
Kananɛ Ebɔrɛ to durnya be asheŋ11 Durnya be sososo na, esoso nɛ kasawule nɛ Ebɔrɛ to. 2 Loŋ be saŋɛ na shɛŋ shɛŋ daa maŋ wɔ kasawule so, amoso k daa du nna le muntuluŋ. Kumo
         be jemanɛ na so nchu e daa la kaplɛkama nɛ tentembiri daŋ sɔ kakpa kikɛ le mina nɛ
         Ebɔrɛ be Kiyoyu daa lɛa a lɛa nchuana na so.3 Ndoŋ nna nɛ Ebɔrɛ kaŋɛ: “Shin nɛ kefulto e lar n fulto.” Epul na to nɛ kaboŋ fulto
         par. 4 Nɛ Ebɔrɛ wu fanɛ kefulto na walɛ, nɛ e barga kefulto na be saŋɛ ashi tentembiri be
         saŋɛ to. 5 E ka wora loŋ na nɛ e nase kefulto be saŋɛ na kapa nseŋ nase tentembiri be saŋɛ na
         malɛ kanyɛ. Ndoŋ nna nɛ kanyɛ biri nɛ kare chɛ ŋ ki kachɛ lelemu juŋkparso na.6 Kachɛ juŋkparso na be kaman nɛ Ebɔrɛ kaŋɛ: “Shin nɛ kunji e barga nchuana na to nɛ
         ako e baa wɔ esoso nɛ ako malɛ e baa wɔ kaseto.” Nɛ loŋ wora. 7 Loŋ ka wora nɛ Ebɔrɛ barga nchu na to ntunnyɔ, n shin nɛ katuŋ ko wɔ esoso nɛ kuko
         malɛ wɔ kasawule nɛ kunji wɔ amo be nferinto. 8 Nɛ Ebɔrɛ nase kunji na awɔlpa. Ndoŋ nna nɛ kanyɛ biri nɛ kare chɛ ŋ ki kachɛ lelemu
         nyɔsopo na.9 Kachɛ nyɔsopo na be kaman nɛ Ebɔrɛ naŋ kaŋɛ: “Shin nɛ nchu nɛ a wɔ awɔlpa be kaseto
         na e gama abar so kaboŋ koŋwule n shin nɛ kasawule malɛ e di efuli.” Nɛ loŋ wora.
         10 Loŋ ka wora na nɛ Ebɔrɛ nase kaboŋ wɔlso nɛ k di efuli na kasawule nseŋ nase nchuana
         nɛ a ba abar so na eteku. E ka wora loŋ na nɛ e wu fanɛ k walɛ.11 Kumo be kaman nɛ Ebɔrɛ naŋ kaŋɛ le: “Shin nɛ asɔduuso be yiri yiri to fanɛ ayu be
         yiri to nɛ ndibi sɔrso be yiri to kikɛ e fara a kɔr kasawule so nseŋ sɔr amo be yiri
         to be asɔrso.” Nɛ loŋ wora. 12 Ndoŋ nna nɛ asɔduuso be yiri yiri fanɛ ayu be yiri to nɛ asɔrso be yiri to kikɛ kɔr
         nɛ kekama sɔr kumo be yiri to be asɔrso be bibi. Nɛ Ebɔrɛ wu fanɛ a walɛ. 13 Ndoŋ nna nɛ kanyɛ biri nɛ kare chɛ ŋ ki kachɛ lelemu sasopo na.14 Kachɛ sasopo na be kaman nɛ Ebɔrɛ naŋ kaŋɛ: “Shin nɛ kefulto e lar awɔlpa to m barga
         kapa ashi kanyɛ to nseŋ shin nɛ a baa ŋini jemanɛ nɛ saŋɛ nɛ nchɛ nɛ nfɛ bee fara.
         15 Shin nɛ a baa la afulbi nɛ a wɔ awɔlpa to a nyaŋɛ kefulto a yuu kasawule so.” Nɛ loŋ
         wora. 16 Kede be kaman nɛ Ebɔrɛ to asɔ fultoso anyɔ n shin nɛ kegboŋi na bee ji eleŋ kapaso
         nɛ kekakarbi na malɛ bee ji eleŋ kanyɛso. Loŋ be saŋɛ na nɛ e daŋ to achɛkpabi gba
         n ti so. 17 Ndoŋ nna nɛ Ebɔrɛ shin nɛ amo kikɛ wɔ awɔlpa to a nyaŋɛ a yuu kasawule so 18 a ji kapa nɛ kanyɛ kikɛ so eleŋ nsaa barga kefulto ashi tentembiri to. Loŋ ka wora
         na nɛ Ebɔrɛ wu fanɛ k walɛ. 19 Ndoŋ nna nɛ kanyɛ biri nɛ kare chɛ ŋ ki kachɛ lelemu nasopo na.20 Kede be kaman nɛ Ebɔrɛ naŋ kaŋɛ: “Shin nɛ asɔ futeso be yiri yiri e sɔ nchuana na
         to nseŋ shin nɛ mbuibiana malɛ e sɔ esoso a firgi.” 21 E ka kaŋɛ loŋ na nɛ e to nchu to be asɔ futeso gboŋgboŋiana be yiri yiri kikɛ nɛ kusɔ
         futeso be yiri kama nyam nɛ k wɔ nchu to nseŋ naŋ to mbuibi be yiri yiriana kikɛ verr.
         Loŋ ka wora na nɛ Ebɔrɛ wu fanɛ k walɛ. 22 Ndoŋ nna nɛ Ebɔrɛ nɛfa asɔ na kikɛ nyam nseŋ kaŋɛ: “Men baa wɔtɔ a kurge nsaa to a
         bure bibi n salga to n sɔ nchuana to nɛ mbuibiana na malɛ gba e salga to n sɔ durnya
         to kikɛ verr.” 23 Ndoŋ nna nɛ kanyɛ biri nɛ kare chɛ ŋ ki kachɛ lelemu nusopo na.24 Ndoŋ nna nɛ Ebɔrɛ naŋ kaŋɛ: “Shin nɛ asɔbɔya be yiri yiri e lar a wɔ kasawule so,
         amo nɛ baa bela nɛ amo nɛ a wɔ kupuŋ to, begboŋi nɛ bewurbi kikɛ nyam.” Nɛ loŋ wora.
         25 Ebɔrɛ ka to amo kikɛ na nɛ e wu fanɛ kusɔ kama walɛ.26 Ade kikɛ be kaman nɛ Ebɔrɛ naŋ kaŋɛ: “Men shin nɛ an to edimɛdi nɛ b baa du fanɛ anyi,
         nsaa ji eleŋ ashi ekɔrɔtɔ so nɛ mbuibi so nɛ asɔ gbeyesoana so nɛ asɔ belaso na kikɛ
         so nɛ kasawule kikɛ nyam so.”27 Kumo be kaman nɛ Ebɔrɛ to dimɛdi fanɛ mo gbagba be kumu nɛ mo gbagba be kaduli. Enyɛn
         nɛ eche nɛ e daŋ to bumo.28 Ndoŋ nna nɛ Ebɔrɛ nɛfa bumo nseŋ kaŋɛ bumo le: “Men kurge n wora keshi n salga to
         n sɔ kasawule so kikɛ nsaa ji eleŋ kumo so. Men baa ji eleŋ ekɔrɔtɔ so nɛ mbuibi so
         nɛ asɔ gbeyeso kikɛ nyam so.”29 Kede be kaman nɛ Ebɔrɛ naŋ kaŋɛ bumo le: “Men nu nfe. N ta asɔduuso fanɛ ayu be yiri
         yiri to nɛ ndibi sɔrso kama nɛ amo be asɔrso kɔ bibi a wɔ kasawule ere kikɛ so n sa
         menyi nɛ a baa la asɔ jiso n sa menyi. 30 Ama kasawule ere so be asɔbɔya bre kikɛ nɛ mbuibi be yiri yiri kikɛ nɛ asɔ gbeyeso
         be yiri yiri kikɛ nɛ kusɔ futeso kikɛ nyam bre afitiri nɛ afantaŋ bumbuŋ nɛ n sa amo
         nɛ a baa la amo be ajibi.” Nɛ loŋ wora.31 Ebɔrɛ ka keni asɔ nɛ e wora na kikɛ nɛ e wu fanɛ amo kikɛ walɛ ga. Ndoŋ nna nɛ kanyɛ
         biri nɛ kare chɛ ŋ ki kachɛ lelemu shesopo na.

21 To, kananɛ Ebɔrɛ daŋ to esoso nɛ kasawule nɛ kusɔ kama, kebɛso kebɛso loŋ n ya loge
         nyam nna na. 2 Kachɛ shunusopo na ka fo nɛ Ebɔrɛ loge mbe kushuŋ kikɛ, amoso kachɛ shunusopo na e
         wushi nna ashi ashuŋ nɛ e shuŋ na kikɛ nyam to. 3 Amoso Ebɔrɛ daŋ nɛfa kachɛ shunusopo na nna n yili fanɛ kachɛ cheembi, ŋkpal manɛ
         so, kumo be kachɛ na nɛ e wushi ashi mbe durnya be keto be ashuŋ to.Kananɛ Ebɔrɛ to enyɛn nɛ eche be asheŋ4 To, kananɛ Enyɛnpe Ebɔrɛ daŋ to esoso nɛ kasawule nna na. E ka daŋ to amo na, 5 kedibi kama nɛ keduuso jiso kama daa maŋ naŋ kɔr kasawule so. Enyɛnpe Ebɔrɛ malɛ daa
         maŋ naŋ shin nɛ bɔrɛ ba kasawule so. Dimɛdi kikɛ malɛ daa maŋ wɔtɔ a dɔ kasawule so.
         6 Saŋɛ nɛ bɔrɛ daa maŋ naŋ ba na, nchu daa shi kasawule to nna a bul a wushi kasawule
         na kikɛ nyam.7 Enyɛnpe Ebɔrɛ ka daa shin nɛ e to dimɛdi na, e daŋ ta shishɛr nna ashi kasawule so
         m pɔr enyɛn nseŋ fute ŋkpa be efute n wɔtɔ mbe kamuna to nɛ enyɛn na ki kusɔ futeso.8 Enyɛnpe Ebɔrɛ ka pɔr enyɛn na n loge nɛ e wora ndibi sɔrso nɛ aduuso be yiri yiri
         be kudɔbi ko nɛ k wɔ kakpa lela ko nɛ baa tre Iden na ashi epeŋipetekpa be kaba so
         nseŋ ta enyɛn na n wɔtɔ ndoŋ. 9 Enyɛnpe Ebɔrɛ daŋ shin nna nɛ ndibi lela be yiri yiri kɔr n daŋ ashi ndoŋ. Ndibi na
         nɛ amo be asɔrso malɛ daa walɛ keji nna. Ama ndibi anyɔ ko malɛ daa yil kudɔbi na
         be nferinto. Loŋ be ndibi na be kuko be asɔrso daa sa ŋkpa nna nɛ kuko malɛ peya daa
         sa kanyiasheŋ nɛ k bee shin nɛ esa bee pin kelela nɛ kulubi.10 Eboŋ ko daa wɔ Iden be kudɔbi na to nna a sa kumo kayul. K daa shile kudɔbi na to
         nna n ya bɔl m barga to ayabi ana ŋ ki eboŋ ana.11 Loŋ be eboŋ ana na be kumo nɛ k juŋkpar be ketre e daa la Pishon. K daa shile nna
         a kulti Havila be efuli. 12 Ndoŋ nɛ shuwa lela nɛ a walɛ ga na nɛ kemar ko nɛ a bee dufɛ viim nɛ baa tre amo bedɛliam
         na nɛ yawu kpakpaso be ajembu lela ko nɛ baa tre ɔniks na kikɛ daa wɔ. 13 Eboŋ nyɔsopo na be ketre e daa la Gihɔn. K daa shile nna a kulti Kush be efuli. 14 Eboŋ sasopo na be ketre e daa la Tigris. K daa wɔ Asiriya be efuli so be epeŋipetekpa
         be kaba so nna. Eboŋ nasopo na malɛ be ketre e daa la Yufreetes.15 To, Enyɛnpe Ebɔrɛ daŋ ta enyɛn na nna n wɔtɔ kudɔbi nɛ baa tre Iden na to fanɛ e baa
         dɔ ndoŋ nsaa keni kumo so. 16 Enyɛnpe Ebɔrɛ ka ta mo n wɔtɔ ndoŋ nna nɛ e fiɛ mo so ŋ kaŋɛ mo le: “N sa fo ekpa
         fanɛ fo baa ji kakpa ere be kedibi kama be asɔrso, 17 ama sa maŋ kaŋ ji kedibi nɛ k bee sa kelela nɛ kulubi be kanyiasheŋ na bre be asɔrso,
         ŋkpal manɛ so, kachɛ kama so nɛ fo baŋ ji loŋ be kedibi na be asɔrso, shɛŋ maaŋ mɔlga
         fo ashi luwu to. Abaanaaworasheŋ feeŋ wu.”18 Kede be kaman nɛ Enyɛnpe Ebɔrɛ kaŋɛ: “K maŋ daga fanɛ enyɛn na nawule e baa wɔtɔ.
         Meeŋ pɔr echɛtopo nɛ e beeŋ kukwe mo n sa mo.”19 Kasawule be shishɛr nɛ Enyɛnpe Ebɔrɛ daŋ ta m pɔr asɔbɔya kikɛ nɛ mbuibi kikɛ nseŋ
         ta bumo kikɛ m ba sa enyɛn na ŋ keni atre nɛ e beeŋ sa bumo. Ketre kama malɛ nɛ enyɛn
         na daŋ sa asɔ futeso na be kekama, loŋ be ketre na e ki kumo be ketre. 20 Ndoŋ nna nɛ enyɛn na sa n sa asɔyigeso kikɛ nɛ mbuibi kikɛ nɛ kupuŋ to be asɔbɔya
         kikɛ amo be atre. Ama echɛtopo nɛ e daa beeŋ kukwe mo ere kanyɛn na bre gbagba, daa
         maŋ wɔ asɔ na to. 21 Amoso Enyɛnpe Ebɔrɛ daŋ shin nna nɛ edigboŋ ko pɛ enyɛn na nɛ e di n chul nɛ Ebɔrɛ
         lara mbe kekentibi ko nseŋ shin nɛ ndoŋ chɛ n ti. 22 Kumo be kaman nɛ Enyɛnpe Ebɔrɛ ta kekentibi nɛ e lara enyɛn na to na n wora eche nseŋ
         ta mo m ba sa enyɛn na.23 Ndoŋ nna nɛ enyɛn na kaŋɛ:“Too, naniere bre esa nɛ mbe awibi shi ma awibi tonɛ mbe eyur malɛ gba shi ma eyur to nde.Baaŋ baa tre mo eche,ŋkpal manɛ so, ma to nɛ e shi.”24 Amoso nɛ enyɛn baŋ ta eche, a daga fanɛ e yige mo tuto nɛ mo nio nseŋ ya far n chɛ
         mbe eche nɛ b ki eyur koŋwule.25 Enyɛn na nɛ mbe eche kikɛ daŋ baa wɔtɔ kayurkpaŋ nna, ama anishinyɔr malɛ daa maŋ
         kɔ bumo.

Kananɛ dimɛdi tɔr Ebɔrɛ be ntaŋ be asheŋ31 Asɔbɔya nɛ Enyɛnpe Ebɔrɛ daŋ to na kikɛ to, kusɔkpaŋ e daa du fanɛ kanansabi a chɔ
         bumo nɛ b ka na kikɛ. Kachako nɛ kusɔkpaŋ na ba eche na kutɔ m ba bishi mo le: “Ama
         kashenteŋ nɛ Ebɔrɛ kaŋɛ fanɛ men sa maŋ kaŋ ji kedibi kama be asɔrso nɛ a wɔ kudɔbi
         ere to a?”2 Nɛ eche na kaŋɛ kusɔkpaŋ na: “Ayai, Ebɔrɛ maŋ kaŋɛ loŋ, e yɛ anyeeŋ tiŋ n ji nfe be
         kedibi kama be asɔrso, 3 ama e yɛ an sa maŋ kaŋ ji kedibi nɛ k yil kakpa ere be nferinto ere bre be asɔrso.
         E yɛ an sa maŋ beta amo gba kuraa. Nɛ mannɛ aloŋ anyeeŋ wu.”4 Ndoŋ nna nɛ kusɔkpaŋ na kaŋɛ eche na: “Abaa, men maaŋ wu. 5 Keni, Ebɔrɛ kaŋɛ loŋ nna ŋkpal e ka nyi fanɛ men baŋ ji kumo be asɔrso na menyeeŋ
         baa pin asheŋ to nsaa du fanɛ Ebɔrɛ gbagba, a nyi kelela nɛ kulubi.”6 Kusɔkpaŋ na ka kaŋɛ loŋ na nɛ eche na wu fanɛ kedibi na be asɔrso walɛ kenishiso kashenteŋto
         nseŋ duli asɔ nɛ a beeŋ baa wɔ ebel, amo alɛ naŋ duli asɔ nɛ esa beeŋ ji nseŋ nya
         kanyiasheŋ. Nɛ amo be kayɛlga ba mo to nɛ e chuge kedibi na be asɔrso na n ji nseŋ
         ta n sa mo kul nɛ e daa wɔ mo kutɔ na nɛ mo alɛ gba ji. 7 B ka ji kusɔrso na nɛ bumo benyɔ kikɛ be anishi bugi nɛ b pin fanɛ b na kayurkpaŋ
         nna. Ndoŋ nna nɛ b chuge kedibi nɛ baa tre figi na be afantaŋ m ba m mata abar n dela.8 Kumo be kamɔnchɛ kaboŋ ka ya kaa wushito nɛ enyɛn na nɛ mbe eche nu Enyɛnpe Ebɔrɛ
         be aya be egbri kudɔbi na to nseŋ luri ndoŋ be ndibi to ŋ ŋana mo so. 9 Ndoŋ nna nɛ Enyɛnpe Ebɔrɛ tre enyɛn na m bishi mo le: “Fo wɔ nnɛ?”10 Nɛ enyɛn na shuli ŋ kaŋɛ: “N nu fo ka na kudɔbi na to nna nɛ kufu pɛ ma ŋkpal ŋ ka
         maŋ dela shɛŋ so, amoso nɛ n ya ŋana.”11 Ndoŋ nna nɛ Enyɛnpe Ebɔrɛ bishi mo: “Wanɛ e kaŋɛ fo fanɛ fo maŋ dela shɛŋ? Fo ji kedibi
         mo nɛ ŋ kaŋɛ fo sa maŋ ji kumo be asɔrso na nna a?”12 Nɛ enyɛn na kaŋɛ: “Eche mo nɛ fo ta n wɔtɔ ŋ kutɔ nfe na e sa ma kedibi na be kusɔrso
         nɛ n ji.”13 Ndoŋ nna nɛ Enyɛnpe Ebɔrɛ bishi eche na: “Manɛ be kushuŋ nɛ fo shuŋ loŋ?”Nɛ eche na kaŋɛ: “Kusɔkpaŋ na e fule ma nɛ n ji kusɔrso na.”14 Ndoŋ nna nɛ Enyɛnpe Ebɔrɛ kaŋɛ kusɔkpaŋ na le:“Ŋkpal fo ka wora le ere so, fo nawule e naŋ nyakɔnɔsho asɔ belasonɛ kupuŋ to be asɔbɔya kikɛ to!Fo epun so nɛ feeŋ baa gbeyensaa ji shishɛr fo kebaawɔtɔ to kikɛ.15 Ma alɛ beeŋ ta kedoŋn wɔtɔ fo nɛ eche na be nferintonseŋ naŋ ta kedoŋ n wɔtɔ fo pibi nɛ eche na be kebia to.Eche na be kebia na beeŋ baa bɛa fo kumu tonɛ fo alɛ e baa duŋ mbe kenaŋkuŋ.”16 Kede be kaman nɛ e kilgi ŋ kaŋɛ eche na le:“Ŋkpal kusɔ nɛ fo wora ere so, fo kasogberge nde:Fo baŋ di kedampo, fo nɛ awurfoŋ e naaŋ baa la;nɛ fo alɛ baa shin nɛ fo kurge, ebesa beeŋ baa shi fo so ga.Fo kagbene kikɛ beeŋ baa wɔ fo kul so ga,ama mo alɛ e naaŋ baa ji fo so eleŋ.”17 Enyɛnpe Ebɔrɛ ka malga n sa eche na n loge nɛ e kilgi ŋ kaŋɛ enyɛn na malɛ le:“Ŋkpal fo ka nu n sa fo eche n ji kusɔrso nɛ ŋ kaŋɛ fo sa maŋ kaŋ ji na so so,meeŋ sho kasawule ere kɔnɔ ŋkpal fo so.Pɔɛŋ nɛ fo nya n ji, feeŋ baa wɔtɔ nna a ji awurfoŋ a nyɛa kebleŋashi fo kebaawɔtɔ to kikɛ.18 Kasawule na beeŋ baa kɔr ewi nɛ afitiri kpaŋ ŋkpal fo so;kasawule na malɛ so nɛ feeŋ baa dɔ a ji.19 Kashenteŋto feeŋ baa nyɛa kebleŋ damta nna pɔɛŋnsaa ji,hale loŋ nɛ fo naŋ ya bɛta n yɔ shishɛr to,ŋkpal manɛ so, shishɛr na nɛ b ta n pɔr fo.Fo la shishɛr nna,amo alɛ to nɛ feeŋ naŋ bɛta n yɔ.”20 Enyɛn na be ketre e daa la Adam nɛ mo alɛ nase mbe eche Hawa, ŋkpal manɛ so, mo e
         naaŋ ba ki bomin kikɛ mo nio.21 Asheŋ na ka ba loŋ na nɛ Enyɛnpe Ebɔrɛ ta asɔbɔya be nwɔl n wora asɔbuuso n sa Adam
         nɛ mbe eche nɛ b baa buu. 22 Kumo be kaman nɛ Enyɛnpe Ebɔrɛ kaŋɛ mbe kumu le: “Ŋkpal kanyɛn ere ka ji kusɔrso na
         so, naniere e ki fanɛ anyi to be eko nna a nyi kelela nɛ kulubi to, amoso a maŋ daga
         fanɛ e naŋ nya ekpa n chuge kedibi mo nɛ k bee sa ŋkpa na malɛ be kusɔrso n ji ŋkaa
         maaŋ naŋ wu kikɛ.” 23 Amoso Enyɛnpe Ebɔrɛ daŋ ju mo ashi Iden be kudɔbi na to nna fanɛ e ya kaa shuŋ kasawule
         mo nɛ b daŋ ta m pɔr na so. 24 Ebɔrɛ ka ju Adam nɛ mbe eche ashi kudɔbi na to n loge nɛ e shin nɛ emalaika nɛ baa
         tre chɛrubim na ba kudɔbi na be epeŋipetekpa m baa kaa keni kumo so, nɛ tokobi nɛ
         k bee suse edɛ bee filito a yɔ a ba, saŋɛ na so ekama maaŋ tiŋ n yɔ kedibi nɛ k bee
         sa ŋkpa na ase.

Keen nɛ Eebel be asheŋ41 Kachako nɛ Adam nɛ mbe eche Hawa di keche nɛ kenyɛn nɛ eche na di kedampo ŋ kurge
         ebinyɛn nɛ b nase mo ketre Keen. Ŋkpal manɛ so, Hawa yɛ: “Enyɛnpe Ebɔrɛ na e chɛ ma
         to nɛ ŋ kurge ebinyɛn.” 2 B wɔtɔ loŋ nɛ e naŋ ba kurge Keen mo sipo nɛ baa tre mo Eebel.Mbia na ka daŋ nɛ Eebel bee bela mbolpɔ nɛ Keen malɛ bee dɔ. 3 Kachako nɛ Keen ya bar mbe adɔjibi ko m ba kɛ Enyɛnpe Ebɔrɛ na 4 nɛ Eebel malɛ bar mbe asɔbɔya to be ewurkoŋfɔlbiana na be eko m ba mɔ nseŋ lara kumo
         be ebɛaŋ n sa Enyɛnpe Ebɔrɛ na. Ndoŋ nna nɛ Eebel nɛ mbe kakɛ na be asheŋ bɔlɔ Enyɛnpe
         Ebɔrɛ na kenishi. 5 Ama Enyɛnpe Ebɔrɛ na daŋ kini Keen bre nɛ mbe kakɛ na nna. Keen ka wu loŋ na nɛ e
         nya agbo n tiŋ to.6 Ndoŋ nna nɛ Enyɛnpe Ebɔrɛ na bishi Keen le: “Manɛ e ba nɛ fo nya agbo n tiŋ to loŋ?
         7 Fo maŋ nyi fanɛ fo daŋ wora nɛnɛ nna asheŋ daŋ beeŋ nyalɛ n sa fo a? Ama ŋkpal fo
         ka maŋ wora nɛnɛ so, kulubi du fanɛ buluŋ nna a tɛ fo nɛ k jija fo, amoso wora ania
         m pɔɔ kumo so.”8 Kachako nɛ Keen kaŋɛ mo sipo Eebel fanɛ b yɔ kupuŋ to. Ndoŋ nna nɛ Eebel shuli nɛ
         mo nɛ Keen yɔ kupuŋ na to. B ka ya fo ndoŋ nɛ Keen tɛ n yuu mo sipo Eebel so m bri
         mo m mɔ.9 Kumo be kaman nɛ Enyɛnpe Ebɔrɛ na bishi Keen: “Fo sipo Eebel wɔ nnɛ?”Nɛ Keen kaŋɛ Enyɛnpe Ebɔrɛ na le: “M maŋ nyi. Ma e naa keni n sipo so a?”10 Nɛ Enyɛnpe Ebɔrɛ naŋ bishi Keen le: “Manɛ be kushuŋ nɛ fo shuŋ le ere? Keni, n wu
         kananɛ fo mɔ fo sipo nɛ mbe ŋklaŋ nɛ a wurge kasawule du fanɛ dimɛdi a shu a ŋini
         ma fanɛ m bishi kuwule n sa mo. 11 Ŋkpal fo ka mɔ fo sipo so n sho fo kɔnɔ nsaa ju fo ashi kasawule nɛ k nuu fo sipo
         na be ŋklaŋ na so. 12 Fo naŋ dɔ kumo so gba, fo maaŋ nya shɛŋ. Yili kabre a yɔ fo maaŋ baa kɔ epe, feeŋ
         baa la efɔ nna a na chamcham durnya ere to.”13 Ndoŋ nna nɛ Keen kaŋɛ Enyɛnpe Ebɔrɛ na le: “Kasogberge nɛ fo sa ma na shi ga a chɔ
         ma so. 14 Keni, naniere fo ju ma ashi kasawule ere so nɛ e na durnya ere to chamcham. Ma alɛ
         maaŋ naŋ tiŋ m ba fo anishito gba. Amoso esa kama nɛ e tu ma kaplɛkama beeŋ mɔ ma.”15 N doŋ nna nɛ Enyɛnpe Ebɔrɛ na kaŋɛ Keen: “Ayai, mannɛ aloŋ nna, esa kama nɛ e mɔ fo,
         meeŋ bishi amodoŋwura kumo be kuwule ale shunu.” Kede be kaman nɛ Enyɛnpe Ebɔrɛ na
         dulgi Keen, saŋɛ na so esa kama nɛ e tu mo kaplɛkama maaŋ mɔ mo. 16 Ndulgi na be kaman nɛ Keen lar Enyɛnpe Ebɔrɛ na kutɔ n ya kaa wɔ Nɔd be kasawule so.
         Ndoŋ daa wɔ Iden be epeŋipetekpa be kaba so nna.17 Keen ka ta eche nɛ mo nɛ mo di kenyɛn nɛ keche nɛ eche na di kedampo ŋ kurge ebinyɛn
         n nase mbe ketre Inɔk. Kakurge na be kaman nɛ Keen fara kade nseŋ ta mbe kebia na
         be ketre n nase kade na. 18 Inɔk ka daŋ nɛ e ta eche ŋ kurge Irad nɛ Irad malɛ koso ŋ kurge Mehujaɛl nɛ Mehujaɛl
         malɛ kurge Metushaɛl nɛ Metushaɛl malɛ kurge Lamɛk.19 Lamɛk ka koso nɛ e ta beche anyɔ, eko be ketre e daa la Ada nɛ eko malɛ be ketre daa
         ji Zila. 20 Ndoŋ nna nɛ Ada ba kurge Jabal. Jabal e daa la esa nɛ e fara a yuu ewajɛbu a di to
         nsaa bela asɔbɔya. 21 Mo sipo be ketre e daa la Jubal. Jubal ere e daŋ fara a laŋ alaŋsɔ fanɛ keklaŋ nɛ
         kalopi. 22 Lamɛk be eche nyɔsopo nɛ b daa tre Zila na malɛ e daŋ kurge Tubalkeen. Mo alɛ daa
         la bɔyɛpo nna nɛ esa nɛ e daŋ fara n ta epal nɛ abɛlso be yiri yiri n lɔŋɛ ashuŋsɔ.
         Tubalkeen mo sipoche nɛ b daa tre Naama.23 Kachako nɛ Lamɛk kaŋɛ mbe beche Ada nɛ Zila le:“Ma beche Ada nɛ Zila, men nu ma kamalga ere.Men bugiasoe n nu kusɔ nɛ mee sha kemalga ere.M mɔ kanyɛn ko ŋkpal e ka doro ma so,E daa la kabrantiɛ nna. M mɔ mo nna ŋkpal e ka ŋmɛa ma so.24 Ebɔrɛ kaŋɛ fanɛ esa kama nɛ e mɔ Keen,amodoŋwura beeŋ nya loŋ be kulubi nabe kuwule be kebishi ale shunu so.Ama nɛ esa mɔ ma ere Lamɛk,kumo be kuwule beeŋ baa la elaadushunu nɛ ashunu nna.”25 Ndoŋ nna nɛ Adam nɛ mbe eche naŋ di keche nɛ kenyɛn nɛ eche na di kedampo ŋ kurge
         ebinyɛn nɛ b nase mo ketre Sɛt. Nɛ Adam be eche yɛ: “N nase mo loŋ nna, ŋkpal manɛ
         so, Ebɔrɛ naŋ sa ma ebinyɛn nna n tal Eebel nɛ Keen mɔ na to.” 26 Sɛt malɛ ka daŋ nɛ e ta eche ŋ kurge ebinyɛn nseŋ nase mo ketre Inɔsh.Kumo be jemanɛ so nɛ basa fara a shuŋ Enyɛnpe Ebɔrɛ na nsaa bunyaŋ mo.

Adam be kaman to ebi be asheŋ51 Adam be kanaŋ to ebi be atre nɛ b sibɛ n nase nde.Ebɔrɛ ka to dimɛdi na e daŋ to mo nna nɛ e du fanɛ mo Ebɔrɛ gbagba. 2 Enyɛn nɛ eche nɛ e daŋ to n nɛfa bumo nsaa tre bumo edimɛdi.3 Adam wɔtɔ loŋ m ba fo nfɛ kalfa nɛ adesa pɔɛŋ nseŋ kurge ebinyɛn nɛ e duli mo n nase
         mo ketre Sɛt. 4 B ka kurge Sɛt be kaman nɛ Adam naŋ ji nfɛ alfa aburwa durnya to n nya bibinyɛnsobi
         nɛ becheso n ti mo so pɔɛŋ nseŋ wu. 5 Nfɛ nɛ Adam daŋ ji durnya to kikɛ nseŋ wu daa wɔ nfɛ alfa akpanu nɛ adesa nna.6 Sɛt malɛ ka fo nfɛ kalfa nɛ anu nɛ e kurge Inɔsh. 7 B ka kurge Inɔsh be kaman Sɛt daŋ naŋ ji nfɛ alfa aburwa nɛ ashunu durnya to nna n
         nya bibinyɛnsobi nɛ becheso ko n ti mo so pɔɛŋ nseŋ wu. 8 Nfɛ nɛ Sɛt daŋ ji durnya to kikɛ pɔɛŋ nseŋ wu daa wɔ nfɛ alfa akpanu nɛ kuduanyɔ.9 Inɔsh malɛ daŋ ji nfɛ adekpanu nna pɔɛŋ nseŋ kurge Kenan. 10 B ka kurge Kenan be kaman nɛ Inɔsh naŋ ji nfɛ alfa aburwa nɛ kuduanu durnya to, n
         nya bibinyɛn nɛ becheso ko n ti mo so pɔɛŋ nseŋ wu. 11 Nfɛ nɛ Inɔsh daŋ ji durnya to kikɛ nseŋ wu daa wɔ alfa akpanu nɛ anu.12 Kenan malɛ daŋ ji nfɛ adushunu nna pɔɛŋ nseŋ kurge Mahalalɛl. 13 B ka kurge Mahalalɛl be kaman nɛ Kenan naŋ ji nfɛ alfa aburwa nɛ adena durnya to,
         n nya bibinyɛn nɛ becheso ko n ti mo so pɔɛŋ nseŋ wu. 14 Nfɛ nɛ Kenan daŋ ji durnya to kikɛ nseŋ wu daa wɔ nfɛ alfa akpanu nɛ kudu.15 Mahalalɛl malɛ daŋ ji nfɛ adeshe nɛ anu nna pɔɛŋ nseŋ kurge Jarɛɛd. 16 B ka kurge Jarɛɛd be kaman nɛ Mahalalɛl naŋ ji nfɛ alfa aburwa nɛ adesa durnya to
         n nya bibinyɛn nɛ becheso n ti mo so pɔɛŋ nseŋ wu. 17 Nfɛ nɛ Mahalalɛl daŋ ji durnya to kikɛ nseŋ wu daa wɔ nfɛ alfa aburwa nɛ adekpanu
         nɛ anu nna.18 Jarɛɛd malɛ daŋ ji nfɛ kalfa nɛ adeshe nɛ anyɔ nna pɔɛŋ nseŋ kurge Inɔk. 19 B ka kurge Inɔk be kaman Jarɛɛd daŋ naŋ ji nfɛ alfa aburwa durnya to nna n nya bibinyɛn
         nɛ becheso n ti mo so pɔɛŋ nseŋ wu. 20 Nfɛ nɛ Jarɛɛd daŋ ji durnya to kikɛ pɔɛŋ nseŋ wu daa wɔ nfɛ alfa akpanu nɛ adeshe
         nɛ anyɔ.21 Inɔk malɛ ka ji nfɛ adeshe nɛ anu nɛ e kurge Mɛtusela. 22 B ka kurge Mɛtusela be kaman nɛ Inɔk nɛ Ebɔrɛ luri kɔnɔkoŋwule be kebaawɔtɔ to n ji
         keteri nfɛ alfa asa. Kumo be jemanɛ so nɛ mo nɛ mbe eche naŋ kurge bibinyɛn nɛ becheso
         ko n ti mo so. 23 Nfɛ nɛ Inɔk daŋ ji durnya to kikɛ daa wɔ nfɛ alfa asa nɛ adeshe nɛ anu. 24 Inɔk nɛ Ebɔrɛ daa ji keteri nna loŋ m ba fo saŋko nɛ Ebɔrɛ ta mo n yɔ ebɔrɛso nɛ e
         maŋ wu.25 Mɛtusela malɛ daŋ ji nfɛ kalfa nɛ aduburwa nɛ ashunu nna pɔɛŋ nseŋ kurge Lamɛk. 26 B ka kurge Lamɛk be kaman nɛ Mɛtusela naŋ ji nfɛ alfa ashunu nɛ aduburwa nɛ anyɔ durnya
         to nseŋ naŋ nya bibinyɛn nɛ becheso n ti mo so pɔɛŋ nseŋ wu. 27 Nfɛ nɛ Mɛtusela daŋ ji durnya to kikɛ nseŋ wu daa wɔ nfɛ alfa akpanu nɛ adeshe nɛ
         akpanu.28 Lamɛk malɛ daŋ ji nfɛ kalfa nɛ aduburwa nɛ anyɔ nna pɔɛŋ nseŋ kurge ebinyɛn. 29 E daŋ nase ebinyɛn na ketre Nowa nna. E yɛ: “N nase mo loŋ nna, ŋkpal manɛ so, mo
         e naaŋ baa kaa leŋ anyi to ashi anyi be ashuŋ nɛ kegben damta nɛ anyee gben ashi kasawule
         mo nɛ Ebɔrɛ sho kɔnɔ ere so.” 30 B ka kurge Nowa be kaman Lamɛk daŋ naŋ ji nfɛ alfa anu nɛ adekpanu nɛ anu nna n naŋ
         nya bibinyɛn nɛ becheso ko n ti so pɔɛŋ nseŋ wu. 31 Nfɛ nɛ Lamɛk daŋ ji durnya to kikɛ nseŋ wu daa wɔ nfɛ alfa ashunu nɛ adushunu nɛ ashunu.32 Nowa daŋ ji nfɛ alfa anu nna pɔɛŋ nseŋ kurge Shɛm nɛ Ham nɛ Jafɛf.

Kananɛ basa be alubi fara a salga be asheŋ61 Basa ka fara a wora keshi kasawule so nɛ b fara a kurge a kurge beche. 2 Ndoŋ nna nɛ Ebɔrɛso be asɔtoso nyɛnsoana ko wu edimɛdi be bibichesobiana na nɛ bumo
         be kebita par bumo nɛ b ta bumo nɛ baa sha a kil. 3 Kachako nɛ Enyɛnpetale kaŋɛ: “M maaŋ shin nɛ kiyoyu nɛ n ta n wɔtɔ dimɛdi to na e
         baa wɔ mo to mbaanaayɔ, ŋkpal manɛ so, e la eyur nɛ ŋklaŋ nna, amoso e beeŋ ji nfɛ
         kalfa nɛ adunyɔ nawule nna durnya ere to.”4 Jemanɛ na so nɛ kumo be kaman nɛ basa ko nɛ b daa tre Nefilebi nɛ b la basa tenteŋ
         nsaa kɔ eleŋ a kɔ kena ga nɛ basa kikɛ bee sa bumo bunyaŋ ga na daa wɔ durnya to.
         Le be saŋɛ ere nɛ Ebɔrɛso be asɔtoso nyɛnsoana daa ta edimɛdi be bibichesobiana a
         kurge mbia na.5 Kumo be jemanɛ na so nɛ Enyɛnpetale Ebɔrɛ wu fanɛ basa be alubi bee wora keshi durnya
         to a ti so nɛ bumo be ŋgbene to be nfɛra fɛso kikɛ la asheŋ lubi. 6 Nɛ kumo be loŋ besa Enyɛnpe Ebɔrɛ na ga nseŋ jija mbe kagbene ŋkpal e ka to dimɛdi
         kasawule ere so so. 7 Ndoŋ nna nɛ e kaŋɛ mbe kumu: “Meeŋ mur basa nɛ n to durnya ere to kikɛ nyam, bumo
         nɛ asɔbɔya nɛ asɔ gbeyeso nɛ mbuibi firgisoana kikɛ nyam, ŋkpal manɛ so, ma kagbene
         jija ga ŋkpal ŋ ka to dimɛdi nɛ loŋ be asɔ na kikɛ so.” 8 Ama Nowa bre be asheŋ daŋ bɔlɔ Ebɔrɛ kenishi ga.9 Kananɛ Nowa nɛ mbe kanaŋ to ebi be asheŋ lar nde. Nowa daa la esa nɛ e niŋi nna ashi
         Ebɔrɛ be anishito nseŋ daa maa kɔ amoso mbe jemanɛ na so. Mo nɛ Ebɔrɛ daa ji keteri
         nna. 10 Nowa daa kɔ bibinyɛnsobi asa nna nɛ baa tre bumo Shɛm nɛ Ham nɛ Jafɛf. 11 Ebɔrɛ daŋ wu fanɛ alubi daŋ sɔ durnya kikɛ to nna nɛ asheŋ lubi chase kaplɛkama. 12 Ndoŋ nna nɛ Ebɔrɛ wu fanɛ durnya jija, ŋkpal manɛ so, basa be asheŋ lubi sɔ durnya
         to kikɛ nyam nna nɛ dimɛdi be asheŋ woraso kikɛ ki kulubi. 13 Ndoŋ nna nɛ Ebɔrɛ kaŋɛ Nowa le: “Meeŋ mur basa kikɛ nyam durnya ere to, ŋkpal manɛ
         so, bumo so nɛ kelantokɔ nɛ kebagato sɔ durnya ere kikɛ to na. Kashenteŋto, meeŋ mur
         bumo nɛ durnya ere kikɛ nyam. 14 Amoso, kuya ndibi kpakpaso n lɔŋɛ kuloŋ gboŋgboŋi nseŋ wora ebu wurbiana kumo to n
         ta kootal n laa kumo be epun to nɛ kaman to kikɛ nyam. 15 Shin nɛ kumo be nteŋ e baa la ayadra alfa ana nɛ adunu nɛ kumo be mpar e baa la ayadra
         adushunu nɛ anu nɛ kumo be jeŋgreŋ malɛ e baa la ayadra adena nɛ anu. 16 Buu kuloŋ na so nseŋ ya wora kaboŋ ko kumo be esoso fanɛ tokuro na nɛ k fo fanɛ keyadra
         koŋwule nɛ bargato. Wora kabuna kuloŋ na be kaba koŋwule so nseŋ wora ebuana m bɛ
         abar so nɛ kuloŋ na e baa kɔ kaseto nɛ nferinto nɛ esoso be mboŋ. 17 Lɔŋɛ kuloŋ na, ŋkpal manɛ so, meeŋ shin nɛ bɔrɛ e ba durnya to nɛ nchu e sɔ kaplɛkama
         n ji kusɔ futeso kikɛ nyam. Kashenteŋto, durnya to be kusɔ kama nyam beeŋ mur. 18 Ama ma ere nɛ fo beeŋ wora kɔnɔkoŋwule be ŋkre, nɛ fo nɛ fo eche nɛ fo bibinyɛnsobiana
         na nɛ bumo be beche na e luri kuloŋ na to. 19 Keta kusɔbɔya be yiri kama be kenyɛnso nɛ kecheso n ti so n luri kuloŋ na to nɛ a
         tu menyi a wɔ ŋkpa to ndoŋ. 20 Ta mbuibi be yiri yiri nɛ asɔbɔya be yiri yiri nɛ asɔ gbeyeso be yiri yiri benyɔnyɔ
         nɛ a ba kaa wɔ ŋkpa to ashi kuloŋ na to. 21 Kumo be kaman nɛ fo ta kusɔ kama be ajibi jiso ŋ wɔtɔ kuloŋ na to, saŋɛ na so menyi
         nɛ asɔbɔya na kikɛ beeŋ ba kɔ kusɔ jiso ashi kuloŋ na to.”22 Ndoŋ nna nɛ Nowa wora kusɔ kama nyam nɛ Ebɔrɛ daŋ kaŋɛ mo fanɛ e wora na.

Nchu nɛ a mur durnya kikɛ na71 Ndoŋ nna nɛ Enyɛnpe na kaŋɛ Nowa le: “Fo nɛ fo kanaŋ kikɛ e luri kuloŋgboŋ na to,
         ŋkpal manɛ so, n wu fanɛ fo jemanɛ ere so ebi to fo e la esa nɛ e niŋi ma anishito.
         2 Ta asɔbɔya nɛ a maŋ kɔ eyurpi nseŋ daga keta n lara sarga na be yiri to be kenyɛnso
         nɛ kecheso be ntuŋ ashunushunu, nɛ asɔbɔya nɛ a kɔ eyurpi nsaa maŋ daga keta n lara
         sarga na be yiri to be kenyɛnso nɛ kecheso be ntuŋ anyɔnyɔ, 3 nɛ mbuibi be yiri yiri to malɛ kikɛ be kenyɛnso nɛ kecheso be ntuŋ ashunushunu. Saŋɛ
         na so kekama be yiri to maaŋ mur kasawule ere so kikɛ. 4 Ŋkpal manɛ so, nchɛ ashunu be kefɛato meeŋ shin nɛ bɔrɛ e ba kasawule so nchɛ nɛ nnyɛ
         adena nɛ kusɔ futeso kama nɛ n to durnya ere to e mur cheche.”5 Ndoŋ nna nɛ Nowa wora asɔ nɛ Enyɛnpe Ebɔrɛ na kaŋɛ fanɛ e wora na kikɛ nyam.6 Jemanɛ nɛ nchu na daŋ ba sɔ kasawule so kikɛ na nɛ Nowa daa la nfɛ alfa ashe. 7 Ama Nowa bre nɛ mbe eche nɛ mbe bibinyɛn nɛ bumo be beche daŋ luri kuloŋgboŋ na to
         nna nɛ nchu na maŋ mur bumo. 8 Asɔ nɛ a daŋ naŋ ti so n luri kuloŋgboŋ na to e daa la asɔbɔya nɛ a maŋ kɔ eyurpi
         n daga keta n lara sarga na nɛ amo nɛ a kɔ eyurpi nsaa maŋ daga keta n lara sarga
         na, nɛ mbuibi be yiri yiri nɛ asɔ gbeyeso be yiri yiri kikɛ. 9 Asɔ nɛ a daŋ tu Nowa n luri kuloŋgboŋ na to na be kekama daa la kecheso nɛ kenyɛnso
         nna fanɛ kananɛ Ebɔrɛ daŋ kaŋɛ mo fanɛ e wora na. 10 Nchɛ ashunu na be kaman nɛ nchu fara a sɔ kasawule so kikɛ.11 Nowa be nfɛ alfashe to be kufɔl nyɔsopo to be kachɛ kuduashunusopo na nɛ kasawule
         pante a lar nchu nɛ abɔrɛwɔlpa malɛ gbu nchu fanɛ a ka kɔ mbuna nseŋ bugi nɛ nchu
         bee wurge na. 12 Bɔrɛ na daŋ ba kapa nɛ kanyɛ kikɛ, a maa teŋ hale n ya fo nchɛ adena.13 Kachɛ nɛ bɔrɛ na fara a ba na gbagba nɛ Nowa nɛ mbe eche nɛ bibinyɛn nɛ baa tre Shɛm
         nɛ Ham nɛ Jafɛf na nɛ bumo be beche luri kuloŋgboŋ na to. 14 Bumo nɛ kupuŋ to be asɔbɔya be yiri kikɛ nɛ asɔ belaso be yiri kikɛ nɛ asɔ gbeyeso
         be yiri kikɛ nɛ mbuibi be yiri kikɛ nɛ kusɔ kama nɛ k kɔ atɛ kikɛ nyam e daŋ luri
         kuloŋgboŋ na to. 15 Asɔ futeso kama to be benyɔnyɔ e daŋ tu Nowa n luri kuloŋgboŋ na to. 16 Asɔbɔya nɛ a daŋ luri kuloŋgboŋ na to na kikɛ daa la kecheso nɛ kenyɛnso nna fanɛ
         kananɛ Enyɛnpe Ebɔrɛ daŋ kaŋɛ na. Nowa nɛ asɔ na kikɛ ka luri na be kaman nɛ Enyɛnpe
         Ebɔrɛ na gbagba ti kuloŋgboŋ na be kabuna.17 Bɔrɛ na daŋ ba loŋ nchɛ adena nɛ nchu sɔ kaplɛkama nsaa dii a yɔ esoso loŋ hale nɛ
         kuloŋgboŋ na fuga n deŋi amo so. 18 Nchu na daŋ wora keshi nseŋ dii esoso hale nɛ kuloŋgboŋ na fara a na amo so. 19 Nchu na daŋ dii loŋ hale nɛ kasawule so be abee jeŋgreŋ kikɛ nyam muni so. 20 Nchu na daŋ wora keshi loŋ hale n ya dii m muni abee na kikɛ so n fo fanɛ ayadra adunyɔ.
         21 Ndoŋ nna nɛ kusɔ futeso kikɛ nyam nɛ k wɔ durnya to wu. Mbuibiana nɛ asɔ belaso nɛ
         kupuŋ to be asɔbɔya nɛ asɔ firgisobiana nɛ a wɔ kasawule so kikɛ e daŋ mur. 22 Kusɔ futeso kama nyam nɛ k daa wɔ kasawule so daŋ wu nna. 23 Ebɔrɛ daŋ mur kusɔ futeso kama nyam nɛ k daa wɔ kasawule so nna. Nowa nɛ bekama nɛ
         b daŋ ti mo so na nɛ asɔbɔya nɛ mbuibi nɛ asɔ gbeyeso nɛ a daa wɔ kuloŋgboŋ na to
         na nawule e daŋ ka.24 Nchu na daa wɔ kasawule so nchɛ kalfa nɛ adunu nna.

Nchu na be keloge be asheŋ81 Saŋɛ nɛ kuloŋgboŋ na daa deŋ nchu na so na Ebɔrɛ daa maŋ teŋ Nowa nɛ asɔbɔya nɛ b
         wɔ kuloŋgboŋ na to na so kikɛ. E daŋ shin nna nɛ afu fara a chela kasawule so nɛ nchu
         na fara a gberge. 2 Ebɔrɛ daŋ ti kasawule to be nchuana nɛ a daa lar na nna nseŋ shin nɛ bɔrɛ nɛ k daa
         ba fanɛ awɔlpa be mbuna ka bugi na ku kuraa. 3 Nchu nɛ a daa wɔ kasawule so na kikɛ daŋ fara nna a gberge gbrɛgbrɛbi. Nchɛ kalfa
         nɛ adunu nɛ nchu na kikɛ daŋ ta ŋ gberge. 4 Kufɔl shunusopo to be kachɛ kuduashunusopo nɛ kuloŋgboŋ na ya yili kebee nɛ baa tre
         Ararat na so. 5 Ndoŋ nɛ k daa yil nɛ nchu na bee gberge loŋ n ya fo kufɔl kudusopo to. Kufɔl kudusopo
         na to be kachɛ juŋkparso na nɛ kebee na be awɔltoana lar efuli.6 Abee na be awɔltoana ka lar efuli na be nchɛ adena be kaman nɛ Nowa bugi tokuro mo
         nɛ e daŋ lɔŋɛ n wɔtɔ kuloŋgboŋ na to na 7 nseŋ lara nyiŋgbeŋ ashi kuloŋgboŋ na to n lɛ kowu nɛ k baa wɔtɔ a lɛa a lɛa a jo saŋɛ
         nɛ nchu na kikɛ nyam beeŋ feeto kasawule so kuraa. 8 Kumo be kaman nɛ e lara keli malɛ n lɛ to nɛ e keni nchu na loge kasawule so a. 9 Ama keli na daa maŋ nya kaplɛkama nɛ k jɔŋɛ ŋkpal nchu na ka daŋ kraa wɔ kasawule
         so kikɛ so, amoso keli na daŋ naŋ bɛta nna m ba Nowa kutɔ ashi kuloŋgboŋ na to. Nɛ
         Nowa teŋi enɔ m pɛ keli na n wɔtɔ kuloŋgboŋ na to. 10 Kede be kaman nɛ e naŋ jo bɔkwe koŋwule pɔɛŋ nseŋ naŋ lara keli na kuloŋgboŋ na to
         n lɛ kowu. 11 Kumo be kase ka ya ka fo nɛ keli na bɛta m ba nɛ kedibi nɛ baa tre Ɔlif na be kefantaŋ
         popɔrbi fɛa kumo be kɔnɔ. Ndoŋ nna nɛ Nowa pin fanɛ nchu na kraa feeto nna. 12 Nɛ e naŋ jo bɔkwe koŋwule nseŋ naŋ lara keli na kuloŋgboŋ na to n lɛ kowu. Kede bre
         to, keli na maŋ naŋ bɛta m ba.13 Nowa be nfɛ alfa ashe nɛ kako be kufɔl be kachɛ juŋkparso ka ya ka fo nɛ nchu nɛ a
         daa wɔ kasawule so na kikɛ loge nyam. Ndoŋ nna nɛ Nowa gboŋi kuloŋgboŋ na be buuso
         na kumo so nseŋ wu fanɛ kasawule fara a wɔl. 14 Kufɔl nyɔsopo na ka ya fo nchɛ adunyɔ nɛ ashunu nɛ kasawule na kikɛ wɔl nyam.15 Ndoŋ nna nɛ Ebɔrɛ kaŋɛ Nowa le: 16 “To, naniere fo nɛ fo eche nɛ fo bibinyɛn na nɛ bumo be becheana e lar kuloŋgboŋ na
         to. 17 Shin nɛ asɔ futeso nɛ a wɔ kuloŋgboŋ na to kikɛ e lar. Shin nɛ mbuibiana na nɛ asɔbɔyaana
         na nɛ asɔ gbeyesoana na kikɛ nyam e lar, saŋɛ na so amo kikɛ beeŋ baa wɔ kasawule
         so a kurge n wora keshi n salga.” 18 Ebɔrɛ ka kaŋɛ loŋ na nɛ Nowa nɛ mbe eche nɛ mbe bibinyɛn na nɛ bumo be beche na lar
         kuloŋgboŋ na to. 19 Kumo be kaman nɛ asɔbɔya na kikɛ nɛ asɔ gbeyesoana na kikɛ nɛ mbuibiana na kikɛ nɛ
         asɔ kama nɛ a na kasawule so na kikɛ lar kuloŋgboŋ na to. Asɔ na be kekama malɛ nɛ
         kumo be yiri e daa la.20 Ndoŋ nna nɛ Nowa gbare ajembu n deŋi abar so nseŋ pɛ m pɛ asɔbɔya nɛ a maŋ kɔ eyurpi
         n daga keta n lara sarga na be ako nɛ mbuibi nɛ a maŋ kɔ eyurpi n daga keta n lara
         sarga na be ako m mɔ n deŋi ajembu na so n chɔɔ n lara sarga n sa Ebɔrɛ. 21 Enyɛnpe na ka nu sarga na be efɛa belbelso na nɛ e kaŋɛ mbe kumu le: “N nyi fanɛ dimɛdi
         be kebia to kikɛ mbe nfɛra fɛso lubi, ama m maaŋ naŋ kpal dimɛdi so n sho kasawule
         ere kɔnɔ kikɛ. Ma alɛ maaŋ naŋ mur asɔ futeso fanɛ kananɛ n wora ere kikɛ.22 Yili jemanɛ ere n ya fo saŋɛ nɛ durnya beeŋ koso nakasɔdu nɛ kasɔteŋi be saŋɛ beeŋ baa wɔtɔnɛ awo nɛ kebleŋ be saŋɛ e baa wɔtɔnɛ ketarso nɛ kechaliso e baa wɔtɔnɛ kapa nɛ kanyɛ e baa wɔtɔ.”

Nowa nɛ Ebɔrɛ be kɔnɔkoŋwule be ŋkre be asheŋ91 Ndoŋ nna nɛ Ebɔrɛ nɛfa Nowa nɛ mbe mbia na nseŋ kaŋɛ bumo le: “Men kurge n wora keshi
         n sɔ kasawule so kikɛ. 2 Asɔbɔyaana kikɛ nɛ mbuibiana kikɛ nɛ asɔ gbeyesoana kikɛ nɛ ekɔrɔtɔana kikɛ beeŋ baa
         ŋana menyi nsaa ta kufu a shile menyi kutɔ. Ma alɛ ta amo kikɛ m bɔɔ menyi enɔ. 3 Kusɔ kama nɛ k kɔ ŋkpa beeŋ baa la kusɔ jiso a sa menyi. Kananɛ n daŋ ta asɔ duuso
         kikɛ n sa menyi na, loŋ koŋwule na nɛ naniere mee ta kusɔ kama nyam nɛ k kɔ ŋkpa a
         sa menyi.4 Ama men sa maŋ kaŋ we eblaŋ kama nɛ kumo be ŋklaŋ maŋ lar kumo to, ŋkpal manɛ so,
         ŋklaŋ na to nɛ ŋkpa wɔ. 5 Esa kama nɛ e lara men be ŋkpaana ere k baŋ fuli nna fanɛ ma alɛ beeŋ bishi amodoŋwura
         na kumo be kuwule. Nɛ kusɔbɔya malɛ e lara dimɛdi be ŋkpa, meeŋ bishi kumo kuwule.
         Nɛ dimɛdi malɛ e lara mo barkasa be ŋkpa, meeŋ bishi mo mo barkasa dimɛdi na be ŋkpa
         na be kelara be kuwule.6 Esa kama nɛ e mɔ dimɛdi,baaŋ mɔ amodoŋwura gba n tal to,ŋkpal manɛ so, Ebɔrɛ pɔr dimɛdi nnafanɛ mbe kaduli.7 Menyi ere e baa kurge n wora keshi n ti so n salga to n sɔ kasawule ere so kikɛ.”8 Kede be kaman nɛ Ebɔrɛ naŋ kaŋɛ Nowa nɛ mbe bibinyɛnana na le: 9 “Yili kabre a yɔ, mee nase kɔnɔ nna a sa menyi nɛ men be kanaŋ to ebi 10 nɛ kusɔ futeso kama nɛ menyi nɛ kumo daa wɔ kuloŋgboŋ na to na, fanɛ mbuibiana nɛ
         asɔbelasoana nɛ kupuŋ to be asɔbɔyaana nɛ asɔ futeso kama nɛ menyi nɛ amo daŋ shi
         kuloŋgboŋ na to n lar a wɔ durnya to na kikɛ. 11 Ma nɛ menyi be kɔnɔkoŋwule be ŋkre nɛ mee nase a sa menyi nde, fanɛ m maaŋ naŋ ta
         nchu m mur durnya to be kusɔ futeso kikɛ. M maaŋ naŋ shin nɛ nchu e jija durnya ere
         kikɛ.”12 Kumo be kaman nɛ Ebɔrɛ kaŋɛ bumo le: “Kɔnɔ nɛ mee nase nɛ k baa wɔtɔ mbaanaayɔ n sa
         menyi nɛ asɔ futeso kama nɛ menyi nɛ amo wɔtɔ ere be tɔɔnɛ nde: 13 Mee ta ma kabɔrɛnyaŋgelambi nna a wɔtɔ awɔlpa to nɛ k baa la ma nɛ durnya kikɛ be
         kɔnɔkoŋwule be ŋkre na be kanyiŋi. 14 Saŋkama nɛ m baŋ shin nɛ bɔrɛwɔlpa deŋi nɛ kabɔrɛnyaŋgelambi lar awɔlpa na to, 15 meeŋ nyiŋi ma nɛ menyi nɛ asɔ futeso kikɛ be kɔnɔkoŋwule be ŋkre na. Kumo e la fanɛ
         m maaŋ naŋ shin nɛ nchu e bɔlɔ m mur kusɔ futeso kikɛ. 16 Saŋkama nɛ kabɔrɛnyaŋgelambi na lar awɔlpa to, meeŋ wu kumo nseŋ nyiŋi ma nɛ menyi
         nɛ asɔ futeso kikɛ be kɔnɔkoŋwule be ŋkre na.”17 Ebɔrɛ ka malga asheŋ ere kikɛ na nɛ e kaŋɛ Nowa le: “Ma nɛ durnya to be kusɔ futeso
         kikɛ be kɔnɔkoŋwule be ŋkre na be tɔɔnɛ nna na.”Nowa nɛ mbe kanaŋ to ebi be asheŋ18 Nowa be bibinyɛnsobi nɛ mo nɛ bumo daŋ shi kuloŋgboŋ na to n lar na e daa la Shɛm
         nɛ Ham nɛ Jafɛf. [Ham pibi e daa la Keenan.] 19 To, Nowa be bibinyɛn asa na nna na. Bumo alɛ to nɛ basa nɛ b wɔ durnya ere to kikɛ
         shi.20 Nowa e daa la edɔpo nɛ e fara a dɔ asɔrso nɛ baa ta a wora nsa nɛ baa tre wain na.
         21 Asɔrso na ka ba bel nɛ b ta amo n wora nsa nɛ Nowa nuu amo be ako m boo nseŋ delge
         so a dese mbe wajɛbu to. 22 Ndoŋ nna nɛ Ham nɛ e daa la Keenan mo tuto na ya wu mo tuto nɛ e dese eyurkpaŋ nɛ
         e lar n ya kaŋɛ mo daana benyɔ na. 23 Ndoŋ nna nɛ mo daana Shɛm nɛ Jafɛf ta wajɛ m parga to n deŋi bumo be abatimu so nseŋ
         laŋɛ kaman loŋ n ta kumo n ya buu bumo tuto so. B daŋ pal kaman nna n ya wora loŋ,
         saŋɛ na so b maaŋ wu bumo tuto be eyurkpaŋ.24 Nowa be nsa na ka lar mo to nɛ e pin kusɔ nɛ mbe bibinyɛn asa na to be ekekarso na
         wora mo na nseŋ kaŋɛ le:25 “Kɔnɔsho e baa wɔ Keenan so.E beeŋ baa la mo daana be kenya.”26 E ka sho Keenan kɔnɔ n loge na nɛ e kaŋɛ le:“Shɛm bre, nɛfa e baa wɔ Enyɛnpe nɛ e la Shɛm be Ebɔrɛ na so.Keenan beeŋ ba ki Shɛm be kenya.27 Ebɔrɛ beeŋ shin nɛ Jafɛfbe kasawule e kpalga to n ti so,nɛ mo nanabiananɛ Shɛm e ba kaa wɔabar be ewajɛbu to kɔnɔkoŋwuleso.Ama Keenan bre beeŋ ba ki Jafɛf be kenya.”28 Nchu na ka daŋ ji kasawule na be kaman, Nowa daŋ naŋ ji nfɛ alfa asa nɛ adunu nna
         pɔɛŋ nseŋ wu. 29 Nfɛ nɛ Nowa daŋ ji durnya to kikɛ nseŋ wu daa wɔ nfɛ alfa akpanu nɛ adunu.

Nowa be kanaŋ to ebi be asheŋ101 Kananɛ Nowa be mbia Shɛm nɛ Ham nɛ Jafɛf be mbiaana be nnaŋ nite nde. Nchu ka daŋ
         ji durnya na be kaman pɔɛŋ nɛ Nowa be bibinyɛn na daŋ nya bibinyɛnana.Basa nɛ b daŋ lar Jafɛf be kanaŋ to be asheŋ2 Jafɛf be bibinyɛn e daa la Gomɛr nɛ Magɔg nɛ Madai nɛ Javan nɛ Tubal nɛ Meshɛk nɛ
         Tiras.3 Gomɛr malɛ be bibinyɛn e daa la Ashkenaz nɛ Raifat nɛ Togaama.4 Javan malɛ be bibinyɛn e daa la Elaisha nɛ Taashish nɛ Kitebi nɛ Rodanebi. 5 Basa nɛ b daŋ n chena n chena teku be kɔnɔ na daŋ shi le be basa ere to nna. Bumo
         be ekama malɛ nɛ mbe kanaŋ e daa la nɛ bumo be ŋgbarana kɔr abar to.Basa nɛ b daŋ lar Ham be kanaŋ to be asheŋ6 Ham malɛ be mbia e daa la Kush nɛ Misraim nɛ Put nɛ Keenan.7 Kush malɛ be bibinyɛn e daa la Seba nɛ Havila nɛ Sabta nɛ Raama nɛ Sabteka. Raama
         malɛ be bibinyɛn e daa la Sheba nɛ Dedan.8 Kush be kebia ko gba e daa la Nimrɔd nɛ e daŋ ŋ ki durnya kikɛ to be ekɔpo gboŋ na.
         9 E daa la ekpampogboŋ nna Enyɛnpetale Ebɔrɛ na be anishito, amoso nɛ b daa kaŋɛ le
         na: “Baa la ekpampogboŋ Enyɛnpetale Ebɔrɛ be anishito fanɛ Nimrod.” 10 Mbe efuli e daa la Babilɔn nɛ Erɛk nɛ Akad nɛ Kalne be nde nɛ a wɔ Babilɔn be efuli
         so na. 11 E ka lar kasawule na so nɛ e yɔ Asiriya be kasawule so n ya fara Ninɛve nɛ Rehobɔt
         nɛ Ir nɛ Kala be nde. 12 Kumo nɛ k daŋ naŋ ti so e daa la kade lempo nɛ baa tre Rezin nɛ k daa wɔ Ninɛve nɛ
         Kala be kefɛato na.13 Basa nɛ baa tre Ludebi nɛ Anamebi nɛ Lehabebi nɛ Naftuebi na kikɛ daŋ shi Misraim
         nna. 14 Misraim koŋwule na to nɛ basa nɛ baa tre Patrɔsebi nɛ Kasluhebi nɛ Kaftorebi na gba
         daŋ shi. Filistiebi shi Kasluhe be basa na to nna.15 Keenan be wurkoŋ e daa la Sidɔn. Keenan koŋwule na be mbia na to nɛ Hitebi 16 nɛ Jebusiebi nɛ Amɔriebi nɛ Gɛgashebi 17 nɛ Hivebi nɛ Aakebi nɛ Sinebi 18 nɛ Aavadebi nɛ Zimarebi nɛ Hamafebi kikɛ daŋ shi.Ndoŋ nna nɛ Keenan be kanaŋ to be basa pesaŋ to n sɔ kaplɛkama. 19 B yili Sidɔn n sɔ Gerar be kaba so loŋ n ya fo Gaaza nseŋ naŋ yili ndoŋ malɛ n sɔ
         Sodɔm nɛ Gomɔra nɛ Adma nɛ Zeboyim be kaba so loŋ n ya fo Lasha.20 Kananɛ Ham malɛ be kanaŋ to be asheŋ daŋ nite nde. Bumo to be kanaŋ kama nɛ kumo be
         ŋgbar, kekama malɛ nɛ kumo be kasawule nɛ efuli.Basa nɛ b shi Shɛm be kanaŋ to be asheŋ21 Shɛm nɛ e daa la Jafɛf mo sipo na e la Hibruwebi kikɛ bumo nananyɛn.22 Shɛm be bibinyɛnana nɛ b daa la Elam nɛ Ashuur nɛ Aafaksad nɛ Lud nɛ Mɛsopoteemia
         na be atre e daŋ ba ki bumo be nnaŋ to ebi be atre.23 Mɛsopoteemia be bibinyɛnana e daa la Uz nɛ Huul nɛ Geter nɛ Meshɛk.24 Aafaksad pibinyɛn e daa la Shela nɛ mo alɛ pibinyɛn daa la Eber.25 Bibinyɛn anyɔ nɛ Eber daa kɔ. B daa tre eko Pɛlɛg, ŋkpal manɛ so, saŋɛ nɛ b daŋ kurge
         mo na, durnya to ebi daŋ barga to nna. Pɛlɛg mo sipo nɛ b daa tre Jɔktan.26 Jɔktan be bibinyɛn e daa la Almodad nɛ Shelef nɛ Hazarmavɛf nɛ Jera 27 nɛ Hadoram nɛ Uzal nɛ Dikla 28 nɛ Obal nɛ Abimaɛl nɛ Sheba 29 nɛ Ɔfir nɛ Havila nɛ Jobaab. Bede kikɛ nyam daa la Jɔktan be mbia nna.30 Kakpa nɛ b daa wɔ na daŋ yili Mɛsha nna n dese loŋ n ya fo Sefar nɛ k wɔ epeŋipetekpa
         be abee to be efuli so na.31 To, Shɛm be kanaŋ to ebi be kananɛ b lar nna na. Ekama nɛ mbe kanaŋ nɛ mbe ŋgbar nɛ
         mbe kasawule nɛ mbe efuli.32 To, kananɛ Nowa be bibinyɛn nɛ bumo be kanaŋ to ebi lar n daa wɔ bumo be efuliana
         so nna na. Nchu ka ji durnya na be kaman Nowa be kaman to ebi ere e salga to n fara
         nde nɛ a ki efuliana durnya to.

Babel be ketempreŋ jeŋgreŋ na be asheŋ111 To, sososo na, durnya to be basa kikɛ daa kɔ ŋgbar koŋwule nna nsaa malga kamalga
         koŋwule. 2 Basa daŋ sɔ epeŋipetekpa nna a yɔ nseŋ ya tu kaboŋ fultoso ko ashi Babilɔn be efuli
         so n ta ndoŋ ŋ ki bumo be kade.3 Kumo be kaman nɛ b kaŋɛ abar: “Men shin nɛ an kuya ebirkesi n ta amo n tɔ edɛ to nɛ
         a ki kpakpa.” Amoso ebirkesi nɛ b daa ta a pɔr, mannɛ ajembu, nsaa ta kootal a pɛ
         amo a mata abar. 4 Kede be kaman nɛ b kaŋɛ le: “Naniere bre men shin nɛ an pɔr kadegboŋ n sa anyi be
         amu nseŋ pɔr ketempreŋ jeŋgreŋ n ya chute awɔlpa, saŋɛ na so, anyi be ketre beeŋ dii
         nɛ anyi maaŋ naŋ pesaŋ to a wɔ kasawule so kikɛ.”5 Ndoŋ nna nɛ Enyɛnpe Ebɔrɛ ba wu kadegboŋ na nɛ ketempreŋ jeŋgreŋ nɛ basa na daa pɔr
         na 6 nseŋ kaŋɛ le: “Ŋkpal basa ere ka la basa koŋwule a gbar ŋgbar koŋwule nseŋ fara a
         wora kusɔ nɛ baa wora ere, kumo ere kusɔ kama nɛ baa fɛ kewora, baaŋ tiŋ n wora kumo.
         7 Amoso men shin nɛ an yɔ n ya wea bumo be ŋgbar na to, saŋɛ na so b maaŋ naa nu abar
         be ŋgbar.”8 Loŋ nɛ Enyɛnpe Ebɔrɛ na daŋ wora n shin nɛ b pesaŋ to n sɔ kasawule so kikɛ nseŋ yige
         kadegboŋ na nɛ ketempreŋ jeŋgreŋ nɛ b daa pɔr na be kepɔr. 9 Loŋ be kade na nɛ b daa tre Babilɔn, ŋkpal manɛ so, ndoŋ nɛ Enyɛnpe Ebɔrɛ na daŋ wea
         basa kikɛ be ŋgbar to nseŋ pesaŋ bumo to nɛ b sɔ kasawule so kikɛ.Shɛm be kanaŋ to ebi be asheŋ10 Kananɛ Shɛm be kanaŋ to ebi be asheŋ nite nde.Nchugboŋ nɛ a daŋ ji durnya na be nfɛ anyɔ be kaman nɛ Shɛm nya nfɛ kalfa. Amoafɛ
         malɛ nɛ mo nɛ mbe eche kurge ebinyɛn n nase mo Aafaksad. 11 B ka kurge Aafaksad be kaman Shɛm daŋ naŋ ji nfɛ alfa anu durnya to nna. Loŋ be jemanɛ
         na so nɛ e nya bibinyɛn nɛ bibiche n ti so pɔɛŋ nseŋ wu.12 Aafaksad malɛ ka ji nfɛ adesa nɛ anu nɛ mo alɛ gba nɛ mbe eche kurge Shɛla. 13 B ka kurge Shɛla be kaman Aafaksad daŋ naŋ ji nfɛ alfa ana nɛ asa durnya to nna. Loŋ
         be jemanɛ na so nɛ e nya bibinyɛn nɛ bibiche n ti so pɔɛŋ nseŋ wu.14 Shɛla malɛ ka ji nfɛ adesa nɛ mo alɛ nɛ mbe eche kurge Eber. 15 B ka kurge Eber be kaman nɛ Shɛla naŋ ji nfe alfa ana nɛ asa durnya to. Loŋ be jemanɛ
         na so nɛ e nya bibinyɛnsobi nɛ bibiche n ti so pɔɛŋ nseŋ wu.16 Eber malɛ ka ji nfɛ adesa nɛ ana nɛ mo nɛ mbe eche kurge Pɛlɛg. 17 B ka kurge Pɛlɛg be kaman Eber daŋ naŋ ji nfɛ alfa ana nɛ adesa durnya to nna. Loŋ
         be jemanɛ na so nɛ e nya bibinyɛnsobi nɛ bibiche n ti so pɔɛŋ nseŋ wu.18 Pɛlɛg malɛ ka ji nfɛ adesa nɛ mo nɛ mbe eche kurge Rehu. 19 Rehu be kaman nɛ Pɛlɛg naŋ ji nfɛ alfa anyɔ nɛ akpanu durnya to. Loŋ be jemanɛ na
         so nɛ e nya bibinyɛnsobi nɛ bibiche n ti so pɔɛŋ nseŋ wu.20 Rehu ka ji nfɛ adesa nɛ anyɔ nɛ mo nɛ mbe eche kurge Zeruk. 21 B ka kurge Zeruk be kaman Rehu daŋ naŋ ji nfɛ alfa anyɔ nɛ ashunu durnya to nna. Loŋ
         be jemanɛ na so nɛ e nya bibinyɛnsobi nɛ bibiche n ti so pɔɛŋ nseŋ wu.22 Zeruk malɛ ka ji nfɛ adesa nɛ mo nɛ mbe eche kurge Nahɔɔ. 23 B ka kurge Nahɔɔ be kaman Zeruk daŋ naŋ ji nfɛ alfa anyɔ durnya to nna. Loŋ be jemanɛ
         na so nɛ e nya bibinyɛnsobi nɛ bibiche n ti so pɔɛŋ nseŋ wu.24 Nahɔɔ malɛ ka ji nfɛ adunyɔ nɛ akpanu nɛ mo nɛ mbe eche kurge Tɛra. 25 B ka kurge Tɛra be kaman Nahɔɔ daŋ naŋ ji nfɛ kalfa nɛ kuduakpanu durnya to nna. Loŋ
         be jemanɛ na so nɛ e nya bibinyɛnsobi nɛ bibiche n ti so pɔɛŋ nseŋ wu.26 Ndoŋ nna nɛ Tɛra malɛ ji nfɛ adushunu nɛ mo alɛ nɛ mbe eche kurge Eebram nɛ Nahɔɔ
         nɛ Haran.27 Tɛra be kanaŋ to ebi nde.Tɛra be mbia e daa la Eebram nɛ Nahɔɔ nɛ Haran. Haran e daŋ koso ŋ kurge Lɔt. 28 Haran daŋ wu mbe kade to gbagba nna, ndoŋ nɛ baa tre Ur ashi Babilɔnia na. Kumo be
         saŋɛ nɛ mo tuto Tɛra bre kraa wɔtɔ. 29 Eebram nɛ Nahɔɔ gba daŋ ta beche nna. Eebram be eche be ketre e daa la Sɛɛrai nɛ Nahɔɔ
         malɛ peya daa ji Milka. Milka nɛ Iska kikɛ bumo tuto e daa la Haran. 30 Sɛɛrai malɛ daa maa kurge, e daa la egbentepo nna.31 Nɛ Tɛra keta mo pibinyɛn Eebram nɛ mo nanabi Lɔt nɛ e daa la Haran pibinyɛn na nɛ
         mo shache Sɛɛrai, Eebram be eche, n ti mbe kumu so nɛ b lar Ur ashi Babilɔnia n yɔ
         Keenan be kasawule so. B ka bee yɔ Keenan n ya fo Haran nɛ b chena ndoŋ.32 Tɛra daŋ ji nfɛ alfa anyɔ nɛ anu durnya ere to nna pɔɛŋ nseŋ wu ashi Haran.
         
            

         
      

   
      
         12
Ebɔrɛ ka tre Eebram be asheŋ121 Kachako nɛ Enyɛnpetale na kaŋɛ Eebram: “Lar fo efuli so nɛ fo basa to nɛ fo tuto be
         kowu to nseŋ yɔ kasawule nɛ mee sha keŋini fo ere so.2 Meeŋ shin nɛ fo ki kanaŋgboŋwura nsaa kɔ efuligboŋ.Meeŋ nɛfa fon shin nɛ fo ketre e dii,nɛ fo ki nɛfa n sa basa kikɛ.3 Bekama malɛ nɛ b nɛfa fo,ma alɛ gba beeŋ nɛfa bumo.Ama ekama nɛ e sho fo kɔnɔ,ma alɛ gba beeŋ sho amodoŋwura kɔnɔ.Fo so nɛ meeŋ bɔla n nɛfa durnya to ebi kikɛ.”4 Eebram be nfɛ adushunu nɛ anu be saŋɛ nɛ e lar Haran to, fanɛ kananɛ Enyɛnpe Ebɔrɛ
         kaŋɛ mo fanɛ e wora na. Nɛ Lɔt gba tu mo n yɔ. 5 Eebram daŋ keta mbe eche Sɛɛrai nɛ mo sipo pibi Lɔt nna n ta bumo kikɛ be kanya nɛ
         basa nɛ b daŋ nya ashi Haran be kasawule so na kikɛ nyam m pɛ Keenan be ekpa a yɔ
         ndoŋ.6 B ka ya fo Keenan nɛ Eebram nite ŋ kulti kasawule na so hale n ya fo More be kedibigboŋ
         na ase, ashi Shɛkɛm. Kumo be saŋɛ malɛ nɛ Keenanebi kraa tase kasawule na so. 7 Ndoŋ nɛ Enyɛnpe na lar Eebram so ŋ kaŋɛ mo: “Meeŋ ta kasawule ere n sa fo kanaŋ to
         ebi.” Kumo be kaman nɛ Eebram yuu bɔrɛsure ndoŋ n lara sarga n sa Enyɛnpe Ebɔrɛ nɛ
         e lar mo so ndoŋ na.8 Kumo be kaman nɛ e yɔ abee nɛ a wɔ Bɛtɛl be epeŋipetekpa be kaba so na n ya yuu mbe
         ewajɛbu Bɛtɛl nɛ Ai be kefɛato. Ndoŋ nɛ Eebram naŋ yuu bɔrɛsure m bunyaŋ Enyɛnpe na
         pɔɛŋ 9 nseŋ naŋ pɛ mbe enite na to be ekpa loŋ a yɔ keshishɛrsawule nɛ baa tre Negɛf na be
         kaba so.Eebram ka yɔ Ijipt be asheŋ10 Jemanɛ ko nɛ akoŋ tɔr Keenan be kasawule so nɛ Eebram yɔ Ijipt be efuli so nɛ e ya
         ji nchɛnnyɔ, ŋkpal akoŋ na ka daŋ sɔ Keenan be kasawule so kikɛ na so. 11 Mo nɛ mbe eche Sɛɛrai ka ta loŋ n ya kaa taga to Ijipt nɛ e kaŋɛ mo le: “Sɛɛrai, n
         nyi fo ka walɛ kebita ga. 12 Amoso Ijiptebi ere baŋ wu fo, baaŋ kaŋɛ fanɛ ma eche e la fo, nseŋ kpal loŋ so m mɔ
         ma ŋ ka fo. 13 Amoso, an ka yɔ ndoŋ fo kaŋɛ bumo fanɛ fo la n sipoche nna, saŋɛ na so baaŋ kpal fo
         so n yige ma nseŋ keni ma so nɛnɛ.”14 Kashenteŋto malɛ, Eebram nɛ Sɛɛrai ka luri Ijipt nɛ Ijiptebi na wu fanɛ Sɛɛrai walɛ
         kebita pasaa. 15 Amoso Ijipt be ewura nɛ baa tre Fɛɛro na be benimu ko ka wu Sɛɛrai nɛ b ya kaŋɛ Fɛɛro
         mbe kebita be asheŋ. Kumo be kaman nɛ b ba keta Sɛɛrai n yɔ Fɛɛro be laŋ to. 16 Ŋkpal Sɛɛrai so, ewura Fɛɛro daŋ keni Eebram so nna nɛnɛ nseŋ daŋ sa mo mbolpɔ nɛ
         ana nɛ ekurma nyɛnso nɛ becheso nɛ anya nyɛnso nɛ becheso n ta enyɔma n ti so.17 Ama ŋkpal ewura Fɛɛro ka daŋ sɔ Eebram be eche Sɛɛrai na so, Enyɛnpetale na daŋ shin
         nna nɛ alɔ lubi tɔr mo nɛ mbe basa nɛ b wɔ mbe laŋ to so. 18 Ndoŋ nna nɛ ewura na shuŋi nɛ b ya tre Eebram m ba nɛ e bishi mo: “Manɛ e ba nɛ fo
         wora ma loŋ? Nuso nɛ a ji nɛ fo maŋ kaŋɛ ma fanɛ Sɛɛrai la fo eche nna? 19 Manɛ so nɛ fo kaŋɛ fanɛ e la fo sipoche nna nseŋ shin nɛ n ta mo fanɛ ma eche? To,
         fo eche nde. Keta fo kusɔ a yɔ.” 20 Ndoŋ nna nɛ ewura Fɛɛro lara basa ŋ kaŋɛ bumo fanɛ b keta Eebram nɛ mbe eche nɛ asɔ
         nɛ b kɔ na kikɛ n lar kasawule na so.

Eebram nɛ Lɔt ka barga abar be asheŋ131 B ka lar Ijipt na be kaman nɛ Eebram ta mbe eche nɛ mbe asɔ nɛ e kɔ kikɛ m bɛta n
         yɔ keshishɛrsawule nɛ baa tre Negɛf na so nɛ Lɔt naŋ tu mo n yɔ ndoŋ gba. 2 Eebram daa la damawura nna kashenteŋto nseŋ daa kɔ mbolpɔ nɛ mboe nɛ ana nɛ shuwa
         nɛ gbiti.3 K maŋ chɛr nɛ Eebram naŋ lar ndoŋ a na a kilgi to hale n ya kaa taga to Bɛtɛl. E ka
         fo Ai nɛ Bɛtɛl be kefɛato, kakpa nɛ e daŋ yuu mbe ewajɛbu na 4 nɛ kakpa nɛ e daŋ yuu bɔrɛsure na, nɛ e naŋ bunyaŋ Enyɛnpe Ebɔrɛ be ketre.5 Lɔt gba daŋ keta mbe mbolpɔ nɛ mboe nɛ ana nɛ mbe kanaŋ nna n tu Eebram n yɔ. 6 Kasawule na malɛ be asɔbɔya be ejikpa daa maŋ shi nɛ bumo benyɔ kikɛ e tiŋ n chena
         abar so kaboŋ koŋwule, ŋkpal manɛ so, bumo be asɔbɔya daa shi ga. 7 Kumo be kaman Keenanebi na nɛ Pɛrizebi na gba daa wɔ kasawule na so nna n ti so. Amoso
         kolu daŋ tɔr Eebram nɛ Lɔt be asɔbɔyakpapoana so nna ŋkpal asɔbɔya be ejikpa so.8 Ndoŋ nna nɛ Eebram kaŋɛ Lɔt le: “An la basa koŋwule nna, k maŋ daga kamalga ka wɔ
         ma nɛ fo be nferinto ŋko fo basa nɛ ma basa ka bee bile ŋkpal kasawule so. 9 Mannɛ kasawule e dese ere a? Amoso shin nɛ an barga to n chena. Nɛ fo yɔ benaso, ma
         alɛ beeŋ yɔ jisoso nɛ fo alɛ naŋ yɔ jiso so, ma alɛ beeŋ yɔ benaso.”10 Nɛ Lɔt maŋ mbe kumu so ŋ keni n wu Jɔɔdan be ketaŋɛ ka dese n ya fo Zowar, a kɔ nchu
         nseŋ daa du fanɛ Enyɛnpe Ebɔrɛ be kudɔbi nɛ baa tre Iden na, ŋko Ijipt be kasawule.
         [Ade kikɛ daŋ wora nna pɔɛŋ nɛ Enyɛnpe mur Sodɔm nɛ Gomɔra be ndegboŋ na.] 11 Eebram ka daŋ kaŋɛ loŋ na nɛ Lɔt lara Jɔɔdan be ketaŋɛ na be kaba so kikɛ n sa mbe
         kumu nseŋ barga n ya chena epeŋipetekpa be kaba so.To, kananɛ bumo benyɔ na daŋ barga abar nna na: 12 Eebram daŋ chena Keenan be kasawule so nna nɛ Lɔt malɛ daŋ chena nde nɛ a wɔ Jɔɔdan
         be ketaŋɛ na be nferinto nseŋ yuu mbe ewajɛbu m mata Sodɔm. 13 Sodɔmebi malɛ daa la dalubiwuraana nna nseŋ daa wora alubi ga a gbiti Enyɛnpe Ebɔrɛ
         na.Eebram ka yɔ Hibrɔn be asheŋ14 Eebram nɛ Lɔt ka daŋ barga abar na be kaman nɛ Enyɛnpe Ebɔrɛ na kaŋɛ Eebram le: “Yili
         kaboŋ nɛ fo wɔ ere m maŋ fo kumu so ŋ keni ŋ kulti kakpa nɛ fo wɔ ere kikɛ. 15 Meeŋ ta kasawule nɛ fo wu ere kikɛ n sa fo nɛ fo kaman to ebi nɛ k baa la menyeya
         nna hale mbaanaayɔ. 16 Kumo be kaman, meeŋ shin nɛ fo kaman to ebi e wora keshi fanɛ kasawule so be shishɛr.
         Amoso nɛ esa baŋ tiŋ ŋ karga kasawule so be shishɛr, kumo ere e beeŋ tiŋ ŋ karga fo
         kaman to ebi gba. 17 Koso n nite kasawule na be nteŋ to nɛ mparto kikɛ, ŋkpal manɛ so, fo nɛ meeŋ ta kumo
         n sa.”18 Ndoŋ nna nɛ Eebram tia mbe wajɛbu ŋ kaa n ya chena m mata Mamre be ndibigboŋ na ashi
         Hibrɔn nseŋ yuu bɔrɛsure a bunyaŋ Enyɛnpe Ebɔrɛ.
         
            

         
      

   
      
         14
Eebram ka mɔlga Lɔt be asheŋ141 Jemanɛ nɛ Lɔt nɛ Eebram barga to nna nɛ Babilɔn be efuli so be ewura Amrafɛl nɛ Ɛlasa
         be ewura Ariɔk nɛ Ilam be ewura Kedɔrlawomer nɛ Goyiim be ewura Taidal kre kena m
         ba kɔ 2 Sodɔm be ewura Bɛra nɛ Gomɔra be ewura Birsha nɛ Adnab be ewura Shinab nɛ Zeboyim
         be ewura Shemeber nɛ Bela nɛ baa tre Zowar na be ewura na. 3 Bewura anu nɛ b ti bumo be atre kaman to ere daŋ wora kɔnɔkoŋwule nna m ba abar so
         ashi Sidim be ketaŋɛ to. [Ndoŋ nɛ baa tre nfɔl be teku na.] 4 Nfɛ kuduanyɔ nɛ b daŋ shuŋ ewura Kedɔrlawomer, ama kafɛ kuduasasopo to, nɛ b nyaŋɛ
         to ŋ kini fanɛ b maaŋ naŋ shuŋ mo. 5 Kafɛ kuduanasopo na to nɛ ewura Kedɔrlawomer nɛ bewura asa nɛ b daŋ ti mo so na nɛ
         bumo be benapo yɔ n ya kɔ m pɔɔ Refayebi nɛ b wɔ Ashterɔf Karnaya na nɛ Zuzebi ashi
         Ham nɛ Emiebi ashi Shaivaa Kiryatayim be kepreŋ so 6 nɛ Horebi ashi Edɔm be efuli so be abee to na so nseŋ bɛ bumo so n yɔ kufɔ n ya fo
         Ɛl Paran be kiyi na be ekar. 7 Kede be kaman nɛ b bɛta kaman m ba Ɛn Mishpat. (Kumo e la Kadɛsh na) Ndoŋ nna nɛ b
         naŋ ya kɔ n sɔ Amalɛkebi be nsawule kikɛ nseŋ naŋ kɔ m pɔɔ so Amɔriebi nɛ b daa wɔ
         Hazazɔn Tamaa na malɛ so.8 Ndoŋ nna nɛ Sodɔm nɛ Gomɔra nɛ Adma nɛ Zeboyim nɛ Bela, bumo e la Zowar na, be bewura
         malɛ keta bumo be benapo n lar m ba Sidim be ketaŋɛ na to 9 m ba kaa kɔ Ilam be bewura nɛ baa tre Kedɔrlawomer na nɛ Goyiim be ewura nɛ baa tre
         Taidal na nɛ Babilɔn be ewura nɛ baa tre Amrafɛl na nɛ Ɛlasa be ewura nɛ baa tre Ariɔk
         na kena nɛ k ki fanɛ bewura anu e daŋ kɔ bewura ana na. Bewura ana na be atre e daa
         la Kedɔrlawomer nɛ Taidal nɛ Amrafɛl nɛ Ariɔk. 10 Sidim be ketaŋɛ na malɛ to daa kɔ kootal be amaŋ chiŋgeliŋ nna, amoso Sodɔm nɛ Gomɔra
         be bewura na nɛ bumo be benapo ka daŋ shile a lar kena na to na nɛ bumo be beko tɔr
         amaŋ na be ako to nɛ bumo nɛ b ka na malɛ shile n yɔ abee ko to n ya ŋana. 11 Ndoŋ nna nɛ bewura ana na ya bela Sodɔm nɛ Gomɔra be asɔ nɛ ajibi kikɛ kuraa n choŋ.
         12 Eebram mo sipo pibi Lɔt malɛ daa wɔ Sodɔm nna, amoso b daŋ ta mo alɛ gba nɛ mbe asɔ
         nɛ e kɔ kikɛ nna n ti so n yɔ.13 Ama kanyɛn ko bre daŋ nya mbe kumu n shile nseŋ ya kaŋɛ Eebram, Hibruw be esa na,
         asheŋ nɛ a daŋ wora na kikɛ. Eebram malɛ daŋ chena m mata ndibigboŋ ko nɛ a daa la
         Amɔriebi be esa ko nɛ baa tre Mamre na peya. Mamre nɛ mo sipoana Ɛshkɔl nɛ Anɛr nɛ
         Eebram daŋ yili kumo nna fanɛ baaŋ baa chɛ abar to. 14 Eebram ka nu fanɛ b pɛ mo sipo pibi na nɛ e tre benapo nɛ b kurge mbe laŋ to kikɛ
         m ba shɛr. Bumo kikɛ daa wɔ basa alfa asa nɛ kuduaburwa, nɛ b ju m buu bewura ana
         na so hale n ya fo kade nɛ baa tre Dan na. 15 Ndoŋ nɛ e ya barga mbe benapo to ntuŋ ntuŋ so nɛ b kɔ bumo doŋana na kena kanyɛso
         m pɔɔ bumo so cheche nseŋ ju m bɛ bumo so loŋ n ya fo Hobab nɛ k daa wɔ Damaskɔs be
         kelargato be esoso be kaba so na. 16 Ndoŋ nɛ Eebram ya suge asɔ nɛ b daŋ ta na nseŋ bɛta mo sipo pibi Lɔt nɛ mbe asɔ nɛ
         ana nɛ beche nɛ basa pɔtɛ nɛ b daŋ ti so na kikɛ nyam m ba.Mɛlkizedɛk ka nɛfa Eebram be asheŋ17 Eebram ka daŋ ya kɔ m pɔɔ Kedɔrlawomer nɛ bewura nɛ b daŋ chɛ mo to a kɔ na so, nseŋ
         bɛta a ba na, nɛ Sodɔm be ewura daŋ ya shɛr mo to ashi Shave be Ketaŋɛ nɛ baa tre
         Bewura be Ketaŋɛ na to.18 Ndoŋ nna nɛ Mɛlkizedɛk nɛ e daa la Salɛm be ewura nseŋ naa la Ebɔrɛ Ewurgboŋ na be
         bɔrɛmatapo na, ta bodobodo nɛ nsa ko m bar Eebram 19 nseŋ nɛfa mo ŋ kaŋɛ:“Ebɔrɛ Ewurgboŋ nɛ e to esoso nɛ kasawule na e nɛfa fo Eebram.20 Kemaŋkura e baa la Ebɔrɛ Ewurgboŋnɛ e sa fo eleŋ nɛ fo kɔ m pɔɔ fo doŋana so na peya.”Nɛ Eebram sa Mɛlkizedɛk asɔ nɛ e ya nya kena na to na kikɛ be kudukudusopo.21 Ndoŋ nna nɛ Sodɔm be ewura malɛ kaŋɛ Eebram: “Ta asɔ na bre nseŋ laŋɛ ma basa kikɛ
         n sa ma.”22 Nɛ Eebram kaŋɛ: “M bɔ ntaŋ Enyɛnpe Ebɔrɛ Ewurgboŋ nɛ e to esoso nɛ kasawule na be
         anishito 23 fanɛ m maaŋ ta fo kusɔ kama, hale kajesebi ŋko kesebeta be kawɔlbi gba, saŋɛ na so
         fo maaŋ nya ŋ kaŋɛ le: ‘Ma e shin nɛ Eebram ki damawura.’ 24 Ŋ gbagba maaŋ ta fo shɛŋ ama kusɔ nɛ mbrantiɛ na ji kena na to na nawule. Ama shin
         nɛ n teriana Anɛr nɛ Eshkɔl nɛ Mamre e ta asɔ nɛ an bar na be ako.”

Ebɔrɛ nɛ Eebram be kɔnɔkoŋwule be ŋkre be asheŋ151 Ade kikɛ be kaman nɛ Eebram ku bɔrɛdare nseŋ nu Enyɛnpe Ebɔrɛ na ka kaŋɛ mo:“Eebram, sa maa lɔ kufu.Ma e la fo ekumpomeeŋ ka fo kukɔ gboŋgboŋi.”2 Nɛ Eebram kaŋɛ: “Enyɛnpe lela, ŋ ka baa maŋ kɔ mbia ere, manɛ be kelela nɛ fo kakɔka
         ere beeŋ wora ma? Damaskɔs be Eliaza ere e naaŋ ji ma kapetɛ na. 3 Fo maŋ sa ma mbia, amoso ma anya ere be eko e naaŋ ji ma kapetɛ na.”4 Ndoŋ nna nɛ Eebram naŋ nu Enyɛnpe Ebɔrɛ na ka naŋ malga mo kutɔ ŋ kaŋɛ: “Mannɛ fo
         kenya Eliaza e naaŋ ji fo kapetɛ. Fo gbagba pibinyɛn kurgeso e naaŋ ki fo asɔ be kumuwura.”
         5 Ndoŋ nna nɛ Enyɛnpe Ebɔrɛ shin nɛ Eebram lar kowu nɛ e kaŋɛ mo: “Keni esoso ŋ keni,
         feeŋ tiŋ ŋ karga achɛkpabi ere a? To, nɛ fo maaŋ tiŋ ŋ karga amo bre, kumo ere loŋ
         nɛ fo kanaŋ to ebi beeŋ ba kaa sa na.”6 Nɛ Eebram yirda Enyɛnpe be kamalga na. Nɛ Enyɛnpe na malɛ kpal loŋ so n nase kumo
         fanɛ e la esa nɛ e niŋi nna ashi mbe anishi to.7 Kede be kaman nɛ Enyɛnpe Ebɔrɛ na naŋ kaŋɛ mo le: “Ma e la Enyɛnpetale Ebɔrɛ nɛ e
         lara fo ashi Ur nɛ k wɔ Babilɔn be efuli so na nsaa shin nɛ n ta kasawule ere n sa
         fo nɛ k baa la feya.”8 Ndoŋ nna nɛ Eebram kaŋɛ: “Enyɛnpetale lela, manɛ e naaŋ baa la tɔɔnɛ fanɛ kasawule
         ere beeŋ baa la meya?”9 Kumo be kaman nɛ Enyɛnpe Ebɔrɛ na kaŋɛ mo: “Bar ma nache fɔlbi nɛ kaboelote nɛ kpakpa,
         nɛ b fo nfɛ asasa, n ta lepɔ nɛ keli fɔlbi gba n ti so.”10 Nɛ Eebram bar loŋ be asɔ na Ebɔrɛ be anishito nseŋ ku ŋ ku asɔbɔya na bre to anyɔnyɔ
         n ta kaba kama n nase m mata kumo barkasa kasawule. Ama e daa maŋ ku mbuibi na bre
         to. 11 Ndoŋ nna nɛ ejita ba kaa jɔŋɛ eblaŋ na so nɛ Eebram ju bumo.12 Saŋɛ nɛ epeŋi bee sha ketɔr na nɛ Eebram di m mel nɛ tentembiri plɔtɔ ba buu mo so.
         13 Kumo be kaman nɛ Enyɛnpe Ebɔrɛ kaŋɛ mo: “Eebram, baa nyi geeŋ fanɛ kachako fo kanaŋ
         to ebi beeŋ ki befɔ ashi kasawule nɛ b maŋ nyi so nseŋ ki anya ndoŋ nɛ b tɔrɔ bumo
         ga nfɛ alfa ana. 14 Ama meeŋ gberge loŋ be basa nɛ baaŋ ta bumo ŋ ki anya na kusoe. Kumo be kaman baaŋ
         lar ndoŋ nɛ kanya damta. 15 Ama fo ere beeŋ ji kasawule ere so n ya bel n fuli kumu nseŋ wu kagbenewushi be luwu
         nɛ b puli fo. 16 Fo kenanagbiramuli be jemanɛ to nɛ baaŋ naŋ bɛta m ba kasawule ere so. Loŋ be saŋɛ
         na nɛ Amɔriebi be alubi wora keshi ga nseŋ daga kasogberge.”17 Ade kikɛ be kaman epeŋi ka tɔr nɛ kaboŋ biri to nɛ kapuliya nɛ edishi bee lar kumo
         to nɛ kabulpi suseso ko ba choŋ n lar epul na to m ba bɔla eblaŋ na be nfɛato n choŋ.
         18 To, kumo be kachɛ na nɛ Enyɛnpe nɛ Eebram wora kɔnɔkoŋwule be ŋkre nɛ Enyɛnpe kaŋɛ
         mo: “Kɔnɔ nɛ mee nase a sa fo e la fanɛ meeŋ ta kasawule nɛ k yili lɔr nɛ k wɔ Ijipt
         be kasawule be ekar n ya fo lɔrgboŋ nɛ baa tre Yufreetes na kikɛ n sa fo kaman to
         ebi, 19 n ta Kenebi nɛ Kenizebi nɛ Kadmɔnebi 20 nɛ Hitebi nɛ Pɛrizebi nɛ Refayebi 21 nɛ Amɔriebi nɛ Keenanebi nɛ Girgasebi nɛ Jebusiebi be nsawule kikɛ n ti so.”

Heega nɛ Ishmaɛl be asheŋ161 Saŋɛ ere so kikɛ nɛ Eebram be eche Sɛɛrai daa maŋ naŋ kurge mbia n sa mo. Sɛɛrai malɛ
         daa kɔ Ijipt be kebita ko nɛ baa tre mo Heega. 2 Kachako nɛ Sɛɛrai kaŋɛ Eebram: “Keni, Enyɛnpe maŋ sa ma kakurge nna na, nɛ manɛ nna
         nɛ fo maaŋ tu ma kebita ere n di? Ashere e beeŋ kurge mbia n sa ma.”Ndoŋ nna nɛ Eebram shuli n sa Sɛɛrai. 3 Nɛ Sɛɛrai ta mbe Ijipt be kebita Heega na n sa Eebram fanɛ e ki mbe eche. Eebram daŋ
         chena Keenan beeŋ wora nfɛ kudu be kaman nna pɔɛŋ nɛ loŋ be kesheŋ na wora. 4 Ndoŋ nna nɛ Eebram nɛ Heega gama keche nɛ kenyɛn nɛ e di kedampo.Heega ka baŋ pin fanɛ e di kedampo na nɛ e nya kamoowu nseŋ daa maŋ naa keni Sɛɛrai
         a bɔlɔ kenishi. 5 Nɛ Sɛɛrai kaŋɛ Eebram: “Fo e shin nɛ Heega bee keni ma jiga na. Ma alɛ gbagba e ta
         mo n sa fo, ama yili saŋɛ nɛ e wu fanɛ e kɔ kedampo na kikɛ e maŋ naa tre ma ere shɛŋ.
         Enyɛnpe Ebɔrɛ na malɛ e naaŋ ji ma nɛ fo demu n wu emo nɛ e kɔ kashenteŋ, fo ŋko ma.”6 Ndoŋ nna nɛ Eebram kaŋɛ: “To, Heega la fo kebita nna, nsaa wɔ fo kaseto, amoso, wora
         mo kusɔ kama nɛ fee sha.” Ŋkpal loŋ so nɛ Sɛɛrai fara a wora Heega asheŋ nɛ a maŋ
         daga, nɛ e shile.7 Ndoŋ nna nɛ Enyɛnpe Ebɔrɛ be malaika ya tu Heega ketirbu ko ase ashi keshishɛrsawule
         ko so ashi Shur be ekpa to, 8 nseŋ bishi mo: “Heega, Sɛɛrai be kebita, nnɛ nɛ fo shi m ba nfe nɛ nnɛ malɛ nɛ fee
         yɔ?”Nɛ e kaŋɛ: “Mee shile ashi n chepe Sɛɛrai kutɔ nna.”9 Nɛ Enyɛnpe be malaika na kaŋɛ mo: “Bɛta n yɔ mo kutɔ n ya ka la mbe kebita.” 10 Enyɛnpe be malaika na ka kaŋɛ loŋ be kaman nɛ e naŋ kaŋɛ Heega le n ti so: “Meeŋ sa
         fo kanaŋ damta nɛ esa kikɛ maaŋ tiŋ ŋ karga bumo. 11 Feeŋ kurge ebinyɛn fo kedampo ere to nseŋ nase mo ketre Ishmaɛl, ŋkpal manɛ so, Enyɛnpe
         na nu fo awurfoŋ be kushu na. 12 Ama fo pibinyɛn na beeŋ ba ki fanɛ kurma nɛ k kpeŋ n luri kupuŋ to nna. Mo nɛ basa
         kikɛ beeŋ kɔ abar kena. Mo nɛ mo niopibiana beeŋ ba barga abar a wɔtɔ.”13 Ndoŋ nna nɛ Heega bishi mbe kumu le: “Ma alɛ e wu Ebɔrɛ nseŋ kraa wɔ ŋkpa to ere a?”
         Kumo be kaman nɛ e nase Enyɛnpe nɛ e daŋ malga mo kutɔ na ketre fanɛ “Ebɔrɛ nɛ e bee
         wu asheŋ.” 14 Amoso nɛ basa bee tre ketirbu nɛ Heega daa wɔ kumo ase nɛ k wɔ Kadɛsh nɛ Berɛd be
         nferinto na Beer Laha Roi na. Loŋ be ketirbu na malɛ kraa wɔtɔ hale nɛ mbre.15 Ade kikɛ be kaman nɛ Heega kurge ebinyɛn n sa Eebram nɛ e nase mbe ketre Ishmaɛl.
         16 Kumo be saŋɛ nɛ Eebram nya nfɛ aduburwa nɛ ashe.

Kɔnɔkoŋwule be ŋkre be katutuku171 Eebram be nfɛ adekpanu nɛ akpanu be saŋɛ nɛ Enyɛnpe lar mo so ŋ kaŋɛ mo le: “Ma e
         la Enyɛnpetale na. Wora ma kasonu a bɛ ma ekpaana so nsaa la esa nɛ e maŋ kɔ amoso
         basa be anishito. 2 Saŋɛ na so ma nɛ fo be kɔnɔkoŋwule be ŋkre fanɛ meeŋ shin nɛ fo kanaŋ to ebi e wora
         keshi ga na, beeŋ bɔlɔ so.”3 Ndoŋ nna nɛ Eebram gbir ŋ kurgi kumu n yuu. E ka wora loŋ na nɛ Ebɔrɛ kaŋɛ le: 4 “Ma kɔnɔkoŋwule be ŋkre nɛ k wɔ ma nɛ fo be kefɛato e la fanɛ, feeŋ ki efuli damtaana
         be basa bumo tuto. 5 Fo ketre malɛ maŋ naa la Eebram. K beeŋ ki Eebraham, ŋkpal manɛ so, n ta fo ŋ ki efuli
         damtaana be basa bumo tuto nna. 6 Meeŋ shin nɛ fo mbia e wora keshi nɛ efuli damtaana nɛ bewuraana e shi bumo to n lar.
         7 Meeŋ nase ma kɔnɔkoŋwule be ŋkre n sa fo nɛ fo kaman to ebi nɛ bumo alɛ be kaman to
         ebi mbaanaayɔ. Meeŋ baa la fo nɛ fo kaman to ebi kikɛ be Ebɔrɛ. 8 Ade kikɛ be kaman, meeŋ ta Keenan be kasawule mo nɛ men la befɔ ashi kumo so naniere
         ere n sa fo nɛ k ki fo nɛ fo kaman to ebi be kapetɛ mbaanaayɔ nɛ ma alɛ e baa la bumo
         be Ebɔrɛ.”9 Kumo be kaman nɛ Ebɔrɛ naŋ kaŋɛ Eebraham le: “A daga fanɛ fo ere nɛ fo kaman to ebi
         nɛ bumo alɛ be kaman to ebi kikɛ ka bɛ ma nɛ fo be kɔnɔkoŋwule be ŋkre ere so. 10 K daga fanɛ fo nɛ fo echefoso be kaman to ebi kikɛ e baa ku menyi to be benyɛn kikɛ
         atutu. 11 Men be katutuku na e naaŋ ki kɔnɔkoŋwule be ŋkre na be tɔɔnɛ a wɔ ma nɛ menyi be kefɛato.
         12 K daga fanɛ menyi to be ebinyɛn kama nɛ e ji nchɛmburwa ka ku kututu. Enyɛn kikɛ nɛ
         e shi menyi be kanaŋ to daga e ka ku kututu. 13 Ekama nɛ b kurge ashi menyi pe nɛ emo nɛ men ta menyi be amansherbi n tɔ efɔ kikɛ
         kutɔ gba daga fanɛ b ku mo kututu. Saŋɛ na so ma kɔnɔkoŋwule be ŋkre na be tɔɔnɛ beeŋ
         baa wɔ menyi be eyur so mbaanaayɔ. 14 Amoso enyɛn kama nɛ e maŋ ku kututu daga b ka lara mo ashi ma basa to, ŋkpal manɛ
         so, e maŋ bɛ ma kɔnɔkoŋwule be ŋkre be kɔnɔ naseso na so nna na.”15 Kede be kaman nɛ Ebɔrɛ naŋ kaŋɛ Eebraham le: “Sa maŋ kaŋ naa tre fo eche Sɛɛrai kikɛ.
         Yili kabre a yɔ mbe ketre beeŋ baa la Sɛɛra. 16 Meeŋ nɛfa mo nseŋ shin nɛ e kurge ebinyɛn n sa fo. Meeŋ nɛfa mo n shin nɛ mbe mbia
         e ki efuli damta be bewura.”17 Ndoŋ nna nɛ Eebraham gbir ŋ kurgi kumu n yuu nseŋ fara a mushe a fɛ le: “Enyɛn beeŋ
         tiŋ n fo nfɛ kalfa nseŋ naŋ tiŋ n nya mbia a? Sɛɛra malɛ beeŋ naŋ tiŋ ŋ kurge kebia
         saŋɛ nɛ e fo nfɛ adekpanu ere a?” 18 Le be nfɛra ere be kaman nɛ e kaŋɛ Ebɔrɛ le: “Manɛ nna nɛ fo maaŋ nɛfa Ishmaɛl nseŋ
         ta asɔ nɛ fo nase kɔnɔ fanɛ feeŋ sa ma na n sa mo.”19 Nɛ Ebɔrɛ kaŋɛ: “Ayai, loŋ maaŋ wora, fo eche Sɛɛra e naaŋ kurge ebinyɛn n sa fo nɛ
         fo nase mo ketre Aizek. Meeŋ shin nɛ ma kɔnɔkoŋwule be ŋkre na e baa wɔ mo ere nɛ
         mbe kaman to ebi so mbaanaayɔ. 20 N nu kusɔ nɛ fo kule a yɔ Ishmaɛl be kaplɛa so na, amoso meeŋ nɛfa mo alɛ gba nseŋ
         sa mo mbia damta nɛ kaman to ebi damta. Ade kikɛ be kaman e beeŋ ki bewurbi kuduanyɔ
         bumo tuto nɛ n shin nɛ mbe efuli e ki efuli lempo gboŋgboŋi. 21 Ama meeŋ shin nɛ ma kɔnɔkoŋwule be ŋkre na bre e baa wɔ fo pibinyɛn Aizek nɛ Sɛɛra
         beeŋ kurge kafɛ a ba saŋɛ ere so na so.” 22 Ebɔrɛ ka malga Eebraham kutɔ n loge nɛ e yɔ ŋ ka mo.23 Kumo be kachɛ na malɛ gbagba nɛ Eebraham wora kasonu n sa Ebɔrɛ nseŋ ku mo pibinyɛn
         Ishmaɛl nɛ benyɛn kama nɛ b kurge mbe laŋ to na kikɛ atutu n ta anya nɛ b daŋ kurge
         ashi mbe laŋ to nɛ bumo nɛ e tɔ n ti so. 24 Eebraham gba daŋ fo nfɛ adekpanu nɛ akpanu nna pɔɛŋ nseŋ ku kututu. 25 Nɛ mo pibinyɛn Ishmaɛl malɛ daa la nfɛ kuduasa. 26 Eebraham nɛ mo pibi Ishmaɛl kikɛ, kachɛ koŋwule nɛ b daŋ ku bumo. 27 Loŋ be kachɛ na gbagba nɛ b daŋ ku Eebraham be laŋ to be enyɛn kama, bumo nɛ b kurge
         mbe laŋ to nɛ bumo nɛ b daŋ tɔ na kikɛ.

Ebɔrɛ ka nase ebinyɛn be kɔnɔ n sa Eebraham be asheŋ181 Kachako nɛ Enyɛnpe na naŋ lar Eebraham so ashi Mamre be ndibigboŋ na ase. Loŋ be kachɛ
         na K daa la kapaso nna nɛ kaboŋ bel edɛ nɛ Eebraham tase mbe wajɛbu be kabuna to.
         2 Eebraham daa baŋ maŋ kumu so nna nɛ e keni nseŋ wu benyɛn asa ko kaa yil. E ka wu
         bumo, epul na to nɛ e shile n lar kowu n ya shɛr bumo to ŋ jɔŋɛ bumo ase 3 ŋ kaŋɛ: “Men maaŋ yili ma kutɔ gbrɛbi pɔɛŋ nsaa yɔ a? 4 Men shin nɛ b bar menyi nchu nɛ men fɔr menyi be aya so. Men chena kedibi ere be kifito
         a wushi 5 nɛ n fin kusɔ ko n sa menyi nɛ men ji nseŋ nya eleŋ n naa yɔ menyi be enite to. Men
         maŋkura ma nna so nɛ men ba ma pe na, amoso men shin nɛ n wora kusɔ ko n sa menyi
         nɛ men ji.”Ndoŋ nna nɛ b shuli so nseŋ kaŋɛ: “To, an nu.”6 Kumo be kaman nɛ Eebraham wora manaŋ n luri mbe wajɛbu to n ya kaŋɛ Sɛɛra le: “Jɔ
         fo nyifu lela na manaŋ kananɛ a beeŋ fo basa asa ere ŋ gbiti amo n wora bodobodo.”7 Eebraham ka malga loŋ n loge nɛ e shile n yɔ kenalu to n ya pɛ kena fɔlbi danso nɛ
         e maŋ naŋ shinto m ba sa mbe kenya nɛ e lɔŋɛ mo manaŋ. 8 Kumo be kaman nɛ e ta kenyipo ko nɛ wagashi n ti eblaŋ nɛ b daŋɛ na so n ya yili bumo
         be anishito nseŋ kilgi a yil bumo kutɔ kedibi na be kifito nɛ b ji ajibi na.9 B ka ji n loge nɛ b bishi mo le: “Nnɛ nɛ fo eche Sɛɛra wɔ?”Nɛ Eebraham kaŋɛ: “E wɔ wajɛbu ere to.” 10 Ndoŋ nna nɛ basa asa na to be emo nɛ e la Enyɛnpe na kaŋɛ: “Kafɛ a ba saŋɛ ere so,
         meeŋ naŋ bɛta m ba fo kutɔ. Loŋ be saŋɛ na malɛ nɛ fo eche Sɛɛra kurge ebinyɛn.”E ka bee malga na nɛ Sɛɛra wɔ mbe kaman ashi wajɛbu na be kabuna to a nu kusɔ nɛ baa
         malga na. 11 Saŋɛ na so malɛ nɛ Eebraham nɛ Sɛɛra kikɛ daŋ bel nna hale Sɛɛra daa maŋ naa fɔr gba.
         12 Nɛ Sɛɛra mushe nseŋ kaŋɛ mbe kagbene to le: “Kananɛ m bel ŋ ki ere, kanyɛndi beeŋ
         naaŋ yɛlga ma bre a? Kumo be kaman, ŋ kul malɛ gba bel.”13 Ndoŋ nna nɛ Enyɛnpe na bishi Eebraham le: “Manɛ nna nɛ Sɛɛra mushe nseŋ kaŋɛ mbe kumu
         fanɛ e maaŋ naŋ tiŋ n nya ebi saŋɛ nɛ e bel ere? 14 Kusɔ ko malɛ wɔtɔ nna a du kpakpa n sa Enyɛnpe na a? Kafɛ a ba saŋɛ ere so, meeŋ naŋ
         bɛta m ba fanɛ kananɛ ŋ kaŋɛ na nɛ Sɛɛra nya kebia na.”15 Ama ŋkpal kufu ka daŋ pɛ Sɛɛra so, e daŋ chɛ nna nseŋ kaŋɛ fanɛ e maŋ mushe nna.Nɛ Enyɛnpe na naŋ kaŋɛ: “Kashenteŋ, fo wora loŋ. Fo mushe.”Eebraham ka kule Ebɔrɛ n sa Sodɔm be asheŋ16 Ndoŋ nna nɛ basa na lar ndoŋ nseŋ kilgi bumo be anishi n shoŋi Sodɔm a yɔ nɛ Eebraham
         bɛ bumo so a shuŋi bumo ekpa. 17 B ka bee yɔ nɛ Enyɛnpe na kaŋɛ mbe kumu to le: “M maaŋ ta kusɔ nɛ mee yɔ nɛ n ya wora
         ere ŋ ŋana Eebraham so. 18 Ŋkpal manɛ so, mbe kanaŋ to ebi beeŋ ba ki kanaŋgboŋ nsaa kɔ eleŋ. Mo alɛ so nɛ meeŋ
         bɔla n nɛfa durnya be efuliana be basa kikɛ. 19 N lara mo nna, nɛ e shin nɛ mbe mbia nɛ basa nɛ b wɔ mbe laŋ to kikɛ e wora kasonu
         n sa ma nsaa wora kusɔ nɛ k niŋi nɛ kusɔ nɛ k daga. Nɛ b wora loŋ, ma alɛ beeŋ wora
         kusɔ kama nɛ n nase kɔnɔ fanɛ meeŋ wora n sa mo ere Eebraham na.”20 E ka fɛ loŋ na be kaman nɛ e kaŋɛ Eebraham le: “Asheŋ nɛ baa malga a gbiti Sodɔm nɛ
         Gomɔra ebi nɛ alubi nɛ baa wora na wora keshi ga. 21 Amoso nɛ mee yɔ nɛ n ya keni fanɛ asheŋ nɛ b yɛ baa wora na kikɛ la kashenteŋ nna
         a. Saŋɛ na so meeŋ pin kusɔ nɛ k wɔtɔ.”22 B ka bee malga na nɛ benyɛn anyɔ na yige bumo nseŋ sɔ Sodɔm be kaba so a yɔ. Nɛ Eebraham
         shir a yil Enyɛnpe na kutɔ. 23 Ndoŋ nna nɛ Eebraham firgi n taga Enyɛnpe na to nseŋ bishi mo le: “Enyɛnpe, ama fo
         baa yɔ nna nɛ fo ya mur basa nɛ b niŋi nɛ alubiworapoana kikɛ nna a? 24 Nɛ fanɛ basa nɛ b niŋi fo basa adunu kade na to, feeŋ mur kade na kikɛ a? Fo maaŋ
         kpal basa adunu na so n ta m paŋ bumo a? 25 Kashenteŋto, m baa nyi fanɛ fo maaŋ shuli m mɔ basa nɛ b niŋi na n ti alubiworapoana
         na so. M baa nyi geeŋ fanɛ fo maaŋ shuli n wora loŋ. Nɛ fo baŋ wora loŋ, kumo ere
         basa nɛ b niŋi na nɛ alubiworapoana na kikɛ nɛ fo gama ŋ gberge kusoe na. Loŋ malɛ
         maŋ daga. Fo nɛ fo la durnya kikɛ be demujipo na maaŋ wora kusɔ nɛ k niŋi ekpa a?”26 Ndoŋ nna nɛ Enyɛnpe na kaŋɛ: “Nɛ m baŋ nya basa nɛ b niŋi adunu ashi Sodɔm to, kumo
         ere m maaŋ mur kade na ŋkpal bumo so.”27 Nɛ Eebraham naŋ kaŋɛ: “Jande Enyɛnpe, ta m paŋ ma, ma alɛ dimɛdi nɛ n la shishɛr nɛ
         nsunɔ ere ka yil a kɔ fo a malga le. 28 Ama nɛ basa nɛ b niŋi adena nɛ anu nawule wɔ ndoŋ, feeŋ mur kade na kikɛ ŋkpal loŋ
         so a?”Nɛ Enyɛnpe na kaŋɛ: “Nɛ m baŋ nya basa nɛ b niŋi adena nɛ anu ashi kade na to, m maaŋ
         mur kumo.”29 Nɛ Eebraham naŋ kaŋɛ: “Nɛ b kaa la basa adena ai?”Nɛ Enyɛnpe na kaŋɛ: “Ŋkpal basa adena so, m maaŋ mur kade na.”30 Ndoŋ nna nɛ Eebraham naŋ kaŋɛ: “Jande, sa maŋ kaŋ nya agbo Enyɛnpe, ama ŋ kraa sha
         kenaŋ m malga nna. Nɛ b la basa adesa nawule malɛ ai?”Nɛ e kaŋɛ: “Nɛ m baŋ nya basa nɛ b niŋi adesa ndoŋ, m maaŋ mur kumo.”31 Nɛ Eebraham naŋ bɛta ŋ kaŋɛ: “Jande Enyɛnpe, ta ma gbenshe ere m paŋ ma ŋkpal ŋ ka
         kraa malga fo kutɔ ere so. An ta fanɛ nɛ fo nya basa nɛ b niŋi adunyɔ nawule ai?”Nɛ Enyɛnpe na kaŋɛ: “Ŋkpal basa adunyɔ gba so, m maaŋ mur kade na.”32 Ade kikɛ be kaman nɛ Eebraham naŋ kaŋɛ: “N nyɛnpe, jande sa maŋ kaŋ nya agbo, nɛ m
         malga kela koŋwule nseŋ yige. Nɛ fo nya basa nɛ b niŋi kudu nawule malɛ, nuso nɛ asheŋ
         beeŋ baa du?”Nɛ Enyɛnpe na kaŋɛ: “Ŋkpal basa kudu gba so, m maaŋ mur kumo.”33 Enyɛnpetale nɛ Eebraham ka malga n loge nɛ e choŋ nɛ Eebraham malɛ bɛta n yɔ laŋ to.

Sodɔm be kulubi be asheŋ191 Kumo be kamɔnchɛ kaaseso emalaika anyɔ na ka fo Sodɔm nɛ Lɔt tase kade na be kabuna.
         E ka baŋ wu bumo, epul na to nɛ e koso n ya shɛr bumo to ŋ jɔŋɛ bumo ase 2 ŋ kaŋɛ: “N nyɛnpeana, men jande, men ba ma, menyi be kenya be laŋ to m ba fɔr menyi
         be aya so nseŋ di ndoŋ ŋklade. Kare kaŋ chɛ nɛ men naa yɔ menyi be enite to.”Nɛ b kaŋɛ: “M-m, anyeeŋ dese kelɔnɛ so nfe kanyɛ ere.”3 Ndoŋ nna nɛ e mata bumo so loŋ pɔɛŋ nɛ b ba shuli n bɛ mo so n yɔ mbe laŋ to. Kumo
         be kaman nɛ Lɔt kaŋɛ fanɛ b wora bodobodo nɛ a maŋ kɔ yiisi amo to na nɛ ajibi lela
         n sa befɔ na. B ka wora ajibi na n loge nɛ befɔ na ji. 4 B ka bee shin nɛ b luri n dese nɛ Sodɔm be benyɛn ba kulti Lɔt be kowu n shɛr to.
         Kade na to be benyɛn kikɛ, mbrantiɛbi nɛ benyɛnnimu kikɛ e daa wɔ ndoŋ. 5 B daŋ tre Lɔt nna m bishi mo le: “Nnɛ nɛ basa nɛ b ba fo pe nfe kanyɛ ere na wɔ? Shin
         nɛ b lar m ba anyi kutɔ nɛ anyi nɛ bumo e di keche nɛ kenyɛn.”6 Ndoŋ nna nɛ Lɔt lar kowu n ti kukuloŋ nseŋ yili kabuna to 7 ŋ kaŋɛ bumo le: “N teriana, mee kule menyi nna, men sa maŋ kaŋ wora le be kesheŋ lubi
         ere! 8 Men keni, ma ere kɔ besuŋgurbi anyɔ nɛ b maŋ naŋ pin benyɛn gba. Amoso, men shin nɛ
         ŋ keta bumo m bar menyi nɛ men wora bumo kusɔ kama nɛ menyee sha. Ama men sa maŋ kaŋ
         wora basa ere bre shɛŋ. B la befɔ nna nseŋ ba ma pe nɛ k daga fanɛ ŋ keni bumo so
         nɛnɛ.”9 Ama le nɛ Sodɔmebi na daŋ kaŋɛ: “Loŋi anyi be anishito, fo alɛ efɔ ere. Wanɛ e la
         fo nɛ fo alɛ e tiŋ ŋ ŋini anyi kusɔ nɛ k daga fanɛ an wora? Loŋi anyi be anishito
         nɛ mannɛ aloŋ, kusɔ nɛ anyeeŋ wora fo beeŋ lubi a chɔ bumo peya.” Kede be kaman nɛ
         b ŋin Lɔt n yɔ kaman nseŋ nyisi m ba nɛ b ba bure kukuloŋ na.10 Ndoŋ nna nɛ benyɛn anyɔ nɛ b wɔ ebu to na teŋi enɔ n lar kowu ŋ gberge Lɔt n luri
         ebu to nseŋ ti kukuloŋ na. 11 Kumo be kaman nɛ b shin nɛ basa na kikɛ, mbrantiɛ nɛ benyɛnnimu, tan ashi kowu ndoŋ
         nsaa maŋ naŋ tiŋ n wu kukuloŋ na.Lɔt ka lar Sodɔm to be asheŋ12 Kede be kaman nɛ befɔ anyɔ na kaŋɛ Lɔt le: “Nɛ fo kɔ basa ko nfe, fanɛ fo bibinyɛn
         nɛ beche nɛ fo shaana ŋko fo benyipo kama nɛ b wɔ kade ere to, fo keta bumo kikɛ n
         lar kade ere to, epul ere to, 13 ŋkpal manɛ so, anyee shin nɛ an mur kade ere nna na. Asheŋ lubi nɛ baa malga a gbiti
         basa ere a sa Enyɛnpe na wora keshi ga, amoso nɛ e shuŋi anyi fanɛ an ba mur kumo
         na.”14 Ndoŋ nna nɛ Lɔt yɔ benyɛn nɛ mbe bibichesobi na daa sha kekil na kutɔ n ya kaŋɛ bumo
         le: “Men wora manaŋ n lar nfe, ŋkpal manɛ so, Enyɛnpe na bee sha kemur kade ere nna
         na.” Ama b daŋ fɛ fanɛ e bee pɛl nna.15 Kaboŋ ka ba kpaŋɛ to nɛ emalaika na wora ania fanɛ baaŋ shin nɛ Lɔt e wora manaŋ nseŋ
         kaŋɛ mo le: “Wora manaŋ n ta fo eche nɛ fo bibiche anyɔ ere n lar, saŋɛ na so men
         maaŋ paŋ menyi be ŋkpa saŋɛ nɛ kade ere bee mur na.”16 Lɔt ka wɔtɔ a jija saŋɛ nɛ emalaika na pɛ mo nɛ mbe eche nɛ bumo be bibiche anyɔ na
         be enɔana to ŋ gberge bumo n lar kade na to, ŋkpal Enyɛnpe na ka daŋ wu bumo kuwɔr
         so. 17 B ka baŋ keta Lɔtana n lar kade na to nɛ emalaika na be eko kaŋɛ le: “Men baa shil
         a mɔlga menyi be ŋkpa! Menyi be ekama malɛ e sa maŋ kaŋ gbɛ ŋ keni kaman ŋko n yili
         ketaŋɛ nɛ k wɔ menyi be anishito ere to. Men shile a yɔ abee ere ase, saŋɛ na so b
         maaŋ mɔ menyi.”18 Nɛ Lɔt kaŋɛ: “M-m, jande sa maŋ kaŋ shin nɛ an wora loŋ, n nyɛnpe. 19 N wu fanɛ ma asheŋ bɔlɔ fo kenishi, ŋkpal manɛ so, fo wora ma kelela ga m mɔlga ma
         ŋkpa, ama abee na ase wɔ kufɔ ga. Amoso pɔɛŋ nɛ n fo ndoŋ kusɔ ko beeŋ tiŋ n wora
         ma nɛ n wu. 20 Fo wu kadebi nɛ k wɔ ndoŋ ere a? Kumo e taga to. Shin nɛ an yɔ ndoŋ n ya nya kumɔlga.”21 Ndoŋ nna nɛ malaika na kaŋɛ: “K nyalɛ, n shuli, amoso m maaŋ mur loŋ be kade na bre.
         22 Ama men baa shil manaŋ manaŋ. M maaŋ tiŋ n wora shɛŋ ama men fo ndoŋ nna pɔɛŋ.” [Ŋkpal
         Lɔt ka daŋ tre kade na kadebi na so so, b daa tre kumo Zowar nna.]Sodɔm nɛ Gomɔra be kemur be asheŋ23 Epeŋi daŋ pete nna pɔɛŋ nɛ Lɔt fo Zowar. 24 K maŋ chɛr nɛ Enyɛnpe shin nɛ chɛbra shi esoso a chɔ a wurge Sodɔm nɛ Gomɔra be nde
         na so fanɛ bɔrɛ ka bee ba na, 25 m mur amo nɛ ketaŋɛ na nɛ ndoŋ be basa nɛ kusɔ kama nɛ k daa wɔ kasawule na so kikɛ
         nyam. 26 Ama Lɔtana ka daa shil a yɔ na nɛ Lɔt be eche bre gbɛ ŋ keni kaman nseŋ kilgi kafɔljembu
         a yil.27 Kumo be kare ka chɛ chipurdidi nɛ Eebraham wule n yɔ kaboŋ mo nɛ mo nɛ Enyɛnpe daa
         yil na 28 n ya yili ndoŋ ŋ keni Sodɔm nɛ Gomɔra nɛ ketaŋɛ na to kikɛ be kaba so n wu edishi
         ka bee kaa kululu kasawule na so fanɛ kananɛ kupuŋ bee chɔɔ nɛ edishi bee lar na.29 Ebɔrɛ malɛ ka daŋ mur ketaŋɛ to be nde na nɛ e nyiŋi Eebraham nseŋ lara Lɔt ashi kemur
         be tɔrɔ nɛ e daŋ ta n lɛ nde nɛ Lɔt daa wɔ amo be kuko to na to.Kananɛ Mowabebi nɛ Ammɔnebi fara be asheŋ30 Ama ŋkpal Lɔt ka daa lɔ kufu a laŋɛ kechena Zowar to so, mo nɛ mbe bibiche anyɔ na
         daŋ koso ndoŋ nna n yɔ abee na to n ya kaa wɔ kebeelaŋ ko to. 31 Ndoŋ nna nɛ kachako Lɔt pibiche gboŋiso na kaŋɛ mo sipo le: “An tuto bee ki kanyɛnnimubi
         nna na, benyɛn malɛ maŋ wɔ kaplɛkama nɛ b ta anyi ŋ kil nɛ an kurge mbia. 32 Amoso, shin nɛ an ya fule an tuto nɛ e nuu nsa m boo, saŋɛ na so anyi nɛ mo beeŋ di
         keche nɛ kenyɛn nɛ an bɔla mo so n nya mbia nɛ anyi be kanaŋ maaŋ mur kuraa.”33 Kumo be kanyɛso nɛ b sa bumo tuto nsa nɛ e nuu. Ndoŋ nna nɛ mo pibiche gboŋiso na
         luri mo to nɛ b di keche nɛ kenyɛn. Ama ŋkpal Lɔt ka daŋ nuu nsa na ga so e daa maŋ
         pin saŋɛ nɛ mo nɛ mo di keche nɛ kenyɛn.34 Kumo be ŋklade nɛ mo pibiche gboŋiso na kaŋɛ mo sipo na le: “Ndere kanyɛso ma ere
         nɛ an tuto di, amoso shin nɛ an naŋ ya sa mo nsa kanyɛ ere nɛ fo alɛ nɛ mo e naaŋ
         di, saŋɛ na so anyi be ekama beeŋ bɔla mo so n nya kebia nɛ anyi be kanaŋ e sa maŋ
         mur.” 35 Kumo be kanyɛso nɛ b naŋ shin nɛ bumo tuto naŋ nuu nsa. Nɛ mo pibiche kekarkarso na
         malɛ luri mo to nɛ mo nɛ mo di keche nɛ kenyɛn. Kumo alɛ gba ŋkpal e ka daŋ nuu nsa
         na ga so, e daa maŋ pin saŋɛ nɛ mo nɛ mo alɛ gba di.36 Loŋ be ekpa na so nɛ Lɔt be bibiche anyɔ na daŋ bɔla n nya adampu ashi bumo tuto gbagba
         kutɔ. 37 Ndoŋ nna nɛ Lɔt pibi gboŋiso na kurge ebinyɛn nseŋ nase mbe ketre Mowab. Mo e ba ki
         Mowabebi bumo nananyɛn hale nɛ mbre. 38 Nɛ mo pibiche karso na malɛ naŋ kurge ebinyɛn nseŋ nase mbe ketre Bɛn Ami. Mo alɛ
         e ki Ammɔnebi bumo nananyɛn hale nɛ mbre.

Eebraham nɛ Abimelɛk be asheŋ201 Eebraham daŋ koso Mamre nna n ya chena Kadɛsh nɛ Shur be kefɛato be keshishɛrsawule
         nɛ baa tre Negɛf na be efuli so. Saŋko e daŋ ya chena Gerar nna n wora nchɛnnyɔ. 2 Gerar na nɛ e daŋ kaŋɛ fanɛ mbe eche Sɛɛra la mo sipoche na. Ndoŋ nna nɛ Gerar be
         ewura Abimelɛk shin nɛ b ya ta Sɛɛra m bar mo.3 Kachako kanyɛso nɛ Ebɔrɛ ba ewura na kutɔ ashi edare to m ba kaŋɛ mo le: “Feeŋ wu,
         ŋkpal fo ka ta eche kilpo ere ŋ ki fo eche so.”4 Loŋ be saŋɛ na nɛ Abimelɛk malɛ maŋ naŋ wora Sɛɛra shɛŋ. Amoso le nɛ e kaŋɛ: “Enyɛnpe,
         maŋ naŋ wora kulubi, ama feeŋ mur ma nɛ ma efuli ere so ebi a? 5 Eebraham gbagba e daŋ kaŋɛ fanɛ Sɛɛra la mo sipoche nna nɛ Sɛɛra malɛ gba shuli m
         bɛ mo so ŋ kaŋɛ: ‘Mo siponyɛn e la mo.’ Amoso nɛ ma kagbene daŋ maŋ ji ma emɔrɔ fanɛ
         k maŋ daga ŋ ka ta mo na, ama m maŋ wora kulubi kama ŋ gbiti fo.”6 Ndoŋ nna nɛ Ebɔrɛ kaŋɛ mo ashi edare na to le: “Kashenteŋ, n nyi fo ka wora kusɔ nɛ
         fo wora na nɛ nfɛra lela, amoso nɛ mee kuŋ fo nɛ fo sa maŋ kaŋ wora kulubi ŋ gbiti
         ma na. 7 Amoso bɛta Sɛɛra naniere n ya sa mo kul, nɛ e kule Ebɔrɛ n sa fo nɛ fo sa maŋ wu,
         ŋkpal manɛ so e la anebi nna. Ama fo baŋ maŋ bɛta mo n yɔ bre, meeŋ gberge fo kusoe
         nɛ fo nɛ fo basa kikɛ e wu.”8 Kare ka chɛ chipurso nɛ ewura Abimelɛk tre mbe benimu kikɛ m ba shɛr nseŋ kaŋɛ bumo
         kusɔ nɛ k wora na nɛ kufu pɛ bumo kikɛ ga. 9 Kumo be pɔɛŋ nɛ Abimelɛk tre Eebraham m bishi mo: “Manɛ be kushuŋ nɛ fo shuŋ anyi
         loŋ? Manɛ be kulubi nɛ n wora fo nɛ k shin nɛ fo bar le be kumu lubi m ba lɛ ma nɛ
         ma basa kikɛ so le? Esa kama maaŋ shuli n wora ma kusɔ nɛ fo wora ma ere. 10 Nuso nɛ a ji nɛ fo wora loŋ?”11 Ndoŋ nna nɛ Eebraham kaŋɛ: “N daŋ fɛ nna fanɛ esa kama maaŋ baa wɔ nfe nsaa nyi Ebɔrɛ
         kashenteŋto, amoso abaanaaworasheŋ baaŋ mɔ ma nseŋ ta ma eche. 12 Ama e la n sipoche nna kashenteŋto bre, ŋkpal manɛ so, ma nɛ mo la ketuto koŋwule
         nna, ama an nioana bre e kɔr nɛ e bee kil ma. 13 Amoso, saŋɛ nɛ Ebɔrɛ lara ma ashi n tuto be laŋ to a yɔ nsawule nɛ m maŋ nyi so na
         nɛ ŋ kaŋɛ mo le: ‘Nɛ fee sha fanɛ fo ŋini ma fo kasha, kumo ere kaplɛkama nɛ an yɔ,
         fo kaŋɛ ndoŋebi fanɛ fo siponyɛn e la ma.’ ”14 Ndoŋ nna nɛ Abimelɛk sa Eebraham mbolpɔ nɛ ana nɛ anyanyɛn nɛ anyache ŋkeŋ bɛta mbe
         eche Sɛɛra n ti so n sa mo. 15 Ade kikɛ be kaman nɛ e naŋ kaŋɛ Eebraham: “Ma kasawule e la kasawule ere kikɛ. Ya
         chena kumo be kaplɛkama nɛ fee sha.”16 Nseŋ kaŋɛ Sɛɛra malɛ le: “Mee ta gbiti be ndarbi kagboŋ ere nna a sa fo da nɛ a baa
         la shɛda n sa basa nɛ b wɔ menyi kutɔ ere kikɛ fanɛ n wora asheŋ nɛ amo be ekpa so
         nɛnɛ. Saŋɛ na so nɛ ekama e pin fo ka maŋ wora kulubi kikɛ.”17-18 Ŋkpal Abimelɛk ka daŋ suge Eebraham be eche Sɛɛra so, Enyɛnpetale daŋ ti mbe laŋ to
         ebi kikɛ be kakurge nna. Ndoŋ nna nɛ Eebraham kule Ebɔrɛ nɛ Ebɔrɛ chɛ Abimelɛk nɛ
         mbe eche nɛ mbe anyache kikɛ, saŋɛ na so baaŋ naŋ tiŋ ŋ kurge mbia.

B ka kurge Aizek be asheŋ211 Eebraham nɛ mbe eche wɔtɔ loŋ nɛ Enyɛnpe na ba buu Sɛɛra wulo so fanɛ kananɛ e daŋ
         nase kɔnɔ fanɛ e beeŋ wora na. 2 Saŋɛ nɛ Ebɔrɛ daŋ nase kɔnɔ fanɛ Sɛɛra beeŋ kurge na ka fo nɛ Ebɔrɛ shin nɛ Sɛɛra
         di kedampo ŋ kurge ebinyɛn n sa Eebraham mbe mbel be jemanɛ to. 3 Ndoŋ nna nɛ Eebraham nase ebinyɛn nɛ Sɛɛra kurge n sa mo na ketre Aizek. 4 Eebraham pibinyɛn Aizek na ka fo nchɛmburwa nɛ Eebraham bɛ Ebɔrɛ be kɔnɔ so ŋ ku mo
         kututu. 5 Eebraham daa la nfɛ kalfa nna nɛ b kurge mo pibinyɛn Aizek.6 Sɛɛra ka kurge kebia na nɛ e kaŋɛ le: “Ebɔrɛ sa ma kagbenefuli nɛ emushe. Ekama malɛ
         nɛ e nu ma kakurge be asheŋ be kagbene beeŋ fuli nɛ e tu ma m mushe.” 7 Sɛɛra ka malga le ere be kaman nɛ e naŋ kaŋɛ le: “Wanɛ e daa beeŋ tiŋ ŋ kaŋɛ Eebraham
         fanɛ mbe eche Sɛɛra beeŋ nya kebia n chena aya so n nyipo? Ama kabre, amo nde. Ma
         e kurge ebinyɛn n sa mo mbe mbel to na.”B ka ju Heega nɛ Ishmaɛl be asheŋ8 Kebia na ka ba daŋ n fo kenyipo be keku nɛ Eebraham wora kejigboŋ n sa basa kumo be
         kachɛ na.9 Ndoŋ nna nɛ kachako Sɛɛra wu kebia nɛ Heega nɛ e shi Ijipt na kurge n sa Eebraham
         na ka bee wora mo ere Sɛɛra pibinyɛn Aizek eyurto. 10 Nɛ e kaŋɛ mo kul Eebraham le: “Lara kenyache ere nɛ mo pibinyɛn ere nfe, ŋkpal manɛ
         so, m pibinyɛn Aizek nɛ kenyache ere pibinyɛn maaŋ tiŋ m barga kapetɛ koŋwule to.”11 Kesheŋ na daŋ jija Eebraham be kagbene ga ŋkpal k ka lɛa mo pibi Ishmaɛl na so. 12 Ndoŋ nna nɛ Ebɔrɛ kaŋɛ Eebraham le: “Sa maŋ shin nɛ fo kagbene e jija fo ga ŋkpal
         fo kenyache na nɛ mbe kebia so. Wora kusɔ kama nɛ Sɛɛra kaŋɛ fanɛ fo wora, ŋkpal manɛ
         so, Aizek so nɛ fo kanaŋ to ebi beeŋ nya ketre. 13 Ama meeŋ shin nɛ fo kenyache be kebia ere gba e ki efuli ko be kumuwura ŋkpal mo alɛ
         gba ka shi fo to so.”14 Ebɔrɛ ka malga loŋ ŋklade chipurdidi nɛ Eebraham ta ajibi nɛ deŋkeŋ nɛ nchu n sa Heega.
         E daŋ ta amo kikɛ nna n di mo nseŋ ju mo nɛ mbe kebia na fanɛ b baa yɔ. Ndoŋ nna nɛ
         Heega lar m pɛ ekpa n ya kaa na Bɛshiba be kiyi to a kilgi to.15 Deŋkeŋ na to be nchu na ka loge ashi kiyi na to nɛ Heega ta kebia na n ya nase kupumbi
         ko ase. 16 Kumo be kaman nɛ e yɔ anishito fanɛ ayadra alfa asa n ya chena, a fɛ mbe kumu to le:
         “M maaŋ tiŋ n yili ŋ keni ma kebia nɛ e wu.” E ka tase ndoŋ na nɛ keboltofinfiŋ pɛ
         mo nɛ mbe anishichubi fara a wurge.17 Ndoŋ nna nɛ Ebɔrɛ nu kebia na be kushu na nɛ Ebɔrɛ be malaika shi ebɔrɛso n tre Heega
         m bishi mo le: “Heega, manɛ nna? Sa maa lɔ kufu. Ebɔrɛ nu kebia na be kushu ashi kakpa
         nɛ e dese na. 18 Koso n ya pɛ kebia na be enɔ to m maŋ mo so. Meeŋ shin nɛ e ki efuligboŋ ko so ebi
         be kumuwura.”19 Kamalga ere be kaman nɛ Ebɔrɛ shin nɛ Heega wu ketirbu ko nɛ k kɔ nchu nɛ e ya jɔ
         amo m bɔlɔ deŋkeŋ na m ba sa kebia na nɛ e nuu.20 Kebia na ka wɔ Para be kiyi na to a daŋ na nɛ Ebɔrɛ wɔ mo kutɔ. E daa wɔ ndoŋ nna
         loŋ hale n ya daŋ ŋ ki keta be etopo. 21 Kiyi na to nɛ e daa wɔ nɛ mo nio ya fin eche ashi Ijipt be efuli so m bar mo.Eebraham nɛ Abimelɛk be kɔnɔkoŋwule be ŋkre be asheŋ22 Jemanɛ na so nɛ Abimelɛk nɛ mbe benapo be enimu nɛ baa tre Fikɔl na yɔ Eebraham kutɔ
         n ya kaŋɛ mo le: “An wu fanɛ kusɔ kama nɛ fee wora, Ebɔrɛ wɔ fo kutɔ nna, 23 amoso nase kɔnɔ Ebɔrɛ be anishito nfe fanɛ echefoso fo maaŋ fule ma nɛ ma mbia nɛ
         ma kaman to ebi. N wora fo kelela n chɛr, amoso fo alɛ gba e nase kɔnɔ n sa ma nɛ
         efuli mo nɛ fo la efɔ kumo so ere so ebi fanɛ fo maaŋ lar anyi kaman kikɛ.”24 Ndoŋ nna nɛ Eebraham kaŋɛ: “N nase kɔnɔ loŋ.”25 Eebraham ka nase kɔnɔ na n loge nɛ e kaŋɛ Abimelɛk kusɔ nɛ k deŋ mbe kagbene so. E
         yɛ, “Fo shin nɛ fo nyɛrbi suge ketirbu ko ashi ma basa kutɔ.” 26 Ndoŋ nna nɛ Abimelɛk kaŋɛ Eebraham le: “Ma ere maŋ nyi esa nɛ e wora loŋ. Naniere
         nɛ m baa nu kumo be asheŋ na, ŋkpal manɛ so, fo maŋ wule ŋ kaŋɛ ma.”27 Kamalga ere be kaman nɛ Eebraham ya bar mbolpɔ nɛ ana m ba sa Abimelɛk nɛ bumo basa
         anyɔ na nase kɔnɔ n sa abar fanɛ baaŋ ba kraa ji keteri. 28 Kede be kaman nɛ Eebraham lara mbolpɔ cheso fɔlbi ashunu ashi mbe mbolpɔ to n yili
         ŋ kɔr. 29 Ndoŋ nna nɛ Abimelɛk bishi mo: “Mbolpɔ cheso fɔlbi ashunu mo nɛ fo lara ere be kifito
         e la manɛ?”30 Nɛ Eebraham kaŋɛ mo: “Jande, sɔ mbolpɔ cheso fɔlbi ashunu ere nɛ k baa la shɛda a
         ŋini fanɛ ma e kur ketirbu nɛ fo nyɛrbi suge na.”31 Kede so nɛ kaboŋ na nya ketre Bɛshiba na a ŋini fanɛ ndoŋ nɛ basa anyɔ na nase kɔnɔ
         n sa abar.32 Eebraham nɛ Abimelɛk ka nase kɔnɔ ashi Bɛshiba n loge na nɛ Abimelɛk nɛ mbe benapo
         be enimu nɛ baa tre Fikɔl na bɛta n yɔ Filistiebi be kasawule so. 33 Kumo be kaman nɛ Eebraham duu kedibi ko nɛ baa tre tamariski na ashi Bɛshiba nseŋ
         bunyaŋ Enyɛnpe Ebɔrɛ nɛ e wɔ ŋkpa to mbaanaayɔ na be ketre ndoŋ. 34 Eebraham daŋ chena Filistiebi be kasawule na so n chɛr ga.

Ebɔrɛ ka wora Eebraham ŋ keni be asheŋ221 Eebraham wɔtɔ loŋ nɛ kachako Ebɔrɛ ba nɛ e ba wora mo ŋ keni, nseŋ tre mo: “Eebraham!”
         Nɛ Eebraham shuli ŋ kaŋɛ: “Ma nde.”2 Nɛ Ebɔrɛ kaŋɛ mo: “Ta fo pibinyɛn koŋwule Aizek nɛ fee sha ga na n yɔ Moriya be kasawule
         so n ya mɔ mo n chɔɔ n lara sarga n sa ma ashi abee na be kumo nɛ meeŋ ŋini fo na
         so.”3 Kumo be ŋklade chipurdidi nɛ Eebraham kil ndibi nɛ e beeŋ ta n ya chɔɔ sarga na n
         sulɔ mbe kurma nseŋ keta mo pibi Aizek nɛ nyɛrbi anyɔ n ti so m pɛ kakpa nɛ Ebɔrɛ
         daŋ malga kumo be asheŋ na be ekpa. 4 B nite loŋ nchɛnsa. Kachɛ sasopo na nɛ Eebraham wu kaboŋ na kufɔ kufɔ. 5 Ndoŋ nna nɛ e kaŋɛ mbe nyɛrbi na le: “Menyi nɛ kurma ere e baa wɔ nfe nɛ ma nɛ kebia
         ere e yɔ anishito n ya bunyaŋ Ebɔrɛ nseŋ bɛta m ba menyi kutɔ nfe.”6 E ka malga loŋ na nɛ e ta ndibi nɛ e beeŋ ta n lara sarga na n sulɔ mo pibinyɛn Aizek
         nseŋ ta edɛ nɛ kasaŋɛbi ŋ keta. Bumo basa anyɔ na ka bee yɔ na nɛ 7 Aizek tre mo tuto: “N tuto!”Nɛ e shuli ŋ kaŋɛ “Ma nde, m pibi.”Nɛ Aizek bishi mo: “To, edɛ nɛ ndibi nde nɛ nnɛ nɛ kubɔlpo fɔlbi nɛ anyeeŋ ta n ya
         mɔ n chɔɔ n lara sarga na malɛ wɔ?”8 Nɛ Eebraham kaŋɛ mo: “M pibi, Ebɔrɛ gbagba e naaŋ sa kubɔlpo fɔlbi nɛ anyeeŋ mɔ n
         chɔɔ n lara sarga na.” Ndoŋ nna nɛ b naŋ kilgi m pɛ bumo be ekpa.9 B ka ya fo kakpa nɛ Ebɔrɛ ŋini Eebraham fanɛ e lara sarga na nɛ Eebraham yuu bɔrɛsure
         ndoŋ nseŋ bela ndibi na n deŋi bɔrɛsure na so. Kumo be kaman nɛ e pɛ mbe kebia na
         ŋ kre mo n ya deŋi bɔrɛsure na nɛ ndibi na so, 10 nseŋ ta kasaŋɛ na nɛ e mɔ mbe kebia na. 11 Ndoŋ nna nɛ Enyɛnpe be malaika shi ebɔrɛso m ponte n tre: “Eebraham, Eebraham!” Nɛ
         Eebraham shuli so: “Ma nde.”12 Nɛ malaika na kaŋɛ: “Sa maŋ kaŋ mɔ kebia na. Naniere m pin fo ka bee sha ma Ebɔrɛ,
         ŋkpal manɛ so, fo maŋ mɔn ma fo pibinyɛn koŋwule nɛ fee sha ga na.”13 Malaika na ka kaŋɛ loŋ na nɛ Eebraham maŋ kumo so ŋ keni nɛ asɔ ko fanɛ chakpaŋare
         kre kpakpa ko n yili, nɛ e yɔ n ya saŋɛ kpakpa na m ba mɔ n chɔɔ n lara sarga n sa
         Ebɔrɛ, nseŋ yige mbe kebia na. 14 Sarga ere be kaman nɛ Eebraham nase kaboŋ na ketre: “Enyɛnpe beeŋ sa.”15 Kumo be kaman nɛ Enyɛnpe be malaika na naŋ yili ebɔrɛso n tre Eebraham kela nyɔsopo
         ŋ kaŋɛ fanɛ 16 Enyɛnpe yɛ: “M bɔ ŋ gbagba be kumu fanɛ ŋkpal fo ka maŋ mɔn ma fo pibinyɛn koŋwule
         Aizek nseŋ daa shin nɛ fo ta mo n lara sarga n sa ma so so, 17 meeŋ nɛfa fo kashenteŋto nseŋ shin nɛ fo kaman to ebi e baa shi fanɛ awɔlpa to be
         achɛkpabi nɛ teku ase be shishɛr na. Fo kaman to ebi beeŋ ba koso m pɔɔ bumo doŋana
         so n sɔ bumo be ndeana. 18 Fo kaman to ebi so nɛ durnya to ebi kikɛ beeŋ bɔla n nya nɛfa ŋkpal fo ka wora ma
         kasonu ere so.”19 B ka wora kusɔ kama nyam n loge kebee na so na nɛ Eebraham nɛ mbe kebia na bɛta n
         yɔ mbe nyɛrbi na kutɔ nɛ bumo kikɛ ta n yɔ Bɛshiba, kakpa nɛ Eebraham daa wɔ na.Nahɔɔ be mbia be asheŋ20 Kachako nɛ Eebraham nu fanɛ mo sipo Nahɔɔ be eche Milka gba kurge bibinyɛn n sa mo
         kul. Mbi na be atre nde: 21 Uz e la bumo be wurkoŋ n ta mo sipo Buz m bɛ so nɛ Kemuwɛl, nɛ e daŋ kurge Aram na,
         m bɛ so. 22 Bumo nɛ b naŋ ti so e la Kesɛd nɛ Hazo nɛ Pildash nɛ Jidelaf nɛ Bɛtuwɛl. 23 Bɛtuwɛl na e daŋ ba ki Rebɛka mo tuto na. Bibinyɛn aburwa ere nɛ Milka daŋ kurge n
         sa Eebraham mo sipo Nahɔɔ. 24 Nahɔɔ mo jipoche nɛ b daa tre Rɔima na gba daŋ kurge bibinyɛn nna n sa mo. Bumo be
         atre nde: Teba nɛ Gaham nɛ Tahash, nɛ Maaka.

Sɛɛra be luwu be asheŋ231 Nfɛ nɛ Sɛɛra daŋ ji durnya to kikɛ daa wɔ nfɛ kalfa nɛ adunyɔ nɛ ashunu. 2 Sɛɛra daŋ wu ashi Kiriaf Arba nɛ kumo koŋwule na la Hibrɔn nɛ k wɔ Keenan be kasawule
         so na nna nɛ Eebraham shu mbe keeli ga. 3 Sɛra be kebuni na daŋ kraa dese nna nɛ Eebraham koso n yɔ Hitebi na kutɔ n ya kaŋɛ
         bumo: 4 “N la efɔ nɛ enitepo nna a wɔ menyi to nfe, amoso men jande, men fa kasawule ko nfe
         n sa ma nɛ m baa puli ma basa ndoŋ.”5 Ndoŋ nna nɛ Hitebi na kaŋɛ mo le: 6 “Keni, ebunyampo, nu nfe. Fo la esagboŋ nna a wɔ anyi to nfe. Kaplɛkama nɛ k par fo,
         feeŋ tiŋ a puli fo basa ndoŋ. Anyi be ekama maaŋ tiŋ m mɔn fo mbe kasawule nɛ feeŋ
         baa puli fo basa.”7 Ndoŋ nna nɛ Eebraham koso ŋ jɔŋɛ basa na 8 ŋ kaŋɛ bumo le: “To, nɛ men shuli fanɛ m baa puli ma basa nfe bre, kumo ere men jande,
         men kule Zohar pibinyɛn Efrɔn n sa ma 9 fanɛ e fa mbe kebeelaŋ nɛ baa tre Makpɛla nɛ k wɔ mbe kasawule be ekarso na n sa ma.
         Nɛ e shuli, meeŋ tɔ kumo yawu kama nɛ e beeŋ fa kumo n sa ma ashi menyi be anishito
         nfe, nɛ ndoŋ e ki kakpa nɛ meeŋ baa puli ma basa.”10 Jemanɛ na so nɛ Efrɔn gbagba tase mo braana Hitebi na kutɔ nshɛr na to ashi kade na
         be ekarso, kakpa nɛ baa kaa shɛr a ji demu na. Eebraham ka malga n loge na nɛ Efrɔn
         kaŋɛ: 11 “Ayai, n nyɛnpe, nu nfe. M maaŋ fa kumo n sa fo. N ta kebeelaŋ na nɛ kasawule na kikɛ
         ŋ kɛ fo ashi m peebi nɛ b wɔ nfe ere kikɛ be anishito. Baa puli fo basa ndoŋ.”12 Ndoŋ nna nɛ Eebraham naŋ jɔŋɛ n chɔrɔ efuli na so be basa na 13 nseŋ kilgi ŋ kaŋɛ Efrɔn le ashi basa na kikɛ be anishito: “Jande nu n sa ma. Meeŋ
         ka kasawule na be kukɔ, amoso wora ania n sɔ loŋ be kakɔka na, saŋɛ na so meeŋ baa
         puli ma basa ndoŋ.”14 Kumo be kaman nɛ Efrɔn kaŋɛ Eebraham: 15 “Keni, n nyɛnpe, jande nu nfe. Ma kasawule na be yawu la gbiti be ndarbi alfa ana
         nna. Ama ade maŋ la shɛŋ ma nɛ fo be kefɛato, amoso baa puli fo basa ndoŋ.”16 Ndoŋ nna nɛ Eebraham shuli n sɔ kukɔ nɛ Efrɔn ku na nseŋ bɛ ndoŋ be jemanɛ na so be
         eyawujipoana be kananɛ baa karga amansherbi na so ŋ ka kukɔ na basa na kikɛ be anishito
         n sa Efrɔn.17 To, kananɛ Efrɔn be kasawule nɛ kebeelaŋ nɛ baa tre Makpɛla nɛ k wɔ Mamre be epeŋipetekpa
         be kaba so na daŋ ki Eebraham peya nna na. Ndoŋ be ndibiana na nɛ kebeelaŋ na nɛ kasawule
         na so be kusɔ kikɛ nɛ k daa wɔ kaboŋ na be ekarso gba daŋ ki Eebraham peya nna. 18 Yili kamɔnchɛ a yɔ, nɛ Hitebi nɛ b daa wɔ nshɛr na to ashi kade na be ekarso be kakpa
         nɛ baa shɛr a ji demu na kikɛ pin Eebraham be kasawule na. 19 Kesheŋ na ka nya eyilikpa na nɛ Eebraham puli mbe eche Sɛɛra kebeelaŋ na to ashi Hibrɔn
         nɛ k wɔ Keenan be kasawule so na. 20 Yili kamɔnchɛ a yɔ nɛ kasawule na nɛ kebeelaŋ nɛ k daa la Hitebi na peya na ki Eebraham
         peya nɛ e bee puli mbe basa.

Aizek nɛ Rebɛka be keta abar be asheŋ241 Naniere Eebraham nya nfɛ damta nseŋ bel ga nɛ Enyɛnpe malɛ nɛfa mo ashi ekpa kama
         so nyam. 2 Kachako nɛ Eebraham kaŋɛ mbe kayɛrbi nimuso nɛ e daa keni mbe kusɔ kikɛ nyam so na
         le: “Ta fo enɔ n wɔtɔ ma kebembi be kaseto m bɔ ntaŋ n nase kɔnɔ kpakpaso 3 ashi Enyɛnpe nɛ e la esoso nɛ kasawule so kikɛ be Ebɔrɛ na be ketre to fanɛ fo maaŋ
         ta eche ashi Keenanebi nɛ n wɔ bumo to nfe ere n sa m pibinyɛn Aizek. 4 Ama feeŋ yɔ ma efuli so, ma basa gbagba kutɔ n ya fin eche m ba sa m pibinyɛn Aizek.”5 Ndoŋ nna nɛ Eebraham be kayɛrbi na bishi mo nyɛnpe le: “To, nɛ k kaŋ ba fanɛ eche
         na maa sha ketu ma m ba efuli ere so nfe, kumo ere ŋ keta fo kebia na n yɔ fo efuli
         so ndoŋ n ya ta eche na n sa mo a?”6 Nɛ Eebraham kaŋɛ kayɛrbi na le: “Ayai, sa maŋ kaŋ bɛta ma kebia na n yɔ ndoŋ kuraa.
         7 M baa nyi fanɛ Enyɛnpe nɛ e wɔ ebɔrɛso nsaa la esa nɛ e lara ma ashi n tuto pe nɛ
         ma efuli so nseŋ malga ŋ kutɔ n nase kɔnɔ n sa ma fanɛ e beeŋ ta efuli ere n sa ma
         kaman to ebi na beeŋ shuŋi mbe malaika nɛ e juŋkpar fo n shin nɛ fo nya eche m ba
         sa m pibi ere. 8 Nɛ eche na kaŋ kini ketu fo m ba nfe, kumo ere ntaŋ nɛ fo bɔ n sa ma ere be kɔnɔsho
         maaŋ naa deŋ fo so. Ama sa maŋ kaŋ keta ma kebia na bre n naŋ bɛta n yɔ ndoŋ kuraa.”
         9 Eebraham ka malga le n loge na nɛ mbe kayɛrbi na ta enɔ n wɔtɔ mo nyɛnpe Eebraham
         be kebembi be kaseto m bɔ ntaŋ n sa mo a yɔ kesheŋ na be kaplɛa so.10 Kede be kaman nɛ kayɛrbi na lara mo nyɛnpe be enyɔma kudu nseŋ ta ŋkɛ lela be yiri
         yiri ashi mo nyɛnpe kutɔ m pɛ ekpa a yɔ Nahɔɔ be kade nɛ k wɔ Mɛsopoteemia na. 11 Kaaseso, saŋɛ nɛ beche bee yɔ eboŋ to na nɛ b fo ndoŋ. Ndoŋ nna nɛ e shin nɛ enyɔma
         na gbir ŋ gbir ketirbu ko ase ashi kade na be ekarso.12 Kumo be kaman nɛ e kule Ebɔrɛ ŋ kaŋɛ: “O, Enyɛnpe, n nyɛnpe Eebraham be Ebɔrɛ, sa
         ma kumulela kabre n wora n nyɛnpe Eebraham kelela. 13 N yil ketirbu ere akpa nfe nna a keni nɛ kade ere to be mbichebi e ba kaa jɔ nchu.
         14 Shin nɛ bumo be ekama nɛ ŋ kaŋ kaŋɛ fanɛ e sa ma nchu nɛ n nuu nɛ e shuli ŋ kaŋɛ fanɛ
         n sɔ n nuu nɛ e ya jɔ ako m ba sa ma enyɔma ere gba e baa la eche nɛ fo lara a sa
         fo kenya Aizek na. Nɛ loŋ wora, meeŋ pin fanɛ fo e wora n nyɛnpe Eebraham kelela kashenteŋto.”15 Pɔɛŋ nɛ Eebraham be kayɛrbi na e kule Ebɔrɛ n loge nɛ Rebɛka ta lɔŋkɔŋ m bɛ mbe kebatemu
         so m ba lar. Rebɛka daa la Bɛtuwɛl pibiche nna nɛ Bɛtuwɛl malɛ daa la Nahɔɔ nɛ Milka
         pibi. Nahɔɔ malɛ daa la Eebraham mo sipo nna. 16 Rebɛka daa la kasuŋgurbia nɛ e maŋ nyi enyɛn nsaa walɛ kebita ga nna. Rebɛka ka ya
         jɔ mbe nchu ketirbu na to a yɔ 17 nɛ Eebraham be kayɛrbi na nya manaŋ n shile n ya kaŋɛ mo le: “Jande, sa ma fo nchu
         ere gbrɛbi nɛ n nuu.”18 Ndoŋ nna nɛ e suge lɔŋkɔŋ na nɛ nchu na manaŋ nseŋ kaŋɛ: “N nyɛnpe, sɔ n nuu.”19 Kayɛrbi na ka nuu n loge nɛ Rebɛka kaŋɛ mo le: “Meeŋ jɔ ako n sa fo enyɔma ere gba
         nɛ bumo kikɛ e nuu m moɛ.” 20 Kumo be kaman nɛ e chulgi mbe lɔŋkɔŋ na to be nchu epul to n wɔtɔ asɔbɔya be kusɔ
         nuunchu ko nɛ k daa wɔ ndoŋ na to nseŋ bɛta n shile n yɔ ketirbu na akpa n ya jɔ nchu
         m ba sa enyɔma na. Loŋ nɛ e wora nɛ enyɔma na kikɛ ba nuu m moɛ. 21 Rebɛka ka bee wora le ere kikɛ nɛ Eebraham be kayɛrbi na lo to boeŋ a dara mo a keni,
         ama Enyɛnpe Ebɔrɛ na nu mbe kekule na nna ere a!22 Enyɔma na kikɛ ka nuu n loge nɛ kanyɛn na lara kamuna so be shuwa be kepinibi nɛ shuwa
         be enɔ to be mpinibi anyɔ n sa Rebɛka. 23 Eebraham be kayɛrbi na ka sa mo asɔ na n loge nɛ e bishi mo: “Jande, wanɛ pibiche
         e la fo? Meeŋ nya kakpa fo tuto pe n di ŋklade a?”24 Nɛ Rebɛka kaŋɛ mo: “N tuto e la Bɛtuwɛl nɛ e la Nahɔɔ nɛ Milka pibi na.” 25 Kumo be kaman nɛ e naŋ kaŋɛ le: “An kɔ asɔbɔya be ajibi damta nɛ befɔ be ebu anyi
         pe.”26 Kanyɛn na ka nu loŋ na nɛ e gbir m bunyaŋ Enyɛnpe Ebɔrɛ na 27 ŋ kaŋɛ: “Kapandi e baa la Enyɛnpetale n nyɛnpe Eebraham be Ebɔrɛ na peya, ŋkpal manɛ
         so e maŋ teŋ mbe kelela be kɔnɔ naseso nɛ e sa n nyɛnpe na so. Mo e juŋkpar ma le
         m ba luri n nyɛnpe mo kurgepoana gbagba pe.”28 Ndoŋ nna nɛ Rebɛka shile n ya kaŋɛ mo nio be laŋ to ebi asheŋ na kikɛ nyam. 29 Rebɛka daa kɔ esiponyɛn nɛ baa tre mo Leeban. Ndoŋ nna nɛ Leeban koso n shile a yɔ
         kanyɛn na kutɔ ashi ketirbu na ase. 30 Ŋkpal Leeban ka wu kamuna so be kepinibi na nɛ enɔ to be mpinibi nɛ a daa wɔ mo sipoche
         be enɔ to na nseŋ naŋ nu asɔ nɛ e kaŋɛ fanɛ kanyɛn na kaŋɛ na so nɛ e nya manaŋ n
         lar n yɔ kanyɛn na kutɔ ashi ketirbu na ase n ya tu mo nɛ e yil mbe enyɔma ase. 31 E ka ya tu kanyɛn na nɛ e kaŋɛ mo le: “Fo nɛ Ebɔrɛ nɛfa ere, manɛ nɛ fo yil nfe a
         wora? Baa ba epe. N lɔŋɛ ebu nɛ enyɔma ere gba be kakpa n yili.”32 Ndoŋ nna nɛ Eebraham kayɛrbi na tu Leeban n yɔ epe nɛ b saŋɛ n saŋɛ enyɔma na be esulɔ
         nseŋ sa bumo ajibi. Kumo be kaman nɛ b sa kanyɛn na nchu nɛ e fɔr aya so. 33 Kede be kaman nɛ b ta ajibi m ba yili mo. Nɛ kanyɛn na kaŋɛ: “M baŋ maŋ lara ma kubɔya
         pɔɛŋ, m maaŋ ji ajibi.”Ndoŋ nna nɛ Leeban kaŋɛ mo: “Kumo ere lara fo kubɔya ai!”34 Nɛ kanyɛn na kaŋɛ: “Eebraham be kayɛrbi e la ma. 35 Enyɛnpe Ebɔrɛ malɛ nɛfa n nyɛnpe Eebraham ga nɛ e dii dama. E sa mo mbolpɔ nɛ ana
         nɛ shuwa nɛ gbiti nɛ anya nyɛnso nɛ becheso nɛ enyɔma nɛ ekurma. 36 N nyɛnpe be eche Sɛɛra bel nna pɔɛŋ nseŋ kurge ebinyɛn n sa mo nɛ n nyɛnpe ta kusɔ
         kama nɛ e kɔ n sa mo pibi na. 37 Nchɛnnyɔ ere to nɛ n nyɛnpe shin nɛ m bɔ ntaŋ n sa mo fanɛ m maaŋ ta eche ashi Keenanebi
         nɛ e wɔ bumo be kasawule so na n sa mo pibi na, 38 ama meeŋ yɔ mo tuto be basa to, mbe kanaŋ gbagba to ebi to n ya ta eche m ba sa mo
         pibi na. 39 Ndoŋ nna nɛ m bishi n nyɛnpe Eebraham le: ‘Nɛ ŋ kaŋ yɔ nɛ eche na kini ketu ma m ba
         ai?’ 40 Nɛ e kaŋɛ ma fanɛ Enyɛnpe nɛ e bee bɛ mo so na beeŋ shin nɛ mbe malaika e juŋkpar
         ma n yɔ n ya shin nɛ n nya kumulela n nya eche ashi mbe kanaŋ to nɛ mo tuto pe m ba
         sa mo pibi na. 41 E yɛ m baŋ yɔ mbe kanaŋ to, nɛ b ya kini keta eche na n sa ma kumo ere ntaŋ na be
         kɔnɔsho na maaŋ naa bɛ ma so.42 Ma alɛ ka ba menyi be ketirbu na ase kabre, le nɛ ŋ kule: ‘O Enyɛnpe, n nyɛnpe Eebraham
         be Ebɔrɛ, nɛ k par fo, fo shin nɛ n nya kumulela ashi ma enite ere to. 43 Shin nɛ kebichebi kama nɛ e ba nɛ e ba jɔ nchu nɛ ŋ kaŋɛ mo fanɛ e sa ma nchu nɛ n
         nuu nɛ e shuli n sa nchu nɛ n nuu 44 nseŋ kaŋɛ fanɛ, nuu, nɛ n jɔ ako m ba sa fo enyɔma ere gba, e baa la eche nɛ fo, Enyɛnpe
         na lara a sa n nyɛnpe pibi na.’45 Ŋ kraa kule Ebɔrɛ ma kagbene to nna nɛ Rebɛka sulɔ lɔŋkɔŋ mbe kebatemu so n ya jɔ
         nchu ketirbu na to. Ndoŋ nna nɛ ŋ kaŋɛ mo le: ‘Jande, sa ma nchu nɛ n nuu.’46 Ŋ ka kaŋɛ mo loŋ na nɛ e suge mbe lɔŋkɔŋ na manaŋ ashi mbe kebatemu so nseŋ kaŋɛ:
         ‘Nuu nɛ n jɔ ako n sa fo enyɔma gba.’47 Kumo be kaman nɛ m bishi mo fanɛ wanɛ pibiche e la mo.Nɛ e yɛ, mo tuto e la Bɛtuwɛl nɛ e la Nahɔɔ nɛ Milka pibinyɛn na. E ka kaŋɛ ma loŋ
         na nɛ n ta kamuna so be kepinibi n wɔtɔ mbe kamuna to nseŋ ta enɔ to be mpinibi na
         malɛ n wɔtɔ mbe enɔ to. 48 Kumo be kaman nɛ ŋ gbir m bunyaŋ nseŋ di n nyɛnpe Eebraham be Ebɔrɛ na epaŋ, ŋkpal
         e ka juŋkpar ma nɛ m ba nya n nyɛnpe Eebraham mo sipo Nahɔɔ mo nanabi nɛ n ya sa mo
         pibinyɛn na so. 49 Amoso naniere, men jande, men kaŋɛ ma, Menyeeŋ wora n nyɛnpe na kelela ŋko men maaŋ
         wora loŋ? Nɛ menyeeŋ wora loŋ, men kaŋɛ ma, nɛ men maaŋ wora loŋ malɛ, men kaŋɛ ma,
         saŋɛ na so meeŋ pin kakpa nɛ meeŋ naŋ sɔ to.”50 Ndoŋ nna nɛ Leeban nɛ Bɛtuwɛl kaŋɛ: “Asheŋ na kikɛ shi Ebɔrɛ kutɔ nna, amoso anyi
         ere maŋ naa kɔ shɛŋ nɛ an kaŋɛ. 51 An shuli. Rebɛka nde. Keta mo a yɔ n ya shin nɛ e ki fo nyɛnpe pibi na be eche fanɛ
         kananɛ Enyɛnpe Ebɔrɛ baŋ yili kumo na.”52 Eebraham be kayɛrbi na ka nu kesheŋ nɛ b kaŋɛ na nɛ e gbir kasawule n chɔrɔ Enyɛnpe
         Ebɔrɛ na. 53 Kumo be kaman nɛ e lara shuwa nɛ gbiti be abitasɔ nɛ asɔbuusoana ko n sa Rebɛka nseŋ
         naŋ sa Rebɛka mo da Leeban nɛ mo nio gba yawu kpakpaso be ŋkɛ. 54 E ka wora ade kikɛ n loge na nɛ mo nɛ basa nɛ b daa wɔ mo kutɔ na kikɛ ji ajibi nseŋ
         di ndoŋ ŋklade.Kare ka chɛ chipurso nɛ Eebraham be kayɛrbi na kaŋɛ bumo le: “To, mee kule ekpa nɛ
         n yɔ n nyɛnpe kutɔ.”55 Ndoŋ nna nɛ Rebɛka mo nio nɛ mo da Leeban kaŋɛ: “Fo ere beeŋ tiŋ a yɔ, ama shin nɛ
         kebichebi na bre e ji anyi kutɔ nchɛ kudu pɔɛŋ.”56 Nɛ Eebraham be kayɛrbi na kaŋɛ bumo le: “Men sa maŋ shin nɛ n chɛr nfe, ŋkpal manɛ
         so, Enyɛnpe Ebɔrɛ na teŋ sa ma kumulela ashi ma enite ere to. Men sa ma ekpa nɛ n
         yɔ n nyɛnpe kutɔ.”57 Ndoŋ nna nɛ b kaŋɛ mo fanɛ e shin nɛ b tre kebichebi na gbagba m ba bishi mo ŋ keni.
         58 Nɛ b tre Rebɛka m bishi mo: “Rebɛka, feeŋ tu kanyɛn ere a yɔ a?”Nɛ e kaŋɛ: “Mm, meeŋ yɔ.”59 Rebɛka ka shuli na nɛ b sa mo nɛ Eebraham be kayɛrbi na nɛ mbe basa ekpa fanɛ b baa
         yɔ nseŋ shin nɛ kebita nɛ e daa keni Rebɛka so kebia to na tu mo n yɔ. 60 Le be mmalga nɛ b daŋ ta ŋ kela mo. B yɛ:“Esipoche,Ebɔrɛ e nɛfa fon shin nɛ fo mbiae wora keshi n fo ŋgboŋto ŋgboŋtonɛ fo kanaŋ to ebi kikɛe pɔɔ bumo doŋana son sɔ bumo be mboŋ a wɔtɔ.”61 Mmalga ere be kaman nɛ Rebɛka nɛ mbe mbita bela ase n dii n dii bumo be enyɔma n tu
         kanyɛn na nɛ e keta Rebɛka n yɔ.62 Aizek malɛ daŋ shi Beer Lahai Rɔi n ya kaa wɔ keshishɛrsawule nɛ baa tre Negɛf na.
         63 Kachako kaaseso nɛ Aizek lar n ya kaa fɛ nfɛra nseŋ maŋ kumu so ŋ keni n wu enyɔma
         ka ya kaa ba. 64 Rebɛka malɛ ka wu Aizek nɛ e gbelge ashi mbe nyɔma so 65 nseŋ bishi Eebraham be kayɛrbi na le:“Kanyɛn mo e ya kaa wɔ ndoŋ ere a ba anyi kutɔ ere?” Nɛ kayɛrbi na kaŋɛ: “N nyɛnpe
         nna.” Ndoŋ nna nɛ Rebɛka ta mbe shata m buu mbe kumu so.66 B ka fo Aizek kutɔ nɛ kayɛrbi na kaŋɛ mo asheŋ nɛ e ya wora na kikɛ nyam. 67 Kubɔya na be kaman nɛ Aizek keta Rebɛka m ba wajɛbu nɛ mo nio Sɛɛra daa wɔtɔ na to
         m ba ta mo ŋ ki mbe eche. Rebɛka ka ba ki Aizek be eche na Aizek daa sha mo ga nɛ
         kumo be loŋ shin nɛ mo nio be luwu be ebesa nɛ k daa kɔ mo na lar nɛ kagbene wushi
         mo.

Eebraham be luwu be asheŋ251 Eebraham be eche Sɛɛra ka wu na be kaman nɛ e naŋ ta eche ko nɛ baa tre mo Ketura.
         2 Mbia mo nɛ Ketura nɛ Eebraham daŋ kurge e daa la Zimran nɛ Jɔkshan nɛ Medan nɛ Midian
         nɛ Ishbak nɛ Shuwa. 3 Jɔkshan e daŋ koso ŋ kurge Sheba nɛ Dedan. Dedan be kanaŋ to ebi e daa la Ashuurebi
         nɛ Letushebi nɛ Leyumebi. 4 Midian be mbia mo nɛ e daŋ koso ŋ kurge be atre nde, Efar nɛ Efer nɛ Hanɔk nɛ Abida
         nɛ Eldaa. Ketura mo nanabiana e daa la bede kikɛ nyam.5 Eebraham daŋ yige kusɔ kama nɛ e daa kɔ nna n sa Aizek. 6 Ama e ka daa wɔ ŋkpa to na e daŋ kɛ mo jipocheana be mbia na asɔ nna pɔɛŋ nseŋ n shin
         nɛ b lar Aizek kutɔ n ya ka wɔ epeŋipetekpa.7 Eebraham daŋ nya nfɛ damta nna m bel nɛnɛ pɔɛŋ nseŋ wu n yɔ mo nanaana kutɔ. 8 Nfɛ kalfa nɛ adushunu nɛ anu nɛ Eebraham daŋ ji kasawule ere so. 9 E ka wu mbe mbia Aizek nɛ Ishmaɛl e daŋ ŋana mo kebeelaŋ nɛ baa tre Makpɛla nɛ k mata
         Mamre na to. Ndoŋ e daa la Zohar pibinyɛn Efrɔn nɛ e la Hitebi be esa na peya na.
         10 Kumo nɛ Eebraham daŋ tɔ ashi Hitebi kutɔ na. Ndoŋ nɛ b daŋ ŋana mo m mata mbe eche
         Sɛɛra. 11 Eebraham ka wu nɛ Ebɔrɛ nɛfa mo pibinyɛn Aizek nɛ e daŋ ya kaa wɔ a mata Beer Lahai
         Roi na.Ishmaɛl be kanaŋ to ebi be asheŋ12 Kananɛ Eebraham pibinyɛn Ishmaɛl nɛ Sɛɛra be kebita Heega nɛ e shi Ijipt na daŋ kurge
         na be mbia nɛ kanaŋ to ebi be asheŋ daŋ nite nde.13 Ishmaɛl be bibinyɛn be atre nɛ kananɛ b daŋ bɛ abar so kenimuso nde. Nabaiɔt e daa
         la Ishmaɛl be wurkoŋnyɛn n ta Keedaa m bɛ so. Bumo nɛ b daŋ naŋ ti so e daa la Adbeel
         nɛ Mibsam nɛ 14 Mishma nɛ Duma nɛ Masa 15 nɛ Hadad nɛ Tema nɛ Jetur nɛ Nafish nɛ Kedema. 16 Bumo e ki nnaŋ kuduanyɔ be amuwuraana na nseŋ ta bumo be atre n nase bumo be ndeana
         na. 17 Ishmaɛl daŋ ji nfɛ kalfa nɛ adesa nɛ ashunu nna pɔɛŋ nseŋ wu n yɔ mo nanaana kutɔ.
         18 Ishmaɛl be kaman to ebi daa tase kakpa nɛ k wɔ Havila nɛ Shur be kefɛato ashi Ijipt
         be efuli so be ekarso a yɔ Asiriya be efuli so be kaba so nna. Bumo nɛ bumo kurgepoana
         daa maŋ chena abar so.Jeekɔb nɛ Isɔɔ be asheŋ19 Kananɛ Eebraham pibinyɛn Aizek nɛ mbe kanaŋ to ebi be asheŋ lar nde.Aizek mo tuto e daa la Eebraham. 20 Aizek malɛ daŋ ji nfɛ adena nna pɔɛŋ nseŋ ta Rebɛka nɛ mo tuto daa la Bɛtuwɛl, Mɛsopoteemia
         be esa na. Rebɛka mo siponyɛn malɛ e daa la Leeban.21 Aizek nɛ Rebɛka ka ta abar Rebɛka daa maa kurge nɛ Aizek kule Enyɛnpe Ebɔrɛ na n sa
         mo nɛ Enyɛnpe Ebɔrɛ na nu mbe kabɔrɛkule na n shin nɛ Rebɛka di kedampo. 22 Mborobi be kedampo nɛ Rebɛka daŋ di nɛ mbia na fara a ŋin a ŋin abar bumo nio be epun
         to. Nɛ Rebɛka fɛ mbe kumu to le: “Manɛ e ba nɛ le be kesheŋ ere bee wora ma ere?”
         Kumo be kaman nɛ e ya bishi Enyɛnpe Ebɔrɛ kusɔ nɛ k ba nɛ loŋ be kesheŋ na bee wora
         mo na.23 Ndoŋ nna nɛ Enyɛnpe Ebɔrɛ kaŋɛ mo le:“Mbia anyɔ nɛ baaŋ ba kiefuli anyɔ be bejuŋkparpo anyɔa wɔ fo epun to.Bumo alɛ beeŋ ba barga to a wɔtɔ.Eko beeŋ ba kaa kɔ eleŋa chɔ mo barkasa,nɛ enimuso na e ba kaa shuŋ ekekarso so na.”24 B wɔtɔ loŋ nɛ mbe kakurge be saŋɛ ba fo nɛ e kurge mborobi nyɛnso. 25 Emo nɛ e daŋ juŋkpar n lar na daŋ pere nna kpaw nɛ mbe eyur kikɛ so kɔ afuibi fanɛ
         e ka buu afuibi be kale na. Ŋkpal loŋ so nɛ b nase mo ketre Isɔɔ. 26 Isɔɔ ka lar na be kaman nɛ mo sipo malɛ pɛ mbe kenaŋkuŋ to m bɛ mo so m ba lar. Ŋkpal
         loŋ so nɛ b nase mo ketre Jeekɔb. Saŋɛ nɛ Rebɛka kurge mbia ere na nɛ Aizek la nfɛ
         adeshe nna.Isɔɔ ka fa mbe kenimu be asheŋ27 Mbia na ka daŋ nɛ Isɔɔ ki ekpampo a nyi kekpaŋ to ga nsaa sha kupuŋ to be kebaawɔtɔ,
         nɛ Jeekɔb malɛ du boeŋ nsaa sha laŋ to be kebaawɔtɔ. 28 Isɔɔ be asheŋ nɛ Aizek daa sha a chɔ Jeekɔb ŋkpal e ka bee ji kupuŋ a bar mo eblaŋ
         so. Rebɛka malɛ daa sha Jeekɔb nna a chɔ Isɔɔ.29 Kachako nɛ Isɔɔ ta akoŋ n shi kupuŋ to m ba to nɛ Jeekɔb bee daŋɛ epo belbelso ko.
         30 Ndoŋ nna nɛ Isɔɔ kaŋɛ Jeekɔb le: “Jande sa ma fo epo peper ere be ako, nɛ mannɛ aloŋ,
         akoŋ beeŋ mɔ ma.” Amoso nɛ b daa tre mo Edɔm na.31 Nɛ Jeekɔb malɛ kaŋɛ mo: “Kumo ere, fo ta fo kekurge to be kenimu ere n sa ma pɔɛŋ
         nɛ n sa fo epo na.”32 Nɛ Isɔɔ kaŋɛ: “Keni, akoŋ bee shin nɛ k mɔ ma nna na, nɛ manɛ be tɔnɔ nɛ kekurge to
         be kenimu kɔ n sa ma?”33 E ka kaŋɛ loŋ na nɛ Jeekɔb kaŋɛ mo le: “Kumo ere bɔ ntaŋ pɔɛŋ.” Ndoŋ nna nɛ Isɔɔ bɔ
         ntaŋ n ta mbe kekurge to be kenimu na n chɛr epo na Jeekɔb kutɔ.34 Isɔɔ ka wora loŋ na nɛ Jeekɔb sa mo bodobodo nɛ mbe epo belbelso na be ako nɛ e ji
         nseŋ koso n choŋ.To, kananɛ Isɔɔ daŋ keni mbe kekurge to be kenimu jiga nna na.

Aizek nɛ Abimelɛk be asheŋ261 Jemanɛ ko nɛ akoŋ tɔr efuli na so, ama mannɛ kumo nɛ k daŋ ba Eebraham be jemanɛ so
         na. Kede daa kɔr. Akoŋ na be jemanɛ na so nɛ Aizek koso n yɔ Filistiebi be ewura Abimelɛk
         kutɔ ashi Gerar. 2 Ndoŋ nna nɛ Enyɛnpe lar Aizek so ŋ kaŋɛ mo le: “Sa maŋ kaŋ yɔ Ijipt, baa wɔ kasawule
         mo nɛ ŋ kaŋɛ fanɛ fo baa wɔ so ere so. 3 Baa wɔ nfe n wora nchɛnnyɔ nɛ m baa wɔ fo kutɔ a nɛfa fo. Meeŋ bɛ kɔnɔ nɛ n nase n
         sa fo tuto Eebraham na so nseŋ ta kasawule ere kikɛ n sa fo nɛ fo kaman to ebi. 4 Meeŋ shin nɛ fo kaman to ebi e wora keshi a sa fanɛ awɔlpa to be achɛkpabi nɛ n ta
         nsawule ere kikɛ n sa bumo nseŋ bɔla bumo so n nɛfa efuli kama so ebi durnya to. 5 Meeŋ wora ade kikɛ nna ŋkpal Eebraham ka wora ma kasonu m bɛ ma mbra kikɛ so nɛ ma
         nɛ mo be ŋkre kikɛ so nɛ nnɔ naseso nɛ an nase n sa abar na kikɛ so so.” 6 Ŋkpal loŋ so nɛ Aizek daŋ shir a wɔ Gerar.7 Ama ŋkpal Aizek be eche be kebita so ndoŋ be benyɛn ko ka bishi mo mbe eche be asheŋ
         nɛ e kaŋɛ bumo fanɛ mo sipoche e la mo ŋkpal manɛ so, e daa lɔ kufu nna fanɛ nɛ e
         kaŋɛ bumo fanɛ mbe eche nna, baaŋ mɔ mo nseŋ ta eche na.8 Aizek daa wɔ ndoŋ loŋ n chɛr nɛ kachako Filistiebi be ewura nɛ baa tre Abimelɛk na
         keni tokuro to n wu Aizek ka bee chɔlta mbe eche Rebɛka. 9 Ndoŋ nna nɛ Abimelɛk shin nɛ b tre Aizek nɛ e bishi mo le: “Kajaa, fo eche e la mo
         nɛ fo kaŋɛ fanɛ fo sipoche e la mo a.”Nɛ Aizek kaŋɛ mo: “N daŋ fɛ nna fanɛ nɛ m maŋ kaŋɛ loŋ, baaŋ mɔ ma nseŋ ta mo.”10 Nɛ ewura Abimelɛk bishi mo: “To, manɛ be kushuŋ nɛ fo shuŋ anyi loŋ? Ndafanɛ fo maŋ
         shin nɛ nfe be enyɛn ko di fo eche nɛ kumo be loŋ e shin nɛ kɔnɔsho e ba anyi so a?”11 Kamalga ere be kaman nɛ ewura Abimelɛk fiɛ basa na kikɛ so ŋ kaŋɛ: “Meeŋ shin nɛ b
         mɔ esa kama nɛ e tɔrɔ kanyɛn ere ŋko mbe eche.”12 Aizek ka dɔ n duu asɔ kasawule na so nɛ e nya adɔjibi ga loŋ be kafɛ na ŋkpal Enyɛnpe
         Ebɔrɛ na ka nɛfa mo so so. 13 Ŋkpal kananɛ Ebɔrɛ daa nɛfa mo na so so, Aizek be kanya daŋ baa ti so nna nɛ e ya
         ki damawura gboŋgboŋi. 14 E daa kɔ asɔyigeso damta nɛ nyɛrbi damta nɛ Filistiebi na fara a besa mo eyur 15 nseŋ ya fara a kur shishɛr a ti a ti atirbu nɛ mo tuto Eebraham be nyɛrbi daŋ kur
         na kikɛ.16 Kachako nɛ ewura Abimelɛk kaŋɛ Aizek le: “Koso anyi kutɔ, ŋkpal manɛ so, naniere fo
         eleŋ pɔɔ anyi so nfe.”17 Ndoŋ nna nɛ Aizek koso bumo to n yɔ Gerar be ketaŋɛ to n ya yuu mbe wajɛbu ndoŋ n
         chena. 18 E ka yɔ ndoŋ na nɛ e naŋ ya shin nɛ b kur ŋ kur atirbu nɛ b daŋ kur Eebraham be jemanɛ
         to nɛ Filistiebi na daŋ ti amo na to nɛ e naŋ bɛta n ta atre mo nɛ mo tuto daŋ nase
         amo na gbagba n nase amo.19 Kachako nɛ Aizek be nyɛrbi kur Gerar be ketaŋɛ to n nya nchu lela ko ndoŋ. 20 Ama k maŋ chɛr ko nɛ Gerar be asɔbɔya kpapoana nɛ Aizek be asɔbɔya kpapoana fara a
         dii abar so. Gerarebi be asɔbɔyakpapoana na daa kaŋɛ nna fanɛ nchu na la bumoya nna.
         Ndoŋ nna nɛ Aizek nase kaboŋ na Esɛk ŋkpal kɔnɔgberge nɛ b daŋ nya ndoŋ na so so.
         21 Kede be kaman nɛ Aizek be nyɛrbi naŋ ya kur ketirbu ko nɛ bumo nɛ Gerarebi be asɔbɔya
         kpapoana na naŋ nya kɔnɔgberge ŋkpal kumo alɛ gba so nɛ Aizek naŋ sa kumo alɛ ketre
         Sitna. 22 Ŋkpal kɔnɔgberge na so, nɛ Aizek naŋ lar ndoŋ gba n yɔ kaboŋ pɔtɛ. Ndoŋ bre kɔnɔgberge
         kama daa maŋ naŋ ba, nɛ e nase kumo Rehobɔt ŋkpal manɛ so, e yɛ: “Naniere bre, Enyɛnpe
         na shin nɛ an nya anyi be amu nɛ an chena kasawule ere so n nya kanya.”23 Ade be kaman nɛ e yɔ Bɛshiba. 24 Kumo be kamɔnchɛ be kanyɛso nɛ Enyɛnpe na lar mo so ŋ kaŋɛ mo: “Ma e la fo tuto Eebraham
         be Ebɔrɛ na, sa maa lɔ kufu, ŋkpal manɛ so, n wɔ fo kutɔ. Meeŋ nɛfa fo nseŋ shin nɛ
         fo kaman to ebi e wora keshi ŋkpal ma kenya Eebraham so.”25 Ndoŋ nna nɛ Aizek yuu bɔrɛsure ndoŋ m bunyaŋ Enyɛnpe Ebɔrɛ na. Kumo be kaman nɛ e
         yuu mbe wajɛbu n chena ndoŋ nɛ mbe nyɛrbi kur ketirbu.26 Kachako nɛ ewura Abimelɛk nɛ mbe jinatopo nɛ baa tre Ahusal na nɛ Fikɔl nɛ e la mbe
         benapo be enimu na shi Gerar m ba Aizek kutɔ. 27 Ndoŋ nna nɛ Aizek bishi bumo: “Manɛ nɛ men naa ba ŋ kutɔ nɛ men ba wora, ŋkpal manɛ
         so, ŋ ka daa wɔ men kutɔ men ŋini ma da lubi nna n ju ma.”28 Nɛ b kaŋɛ mo: “K baŋ di efuli nna fanɛ Enyɛnpetale na wɔ fo kutɔ, amoso nɛ an fɛ fanɛ
         fo shin nɛ anyi nɛ fo e bɔ ntaŋ n nase kɔnɔ n sa abar. Shin nɛ an wora kɔnɔkoŋwule
         be ŋkre 29 fanɛ fo maaŋ wora anyi shɛŋ fanɛ kananɛ fo daa wɔ anyi kutɔ nɛ an maŋ tɔrɔ fo nseŋ
         daa kɔ fo to a wora fo kelela loŋ n ya lara fo ndoŋ kagbenewushiso boeŋ na. Naniere
         an wu fanɛ Enyɛnpetale nɛfa fo, amoso nɛ an ba na.”30 Ndoŋ nna nɛ Aizek wora kejigboŋ n sa bumo nɛ b ji gbetɛɛ. 31 Kumo be ŋklade chipurdidi nɛ Aizek nɛ basa na kre kɔnɔ naseso be ŋkre kpakpaso n sa
         abar pɔɛŋ nɛ Aizek sa bumo ekpa nɛ b ta kagbenewushi m bɛta n yɔ epe.32 Kumo be kamɔnchɛ na gbagba nɛ Aizek be nyɛrbi ba kaŋɛ mo ketirbu ko nɛ b kur be asheŋ.
         B yɛ: “An nya nchu.” 33 Ndoŋ nna nɛ Aizek nase kumo be ketre Shiba. Kumo e ba ki kade na be ketre Bɛshiba
         hale nɛ mbre na.34 Isɔɔ malɛ daa wɔtɔ loŋ m ba fo nfɛ adena nseŋ ta Hitebi to be mbichebi anyɔ ko. Eko
         be ketre e la Judit nɛ e la Beeri pibiche nɛ eko malɛ daa ji Basemat nsaa la Ilɔn
         pibiche. 35 Beche na daŋ shin nɛ kebaawɔtɔ daŋ ki nyaŋgraŋ nna n sa Aizek nɛ mbe eche Rebɛka.

Aizek ka nɛfa Jeekɔb be asheŋ271 Aizek ka bel nsaa maŋ naa wu nɛnɛ nɛ e tre mo pibinyɛn nimuso Isɔɔ kachako ŋ kaŋɛ
         mo: “M pibi.”Nɛ Isɔɔ shuli ŋ kaŋɛ: “Ma nde.”2 Nɛ Aizek kaŋɛ mo: “To, naniere ŋ ki enyɛn nimu nna na a maŋ nyi kachɛ nɛ meeŋ wu.
         3 Amoso koso n ta fo akpansɔ, fo keta nɛ kumo be atanyembi n yɔ kupuŋ to n ya mɔ eblaŋ
         ko m bar ma. 4 Fo kaŋ bar loŋ be eblaŋ na fo ta kumo n daŋɛ ajibi belbelso mo nɛ mee sha ga na m
         ba sa ma nɛ n ji n nɛfa fo pɔɛŋ nseŋ wu.”5 Aizek ka daa malga asheŋ ere kikɛ a sa mo pibinyɛn na nɛ Isɔɔ mo nio Rebɛka yil nseŋ
         nu amo kikɛ nyam. Isɔɔ ka baŋ ta n choŋ kupuŋ to 6-7 nɛ Rebɛka kaŋɛ mo pibinyɛn Jeekɔb le: “Keni, n nu fo tuto ka bee kaŋɛ fo da Isɔɔ fanɛ
         e ya mɔ eblaŋ ko m ba wora ajibi belbelso ko n sa mo nɛ e ji nseŋ nɛfa mo Enyɛnpe
         na be anishito pɔɛŋ nseŋ wu. 8 Amoso, m pibi, bugi asoe n nu nfe nseŋ ya wora kusɔ nɛ mee shin nɛ ŋ kaŋɛ fo ere:
         9 Lar ketaman n yɔ asɔbɔya na to n ya pɛ mboefɔlbi lelabi anyɔ m bar ma nɛ n wora ajibi
         belbelso nɛ fo tuto bee sha ga na, 10 ŋseŋ ta amo n ya sa mo nɛ e ji n nɛfa fo pɔɛŋ nseŋ wu.”11 Ndoŋ nna nɛ Jeekɔb bishi mo nio Rebɛka le: “Nɛ n da Isɔɔ be eyur so kikɛ ka kɔ afuibi
         nɛ ma alɛ peya maŋ kɔ ere a? 12 Nɛ ŋ kaŋ wora loŋ nɛ n tuto beta ma a? Nɛ k ba loŋ k beeŋ wora fanɛ mee fule mo nna
         nɛ nɛfa na e ki kɔnɔsho n sa ma.”13 Nɛ mo nio kaŋɛ mo: “M pibi, shin nɛ loŋ be kɔnɔsho na e baa la meya. Fo ere e wora
         kusɔ nɛ mee kaŋɛ ere de. Ya pɛ kaboe na m bar ma.”14 Ndoŋ nna nɛ Jeekɔb ya pɛ mboe na m ba sa mo nio nɛ e wora ajibi belbelso mo nɛ Jeekɔb
         mo tuto bee sha ga n yili 15 nseŋ ya ta mo pibinyɛn nimuso Isɔɔ be asɔbuuso lela ga nɛ a daa wɔ mo ere Rebɛka be
         ebu to na m ba buu mo pibinyɛn kekarkarso Jeekɔb. 16 Kumo be kaman nɛ e ta mboe na be nwɔl na m mɛa m mɛa Jeekɔb be enɔana nɛ mbe kubɔ
         be kakpa nɛ afuibi daa maŋ wɔtɔ na so. 17 E ka loge ade kikɛ na nɛ e ta ajibi belbelso na nɛ bodobodo nɛ e wora na n sa Jeekɔb.18 Nɛ Jeekɔb ta ajibi na n yɔ mo tuto kutɔ n ya tre mo ŋ kaŋɛ: “N tuto.”Nɛ mo tuto shuli nseŋ bishi: “M pibi mo nna?”19 Nɛ Jeekɔb kaŋɛ mo tuto le: “Ma, fo wurkoŋ Isɔɔ nna. N wora kusɔ nɛ fo yɛ n ya wora
         na nna. Amoso jande, niŋi to n chena n ji kusɔ nɛ n ya nya kekpaŋ to m ba ere pɔɛŋ
         nseŋ nɛfa ma.”20 Ndoŋ nna nɛ Aizek bishi mo: “Nuso nɛ fo wora n ya nya eblaŋ na m ba manaŋ loŋ?”Nɛ Jeekɔb kaŋɛ mo: “Enyɛnpe fo Ebɔrɛ na e chɛ ma to.”21 Nɛ Aizek kaŋɛ mo: “Firgi n taga to nfe, m pibi nɛ m beta fo ŋ keni m pibi Isɔɔ gbagba
         e la fo ŋko mannɛ mo nna.”22 Ndoŋ nna nɛ Jeekɔb yɔ mo tuto Aizek kutɔ nɛ e beta mo ŋ keni nseŋ kaŋɛ: “To, ebɔl
         ere la Jeekɔb be ebɔl nna, ama fo enɔana ere bre la Isɔɔ peya nna.” 23 Aizek daa maŋ pin fanɛ Jeekɔb nna ŋkpal mbe enɔana ka daa kɔ afuibi fanɛ Isɔɔ peya
         na so so, amoso e daa shin nna nɛ e nɛfa mo. 24 Ama pɔɛŋ nɛ e nɛfa mo na e daŋ bishi mo le nna: “Fo m pibi Isɔɔ gbagba nna ere a?”Nɛ Jeekɔb shuli ŋ kaŋɛ: “Mm, ma nna.”25 Kumo be kaman nɛ Aizek kaŋɛ mo: “Kumo ere m pibi, ta kusɔ nɛ fo ya nya ashi fo kekpaŋ
         to m ba daŋɛ na m bar ma nɛ n ji nseŋ nɛfa fo.”Ndoŋ nna nɛ Jeekɔb ta ajibi na n sa mo nɛ e ji. Kumo be kaman nɛ e sa mo yabra belbelso
         nɛ e nuu. 26 Ade kikɛ be kaman nɛ mo tuto Aizek kaŋɛ mo le: “M pibi ba nfe nɛ n lala fo so.”27 Ndoŋ nna nɛ Jeekɔb yɔ nɛ mo tuto e lala mo so. Aizek ka nu mbe asɔbuuso na be efɛa
         nɛ e nɛfa mo nseŋ kaŋɛ le:“Cha, ma kebia ere be efɛabaa du fanɛ kasawule monɛ Enyɛnpe nɛfa nna.28 Ebɔrɛ e shin nɛ bunyaŋe shi ebɔrɛso m ba sa fo nsawule kayulnseŋ shin nɛ fo kasawulee baa walɛ a wora ajibi damta.Kumo e la fanɛ adɔjibi kamanɛ a shi ayu be yiri to be adamtan ta yabra belbelso n ti so.29 Ebɔrɛ e shin nɛ efuli pɔtɛana be basae ba kaa bunyaŋ fonɛ basa be nnanto e baa gbir fo kumuli.Baa la fo sipoana kikɛ be ewuran shin nɛ fo nio be bibinyɛn kikɛe ba kaa gbir fo kumuli.Ebɔrɛ e shin nɛ bekama nɛ baaŋ sho fo kɔnɔe nya kɔnɔshonɛ bekama malɛ nɛ b nɛfa foe nya nɛfa.”30 Aizek ka baŋ nɛfa Jeekɔb n loge nɛ e baa lar mo kutɔ nɛ mo da Isɔɔ malɛ shi mbe kekpaŋ
         na to m ba kaa luri. 31 Ndoŋ nna nɛ Isɔɔ gba ya wora ajibi m bar mo tuto m ba kaŋɛ le: “N tuto, niŋi to n
         chena n ji kusɔ nɛ n ya nya kekpaŋ to m ba ere pɔɛŋ nseŋ nɛfa ma.”32 Ndoŋ nna nɛ mo tuto Aizek bishi mo: “Fo wanɛ nna?”Nɛ Isɔɔ kaŋɛ mo: “Ma, fo wurkoŋ nna.”33 Nɛ Aizek be eyur kikɛ chicha mo nɛ e bishi: “To, nɛ wanɛ malɛ e ya ji kekpaŋ n daŋɛ
         m bar ma na? M baŋ ji kumo nna pɔɛŋ nɛ fo ba na. Ma alɛ teŋ nɛfa amodoŋwura. Kashenteŋto
         malɛ, m maaŋ naŋ tiŋ n laŋɛ nɛfa na.”34 Isɔɔ ka nu mo tuto be mmalga na nɛ e boŋ to awɔrso kagbenejijaso ŋ kaŋɛ: “Kumo ere
         fo nɛfa ma alɛ gba. N tuto, jande nɛfa ma alɛ gba!”35 Nɛ Aizek kaŋɛ mo: “Keni, fo sipo teŋ ba m ba fule ma n sɔ fo nɛfa na.”36 Nɛ Isɔɔ kaŋɛ mo tuto: “Mbe kela nyɔsopo nna na e ka puni ma. E daŋ kesɔ ma kekurge
         to be kenimu nseŋ naŋ sɔ ma nɛfa ere na. Alawude e ka bee ji Jeekɔb.” Kamalga ere
         be kaman nɛ Isɔɔ bishi mo tuto: “Ama fo maŋ yige nɛfa kaman yili ma a?”37 Nɛ Aizek kaŋɛ mo pibi Isɔɔ: “N teŋ ta mo ŋ ki fo nyɛnpe nseŋ ta mo niopibiana kikɛ
         ŋ ki mbe nyɛrbi. N ta ayu be yiri to be asɔ duuso kikɛ be kanya nɛ yabra belbelso
         kikɛ be kanya n sa mo. Amoso m pibi shɛŋ maŋ naa wɔtɔ nɛ meeŋ naŋ tiŋ n wora n sa
         fo.”38 Ndoŋ nna nɛ Isɔɔ bishi mo tuto: “N tuto nɛfa koŋwule nɛ fo kɔ a? Jande nɛfa ma alɛ
         gba.” Kumo be kaman nɛ e fara a shu awɔrso.39 Nɛ mo tuto Aizek kaŋɛ mo:“Bunyaŋ maaŋ shi ebɔrɛso m ba wushi fo kasawule;fo echenakpa nɛ kasawule lela malɛ beeŋ baa wɔ kufɔ.40 Fo tokobi so nɛ feeŋ baa bɔla a ji;fo alɛ beeŋ baa la fo sipo be kayɛrbi nna.Ama kachɛ nɛ fo ba diewu bre,feeŋ sɔ fo kumu ashi mbe enɔ to.”Jeekɔb ka shile n yɔ Leeban kutɔ be asheŋ41 Ndoŋ nna nɛ Isɔɔ fara a kishi Jeekɔb ŋkpal nɛfa nɛ mo tuto daŋ sa mo na so nseŋ fɛ
         mbe kumu to le: “K maaŋ naŋ chɛr nɛ n tuto e wu nɛ an shu mbe keeli. Keeli na be kaman
         meeŋ mɔ n sipo Jeekɔb.”42 Rebɛka ka pin kesheŋ nɛ Isɔɔ kre na nɛ e shuŋi n tre mo pibinyɛn kekarkarso Jeekɔb
         ŋ kaŋɛ mo le: “Keni, fo da Isɔɔ bee kre kemɔ fo nna m bishi kuwule. 43 Amoso, m pibi, nu nfe nseŋ wora kusɔ nɛ mee sha kekaŋɛ fo ere. Lar nfe manaŋ n shile
         n yɔ n siponyɛn Leeban kutɔ ashi Haran. 44 Ya kaa wɔ mo kutɔ gbrɛ nɛ fo da be agbo e yɔɔ nɛ mbe kagbene e wushi 45 nɛ e teŋ kusɔ nɛ fo wora mo ere so pɔɛŋ nɛ n shuŋi n tre fo. Ŋkpal manɛ so m maa sha
         fanɛ m paŋ menyi benyɔ kikɛ kachɛ koŋwule.”46 Rebɛka ka malga le ere be kaman nɛ e naŋ kaŋɛ Aizek le: “Ma ere, Hitebi to be mbichebi
         nɛ Isɔɔ ta ere be asheŋ baŋ lar ma ebɔl nna. Nɛ Jeekɔb malɛ naŋ ta Hitebi ere to be
         eche ko, kumo ere ŋ ka wu bɔ.”

281 Ndoŋ nna nɛ Aizek tre Jeekɔb n nɛfa mo nseŋ fiɛ mo so ŋ kaŋɛ: “Sa maŋ kaŋ ta Keenan
         be efuli so nfe be eche kikɛ. 2 Kusɔ nɛ k daga fanɛ fo wora e la fanɛ fo yɔ fo nananyɛn Bɛtuwɛl pe ashi Mɛsopoteemia
         epul ere to n ya fin fo wɔpa Leeban be mbichebiana na be eko n ta ŋ ki fo eche. 3 Ebɔrɛ Enyɛnpetale na e nɛfa fo nseŋ sa fo mbia be kanya nɛ fo ba ki basa damta bumo
         tuto. 4 Ebɔrɛ koŋwule na e sa fo nɛ fo kaman to ebi nɛfa mo nɛ e daŋ sa Eebraham na saŋɛ na
         so kasawule mo nɛ fo wɔ kumo so fanɛ efɔ naniere ere beeŋ ki feya. Kumo e la kasawule
         nɛ Ebɔrɛ ta n sa Eebraham na.” 5 Aizek be kamalga na be kaman nɛ Jeekɔb pɛ Mɛsopoteemia be efuli so be ekpa nɛ e yɔ
         Bɛtuwɛl nɛ e la Mɛsopoteemia be esa na pibinyɛn Leeban kutɔ. Leeban daa la Jeekɔb
         nɛ Isɔɔ bumo wɔpa nna.Isɔɔ ka naŋ ta eche ko be asheŋ6 Isɔɔ daŋ ba nu fanɛ mo tuto daŋ nɛfa Jeekɔb nna nseŋ fiɛ mo so ŋ kaŋɛ mo fanɛ e sa
         maŋ kaŋ ta Keenanche kikɛ, nseŋ shin nɛ e yɔ Mɛsopoteemia nɛ e ya ta eche ndoŋ. 7 Mo alɛ daŋ naŋ nu fanɛ Jeekɔb daŋ wora mo tuto nɛ mo nio kasonu nna nseŋ yɔ Mɛsopoteemia.
         8 Loŋ be asheŋ na kikɛ e daŋ shin nɛ Isɔɔ pin mo tuto Aizek ka daa maa sha Keenancheana
         na be keta be asheŋ. 9 Nɛ e kpal loŋ so n yɔ Eebraham pibinyɛn Ishmaɛl pe n ya ta mo pibiche Mahalat nɛ e
         daa la Nabaiɔt mo sipoche na n ti mbe beche so.Jeekɔb ka daŋ ku edare ashi Bɛtɛl be asheŋ10 Jeekɔb daŋ lar Bɛshiba nna m pɛ Haran be ekpa. 11 E nite loŋ m ba fo kakpa ko nɛ epeŋi tɔr mo nɛ e ta kejembu ko ndoŋ n nase ŋ ŋele
         kumo a dese a di. 12 Edi na to nɛ e ku edare n wu kasakpar ka yili kasawule n ya fo ebɔrɛso nɛ Ebɔrɛ be
         emalaika wɔtɔ a dii kumo a gbelge. 13 E daŋ wu fanɛ Enyɛnpe na e daa yil kumo be kumu so gbagba na. Ndoŋ nɛ Enyɛnpe na daa
         yil nseŋ kaŋɛ mo le: “Ma e la Enyɛnpetale, fo nananyɛn Eebraham be Ebɔrɛ nɛ Aizek
         be Ebɔrɛ na. Meeŋ ta kasawule mo nɛ fo dese so ere n sa fo nɛ fo kaman to ebi. 14 Fo kaman to ebi beeŋ ba kaa shi fanɛ kasawule so be shishɛr nseŋ sɔ durnya be abonfu
         ana ere kikɛ so nɛ m bɔla fo nɛ fo kanaŋ to ebi so n nɛfa durnya ere be efuli kama
         so ebi. 15 Amoso kaplɛkama nɛ fo yɔ, meeŋ baa wɔ fo kutɔ a keni fo so nseŋ bɛta fo m ba kasawule
         ere so. M maaŋ yige fo kikɛ ama m baŋ wora kusɔ nɛ n nase kɔnɔ fanɛ meeŋ wora ere
         nna.”16 Jeekɔb ka tiŋi mbe edi na to nɛ e fɛ mbe kumu to le: “Kajaa, Enyɛnpe Ebɔrɛ na wɔ kaboŋ
         ere nna nɛ n daa maŋ nyi!” 17 Ndoŋ nna nɛ kufu pɛ mo nɛ e kaŋɛ: “Cha, daŋga be kakpa e la kaboŋ ere pasaa! K baŋ
         fuli nna fanɛ kaboŋ ere la Enyɛnpe na pe nna. Kumo alɛ nseŋ naa la kakpa nɛ kabuna
         mo nɛ k bee bugi a yɔ ebɔrɛso na gba wɔ!”18 Kare ka chɛ chipurdidi nɛ Jeekɔb ta kejembu nɛ e daŋ ŋele na n yuu fanɛ kanyiŋi be
         kejembu na nseŋ duga ŋku n wurge kumo be kumu so. 19 Kumo be kaman nɛ e nase kakpa na ketre Bɛtɛl. Kade nɛ k daa wɔ ndoŋ na nɛ b daa tre
         Luz pɔɛŋ nɛ e nase kumo Bɛtɛl na.20 Asheŋ ere be kaman nɛ Jeekɔb nase kɔnɔ ŋ kaŋɛ le: “Nɛ Ebɔrɛ beeŋ baa wɔ ma kutɔ nsaa
         keni ma so ashi ma enite ere to nsaa sa ma ajibi nɛ asɔbuuso loŋ 21 nɛ n ya bɛta n yɔ n tuto pe nɛ eyur be alenfia, kumo ere Enyɛnpe na e naaŋ baa la
         ma Ebɔrɛ. 22 Amoso nɛ n yuu kejembu ere n dulgi ndoŋ nɛ k baa la fo Ebɔrɛ pe na. Kusɔ kama malɛ
         nɛ fo sa ma, meeŋ lara kumo be kudusopo n sa fo.”

Jeekɔb ka fo Leeban pe be asheŋ291 Jeekɔb ka lar Bɛtɛl nɛ e ta kumu n sɔ epeŋipetekpa be kaba so ebi be efuli so. 2 E ka bee yɔ nɛ e ya tu ketirbu ko kudɔsawule ko so nɛ mbolpɔ dese kumo ase ntuŋsaso,
         ŋkpal manɛ so, ketirbu na to nɛ b daa jɔ nchu a sa bumo. Kejembu gboŋgboŋi ko malɛ
         nɛ b daŋ ta m buu ketirbu na be kɔnɔ so. 3 Mbolpɔkpapo ko daa jo nna nɛ bumo braana kikɛ e gama pɔɛŋ nɛ b gbelti loŋ be kejembu
         na ashi to nseŋ jɔ nchu n sa bumo be mbolpɔ. Kumo be kaman nɛ b naŋ gbelti kejembu
         na m buu ketirbu na so.4 Jeekɔb ka fo ndoŋ nseŋ wu mbolpɔkpapoana na nɛ e bishi bumo: “Ŋkurgepoana, nnɛ nɛ
         men shi?”Nɛ b kaŋɛ mo fanɛ b shi Haran nna.5 Nɛ Jeekɔb bishi bumo fanɛ b nyi Nahɔɔ mo nanabi Leeban a?Nɛ b shuli ŋ kaŋɛ: “Mm, an nyi mo.”6 Nɛ Jeekɔb naŋ bishi bumo fanɛ e kɔ alenfia a?Nɛ b naŋ shuli ŋ kaŋɛ: “Mm, e kɔ alenfia, mo pibiche Reechel gba e ya keta bumo be
         mbolpɔ a ba na.”7 B ka malga loŋ na be kaman nɛ Jeekɔb kaŋɛ bumo le: “Epeŋi maŋ naŋ wora shɛŋ nɛ men
         gama mbolpɔ ere nfe na, amoso men jɔ nchu n sa bumo nɛ b nuu nɛ men naŋ keta bumo
         n yɔ keji to.”8 Nɛ b kaŋɛ mo: “Anyi maaŋ tiŋ n wora shɛŋ ama an braana kikɛ gama nna nɛ an gbelti
         kejembu ere ashi to pɔɛŋ nseŋ nya n jɔ nchu n sa anyi be asɔbɔya.”9 Jeekɔb kraa malga bumo kutɔ nna nɛ Reechel keta mo tuto be mbolpɔ m ba, ŋkpal manɛ
         so, e daa la eche nɛ e bee kpa mbolpɔ nna. 10 Jeekɔb ka wu mo wɔpa Leeban pibiche Reechel nɛ mbolpɔ na nɛ e ya gbelti kejembu na
         ashi to nseŋ jɔ nchu n sa mo wɔpa be mbolpɔ na. 11 Kumo be kaman nɛ Jeekɔb ya ber Reechel to n chɔrɔ mo kashaso nseŋ fara a shu awɔrso
         12 ŋ kaŋɛ Reechel fanɛ mo tuto Leeban mo sipoche Rebɛka pibinyɛn e la mo. Reechel ka
         nu loŋ na nɛ e shile n ya kaŋɛ mo tuto.13 Leeban malɛ ka baŋ nu mo sipoche pibi Jeekɔb be asheŋ nɛ e lar manaŋ n yɔ nɛ e ya
         shɛr mo to. E ka ya wu mo nɛ e ya ber mo to n chɔrɔ mo kashaso nseŋ keta mo n yɔ mo
         pe nɛ Jeekɔb ya kaŋɛ mo asheŋ nɛ a wora kikɛ nyam. 14 Ndoŋ nna nɛ Leeban kaŋɛ mo: “Ma ŋklaŋ e baa la fo.” Kede be kaman nɛ Jeekɔb chena
         ndoŋ kufɔl koŋwule.Jeekɔb ka ta Lia nɛ Reechel be asheŋ15 Kumo be kaman nɛ Leeban kaŋɛ mo le: “M maaŋ kpal fo ka la ma esa so nɛ fo baa shuŋ
         ma jiga. Amoso, kaŋɛ ma kananɛ meeŋ baa ka fo.”16 Leeban malɛ daa kɔ mbichebi anyɔ. Egboŋiso na nɛ baa tre Lia nsaa tre ekekarso na
         malɛ Reechel. 17 Lia daa lɔ anishi nna, ama Reechel bre daŋ pɔr nɛnɛ nsaa walɛ kebita nna. 18 Amoso Jeekɔb be kagbene daŋ pɛ Reechel nna nɛ e kaŋɛ Leeban le: “Meeŋ shuŋ nfɛnshunu
         n sa fo nɛ fo ta fo pibiche kekarkarso Reechel n sa ma.”19 Nɛ Leeban kaŋɛ mo: “Kumo ere, baa wɔ ŋ kutɔ nfe a shuŋ, ŋkpal manɛ so, ŋ ka ta mo
         n sa fo bɔ ŋ ka ta mo n sa enyɛn pɔtɛ.” 20 Amoso nfɛnshunu nɛ Jeekɔb daŋ shuŋ ŋkpal Reechel so, ama nfɛnshunu na daa du fanɛ
         nchɛ gbrɛbi ko nna ŋkpal kasha nɛ e daa kɔ n sa Reechel na so.21 Nfɛnshunu na be kaman nɛ Jeekɔb kaŋɛ Leeban: “To, naniere saŋɛ fo nɛ n ta ma eche,
         amoso ta fo kebia na n sa ma nɛ e ki ma eche.”22 Ndoŋ nna nɛ Leeban shɛr ndoŋ be basa kikɛ n wora kejigboŋ n sa bumo. 23 Ama kanyɛ ka biri nɛ e kini keta Reechel n sa Jeekɔb nseŋ keta Lia n ya sa mo nɛ Jeekɔb
         nɛ mo di keche nɛ kenyɛn. 24 E ka ta Lia n sa Jeekɔb na be kaman nɛ e ta mbe kebita ko nɛ baa tre Zilpa na n sa
         Lia fanɛ e baa la mbe kebita.25 Jeekɔb nɛ Lia ka di ŋklade nɛ Jeekɔb keni nɛ Lia nna, mannɛ Reechel. Ndoŋ nna nɛ e
         bishi Leeban le: “Manɛ be kushuŋ nɛ fo shuŋ ma loŋ? Reechel so nɛ n shuŋ fo ŋko mannɛ
         aloŋ nna? Nɛ manɛ e ba nɛ fo fule ma loŋ?”26 Nɛ Leeban kaŋɛ mo fanɛ bumo ere be daŋkare to kebia maa kil nɛ mo da maŋ naŋ kil.
         27 Amoso e jo nɛ kejafɔ be aworbi na e loge bɔkwe na to pɔɛŋ nɛ e ta Reechel n sa mo
         nɛ e naŋ shuŋ nfɛnshunu n ti so.28 Ndoŋ nna nɛ Jeekɔb shuli nɛ bɔkwe na be edaŋkaresheŋ be aworbi na choŋ nɛ Leeban ta
         mo pibiche Reechel n sa mo n ti so. 29 E ka ta Reechel n sa Jeekɔb na be kaman nɛ e ta mbe kebita ko nɛ baa tre Bilha na
         n sa Reechel fanɛ e baa la mbe kebita. 30 Jeekɔb nɛ Reechel ka di keche nɛ kenyɛn nɛ Jeekɔb sha Reechel a chɔ Lia. Kede be kaman
         nɛ Jeekɔb naŋ shuŋ nfɛnshunu n sa Leeban.Jeekɔb be mbia be asheŋ31 Enyɛnpe Ebɔrɛ na ka wu fanɛ Jeekɔb maa sha Lia nɛnɛ nɛ e sa mo kakurge, ama Reechel
         bre daa la egbentepo nna. 32 Amoso Lia daŋ di kedampo nna ŋ kurge ebinyɛn nseŋ kaŋɛ le: “Enyɛnpe na wu ma kagbenejija
         nseŋ chɛ ma to, amoso naniere bre ŋ kul beeŋ baa sha ma.” Ŋkpal loŋ so nɛ e nase kebia
         na Ruben.33 Ruben be kaman nɛ e naŋ di kedampo ŋ kurge ebinyɛn nseŋ kaŋɛ: “Enyɛnpe na naŋ sa ma
         ebinyɛn ere gba nna ŋkpal e ka nu fanɛ ŋ kul maa sha ma so so.” Amoso ketre mo nɛ
         e daŋ sa kebia na e la Simiɔn.34 Simiɔn be kaman nɛ Lia naŋ di kedampo ŋ kurge ebinyɛn nseŋ kaŋɛ: “To, naniere bre
         ŋ kul beeŋ firgi m mata ma ŋkpal ŋ ka kurge bibinyɛn asa n sa mo so.” Amoso ketre
         mo nɛ e daŋ sa kebia na e daa la Livai.35 Kede be kaman nɛ Lia naŋ di kedampo ŋ kurge ebinyɛn nseŋ kaŋɛ: “Kede bre to meeŋ di
         Enyɛnpe na epaŋ.” Amoso ketre nɛ e daŋ sa kebia na e daa la Juda.

301 Jemanɛ ere so kikɛ nɛ Reechel bre maŋ naŋ nya mbia n sa Jeekɔb, amoso e daa kɔ mo
         da Lia kukɔrkɔ nna nseŋ kaŋɛ Jeekɔb le: “Sa ma alɛ gba mbia, nɛ mannɛ aloŋ, meeŋ wu.”2 Ndoŋ nna nɛ Jeekɔb nya agbo n wora Reechel nseŋ bishi mo: “N la Ebɔrɛ nna a? Mo nawule
         e naŋ teŋ shin nɛ fo kurge, mannɛ ma.”3 Nɛ Reechel kaŋɛ mo: “Ma kebita Bilha e wɔtɔ na. To, ta mo n di nɛ e kurge mbia n sa
         ma, saŋɛ na so ma alɛ beeŋ bɔla mo so ŋ ki ebinio.”4 Kamalga ere be kaman nɛ Reechel ta mbe kebita Bilha n sa mo kul Jeekɔb fanɛ e ta mo
         ŋ ki mbe eche. 5 Nɛ Bilha di kedampo ŋ kurge ebinyɛn n sa Jeekɔb. 6 Ndoŋ nna nɛ Reechel kaŋɛ: “Naniere bre, Ebɔrɛ ji n chɛ ma to n nu ma kabɔrɛkule nseŋ
         sa ma ebinyɛn.” Amoso ketre nɛ e daŋ sa mo e daa la Dan.7 Dan be kaman nɛ Reechel be kebita Bilha naŋ di kedampo ŋ kurge ebinyɛn nyɔsopo n sa
         Jeekɔb. 8 Nɛ Reechel naŋ kaŋɛ: “Ma nɛ n da Lia gberge abar to n chɛr ga, ama naniere bre m pɔɔ
         mo so.” Amoso ketre nɛ e daŋ sa kebia na e daa la Naftali.9 Lia malɛ ka wu fanɛ e maŋ naa kurge nɛ mo alɛ gba ta mbe kebita Zilpa n sa mo kul
         fanɛ e ta mo ŋ ki mbe eche. 10 Ndoŋ nna nɛ Lia be kebita Zilpa gba di kedampo ŋ kurge ebinyɛn n sa Jeekɔb. 11 Nɛ Lia kaŋɛ: “Kumulela nde pasaa!” Amoso ketre nɛ e daŋ sa kebia na e daa la Gad.12 Gad be kaman nɛ Lia be kebita Zilpa naŋ di kedampo ŋ kurge ebinyɛn nyɔsopo n sa Jeekɔb.
         13 Nɛ Lia kaŋɛ: “Ma kagbene fuli ma paa. Kede to bre, nfe be beche kikɛ beeŋ fara a tre
         ma kagbenefuliwura.” Amoso ketre nɛ e sa kebia na e la Ashɛr.14 Kachako kasɔteŋi be jemanɛ so nɛ Ruben yɔ kupuŋ to n ya wu asɔ duuso ko nɛ baa tre
         amo mandreek na nɛ e tia amo m ba sa mo nio Lia. Ndoŋ nna nɛ Reechel kaŋɛ Lia: “Jande,
         sa ma fo pibi be mandreek ere be ako.”15 Nɛ Lia bishi Reechel le: “Ama fo ka suge ŋ kul ŋ ka ma ere bre maŋ kukwe fo a? Nɛ
         fo naa sha kesɔ ma kebia be emandreek gba n ti so a?”Nɛ Reechel kaŋɛ mo: “To, kumo ere sa ma fo pibinyɛn be emandreek ere be ako nɛ n shin
         nɛ fo nɛ mo e di kanyɛ ere.”16 Kamɔnchɛ be kaaseso Jeekɔb ka shi ndɔ to m ba nɛ Lia ya kaŋɛ mo le: “Kanyɛ ere ma
         nɛ fo e wɔ kedi ŋkpal manɛ so, n ta ma kebia be emandreek nna n chɛr kedi ashi fo
         eche kutɔ.” Amoso Lia nɛ Jeekɔb e daŋ di kumo be kanyɛ na.17 Kedi na be kaman nɛ Ebɔrɛ nu Lia be kekule n naŋ shin nɛ e di kedampo ŋ kurge ebinyɛn
         nusopo n sa Jeekɔb. 18 Lia ka kurge nɛ kaŋɛ: “Ebɔrɛ ka ma kukɔ ŋkpal ŋ ka ta ma kebita n sa ŋ kul so.” Amoso
         ketre nɛ e daŋ sa kebia na e daa la Isakar.19 Isakar be kaman nɛ Lia naŋ di kedampo ŋ kurge ebinyɛn shesopo n sa Jeekɔb. 20 Kede to nɛ Lia kaŋɛ: “Kashenteŋto, Ebɔrɛ kɛ ma kakɛ lela, amoso m baa nyi fanɛ kede
         to ŋ kul beeŋ bunyaŋ ma ŋkpal ŋ ka kurge bibinyɛn ashe n sa mo so.” Amoso ketre nɛ
         e daŋ sa kebia na e daa la Zɛbyulɔn.21 Zɛbyulɔn be kaman nɛ Lia kurge ebiche n nase mo Daina.22 B wɔtɔ loŋ nɛ Ebɔrɛ ba nyiŋi Reechel n nu mbe kekule nseŋ bugi mbe kakurgesha 23 nɛ e di kedampo ŋ kurge ebinyɛn nseŋ kaŋɛ: “Naniere bre, Ebɔrɛ lara ma anishinyɔr
         to.” 24 Amoso ketre nɛ e daŋ sa kebia na e daa la Josɛf, ŋkpal manɛ so, le nɛ e daŋ kaŋɛ:
         “Ebɔrɛ naaŋ sa ma ebinyɛn ko n ti so.”Jeekɔb nɛ Leeban be asɔbɔya be asheŋ25 Reechel ka kurge Josɛf na be kaman nɛ Jeekɔb kaŋɛ Leeban: “Sa ma ekpa nɛ m bɛta n
         yɔ ma efuli so. 26 Ta ma, ma beche nɛ mbia nɛ n shuŋ fo n nya na n sa ma nɛ n ta a yɔ. Fo alɛ gba nyi
         kushuŋ mo nɛ n shuŋ n sa fo.”27 Nɛ Leeban kaŋɛ mo: “Jande, nɛ ma asheŋ bɔlɔ fo kenishi bre, fo baa kraa wɔtɔ, ŋkpal
         manɛ so, n wu fanɛ fo so nɛ Enyɛnpe na bee nɛfa ma. 28 Fee sha, fo kaŋɛ ma kananɛ feeŋ sɔ ma nɛ ŋ ka fo.”29 Nɛ Jeekɔb kaŋɛ mo: “Fo gbagba baa nyi kananɛ n shuŋ n sa fo. Fo alɛ nseŋ naa nyi kananɛ
         fo asɔbɔya salga ashi ma enɔ to. 30 Asɔbɔya gbrɛbi nɛ fo daa kɔ pɔɛŋ nɛ m ba, ama naniere b salga n sɔ kakpa, nɛ Enyɛnpe
         na bɔla ma so n nɛfa fo ekpa kama so. To saŋɛ mo nɛ ma alɛ beeŋ wora kusɔ ko n sa
         ŋ gbagba be laŋ to ebi?”31 Ndoŋ nna nɛ Leeban bishi mo: “To, nɛ manɛ nɛ meeŋ ta ŋ ka fo kukɔ?”Nɛ Jeekɔb kaŋɛ mo: “Sa maŋ ka ma shɛŋ. Nɛ feeŋ shuli n wora kusɔ nɛ meeŋ kaŋɛ fo ere
         bre, meeŋ baa kraa keni fo asɔbɔya na so. 32 Shin nɛ n luri fo asɔbɔya to kabre n lara mbolpɔ muchɛr muchɛr ŋko bechɛchɛrɛ na kikɛ
         nɛ bumo be befɔlbi nɛ b biri na kikɛ nɛ mboe chɛchɛrɛ ŋko bemuchɛr muchɛr na kikɛ
         ŋ ki ma kakɔka. 33 Nɛ fo shin nɛ n wora loŋ, kumo ere echefoso feeŋ tiŋ m pin fanɛ mee ji kashenteŋ ŋko
         m maa ji kashenteŋ. Saŋɛ na so saŋkikɛ nɛ fee sha kekeni ma kakɔka be asheŋ to nseŋ
         wu kaboe kama nɛ e maŋ du muchɛr muchɛr ŋko chɛchɛrɛ ŋko kubolpɔbi kama nɛ e maŋ biri,
         kumo ere feeŋ tiŋ ŋ kaŋɛ fanɛ n yuri kumo nna.”34 Ndoŋ nna nɛ Leeban kaŋɛ: “To, n shuli loŋ. An ta kumo n yili kananɛ fo kaŋɛ na.” 35 Ama kumo be kamɔnchɛ kikɛ Leeban ya lara mboe nyɛnsoana nɛ b daa du muchɛr muchɛr
         ŋko chɛchɛrɛ na kikɛ nɛ mboe chesoana nɛ b daa du muchɛr muchɛr ŋko chɛchɛrɛ na nɛ
         mbolpɔfɔlbi lembirana na kikɛ n ta bumo n sa mbe mbia fanɛ b baa keni so. 36 Kumo be kaman nɛ e shin nɛ b ta loŋ be asɔbɔya na m barga Jeekɔb n nite nchɛ asa n
         ya chena, saŋɛ na so Jeekɔb malɛ beeŋ baa keni asɔbɔya nɛ b ka na so.37 Kede be kaman nɛ Jeekɔb ku kedibi ko nɛ baa tre pɔpla na nɛ kedibi nɛ baa tre amand
         na be ayabi nɛ kedibi nɛ baa tre pleen na be ayabi nseŋ marga m marga amo be afɔfɔ
         na be ako nɛ a fuli n weato. 38 Kumo be kaman nɛ e ta loŋ be ayabi na n nase asɔbɔyaana na be asɔnuunchu akpa, saŋɛ
         na so asɔbɔya na ya kaa nuu nchu nsaa dii abar baaŋ baa wu ndibi weato na. 39 Ŋkpal asɔbɔya na ka bee wu ndibi weatoana na nsaa dii na so nɛ b fara a kurge bibi
         weato nɛ bemuchɛr muchɛr nɛ bechɛchɛrɛ nɛ bumo nɛ b chaŋɛ eyur so fanɛ chakplaŋ. 40 Ade be kaman nɛ Jeekɔb barga asɔbɔya fɔlbiana na ashi begboŋi na to nseŋ shin nɛ begboŋi
         na bee keni Leeban be asɔbɔya weatoana na nɛ belembirana na be kaba so. Loŋ nɛ e daŋ
         wora n nya mo gbagba be asɔbɔya nseŋ barga bumo ashi Leeban peya to. 41 Saŋkama nɛ asɔbɔya cheso lempoana na ya kaa dii, Jeekɔb daa ta ndibi chɛchɛrɛ na nna
         n yuu n yuu asɔbɔyaana na be anishito ashi bumo be asɔ nuunchu akpaana na, saŋɛ na
         so baaŋ baa dii abar amo ase. 42 Ama asɔbɔya kama nɛ b daa maŋ kɔ eleŋ na bre baa dii e daa maa wora loŋ. Amoso asɔbɔya
         pɔsoana na e ki Leeban peya nɛ belempoana na malɛ ki Jeekɔb peya. 43 Ŋkpal loŋ so Jeekɔb daŋ ba ki damawura gboŋgboŋi nna a kɔ asɔbɔya damta nɛ nyɛrbi
         nɛ mbita nɛ enyɔma nɛ ekurma ga.

Jeekɔb ka shile Leeban be asheŋ311 Kachako nɛ Jeekɔb nu Leeban be mbia ka bee malga le: “Jeekɔb ta an tuto be kanya kikɛ
         ŋ ki mo peya, nseŋ bɔla amo so n dii dama.” 2 Kumo be kaman nɛ Jeekɔb wu fanɛ Leeban be asheŋ woraso maŋ naa du fanɛ kananɛ k daa
         du na.3 Ndoŋ nna nɛ Enyɛnpe Ebɔrɛ kaŋɛ Jeekɔb le: “Bɛta n yɔ fo basa pe ashi fo nanaana be
         kasawule so. Meeŋ baa wɔ fo kutɔ.”4 Jeekɔb ka nu loŋ na nɛ e shuŋi ŋ kaŋɛ Reechel nɛ Lia fanɛ b ba mo kutɔ kakpa nɛ mo
         nɛ mbe asɔbɔya wɔ na. 5 B ka ba nɛ e kaŋɛ bumo le: “N wu fanɛ ma nɛ men tuto be kefɛato maŋ naa du fanɛ kananɛ
         k daa du na, ama n tuto be Ebɔrɛ na malɛ wɔ ma kutɔ. 6 Menyi alɛ kikɛ nyi kananɛ m bugi kagbene n shuŋ men tuto. 7 Ama men tuto puni ma nseŋ chɛrga ma kakɔka ale kudu. Ama Ebɔrɛ maŋ shin nɛ e nya ma
         n doro bre. 8 Saŋkikɛ nɛ e daŋ baŋ kaŋɛ le: ‘Naniere, asɔbɔya kama nɛ b chɛchɛrɛ to na beeŋ baa
         la fo kakɔka,’ asɔbɔya na kikɛ bee fara nna a kurge bibi chɛchɛrɛ. Nɛ mo alɛ naŋ kaŋɛ
         le: ‘Naniere asɔbɔya na be bekama nɛ b chaŋɛ eyur so fanɛ chaŋkplaŋ na beeŋ baa la
         fo kakɔka,’ asɔbɔya na kikɛ bee fara nna a kurge bibi nɛ b chaŋɛ eyur so. 9 Amoso fo keni a, Ebɔrɛ ta men tuto be asɔbɔya nna n sa ma.10 Jemanɛ nɛ asɔbɔya bee kurge na, n daŋ ku edare nna n wu fanɛ mboelote nɛ b daa dii
         na kikɛ daŋ chɛchɛrɛ to nna ŋko a du muchɛr muchɛr ŋko ŋ chaŋɛ eyur so fanɛ chaŋkplaŋ
         na. 11 Ndoŋ nna nɛ Ebɔrɛ be malaika tre ma edare na to ŋ kaŋɛ: ‘Jeekɔb’ nɛ n shuli ŋ kaŋɛ:
         ‘Ma nde.’ 12 Nɛ malaika na kaŋɛ: ‘Maŋ kumu so ŋ keni, feeŋ wu fanɛ mboelote nɛ baa dii becheso
         na kikɛ du chɛchɛrɛ nna, ŋko muchɛr muchɛr ŋko ŋ chaŋɛ eyur so fanɛ chaŋkplaŋ nna,
         ŋkpal manɛ so, n wu kusɔ nɛ Leeban bee wora fo kikɛ. 13 Ma alɛ e la Ebɔrɛ mo nɛ e daŋ lar fo so ashi Bɛtɛl na. Ndoŋ nɛ fo daŋ duga ŋku n wurge
         ndulgi be kejembu nɛ fo yuu na so nseŋ nase kɔnɔ n sa ma na. Naniere, lar kasawule
         ere so nfe epul ere to m bɛta n yɔ kasawule mo nɛ b kurge fo na so.’ ”14 Ndoŋ nna nɛ Reechel nɛ Lia kaŋɛ Jeekɔb le: “Anyi alɛ naa kɔ kachige ko nna ashi an
         tuto be kapetɛ to a? 15 Fo maŋ nyi fanɛ e bee keni anyi nna fanɛ befɔ a? E fa anyi nseŋ ta anyi be keshaji
         be asɔ n ji. 16 Amoso kanya kama nɛ Ebɔrɛ sɔ ashi an tuto kutɔ n sa fo ere e la anyi nɛ anyi be mbia
         peya na. Ŋkpal loŋ so, wora kusɔ kama nɛ Ebɔrɛ kaŋɛ fo fanɛ fo wora na.”17 Ndoŋ nna nɛ Jeekɔb ta mbe beche nɛ mbia n chena n chena enyɔma so 18 nseŋ kpa mbe asɔbɔya kikɛ n juŋkpar n ta asɔ nɛ e daŋ nya ashi Mɛsopoteemia na kikɛ
         n ti so a yɔ mo tuto Aizek kutɔ ashi Keenan be efuli so.19 Pɔɛŋ nɛ b lar na Leeban ka yɔ nɛ e ya kuya mbe mbolpɔ be afuibi nɛ Reechel ya yuri
         mo tuto Leeban be laŋ to be agbir. 20 Kumo be kaman Jeekɔb malɛ gba daŋ fule Mɛsopoteemia be kanyɛn Leeban na nna ŋkpal
         e ka ŋana mo so n shile so. 21 Amoso, Jeekɔb daŋ ta mbe asɔ kikɛ nna n shile n ya dii lɔr nɛ baa tre Yufreetes na
         n ta n sɔ Gilead be efuli so, kakpa nɛ abee wɔ ga na.Leeban ka ju m bɛ Jeekɔb so be asheŋ22 Jeekɔb ka shile na be kachɛ sasopo pɔɛŋ nɛ Leeban nu fanɛ e shile. 23 Ndoŋ nna nɛ Leeban keta mbe basa n ju m bɛ Jeekɔb so nchɛnshunu pɔɛŋ nseŋ ya tu mo
         ashi Gilead be efuli so be kakpa nɛ abee damta wɔ na. 24 Kumo be kanyɛso nɛ Ebɔrɛ lar Leeban so edare to ŋ kaŋɛ mo le: “Baa da so nsaa maŋ
         kaŋ malga kamalga lubi kikɛ ŋ gbiti Jeekɔb.”25 Jeekɔb daŋ ya yuu mbe wajɛbu abee to nna ashi Gilead be efuli so. Ndoŋ koŋwule na
         nɛ Leeban nɛ mbe basa gba daŋ ya yuu bumo be ewajɛbu. 26 Kumo be kaman nɛ Leeban bishi Jeekɔb le: “Manɛ be kushuŋ nɛ fo shuŋ ma loŋ? Fo fule
         ma nseŋ ta ma mbia n shile fanɛ anya nɛ b pɛ ashi kena to. 27 Manɛ e ba nɛ fo ŋana ma so n shile? Manɛ e ba nɛ fo daa maŋ kaŋɛ ma nɛ n shin nɛ an
         ta kagbenefuli nɛ alaŋsɔ m boŋ nshɛ n cha n shuŋi fo ekpa? 28 Fo maŋ tiŋ n shin nɛ n lala n nanabiana so ŋ kela bumo nɛ bumo nioana kashaso gba.
         Fo wora kawulisheŋ ga. 29 Ŋ kɔ ekpa nɛ n daŋ shin nɛ b tɔrɔ fo, ama ndre kanyɛso, fo tuto be Ebɔrɛ na ba kaŋɛ
         ma fanɛ m baa da so nsaa maŋ kaŋ malga kamalga lubi kikɛ ŋ gbiti fo. 30 N nyi fo ka shile ŋkpal kenaŋ bɛta n yɔ fo tuto pe be asheŋ ka pere fo kenishi ga
         so so, ama manɛ e ba nɛ fo naa yuri ma agbir malɛ a shile?”31 Nɛ Jeekɔb kaŋɛ Leeban: “N daa lɔ kufu nna fanɛ nɛ ŋ kaŋɛ fo, feeŋ suge fo mbia eleŋso
         ashi ŋ kutɔ. 32 Ama anyi to be ekama kutɔ nɛ fo wu fo agbir na, amodoŋwura maŋ daga e ka ji efute.
         Keni ma asɔ ere kikɛ to ashi an kurgepoana ere kikɛ be anishito ŋ keni fo asɔ ko wɔ
         amo to a. Nɛ fo kaŋ wu fo kusɔ kama amo to fo ta fo kusɔ.” Jeekɔb daa maŋ nyi fanɛ
         Reechel e yuri mo tuto be agbir na.33 Jeekɔb ka kaŋɛ loŋ na nɛ Leeban luri mo ere Jeekɔb be wajɛbu to nɛ Lia nɛ bumo be
         mbita anyɔ na be ewajɛbu to ŋ keni ama e daa maŋ wu shɛŋ. Kumo be kaman nɛ e ya luri
         Reechel malɛ peya to. 34 Reechel malɛ daŋ ta mo tuto be agbir na nna n wɔtɔ mbe nyɔma be gaare be kaseto n
         chena so. Ndoŋ nna nɛ Leeban keni wajɛbu na to be asɔ kikɛ to nyam e maŋ wu shɛŋ.35 Nɛ Reechel kaŋɛ mo tuto Leeban le: “Ebunyampo, jande, sa maŋ kaŋ nya agbo n wora ma
         ŋkpal ŋ ka maŋ niŋi to n yili fo anishito bunyanso so. N wora eyurpi nna so nɛ m maaŋ
         tiŋ n niŋi to na.” Ndoŋ nna nɛ Leeban keni ŋ keni kaplɛkama, ama e daa maŋ wu mbe
         laŋ to be agbir na.36 Nɛ Jeekɔb kpal loŋ so n nya agbo n wɔtɔ Leeban nseŋ bishi mo: “Manɛ be kulubi nɛ n
         wora, nɛ fo kpal kumo so n ju a bɛ ma so? 37 To, fo ka keni ma asɔ ere kikɛ to ere, manɛ nɛ fo wu nɛ k la fo laŋ to peya? Kusɔ
         kama nɛ fo wu, fo ta kumo n nase ma basa nɛ fo basa be anishito nɛ b keni esa nɛ e
         wora kulubi.38 Ma nɛ fo ka chena kumo be nfɛ adunyɔ nna na. Loŋ be nfɛ adunyɔ na malɛ to fo mbolpɔ
         ko maŋ gboŋi adampu. Ma alɛ maŋ naŋ mɔ fo kpakpa kikɛ n we. 39 Ma alɛ maŋ naŋ ta kusɔbɔya jiŋka kama nɛ kupuŋ to be kusɔbɔya kama pɛ n ji ŋ ka m
         bar fo. Kekama gba nɛ k daŋ wu, ma e daŋ ta kumo be kukɔ. Fo alɛ be kusɔbɔya kama
         nɛ b daŋ yuri kapaso ŋko kanyɛso fo daa shin nna nɛ mee ka loŋ be kusɔbɔya na be kukɔ.
         40 Le be kebaawɔtɔ to nɛ n daa wɔ: Kapaso epeŋi daa chɔɔ ma nna ga nɛ awo malɛ daa mɔ
         ma kanyɛso ga nɛ edi e lar ma anishito. 41 Le be kebaawɔtɔ ere to nɛ n daa wɔ fo laŋ to loŋ nfɛ adunyɔ. Nfɛ kuduana nɛ n shuŋ
         n sa fo pɔɛŋ nseŋ nya fo bibichesobi anyɔ ere n ta. Nfɛnshe malɛ nɛ n shuŋ ŋ keni
         fo asɔbɔya so n sa fo, ama amo nɛ amo kikɛ fo chɛrga ma kakɔka ale kudu. 42 Nɛ Ebɔrɛ nɛ n tuto Aizek bee bunyaŋ nɛ e la Eebraham gba be Ebɔrɛ na daa maŋ wɔ ma
         kutɔ nna, fo daa beeŋ ju ma fo laŋ to nɛ enɔfuloŋ. Ama Ebɔrɛ wu ma awurfoŋ nɛ kegben
         nɛ ŋ gben na kikɛ nna nseŋ fiɛ fo so edare na to.”43 Ndoŋ nna nɛ Leeban kaŋɛ Jeekɔb le: “Fo beche Lia nɛ Reechel ere la ma mbia nna nɛ
         fo mbia ere malɛ gba la n nanabiana nɛ asɔbɔya nɛ fo kɔ ere gba la meya. Kashenteŋto
         asɔ nɛ fee keni ere kikɛ la meya nna. Ama naniere manɛ nɛ meeŋ naŋ tiŋ n wora nɛ k
         shin nɛ ma bibiche ere nɛ bumo be mbia nɛ b kurge ere e bɛta n chena ma laŋ to? 44 Amoso shin nɛ ma nɛ fo e nase kɔnɔ n sa abar nɛ k baa la shɛda be kusɔ a wɔ anyi be
         kefɛato.”45 Ndoŋ nna nɛ Jeekɔb ta kejembu ko n yuu n dulgi ndoŋ. 46 E ka wora loŋ n loge nɛ e kaŋɛ mbe laŋ to ebi na: “Men gama ajembu n deŋi abar so.”
         Nɛ b gama ajembu n deŋi abar so nseŋ chena amo ekpa n ji. 47 Leeban daŋ tre loŋ be kaboŋ na Jega Sahaduta nna nɛ Jeekɔb malɛ tre ndoŋ Galeed.48 Ndoŋ nna nɛ Leeban kaŋɛ: “Ajembu nɛ a deŋ abar so ere e la anyi be kɔnɔ naseso ere
         be shɛda kabre.” Loŋ so nɛ b daŋ nase ndoŋ Galeed na. 49 Kumo be ketre ko gba e daa la Mispa, ŋkpal manɛ so, le nɛ e daŋ kaŋɛ: “Ebɔrɛ e baa
         keni ma nɛ fo kikɛ so saŋɛ nɛ anyee barga abar ere. 50 Nɛ fo baŋ tɔrɔ ma mbichebi ere be ekama ŋko n ta eche kama n ti bumo so, hale an ka
         bee shin nɛ an barga abar ŋkaa maaŋ naŋ wu abar ere gba, baa nyiŋi fanɛ Ebɔrɛ bee
         keni anyi.”51 Kumo be kaman nɛ Leeban naŋ kaŋɛ Jeekɔb le: “Ajembu nɛ a deŋ abar so ere nɛ kumo nɛ
         k yuu ere e la asɔ nɛ a yil ma nɛ fo be kefɛato. 52 Amoso m maaŋ baŋ amo so m ba tɔrɔ fo. Fo alɛ e sa maŋ baŋ amo so m ba tɔrɔ ma. 53 Eebraham nɛ Nahɔɔ nɛ bumo tuto be Ebɔrɛ na e gberge ekama nɛ e maŋ bɛ kɔnɔ naseso
         ere so kusoe.”Ndoŋ nɛ Jeekɔb yili Ebɔrɛ nɛ mo tuto Aizek daa bunyaŋ na be ketre so m bɔ ntaŋ fanɛ
         e beeŋ bɛ bumo be kɔnɔ naseso na so. 54 Kumo be kaman nɛ e lara sarga abee be efuli na so ndoŋ nseŋ tre basa nɛ b wɔ ndoŋ
         na kikɛ nɛ b ba ji. B ka ji n loge nɛ b di ndoŋ ŋklade.55 Kumo be ŋklade chipurdidi nɛ Leeban koso n lala mo nanabiana na nɛ mbe bibicheana
         na so n nɛfa bumo nseŋ bɛta n yɔ mo pe.

Jeekɔb ka shɛr mo da Isɔɔ to be asheŋ321 Ndoŋ nna nɛ Jeekɔb malɛ pɛ mbe ekpa a yɔ nɛ Ebɔrɛ be emalaika ba tu mo. 2 Jeekɔb ka wu bumo nɛ e kaŋɛ: “Ebɔrɛ be benapo be echenakpa nde.” Kumo be kaman nɛ
         e nase kaboŋ na Mahanayim.3 Ndoŋ nɛ Jeekɔb yili n shuŋi mbɔ nɛ b juŋkpar mo a yɔ mo da Isɔɔ kutɔ ashi Seyir nɛ
         k wɔ Edɔm be efuli so na. 4 Kamalga nɛ e daŋ ta n sa mbɔ na fanɛ b ya sa mo da Isɔɔ e la: “Fo kayɛrbi Jeekɔb yɛ:
         ‘N daŋ ya kaa wɔ Leeban pe nna m ba fo mbre. 5 Ŋ kɔ ana nɛ ekurma nɛ mbolpɔ nɛ mboe, benyanyɛn nɛ benyache a ba nsaa kule fo n nyɛnpe
         fanɛ fo wu ma kuwɔr.’ ”6 Mbɔ na ka bɛta m ba Jeekɔb kutɔ nɛ b kaŋɛ mo le: “An yɔ fo da Isɔɔ kutɔ, amoso e ta
         basa alfa ana a shɛr fo to.”7 Ndoŋ nna nɛ kufu nɛ kagbenejija damta tɔr Jeekɔb so nɛ e barga mbe basa nɛ mbe ana
         nɛ ekurma nɛ mbolpɔ nɛ mboe nɛ b wɔ mo kutɔ na to ntuŋnyɔ. 8 Ŋkpal manɛ so le nɛ e daa fɛ: “Nɛ Isɔɔ ba kɔ katuŋ koŋwule m pɔɔ kumo so, katuŋ nɛ
         k ka na malɛ beeŋ shile.”9 Kumo be kaman nɛ Jeekɔb kule Ebɔrɛ ŋ kaŋɛ: “N tuto Eebraham nɛ Aizek be Ebɔrɛ, n Nyɛnpe,
         fo e kaŋɛ ma fanɛ m bɛta n yɔ ma efuli so nɛ ma basa pe nɛ fo shin nɛ ŋ ki asɔwura.
         10 N nyi ŋ ka maŋ daga kuwɔrwu nɛ kashenteŋji nɛ fo wu ma fo kenya ere kikɛ. Kekpabi
         nawule nɛ n daŋ ta n dii Jɔɔdan be lɔr ere n yɔ n wɔpa kutɔ, ama kabre m bɛta a ba
         nɛ basa nɛ asɔbɔya damta. 11 Amoso mee kule fo nna fanɛ fo mɔlga ma ashi n da Isɔɔ be enɔ to, ŋkpal manɛ so, mee
         lɔ kufu nna fanɛ e bee ba nna nɛ e ba kɔ ma nɛ ma beche nɛ mbia kena. 12 Ama fo alɛ kaŋɛ fanɛ feeŋ shin nɛ ŋ ki asɔwura nseŋ shin nɛ ma kanaŋ e salga fanɛ
         teku ase be leele nɛ esa maaŋ tiŋ ŋ karga na.”13 Jeekɔb nɛ mbe basa na daŋ di ndoŋ nna ŋklade. Kare ka chɛ nɛ e lara asɔ nɛ e kɔ na
         to be ako nɛ e ya kɛ mo da Isɔɔ. 14 E daŋ lara mboeche alfa anyɔ nɛ mboelote adunyɔ, mbolpɔche alfa anyɔ nɛ benyɛnso adunyɔ,
         15 enyɔma cheso adesa nɛ bumo be bewurbi, enache adena nɛ egbolu kudu nɛ ekurmache adunyɔ
         nɛ ekurma nyɛnso kudu. 16 E daŋ ta kusɔbɔya kama be yiri nɛ kumo be ekpapo nna nseŋ kaŋɛ bekpapo na le: “Men
         juŋkpar ma a yɔ nseŋ barga abar gbrɛgbrɛbi.”17 Kumo be kaman nɛ e kaŋɛ anya na to be emo nɛ e daŋ juŋkpar na fanɛ mo da Isɔɔ baŋ
         tu mo nseŋ bishi mo fanɛ, “Wanɛ be esa e la fo? Nnɛ nɛ fee yɔ? Wanɛ e wɔ asɔbɔya damta
         nɛ b juŋkpar fo ere kikɛ?” 18 Nɛ e kaŋɛ mo: “B la fo Isɔɔ be kenya Jeekɔb peya nna nɛ e kaŋɛ fanɛ an ta m bar fo.
         Ama mo ere wɔ kaman a ba.”19 Loŋ koŋwule nɛ Jeekɔb daŋ kaŋɛ nyɛrbi nɛ b bɛ so na kikɛ fanɛ b kaŋɛ Isɔɔ. 20 E yɛ: “Men sa maŋ teŋ so kekaŋɛ Isɔɔ fanɛ mbe kenya Jeekɔb wɔ kaman a ba.” Jeekɔb
         daa fɛ nna fanɛ nɛ e ta le be ŋkɛ ere n juŋkpar n ya sa Isɔɔ, a beeŋ wushi mo kagbene
         nɛ e sɔ mo nɛ enɔ anyɔ. 21 Amoso Jeekɔb daŋ shin nna nɛ mbe kakɛ na juŋkpar mo nɛ mo ere naŋ shir echenakpa na
         n di ŋklade.Jeekɔb nɛ Ebɔrɛ ka kɔ emaŋ be asheŋ22 Kumo be kanyɛso nɛ Jeekɔb koso n ta mbe beche nɛ bumo be mbita anyɔ nɛ mbe bibinyɛn
         kudukako n ya bɔla Jabɔk be lɔr na be kakpa nɛ k maŋ wɔ nchiŋ na n dii. 23 E ka ta bumo n dii eboŋ na n loge nɛ e ta mbe kanya malɛ kikɛ n dii. 24 Kumo be kaman nɛ Jeekɔb nawule bɛta n yɔ bumo be echenakpa na nɛ kanyɛn ko ba tu mo
         ŋ kɔ emaŋ hale nɛ kare ya chɛ. 25 Kanyɛn na ka wu fanɛ e maa tiŋ a pɔɔ Jeekɔb so nɛ e beta Jeekɔb be kebembi nɛ mbe
         keleŋ kpekpel. 26 Ndoŋ nna nɛ kanyɛn na kaŋɛ Jeekɔb le: “Shin nɛ n yɔ, ŋkpal manɛ so, kare chɛ.”Nɛ Jeekɔb kaŋɛ mo: “M maaŋ shin nɛ fo yɔ ama fo baŋ nɛfa ma nna.”27 Nɛ kanyɛn na bishi Jeekɔb: “Fo ketre?”Nɛ Jeekɔb kaŋɛ: “Ma ketre e la Jeekɔb.”28 Ndoŋ nna nɛ kanyɛn na kaŋɛ Jeekɔb le: “Yili kabre mbaanaayɔ fo ketre maaŋ naŋ ji Jeekɔb,
         k ki Israɛl, ŋkpal fo nɛ Ebɔrɛ nɛ edimɛdi ka kɔ nɛ fo pɔɔ so so.”29 Kumo be kaman nɛ Jeekɔb kule mo fanɛ e ti mbe ketre ŋ ŋini mo.Nɛ kanyɛn na kaŋɛ: “Manɛ nɛ fee sha ma ketre nɛ fo wora?” Kumo be kaman nɛ e nɛfa
         Jeekɔb.30 Amoso nɛ Jeekɔb daŋ nase kaboŋ na be ketre Peniyɛl na, ŋkpal manɛ so, e yɛ: “N wu
         Ebɔrɛ kenishiso nfe nna, ma alɛ maŋ wu.”31 Epeŋi maŋ so nna pɔɛŋ nɛ e lar Peniyɛl a tɔr keleŋ so a yɔ. 32 Ŋkpal kesheŋ ere so nɛ Israɛlebi maa ji eblaŋ nɛ k mar kusɔbɔya be kebembi be echɛkpa
         na. Ŋkpal Ebɔrɛ ka daŋ beta Jeekɔb be kebembi nɛ k kpekpel na so e daa tɔr keleŋ so
         nna.

Jeekɔb nɛ Isɔɔ ka shɛr abar to be asheŋ331 Kede be kaman nɛ Jeekɔb maŋ kumu so n wu Isɔɔ nɛ mbe basa alfa ana ka bee ba nɛ e
         kpal loŋ so m barga mbe mbia na to n sa Lia nɛ Reechel nɛ bumo be mbita anyɔ na. 2 E daŋ ta mbita na nɛ bumo be mbia nna n juŋkpar nseŋ ta Lia nɛ mbe mbia m bɛ so n
         ta Reechel nɛ Josɛf m bɛ so lalaloge. 3 Jeekɔb ka wora loŋ na nɛ mo gbagba juŋkpar bumo kikɛ a jɔŋɛ a jɔŋɛ mo da Isɔɔ ase.
         E daŋ jɔŋɛ mo ase ale shunu nna pɔɛŋ nseŋ tu mo.4 Ndoŋ nna nɛ Isɔɔ malɛ shile n ya ber Jeekɔb to n far n chɛ mo n lɛ mbe enɔ n deŋi
         mbe abatimu so nɛ bumo benyɔ na kikɛ shu ga. 5 Kumo be kaman nɛ Isɔɔ ki ŋ keni n wu beche na nɛ bumo be mbia na nseŋ bishi Jeekɔb
         le: “Fo nɛ basa mo malɛ nna?”Nɛ Jeekɔb kaŋɛ: “Mbia nɛ Ebɔrɛ wu ma kuwɔr n sa ma, fo kenya nna.”6 Kumo be kaman nɛ mbita na nɛ bumo be mbia ba jɔŋɛ m bunyaŋ Isɔɔ nɛ mbe basa na. 7 Nɛ Lia nɛ mbe mbia bɛ so n ta Reechel nɛ Josɛf malɛ m bɛ so lalaloge, nɛ bumo kikɛ
         jɔŋɛ m bunyaŋ Isɔɔ.8 Nɛ Isɔɔ bishi Jeekɔb le: “Nɛ asɔbɔya damta nɛ n shɛr to na malɛ a?”Nɛ Jeekɔb kaŋɛ mo: “N ta bumo nna n sa fo nɛ fo wu ma kuwɔr n sɔ ma, n nyɛnpe.”9 Nɛ Isɔɔ kaŋɛ: “Bumo nɛ ma alɛ gba kɔ shi ga, amoso baa kɔ feya.”10 Nɛ Jeekɔb kaŋɛ mo: “Ayai, nɛ ma asheŋ baŋ bɔlɔ fo kenishi bre, kumo ere fo sɔ le be
         kakɛ nɛ mee sa fo ere, ŋkpal manɛ so, ŋ kaŋ baŋ wu fo anishito ere gba baa du nna
         fanɛ ŋ ka wu Ebɔrɛ be anishito na, fɔŋfɔŋ kananɛ fo sɔ ma nɛ enɔ anyɔ ere so. 11 Amoso, jande sɔ kakɛ nɛ n ta n shuŋi a sa fo ere, ŋkpal manɛ so, Ebɔrɛ wu ma kuwɔr
         ga n sa ma kusɔ kama nɛ k daga ma.” Ŋkpal Jeekɔb ka mata Isɔɔ so ga so nɛ e sɔ kakɛ
         na.12 Kumo be kaman nɛ Isɔɔ kaŋɛ mo: “Shin nɛ n shuŋi fo n yɔ a!”13 Nɛ Jeekɔb kaŋɛ mo: “N nyɛnpe, fo nyi mbia ka maŋ kɔ eleŋ nɛ kumo alɛ naŋ daga fanɛ
         ŋ keni mbolpɔ cheso nɛ ana nɛ b kɔ bibi na so. B kpa bumo eleŋso kachɛ koŋwule n yɔ,
         asɔbɔya na kikɛ beeŋ wu. 14 Amoso n nyɛnpe, juŋkpar ma a yɔ, nɛ ma alɛ e bɛ asɔbɔya na nɛ mbia na so a ba gbrɛgbrɛbi,
         hale nɛ an ba fo fo kutɔ ashi Edɔm be efuli so.”15 Nɛ Isɔɔ kaŋɛ: “Kumo ere shin nɛ n yige ma basa ere be beko fo kutɔ.”Nɛ Jeekɔb bishi mo: “Manɛ nna nɛ fee sha nɛ fo wora loŋ, n nyɛnpe? Kananɛ fo sɔ ma
         ere gba kukwe.”16 Ŋkpal loŋ so Isɔɔ daŋ naŋ bɛta nna n yɔ mo pe ashi Edɔm be efuli so kumo be kachɛ
         na kikɛ. 17 Ama Jeekɔb bre daŋ yɔ Sukɔf nna n ya pɔr kaboŋ ndoŋ n chena nseŋ yuu kuluu n sa mbe
         asɔbɔya malɛ. Sukɔf be kefito e la abuu to.18 Jeekɔb ka shi Mɛsopoteemia be efuli so m ba nɛ alenfia nɛ ya chena m mata kadegboŋ
         nɛ baa tre Shɛkɛm nɛ k wɔ Keenan be kasawule so na. 19 Gbiti be ndarbi kalfa nɛ Jeekɔb daŋ ta n tɔ kasawule nɛ e chena so na ashi Hamar be
         mbia kutɔ. Hamar ere e daa la Shɛkɛm mo tuto na. 20 Ndoŋ nɛ e pɔr bɔrɛsure m bunyaŋ Israɛl be Ebɔrɛ na nseŋ nase kumo Ɛl Elohi Israɛl.

Daina nɛ Shɛkɛmebi be asheŋ341 Kachako nɛ Daina, Lia pibiche nɛ e daŋ kurge n sa Jeekɔb na lar n yɔ nɛ e ya bɔ Shɛkɛm
         be beche so. 2 Ndoŋ nna nɛ Shɛkɛm, Hamar nɛ e daa la Hivebi nɛ efuli na so be ewura na pibinyɛn wu
         Daina nseŋ pur mo. 3 E ka pur mo na nɛ mbe kagbene kilgi Jeekɔb pibiche Daina na so ga nɛ mbe kasha ba
         kebichebi na so nɛ e malga mo kutɔ kashaso. 4 Kesheŋ ere be kaman nɛ Shɛkɛm kaŋɛ mo tuto Hamar fanɛ e ya sha kebichebi na n sa mo
         nɛ e ki mbe eche.5 Saŋɛ nɛ Jeekɔb nu fanɛ b jija mo pibiche Daina na nɛ mbe bibinyɛn daa wɔ kupuŋ to
         a keni bumo be asɔbɔya so. Nɛ e loto boeŋ hale nɛ mbe mbrantiɛ na ya shi kupuŋ to
         ŋ keta bumo be asɔbɔya m ba.6 Ndoŋ nna nɛ Shɛkɛm mo tuto Hamar lar n yɔ Jeekɔb kutɔ nɛ b ya malga Daina be kasha
         be asheŋ. 7 Kumo be jemanɛ malɛ nɛ Jeekɔb be mbinyɛnbi na shi kupuŋ to m ba. B ka nu kusɔ nɛ k
         wora bumo sipoche Daina na nɛ kagbenejija bumo nɛ agbo pɛ bumo ŋkpal Shɛkɛm ka wora
         Jeekɔb pibiche anishinyɔr be kusɔ nɛ k maŋ daga ashi Israɛl be efuli so so.8 Ama le nɛ Hamar bre daŋ kaŋɛ bumo: “Ma kebia Shɛkɛm be kayɛlga wɔ men pibiche Daina
         so nna. Amoso, jande men ta mo n sa mo nɛ e ki mbe eche. 9 Men shin nɛ anyi nɛ menyi e wora kɔnɔkoŋwule a ta abar be mbichebi. Anyeeŋ baa ta
         anyi be mbichebi a sa menyi nɛ men baa kil nɛ menyi alɛ gba e baa ta menyi be mbichebi
         a sa anyi nɛ an baa kil. 10 Menyeeŋ tiŋ n chena anyi be efuli ere be kaplɛkama nɛ menyee sha. Men baa wɔ kumo
         so a ji yawu nsaa fin kanya a sa menyi be amu.”11 Kumo be kaman nɛ Shɛkɛm kaŋɛ Daina mo tuto nɛ mo siponyɛnana le: “Nɛ men shuli kusɔ
         nɛ ŋ kaŋɛ ere, ma alɛ gba beeŋ wora kusɔ kama nɛ men yili ma. 12 Men ku kebia na be keshaji be kukɔ nɛ kakɛ nɛ meeŋ sa kanaŋkamaso nɛ menyee sha. Kusɔ
         kama nɛ men yili ma, meeŋ wora. Menyi ere e ta kebichebi na n sa ma nɛ n ta mo ŋ ki
         ma eche bre de.”13 Ŋkpal Shɛkɛm ka jija bumo sipoche Daina so, Jeekɔb be bibinyɛn na daŋ fule nna n shuli
         n sa Shɛkɛm nɛ mo tuto Hamar. 14 Le nɛ b daŋ kaŋɛ bumo: “Anyi maaŋ tiŋ n wora le be kesheŋ ere, anyi maaŋ tiŋ n ta
         an sipoche n sa esa nɛ e maŋ ku kututu. K beeŋ baa la anishinyɔr be kusɔ nna n sa
         anyi. 15 Ekpa koŋwule so nawule nɛ anyeeŋ shuli n sa fo. Kumo e la fanɛ menyeeŋ ki fanɛ anyi
         nna, nseŋ ku menyi be benyɛn kikɛ atutu. 16 Kumo be kaman nɛ an baa ta abar be mbichebi a kil. Loŋ nɛ anyeeŋ chena menyi to nɛ
         anyi nɛ menyi e ki basa koŋwule. 17 Ama nɛ menyi maaŋ shuli ŋ ku menyi be atutu bre, anyeeŋ sɔ an sipoche nseŋ koso menyi
         be efuli so.”18 Asheŋ nɛ b daŋ kaŋɛ na daŋ duli kusɔ lela nna n sa Hamar nɛ mo pibi Shɛkɛm. 19 Shɛkɛm nɛ e daa la kabrantiɛbia nɛ ekama daa sa mo bunyaŋ ga ashi mo tuto be laŋ to
         na, daŋ maŋ naŋ jo kikɛ nseŋ wora kusɔ nɛ Jeekɔb be mbia daŋ kaŋɛ bumo na. Ŋkpal manɛ
         so, mbe kagbene daŋ pɛ Daina ga. 20 Loŋ so Hamar nɛ mo pibinyɛn Shɛkɛm daŋ yɔ bumo be kade na to be kakpa nɛ benimu bee
         shɛr a to jina na nna n ya bɔ kubɔya na n sa bumo braana kikɛ. 21 B yɛ: “Basa ere bee sha anyi be asheŋ ga. Men shin nɛ b chena anyi be kasawule ere
         so a ji yawu. Kasawule na shi ga nsaa beeŋ fo anyi nɛ bumo kikɛ. Anyeeŋ tiŋ n ta bumo
         be mbichebi nɛ bumo alɛ gba e tiŋ n ta anyeya. 22 Ama basa na be kechena anyi be kasawule ere so beeŋ shi kananɛ anyeeŋ baa shuli a
         ku atutu fanɛ bumo nna. 23 Nɛ an wora loŋ, basa ere be asɔbɔya ere nɛ bumo be kusɔ kama nɛ b kɔ ere kikɛ maaŋ
         ba ki anyeya a? Loŋ so, men shin nɛ an shuli kusɔ nɛ b kaŋɛ na nseŋ shin nɛ b chena
         anyi be kasawule ere so.”24 Ndoŋ nna nɛ benyɛn nɛ Shɛkɛm nɛ mo tuto Hamar daŋ tu ashi kade na be kakpa nɛ benimu
         bee shɛr a to jina na kikɛ shuli n sa bumo nseŋ shin nɛ b ku kade na to be benyɛn
         na kikɛ atutu.25 B ka ku atutu na be nchɛ asa be kefɛato, saŋɛ nɛ b kraa wɔ bumo be katutuku be ebesa
         to na nɛ Jeekɔb be bibinyɛn anyɔ, Simiɔn nɛ Livai, Daina mo siponyɛnana gbagba na,
         ta bumo be etokobi n ya gboŋ bumo m mɔ bumo be benyɛn na kikɛ, ŋkpal manɛ so, b daŋ
         maŋ bela ase. 26 B daŋ mɔ Hamar nɛ mo pibi Shɛkɛm gba nseŋ keta bumo sipoche Daina ashi Shɛkɛm be laŋ
         to n yɔ epe. 27 Kede be kaman nɛ Jeekɔb be mbia nɛ b ka na malɛ luri n sensaŋ kade nɛ b daŋ jija bumo
         sipoche kumo to na be asɔ kikɛ. 28 B daŋ pɛ bumo be mbolpɔ nɛ ana nɛ ekurma nna, nseŋ ta bumo be asɔ kama nɛ b kɔ epe
         nɛ ndɔana to kikɛ. 29 B daŋ ta basa na be kanya kikɛ nɛ bumo be beche nɛ mbia kikɛ nna.30 Le be asheŋ ere ka wora na be kaman nɛ Jeekɔb kaŋɛ Simiɔn nɛ Livai le: “Men bar ma
         tɔrɔ nna na. Naniere Keenanebi nɛ Pɛrizebi, nɛ b wɔ efuli ere so ere beeŋ kishi ma.
         Anyi alɛ be basa maŋ shi. Nɛ basa ere kikɛ wora kɔnɔkoŋwule, baaŋ mur ma nɛ ma laŋ
         to ebi ere kikɛ.”31 Nɛ mbe mbia na kaŋɛ mo le: “Anyi alɛ gba maaŋ shuli nɛ b ta an sipoche ŋ ki fanɛ bojuache.”

Jeekɔb ka bɛta m ba Bɛtɛl be asheŋ351 Asheŋ ere kikɛ be kaman nɛ Ebɔrɛ kaŋɛ Jeekɔb: “Bɛta n ya chena Bɛtɛl nseŋ yuu bɔrɛsure
         ndoŋ n sa Ebɔrɛ nɛ e daŋ lara mbe kumu ŋ ŋini fo saŋɛ nɛ fo daa shile a ŋana fo da
         Isɔɔ so na.”2 Jeekɔb ka nu loŋ nɛ e kaŋɛ mbe laŋ to ebi nɛ bumo nɛ b daa wɔ mo kutɔ na kikɛ le:
         “Men lara agbirana ere kikɛ ashi menyi to n fɔr menyi be amu ashi eyurpi kama to n
         chɛrga menyi be asɔbuuso 3 nseŋ ba nɛ an yɔ Bɛtɛl n ya yuu bɔrɛsure n sa Ebɔrɛ nɛ e nu n sa ma nsaa wɔ ma kutɔ
         kaplɛkama nɛ n yɔ saŋɛ nɛ n wɔ awurfoŋ to na.” 4 Jeekɔb ka malga loŋ n loge nɛ b ta bumo be agbirana na kikɛ nɛ bumo be akondeana kikɛ
         n sa mo nɛ e ta amo m puli Shɛkɛm be kedibigboŋ na ase. 5 Jeekɔb nɛ mbe kanaŋ ka lar Shɛkɛm a yɔ nɛ Ebɔrɛ shin nɛ kufu pɛ nde nɛ b bɔla amo
         ase a choŋ na be basa. Amoso b daŋ maŋ tiŋ n wora Jeekɔb nɛ mbe basa shɛŋ.6 Ndoŋ nna nɛ Jeekɔb nɛ basa nɛ b daa wɔ mo kutɔ na kikɛ yɔ Bɛtɛl. Kumo koŋwule nɛ baa
         tre Luz na, ashi Keenan be kasawule so. 7 Nɛ Jeekɔb pɔr bɔrɛsure ndoŋ n sa Ebɔrɛ nseŋ tre kaboŋ na Ɛl Bɛtɛl, ŋkpal manɛ so,
         ndoŋ nɛ Ebɔrɛ daŋ lara mbe kumu ŋ ŋini mo saŋɛ nɛ e daa shile a ŋana mo da Isɔɔ so
         na.8 Loŋ be saŋɛ na nɛ Dɛbora, nɛ e daa la kebita a keni Rebɛka so kebiato na wu nɛ b puli
         mo Bɛtɛl be kedibigboŋ na ase. Loŋ so b daa tre ndoŋ Alɔn Bakut nna.9 Jeekɔb ka bɛta n shi Mɛsopoteemia be efuli so a yɔ Keenan na nɛ Ebɔrɛ naŋ lara mbe
         kumu ŋ ŋini mo nseŋ nɛfa mo 10 ŋ kaŋɛ: “Fo ketre e la Jeekɔb, ama b maaŋ naa tre fo Jeekɔb. Fo ketre e la Israɛl
         naniere.”11 Kede be kaman nɛ Ebɔrɛ naŋ kaŋɛ mo: “Ma e la Enyɛnpetale Ebɔrɛ na. Meeŋ shin nɛ fo
         mbia e ba kaa shi ŋ ki efuli damtaana be amuwuraana nɛ bumo be beko e ki bewura. 12 N ta kasawule nɛ n daŋ ta n sa Eebraham nɛ Aizek na, n sa fo alɛ gba nɛ fo kaman to
         ebi.” 13 Ebɔrɛ ka malga n loge nɛ e yige mo ashi kakpa nɛ e daa malga mo kutɔ na nseŋ choŋ.14 Ebɔrɛ ka yige mo n choŋ na nɛ Jeekɔb yuu ndulgi be kejembu ndoŋ nseŋ chulgi asɔnuuso
         ko nɛ ŋku n wurge kumo so fanɛ sarga na n sa Ebɔrɛ. 15 Kede be kaman nɛ Jeekɔb nase ndoŋ be ketre Bɛtɛl.Reechel nɛ Aizek be luwu be asheŋ16 Jeekɔb nɛ mbe kanaŋ ka lar Bɛtɛl a yɔ Efraf na nɛ kakurge ta Reechel. Kumo alɛ daa
         du kpakpa n sa mo. 17 Mbe kakurge na be asheŋ ka bee ki kpakpa a ti so na nɛ kache nɛ e daa keta mo kurge
         na kaŋɛ mo: “Reechel, sa maa lɔ kufu, ebinyɛn nɛ fo naŋ nya.” 18 Kajaa Reechel malɛ daa kɔ luwu nna, ama pɔɛŋ nɛ e wu nɛ e nase mbe kebia na Bɛn Oni.
         Ama kebia na mo tuto bre daŋ naŋ nase mo Bɛnjamin nna.19 Reechel ka wu nɛ b puli mo ashi Efraf be ekpa to. Ndoŋ koŋwule na e la Bɛtlɛhɛm na.
         20 Jeekɔb daŋ yuu ndulgi be kejembu nna n yili mbe nchaŋ so. Hale kabre loŋ be ndulgi
         be kejembu na kraa yil Reechel be nchaŋ na so.21 Kede be kaman nɛ Jeekɔb naŋ lar ndoŋ a yɔ n ya choŋ Mikdal Eder so n yɔ anishito n
         ya yuu mbe wajɛbu.Jeekɔb be mbia be asheŋ(1 Kronikɛls 2:1-2)22 Saŋɛ nɛ Jeekɔb daa wɔ ndoŋ na nɛ Ruben ya tu mo tuto Jeekɔb mo jipoche Bilha n di
         nɛ Jeekɔb nu kumo be asheŋ.Jeekɔb daa kɔ mbinyɛnbi kuduanyɔ nna. 23 Lia be mbia e daa la, Ruben, Jeekɔb be wurkoŋ nɛ Simiɔn nɛ Livai nɛ Juda nɛ Isakar
         n ta Zɛbyulɔn m bɛ so lalaloge. 24 Reechel be mbia e daa la, Josɛf nɛ Bɛnjamin. 25 Reechel be kebita Bilha be mbia e daa la, Dan nɛ Naftali. 26 Lia be kebita Zilpa be mbia e daa la, Gad nɛ Ashɛr. Jeekɔb be mbinyɛnbi nɛ b daŋ kurge
         n sa mo ashi Mɛsopoteemia be efuli so nna na.Aizek be luwu be asheŋ27 Jeekɔb nite loŋ m ba fo mo tuto Aizek pe ashi Mamre nɛ k daŋ taga Kiriaf Aba na. Kumo
         koŋwule na e la Hibrɔn na. Ndoŋ nɛ Aizek nɛ Eebraham daŋ chena na. 28 Aizek be nfɛ nɛ e daŋ ji daa wɔ nfɛ kalfa nɛ aduburwa nna. 29 Nfɛ ere be kaman nɛ e wu nɛ mbe mbia Isɔɔ nɛ Jeekɔb puli mo.

Isɔɔ mo nanabiana be asheŋ361 Isɔɔ nɛ mo koŋwule na la Edɔm na be kaman to ebi nde.2 Isɔɔ daŋ ta beche nna ashi Keenanebi na to. Bumo e daa la Ada, Ilɔn nɛ e la Hitebi
         be esa na pibi, nɛ Oholibama, Ana pibi, mo alɛ nseŋ naa la Zibiɔn mo nɛ e la Hivebi
         be esa na mo nanabi. 3 Isɔɔ be eche sasopo malɛ e daa la Basemat nɛ mo sipo la Nabaiɔt nɛ bumo tuto la Ishmaɛl
         na. 4 Ada pibi e daa la Elifas nɛ Basemat malɛ pibi daa la Ruwɛl. 5 Nɛ Oholibama malɛ be mbia daa la Jewush nɛ Jalam nɛ Koora. Isɔɔ be bibinyɛn nɛ b daŋ
         kurge n sa mo Keenan be efuli so nna na.6 Isɔɔ daŋ keta mbe beche nɛ mbe bibinyɛn nɛ mbe bibiche nɛ mbe laŋ to ebi kikɛ nɛ mbe
         asɔbɔya nɛ mbe kanya nɛ e nya ashi Keenan be efuli so na kikɛ nna m barga Jeekɔb n
         ya chena kasawule ko so. 7 Bumo be kanya nɛ b daa kɔ na daa shi nna ga, loŋ so nɛ b daa maŋ tiŋ n chena abar
         so na. Kasawule nɛ b daŋ chena so na malɛ daa maŋ tiŋ n sɔ bumo kikɛ ŋkpal bumo be
         asɔbɔya na so. 8 Amoso Isɔɔ nɛ mo koŋwule na la Edɔm na, daŋ ya chena Edɔm be efuli so be abee to nna.9 Isɔɔ nɛ e la Edɔmebi bumo tuto na be asheŋ nde. E daa wɔ Edɔm be efuli so be abee
         to nna.10 Isɔɔ be mbinyɛnbi be atre nde: Elifas nɛ mo nio la Ada na, nɛ Ruwɛl nɛ mo nio la Basemat
         na. 11 Elifas malɛ be mbinyɛnbi nde: Teman nɛ Omaa nɛ Zefo nɛ Gatam nɛ Kenas. 12 Isɔɔ pibi Elifas gba daa kɔ ejipoche ko nɛ baa tre mo Timna nɛ mo nɛ Elifas kurge
         Amalɛk. Isɔɔ be eche Ada mo nanabiana nna na. 13 Ruwɛl be mbia nde. Nahat nɛ Zera nɛ Shaama nɛ Miza. Isɔɔ be eche Basemat mo nanabiana
         nna na.14 Isɔɔ nɛ mbe eche Oholibama nɛ e la Ana pibi nsaa la Zibiɔn mo nanabi na malɛ be mbinyɛnbi
         nde: Jewush nɛ Jalam nɛ Koora.15 Bewura nɛ b daa shi Isɔɔ be kanaŋ to nde. Bewura nɛ b daŋ shi Elifas nɛ e la Isɔɔ
         be wurkoŋ be mbinyɛnbiana to be eko daa la Teman nɛ Omaa nɛ Zefo nɛ Kenas 16 nɛ Koora nɛ Gatam nɛ Amalɛk. Bewura nɛ b daŋ lar Elifas be kanaŋ to ashi Edɔm be efuli
         so ashi Edɔm be efuli so nna na. B daa la Ada mo nanabiana nna.17 Isɔɔ be kebia Ruwɛl be mbia nɛ b daŋ ki bewura nde: Nahat nɛ Zera nɛ Shaama nɛ Miza.
         Bewura nɛ b daŋ lar Ruwɛl be kanaŋ to ashi Edɔm nna na. B daa la Isɔɔ be eche Basemat
         mo nanabiana nna.18 Isɔɔ be eche Oholibama be mbia nɛ b daŋ ki bewura nde: Jewush nɛ Jalam nɛ Koora. Bewura
         nɛ b daŋ lar Isɔɔ be eche Oholibama nɛ e la Ana pibi na to nna na. 19 Isɔɔ nɛ mo koŋwule la Edɔm na be mbia mo nɛ b daa la bewura nɛ bumo nɛ b daa maŋ la
         bewura nna na.20 Seyir nɛ e la Horaiebi be esa na be mbinyɛnbi nɛ b daa wɔ efuli na so nde. Lotan nɛ
         Shobal nɛ Zibiɔn nɛ Ana, 21 nɛ Dishɔn nɛ Ezaa nɛ Dishan. Seyir be mbia ere gba daa la Horaiebi be bewura nna ashi
         Edɔm be kasawule so.22 Lotan be mbinyɛnbi e daa la Horai nɛ Homam. Timna malɛ daa la Lotan mo sipoche nna.23 Shobal be mbia e daa la Alvan nɛ Manahaf nɛ Ebal nɛ Shefo nɛ Onam.24 Zibiɔn malɛ be mbia e daa la Aya nɛ Ana. Le be Ana ere e daŋ fara n wu kabombi tushiso
         na ashi kiyi to saŋɛ nɛ e daa kpa mo tuto Zibiɔn be ekurma na.25 Ana malɛ be mbia e daa la Dishɔn nɛ Oholibama, nɛ e la Ana pibiche na. 26 Dishɔn malɛ be mbia e daa la Hemdan nɛ Eshban nɛ Itran nɛ Keran.27 Ezaa malɛ be mbia e daa la Bilhan, Zafan nɛ Akan.28 Dishan malɛ be mbia e daa la Uz nɛ Aran.29 Le be basa ere malɛ e daa la Horaiebi na be bewura: Lotan nɛ Shobal nɛ Zibiɔn nɛ Ana
         30 nɛ Dishɔn nɛ Ezaa nɛ Dishan. Le be basa ere e daa ji Horaiebi be nde nɛ a chena ntuŋ
         ntuŋso na be kuwura ashi Edɔm be efuli so.Edɔm be bewura be asheŋ31 Le be bewura ere e daŋ ji kuwura ashi Edɔmebi na so pɔɛŋ nɛ Israɛlebi na be ekama
         fara a ji kuwura. 32 Bela nɛ e la Biyɔɔ pibi na e daŋ ji Edɔm be kuwura nɛ mbe kadegboŋ malɛ daa la Dinaba.
         33 Bela ka wu nɛ Jobaab nɛ e la Zera nɛ e shi Bozra na pibi ta kuwura na. 34 Jobaab ka wu, Husham nɛ e shi Temanebi be kasawule so na malɛ e ta kuwura na. 35 Husham ka wu nɛ Hadad nɛ e la Bedad nɛ e daŋ kɔ m pɔɔ Midianebi so ashi Mowab be efuli
         so na pibi e ta kuwura na. Mbe kadegboŋ e daa la Avif. 36 Hadad ka wu nɛ Samla nɛ e shi Masreka na ta kuwura na. 37 Samla ka wu nɛ Shawul nɛ e shi Rehobɔt nɛ k daa wɔ lɔrgboŋ nɛ baa tre Yufreetes na
         ase na malɛ ta kuwura na. 38 Shawul ka wu, Baalhanan nɛ e la Akbɔ pibi na malɛ e ta kuwura na. 39 Baalhanan, Akbɔ pibi ka wu nɛ Hadad ta kuwura na. Mbe kadegboŋ e daa la Pawu nɛ mbe
         eche malɛ be ketre daa la Mehetabel nɛ e la Matrɛd pibiche nsaa la Mezahab mo nanabi
         na.40 Bewura nɛ b daŋ lar Isɔɔ be kanaŋ to ashi ntuŋ so be atre nde: Timna nɛ Alvan nɛ Jetɛt
         41 nɛ Oholibama nɛ Ila nɛ Pinɔn 42 nɛ Kenaz nɛ Teman nɛ Mibza 43 nɛ Magdiel nɛ Iram. Bewura nɛ b daŋ ji kuwura kakpa nɛ b chena ashi Edɔm be kasawule
         so nna na. Kananɛ Isɔɔ, nɛ e la Edɔmebi bumo tuto, na be kaman to ebi be kuwurji be
         asheŋ nite nna na. Kananɛ Edɔmebi nɛ b la Isɔɔ na be kaman to ebi lar nna na.

Josɛf be edare be asheŋ371 Jeekɔb daŋ chena Keenan be kaboŋ nɛ mo tuto daa wɔ fanɛ efɔ na nna.2 Jeekɔb nɛ mbe kanaŋ to ebi be asheŋ nde.Josɛf ka daŋ n fo nfɛ kuduashunu na nɛ mo nɛ mo da nyɛnsoana nɛ b la mo tuto be beche
         Bilha nɛ Zilpa be mbia na daa kpa mbolpɔ. Loŋ be saŋɛ na so Josɛf daa wɔtɔ nna a ta
         mo daana na be asheŋ woraso m ba kaa kute a sa mo tuto.3 Jeekɔb malɛ daa sha Josɛf nna ga a chɔ mbe mbia na be ekama ŋkpal e ka daa la mbe
         mbel to be kebia so. Amoso e daŋ baa piŋi tenteŋ muchɛr muchɛr nna n sa Josɛf. 4 Mo daana ka wu fanɛ bumo tuto bee sha Josɛf a chɔ bumo na nɛ b kishi mo nsaa maŋ naa
         malga mo kutɔ kashaso.5 Kachako nɛ Josɛf ku edare ko. E ka kaŋɛ mo daana edare na nɛ b kpal kumo so ŋ kishi
         mo ga n ti so. 6 Le nɛ e daŋ kaŋɛ bumo: “Men nu edare mo nɛ ŋ ku ere. 7 Edare na to n wu fanɛ an yɔ ndɔ to nna n ya teŋi ayu a kre to a nase nɛ ma kuyu pati
         niŋi to n yili nɛ menyeyaana ba gama ŋ kulti meya na nsaa jɔŋɛ kumo ase.”8 Ndoŋ nna nɛ mo daana na bishi mo: “Ama fee fɛ nna fanɛ feeŋ ba ji anyi so kuwura ŋko
         feeŋ ba kaa kɔ eleŋ anyi so a?” Nɛ b naŋ kpal edare na nɛ mbe mmalga so ŋ kishi mo
         ga n ti so.9 Kachako nɛ Josɛf naŋ ku edare ko nseŋ naŋ kute kumo ŋ ŋini mo daana na. E yɛ: “Men
         nu nfe, n yaŋ ku edare ko nna n wu epeŋi nɛ kufɔl nɛ achɛkpabi kudukako ka bee jɔŋɛ
         ma ase.”10 E ka kaŋɛ mo tuto edare na nɛ mo tuto ponte mo so ŋ kaŋɛ: “Nuso be edare nɛ fo ku
         loŋ? Fee fɛ fanɛ ma nɛ fo nio nɛ fo daana beeŋ ba kaa jɔŋɛ fo ase kashenteŋto nna
         a?” 11 Ndoŋ nna nɛ mo daana na fara a kɔ mo kukɔrkɔ ŋko a besa mo eyur ashi bumo be ŋgbene
         to, ama mo tuto bre daa maŋ teŋ kesheŋ na so.Josɛf mo daana ka fa mo be asheŋ12 Kachako nɛ mo daana na kpa bumo tuto be mbolpɔ a yɔ Shɛkɛm, 13 nɛ bumo tuto Jeekɔb kaŋɛ Josɛf le: “Fo daana wɔ Shɛkɛm a keni mbolpɔ so, amoso shin
         nɛ n shuŋi fo bumo kutɔ.”Nɛ Josɛf shuli ŋ kaŋɛ: “To.”14 Ndoŋ nna nɛ mo tuto kaŋɛ mo: “Keni, yɔ naniere n ya keni kananɛ fo daana nɛ asɔbɔya
         na du. Fo kaŋ wu bumo, fo naŋ ba kaŋɛ ma kusɔ nɛ k wɔtɔ.” Ndoŋ nna nɛ e shin nɛ Josɛf
         bɔla Hibrɔn be ketaŋɛ to a yɔ Shɛkɛm.15 E ka ya fo Shɛkɛm nɛ kanyɛn ko wu mo nɛ e na ndoŋ a kilgi to nɛ e bishi mo: “Manɛ
         nɛ fee fin?”16 Nɛ Josɛf kaŋɛ mo: “N daana nɛ mee fin. Jande nɛ fo nyi kakpa nɛ b wɔ a keni anyi be
         mbolpɔ so, fo ŋini ma ndoŋ.”17 Nɛ kanyɛn na kaŋɛ mo: “B maŋ naa wɔ nfe. N daŋ nu b ka kaŋɛ abar fanɛ b yɔ Dotan.”Ndoŋ nna nɛ Josɛf ju mo daana na be kebɔr n ya tu bumo Dotan. 18 E kraa wɔ kufɔ nna a ba nɛ mo daana na wu mo nseŋ wora kɔnɔkoŋwule fanɛ e baŋ ba,
         b mɔ mo.19 Le nɛ b daŋ kaŋɛ abar: “Men keni, edarekupo na e ya kaa ba na. 20 Men shin nɛ an mɔ mo n lɛ ketirbu ere be kuko to nseŋ ya kaŋɛ fanɛ kupuŋ to be kusɔbɔya
         lubi ko e mɔ mo nseŋ keni kananɛ mbe edare ere be asheŋ beeŋ ba ki.”21 Ruben ka nu loŋ nɛ e wora ania a fin kananɛ e beeŋ wora m mɔlga Josɛf ashi bumo be
         enɔ to nseŋ kaŋɛ bumo le: “Men sa maŋ shin nɛ an lara mbe ŋkpa. 22 Men sa maŋ wora mo shɛŋ. Men shin nɛ an ta mo n lɛ ketirbu ere to ashi kiyi ere to
         nfe. Ama men sa maŋ shin nɛ an teŋi enɔ m beta mo.” E daŋ kaŋɛ loŋ nna, saŋɛ na so
         e beeŋ sɔ kebia na bumo be enɔ to n ya sa mo tuto.23 Josɛf ka ba fo mo daana na kutɔ nɛ b gbaŋ mbe piŋi tenteŋ muchɛr muchɛr nɛ e daŋ buu
         na 24 nseŋ ta mo n lɛ ketirbu nɛ k maŋ kɔ nchu to.25 Kumo be kaman nɛ b ya chena nɛ b ji ajibi nseŋ wu Ishmaɛlebi be eyawujipoana ko ka
         shi Giliad a yɔ Ijipt. Eyawujipoana na be enyɔma daŋ sulɔ tulale nɛ duwu nɛ asɔ warabi
         damta nna.26 Josɛf mo daana na ka wu basa na nɛ Juda kaŋɛ mo sipoana le: “Nɛ an baŋ mɔ an sipo
         ere nseŋ ta kumo ŋ ŋana, manɛ be tɔnɔ nɛ anyeeŋ nya kumo to? 27 An fa mo n sa Ishmaɛlebi ere bɔ an ka teŋi enɔ m mɔ mo, ŋkpal manɛ so, an sipo gbagba
         nna nɛ anyi nɛ mo la ŋklaŋ koŋwule.” Ndoŋ nna nɛ bumo nɛ b ka na nu n sa mo.28 Amoso Ishmaɛlebi be eyawujipoana na ka ba fo kakpa nɛ Josɛf mo daana na wɔ na nɛ b
         lara Josɛf ketirbu na to n fa mo egbiti be ndarbi adunyɔ n sa Ishmaɛlebi na nɛ b ta
         mo n yɔ Ijipt be efuli so. Kumo be saŋɛ so nɛ Ruben bre maŋ wɔ bumo kutɔ.29 Ruben ka laŋɛ m ba ketirbu na ase m ba wu fanɛ Josɛf maŋ naa wɔtɔ nɛ e kpɛa mbe asɔbuuso
         to ŋkpal kagbenejijaso 30 nseŋ yɔ mo sipoana na kutɔ n ya bishi bumo le: “Kebia ere ka maŋ naa wɔtɔ ere, manɛ
         nɛ meeŋ ya kaŋɛ mo tuto?”31 Kumo be kaman nɛ b mɔ kaboe nseŋ ta Josɛf be piŋi tenteŋ muchɛr muchɛr na m melti
         m melti kumo be ŋklaŋ 32 nseŋ ta kale na n ya ŋini bumo tuto m bishi mo le: “Keni kusɔ nɛ an wu, fo kebia be
         piŋi na nde ŋko mannɛ kumo nna?”33 Ndoŋ nna nɛ e pin kumo nseŋ kaŋɛ: “Ma kebia be piŋi nna. Kupuŋ to be kusɔbɔya lubi
         ko e pɛ mo na. K maŋ naa kɔ emɔrɔ fanɛ kusɔbɔya ko e kpɛa mo to n we.”34 Ndoŋ nna nɛ e kpɛa mbe asɔbuuso to nseŋ ta kusɔbuuso ko nɛ kumo be kapɔr du sesaga
         fanɛ bɔtɛ m buu n ta nchɛ damta n shu mbe kebia na be keeli ga. 35 Mbe bibinyɛn nɛ bibiche kikɛ daŋ wushi mo kagbene ŋ gben nɛ e yɛ: “Ayai, m maaŋ tiŋ
         n yige. Ma nɛ kushu ere e naaŋ yɔ ma nchaŋ to, kakpa nɛ ma kebia na wɔ na.” Kashenteŋto,
         e daŋ shu ga ŋkpal Josɛf so.36 Loŋ be saŋɛ malɛ nɛ Ishmaɛlebi nɛ b daŋ tɔ Josɛf na malɛ ta mo n ya fa n sa kanyɛn
         ko nɛ baa tre Potifa ashi Ijipt be efuli so. Potifa e daa la ewura Fɛɛro be esoji
         nɛ baa kuŋ mo na be enimu.

Juda nɛ Taama be asheŋ381 Loŋ be jemanɛ na so nɛ Juda lar mo daana nɛ mo sipoana to n ya tu Adulam be kanyɛn
         ko nɛ b daa tre Haira na n chena. 2 Ndoŋ nɛ Juda daŋ wu Keenan be kanyɛn ko nɛ baa tre mo Shuwa na pibicheso nseŋ n ta
         mo 3 nɛ e di kedampo n kurge ebinyɛn nɛ e nase mo ketre Ɛra. 4 B wɔtɔ loŋ nɛ eche na naŋ di kedampo ŋ kurge ebinyɛn nseŋ nase mo ketre Onan. 5 Onan be kaman nɛ eche na naŋ di kedampo ŋ kurge ebinyɛn n nase mo ketre Shela. Kade
         nɛ baa tre Kezib na nɛ Juda daa wɔ nseŋ kurge mo.6 Juda be wurkoŋnyɛn nɛ baa tre Ɛra na ka ba fo eche nɛ Juda ta eche n sa mo. Eche na
         be ketre e daa la Taama. 7 Ama Ɛra daa la esa lubi nna ashi Enyɛnpe be anishito nɛ Enyɛnpe Ebɔrɛ shin nɛ wu.8 Ɛra be luwu na be kaman nɛ Juda kaŋɛ Onan: “Fo da Ɛra be eche ka ki ekulpoche ere
         bre, fo ta mo ŋ kurge mbia n sa fo da ŋkpal manɛ so, fo e daga nɛ fo kurge mbia n
         sa fo da.” 9 Ndoŋ nna nɛ Onan shuli n ta eche na, ama saŋkama nɛ mo nɛ eche na bee di keche nɛ
         kenyɛn e daa maa shin nɛ mbe nchu bee luri eche na to. E daa chulgi amo nna a wurge
         kasawule. Ŋkpal manɛ so, e daa nyi fanɛ mbia kama nɛ mo nɛ eche na kurge maaŋ baa
         la mo peya. 10 Kusɔ nɛ Onan daa wora na daa la kusɔ lubi nna Ebɔrɛ be anishito nɛ Ebɔrɛ shin nɛ mo
         alɛ gba wu.11 Onan malɛ ka wu na be kaman nɛ Juda kaŋɛ mo shache Taama le: “To, baa yɔ fo tuto pe
         n yaa ka la ekulpoche loŋ n ya fo saŋɛ nɛ n pibinyɛn Shela beeŋ daŋ n fo eche.” Juda
         daŋ kaŋɛ loŋ nna ŋkpal e ka daa lɔ kufu fanɛ nɛ Shela ta mo, mo alɛ gba beeŋ wu fanɛ
         kananɛ mo daana na wu n wu na. Ndoŋ nna nɛ Taama yɔ mo tuto pe n ya kaa wɔtɔ.12 B wɔtɔ loŋ nɛ Juda be eche nɛ e la Shuwa pibiche na ba wu. Juda ka shu mbe keeli loŋ
         n ya fo saŋɛ nɛ kagbene wushi mo nɛ mo nɛ mo teri Haira nɛ e shi Adulam na yɔ Timna,
         kakpa nɛ baa kuya mbe mbolpɔ be afuibi so na.13 Ndoŋ nna nɛ esa ko ya kaŋɛ Taama le: “Fo shanyɛn bee yɔ Timna nna nɛ e ya kuya mbe
         mbolpɔ be afuibi so.” 14 Taama ka nu loŋ nɛ e delge mbe kukulwu be asɔbuuso nɛ e daŋ buu na n nase nseŋ ta
         asɔ pɔtɛ m buu n ta shata n deŋi kumu nɛ k baa buu mbe anishiakpa so. Kumo be kaman
         nɛ e ya chena kade nɛ baa tre Enayim na be ekarso. E daŋ wora loŋ nna ŋkpal e kaa
         nyi Juda pibinyɛn Shela ka daŋ ŋ ki enyɛn nɛ bumo alɛ daa maŋ shin nɛ e ya kil mo
         na so.15 Juda ka ba fo kakpa nɛ Taama tase na nseŋ wu mo nɛ e fɛ fanɛ sakaleche ko e la mo
         ŋkpal e ka ta shata m buu anishi so so. 16 Ndoŋ nna nɛ e yɔ mo kutɔ ekpakar na n ya kaŋɛ mo le: “Keni, shin nɛ an ya di keche
         nɛ kenyɛn ai.” E daŋ kaŋɛ loŋ nna ŋkpal e ka daa maŋ pin e ka la mo shache so so.Ndoŋ nna nɛ kache na malɛ bishi mo: “Nɛ ma nɛ fo di, manɛ nɛ feeŋ sa ma?”17 Nɛ Juda kaŋɛ mo: “Meeŋ shin nɛ b bar fo kaboefɔlbi ashi ma asɔbɔya to.”Nɛ keche na bishi mo: “Nɛ manɛ nɛ feeŋ ta n wora tarma n sa ma nɛ n yirda fo kamalga
         ere n ya fo saŋɛ nɛ feeŋ bar kaboe na?”18 Nɛ Juda malɛ bishi mo: “To, manɛ nɛ fee sha fanɛ n ta n wora tarma n sa fo n ya fo
         saŋɛ nɛ kaboe na beeŋ ba?”Nɛ kache na kaŋɛ mo: “Ta fo kemaŋkanibi nɛ fo ketre deŋ so nɛ fo di ere nɛ fo kekpabi
         nɛ fo keta ere n sa ma.” Ndoŋ nna nɛ Juda ta asɔ na n sa kache na nɛ mo nɛ mo di keche
         nɛ kenyɛn nɛ e luri kedampo. 19 Kumo be kaman nɛ kache na bɛta n yɔ epe n ya deŋi shata na n nase nseŋ naŋ ta mbe
         ekulpoche be asɔbuuso na m mɛa to.20 Juda ka ya ta kaboefɔlbi na n shuŋi mo teri Haira nɛ e shi Adulam na fanɛ e ta n ya
         sa kache na nseŋ sɔ mbe asɔ na m ba, nɛ kache na maŋ naa wɔ kakpa nɛ b daŋ tu mo na.
         21 Ndoŋ nna nɛ e bishi benyɛn mo nɛ e ya tu ndoŋ na le: “Nnɛ nɛ sakaleche nɛ e daa wɔ
         Enayim be ekpakar na wɔ?”Nɛ b kaŋɛ mo: “Sakaleche kama maŋ wɔ nfe.”22 Ndoŋ nna nɛ e bɛta n ya kaŋɛ Juda: “M maŋ ya wu kache na. Benyɛn nɛ b wɔ ndoŋ na malɛ
         gba kaŋɛ fanɛ sakaleche kama maŋ wɔ ndoŋ.”23 Nɛ Juda kaŋɛ mo teri: “Shin nɛ e baa kɔ asɔ na, anyi maaŋ fin mo nɛ anyi be wulo e
         bugi. Ma ere wora ania nɛ ŋ ka mo kaboefɔlbi na, fo maŋ ya tu mo nna.”24 Kumo be afɔl asa be kaman nɛ esa ko ba kaŋɛ Juda le: “Fo shache Taama ji kubojua n
         di kedampo.”Ndoŋ nna nɛ Juda kaŋɛ: “Men ta mo n lar ekarso n chɔɔ mo edɛ m mɔ.”25 B ka yaa keta mo a lar nɛ b ya chɔɔ m mɔ nɛ e ta le be kubɔya ere n shoŋi mo shanyɛn
         Juda: “Sɔ kemaŋkanibi nɛ kumo be efɔl ere nɛ kekpabi ere ŋ keni. Esa nɛ e di ma kedampo
         na be asɔ nna na.”26 Ndoŋ nna nɛ Juda pin asɔ na nseŋ kaŋɛ: “Alelasheŋ be kaplɛa so, kache na bɔ ma. A
         daŋ daga fanɛ n ta mo n sa m pibinyɛn Shela nna, ama ma alɛ maŋ wora loŋ.” Kumo be
         kaman Juda maŋ naŋ tu kache na n di keche nɛ kenyɛn kikɛ.27 Mbe kakurgeachɛ ka fo nɛ b wu fanɛ mborobi nyɛnso be kedampo e daa la. 28 E kaa bee kekurge nɛ mbia na be eko be enɔ juŋkpar n lar nɛ esa nɛ e bee keta beche
         nɛ baa kurge na ta jese peper n chɛ enɔ na nseŋ kaŋɛ: “Ede e daŋ kelar na.” Ama k
         maŋ chɛr nɛ enɔ na naŋ bɛta n luri nɛ kebia nyɔsopo na ba choŋ n lar. Nɛ esa nɛ e
         bee keta beche nɛ baa kurge na kaŋɛ: “Ama kananɛ fee sha nɛ fo bugi ekpa n lar nde
         ŋko?” 29 Ketre nɛ b daŋ nase mo e la Pɛrɛs. 30 Mo da na ka chɛ efɔl peper n shir kaman m ba lar nɛ b nase mo ketre Zera.

Josɛf nɛ Potifa be eche be asheŋ391 Ishmaɛlebi nɛ b daŋ tɔ Josɛf na ka ta mo n yɔ Ijipt be efuli so, Potifa nɛ e la Ijipt
         be ewura Fɛɛro be esoji nɛ baa kuŋ mo na be enimu na e daŋ tɔ mo. Potifa gba daa la
         Ijiptebi nna.2 Enyɛnpe na daa wɔ Josɛf kutɔ nna a nɛfa mo ashi kusɔ kama nɛ e bee wora ashi mo nyɛnpe
         Ijiptnyɛn na be laŋ to.3 Josɛf mo nyɛnpe Potifa ka wu fanɛ Enyɛnpe Ebɔrɛ na wɔ Josɛf kutɔ nsaa nɛfa kusɔ kama
         nɛ e bee wora na 4 nɛ Josɛf be asheŋ bɔlɔ mo kenishi ga. Ndoŋ nna nɛ e ta mo ŋ ki esa nɛ e bee shuŋ mbe
         ashuŋ nsaa keni mbe laŋ so. 5 Baŋ yili jemanɛ nɛ Potifa ta Josɛf ŋ ki mbe laŋ to nɛ mbe asɔ kikɛ so be enimu na,
         Enyɛnpe na daŋ kpal Josɛf so nna n nɛfa mbe laŋ to nɛ mbe ndɔ to be asɔ kikɛ nyam.
         6 Josɛf ka daŋ baa juŋkpar kusɔ kama ashi mbe laŋ to so, Potifa daŋ maŋ naa fɔŋ shɛŋ
         so ama ajibi nɛ e beeŋ ji nawule.Josɛf malɛ daŋ pɔr nɛnɛ nna a walɛ kayɛrbi. 7 B wɔtɔ loŋ nɛ Josɛf mo nyɛnpe be eche be kagbene ba kilgi Josɛf so nɛ mbe kayɛlga
         ba mo so nɛ kaŋɛ Josɛf le: “Ba nɛ an ya di keche nɛ kenyɛn ai.”8 Nɛ Josɛf kini nseŋ kaŋɛ kache na: “Ŋ ka bee ji kejuŋkpar laŋ ere to ere, n nyɛnpe
         maŋ naa fɔŋ shɛŋ so, kusɔ kama nɛ e kɔ e ta kumo nna m bɔɔ ma enɔ. 9 Kenimu be kaplɛa so, esa kama maŋ chɔ ma laŋ ere to. N nyɛnpe maa mɔn ma shɛŋ shɛŋ
         laŋ ere to ama fo nawule nɛ e maŋ ta m bɔɔ ma enɔ, ŋkpal manɛ so, mbe eche e la fo.
         To, nɛ nuso nɛ meeŋ tiŋ n nya kagbene kpakpaso n wora le be kulubi ŋ gbiti Ebɔrɛ?”
         10 Asheŋ nɛ Josɛf daŋ malga na kikɛ daa maŋ luri kache na to, amoso saŋkikɛ e daa kaŋɛ
         Josɛf kesheŋ koŋwule na nna, nɛ Josɛf malɛ daa maa nu a sa mo nsaa gelge mo.11 Kachako nɛ Josɛf yɔ laŋ to nɛ e ya shuŋ nɛ laŋ na to be beshumpo na be ekama maŋ wɔtɔ.
         12 Ndoŋ nna nɛ kache na ya pɛ Josɛf be kale to a gberge a kaŋɛ mo le: “Shin nɛ an di!
         Shin nɛ an di!” Ndoŋ nna nɛ Josɛf gbaŋ mbe kale n wɔtɔ kache na be enɔ to nseŋ shile
         n lar laŋ na to.13 Kache na ka wu fanɛ Josɛf yige mbe kale n wɔtɔ mbe enɔ to nseŋ lar kowu n shile na
         14 nɛ e tre mbe laŋ na to be beshumpo na ŋ kaŋɛ bumo: “Men keni, ŋ kul bar Hibruw ere
         nna nɛ e ba tege anyi. Men keni, e ba ma ebu to nna nɛ e ba pur ma nɛ m boŋ to awɔrso
         ga. 15 E ka nu kananɛ m boŋ to na nɛ e yige mbe kale n wɔtɔ ma enɔ to nseŋ shile n lar kowu.”16 Kede be kaman nɛ e ta Josɛf be kale na n nase m mata mbe kumu hale nɛ Josɛf mo nyɛnpe
         na ya ba. 17 Mo kul ka ba nɛ e kaŋɛ mo kesheŋ koŋwule na fanɛ: “Keni, kenya nɛ e la Hibruw nɛ fo
         bar laŋ to m ba wɔtɔ anyi to nfe na luri nna nɛ e ba pur ma. 18 Ama ŋ ka baŋ boŋ to n shu awɔrso nɛ e gbaŋ mbe kale n wɔtɔ ma enɔ to nseŋ shile n
         lar kowu.”19 Josɛf mo nyɛnpe na ka nu kusɔ nɛ mbe eche kaŋɛ na nɛ k nu mo agbo nɛ mbe kagbene kaa
         mo ga. 20 Ndoŋ nna nɛ Josɛf mo nyɛnpe na pɛ mo n ti ebu, kaboŋ nɛ baa ti ewura Fɛɛro be basa
         lubi ebu na.21 Enyɛnpe Ebɔrɛ na daa wɔ Josɛf kutɔ ashi kabuti na to gba nna a ŋini mo mbe kasha nseŋ
         shin nɛ Josɛf be asheŋ bee bɔlɔ kabutikenipo na kenishi. 22 Ndoŋ nna nɛ kabutikenipo na ta basa nɛ b daa wɔ kabuti na to kikɛ nɛ kusɔ kama nyam
         nɛ k daa wora ndoŋ na m bɔɔ Josɛf enɔ nɛ e bee keni so. 23 Kabutikenipo na be lakal daa maŋ naa deŋ kusɔ kama nɛ Josɛf daa wora so, ŋkpal manɛ
         so, Enyɛnpe na daa wɔ mo kutɔ nna a nɛfa kusɔ kama nɛ k daa wɔ mbe enɔ to nɛ k bee
         wora nɛnɛ.

Josɛf ka kute kabutiwura be edare be afito be asheŋ401 Asheŋ ere be kaman be kachako nɛ esa nɛ e bee sa Ijipt be ewura Fɛɛro asɔnuuso nɛ
         e bee nuu nɛ mbe bodobodo worapo nimuso wora n da bumo nyɛnpe Ijipt be Ewura so. 2 Ndoŋ nna nɛ Fɛɛro nya agbo n wɔtɔ mbe asɔnuuso kenipo nimuso nɛ mbe bodobodo worapo
         nimuso na. 3 Amoso e daŋ shin nɛ b ti bumo ebu ashi kakpa nɛ Josɛf gba daa wɔ kabuti to na nna.
         4 B ka wɔ kabuti na to na nɛ bekumpo be enimu na ta bumo m bɔɔ Josɛf enɔ nɛ e bee keni
         so.5 Kachako nɛ bumo basa anyɔ be ekama ku edare kanyɛ koŋwule na. Bumo be edareana na
         malɛ be kekama daa ŋini kusɔ ko nna.6 B ka ku edareana na ŋklade chipurso nɛ Josɛf wu fanɛ bumo be ŋgbene maŋ fuli bumo.
         7 Ndoŋ nna nɛ e bishi bumo le: “Manɛ e ba nɛ men gbir anishito kabre loŋ?”8 Nɛ b kaŋɛ mo le: “Anyi benyɔ kikɛ ku edareana nna, anyi alɛ maŋ nya esa kama nɛ e
         kute amo be afito n sa anyi.”Nɛ Josɛf kaŋɛ bumo: “Edareana be afito be kekute kikɛ wɔ Ebɔrɛ kutɔ nna, amoso, men
         kaŋɛ ma men be edareana na.”9 Ndoŋ nna nɛ asɔnuuso kenipo nimuso na kaŋɛ Josɛf mbe edare. E yɛ: “Ma edare to n wu
         kefeelebi nɛ k bee sɔr asɔrso nɛ baa tre greep na nɛ k kɔ ayabi asa kumo so ka yil
         ma anishito. 10 Epul na to nɛ k futi n sɔr asɔrso nɛ baa tre greep na nɛ a chɛ gbi gbi nseŋ daŋ m
         bel. 11 Jemanɛ na so nɛ ewura Fɛɛro be kusɔnuuasɔ wɔ ma enɔ to nɛ n ya chuge egreep na n nyaŋ
         amo be nchu n wɔtɔ kumo to n ya sa mo.”12 Ndoŋ nna nɛ Josɛf kaŋɛ mo: “Fo edare na be kifito nde. Ayabi asa na la nchɛ asa nna.
         13 Ta a ba nchɛ asa to, Fɛɛro beeŋ lara fo kabuti ere to n shin nɛ fo naŋ ya kaa yil
         eyilikpa nɛ fo daa yil na a ta kusɔnuuasɔ nɛ kumo be asɔ a sa mo Fɛɛro fanɛ kananɛ
         fo daa wora na. 14 Ama mee kule fo nna fanɛ nɛ kusɔ kama kaŋ nyalɛ n sa fo, fo nyiŋi ma nseŋ wora ma
         kelela. Kaŋɛ Fɛɛro ma asheŋ n lara ma ashi kabuti ere to. 15 Ŋkpal manɛ so, b daŋ pɛ ma eleŋso nna ashi Hibruwebi be kasawule so m ba nfe. Ma alɛ
         ka ba nfe ere gba, m maŋ wora shɛŋ n daga kabuti.”16 Ewura Fɛɛro be bodobodo worapo nimuso na ka nu kananɛ Josɛf sa edare na be kifito
         nɛ k wɔ bel na nɛ e kaŋɛ Josɛf: “Ma alɛ gba ku edare nna n wu ŋ ka sulɔ bodobodo be
         alantaŋɛ asa ma kumu so. 17 Kelantaŋɛ sasopo nɛ k daa bɛ esoso gbagba na to daa kɔ Fɛɛro be ajibi be yiri yiri
         nɛ b ta paanu be nyifu n wora nna, ama mbuibi daa ba nna m ba kaa ji amo kelantaŋɛ
         na to ashi ma kumu so.”18 Ndoŋ nna nɛ Josɛf kaŋɛ mo: “Fo edare na be kifito nde. Alantaŋɛ asa na la nchɛ asa
         nna. 19 Ta a ba nchɛ asa to Fɛɛro beeŋ lara fo kabuti ere to n shin nɛ b chɛ fo efɔl n shiga
         kedibi so m mɔ nɛ mbuibi e ba ji fo kebuni.”20 Edareana na be kaman be kachɛ sasopo na daa la Fɛɛro be kakurgeachɛ nna nɛ e wora
         kejigboŋ n sa mbe benimu kikɛ nseŋ lara asɔnuuso kenipo nimuso na nɛ bodobodo worapo
         nimuso na ashi kabuti to m ba benimu kikɛ be anishito. 21 E ka lara bumo na nɛ e bɛta asɔnuuso kenipo nimuso na n yili mbe eyilikpa, saŋɛ na
         so e beeŋ naa ta mo ere Fɛɛro be kusɔnuuasɔ na nɛ kumo be asɔ a sa mo. 22 Ama bodobodo worapo nimuso na bre e daŋ shin nna nɛ b chɛ mo efɔl n shiga fanɛ kananɛ
         Josɛf daŋ kute bumo be edareana na be afito n sa bumo na.23 Asheŋ nɛ a wora ere kikɛ be kaman, Fɛɛro be asɔnuuso kenipo nimuso na daŋ maŋ naŋ
         nyiŋi Josɛf be asheŋ, e daŋ teŋ mo so nna.

Josɛf ka kute ewura Fɛɛro be edare be afito be asheŋ411 Asheŋ nɛ a wora na kikɛ be nfɛ anyɔ be kaman nɛ ewura Fɛɛro ku edare ko. Edare na
         to e daa yil lɔr nɛ baa tre Nail na be kegroŋgu so nna. 2 Ndoŋ nna nɛ e wu ana danso ashunu nɛ b walɛ eyurto ga ka lar lɔr na to n yɔ kumo be
         ekarso n ya kaa ji afitiri. 3 Loŋ be ana na be kaman nɛ ana beeso kɔŋkrɔŋ wɔlsobi ashunu malɛ ba choŋ n lar lɔr
         koŋwule na to n ya yili m mata bedanso na. 4 Kumo be kaman nɛ ana beeso kɔŋkrɔŋ wɔlsobi na ta bedanso ashunu nɛ b walɛ eyurtoana
         na m min. Edare ere to nɛ ewura Fɛɛro tiŋi.5 Kumo be kaman nɛ e naŋ laŋɛ n di n naŋ ku edare nyɔsopo n wu ayu be amu lela lempo
         ashunu ko ka wɔ kuyudibi koŋwule so a daŋ. 6 Le be ayu ere be kaman nɛ ayu be amu ashunu pɔsampɔsambi ko malɛ naŋ lar a du fanɛ
         ewule kpakpaso be epeŋi nɛ afu tushiso nɛ a shi epeŋipetekpa ka chɔ amo na 7 ta ayu lela lempo ashunu na m min. Kumo be kaman nɛ Fɛɛro tiŋi n wu fanɛ edare nɛ
         e ku.8 Kare ka chɛ nɛ mbe kagbene jija mo ga nɛ e shuŋi n tre mbe efuli so be belejipoana
         kikɛ nɛ Ijipt be benyiashempo kikɛ m ba kaŋɛ bumo mbe edareana na, ama bumo be ekama
         daa maŋ tiŋ ŋ kaŋɛ mo edareana na be afito.9 Kede be kaman nɛ Fɛɛro be asɔnuuso kenipo nimuso na kaŋɛ mo le: “Kabre nɛ n nyiŋi
         ŋ ka wora kusɔ ko n da so. 10 Saŋko nɛ fo ewura Fɛɛro daŋ nya agbo n wɔtɔ ma nɛ bodobodo worapo nimuso na nseŋ daŋ
         shin nɛ b ti anyi ebu ashi bekumpo be enimu pe na nɛ 11 anyi benyɔ na kikɛ daŋ ku edareana kanyɛ koŋwule nɛ amo be kekama daa kɔ kumo be kifito.
         12 Loŋ be saŋɛ na so nɛ anyi nɛ Hibruw be kabrantiɛbia ko nɛ e la ekumpo nimuso be kenya
         na daa wɔ kabuti na to. Ndoŋ nna nɛ an kaŋɛ mo anyi be edareana na nɛ e kute ŋ kute
         amo be afito n sa anyi. Ekama be edare nɛ kumo be kifito. 13 Kananɛ mo alɛ daŋ baŋ kute amo n sa anyi na gbagba chap e daŋ wora. B daŋ bɛta ma
         nna m ba yili ma eyilikpa nseŋ daŋ chɛ emo na malɛ efɔl.”14 Epul na to nɛ Fɛɛro shuŋi fanɛ b ya lara Josɛf kabuti na to m ba. Nɛ b ya bar mo manaŋ
         manaŋ. E daŋ she mbe kumu nna nseŋ chɛrga mbe asɔbuuso pɔɛŋ nseŋ ba Fɛɛro be anishito.15 Ndoŋ nna nɛ Fɛɛro kaŋɛ Josɛf le: “Ŋ ku edare nna nɛ ekama pin kumo be kifito ŋ gben.
         Ma alɛ nu b ka kaŋɛ fanɛ fee tiŋ a kute edare be afito.”16 Nɛ Josɛf kaŋɛ mo: “Ewura Fɛɛro, ŋ gbagba maaŋ tiŋ n wora loŋ, ama Ebɔrɛ beeŋ chɛ ma
         to nɛ n sa fo edare na be kifito kananɛ k daga.”17 Ndoŋ nna nɛ Fɛɛro kaŋɛ Josɛf: “Ma edare na to n daa yil Nail be lɔrkar nna 18 nseŋ wu ana danso ashunu nɛ a walɛ eyurto ka lar lɔr na to n ya kaa mur a ji afitiri
         kumo be ekarso. 19 Loŋ be ana na be kaman nɛ ana beeso kɔŋkrɔŋ wɔlsobi ashunu ko malɛ gba choŋ n lar
         lɔr na to. M maŋ naŋ wu loŋ be ana wɔlsobi kikɛ ashi Ijipt be kasawule so kikɛ. 20 Ndoŋ nna nɛ ana beeso wɔlsobi na ta ana danso ashunu nɛ a daŋ fara n lar na m min.
         21 Bumo alɛ ka daŋ min bumo na gba be kaman, fo maa pin fanɛ b wora loŋ, ŋkpal manɛ so,
         b daŋ kraŋ wɔlsobi nna fanɛ kananɛ b daa du pɔɛŋ nseŋ min bedanso na. Edare ere be
         kaman nɛ n tiŋi. Kade be kaman nɛ n naŋ laŋɛ ŋ ku edare nyɔsopo.22 Ma edareana na to n daŋ wu ayu be amu lempo lela ashunu ko ka wɔ kuyudibi koŋwule
         so a daŋ. 23 Le be ayu ere be kaman nɛ ayu be amu ashunu ko malɛ naŋ lar, a du pɔsampɔsambi fanɛ
         ewule kpakpaso be epeŋi nɛ afu tushiso nɛ a shi epeŋipetekpa ka chɔ amo na. 24 Ndoŋ nna nɛ ayu pɔsampɔsambi na ta ayu amu lela ashunu na m min. Ŋ kute edareana ere
         ŋ ŋini efuli ere so be belejipo kikɛ, ama bumo be ekama maŋ tiŋ ŋ kute amo be kifito
         n sa ma.”25 Ndoŋ nna nɛ Josɛf kaŋɛ Fɛɛro le: “Fo edareana na be afito la kukoŋwule nna a maŋ kɔr
         abar to. Ewura Fɛɛro, Ebɔrɛ lara kusɔ nɛ e bee shin nɛ e wora nna ŋ ŋini fo. 26 Ana lela ashunu na la nfɛnshunu nna nɛ ayu be amu ashunu na malɛ gba la nfɛnshunu.
         Amo be afito la kukoŋwule nna, a maŋ kɔr abar to. 27 Ana beeso wɔlsobi ashunu nɛ b daŋ bɛ kaman to n lar na gba la nfɛnshunu nna nɛ ayumu
         pɔsampɔsambi ashunu nɛ a du fanɛ ewule kpakpaso be epeŋi nɛ afu tushiso nɛ a shi epeŋipetekpa
         ka chɔ amo na malɛ gba la nfɛnshunu. Loŋ be nfɛnshunu na la nfɛ nɛ akoŋgboŋ beeŋ tɔr
         nna.28 Ewura Fɛɛro, kumo nɛ n teŋ kaŋɛ fo na fanɛ kusɔ nɛ Ebɔrɛ bee shin nɛ e wora nɛ e lara
         ŋ ŋini fo na. 29 Adɔjibi beeŋ wora ga ashi Ijipt be kasawule ere kikɛ so nfɛnshunu, 30 ama loŋ be nfɛnshunu na be kaman, ewule lubi nɛ akoŋgboŋ beeŋ tɔr nfɛnshunu m bɛ so.
         Jemanɛ nɛ akoŋgboŋ na beeŋ tɔr na basa beeŋ teŋ so fanɛ ajibi daŋ wora nɛnɛ ashi Ijipt
         be kasawule so gba. 31 Baaŋ teŋ kanya damta na so, ŋkpal manɛ so, akoŋ nɛ k beeŋ bɛ loŋ be saŋɛ na so be
         tɔrɔ maaŋ ba kaa walɛ kuraa. 32 Ewura Fɛɛro, kusɔ nɛ k ba nɛ edare anyɔ na duli abar m ba fo kutɔ na e la fanɛ Ebɔrɛ
         yili kumo nna fanɛ abaanaaworasheŋ, e beeŋ wora kumo. K maaŋ chɛr gba.33 To, amoso, naniere a daga fanɛ fo fin esa nɛ e nyi asheŋ nsaa tiŋ a wora kusɔ nɛ k
         daga saŋkikɛ n shin nɛ e baa keni Ijipt be efuli ere be asheŋ so. 34 Kumo be kaman, a daga fanɛ fo lara bejuŋkparpo mo nɛ baaŋ baa keni kasawule ere kikɛ
         so nseŋ shin nɛ loŋ be basa na e sɔ n sɔ adɔjibi kama nɛ basa na nya na be ntuŋnuso
         kikɛ to be katuŋ koŋwule nfɛnshunu nɛ adɔjibi bee wora nɛnɛ na to. 35 A daga fanɛ fo shin nɛ loŋ be basa na e chala ajibi nɛ baaŋ sɔ nfɛ lela ashunu na
         kikɛ n yili nɛ fo enɔ e baa deŋ amoso a jo saŋɛ lubi na. 36 A daga fanɛ loŋ be ajibi na e baa la efuli ere peya a dese a jo nfɛnshunu lubi be
         akoŋ be jemanɛ nɛ k beeŋ ba na, saŋɛ na so akoŋ na maaŋ mur efuli ere so ebi.”37 Kusɔ nɛ Josɛf kaŋɛ na daŋ par Fɛɛro nɛ mbe benimu kikɛ. 38 Nɛ Fɛɛro bishi mbe benimu na: “Anyeeŋ naŋ tiŋ n nya esa ko n naŋ baŋ kanyɛn nɛ Ebɔrɛ
         be kiyoyu wɔ mo to ere so a?”39 Kumo be kaman nɛ Fɛɛro kaŋɛ Josɛf: “Ebɔrɛ ka baŋ lara le be asheŋ ere kikɛ ŋ ŋini
         fo ere, esa kama maŋ naa wɔtɔ a pin asheŋ to nsaa nyi asheŋ fanɛ fo.” 40 Kumo be kaman nɛ e kaŋɛ: “Fo nɛ meeŋ ta ŋ ki ma ebɛsopo nɛ fo baa keni ma kowu kikɛ
         so nɛ ma basa kikɛ e baa nu a sa fo. Ma kuwura ere be eyilikpa be eleŋ be kaplɛa so
         nawule nɛ meeŋ baa chɔ fo.”41 Kamalga ere be kaman nɛ e naŋ kaŋɛ Josɛf: “Yili kabre a yɔ n ta Ijipt be kasawule
         kikɛ nyam m bɔɔ fo enɔ.” 42 Fɛɛro ka kaŋɛ loŋ na be kaman nɛ e lara mbe kuwurji be eleŋ be kepinibi mbe keshilbi
         to n ta n wɔtɔ Josɛf peya to. Kumo be kaman nɛ e shin nɛ b ta asɔbuuso lela ko m buu
         mo nseŋ ta shuwa be gbelge n di mo. 43 E ka wora Josɛf loŋ na nɛ e shin nɛ b ta mo gbaŋɛturko to nɛ basa ko juŋkpar mo a
         ponte to a kaŋɛ: “Men baa bunyaŋ mo, men baa bunyaŋ mo!” Nɛ k ŋini fanɛ mbe eyilikpa
         e bɛ Fɛɛro so. Ade kikɛ nɛ Fɛɛro daŋ wora n shin nɛ Josɛf ki Ijipt be kasawule na
         kikɛ so be ekenipo.44 Nɛ Fɛɛro kaŋɛ Josɛf: “Ma e la ewura Fɛɛro, ama esa kama maaŋ tiŋ n wora shɛŋ Ijipt
         be efuli so nɛ fo maŋ sa mo ekpa fanɛ e wora loŋ.” 45 Ade kikɛ be kaman nɛ Fɛɛro sa Josɛf ketre Zafenat Panea nseŋ ta On be kegbirwura Potifera
         pibiche nɛ baa tre Asenat na n sa mo fanɛ e baa la mbe eche. Josɛf ka nya loŋ be eyilikpa
         na nɛ e fara a nite Ijipt be efuli na kikɛ so.46 Josɛf daa la nfɛ adesa nna pɔɛŋ nseŋ luri ewura Fɛɛro be kushuŋ na to ashi Ijipt be
         kasawule so. 47 Nfɛnshunu lela na to kasawule na kikɛ daŋ wora ajibi nna ga 48 nɛ Josɛf chala ajibiana nɛ b daŋ yili fanɛ b sɔ nfɛ lela na to na kikɛ nyam n yili
         n yili ndegboŋana na to kikɛ. Kadegboŋ kama to ajibi nɛ b daa dɔ ndoŋ be kaba so nɛ
         e daŋ chala n yili ndoŋ. Ajibi nɛ e daŋ chala na daa deŋ abar so nna fanɛ teku ase
         be leele. 49 Ajibi na be keshi na daŋ ba wora kebanso ga nna nɛ e gben n yige amo be kekarga, ŋkpal
         manɛ so, esa daa maaŋ naŋ tiŋ ŋ karga amo.50 Pɔɛŋ nɛ akoŋ be jemanɛ be nfɛnshunu na fo na nɛ On be kegbirwura Potifera pibiche
         Asenat kurge bibinyɛn anyɔ n sa Josɛf. 51 Josɛf daŋ nase mbe wurkoŋ ketre Manase nseŋ kaŋɛ: “N nase mo loŋ nna, ŋkpal manɛ so,
         Ebɔrɛ shin nɛ n teŋ ma tɔrɔ kikɛ so nseŋ naŋ teŋ n tuto be kowu to ebi be asheŋ so.”
         52 Ketre mo nɛ e daŋ sa mo pibinyɛn nyɔsopo na e daa la Efrayim nseŋ kaŋɛ: “N nase mo
         loŋ nna, ŋkpal manɛ so, Ebɔrɛ shin nna nɛ n nya kakurge ashi efuli mo nɛ n wɔ a ji
         awurfoŋ so.”53 B wɔtɔ loŋ nɛ Ijipt be kanya damta be nfɛnshunu na be jemanɛ ba choŋ 54 nɛ nfɛnshunu be akoŋ be jemanɛ na malɛ ba fara fanɛ kananɛ Josɛf daŋ kaŋɛ na. Efuli
         kama so akoŋ na daŋ tɔr nna, ama Ijipt bre be kasawule so kikɛ ajibi daa wɔtɔ nna.
         55 Akoŋ na ka ba koso Ijipt be efuli so kikɛ nɛ efuli na so ebi kikɛ fara a shu a ŋini
         ewura Fɛɛro a fin ajibi. Nɛ Fɛɛro malɛ kaŋɛ Ijiptebi na kikɛ le: “Men baa yɔ Josɛf
         kutɔ n ya kaa wora kusɔ kama nɛ e yili menyi.”56 Akoŋ na ka sɔ efuli na so kikɛ nɛ Josɛf bugi m bugi ajibi be eyilikpaana na a fa ayu
         na a sa Ijiptebi na, ŋkpal manɛ so, akoŋ na daa shi ga nna ashi Ijipt be kasawule
         so kikɛ nyam. 57 Basa daa shi efuli kama so nna gba a ba Josɛf kutɔ m ba kaa tɔ ayu, ŋkpal manɛ so,
         akoŋ na daa shi ga nna ashi kaplɛkama.

Josɛf mo daana ka yɔ Ijipt be asheŋ421 Jeekɔb ka nu fanɛ ajibi wɔ Ijipt be efuli so nɛ e bishi mbe bibinyɛn na le: “Manɛ
         nna nɛ men tase a maa wora shɛŋ? 2 N nu fanɛ ajibi wɔ Ijipt, amoso men yɔ ndoŋ n ya tɔ ako m ba, saŋɛ na so akoŋ maaŋ
         mɔ anyi.”3 Ndoŋ nna nɛ Josɛf mo daana kudu yɔ Ijipt nɛ b ya tɔ ajibi na. 4 Ama Jeekɔb daa maŋ shin nɛ Josɛf mo sipo Bɛnjamin bre tu bumo n yɔ, ŋkpal e kaa daa
         lɔ kufu fanɛ Bɛnjamin beeŋ ya ji awurfoŋ so. 5 Amoso Jeekɔb be bibinyɛnana na daŋ tu basa nɛ b daŋ yɔ Ijipt nɛ b ya tɔ ajibi na nna
         n yɔ, ŋkpal manɛ so, akoŋ na daa wɔ Keenan gba be kasawule so nna.6 To, jemanɛ na so malɛ nɛ Josɛf e daa la Ijipt be kasawule na so be gomena. Mo e daa
         fa ajibi na a sa kasawule na so ebi kikɛ. Amoso mo daana na ka fo Ijipt, b daŋ jɔŋɛ
         mo ase nna ŋ kurgi amu n yuu to bunyanso. 7 Josɛf malɛ ka baŋ wu mo daana na nɛ e pin bumo, ama e daa wora nna fanɛ e ka la efɔ
         na nseŋ malga bumo kutɔ nyaŋnyaŋ m bishi bumo le: “Nnɛ nɛ men shi?” Nɛ b yɛ: “Keenan
         be efuli so nɛ an shi m ba nɛ an ba tɔ ajibi.”8 Josɛf bre daŋ pin mo daana na, ama bumo ere daa maŋ pin mo. 9 Ndoŋ nna nɛ e nyiŋi mbe edareana nɛ e daŋ ku a laŋɛ bumo be kaplɛa so saŋɛ nɛ mo nɛ
         bumo kikɛ daa wɔ Keenan na nseŋ kaŋɛ bumo le: “Men la bedarapo nna. Men ba nfe nna
         nɛ men ba dara m pin efuli ere so be kakpa nɛ bekumpo maŋ wɔ.”10 Nɛ b kaŋɛ mo: “Ayai, enyɛnpe, mannɛ aloŋ nna. Fo anya ba nna nɛ an ba tɔ ajibi. 11 An kikɛ la enyɛn koŋwule be mbia nna. Anyi, fo anya la beshenteŋjipo nna, anyi maŋ
         la basa nɛ baa ba nɛ b ba dara kusɔ ko nfe.”12 Nɛ Josɛf kaŋɛ bumo: “Ayai, mannɛ aloŋ nna, men ba nna nɛ men ba dara m pin efuli ere
         so be kakpa nɛ bekumpo maŋ wɔ.”13 Ndoŋ nna nɛ b kaŋɛ mo: “Anyi, fo anya daa la enyɛn koŋwule be bibinyɛn kuduanyɔ nna.
         Ekoŋwule maŋ naa wɔtɔ nɛ kaluge na malɛ wɔ an tuto kutɔ.”14 Nɛ Josɛf kaŋɛ bumo: “Kumo nɛ m baŋ kaŋɛ menyi na fanɛ men ba nna nɛ men ba dara efuli
         ere. 15 Kananɛ anyi alɛ beeŋ wora m pin fanɛ kashenteŋ nɛ menyee ji nde: M bɔ ewura Fɛɛro
         be kuwurputi nɛ e tase so ere fanɛ men maaŋ lar nfe ama men be kaluge na baŋ ba nfe
         nna pɔɛŋ. 16 Amoso men shuŋi menyi to be eko nɛ e ya bar men sipobi na, ama baaŋ ti menyi nɛ men
         ka na ebu, saŋɛ na so anyeeŋ bɔla men gbagba be mmalga so ŋ keni, kashenteŋ nɛ menyee
         ji ere a? Nɛ k kaŋ ba fanɛ mannɛ kashenteŋ nɛ menyee ji, kumo ere m bɔ ewura Fɛɛro
         be kuwurputi fanɛ men ba nna nɛ men ba dara anyi be efuli nna.” 17 Josɛf ka malga loŋ n loge be kaman nɛ e shin nɛ b ta bumo n ti ebu nchɛnsa.18 Kumo be kachɛ sasopo nɛ Josɛf kaŋɛ bumo le: “Mee ŋana Ebɔrɛ nna, amoso men wora kesheŋ
         nɛ mee shin nɛ ŋ kaŋɛ menyi ere nseŋ nya men be amu. 19 Nɛ men baa la beshenteŋjipo bre men shin nɛ menyi to be ekoŋwule e shir a wɔ kabuti
         ere to nfe nɛ bumo nɛ b ka na e ta ajibi m bɛta n ya sa men be kowu to ebi nɛ akoŋ
         bee mɔ na. 20 Ama men keta men sipobi na m bar ma nfe nɛ n yili men gbagba be mmalga so m pin fanɛ
         kashenteŋ nɛ menyee ji, saŋɛ na so, men maaŋ wu.” Ndoŋ nna nɛ b shuli fanɛ baaŋ wora
         loŋ 21 nseŋ kaŋɛ abar le: “K baŋ fuli nna fanɛ kusɔ nɛ an daŋ wora an sipo Josɛf na so so
         nɛ anyee nya le be kasogberge ere na. An daŋ wu kananɛ mbe kagbene kikɛ daŋ jija mo
         nɛ e daa yila kenishito fanɛ an wu mo kuwɔr nɛ an kini kenu. Kumo so nɛ le be kagbenejija
         ere ba anyi alɛ gba so na.”22 Nɛ Ruben bishi bumo: “N daa maŋ kaŋɛ menyi fanɛ men sa maŋ wora kebinyɛnbi na shɛŋ
         nɛ men kini kenu n sa ma? To, naniere kusɔ nɛ an wora mo na be kuwule e naa bishi
         anyi na.” 23 B daa maŋ nyi fanɛ Josɛf daa nu bumo be mmalga na, ŋkpal manɛ so, esa ko e daa sɔ
         mo so a kilgi mmalga na a sa bumo.24 B kaa bee malga na nɛ Josɛf pal kaman n sa bumo n shu ga. Kumo be kaman nɛ e naŋ kilgi
         m malga bumo kutɔ. E daŋ shin nna nɛ b lara Simiɔn ŋ kre mo bumo kikɛ be anishito.25 Kumo be kaman nɛ Josɛf shin nɛ b jɔ ayu m bɔlɔ m bɔla bumo be ebɔtɛ na nseŋ shin nɛ
         b ta ekama be amansherbi m bɛta n wɔtɔ mbe bɔtɛ to nseŋ shin nɛ b sa bumo ekpa to
         be kusɔ jiso n ti so. B ka wora asheŋ ere kikɛ n sa bumo n loge na 26 nɛ b ta bumo be ayu na ŋ kre n deŋi n deŋi bumo be ekurma so m pɛ ekpa n choŋ.27 B ka ya fo kakpa nɛ baaŋ suge n di ŋklade na nɛ bumo be eko bugi mbe bɔtɛ nɛ e jɔ
         ajibi n sa mbe kurma nseŋ wu mbe amansherbi ashi mbe bɔtɛ be kɔnɔ to. 28 Nɛ e kaŋɛ mo niopibiana na: “B bɛta ma amansherbi nna n wɔtɔ ma bɔtɛ to. Keni, amo
         e wɔ kumo to na.”Ndoŋ nna nɛ bumo be ŋgbene jija bumo nɛ b kilgi ŋ keni ŋ keni abar a chicha nseŋ bishi
         abar le: “Manɛ be kesheŋ nɛ Ebɔrɛ wora anyi loŋ?”29 B ka ba bumo tuto Jeekɔb nɛ e daa wɔ Keenan na kutɔ nɛ b kaŋɛ mo asheŋ nɛ a daŋ ya
         tu bumo na kikɛ nyam. 30 B yɛ: “Kanyɛn mo nɛ e la Ijipt be gomena na ya malga nyaŋnyaŋ nna n sa anyi nseŋ wora
         anyi fanɛ an ka la basa nɛ b ba nɛ b ba dara efuli na so ebi nna. 31 Ama le nɛ an daŋ kaŋɛ mo: ‘An la beshenteŋjipo nna, anyi maŋ la efuli be bedarapo.’
         32 An kaŋɛ mo fanɛ an la esa koŋwule be bibinyɛn kuduanyɔ nna nɛ ekoŋwule maŋ naa wɔtɔ
         nɛ kaluge na malɛ wɔ an tuto kutɔ ashi Keenan.33 Ndoŋ nna nɛ kanyɛn nɛ e la efuli na so be gomena na kaŋɛ anyi le: ‘Kananɛ meeŋ wora
         m pin fanɛ men la beshenteŋjipo nde: Men yige men niopibi ko ŋ kutɔ nfe nseŋ ta ajibi
         n ya sa men be basa nɛ b wɔ epe nɛ akoŋ kɔ bumo a mɔ na. 34 Ama men keta men be kaluge na m ba ŋini ma, saŋɛ na so meeŋ pin men ka la beshenteŋjipo
         ŋkaa maŋ la bedarapo. Aloŋ nɛ meeŋ bɛta men niopibi ere n sa menyi nɛ men tiŋ n nya
         ekpa a ji yawu kasawule ere so.’ ”35 B ka ya kaa chulgi ayu na ashi bumo be ebɔtɛana na to nɛ ekama wu mbe amansherbi ka
         wɔ amo be lɔkɔ to ashi mbe bɔtɛ to! Bumo nɛ bumo tuto ka wu bumo be amansherbiana
         na nɛ kufu pɛ bumo ga. 36 Nɛ bumo tuto Jeekɔb kaŋɛ bumo le: “Men shin nɛ m paŋ ma mbia. Josɛf maŋ naa wɔtɔ,
         Simiɔn gba maŋ naa wɔtɔ nɛ men naa sha keta Bɛnjamin malɛ ere, kumo ere menyeeŋ ta
         tɔrɔ ŋ deŋ ma so pasaa!”37 Ndoŋ nna nɛ Ruben kaŋɛ mo tuto le: “Ta Bɛnjamin m bɔɔ ma enɔ, meeŋ ya bɛta mo m ba.
         Nɛ m maŋ ya bɛta mo m bar fo, fo mɔ ma bibinyɛn anyɔ.”38 Ama le nɛ Jeekɔb daŋ kaŋɛ: “Ayai, ma kebia ere maaŋ tu menyi n yɔ ndoŋ. Mo da wu,
         mo nawule e baŋ ka na. Nɛ menyee yɔ nɛ tɔrɔ ko ya tu mo enite na to, menyeeŋ shin
         nɛ kagbenejija e mɔ ma ashi ma mbel to.”

Josɛf mo daana ka keta Bɛnjamin n yɔ Ijipt be asheŋ431 Le be jemanɛ ere kikɛ nɛ akoŋ na kraa ti so nna ashi Keenan be kasawule na kikɛ so.
         2 Saŋɛ na so nɛ Jeekɔb nɛ mbe basa malɛ ji bumo be ajibi nɛ b daŋ ya tɔ Ijipt na n loge
         nɛ mbia na bumo tuto Jeekɔb kaŋɛ bumo: “Men naŋ bɛta n yɔ Ijipt n naŋ ya tɔ ajibi
         gbrɛbi m ba.”3 Nɛ Juda kaŋɛ mo: “Kanyɛn na fiɛ anyi so kenishipereso nna ŋ kaŋɛ: ‘Men naŋ ba nfe
         ŋkaa maŋ bar men sipo na, men sa maŋ naŋ shin nɛ nwu menyi.’ 4 Amoso, nɛ feeŋ shuli nɛ anyi nɛ an sipo na e yɔ bre, anyeeŋ yɔ n ya tɔ ajibi na m
         bar fo. 5 Ama nɛ fo maaŋ shuli n wora loŋ bre, anyi maaŋ yɔ ŋkpal kanyɛn na ka kaŋɛ anyi fanɛ:
         ‘Men naŋ ba nfe ŋkaa maŋ bar men sipo na, men sa maŋ shin nɛ n wu menyi so so.’ ”6 Ndoŋ nna nɛ Jeekɔb bishi bumo: “Manɛ bre e ba nɛ men kaŋɛ kanyɛn nna fanɛ men kraa
         kɔ esipo n ta le be tɔrɔ ere a ba ma so?”7 Nɛ b kaŋɛ mo: “Kanyɛn na gbagba e lege anyi to m bishi anyi, anyi gbagba nɛ anyi be
         kanaŋ to ebi be asheŋ. E yɛ: ‘Men tuto kraa wɔtɔ a? Men kraa kɔ esipo nyɛnso a?’ Amoso
         mo ere be asheŋ bishiso na be afito nɛ anyi ere daŋ baa sa. Kumo be kaman nuso nɛ
         an daa wora a pin fanɛ e beeŋ kaŋɛ fanɛ: ‘Men naa ba, men keta men sipo na a ba?’
         ”8 Kamalga ere be kaman nɛ Juda kaŋɛ mo tuto Jeekɔb: “Ta kebia na m bɔɔ na enɔ nɛ an
         yɔ epul ere to, saŋɛ na so anyi nɛ fo nɛ anyi be mbia beeŋ baa wɔtɔ ŋkaa maaŋ wu.
         9 Ma ere beeŋ keni mo so nɛ shɛŋ maaŋ wora mo. Nɛ kusɔ kama wora mo nɛ m maŋ tiŋ m bar
         mo nfe m ba sa fo, meeŋ sɔ kumo be turju ma ŋkpa to kikɛ mbaanaayɔ. 10 Keni, nɛ an daa maŋ jija saŋɛ nna m ba fo mbre, n dafanɛ an yɔ ndoŋ m bɛta m ba ale
         anyɔ gba.”11 Nɛ bumo tuto Jeekɔb kaŋɛ bumo: “To, nɛ k nya a du loŋ bre, men bela ase n ta kasawule
         ere so be asɔrso lelaana ko n wɔtɔ men be adiiku to n ya sa kanyɛn na. Men ta tulale
         nɛ duwu nɛ asɔ warabi nɛ mushoŋ gbrɛ ya sa mo. 12 Kumo be kaman, men ta amansherbi ko n naŋ ti amo nɛ men daŋ wu men be ebɔtɛ to na
         so n yɔ, ŋkpal manɛ so, shere b wora nna n foe. 13 Men ta men sipo gba n ti so n yɔ naniere. 14 Enyɛnpetale Ebɔrɛ na malɛ e ya shin nɛ kanyɛn na e wu menyi kuwɔr n shin nɛ men da
         nɛ e ka ndoŋ na nɛ Bɛnjamin e tu menyi m ba. Nɛ k ba fanɛ meeŋ paŋ ma mbia gba nna
         meeŋ paŋ bumo nna.”15 Mbe kamalga na be kaman nɛ mbe mbia na ta ŋkɛana na nɛ amansherbi fanɛ kananɛ b daŋ
         ta dra na n ti adra nɛ b daŋ bɛta m ba so nseŋ ta Bɛnjamin n ti so n nya manaŋ n yɔ
         Ijipt n ya ta bumo be amu m bɔɔ Josɛf enɔ. 16 Josɛf ka wu Bɛnjamin nɛ mo daana na nɛ e kaŋɛ mbe laŋ to be nyɛrbi be enimu le: “Keta
         basa ere n yɔ ma pe n ya mɔ kusɔbɔya n wora ajibi nɛ ma nɛ bumo e ji kapa ere.”17 Ndoŋ nna nɛ nyɛrbi be enimu na keta bumo n yɔ Josɛf pe fanɛ kananɛ e kaŋɛ mo na. 18 B ka fo Josɛf pe na, kufu daŋ pɛ bumo nna, ŋkpal manɛ so, b daa fɛ nna fanɛ amansherbi
         nɛ b daŋ bɛta n wɔtɔ bumo be ebɔtɛ to saŋɛ nɛ b fara m ba ndoŋ na so nɛ b bar bumo
         laŋ na to. B daa fɛ fanɛ e beeŋ pɛ bumo ŋ ki mbe anya nseŋ suge bumo be ekurma nna.19 Ŋkpal le be nfɛra ere so, b ka fo Josɛf be laŋ to nɛ b kaŋɛ mbe nyɛrbi be enimu na
         le: 20 “Ebunyampo, an daŋ keba nfe nna m ba tɔ ajibi. 21 Ama an ka bɛta a yɔ epe nseŋ ya suge ekpa to n di ŋklade nɛ an bugi m bugi anyi be
         ebɔtɛ n wu fanɛ ekama be amansherbi deŋ mbe bɔtɛ be kɔnɔ so nna pɔɛŋ nɛ b baa kumo
         so. Ekama be kemansherbi daa maŋ duga so, a daŋ baa la dede nna a du kananɛ a du.
         Amoso an naŋ bɛta amo m ba. 22 Amo alɛ be buushi, an naŋ bar amansherbi ko nɛ an naŋ ba tɔ ajibi. Ama hale mbre anyi
         maŋ nyi esa nɛ e ta amansherbi na n wɔtɔ anyi be ebɔtɛ na to.”23 Ndoŋ nna nɛ Josɛf be kayɛrbi nimuso na kaŋɛ bumo: “Men sa maŋ shin nɛ k tir menyi
         ŋko n shin nɛ kufu e baa kɔ menyi. N nyiŋi ŋ ka daŋ sɔ men be amansherbi na, amoso
         shere Ebɔrɛ nɛ menyi nɛ men tuto bee shuŋ na e ta loŋ be amansherbi na n wɔtɔ menyi
         be ebɔtɛ to na.” Kumo be kaman nɛ e ya bar Simiɔn bumo kutɔ.24 Ndoŋ nna nɛ kayɛrbi nimuso na keta bumo n luri Josɛf be kowu to n ya sa bumo nchu
         nɛ b fɔr bumo be aya so nseŋ sa bumo be ekurma ajibi. 25 Kumo be kaman nɛ Jeekɔb be mbia na lara bumo be ŋkɛ mo nɛ b bar Josɛf na n yili a
         jo mo, ŋkpal manɛ so, b daŋ nu fanɛ bumo nɛ mo e naa shin nɛ b ji kapaso be ajibi
         kamɔnchɛ na.26 Josɛf ka ba epe nɛ b jɔŋɛ mo ase bunyanso nseŋ ta bumo be ŋkɛ nɛ b bar mo na n sa
         mo. 27 Ndoŋ nna nɛ e chɔrɔ bumo nseŋ bishi bumo kananɛ kebaawɔtɔ du n sa bumo nɛ kananɛ bumo
         tuto du. E yɛ: “Men tuto kraa wɔtɔ a?”28 Nɛ b naŋ jɔŋɛ mo ase nseŋ shuli ŋ kaŋɛ: “Mm, an tuto fo kenya kraa wɔtɔ a kɔ alenfia.”29 E ka maŋ kumu so ŋ keni n wu mo sipo Bɛnjamin nɛ e la mo nio pibi gbagba na nɛ e bishi
         bumo: “Men sipobi nɛ men kaŋɛ ma mbe asheŋ na nde a?” Kumo be kaman nɛ e kaŋɛ: “M
         pibi, Ebɔrɛ e nɛfa fo.” 30 E ka wu mo sipo Bɛnjamin na nɛ kebɔltofinfin pɛ mo nɛ e nya manaŋ n lar bumo to ndoŋ
         n yɔ mbe ebu deseto to n ya shu nseŋ kpra mbe anishichubi.31 E ka shu n loge nseŋ fɔr mbe anishito nɛ e lar a wora ania a pɛ mbe kumu nseŋ kaŋɛ
         mbe nyɛrbi fanɛ b chige ajibi na to.32 B daŋ ta Josɛf be ajibi nna n yili mo kakpa ko nseŋ ta mo daana na malɛ n chena kakpa
         ko nseŋ ta Ijipt be basa nɛ b daa wɔ ndoŋ na peya n yili kakpa ko. B daŋ wora loŋ
         nna, ŋkpal manɛ so, k daa la ekishi nna fanɛ Ijipt be esa e tu Hibruw be esa n chena
         a ji. 33 B daŋ shin nna nɛ Josɛf mo daana na chena n chena m bɛ abar so kenimu kenimuso loŋ
         n ya fo bumo be ekekarso. Nɛ kumo be loŋ chinchiŋ bumo nɛ b keni ŋ keni abar. 34 Josɛf be echenakpa na nɛ b daŋ yili n chige ajibi na n sa bumo. Bɛnjamin malɛ peya
         daa chɔ ekama peya ale anu. Ama bumo kikɛ daŋ ji kejigboŋ nna nseŋ tu Josɛf n nuu
         asɔnuuso yɛlyɛla so.

Kusɔnuunchu foeso na be asheŋ441 B ka ji n loge na nɛ Josɛf kaŋɛ mbe laŋ na to be kayɛrbi nimuso na le: “Jɔ ayu kananɛ
         ekama beeŋ tiŋ n sulɔ m bɔlɔ basa ere be ebɔtɛ nseŋ ta ekama be amansherbi n laŋɛ
         n wɔtɔ mbe bɔtɛ to. 2 Kumo be kaman nɛ fo ta ma gbiti be kusɔ nuunchu na n ti mbe ayu be amansherbi so n
         wɔtɔ bumo be kaluge na be bɔtɛ to.” Ndoŋ nna nɛ kayɛrbi nimuso na wora asɔ nɛ Josɛf
         kaŋɛ fanɛ e wora na kikɛ.3 Kumo be ŋklade, kaboŋ ka bee kpaŋɛ to nɛ Josɛf mo daana nɛ bumo be ekurma pɛ epe be
         ekpa. 4 B ka lar kade na to b daa maŋ naŋ fo kufɔ nɛ Josɛf kaŋɛ mbe kayɛrbi nimuso le: “Ju
         m bɛ basa na so epul ere to. Nɛ fo ya tu bumo fo bishi bumo le: ‘Manɛ e ba nɛ menyee
         ta kulubi a ka kelela be kukɔ? 5 Manɛ e ba nɛ men yuri n nyɛnpe be gbiti be kusɔnuunchu? To, kumo nɛ e kɔ a nuu asɔ
         nseŋ naa kɔ kumo a bishi so. Kusɔ nɛ men wora ere maŋ walɛ kuraa!’ ”6 Kayɛrbi na ka ya tu bumo nɛ e ta asheŋ nɛ mo nyɛnpe kaŋɛ na kikɛ chap ŋ kaŋɛ bumo.
         7 Ndoŋ nna nɛ b bishi mo le: “Manɛ e ba nɛ fo, an nyɛnpe bee malga le ere? Kaarɛ gba
         nɛ anyi, fo anya e wora loŋ! 8 An ka daŋ ya wu amansherbi anyi be ebɔtɛ be nnɔ to gba an daŋ shi Keenan m bɛta amo
         m ba. Nɛ manɛ so nɛ anyee yuri fo nyɛnpe be gbiti ŋko mbe shuwa ashi mo pe? 9 Nɛ fo kaŋ keni n wu kumo anyi be ekama be bɔtɛ to, amodoŋwura na beeŋ wu nɛ bumo nɛ
         b ka na malɛ kikɛ e ki fo enyɛnpe na be anya.”10 Nɛ Josɛf be kayɛrbi na kaŋɛ bumo: “To, n shuli, anyeeŋ wora kusɔ nɛ men kaŋɛ ere.
         Ekama nɛ k wɔ mo kutɔ beeŋ ki ma kenya nɛ bumo nɛ b ka na bre e baa wɔ bumo be amu.”11 Ndoŋ nna nɛ bumo be ekama nya manaŋ n suge mbe bɔtɛ n yili m bugi kumo so. 12 Nɛ Josɛf be kayɛrbi na fara a keni bumo be asɔ na to. Bumo kikɛ be enimuso peya to
         nɛ e fara ŋ keni kebɛso, kebɛso loŋ n ya fo bumo kikɛ to be kebia peya. E keni to
         loŋ n ya wu gbiti be kusɔnuunchu na Bɛnjamin be bɔtɛ to. 13 Ndoŋ nna nɛ b kpɛa bumo be asɔbuusoana to ŋkpal kagbenejijaso nseŋ naŋ bɛta ŋ kre
         bumo be esulɔana n deŋi bumo be ekurma so m bɛta n yɔ kade na to.14 Josɛf daa maŋ naŋ lar epe nɛ Juda nɛ mo sipoana na ba m ba dese kekil mbe anishito.
         15 Nɛ Josɛf bishi bumo: “Manɛ be kushuŋ lubi nɛ men shuŋ loŋ? Men maŋ nyi fanɛ esa kama
         nɛ e du fanɛ ma le beeŋ tiŋ m bishi so m pin asheŋ to a?”16 Ndoŋ nna nɛ Juda kaŋɛ: “To, naniere, manɛ nɛ an naa kɔ nɛ an kaŋɛ fo, an nyɛnpe? Manɛ
         nɛ anyeeŋ naŋ tiŋ ŋ kaŋɛ ŋko manɛ nɛ anyeeŋ naŋ tiŋ n wora ŋ ŋini fanɛ anyi maŋ tɔr
         kapɔŋ? Ebɔrɛ shin nɛ fo anya be alubi di efuli, amoso naniere an ki fo anya, anyi
         nɛ emo nɛ b wu kusɔnuunchu na mbe kusɔ to na kikɛ.”17 Nɛ Josɛf kaŋɛ: “Cha, kaarɛ gba nɛ n wora loŋ. Esa nɛ b wu ma kusɔnuunchu na nawule
         e naaŋ ki ma kenya. Menyi nɛ men ka na e bɛta a yɔ epe men tuto kutɔ nɛ kagbenewushi.”18 Ndoŋ nna nɛ Juda yɔ mo kutɔ n ya kaŋɛ mo: “N nyɛnpe jande, shin nɛ fo kenya e malga
         kamalgabi ko n sa fo, n nyɛnpe. N nyi fo nɛ ewura Fɛɛro ka sasa, ama jande, sa maŋ
         nya agbo n wora ma. 19 Fo, n nyɛnpe e daŋ bishi anyi fo anya le: ‘Men kɔ etuto ŋko esipobi a?’ 20 Nɛ an shuli ŋ kaŋɛ fo: ‘An kɔ etuto nɛ e bel a kɔ kebinyɛnsobi nɛ e kurge mbe mbel
         to. Kebia na mo da wu nɛ e ki mo nawule ashi mo nio be mbia to nɛ mo tuto bee sha
         mo ga.’21 An ka kaŋɛ fo loŋ na nɛ fo kaŋɛ anyi, fo anya le: ‘Men ya bar mo nɛ ma alɛ gba e wu
         mo.’ 22 Fo ka kaŋɛ loŋ na nɛ an kaŋɛ fo, n nyɛnpe fanɛ: ‘Kebia na maaŋ tiŋ n yige mo tuto,
         ŋkpal manɛ so, e yige mo, etuto na beeŋ wu!’ 23 Ndoŋ nna nɛ fo kaŋɛ anyi, fo anya le: ‘Nɛ men sipobi na baa maŋ tu menyi m ba, ma
         nɛ menyi maaŋ wu abar.’ 24 Anyi alɛ ka bɛta n yɔ an tuto, fo kenya kutɔ epe nɛ an ya kaŋɛ mo asheŋ nɛ fo, an
         nyɛnpe kaŋɛ na kikɛ nyam.25 An ya kaa wɔtɔ loŋ nɛ an be ajibi ba loge nɛ an tuto na naŋ kaŋɛ anyi le: ‘Men naŋ
         ya tɔ ajibi gbrɛ m ba.’ 26 Nɛ an kaŋɛ mo: ‘Ayai, an sipobi ere baa maŋ tu anyi n yɔ, anyi maaŋ tiŋ n yɔ, ŋkpal
         manɛ so, an maaŋ ya tiŋ n wu kanyɛn na, ama an sipobi ere baa wɔtɔ nna.’27 Ndoŋ nna nɛ an tuto, fo kenya kaŋɛ anyi: ‘Men nyi ma eche ka kurge bibinyɛnsobi anyɔ
         nawule.’ 28 Eko maŋ naa wɔ ma kutɔ nɛ ŋ kaŋɛ le: ‘Kashenteŋto kupuŋ to be kusɔ ko e kpɛa mo to
         n we na.’ Yili kumo be jemanɛ na so malɛ kikɛ m ba fo mbre, m maŋ naŋ wu mo kikɛ.
         29 Nɛ men naŋ ta ede malɛ ŋ kutɔ naniere n yɔ nɛ kusɔ ko naŋ ya nya mo alɛ, kagbenejija
         beeŋ mɔ ma ashi ma mbel ere to.30 Amoso nɛ m baŋ bɛta n yɔ n tuto, fo kenya na kutɔ ŋkaa maŋ keta kebia na n yɔ 31 e beeŋ wu, ŋkpal manɛ so, e bel nɛ mo nɛ kebia na be kebaawɔtɔ ki kukoŋwule. Kagbenejija
         nɛ anyeeŋ yɛr mo na e naaŋ mɔ mo. 32 Amoso pɔɛŋ nɛ an ba nfe ere, ma fo kenya nase kɔnɔ nna fanɛ kebia na beeŋ naŋ bɛta
         n fo n tuto nɛ eyur be alenfia. Ŋ kaŋɛ n tuto nna fanɛ nɛ kebia na baa maŋ bɛta m
         ba epe, meeŋ sɔ mbe turju ma ŋkpa to mbaanaayɔ!33 Amoso, jande, shin nɛ ma fo kenya e sɔ kebia na so n shir a wɔ nfe ŋ ki fo kenya nɛ
         kebia na e tu mo daana ere m bɛta n yɔ epe. 34 Ŋkpal manɛ so, nɛ kebia na maŋ tu ma n yɔ epe, nuso nɛ meeŋ wora n yɔ n tuto kutɔ?
         Ayai, jande, sa maŋ shin nɛ n ya wu kagbenejija nɛ k beeŋ ba n tuto so na.”

Josɛf ka kaŋɛ mo daana esa nɛ e la mo be asheŋ451 K ka fo le na, Josɛf daa maŋ naŋ tiŋ nɛ e keta mbe kumu nseŋ kaŋɛ basa pɔtɛ nɛ b daa
         wɔ ndoŋ na le: “Ekama e lar nfe ŋ ka anyi.” Amoso esa pɔtɛ kama daa maŋ naa wɔ Josɛf
         kutɔ saŋɛ nɛ e lara mbe kumu ŋ ŋini mo daana 2 nseŋ shu awɔrso ga hale nɛ Ijiptebi nɛ b daa wɔ kowu na nu e ka bee shu. Ewura Fɛɛro
         be laŋ to ebi gba nu mbe kushu na be asheŋ.3 Kusɔ nɛ Josɛf daŋ kaŋɛ bumo e daa la: “Ma Josɛf nna na. N tuto kraa wɔtɔ a?” Ama mo
         daana na daa maŋ tiŋ nɛ b sa mo mbe mmalga na be atuwebi, ŋkpal manɛ so kufu daŋ pɛ
         bumo nna ga ashi mbe anishito.4 Ndoŋ nna nɛ Josɛf kaŋɛ mo daana na: “Men firgi a ba ma kutɔ nfe.” B ka firgi n taga
         mo to nɛ e kaŋɛ bumo: “Ma, men sipo Josɛf nɛ men daŋ fa n sa Ijiptebi na nna na. 5 Men sa maŋ shin nɛ men be ŋgbene e jija menyi. Menyi alɛ e sa maŋ nya agbo n wora
         men be amu ŋkpal men ka daŋ fa ma so so, ŋkpal manɛ so, basa be kenya ŋkpa so e shin
         nɛ Ebɔrɛ juŋkpar n shuŋi ma nfe. 6 Akoŋ ere ka tɔr kumo be nfɛ anyɔ e kraa la na, kumo alɛ kraŋ ka nfɛ anu. Nfɛ anu na
         be jemanɛ so basa maaŋ tiŋ n dɔ, a bishi nɛ b duu asɔ ŋko a teŋi. 7 Ama Ebɔrɛ shin nna nɛ n juŋkpar menyi m ba nfe nɛ m ba bɔla le be ekpa ere so m mɔlga
         menyi, saŋɛ na so, menyi nɛ men be kanaŋ to ebi maaŋ mur.8 Amoso, mannɛ menyi e bar ma nfe, Ebɔrɛ e bar ma nfe m ba ta ma ŋ ki ewura Fɛɛro be
         kowu to ebi kikɛ nyam so be enimu nɛ mee ji kuwura Ijipt be efuli so kikɛ. 9 Amoso men nya manaŋ m bɛta n ya kaŋɛ n tuto le: ‘Fo pibi Josɛf yɛ, Ebɔrɛ ta mo ŋ ki
         Ijipt be efuli so kikɛ be gomena, amoso nya manaŋ m ba kaa wɔ mo kutɔ nfe. 10 Fo ba feeŋ ya kaa wɔ Goshen be kaba so. Fo nɛ fo mbia nɛ fo nanabiana nɛ fo asɔbɔya
         nɛ kusɔ kama nyam nɛ fo kɔ beeŋ ba kaa wɔ nfe m mata ma. 11 Fo ba kaa wɔ Goshen, meeŋ baa keni fo nɛ fo kanaŋ to ebi so, ŋkpal manɛ so, nfɛ anu
         mo nɛ a kraa wɔ anyi be anishito ere kraa la akoŋ be nfɛ nna. Ma alɛ maa sha fanɛ
         akoŋ nɛ ketentaŋase e mɔ fo nɛ fo kowu to ebi nɛ fo basa kikɛ nɛ fo asɔbɔya kikɛ.’
         ”12 Kubɔya na be kaman nɛ e kilgi ŋ kaŋɛ mo daana na nɛ Bɛnjamin: “Men gbagba wu nna na
         fanɛ ma Josɛf gbagba e naa malga men kutɔ na. 13 Men kaŋɛ n tuto bunyaŋ nɛ b kɔ a sa ma Ijipt nfe nseŋ kaŋɛ mo kusɔ kama nyam nɛ men
         wu nfe ere be asheŋ nseŋ bar n tuto nfe manaŋ.”14 Ndoŋ nna nɛ e pɛ mo sipo Bɛnjamin m mata mbe kumu nseŋ shu nɛ Bɛnjamin malɛ gba shu
         ga. 15 Kumo be kaman nɛ Josɛf nɛ mo daana na pɛ abar to kashaso n shu fraa. Ade be kaman
         nɛ mo daana na fara a malga mo kutɔ yɛlyɛla so.16 Josɛf mo daana na nɛ mo sipo Bɛnjamin be keba na be baru ka fo ewura Fɛɛro pe nɛ mo
         nɛ mbe benimu kikɛ be ŋgbene fuli bumo ga. 17 Ndoŋ nna nɛ Fɛɛro kaŋɛ Josɛf le: “Keni, kaŋɛ fo daana na fanɛ b bela ase n ta esulɔ
         n sulɔ bumo be ekurma m bɛta n yɔ Keenan 18 n ya bar men tuto nɛ bumo be beche nɛ mbia nfe. Nɛ men ba, meeŋ sa menyi Ijipt be
         kasawule lela ga nɛ men chena ndoŋ n nu ebel.19 Kumo be kaman nɛ fo naŋ kaŋɛ bumo le: ‘Men ta Ijipt nfe be egbaŋɛturko n ti so n ya
         ta men be mbia nɛ men be beche nɛ men tuto n ti so m ba. 20 Men sa maŋ ya shin nɛ men be asɔ nɛ men maaŋ teŋ bar na be asheŋ e tir menyi, ŋkpal
         manɛ so, menyeeŋ nya asɔ lela Ijipt a chɔ amo.’ ”21 Ndoŋ nna nɛ Jeekɔb be mbia na wora asheŋ nɛ ewura Fɛɛro kaŋɛ fanɛ b wora na kikɛ.
         Nɛ Josɛf bɛ Fɛɛro be kɔnɔ so n sa bumo egbaŋɛturko nɛ ekpa to be ajibi jiso. 22 Josɛf daŋ sa mo daana na kikɛ asɔbuuso popɔr koko nna nseŋ sa Bɛnjamin malɛ asɔbuuso
         popɔr be yiri ntuŋ anu nɛ gbiti be ndarbi alfa asa. 23 Mo tuto malɛ le be asɔ ere nɛ e daŋ ta n chise mo: Ekurma kudu e daŋ sulɔ Ijipt be
         kasawule so be asɔ lela be yiri yiri nɛ ekurma cheso kudu malɛ sulɔ ayu nɛ bodobodo
         nɛ asɔ jiso ko n ti so fanɛ a baa la mbe keba be ekpa to be ajibi. 24 Ade kikɛ be kaman nɛ e sa mo daana nɛ mo sipo ekpa. B ka bee yɔ nɛ e kaŋɛ bumo: “Men
         sa maŋ ya kaa bile ekpa to!”25 B ka lar Ijipt na nɛ b ta loŋ m ba bumo tuto Jeekɔb kutɔ ashi Keenan be kasawule so.
         26 B ka fo nɛ b kaŋɛ mo: “Josɛf kraa wɔ ŋkpa to. Mo e la Ijipt be efuli so kikɛ be gomena
         gba kuraa!” Ndoŋ nna nɛ kamalga na mɔ Jeekɔb kɔnɔ nɛ e maŋ tiŋ nɛ e yirda bumo. 27 Ama b ka kaŋɛ mo asheŋ nɛ Josɛf daŋ kaŋɛ na kikɛ nɛ ŋkpal egbaŋɛturko nɛ Josɛf daŋ
         ta n shoŋi fanɛ a ya bar mo na so so, nɛ mbe kagbene naŋ fuli mo nɛ e nya keleŋto
         mo to 28 nseŋ kaŋɛ: “Naniere bre m pin asheŋ na ka la kashenteŋ. Kashenteŋto, m pibi Josɛf
         kraa wɔ ŋkpa to. Ma alɛ beeŋ ya wu mo pɔɛŋ nseŋ wu.”

Jeekɔb nɛ mbe kanaŋ to ebi ka kaa n yɔ Ijipt be asheŋ461 Ndoŋ nna nɛ Jeekɔb bela ase n ta kusɔ kama nɛ e kɔ m pɛ Ijipt be ekpa loŋ m ba fo
         Bɛshiba nseŋ lara esarga ndoŋ n sa mo tuto Aizek be Ebɔrɛ na.2 Kumo be kanyɛso nɛ Jeekɔb ku bɔrɛdare n nu Ebɔrɛ ka tre mo: “Jeekɔb, Jeekɔb.”Nɛ Jeekɔb shuli ŋ kaŋɛ: “Ma nde.”3 Nɛ Ebɔrɛ kaŋɛ: “Ma, Enyɛnpe Ebɔrɛ, fo tuto be Ebɔrɛ na e naa malga na. Sa maŋ kaa
         lɔ keyɔ Ijipt be kufu, ŋkpal manɛ so, meeŋ ya ta fo nɛ fo kanaŋ to ebi ŋ ki efuli
         lempo ndoŋ. 4 Ma nɛ fo e naaŋ yɔ Ijipt, ama kachako abaanaaworasheŋ meeŋ naŋ bar fo kanaŋ to ebi
         kasawule ere so. Fo luwu achɛ, Josɛf beeŋ keta fo nɛ fo wu.”5 Kede be kaman nɛ Jeekɔb lar Bɛshiba m pɛ Ijipt be ekpa. Mbe mbia daŋ ta mo nɛ bumo
         be mbia nɛ bumo be beche n wɔtɔ egbaŋɛturko nɛ ewura Fɛɛro daŋ ta n shoŋi bumo na
         to nna. 6 Asɔ nɛ b daŋ ta n ti bumo be amu so n yɔ e daa la bumo be asɔbɔya nɛ bumo be kanya
         kama nɛ b daŋ nya Keenan be kasawule so kikɛ. Jeekɔb nɛ mbe kaman to ebi kikɛ nyam
         e daŋ yɔ Ijipt, 7 bumo e la fanɛ mbe bibinyɛn nɛ mo nanabi nyɛnsoana nɛ mbe bibiche nɛ mo nanabi chesoana
         nɛ bekama nɛ b lar mo to kikɛ nyam.8 Jeekɔb be kanaŋ to ebi nɛ mo nɛ bumo daŋ yɔ Ijipt na be atre nde. Emo nɛ e juŋkpar
         n daa la mbe wurkoŋ Ruben. 9 Ruben malɛ be mbia e daa la Hanɔk nɛ Palu nɛ Hezrɔn nɛ Karmi. 10 Jeekɔb pibi nyɔsopo e daa la Simiɔn nɛ mo alɛ be mbia daa la Jemuwɛl nɛ Jamin nɛ Ohad
         nɛ Jakin nɛ Zohar nɛ Shawul nɛ e daa la Keenanche ko pibi na. 11 Livai e daŋ naŋ bɛ so nɛ mbe mbia be atre daa la Gɛrshon nɛ Kohaf nɛ Merari. 12 Juda malɛ e daŋ naŋ bɛ so nɛ mbe mbia be atre daa ji: Ɛr nɛ Onan nɛ Shela nɛ Pɛrɛs
         nɛ Zɛra. Ɛr nɛ Onan bre daŋ wu Keenan be kasawule so nna. Pɛrɛs malɛ be mbia daa la
         Hɛzrɔn nɛ Hamul. 13 Isakar malɛ be mbia e daa la Tola nɛ Puwa nɛ Jashub nɛ Shimron. 14 Zɛbyulɔn be mbia malɛ be atre e daa la Serɛd nɛ Elon nɛ Jaleel.15 To, bibinyɛn nɛ Lia daŋ kurge n sa Jeekɔb ashi Mɛsopoteemia nna na. Daina nawule e
         daa la mo pibi cheso ndoŋ. Ama Jeekɔb be bibinyɛn nɛ bibiche kikɛ daa wɔ mbia adesa
         nɛ asa.16 Gad malɛ be mbia e daa la Zefon nɛ Hagai nɛ Shunai nɛ Ezlon nɛ Erai nɛ Arodai nɛ Areli.
         17 Ashɛr malɛ be mbia be atre e daa la Imna nɛ Ishwa nɛ Ishwi nɛ Beraya.Mbia na bumo sipoche e daa la Sera.Beraya malɛ be mbia be atre e daa la Heber nɛ Malkiɛl.18 Lia be kebita Zilpa nɛ mo tuto Leeban daŋ sa mo na daŋ nya mbia nɛ benanabi kuduashe
         nna n sa Jeekɔb.19 Jeekɔb be bibinyɛn nɛ mo nɛ Reechel malɛ daŋ kurge e daa la Josɛf nɛ Bɛnjamin. 20 Bibinyɛn anyɔ nɛ baa tre Manase nɛ Efrayim na nɛ Or be kegbirwura Potifera pibiche
         Asenat daŋ kurge n sa Josɛf ashi Ijipt. 21 Bɛnjamin malɛ be mbia e daa la Bela nɛ Bekaa nɛ Ashbel nɛ Gera nɛ Naaman nɛ Ehai nɛ
         Rosh nɛ Mupim nɛ Hupim nɛ Ard. 22 Bibinyɛn nɛ benanabi nyɛnso nɛ Jeekɔb nɛ Reechel daŋ nya kikɛ daa wɔ mbia kuduana.23 Dan malɛ be kebia e daa la Hushim. 24 Naftali malɛ be bibinyɛn e daa la Jaziɛl nɛ Guni nɛ Jɛza nɛ Shilɛm.25 Bibinyɛn nɛ benanabi nyɛnso ashunu nɛ Reechel be kebita Bilha nɛ mo tuto Leeban daŋ
         sa mo na daŋ kurge n sa Jeekɔb.26 Jeekɔb be basa gbagba nɛ b daŋ yɔ Ijipt daa wɔ basa adeshe nɛ ashe, mbe mbia be beche
         daa maŋ ti so. 27 Bibinyɛn anyɔ nɛ Josɛf daŋ kurge ashi Ijipt n shin nɛ Jeekɔb be kanaŋ to ebi nɛ b
         daŋ yɔ Ijipt na kikɛ daa wɔ basa adushunu.Jeekɔb nɛ mbe kanaŋ to ebi ka fo Ijipt be asheŋ28 Jeekɔb daŋ shuŋi Juda nna fanɛ e juŋkpar bumo n ya kaŋɛ Josɛf fanɛ e ba shɛr bumo
         to ŋ ŋini bumo kakpa nɛ Goshen wɔ. B ka ba fo Goshen be kasawule so 29 nɛ Josɛf bela ase n luri mbe gbaŋɛturko to m pɛ ekpa nɛ e ya tu mo tuto Jeekɔb ndoŋ.
         Josɛf ka wu mo tuto nɛ e ya ber mo to m pɛ mo to nseŋ shu n chɛr ga.30 Ndoŋ nna nɛ Josɛf mo tuto Jeekɔb kaŋɛ mo: “To, naniere bre nɛ n wu, k par ma, ŋkpal
         manɛ so, ŋ gbagba wu naniere fanɛ fo kraa wɔ ŋkpa to.”31 Kumo be kaman nɛ Josɛf kaŋɛ mo daana nɛ mo tuto be kowu to ebi na kikɛ le: “A daga
         fanɛ n yɔ naniere n ya kaŋɛ ewura Fɛɛro fanɛ n daana nɛ n tuto be kowu to ebi kikɛ
         nɛ b daa wɔ Keenan be kasawule so na ba ŋ kutɔ nfe. 32 Meeŋ kaŋɛ mo fanɛ men la asɔbɔyakpapoana nna m bar men be mbolpɔ nɛ men be asɔbɔya
         be yiri yiri nɛ men be asɔ kikɛ nyam. 33 Amoso, nɛ ewura Fɛɛro kaŋ tre menyi m bishi menyi kushuŋ nɛ menyee shuŋ, 34 men kaŋɛ mo le: ‘Anyi be kebia to kikɛ anyi, fo anya, la asɔbɔyakpapoana nna fanɛ
         an nananyɛnana m ba fo mbre.’ Nɛ men kaŋɛ mo loŋ e beeŋ sa menyi ekpa nɛ men ya kaa
         wɔ Goshen be kasawule so, ŋkpal manɛ so, Ijiptebi nɛ mbolpɔkenipoana maŋ kɔ shɛŋ.”

471 Josɛf be kamalga na be kaman nɛ e ya kaŋɛ ewura Fɛɛro le: “N tuto nɛ n daana nɛ bumo
         be asɔbɔya nɛ kusɔ kama nyam nɛ b kɔ kikɛ shi Keenan be kasawule so m ba kaa wɔ Goshen
         be kaba so.” 2 Kumo be kaman nɛ e lara mo daana na be benu n ya ŋini ewura Fɛɛro.3 Ndoŋ nna nɛ ewura Fɛɛro bishi bumo: “Manɛ be kushuŋ nɛ menyee shuŋ?” Nɛ b kaŋɛ mo:
         “Anyi, fo anya la asɔbɔyakpapoana nna fanɛ an nananyɛnana. 4 An ba nfe nna nɛ an ba kaa wɔ nfe n ya fo saŋko. Ŋkpal akoŋ ka wɔ Keenan ga so fo
         anya be asɔbɔya maŋ naa nya afitiri ndoŋ a ji. Amoso, jande, shin nɛ anyi, fo anya
         e baa wɔ Goshen kaba so.”5 Ndoŋ nna nɛ Fɛɛro kaŋɛ Josɛf: “Fo tuto nɛ fo daana ba fo kutɔ nna, 6 Ijipt malɛ be kasawule kikɛ e dese fo na, shin nɛ fo tuto nɛ fo daana na e ya chena
         kaplɛkama nɛ k walɛ. Shin nɛ b ya kaa wɔ Goshen be kaba so. Bumo to be ekama malɛ
         nɛ e nyi asɔbɔya to nɛnɛ, fo ta ma asɔbɔya m bɔɔ mo enɔ.”7 Kumo be kaman nɛ Josɛf keta mo tuto Jeekɔb m ba ŋini ewura Fɛɛro, nɛ Jeekɔb nɛfa Fɛɛro.
         8 Ndoŋ nna nɛ Fɛɛro bishi Jeekɔb: “Fo nfɛ afanɛ nde?”9 Nɛ Jeekɔb kaŋɛ Fɛɛro: “Nfɛ mo nɛ n ji a na a kilgi to durnya ere to wɔ nfɛ kalfa nɛ
         adesa. Loŋ be nfɛ na malɛ kikɛ la awurfoŋ be nfɛ nna, amo alɛ maŋ naa shi fanɛ kananɛ
         n tutoana nɛ n nanaana nɛ b daa na a kilgi to na be nfɛ daa shi na.” 10 Kamalga na be kaman nɛ Jeekɔb naŋ nɛfa ewura Fɛɛro nseŋ lar mo kutɔ.11 Ndoŋ nna nɛ Josɛf shin nɛ mo tuto nɛ mo daana chena Ijipt nɛ e sa bumo kasawule na
         so be kaboŋ lela a mata kadegboŋ nɛ baa tre Ramases ashi Goshen be kaba so fanɛ kananɛ
         ewura Fɛɛro daŋ kaŋɛ na. 12 Kumo be kaman nɛ Josɛf sa mo tuto nɛ mo daana na nɛ mo tuto be kowu to ebi kikɛ nyam
         ajibi nɛ a beeŋ fo ekama nɛ mbe mbia kanaŋkamaso.Akoŋgboŋ na be asheŋ13 Ŋkpal akoŋ na ka daa chɛr ga so ajibi daa maŋ naa wɔ kaplɛkama. Ndoŋ nna nɛ Ijipt
         nɛ Keenan be basa kikɛ bee shu akoŋ. 14 Josɛf daa sɔ amansherbi kama nɛ basa daa ta ashi Ijipt to nɛ Keenan be efuli so m
         ba kaa tɔ ajibi na kikɛ nna a yɔ Fɛɛro kutɔ ashi ewurkpa. 15 Ijiptebi nɛ Keenanebi na ka ta bumo be amansherbi kikɛ n tɔ ajibi n loge nɛ Ijiptebi
         kikɛ ba Josɛf kutɔ m ba kaŋɛ mo le: “Anyi be amansherbi kikɛ loge, amoso, sa anyi
         ajibi nɛ an sa maŋ wu fo anishito.”16 Nɛ Josɛf kaŋɛ bumo: “To, kumo ere men ta men be asɔbɔya m ba kaa chɛr ajibi ŋkpal
         men be amansherbi kikɛ ka loge so.” 17 Ndoŋ nna nɛ b fara a bar bumo be asɔbɔyaana m ba kaa sa Josɛf nɛ e bee sa bumo ajibi.
         Basa daa bar bumo be egbaŋɛ nɛ bumo be mbolpɔ nɛ mboe nɛ ana nɛ ekurma nna. Amoafɛ
         basa na be asɔbɔya nɛ b ta n chɛr ajibi n ji loŋ nɛ kafɛ naŋ ya bɔɔ m ba.18 Kafɛ na ka fo ekar nɛ b naŋ ba Josɛf kutɔ m ba kaŋɛ mo: “Ebunyampo, anyi maaŋ tiŋ
         n ta le be kesheŋ ere ŋ ŋana fo so fanɛ anyi be amansherbi kikɛ loge nɛ anyi be asɔbɔya
         malɛ kikɛ ki feya naniere. Anyi maŋ naa kɔ shɛŋ nɛ an sa fo an nyɛnpe. Naniere anyi
         gbagba be amu nɛ anyi be nsawule e ka. 19 Amoso wora kusɔ ko nɛ an sa maŋ wu fo anishito ŋko n shin nɛ anyi be nsawule e baa
         dese jiga loŋ. Amoso tɔ anyi nseŋ sa anyi asɔ duuso nɛ an duu, saŋɛ na so anyi nɛ
         anyi be nsawule kikɛ beeŋ ki ewura Fɛɛro peya.”20 Ndoŋ nna nɛ Josɛf tɔ Ijiptebi be nsawule kikɛ n sa ewura Fɛɛro. Ekama nyam daŋ fa
         mbe kasawule nna, ŋkpal manɛ so, akoŋ na daŋ baa shi nna ga n sa ekama. Amoso nsawule
         na kikɛ daŋ ki Fɛɛro peya nna 21 nɛ Josɛf shin nɛ ekama nyam ashi Ijipt be kasawule so kikɛ ki Fɛɛro be anya. 22 Efuli na so kikɛ bɔrɛmatapoana be kasawule nawule nɛ e daa maŋ tɔ, ŋkpal manɛ so,
         bumo ere daa la ewura Fɛɛro be beshumpo nna nɛ e bee sa bumo ajibi saŋkikɛ. Amoso
         nɛ bumo alɛ daa maŋ fa bumo be nsawule na.23 Basa na kikɛ ka ki Fɛɛro peya na nɛ Josɛf kaŋɛ bumo: “To, naniere ŋ ka tɔ menyi nɛ
         men be nsawule n sa Fɛɛro ere, asɔ duuso nde nɛ men ta n duu men be nsawule na so.
         24 Ama men baa nyiŋi fanɛ men kaŋ teŋi loŋ be asɔ na, menyeeŋ nase amo ntuŋ anu nseŋ
         ta katuŋ koŋwule n sa ewura Fɛɛro. Ntuŋ ana so nɛ a ka na menyeeŋ tiŋ n ta amo be
         ako ŋ ki aduuso nseŋ ta amo nɛ a ka na nɛ menyi nɛ men be mbia nɛ men be laŋ to ebi
         kikɛ e baa ji.”25 Ndoŋ nna nɛ b kaŋɛ Josɛf: “Ebunyampo, fo mɔlga anyi be ŋkpaana, amoso an shuli fanɛ,
         anyeeŋ baa la Fɛɛro be anya fanɛ kananɛ fo kaŋɛ na.”26 Amoso Josɛf daŋ shin nna nɛ k ki Ijipt kikɛ be mbra fanɛ esa kama be adɔjibi be ntuŋ
         anu so be katuŋ koŋwule kama la ewura Fɛɛro peya nna. Hale nɛ mbre loŋ be mbra na
         malɛ kraa shuŋ. Bɔrɛmatapoana nawule be nsawule e daa maŋ ki ewura Fɛɛro peya.27 Israɛlebi na daŋ chena Ijipt be kakpa nɛ baa tre Goshen na nna n dii dama nseŋ nya
         mbia damta n ti so.28 Nfɛ kuduashunu nɛ Jeekɔb daŋ ji Ijipt saŋɛ na so nɛ mbe nfɛ kikɛ daŋ ya yili kalfa
         nɛ adena nɛ ashunu. 29 Mbe luwu be saŋɛ ka ba kaa taga to nɛ e tre Josɛf ŋ kaŋɛ mo: “Nɛ fo baa sha ma asheŋ
         bre, fo ŋini ma kelela nseŋ ji kashenteŋ n ta fo enɔ n wɔtɔ ma kebembi be kaseto n
         nase kɔnɔ kpakpaso fanɛ ŋ kaŋ wu, fo maaŋ puli ma Ijipt nfe. 30 Mee sha fanɛ b puli ma kakpa nɛ n tutoana wɔ nna, amoso ŋ kaŋ wu, fo ya puli ma kakpa
         nɛ b puli n tutoana na.”Nɛ Josɛf kaŋɛ mo: “Meeŋ wora loŋ.”31 Nɛ Jeekɔb kaŋɛ mo: “Nase kɔnɔ fanɛ ŋ kaŋ wu feeŋ wora loŋ.” Ndoŋ nna nɛ Josɛf nase
         kɔnɔ na nɛ Jeekɔb gbir mbe edesekpa m bunyaŋ Ebɔrɛ.

Jeekɔb ka nɛfa Josɛf be mbia be asheŋ481 Kachako nɛ b kaŋɛ Josɛf fanɛ mo tuto bee lɔ. Ndoŋ nna nɛ e koso ŋ keta mbe bibinyɛn
         anyɔ na, Manase nɛ Efreim n ti mbe kumu so n yɔ nɛ e ya keni mo. 2 Josɛf ka ya fo ndoŋ nɛ b kaŋɛ Jeekɔb le: “Fo kutɔ nɛ fo pibinyɛn Josɛf ba na.” Nɛ
         e wora ania n niŋi to n chena mbe edesekpa, nseŋ kaŋɛ Josɛf le: 3 “Enyɛnpetale Ebɔrɛ lar ma so nna ashi Bɛtɛl nɛ k wɔ Keenan be kasawule so na n nɛfa
         ma, 4 nseŋ kaŋɛ ma le: ‘Meeŋ sa fo mbia damta nɛ b wora keshi ŋ ki efuli damtawuraana. Meeŋ
         ta kasawule ere n sa fo kanaŋ to ebi nɛ k baa la bumo peya mbaanaayɔ.’ ”5 E ka kaŋɛ kusɔ nɛ Ebɔrɛ daŋ kaŋɛ mo na nɛ e naŋ kaŋɛ Josɛf le: “Fo bibinyɛn Efreim
         nɛ Manase nɛ fo kurge Ijipt pɔɛŋ nɛ m ba nfe na gba ki ma mbia nna fanɛ kananɛ Ruben
         nɛ Simiɔn baa la ma mbia ere. 6 Ama bibinyɛn kama nɛ fo naŋ kurge bumo be kaman beeŋ baa la feya. Ma kapetɛ kama nɛ
         loŋ be mbia na bre beeŋ nya beeŋ bɔla Efreim nɛ Manase so nna. 7 Mɛsopoteemia nɛ n daŋ shi a ba nɛ fo nio Reechel wu Keenan be kasawule so n ta kagbenejija
         damta n lɛ ma so. Kumo be saŋɛ na so nɛ anyi nɛ Efrat nɛ baa tre Bɛtlɛhɛm na maŋ naa
         wɔ kufɔ. Amoso n daŋ puli mo nna m mata Efrat be ekpa to ndoŋ.”8 Jeekɔb ka kilgi n wu Josɛf be bibinyɛn na nɛ e bishi mo: “Mbia mo nde?”9 Nɛ Josɛf kaŋɛ mo: “Ma mbia nɛ Ebɔrɛ sa ma Ijipt nfe nna na.”Nɛ Jeekɔb kaŋɛ mo: “Keta bumo m ba ma kutɔ nfe nɛ n nɛfa bumo.”10 Jemanɛ na so nɛ Jeekɔb maŋ naa wu nɛnɛ ŋkpal mbel so so. Ndoŋ nna nɛ Josɛf gberge
         mbe mbia na m ba mo tuto kutɔ nɛ e lala bumo so kashaso nseŋ pɛ m pɛ bumo m mata m
         mata mbe kumu.11 Kumo be kaman nɛ Jeekɔb kaŋɛ mo pibi Josɛf le: “N daa maŋ naŋ fɛ fanɛ meeŋ naŋ wu
         fo kikɛ, ama naniere Ebɔrɛ shin nɛ n wu fo nɛ fo mbia gba kuraa!”12 E ka malga loŋ n loge na nɛ Josɛf maŋ mbia na so ashi mbe aya so nseŋ gbir mbe anishito
         ndoŋ ŋ kurgi kumu n yuu to. 13 Kumo be kaman nɛ Josɛf shin nɛ Efreim yili Jeekɔb be enɔ benaso nɛ Manase malɛ yili
         mbe jiso so. 14 Ama Jeekɔb daŋ bal mbe enɔana nna n deŋi mbia na so n shin nɛ mbe jiso yɔ Efreim nɛ
         e la ekekarso na so nseŋ shin nɛ mbe bena malɛ yɔ Manase nɛ e la enimuso na be kumu
         so.15 E ka wora loŋ na be kamannɛ e nɛfa Josɛf nseŋ kaŋɛ:“Ebɔrɛ mo nɛ n nananyɛn Eebraham nɛn tuto Aizek daŋ shuŋ nae nɛfa fo mbia ere.Mo, Ebɔrɛ koŋwule monɛ e juŋkpar maa keni ma so fanɛ asɔbɔyakpapo nae nɛfa bumo.16 Malaika mo nɛ e tu ma ŋ kɔ emaŋ nae nɛfa bumo.Ebɔrɛ e shin nɛ ma ketrenɛ n tuto Aizek be ketre nɛ n nananyɛn Eebraham be ketree bɔla mbia ere so a wɔtɔ mbaanaayɔ.Ebɔrɛ e sa bumo mbia damtanɛ kanaŋ to ebi damta durnya to.”17 Josɛf ka wu mo tuto ka ta mbe jiso n deŋi Efreim so na k maŋ par mo nɛ e ya deŋi mo
         tuto be enɔ na ashi Efreim be kumu so n ta n deŋi Manase peya so, 18 nseŋ kaŋɛ mo tuto: “N tuto, mannɛ aloŋ nna, ede e la enimuso, amoso mo e daga fanɛ
         fo ta fo jiso n deŋi mo so.”19 Ndoŋ nna nɛ mo tuto kini nseŋ kaŋɛ: “N nyi, m pibi n nyi. Mo alɛ gba beeŋ ki basa
         ko be kumuwura, mo alɛ gba beeŋ ba ki esagboŋ, ama mo sipo e naaŋ ba kaa chɔ mo eleŋ
         nɛ mbe kanaŋ to ebi e ba ki efuli damtaana be basa.” 20 Ndoŋ nna nɛ Jeekɔb nɛfa bumo kamɔnchɛ na ŋ kaŋɛ: “Israɛlebi beeŋ ba kaa kɔ men be
         atre a nɛfa bumo braana a kaŋɛ: ‘Ebɔrɛ e shin nɛ fo baa du fanɛ Efreim nɛ Manase.’
         ” E ka wora loŋ na e daŋ ta Efreim nna n juŋkpar Manase.21 Kumo be kaman nɛ Jeekɔb kaŋɛ Josɛf: “M maaŋ naŋ chɛr nseŋ wu, ama Ebɔrɛ beeŋ baa wɔ
         menyi kutɔ n naŋ yɛr menyi men nananyɛnana be kasawule so. 22 Ma alɛ bee sa fo kasawule nɛ k chɔ fo daana peya ŋkpal fo ka beeŋ ba ka chɔ bumo so
         so. Loŋ be kasawule na nɛ n daŋ ta ma tokobi nɛ keta ŋ kɔ n sɔ ashi Ammɔnebi kutɔ
         na.”

Jeekɔb be lalaloge be mmalga be asheŋ491 Kachako nɛ Jeekɔb kaŋɛ mbe bibinyɛnana na le: “Men gbargbar abar m ba ma anishito
         nɛ ŋ kaŋɛ menyi kusɔ nɛ k beeŋ nya menyi echefoso be asheŋ.2 Menyi Jeekɔb be bibinyɛn e shɛrn nu kusɔ nɛ men tuto Jeekɔb kɔ nɛ e kaŋɛ menyi.3 Ruben, fo e la ma wurkoŋnɛ ma eleŋ nɛ kebia nɛ e juŋkpar n lar ŋ ŋini fanɛ n la enyɛn.Fo nɛ bunyaŋ nɛ eleŋ daa shi fo to a chɔ ma kebia kama.4 Fo daa du fanɛ ketiligboŋ nna,ama fo maaŋ naa la esagboŋŋkpal fo ka di ma kowurche keche nɛ kenyɛnn wora ma, fo tuto be edesekpa eyurpi na so so.5 Simiɔn nɛ Livai, la esa nɛ mo sipo nna,a kɔ bumo be etokobi a ŋini eleŋ a jija asɔ.6 M maaŋ ta ma kɔnɔ n wɔtɔ bumo be wulo be mmalga to,ma alɛ nɛ bumo maaŋ shɛr ŋ kre asheŋ kikɛ.Ŋkpal manɛ so,b kaa agbo m mɔ basanseŋ tuge asɔbɔya be aya be achin kenyaŋnyaŋɛso nɛ a ki ebobi.7 Kɔnɔsho e baa wɔ bumo be agbo so,ŋkpal k ka lubi ga so so.Bumo be agbo lubi ga.Kɔnɔsho koŋwule na e baa wɔ bumo be kediewu so,ŋkpal manɛ so, b maŋ kɔ kushuso kuraa.Meeŋ shin nɛ b pesaŋ ton sɔ Israɛl be efuli so be basa kikɛ to nyam.8 Juda, fo sipoana nɛ fo daana beeŋ chɔrɔ fo.Feeŋ pɔɔ fo doŋana so.Fo sipoana nɛ fo daana beeŋ jɔŋɛ fo ase.9 Juda, fo du fanɛ buluŋ nna,mo e naa pɔɔ mo braana asɔbɔya so a mɔ bumo,nsaa bɛta a yɔ mbe eŋanakpan ya kaa teŋi to a dese na.Wanɛ e naaŋ tiŋ n tɔrɔ mo?10 Juda e naaŋ ba kaa kɔ kuwurkpabi mbe enɔ tonɛ mbe kanaŋ to ebi malɛ e ba kaa ji kuwura basa so saŋkama.Efuli pɔtɛana so ebi beeŋ ba kaa bunyaŋ moa gbir mo kumuli kasonuso.11 E beeŋ ba ta mbe kurmafɔlbin chɛ m muni kefeelebinɛ k bee sɔr asɔrso nɛ baa tre greep nabe keyabi lela.E beeŋ ta nsa nɛ b ta kefeelebi be asɔrsonɛ baa tre greep na n woranɛ a pere kpaw fanɛ ŋklaŋ nan fɔr mbe asɔbuuso.Kumo e naŋ ŋini fanɛmbe ndibi sɔrso wora ga.12 Mbe anishi beeŋ ba perefanɛ nsa nɛ baa tre wain na,nɛ mbe anyii malɛ e fuli parrfanɛ kenyipochu na.13 Zɛbyulɔn beeŋ ba kaa wɔ teku asenɛ mbe echenakpa e kinchu so be ekuloŋgboŋana be eyilikpa.Mbe kasawule beeŋ dese loŋn ya taga to Sidɔn.14 Isakar, fo du fanɛ kurma lemponɛ e teŋi to a desembe esulɔ gbɛgbɛso be nferinto nna.15 Ŋkpal kananɛ fo ewushikpa walɛnɛ kananɛ kasawule na so wɔ ebel sofeeŋ yɔɔ m barasen sɔ kenyaya be kushuŋ gbɛgbɛso n shuŋ.16 Dan, feeŋ ji fo basa demunɛ kumo be ekpa soashi Israɛl be nnaŋ na to.17 Dan, fo du fanɛ ekpakar be kuwɔ nna,kuwɔ nɛ k kɔ kɔrtɔ lubi,nɛ k bee duŋ gbaŋɛ be keyanɛ k kpa kumo be ediipon ya lɛ kelela.18 O, Enyɛnpe, mee jofo kenya be kesɔnyige nna.19 Gad, beyu be katuŋbeeŋ ju m buu fo so,ama feeŋ kilgi n jubumo so n ya lɛ.20 Ashɛr, fo adɔsawulebeeŋ wora ajibi lela damta,ajibi nɛ feeŋ nya nabeeŋ baa walɛ nna n sa ewura.21 Naftali, fo du fanɛ chibirnɛ k kɔ mbia lela nnaa ji kumo be kumua shile a kulti.22 Josɛf, fo du fanɛ kefeelebinɛ k bee sɔr asɔrso lelanɛ baa tre greep,nɛ k yili m mata eboŋkarnɛ kumo be ayabi daŋn ya kaa dii a buu egbal so na nna.23 Fo doŋana beeŋ ta bumo be atanɛ atanyembiana m baa tu foa kɔ fo kekishiso.24 Ama feeŋ yili n tu bumonɛ fo enɔ lempo na e baa yɔa ba manaŋ manaŋ,ŋkpal manɛ so,Enyɛnpetale Ebɔrɛnɛ e la Jeekɔb be Ebɔrɛnɛ Israɛl be Ebɔrɛ nae baa du fanɛ kefalta a kuŋ fonsaa du fanɛ mbolpɔkpapoa keni fo so na e baa sa fo eleŋ.25 Fo tuto be Ebɔrɛ nae naa chɛ fo to.Enyɛnpetale na e naa nɛfa fo,a sa fo bɔrɛchu nɛ nchunɛ a bee bul kasawule tonɛ asɔbɔya nɛ mbianɛ kenyipochu damtanɛ mbia na e baa nuu.26 Fo tuto be nɛfanɛ e sa fo ere beeŋ ba shia chɔ bedarapo na peyanɛ asɔ lela nɛ a shi a chɔɔ abeebi,nsaa wɔtɔ mbaanaayɔ na.Le be nɛfa ere kikɛe baa wɔ Josɛf soŋkpal e ka ki enimuashi mo daana kikɛ so so.27 Bɛnjamin, fo du fanɛ jiŋkaamu lubinɛ e bee kaa mɔ asɔbɔya chipursonsaa kpɛa bumo toa we kanyɛso na nna.”28 To, bede kikɛ e la Israɛl be nnaŋ kuduanyɔ na be bejuŋkparpo nna. Asɔ nɛ bumo tuto
         malɛ daŋ nɛfa bumo nseŋ kaŋɛ ŋ kaŋɛ bumo kukoko to a yɔ ekama be da be kaplɛa so nna
         na.Jeekɔb be luwu nɛ mbe kepuli be asheŋ29 Ade be kaman nɛ Jeekɔb ta le be mmalga m bɔɔ mbe mbia enɔ. E yɛ: “Naniere a ka gbrɛ
         nɛ n wu n yɔ n nanaana kutɔ, ma alɛ kaŋ wu, men ya puli ma n tutoana kutɔ ashi kebeelaŋ
         nɛ k daa la Hitebi be esa nɛ baa tre Efrɔn peya na to. 30 Kumo e wɔ Makpɛla nɛ k mata kade nɛ ba tre Mamre nɛ k wɔ Keenan be kasawule so na.
         Eebraham e daŋ tɔ loŋ be kasawule na nɛ kebeelaŋ na ashi Efrɔn Hitebi be esa na kutɔ
         fanɛ k baa la kakpa nɛ baaŋ ba puli mbe bubuni. 31 Ndoŋ nɛ b puli Eebraham nɛ mbe eche Sɛɛra nɛ Aizek nɛ mbe eche Rebɛka nɛ m puli Lia
         ndoŋ na. 32 B daŋ tɔ kasawule na nɛ kebeelaŋ nɛ k wɔ ndoŋ na ashi Hitebi kutɔ nna. Men puli ma
         ndoŋ.”33 Jeekɔb ka ta le be mmalga ere kikɛ m bɔɔ mbe mbia na enɔ n loge nɛ e lɔŋɛ n dese nseŋ
         fute mbe lalaloge be efute n wu.

501 Ndoŋ nna nɛ Josɛf kilgi n tɔr mo tuto so n shu ga nseŋ lala mo so kashaso. 2 Kumo be kaman nɛ Josɛf sa basa nɛ baa mɛa bubuni to a puli na ekpa fanɛ b gbiti mo
         tuto Jeekɔb be eyur kudur, nɛ k sa maŋ bɛ. 3 Loŋ malɛ be kesheŋ wora na daa ta nchɛ adena nna, amoso nchɛ adena na nɛ basa na daŋ
         ta n wora loŋ. Ndoŋ nna nɛ Ijiptebi na shu Jeekɔb be keeli nchɛ adushunu.4 Keeliwora na be jemanɛ ka choŋ nɛ Josɛf kaŋɛ ewura Fɛɛro be benimu le: “Nɛ menyee
         sha ma asheŋ, men ta le be kubɔya ere n ya sa ewura n sa ma. 5 Men kaŋɛ mo fanɛ n tuto ka daa shin nɛ e wu, e daŋ shin nna nɛ n nase kɔnɔ n sa mo
         fanɛ nɛ e kaŋ wu, meeŋ ya puli mo nchaŋ nɛ e wora n nase Keenan na to. Amoso e jande,
         e sa ma ekpa nɛ n yɔ ndoŋ n ya puli mo nseŋ naa ba.”6 Ndoŋ nna nɛ ewura Fɛɛro kaŋɛ mo: “Bɛ kɔnɔ nɛ fo nase na so n ya puli fo tuto.”7 Ndoŋ nna nɛ Josɛf pɛ Keenan be ekpa nɛ e ya puli mo tuto. Mo nɛ Fɛɛro be benimu kikɛ
         nɛ mbe laŋ to be bejuŋkparpo kikɛ nɛ Ijipt be bejuŋkparpo kikɛ e daŋ yɔ. 8 Le be basa ere kikɛ be buushi, Josɛf be laŋ to ebi kikɛ nɛ mo daana kikɛ nɛ mo tuto
         be laŋ to be basa kikɛ gba daŋ yɔ nna. Bumo be mbia nɛ bumo be mbolpɔ nɛ mboe nɛ ana
         nawule e daŋ ka a wɔ Goshen. 9 Basa nɛ b daŋ tu mo n yɔ na to be beko daa wɔ egbaŋɛturko to nna nɛ bede dii egbaŋɛ.
         Kashenteŋto jimaŋ damta e daa la bumo.10 B daŋ ta loŋ m ba fo Atad nɛ k wɔ Jɔɔdan be epeŋipetekpa be kugooro nɛ b daa bri asɔ
         ndoŋ na m ba shu awɔrso ndoŋ ga nɛ Josɛf ta bɔkwe n wora keeliwora be edaŋkaresheŋ
         ndoŋ. 11 Keenanebi nɛ b daa wɔ Atad na ka wu basa na kikɛ ka wɔ Atad be kakpa chela asɔ na
         ka bee shu nɛ b kaŋɛ le: “Ijiptebi ere be keeli ere la keeligboŋ nna!” Amoso nɛ b
         daŋ nase ndoŋ ketre Ebel Mizrayim na.12 Ade kikɛ e daa ŋini fanɛ Jeekɔb be mbia na daŋ wora asɔ nɛ bumo tuto daŋ ŋini bumo
         na kikɛ nyam. 13 B daŋ sulɔ mbe kebuni nna n yɔ Keenan n ya puli kebeelaŋ nɛ k daa wɔ Makpɛla nɛ k
         mata Mamre nɛ Eebraham daŋ tɔ nɛ kudɔ nɛ k wɔ kumo to na ashi Hitebi be esa kutɔ fanɛ
         k baa la kakpa nɛ e beeŋ ba puli mbe bubuni na. 14 Josɛf ka ya puli mo tuto n loge nɛ mo daana na nɛ basa kama nyam nɛ mo nɛ bumo daŋ
         ya puli Jeekɔb na naŋ bɛta n yɔ Ijipt.Josɛf ka naŋ laŋɛ n leŋ mo daana to be asheŋ15 Jeekɔb be luwu na be kaman nɛ Josɛf mo daana na kaŋɛ abar le: “Shere an tuto ka wu
         ere, Josɛf beeŋ kishi anyi nseŋ wora anyi n tal alubi nɛ an daŋ wora mo na kikɛ nyam
         to.” 16 Amoso b daŋ shuŋi m mata Josɛf nna ŋ kaŋɛ mo le: “Pɔɛŋ nɛ an tuto wu na, le nɛ e kaŋɛ
         anyi: 17 ‘Men kaŋ wora, men kule Josɛf alubi be ketampaŋ ŋ kaŋɛ: Jande, ta fo daana be alubi
         nɛ b wora fo na kikɛ m paŋ bumo.’ Amoso, anyee kule fo nna fanɛ fo ta m paŋ anyi nɛ
         an la fo tuto be Ebɔrɛ be anya na.” Josɛf ka nu bumo be kubɔya na nɛ e shu.18 Ama kubɔya na be kaman, mo daana na gba daŋ naŋ ba mo kutɔ nna m ba gbir mbe anishito
         ŋ kurgi amu n yuu to ŋ kaŋɛ mo: “Anyi, fo anya nde!”19 Ndoŋ nna nɛ Josɛf kaŋɛ bumo: “Men sa maa lɔ kufu, mannɛ ma e la Ebɔrɛ. 20 Menyi ere daŋ kre ma kulubi nna, ama Ebɔrɛ malɛ ta kumo ŋ ki kelela, saŋɛ na so e
         beeŋ sɔ basa damta nɛ b wɔ ŋkpa to kabre ere n yige ŋkpal kusɔ nɛ k daŋ wora na so.
         21 Amoso, men sa maŋ shin nɛ kufu kama e baa kɔ menyi. Meeŋ baa keni menyi nɛ men be
         mbia so.” E daŋ leŋ bumo to nna m malga mmalga lela n sa bumo.Josɛf be luwu be asheŋ22 Josɛf nɛ mo tuto be basa na kikɛ daŋ shir a wɔ Ijipt nna. Josɛf daŋ ji nfɛ kalfa nɛ
         kudu nna pɔɛŋ nseŋ wu. 23 E daŋ wu Efreim be mbia nɛ bumo alɛ be mbia nna pɔɛŋ nseŋ wu. E daŋ wu Manase pibinyɛn
         Makiir gba be mbia. B ka baŋ kurge bumo na nɛ e ta bumo n ti mbe kanaŋ so. 24 Kachako nɛ e kaŋɛ mo daana na le: “To, k maaŋ naŋ chɛr ko nɛ n wu, ama abaanaaworasheŋ
         Ebɔrɛ maaŋ yige menyi n to, e beeŋ keni menyi so nseŋ juŋkpar menyi, n lara menyi
         kasawule ere so n ta menyi n yɔ kakpa nɛ e daŋ nase kɔnɔ n sa Eebraham nɛ Aizek nɛ
         Jeekɔb fanɛ e beeŋ sa na.” 25 Kede be kaman nɛ Josɛf kaŋɛ mo daana na le: “Ama, men nase kɔnɔ n sa ma fanɛ ŋ kaŋ
         wu nɛ Ebɔrɛ lara menyi nfe, menyeeŋ ta ma eyur n ti so n yɔ.”26 Josɛf daŋ ji nfɛ kalfa nɛ kudu nna nseŋ wu ashi Ijipt nɛ b gbiti mbe eyur kudur nɛ
         e sa maŋ bɛ nseŋ ta kumo n wɔtɔ deka to ashi Ijipt.ƐKSODƆSMosis be kawɔl nyɔsopo nɛ baa tre Ɛksodɔs naƐksodɔsƐksMOSIS BE KAWƆL NYƆSOPO NƐ BAA TREƐKSODƆSNA

Kananɛ b tɔrɔ Israɛlebi ashi Ijipt be asheŋ11 Jeekɔb be bibinyɛn nɛ bumo be ekama daŋ keta mbe kanaŋ n tu mo n yɔ Ijipt be efuli
         so na be atre nde: 2 Ruben nɛ Simiɔn nɛ Livai nɛ Juda 3 nɛ Isakar nɛ Zɛbyulɔn nɛ Bɛnjamin 4 nɛ Dan nɛ Naftali, nɛ Gad nɛ Ashɛr. 5 Saŋɛ nɛ b yɔ Ijipt na nɛ Jeekɔb be kanaŋ to ebi kikɛ daa wɔ basa adushunu. Kumo be
         saŋɛ so nɛ Josɛf bre tea wɔ Ijipt. 6 B wɔtɔ loŋ nɛ Josɛf nɛ mo daana nɛ bumo be jemanɛ to ebi kikɛ wu n loge. 7 Ama bumo be kaman to ebi, Israɛlebi na, daa kurge nna ga n wora keshi n sɔ kasawule
         na so kikɛ.8 Ndoŋ nna nɛ esa popɔr ko nɛ e daa maŋ nyi Josɛf ba ji Ijipt be efuli so be kuwura.
         9 Kachako nɛ e kaŋɛ mbe basa le: “Men keni, naniere Israɛlebi ere wora keshi ga nsaa
         kɔ eleŋ ga a chɔ anyi. 10 Amoso men shin nɛ an bɔla kanyiasheŋ be ekpa so n wora kusɔ ko ŋ kuŋ anyi be amu.
         Mannɛ aloŋ, baaŋ baa kraa wora keshi a ti so, nɛ k ya ba fanɛ kena koso anyi nɛ basa
         ko so, baaŋ chɛ an doŋana na to ŋ kɔ anyi nseŋ shile anyi be efuli ere so kuraa.”
         11 Ndoŋ nna nɛ Ijiptebi na lara basa fanɛ benyɛnpe nɛ baaŋ baa keni Israɛlebi na so fanɛ
         anya. Ndoŋ nna nɛ b ta kanyaŋ be kushuŋ a tɔrɔ Israɛlebi na nseŋ shin nɛ b pɔr nde
         nɛ baa tre Pitɔm nɛ Rameses na n sa ewura Fɛɛro nɛ e baa ta mbe asɔ a yili to ndoŋ.
         12 Ama kanaŋkama nɛ b daŋ baa tɔrɔ Israɛlebi na, bumo alɛ daŋ baŋ kraa wora keshi nna
         a ti so nseŋ sɔ kasawule na so kikɛ nɛ Ijiptebi na fara a ŋana Israɛlebi na alegaiso.
         13 Ŋkpal loŋ so b daŋ shin nna nɛ Israɛl be basa na bee shuŋ ashuŋ kpakpaso kananɛ k
         maŋ daga 14 nɛ kebaawɔtɔ ki nyaŋnyaŋ n sa bumo ŋkpal loŋ so. B daa shin nɛ baa baga eshii a kuya
         ebirkesi a pɔr nwu nsaa shuŋ ndɔana to nna. Bumo alɛ daa maa wu Israɛlebi na kuwɔr
         kikɛ.15 Kachako nɛ Ijipt be ewura Fɛɛro na kaŋɛ Hibruw be beche nɛ baa tre Shifra nɛ Puwa
         nɛ b daa keta beche nɛ baa kurge na le: 16 “Saŋkama nɛ men baŋ ya kaa keta Hibruwche kama kakurge nseŋ wu fanɛ ebinyɛn nɛ e kurge,
         men mɔ kebia na. Ama nɛ fanɛ kebia na la ebiche bre, men yige mo.” 17 Ama beche nɛ b daa keta kakurge na daa kɔ kabɔrɛŋana nna, amoso b daŋ kini kewora
         kusɔ nɛ Ijipt be ewura na kaŋɛ bumo na nna, nseŋ daa yige mbinyɛnsobi na gba. 18 Ndoŋ nna nɛ kachako nɛ Ijipt be ewura na shuŋi n tre beche nɛ b daa sɔ kakurge na
         m bishi bumo le: “Manɛ e ba nɛ menyee wora loŋ? Manɛ so nɛ menyee maa mɔ mbinyɛnsobi
         na nsaa yige bumo?” 19 Ndoŋ nna nɛ beche na kaŋɛ ewura Fɛɛro le: “Hibruw be beche na bre maŋ du fanɛ Ijipt
         be beche. Bumo ere be kakurge maŋ du kpakpa, amoso pɔɛŋ nɛ anyi be ekama e fo ŋ keta
         bumo kakurge na gba nɛ b tiŋ ŋ kurge.” 20 Ŋkpal loŋ so Ebɔrɛ daŋ wora beche nɛ baa sɔ kakurge na kelela nna nɛ Israɛlebi na
         malɛ wora keshi n naŋ ti so gba kuraa. 21 Beche nɛ baa sɔ kakurge na ka daa ŋana Ebɔrɛ so so e daŋ nɛfa bumo nna n sa bumo be
         ekama mo gbagba be mbia. 22 Ndoŋ nna nɛ ewura Fɛɛro sa mbe basa kikɛ ebɔl kenishipereso ŋ kaŋɛ le: “Hibruwebi
         na baŋ kurge ebinyɛn kikɛ, men ta mo n ya lɛ lɔr nɛ baa tre Nail na to, ama becheso
         na bre, men yige bumo kikɛ nɛ b baa wɔtɔ.”

B ka kurge Mosis be asheŋ21 Loŋ be jemanɛ na malɛ nɛ kanyɛn ko nɛ e daŋ shi Livai be kanaŋ to daŋ ta livaiebi
         ko a kil 2 nɛ kache na di kedampo ŋ kurge ebinyɛn. E ka wu kananɛ kebia na daa walɛ keyɛrbi na
         nɛ e ta mo ŋ ŋana afɔl asa. 3 Ama saŋɛ nɛ e wu fanɛ e maaŋ naŋ tiŋ n ta kebia na ŋ ŋana na nɛ e ta kootal n laa
         kelantaŋɛ nɛ b ta agasa n lue nseŋ ta kebia na n wɔtɔ kumo to. Kumo be kaman nɛ e
         ta kelantaŋɛ na nɛ kebia na kikɛ n ya yili nchu to ashi lɔrkar be afitiri jeŋgreŋ
         ko nɛ a du fanɛ agasa na to. 4 Nɛ kebia na mo dache malɛ ya feŋ n yili a keni kusɔ nɛ k beeŋ wora mo.5 K maŋ chɛr ko nɛ ewura Fɛɛro pibiche ba lɔr na to nɛ e ba bɛr nɛ mbe mbita malɛ na
         lɔr na be ekarso. Nɛ ewura Fɛɛro pibiche na wu kelantaŋɛ na ka yil nchu to ashi afitiri
         jeŋgreŋ na to nɛ e shuŋi mbe kenyache fanɛ e ya ta kumo m ba. 6 Ndoŋ nna nɛ ewura Fɛɛro pibiche na bugi kelantaŋɛ na so n wu kebia nyɛnsobi kumo to
         nɛ e bee shu. Nɛ mbe asheŋ pɛ mo kuwɔr nɛ e kaŋɛ: “Hibruwebi be mbi popɔrbi ere be
         eko nde.” 7 Epul na to nɛ kebi popɔrbi na mo dache na ba bishi ewura Fɛɛro pibiche na le: “N ya
         tre Hibruw be eche ko m ba nɛ e ba sɔ mo n ya kaa nyipo a sa fo a?” 8 Nɛ ewura Fɛɛro pibiche na kaŋɛ mo: “Mm, yɔ.” Ndoŋ nna nɛ kebia na mo dache na ya bar
         kebia na mo nio gbagba. 9 Kache na ka ba nɛ ewura Fɛɛro pibiche na kaŋɛ mo le: “Ta kebia ere n ya kaa keni so
         a sa ma nɛ ŋ ka fo kukɔ.” Ndoŋ nna nɛ keche na ta kebia na n ya kaa bela. 10 Kebia na ka daŋ gbrɛbi nɛ kache na ta mo n ya sa ewura Fɛɛro pibiche na, nɛ e ta mo
         ŋ ki mo gbagba pibinyɛn nseŋ nase mo Mosis. Ŋkpal e ka nya mo ashi nchu to so.Mosis ka shile n yɔ Midian be asheŋ11 Mosis ka daŋ ŋ ki esa, kachako nɛ e yɔ nɛ e ya bɔɔ mbe basa gbagba so nseŋ wu kananɛ
         Ijiptebi daa nyaŋ bumo nɛ baa shuŋ ashuŋ kpakpaso. Ndoŋ nɛ e wu Ijipt be esa ko ka
         bee bri Hibruw be esa ko nɛ e daa la mo ere Mosis be esa gbagba. 12 Mosis ka gbɛ ŋ keni nfe ŋ gbɛ ŋ keni nfe nsaa maŋ wu esa kikɛ ka da mo so nɛ e mɔ
         Ijipt be esa na nseŋ ta mo m puli eshishɛr to. 13 Kumo be ŋklade Mosis ka naŋ lar nɛ e ya tu Hibruw be basa anyɔ ko nɛ baa bile. Ndoŋ
         nna nɛ e bishi emo nɛ e daŋ fara kolu na le: “Manɛ e ba nɛ fee ŋmɛa fo barkasa Hibruw
         be esa loŋ?”14 Nɛ emo nɛ e daŋ fara kolu na bishi Mosis le: “Wanɛ e ta fo ŋ ki anyi be enimu nɛ anyi
         be demujipo? Ŋko, fee sha kemɔ ma alɛ gba nna fanɛ kananɛ fo daŋ mɔ Ijipt be esa na
         a?” Ndoŋ nna nɛ kufu pɛ Mosis nɛ e kaŋɛ mbe kumu: “To, k baŋ di efuli nna na fanɛ
         basa pin kusɔ nɛ n wora na.” 15 Ewura Fɛɛro ka nu kesheŋ na nɛ e bee fin kemɔ Mosis. Ndoŋ nna nɛ Mosis shile n yɔ
         Midian be kasawule so n ya chena ketirbu ko ase. 16 Nɛ Jetro nɛ e daa la bɔrɛmatapo ashi Midian na be mbichebi ashunu ba nɛ b ba jɔ nchu
         ketirbu na to n wɔtɔ asɔbɔya be asɔnuunchu to n sa bumo tuto be mbolpɔ nɛ mboe. 17 Ndoŋ nna nɛ asɔbɔyakpapoana ko ba kaa ju Jetro be mbichesobi na. Nɛ Mosis koso n ya
         mɔlga mbichesobi na nseŋ chɛ bumo to n jɔ nchu n sa bumo be asɔbɔya na.18 Mbichesobi na ka bɛta n yɔ bumo tuto Jetro kutɔ nɛ e bishi bumo: “Manɛ nna nɛ men
         bɛta m ba manaŋ kabre loŋ?”19 Nɛ b kaŋɛ mo: “Ijipt be kanyɛn ko e mɔlga anyi ashi asɔbɔyakpapoana na kutɔ nseŋ jɔ
         nchu n sa anyi be asɔbɔya gba.” 20 Ndoŋ nna nɛ mbichebi na bumo tuto bishi bumo le: “Nɛ nnɛ nɛ e wɔ? Manɛ nna nɛ men
         yige mo ndoŋ? Men ya tre mo nɛ e ba ji kusɔ ko.”21 Kumo be kaman nɛ Mosis shuli n chena Midian. Mosis nɛ bumo wɔtɔ loŋ nɛ Jetro ta mo
         pibiche Zipora n sa mo nɛ e ki mbe eche. 22 Zipora ka kurge ebinyɛn nɛ Mosis nase mo Gɛshɔn, ŋkpal e ka daa fɛ le so: “N la efɔ
         nna ashi efuli pɔtɛ ere so, kumo so, meeŋ nase ma kebia ere loŋ be ketre na.”23 Kumo be nfɛ damta ka ba choŋ nɛ Ijipt be ewura na wu, ama amo nɛ amo kikɛ nɛ Israɛlebi
         na kraa wɔ kenyaya to nna a ji awurfoŋ nsaa shu a tre Ebɔrɛ fanɛ e chɛ bumo to. 24 Nɛ Ebɔrɛ nu bumo be nfubel na nseŋ nyiŋi mbe kɔnɔkoŋwule be ŋkre nɛ k wɔ mo nɛ bumo
         nananyɛnana Eebraham nɛ Aizek nɛ Jeekɔb be kefɛato na. 25 Israɛlebi na be asheŋ daŋ tir mo ga m pɛ mo kuwɔr ŋkpal kenyaya nɛ b daa wɔ to na
         so.
         
            

         
      

   
      
         3
Ebɔrɛ ka tre Mosis be asheŋ31 Mosis daa kpa mo shanyɛn Jetro nɛ e daa la Midian be bɔrɛmatapo na be mbolpɔ nna.
         Kachako nɛ e kpa bumo m bɔla kiyi to n ya fo Ebɔrɛ be kebeegboŋ nɛ baa tre Sainai
         na ase. 2 Ndoŋ nɛ Enyɛnpe Ebɔrɛ be malaika lar mo so fanɛ edɛ be adondulombi na ashi kupumbi
         ko to. Mosis daŋ wu kupumbi na ka bee suse edɛ ama kumo alɛ daa maa chɔɔ a mur. 3 Nɛ e fɛ mbe kumu to ŋ kaŋɛ: “Meeŋ yɔ kaboŋ ere n ya keni mamachi be kesheŋ ere, kumo
         e la fanɛ manɛ e ba nɛ kupumbi na bee suse edɛ ŋkaa maa chɔɔ a mur?”4 Enyɛnpe Ebɔrɛ ka wu fanɛ Mosis firgi n taga to nɛ e keni na nɛ e tre mo ashi kupumbi
         na to ŋ kaŋɛ: “Mosis, Mosis!” Nɛ Mosis shuli ŋ kaŋɛ le: “Ma nde.”5 Nɛ Ebɔrɛ kaŋɛ mo: “Sa maŋ kaŋ naŋ firgi m ba n ti so. Lara fo asɛbta na, ŋkpal manɛ
         so, kasawule cheembi so nɛ fo yil na. 6 Ma e la fo tutoana, Eebraham nɛ Aizek nɛ Jeekɔb be Ebɔrɛ na.” Ndoŋ nna nɛ Mosis kurgi
         kumu n yuu to, ŋkpal e ka daa ŋana kekeni Ebɔrɛ na so.7 Ndoŋ nna nɛ Enyɛnpe Ebɔrɛ kaŋɛ mo le: “N wu tɔrɔ mo nɛ ma basa bee ji ashi Ijipt be
         efuli so, ma alɛ nseŋ naŋ nu b ka bee shu ŋkpal awurfoŋ nɛ baa ji ashi anyakenipoana
         be enɔ to na so. Bumo be asheŋ tir ma ga. 8 Ŋkpal loŋ so, nɛ ŋ gbelge m ba nɛ m ba mɔlga bumo ashi Ijiptebi na be enɔ to nseŋ
         lara bumo ashi Ijipt be kasawule so n yɛr bumo kasawule lela nɛ k shi so. Kasawule
         mo nɛ k kɔ kanya alegaiso nsaa wora ajibi nɛnɛ. Loŋ be kasawule na so nɛ Keenanebi
         nɛ Hitebi nɛ Amɔriebi nɛ Pɛrizebi nɛ Hivebi nɛ Jebusiebi tase so na. 9 N nu ma basa Israɛlebi be kushu kashenteŋto, ma alɛ nseŋ naŋ wu kananɛ Ijiptebi bee
         tɔrɔ bumo. 10 Amoso mee shuŋi fo Ijipt be ewura Fɛɛro kutɔ nna naniere nɛ fo ya lara ma basa Israɛlebi
         ashi efuli na so.”11 Ndoŋ nna nɛ Mosis kaŋɛ Ebɔrɛ le: “Ma alɛ e la wanɛ nɛ n tiŋ n yɔ Ijipt be ewura Fɛɛro
         be anishito, hale n ya lara Israɛlebi na ashi Ijipt be efuli so!” 12 Nɛ Ebɔrɛ kaŋɛ mo le: “Meeŋ baa wɔ fo kutɔ. Fo kaŋ ya lara basa na ashi Ijipt be efuli
         so m ba kebee ere so nfe m ba bunyaŋ ma na nɛ feeŋ pin fanɛ ma e shin nɛ loŋ wora.”13 Ndoŋ nna nɛ Mosis naŋ kaŋɛ: “Nɛ ŋ kaŋ yɔ Israɛlebi na kutɔ n ya kaŋɛ bumo le: ‘Men
         nananyɛnana be Ebɔrɛ e shuŋi ma menyi kutɔ.’ Nɛ b kaŋ bishi ma fanɛ: ‘Mbe ketre e
         la nuso?’ Nuso nɛ meeŋ kaŋɛ bumo?”14 Nɛ Ebɔrɛ kaŋɛ Mosis le: “Kaŋɛ bumo fanɛ ma ketre e la: ‘Ma Nɛ N La Ma Na.’ Amoso kusɔ
         nɛ feeŋ ya kaŋɛ Israɛlebi na e la fanɛ: ‘Ma Nɛ N La Na’ e shuŋi ma menyi kutɔ.”15 Kede be kaman nɛ Ebɔrɛ naŋ kaŋɛ Mosis fanɛ e kaŋɛ Israɛlebi na le: “Enyɛnpe Ebɔrɛ
         nɛ e la men nananyɛnana Eebraham nɛ Aizek nɛ Jeekɔb be Ebɔrɛ na e shuŋi ma menyi kutɔ.
         Ketre ere malɛ e naaŋ baa la ma ketre hale mbaanaayɔ. Loŋ nɛ men be kaman to ebi kikɛ
         gba beeŋ ba kaa tre ma. 16 Yɔ n ya tre Israɛlebi na be bejuŋkparpo kikɛ n shɛr ŋ kaŋɛ bumo fanɛ Enyɛnpe Ebɔrɛ
         nɛ e la men nananyɛnana, Eebraham nɛ Aizek nɛ Jeekɔb be Ebɔrɛ na e lar ma so ŋ kaŋɛ:
         ‘Ŋ keni n wu kusɔ nɛ baa wora menyi ashi Ijipt be efuli so nɛ menyi be asheŋ tir ma
         ga.’ 17 Ma alɛ yili kumo fanɛ meeŋ lara menyi ashi tɔrɔ nɛ menyee ji ashi Ijipt be efuli so
         na to n yɔ Keenanebi nɛ Hitebi nɛ Amɔriebi nɛ Pɛrizebi nɛ Hivebi nɛ Jebusiebi be nsawuleana
         so. Loŋ be nsawule na e kɔ kanya alegaiso nsaa wora ajibi nɛnɛ.”18 “Nɛ fo wora loŋ, Israɛl be benimu na beeŋ nu n sa fo nɛ fo keta bumo n yɔ Ijipt be
         ewura Fɛɛro kutɔ n ya kaŋɛ mo le: ‘Enyɛnpe Ebɔrɛ nɛ e la Israɛlebi be Ebɔrɛ na e lara
         mbe kumu ŋ ŋini anyi, amoso jande, sa anyi ekpa naniere nɛ an ta nchɛ asa n nite n
         yɔ keshishɛrsawule na so n ya lara sarga n sa Enyɛnpe Ebɔrɛ nɛ anyi be Ebɔrɛ na.’
         19 Ama n nyi Ijipt be ewura na ka maaŋ shin nɛ men yɔ, ama m baŋ ki mbe enɔ to nna pɔɛŋ
         nɛ e shuli. 20 Amoso meeŋ ŋini ma eleŋ nseŋ wora emamachisheŋ ŋ gberge Ijiptebi kusoe ndoŋ nɛ kufu
         e pɛ bumo ga. Kumo be kaman nɛ e shin nɛ men yɔ.21 Ma alɛ beeŋ shin nɛ Ijiptebi na e bugi ŋgbene n chɛ Israɛlebi na to saŋɛ na so men
         kaa lar ndoŋ men maaŋ ta enɔfuloŋ n lar. 22 Amoso Israɛl be eche kama beeŋ ya kule mbe bechenashapoana nɛ b la Ijipt be beche
         na asɔbuuso nɛ shuwa nɛ gbiti be abitasɔ lelaana. Nɛ menyi Israɛlebi na e ta loŋ be
         asɔana na n wɔtɔ men be mbinyɛnso nɛ men be mbicheso, saŋɛ na so, menyeeŋ nya Ijiptebi
         be asɔ n yɔ.”

Ebɔrɛ ka sa Mosis emamachisheŋ be kewora be eleŋ be asheŋ41 Ndoŋ nna nɛ Mosis kaŋɛ Enyɛnpe Ebɔrɛ le: “To, nɛ b ka maŋ yirda ma ŋko n nu n sa kusɔ
         nɛ meeŋ kaŋɛ bumo na nseŋ kaŋɛ le: ‘Enyɛnpe maŋ lar fo so a?’ ”2 Nɛ Enyɛnpe Ebɔrɛ na bishi mo: “Manɛ e wɔ fo enɔ to ere?” Nɛ Mosis kaŋɛ mo: “Kekpabi
         nna.”3 Nɛ Enyɛnpe Ebɔrɛ na kaŋɛ mo: “Ta kumo n lɛ kasawule!” Mosis ka wora loŋ nɛ kekpabi
         na kilgi kuwɔ nɛ Mosis shile ashi kumo ase. 4 Nɛ Enyɛnpe Ebɔrɛ kaŋɛ mo: “Murgi m pɛ kumo be kodu to n ta kumo.” Nɛ Mosis murgi m
         pɛ kuwɔ na be kodu to nɛ k naŋ kilgi kekpabi n wɔtɔ mbe enɔ to. 5 Nɛ Enyɛnpe Ebɔrɛ kaŋɛ Mosis: “Fo baŋ wora loŋ, baaŋ yirda fanɛ Enyɛnpe Ebɔrɛ, bumo
         nananyɛnana Eebraham nɛ Aizek nɛ Jeekɔb be Ebɔrɛ na e lar fo so.”6 Kede be kaman nɛ Enyɛnpe Ebɔrɛ naŋ kaŋɛ mo: “Ta fo enɔ n wɔtɔ fo piŋi to.” Nɛ Mosis
         ta mbe enɔ n wɔtɔ mbe piŋi to. E ka lara kumo nɛ keboti pɛ kumo nɛ kumo kikɛ fuli
         parr fanɛ ateebi.7 Ndoŋ nna nɛ Enyɛnpe Ebɔrɛ naŋ kaŋɛ mo: “Naŋ ta fo enɔ n wɔtɔ fo piŋi to.” Nɛ Mosis
         naŋ ta mbe enɔ n wɔtɔ mbe piŋi na to. E ka naŋ lara kumo nɛ k naŋ nyalɛ so ŋ ki mbe
         kayurwule gbagba. 8 Kede be kaman nɛ Enyɛnpe Ebɔrɛ naŋ kaŋɛ mo: “Hale nɛ b maŋ yirda ŋko n ta bumo be
         nfɛra n yuu fo kusɔ nɛ fo juŋkpar n wora na gba so, baaŋ yirda kenyɔsopo ere bre.
         9 Nɛ k ba fanɛ b maŋ yirda amo anyɔ na kikɛ ŋko nɛ b kini kenu n sa fo kamalga na fo
         jɔ lɔr nɛ baa tre Nail na be nchu n wurge kasawule. Loŋ be nchu na beeŋ kilgi ŋklaŋ
         kasawule na so.”10 Ndoŋ nna nɛ Mosis kaŋɛ le: “O, Enyɛnpe Ebɔrɛ, jande, sa maŋ shuŋi ma! Ŋkpal manɛ so
         m maŋ nyi kamalga to. Nɛ mannɛ fo ka bee malga ma fo kenya kutɔ nfe ere so, ma nɛ
         esa kikɛ maŋ naŋ malga le kikɛ. N la esa nɛ m maa tiŋ kamalga nna.”11 Nɛ Enyɛnpe Ebɔrɛ bishi mo: “Wanɛ e wora dimɛdi be kɔnɔ? Wanɛ e naaŋ tiŋ n shin nɛ
         esa e ki kpawu ŋko neemu ŋko wanɛ e naa sa esa anishi ŋko a shin nɛ esa bee ki tanpo?
         Mannɛ ma, Enyɛnpe Ebɔrɛ a? 12 Amoso baa yɔ! Meeŋ ya bugi fo kɔnɔ nseŋ ŋini fo kusɔ nɛ feeŋ kaŋɛ bumo.”13 Nɛ Mosis naŋ kaŋɛ: “O n Nyɛnpe Ebɔrɛ, jande shuŋi esa pɔtɛ.”14 Ndoŋ nna nɛ agbo pɛ Enyɛnpe Ebɔrɛ nɛ e bishi Mosis le: “Nɛ fo da Ɛɛrɔn nɛ e la Livainyɛn
         na malɛ? N nyi mo ere ka bee tiŋ a malga nɛnɛ ga. Mo alɛ tea wɔ ekpa to a ba nɛ e
         ba tu fo. E kaŋ ba wu fo mbe kagbene beeŋ fuli mo ga. 15 E kaŋ ba, fo kaŋɛ mo kusɔ nɛ e beeŋ malga. Meeŋ chɛ menyi benyɔ kikɛ to ŋ ŋini menyi
         kusɔ nɛ menyeeŋ wora, saŋɛ na so, menyeeŋ tiŋ m malga. 16 Ɛɛrɔn beeŋ ki dɔɔtɛ m malga n sa basa na n sa fo. Nɛ fo alɛ e baa kaŋɛ mo asɔ nɛ Ebɔrɛ
         kaŋɛ fo na. 17 Ama ta kekpabi ere ŋ keta a yɔ ŋkpal manɛ so, kumo nɛ feeŋ ta a wora emamachisheŋ
         na.”Mosis ka bɛta a yɔ Ijipt be asheŋ18 Ndoŋ nna nɛ Mosis bɛta n yɔ mo shanyɛn Jetro kutɔ n ya kaŋɛ mo le: “Jande, sa ma ekpa
         nɛ m bɛta n yɔ ma basa kutɔ ashi Ijipt n ya keni b kraa wɔ ŋkpa to a.” Nɛ Jetro kaŋɛ
         Mosis le: “Ebɔrɛ e yɛr fo nɛ alenfia.” 19 Kede be kaman nɛ Enyɛnpe Ebɔrɛ naŋ kaŋɛ Mosis ashi Midian: “Bɛta n yɔ Ijipt be efuli
         so, ŋkpal manɛ so, basa nɛ b daa fin fo nɛ b mɔ na kikɛ kuraa wu.” 20 Ndoŋ nna nɛ Mosis keta mbe eche nɛ mbe mbinyɛnsobi n chena kurma so nseŋ ta kekpabi
         nɛ k kɔ Ebɔrɛ be eleŋ na ŋ keta m bɛta a yɔ Ijipt be kasawule so. 21 Nɛ Enyɛnpe Ebɔrɛ naŋ kaŋɛ Mosis: “Fo kaŋ fo Ijipt, fo nyiŋi n wora emamachisheŋ nɛ
         n sa fo amo be eleŋ na kikɛ ashi ewura Fɛɛro be anishito. Ama meeŋ shin nɛ e wora
         mbe kagbene kpakpa ŋ kini fanɛ e maaŋ shin nɛ basa na e yɔ. 22 Kumo be kaman nɛ fo kaŋɛ ewura Fɛɛro fanɛ ma, Enyɛnpe Ebɔrɛ na e kaŋɛ le na: ‘Israɛlebi
         du fanɛ ma wurkoŋnyɛn nna. 23 Amoso nɛ n yɛ fo shin nɛ ma basa e yɔ n ya bunyaŋ ma na. Nɛ fo baŋ kini, kumo ere,
         meeŋ mɔ fo wurkoŋnyɛn.’ ”24 B ka bee yɔ Ijipt nseŋ ya fo kakpa ko n dese ŋklade nɛ Enyɛnpe Ebɔrɛ lar Mosis so
         ndoŋ a shin nɛ e mɔ mo. 25 Ndoŋ nna nɛ mbe eche Zipora ta kefalta jiso ko ŋ ku mo pibinyɛn be kututu nseŋ ta
         kumo be kawɔl na m beta Mosis be ayadra ŋ kaŋɛ mo le: “Kashenteŋto naniere fo ki ŋ
         kul nna, amoso fo maaŋ naŋ wu.” 26 Ŋkpal ŋklaŋ mo nɛ a daŋ lar katutuku na to so nɛ Enyɛnpe Ebɔrɛ daŋ maŋ mɔ Mosis na.27 Kede be kaman nɛ Enyɛnpe Ebɔrɛ kaŋɛ Ɛɛrɔn: “Yɔ keshishɛrsawule na ase n ya tu Mosis
         ndoŋ.” Ndoŋ nna nɛ Ɛɛrɔn yɔ n ya tu Mosis ashi Sainai be kebeegboŋ na so nseŋ ya ber
         mo to n chɔrɔ mo kashaso. 28 Ndoŋ nɛ Mosis malɛ kaŋɛ Ɛɛrɔn Enyɛnpe be mmalga nɛ e ta n shuŋi mo na kikɛ nseŋ naŋ
         kaŋɛ mo emamachisheŋ nɛ Ebɔrɛ ŋini mo fanɛ e ya wora na kikɛ be asheŋ. 29 Kumo be kaman nɛ Mosis nɛ Ɛɛrɔn yɔ Ijipt n ya shɛr Israɛlebi be benimu na kikɛ abar
         so. 30 Nɛ Ɛɛrɔn kaŋɛ bumo kusɔ nɛ Enyɛnpe Ebɔrɛ daŋ kaŋɛ Mosis na kikɛ nseŋ naŋ wora emamachisheŋ
         na basa na be anishito 31 nɛ b yirda kusɔ nɛ e kaŋɛ na. Kumo be buushi, Israɛlebi na ka nu fanɛ Enyɛnpe Ebɔrɛ
         wu kananɛ baa tɔrɔ bumo na nsaa shin nɛ e chɛ bumo to nɛ b gbir m bunyaŋ mo.

Mosis nɛ Ɛɛrɔn ka yɔ Ijipt be ewura kutɔ be asheŋ51 Ade kikɛ be kaman nɛ Mosis nɛ Ɛɛrɔn yɔ Ijipt be ewura Fɛɛro kutɔ n ya kaŋɛ mo le:
         “Enyɛnpe Ebɔrɛ nɛ e la Israɛlebi be Ebɔrɛ na yɛ: ‘Shin nɛ ma basa e yɔ n ya wora kejigboŋ
         m bunyaŋ ma ashi keshishɛrsawule na so.’ ”2 Ndoŋ nna nɛ ewura Fɛɛro bishi bumo le: “Wanɛ e la Enyɛnpe Ebɔrɛ ere nɛ k daga fanɛ
         n nu n sa mo n shin nɛ Israɛlebi e yɔ? Ma ere maŋ nyi Enyɛnpe Ebɔrɛ kama, ma alɛ maaŋ
         shin nɛ Israɛlebi na e yɔ.” 3 Ndoŋ nna nɛ Mosis nɛ Ɛɛrɔn kaŋɛ: “Israɛlebi be Ebɔrɛ na e lara mbe kumu ŋ ŋini anyi.
         Amoso sa anyi ekpa nɛ an ta nchɛ asa n nite n yɔ keshishɛrsawule na so n ya lara sarga
         ndoŋ n sa Enyɛnpe Ebɔrɛ nɛ e la anyi be Ebɔrɛ na. Nɛ mannɛ aloŋ e beeŋ shin nɛ alɔ
         ŋko kena e ba mɔ anyi.”4 Nɛ ewura Fɛɛro kaŋɛ: “Mosis nɛ Ɛɛrɔn, manɛ nna nɛ menyee sha kelara basa na ashi bumo
         be kushuŋ to? Men yige anya na nɛ b baa shuŋ bumo be kushuŋ! 5 Ŋkpal manɛ so, Israɛlebi na e shi ga a chɔ anyi, nɛ menyee sha kelara bumo ashi kushuŋ
         ere to na!”6 Kumo be kamɔnchɛ kikɛ nɛ ewura Fɛɛro kaŋɛ basa nɛ baa keni anya na so na nɛ kushuŋ
         na be bejuŋkparpoana na le: 7 “Men sa maŋ naa fin afitiri nɛ baa ta a wɔtɔ eshii to a baga a kuya ebirkesi na a
         sa basa na. Men shin nɛ bumo gbagba e baa yɔ n ya kaa fin amo. 8 Ama men shin nɛ b baa kraa kuya ebirkesi na nɛ a baa fo kananɛ b chɛr a kuya amo na.
         Men sa maŋ shin nɛ kukoŋwule gba e duga so. Ntɔl e kɔ bumo so so nɛ baa kaŋɛ le: ‘Shin
         nɛ an ya lara esarga n sa anyi be Ebɔrɛ.’ 9 Men sa bumo kushuŋ kpakpaso n ti so nɛ b baa shuŋ, saŋɛ na so b maaŋ naa nya dama
         a nu efɛ be mmalga fuloŋ ere.”10 Ndoŋ nna nɛ basa nɛ baa keni anya na so na nɛ kushuŋ na be bejuŋkparpoana yɔ n ya
         kaŋɛ Israɛlebi na le: “Ewura Fɛɛro yɛ e maaŋ naŋ sa menyi afitiri nɛ baa ta a wɔtɔ
         eshii to a kuya ebirkesi na kikɛ. 11 E yɛ men gbagba e baa yɔ n ya kaa fin amo ashi kakpa nɛ menyeeŋ nya amo, ama menyi
         alɛ e ba kraa kuya ebirkesi na nɛ a ba fo kananɛ men chɛr a kuya amo na gbagba chap.”
         12 Ndoŋ nna nɛ Israɛlebi pesaŋ to n sɔ Ijipt be kasawule so kikɛ a keni a fin afitiri
         nɛ baa ta a wɔtɔ eshii to a kuya ebirkesi na. 13 Nɛ Ijipt be basa nɛ baa keni anya na so na malɛ bɛ so a nyaŋ bumo fanɛ b kuya ebirkesi
         na nɛ a fo kananɛ a chɛr a fo saŋɛ nɛ b daa sa bumo afitiri na. 14 Ade kikɛ be kaman nɛ Ijipt be basa nɛ baa keni anya na so na wɔtɔ a bri Israɛlebi
         na be bejuŋkparpo nɛ b daa juŋkpar bumo kushuŋ na to na nsaa bishi bumo le: “Manɛ
         so nɛ menyi maa kuya ebirkesi na nɛ a bee fo kananɛ men chɛr a kuya amo saŋkama na?”15 Ŋkpal loŋ so nɛ Israɛlebi na be bejuŋkparpoana na yɔ ewura Fɛɛro kutɔ n ya fubel ŋ
         ŋini mo ŋ kaŋɛ le: “Yiramu, mannɛ nna nɛ fo wora fo anya loŋ? 16 B maŋ naa sa anyi afitiri nɛ anyee ta a wɔtɔ eshii to a kuya ebirkesi na, ama bumo
         alɛ kraa kaŋɛ fanɛ an baa kuya amo nɛ a baa fo kananɛ an chɛr a kuya amo na. Hale
         ŋkpal loŋ so a bri anyi. Mannɛ anyi alɛ e bar kuko, fo basa na gbagba e maŋ wora n
         nyalɛ.”17 Ndoŋ nna nɛ ewura Fɛɛro kaŋɛ bumo le: “Betɔlpo e la menyi kashenteŋto, amoso nɛ men
         ba kaa kaŋɛ ma fanɛ n shin nɛ men yɔ n ya lara sarga n sa men ‘Nyɛnpe Ebɔrɛ na.’ 18 Men bɛta epul ere to n ya kaa shuŋ men be ashuŋ! B maaŋ sa menyi afitiri na kuraa.
         Menyi alɛ kraa beeŋ baa kuya ebirkesi na nɛ a baa fo kananɛ men chɛr a kuya amo na.”
         19 Ndoŋ nna nɛ Israɛlebi na be bejuŋkparpoana na pin fanɛ awurfoŋ tu bumo kashenteŋto
         ŋkpal b ka kaŋɛ bumo fanɛ karechɛ kama be ebirkesi nɛ baaŋ baa kuya na maaŋ duga so
         kikɛ na so.20 B ka baŋ lar ewura Fɛɛro kutɔ nɛ b ba tu Mosis nɛ Ɛɛrɔn nɛ b yil a jo bumo. 21 Ndoŋ nna nɛ b kaŋɛ bumo le: “Enyɛnpe Ebɔrɛ gbagba wu kusɔ nɛ men wora anyi nna na.
         Mo alɛ beeŋ gberge menyi kusoe, ŋkpal men ka shin nɛ ewura Fɛɛro nɛ mbe basa nya agbo
         n wora anyi nseŋ sa bumo ekpa fanɛ b mɔ anyi na so.” 22 Ndoŋ nna nɛ Mosis naŋ lɔŋɛ m bishi Enyɛnpe Ebɔrɛ le: “Enyɛnpe Ebɔrɛ, manɛ e ba nɛ
         fo ta tɔrɔ m ba fo basa ere so le? Ama le so nɛ fo shuŋi ma nfe a? 23 Yili saŋɛ nɛ fo shuŋi ma fanɛ m ba yili fo katelamu to m malga n sa ewura Fɛɛro na
         kikɛ nɛ e baa wɔtɔ a tɔrɔ Israɛlebi ere, ama fo alɛ maŋ wora shɛŋ n chɛ fo basa to
         kuraa.”

61 Ndoŋ nna nɛ Enyɛnpe Ebɔrɛ kaŋɛ Mosis le: “Naniere bre feeŋ wu kusɔ nɛ meeŋ wora ewura
         Fɛɛro. Ŋkpal ma eleŋ nɛ ŋ kɔ na so, e beeŋ shin nɛ ma basa e yɔ. Kashenteŋ nɛ mee
         kaŋɛ fo na fanɛ meeŋ tintiŋ mo hale nɛ e ju bumo nɛ b lar mbe kasawule ere so.”Ebɔrɛ ka naŋ tre Mosis be asheŋ2 Ebɔrɛ ka kaŋɛ loŋ n loge na nɛ e naŋ kaŋɛ Mosis le: “Ma e la Enyɛnpe Ebɔrɛ na. 3 N daŋ lar men nananyɛnana Eebraham nɛ Aizek nɛ Jeekɔb so fanɛ Ebɔrɛ Elempo nna, ama
         n daa maŋ shin nɛ b pin fanɛ ma e la Enyɛnpe Ebɔrɛ na. 4 Ade kikɛ be kaman nɛ ma nɛ bumo wora kɔnɔkoŋwule be ŋkre nɛ n nase kɔnɔ n sa bumo
         fanɛ meeŋ ta Keenan be kasawule nɛ b daa wɔ kumo so fanɛ befɔ na n sa bumo. 5 Kede malɛ be buushi naniere bre n nu Israɛl be basa nɛ Ijiptebi nyaŋ n wɔtɔ a tɔrɔ
         fanɛ anya na be kushu nseŋ nyiŋi ma kɔnɔkoŋwule be ŋkre be kɔnɔ naseso na. 6 Ŋkpal loŋ so, kaŋɛ Israɛl be basa na fanɛ ŋ kaŋɛ fanɛ: ‘Ma e la Enyɛnpe Ebɔrɛ na,
         ma alɛ beeŋ lara menyi ashi kenyaya nɛ men wɔtɔ ashi Ijipt to na to. Meeŋ bɔla ma
         eleŋgboŋ na so ŋ gberge Ijiptebi kusoe nɛ b shin nɛ men nya men be amu. 7 Menyeeŋ ba kraa la ŋ gbagba be basa nɛ ma alɛ e baa la menyi be Ebɔrɛ. Saŋɛ na so
         nɛ menyeeŋ pin fanɛ ma e la Enyɛnpe Ebɔrɛ nɛ e la menyi be Ebɔrɛ nɛ e lara menyi kenyaya
         to ashi Ijiptebi be enɔ to. 8 Meeŋ yɛr menyi kasawule nɛ n nase kɔnɔ fanɛ meeŋ ta n sa Eebraham nɛ Aizek nɛ Jeekɔb
         na so. Ma, Enyɛnpe Ebɔrɛ na beeŋ ta kumo n sa menyi nɛ k baa la menyeya.’ ” 9 Mosis daŋ malga le be asheŋ kikɛ n sa Israɛlebi na ama b daa maŋ nu n sa mo ŋkpal
         awurfoŋ nɛ b daa wɔtɔ na so nɛ bumo be aba daŋ pɔ bumo. 10 Ndoŋ nna nɛ Enyɛnpe Ebɔrɛ kaŋɛ Mosis: 11 “Yɔ Ijipt be ewura Fɛɛro gbagba kutɔ n ya kaŋɛ mo fanɛ e shin nɛ Israɛlebi na e lar
         mbe kasawule so n yɔ.” 12 Nɛ Mosis kaŋɛ Enyɛnpe Ebɔrɛ: “Keni, Israɛlebi na gba e kini kenu n sa ma na nɛ nuso
         nɛ ewura Fɛɛro bre beeŋ nu n sa ma nɛ m maŋ nyi kamalga ere?” 13 Ndoŋ nna nɛ Enyɛnpe Ebɔrɛ kaŋɛ Mosis nɛ Ɛɛrɔn fanɛ b ya kaŋɛ Israɛlebi na nɛ Ijipt
         be ewura Fɛɛro, kenishipereso fanɛ e shin nɛ Israɛlebi na e lar ashi Ijipt be efuli
         so.14 Ruben nɛ e daa la Jeekɔb pibinyɛn wurkoŋ na be mbinyɛnsoana be atre e daa la Hanɔk
         nɛ Pallu nɛ Hesron nɛ Karmi. Bumo e ki Ruben be kanaŋ be mbunana na. 15 Simiɔn malɛ be mbinyɛnsoana be atre e daa la Jemuwɛl nɛ Jamin nɛ Ohad nɛ Jakin nɛ
         Zohar nɛ Shaul nɛ e daa la Keenanche pibinyɛn na. Bumo alɛ e ki Simiɔn be kanaŋ be
         mbuna na. 16 Livai be mbinyɛnsoana be atre e daa la Gɛshɔn nɛ Kohaf nɛ Merari. Livai daŋ ji nfɛ
         kalfa nɛ adesa nɛ ashunu nna pɔɛŋ nseŋ wu. 17 Gɛshɔn be mbinyɛnsobi nde: Libni nɛ Shimei. 18 Kohaf malɛ be mbinyɛnsobi be atre e daa la Amram nɛ Ishar nɛ Hebron nɛ Uziɛl. Kohaf
         daŋ ji nfɛ kalfa nɛ adesa nɛ asa nna pɔɛŋ nseŋ wu. 19 Mɛrari be mbinyɛnsobi malɛ be atre e daa la Maali nɛ Mushi. Bumo alɛ e ki Livaiebi
         be kanaŋ to be mbuna na. 20 Nɛ Amram malɛ ta Jokabed nɛ e daa la mo tuto mo sipoche na ŋ ki mbe eche nɛ mo nɛ
         mo kurge Ɛɛrɔn nɛ Mosis. Amram daŋ ji nfɛ kalfa nɛ adesa nɛ ashunu nna pɔɛŋ nseŋ wu.
         21 Ishar be mbinyɛnsobi be atre e daa la Koora nɛ Nefeg nɛ Zikri. 22 Uziɛl malɛ be mbinyɛnsobi be atre e daa la Mishaal nɛ Elzafan nɛ Sitri. 23 Nɛ Ɛɛrɔn malɛ ta Elisheba nɛ e daa la Aminadab pibiche nsaa la Nashɔn malɛ mo sipoche
         na ŋ ki mbe eche nɛ mo nɛ mo kurge Nadab nɛ Abihu nɛ Eleazar nɛ Itama. 24 Koora be mbinyɛnsobi be atre e daa la Azir nɛ Elkana nɛ Abiasaf. To, Kooraebi be kanaŋ
         be mbuna e daa la na. 25 Ndoŋ nna nɛ Ɛɛrɔn pibinyɛn Eleazar malɛ ta Putiɛl pibiche ko ŋ ki mbe eche nɛ mo nɛ
         mo kurge Finihas. To, bumo e daa la Livai be kanaŋ to be mbuna be benimu. 26 To, loŋ be Ɛɛrɔn ere gbagba nɛ Mosis e daa la basa nɛ Enyɛnpe Ebɔrɛ daŋ kaŋɛ le na:
         “Men ya lara Israɛl be basa kanaŋ kanaŋ so ashi Ijipt be kasawule so.” 27 Mosis nɛ Ɛɛrɔn ere e daŋ malga n sa Ijipt be ewura Fɛɛro fanɛ e sa Israɛl be basa
         ekpa nɛ b lar ashi Ijipt na.Enyɛnpe Ebɔrɛ ka sa Mosis nɛ Ɛɛrɔn kamalga be asheŋ28 To, kachɛ nɛ Enyɛnpe Ebɔrɛ daŋ malga n sa Mosis ashi Ijipt be kasawule so na, 29 le nɛ e kaŋɛ: “Ma e la Enyɛnpe Ebɔrɛ na. Amoso, kaŋɛ Ijipt be ewura Fɛɛro asheŋ nɛ
         ŋ kaŋɛ fo ere kikɛ.” 30 Nɛ Mosis kaŋɛ mo le: “Enyɛnpe, fo nyi ŋ ka maa tiŋ kamalga nɛ nuso nɛ meeŋ wora m
         malga nɛ Fɛɛro e nu n sa ma?”

71 Ndoŋ nna nɛ Enyɛnpe Ebɔrɛ kaŋɛ Mosis le: “Keni meeŋ shin nɛ fo yili ma katelamu to
         n yɔ ewura Fɛɛro be anishito, nɛ fo da Ɛɛrɔn malɛ e malga n sa mo fanɛ anebi. 2 Fo e naaŋ baa malga asheŋ nɛ ŋ kaŋɛ fo na kikɛ a sa Ɛɛrɔn nɛ mo alɛ e kaŋɛ Fɛɛro fanɛ
         e shin nɛ Israɛl be basa na e lar mbe kasawule so. 3 Ama meeŋ shin nɛ Fɛɛro e wora mbe kagbene kpakpa. Hale nɛ n wora etɔɔnɛsheŋ nɛ emamachisheŋ
         damta m bɛ abar so ashi Ijipt be kasawule so gba, 4 Fɛɛro kraa maaŋ nu n sa fo. Kumo be kaman meeŋ shin nɛ b wu ma eleŋ, nɛ m bar kasogberge
         kpakpaso damta Ijiptebi so pɔɛŋ nseŋ juŋkpar ma basa Israɛlebi be nnaŋana na n lar
         Ijipt be kasawule na so. 5 Saŋɛ nɛ meeŋ bar kasogberge Ijiptebi so nseŋ lara Israɛl be basa ashi bumo to na pɔɛŋ
         nɛ baaŋ pin fanɛ ma e la Enyɛnpe Ebɔrɛ na.” 6 Ndoŋ nna nɛ Mosis nɛ Ɛɛrɔn wora kananɛ Enyɛnpe baŋ ŋini bumo na gbagba chap. 7 Saŋɛ nɛ Mosis nɛ Ɛɛrɔn daŋ malga n sa ewura Fɛɛro na nɛ Mosis daa la nfɛ aduburwa
         nna nɛ Ɛɛrɔn malɛ daa la nfɛ aduburwa nɛ asa.Ɛɛrɔn be kekpabi na be asheŋ8 Le nɛ Enyɛnpe Ebɔrɛ daŋ kaŋɛ Mosis nɛ mo da Ɛɛrɔn: 9 “Nɛ ewura Fɛɛro ka baŋ kaŋɛ menyi le: ‘Men wora kemamachisheŋ ko nɛ k ŋini fanɛ kusɔ
         nɛ men kaŋɛ ere la kashenteŋ nna.’ Fo kaŋɛ Ɛɛrɔn le: ‘Ta fo kekpabi na n lɛ Fɛɛro
         be anishito, k beeŋ kilgi kuwɔ.’ ” 10 Ndoŋ nna nɛ Mosis nɛ Ɛɛrɔn yɔ ewura Fɛɛro kutɔ n ya wora kananɛ Enyɛnpe Ebɔrɛ ŋini
         bumo na. Ɛɛrɔn daŋ ta kekpabi na nna n lɛ Fɛɛro nɛ mbe benimu be anishito nɛ k kilgi
         kuwɔ. 11 Ndoŋ nna nɛ Fɛɛro malɛ tre mbe benyiashempo nɛ ŋkilgiwuraana nɛ bumo alɛ gba ba ta
         bumo be ŋkilgi n wora loŋ gbagba chap. 12 Ijipt be ŋkilgiwuraana na gba be ekama daŋ ta mbe kekpabi n wora ademansheŋ nna nseŋ
         ta amo n lɛ kasawule nɛ a kilgi awɔ. Ndoŋ nna nɛ Ɛɛrɔn be kekpabi nɛ k kilgi kuwɔ
         na bela bumo peyaana na kikɛ m min. 13 Ama ade kikɛ be kaman Fɛɛro kraŋ wora kagbene kpakpaso nna nseŋ kini kenu n sa Mosis
         nɛ Ɛɛrɔn fanɛ kananɛ Enyɛnpe Ebɔrɛ kaŋɛ na.Nchuana ka kilgi ŋklaŋ be asheŋ14 Ndoŋ nna nɛ Enyɛnpe Ebɔrɛ naŋ kaŋɛ Mosis le: “Fɛɛro be kagbene du kpakpa ga, kumo
         so nɛ e kini fanɛ e maaŋ shin nɛ basa na e yɔ na. 15 Amoso wule n yɔ Fɛɛro kutɔ kachipurso, saŋɛ nɛ e lar a yɔ Nail be lɔr to na. Ta kekpabi
         nɛ k daŋ kilgi kuwɔ na ŋ keta n ya kaa jo mo lɔrkar. 16 E kaŋ ba nɛ fo kaŋɛ mo le: ‘Enyɛnpe Ebɔrɛ, Israɛlebi be Ebɔrɛ na e shuŋi ma fo kutɔ
         fanɛ ŋ kaŋɛ fo fanɛ fo shin nɛ mbe basa e yɔ keshishɛrsawule so n ya bunyaŋ mo’, ama
         hale mbre fo maŋ naŋ nu n sa ma. 17 Amoso Enyɛnpe Ebɔrɛ na yɛ: ‘Kesheŋ nɛ mee sha kewora ere e naaŋ shin nɛ fo pin fanɛ
         ma e la Enyɛnpe Ebɔrɛ na.’ Keni, meeŋ ta kekpabi nɛ k wɔ ma enɔ to ere ŋ ŋmɛa Nail
         be nchu ere so nɛ a kilgi ŋklaŋ. 18 Meeŋ wora loŋ nɛ lɔr na to be ekɔrɔtɔ kikɛ e wu m bɛ a dufɛ nɛ Ijiptebi e nuu kumo
         to be nchu ŋ gben.” 19 Kede be kaman nɛ Enyɛnpe Ebɔrɛ kaŋɛ Mosis le: “Kaŋɛ Ɛɛrɔn le: ‘Teŋi fo kekpabi na
         n shoŋi Ijipt be nchuana fanɛ eboŋana nɛ nchu be abɔr kursoana nɛ apaana nɛ edampuana
         nɛ atirbuana kikɛ nɛ a ki ŋklaŋ.’ Ijiptebi be asɔ nɛ baa saŋ nchu a wɔtɔ kikɛ fanɛ
         mpuya nɛ eboketi nɛ echeenshigboŋ nɛ egarwa kikɛ to be nchu beeŋ ki ŋklaŋ.” 20 Ndoŋ nna nɛ Mosis nɛ Ɛɛrɔn wora kusɔ nɛ Enyɛnpe Ebɔrɛ ŋini bumo na. Ɛɛrɔn daŋ maŋ
         mbe kekpabi so ashi Fɛɛro nɛ mbe beyaasepoana na be anishito nna ŋ ŋmɛa Nail be nchu
         so nɛ nchu na kikɛ kilgi ŋklaŋ. 21 Nɛ ekɔrɔtɔ nɛ a daa wɔ Nail be lɔr na to kikɛ wu nɛ nchu na fara a dufɛ puŋ puŋ puŋ
         nɛ Ijiptebi na nuu amo ŋ gben. Ŋklaŋ e daa la kaplɛkama ashi Ijipt to. 22 Ndoŋ nna nɛ Ijipt be ŋkilgiwuraana malɛ gba ta bumo be ademansheŋ be ŋkilgi n wora
         loŋ koŋwule na nɛ Fɛɛro be kagbene naŋ ki kpakpa n ti so nɛ e kini kenu n sa Mosis
         nɛ Ɛɛrɔn fanɛ kananɛ Enyɛnpe Ebɔrɛ kaŋɛ na. 23 Kede be kaman nɛ Fɛɛro kilgi n choŋ mbe laŋ to nɛ k maŋ tir mo gba kuraa. 24 Ndoŋ nna nɛ Ijiptebi na kikɛ fara a kur a kur Nail be lɔr na be ekarso kikɛ a fin
         nchu nuuso ŋkpal b ka daa maŋ naa tiŋ a nuu lɔr na to be nchu so so.25 Enyɛnpe Ebɔrɛ ka jija nchu na be nchɛnshunu.

Epuloana ka sɔ Ijipt be efuli so na be asheŋ81 Nɛ e kaŋɛ Mosis le: “Yɔ Fɛɛro kutɔ n ya kaŋɛ mo: ‘Kusɔ nɛ Enyɛnpe Ebɔrɛ kaŋɛ e la
         fanɛ fo shin nɛ mbe basa e yɔ, saŋɛ na so baaŋ ya bunyaŋ mo.’ 2 Nɛ fo baŋ kini keshin nɛ b yɔ, meeŋ shin nɛ epulo e ba sɔ fo efuli ere kikɛ so. 3 Nail be lɔr ere kikɛ beeŋ bɔlɔ epulo nɛ b lar m ba fo laŋ to m ba luri fo ebu deseto
         to n dii n sɔ fo gedo so. A beeŋ luri fo beyaasepoana nɛ fo basa kikɛ be elaŋana to.
         Epulo beeŋ ba kaa wɔ men be bodobodo be etɔkpaana nɛ men be asɔ nɛ menyee gbiti ebodobodo
         kikɛ to. 4 Epulo na beeŋ ba kaa dii fo nɛ fo basa nɛ beyaasepo kikɛ so.” 5 Ndoŋ nna nɛ Enyɛnpe Ebɔrɛ naŋ kaŋɛ Mosis le: “Kaŋɛ Ɛɛrɔn nɛ e teŋi mbe kekpabi na
         n shoŋi mbombi nɛ nchu be abɔr kurso nɛ apa kikɛ so n shin nɛ epulo e ba Ijipt be
         kasawule so kikɛ.” 6 Ndoŋ nna nɛ Ɛɛrɔn teŋi mbe enɔ nɛ kekpabi na n shoŋi n shoŋi Ijipt be nchuana kikɛ
         so nɛ epulo na lar amo to m ba sɔ Ijipt be kasawule so kikɛ. 7 Ndoŋ nna nɛ ŋkilgiwuraana na gba ta bumo be ŋkilgi n wora bumo be ewulosheŋ, nɛ epulo
         ba Ijipt be kasawule na so. 8 Ama ade kikɛ be kaman nɛ Fɛɛro naŋ tre Mosis nɛ Ɛɛrɔn ŋ kaŋɛ bumo: “Men kule Enyɛnpe
         Ebɔrɛ nɛ e ta epulo ere ashi ma nɛ ma basa so nɛ n shin nɛ basa na e yɔ n ya lara
         esarga n sa Enyɛnpe Ebɔrɛ na.” 9 Nɛ Mosis kaŋɛ Fɛɛro le: “Kaŋɛ ma saŋɛ nɛ fee sha fanɛ ŋ kule Enyɛnpe Ebɔrɛ n sa fo
         nɛ fo beyaasepo nɛ fo basa nɛ epulo na e lar menyi be elaŋana to n ya ka wɔ Nail be
         lɔr na to nawule?” 10 Ndoŋ nna nɛ Fɛɛro kaŋɛ: “Kumo ere ba kule Ebɔrɛ n sa ma echefo.” Nɛ Mosis shuli so
         ŋ kaŋɛ mo: “To, kusɔ nɛ fo kaŋɛ ere beeŋ wora loŋ nɛ fo pin fanɛ esa kikɛ maŋ naa
         wɔtɔ a du fanɛ Enyɛnpe Ebɔrɛ nɛ e la anyi be Ebɔrɛ na. 11 To, epulo na beeŋ shile ashi fo nɛ fo beyaasepo nɛ fo basa be elaŋana kikɛ to. Nail
         be lɔr nawule to peya e naaŋ ka.” 12 Mosis nɛ Ɛɛrɔn ka lar Fɛɛro kutɔ nɛ Mosis ya kule Enyɛnpe Ebɔrɛ a laŋɛ epulo nɛ mo
         ere Ebɔrɛ daŋ bar nɛ e ba gberge Fɛɛro kusoe na be kaplɛa so. 13 Ndoŋ nna nɛ Enyɛnpe Ebɔrɛ wora kusɔ nɛ Mosis daŋ kule na nɛ epulo na kikɛ wu n wu
         ashi basa na be elaŋana to nɛ bumo be alɔnɛ so nɛ bumo be adɔana kikɛ to. 14 Nɛ Ijiptebi na bela epulo wuso na n deŋi n deŋi abar so le kululu nɛ b bɛ a dufɛ puŋ
         puŋ puŋ kasawule na so kikɛ. 15 Fɛɛro ka wu fanɛ epulo na be tɔrɔ na loge nɛ e naŋ wora mbe kagbene kpakpa nseŋ kini
         kenu n sa Mosis nɛ Ɛɛrɔn fanɛ kananɛ Enyɛnpe Ebɔrɛ kaŋɛ na.Asɔ firgisobi duŋso ko be asheŋ16 Kede be kaman nɛ Enyɛnpe Ebɔrɛ naŋ kaŋɛ Mosis: “Kaŋɛ Ɛɛrɔn fanɛ e ta mbe kekpabi na
         ŋ ŋmɛa kasawule be shishɛr so nɛ a kilgi asɔ firgisobi duŋso ko n sɔ Ijipt be kasawule
         so kikɛ.” 17 Nɛ loŋ wora. Ɛɛrɔn daŋ teŋi mbe kekpabi na nna ŋ ŋmɛa kasawule na be shishɛr so nɛ
         eshishɛr na kilgi asɔ firgiso duŋso ko m mel edimɛdi nɛ asɔbɔya kikɛ so. Ijipt be
         kasawule so be eshishɛr kikɛ daŋ kilgi asɔ firgiso duŋso na nna n sɔ Ijipt be kaplɛkama.
         18 Ndoŋ nna nɛ ŋkilgiwuraana na malɛ naŋ ta bumo be ŋkilgi n wora bumo be aworbi fanɛ
         baaŋ wora ania ŋ kilgi asɔ duŋso na be ako, ama bumo alɛ daa maŋ tiŋ n wora loŋ. Nɛ
         asɔ firgiso duŋso na baŋ mel edimɛdi nɛ asɔbɔya kikɛ nyam so. 19 Ndoŋ nna nɛ ŋkilgiwuraana kaŋɛ Fɛɛro le: “Ebɔrɛ ko be eleŋ be aworbi nde.” Ama Fɛɛro
         daŋ kraŋ wora kagbene kpakpaso nna ŋ kini kewora kasonu fanɛ kananɛ Enyɛnpe Ebɔrɛ
         kaŋɛ na.Ashushombi be tɔrɔ be asheŋ20 Nɛ Enyɛnpe Ebɔrɛ naŋ kaŋɛ Mosis: “Wule ŋ koso echefo chipurso n ya tu Fɛɛro saŋɛ nɛ
         e bee yɔ lɔr ase na ŋ kaŋɛ mo fanɛ Enyɛnpe Ebɔrɛ yɛ: ‘Shin nɛ ma basa e yɔ n ya bunyaŋ
         ma. 21 Nɛ fo baŋ maŋ shin nɛ ma basa yɔ, meeŋ shin nɛ ashushombi damta e buu fo nɛ fo beyaasepoana
         nɛ fo basa kikɛ so nseŋ luri m bɔlɔ menyi be ebuana gba to hale n ya lar elaŋ to kikɛ.
         22 Kumo be kachɛ na ashushombi na maaŋ yɔ kakpa nɛ ma basa wɔ ashi Goshen be kaba so
         na bre. Kumo be loŋ nɛ feeŋ pin fanɛ ma e la Enyɛnpe Ebɔrɛ nɛ n wɔ kasawule ere to
         na. 23 Meeŋ barga ma basa ashi fo basa to. Echefo nɛ le be kemamachisheŋ ere malɛ beeŋ wora.’
         ” 24 Ndoŋ nna nɛ Enyɛnpe Ebɔrɛ wora loŋ n shin nɛ ashushombi damta ba m ba bɔlɔ Fɛɛro be
         kowu kikɛ to nɛ beko malɛ yɔ mbe beyaasepoana be elaŋana to nɛ Ijipt be kasawule so
         kikɛ a sha kejija kasawule na kikɛ kuraa. 25 Kumo be kaman nɛ Fɛɛro shuŋi n tre Mosis nɛ Ɛɛrɔn ŋ kaŋɛ bumo le: “Men yɔ n ya lara
         sarga na n sa menyi be Ebɔrɛ ashi Ijipt be kasawule ere so nfe.” 26 Ndoŋ nna nɛ Mosis kaŋɛ: “Nɛ an wora loŋ, k maaŋ bɔla ekpa, ŋkpal manɛ so, asɔbɔya
         nɛ anyeeŋ ta n lara sarga n sa Enyɛnpe Ebɔrɛ, an be Ebɔrɛ na beeŋ baa la kusɔ nɛ Ijiptebi
         bee kishi na nna. Nɛ anyi alɛ ta asɔbɔya nɛ Ijiptebi bee kishi n lara sarga, b maaŋ
         kpa anyi ajembu m mɔ a? 27 K daga fanɛ an ta nchɛ asa n nite n yɔ keshishɛrsawule na so n ya lara sarga na n
         sa Enyɛnpe anyi be Ebɔrɛ na fanɛ kananɛ mo gbagba yili anyi na.” 28 Ade kikɛ be kaman nɛ Fɛɛro kaŋɛ: “To, n nu, meeŋ shin nɛ men yɔ keshishɛrsawule na
         so ya lara sarga n sa Enyɛnpe Ebɔrɛ nɛ e la men be Ebɔrɛ na, ama men sa maŋ yɔ kufɔ
         ga bre. Ama pɔɛŋ nɛ men yɔ men kule Ebɔrɛ nɛ ashushombi ere e yɔ ŋ ka anyi.” 29 Ndoŋ nna nɛ Mosis kaŋɛ mo le: “M baŋ lar fo kutɔ meeŋ ya kule Enyɛnpe Ebɔrɛ nɛ ashushombi
         na e lar fo nɛ fo beyaasepo nɛ fo basa so echefo kikɛ. Ama sa maŋ fule anyi nseŋ naŋ
         kini keshin nɛ basa na e yɔ.” 30 Kumo be kaman nɛ Mosis lar Fɛɛro kutɔ n ya kule Enyɛnpe Ebɔrɛ na. 31 Nɛ Enyɛnpe Ebɔrɛ nu Mosis be kekule na nseŋ shin nɛ ashushombi na shile ewura Fɛɛro
         nɛ mbe beyaasepo nɛ mbe basa kikɛ so nɛ ekoŋwule gba maŋ naŋ ka kasawule na so. 32 Ama kumo alɛ gba be kaman, ewura Fɛɛro daŋ wora kagbene kpakpaso nna ŋ kini fanɛ e
         maŋ shin nɛ basa na e yɔ.

Asɔbɔya be luwu be asheŋ91 Ade kikɛ be kaman nɛ Enyɛnpe Ebɔrɛ naŋ kaŋɛ Mosis: “Yɔ Fɛɛro kutɔ n ya kaŋɛ mo fanɛ
         Enyɛnpe Ebɔrɛ, Israɛlebi be Ebɔrɛ na yɛ: ‘Shin nɛ ma basa e yɔ, saŋɛ na so baaŋ ya
         bunyaŋ ma. 2 Fo baŋ kini keshin nɛ b yɔ nseŋ kraa kɔ bumo to, 3 meeŋ ta kulɔ lubi n lɛ men be asɔbɔya, fanɛ egbaŋɛ nɛ ekurma nɛ enyɔma nɛ ana nɛ mbolpɔ
         nɛ mboe kikɛ so. 4 Ama ma, Enyɛnpe Ebɔrɛ na beeŋ barga Israɛlebi be asɔbɔya nɛ Ijiptebi be asɔbɔya to
         nseŋ shin nɛ Israɛl be basa bre be asɔbɔya e sa maŋ wu.’ ” 5 Ade be kaman nɛ Enyɛnpe Ebɔrɛ kaŋɛ: “Echefo nɛ ma, Enyɛnpe Ebɔrɛ beeŋ wora le be kesheŋ
         ashi kasawule ere so.” 6 Kumo be ŋklade nɛ Enyɛnpe Ebɔrɛ wora loŋ be kesheŋ na fanɛ kananɛ e kaŋɛ na nɛ Ijiptebi
         be asɔbɔya kikɛ kuraa wu, ama Israɛlebi na bre be kusɔbɔya koŋwule gba daa maŋ wu.
         7 Ndoŋ nna nɛ Fɛɛro shuŋi m bishi Israɛlebi na kusɔ nɛ k wora bumo to nɛ b kaŋɛ mo fanɛ
         Israɛlebi na bre be asɔbɔya be kukoŋwule gba maŋ wu. Ama amo nɛ amo kikɛ nɛ Fɛɛro
         kraŋ wora kagbene kpakpaso ŋ kini keshin nɛ basa na e yɔ.Asɔ puŋiso be kasogberge be asheŋ8 Kede malɛ be kaman nɛ Enyɛnpe Ebɔrɛ naŋ kaŋɛ Mosis nɛ Ɛɛrɔn le: “Men jɔ nsunɔ ashi
         kakpa nɛ edɛ gboŋ chɔɔ m bɔlɔ menyi be enɔana, nseŋ shin nɛ Mosis e ta amo ŋ kpa awɔlto
         ashi ewura Fɛɛro be anishito. 9 Saŋɛ na so nsunɔ na beeŋ ki shishɛr mushimushibi n sɔ Ijipt be kasawule so kikɛ nɛ
         alɔbi e pɛ edimɛdi nɛ asɔbɔya kikɛ nyam ashi kasawule na kikɛ nyam so.” 10 Ndoŋ nna nɛ b jɔ nsunɔ na n ya yili ewura Fɛɛro be anishito nɛ Mosis ta amo ŋ kpa
         awɔlto nɛ a kilgi alɔbi m pɛ edimɛdi nɛ asɔbɔya kikɛ nyam. 11 Ŋkpal loŋ be alɔbi na ka daŋ pɛ ŋkilgiwuraana na gba so b daa maŋ naŋ tiŋ n yili Mosis
         be anishito. 12 Ama ade kikɛ gba be kaman, Enyɛnpe Ebɔrɛ kraŋ shin nɛ ewura Fɛɛro wora kagbene kpakpaso
         nseŋ kini kenu n sa Mosis nɛ Ɛɛrɔn fanɛ kananɛ Enyɛnpe Ebɔrɛ baŋ kaŋɛ na. 13 Kumo be kaman nɛ Enyɛnpe Ebɔrɛ naŋ kaŋɛ Mosis le: “Echefo kachipurdidi, fo wule ŋ
         koso n ya tu ewura Fɛɛro ŋ kaŋɛ mo fanɛ Enyɛnpe Ebɔrɛ Israɛlebi be Ebɔrɛ na yɛ: ‘Shin
         nɛ ma basa e yɔ, saŋɛ na so baaŋ ya bunyaŋ ma. 14 Nɛ mannɛ aloŋ, meeŋ shin nɛ kulɔ lubi nɛ k chɔ etɔrɔana ere kikɛ e tu fo nɛ fo beyaasepo
         nɛ fo basa kikɛ nɛ fo pin fanɛ esa kikɛ maŋ naa wɔtɔ a du fanɛ ma ashi durnya ere
         to kikɛ. 15 Kashenteŋto, nɛ n daa sha nna n dafanɛ n shin nɛ kulɔ lubi mo nɛ k daa beeŋ tiŋ m
         mur fo nɛ fo basa kikɛ ashi kasawule ere so ba menyi so n chɛr. 16 Ama ŋkpal ŋ ka bee sha fanɛ ŋ ŋini fo ma eleŋ so nɛ n shin nɛ fo kraa wɔtɔ na, saŋɛ
         na so durnya ere be esa kama beeŋ pin esa nɛ e la ma. 17 Ŋkeshin nɛ fo alɛ kraa wɔtɔ nna a ŋini ma basa fo eleŋ nsaa kini keshin nɛ b yɔ. 18 Amoso echefo, saŋɛ ere so gbagba meeŋ shin nɛ abɔrɛjembubi gbɛgbɛso be bɔrɛ e tɔr
         kasawule ere so. Loŋ be abɔrɛjembubi na beeŋ baa la asɔ nɛ b maŋ naŋ wu amo be kaduli
         ashi Ijipt kikɛ yili kachɛ nɛ k jɔŋɛ m ba fo mbre. 19 Amoso k daga fanɛ fo yili kumo fanɛ b pɛ asɔbɔya nɛ kusɔ kama nɛ men kɔ ashi ndɔ to
         kikɛ n wɔtɔ ebu to nɛ b nya kumɔlga. Nɛ mannɛ aloŋ, abɔrɛjembubi na beeŋ tɔr edimɛdi
         nɛ asɔbɔya nɛ b na a kilgi to kikɛ so nɛ b wu.’ ” 20 Ndoŋ nna nɛ Fɛɛro be beyaasepo nɛ b daŋ yirda Enyɛnpe Ebɔrɛ be kamalga na nya manaŋ
         n shin nɛ bumo be anya nɛ asɔbɔya kikɛ shile n luri ebu to. 21 Ama bekama nɛ b daŋ kplaŋ Enyɛnpe Ebɔrɛ be kamalga na so na bre daŋ shin nna nɛ bumo
         be anya nɛ asɔbɔya na a kilgi to. 22 Ndoŋ nna nɛ Enyɛnpe Ebɔrɛ kaŋɛ Mosis le: “Teŋi fo enɔ ŋ ŋini awɔlto nɛ abɔrɛjembubi
         gbɛgbɛso na e tɔr edimɛdi nɛ asɔbɔya nɛ asɔ duuso nɛ a wɔ Ijipt be kasawule so na
         kikɛ so.” 23 Mosis ka teŋi mbe kekpabi na ŋ ŋini awɔlto nɛ Enyɛnpe Ebɔrɛ shin nɛ bɔrɛ ponte ŋ gbri
         gbuŋ gbuŋ gbuŋ n nyɛkpɛ palpal nɛ abɔrɛjembubi fara a wurge kasawule waawaa. Enyɛnpe
         Ebɔrɛ daŋ shin nɛ abɔrɛjembubi be bɔrɛ na ba Ijipt be kasawule so kikɛ nna. 24 Ijipt ka fara kikɛ loŋ be abɔrɛjembubi be bɔrɛ na be kaduli maŋ naŋ ba kumo be kasawule
         so kikɛ. 25 Abɔrɛjembubi be bɔrɛ na daŋ bri Ijipt be efuli so be asɔ kama nɛ a daa wɔ kowu, edimɛdi
         nɛ asɔbɔya, nɛ asɔ duuso nɛ b duu kikɛ nna m mata kasawule nɛ a wu, nseŋ gbaŋgbaŋ
         ndibi malɛ kikɛ be afantaŋ. 26 Kakpa nɛ Israɛlebi na daa wɔ nɛ baa tre ndoŋ Goshen na nawule nɛ abɔrɛjembubi be bɔrɛgboŋ
         na daa maŋ yɔ. 27 Ndoŋ nna nɛ Fɛɛro naŋ shuŋi n tre Mosis nɛ Ɛɛrɔn m ba kaŋɛ bumo le: “Kede bre to,
         m pin fanɛ n wora kulubi. Enyɛnpe Ebɔrɛ na e kɔ akpa. Ma nɛ ma basa kikɛ wora alubi.
         28 Amoso kule Enyɛnpe Ebɔrɛ n sa anyi, ŋkpal manɛ so, bɔrɛ na be keponte nɛ abɔrɛjembubi
         na wora kebanso. Naniere bre n sa menyi ekpa fanɛ men baa yɔ. A maŋ naŋ daga fanɛ
         men baa kraa wɔ nfe.” 29 Nɛ Mosis malɛ kaŋɛ mo: “Ŋ kaŋ baŋ lar kade ere to na nɛ meeŋ maŋ ma enɔana so ŋ kule
         Enyɛnpe Ebɔrɛ nɛ e shin nɛ bɔrɛ na be keponte nɛ abɔrɛjembubi gbɛgbɛso na kikɛ e ku
         nɛ fo pin fanɛ durnya ere la Enyɛnpe Ebɔrɛ na peya nna. 30 Ama n nyi fo nɛ fo beyaasepo ka maa ŋana Enyɛnpe Ebɔrɛ na.” 31 Bɔrɛ na tiŋ n jija aboyu nɛ ayu bre, ŋkpal amo ere ka bee wora manaŋ manaŋ so. 32 Ama enyaŋkpaŋ nɛ adurbi bre be kekama daa maŋ jija, ŋkpal amo ere ka maa wule a wora
         so. 33 Ade be kaman nɛ Mosis nɛ Ɛɛrɔn lar ewura Fɛɛro kutɔ nɛ kade na to nɛ Mosis maŋ mbe
         enɔana so ŋ kule Enyɛnpe Ebɔrɛ nɛ bɔrɛ na be keponte na nɛ abɔrɛjembubi gbɛgbɛso na
         kikɛ nɛ bɔrɛchu nɛ k daa chulgi kasawule na so na kikɛ ku kuraa. 34 Ama Fɛɛro ka wu fanɛ bɔrɛchu na nɛ abɔrɛjembubi gbɛgbɛso na nɛ bɔrɛ be keponte na
         kikɛ yige nɛ mo nɛ mbe beyaasepo naaŋ wora ŋgbene kpakpaso. 35 Ndoŋ nna nɛ ewura Fɛɛro naŋ kini keshin nɛ Israɛl be basa na e yɔ fanɛ kananɛ Enyɛnpe
         Ebɔrɛ daŋ kaŋɛ fanɛ e beeŋ shin nɛ e wora na.

Elotɔr be asheŋ101 Kede be kaman nɛ Enyɛnpe Ebɔrɛ naŋ kaŋɛ Mosis le: “Naŋ yɔ ewura Fɛɛro kutɔ n ya shin
         nɛ mo nɛ mbe beyaasepo kikɛ be ŋgbene e ki kpakpa, saŋɛ na so meeŋ wora ma emamachisheŋ
         ere nɛ b wu amo. 2 Kumo be loŋ beeŋ shin nɛ menyi alɛ gba e kaŋɛ men be mbia nɛ men nanabiana kananɛ
         n daŋ wora emamachisheŋ ashi Ijiptebi be anishito, saŋɛ na so menyi kikɛ beeŋ pin
         fanɛ ma e la Enyɛnpe Ebɔrɛ na.” 3 Ndoŋ nna nɛ Mosis nɛ Ɛɛrɔn naŋ yɔ Fɛɛro kutɔ n ya kaŋɛ mo fanɛ Enyɛnpe Ebɔrɛ, Israɛlebi
         be Ebɔrɛ na yɛ: “Shin nɛ ma basa e yɔ, saŋɛ na so, baaŋ ya bunyaŋ ma. 4 Nɛ fo baŋ kini keshin nɛ ma basa yɔ, meeŋ shin nɛ elotɔr e ba fo efuli ere so echefo.
         5 Baaŋ ba mel kasawule so kikɛ nna gbi nɛ esa kama maŋ naŋ tiŋ n wu kasawule gbagba
         kenishiso. Baaŋ ji kusɔ kama nɛ abɔrɛjembubi na jija ŋ ka na kikɛ nyam n ta kedibi
         kama nɛ k wɔ men be adɔana to n ti so. 6 Baaŋ luri m bɔlɔ fo nɛ fo beyaasepo nɛ Ijiptebi kikɛ be elaŋana to. K beeŋ baa la
         kusɔ nɛ men tutoana na ŋko men nanaana gba maŋ naŋ wu ŋ ku so, yili saŋɛ nɛ b ba kasawule
         ere so kikɛ m ba fo nɛ mbre.” Kumo be kaman nɛ Mosis nɛ Ɛɛrɔn lar ewura Fɛɛro kutɔ.
         7 Ndoŋ nna nɛ ewura Fɛɛro be beyaasepo na kaŋɛ mo le: “Shin nɛ basa na e yɔ n ya bunyaŋ
         Enyɛnpe Ebɔrɛ, bumo be Ebɔrɛ na, ŋkpal manɛ so, fo maŋ nyi fanɛ Ijipt bee mur nna
         ere a?” 8 Kumo be kaman nɛ b naŋ ya bar Mosis nɛ Ɛɛrɔn ewura Fɛɛro kutɔ nɛ e kaŋɛ bumo: “Menyeeŋ
         tiŋ n ya bunyaŋ Enyɛnpe Ebɔrɛ, men be Ebɔrɛ na. Ama menyi to be bumo bre nɛ fee sha
         fanɛ b yɔ ere?” 9 Nɛ Mosis kaŋɛ mo: “Anyi nɛ anyi be mbia nɛ anyi be mbolpɔ kikɛ e naa yɔ, ŋkpal manɛ
         so, anyee sha keya wora kejigboŋ nna n sa Enyɛnpe Ebɔrɛ na.” 10 Ndoŋ nna nɛ ewura Fɛɛro kaŋɛ bumo: “Enyɛnpe Ebɔrɛ na e nɛfa menyi, ama men sa maŋ
         keta men be beche nɛ mbia bre n yɔ! Kashenteŋto, nɛ men wora loŋ kumo ere, nfɛra lubi
         ko e wɔ menyi to na. 11 Amoso, shin nɛ menyi to be benyɛn na nawule e yɔ n ya bunyaŋ Enyɛnpe Ebɔrɛ na, ŋkpal
         manɛ so, aloŋ nɛ men chɛr a kule ma fanɛ n wora gba.” Kumo be kaman nɛ b ju Mosis
         nɛ Ɛɛrɔn ashi ewura Fɛɛro kutɔ. 12 Ndoŋ nna nɛ Enyɛnpe Ebɔrɛ kaŋɛ Mosis: “Teŋi fo enɔ n shoŋi Ijipt be kasawule so nɛ
         elotɔr e ba ji asɔ kama nɛ abɔrɛjembubi na jija ŋ ka na nɛ a wɔ ndɔana to nɛ kasawule
         na kikɛ so na.” 13 Ndoŋ nna nɛ Mosis teŋi mbe kekpabi na ŋ ŋini Ijipt be kasawule so nɛ Enyɛnpe Ebɔrɛ
         shin nɛ afugboŋ ko shi kebɔrɛfito m ba kasawule na so. Afu na daŋ yili kamɔnchɛ kachipurso
         nna m ber loŋ nɛ kanyɛ ya biri nɛ k naŋ ŋmɛa so loŋ nɛ kare naŋ ya chɛ. Kare ka ya
         kaa chɛ nɛ elotɔr ba. 14 Ndoŋ nna nɛ elotɔr na ba sensaŋ Ijipt be kasawule kikɛ to nseŋ buu efuli na so kikɛ.
         Bumo be keshi nɛ kulubi be kaduli maŋ naŋ ba kasawule so kikɛ. Bumo alɛ maaŋ naŋ ba
         kasawule so loŋ kikɛ. 15 B daŋ mel kasawule na kikɛ so nna m biri le gbitigbiti kaplɛkama, nɛ esa maaŋ naŋ
         tiŋ n wu kasawule gbagba ama bumo nawule. Elotɔr na malɛ daŋ ji asɔ kama nɛ abɔrɛjembubi
         na daŋ jija ŋ ka na kikɛ nna m mur. Kusɔ kama nɛ k daŋ kɔr a yil ndɔana to, nɛ ndibi
         sɔrso kikɛ be asɔrso daa maŋ naŋ ka Ijipt be kasawule na so. Kusɔ kama nɛ k daa la
         kedibi ŋko kusɔ duuso daa maŋ naa kɔ afantaŋ kumo so kuraa. 16 Ndoŋ nna nɛ Fɛɛro shuŋi n tre Mosis nɛ Ɛɛrɔn manaŋ nseŋ kaŋɛ bumo le: “N wora kulubi
         ŋ gbiti Enyɛnpe, men be Ebɔrɛ na nseŋ wora ŋ gbiti menyi alɛ gba. 17 Amoso men ta ma alubi nɛ n wora na m paŋ ma nseŋ kule Enyɛnpe, men be Ebɔrɛ na nɛ
         e lara le be aleblawu lubi ere ma so.” 18 Ndoŋ nna nɛ Mosis lar Fɛɛro kutɔ n ya kule Enyɛnpe Ebɔrɛ na. 19 Kede be kaman nɛ Enyɛnpe Ebɔrɛ shin nɛ epeŋitɔrkpa be afugboŋ ko malɛ kilgi m ber
         m ba eleŋso m ba gbare elotɔr na kikɛ nyam n ya wɔtɔ teku peper na to nɛ ekoŋwule
         gba daa maŋ naŋ ka ashi Ijipt be efuli na kikɛ so. 20 Ama ade kikɛ be kaman nɛ Enyɛnpe Ebɔrɛ naŋ shin nɛ Fɛɛro be kagbene naŋ ki kpakpa
         nɛ e naŋ kini keshin nɛ Israɛlebi na e yɔ.Tentembiri be tɔrɔ be asheŋ21 Kumo be kaman nɛ Enyɛnpe Ebɔrɛ naŋ kaŋɛ Mosis le: “Teŋi fo enɔ ŋ ŋini awɔlto nɛ ketentembiri
         e ba buu Ijipt be kasawule so kikɛ, k beeŋ baa la ketentembirigboŋ nna nɛ k beeŋ ba
         du mina kashenteŋto.” 22 Ndoŋ nna nɛ Mosis maŋ mbe enɔ so ŋ ŋini awɔlto nɛ ketentembirigboŋ le plɔ ba Ijipt
         be efuli so kikɛ nchɛnsa. 23 Basa daa maŋ naa wu abar kumo be saŋɛ. Ekama malɛ daa maŋ yɔ kaplɛkama nchɛ asa na
         to. Ama amo be saŋɛ na kikɛ so nɛ kefulto wɔ kakpa nɛ Israɛlebi na bre daa wɔ na.
         24 Ndoŋ nna nɛ Fɛɛro naŋ tre Mosis ŋ kaŋɛ mo: “Men baa yɔ n ya bunyaŋ Enyɛnpe Ebɔrɛ na.
         Men be beche nɛ mbia gba beeŋ tiŋ a yɔ, ama menyi be asɔbɔya bre beeŋ shir nfe.” 25 Nɛ Mosis kaŋɛ ewura Fɛɛro le: “K daga fanɛ an baa kɔ asɔbɔya nɛ anyeeŋ ya mɔ n chɔɔ
         n lara esarga n sa Enyɛnpe Ebɔrɛ, anyi be Ebɔrɛ na. 26 Amoso, k daga fanɛ anyi be asɔbɔya kikɛ gba ka yɔ. Amo be kekama maaŋ shir nfe. K
         daga fanɛ an ya ta asɔbɔya na be beko m bunyaŋ Enyɛnpe anyi be Ebɔrɛ na. Anyi alɛ
         baa maŋ fo ndoŋ, anyi maaŋ tiŋ m pin asɔbɔya nɛ anyeeŋ ya ta m bunyaŋ mo.” 27 Ama Enyɛnpe Ebɔrɛ daŋ shin nɛ Fɛɛro naŋ wora kagbene kpakpaso ŋ kini keshin nɛ b yɔ.
         28 Ndoŋ nna nɛ ewura Fɛɛro kaŋɛ Mosis le: “Foe ma anishito nfe naniere. Fo alɛ e sa maŋ
         kaŋ naŋ shin nɛ n wu fo kenishiso kikɛ. Kachɛ kama so nɛ n naŋ wu fo ma anishito,
         feeŋ wu.” 29 Ndoŋ nna nɛ Mosis kaŋɛ mo: “To, k nyalɛ. Fo ka baŋ kaŋɛ le ere, m maaŋ naŋ ba fo anishito
         kikɛ.”

Ewurkoŋ be luwu be asheŋ111 Ade kikɛ be kaman nɛ Enyɛnpe Ebɔrɛ kaŋɛ Mosis le: “Ŋ kraa beeŋ bar aleblawu koŋwule
         ewura Fɛɛro nɛ Ijiptebi so. Kumo ere be kaman e beeŋ shin nɛ men yɔ. E beeŋ ju menyi
         gba kuraa n lar mbe efuli so. 2 Amoso naniere ya malga n sa Israɛl be beche nɛ benyɛn fanɛ b kule ŋ kule bumo be bechenashapoana
         shuwa nɛ gbiti be abitasɔ.” 3 Ndoŋ nna nɛ Enyɛnpe Ebɔrɛ shin nɛ Ijiptebi na be ŋgbene pɛ Israɛlebi na ga nɛ ewura
         Fɛɛro be beyaasepo gba nɛ Ijipt be basa kikɛ fara a keni Mosis a bɔlɔ kenishi.4 Kumo be kaman nɛ Mosis kaŋɛ ewura Fɛɛro le: “Enyɛnpe Ebɔrɛ kaŋɛ fanɛ ta a ba kiidiso
         e beeŋ nite Ijipt kikɛ to. 5 Kaplɛkama malɛ nɛ e yɔ be ewurkoŋ nyɛnso beeŋ wu. Yili ewura Fɛɛro n ya fo kenyache
         nɛ e bee kɔr ayu be ewurkoŋ nyɛnso beeŋ wu, nɛ asɔbɔya na gba peya e wu. 6 Ijipt be kaba so kikɛ nyam, basa beeŋ baa boŋ to a shu. B maŋ naŋ shu loŋ be kushu
         ashi Ijipt be kasawule so kikɛ, bumo alɛ maaŋ naŋ shu loŋ be kushu kikɛ. 7 Ama kakpa nɛ Israɛlebi na bre wɔ, basa maaŋ shu, hale jɔnɔ gba maaŋ gbu. Saŋɛ na so
         menyi, Ijiptebi beeŋ pin fanɛ Israɛlebi na kɔr menyi to ashi ma, Enyɛnpe Ebɔrɛ na
         kutɔ. 8 Ade kikɛ be kaman fo beyaasepo ere kikɛ beeŋ ba ma kutɔ m ba gbir ma anishito ŋ kule
         ma ŋ kaŋɛ le: ‘Fo nɛ basa nɛ baa bɛ fo so na kikɛ, e baa yɔ.’ Kumo be kaman nɛ an
         lar.” Mosis ka malga le n loge nɛ e nya agbo ga nseŋ lar ewura Fɛɛro kutɔ. 9 Ama Enyɛnpe Ebɔrɛ teŋ kaŋɛ Mosis fanɛ ewura Fɛɛro maaŋ nu n sa mo, saŋɛ na so, mo
         ere Ebɔrɛ be emamachisheŋ beeŋ wora keshi Ijipt to. 10 Kashenteŋ nɛ Mosis nɛ Ɛɛrɔn daŋ wora emamachisheŋ damta ere kikɛ ewura Fɛɛro be anishito,
         ama Enyɛnpe Ebɔrɛ daŋ shin nna nɛ Fɛɛro wora kagbene kpakpaso ŋ kini keshin nɛ Israɛl
         be basa na e lar mbe efuli so.

Kebansonchoŋ be asheŋ121 Ade kikɛ be kaman nɛ Enyɛnpe Ebɔrɛ kaŋɛ Mosis nɛ Ɛɛrɔn le ashi Ijipt be efuli so:
         2 “Yili kabre a yɔ kufɔl ere e naaŋ baa la kafɛ to be kufɔl juŋkparso n sa menyi Israɛlebi.
         3 Amoso kaŋɛ Israɛl be basa na kikɛ le be kesheŋ ere fanɛ kufɔl ere be kachɛ kudusopo,
         kowurnyɛn kama e lara kpakpafɔlbi ŋko kaboelotebi n sa mbe kanaŋ nɛ b mɔ n ji. A daga
         fanɛ laŋ kama to ebi e nya kusɔbɔya koŋwule. 4 Laŋ kama to ebi nɛ b maŋ shi nɛ b tiŋ n we kusɔbɔya lelemu n loge, e shin nɛ laŋ nɛ
         k mata bumo na to ebi e ti bumo so n we bumo be kusɔbɔya na. Ama a daga fanɛ b pin
         kananɛ laŋ na to ebi sa nɛ kananɛ ekama beeŋ tiŋ n we pɔɛŋ nseŋ wora loŋ. 5 Laŋ kama to be kusɔbɔya e baa la kusɔbɔyanyɛnso nɛ k ji kafɛ koŋwule nsaa maa kɔ ndulgi
         kikɛ. Baaŋ tiŋ n lara kumo ashi mbolpɔ to ŋko mboe to. 6 Men lara loŋ be asɔbɔya na n yili hale n ya fo kufɔl ere be kachɛ kuduanasopo na be
         kaaseso. Saŋɛ nɛ kaboŋ bee biri to na nɛ men mɔ amo. 7 Kumo be kaman nɛ men ta amo be ŋklaŋ na be ako ŋ gbiti ŋ gbiti men be ebuana nɛ menyeeŋ
         chena to n we n we eblaŋ na be akuloŋ be mbuna be akel to nɛ amo be awɔlto. 8 K daga fanɛ b tɔ eblaŋ na edɛ to nna nseŋ ta amo nɛ bodobodo nɛ a maŋ kɔ yiisi nɛ
         epofantaŋ kekra n wea abar to n we. 9 Men saŋ maŋ kaŋ we eblaŋ na abumbuŋ ŋko n ta nchu n daŋɛ amo. Men tɔ amo nɛ amo be
         amu nɛ ayawɔrta nɛ apuntosɔ kikɛ edɛ to. 10 Men sa maŋ kaŋ shin nɛ kare e chɛ eblaŋ na be kekama so. Men chɔɔ ekama nɛ meeŋ we
         ŋ ka. 11 Kusɔ nɛ menyeeŋ wora nde: Men ta men be asɔbuusoana m buu nseŋ kre to kpakpa n ta
         men be asɛbtaana n wɔtɔ, nseŋ ta men be akpabi malɛ ŋ keta. Men we eblaŋ na malɛ manaŋ
         manaŋ, ŋkpal manɛ so, k la kebansonchoŋ be kejigboŋ nɛ k bee maŋkura ma, Enyɛnpe Ebɔrɛ
         na nna. 12 Kumo be kanyɛ na meeŋ ba Ijipt be efuli so m ba mɔ ewurkoŋnyɛn kikɛ, meeŋ mɔ edimɛdi
         nɛ asɔbɔya kikɛ peya. Ma alɛ beeŋ gberge Ijipt be efuli so be agbirana kikɛ kusoe.
         Ma e la Enyɛnpe Ebɔrɛ na. 13 Ŋklaŋ nɛ menyeeŋ ta ŋ gbiti men be nwu nɛ men wɔtɔ ere be mbuna na beeŋ baa la ndulgi
         nna n sa menyi ere. Saŋɛ na so nɛ m baŋ ta luwu be aleblawu lubi a ba Ijiptebi so
         saŋ wu ŋklaŋ na, meeŋ baŋ menyi so n choŋ nɛ shɛŋ maaŋ wora menyi.”Bodobodo nɛ k maŋ kɔ yiisi na be kejigboŋ be asheŋ14 “A daga fanɛ menyi nɛ men be kaman to ebi kikɛ e baa wora kejigboŋ kafɛ kikɛ a nyiŋi
         kusɔ nɛ ma, Enyɛnpe Ebɔrɛ wora n sa menyi ere. Men shin nɛ k ki mbra n sa menyi mbaanaayɔ.
         15 Yili loŋ be kachɛ na n ya fo bɔkwe men be ekama e sa maŋ kaŋ ji bodobodo nɛ b ta yiisi
         n wora. Bɔkwe na to be kachɛ sososo na ekama e lara yiisi kikɛ ashi mbe laŋ to. Esa
         kama nɛ e baŋ ji bodobodo nɛ b ta yiisi n wora nchɛnshunu na to, meeŋ lara mo ashi
         ma basa to. 16 Men ta kachɛ sososo na nɛ kachɛ shunusopo na n shɛr n shuŋ Ebɔrɛ. Loŋ be nchɛ na,
         ekama e sa maŋ kaŋ shuŋ kushuŋ kikɛ, ama menyeeŋ tiŋ n daŋɛ ajibi bre kanaŋkamaso
         nɛ ekama beeŋ tiŋ n ji. 17 Men baa wora bodobodo nɛ a maŋ kɔ yiisi na be kejigboŋ saŋkikɛ, ŋkpal manɛ so, kumo
         be kachɛ na nɛ n lara menyi be kanaŋ ashi Ijipt be kasawule so. Amoso, a daga fanɛ
         menyi be kaman to ebi kikɛ e baa nyiŋi loŋ be kachɛ ere nɛ k baa la fanɛ mbra n sa
         bumo mbaanaayɔ. 18 Kufɔl juŋkparso na be kachɛ kuduanasopo be kaaseso nɛ menyeeŋ fara a ji bodobodo nɛ
         k maŋ kɔ yiisi na hale n ya fo kumo be nchɛ adunyɔ nɛ kakosopo be kaaseso. 19 Ŋkpal loŋ so kumo be nchɛnshunu na bre to k maŋ daga menyi be ekama kaa kɔ yiisi ashi
         mbe laŋ to kikɛ. Ekama, kadetobia ŋko efɔ, nɛ e baŋ ji ajibi kama nɛ a kɔ yiisi, meeŋ
         lara mo ashi Israɛl be basa to. 20 Amoso men be ekama e sa maŋ kaŋ ji kusɔ kama nɛ k kɔ yiisi nchɛnshunu na to.”Kebansonchoŋ be asheŋ21 Mmalga ere kikɛ be kaman nɛ Mosis tre Israɛlebi na be bejuŋkparpo kikɛ m ba shɛr ŋ
         kaŋɛ bumo le: “Menyi be ekama e yɔ epul ere to n lara kubolpɔ ŋko kaboe fɔlbi nɛ mo
         nɛ mbe kanaŋ beeŋ mɔ n wora kebansonchoŋ be kejigboŋ na. 22 Men ta echeenshi n suse n suse ŋklaŋ na nseŋ ta keche n nyɔ amo to ŋ gbiti ŋ gbiti
         menyi be mbuna be akel to nɛ esoso kikɛ. Kumo be kaman ekama e sa maŋ kaŋ naŋ lar
         kowu kikɛ hale nɛ kare e ya chɛ kachipurso. 23 Saŋɛ na so Enyɛnpe Ebɔrɛ na baŋ luri Ijipt to nɛ e mɔ ewurkoŋnyɛn nseŋ wu ŋklaŋ ka
         gbiti menyi be akuloŋ be esoso nɛ akel to, e beeŋ baŋ amo so n choŋ nɛ emɔpo na maaŋ
         luri menyi be elaŋ to m mɔ menyi be ewurkoŋnyɛn. 24 Men ta le be kesheŋ ere ŋ ki mbra n sa menyi be amu nɛ menyi be kaman to ebi kikɛ
         mbaanaayɔ. 25 Men kaŋ yɔ kasawule mo nɛ Enyɛnpe Ebɔrɛ nase kɔnɔ fanɛ e beeŋ sa menyi na gba so,
         men baa kraa nyiŋi a wora le be kesheŋ ere. 26 Nɛ men be mbia kaŋ bishi menyi fanɛ: ‘Le be kesheŋ ere be kifito bre e la nuso?’ 27 Men kaŋɛ bumo fanɛ: ‘K la Enyɛnpe Ebɔrɛ be kebansonchoŋ be sarga nna. E daŋ baŋ anyi
         Israɛlebi be nwu so nna ashi Ijipt be efuli so nseŋ ya mɔ Ijiptebi be ewurkoŋnyɛnana,
         ama shɛŋ daa maŋ wora anyi ere be basa.’ ” Ndoŋ nna nɛ Israɛlebi gbir m bunyaŋ Enyɛnpe
         Ebɔrɛ na. 28 Kumo be kaman nɛ Israɛlebi na yɔ n ya wora asɔ nɛ Enyɛnpe Ebɔrɛ daŋ kaŋɛ Mosis nɛ
         Ɛɛrɔn na kikɛ chap.Ewurkoŋ be luwu be asheŋ29 Kumo be kamɔnchɛ kiidiso nɛ Enyɛnpe Ebɔrɛ luri Ijipt to m mɔ ewurkoŋnyɛn kikɛ ashi
         Ijipt be kasawule so. Yili Fɛɛro n ya fo esa nɛ e wɔ kabuti to be wurkoŋ nyɛnso nɛ
         asɔbɔya kikɛ peya nɛ e daŋ mɔ. 30 Kumo be kanyɛ na nɛ ewura Fɛɛro nɛ mbe beyaasepo nɛ Ijipt be basa kikɛ koso a boŋ
         to a shu awɔrso kaplɛkama, ŋkpal manɛ so, laŋ kama daa maŋ wɔ Ijipt to nɛ esa maŋ
         wu kumo to.Israɛlebi ka lar Ijipt to be asheŋ31 Epul na to nɛ Fɛɛro shuŋi n tre Mosis nɛ Ɛɛrɔn kanyɛso na kikɛ nseŋ kaŋɛ bumo: “Men
         bela n lar ma efuli so, menyi nɛ Israɛlebi nɛ b wɔ nfe na kikɛ. Men baa yɔ n ya bunyaŋ
         Enyɛnpe Ebɔrɛ na fanɛ kananɛ men kule ma na. 32 Men ta men be mbolpɔ nɛ mboe nɛ ana kikɛ a yɔ fanɛ kananɛ men kule na, ama men kaŋ
         yɔ, men kule Ebɔrɛ be nɛfa n sa ma ere gba!” 33 Kede be kaman Ijiptebi na daŋ fuge Israɛlebi na be aya ase kenishipereso nna fanɛ
         b lar bumo be kasawule so manaŋ. B yɛ: “Nɛ mannɛ aloŋ, anyi Ijiptebi kikɛ beeŋ wu
         n loge.” 34 Ndoŋ nna nɛ Israɛlebi na ta bodobodo nɛ a maŋ kɔ yiisi na be kubuu nɛ b gbiti m bɔlɔ
         bumo be ntishaŋana nɛ b kɔ a wora bodobodo na nseŋ ta ewajɛ ŋ kre amo so n ta amo
         n deŋi bumo be abatimuana so m pɛ ekpa. 35 Kusɔ kama nɛ Mosis daŋ kaŋɛ Israɛlebi na, bumo alɛ wora. B daŋ kule ŋ kule Ijiptebi
         na shuwa nɛ gbiti be abitasɔ nɛ asɔbuuso nna. 36 Enyɛnpe Ebɔrɛ daŋ shin nɛ Israɛlebi na be asheŋ bɔlɔ Ijiptebi na kenishi nna nɛ b
         sa bumo kusɔ kama nɛ b daŋ kule bumo kikɛ. Loŋ be ekpa na so nɛ Israɛlebi na daŋ bɔla
         n sulɔ Ijiptebi na be asɔ damta n yɔ. 37 Israɛlebi na daŋ ta ayaso nna n yili Rameses n ya fo Sukɔf. B daa sa fanɛ benyɛn ŋgboŋ
         alfa ashe nna. B daa maŋ karga beche nɛ mbia bre n ti so. 38 Basa pɔtɛ damta gba daŋ ti bumo so n yɔ. B daŋ keta asɔbɔya fanɛ mbolpɔ nɛ mboe nɛ
         ana kikɛ n ti so n yɔ. 39 Ndoŋ nna nɛ b ta bodobodo nɛ a maŋ kɔ yiisi be kubuu nɛ b gbiti n shi Ijipt na n wora
         bodobodo. Ŋkpal b ka daŋ ju bumo fanɛ b lar Ijipt to manaŋ na so, b daa maŋ naŋ nya
         saŋɛ nɛ b wɔtɔ amo yiisi ŋko n naŋ wora ajibi kama n ti so. 40 Nfɛ alfa ana nɛ adesa nɛ Israɛlebi na daŋ ji ashi Ijipt to. 41 Nfɛ alfa ana nɛ adesa na be kachɛ lalalogesopo gbagba nɛ Enyɛnpe Ebɔrɛ be basa kikɛ
         lar Ijipt be kasawule so. 42 Loŋ be kanyɛ na Enyɛnpe Ebɔrɛ be anishi daŋ baa yuu Israɛlebi na so nna nɛ b lar Ijipt
         to. Amoso kafɛ kama nɛ loŋ be kanyɛ baŋ fo, Israɛlebi nɛ bumo be kaman to ebi kikɛ
         bee gal edi nna a chena kanyiŋiso a bunyaŋ Enyɛnpe Ebɔrɛ na a klade.Kebansonchoŋ be kejigboŋ be mbraana be asheŋ43 Kamalga ere be kaman nɛ Enyɛnpe Ebɔrɛ kaŋɛ Mosis nɛ Ɛɛrɔn le: “Kebansonchoŋ be kejigboŋ
         na be mbraana nde: K maŋ daga efɔ kikɛ ka ji kumo. 44 Ama kenya kikɛ nɛ men tɔ nseŋ ku mo kututu bre beeŋ tiŋ n ji kumo. 45 Esa kama malɛ gba nɛ e ba kaa wɔ menyi to nɛ e wora nchɛnnyɔ ŋko men be paawura kikɛ
         maŋ daga e ka ji kumo be kejibi na. 46 Kumo alɛ daga fanɛ men baa shɛr laŋ kama to nɛ b wora ajibi na nna a ji amo. K maŋ
         daga fanɛ esa kama e ta ajibi na n lar laŋ na to. Menyi alɛ e sa maŋ kaŋ bure asɔbɔya
         nɛ men ta n wora kebansonchoŋ be ajibi na be awibi to. 47 Israɛlebi kikɛ daga fanɛ b baa ji le be kejigboŋ ere nna. 48 Efɔ kama nɛ e ba tu menyi n chena nsaa sha fanɛ e ti menyi so n ji kumo m maŋkura
         Enyɛnpe na, k daga fanɛ mbe laŋ to be benyɛn kikɛ e ku atutu. Kumo be kaman pɔɛŋ nɛ
         loŋ be efɔ na e tiŋ n tu menyi n wora kejigboŋ na be aworbi fanɛ Israɛl be kadetobia,
         a daga fanɛ e ku kututu. 49 Le be mbra ere malɛ beeŋ baa la mbra koŋwule nna n yili n sa bekama nɛ b la Israɛl
         be ndetobia nɛ bumo nɛ b la befɔ nseŋ ba chena menyi to kikɛ.” 50 Ndoŋ nna nɛ Israɛlebi na kikɛ wora kasonu nseŋ wora asɔ nɛ Enyɛnpe Ebɔrɛ yili n sa
         Mosis nɛ Ɛɛrɔn na kikɛ. 51 Kumo be kamɔnchɛ malɛ kikɛ nɛ Enyɛnpe Ebɔrɛ lara Israɛl be basa kanaŋ kanaŋ so nɛ
         mbuna mbuna so ashi Ijipt to.

Ewurkoŋnyɛn be kebaata a bɔɔ Ebɔrɛ enɔ be asheŋ131 Ade kikɛ be kaman nɛ Enyɛnpe Ebɔrɛ kaŋɛ Mosis le: 2 “Lara wurkoŋnyɛn kikɛ ashi Israɛlebi ere to nɛ e baa du cheembi a la meya. Dimɛdi
         ŋko kusɔbɔya be wurkoŋnyɛn, la meya nna.” 3 Nɛ Mosis kaŋɛ basa na le: “Men baa nyiŋi kachɛ nɛ men lar Ijipt to ere. Ndoŋ nɛ men
         daa wɔ kenyaya to nɛ Enyɛnpe Ebɔrɛ ŋini eleŋ nseŋ lara menyi ashi ndoŋ na. Menyi alɛ
         e sa maŋ kaŋ ji kusɔ kama nɛ k kɔ yiisi loŋ be kachɛ na malɛ. 4 Kabre ‘Abib’ be kufɔl to nɛ menyee lar nfe na. 5 Enyɛnpe Ebɔrɛ kaŋ baŋ yɛr menyi basa nɛ baa tre Keenanebi nɛ Hitebi nɛ Amɔriebi nɛ
         Hivebi nɛ Jebusiebi be kasawule nɛ e nase kumo be kɔnɔ n sa men nananyɛnana fanɛ e
         beeŋ ta n sa menyi na so, men baa kraa wora le be kesheŋ ere kufɔl ere to. 6 Menyeeŋ ji bodobodo nɛ a maŋ kɔ yiisi bɔkwe na nseŋ wora kejigboŋ kumo be kachɛ shunusopo
         na n nyiŋi kananɛ Enyɛnpe Ebɔrɛ na lara menyi ashi Ijipt be efuli so. 7 Men ji bodobodo nɛ a maŋ kɔ yiisi na nchɛnshunu. K maŋ daga b ka wu yiisi ŋko ajibi
         kama nɛ a kɔ yiisi gba menyi be elaŋ to. 8 Kachɛ shunusopo na nɛ ekama e kaŋɛ mbe mbia fanɛ e bee wora le be kesheŋ ere nna a
         nyiŋi kusɔ nɛ Enyɛnpe Ebɔrɛ wora n sa mo, saŋɛ nɛ e lar Ijipt to na. 9 Kesheŋ ere beeŋ baa la kanyiŋi nna nsaa du fanɛ b ka kre mbra na m mata menyi be enɔana
         so ŋko menyi be nsɔto nɛ men baa ŋini beko kumo be asheŋ. Saŋɛ na so, k beeŋ baa nyiŋi
         menyi kananɛ Enyɛnpe Ebɔrɛ be mbra na bɔlɔ menyi to kpal manɛ so, Enyɛnpe Ebɔrɛ ta
         mbe eleŋgboŋ nna n lara menyi ashi Ijipt be kasawule so. 10 Kumo so, kafɛ kikɛ saŋɛ ere so, men baa nyiŋi a wora le be kejigboŋ ere.Ewurkoŋnyɛn be asheŋ11 Ama saŋkama nɛ Enyɛnpe Ebɔrɛ kaŋ yɛr menyi Keenanebi be kasawule na so fanɛ kananɛ
         e nase kɔnɔ n sa menyi nɛ men tutoana fanɛ e beeŋ ta kumo n sa menyi na, 12 men ta men be ewurkoŋnyɛn nɛ men be asɔbɔya be bibinyɛn nɛ baaŋ fara ŋ kurge ashi
         ndoŋ na kikɛ n sa ma, Enyɛnpe Ebɔrɛ na. 13 Ama men ta kubolpɔ fɔlbi n chɛr kurma bre pibinyɛn juŋkparso. Nɛ fanɛ men maaŋ ta
         kubolpɔ n chɛr kumo malɛ, kumo ere men bu kumo be kubɔ. Men shin nɛ menyi be ewurkoŋnyɛn
         na bre e baa du cheembi a la Enyɛnpe na peya. 14 Ama saŋko nɛ menyi be mbia kaŋ bishi menyi kejigboŋ ere be kifito, men kaŋɛ bumo le:
         ‘Enyɛnpe Ebɔrɛ daŋ ta mbe eleŋgboŋ nna n lara anyi kenyaya to ashi Ijipt be kasawule
         so. 15 Ama saŋɛ nɛ Fɛɛro daŋ wora kagbene kpakpaso ŋ kini keshin nɛ an yɔ na, Enyɛnpe Ebɔrɛ
         daŋ mɔ Ijipt be kasawule so be ewurkoŋnyɛn kikɛ nna, edimɛdi nɛ asɔbɔya kikɛ peya.
         Ŋkpal loŋ so nɛ an ta asɔbɔya be bibinyɛn juŋkparso kikɛ a lara sarga a sa Enyɛnpe
         Ebɔrɛ na nsaa shin nɛ anyi be ewurkoŋnyɛn malɛ kikɛ bee ki cheembi a wɔtɔ a sa mo
         na. 16 Le be kejigboŋ ere malɛ beeŋ baa du fanɛ tɔɔnɛ be asɔ nɛ anyee kre a mata enɔ so ŋko
         nsɔto nna a nyiŋi anyi kananɛ Enyɛnpe ŋini eleŋ n lara anyi ashi Ijipt be efuli so.’
         ”Kananɛ Enyɛnpe juŋkpar mbe basa be asheŋ17 Saŋɛ nɛ ewura Fɛɛro daŋ sa Israɛl be basa ekpa fanɛ b yɔ na, Ebɔrɛ daa maŋ juŋkpar
         bumo m bɔla ekpa shiimbi ashi Filistiebi be kasawule so, ŋkpal manɛ so, le nɛ Ebɔrɛ
         daŋ fɛ: “Nɛ Filistiebi kaŋ ya kre kena n tu bumo, baaŋ chɛrga bumo be nfɛra m bɛta
         n yɔ Ijipt.” 18 Amoso Ebɔrɛ daŋ juŋkpar bumo nna ŋ gelge m bɔla teku peper na be kaba so ashi keshishɛrsawule
         ko so. Israɛlebi na daŋ wora kena be shiriya nna pɔɛŋ nseŋ lar Ijipt.19 B ka daa lar Ijipt be kasawule so na Mosis muu Josɛf be awibi nna, ŋkpal Josɛf ka
         daŋ shin nɛ Jeekɔb be mbia nase kɔnɔ n sa mo pɔɛŋ nɛ e wu so. Le nɛ e daŋ kaŋɛ bumo:
         “Abaanaaworasheŋ Ebɔrɛ beeŋ ba mɔlga menyi kachako. Nɛ mo alɛ kaŋ mɔlga menyi, men
         ta ma kebuni be awibi n ti menyi be amu so n lar Ijipt.” 20 Israɛlebi ka lar Sukɔf nɛ b yɔ Etam ashi keshishɛrsawule na be ekarso n ya yuu ewajɛbu
         n wora bumo be keeyi to ndoŋ. 21 Karechɛ kikɛ Enyɛnpe Ebɔrɛ daa shin nɛ kuwɔlpa bee juŋkpar mbe basa kapaso nna nsaa
         shin nɛ edɛ be kabulpi malɛ bee juŋkpar bumo kanyɛso. 22 Karechɛ kikɛ kuwɔlpa nɛ k bee juŋkpar bumo na maa barga bumo kikɛ. Loŋ nɛ edɛ be kabulpi
         na malɛ gba maa barga bumo kanyɛso kikɛ.

Teku peper na be kebir ŋ ku to n choŋ be asheŋ141 Ndoŋ nna nɛ Enyɛnpe Ebɔrɛ naŋ kaŋɛ Mosis le: 2 “Kaŋɛ Israɛlebi na fanɛ b bɛta kaman n ya yuu bumo be ewajɛbu Migdɔl nɛ teku na be
         kefɛato m mata Pihahirɔf ashi Baal Zefon be kaba ndoŋ dede. 3 Saŋɛ na so ewura Fɛɛro beeŋ fɛ mbe kumu to ŋ kaŋɛ: ‘Men keni Israɛlebi na e ya shir
         a wɔ keshishɛrsawule na so a kulti a maŋ nyi kakpa nɛ baaŋ bɔla n lar na.’ 4 Kumo be kaman nɛ n naŋ shin nɛ Fɛɛro be kagbene e ki kpakpa nɛ e ju m buu menyi so,
         saŋɛ na so meeŋ mur Fɛɛro nɛ mbe beyaasepo kikɛ nɛ Ijiptebi e pin fanɛ ma e la Enyɛnpe
         Ebɔrɛ nɛ kemaŋkura bɔlɔ ma to na.” Ndoŋ nna nɛ Israɛlebi na wora kusɔ nɛ Mosis kaŋɛ
         bumo na. 5 Amoso b ka daŋ ya kaŋɛ Ijipt be ewura fanɛ Israɛl be basa na shile n choŋ nɛ mo nɛ
         mbe basa kikɛ chɛrga bumo be nfɛra nseŋ bishi bumo be amu le: “Manɛ so bre nɛ an wora
         le be kesheŋ ere? Manɛ nna nɛ an shin nɛ Israɛlebi na yɔ nsaa maaŋ naa shuŋ anyi ere?”
         6 Ndoŋ nna nɛ ewura Fɛɛro shin nɛ b wora mo gbagba be gbaŋɛturko shiriya nseŋ shin nɛ
         mbe benapo bela ase. 7 Kumo be kaman nɛ e ta mbe egbaŋɛturko kikɛ nseŋ shin nɛ mbe benapo be benimu luri
         amo be alfa ashe nɛ a kɔ eleŋ ga na to. 8 Nɛ Enyɛnpe Ebɔrɛ naŋ shin nɛ Ijipt be ewura Fɛɛro be kagbene naŋ ki kpakpa nɛ e ju
         m buu Israɛl be basa na so, ŋkpal kananɛ b daŋ lar Ijipt a fɛ fanɛ shɛŋ shɛŋ maaŋ
         naŋ tiŋ n wora bumo na so so. 9 Fɛɛro nɛ mbe benapo kikɛ daŋ ju nna m buu Israɛlebi na so, hale n ya kaa taga bumo
         to ashi kakpa nɛ b yuu bumo be ewajɛbu m mata teku na ashi Pihahirɔf nɛ k wɔ Baal
         Zefon be kaba ndoŋ na. 10 Ewura Fɛɛro nɛ mbe benapo ka ya kaa taga bumo to na nɛ Israɛlebi na maŋ bumo be amu
         so n wu fanɛ Ijiptebi na ju a buu bumo so a ba nɛ kufu pɛ bumo ga nɛ b shu n tre Enyɛnpe
         Ebɔrɛ. 11 Kumo be kaman nɛ b kilgi m bishi Mosis le: “Nchaŋana ka maŋ wɔ Ijipt to bre so nɛ
         fo keta anyi m ba keshishɛrsawule ere so fanɛ an baa wu ere a? Manɛ so nɛ fo wora
         anyi loŋ n lara anyi ashi Ijipt to ere? 12 Mannɛ kusɔ nɛ an teŋ kaŋɛ fo Ijipt na nde a? An yɛ fo yige anyi boeŋ nɛ an baa wɔ
         Ijipt a shuŋ bumo. Nɛ an daa wɔ Ijipt a shuŋ bumo, k daa beeŋ baa bɔ an ka wu keshishɛrsawule
         ere so.” 13 Ndoŋ nna nɛ Mosis kaŋɛ basa na: “Men sa maa lɔ kufu, men leŋ men be amu to. Menyeeŋ
         wu kumɔlga nɛ Enyɛnpe Ebɔrɛ beeŋ bar menyi kabre. Ijiptebi mo nɛ men wu kabre ere,
         men maaŋ naŋ wu bumo kikɛ. 14 Enyɛnpe Ebɔrɛ na beeŋ kɔ bumo kena n sa menyi. Menyi ere e yige a keni mo de.” 15 Ade kikɛ be kaman nɛ Enyɛnpe Ebɔrɛ na kaŋɛ Mosis le: “Manɛ e ba nɛ fee shu a tre ma?
         Meeŋ mɔlga menyi, amoso kaŋɛ Israɛlebi na fanɛ b baa yɔ anishito. 16 Teŋi fo kekpabi na n shoŋi teku na nɛ k ku to nɛ Israɛlebi na e nite kasawule wɔlso
         so m bɔla kumo to n choŋ. 17 Meeŋ naŋ shin nɛ Ijiptebi na be ŋgbene e ki kpakpa nɛ b yuu teku na to m bɛ bumo so,
         saŋɛ na so nɛ n nya kemaŋkura ŋkpal kusɔ nɛ meeŋ wora ewura Fɛɛro nɛ mbe benapo so
         so. 18 Saŋɛ nɛ n nya kemaŋkura ashi Fɛɛro nɛ mbe benapo so na nɛ Ijiptebi beeŋ pin fanɛ ma
         e la Enyɛnpe Ebɔrɛ na.” 19 Ade kikɛ be kaman nɛ Ebɔrɛ be malaika mo nɛ e daa wɔ kuwɔlpa to a juŋkpar Israɛlebi
         na bɛta n ya kaa bɛ bumo be kaman. 20 Malaika na daa wɔ Ijipt be benapo na nɛ Israɛlebi na be nferinto nna. Kuwɔlpa na daŋ
         shin nna nɛ ketentembiri buu Ijipt be benapo na so nseŋ sa Israɛlebi na bre kefulto.
         Amoso kanyɛ na kikɛ Ijiptebi be benapo na daa maŋ tiŋ n tu Israɛlebi be benapo be
         katuŋ na. 21 Le be asheŋ ere kikɛ ka wora n choŋ nɛ Mosis teŋi mbe kekpabi na n shoŋi teku na so.
         Ndoŋ nna nɛ Enyɛnpe Ebɔrɛ shin nɛ kebɔrɛfito be afu lempo ko chala kanyɛ na kikɛ n
         shin nɛ teku na ku to anyɔ. 22 Nɛ Israɛl be basa na bɔla kumo be nferinto n nite kasawule wɔlso na so n choŋ, nɛ
         nchuana na ki fanɛ egbalana ashi bumo be jisa so nɛ bumo be bena so kikɛ. 23 Israɛlebi na ka bɔla teku na to n choŋ na be kaman nɛ ewura Fɛɛro nɛ mbe benapo malɛ
         ta bumo be egbaŋɛ nɛ egbaŋɛturkoana m buu bumo so m bɔla teku na to. 24 Kaboŋ ka ba kaa kpaŋɛ to nɛ Enyɛnpe Ebɔrɛ yili edɛ be kabulpi nɛ kuwɔlpa na to n wu
         Ijipt be benapo na nseŋ ta kebagato n lɛ bumo so. 25 E daŋ shin nna nɛ bumo be egbaŋɛturkoana na be aya gbaŋ n lar n lar nɛ eturko na be
         kefar ki bumo so kpakpa. Ndoŋ nna nɛ Ijipt be benapo na kaŋɛ abar le: “Men shin nɛ
         an bɛta nfe, ŋkpal manɛ so Enyɛnpe Ebɔrɛ bee kɔ anyi kena a chɛ Israɛlebi to nna na.”
         26 Nɛ Enyɛnpe Ebɔrɛ kaŋɛ Mosis le: “Teŋi fo kekpabi n shoŋi teku na nɛ nchu na e bɛta
         m ba buu Ijipt be benapo na nɛ bumo be egbaŋɛturkoana kikɛ so.” 27 Kare ka bee chɛ na nɛ Mosis teŋi mbe kekpabi n shoŋi teku na nɛ k naŋ bɔlɔ fanɛ kananɛ
         k daa du na. Nɛ Ijipt be benapo na wora ania fanɛ baaŋ shile n lar nchu na to nɛ Enyɛnpe
         Ebɔrɛ shin nɛ nchu na ji bumo kikɛ. 28 Nchu na daŋ bɔlɔ m bɛta kaman nna n ya muni Fɛɛro be benapo nɛ b daŋ ta egbaŋɛturkoana
         nɛ mbe egbaŋɛdiipoana m bɔla kasawule wɔlso so ashi teku na be nferinto n ju a buu
         Israɛlebi na so nɛ bumo kikɛ nyam mur. 29 Ama Israɛlebi na bre daŋ nite kasawule wɔlso so nna m bɔla teku nɛ k ki fanɛ egbalana
         a wɔ bumo be jisa so nɛ bena so n dii pɔɛŋ nɛ nchu na ji Ijipt be benapo na. 30 Kumo be kamɔnchɛ nɛ Enyɛnpe Ebɔrɛ mɔlga Israɛlebi na ashi Ijiptebi na be enɔ to nɛ
         b wu Ijiptebi na ka wu a deŋ a deŋ teku na be ekarso. 31 Israɛlebi na ka wu eleŋgboŋ nɛ Enyɛnpe Ebɔrɛ ŋini ŋ kɔ m pɔɔ Ijiptebi na so na nɛ
         b bunyaŋ Enyɛnpe Ebɔrɛ na nseŋ yirda mo nɛ mbe kayɛrbi Mosis.

Mosis be kashɛ be asheŋ151 Ade kikɛ be kaman nɛ Mosis nɛ Israɛlebi na kikɛ boŋ le be kashɛ ere n sa Enyɛnpe Ebɔrɛ
         a kaŋɛ: “Meeŋ boŋ kashɛ n sa Enyɛnpe Ebɔrɛ na, ŋkpal manɛ so e kɔ m pɔɔ so kemaŋkuragboŋ
         so. Mo e shin nɛ egbaŋɛ nɛ bumo be bediipoana mur ashi teku to na. 2 Enyɛnpe Ebɔrɛ na e la ma elempo nɛ ma emɔlgapo. Meeŋ boŋ kashɛ ŋ dele mo. Mo e la
         ma Ebɔrɛ, amoso meeŋ di mo epaŋ. N tuto be Ebɔrɛ e la mo, amoso meeŋ fur mo. 3 Mbe ketre e la Enyɛnpe Ebɔrɛ na. Mo e la enakɔpo na. 4 Mo e shin nɛ Fɛɛro be egbaŋɛturkoana nɛ mbe benapo kikɛ mur ashi teku to na. E shin
         nɛ Fɛɛro be benapo be benimu nɛ e yirda ga na kikɛ mur ashi Teku Peper na to. 5 Teku na ka bee baga to a buu so a ba na nɛ k muni bumo so nɛ b chul n yɔ kumo be kaseto
         fanɛ kejembu na. 6 O, Enyɛnpe Ebɔrɛ, fo enɔ jisa so nɛ kumo be eleŋ kɔ kufu ga na nɛ fo ta m buri fo
         doŋana to cheche. 7 Fo kemaŋkura nɛ eleŋgboŋ wɔ kumo to na nɛ fo ta m pɔɔ bumo nɛ b kishi fo na so. Fo
         agbogboŋ nɛ k bee ji fanɛ edɛ be kuwuloŋ na a chɔɔ bumo burburbi fanɛ atuweklaŋ na
         m mur. 8 Fo kamuna to be efutegboŋ nawule e shin nɛ nchu nɛ a daŋ ber abar so na kikɛ barga
         to n niŋi to n yili fanɛ egbal na, nɛ teku na be kechimbi to ki kasawule wɔlso. 9 Edompo na daŋ ji njɔŋ nna ŋ kaŋɛ: ‘Meeŋ ju m buu bumo so n ya pɛ bumo nseŋ barga bumo
         be asɔ to n ta amo nɛ mee sha kikɛ. Meeŋ pee ma tokobi m mɔ bumo.’ 10 Ama Enyɛnpe Ebɔrɛ, fo efute nawule e shin nɛ teku na ba buu bumo kikɛ nyam so nɛ b
         chul n yɔ nchu damta na be kaseto fanɛ epal na. 11 O Enyɛnpe Ebɔrɛ, wanɛ e du fanɛ fo ashi ebɔrɛana kikɛ to? Fo kecheembiya bee mɔ kɔnɔ
         nna nɛ fo kemaŋkura shi. Wanɛ e du fanɛ fo? Wanɛ e naaŋ tiŋ n wora emamachisheŋ nɛ
         ashuŋgboŋ nɛ a baa du fanɛ feya ere? 12 Fo e teŋi fo enɔ jisa nɛ kasawule ta fo doŋana kikɛ m min na. 13 Feeŋ bɔla fo kasha nɛ k maa chɛrga na so n juŋkpar basa mo nɛ fo sɔ n yige na, nsaa
         ta fo eleŋ na a juŋkpar ŋ ŋini bumo ekpa nɛ b ya fo kakpa cheembi nɛ fo wɔ na. 14 Efuli pɔtɛana so ebi gba kaŋ nu kesheŋ ere, kufu beeŋ pɛ bumo nɛ Filistiebi gba e
         fara a chicha kufuso ga. 15 Kufu beeŋ pɛ Edɔm be bewuraana nɛ Mowab be bejuŋkparpoana ga ŋkpal loŋ so. Keenan
         be basa kikɛ beeŋ pɔ aba, 16 nɛ kufu nɛ kechichachicha e tɔr bumo so. Ŋkpal eleŋ nɛ k beeŋ lar fo enɔ to na so,
         baaŋ wora shruum fanɛ kejembu na n ya fo saŋɛ nɛ fo basa nɛ fo lara ashi kenyaya to
         na choŋ na pɔɛŋ. 17 Fo e naaŋ yɛr fo basa n ya chena fo gbagba be kebee so, kaboŋ nɛ fo, Enyɛnpe lara
         fanɛ k baa la fo pe nsaa la ebu cheembi nɛ fo gbagba pɔr na. 18 Fo Enyɛnpe Ebɔrɛ e naaŋ baa ji kuwura hale mbaanaayɔ.”Miriam be kashɛ be asheŋ19 Israɛlebi na daŋ bɔla teku na to nna n nite kasawule wɔlso so n choŋ. Ama Fɛɛro be
         egbaŋɛturkoana nɛ egbaŋɛdiipoana na bre ka bɔla teku na to nɛ b choŋ nɛ Enyɛnpe Ebɔrɛ
         shin nɛ nchu na bɛta m ba mur bumo kikɛ. 20 Ndoŋ nna nɛ anebi cheso Miriam, nɛ e la Ɛɛrɔn mo da cheso na, ta mbe chakachaka, nɛ
         beche nɛ b ka na malɛ ta echakachaka m bɛ mo so nɛ baa laŋ nsaa cha. 21 Nɛ Miriam bee boŋ kashɛ a wɔtɔ bumo to a kaŋɛ: “Men boŋ kashɛ n sa Enyɛnpe Ebɔrɛ na,
         ŋkpal mbe kekɔmpɔɔso be eleŋ nɛ kemaŋkura ka shi ga so. Mo e shin nɛ egbaŋɛturko nɛ
         amo be bediipo mur teku to na.”Nchu kekra na be asheŋ22 Ade kikɛ be kaman nɛ Mosis juŋkpar Israɛlebi na ŋ koso teku peper na ase n nite n
         ya luri Shur be keshishɛrsawule so. B daŋ nite keshishɛrsawule na so nchɛ asa nɛ b
         maŋ nya nchu nɛ b nuu. 23 B ka ya fo kaboŋ ko nɛ baa tre Mara, b daa maŋ tiŋ nɛ b nuu ndoŋ be nchu na, ŋkpal
         a ka daa du kekra so, amoso nɛ b daŋ nase ndoŋ Mara nna. 24 Nɛ basa na naŋ fara a fubel a kaŋɛ Mosis le: “To, nnɛ nɛ anyeeŋ nya nchu n nuu?” 25 Ndoŋ nna nɛ Mosis shu n tre Enyɛnpe Ebɔrɛ nɛ Enyɛnpe Ebɔrɛ na ŋini mo kedibi ko nɛ
         e ta kumo n lɛ nchu na to, nɛ a kilgi nchu belbelso. Enyɛnpe Ebɔrɛ ka wora bumo ŋ
         keni na nɛ e sa bumo mbra 26 nseŋ ŋini bumo ŋ kaŋɛ le: “Men baŋ bugi asoe nɛnɛ n nu ma, men Nyɛnpe Ebɔrɛ na be
         ebɔl nseŋ wora kusɔ nɛ k niŋi ashi ma anishito, nseŋ bɛ ma mbraana so bre, menyeeŋ
         baa kɔ eleŋ. Ma alɛ maaŋ ta alɔ wurbi be aleblawu nɛ n daŋ ta n lɛ ljiptebi so na
         n lɛ menyi so.” 27 Kumo be ŋklade nɛ b ba Elim. Ndoŋ nɛ abuye kudu anyɔ nɛ ŋkubadibi adushunu daa wɔ
         na, m ba yuu bumo be ewajɛbu nchu na ase.

Manna nɛ mbuibi nɛ baa tre kweels na be asheŋ161 B ka lar ljipt be kasawule so na be kufɔl nyɔsopo be kachɛ kuduanusopo na nɛ b lar
         Elim m pɛ kebee nɛ baa tre Sainai na be ekpa m ba fo Sin be keshishɛrsawule na so.
         2 Ndoŋ nna nɛ Israɛlebi na kikɛ naŋ fara a fubel a malga a gbiti Mosis nɛ Ɛɛrɔn 3 a kaŋɛ le: “Enyɛnpe Ebɔrɛ daŋ shin nɛ an wu ashi ljipt be kasawule so gba, k daa bɔ,
         ŋkpal manɛ so, an ka daa wɔ ndoŋ, an daa nya eblaŋ nɛ ajibi kanaŋkamaso nɛ anyee sha
         a ji. Ama kumo nɛ men bar anyi keshishɛrsawule ere so m ba ka shin nɛ men ta akoŋ
         m mɔ anyi kikɛ na.” 4 Ndoŋ nna nɛ Enyɛnpe Ebɔrɛ kaŋɛ Mosis: “Keni meeŋ shin nɛ ajibi e shi esoso n wurge
         fanɛ bɔrɛ na n sa menyi nɛ basa na e baa lar n ya kaa muu amo kananɛ baaŋ tiŋ n ji
         karechɛ kama. Loŋ nɛ meeŋ wora bumo ŋ keni baa bɛ ma keŋini so a? 5 Ama kachɛ shesopo na bre, b muu nchɛnnyɔ be ajibi n daŋɛ amo m barga amo to ntuŋ anyɔ
         ŋkpal b ka maaŋ muu amo kachɛ shunusopo na so.” 6 Ndoŋ nna nɛ Mosis nɛ Ɛɛrɔn kaŋɛ Israɛlebi na kikɛ le: “Ta a ba kaaseso menyeeŋ pin
         fanɛ Enyɛnpe Ebɔrɛ na gbagba e lara menyi ashi ljipt be kasawule so. 7 Echefo chipurso menyeeŋ wu Enyɛnpe Ebɔrɛ na be kemaŋkura, ŋkpal manɛ so, e nu menyi
         be mmalga nɛ menyee malga a gbiti mo na kikɛ. Mo nɛ men daa malga ŋ gbiti na, mannɛ
         anyi.” 8 Ade kikɛ be kaman nɛ Mosis naŋ kaŋɛ bumo le: “Enyɛnpe Ebɔrɛ na e la esa mo nɛ e beeŋ
         baa sa menyi eblaŋ kaaseso nɛ men baa we, nseŋ naa sa menyi ajibi malɛ chipurso kanaŋkamaso
         nɛ k daga. Ŋkpal manɛ so, Enyɛnpe Ebɔrɛ na nu menyi be nfubel, manɛ e la anyi nɛ menyee
         malga gbiti anyi? Enyɛnpe Ebɔrɛ nɛ menyee malga a gbiti, mannɛ anyi.” 9 Kumo be kaman nɛ Mosis kaŋɛ Ɛɛrɔn: “Kaŋɛ Israɛlebi na kikɛ fanɛ b ba Enyɛnpe Ebɔrɛ
         na be anishito, ŋkpal manɛ so, e nu bumo be nfubel.” 10 Ɛɛrɔn ka bee malga a sa Israɛlebi na nɛ b keni keshishɛrsawule na be kaba so n wu
         Enyɛnpe be kemaŋkura ka bee nyaŋɛ kuwɔlpa to epul na to. 11 Nɛ Enyɛnpe Ebɔrɛ kaŋɛ Mosis: 12 “N nu nfubel damta ashi Israɛlebi na kutɔ, amoso kaŋɛ bumo le: ‘Ta a ba kaaseso saŋɛ
         nɛ kaboŋ bee jija to na menyeeŋ we eblaŋ. Kachipurso malɛ nɛ men nya ajibi n ji kananɛ
         menyee sha nseŋ pin fanɛ ma e la Enyɛnpe, menyi be Ebɔrɛ na.’ ” 13 Kaase ka fo nɛ mbuibi nɛ baa tre kweels na baŋ ba chase bumo be echenakpa na kikɛ.
         Kachipurso malɛ nɛ bunyaŋ tɔr ŋ kulti bumo be echenakpa na kikɛ. 14 Bunyaŋ na ka yɔ nɛ asɔ fufulbi patapatabi ko malɛ ba keshishɛrsawule kikɛ nyam so.
         15 Israɛlebi na ka wu amo nɛ b bishi abar: “Manɛ nna?” Ŋkpal manɛ so, b daa maŋ nyi kusɔ
         nɛ k daa la asɔ na. Ndoŋ nna nɛ Mosis kaŋɛ bumo le: “Ajibi nɛ Enyɛnpe Ebɔrɛ sa menyi
         fanɛ men baa ji nna na. 16 Ama mbra nɛ Enyɛnpe Ebɔrɛ sa e la fanɛ ekama e muu kanaŋkamaso nɛ e beeŋ tiŋ n ji
         nseŋ muu kurwa kurwa n sa esa kama nɛ e wɔ mbe wajɛbu to.” 17 Ndoŋ nna nɛ Israɛlebi na wora kusɔ nɛ Mosis kaŋɛ bumo na, beko daŋ muu ga ga nna nɛ
         beko malɛ muu gbrɛgbrɛ. 18 Ama b ka daŋ ber amo, bumo nɛ b daŋ muu ga ga na nɛ bumo nɛ b muu gbrɛgbrɛbi na kikɛ
         daŋ nya nna ŋ kukwe. 19 Kumo be kaman nɛ Mosis naŋ kaŋɛ bumo: “Ekama e sa maŋ kaŋ shin nɛ amo be ako e yili
         mo kutɔ ŋklade.” 20 Ama bumo be beko daa maŋ wora kasonu n sa Mosis nseŋ ta amo be ako n yili ŋklade.
         Kare ka chɛ nɛ a bɛ a dufɛ nɛ ashushombi bɔlɔ amo to nɛ Mosis nya agbo n wora Israɛlebi
         na. 21 Kare baŋ naŋ chɛ kachipurso esa kama bee muu kananɛ e beeŋ tiŋ n ji nna. Epeŋi baŋ
         bel na nɛ amo nɛ a ka kasawule so na kikɛ e ŋalga. 22 Kachɛ shesopo na bre ekama daa muu kananɛ e bee muu karechɛ kikɛ be ntuŋnyɔso nna.
         Kumo be kaman nɛ Israɛlebi na be bejuŋkparpo kikɛ e yɔ Mosis kutɔ n ya kaa kaŋɛ mo
         amo be asheŋ. 23 Nɛ Mosis kaŋɛ bumo: “Enyɛnpe Ebɔrɛ nase mbra nna fanɛ echefo la mo gbagba be kachɛ
         cheembi nɛ e lara nɛ k baa la ewushi be kachɛ nna. Amoso, men tɔ amo nɛ menyee sha
         ketɔ edɛ to n ji nseŋ daŋɛ amo nɛ menyee sha kedaŋɛ n ji malɛ nseŋ ta amo nɛ a ka
         na n yili echefo.” 24 Ndoŋ nna nɛ b ta amo nɛ a ka na n yili ŋklade fanɛ kananɛ Mosis kaŋɛ bumo na. Amo
         alɛ daa maŋ bure ashushombi ŋko m bɛ a dufɛ. 25 Nɛ Mosis kaŋɛ bumo: “Men ji ade kabre, ŋkpal kabre ka la Enyɛnpe Ebɔrɛ be kewushiachɛ
         so, men maaŋ nya ako m muu kasawule. 26 Nchɛnshe she nɛ menyeeŋ baa muu amo, ama kachɛ shunusopo nɛ k la kewushiachɛ na bre
         men maaŋ nya amo m muu.” 27 Amo nɛ amo kikɛ basa na be beko daŋ naŋ yɔ nna nɛ b ya muu amo kachɛ shunusopo na,
         bumo alɛ maŋ wu amo. 28 Ndoŋ nna nɛ Enyɛnpe Ebɔrɛ bishi Mosis: “Manɛ nna nɛ men wɔtɔ a kini kebɛ ma mbraana
         so? 29 Keni! Men nyiŋi fanɛ ma, Enyɛnpe Ebɔrɛ na e sa menyi kewushiachɛ na, amoso nɛ kachɛ
         shesopo na mee sa menyi be ekama nchɛnnyɔ be ajibi na. Kachɛ shunusopo na, ekama e
         shir a wɔ mbe laŋ to. Esa kama e sa maŋ lar kowu kikɛ.” 30 Amoso basa na daa wushi kachɛ shunusopo na nna. 31 Israɛl be basa daa tre loŋ be ajibi na ‘manna’ nna. Amo alɛ daa du wurwurbi n fuli
         fanɛ ateebi nsaa du belbel fanɛ mushoŋ nna. 32 Ndoŋ nna nɛ Mosis kaŋɛ bumo le: “To, kusɔ nɛ Enyɛnpe Ebɔrɛ ta n sa anyi a yɔ ajibi
         na be kaplɛa so nde. E yɛ: ‘Men ta manna na fanɛ kurwa n yili menyi be kaman to ebi,
         saŋɛ na so baaŋ ba wu ajibi nɛ ma, Enyɛnpe Ebɔrɛ na daa sa menyi keshishɛrsawule so,
         saŋɛ nɛ n lara menyi ashi ljipt be kasawule so na.’ ” 33 Kumo be kaman nɛ Mosis kaŋɛ Ɛɛrɔn le: “Jɔ manna na be kurwa be bɔlɔ n wɔtɔ kɔlba to
         n yili kakpa nɛ menyee bunyaŋ Enyɛnpe Ebɔrɛ na nɛ a baa yil anyi be kaman to ebi kikɛ.”
         34 Enyɛnpe Ebɔrɛ ka baŋ kaŋɛ Mosis na, nɛ e shin nɛ Ɛɛrɔn ta amo n yili kɔnɔkoŋwule be
         ŋkre be deka na be anishito, nɛ a baa yil ndoŋ. 35 Israɛlebi na daŋ ji manna na nfɛ adena nna. B ji amo hale n ya fo Keenan be kasawule
         so nseŋ chena ndoŋ. 36 Bumo be kusɔ karga asɔ nɛ b daa tre omɛr na daa sa fanɛ kurwa nna.

Nchu nɛ a shi kefalta to na be asheŋ(Nɔmbɛs 20:1-13)171 Israɛlebi na kikɛ daŋ naŋ koso Sin be keshishɛrsawule na so nna a na a bɛ kananɛ Enyɛnpe
         Ebɔrɛ daŋ ŋini bumo na so n ya yuu bumo be ewajɛbu ashi Refidim. Ndoŋ malɛ daa maŋ
         kɔ nchu nɛ b nuu. 2 Ndoŋ nna nɛ baa fubel a kaŋɛ Mosis le: “Sa anyi nchu nɛ an nuu.” Ndoŋ nna nɛ Mosis
         bishi bumo: “Manɛ nna nɛ menyee fubel loŋ? Manɛ nna nɛ menyee wora Enyɛnpe Ebɔrɛ na
         a keni?” 3 Ama ŋkpal achukoŋ ka daa kɔ basa na ga so b baa bile asheŋ nna nsaa malga a gbiti
         Mosis a bishi mo: “Manɛ nna bre nɛ fo lara anyi ashi Ijipt m ba kaa shin nɛ fo ta
         achukoŋ m mɔ anyi nɛ an be mbia nɛ asɔbɔya kikɛ ere?” 4 Asheŋ na ka daŋ ki loŋ na nɛ Mosis shu n tre Enyɛnpe Ebɔrɛ m bishi mo: “Nuso nɛ meeŋ
         wora basa ere? A ka gbrɛbi nɛ b kpa ma ajembu m mɔ nna na.” 5 Ndoŋ nna nɛ Enyɛnpe Ebɔrɛ kaŋɛ Mosis le: “Ta fo kekpabi nɛ fo daŋ ta ŋ ŋmɛa Nail be
         lɔr na so na nseŋ keta Israɛlebi be benimu na be beko n ti fo kumu so n choŋ basa
         na so n yɔ anishito. 6 Meeŋ ya kaa yil Sainai be kebee na be kefalta na ase nɛ fo ta kekpabi na ŋ ŋmɛa kefalta
         na nɛ nchu e lar kumo to nɛ basa na e nuu.” Ndoŋ nna nɛ Mosis wora loŋ ashi Israɛlebi
         be benimu na be anishito. 7 Nɛ Mosis nase kaboŋ na be ketre Masa nɛ Meriba, ŋkpal Israɛlebi na ka daŋ malga ŋ
         gbiti Enyɛnpe Ebɔrɛ nseŋ wora mo ŋ keni saŋɛ nɛ b bishi fanɛ Enyɛnpe Ebɔrɛ na wɔ anyi
         kutɔ nna ere ŋko e maŋ wɔtɔ na so so.Israɛlebi nɛ Amalɛkebi ka kɔ kena be asheŋ8 Israɛlebi na ka wɔ Refidim na nɛ Amalɛkebi na ba nɛ b ba kɔ bumo kena. 9 Ndoŋ nna nɛ Mosis kaŋɛ Joshuwa le: “Lara anyi be benyɛn ko nɛ men ya kɔ Amalɛkebi
         na kena. Echefo ma alɛ beeŋ baa yil kebee ere be esoso a kɔ kekpabi nɛ Ebɔrɛ ta n
         sa ma na to.” 10 Nɛ Joshuwa wora kananɛ Mosis kaŋɛ mo na nseŋ keta benyɛn na n ya kaa kɔ Amalɛkebi
         na kena. Nɛ Mosis nɛ Ɛɛrɔn nɛ Hur malɛ dii n yɔ kebee na be esoso n ya yili. 11 Saŋkama nɛ Mosis baŋ maŋ mbe enɔana so, Israɛlebi na bee kɔ nna a pɔɔ so, ama saŋkama
         nɛ e baŋ bar mbe enɔana kaseto Amalɛkebi na e naa kɔ a pɔɔ so. 12 Ŋkpal loŋ so Mosis be enɔana kikɛ daŋ gben nna nɛ Ɛɛrɔn nɛ Hur ta kejembu m bar mo
         nɛ e chena so nɛ b pɛ mbe enɔana to m maŋ amo so awɔlto. Eko daa yil mbe jisa so nɛ
         eko malɛ yil mbe bena so. B daŋ baa kɔ mbe enɔana na to nna kpakpa hale nɛ epeŋi ya
         tɔr. 13 Ŋkpal loŋ so, Joshuwa daŋ kɔ m pɔɔ Amalɛkebi na so nna. 14 Kumo be kaman nɛ Enyɛnpe Ebɔrɛ kaŋɛ Mosis le: “Sibɛ kekɔmpɔɔso ere be asheŋ kikɛ n
         nase kawɔl to, saŋɛ na so k beeŋ baa la kanyiŋi nɛ fo kraŋ kumo ŋ ŋini Joshuwa. Ŋkpal
         manɛ so meeŋ mur Amalɛkebi nɛ b ka na kikɛ cheche ashi kasawule so nɛ esa kikɛ maaŋ
         naŋ nu bumo be asheŋ.” 15 Ade kikɛ be kaman nɛ Mosis pɔr bɔrɛsure nseŋ nase kumo: ‘Enyɛnpe Ebɔrɛ na e la ma
         Kekɔmpɔɔso be tuuta.’ 16 E yɛ: “Ŋkpal ma tama ka daa yil Enyɛnpe Ebɔrɛ na so so nɛ n nase kumo le be ketre
         na. Enyɛnpe Ebɔrɛ na malɛ beeŋ yili kenana ko ŋ kɔ Amalɛkebi ere kena n ya fo kenana
         ko.”

Jetro ka yɔ Mosis kutɔ be asheŋ181 Ade kikɛ be kaman nɛ Mosis mo shanyɛn Jetro nɛ e daa la Midian be bɔrɛmatapo na daŋ
         nu asɔ nɛ Ebɔrɛ wora n sa Mosis nɛ Israɛlebi na nɛ kananɛ Enyɛnpe Ebɔrɛ lara mbe basa
         Israɛlebi na ashi Ijipt be asheŋ. 2 Jemanɛ ko nɛ Mosis daŋ shin nɛ mbe eche Zipora nɛ mbe mbinyɛnsobi anyɔ ya chena Jetro
         kutɔ nchɛnnyɔ. 3 Mbe mbinyɛnso na be eko be ketre e daa la Gɛshɔn, ŋkpal manɛ so, Mosis yɛ: “N nase
         mo loŋ nna ŋkpal ŋ ka la efɔ ashi kasawule pɔtɛ so so.” Emo nɛ e ka na malɛ be ketre
         e daa la Eliaza, 4 ŋkpal manɛ so, Mosis yɛ: “N tuto be Ebɔrɛ e la ma Echɛtopo nɛ e mɔlga ma ashi Fɛɛro
         be enɔ to.” 5 Jetro daŋ keta Mosis be eche nɛ mbe mbinyɛnsobi anyɔ na nna nɛ b yɔ Mosis kutɔ keshishɛrsawule
         na so, kakpa nɛ Mosis daŋ yuu mbe ewajɛbu m mata Ebɔrɛ be kebeegboŋ nɛ baa tre Sainai
         na. 6 Ama pɔɛŋ nɛ Jetro yɛr mbia na le nɛ e daŋ kela ŋ kaŋɛ Mosis, “Fo shanyɛn kɔ fo eche
         nɛ mbia a ba.” 7 Ndoŋ nna nɛ Mosis lar n ya shɛr mo shanyɛn Jetro to nseŋ jɔŋɛ mo ase bunyanso. B ka
         chɔrɔ abar n loge nɛ b keta abar n luri Mosis be wajɛbu to. 8 Nɛ Mosis kaŋɛ mo shanyɛn asheŋ nɛ Enyɛnpe Ebɔrɛ wora Fɛɛro nɛ Ijipt be basa kikɛ ŋkpal
         Israɛlebi be kenya kumɔlga so. Kumo be kaman nɛ e naŋ kaŋɛ mo etɔrɔ nɛ a tu bumo ashi
         ekpa to na kikɛ nɛ kananɛ Enyɛnpe Ebɔrɛ chɛ bumo to ashi amo kikɛ to. 9 Jetro ka nu asɔ lela damta nɛ Enyɛnpe Ebɔrɛ wora n sa Israɛlebi saŋɛ nɛ e daŋ sɔ bumo
         ashi Ijiptebi na be enɔ to na be asheŋ ere nɛ mbe kagbene fuli mo ga. 10 Nɛ Jetro kaŋɛ le: “Kemaŋkura e baa la Enyɛnpe Ebɔrɛ mo nɛ e mɔlga fo nɛ basa na kikɛ
         ashi Ijipt be ewura Fɛɛro nɛ mbe basa Ijiptebi na be kenyaya to na peya. 11 Ijiptebi na fɛl menyi Israɛlebi n chɛr. Naniere nɛ m pin fanɛ Enyɛnpe Ebɔrɛ kɔ eleŋ
         a chɔ agbirana kikɛ, ŋkpal kusɔ nɛ e wora basa na so.” 12 Ndoŋ nna nɛ Jetro lara sarga chɔɔso nɛ esarga pɔtɛana ko n sa Ebɔrɛ. Ɛɛrɔn nɛ Israɛlebi
         be bejuŋkparpo na kikɛ daŋ ya tu Mosis mo shanyɛn Jetro nna n ji kejigboŋ Ebɔrɛ be
         anishito.Demujipoana be kelara be asheŋ(Ditɛronɔmi 1:9-18)13 Kumo be ŋklade nɛ Mosis nawule chena a ji basa na kikɛ demu nɛ basa na yil mo so kachipurso
         loŋ hale n ya fo kaaseso. 14 Jetro ka wu kusɔ nɛ Mosis bee wora na nɛ kananɛ basa na shi mo so na nɛ e bishi mo
         le: “Manɛ nɛ fo wɔtɔ a wora basa na loŋ? Manɛ nna nɛ fo nawule baŋ chena a ji basa
         na demu nɛ b yil a yil ŋ kulti fo kachipurso kikɛ m ba fo kaaseso ere?” 15 Nɛ Mosis kaŋɛ mo le: “Basa na bee kaa ba ma kutɔ nna m ba kaa bishi kananɛ baaŋ wora
         Ebɔrɛ be aparsheŋ. 16 Nɛ fanɛ bumo be benyɔ malɛ baŋ wora n da abar so baa ba ma kutɔ nna nɛ n yili Ebɔrɛ
         be mmalga naseso nɛ mbe mbraana so n ji bumo demu m pin emo nɛ e kɔ kashenteŋ.” 17 Ndoŋ nna nɛ Jetro kaŋɛ Mosis le: “Kusɔ nɛ fee wora ere maŋ walɛ. 18 K beeŋ tɔrɔ fo nɛ basa nɛ b wɔ fo kutɔ ere kikɛ nɛ fo gben ga, ŋkpal manɛ so, kushuŋ
         na shi ga n sa fo. Fo nawule maaŋ tiŋ n wora kumo. 19 To, naniere nu ma kamalga ere. Fo nu kumo, Ebɔrɛ beeŋ chɛ fo to nɛ fo baa yili basa
         na kikɛ be katelamu to a ta bumo be edemu a ba Ebɔrɛ be anishito. 20 Baa ŋini bumo Ebɔrɛ be mmalga nasesoana na nɛ mbe mbraana na nseŋ shin nɛ b pin kebaawɔtɔ
         nɛ Ebɔrɛ bee sha fanɛ b baa kɔ. 21 Ama a daga fanɛ fo lara benyɛn nɛ b kɔ kabɔrɛŋana nsaa la basa nɛ esa beeŋ tiŋ n yirda
         nɛ baaŋ tiŋ n shuŋ fo kushuŋ ere ashi basa na to. Shin nɛ b ki bejuŋkparpo a keni
         basa kagboŋ kagboŋ so nɛ basa kalfa kalfa so nɛ basa adununu so nɛ basa kudu kudu
         so. 22 Shin nɛ loŋ be bejuŋkparpo na e baa ji basa na be edemu a sa bumo saŋkikɛ. Ama baaŋ
         tiŋ n ta demugboŋ bre m ba fo kutɔ. Saŋɛ na so, baaŋ chɛ fo to n sulɔ esulɔ na be
         ako nɛ asheŋ e ki pɔtɔ pɔtɔ n sa fo. 23 Kananɛ Ebɔrɛ bee sha fanɛ asheŋ e baa du nna na. Saŋɛ na so fo maaŋ naa gben ga nɛ
         basa ere malɛ e baa ta ŋgbenefuli a yɔ epe.” 24 Ndoŋ nna nɛ Mosis shuli m bɛ mo shanyɛn Jetro be kamalga na so nseŋ wora asɔ nɛ e
         kaŋɛ mo na kikɛ. 25 Kumo be kaman nɛ Mosis lara benyɛn nɛ baaŋ tiŋ n shuŋ kushuŋ na ashi Israɛlebi na
         kikɛ to nseŋ shin nɛ b ki basa kagboŋ kagboŋ nɛ basa kalfa kalfa nɛ basa adununu nɛ
         basa kudu kudu be bekenipoana. 26 Ndoŋ nna nɛ loŋ be basa na fara a ji Israɛlebi na be edemu saŋkikɛ. Ama demu kama
         nɛ k daa la demugboŋ bre, b daa ta kumo nna a yɔ Mosis kutɔ, amo nɛ a daa maŋ la demugboŋ
         na bre, bumo gbagba e daa ji amo. 27 Ade kikɛ be kaman nɛ Mosis shuŋi mo shanyɛn Jetro ekpa nɛ e bɛta n yɔ mbe efuli so.

Israɛlebi na ka fo Sainai be kebee so be asheŋ191 Ndoŋ nna nɛ Israɛlebi na lar Refidim. B ka daŋ lar Ijipt be kasawule so na be afɔl
         anyɔ nɛ b fo Sainai be keshishɛrsawule na so 2 nseŋ yuu bumo be ewajɛbu ndoŋ ashi Sainai be kebee na be kaseto. 3 Kumo be kaman nɛ Mosis dii kebeegboŋ na so n yɔ nɛ e ya tu Ebɔrɛ. Ndoŋ nna nɛ Enyɛnpe
         Ebɔrɛ tre mo ashi kebee na so ŋ kaŋɛ mo: “Kaŋɛ Israɛlebi nɛ b la Jeekɔb be kaman to
         ebi na le: 4 ‘Men wu kusɔ nɛ n daŋ wora Ijiptebi na nɛ kananɛ n daŋ ta menyi fanɛ kusore ka ta
         mo pibi a firgi na, m bar menyi ma kutɔ nfe. 5 Amoso naniere nɛ men baŋ wora kasonu cheche n sa ma nseŋ bɛ ma kɔnɔkoŋwule be ŋkre
         na so bre, menyeeŋ baa kraa la ma basa gbagba nɛ mee sha ga ashi basa kikɛ to na.
         Kasawule ere kikɛ la meya nna. 6 Menyi alɛ beeŋ baa la kanaŋ cheembi to ebi nɛ bɔrɛmatapoana nɛ b shi kuwurji be kanaŋ
         cheembi to.’ Kusɔ nɛ mee sha fanɛ fo kaŋɛ Israɛlebi nna na.” 7 Ndoŋ nna nɛ Mosis naŋ bɛta n tre basa na be bejuŋkparpoana na, nseŋ ta mmalga nɛ Enyɛnpe
         Ebɔrɛ kaŋɛ mo fanɛ e malga na kikɛ n sa bumo. 8 Nɛ basa na kikɛ chɛ abar n shuli so ŋ kaŋɛ: “Anyeeŋ wora asheŋ nɛ Ebɔrɛ kaŋɛ na kikɛ.”
         Kumo be kaman nɛ Mosis ya kaŋɛ Enyɛnpe Ebɔrɛ kusɔ nɛ basa na malɛ kaŋɛ na. 9 Nɛ Enyɛnpe Ebɔrɛ kaŋɛ Mosis: “Keni, meeŋ bɔla kuwɔlpagboŋ ko to a malga fo kutɔ, saŋɛ
         na so basa na beeŋ nu ŋ ka bee malga fo kutɔ nsaa yirda fo saŋkama.” Ndoŋ nna nɛ Mosis
         naŋ kaŋɛ Enyɛnpe Ebɔrɛ asheŋ nɛ bejuŋkparpoana na malɛ malga kikɛ. 10 Nɛ Enyɛnpe Ebɔrɛ kaŋɛ Mosis: “Bɛta n yɔ basa na kutɔ n ya kaŋɛ bumo nɛ b ta kabre
         nɛ echefo n lara alubi ashi bumo be ŋgbene to nseŋ ki cheembi. K daga fanɛ b fɔr bumo
         be asɔbuuso gba 11 nseŋ wora shiriya a jo ma eklade. Kumo be kachɛ ma, Enyɛnpe Ebɔrɛ na beeŋ gbelge m
         ba Sainai be kebeegboŋ na so ashi basa na kikɛ be anishito. 12 Chaŋ egbaŋ ŋ kulti kebee na nɛ basa na e yili ŋ kulti egbaŋ na nɛ fo kaŋɛ bumo le:
         ‘Men baa da so fanɛ men maaŋ temba egbaŋ ere n dii kebee ere so. Men sa maŋ kaŋ beta
         kumo gba. Esa kama nɛ e baŋ chɛ keya kebee na so, baaŋ mɔ mo. 13 Esa kikɛ nɛ e kaŋ ta keshilbi gba m beta kumo, ajembu nɛ baaŋ kpa mo ŋko n to mo ata
         m mɔ. Nɛ dimɛdi ŋko kusɔbɔya e dii kumo so, e beeŋ paŋ mbe ŋkpa.’ Pɔɛŋ nɛ b dii m
         ba kebee na be awɔlto ama b baŋ nu kabel ka shu awɔrso nna.” 14 Ndoŋ nna nɛ Mosis gbelge m ba basa na kutɔ ashi kebeegboŋ na be kaseto m ba shin nɛ
         b lara alubi ashi bumo be ŋgbene to ŋ ki cheembi nseŋ fɔr bumo be asɔbuuso. 15 Kumo be kaman nɛ Mosis kaŋɛ bumo: “Men wora shiriya a jo eklade. Men sa maŋ kaŋ di
         keche nɛ kenyɛn hale n ya fo kumo be kachɛ na.” 16 Kumo be kachɛ na be kachipurdidi nɛ bɔrɛ nyɛkpɛ nseŋ ponte nɛ kuwɔlpagboŋ ko ba kebeegboŋ
         na be awɔlto nɛ kabel ponte awɔrso nɛ basa mo nɛ b daa wɔ kaboŋ na chicha kufuso.
         17 Kumo be kaman nɛ Mosis lara basa na kikɛ ashi keeyi nɛ b daa wɔ na to n juŋkpar bumo
         a yɔ nɛ b ya tu Ebɔrɛ. Nɛ basa na ba yili kebeegboŋ na be kaseto. 18 Kumo be kachɛ na, Sainai be kebeegboŋ na so kikɛ daŋ baa la edishi nna, ŋkpal manɛ
         so, Enyɛnpe Ebɔrɛ daŋ bɔla edɛ to nna m ba kumo so. Nɛ kumo be edishi na daŋ yɔ awɔlto
         fanɛ edishi nɛ a shi edɛ nɛ baa chɔɔ nɛ a shi ga na nɛ kebeegboŋ na kikɛ gbuŋgbuŋ
         to eleŋso. 19 Saŋɛ nɛ kabel na kraŋ baa ponte to awɔrso na nɛ Mosis malga Ebɔrɛ kutɔ nɛ Ebɔrɛ bɔla
         bɔrɛ be keponte na to m malga Mosis kutɔ. 20 Kumo be kaman nɛ Enyɛnpe Ebɔrɛ na gbelge m ba Sainai be kebeegboŋ na be awɔlto nɛ
         Mosis dii n ya tu mo ndoŋ. 21 Nɛ Enyɛnpe Ebɔrɛ kaŋɛ mo le: “Yɔ n ya kpele basa na kusoe fanɛ b sa maŋ kaŋ temba
         egbaŋ na a fin kewu ma kenishiso. B kaŋ baŋ wora loŋ, bumo be bedamta beeŋ wu. 22 Hale bɔrɛmatapoana nɛ baaŋ tiŋ n taga Ebɔrɛ to ashi kebee na ase na gba daga fanɛ
         b lar bumo be alubi to a du cheembi. Nɛ mannɛ aloŋ, ma, Enyɛnpe Ebɔrɛ na beeŋ gberge
         bumo kusoe.” 23 Ndoŋ nna nɛ Mosis kaŋɛ Enyɛnpe Ebɔrɛ le: “Basa na maaŋ tiŋ n dii kebee na so, ŋkpal
         manɛ so, fo gbagba teŋ kaŋɛ anyi kenishipereso fanɛ an chaŋ egbaŋ ŋ kulti kumo nɛ
         k baa la kaboŋ cheembi.” 24 Nɛ Enyɛnpe Ebɔrɛ kaŋɛ Mosis: “Gbelge n yɔ kaseto nɛ fo nɛ Ɛɛrɔn kikɛ e ya bɛta m ba.
         Ama bɔrɛmatapoana na nɛ basa na bre be ekama e sa maŋ kaŋ temba egbaŋ na ashi kebeegboŋ
         na be kaseto n dii m ba ma kutɔ. Nɛ b wora loŋ, meeŋ gberge bumo kusoe.” 25 Ndoŋ nna nɛ Mosis gbelge to n yɔ kaseto n ya kaŋɛ basa na asheŋ nɛ Enyɛnpe Ebɔrɛ kaŋɛ
         na kikɛ.

Mbra kudu na be asheŋ(Ditɛronɔmi 5:1-21)201 Ade kikɛ be kaman nɛ Ebɔrɛ malga le be mmalga ere kikɛ ŋ kaŋɛ: 2 “Ma e la Enyɛnpe Ebɔrɛ, men be Ebɔrɛ mo nɛ e lara menyi ashi Ijipt be kasawule so,
         kakpa nɛ men daa wɔ kenyaya to na. 3 Men sa maŋ kaŋ bunyaŋ kegbir n naŋ ti ma so. 4 Men sa maŋ kaŋ lɔŋɛ kusɔ kama nɛ k wɔ ebɔrɛso ŋko kasawule so ŋko nchu to ashi kasawule
         be kaseto be kaduli 5 nsaa jɔŋɛ amo ase ŋko a shuŋ amo, ŋkpal manɛ so, ma e la Enyɛnpe Ebɔrɛ men be Ebɔrɛ
         na. Ma alɛ maa sha kechamana. Ma e naa kpal betuto nɛ benio be alubi so e gberge bumo
         be mbia kusoe hale n ya fo bumo be kenanafofo nɛ kenana gbiramuli na. 6 Ama mee ŋini basa nɛ baa sha ma nsaa bɛ ma mmalga nasesoana so na ma kasha nɛ k maa
         chɛrga na nna. 7 Men sa maa ta Enyɛnpe Ebɔrɛ be ketre a wora asheŋ lubi. Men sa maa bɔ Enyɛnpe Ebɔrɛ
         be ketre na chilchil, ŋkpal manɛ so, Enyɛnpe Ebɔrɛ maaŋ yige m paŋ esa kama nɛ e kɔ
         mbe ketre a wora a wora asheŋ lubi kikɛ. 8 Men baa ta kewushiachɛ na fanɛ ma, Enyɛnpe Ebɔrɛ be kachɛ nɛ k du cheembi. 9 Nchɛnshe e daga men ka ta n shuŋ men be ashuŋ kikɛ. 10 Kachɛ shunusopo na bre la ewushi be kachɛ nna n sa Enyɛnpe Ebɔrɛ men be Ebɔrɛ na.
         Kumo be kachɛ na bre menyi nɛ men be bibinyɛn nɛ bibiche nɛ anya nyɛnso nɛ becheso
         nɛ asɔbɔya dɔso nɛ befɔ nɛ b wɔ men be nde to kikɛ, maŋ daga fanɛ b shuŋ kushuŋ kikɛ.
         11 Ŋkpal manɛ so, nchɛ ashe nɛ ma, Enyɛnpe Ebɔrɛ na ta n to esoso nɛ kasawule nɛ teku
         nɛ asɔ nɛ a wɔ amo to kikɛ nseŋ wushi kachɛ shunusopo na, amoso ma, Enyɛnpe Ebɔrɛ
         na nɛfa kewushiachɛ na nna nseŋ ta kumo ŋ ki kachɛ cheembi. 12 Men baa bunyaŋ men nioana nɛ men tutoana, saŋɛ na so men be ŋkpa beeŋ teŋi so ashi
         kasawule nɛ mee ta a sa menyi na so. 13 Men sa maŋ kaŋ mɔ. 14 Men sa maa ji kesakalea ŋko a di men braana be beche ŋko bumo kulana. 15 Men sa maa yuri. 16 Men sa maa ji efɛ be shɛda a gbiti men braana. 17 Men sa maa yɛlga men baraana be nwu ŋko bumo be beche ŋko bumo be anya ŋko bumo be
         ana ŋko ekurma ŋko kusɔ kama nɛ k la men braana peya.”Kufu ka daŋ pɛ basa na be asheŋ(Ditɛronɔmi 5:22-33)18 Basa na ka daŋ wu bɔrɛ ka nyɛkpɛ m ponte nɛ kabel ponte awɔrso nɛ b wu edishi ka sɔ
         kebeegboŋ na kikɛ so na nɛ kufu pɛ bumo nɛ b chicha kufuso nseŋ bɛta n yɔ kufɔ n ya
         yili. 19 Kumo be kaman nɛ b kaŋɛ Mosis le: “Nɛ fo ere gbagba malga anyi kutɔ, anyeeŋ nu, ama
         Ebɔrɛ bre malga anyi kutɔ, anyeeŋ wu.” 20 Ndoŋ nna nɛ Mosis kaŋɛ basa na: “Men sa maa lɔ kufu. Ebɔrɛ ba nna nɛ e ba wora menyi
         ŋ keni nseŋ shin nɛ men baa wora mo kasonu nsaa maa wora alubi.” 21 Basa na kikɛ daŋ ya kaa yil kufɔ kufɔ nna nɛ Mosis bre firgi n taga ketentembirigboŋ
         na to ashi kakpa nɛ Ebɔrɛ daa wɔ na.Bɔrɛsure be mbraana be asheŋ22 Ndoŋ nna nɛ Enyɛnpe Ebɔrɛ kaŋɛ Mosis fanɛ e kaŋɛ Israɛlebi na le: “Menyi gbagba wu
         nseŋ nu kananɛ ma, Enyɛnpe Ebɔrɛ na malga n sa menyi ashi ebɔrɛso nna na. 23 Men sa maŋ kaŋ ta shuwa ŋko gbiti n lɔŋɛ agbir kikɛ a shuŋ amo n ti ma so. 24 Ama men baga eshishɛr m pɔr bɔrɛsure n sa ma nsaa lara men be esarga chɔɔso nɛ men
         be kɔnɔkoŋwule be esarga kumo so. Amo nɛ menyee ta mbolpɔ nɛ mboe nɛ ana a lara na.
         Kaplɛkama nɛ n ya kaa sha fanɛ men baa bunyaŋ ma ndoŋ, meeŋ ba menyi kutɔ m ba nɛfa
         menyi ndoŋ. 25 Ama nɛ men baŋ ta ajembu nɛ men pɔr bɔrɛsure n sa ma, men sa maŋ kaŋ ta kanase n shɛl
         amo m pɔr kumo, ŋkpal manɛ so, nɛ men baŋ ta kanase n shɛl amo, kumo ere men maaŋ
         naŋ tiŋ n lara sarga kumo so n sa ma. 26 Kede be kaman, men sa maŋ kaŋ pɔr bɔrɛsure nɛ menyeeŋ baa ta kasakpar a dii so. Ŋkpal
         manɛ so, men baa dii kasakpar na baaŋ baa wu men be mboŋ gela.”

Anya be mbra be asheŋ(Ditɛronɔmi 15:12-18)211 Ndoŋ nna nɛ Ebɔrɛ naŋ kaŋɛ Mosis le: “Naŋ ta le be mbraana ere n sa Israɛlebi na.
         2 Fo baŋ tɔ kenya nɛ e la Israɛl be esa, nfɛnshe e daga e ka shuŋ fo, ama kafɛ shunusopo
         bre to, k daga fanɛ fo shin nɛ e nya mbe kumu nsaa maŋ ka shɛŋ. 3 Nɛ k la fanɛ kenya na nawule e ba mo nyɛnpe na be enɔ to, k daga fanɛ mo nawule e
         baa yɔ. Ama nɛ mo nɛ mbe eche e ba bre, kumo ere k daga fanɛ mo nɛ mbe eche na kikɛ
         e baa yɔ. 4 Nɛ fanɛ mo nyɛnpe e sa mo eche nɛ mo nɛ eche na kurge mbinyɛnso ŋko mbicheso, kumo
         ere k daga fanɛ eche na nɛ mbe mbia kikɛ ka ki mo nyɛnpe na peya nɛ mo nawule e nya
         mbe kumu a yɔ. 5 Ama nɛ fanɛ kenya na bugi to ŋ kaŋɛ le: ‘Mee sha n nyɛnpe nɛ ma eche nɛ ma mbia ga,
         amoso m maaŋ sɔ ma kumu’, 6 kumo ere a daga fanɛ mo nyɛnpe na ka keta mo n yɔ kakpa nɛ baa shuŋ Ebɔrɛ na n ya
         shin nɛ e yili m mata kukuloŋ ŋko kabuna to nɛ e futi mbe kusoe, a ŋini fanɛ e beeŋ
         baa la mo nyɛnpe be kenya hale nɛ e ya wu. 7 Nɛ enyɛn kama baŋ fa mo pibiche fanɛ kenya, mo ere maaŋ tiŋ n nya mbe kumu fanɛ anya
         nyɛnso na. 8 Ama nɛ b fa mo n sa enyɛn nɛ e ta mo ŋ ki mbe eche nseŋ naŋ kini mo, kumo ere e naŋ
         bɛta n fa mo n sa mbe basa, ŋkpal manɛ so esa nɛ e kini mo na maŋ kɔ ekpa nɛ e fa
         mo n sa esa pɔtɛ kama ŋkpal kananɛ e ŋaba mo na so so. 9 Nɛ esa tɔ kenyache n sa mo pibinyɛn fanɛ e ta a kil, a daga fanɛ e keni mo so fanɛ
         mo gbagba pibiche. 10 Enyɛn kama malɛ nɛ e ta eche n ti mbe kenyache so, k daga nna fanɛ e baa kraa sa mbe
         eche juŋkparso na ajibi nɛ asɔbuuso nɛ keche nɛ kenyɛn be kedi be kasha nɛ k daga
         mo ashi mbe kakil to. 11 Nɛ enyɛn na baa maŋ wora le be asɔ asa ere m bɔlɔ so, kumo ere eche na kɔ ekpa nɛ
         e lar mbe enɔ to nsaa maŋ ka shɛŋ.Eleŋ be keŋini be mbra be asheŋ12 Esa kama nɛ e ŋmɛa mo barkasa m mɔ, k daga fanɛ b mɔ amodoŋwura gba. 13 Ama nɛ k ba fanɛ e maŋ kute nna n wora loŋ, kumo ere Ebɔrɛ be kushuŋ nna, amoso e
         beeŋ tiŋ n shile n yɔ kakpa nɛ meeŋ ŋini menyi na n ya nya mbe kumu. 14 Ama nɛ esa baŋ kute m mɔ mo barkasa bre, hale nɛ e shile n yɔ ma bɔrɛsure na ase gba,
         k daga fanɛ b mɔ mo. 15 Esa kama malɛ nɛ e ŋmɛa mo tuto ŋko mo nio, k daga fanɛ b mɔ mo. 16 Esa kama nɛ e yuri dimɛdi n fa ŋko n ta mo a kɔ fanɛ kenya, amodoŋwura gba daga luwu.
         17 Esa kama malɛ nɛ e sho mo tuto ŋko mo nio kɔnɔ daga luwu. 18 Basa anyɔ malɛ baa bile nɛ eko ŋmɛa mo barkasa kejembu ŋko m bɔ kuluŋguntuŋ ŋ ŋmɛa
         mo nɛ e maŋ wu, nseŋ nu ebesa a dese ebu to ŋkpal keŋmɛa na so, 19 kachɛ nɛ e baŋ niŋi to n ta kekpabi n lar kowu, k daga fanɛ esa nɛ e ŋmɛa mo na ka
         ka nchɛ nɛ esa na dese na kikɛ be kukɔ. Kumo be kaman k daga e ka keni elɔpo na so
         nɛ e nya alenfia. 20 Esa kama baŋ ŋmɛa mbe kenyache ŋko kenyanyɛn kekpabi nɛ kenya na wu epul na to, k
         daga fanɛ b gberge mo nyɛnpe na kusoe. 21 Ama nɛ kenya na ji kachɛ koŋwule ŋko nchɛnnyɔ pɔɛŋ nseŋ wu bre, kumo ere mo nyɛnpe
         maŋ daga kasogberge, ŋkpal manɛ so, e paŋ mbe kapetɛ nna na. 22 Nɛ basa anyɔ malɛ bee bile nseŋ nu edampoche ko ebesa nɛ mbe kedampo na gbeŋi, nɛ
         shɛŋ maŋ naŋ wora mo, k daga esa nɛ e nu mo ebesa na ka ka amansherbi kanaŋkamaso
         nɛ edampoche na mo kul beeŋ ku n sa mo. Kumo alɛ daga fanɛ k bɛ kananɛ ndoŋ be demujipoana
         bee yili asheŋ so. 23 Ama kedampo na be kegbeŋi be kaman nɛ k ba fanɛ eche na nu ebesa ga, kumo ere k daga
         b ka ta ŋkpa nna n tal ŋkpa to. 24 Nɛ k ba fanɛ kenishi e bure, b bure kenishi n tal to, nɛ fanɛ kinyi e gbaŋ, b gbaŋ
         kinyi n tal to, nɛ k la enɔ, b ta enɔ n tal to, nɛ k la keya, b ta keya n tal to,
         25 nɛ k la kechɔɔ nna, b chɔɔ n tal to, nɛ k la doro nna, b doro n tal to, nɛ k la kemargaso
         nna, b marga so n tal to. 26 Nɛ esa baŋ ŋmɛa mbe kenyache ŋko mbe kenyanyɛn be kenishi m bure, k daga fanɛ e shin
         nɛ kenya na e baa yɔ nsaa maŋ ka shɛŋ ŋkpal kenishi na so. 27 Nɛ k la fanɛ e ŋmɛa mbe kenyache ŋko mbe kenyanyɛn be kinyi nna nɛ k tia, k daga fanɛ
         e shin nɛ kenya na e baa yɔ nsaa maŋ ka shɛŋ ŋkpal kinyi na so.Kusɔ nɛ k daga asɔwuraana ka wora be asheŋ28 Esa kama nɛ mbe gbolu pur enyɛn ŋko eche, nɛ e wu, b kpa gbolu na ajembu m mɔ, ama
         b sa maŋ kaŋ we gbolu na be eblaŋ. Kumo be kaman k maŋ daga fanɛ b naŋ gberge gboluwura
         na kusoe. 29 Ama nɛ k la fanɛ gbolu na chɛr a tɔrɔ basa nna nɛ b kpele mo nawura kusoe nɛ e yige
         nɛ k ya chute esa m mɔ, kumo ere k daga fanɛ b kpa gbolu na ajembu m mɔ nseŋ mɔ mo
         nawura na gba. 30 Ama nɛ gboluwura na shuli fanɛ e beeŋ ka kukɔ n sɔ mbe ŋkpa n yige, kumo ere k daga
         e ka kanaŋkamaso nɛ baaŋ ku kukɔ na n sa mo. 31 Nɛ fanɛ gbolu na pur esa ko pibinyɛn ŋko ebiche nna, loŋ koŋwule na e daga fanɛ b
         yili kumo. 32 Nɛ gbolu pur esa ko be kenyache ŋko kenyanyɛn m mɔ, k daga fanɛ gboluwura e ka gbiti
         be ndarbi adesa n sa kenya na wura, kumo be kaman nɛ b kpa gbolu na ajembu m mɔ. 33 Nɛ esa baaŋ bugi kemaŋ so ŋkoŋ kur kumo mo gbagba nsaa maŋ buu kumo so nɛ esa ko be
         kena ŋko kurma tɔr kumo to, 34 k daga fanɛ kemaŋ na wura ka ka kusɔbɔya na be kukɔ nseŋ ta kusɔbɔya wuso na. 35 Nɛ fanɛ esa ko be gbolu mɔ mo barkasa be gbolu malɛ nna, k daga fanɛ b fa gbolu keniso
         na nseŋ barga kumo be amansherbi to n sa abar. 36 Ama nɛ fanɛ gbolu na chɛr a pur nna nɛ mo nawura nyi nsaa maŋ chɛ kumo m muni, kumo
         ere k daga fanɛ e ta gbolu keniso n tal mo barkasa na to nseŋ ta gbolu wuso na.”

Kakɔka be mbra be asheŋ221 Esa baŋ yuri kena m mɔ ŋko n fa, k daga fanɛ e ka ana anu, nɛ kubolpɔ malɛ nna, a
         daga e ka mbolpɔ ana n tal to. 2-4 K daga fanɛ esa e ka kusɔ kama nɛ e yuri be kukɔ. Nɛ e maŋ kɔ nɛ e ka malɛ, b fa mo
         fanɛ kenya ŋ ka kusɔ nɛ e yuri na be kukɔ. Nɛ esa yuri kena ŋko kurma ŋko kubolpɔ
         nɛ b ya wu kumo amodoŋwura kutɔ nɛ k kraa keni, k daga fanɛ e ka loŋ be asɔbɔya anyɔ
         n sa kusɔbɔyawura.Nɛ esa bee kɔ a fin keluri esa be laŋ to n yuri kanyɛso, nɛ b ŋmɛa mo m mɔ, esa nɛ
         e mɔ mo na maŋ wora kulubi, ama nɛ k la kapaso bre, esa nɛ e mɔ mo na wora kulubi
         ŋkpal e ka mɔ mo na so. 5 Nɛ fanɛ esa baŋ yige mbe asɔbɔya nɛ b luri mo barkasa be ndɔ to n ji mbe asɔ, k daga
         fanɛ asɔbɔyawura na e lara mbe adɔjibi nɛ a walɛ ga na n ya tal mo barkasa na to.
         6 Nɛ esa puga edɛ nɛ a chɔɔ m bɔla afitiriwurbi so n ya luri mo barkasa be ndɔ to n
         chɔɔ mbe adɔjibi, esa nɛ e puga edɛ na daga fanɛ e ka mo barkasa na be adɔjibi nɛ
         a chɔɔ na be kukɔ. 7 Nɛ esa ta amansherbi ŋko asɔ n sa mo barkasa nɛ e yili nɛ eyu ya yuri amo ashi mbe
         ebu to nɛ b pɛ eyu na nna, k daga fanɛ eyu na e ka loŋ be asɔ be ale anyɔ. 8 Ama nɛ fanɛ b maŋ pɛ eyu na bre, a daga fanɛ b bar esa nɛ e yili asɔ na Ebɔrɛ be anishito
         nɛ demujipoana e mige mo to ŋ keni mo e ta amo ŋko mannɛ mo e ta. 9 Nɛ basa anyɔ bee kɔ a mɔlga kusɔ foeso fanɛ kusɔbɔya ŋko kusɔbuuso, nɛ k ki bumo emɔrɔ,
         k daga fanɛ b ta demu na n yɔ Ebɔrɛ be anishito demujipoana kutɔ nɛ b mige to. Kumo
         be kaman nɛ b shin nɛ emo nɛ e bee puni kumo na e ka kusɔ nɛ e bee puni na be ntuŋ
         anyɔ n sa mo barkasa na. 10 Nɛ esa ta mbe kusɔbɔya n sa mo barkasa fanɛ e baa keni so nɛ kusɔbɔya na wu ŋko n
         nya doro ŋko n foe nɛ esa kama maŋ wu kumo, 11 k daga fanɛ esa nɛ e bee keni kusɔbɔya na so na e yɔ Ebɔrɛ be anishito n ya bɔ ntaŋ
         fanɛ e maŋ wora kusɔbɔya na shɛŋ. Kede be kaman a daga fanɛ kusɔbɔya na wura e shuli
         fanɛ k la kashenteŋ nna, nɛ mo barkasa na e sa maŋ ka shɛŋ n sa mo. 12 Ama nɛ fanɛ b yuri kusɔbɔya na nna ashi esa nɛ e bee keni kumo so kutɔ, k daga fanɛ
         e ka kumo be kukɔ n tal to. 13 Nɛ k ba fanɛ kupuŋ to be kusɔbɔya e mɔ kumo n ji, k daga fanɛ esa nɛ e bee keni kusɔbɔya
         na so ka ta kusɔbɔya jiŋka na m ba ŋini shɛdaso, saŋɛ na so, e maaŋ ka kumo be kukɔ
         n tal to. 14 Nɛ esa malɛ kule mo barkasa be kusɔbɔya nɛ k ya nya doro ŋko n wu, saŋɛ nɛ kusɔbɔya
         na wura maŋ wɔtɔ, k daga fanɛ e ka kusɔbɔya na be kukɔ. 15 Ama nɛ fanɛ kusɔbɔya na wu saŋɛ nɛ kumowura wɔtɔ bre, k maŋ daga esa na ka ka kukɔ
         kikɛ. Nɛ e haya kusɔbɔya na nna bre, kumo ere haya na be kukɔ nɛ e beeŋ ka.Kachɛ kama be kebaawɔtɔ be mbra be asheŋ16 Esa kama nɛ e fule kasuŋgurbia nɛ e maŋ nyi enyɛn nɛ b maa chɔlta ŋ kil mo tumba,
         k daga fanɛ enyɛn na e ka keshaji be kukɔ n sa kasuŋgurbia na nseŋ ta mo ŋ ki mbe
         eche. 17 Hale nɛ eche na mo tuto kini kasha na gba, k daga fanɛ enyɛn na e ka kasuŋgurbia na
         be tumba be kukɔ. 18 Eche kikɛ nɛ e kɔ kegba be ŋkilgisheŋ, b mɔ mo. 19 Enyɛn kama nɛ e tu kusɔbɔya n di keche nɛ kenyɛn, k daga fanɛ b mɔ mo. 20 Esa kama nɛ e lara sarga n sa kegbir kama m baŋ ma, Enyɛnpe Ebɔrɛ so, b mɔ mo. 21 Ade kikɛ be kaman, k maŋ daga fanɛ men be ekama e wora efɔ kulubi ŋko m mɛaŋ mo, ŋkpal
         manɛ so, menyi alɛ gba daa la befɔ nna ashi Ijipt be kasawule so. 22 Men saa maa mɛaŋ bekulpoche ŋko amunibi, 23 nɛ mannɛ aloŋ nɛ b shu n tre ma, Enyɛnpetale na, ma nɛ n nu bumo kushu na kashenteŋto
         24 nɛ ma agbo e koso nɛ n shin nɛ b ta tokobi m mɔ menyi nɛ menyi alɛ gba be beche e
         ki bekulpoche nɛ men be mbia e ki amunibi. 25 Ma basa to be etirpo baŋ paŋ ekama amansherbi, e sa maŋ wɔtɔ mo nchu. 26 Ekama nɛ e sɔ mo barkasa be wajɛ buuso n nase tarma, k daga fanɛ e bɛta kumo n sa
         mo pɔɛŋ nɛ epeŋi e tɔr, 27 ŋkpal manɛ so, kumo nawule e la mbe kusɔbuuso nɛ e bee buu a dese. Nɛ fo maŋ bɛta
         kumo n sa mo, manɛ nɛ e beeŋ buu n dese? Mannɛ aloŋ, nɛ kumodoŋwura baŋ shu n tre
         ma, meeŋ nu mbe kushu, ŋkpal ŋ ka la ewɔrwupo so. 28 Ekama e sa maŋ kaŋ malga ŋ gbiti Ebɔrɛ ŋko n shoduu menyi to be ejuŋkparpo. 29 Men sa maŋ kaŋ kini kesa ma men be adɔjibi nɛ asɔrso be asɔnuuso. Men ta men be ewurkoŋ
         nyɛnso 30 nɛ men be ana nɛ mbolpɔ gba peya m bɔɔ ma enɔ. Asɔbɔya na bre daga fanɛ b baa wɔ bumo
         nioana kutɔ nchɛnshunu nna, kachɛ burwasopo na nɛ b ta amo m bɔɔ ma enɔ. 31 Men la ma basa cheembi nna, amoso men sa maa ji eblaŋ nɛ kupuŋ to be asɔbɔya jiŋka.
         Men baa ta amo a lɛ njɔnɔ.

Kebaaji asheŋ nɛ amo be ekpa so be asheŋ231 Men sa maa bɔ efɛ be baru, ŋko a ji efɛ be shɛda a chɛ belubiworapo to. 2 Men sa maa bɛ jimaŋ so a wora alubi ŋko a ji efɛ be shɛda ashi demujikpa. 3 Men sa maa ji a chɛ esa to ŋkpal e ka la etirpo so. 4 Nɛ fo doŋ be kena ŋko kurma saŋɛ n shile n luri to a yɔ, k daga fanɛ fo kuŋ mo m bɛta
         m ba sa mo. 5 Nɛ fo ya tu fo doŋ nɛ mbe kurma tɔr nɛ esulɔ deŋ mo so, k daga fanɛ fo chɛ mo to n
         niŋi kurma na to, sa maŋ kaŋ baŋ mo so n choŋ. 6 Men sa maa mɔn betirpo kashenteŋ ashi demujikpa ŋkpal b ka la betirpo so. 7 Men sa maa ku efɛ a deŋi basa so, ŋko a ji demu a kaŋɛ fanɛ basa nɛ b maŋ wora n jija
         daga luwu. Esa kama nɛ e wora loŋ maaŋ ji n lar ma anishito kikɛ. 8 Men sa maa sɔ brɔbu, ŋkpal manɛ so, brɔbu bee tan esa nna nɛ e maa wu kashenteŋ a
         ji. 9 Men sa maa mɛaŋ befɔ, ŋkpal manɛ so men nyi kananɛ kebaala efɔ du. Menyi alɛ gba daa
         la befɔ nna ashi Ijipt be kasawule so.Kewushiachɛ be mbra be asheŋ10 “Men dɔ kudɔsawule kama so nfɛnshe 11 nseŋ yige kumo nɛ k wushi kafɛ shunusopo na bre to. Menyi alɛ e sa maŋ teŋi kumo so
         be akɔrbua kafɛ shunusopo na to, saŋɛ na so betirpo nɛ kupuŋ to be asɔbɔya gba beeŋ
         shishi amo nɛ a ka na n ji. Loŋ koŋwule na e daga fanɛ men wora men be afeelebi sɔrso
         nɛ ɔlif be ndibi be adɔ gba. 12 Men ta nchɛ ashe n shuŋ, nseŋ wushi kachɛ shunusopo na, saŋɛ na so men be ana dɔso
         nɛ ekurma gba beeŋ wushi. Nɛ men be elaŋ to be anya nɛ befɔ gba e wushi. 13 Men wora kasonu n sa kusɔ kama nɛ ma, Enyɛnpe Ebɔrɛ kaŋɛ menyi ere kikɛ. Menyi alɛ
         e sa maŋ kaŋ shuŋ kegbir kama ŋko a ti kegbir kama be ketre.”Nchɛgboŋ asa na be asheŋ(Ɛksodɔs 34:18-26; Ditɛronɔmi 16:1-17)14 Kafɛ kikɛ to men baa wora kejigboŋ be yiri yiri asa a bunyaŋ ma. 15 Men baa wora bodobodo nɛ a maŋ kɔ yiisi na be kejigboŋ nchɛ ashunu kananɛ ŋ ŋini menyi
         na, Abib be kufɔl nɛ men daŋ lar kumo to ashi Ijipt be kasawule so na to. Loŋ be nchɛnshunu
         na to ekama e sa maŋ kaŋ ji bodobodo nɛ b ta yiisi n wora. Ekama malɛ e sa maŋ kaŋ
         ta enɔfuloŋ m ba ma anishito, ama e bar kusɔ ko m ba lara sarga n sa ma. 16 Kasɔteŋi be jemanɛ baa fo, men wora Kasɔteŋi be Kejigboŋ. Kafɛ na ya kaa loge be saŋɛ
         nɛ menyee chala men be adɔjibi abar so na, men wora Kechala Abarso be Kejigboŋ na.
         17 Kafɛ kikɛ to, a daga fanɛ menyi to be benyɛn kikɛ ka shɛr Enyɛnpetale Ebɔrɛ na be
         anishito ale asa. 18 Men sa maŋ shin nɛ asɔbɔya nɛ men ta n lara sarga n sa ma na be ŋklaŋ nɛ kusɔ kama
         nɛ k kɔ yiisi e wea abar to. Menyi alɛ e sa maŋ shin nɛ kare e chɛ asɔbɔya nɛ men
         ta n lara sarga n sa ma kejigboŋana na to na be nfɔ so. 19 Kafɛ kikɛ men baa ta men be adɔjibi juŋkparso lelaana a bar ma, Enyɛnpe Ebɔrɛ, ashi
         kakpa nɛ menyee bunyaŋ ma na. Men sa maŋ kaŋ daŋɛ kaboe fɔlbi kumo nio be kenyipochu
         to.Nnɔ naseso be asheŋ20 Ade kikɛ be kaman nɛ Ebɔrɛ kaŋɛ bumo le: “Meeŋ shin nɛ malaika ko e baa juŋkpar menyi
         ŋ kuŋ menyi ekpa to loŋ n ya fo kaboŋ nɛ n lɔŋɛ n yili menyi na. 21 Men baa kaŋ kusoe a nu mbe ebɔl nsaa wora mo kasonu. Men sa maŋ kaŋ wora kulubi kikɛ
         ŋ gbiti mo. Nɛ men baŋ wora kulubi ŋ gbiti mo, e maaŋ yige m paŋ menyi, ŋkpal manɛ
         so, ma eleŋ wɔ mo so nna. 22 Ama nɛ men baŋ wora mo kasonu kashenteŋto nseŋ wora kusɔ kama nɛ ŋ kaŋɛ menyi na,
         kumo ere, men doŋana beeŋ ki ma doŋana nɛ n kɔ bekama nɛ baa kɔ menyi. 23 Nɛ ma malaika na e juŋkpar menyi n yɔ Amɔriebi nɛ Hitebi nɛ Pɛrizebi nɛ Keenanebi
         nɛ Hivebi nɛ Jebusiebi be nsawule so nɛ m mur bumo kikɛ. 24 Men sa maŋ kaŋ bunyaŋ bumo be agbir na ŋko n shuŋ amo ŋko m bɛ bumo be edaŋkaresheŋ
         so. Men jija bumo agbirana na cheche nseŋ bure bumo be agbirjembu na to burburbi.
         25 Nɛ men baa shuŋ ma, Enyɛnpe Ebɔrɛ, men be Ebɔrɛ na, ma alɛ beeŋ nɛfa men be ajibi
         nɛ men be nchu nseŋ lara alɔana kikɛ ashi menyi to. 26 Eche kikɛ be kedampo maaŋ gboŋi, ekama malɛ maaŋ ki egbentepo ashi men be kasawule
         so. Ma alɛ beeŋ sa menyi ŋkpa tenteŋ. 27 Meeŋ shin nɛ kufu nɛ keyeŋiyeŋi e tɔr basa nɛ menyee tu na so. Meeŋ shin nɛ men doŋana
         e kilgi n shile menyi. 28 Meeŋ shin nɛ edundumbɔfo e juŋkpar n ya ju Hivebi nɛ Keenanebi nɛ Hitebi. 29 Ama m maaŋ ju bumo kafɛ koŋwule to, ŋkpal manɛ so, nɛ n wora loŋ, kasawule na beeŋ
         ki kiyitokpaŋ nɛ asɔbɔya lubi e wora keshi n sɔ kumo be kaplɛkama. 30 Amoso, gbrɛgbrɛ nɛ meeŋ baa ju bumo loŋ n ya fo saŋɛ nɛ menyeeŋ wora keshi nseŋ tiŋ
         n suge kasawule na kikɛ na. 31 Meeŋ shin nɛ men be ekar e yili teku peper na n ya fo Filistiebi be teku na nseŋ naŋ
         yili keshishɛrsawule na so n ya fo Yufreetes be lɔr na to. Meeŋ ta nsawule na so ebi
         m bɔɔ menyi enɔ nɛ men ju bumo ashi to. 32 Men sa maŋ kaŋ shin nɛ menyi nɛ bumo nɛ bumo be agbirana e wora kɔnɔkoŋwule kikɛ.
         33 Men sa maŋ kaŋ shin nɛ b chena men be kasawule so, nɛ mannɛ aloŋ, baaŋ shin nɛ men
         wora kulubi ŋ gbiti ma, ŋkpal manɛ so menyeeŋ baa shuŋ bumo be agbirana na, nɛ k ki
         fanɛ kejigbelɛ n sa menyi.”

Ebɔrɛ nɛ Israɛlebi be kɔnɔkoŋwule be ŋkre be asheŋ241 Kachako nɛ Enyɛnpe Ebɔrɛ kaŋɛ Mosis le: “Fo nɛ Ɛɛrɔn nɛ Nadab nɛ Abihu nɛ Israɛlebi
         be bejuŋkparpo adushunu e ba ma kutɔ ashi kebee ere ase nfe. Ama pɔɛŋ nɛ men fo kumo
         men feŋ n yili m bunyaŋ ma. 2 Fo Mosis nawule e firgi n taga ma, Enyɛnpe Ebɔrɛ na to. Bumo nɛ b ka na bre e sa maŋ
         kaŋ firgi n taga to, ŋko m bɛ mo so n dii kebee na m ba.” 3 Mosis ka shi kebee na so m ba nɛ e ba kaŋɛ basa na mmalga nɛ Enyɛnpe Ebɔrɛ malga kikɛ
         nɛ mbraana nɛ e nase kikɛ. Nɛ basa na kikɛ kpaŋɛ ŋ kaŋɛ le: “Mmalga nɛ Enyɛnpe Ebɔrɛ
         malga na kikɛ, anyeeŋ bɛ amo so.” 4 Ndoŋ nna nɛ Mosis sibɛ Enyɛnpe Ebɔrɛ be mmalga na kikɛ n nase. Kare ka chɛ kachipurdidi
         nɛ e wule ŋ koso n ya yuu bɔrɛsure ashi kebee na be kaseto nseŋ ta ajembu tenteŋ kuduanyɔ
         n yuu nɛ a yili n sa Israɛlebi be eyiri kuduanyɔ na. 5 Kumo be kaman nɛ Mosis lara Israɛl be basa na to be mbrantiɛbia nɛ b ya lara sarga
         chɔɔso nseŋ ta ana n lara kɔnɔkoŋwuleso be esarga n sa Enyɛnpe Ebɔrɛ na. 6 Nɛ Mosis ta loŋ be asɔbɔya na be ŋklaŋ be bargato n wɔtɔ ntishaŋ to nseŋ ta bargato
         nɛ a ka na malɛ ŋ ŋmenyaŋ bɔrɛsure na so. 7 Kede be kaman nɛ e ta kɔnɔkoŋwule be ŋkre be kawɔl na ŋ kraŋ kumo awɔrso nɛ basa na
         nu nseŋ kaŋɛ le: “Mmalga nɛ Enyɛnpe Ebɔrɛ na malga na kikɛ, anyeeŋ bɛ amo so nseŋ
         wora kasonu n sa amo.” 8 Ndoŋ nna nɛ Mosis ta ŋklaŋ na be amo nɛ a wɔ ntishaŋ to na malɛ ŋ ŋmenyaŋ basa na
         so nseŋ kaŋɛ le: “Men keni kɔnɔkoŋwule be ŋkre nɛ menyi nɛ Enyɛnpe Ebɔrɛ bɔla mmalga
         ere kikɛ so n nase na be ŋklaŋ nna na.” 9 Asheŋ ere kikɛ be kaman nɛ Mosis nɛ Ɛɛrɔn nɛ Nadab nɛ Abihu nɛ Israɛlebi na be bejuŋkparpo
         adushunu dii kebee na be esoso. 10 Ndoŋ nɛ b wu Israɛl be Ebɔrɛ na, nɛ kaboŋ dɛdɛso nɛ k du fanɛ yawukpakpaso be kejembu
         nɛ baa tre safiri na nseŋ fulto parr fanɛ awɔlpa na, ka wɔ mbe aya be kaseto. 11 Ama Ebɔrɛ daa maŋ teŋi mbe enɔ m bar tɔrɔ Israɛl be bejuŋkparpo na be ekama so. B
         daŋ wu mo kenishiso nseŋ kraa wɔtɔ a ji a nuu.Mosis ka dii n yɔ Sainai be kebee na so be asheŋ12 Nɛ Ebɔrɛ kaŋɛ Mosis: “Dii m ba kaa jo ma kebee ere be esoso nɛ n sa fo ajembu pantraŋ
         pantrambi nɛ n sibɛ mbra nɛ ma mmalga n deŋi so nɛ a baa ŋini Israɛlebi kananɛ baaŋ
         ba wora asheŋ.” 13 Ndoŋ nna nɛ Mosis nɛ mbe kayɛrbi Joshuwa wora shiriya nɛ Mosis dii n yɔ Ebɔrɛ be kebee
         na so. 14 Ama le nɛ Mosis daŋ kaŋɛ Israɛlebi be bejuŋkparpo na: “Men baa wɔ keeyi ere to a jo
         anyi hale nɛ an ya bɛta m ba. Ama Ɛɛrɔn nɛ Hur bre beeŋ baa wɔ menyi kutɔ nfe, amoso
         nɛ men be ekama nya demu e beeŋ tiŋ n ta kumo n yɔ bumo kutɔ nɛ b keni kumo to n sa
         mo.” 15 Kede be kaman nɛ Mosis yɔ kebee na so nɛ kuwɔlpa buu kebee na kikɛ so. 16 Nɛ Enyɛnpe Ebɔrɛ be kemaŋkura gbelge m ba Sainai be kebee na so nɛ kuwɔlpa na buu
         kumo so hale n ya fo nchɛnshe. Kachɛ shunusopo na nɛ Enyɛnpe Ebɔrɛ shi kuwɔlpa na
         be nferinto n tre Mosis. 17 Israɛlebi na bre kutɔ, Enyɛnpe Ebɔrɛ be kemaŋkura nɛ k daŋ nyaŋɛ n yuu kebee na so
         daa du fanɛ edɛgboŋ ko ka bee chɔɔ na. 18 Ndoŋ nna nɛ Mosis luri kuwɔlpa na to n yɔ kebee na be esoso n ya ji kebee na so nchɛ
         adena nɛ nnyɛ adena.

Wajɛbu cheembi na be asheŋ(Ɛksodɔs 35:4-9)251 Nɛ Enyɛnpe kaŋɛ Mosis: 2 “Kaŋɛ Israɛlebi na fanɛ b bar ma ŋkɛ ashi bumo be kagbene to nɛ fo sɔ amo n sa ma.
         3 Ŋkɛ nɛ a daga fanɛ fo sɔ bumo kutɔ e la shuwa nɛ gbiti nɛ danyaŋ 4 nɛ ago lela nɛ afuibi nɛ b nyɔɔ buru ŋko kepeper kpaw nɛ wajɛchɛbi fuful nɛ wajɛ nɛ
         b ta kaboe be afuibi n lue 5 nɛ kpakpa be kawɔl nɛ b nyɔɔ kepeper nɛ churu be kawɔl nɛ b gbiti nɛnɛ nɛ kedibi nɛ
         baa tre akasia na 6 nɛ ɔlif be ŋku nɛ baaŋ baa ta a wɔtɔ efitila to nɛ efɛa belbelso be asɔ nɛ b kɔ a
         wɔtɔ ŋku nɛfaso to nɛ asɔ nɛ baa ta a wora duwu nɛ amo be efɛa wɔ ebel na 7 nɛ yawu kpakpaso be awarabi nyɛkpɛso nɛ baa tre ɔniks na nɛ yawu kpakpaso be ajembu
         nyɛkpɛso fanɛ amaŋkanibi nɛ baa ta a mata bɔrɛmatapo nimuso be piŋi tenteŋ nɛ baa
         tre ɛfɔd na so na nɛ ajembu nɛ baa ta a mata demuji be kɔlgu na so. 8 Ade be kaman nɛ fo shin nɛ basa na e yuu wajɛbu cheembi n sa ma, saŋɛ na so, meeŋ
         ba kaa wɔ bumo to. 9 A daga fanɛ men yuu kumo nseŋ lɔŋɛ kumo kananɛ meeŋ ŋini fo na gbagba chap.”Kɔnɔkoŋwule be ŋkre be deka na be asheŋ(Ɛksodɔs 37:1-9)10 Kede be kaman nɛ fo shin nɛ b ta akasiadibi n lɔŋɛ deka, nɛ kumo be nteŋ to e baa
         la ayadra ana nɛ bargato nɛ kumo be mparto e baa la ayadra anyɔ nɛ kumo be jeŋgreŋ
         malɛ e baa la ayadra anyɔ. 11 Kumo be kaman nɛ b ŋalga shuwa gbagba m mata deka na be epunto nɛ kaman kikɛ nseŋ
         lɔŋɛ shuwa be kekrande m mata ŋ kulti kumo 12 nseŋ naŋ bɛl shuwa be mpinibi ana n wɔtɔ kumo be aya ana na to nɛ anyɔ e baa wɔ kaba
         ko so nɛ anyɔ malɛ e baa wɔ kaba ko so. 13 B kaŋ wora loŋ n loge na nɛ b shɛl akasiadibi tenteŋ anyɔ nseŋ ŋalga shuwa m mata
         amo kikɛ so. 14 Kumo be kaman nɛ b ta ndibi nɛ b shɛl na n yishi n wɔtɔ mpinibi nɛ a wɔ deka na be
         akel to na to a pɛ amo a maŋ kumo so. 15 A daga fanɛ loŋ be ndibi tenteŋ na e baa wɔ mpinibi na to saŋkikɛ. 16 B kaŋ lɔŋɛ deka na n loge nɛ fo ta ajembu pantraŋ pantrambi nɛ ma mbraana deŋi so
         nɛ meeŋ ta n sa fo ere n wɔtɔ kumo to. 17 Kumo be kaman nɛ b ta shuwa nɛ a maŋ kɔ eyurpi amo to n lɔŋɛ deka na be buuso nɛ kumo
         be nteŋ to e baa la ayadra ana nɛ kumo be mparto malɛ e baa la ayadra anyɔ. Buuso
         na be ketre e la ‘kuwɔr be kakpa’. 18 Shin nɛ b ta shuwa m bɛl asɔ anyɔ ko nɛ a du fanɛ emalaika nɛ baa tre chɛrubim na
         n yuu deka na be buuso na so. 19 B ta chɛrubim na be kuko n yili buuso na be ekarso be kaba ko nseŋ ta kenyɔsopo na
         malɛ n yili kaba nɛ k ka na. B lɔŋɛ buuso na nɛ chɛrubim na n chɔga abar so nɛ a baa
         la kukoŋwule, 20 nɛ chɛrubim na e parga bumo be atɛ to m buu deka na be buuso na so nseŋ kilgi anishito
         n shoŋi abar ŋ keni kuwɔr be kakpa. 21 Ade kikɛ be kaman nɛ b ta ajembu pantraŋ pantrambi anyɔ nɛ ma mbraana deŋi so na n
         wɔtɔ deka na to nseŋ ta buuso nɛ baa tre kuwɔr be kakpa na m buu so. 22 Ndoŋ nɛ ma nɛ menyi beeŋ baa shɛr nɛ m baa bɔla chɛrubim anyɔ na be nferinto ashi
         buuso na so a ta ma mbra nɛ ma mmalga a sa fo nɛ fo alɛ e baa ta amo a sa Israɛlebi
         na.Sarga be bodobodo be teebɔl be asheŋ(Ɛksodɔs 37:10-16)23 “Kumo be kaman nɛ fo shin nɛ b ta akasia be etaabodibi n lɔŋɛ teebɔl nɛ kumo be nteŋ
         to e baa la ayadra asa nɛ mparto e baa la keyadra koŋwule nɛ bargato, nɛ kumo be jeŋgreŋ
         malɛ e baa la ayadra anyɔ. 24 Men ŋalga shuwa n wurge kumo kikɛ so, 25 nseŋ ta shuwa n wora kekrande nɛ kumo be mpar sa fanɛ enɔ be mparto ŋ kulti kumo be
         ekarso kikɛ. 26-27 Kumo be kaman nɛ men wora shuwa be mpinibi ana n chɔga teebɔl na be abonfu ana be
         aya na kikɛ so, saŋɛ na so baaŋ baa ta ndibi nɛ b shɛl na a wɔtɔ amo to a maŋ teebɔl
         na so. 28 Men ta akasiadibi n shɛl ndibi nɛ baaŋ pɛ to a maŋ teebɔl na so a keta na nseŋ ŋalga
         shuwa n wurge amo kikɛ so. 29 Men ta shuwa gbagba n lɔŋɛ teebɔl na so be eprete nɛ mba nɛ echeenshi nɛ kapugboŋ
         nɛ baa ta sarga be asɔnuuso a wɔtɔ na. 30 Kumo be kaman nɛ men ta teebɔl na n yili kɔnɔkoŋwule be ŋkre be deka na be anishito
         nsaa ta bodobodo nɛ b kɔ a lara sarga a sa ma na a deŋi kumo so saŋkikɛ.”Kefitilatɔl na be asheŋ(Ɛksodɔs 37:17-24)31 “Shin nɛ b ta shuwa gbagba m bɛl kefitilatɔl, nɛ kumo be ayabi nɛ a kɔ asɔ ko fanɛ
         atoto be alambu na nɛ amo kikɛ e baa la kukoŋwule. 32 Men wora kefitilatɔl na be ayabi na ashe nɛ amo be asa e baa yuu kekel ko so nɛ asa
         malɛ e baa yuu kekel nɛ k ka na so. 33 Ayabi ashe na be kekama daga fanɛ k baa kɔ asɔ ko nɛ a du fanɛ atoto be alambu na
         be asa. 34 Kefitilatɔl na be nteto na malɛ gbagba daga kebaakɔ asɔ nɛ a du fanɛ atoto be alambu
         na be ana. 35 Ade be kaman nɛ ayabi asa na a bee barga to anyɔnyɔ na be kekama be kaseto gba e baa
         kɔ atoto be kelambu na be kukoŋwule. 36 B ŋalga shuwa gbagba n lɔŋɛ kefitilatɔl na nɛ kumo be ayabi na, nɛ amo kikɛ e baa
         la kukoŋwule. 37 Men ta shuwa gbagba n lɔŋɛ efitila wurbi ashunu nɛ baaŋ baa chɔɔ a yili kefitilatɔl
         na so nɛ k baa fulto anishito na kikɛ. 38 Men ta shuwa m bɛl asɔ nɛ b kɔ a lɔŋɛ efitila na be achɛbi so nɛ eprete nɛ b kɔ a
         suse amo be nsunɔ na gba. 39 Shuwa nɛ menyeeŋ ta n lɔŋɛ kefitilatɔl na nɛ kumo be kusɔ kama nyam be egbɛ e baa
         sa fanɛ kilo adesa nɛ anu. 40 Shin nɛ b wora amo kananɛ ŋ ŋini fo ashi kebee na so na gbagba chap.”

Ebɔrɛ be wajɛbu be asheŋ(Ɛksodɔs 36:8-38)261 “Le e daga fanɛ men lɔŋɛ Ebɔrɛ be wajɛbu na, men ta ago be ejese lela mɔlmɔlbi nɛ
         ejese nɛ a la buru nɛ kepeper kpaw n lue epatisa kudu nseŋ shin nɛ esa nɛ e nyi kajɔ
         e ta kebasibi nɛ jese n jɔ chɛrubim be kaduli n deŋi n deŋi epatisa na so. 2 Men shin nɛ epatisa na kikɛ e baa sasa nɛ amo be kekama be nteŋ to e baa la ayadra
         be nteŋ kuduana nɛ anyɔ nɛ amo be kekama be mparto malɛ e baa la keyadra be nteŋ ashe.
         3 Kumo be kaman nɛ men baa epatisa na be anu n chɛ abar so nɛ a ki fanɛ patisagboŋ koŋwule
         nseŋ naŋ baa anu nɛ a ka na malɛ n chɛ abar so nɛ amo alɛ gba e ki fanɛ patisagboŋ
         koŋwule. 4 Men ta wajɛchɛbi nɛ k la buru m baa asɔ kulkulso fanɛ afirgi m mata m mata epatisagboŋ
         anyɔ na be kekama be kekilso. 5 Men baa wajɛ buru be afirgi na be adunu m mata patisagboŋ ko be kekilso nseŋ baa adunu
         malɛ m mata kenyɔsopo na be kekelso nɛ afirgi na e karga abar so nseŋ shoŋi abar.
         6 Kumo be kaman nɛ men ta shuwa m bɛl akɔltobi adunu, ŋ kɔl epatisagboŋ anyɔ na be afirgi
         adununu na to, nɛ epatisagboŋ anyɔ na e ki wajɛbu koŋwule. 7 Kumo be kaman nɛ men ta mboe be afuibi n lue ewajɛ kudukako nɛ a ki Ebɔrɛ be wajɛbu
         na be buuso. 8 Men shin nɛ amo kikɛ e baa sasa nɛ amo be kekama be nteŋ e baa la ayadra adena nɛ
         anu nɛ amo be mpar malɛ e baa la ayadra ashe. 9 Nɛ men baa ewajɛ na be anu n chɛ abar so nɛ a ki patisagboŋ koŋwule nseŋ baa ashe
         nɛ a ka na malɛ nɛ a ki patisagboŋ koŋwule nɛ men bɔɔ kenyɔsopo na be wajɛ shesopo
         na to nɛ kumo be kaba e chulgi Ebɔrɛ be wajɛbu na be anishito. 10 Men baa asɔ kulkulbi fanɛ afirgi adununu m mata m mata epatisagboŋ anyɔ na be akel
         so. 11 Kede be kaman nɛ men ta danyaŋ m bɛl akɔltobi adunu, nseŋ ta amo ŋ kɔl afirgi adununu
         na to, nɛ epatisagboŋ anyɔ na e ki wajɛbu koŋwule. 12 Men shin nɛ patisa na be kaba nɛ k ka na malɛ e chulgi wajɛbu na be kaman to. 13 Men shin nɛ epatisa na be kananɛ a chul na e baa sa fanɛ keyadra koŋwule nɛ bargato
         ashi kaba kama so. Saŋɛ na so Ebɔrɛ be wajɛbu na beeŋ pɛ abar ŋ keta nɛnɛ. 14 Ade be kaman nɛ men ta ekpakpa be nwɔl nɛ b nyɔɔ m pere n naŋ lɔŋɛ wajɛbu na be buuso
         nyɔsopo, nseŋ ta echuru be nwɔl nɛ b gbiti nɛnɛ ŋ ki lalaloge be buuso. 15 Kede malɛ be kaman, men ta akasiadibi niŋiso ŋ ki Ebɔrɛ be wajɛbu na be ndibi yuuso.
         16 Ndibi yuuso na be kekama be nteŋ e baa la ayadra kuduanu nɛ bumburuŋ malɛ e baa la
         ayadra anyɔ. 17 Nɛ men gbir ayir anyɔnyɔ ndibi yuuso na be kekama ase nɛ ayir na e bɛ abar so. A daga
         fanɛ men yuu Ebɔrɛ be wajɛbu na be ndibi yuuso na kikɛ loŋ. 18 Men yuu ndibi yuuso be adunyɔ Ebɔrɛ be wajɛbu na be kelargato be kaseto be kaba so.
         19 Kumo be kaman nɛ men ta gbiti n lɔŋɛ ndibi yuuso na be atɔl adena, nɛ atɔl anyɔ e
         baa wɔ kedibi yuuso kama be kaseto. 20 Kede be kaman nɛ men yuu ndibi yuuso adunyɔ Ebɔrɛ be wajɛbu na be kelargato be esoso
         be kaba so 21 nseŋ naŋ ta gbiti n lɔŋɛ amo be atɔl adena n shin nɛ atɔl anyɔ e baa wɔ kedibi yuuso
         kama be kaseto. 22 Kede be kaman nɛ men wora Ebɔrɛ be wajɛbu na be epeŋitɔrkpa be kaba so malɛ be ndibi
         yuuso ashe 23 nɛ kumo be abonfu to be ndibi yuuso anyɔ. 24 Men wora amo be kekama anyɔnyɔ n shin nɛ ndibi anyɔ kama e fara kaseto m mata abar
         n ya fo esoso nseŋ ta kepinibi n wɔtɔ amo to be esoso 25 nɛ ndibi yuuso na e wora aburwa nɛ amo be gbiti be atɔl malɛ e wora kuduashe. 26 Ade kikɛ be kaman nɛ men ta akasiadibi blɔmbi tentembi kuduanu ŋ ki ndibi deŋiso nseŋ
         ta amo be anunu n deŋi Ebɔrɛ be wajɛbu na be kelargato be esoso nɛ kaseto be ndibi
         yuuso na so 27 nseŋ ta anu malɛ ŋ deŋi kumo be epeŋitɔrkpa be kaba so be ndibi yuuso so. 28 K daga fanɛ kedibi deŋiso nɛ k wɔ ndibi blɔmbi deŋiso anu na be nferinto na ka fara
         kebonfu ko n ya fo kuko. 29 Kumo be kaman nɛ men ta shuwa m mata ndibi yuuso na kikɛ so nseŋ ta shuwa n lɔŋɛ amo
         be mpinibi nɛ a bee pɛ ndibi blɔmbi deŋiso na to a keta na nseŋ ta shuwa m mata ndibi
         blɔmbi deŋiso na gba so. 30 Men lɔŋɛ Ebɔrɛ be wajɛbu nɛ k baa kɔ ebu anyɔ fanɛ kananɛ ŋ ŋini fo ashi kebee na
         so na gbagba chap. 31 Men ta ejese nɛ a la buru nɛ apeper kpaw nɛ ago nɛ ago be ejese lela mɔlmɔlbi n lue
         patisa ko nseŋ shin nɛ esa nɛ e nyi kajɔ e ta kebasibi nɛ jese n jɔ chɛrubim be nduli
         ŋ deŋi n deŋi epatisa na so. 32 Men ta epatisa nɛ b jɔ na n shiga akasiadibi yuuso ana nɛ b ta shuwa m mata amo so
         nɛ a yil gbiti be atɔl ana so nsaa kɔ shuwa be akɔltobi na so. 33 Kumo be kaman nɛ men ta patisa na ŋ kuŋ to nɛ k barga acheembiana to be kakpa cheembi
         na ashi kakpa cheembi na to nseŋ ta kɔnɔkoŋwule be ŋkre be deka na n yili patisa na
         be kaman 34 n ta buuso nɛ baa tre kuwɔr be kakpa na m buu deka na so ashi acheembiana to be kakpa
         cheembi na to. 35 Kumo be kaman nɛ men ta sarga be bodobodo be teebɔl na n yili kakpa cheembi na to
         ashi Ebɔrɛ be wajɛbu na be kelargato be esoso be kaba so, nseŋ ta kefitilatɔl na malɛ
         n yili a laŋɛ kumo be kelargato be kaseto be kaba so. 36 Men shin nɛ esa nɛ e nyi kajɔ e ta ejese buru nɛ apeper kpaw nɛ ago nɛ ago be ejese
         lela mɔlmɔlbi n lue Ebɔrɛ be wajɛbu na be kabuna be epatisa. 37 Kumo be kaman nɛ men ta patisa na n shiga akasiadibi yuuso anu nɛ b ta shuwa m mata
         amo nɛ a kɔ shuwa be akɔltobi nɛ danyaŋ be atɔl anu na so.

(Ɛksodɔs 38:1-7)271 Kede be kaman nɛ men naŋ ta akasiadibi n lɔŋɛ bɔrɛsure n shin nɛ kumo be nteŋ to nɛ
         kumo be mparto kikɛ e baa sasa nsaa la ayadra ashunu nɛ bargato, nɛ kumo be jeŋgreŋ
         malɛ e baa la ayadra ana nɛ bargato. 2 Men wora kumo be esoso be abonfu ana na nɛ a baa du fanɛ alambɛ n shin nɛ bɔrɛsure
         na nɛ alambɛ na kikɛ e chɔga abar so a la kukoŋwule. Kumo be kaman nɛ men ta danyaŋ
         m mata bɔrɛsure na kikɛ so. 3 Kumo be kaman nɛ men ta danyaŋ n lɔŋɛ asɔ nɛ b kɔ a shuŋ kumo so fanɛ nsunɔ be mpuliya
         nɛ eshabɔl nɛ ntishaŋgboŋ, nɛ kusɔ nɛ baa ta a chule eblaŋ nɛ kusɔ chɔ edɛ. 4 Kede be kaman nɛ men ta danyaŋ n lɔŋɛ kusɔ ŋeseasɔ nseŋ lɔŋɛ danyaŋ be mpinibi ana
         m mata kumo be abonfu ana na kikɛ so. 5 Kumo be kaman nɛ men ta kusɔ ŋeseasɔ na n wɔtɔ bɔrɛsure na be nferinto. 6 Men ta akasiadibi n shɛl ndibi tenteŋ nɛ baaŋ baa ta a sulɔ bɔrɛsure na nseŋ ta danyaŋ
         n mata amo so. 7 Kumo be kaman nɛ men ta amo n yisi n wɔtɔ bɔrɛsure na be akel to be mpinibi anyɔ na
         to a pɛ amo to a ta kumo. 8 Men ta ndibi peŋgeleŋ peŋgeleŋ n lɔŋɛ bɔrɛsure na nɛ k baa kɔ kelaŋ kumo to fanɛ kananɛ
         ŋ ŋini menyi ashi kebee na so na gbagba chap.Wajɛbu na be kelɔnɛ be asheŋ(Ɛksodɔs 38:9-20)9 Men lɔŋɛ Ebɔrɛ be wajɛbu na be kelɔnɛ gba nɛ kumo be kelargato be kaseto be kaba so
         be nteŋ to e fo fanɛ ayadra kalfa nɛ adunu, nseŋ ta ago lueso lela be patisa ŋ kulti
         kumo. 10-11 Men shin nɛ kumo be kelargato be esoso be kaba so be nteŋ to e baa la ayadra kalfa
         nɛ adunu nɛ mba anyɔ na kikɛ e nya ndibi yuuso adunyɔnyɔ nɛ amo be danyaŋ be atɔl
         adunyɔnyɔ. Men ta gbiti n lɔŋɛ ndibi yuuso be anyembi nɛ akɔltobi nɛ a kɔl patisa
         na to na. 12 Kelɔnɛ na be mparto nɛ a laŋɛ epeŋitɔrkpa be kaba so na be nteŋ to e baa la ayadra
         adushunu nɛ anu nɛ amo be ndibi yuuso nɛ atɔl e baa la kudu kudu. 13 Bɔrɛsure na be anishito a yɔ epeŋilarkpa be kaba so na malɛ be mparto e baa la ayadra
         adushunu nɛ anu. 14 Men shin nɛ kumo be kabuna to be kaba ko be patisa be nteŋ to e baa la ayadra adunyɔ
         nɛ anyɔ nɛ bargato nsaa kɔ ndibi yuuso asa nɛ atɔl asa. 15 Kaba nɛ k ka na malɛ gba be patisa be nteŋ to e baa la ayadra adunyɔ nɛ anyɔ nɛ bargato
         nsaa kɔ ndibi yuuso asa nɛ atɔl asa. 16 Kumo be kaman, men shin nɛ esa nɛ e nyi kajɔ e ta ejese nɛ a la buru nɛ apeper kpaw
         nɛ ago be ejese lela mɔlmɔlbi n lue Ebɔrɛ be wajɛbu na be kelɔnɛ so be kabuna to gbagba
         be patisa nɛ kumo be nteŋ to e baa la ayadra adesa, nsaa kɔ ndibi yuuso ana nɛ amo
         be atɔl ana. 17 Men ta gbiti m mata ndibi yuuso nɛ a kulti kelɔnɛ na kikɛ nseŋ ta gbiti n lɔŋɛ amo
         be akɔltobi, nseŋ ta danyaŋ malɛ n lɔŋɛ amo be atɔl. 18 Men shin nɛ kelɔnɛ na be nteŋ to e baa la ayadra kalfa nɛ adunu nɛ kumo be mparto
         e baa la ayadra adushunu nɛ anu nɛ kumo be ago be patisa be nteŋ malɛ e baa la ayadra
         ashunu nɛ bargato. A daga fanɛ b ta danyaŋ n lɔŋɛ atɔl na kikɛ 19 nɛ asɔ nɛ b kɔ a shuŋ Ebɔrɛ be wajɛbu na to nɛ kelɔnɛ na so nɛ ayir nɛ b yuu ŋ kulti
         kumo na kikɛ nyam.Kefitilatɔl na be kekeniso be asheŋ(Levitikɔs 24:1-4)20 Ade kikɛ be kaman kaŋɛ Israɛlebi na kenishipereso fanɛ b baa bar fo ɔlif be ŋku nɛ
         a maŋ kɔ eyurpi nɛ fo baa ta a chɔɔ efitiliana na so a yili saŋkikɛ. 21 Ɛɛrɔn nɛ mbe mbinyɛnso e daga fanɛ b baa chɔɔ efitila na so a yili patisa nɛ k kuŋ
         kɔnɔkoŋwule be ŋkre be deka na be anishito na. B baa chɔɔ efitila na so kaaseso kikɛ
         nɛ a baa fuli to ma, Enyɛnpe Ebɔrɛ be wajɛbu na to a klade. A daga fanɛ Israɛlebi
         nɛ bumo be kaman to ebi kikɛ e baa bɛ mbra ere so mbaanaayɔ.

Bɔrɛmatapoana be asɔbuuso be asheŋ(Ɛksodɔs 39:1-7)281 Naniere shin nɛ fo da Ɛɛrɔn nɛ mbe mbinyɛnso Nadab nɛ Abihu nɛ Eliazaa nɛ Itama e
         lar Israɛlebi na to m ba fo kutɔ, saŋɛ na so baaŋ ba kaa la bɔrɛmatapoana a shuŋ ma.
         2 Nɛ fo baa epiŋi cheembi lela n sa fo da Ɛɛrɔn nɛ a shin nɛ e baa kɔ bunyaŋ nsaa walɛ
         keyɛrbi. 3 Shin nɛ basa nɛ ma ere Ebɔrɛ sa bumo enɔ to be kushuŋ be kenyi na, e lɔŋɛ Ɛɛrɔn be
         epiŋi na. Kumo be kaman nɛ b ta Ɛɛrɔn m bɔɔ ma Ebɔrɛ enɔ nɛ e shuŋ ma fanɛ bɔrɛmatapo.
         4 Shin nɛ b lɔŋɛ kusɔ kuŋ kagbeneso fanɛ kɔlgu, nɛ kale nɛ k maŋ kɔ mbre nɛ baa tre
         ɛfɔd na nɛ piŋi tenteŋ nɛ k bee fo aya so nɛ danshiki nɛ b ta jese n lue nɛnɛ nɛ neemu
         nɛ kreso peŋgeleŋ. Loŋ be asɔbuuso na e daga fanɛ b lɔŋɛ n sa fo da Ɛɛrɔn nɛ mbe mbinyɛnso,
         a ŋini fanɛ b la bɔrɛmatapoana nna a shuŋ ma. 5 Shin nɛ enyipo e chaŋɛ shuwa fanɛ ejese n wea ejese buru nɛ apeper kpaw nɛ apeper
         kunɔkunɔ nɛ ago be ejese lela mɔlmɔlbi to n lue m baa asɔbuuso na. 6-8 Shin nɛ benyipo e ta le be ejese m baa nseŋ jɔɔ kale nɛ baa tre ɛfɔd na nɛ kumo be
         abatimu so be efɔl anyɔ nɛ a pɛ ɛfɔd na be anishito nɛ kamanto a mata abar na, nɛ
         kashɛr to be kreso na gba. Loŋ na amo kikɛ beeŋ baa la kukoŋwule. 9 Kumo be kaman nɛ men shin nɛ enyipo e chaŋ Jeekɔb be mbinyɛnso kuduanyɔ na be atre
         n deŋi yawu kpakpaso be ajembu nyɛkpɛso nɛ baa tre ɔniks na be anyɔ so. 10 E chaŋ mbinyɛnso juŋkparso ashe be atre m bɛ abar so kenimuso kenimuso kejembu koŋwule
         so nseŋ chaŋ ashe nɛ a ka na gba kenimuso kenimuso kejembu nyɔsopo na so. 11-13 Kumo be kaman nɛ enyipo na e nyisi ajembu na n wɔtɔ shuwa be mpinibi to m ba m mata
         kabɔrɛmata be piŋi be abatimu anyɔ na so. Saŋɛ na so saŋkama nɛ Ɛɛrɔn yɔ Enyɛnpe Ebɔrɛ
         na be anishito e beeŋ sulɔ Israɛlebi be atre mbe abatimu anyɔ so nɛ Enyɛnpe Ebɔrɛ
         e nyiŋi bumo be asheŋ. 14 Shin nɛ b naŋ ta shuwa n lɔŋɛ ŋgbɛlɛbi wurbi lela anyɔ ŋ kɔl shuwa be mpinibi anyɔ
         na to.Demuji be kɔlgu be asheŋ(Ɛksodɔs 39:8-21)15 Men lɔŋɛ kagbeneso be kɔlgu n sa bɔrɛmatapo nimuso na nɛ k baa la kusɔ nɛ e beeŋ baa
         ta a pin Ebɔrɛ be aparsheŋ. Men ta ejese be yiri ana nɛ men daŋ ta n lɔŋɛ ɛfɔd na
         n lue wajɛ nseŋ jɔ kumo. 16 Men bɔɔ wajɛ na to nɛ k ki kɔlgu nɛ kumo be nteŋ to nɛ mparto kikɛ e baa la enɔ be
         mpar koŋwule nɛ bargato. 17 Ade malɛ kikɛ be kaman nɛ men ta yawu kpakpaso be ajembu nyɛkpɛso n yuu n yuu kumo
         so nɛ a bɛ m bɛ abar so a la egbaŋ ana. Gbaŋ nɛ k juŋkpar na be ajembu e baa la amo
         nɛ baa tre rubi nɛ topas nɛ gaanet na. 18 Gbaŋ nyɔsopo na malɛ be ajembu e baa la ɛmeraldi nɛ safaya nɛ daimɔnd na. 19 Gbaŋ sasopo malɛ be ajembu e baa la amo nɛ baa tre turkoyis nɛ agate nɛ ametiste na.
         20 Nɛ gbaŋ nasopo malɛ be ajembu e baa la amo nɛ baa tre berɛl nɛ kameliya nɛ jaspa na.
         Kumo be kaman nɛ men ta shuwa n lɔŋɛ mpinibi nseŋ nyisi n nyisi ajembu na n wɔtɔ amo
         to. 21 A daga fanɛ b chaŋ n chaŋ Israɛlebi be nnaŋ kuduanyɔ na be ketre kama n deŋi ajembu
         kuduanyɔ na be kekama so. 22 Amo be kaman nɛ men naŋ ta shuwa n lɔŋɛ ŋgbɛlɛbi lela n chulgi kɔlgu na so 23 nseŋ naŋ ta shuwa n lɔŋɛ kɔlgu na be mpinibi anyɔ n chɔga kumo be esoso be nnɔkar
         anyɔ na so. 24 Kede be kaman nɛ men ta shuwa be ŋgbɛlɛbi anyɔ be nnɔso anyɔ n wɔtɔ shuwa be mpinibi
         anyɔ na nɛ a wɔ kɔlgu na be esoso be nnɔkar anyɔ na to, 25 nseŋ ta nnɔso anyɔ nɛ a ka na malɛ n wɔtɔ piŋi na be mpinibi anyɔ na to. 26 Amo be kaman nɛ men naŋ ta shuwa n lɔŋɛ mpinibi anyɔ n wɔtɔ kɔlgu na be kaseto be
         nnɔkar anyɔ na be kamanto. 27 Kumo be kaman nɛ men naŋ lɔŋɛ shuwa be mpinibi anyɔ n wɔtɔ piŋi na be abatimu so be
         efɔl anyɔ na be nnɔso. 28 Ade be kaman nɛ men ta efɔl farso nɛ k la buru ŋ kɔl kɔlgu na be mpinibi na nɛ piŋi
         na be mpinibi na to, n chɛ m mata abar nɛ kɔlgu na e sa maa filito.29 Saŋɛ na so, saŋkikɛ nɛ Ɛɛrɔn buu demuji be kɔlgu nɛ Israɛlebi be nnaŋ kuduanyɔ na
         be atre deŋ so n luri wajɛbu cheembi na to, kumo ere e bee bar bumo Enyɛnpe Ebɔrɛ
         be anishito kanyiŋiso nna na. 30 Saŋkama nɛ Ɛɛrɔn bee yɔ Enyɛnpe Ebɔrɛ na be anishito, a daga fanɛ e di demuji be kɔlgu
         nɛ Urim nɛ Tumim wɔ kumo to na nɛ a baa chɛ mo to nɛ e baa pin Enyɛnpe Ebɔrɛ na be
         nfɛra.Bɔrɛmatapoana be epiŋi nɛ a ka na be asheŋ(Ɛksodɔs 39:22-31)31 Ale e daga fanɛ men lɔŋɛ bɔrɛmatapo nimuso be piŋi tenteŋ nɛ ɛfɔd deŋ kumo so na.
         Men ta jese nɛ a la buru n lue wajɛ m ba kumo, 32 nɛ k baa kɔ kubɔ. Men ta kechɛbi lueso m muya kubɔ na ŋ kulti nɛ k baa kɔ eleŋ ga.
         33 Men ta ejese nɛ a la buru nɛ ago nɛ apeper kpaw nɛ apeper kunɔkunɔ n lɔŋɛ asɔ kulkulbi
         nɛ a du fanɛ asɔrso nɛ baa tre pomegranates na m ba n chulgi n chulgi piŋi na be kaseto
         be ekarso. Kumo be kaman nɛ men ba shuwa be adulombi n chulgi pomegranates anyɔ kama
         be nfɛato. 34 Men shin nɛ a bɛ abar so ŋ kulti piŋi na kikɛ n chambɔ. 35 A daga fanɛ Ɛɛrɔn e baa buu piŋi na saŋkama nɛ e bee yɔ Enyɛnpe Ebɔrɛ na be anishito
         ashi acheembiana to be kakpa cheembi na to, saŋɛ na so adulombi na beeŋ baa shu a
         ŋini fanɛ e maŋ wu. 36 Men ta shuwa lela n lɔŋɛ kusɔ paŋgelambi nseŋ chaŋ le be nsibɛ n deŋ kumo so: ‘Cheembi
         n sa Enyɛnpe Ebɔrɛ na’ 37 nseŋ ta jese nɛ k la buru m baa kumo m mata neemu na be anishito. 38 A daga fanɛ Ɛɛrɔn e baa chɛ neemu na nɛ kasibɛ na e baa wɔ mbe kasɔto so saŋkama a
         ŋini fanɛ e ta Israɛlebi be alubi nɛ b wora saŋɛ nɛ baa lara sarga a sa ma na n deŋi
         mbe kumu so nɛ ma, Enyɛnpe Ebɔrɛ na e baa sɔ bumo be esarga na. 39 Kumo be kaman nɛ men ta ago be ejese lela mɔlmɔlbi n lue Ɛɛrɔn be danshiki nɛ neemu
         nseŋ shin nɛ enyipo e jɔ mbe kreso. 40 Men baa nle nɛ ekreso nɛ eneemu n sa Ɛɛrɔn be bibinyɛn na malɛ nɛ a shin nɛ b baa
         kɔ bunyaŋ nsaa walɛ ayɛrbi. 41 Ade kikɛ be kaman nɛ men ta le be asɔbuuso ere m buu fo da Ɛɛrɔn nɛ mbe bibinyɛn na
         nseŋ ta ŋku ŋ gbiti bumo n ta bumo m bɔɔ Ebɔrɛ enɔ, saŋɛ na so baaŋ ki bɔrɛmatapoana
         cheembi a shuŋ ma. 42 Men ta ago be wajɛ m ba ewondoŋshiimbi n sa bumo nɛ b baa dela a buu bumo be wulo
         so. Men shin nɛ amo be nteŋ to e yili kashɛr to m ba fo amuli to. 43 A daga fanɛ Ɛɛrɔn nɛ mbe mbinyɛnso na e baa wɔtɔ loŋ be ewondoŋshiimbi ere saŋkama
         nɛ baa luri Enyɛnpe be wajɛbu na to ŋko saŋkama nɛ baa ba bɔrɛsure na ase nɛ b ba
         shuŋ ma ashi kakpa cheembi na to, saŋɛ na so b maaŋ wu ŋkpal b ka na kayurkpaŋ so.
         Le be mbra ere beeŋ baa dese n sa Ɛɛrɔn nɛ mbe kaman to ebi hale mbaanaayɔ.

Ɛɛrɔn nɛ mbe mbinyɛnso be keta m bɔɔ Ebɔrɛ enɔ be asheŋ(Levitikɔs 8:1-36)291 Men kaa shin nɛ men ta Ɛɛrɔn nɛ mbe bibinyɛn na m bɔɔ ma enɔ fanɛ bɔrɛmatapoana, men
         ta gbolu fɔlbi koŋwule nɛ ekpakpa anyɔ nɛ a maŋ kɔ ndulgi kikɛ. 2 Men ta ayunyifu nɛ a pe nɛnɛ n wora bodobodo nɛ a maŋ kɔ yiisi. Men ta ɔlif be ŋku
         n wora bodobodo na be ako nseŋ wora ako malɛ loŋ, nseŋ ta nyifu na be ako malɛ n wora
         ekrakashi n ta ɔlif be ŋku n wurge amo so. 3 Kumo be kaman nɛ men ta amo n wɔtɔ kelantaŋɛ n ti gbolu fɔlbi na nɛ ekpakpa anyɔ na
         so m ba lara sarga n sa ma. 4 Kede be kaman nɛ men shin nɛ Ɛɛrɔn nɛ mbe bibinyɛn na e ba Enyɛnpe Ebɔrɛ be wajɛbu
         na be kabuna to m ba bɛr daŋkare be ekpa so. 5 Kumo be kaman nɛ men ta bɔrɛmatapo nimuso be asɔbuuso nɛ a la danshiki nɛ piŋi tenteŋ
         na nɛ kale nɛ k maŋ kɔ mbre nɛ baa tre ɛfɔd na nɛ demuji be kɔlgu na m buu Ɛɛrɔn.
         Kumo be kaman nɛ men ta ɛfɔd be kreso nɛ enyipo ta ejese n lue nɛnɛ na ŋ kre mo so.
         6 Amo be kaman nɛ men ta neemu na m mɛa mbe kumu so nseŋ naŋ ta kusɔ paŋgelambi nɛ b
         sibɛ so na m mata neemu na so. 7 Asɔ buuso na be kaman, nɛ men ta ŋku nɛfaso na n do Ɛɛrɔn be kumu so nɛ e ki Ebɔrɛ
         be esa laraso. 8 Kumo be kaman nɛ men ta edanshiki m buu Ɛɛrɔn be bibinyɛn na malɛ 9 nseŋ buu bumo nwuro n ta ekreso ŋ kre bumo so. Nɛ men wora loŋ Ɛɛrɔn nɛ mbe bibinyɛn
         nɛ bumo be kaman to ebi kikɛ beeŋ ki bɔrɛmatapoana a shuŋ ma hale mbaanaayɔ. 10 Men baŋ mɛa bumo to n loge, a daga fanɛ men ta gbolu na m ba Enyɛnpe be wajɛbu na
         be kabuna to m ba shin nɛ Ɛɛrɔn nɛ mbe bibinyɛn na e ta bumo be enɔana n deŋi kumo
         be kumu so. 11 Kumo be kaman nɛ men mɔ gbolu na ma, Enyɛnpe Ebɔrɛ na be anishito ndoŋ 12 nɛ fo ta keshilbi n nyɔ gbolu fɔlbi na be ŋklaŋ na to n do n do bɔrɛsure na be alambɛ
         na so nseŋ chulgi ŋklaŋ na be amo nɛ a ka na malɛ kikɛ n wurge bɔrɛsure na be kaseto.
         13 Kede be kaman nɛ men lara apuntosɔ be nfɔ na kikɛ ŋ ku kegberche na be kaseto be kaba
         nseŋ lara achɛbi anyɔ na nɛ amo be nfɔ kikɛ n chɔɔ bɔrɛsure na so n lara sarga n sa
         ma. 14 Ama men yɛr gbolu na be eblaŋ nɛ kawɔl nɛ apumbi bre keeyi na be ekarso n ya chɔɔ.
         Loŋ be sarga na e naa bar bɔrɛmatapoana be alubi be ketampaŋ na. 15 Kumo be kaman nɛ men shin nɛ Ɛɛrɔn nɛ mbe bibinyɛn na e ta bumo be enɔana n deŋi kpakpa
         nɛ baaŋ mɔ na be kumu so 16 nɛ men mɔ kumo nseŋ suse ŋklaŋ na ŋ ŋmenyaŋ ŋ ŋmenyaŋ bɔrɛsure na be mba ana na kikɛ
         so. 17 Kumo be kaman nɛ men kuya kpakpa na to wurwurbi nseŋ fɔr kumo be apuntosɔ nɛ ayawɔrta
         so nseŋ ta amo n deŋi kumu na nɛ eblaŋ kuyatoso na so 18 n chɔɔ bɔrɛsure na so n lara sarga n sa ma. Loŋ be sarga chɔɔso na be efɛa bee par
         ma, Enyɛnpe Ebɔrɛ na nna. 19 Kede be kaman nɛ men shin nɛ Ɛɛrɔn nɛ mbe bibinyɛn e naŋ ta bumo enɔana n deŋi kpakpa
         nɛ k ka na be kumu so 20 nɛ men mɔ kumo nseŋ suse ŋklaŋ na be ako n do n do Ɛɛrɔn nɛ mbe bibinyɛnana na be
         jisa so be asoe be nseto nɛ bumo be enɔjisaana be ashilbinio so nɛ bumo be ayajiso
         be anashibinio so nseŋ ta ŋklaŋ nɛ a ka na malɛ kikɛ ŋ ŋmenyaŋ ŋ ŋmenyaŋ bɔrɛsure
         na be mba ana na kikɛ so. 21 Kede malɛ be kaman nɛ men nyia bɔrɛsure na so be ŋklaŋ na be ako n wea ŋku nɛfaso
         na be ako to ŋ ŋmenyaŋ Ɛɛrɔn nɛ bibinyɛn na nɛ bumo be asɔbuusoana kikɛ so. Saŋɛ na
         so Ɛɛrɔn nɛ mbe bibinyɛnana na beeŋ ki ma, Ebɔrɛ be basa laraso nɛ bumo be asɔbuuso
         e ki asɔ cheembi ashi ma anishito. 22 Ŋkpal kpakpa ere ka la keta m bɔɔ Ebɔrɛ enɔ be kewora be kusɔbɔya na so, men lara
         kumo be kpandu nɛ k kɔ nfɔ nɛ apuntosɔ be nfɔ nɛ kegberche na be kaseto be kaba nɛ
         achɛbi anyɔ na nɛ amo be nfɔ nɛ kumo be jisa be kebɛaŋ 23 n ti bodobodo nɛ a maŋ kɔ yiisi na nɛ bodobodo nɛ a kɔ ɔlif be ŋku nɛ amo nɛ a maŋ
         kɔ nɛ krakashi na so n lara sarga n sa ma. 24 Men shin nɛ Ɛɛrɔn nɛ mbe bibinyɛn na e maŋ amo so ma, Enyɛnpe Ebɔrɛ na be anishito
         fanɛ kakɛ cheembi be sarga. 25 Kumo be kaman nɛ men sɔ amo bumo kutɔ n chɔɔ bɔrɛsure na so ashi kakpa nɛ baa chɔɔ
         sarga chɔɔso na. Loŋ be sarga be efɛa bee par ma, Enyɛnpe Ebɔrɛ na nna. 26 Kumo alɛ be kaman nɛ fo maŋ kpakpa nɛ b ta n lara Ɛɛrɔn be keta m bɔɔ Ebɔrɛ enɔ be
         sarga na be kagbene so ashi ma, Enyɛnpe Ebɔrɛ na be anishito. Kusɔbɔya na be kagbene
         na la fo kachige nna. 27 Kpakpa na be kagbene be kaba nɛ jisa be kebɛaŋ nɛ b maŋ so ma, Enyɛnpe Ebɔrɛ be anishito
         na malɛ la Ɛɛrɔn nɛ mbe bibinyɛn na peya nna. 28 Saŋkama nɛ menyi, ma basa Israɛlebi baŋ mɔ kusɔbɔya n lara kɔnɔkoŋwule be sarga, kusɔbɔya
         na be kagbene nɛ kebɛaŋ la Ɛɛrɔn nɛ mbe bibinyɛn peya nna. Loŋ be eblaŋ na la meya
         nna, ama bɔrɛmatapoana e naaŋ baa ji amo hale mbaanaayɔ. 29 Nɛ Ɛɛrɔn baŋ wu, mbe mbinyɛnbi na be eko e naŋ ta mbe kabɔrɛmata be piŋi na. 30 Emo nɛ e sɔ mo so ŋ ki bɔrɛmatapo nimuso a luri Enyɛnpe be wajɛbu na to be kakpa cheembi
         na, daga fanɛ e buu kabɔrɛmata be piŋi na saŋkama nɛ e bee luri ndoŋ hale n ya fo
         nchɛnshunu. 31 Men daŋɛ kpakpa nɛ men ta n lara Ɛɛrɔn nɛ mbe bibinyɛnana be keta m bɔɔ Ebɔrɛ enɔ
         be sarga na be eblaŋ wajɛbu na be kelɔnɛ so 32 nɛ Ɛɛrɔn nɛ mbe bibinyɛn na e yili nshɛr be wajɛbu na be kabuna to n we eblaŋ na nɛ
         bodobodo nɛ a ka a wɔ kelantaŋɛ na to na. 33 Bumo e daga b ka ji asɔ nɛ b ta n lara alubi be ketampaŋ be sarga na saŋɛ nɛ b ta
         bumo m bɔɔ Ebɔrɛ enɔ nɛ b ki bɔrɛmatapoana na. A maŋ daga esa pɔtɛ kama ka ji loŋ
         be asɔ na, ŋkpal manɛ so a la asɔ cheembi nna. 34 Ama nɛ fanɛ amo be ako ka nseŋ di ŋklade, men chɔɔ amo nɛ esa kama e sa maŋ kaŋ ji
         amo, ŋkpal manɛ so, a la asɔ cheembi nna. 35 Ta nchɛnshunu dede n wora Ɛɛrɔn nɛ mbe bibinyɛn be keta m bɔɔ Ebɔrɛ enɔ be kasheŋwora
         na fanɛ kananɛ ŋ kaŋɛ fo na gbagba chap. 36 Nchɛnshunu na be karechɛ kama malɛ, men ta gbolu n lara alubi be ketampaŋ nɛ bɔrɛsure
         na be kefɔrso be sarga. Kumo be kaman nɛ men ta ɔlif be ŋku ŋ gbiti bɔrɛsure na so
         nɛ k ki cheembi. 37 Nchɛnshunu na be karechɛ kama men lara alubi be ketampaŋ be sarga bɔrɛsure na so,
         saŋɛ na so, bɔrɛsure na beeŋ baa du cheembi nɛ kusɔ kama nɛ k beta kumo gba e baa
         du cheembi.Karechɛ kikɛ be sarga be asheŋ(Nɔmbɛs 28:1-8)38 Karechɛ kikɛ men baa ta nfɛ koko be ekpakpafɔlbi anyɔ anyɔ a lara sarga bɔrɛsure na
         so. 39 Men ta kukoŋwule n lara sarga na kachipurso nseŋ ta kumo nɛ k ka malɛ n lara sarga
         kaaseso. 40 Men ta ɔlif be ŋku lela fanɛ lita koŋwule m baga bodobodo be nyifu lela fanɛ kilo
         koŋwule nseŋ ta wain fanɛ lita koŋwule nɛ a baa la asɔnuuso be sarga n ti sososo be
         kpakpafɔlbi na so n lara sarga na. 41 Kumo be kaman nɛ men naŋ ta kpakpafɔlbi nyɔsopo na nɛ asɔ nɛ men daŋ ta n ti chipurso
         peya na so na gbagba chap n ti so n chɔɔ n lara sarga kaaseso n sa ma. Loŋ be sarga
         chɔɔso na be efɛa bee wora ma, Enyɛnpe Ebɔrɛ na ebel ga. 42 Le be sarga chɔɔso ere beeŋ baa la sarga nɛ menyi nɛ men be kaman to ebi kikɛ beeŋ
         baa lara saŋkama mbaanaayɔ ashi Enyɛnpe be wajɛbu na be kabuna to ma, Enyɛnpe Ebɔrɛ
         na be anishito. Ndoŋ nɛ meeŋ baa tu menyi nsaa malga fo kutɔ. 43 Ndoŋ nɛ ma nɛ Israɛl be basa beeŋ baa shɛr nɛ ma kemaŋkura e shin nɛ ndoŋ e ki ma
         kakpa cheembi. 44 Ma alɛ beeŋ shin nɛ Enyɛnpe be wajɛbu na nɛ bɔrɛsure na e ki ma asɔ cheembi. Nseŋ
         naŋ shin nɛ Ɛɛrɔn nɛ mbe bibinyɛn na malɛ gba e ki basa laraso cheembi a shuŋ ma fanɛ
         bɔrɛmatapoana. 45 Saŋɛ na so, nɛ ŋ gbelge m baa kaa wɔ Israɛlebi na to a la bumo be Ebɔrɛ. 46 Aloŋ nɛ baaŋ ba pin fanɛ ma e la Enyɛnpe bumo be Ebɔrɛ nɛ n lara bumo ashi Ijipt nsaa
         wɔ bumo to na. Ma e la Enyɛnpe bumo be Ebɔrɛ na.”

Duwu be bɔrɛsure na be asheŋ(Ɛksodɔs 37:25-28)301 “Men ta akasiadibi n lɔŋɛ bɔrɛsure nɛ menyeeŋ baa chɔɔ duwu kumo so 2 nɛ kumo be nteŋ nɛ mparto kikɛ e baa sasa fanɛ keyadra koŋwule nɛ bargato nɛ kumo
         be jeŋgreŋ malɛ e baa la ayadra asa. Men wora esoso be abonfu ana na nɛ a baa du fanɛ
         alambɛ nɛ amo nɛ kumo kikɛ e baa chɔ abar so a la kukoŋwule. 3 Men ta shuwa lela m mata kumo be awɔlto nɛ akel to nɛ alambɛ na kikɛ so ŋ kulti, nseŋ
         ŋalga shuwa ŋ kulti kumo be nnɔkar kikɛ nɛ a baa du gbuntelin. 4 Kumo be kaman nɛ men ta shuwa n lɔŋɛ mpinibi anyɔ n chɔga kumo be akel to, shuwa gbuntelin
         na be kaseto nsaa yisi ndibi tentembi a wɔtɔ amo to a maŋ kumo so. 5 Men ta akasiadibi n wora loŋ be ndibi tentembi na nseŋ ta shuwa m mata amo kikɛ so.
         6 Kede be kaman nɛ men ta bɔrɛsure na n yili kakpa nɛ ma nɛ fo beeŋ baa shɛr na be patisa
         nɛ k kuŋ kɔnɔkoŋwule be ŋkre be deka na nɛ kumo be buuso nɛ baa tre kuwɔr be kakpa
         na be anishito na. 7 Ɛɛrɔn baŋ ba nɛ e ba lɔŋɛ efitila na so, kachipurso kikɛ a daga fanɛ e chɔɔ duwu nɛ
         amo be efɛa wɔ ebel na bɔrɛsure na so. 8 Nɛ Ɛɛrɔn naŋ ba kaaseso malɛ nɛ e ba chɔɔ efitila na so, a daga fanɛ e naaŋ wora loŋ
         koŋwule na. Menyi nɛ men be kaman to ebi kikɛ beeŋ baa lara duwu be sarga ere a sa
         Enyɛnpe Ebɔrɛ kachɛ kama hale mbaanaayɔ. 9 Men sa maŋ kaŋ chɔɔ duwu kama nɛ a maŋ daga ashi loŋ be bɔrɛsure na so, ŋko n lara
         kusɔbɔya ŋko ayu ŋko asɔnuuso nɛ a maŋ daga be sarga kikɛ kumo so. 10 Kafɛ kikɛ malɛ a daga fanɛ Ɛɛrɔn e ta asɔbɔya nɛ b ta n lara kulubi be sarga na be
         ŋklaŋ n do bɔrɛsure na so kela koŋwule nɛ k ki cheembi. Le be kesheŋ ere la kusɔ nɛ
         menyi nɛ menyi be kaman to ebi beeŋ baa wora nna hale mbaanaayɔ. Bɔrɛsure ere la kusɔ
         cheembi nna n sa ma, Eyɛnpe Ebɔrɛ na.”Enyɛnpe be wajɛbu be toto be asheŋ11 Ade kikɛ be kaman nɛ Enyɛnpe Ebɔrɛ na kaŋɛ Mosis le: 12 “Fo kaa karga Israɛl be basa nɛ fo pin bumo be kɔnɔ, fo shin nɛ bumo be ekama e ka
         kusɔ ko ŋkpal mbe ŋkpa so, saŋɛ na so kulubi kama maaŋ tu mo kekarga na to. 13 Ekama nɛ e ti basa nɛ baa karga na so daga fanɛ e ka amansherbi fanɛ kananɛ baa ka
         lampo ashi Enyɛnpe Ebɔrɛ be wajɛbu na to na. 14 Esa kama nɛ b karga nɛ e ji fanɛ nfɛ adunyɔ a yɔ, daga fanɛ e ka loŋ be amansherbi
         na n sa ma, Enyɛnpe Ebɔrɛ na fanɛ sarga. 15 Loŋ be toto na to, a daga fanɛ damawura nɛ etirpo kikɛ e ka a sasa, ŋkpal manɛ so
         ekama bee ka nna ŋkpal mbe ŋkpa so. 16 Sɔ le be amansherbi ere ashi Israɛlebi na kutɔ nɛ a baa la alubi be ketampaŋ be sarga
         nɛ b ta amo a shuŋ Enyɛnpe be wajɛbu na to be kushuŋ.”Danyaŋ be katishaŋgboŋ be asheŋ17 Ade kikɛ be kaman nɛ Enyɛnpe Ebɔrɛ naŋ kaŋɛ Mosis le: 18 “Men lɔŋɛ danyaŋ be katishaŋgboŋ nɛ kumo be ketɔl n jɔ nchu n wɔtɔ n yili Enyɛnpe
         be wajɛbu na nɛ bɔrɛsure na be kefɛato. 19 Loŋ be nchu na nɛ Ɛɛrɔn nɛ mbe bibinyɛn na beeŋ baa kɔ a fɔr bumo be enɔ nɛ aya so.
         20-21 K daga fanɛ b baa fɔr bumo be enɔana nɛ aya pɔɛŋ nsaa luri Enyɛnpe be wajɛbu na to
         n ya kaa lara sarga chɔɔso bɔrɛsure so, saŋɛ na so b maaŋ wu. Le be kesheŋ ere beeŋ
         baa la mbra nna a dese n sa bumo nɛ bumo be kaman to ebi kikɛ.”Ŋku nɛfaso na be asheŋ22 Nɛ Enyɛnpe Ebɔrɛ naŋ kaŋɛ Mosis le: 23-25 “Men ta efɛa belbelso be asɔ n wora ŋku nɛfaso cheembi. Men karga asɔ na fanɛ kananɛ
         baa karga asɔ ashi Ebɔrɛ be wajɛbu na to na. Men ta asɔ nɛ baa tre mir na fanɛ kilo
         ashe nɛ asɔ nɛ baa tre sinamɔn na kilo asa nɛ asɔ nɛ baa tre keen na kilo asa nɛ amo
         nɛ baa tre kashia na kilo ashe, n wea ɔlif be ŋku lita ana to n wora amo fanɛ kananɛ
         esa nɛ e nyi tulale be kewora bee wora na, nɛ a ki ŋku nɛfaso cheembi nɛ amo be efɛa
         wɔ ebel. 26 Men wora loŋ be ŋku na ŋ gbiti n nɛfa Enyɛnpe be wajɛbu nɛ kɔnɔkoŋwule be ŋkre be
         deka na 27 nɛ teebɔl na nɛ kumo be asɔwurbi kikɛ nɛ kefitilatɔl na nɛ kumo alɛ gba be asɔwurbi
         nɛ bɔrɛsure nɛ baa chɔɔ duwu kumo so na 28 nɛ bɔrɛsure nɛ baa chɔɔ sarga be asɔ kumo so na nɛ kumo be asɔwurbi kikɛ nɛ katishaŋgboŋ
         nɛ baa jɔ nchu kumo to a fɔr enɔ nɛ aya na nɛ kumo be ketɔl. 29 Men ta asɔ na kikɛ m bɔɔ ma enɔ nɛ amo kikɛ e ki cheembi nɛ kusɔ kama malɛ gba nɛ
         k beta amo e ki cheembi. 30 Ade kikɛ be kaman nɛ men ta ŋku na n do n do Ɛɛrɔn nɛ mbe bibinyɛn na gba so n ta
         bumo m bɔɔ ma enɔ nɛ b ki bɔrɛmatapoana a shuŋ ma. 31 Nɛ fo, Mosis e kaŋɛ Israɛlebi na le: ‘Ŋku ere e naaŋ baa la ma ŋku nɛfaso cheembi
         n sa menyi nɛ menyi be kaman to ebi kikɛ. 32 Men sa maŋ kaŋ ta amo m gbiti esa pɔtɛ be eyur, menyi alɛ be ekama e sa maŋ kaŋ wora
         amo be kaduli kikɛ, ŋkpal manɛ so, a la ŋku cheembi nna, amoso men baa ta amo fanɛ
         asɔ cheembi. 33 Esa kama nɛ e pel n wora amo be kaduli ŋko n ta amo ŋ gbiti esa pɔtɛ nɛ e maŋ la bɔrɛmatapo,
         a daga fanɛ b lara mo ashi mbe basa to.’ ”Duwu be kewora be asheŋ34 Nɛ Enyɛnpe Ebɔrɛ naŋ kaŋɛ Mosis le: “Men ta duwu be asɔ nɛ amo be efɛa wɔ ebel nɛ
         amo kikɛ be keshi e baa sasa. Amo a la, stakte nɛ onika nɛ galbanum nɛ fraŋkinsensi
         nɛ a maŋ kɔ eyurpi amo to na. 35 Shin nɛ esa nɛ e nyi tulale be kewora e ta amo n wea abar to n wora duwu nɛ a baa
         dufɛ fanɛ tulale. Kumo be kaman nɛ men ta nfɔl n wea amo to n lara amo be eyurpi nɛ
         a baa du cheembi. 36 Shin nɛ b kɔr ako nɛ a pe fanɛ nyifu na n ta amo ŋ ŋmenyaŋ kɔnɔkoŋwule be ŋkre be
         deka na be anishito ashi Enyɛnpe be wajɛbu na to be kakpa nɛ ma nɛ fo beeŋ baa tu
         abar na. A daga fanɛ men baa ta duwu na fanɛ asɔ cheembi. 37 Duwu ere la asɔ cheembi nna nsaa la Enyɛnpe Ebɔrɛ peya. Men sa maŋ kaŋ bɔla ekpa nɛ
         baa bɔla so a wora duwu cheembi so n wora duwu kama n sa men gbagba be amu. 38 Esa kama nɛ e kpal amo be efɛa belbelso so n wora amo be kaduli, daga fanɛ b lara
         mo ashi mbe basa to.”

Basa nɛ baaŋ wora Enyɛnpe be wajɛbu na be kushuŋ be asheŋ311 Le be asheŋ ere kikɛ be kaman nɛ Enyɛnpe Ebɔrɛ kaŋɛ Mosis, 2 “Keni, n lara Besalɛl nɛ e la Yuri pibinyɛn nsaa la Hur mo nanabi ashi Juda be kanaŋ
         to na 3 nɛ n ta ma kiyoyu n wɔtɔ mo to nseŋ sa mo kasɔwora kikɛ be kenyi nɛ ketiŋ n wora be
         eleŋ nɛ kasɔlɔŋɛ be kepinto kikɛ nyam be nfɛra na. 4 Saŋɛ na so e beeŋ baa tiŋ a ta nfɛra a chaŋ asɔ nsaa ta shuwa nɛ gbiti nɛ danyaŋ nɛ
         yawu kpakpaso be ajembu nyɛkpɛso 5 nɛ ndibi a lɔŋɛ asɔ. 6 Ma alɛ naŋ lara Oholiab nɛ e la Ahisamak malɛ pibinyɛn ashi Dan be kanaŋ to nna fanɛ
         e baa chɛ Besalɛl to a shuŋ. Bekama malɛ gba nɛ b ti so a kɔ enɔ to be kushuŋ be kenyi
         na, n sa bumo kikɛ kenyi damta, saŋɛ na so, baaŋ tiŋ n wora asɔ kama nyam nɛ ŋ kaŋɛ
         fo fanɛ b wora na. 7 Loŋ be asɔ na e la Enyɛnpe be wajɛbu na, kɔnɔkoŋwule be ŋkre be deka na nɛ kumo be
         buuso nɛ baa tre kuwɔr be kakpa na 8 nɛ shuwa lela be kefitilatɔl na nɛ kumo be asɔwurbi kikɛ nɛ bɔrɛsure nɛ baa chɔɔ duwu
         kumo so 9 nɛ bɔrɛsure nɛ baa lara esarga chɔɔso kumo so na nɛ kumo be asɔwurbi kikɛ nɛ katishaŋgboŋ
         nɛ kumo be ketɔl na 10 nɛ bɔrɛmatapo nimuso Ɛɛrɔn nɛ mbe bibinyɛn be asɔbuuso cheembi nɛ baa buu saŋkama
         a shuŋ kabɔrɛmata be kushuŋ na 11 nɛ ŋku nɛfaso cheembi nɛ duwu nɛ amo be efɛa wɔ ebel nɛ baa chɔ wajɛbu cheembi na
         to na. A daga fanɛ b wora asɔ kama nyam kananɛ ŋ kaŋɛ fo fanɛ b wora na.”Kewushiachɛ na be asheŋ12 Ade kikɛ be kaman nɛ Enyɛnpe Ebɔrɛ naŋ kaŋɛ Mosis le: 13 “Kaŋɛ Israɛlebi fanɛ b baa bɛ ma kewushiachɛ be daŋkare so nsaa ta kumo fanɛ kachɛ
         cheembi, ŋkpal manɛ so, kewushiachɛ na la ma nɛ menyi nɛ menyi be kaman to ebi kikɛ
         be kanyiŋi be kachɛ nna a ŋini fanɛ ma, Enyɛnpe Ebɔrɛ na e lara menyi fanɛ ma basa.
         14 Men baa bɛ loŋ be kewushiachɛ na be daŋkare so nsaa ta kumo fanɛ kachɛ cheembi. A
         daga b ka mɔ esa kama nɛ e kini kebɛ kumo so nseŋ shuŋ kumo be kamɔnchɛ. 15 Nchɛnshe e daga fanɛ men ta n shuŋ menyi be ashuŋ. Kachɛ shunusopo na bre la kachɛ
         cheembi n sa ma, Enyɛnpe Ebɔrɛ nna nɛ esa kama daga e ka wushi kamɔnchɛ. Esa kama
         nɛ e shuŋ kushuŋ kikɛ kumo be kamɔnchɛ daga b ka mɔ mo. 16 Amoso a daga fanɛ Israɛlebi nɛ bumo nɛ bumo be kaman to ebi kikɛ ka bɛ ma kewushiachɛ
         be daŋkare na so nsaa ji kumo fanɛ ma nɛ bumo be kɔnɔkoŋwule be ŋkre be kanyiŋi be
         kachɛ. 17 K beeŋ baa la ma nɛ menyi Israɛlebi be kanyiŋi be kachɛ nna hale mbaanaayɔ, ŋkpal
         manɛ so, ma, Enyɛnpe Ebɔrɛ na ta nchɛ ashe nna n to esoso nɛ kasawule nseŋ wushi kachɛ
         shunusopo na.” 18 Ebɔrɛ ka malga Mosis kutɔ n loge ashi Sainai be kebee na so nɛ e ta ajembu pantraŋ
         pantrambi anyɔ nɛ mo ere Ebɔrɛ gbagba sibɛ mbe mbra n deŋi so na n sa Mosis.

Shuwa be kenabi be asheŋ(Ditɛronɔmi 9:6-25)321 Mosis ka daŋ chɛr kebee na so nsaa maŋ ba manaŋ na nɛ basa na ba shɛr ŋ kulti Ɛɛrɔn
         nseŋ kaŋɛ mo: “Koso n lɔŋɛ ebɔrɛ ko n sa anyi nɛ e baa juŋkpar anyi. Ŋkpal manɛ so,
         anyi maŋ nyi kusɔ nɛ k wora Mosis, nɛ e juŋkpar anyi n lar Ijipt be kasawule so na.”
         2 Ndoŋ nna nɛ Ɛɛrɔn kaŋɛ bumo: “Men lara n lara shuwa be abitasɔ nɛ men be beche nɛ
         mbia kikɛ wɔtɔ na m bar ma.” 3 Epul na to nɛ basa na kikɛ lara shuwa be akonde nɛ a wɔ bumo be asoe to na n sa Ɛɛrɔn
         4 nɛ Ɛɛrɔn sɔ amo kikɛ ŋ ŋalga n lɔŋɛ kegbir nɛ k du fanɛ kenabi. Ndoŋ nna nɛ basa na
         kaŋɛ le: “O Israɛlebi, menyi be ebɔrɛ nɛ e lara menyi ashi Ijipt be kasawule so na
         nde.” 5 Ɛɛrɔn ka wu kusɔ nɛ k wora na nɛ e yuu bɔrɛsure n yili shuwa be kenabi na be anishito
         nseŋ kaŋɛ: “Echefo anyeeŋ wora bunyanso be kanyiŋi be kejigboŋ n sa Enyɛnpe Ebɔrɛ.”
         6 Kumo be ŋklade, chipurdidi nɛ basa na lara esarga chɔɔso nɛ kɔnɔkoŋwuleso be esarga.
         Kumo be kaman nɛ b chena n ji nseŋ nuu nsa mboo ŋ koso a wora kusɔjigaya be asheŋ.
         7 Ndoŋ nna nɛ Enyɛnpe Ebɔrɛ kaŋɛ Mosis: “Gbelge to manaŋ n yɔ, ŋkpal manɛ so, fo basa
         nɛ fo keta n lar Ijipt be kasawule so na wora kulubi m pal kaman n sa ma. 8 B teŋ kini kebɛ mbra nɛ n sa bumo na so nseŋ ŋalga shuwa n lɔŋɛ kenabi a shuŋ nsaa
         lara esarga a sa kumo a kaŋɛ fanɛ bumo be ebɔrɛ mo nɛ a lara bumo ashi Ijipt be kasawule
         so na nna na.” 9 Kumo be kaman nɛ Enyɛnpe Ebɔrɛ naŋ kaŋɛ Mosis: “N nyi kananɛ basa ere kɔ kusoe kpakpaso.
         10 Amoso sa maŋ kaŋ kuŋ ma ekpa a laŋɛ kusɔ nɛ mee shin nɛ n wora bumo ere be kaplɛa
         so. Ŋkpal b ka shin nɛ ma kagbene kaa ga so, meeŋ mur bumo nseŋ shin nɛ fo nɛ fo kaman
         to ebi e ki kanaŋgboŋ.” 11 Ama Mosis daŋ kule mo Nyɛnpe nɛ mbe Ebɔrɛ na nna ga, nseŋ kaŋɛ: N Nyɛnpe, manɛ e ba
         nɛ fo shin nɛ fo kagbene kaa ŋkpal fo basa mo nɛ fo ta fo eleŋgboŋ nɛ fo enɔ lempo
         na n lara ashi Ijipt be kasawule so so? 12 Nuso nɛ Ijiptebi na beeŋ kaŋɛ a yɔ fo kaplɛa so? B maaŋ kaŋɛ fanɛ fo lara bumo nna
         ashi Ijipt be kasawule so nna m ba abee to nɛ fo ba mur a? Amoso shin nɛ fo kagbene
         e dese nɛ fo chɛrga fo nfɛra nsaa maŋ shin nɛ le be tɔrɔ ere e ba fo basa so. 13 Nyiŋi le be kɔnɔ nɛ fo nase n sa fo nyɛrbi Eebraham nɛ Aizek nɛ Jeekɔb: “Meeŋ shin
         nɛ menyi be kaman to ebi e wora keshi fanɛ achɛkpabi nɛ a wɔ awɔlpa to na ta kasawule
         ere kikɛ n sa bumo nɛ k ki bumo be kapetɛ mbaanaayɔ na.” 14 Ndoŋ nna nɛ Enyɛnpe Ebɔrɛ chɛrga mbe nfɛra nsaa maŋ naŋ bar tɔrɔ na bumo so. 15 Ade kikɛ be kaman nɛ Mosis ta ajembu pantraŋ pantrambi anyɔ nɛ Ebɔrɛ daŋ sibɛ mbra
         na n deŋi amo be kekama be mba anyɔ so na n shi kebee na so ŋ gbelge to m ba. 16 Ebɔrɛ gbagba e daŋ lɔŋɛ ajembu pantraŋ pantrambi na nseŋ sibɛ kasibɛ na n deŋi amo
         so. 17 Ndoŋ nna nɛ Joshuwa nu basa ka bee cha awɔr nɛ e kaŋɛ Mosis: “N nu kena be awɔr ka
         bee cha keeyi to.” 18 Nɛ Mosis malɛ kaŋɛ Joshuwa: “Awɔr ere maŋ la kekɔmpɔɔso be awɔr ŋko kekɔntɔr be awɔr.
         Kashɛ be awɔr nɛ ma ere bee nu.” 19 Mosis ka ba kaa fo keeyi na to nseŋ wu kenabi ka yil nɛ kacha yilso nɛ agbo pɛ mo
         ga nɛ e yige ajembu na to n lɛ kebee na be kaseto nɛ a buri to. 20 Kumo be kaman nɛ e ta kenabi nɛ basa na lɔŋɛ na malɛ n wɔtɔ edɛ to nɛ k ŋalga nɛ e
         kɔr kumo to fanɛ nyifu na nseŋ ta kumo n wɔtɔ nchu to n shin nɛ Israɛlebi na nuu amo.
         21 Kumo be loŋ be kaman nɛ Mosis bishi Ɛɛrɔn: “Manɛ nɛ basa ere wora fo nɛ fo shin nɛ
         le be kulubi gboŋgboŋi ere ba bumo so?” 22 Nɛ Ɛɛrɔn kaŋɛ mo le: “Sa maŋ kaŋ shin nɛ fo agbo e koso. Fo nyi kananɛ basa ere be
         nfɛra baa yuu kulubi so. 23 Amoso kusɔ nɛ b daŋ kaŋɛ ma nde: ‘Lɔŋɛ ebɔrɛ ko n sa anyi nɛ e baa juŋkpar anyi, ŋkpal
         manɛ so anyi maŋ naa nyi kusɔ nɛ k wora Mosis nɛ e juŋkpar anyi n lar Ijipt be kasawule
         so na.’ 24 Ndoŋ nna nɛ ma alɛ kaŋɛ bumo: ‘Ekama nɛ e kɔ shuwa be abitasɔ e lara amo m ba.’ Nɛ
         b lara n lara amo m ba sa ma nɛ n ta amo n wɔtɔ edɛ to nɛ a ŋalga. To, kananɛ kenabi
         na wora m ba nna na.” 25 Ndoŋ nna nɛ Mosis wu fanɛ Ɛɛrɔn e shin nɛ basa na nya bumo be aparsheŋ nseŋ ta bumo
         be amu n wora jenfembi ashi bumo doŋana be anishito. 26 Nɛ e yili keeyi na be kakpa nɛ baa bɔla a luri kumo to nseŋ kaŋɛ awɔrso: “Ekama nɛ
         e wɔ Enyɛnpe Ebɔrɛ na be kaba so, e ba ma kutɔ nfe!” Ndoŋ nna nɛ Livaiebi na kikɛ
         lar m ba shɛr ŋ kulti mo. 27 Nɛ e kaŋɛ bumo: “Enyɛnpe Israɛl be Ebɔrɛ na yɛ: ‘Men be ekama e kre to n ta mbe tokobi
         m bɛta n luri keeyi na to a kulti a mɔ esa kama nɛ e tu, hale nɛ amodoŋwura la mo
         da ŋko mo sipo ŋko mo teri ŋko mbe bechenashapo gba nna.’ ” 28 Ndoŋ nna nɛ Livaiebi nu Mosis be kɔnɔ nseŋ wora kusɔ nɛ e kaŋɛ fanɛ b wora na, nɛ
         basa beeŋ wora fanɛ ŋgboŋ asa kikɛ wu. 29 Kumo be kaman nɛ Mosis kaŋɛ Livaiebi na: “Kabre men lara men be amu n sa Enyɛnpe Ebɔrɛ
         na nna. Ŋkpal men ka tiŋ m mɔ men be mbinyɛnbi nɛ men daana nɛ men sipoana so, Enyɛnpe
         Ebɔrɛ na nɛfa menyi kabre.” 30 Kumo be ŋklade kachipurso nɛ Mosis kaŋɛ basa na le: “Men wora kulubi gboŋgboŋi ga,
         ama meeŋ naŋ bɛta n dii kebee na so n ya kule Enyɛnpe Ebɔrɛ na ŋ keni ashere e beeŋ
         ta men be alubi m paŋ menyi.” 31 Ndoŋ nna nɛ Mosis bɛta n yɔ Enyɛnpe Ebɔrɛ kutɔ n ya kaŋɛ mo: “Kashenteŋto, basa na
         wora kulubi gboŋgboŋi, ŋkpal manɛ so b ta shuwa n lɔŋɛ bumo gbagba be ebɔrɛ nsaa shuŋ
         kumo. 32 Jande ta bumo be alubi m paŋ bumo, nɛ loŋ maaŋ tiŋ n wora, kumo ere fo lara ma ketre
         ashi kawɔl nɛ fo sibɛ fo basa be atre n wɔtɔ na to.” 33 Nɛ Enyɛnpe Ebɔrɛ kaŋɛ Mosis: “Bekama nɛ b wora alubi ŋ gbiti ma na be atre nɛ mee
         lara ashi kawɔl na to. 34 Amoso, bɛta n ya juŋkpar basa na n yɔ kakpa nɛ ŋ ŋini fo na nsaa nyi fanɛ meeŋ shin
         nɛ ma malaika e baa juŋkpar menyi, ama meeŋ gberge basa na kusoe kachako, ŋkpal bumo
         be kulubi na so.” 35 Kumo be kaman nɛ Enyɛnpe Ebɔrɛ bar kulɔ lubi ko m ba lɛ basa na so, ŋkpal b ka daŋ
         nyaŋ Ɛɛrɔn nɛ e lɔŋɛ shuwa be kenabi na so.

Israɛlebi ka lar Sainai be kebee na ase be asheŋ331 Kachako nɛ Enyɛnpe Ebɔrɛ kaŋɛ Mosis: “Fo nɛ basa nɛ fo juŋkpar n lar Ijipt be kasawule
         so na e koso nfe n yɔ efuli nɛ n nase kɔnɔ fanɛ meeŋ ta n sa Eebraham nɛ Aizek nɛ
         Jeekɔb nɛ bumo be kaman to ebi kikɛ na so. 2 Loŋ be kasawule na e kɔ kanya alegaiso nsaa wora ajibi nɛnɛ na. Meeŋ shin nɛ ma malaika
         e juŋkpar menyi nɛ men ju Keenanebi nɛ Amɔriebi nɛ Hitebi nɛ Pɛrizebi nɛ Hivebi nɛ
         Jebusiebi na kikɛ ashi loŋ be kasawule na so. 3 Ama ma ere gbagba bre maaŋ naŋ tu menyi n yɔ, nɛ mannɛ aloŋ meeŋ mur menyi ekpa to
         n loge, ŋkpal men be amukpakpaso so.” 4 Basa na ka nu loŋ be baru lubi na nɛ b fara a shu keeli nsaa lara bumo be shuwa be
         abitasɔ nɛ b daŋ wɔtɔ na a lɛ. 5 B daŋ wora ade kikɛ nna ŋkpal Enyɛnpe Ebɔrɛ na ka daŋ kaŋɛ Mosis le so: “Men la amukpakpasowuraana
         nna. M baŋ tu menyi n yɔ anishito gbrɛ kama gba, meeŋ mur menyi kuraa, amoso ekama
         e lara mbe abitasɔ mo so pɔɛŋ nɛ n yili kusɔ nɛ meeŋ wora menyi na.” 6 Amoso b ka baŋ lar Sainai be kebee na ase n yɔ anishito, Israɛlebi na maŋ naŋ wɔtɔ
         shuwa ŋko gbiti be abitasɔ.Enyɛnpe Ebɔrɛ be wajɛbu na be asheŋ7 Saŋkama nɛ Israɛlebi na baŋ ya yuu bumo be keeyi, Mosis daa ta wajɛbu ko nna n lar
         ekarso m barga n yuu ŋ kɔr nsaa tre kumo, ‘nshɛr be wajɛbu.’ Ekama nɛ e daa sha kekule
         Ebɔrɛ daa yɔ nshɛr be wajɛbu na ase nna n ya kule. 8 Saŋkama malɛ nɛ Mosis lar a yɔ nshɛr be wajɛbu na ase, basa na kikɛ bee lar nna n
         yili bumo be ewajɛbuana be mbuna to a keni mo loŋ hale nɛ e ya luri kumo to. 9 Mosis malɛ baŋ luri nshɛr be wajɛbu na to, kuwɔlpa nɛ k niŋi serr fanɛ shabɔrɛ na
         bee ba nna m ba yili wajɛbu na be kabuna to nɛ Enyɛnpe Ebɔrɛ e bɔla kuwɔlpa na to
         nɛ mo nɛ Mosis e malga. 10 Saŋkama nɛ basa na baŋ wu kuwɔlpa na ka yili nshɛr be wajɛbu na be kabuna to, bumo
         kikɛ bee gbir bumo be wajɛbu be kabuna to nna a bunyaŋ. 11 Enyɛnpe Ebɔrɛ na nɛ Mosis daa malga abar kutɔ nna fanɛ esa nɛ mo teri na. Kumo be
         kaman nɛ Mosis e bɛta m ba keeyi to. Mbe kayɛrbi, nɛ baa tre Joshuwa nɛ e la Nun pibinyɛn
         na bre daa shir a wɔ nshɛr be wajɛbu na to nna.Enyɛnpe Ebɔrɛ ka nase kɔnɔ fanɛ e beeŋ baa wɔ mbe basa kutɔ be asheŋ12 Ade kikɛ be kaman nɛ Mosis kaŋɛ Enyɛnpe Ebɔrɛ le: “Kashenteŋ nna fanɛ fo e kaŋɛ ma
         fanɛ n ya keta basa ere n yɔ kɔnɔ naseso be kasawule na so, ama fo alɛ maŋ ŋini ma
         esa nɛ e beeŋ ba chɛ ma to. Fo baŋ kaŋɛ ma nna fanɛ: ‘N nyi fo nɛnɛ nɛ fo asheŋ bee
         par ma.’ 13 To, nɛ ma shɛŋ bee par fo bre, ŋini ma fo ekpaana nɛ m pin fo nfɛra, nsaa shuŋ fo
         a wora fo aparsheŋ. Baa nyiŋi fanɛ fo gbagba e lara basa ere nɛ b la feya.” 14 Ndoŋ nna nɛ Enyɛnpe Ebɔrɛ kaŋɛ: “Meeŋ tu fo n yɔ, nɛ fo kagbene e wushi.” 15 Nɛ Mosis malɛ kaŋɛ mo: “Nɛ fo baa maaŋ tu anyi n yɔ, kumo ere, fo sa maŋ kaŋ shin
         nɛ an lar nfe. 16 Nɛ fo maŋ tu anyi n yɔ, nuso nɛ esa beeŋ wora m pin ma nɛ fo basa be asheŋ ka bee
         par fo? Fo kebaawɔ anyi kutɔ e naaŋ shin nɛ an baa kɔr bomin kikɛ to ashi durnya ere
         to.” 17 Ndoŋ nna nɛ Enyɛnpe Ebɔrɛ kaŋɛ Mosis: “Ŋkpal ŋ ka nyi fo nɛnɛ nɛ fo asheŋ malɛ bee
         par ma so, meeŋ wora kusɔ nɛ fo kaŋɛ na gbagba chap.” 18 Kede be kaman nɛ Mosis kaŋɛ: “Kumo ere, jande, shin nɛ n wu fo kemaŋkura.” 19 Nɛ e kaŋɛ Mosis: “Meeŋ shin nɛ ma kemankura kikɛ e bɔla fo anishito n choŋ nɛ n ti
         ma ketre ŋ ŋini fo. Ma e la Enyɛnpe Ebɔrɛ nɛ mee wu kuwɔr nsaa lara ma kasha a ŋini
         bekama nɛ n lara na. 20 Ama m maaŋ shin nɛ fo wu ma anishito bre, ŋkpal manɛ so, esa kama maaŋ tiŋ n wu ma
         anishito nseŋ ji efute. 21 Amoso yili kefalta ere ase, 22 saŋɛ na so nɛ ma kemaŋkura na ba kaa choŋ, meeŋ ta fo n wɔtɔ kefalta laŋ to n ta ma
         enɔ m buu fo so pɔɛŋ nseŋ choŋ. 23 Kumo be kaman nɛ m bugi ma enɔ ashi fo so nɛ fo wu ma kaman, ama fo maaŋ wu ma anishito
         bre.”

Ajembu pantraŋ pantrambi popɔr na be asheŋ(Ditɛronɔmi 10:1-5)341 Asheŋ nɛ a wora na be kaman nɛ Enyɛnpe Ebɔrɛ kaŋɛ Mosis: “Naŋ ku ajembu pantraŋ pantrambi
         anyɔ nɛ a baa du fanɛ sososo peya na nɛ n naŋ sibɛ mmalga koŋwule nɛ n daŋ sibɛ adra
         nɛ fo bure na so na n deŋi amo so. 2 Wora shiriya echefo kachipurso m ba tu ma Sainai be kebee na be esoso. 3 Esa kama e sa maŋ kaŋ tu fo m ba kebee na be esoso ŋko n shin nɛ n wu mo ashi kebee
         na ekpa kikɛ. Sa maŋ shin nɛ mbolpɔ ŋko mboe ŋko ana gba e ji m mata kebee na.” 4 Ndoŋ nna nɛ Mosis shɛl ajembu anyɔ na fanɛ sososo peya na gbagba chap. Kumo be ŋklade
         kachipurso nɛ e wule ŋ koso n ta amo n yɔ Sainai be kebee na so, kananɛ Enyɛnpe Ebɔrɛ
         baŋ kaŋɛ mo na gbagba chap. 5 Ndoŋ nna nɛ Enyɛnpe Ebɔrɛ bɔla kuwɔlpa to m ba yili Mosis kutɔ ndoŋ nseŋ ti mbe ketre
         cheembi na: ‘Enyɛnpetale Ebɔrɛ.’ 6 nseŋ choŋ Mosis be anishito ŋ kaŋɛ awɔrso: “Ma e la Enyɛnpetale Ebɔrɛ. Ebɔrɛ nɛ kuwɔrwu
         bɔlɔ ma to nɛ m maa nya agbo manaŋ manaŋ nɛ ma kasha shi ga nɛ mee yɛ nsaa wora na.
         7 Ma e naa ŋini benananyɛn ŋgboŋto ŋgboŋto kasha nsaa ta basa be edalubi nɛ kumukpakpaso
         nɛ alubi a paŋ bumo na. Ama ma alɛ maa kplaŋ alubiworapoana be kewora n jija so a
         maa gberge bumo kusoe. Ma e naa kpal betuto nɛ benio be alubi so e gberge bumo be
         mbia kusoe hale n ya fo bumo be kenanafofo nɛ kenana gbiramuli na.” 8 Epul na to nɛ Mosis gbir m bunyaŋ Ebɔrɛ na 9 nseŋ kaŋɛ: “O, n Nyɛnpe Ebɔrɛ, nɛ ma asheŋ bee par fo, kumo ere mee kule fo nna nɛ
         fo tu anyi n yɔ. N nyi basa ere ka kɔ amu kpakpaso, ama ta anyi be ashuŋ lubi nɛ alubi
         kikɛ m paŋ anyi nseŋ ta anyi ŋ ki fo gbagba be basa.”Kɔnɔkoŋwule be ŋkre popɔr na be asheŋ(Ɛksodɔs 23:14-19; Ditɛronɔmi 7:1-5; 16:1-17)10 Ndoŋ nna nɛ Enyɛnpe Ebɔrɛ kaŋɛ Mosis: “Naniere ma nɛ Israɛlebi wora kɔnɔkoŋwule be
         ŋkre, ma alɛ beeŋ wora asheŋgboŋ nɛ a maŋ naŋ wora basa kama to ashi durnya to kikɛ
         bumo be anishito. Efuliana nɛ a kulti menyi na be basa beeŋ wu asheŋ tumase nɛ a bee
         keta kufu nɛ ma, Enyɛnpe Ebɔrɛ na beeŋ wora n sa menyi. 11 Amoso, nɛ men bɛ ma mmalga nɛ mee ta a sa menyi kabre ere so, meeŋ ju Amɔriebi nɛ
         Keenanebi nɛ Hitebi nɛ Pɛrizebi nɛ Hivebi nɛ Jebusiebi ashi kasawule ere so. 12 Ama men baa da so nɛ menyi nɛ kasawule na so be basa e sa maŋ kaŋ wora kɔnɔkoŋwule
         be ŋkre kikɛ. Ŋkpal manɛ so, nɛ men wora loŋ, k beeŋ ki katiyɛ lubi m pɛ menyi. 13 Ama men bure m bure bumo be agbirana nɛ amo be elambuana nseŋ ku kegbirche Ashira
         be ndulgi be ndibiana na n lɛ. 14 Men sa maŋ kaŋ shuŋ kegbir kama, ŋkpal manɛ so, ma e la Enyɛnpe Ebɔrɛ, nɛ ma nɛ shɛŋ
         shɛŋ maa ji kechamana na. 15 Men sa maŋ kaŋ shin nɛ menyi nɛ kasawule na so be basa e wora kɔnɔkoŋwule be ŋkre
         kikɛ, nɛ mannɛ aloŋ, b baa lɔŋɛ bumo be agbirana, baaŋ tre menyi n fule menyi nɛ men
         ji agbirjibi na be ako. 16 Men baŋ ta kasawule na so be mbichesobi n sa men be mbinyɛnsobi loŋ be mbichebi nɛ
         baa bɛ agbir so na beeŋ shin nɛ men be mbinyɛnsobi na gba e shuŋ bumo be agbir na.
         17 Men sa maŋ kaŋ ta kebɛlso n lɔŋɛ kegbir a bunyaŋ kumo. 18 Men baa bɛ bodobodo nɛ k maŋ kɔ yiisi be daŋkare be kejigboŋ na so fanɛ kananɛ n nase
         n sa menyi na. Kufɔl nɛ baa tre Abib na baŋ fo, men we bodobodo nɛ a maŋ kɔ yiisi
         bɔkwe lelemu, ŋkpal manɛ so, loŋ be kufɔl na to nɛ men daŋ lar Ijipt be kasawule so.
         19 Menyi alɛ e baa nyi fanɛ men be wurkoŋnyɛn kikɛ, n ta men be asɔbɔya fanɛ mbolpɔ nɛ
         mboe nɛ ana gba peya n ti so, la meya nna. 20 Ama men ta kubolpɔbi n tal kurma bre peya to nɛ mannɛ aloŋ men bu kumo be kubɔ. Ama
         men be wurkoŋ nyɛnso bre, menyee tɔ bumo nna n yige.Men be ekama malɛ e sa maŋ kaŋ ta enɔfuloŋ m ba ma anishito m ba bunyaŋ ma. 21 Nchɛnshe e daga fanɛ men ta n shuŋ menyi be ashuŋ nseŋ wushi kachɛ shunusopo na. Hale
         k la kudɔ ŋko kasɔteŋi be saŋɛ gba, a daga fanɛ men wushi kumo be kamɔnchɛ. 22 Men baŋ ba kaa teŋi men be ayu juŋkparsoana na, men wora Kasɔteŋi be daŋkare be Kejigboŋ
         na. Kafɛ na malɛ naŋ ya kaa fo ekar nɛ menyee chala men be adɔjibi na, men wora Abuu
         to be daŋkare be Kejigboŋ na malɛ. 23 Ade kikɛ be buushi, kafɛ kikɛ to ale asa nɛ men be benyɛn beeŋ ba bunyaŋ ma Enyɛnpetale
         Israɛl be Ebɔrɛ na. 24 Meeŋ ju efuli pɔtɛana be basa kikɛ nseŋ kpalga men be kasawule to. Esa kama malɛ beeŋ
         baa ŋana keta men be nsawule jemanɛ nɛ men yɔ nɛ men ya bunyaŋ ma, men Nyɛnpe Ebɔrɛ
         na ale asa kafɛ kikɛ to na. 25 Men sa maŋ kaŋ ta kusɔ kama nɛ k kɔ yiisi n ti kusɔbɔya so n lara sarga n sa ma. Menyi
         alɛ e sa maŋ kaŋ shin nɛ Kebansonchoŋ be Kejigboŋ be kusɔbɔya be eblaŋ kama e yili
         ŋklade. 26 Kafɛ kikɛ men baa ta men be adɔjibi nɛ menyee juŋkpar n teŋi a ba ma, Enyɛnpe men
         be Ebɔrɛ na be kowu to. Men sa maŋ kaŋ ta kusɔbɔya kikɛ be kenyipochu n daŋɛ kumo
         pibi.” 27 Ade kikɛ be kaman nɛ Enyɛnpe Ebɔrɛ na naŋ kaŋɛ Mosis le: “Sibɛ mmalga nɛ ma nɛ fo
         nɛ Israɛlebi na yili so n wora kɔnɔkoŋwule be ŋkre na n nase.” 28 Nchɛ adena nɛ nnyɛ adena nɛ Mosis daŋ ta a wɔ Enyɛnpetale Ebɔrɛ na kutɔ nsaa maa ji
         ŋko a nuu. Loŋ be saŋɛ nɛ Enyɛnpe Ebɔrɛ daŋ sibɛ kɔnɔkoŋwule be ŋkre be mmalga na
         n deŋi ajembu pantraŋ pantrambi anyɔ na so. Amo e la mbra kudu na.Mosis ka shi kebee na so m ba be asheŋ29 Mosis ka daŋ shi Sainai be kebee na so ŋ keta Mbra Kudu na m ba na, mbe anishiakpa
         daa kpa edɛ nna ŋkpal e ka yɔ Enyɛnpe Ebɔrɛ be anishito nɛ mo nɛ mo malga na so, ama
         mo alɛ daa maŋ nyi mbe anishiakpa ka du loŋ. 30 Ɛɛrɔn nɛ Israɛlebi nɛ b ka na kikɛ ka wu kananɛ mbe anishiakpa bee kpa edɛ na, nɛ
         kufu pɛ bumo nɛ b maŋ tiŋ nɛ b yɔ mo kutɔ. 31 Ndoŋ nna nɛ Mosis tre bumo nɛ Ɛɛrɔn nɛ basa na be bejuŋkparpoana na kikɛ ba mo kutɔ
         nɛ mo nɛ bumo malga. 32 Kumo be kaman nɛ Israɛlebi na kikɛ ba shɛr ŋ kulti mo nɛ e ta mbra nɛ Enyɛnpe Ebɔrɛ
         daŋ sa mo Sainai be kebee na so na kikɛ n sa bumo. 33 Mosis ka malga bumo kutɔ n loge nɛ e ta shata m buu mbe anishi so. 34 Ama saŋkama nɛ Mosis bee yɔ Enyɛnpe Ebɔrɛ be anishito ashi nshɛr be wajɛbu na to nɛ
         mo nɛ mo e ya malga, e bee bugi shata na nna. Kumo be kaman nɛ e baŋ lar m ba nɛ e
         ba kaŋɛ Israɛlebi kusɔ nɛ Enyɛnpe Ebɔrɛ kaŋɛ na, 35 baa wu mbe anishiakpa ka bee kpa edɛ nna. Kumo be kaman nɛ Mosis naŋ ta shata na m
         buu hale n ya fo saŋɛ nɛ e beeŋ naŋ yɔ n ya malga Enyɛnpe Ebɔrɛ na kutɔ.

Kewushiachɛ na be asheŋ351 Ade kikɛ be kaman nɛ Mosis tre Israɛlebi na kikɛ m ba shɛr ŋ kaŋɛ bumo: “Asɔ nɛ Enyɛnpe
         Ebɔrɛ yili fanɛ men baa wora nde: 2 Nchɛnshe e daga fanɛ men shuŋ menyi be ashuŋ. Kachɛ shunusopo na bre la Enyɛnpe Ebɔrɛ
         be Kewushiachɛ cheembi nna. Esa kama nɛ e shuŋ kushuŋ kama kamɔnchɛ, daga fanɛ b mɔ
         mo. 3 Men sa maŋ kaŋ puga edɛ gba menyi be elaŋana to loŋ be kachɛ na.”Asɔ nɛ baaŋ ta n lɔŋɛ Enyɛnpe be wajɛbu na be asheŋ(Ɛksodɔs 25:1-9)4 Kede be kaman nɛ Mosis naŋ kaŋɛ Israɛlebi na kikɛ le: “Kusɔ nɛ Enyɛnpe Ebɔrɛ naŋ kaŋɛ
         nde: 5 ‘Men lara kusɔ kama be kakɛ m bar Enyɛnpe Ebɔrɛ na. Esa kama nɛ e yili kumo mbe kagbene
         to fanɛ e beeŋ bar Enyɛnpe Ebɔrɛ kakɛ, e bar shuwa ŋko gbiti ŋko danyaŋ 6 ŋko ago be jese lela ŋko buru be jese ŋko jese peper kpaw ŋko ejese peper kunɔkunɔ
         ŋko ago be wajɛchɛbi mɔlmɔlbi ŋko wajɛ nɛ b ta kaboe be afuibi n wora 7 ŋko kpakpa be kawɔl nɛ b nyɔɔ kepeper ŋko churu be kawɔl nɛ b gbiti nɛnɛ ŋko akasiadibi
         8 ŋko ɔlif be ŋku nɛ baaŋ baa ta a chɔɔ efitila so ŋko asɔ nɛ baa ta a wora ŋku nɛfaso
         ŋko efɛa belbelso be duwu 9 ŋko yawu kpakpaso be ajembu nyɛkpɛso nɛ amo nɛ baa tre ɔniks na ŋko amaŋkanibi nɛ
         baa ta a mata bɔrɛmatapo nimuso be piŋi nɛ baa tre ɛfɔd na nɛ demuji be kɔlgu na so
         na.’ ”Enyɛnpe be wajɛbu na to be asɔ be asheŋ(Ɛksodɔs 39:3-43)10 “Amoso, menyi to be bekama nɛ b nyi ashuŋwurbi be kushuŋ na e ba m ba wora asɔ kama
         nɛ Enyɛnpe Ebɔrɛ kaŋɛ ere: 11 Loŋ be asɔ na e la Enyɛnpe be wajɛbu na nɛ kumo be buuso nɛ kumo be akɔltobi nɛ kumo
         be eshabɔrɛ nɛ elarbeŋ nɛ eyɔri nɛ ndibi yuuso nɛ amo be atɔl, 12 nɛ kɔnɔkoŋwule be ŋkre be deka na nɛ kumo be ndibi nɛ b kɔ a ta kumo na nɛ kumo be
         buuso nɛ baa tre kuwɔr be kakpa na nɛ patisa kuŋso na 13 nɛ teebɔl na nɛ kumo be ndibi nɛ b kɔ a ta kumo na nɛ kumo be asɔwurbi kikɛ nɛ bodobodo
         nɛ b kɔ a lara sarga a sa Ebɔrɛ na, 14 nɛ kefitilatɔl nɛ efitila na nɛ amo be ŋku nɛ asɔwurbi 15 nɛ duwu be bɔrɛsure na nɛ kumo be ndibi nɛ b kɔ a ta kumo nɛ ŋku nɛfaso nɛ efɛa belbelso
         be duwu nɛ wajɛbu na be kabuna to be patisa na 16 nɛ sarga chɔɔso be bɔrɛsure nɛ kumo be danyaŋ be kenyembi ŋeseasɔ nɛ kumo be ndibi
         nɛ b kɔ a ta kumo na nɛ kumo be asɔwurbi kikɛ nɛ danyaŋ be katishaŋgboŋ nɛ kumo be
         ketɔl 17 nɛ kelɔnɛ na be epatisa nɛ kumo be ndibi yuuso nɛ amo be atɔl nɛ kumo be kabuna to
         be patisa 18 nɛ wajɛbu na nɛ kelɔnɛ na be ayirbi nɛ amo be efɔlana 19 nɛ epiŋi lueso lela cheembi nɛ bɔrɛmatapo nimuso Ɛɛrɔn nɛ mbe bibinyɛn beeŋ baa buu
         saŋɛ nɛ baa shuŋ wajɛbu cheembi na to na.”Basa na ka bar bumo be ŋkɛ be asheŋ20 Le be mmalga ere be kaman nɛ Israɛlebi na kikɛ lar Mosis kutɔ. 21 Ekama nɛ e daa sha kesa kusɔ ko, daŋ bar mbe kakɛ nna fanɛ b ta n wora Enyɛnpe be
         wajɛbu na nɛ asɔbuuso cheembi na. 22 Beche nɛ benyɛn kikɛ, daŋ bar shuwa be akonde nɛ mpinibi nɛ abɔtoshembi nɛ abitasɔ
         be yiri yiri kikɛ nna m ba sa Enyɛnpe Ebɔrɛ na. 23 Bumo to be ekama nɛ e daa kɔ ago be jese lela nɛ buru be jese nɛ jese peper kpaw nɛ
         ejese peper kunɔkunɔ nɛ ago be wajɛchɛbi mɔlmɔlbi nɛ kaboe be afuibi be wajɛ nɛ kpakpa
         be kawɔl nɛ b nyɔɔ kepeper nɛ churu be kawɔl daŋ bar kumo nna. 24 Bekama malɛ nɛ b daa beeŋ tiŋ n nya gbiti ŋko danyaŋ daŋ bar amo m ba sa Enyɛnpe Ebɔrɛ
         fanɛ bumo be kakɛ, ekama malɛ nɛ e daa kɔ akasiadibi nɛ k beeŋ tiŋ n shuŋ kushuŋ na
         gba daŋ bar kumo. 25 Bumo to be beche nyiashempo nɛ b nyi kafɛaŋ na kikɛ daŋ bar ago be ejese lela nɛ ejese
         nɛ a la buru nɛ ejese peper kpaw nɛ ejese peper kunɔkunɔ nɛ ago be wajɛchɛbi mɔlmɔlbi
         nɛ kusɔbɔya be afuibi peper nna. 26 Beche na to be bekama nɛ b daa sha kechɛto n shuŋ nsaa kɔ kafɛaŋ be kenyi daŋ ta mboe
         be afuibi nna n wora ejese. 27 Bejuŋkparpoana na malɛ daŋ bar yawukpakpaso be ajembu be yiriyiri nɛ baa ta amo a
         mata bɔrɛmatapo nimuso be ɛfɔd nɛ mbe demuji be kɔlgu na so nna. 28 B daŋ bar efɛa belbelso be asɔ warabi nɛ b ta n wea ɔlif be ŋku to a wɔtɔ efitila
         na nɛ ŋku nɛfaso na to. 29 Israɛlebi na be benyɛn nɛ beche nɛ b daa sha nɛ b chɛ kushuŋ na to na, daa bar bumo
         be ŋkɛ nna fanɛ b ta n shuŋ Enyɛnpe Ebɔrɛ na be kushuŋ nɛ e ta n sa Mosis na.Basa nɛ baaŋ wora Enyɛnpe be wajɛbu na be kushuŋ be asheŋ(Ɛksodɔs 31:1-11)30 Ade be kaman nɛ Mosis kaŋɛ Israɛlebi na le: “Men nu nfe, Enyɛnpe Ebɔrɛ lara Besalɛl
         nɛ e la Yuri pibinyɛn nsaa la Hur mo nanabi na nna ashi Juda be kanaŋ to na 31 n ta mbe kiyoyu n wɔtɔ mo to nseŋ sa mo kasɔwora kikɛ be kenyi nɛ ketiŋ n wora be
         eleŋ nɛ kasɔlɔŋɛ be kepinto kikɛ nyam be nfɛra. 32 Saŋɛ na so e beeŋ baa tiŋ a ta nfɛra a chaŋ asɔ nsaa ta shuwa nɛ gbiti nɛ danyaŋ a
         lɔŋɛ asɔ na 33 nsaa tiŋ a shɛl yawu kpakpaso be ajembu nyɛkpɛso a nyisi a wɔtɔ amo be mpinibi to
         nseŋ naa tiŋ a ta ndibi a shɛl asɔ. 34 Enyɛnpe Ebɔrɛ na sa mo ere Besalɛl nɛ Oholiab nɛ e la Ahisamak pibinyɛn ashi Dan be
         kanaŋ to na kenyi nna nɛ b tiŋ n ta bumo be kasɔwora be kenyi na ŋ ŋini basa pɔtɛ.
         35 E sa bumo kasɔwora be kenyi nna nɛ b baa tiŋ a ta ago be jese lela nɛ buru be jese
         nɛ jese peper kpaw nɛ ejese peper kunɔkunɔ a jɔ asɔ ŋko a lue ewajɛ be yiriyiri. Bumo
         alɛ bee tiŋ a wora ashuŋ be yiriyiri kikɛ nyam nsaa tiŋ a ji asɔ kebita kenyiso.”

361 Besalɛl nɛ Oholiab nɛ bekama nɛ mo ere Enyɛnpe Ebɔrɛ na sa kenyi nɛ kepinto nɛ b nyi
         kusɔ kama nɛ k daga fanɛ b wora a laŋɛ wajɛbu cheembi na be kaplɛa so na beeŋ wora
         asheŋ kananɛ Enyɛnpe Ebɔrɛ na kaŋɛ gbagba chap.Israɛlebi na ka bar bumo be ŋkɛana be asheŋ2 Kumo be kaman nɛ Mosis tre Besalɛl nɛ Oholiab nɛ benyiashempo kama nɛ Enyɛnpe Ebɔrɛ
         sa kasɔwora be kenyi nɛ basa nɛ baa sha kechɛto n shuŋ na kikɛ ŋ kaŋɛ bumo fanɛ b
         fara kushuŋ na. 3 Ndoŋ nna nɛ Mosis ta ŋkɛ nɛ Israɛlebi na bugi ŋgbene n lara m ba fanɛ b ta n shuŋ
         wajɛbu cheembi na be kushuŋ na kikɛ m bɔɔ bumo enɔ. Ama karechɛ kikɛ, Israɛlebi na
         daŋ baa bar ŋkɛ nna m ba kaa sa Enyɛnpe Ebɔrɛ. 4 Kumo be kaman nɛ benyiashempo nɛ b daa wora wajɛbu cheembi na be kushuŋ na yɔ Mosis
         kutɔ 5 n ya kaŋɛ mo le: “Keni, basa na kraŋ baa bar ŋkɛ nna, hale naniere gba asɔ na naŋ
         baŋ so kananɛ Enyɛnpe Ebɔrɛ kaŋɛ fanɛ an ta n wora kushuŋ na.” 6 Ndoŋ nna nɛ Mosis sa ebɔl keeyi na to fanɛ ekama e sa maŋ naŋ bar kusɔ kama a yɔ wajɛbu
         cheembi na be kewora be kaplɛa so. Kumo be kaman pɔɛŋ nɛ basa na yige kenaabar asɔ,
         7 ŋkpal manɛ so, asɔ nɛ b daŋ bar na gba daa beeŋ tiŋ n shuŋ kushuŋ na kanaŋkamaso.Ebɔrɛ be wajɛbu be keyu be asheŋ(Ɛksodɔs 26:1-37)8 Ade kikɛ be kaman nɛ basa nɛ b daa shuŋ kushuŋ na be bumo nɛ b daa kɔ kenyi na, lɔŋɛ
         Ebɔrɛ be wajɛbu na. B daŋ ta ago be ejese lela mɔlmɔlbi nɛ ejese nɛ a la buru nɛ apeper
         kpaw nɛ apeper kunɔkunɔ nna n lue epatisa kudu nseŋ shin nɛ esa nɛ e nyi kajɔ ta kebasibi
         nɛ jese n jɔ n jɔ chɛrubim n deŋi n deŋi epatisa na so. 9 Epatisa na kikɛ daa sasa nna. Amo be kekama be nteŋ to daa la fanɛ ayadra adena nɛ
         anyɔ nɛ amo be mparto malɛ daa la ayadra ashe nna. 10 B daŋ baa epatisa na be anunu nna n chɛ abar so. 11 Kumo be kaman nɛ b ta wajɛchɛbi buru m baa asɔ kulkulbi fanɛ afirgi na m mata m mata
         epatisagboŋ anyɔ na be akel to. 12 B baa wajɛ buru be afirgi adunu m mata patisagboŋ ko be kekilso nseŋ baa adunu malɛ
         m mata kenyɔsopo na be kekilso nɛ afirgi na karga abar so nseŋ shoŋi abar. 13 Ade malɛ be kaman nɛ b ta shuwa m bel akɔltobi adunu, ŋ kɔl epatisagboŋ anyɔ na be
         afirgi adununu na to, nɛ epatisagboŋ anyɔ na ki wajɛbu koŋwule. 14 Kumo alɛ be kaman nɛ b ta mboe be afuibi n lue ewajɛ kudukako nɛ a ki Ebɔrɛ be wajɛbu
         na be buuso. 15 B daŋ shin nɛ amo kikɛ sasa nna nɛ amo be kekama be nteŋ la ayadra adena nɛ anyɔ nɛ
         mpar malɛ la ayadra ashe, 16 nɛ b baa ewajɛ na be anu n chɛ abar so nɛ a ki patisagboŋ koŋwule nseŋ baa ashe nɛ
         a ka na malɛ nɛ a ki patisagboŋ koŋwule 17 nseŋ baa asɔ kulkulbi fanɛ afirgi na be adununu n chɛ m mata m mata epatisagboŋ anyɔ
         na be akel so. 18 Amo be kaman nɛ b ta danyaŋ m bɛl akɔltobi adunu, nseŋ ta amo ŋ kɔl afirgi adununu
         na to, nɛ epatisagboŋ anyɔ na ki koŋwule. 19 Ade be kaman nɛ b naŋ ta ekpakpa be nwɔl nɛ b nyɔɔ m pere n lɔŋɛ wajɛbu na be buuso
         nyɔsopo, nseŋ ta echuru be nwɔl nɛ b gbiti nɛnɛ ŋ ki kumo be lalaloge be buuso. 20 Kumo alɛ be kaman nɛ b ta akasiadibi niŋiso ŋ ki Ebɔrɛ be wajɛbu na be ndibi yuuso.
         21 Ndibi yuuso na be kekama be nteŋ to daa la ayadra kuduanu nna nɛ amo be bumburuŋ malɛ
         daa la ayadra anyɔ. 22 Nɛ b gbir ayir anyɔnyɔ ndibi yuuso na be kekama ase nɛ ayir na bɛ abar so. Loŋ nɛ
         b daŋ yuu Ebɔrɛ be wajɛbu na be ndibi yuuso na kikɛ. 23 B daŋ yuu ndibi yuuso na be adunyɔ Ebɔrɛ be wajɛbu na be kelargato be kaseto be kaba
         so nna. 24 B daŋ ta gbiti nna n lɔŋɛ ndibi yuuso na be atɔl adena, nɛ atɔl anyɔ wɔ kedibi yuuso
         kama be kaseto. 25 Kede be kaman nɛ b yuu ndibi yuuso adunyɔ Enyɛnpe Ebɔrɛ be wajɛbu na be kelargato
         be esoso be kaba so, 26 nseŋ lɔŋɛ gbiti be atɔl adena nɛ atɔl anyɔ wɔ kedibi yuuso kama be kaseto. 27 Kumo be kaman nɛ b lɔŋɛ Ebɔrɛ be wajɛbu na be epeŋitɔrkpa be kaba so malɛ be ndibi
         yuuso ashe, 28 nɛ kumo be abonfu to be ndibi yuuso anyɔnyɔ 29 nseŋ shin nɛ a fara kaseto m mata abar hale n ya fo esoso nɛ b ta kepinibi n wɔtɔ
         amo to esoso. 30 Amo so ndibi yuuso na daŋ wora aburwa nna na nɛ amo be gbiti be atɔl malɛ wora kuduashe.
         Atɔl na be anyɔnyɔ e wɔ ndibi yuuso na be kekama be kaseto. 31 Ade kikɛ be kaman nɛ b ta akasiadibi blɔmbi tentembi kuduanu ŋ ki ndibi deŋiso, nseŋ
         ta amo be anunu n deŋi Enyɛnpe be wajɛbu na be kelargato be esoso nɛ kaseto be ndibi
         yuuso na so 32 nseŋ ta anu malɛ n deŋi kumo be epeŋitɔrkpa be kaba so be ndibi yuuso na so. 33 B daŋ shin nɛ kedibi deŋiso nɛ k wɔ ndibi blɔmbi deŋiso anu na be nferinto na fara
         kebonfu ko nna n ya fo kuko. 34 Kumo be kaman nɛ b ta shuwa m mata ndibi yuuso na kikɛ so nseŋ ta shuwa n lɔŋɛ amo
         be mpinibi nɛ a bee pɛ ndibi blɔmbi deŋiso na to a keta na, nseŋ ta shuwa m mata ndibi
         blɔmbi deŋiso na gba so. 35 Ade kikɛ be kaman nɛ b ta ejese nɛ a la buru nɛ apeper kpaw nɛ apeper kunɔkunɔ nɛ
         ago be ejese lela mɔlmɔlbi n lue patisa nseŋ shin nɛ esa nɛ e nyi kajɔ ta kebasibi
         nɛ jese n jɔ n jɔ chɛrubim na n deŋi n deŋi epatisa na so. 36 Nseŋ ta akasiadibi n lɔŋɛ ndibi yuuso ana n ta shuwa m mata amo so. Kumo be kaman
         nɛ b ta shuwa n lɔŋɛ amo be akɔltobi nseŋ ta gbiti n lɔŋɛ amo be atɔl ana. 37 B daŋ shin nna nɛ esa nɛ e nyi kalue ta ejese buru nɛ apeper kpaw nɛ apeper kunɔkunɔ
         nɛ ago be ejese lela mɔlmɔlbi n lue Ebɔrɛ be wajɛbu na be kabuna be patisa na nseŋ
         jɔɔ kumo. 38 Kumo be kaman nɛ b ta patisa na n shiga akasiadibi yuuso anu nɛ b ta shuwa m mata
         amo so nɛ a kɔ shuwa be akɔltobi nɛ danyaŋ be atɔl anu na so.

Kɔnɔkoŋwule be ŋkre be deka be asheŋ371 Besalɛl daŋ ta akasiadibi n lɔŋɛ deka nɛ kumo be nteŋ to la ayadra ana nɛ bargato
         nɛ mparto malɛ la ayadra anyɔ nɛ jeŋgreŋ la ayadra anyɔ. 2 Kumo be kaman nɛ e ta shuwa gbagba m mata m mata deka na be epunto nɛ kaman kikɛ nseŋ
         lɔŋɛ shuwa be kekrande m mata kumo ŋ kulti 3 nseŋ bɛl shuwa be mpinibi ana n wɔtɔ kumo be aya ana na to. 4 E ka wora loŋ n loge na nɛ e naŋ shɛl akasiadibi tenteŋ anyɔ nseŋ ta shuwa m mata
         m mata amo so. 5 Kumo be kaman nɛ e yisi ndibi na n wɔtɔ mpinibi nɛ a wɔ deka na be akel to na to nɛ
         b baa pɛ to a maŋ kumo so. 6 Kede be kaman nɛ e ta shuwa gbagba n lɔŋɛ deka na be buuso nɛ baa tre kuwɔr be kakpa
         na nɛ kumo be nteŋ to la ayadra ana nɛ mparto malɛ la ayadra anyɔ. 7 Kumo alɛ be kaman nɛ e bɛa shuwa to n lɔŋɛ chɛrubim anyɔ n yuu kuwɔr be kakpa na be
         nteŋ to be ekarso na. 8 E lɔŋɛ chɛrubim anyɔ na nna nɛ amo nɛ buuso na kikɛ la kukoŋwule. 9 Chɛrubim na daŋ kilgi anishito nna n shoŋi abar nseŋ parga atɛ to m buu deka na be
         buuso na so.Teebɔl na be asheŋ10 Kumo be kaman nɛ b ta akasiadibi n lɔŋɛ teebɔl nɛ kumo be nteŋ to la ayadra asa nɛ
         mparto la keyadra koŋwule nɛ bargato, nɛ jeŋgreŋ malɛ la ayadra anyɔ, 11 nseŋ ŋalga shuwa n wurge kumo kikɛ so 12 nseŋ naŋ ta shuwa n lɔŋɛ kekrande nɛ kumo be mpar sa fanɛ enɔ be mparto ŋ kulti kumo
         be ekarso kikɛ. 13-14 Kumo be kaman nɛ b wora shuwa be mpinibi ana n chɔga teebɔl na be abonfu ana be aya
         na kikɛ so, saŋɛ na so baaŋ baa ta ndibi nɛ b shɛl na a wɔtɔ amo to a maŋ teebɔl na
         so. 15 B ta akasiadibi nna n shɛl ndibi nɛ baaŋ pɛ to a maŋ teebɔl na so a keta na nseŋ ŋalga
         shuwa n wurge amo kikɛ so. 16 Nɛ b ta shuwa gbagba n lɔŋɛ teebɔl na so be eprete nɛ mba nɛ echeenshi nɛ kapugboŋ
         nɛ baa ta sarga be asɔnuuso a wɔtɔ na.Kefitilatɔl na be asheŋ17 B ta shuwa gbagba nna m bɛl kefitilatɔl na nɛ kumo be ayabi nɛ a kɔ asɔ ko fanɛ atoto
         be alambu na nɛ amo kikɛ la kukoŋwule. 18 B daŋ wora kefitilatɔl na be ayabi na ashe nna nɛ amo be asa daa yuu kekel ko so nɛ
         asa malɛ yuu kekel nɛ k ka na so. 19 Ayabi ashe na be kekama daa kɔ asɔ ko nɛ a du fanɛ atoto be alambu na be asa nna.
         20 Kefitilatɔl na be nteto na malɛ gbagba daa kɔ asɔ nɛ a du fanɛ atoto be alambu na
         be ana nna. 21 Nɛ ayabi asa nɛ a bee barga to a ki anyɔnyɔ na be kekama be kaseto gba daa kɔ atoto
         be kelambu na be kukoŋwule. 22 B daŋ ŋalga shuwa gbagba nna n lɔŋɛ kefitilatɔl na nɛ kumo be ayabi na, nɛ amo kikɛ
         la kukoŋwule. 23 B ta shuwa gbagba n lɔŋɛ efitila wurbi ashunu nɛ asɔ nɛ baa ta a lɔŋɛ efitila na be
         achɛbi so nɛ eprete nɛ b kɔ a suse amo be nsunɔ na. 24 Shuwa gbagba nɛ amo be egbɛ sa fanɛ kilo adesa nɛ anu nɛ b ta n lɔŋɛ kefitilatɔl na
         nɛ kumo be kusɔ kama nyam.Duwu be bɔrɛsure be asheŋ25 B daŋ ta akasiadibi nna n lɔŋɛ bɔrɛsure nɛ baaŋ ba chɔɔ duwu kumo so. Kumo be nteŋ
         to nɛ mparto kikɛ daa sasa fanɛ keyadra koŋwule nɛ bargato nna nɛ kumo be jeŋgreŋ
         malɛ daa la ayadra asa. B daŋ wora kumo be esoso be abonfu ana na nna fanɛ alambɛ
         n shin nɛ amo nɛ kumo kikɛ chɔ abar so a la kukoŋwule. 26 B daŋ ta shuwa gbagba nna m mata kumo be awɔlto nɛ akel to nɛ alambɛ na kikɛ so ŋ
         kulti, nseŋ ŋalga shuwa ŋ kulti kumo be nnɔkar kikɛ nɛ a du gbuntelin. 27 Kumo be kaman nɛ b ta shuwa n lɔŋɛ mpinibi anyɔ n chɔga kumo be akel to, shuwa gbuntelin
         na be kaseto, a yisi ndibi tentembi na a wɔtɔ amo to a maŋ kumo so. 28 Akasiadibi nɛ b daŋ ta n shɛl ndibi tentembi na nseŋ ta shuwa m mata amo kikɛ so.
         29 Ade be kaman nɛ basa nɛ b nyi tulale be kewora wora ŋku nɛfaso nɛ efɛa belbelso be
         duwu.

Sarga chɔɔso be bɔrɛsure be asheŋ381 Kede be kaman b daŋ naŋ ta akasiadibi nna n lɔŋɛ bɔrɛsure n shin nɛ kumo be nteŋ to
         nɛ mparto kikɛ sasa nsaa la ayadra ashunu nɛ bargato, nɛ kumo be jeŋgreŋ malɛ la ayadra
         ana nɛ bargato. 2 B daŋ wora kumo be esoso be abonfu ana na nɛ a du fanɛ alambɛ nna nseŋ shin nɛ bɔrɛsure
         na nɛ alambɛ na kikɛ chɔga abar so a la kukoŋwule. Kumo be kaman nɛ b ta danyaŋ m
         mata bɔrɛsure na kikɛ so. 3 Kumo be kaman nɛ b naŋ ta danyaŋ n lɔŋɛ asɔ nɛ b kɔ a shuŋ kumo so fanɛ nsunɔ be mpuliya
         nɛ eshabɔl nɛ ntishaŋgboŋ, nɛ kusɔ nɛ baa ta a chule eblaŋ nɛ kusɔ chɔɔ edɛ. 4-5 Amo be kaman nɛ b naŋ ta danyaŋ n lɔŋɛ kusɔ ŋeseasɔ nseŋ lɔŋɛ danyaŋ be mpinibi ana
         m mata kumo be abonfu ana na kikɛ so. Kumo be kaman nɛ b ta kusɔ ŋeseasɔ na n wɔtɔ
         bɔrɛsure na be nferinto. 6 Kumo be kaman nɛ b ta akasiadibi n shɛl ndibi tenteŋ nɛ baaŋ baa ta a sulɔ bɔrɛsure
         na nseŋ ta danyaŋ n mata amo so. 7 B daa ta amo nna a yisi n wɔtɔ bɔrɛsure na be akel to be mpinibi anyɔ na to a ta kumo.
         B daŋ ta ndibi peŋgeleŋ peŋgeleŋ nna n lɔŋɛ bɔrɛsure na nɛ k kɔ kelaŋ kumo to.Eyurso be kefɔr be katishaŋgboŋ8 B daŋ ŋalga beche nɛ baa shuŋ Enyɛnpe be wajɛbu na be kabuna to be danyaŋ be edigi
         nna n lɔŋɛ katishaŋgboŋ na nɛ kumo be ketɔl.Wajɛbu cheembi na be kelɔnɛ be asheŋ9-10 Kumo be kaman nɛ b lɔŋɛ Ebɔrɛ be wajɛbu na be kelɔnɛ na gba. Kumo be kelargato be
         kaseto be kaba so be nteŋ to daa la ayadra kalfa nɛ adunu nna nɛ b ta ago lueso lela
         be epatisa ŋ kulti kumo be ndibi yuuso adunyɔ nɛ a kɔ danyaŋ be atɔl adunyɔ nɛ gbiti
         be ayir nɛ akɔltobi nɛ a bee kɔl patisa na to. 11 Nɛ kumo be kelargato be esoso be kaba so be nteŋ to malɛ gba daa la ayadra kalfa nɛ
         adunu nɛ b ta ago lueso lela be epatisa ŋ kulti kumo be ndibi yuuso adunyɔ nɛ a kɔ
         danyaŋ be atɔl adunyɔ nɛ gbiti be ayir nɛ akɔltobi nɛ a kɔl patisa na to na. 12 Kelɔnɛ na be epeŋitɔrkpa be kaba so be mparto daa la ayadra adushunu nɛ anu nna, nɛ
         b ta ago lueso lela be epatisa ŋ kulti kumo be ndibi yuuso kudu nɛ a kɔ danyaŋ be
         atɔl kudu nɛ gbiti be ayir nɛ akɔltobi nɛ a kɔl patisa na to na. 13 Kelɔnɛ na be epeŋilarkpa be kaba so be mparto malɛ daa la ayadra adushunu nɛ anu nna.
         14 Kumo be kabuna to be kaba ko so be patisa daa la ayadra adunyɔ nɛ anyɔ nɛ bargato
         nna nsaa kɔ ndibi yuuso asa nɛ atɔl asa. 15 Kaba nɛ k ka na malɛ gba be patisa daa la ayadra adunyɔ nɛ anyɔ nɛ bargato nna nsaa
         kɔ ndibi yuuso asa nɛ atɔl asa. 16 B daŋ ta ago be ejese lela mɔlmɔlbi nna n lue epatisa nɛ a kulti kelɔnɛ na kikɛ 17 nseŋ daŋ ta danyaŋ n lɔŋɛ ndibi yuuso be atɔl n ta gbiti n lɔŋɛ amo be ayir nɛ akɔltobi
         nseŋ ta gbiti m mata ndibi yuuso na gbagba so. Amoso, kelɔnɛ na be ndibi yuuso na
         kikɛ daa kɔ gbiti be ayir nna. 18 Esa nɛ e nyi kajɔ e daŋ ta ejese nɛ a la buru nɛ apeper kpaw nɛ apeper kunɔkunɔ nɛ
         ago be ejese lela mɔlmɔlbi n lue Ebɔrɛ be wajɛbu na be kelɔnɛ so be kabuna to gbagba
         be patisa nɛ kumo be nteŋ to la ayadra adesa, nsaa kɔ ndibi yuuso ana nɛ amo be atɔl
         ana na. 19 Ndibi yuuso ana na daa kɔ danyaŋ be atɔl ana nɛ gbiti be akɔltobi nɛ ayir nna, nɛ
         b ta gbiti m mata ndibi yuuso na be esoso. 20 Danyaŋ nɛ b daŋ ta n lɔŋɛ Ebɔrɛ be wajɛbu na nɛ kelɔnɛ na kikɛ be ayir.Asɔ nɛ b ta n lɔŋɛ Ebɔrɛ be wajɛbu be asheŋ21-23 Besalɛl nɛ e la Uri pibinyɛn nseŋ naa la Hur nɛ e shi Juda be kanaŋ to na mo nanabi
         na e wora kusɔ kama nɛ Enyɛnpe Ebɔrɛ kaŋɛ Mosis na kikɛ. Esa nɛ e daŋ chɛ mo to e
         daa la Oholiab nɛ e la Ahisamak nɛ e shi Dan be kanaŋ to na pibinyɛn nɛ e kɔ enɔ to
         be kushuŋ be kenyi a tiŋ a ta ago be ejese lela nɛ ejese buru nɛ apeper kpaw nɛ apeper
         kunɔkunɔ a lue ŋko a jɔ. Asɔ nɛ b daŋ ta n lɔŋɛ Ebɔrɛ be wajɛbu nɛ kɔnɔkoŋwule be
         ŋkre be deka na nɛ asɔ nɛ a daa wɔ kumo to na be kananɛ a sa nde. Mosis e daŋ bɔla
         Itama nɛ e la bɔrɛmatapo Ɛɛrɔn pibinyɛn na so n shin nɛ Livaiebi sibɛ amo be egbɛ
         nɛ kananɛ a sa. 24 Shuwa nɛ basa daŋ sa fanɛ b shuŋ Ebɔrɛ be wajɛbu na be kushuŋ na be egbɛ daa la kilo
         kagboŋ nna. 25 Gbiti nɛ b daŋ sɔ jemanɛ nɛ b daa karga basa na sa fanɛ kilo ŋgboŋ asa nɛ alfa ana
         nɛ adesa nna. 26 Esa kama nɛ b daŋ karga kikɛ daŋ ka kukɔ nɛ b ku na nna. Bumo alɛ daa sa fanɛ basa
         ŋgboŋ alfa ashe nɛ asa nɛ alfa anu nɛ adunu nseŋ ji nfɛ adunyɔ ŋko m baŋ so nna. 27 Gbiti nɛ amo be egbɛ sa fanɛ kilo adesa nɛ ana nɛ b daŋ ta n wora wajɛbu na nɛ patisa
         na be atɔl kalfa na. 28 Gbiti nɛ b daŋ ta n lɔŋɛ ndibi yuuso na be akɔltobi nɛ ayir nɛ amo nɛ b ta m mata
         ndibi na be esoso malɛ be egbɛ daa sa fanɛ kilo adunyɔ nna. 29 Danyaŋ nɛ b daŋ sa kikɛ be egbɛ daa sa fanɛ kilo ŋgboŋ anyɔ nɛ alfa ana nɛ adunyɔ
         nɛ anu. 30 B daŋ ta danyaŋ na be ako nna n lɔŋɛ Enyɛnpe be wajɛbu na be kabuna to be atɔl, nɛ
         danyaŋ be bɔrɛsure nɛ kumo be kusɔ ŋeseasɔ nɛ asɔwurbi kikɛ. 31 Amo be ako nɛ b daŋ ta n lɔŋɛ ndibi yuuso na be atɔl nɛ ayir kikɛ.

Bɔrɛmatapoana be asɔbuuso be asheŋ391 Ejese buru nɛ apeper kpaw nɛ apeper kunɔkunɔ nɛ b lue m baa bɔrɛmatapoana be asɔbuuso
         n sa Ɛɛrɔn nɛ e baa buu a luri Ebɔrɛ be wajɛbu na to a shuŋ fanɛ kananɛ Enyɛnpe Ebɔrɛ
         daŋ kaŋɛ Mosis na.Ɛfɔd be asheŋ2 B daŋ chaŋɛ shuwa fanɛ ejese nna n wea ejese buru nɛ apeper kunɔkunɔ nɛ kepeper kpaw
         nɛ ago be ejese lela mɔlmɔlbi to n lue m baa kale nɛ baa tre ɛfɔd na. 3 B daŋ bɛa shuwa gbagba to nna ŋ kuya amo milimilibi fanɛ ejese n wea ejese buru nɛ
         apeper kpaw nɛ apeper kunɔkunɔ nɛ ago be ejese lela mɔlmɔlbi n lue m baa kumo. 4 B daŋ lɔŋɛ kumo nɛ abatimu so be efɔl anyɔ m pɛ m pɛ ɛfɔd na be anishito nɛ kamanto
         m mata abar na. 5 B daŋ ta shuwa be ejese nɛ ejese buru nɛ apeper kpaw nɛ apeper kunɔkunɔ nɛ ago be
         ejese lela mɔlmɔlbi nna n lue ɛfɔd be kashɛr to be kreso, nɛ kumo nɛ ɛfɔd na la kukoŋwule
         fanɛ kananɛ Enyɛnpe Ebɔrɛ daŋ kaŋɛ Mosis na. 6 Kumo be kaman nɛ b chaŋ Jeekɔb be mbinyɛnso kuduanyɔ na be atre n deŋi yawu kpakpaso
         be ajembu nyɛkpɛso nɛ baa tre ɔniks na be anyɔ so, nseŋ yisi amo n wɔtɔ shuwa be mpinibi
         na to 7 nseŋ baa amo m mata ɛfɔd na be abatimu anyɔ na so, saŋɛ na so Enyɛnpe Ebɔrɛ na beeŋ
         ba wu amo nsaa nyiŋi Israɛlebi na be asheŋ fanɛ kananɛ e kaŋɛ Mosis na.Demuji be kɔlgu be asheŋ8 Asɔ nɛ b ta m baa ɛfɔd na be ako nɛ b ta n wora kagbeneso be kɔlgu na gba nseŋ jɔ
         kumo fanɛ kananɛ b jɔ ɛfɔd na. 9 B daŋ bɛ kechɛbi na to nna nɛ k ki kɔlgu nɛ kumo be nteŋ to nɛ mparto kikɛ daa la
         enɔ be mpar koŋwule nɛ bargato. 10 Ade malɛ kikɛ be kaman nɛ b ta yawu kpakpaso be ajembu nyɛkpɛso n yuu n yuu kumo so
         nɛ a bɛ m bɛ abar so a la egbaŋ ana. Gbaŋ nɛ k juŋkpar na be ajembu nyɛkpɛso daa la
         amo nɛ baa tre rubi nɛ topas nɛ berɛl nna. 11 Gbaŋ nyɔsopo na malɛ be ajembu daa la ajembu nyɛkpɛso nɛ baa tre turkoyis nɛ safaya
         nɛ ɛmeraldi nna. 12 Gbaŋ sasopo malɛ be ajembu daa la amo nɛ baa tre jasinɛf nɛ agate nɛ ametiste nna.
         13 Nɛ gbaŋ nasopo malɛ be ajembu daa la krisolit nɛ ɔniks nɛ jaspa na. B daŋ ta shuwa
         nna n lɔŋɛ mpinibi kuduanyɔ nseŋ yisi n yisi ajembu na n wɔtɔ amo to. 14 Ajembu nyɛkpɛso kuduanyɔ so nɛ b chaŋ n chaŋ Israɛlebi be nnaŋ kuduanyɔ na be atre
         n deŋi so. 15 Amo be kaman nɛ b ta shuwa gbagba n lɔŋɛ ŋgbɛlɛbi lela n chulgi kɔlgu na so 16 nseŋ naŋ ta shuwa n lɔŋɛ kɔlgu na be mpinibi anyɔ n chɔga kumo be esoso be nnɔkar
         anyɔ na so, 17 nseŋ ta shuwa be ŋgbɛlɛbi anyɔ na be nnɔso anyɔ n wɔtɔ shuwa be mpinibi anyɔ nɛ a
         wɔ kɔlgu na be esoso be nnɔkar anyɔ na to, 18 nseŋ naŋ ta nnɔso anyɔ nɛ a ka na malɛ n wɔtɔ piŋi na be mpinibi anyɔ na to. 19 Amo be kaman nɛ b naŋ ta shuwa n lɔŋɛ mpinibi anyɔ n wɔtɔ kɔlgu na be kaseto be nnɔkar
         anyɔ nɛ a mata ɛfɔd na so. 20 Kumo be kaman nɛ b naŋ lɔŋɛ shuwa be mpinibi anyɔ n wɔtɔ piŋi na be abatimu so be
         efɔl anyɔ na be nnɔso. 21 Ade be kaman nɛ b ta efɔl farso nɛ k la buru na ŋ kɔl kɔlgu na be mpinibi na nɛ piŋi
         na be mpinibi na to n chɛ amo m mata abar, nɛ kɔlgu na e sa maa filito fanɛ kananɛ
         Enyɛnpe Ebɔrɛ na kaŋɛ Mosis na.Bɔrɛmatapoana be epiŋi nɛ a ka na be asheŋ22 Jese buru nawule nɛ b daŋ ta n lue wajɛ m ba bɔrɛmatapo nimuso be piŋi tenteŋ nɛ ɛfɔd
         na bee deŋi kumo so na. 23 Kechɛbi lueso gbɛgbɛso nɛ b daŋ ta m muya piŋi na be kubɔ ŋ kulti nɛ k baa kɔ eleŋ.
         24 B daŋ ta ejeseana buru nɛ ago nɛ apeper kpaw nɛ apeper kunɔkunɔ nna n lɔŋɛ asɔ kulkulbi
         nɛ a du fanɛ asɔrso nɛ baa tre pomegranates m baa n chulgi n chulgi piŋi na be kaseto
         be ekarso ŋ kulti. 25 Shuwa gbagba nɛ b daŋ ta n lɔŋɛ adulombi n chɛ n chulgi n chulgi piŋi na be ekarso,
         pomegranates anyɔ kama be nferinto. 26 A daŋ bɛ abar so nna ŋ kulti piŋi nɛ bɔrɛmatapo nimuso bee buu a shuŋ kabɔrɛmata be
         kushuŋ na kikɛ n chambɔ fanɛ kananɛ Enyɛnpe Ebɔrɛ daŋ kaŋɛ Mosis na. 27 Kumo be kaman nɛ b naŋ shin nɛ esa nɛ e nyi kelue nɛnɛ ta ago be jese lela mɔlmɔlbi
         n lue m baa Ɛɛrɔn nɛ mbe bibinyɛn be edanshiki 28 nɛ Ɛɛrɔn be neemu nɛ mbe bibinyɛn be nwuro nɛ bumo be ewondoŋ. 29 Kede be kaman nɛ enyipo naŋ ta ejese buru nɛ ago nɛ kepeper kpaw nɛ apeper kunɔkunɔ
         nna m muya asɔbuuso na be kreso fanɛ kananɛ Enyɛnpe Ebɔrɛ daŋ kaŋɛ Mosis na.30 Ade kikɛ be kaman nɛ b naŋ ta shuwa gbagba n lɔŋɛ kusɔ peŋgelembi nseŋ chaŋ le be
         nsibɛ n deŋi kumo so: ‘Cheembi n sa Enyɛnpe Ebɔrɛ.’ 31 nseŋ ta efɔl buru ŋ kre kusɔ peŋgelembi na m mata neemu na be anishito fanɛ kananɛ
         Enyɛnpe Ebɔrɛ daŋ kaŋɛ Mosis na.B ka lɔŋɛ Ebɔrɛ be wajɛbu na be asheŋ32 Israɛlebi na daŋ lɔŋɛ Enyɛnpe Ebɔrɛ be wajɛbu na n loge fanɛ kumo nɛ e daŋ kaŋɛ Mosis
         na 33 nseŋ ta kumo nɛ kumo be asɔ wurbi kikɛ fanɛ akɔltobi nɛ ndibi yuuso nɛ amo be atɔl
         nɛ ndibi blɔmbi deŋiso, 34 nɛ kpakpa be kawɔl nɛ b nyɔɔ kepeper nɛ churu be kawɔl nɛ baa ta a buu kumo so na
         nɛ patisa kuŋso nɛ k bee barga acheembiana to be kakpa cheembi na 35 nɛ kɔnɔkoŋwule be ŋkre be deka na nɛ kumo be ndibi nɛ b kɔ a ta kumo na nɛ kumo be
         buuso nɛ baa tre kuwɔr be kakpa na 36 nɛ teebɔl na nɛ kumo be asɔwurbi kikɛ nɛ bodobodo nɛ b kɔ a lara sarga a sa Ebɔrɛ
         na 37 nɛ shuwa gbagba be kefitilatɔl nɛ kumo be efitila nɛ kumo be asɔwurbi na kikɛ nɛ ŋku
         nɛ baaŋ baa kɔ a chɔɔ efitila na so 38 nɛ shuwa gbagba be bɔrɛsure na nɛ ŋku nɛfaso nɛ duwu nɛ amo be efɛa wɔ ebel na nɛ
         wajɛbu na be kabuna to be patisa na 39 nɛ danyaŋ be bɔrɛsure nɛ kumo be danyaŋ be kenyembi ŋeseasɔ nɛ kumo be ndibi nɛ baa
         ta a maŋ kumo so na nɛ kumo be asɔwurbi kikɛ nɛ danyaŋ be katishaŋgboŋ nɛ kumo be
         ketɔl 40 nɛ kelɔnɛ na be epatisa nɛ kumo be ndibi yuuso nɛ amo be atɔl nɛ kelɔnɛ be kabunato
         be patisa nɛ wajɛbu nɛ kelɔnɛ na be ayir nɛ amo be afɔlana. 41 B daŋ ta asɔbuuso lueso nɛ bɔrɛmatapoana bee buu a shuŋ Ebɔrɛ be wajɛbu na to na n
         ti so.42 Kananɛ Enyɛnpe Ebɔrɛ daŋ kaŋɛ Mosis na nɛ Israɛlebi wora kushuŋ na kikɛ. 43 Mosis ka keni asɔ nɛ basa na lɔŋɛ na kikɛ n loge na nɛ e wu fanɛ b wora kushuŋ na
         kananɛ Enyɛnpe Ebɔrɛ daŋ kaŋɛ na gbagba chap. Ndoŋ nna nɛ Mosis nɛfa bumo.

Wajɛbu na be kananɛ k daga k ka yili be asheŋ401 Ndoŋ nna nɛ Enyɛnpe Ebɔrɛ kaŋɛ Mosis le: 2 “Yuu Enyɛnpe Ebɔrɛ be wajɛbu na kufɔl juŋkparso be kachɛ sososo 3 nseŋ ta kɔnɔkoŋwule be ŋkre be deka nɛ mbra kudu na wɔtɔ na n yili kumo to n ta patisa
         kuŋso na ŋ kuŋ kumo so. 4 Kumo be kaman nɛ fo ta teebɔl na n yili wajɛbu na to nseŋ ta asɔ nɛ a daga a baa wɔ
         kumo so na n deŋi kumo so. Kede be kaman nɛ fo ta kefitilatɔl na n yili kumo to m
         bela efitila na m bɛ m bɛ kumo so. 5 Kumo be kaman nɛ fo ta shuwa be bɔrɛsure nɛ baa chɔɔ duwu kumo so na m ba yili kɔnɔkoŋwule
         be ŋkre be deka na be anishito nseŋ ta patisa ŋ kuŋ Ebɔrɛ be wajɛbu na be kabuna.
         6 Kumo alɛ be kaman nɛ fo ta bɔrɛsure nɛ baa chɔɔ sarga kumo so na n yili Enyɛnpe Ebɔrɛ
         be wajɛbu na be kabuna to be anishito. 7 Kede be kaman nɛ fo ta katishaŋgboŋ na n yili wajɛbu na nɛ bɔrɛsure na be kefɛato
         nseŋ wɔtɔ kumo nchu. 8 Kumo alɛ be kaman nɛ fo yuu kelɔnɛ na be ndibi yuuso na nseŋ kre epatisa na ŋ kulti
         kumo, nseŋ chɛ kumo be kabuna to be patisa na n shiga. 9 Kede be kaman nɛ fo ta ŋku nɛfaso na ŋ ŋmenyaŋ Ebɔrɛ be wajɛbu na nɛ kusɔ kama nɛ
         k wɔ kumo to so n ta amo m bɔɔ ma, Ebɔrɛ enɔ nɛ a ki asɔ cheembi. 10 Kumo be kaman nɛ fo ta ŋku nɛfaso na ŋ ŋmenyaŋ bɔrɛsure nɛ baa chɔɔ sarga kumo so
         na nɛ kumo be asɔwurbi kikɛ nyam so n ta kumo m bɔɔ ma Ebɔrɛ enɔ nɛ k ki kusɔ cheembi.
         11 Kede malɛ be kaman nɛ fo ta ŋku nɛfaso na ŋ ŋmenyaŋ katishaŋgboŋ na nɛ kumo be ketɔl
         gba so n ta amo m bɔɔ ma, Ebɔrɛ enɔ.12 Shin nɛ Ɛɛrɔn nɛ mbe bibinyɛn e ba Enyɛnpe be wajɛbu na be kabuna m ba fɔr bumo amu
         so daŋkare be ekpa so. 13 Kumo be kaman nɛ fo ta asɔbuuso cheembi na m buu Ɛɛrɔn n ta ŋku na n do mo so n ta
         mo m bɔɔ ma, Ebɔrɛ enɔ nɛ e baa shuŋ ma fanɛ bɔrɛmatapo. 14 Shin nɛ mbe bibinyɛn na gba e ba nɛ fo buu bumo kabɔrɛmata be asɔbuuso 15 nseŋ ta ŋku nɛfaso na n do bumo so fanɛ kananɛ fo wora bumo tuto na, saŋɛ na so bumo
         nɛ bumo be kaman to ebi beeŋ baa shuŋ ma fanɛ bɔrɛmatapoana mbaanaayɔ. 16 Nɛ Mosis wora kusɔ kama nɛ Enyɛnpe Ebɔrɛ kaŋɛ mo na kikɛ.”17 B ka lar Ijipt be kasawule so na be kafɛ nyɔsopo na to be kufɔl juŋkparso be kachɛ
         sososo na nɛ b daŋ yuu Ebɔrɛ be wajɛbu na. 18 Mosis daŋ shin nna nɛ b ta wajɛbu na be atɔl na n wɔtɔ amo be mboŋ nseŋ ta ndibi yuuso
         na n yuu amo to, nseŋ ta ndibi blɔmbi deŋiso na n deŋi ndibi yuuso na so nɛ a pɛ amo
         to n yili. 19 Kede be kaman nɛ e shin nɛ b ta patisagboŋ na m parga m buu Ebɔrɛ be wajɛbu na so
         nseŋ naŋ ta asɔbɔya be nwɔl nɛ b gbiti nɛnɛ na malɛ n deŋi patisagboŋ na so fanɛ kananɛ
         Enyɛnpe Ebɔrɛ daŋ kaŋɛ mo na. 20 Ade be kaman nɛ e ta mbra be ajembu anyɔ na n wɔtɔ kɔnɔkoŋwule be ŋkre be deka na
         to nseŋ ta buuso nɛ baa tre kuwɔr be kakpa na m buu kumo so nseŋ shin nɛ b nyisi ndibi
         nɛ baa pɛ to a maŋ kumo so na n wɔtɔ amo be mpinibi na be amaŋ to. 21 Kumo be kaman nɛ e shin nɛ b ta kɔnɔkoŋwule be ŋkre be deka na m ba yili Ebɔrɛ be
         wajɛbu na to n shin nɛ b chɛ patisa kuŋso na ŋ kuŋ kumo so fanɛ kananɛ Enyɛnpe Ebɔrɛ
         kaŋɛ mo na. 22 Kede malɛ be kaman nɛ Mosis shin nɛ b ta teebɔl nɛ baa ta sarga be bodobodo a deŋi
         so na n ya yili patisa kuŋso na be anishito ashi, Ebɔrɛ be wajɛbu na be kabunato be
         patisa be kaman a laŋɛ kelargato be esoso be kaba so. 23 Kumo alɛ be kaman nɛ b ta bodobodo na m ba deŋi teebɔl na so n lara sarga n sa Enyɛnpe
         Ebɔrɛ na fanɛ kananɛ e kaŋɛ Mosis na. 24 Kede be kaman nɛ e ta kefitiliatɔl nɛ efitila na n yili Ebɔrɛ be wajɛbu na be kelargato
         be kaseto be kaba so ashi teebɔl na be anishito 25 nseŋ chɔɔ efitila na so fanɛ kananɛ Enyɛnpe Ebɔrɛ kaŋɛ mo na gbagba. 26 Mosis daŋ shin nna nɛ b ta shuwa be bɔrɛsure na n yili patisa kuŋso na be anishito
         ashi Enyɛnpe be wajɛbu na to 27 nseŋ chɔɔ efɛa belbelso be duwu kumo so fanɛ kananɛ Enyɛnpe Ebɔrɛ kaŋɛ mo na. 28 Kumo be kaman nɛ e ta Ebɔrɛ be wajɛbu na be kabunato be patisa na n chɛ ŋ kuŋ kabuna
         to. 29 E daŋ ta bɔrɛsure nɛ baa chɔɔ sarga kumo so na nna n yili Enyɛnpe Ebɔrɛ be wajɛbu
         na be kabuna to be anishito to nseŋ lara esarga chɔɔso nɛ ajibi be esarga kumo so
         fanɛ kananɛ Enyɛnpe Ebɔrɛ kaŋɛ mo na. 30 E daŋ ta katishaŋgboŋ na nna n yili Enyɛnpe be wajɛbu na nɛ bɔrɛsure na be kefɛato
         nseŋ ta nchu n wɔtɔ kumo to 31 nɛ mo nɛ Ɛɛrɔn nɛ Ɛɛrɔn be bibinyɛn e ta amo a fɔr bumo be enɔ nɛ aya so. 32 Saŋkama nɛ baa luri Enyɛnpe be wajɛbu na to ŋko a yɔ bɔrɛsure na ase, baa fɔr bumo
         be aya nɛ enɔana so nna fanɛ kananɛ Enyɛnpe Ebɔrɛ kaŋɛ Mosis na. 33 Ade kikɛ be kaman nɛ Mosis shin nɛ b yuu kelɔnɛ ŋ kulti Ebɔrɛ be wajɛbu na nɛ bɔrɛsure
         na nseŋ chɛ kelɔnɛ na be kabunato be patisa na n shiga. Ndoŋ nna nɛ Mosis be kushuŋ
         loge.Enyɛnpe Ebɔrɛ be kemaŋkura be asheŋ34 Nɛ kuwɔlpa ba buu Enyɛnpe be wajɛbu na so nɛ Enyɛnpe Ebɔrɛ be kemaŋkura ba bɔlɔ kumo
         to. 35 Mosis daa maŋ tiŋ n luri Enyɛnpe be wajɛbu na to, ŋkpal kuwɔlpa na ka daŋ buu kumo
         so nɛ Enyɛnpe Ebɔrɛ be kemaŋkura bɔlɔ kumo to so.36 Israɛlebi na ka wɔ enite to na, saŋkama nɛ kuwɔlpa na baŋ tia ashi Ebɔrɛ be wajɛbu
         na so, bumo alɛ bee kaa nna. 37 Nɛ kuwɔlpa na baa maŋ tia bre, b maa kaa. 38 Amoso saŋɛ nɛ Israɛlebi na daa wɔ bumo be enite to na, Ebɔrɛ be kuwɔlpa na daa buu
         Ebɔrɛ be wajɛbu na so kapaso kikɛ nna nsaa fulto edɛ kanyɛso malɛ kikɛ.LEVITIKƆSMosis be kawɔl sasopo nɛ baa tre Levitikɔs naLeviLevMOSIS BE KAWƆL SASOPO NƐ BAA TRELEVITIKƆSNA

Sarga chɔɔso be asheŋ11 Ndoŋ nna nɛ Enyɛnpe Ebɔrɛ na tre Mosis ashi Enyɛnpe be wajɛbu na to nseŋ kaŋɛ mo le:
         2 “Kaŋɛ Israɛl be basa na fanɛ nɛ ekama baa bar sarga nɛ e ba sa Enyɛnpe Ebɔrɛ na, e
         bar kena ŋko kubolpɔ ŋko kaboe.”3 “Nɛ fanɛ kena nɛ e bee ta a lara sarga chɔɔso na, a daga k baa la gbolu nɛ e maŋ kɔ
         ndulgi kikɛ kumo be eyur so. Amodoŋwura malɛ beeŋ bar kumo wajɛbu na be kabuna ase,
         saŋɛ na so Enyɛnpe Ebɔrɛ na beeŋ sɔ sarga na. 4 Esa nɛ e lara sarga na beeŋ ta mbe enɔ n deŋi gbolu na be kumu so, saŋɛ na so, k beeŋ
         baa la alubi be ketampaŋ be sarga n sa mo. 5 Kumo be kaman nɛ e mɔ kumo Enyɛnpe Ebɔrɛ na be anishito nɛ Ɛɛrɔn be mbinyɛnsobi nɛ
         b la bɔrɛmatapoana na be beko e suse kumo be ŋklaŋ ŋ ŋmenyaŋ bɔrɛsure nɛ k wɔ Enyɛnpe
         be wajɛbu na be kabuna to na be mba ana na kikɛ so ŋ kulti. 6 Kumo be kaman nɛ e bɛ kusɔbɔya na nseŋ kuya kumo to. 7 Kumo alɛ be kaman nɛ bɔrɛmatapoana na malɛ e bela ndibi n deŋi bɔrɛsure na so n nya
         edɛ n wɔtɔ amo to 8 nseŋ bela kusɔbɔya na be eblaŋ na nɛ kumo be kumu nɛ nfɔ kikɛ n wɔtɔ edɛ na to. 9 Nɛ esa nɛ e bee lara sarga na e fɔr kusɔbɔya na be apuntosɔ nɛ kaman to be aya kikɛ
         so nɛ bɔrɛmatapoana na e chɔɔ amo kikɛ bɔrɛsure na so m mur. Ŋkpal manɛ so, sarga
         na la sarga chɔɔso nɛ kumo be efɛa bee par Enyɛnpe Ebɔrɛ na nna.10 Nɛ fanɛ esa na bee lara kubolpɔ ŋko kaboe nna, a daga k baa la kenyɛnso nɛ k maŋ kɔ
         ndulgi kikɛ kumo be eyur so. 11 E beeŋ mɔ kusɔbɔya na bɔrɛsure na be kelargato be esoso ase, ashi Enyɛnpe Ebɔrɛ na
         be anishito, nɛ bɔrɛmatapo na e suse ŋklaŋ na ŋ ŋmanyaŋ bɔrɛsure na be mba ana na
         so ŋ kulti. 12 Kumo be kaman nɛ e kuya eblaŋ na to nɛ bɔrɛmatapo na e bela amo nɛ kumu na nɛ nfɔ
         na kikɛ n wɔtɔ edɛ na to ashi bɔrɛsure na so. 13 A daga e fɔr apuntosɔ nɛ kaman to be aya na so nɛ bɔrɛmatapo na e chɔɔ amo alɛ gba
         bɔrɛsure na so. Ŋkpal manɛ so, sarga na la sarga chɔɔso nɛ kumo be efɛa bee par Enyɛnpe
         Ebɔrɛ na nna.14 Nɛ fanɛ kabuibi nɛ esa na kɔ a lara sarga na, a daga k baa la lepɔ ŋko keli. 15 Bɔrɛmatapo na beeŋ bar lepɔ ŋko keli na bɔrɛsure na ase nseŋ ba kii kumo be kubɔ to
         m mɔ. Kumo be kaman nɛ e chɔɔ kumo be kumu na bɔrɛsure na so nseŋ chise ŋklaŋ na malɛ
         n wurge bɔrɛsure na be kaba koŋwule so 16 nseŋ lara kumo be kepe nɛ asɔ nɛ a wɔ kumo to kikɛ n lɛ ashi bɔrɛsure na be kaba nɛ
         k bee laŋɛ epeŋilarkpa be kaba so, kakpa nɛ baa lɛ nsunɔ na. 17 Kumo be kaman nɛ e pɛ kabuibi na be aba to m baŋɛ kumo to nsaa maŋ chuge aba na to,
         nseŋ chɔɔ kumo kikɛ bɔrɛsure na so. Ŋkpal manɛ so, k la sarga chɔɔso nɛ kumo be efɛa
         bee par Enyɛnpe Ebɔrɛ na nna.”

Ayu be sargajibi be asheŋ21 Nɛ esa ta ayu nɛ e ba lara sarga n sa Enyɛnpe Ebɔrɛ na, a daga e kɔr amo nɛ a pe nɛnɛ.
         Kumo be kaman e ta ɔlif be ŋku m baga amo nseŋ ta duwu n ti so 2 m ba sa Ɛɛrɔn be mbinyɛnsobi nɛ b la bɔrɛmatapoana na. Nɛ bumo be ekoŋwule e jɔ nyifu
         nɛ ɔlif be ŋku be wea to na enɔ be bɔlɔ nseŋ ta duwu na n ti so n chɔɔ bɔrɛsure na
         so a ŋini fanɛ amo kikɛ la sarga chɔɔso nɛ amo be efɛa bee par Enyɛnpe Ebɔrɛ na nna.
         3 Amo be amo nɛ a beeŋ ka kusɔ to na kikɛ la bɔrɛmatapoana na peya nna. Amo alɛ la ajibi
         nɛ a du cheembi ga nna ŋkpal a ka shi ajibi nɛ b ta n lara sarga n sa Enyɛnpe Ebɔrɛ
         na to so.4 Nɛ fanɛ b ta ayu na n wora bodobodo nna, kumo ere a sa maa kɔ yiisi amo to. Ama a
         beeŋ tiŋ a la bodobodo nɛ b ta nyifu nɛ a pe nɛnɛ nseŋ ta ɔlif be ŋku n wea amo to
         n wora, ŋko ekrakashi nɛ b ta ɔlif be ŋku m baga amo.5 Nɛ fanɛ b ta ayu na a wora abuibi nna, kumo ere b ta nyifu nɛ a pe nɛnɛ nseŋ ta ɔlif
         be ŋku n wea amo to n wora nɛ e sa maa kɔ yiisi. 6 Kumo be kaman nɛ b pupur amo to nseŋ n chulgi ɔlif be ŋku n wurge amo so n ta n lara
         sarga na.7 Nɛ fanɛ b ta ayu na a wora akare nna, kumo ere b ta nyifu nɛ e pe nɛnɛ nseŋ ta ɔlif
         be ŋku n wea amo to n wora. 8 Kumo be kaman nɛ b ta amo m ba sa bɔrɛmatapo na fanɛ sarga n sa Enyɛnpe Ebɔrɛ na nɛ
         bɔrɛmatapo na e ta amo n yɔ bɔrɛsure na ase. 9 E beeŋ ta amo be ako shɛda so n chɔɔ bɔrɛsure na so a ŋini fanɛ sarga na la sarga
         chɔɔso nɛ kumo be efɛa bee par Enyɛnpe Ebɔrɛ na nna. 10 Amo be amo nɛ a beeŋ ka na beeŋ baa la bɔrɛmatapoana peya nna. Amo alɛ la ajibi nɛ
         a du cheembi ga nna ŋkpal a ka shi ajibi nɛ b ta n lara sarga n sa Enyɛnpe Ebɔrɛ na
         to so.11 Ayu be sarga kama nɛ menyeeŋ lara n sa Enyɛnpe Ebɔrɛ na maŋ daga e baa kɔ yiisi kumo
         to. Menyi alɛ e sa maŋ kaŋ ta yiisi ŋko mushoŋ n wea ayu be sarga kama to n chɔɔ n
         lara sarga n sa Enyɛnpe Ebɔrɛ na. 12 A daga fanɛ men jɔ ayu nɛ menyeeŋ juŋkpar n teŋi kafɛ to n lara sarga n sa Enyɛnpe
         Ebɔrɛ na, ama men sa maŋ chɔɔ amo bɔrɛsure so. 13 A daga men baa wɔtɔ men be ayu be sargajibi kikɛ to nfɔl, ŋkpal manɛ so, nfɔl yili
         nna n sa menyi nɛ Ebɔrɛ be kɔnɔkoŋwule be ŋkre na.14 Kafɛ to be ayu nɛ menyeeŋ juŋkpar n teŋi nseŋ jɔ amo m ba lara sarga n sa Enyɛnpe
         Ebɔrɛ na daga a baa la ayu nɛ b ke ŋko n yarga nna. 15 Menyi alɛ beeŋ ta ɔlif be ŋku n wea amo to nseŋ ta duwu n ti so m ba, ŋkpal manɛ so,
         e la ayu be sargajibi nna. 16 Bɔrɛmatapo na beeŋ jɔ nyifu nɛ b baga amo ɔlif be ŋku na shɛda so nseŋ ta duwu na
         kikɛ n ti so n chɔɔ bɔrɛsure na so fanɛ ayu be sargajibi n sa Enyɛnpe Ebɔrɛ na.

Kɔnɔkoŋwule be sarga be kelara be asheŋ31 Nɛ esa ta kusɔbɔya nɛ e lara kɔnɔkoŋwule be sarga, a daga k baa la gbolu ŋko nache
         nɛ k maŋ kɔ ndulgi kikɛ kumo so nna, nɛ e keta kumo m ba Enyɛnpe Ebɔrɛ na be anishito.
         2 Amodoŋwura beeŋ ta mbe enɔ n deŋi kusɔbɔya na be kumu so nseŋ mɔ kumo ashi wajɛbu
         na be kabuna ase. Kumo be kaman nɛ Ɛɛrɔn be mbinyɛnsobi nɛ b la bɔrɛmatapoana na e
         suse ŋklaŋ na ŋ ŋmenyaŋ bɔrɛsure na be mba ana na kikɛ so ŋ kulti, 3 nseŋ lara kusɔbɔya na be nfɔ nɛ a wɔ kumo be apuntosɔ so na kikɛ nɛ 4 kumo be achɛbi nɛ amo so be nfɔ kikɛ nseŋ ta kusɔbɔya na be kegberche be alela akpa
         n ti so n lara sarga n sa Enyɛnpe Ebɔrɛ na. 5 Bɔrɛmatapoana na be beko beeŋ ta kusɔbɔya na be nfɔ na n ti ayu be sargajibi na so
         n chɔɔ bɔrɛsure na so nɛ k baa la sarga nɛ kumo be efɛa bee par Enyɛnpe Ebɔrɛ na nna.6 Nɛ kusɔbɔya nɛ esa na ta nɛ e lara kɔnɔkoŋwule be sarga n sa Enyɛnpe Ebɔrɛ na la kubolpɔ
         ŋko kaboe nna, a daga k baa la kenyɛnso ŋko kecheso nɛ k maŋ kɔ ndulgi kikɛ kumo so.
         7 Nɛ esa na lara kubolpɔ nna, 8 e beeŋ ta mbe enɔ n deŋi kumo be kumu so nseŋ mɔ kumo ashi wajɛbu na be kabuna ase
         nɛ bɔrɛmatapoana na e suse ŋklaŋ na ŋ ŋmenyaŋ bɔrɛsure na be mba ana na so ŋ kulti.
         9 Kumo be kaman nɛ sargawura na e lara kusɔbɔya na be nfɔ nɛ kpandu nɛ b ku m mata ketetowibi
         na kikɛ nɛ nfɔ nɛ e mar apuntosɔ na so na kikɛ 10 nɛ achɛbi anyɔ na nɛ amo so be nfɔ kikɛ nɛ kegberche na be alela akpa n sa 11 bɔrɛmatapoana na be eko nɛ e chɔɔ amo kikɛ bɔrɛsure na so n lara ajibi be sarga n
         sa Enyɛnpe Ebɔrɛ na.12 Nɛ fanɛ esa lara kaboe nna, 13 e beeŋ ta mbe enɔ n deŋi kumo be kumu so nseŋ mɔ kumo ashi wajɛbu na be anishito.
         Bɔrɛmatapoana na beeŋ suse ŋklaŋ na ŋ ŋmenyaŋ bɔrɛsure na be mba ana na kikɛ so ŋ
         kulti 14 nseŋ ta kaboe na be nfɔ nɛ a wɔ apuntosɔ na so na kikɛ 15 nɛ achɛbi anyɔ na nɛ amo so be nfɔ nɛ kegberche na be alela akpa na kikɛ n lara ajibi
         be sarga n sa Enyɛnpe Ebɔrɛ na. 16 Bɔrɛmatapo na beeŋ chɔɔ amo kikɛ bɔrɛsure na so fanɛ ajibi be sarga nɛ k bee par Enyɛnpe
         Ebɔrɛ na. Nfɔ na kikɛ la Enyɛnpe Ebɔrɛ na peya nna.17 Israɛl be esa kikɛ maŋ daga e ka ji nfɔ ŋko ŋklaŋ. K la mbra nɛ k dese nna n sa Israɛl
         be basa kikɛ ashi kaplɛkama nɛ b wɔ nna hale mbaanaayɔ.
         
            

         
      

   
      
         4
Alubi be sarga be asheŋ41 Ndoŋ nna nɛ Enyɛnpe Ebɔrɛ na naŋ kaŋɛ Mosis le: 2 “Kaŋɛ Israɛl be basa na fanɛ esa kikɛ nɛ e maŋ kute n wora kulubi n da Enyɛnpe Ebɔrɛ
         na be mbra so, kusɔ nɛ e beeŋ wora nde. 3 Nɛ fanɛ Bɔrɛmatapo Nimuso e wora kulubi nɛ k suse basa na kikɛ, e beeŋ bar gbolu fɔlbi
         nɛ e maŋ kɔ ndulgi kikɛ kumo so m ba lara sarga n sa Enyɛnpe Ebɔrɛ na ŋkpal mbe kulubi
         na so. 4 E beeŋ bar gbolu na wajɛbu na be kabuna ase m ba ta mbe enɔ n deŋi kumo be kumu so
         nseŋ mɔ kumo ndoŋ ashi Enyɛnpe Ebɔrɛ na be anishito. 5 Kumo be kaman nɛ Bɔrɛmatapo Nimuso na e suse ŋklaŋ na be eko n luri wajɛbu na to 6 n ya ta mbe keshilbi n nyɔ ŋklaŋ to ŋ ŋmenyaŋ patisa nɛ k bee kuŋ kɔnɔkoŋwule be ŋkre
         be deka na ase ale ashunu ashi Enyɛnpe Ebɔrɛ na be anishito. 7 Kumo be kaman nɛ e wora ŋklaŋ na be ako ŋ gbiti bɔrɛsure nɛ baa chɔɔ duwu kumo so
         na be mba ana be nnɔso na be kekama so, ashi wajɛbu na to na nseŋ chulgi ŋklaŋ nɛ
         a ka na n wurge bɔrɛsure nɛ baa chɔɔ esarga kumo so na be kaseto ashi wajɛbu na be
         kabuna ase. 8 Bɔrɛmatapowura Nimuso na beeŋ ta gbolu na be nfɔ kikɛ nɛ nfɔ nɛ a wɔ apuntosɔ na so
         na 9 nɛ achɛbi anyɔ na nɛ amo so be nfɔ kikɛ nɛ kegberche na be alela akpa na kikɛ 10 n chɔɔ bɔrɛsure na so fanɛ kananɛ e bee kaa wora kɔnɔkoŋwule be esarga be asɔbɔya
         be nfɔ na. 11 Ama e beeŋ ta gbolu na be kawɔl nɛ eblaŋ na kikɛ, nɛ kumu na nɛ ayawɔrta nɛ apuntosɔ
         nɛ apumbi na nɛ amo to be ebin kikɛ 12 n lar keeyi na be ekarso n yɔ kakpa nɛ baa chulgi nsunɔ a lɛ na n ya chɔɔ amo ndibi
         so ndoŋ.13 Nɛ fanɛ Israɛl be efuli na kikɛ e maŋ kute n wora kulubi n da Enyɛnpe Ebɔrɛ na be
         kusɔ nɛ e yili so gba, k kraa la kulubi nna nɛ b wora n jija ŋkpal kumo so. 14 B baŋ pin kulubi na be asheŋ, a daga fanɛ b ta gbolu fɔlbi n lara kulubi be sarga.
         Baaŋ bar gbolu na wajɛbu na to ashi Enyɛnpe Ebɔrɛ na be anishito. 15 Efuli na be benimuana beeŋ ta bumo be enɔana n deŋi kusɔbɔya na be kumu so nseŋ mɔ
         kumo ndoŋ. 16 Bɔrɛmatapo Nimuso na beeŋ suse gbolu na be ŋklaŋ na be ako n luri wajɛbu na to, 17 n ya ta mbe keshilbi n nyɔ ŋklaŋ na to ŋ ŋmenyaŋ patisa nɛ k bee kuŋ kɔnɔkoŋwule be
         ŋkre be deka na be anishito ale shunu. 18 Kumo be kaman nɛ e ta ŋklaŋ na be eko ŋ gbiti bɔrɛsure na be mba ana na be nnɔso pɔɛŋ
         nseŋ chulgi amo nɛ a ka na n wurge bɔrɛsure nɛ k wɔ wajɛbu na be kabuna ase nɛ baa
         chɔɔ esarga kumo so na be kaseto. 19 Kumo alɛ be kaman nɛ e lara gbolu na be nfɔ kikɛ n chɔɔ bɔrɛsure na so. 20 Kananɛ e baa wora egbolu nɛ baa ta a lara kulubi be esarga na nɛ e beeŋ wora gbolu
         ere gba, saŋɛ na so e beeŋ lara basa na be kulubi be sarga nɛ b nya ketampaŋ. 21 Ade kikɛ be kaman nɛ e ta gbolu na n lar keeyi na be ekarso n ya chɔɔ fanɛ kananɛ
         e chɔɔ gbolu nɛ e ta n lara mo gbagba be kulubi be sarga na. Sarga nɛ k beeŋ lara
         efuli na kikɛ be basa be kulubi ashi bumo so nna na.22 Nɛ fanɛ eyiriana na be benimuana na to be eko e maŋ kute n wora kulubi n da kusɔ nɛ
         Enyɛnpe Ebɔrɛ na yili so gba, e kraŋ wora kulubi nna. 23 E baŋ pin kulubi na be asheŋ, e beeŋ ta kaboenyɛnso nɛ k maŋ kɔ ndulgi kikɛ n lara
         sarga. 24 Ŋkpal k ka la kulubi be sarga so, e beeŋ ta mbe enɔ n deŋi kaboe na be kumu so nseŋ
         mɔ kumo ashi bɔrɛsure na be kelargato be esoso be kaba so be kakpa nɛ baa mɔ esarga
         chɔɔso be asɔbɔya na. 25 Kumo be kaman nɛ bɔrɛmatapo na e suse ŋklaŋ na be eko n ta mbe keshilbi n nyɔ amo
         to ŋ gbiti bɔrɛsure na be mba ana na be nnɔso nseŋ chulgi amo nɛ a ka na n wurge bɔrɛsure
         na be kaseto. 26 E beeŋ chɔɔ kaboe na be nfɔ kikɛ fanɛ kananɛ e bee chɔɔ kɔnɔkoŋwule be sarga be kusɔbɔya
         be nfɔ na. Ekpa nɛ bɔrɛmatapo na beeŋ bɔla so n lara eyiri to be enimu be kulubi be
         sarga nɛ e nya ketampaŋ nna na.27 Nɛ fanɛ efuli na so be esa ko e maŋ kute n wora n da Enyɛnpe Ebɔrɛ na be kusɔ nɛ e
         yili so gba e kraŋ wora kulubi nna. 28 Nɛ e baŋ pin kulubi nɛ e wora na be asheŋ, e beeŋ ta kaboeche nɛ k maŋ kɔ ndulgi kikɛ
         n lara kulubi nɛ e wora na be sarga. 29 E beeŋ ta mbe enɔ n deŋi kaboe na be kumu so nseŋ mɔ kumo ashi bɔrɛsure na be kelargato
         be esoso be kaba so be kakpa nɛ baa mɔ esarga chɔɔso be asɔbɔya na. 30 Bɔrɛmatapo na beeŋ ta mbe keshilbi n nyɔ kusɔbɔya na be ŋklaŋ to n wora amo ŋ gbiti
         bɔrɛsure na be mba ana na be nnɔso nseŋ chulgi amo nɛ a ka na n wurge kumo be kaseto.
         31 Kumo be kaman nɛ e lara nfɔ na kikɛ fanɛ kananɛ baa lara kɔnɔkoŋwule be sarga be kusɔbɔya
         be nfɔ na n chɔɔ bɔrɛsure na so saŋɛ na so amo be efɛa beeŋ par Enyɛnpe Ebɔrɛ na.
         Kananɛ bɔrɛmatapo na beeŋ lara esa be kulubi be sarga nɛ e nya ketampaŋ nna na.32 Nɛ fanɛ esa lara kubolpɔ nna fanɛ kulubi be sarga be kusɔbɔya, a daga k baa la kubolpɔche
         nɛ k maŋ kɔ ndulgi kikɛ. 33 Esa na beeŋ ta mbe enɔ n deŋi kubolpɔ be kumu so nseŋ mɔ kumo ashi bɔrɛsure na be
         kelargato be esoso be kaba so be kakpa nɛ baa mɔ sarga chɔɔso be asɔbɔya na. 34 Kumo be kaman nɛ bɔrɛmatapo na e suse kumo be ŋklaŋ na be ako n ta keshilbi n nyɔ
         amo to ŋ gbiti bɔrɛsure na be mba ana na be nnɔso so nseŋ chulgi amo nɛ a ka na n
         wurge kumo be kaseto. 35 Kumo alɛ be kaman nɛ e lara kubolpɔ na be nfɔ kikɛ fanɛ kananɛ baa lara kusɔbɔya nɛ
         baa ta a lara kɔnɔkoŋwule be sarga be nfɔ na nseŋ ta amo n ti ajibi be sarga nɛ b
         bar m ba sa Enyɛnpe Ebɔrɛ na so n chɔɔ bɔrɛsure na so. Kananɛ bɔrɛmatapo na beeŋ lara
         esa be kulubi be sarga nɛ e nya ketampaŋ nna na.”

51 Nɛ Enyɛnpe Ebɔrɛ na naŋ kaŋɛ: “Nɛ fanɛ esa wu kusɔ ko ŋko n nu kesheŋ ko nɛ a daga
         e ka ji kumo be shɛda ashi demujikpa nɛ e kini, e wora kulubi nna na nseŋ daga kasogberge.2 Nɛ esa maŋ kute m beta kusɔbɔya wuso ŋko kusɔ ko nɛ k maŋ walɛ so daŋkare be ekpa
         so gba, amodoŋwura wora eyurpi nseŋ wora n da so nna na.3 Nɛ esa maŋ kute m beta kusɔ kama nɛ k bee shin nɛ dimɛdi bee wora eyurpi daŋkare be
         ekpa so gba, nseŋ ba pin kumo be loŋ, e wora n da so nna na.4 Nɛ esa baaŋ bɔ ntaŋ alefasha so fanɛ e beeŋ wora kelela ŋko kulubi ko gba, nsaa maŋ
         wora loŋ, e wora n da so nna na.5 Esa kama nɛ e wora n da so ashi asheŋ ere be kekama to daga e tuba kulubi na to 6 nseŋ bar kubolpɔ cheso ŋko kaboeche Enyɛnpe Ebɔrɛ na be anishito m ba lara kulubi
         be sarga. Bɔrɛmatapo na e naaŋ yili esa na be katelamu to n lara sarga na.7 Nɛ esa na maaŋ tiŋ n nya kubolpɔ ŋko kaboe, e bar elepɔ anyɔ ŋko ali anyɔ Enyɛnpe
         Ebɔrɛ na be anishito m ba lara mbe kulubi na be sarga. Baaŋ ta mbuibi na be ekoŋwule
         n lara kulubi be sarga nseŋ ta ekoŋwule malɛ n lara sarga chɔɔso. 8 Esa na beeŋ bar mbuibi anyɔ na bɔrɛmatapo kutɔ nɛ e juŋkpar n ta ekoŋwule n lara kulubi
         be sarga na. E beeŋ kii kabuibi na be kubɔ to m bu ama e maaŋ chuge kumu bre. 9 Kumo be kaman nɛ e wora ŋklaŋ na be ako ŋ ŋmenyaŋ danyaŋ be bɔrɛsure na be akel so
         nseŋ shin nɛ ŋklaŋ nɛ a ka na a chise n wurge bɔrɛsure na be kaseto. Ŋkpal manɛ so,
         k la kulubi be sarga nna. 10 Kumo alɛ be kaman nɛ bɔrɛmatapo na e ta kabuibi nyɔsopo na n lara sarga chɔɔso fanɛ
         kananɛ kumo be mbra bee ŋini na. Kananɛ bɔrɛmatapo na beeŋ lara sarga nɛ esa na e
         nya ketampaŋ nna na.11 Ama nɛ fanɛ esa na maŋ kɔ elepɔ anyɔ ŋko ali anyɔ na gba, e bar nyifu nɛ b kɔr nɛ
         e pe nɛnɛ be kurwa be bɔlɔ m ba lara kulubi be sarga na. E sa maŋ kaŋ ta ɔlif be ŋku
         m baga amo ŋko n ta duwu n ti amo so, ŋkpal manɛ so, k la kulubi be sarga nna. 12 Esa na beeŋ bar nyifu na bɔrɛmatapo na kutɔ nɛ mo alɛ e jɔ amo be enɔ be bɔlɔ shɛda
         so a ŋini fanɛ amo kikɛ nɛ b ta n lara sarga n sa Enyɛnpe Ebɔrɛ na. Kumo be kaman
         nɛ e chɔɔ amo nɛ e jɔ na bɔrɛsure na so. Ŋkpal manɛ so, k la kulubi be sarga nna.
         13 Kananɛ bɔrɛmatapo na beeŋ lara esa na be kulubi be sarga nɛ e nya ketampaŋ nna na.
         Nyifu nɛ a beeŋ ka na la bɔrɛmatapo na peya nna fanɛ kananɛ ayu be sargajibi be nyifu
         la mo peya na.”Kewora n jija be sarga be asheŋ14 Kede be kaman nɛ Enyɛnpe Ebɔrɛ na naŋ yili le be mbra ere n sa Mosis: 15 “Nɛ esa maŋ ka asɔ cheembi nɛ a daga e ka n sa Enyɛnpe Ebɔrɛ na ŋkpal e ka maŋ nyi
         so, e wora n da so nna na. Amodoŋwura beeŋ bar kpakpa nɛ k maŋ kɔ ndulgi kikɛ ŋko
         bɔrɛmatapo na beeŋ ku kukɔ n sa mo nɛ e ka nɛ b ta n tɔ kakpa na. 16 Esa na daga fanɛ e ka kukɔ nɛ b ku n sa mo na, nɛ kumo be ntuŋ nuso to be katuŋ koŋwule
         n ti so, n sa Enyɛnpe Ebɔrɛ na. Bɔrɛmatapo na nɛ e beeŋ ka amo n sa, nɛ mo alɛ e yili
         mbe katelamu to n ta kusɔbɔya na n lara kulubi be sarga nɛ e nya ketampaŋ.17 Nɛ esa maŋ nyi nseŋ wora n da Enyɛnpe Ebɔrɛ na be mbraana nɛ e yili na be kekama so,
         e wora kulubi nna na nseŋ daga fanɛ e lara kumo be sarga. 18 Amodoŋwura beeŋ bar kpakpa nɛ k maŋ kɔ ndulgi kikɛ m ba sa bɔrɛmatapo na fanɛ mbe
         kewora n jija be sarga. Bɔrɛmatapo na e naaŋ ŋini mo kusɔbɔya nɛ k daga fanɛ e bar.
         Kumo be kaman nɛ bɔrɛmatapo na e ta kusɔbɔya na n lara kulubi be sarga nɛ e nya kulubi
         nɛ e maŋ nyi nseŋ wora na be ketampaŋ. 19 K la kewora n jija be sarga nɛ e lara n sa Enyɛnpe Ebɔrɛ na ŋkpal kulubi nɛ e wora
         na so nna.”

61 Nɛ Enyɛnpe Ebɔrɛ na kaŋɛ Mosis le: 2 “Nɛ esa wora kulubi nsaa maŋ ji kashenteŋ n sa Enyɛnpe Ebɔrɛ na ŋkpal e ka fule ŋko
         ŋ ku efɛ n suge mo kurgepo, Israɛl be esa be kusɔ ko nɛ e ta n sa mo fanɛ e yili ŋko
         n ya yuri ŋko m puni mo barkasa be kusɔ 3 ŋko n wu mo barkasa be kusɔ nɛ k foe nseŋ ku efɛ m bɔ ntaŋ fanɛ e maŋ wu kumo so,
         4 e tɔr ntaŋ nna na. A daga fanɛ kachɛ nɛ e bee lara kewora n jija be sarga na, e bɛta
         kusɔ nɛ e yuri ŋko m puni ŋko m bante na, 5 ŋko kusɔ nɛ e ku efɛ m bɔ ntaŋ fanɛ e maŋ wu na n ya sa kusɔwura nseŋ ka kumo be ntuŋ
         nuso to be katuŋ koŋwule n ti so. 6 Mo alɛ beeŋ naŋ lara kpakpa nɛ k maŋ kɔ ndulgi nɛ bɔrɛmatapo na beeŋ ŋini mo na. 7 Nɛ bɔrɛmatapo na e ta kumo n lara sarga n sa Enyɛnpe Ebɔrɛ na nɛ esa na e nya ketampaŋ.”Sarga chɔɔso be asheŋ8 Kede be kaman nɛ Enyɛnpe Ebɔrɛ na naŋ kaŋɛ Mosis le: 9 “Kaŋɛ Ɛɛrɔn nɛ mo mbinyɛnsobi fanɛ mbraana nɛ n yili a laŋɛ sarga chɔɔso be kaplɛa
         so nde: A daga fanɛ b baa chɔɔ esarga bɔrɛsure na so saŋkikɛ. A maŋ daga bɔrɛsure
         na so be edɛ ka duŋ kikɛ. 10 Bɔrɛmatapo na malɛ daga e ta mbe kabɔrɛmata be piŋi m buu ŋ deŋi mbe danshiki so m
         ba koli sarga chɔɔso na be nsunɔ na m muu n nase bɔrɛsure na be kekel to. 11 Kumo be kaman nɛ e gbaŋ kabɔrɛmata be epiŋi na n nase nseŋ ta piŋi pɔtɛ m buu pɔɛŋ
         nseŋ muu nsunɔ na n lar keeyi na to n ya lɛ kakpa nɛ k daga. 12 Bɔrɛsure na so be edɛ na daga e baa suse jemanɛ kikɛ nna nsaa maa duŋ kikɛ. Amoso
         kachipurso kikɛ, a daga bɔrɛmatapo na ka wɔtɔ ndibi edɛ na to. Kumo be kaman nɛ e
         bela esarga chɔɔso na kikɛ n deŋi so n chɔɔ amo nɛ kusɔbɔya nɛ b kɔ a lara kɔnɔkoŋwule
         be sarga na be nfɔ na kikɛ bɔrɛsure na so. 13 Bɔrɛsure na so be edɛ na daga e baa chɔɔ jemanɛ kikɛ nna, a maŋ daga b shin nɛ a duŋ
         kikɛ kuraa.Ayu be sargajibi be asheŋ14 Ayu be sargajibi be mbraana nɛ a wɔtɔ nde. Bɔrɛmatapoana na e daga b ta ayu be sargajibi
         m ba Enyɛnpe Ebɔrɛ na kutɔ ashi bɔrɛsure na be anishito. 15 Kumo be kaman nɛ bɔrɛmatapo na e jɔ nyifu nɛ b ta ɔlif be ŋku m baga na enɔ be bɔlɔ
         nseŋ ta duwu n ti so n chɔɔ bɔrɛsure na so shɛda so a ŋini fanɛ amo kikɛ la sarga
         nɛ amo be efɛa bee par Enyɛnpe Ebɔrɛ na nna. 16-17 Kumo be kaman nɛ bɔrɛmatapoana na e ta amo nɛ a ka na n wora bodobodo nɛ yiisi maŋ
         wɔ amo to n we ashi wajɛbu na be kelɔnɛ cheembi na so. Enyɛnpe Ebɔrɛ na e ta amo n
         sa bumo nɛ a baa la bumo be ayu be sargajibi to be kachige. Kananɛ kulubi nɛ kewora
         n jija be esarga du cheembi na nɛ bodobodo na gba du. 18 Ɛɛrɔn be kanaŋ to be benyɛn e naaŋ tiŋ n ji loŋ be ajibi na, ŋkpal manɛ so, a la bumo
         nɛ bumo be kenana be kachige nna ashi Enyɛnpe Ebɔrɛ na be ayu be sargajibi kama nɛ
         baa lara a sa mo to. Esa cheembi nawule e daga kebeta loŋ be ajibi na.”19 Ade be kaman nɛ Enyɛnpe Ebɔrɛ na naŋ kaŋɛ Mosis: 20 “Kachɛ nɛ baaŋ ta kabɔrɛmata be kushuŋ n sa bumo na, le be sarga nɛ Ɛɛrɔn nɛ mbe mbinyɛnsobi
         beeŋ bar Enyɛnpe Ebɔrɛ na be anishito. Nyifu kurwa koŋwule be bɔlɔ fanɛ kananɛ ayu
         be sargajibi be nyifu nɛ baa sa na du na. Baaŋ bar bargato kachipurso nseŋ bar bargato
         kaaseso. 21 Baaŋ ta ɔlif be ŋku m baga nyifu n to mansaŋ. Kumo be kaman nɛ b pupur amo to n lara
         sarga fanɛ ayu be sargajibi nɛ amo be efɛa bee par Enyɛnpe Ebɔrɛ na. 22 Yili jemanɛ ere a yɔ ekama nɛ e beeŋ shi Ɛɛrɔn be kanaŋ to m ba ki Bɔrɛmatapo Nimuso
         daga e ka lara sarga ere nna. A daga fanɛ b chɔɔ sarga na kikɛ nyam nna n sa Enyɛnpe
         Ebɔrɛ na. 23 Sargajibi kama nɛ bɔrɛmatapo beeŋ lara daga kechɔɔ m mur nna. A maŋ daga b ka ji kumo
         be shɛŋ.”Kulubi be sarga be asheŋ24 Ade kikɛ be kaman nɛ Enyɛnpe Ebɔrɛ na naŋ kaŋɛ Mosis, 25 “Kaŋɛ Ɛɛrɔn nɛ mbe mbinyɛnsobi fanɛ mbraana nɛ a wɔtɔ a yɔ kulubi be sarga be kaplɛa
         so nde: Kakpa nɛ baa mɔ sarga chɔɔso be kusɔbɔya na a daga b mɔ kulubi be sarga be
         kusɔbɔya gba. K la sarga cheembi ga nna. 26 Bɔrɛmatapo nɛ e beeŋ lara kumo na beeŋ we kumo be eblaŋ na ashi wajɛbu na be kelɔnɛ
         nɛ k la kakpa cheembi na so. 27 Kusɔ kikɛ nɛ k beta eblaŋ na bee ki cheembi nna. Nɛ kumo be ŋklaŋ gba do piŋi so kakpa
         cheembi, a daga b fɔr kumo. 28 Kapuliya nɛ baaŋ daŋɛ eblaŋ na kumo to gba daga fanɛ b bure kumo nna. Nɛ fanɛ dadisani
         to nɛ b daŋɛ eblaŋ na, kumo ere b gbiti kumo to nɛnɛ nseŋ ta nchu n nyɛlpɔ kumo to.
         29 Bɔrɛmatapo be kanaŋ to be kusɔnyɛn nawule e naaŋ tiŋ n ji loŋ be sarga na. K la sarga
         cheembi ga nna. 30 Ama kulubi be sarga be kusɔbɔya kama nɛ b ta kumo be ŋklaŋ nɛ b ta n luri wajɛbu na
         to n ya kule ketampaŋ ashi kakpa cheembi na bre maŋ daga keji. A daga b chɔɔ kumo
         nna m mur.”

Kewora n jija be sarga be asheŋ71 Kewora n jija be sarga la sarga cheembi nna. Mbraana nɛ a dese a laŋɛ kananɛ baa lara
         kumo be kaplɛa so nde: 2 Bɔrɛsure na be kelargato be esoso be kaba so na, kakpa nɛ baa mɔ esarga chɔɔso be
         asɔbɔya na, a daga b mɔ kewora n jija be sarga be kusɔbɔya na nseŋ ta kumo be ŋklaŋ
         ŋ ŋmenyaŋ bɔrɛsure na be mba ana na so ŋ kulti. 3 Baaŋ lara kusɔbɔya na be nfɔ kikɛ, amo nɛ a wɔ kpandu nɛ apuntosɔ na, 4 nɛ achɛbi na nɛ amo so be nfɔ kikɛ nɛ kegberche na be alela akpa n ti so n chɔɔ bɔrɛsure
         na so n lara sarga. 5 Bɔrɛmatapo na beeŋ chɔɔ amo bɔrɛsure na so fanɛ sarga chɔɔso n sa Enyɛnpe Ebɔrɛ na,
         ŋkpal manɛ so, k la kewora n jija be sarga nna. 6 Bɔrɛmatapo be kanaŋ to be kusɔnyɛn kikɛ beeŋ tiŋ n ji sarga na, ama a daga b ji kumo
         kakpa cheembi nna. Ŋkpal manɛ so, k la sarga cheembi nna.7 Mbra koŋwule e deŋ kulubi be sarga nɛ kewora n jija be sarga na kikɛ so. Kumo be eblaŋ
         la bɔrɛmatapoana nɛ baa yili basa be katelamu to a lara amo na peya nna. 8 Kusɔbɔya kama nɛ b yili esa be katelamu to n ta n lara sarga chɔɔso kikɛ be kawɔl
         la bɔrɛmatapo nɛ e lara sarga na peya nna. 9 Ayu be sargajibi kama fanɛ bodobodo ŋko mansaŋ gba la bɔrɛmatapo nɛ e lara kumo na
         peya nna. 10 Ayu be sargajibi kama nɛ b baga ŋku nɛ amo nɛ a maŋ baga kikɛ la bɔrɛmatapoana kikɛ
         peya nna nɛ a daga b barga amo to nɛ ekama e nya a sasa.Kɔnɔkoŋwule be sarga be asheŋ11 Mbraana nɛ a dese a laŋɛ kɔnɔkoŋwule be sarga be kelara be kaplɛa so nde: 12 Nɛ esa bee shin nɛ e lara kɔnɔkoŋwule be sarga fanɛ kapandi be sarga, a daga e ta
         bodobodo nɛ a maŋ kɔ yiisi ŋko ekrakashi nɛ a maŋ kɔ yiisi ŋko mansaŋ m b baga amo
         ŋku n ti kusɔbɔya na so n lara sarga na so n lara kumo. 13 Esa na malɛ beeŋ naŋ ta bodobodo nɛ yiisi wɔ amo to n ti so n lara sarga na. 14 E beeŋ ta ajibi na be kekama n ti kusɔbɔya na so m ba sa Enyɛnpe Ebɔrɛ na. Amo alɛ
         kikɛ la bɔrɛmatapo nɛ e beeŋ ta kɔnɔkoŋwule be sarga be kusɔbɔya na be ŋklaŋ ŋ ŋmenyaŋ
         bɔrɛsure na so na peya nna. 15 Kusɔbɔya nɛ b ta n lara kɔnɔkoŋwule nɛ kapandi be sarga na daga b ka we kumo be eblaŋ
         kikɛ kachɛ nɛ b mɔ kumo na nna. Kare maa chɛ kumo be eblaŋ so.16 Nɛ fanɛ sarga na la sarga nɛ esa lara a tia kɔnɔ nɛ e nase nna ŋko mbe keparso nɛ
         e lara kumo, a daga b we eblaŋ na kikɛ kachɛ nɛ e lara sarga na, ama baaŋ tiŋ n we
         kekama nɛ kare chɛ so na gba. 17 Eblaŋ na be kekama nɛ k beeŋ ji n fo nchɛ asa bre daga kechɔɔ m mur nna. 18 Nɛ eblaŋ na fo nchɛ asa nɛ b we kumo, Ebɔrɛ maaŋ sɔ esa na be sarga na. Esa nɛ e lara
         sarga na maaŋ nya kumo be nɛfa, kumo alɛ maaŋ baa la sarga cheembi. Kumo be kumu lubi
         malɛ beeŋ baa bɛ esa kikɛ nɛ e we kumo be eblaŋ na so.19 Eblaŋ kama nɛ k beta daŋkare be ekpa so be keyurpisɔ kikɛ maŋ daga keji. K daga kechɔɔ
         nna. Ama eblaŋ nɛ a ka na bre, esa nɛ e maŋ wora eyurpi daŋkare be ekpa so beeŋ tiŋ
         n we amo. 20 Ama esa kama nɛ e wora eyurpi daŋkare be ekpa so nseŋ ji sarga nɛ k la Enyɛnpe Ebɔrɛ
         na peya daga kelara ashi Ebɔrɛ be basa to. 21 Nɛ esa beta dimɛdi ŋko kusɔbɔya nɛ k maŋ walɛ so daŋkare be ekpa so nseŋ ji kɔnɔkoŋwule
         be sarga nɛ k la Enyɛnpe Ebɔrɛ na peya, amodoŋwura maŋ naŋ ti Ebɔrɛ be basa so.22 Ade be kaman nɛ Enyɛnpe Ebɔrɛ naŋ kaŋɛ Mosis 23 fanɛ e kaŋɛ Israɛlebi na: “Men sa maŋ kaŋ ji kena ŋko kubolpɔ ŋko mboe be nfɔ kikɛ.
         24 Menyeeŋ tiŋ n ta kusɔbɔya wuso ŋko amo nɛ kusɔ pɛ be nfɔ n wora kusɔ pɔtɛ kikɛ, ama
         men sa maŋ kaŋ ji amo kikɛ. 25 Esa kama nɛ e beeŋ ji kusɔbɔya nɛ baaŋ ta n lara sarga n sa Enyɛnpe Ebɔrɛ na be nfɔ
         maaŋ naaŋ ti Ebɔrɛ be basa so. 26 Kaplɛkama malɛ nɛ men wɔ, men sa maŋ kaŋ ji kabuibi ŋko kusɔbɔya kikɛ be ŋklaŋ. 27 Esa kama nɛ e beeŋ ji ŋklaŋ, maaŋ naa la Ebɔrɛ be basa to be eko.”28 Ade malɛ kikɛ be kaman nɛ Enyɛnpe Ebɔrɛ naŋ kaŋɛ Mosis 29 fanɛ e kaŋɛ Israɛlebi na: “Esa kama nɛ e bar kɔnɔkoŋwule be sarga nɛ e ba sa Enyɛnpe
         Ebɔrɛ na, daga fanɛ e shin nɛ sarga na be kaba e baa la kakɛ nɛ e bee ta a sa Enyɛnpe
         Ebɔrɛ na. 30 Mo gbagba be enɔ to nɛ e beeŋ keta kumo m ba fanɛ ayu be sargajibi na. E beeŋ bar
         kusɔbɔya na be nfɔ nɛ kumo be kagbene fanɛ sargagboŋ m ba sa Enyɛnpe Ebɔrɛ na. 31 Bɔrɛmatapo na beeŋ chɔɔ nfɔ na bɔrɛsure na so, ama kagbene na bre la bɔrɛmatapo na
         peya nna. 32 Kɔnɔkoŋwule be sarga be kusɔbɔya na be jisoso be kebɛaŋ na la kachige nɛ k bee yɔ
         33 bɔrɛmatapo nɛ e bee sɔ ŋklaŋ na nɛ nfɔ na a lara sarga na kutɔ nna. 34 Kusɔbɔya na be kagbene la kakɛgboŋ nna nɛ kumo be jisoso be kebɛaŋ na malɛ la kachige
         nɛ Enyɛnpe Ebɔrɛ na bee sɔ Israɛlebi na kutɔ a sa bɔrɛmatapoana na.”35 Ayu be sargajibi nɛ baa lara a sa Enyɛnpe Ebɔrɛ na be amo nɛ a daga a baa yɔ Ɛɛrɔn
         nɛ mbe kaman to ebi kutɔ nna na. 36 Kachɛ nɛ b lara bumo n yili fanɛ bɔrɛmatapoana na nɛ Enyɛnpe Ebɔrɛ na yili kumo fanɛ
         Israɛlebi na e baa sa bumo amo nɛ a baa la bumo be kachige mbaanaayɔ.37 Mbraana nɛ a dese a laŋɛ sarga chɔɔso nɛ ayu be sargajibi nɛ kulubi be sarga nɛ kewora
         n jija be sarga nɛ kelara n yili n sa Ebɔrɛ be sarga nɛ kɔnɔkoŋwule be sarga na nna
         na. 38 Sainai be kebee nɛ k wɔ keshishɛrsawule so na so nɛ Enyɛnpe Ebɔrɛ na ta amo n sa Mosis.
         Loŋ be kachɛ na nɛ e kaŋɛ Israɛlebi na fanɛ b baa lara esarga ere a sa mo ere Enyɛnpe
         Ebɔrɛ na.

Kananɛ baa buu bɔrɛmatapoana be asheŋ(Ɛksodɔs 29:1-37)81 Nɛ Enyɛnpe Ebɔrɛ na kaŋɛ Mosis: 2 “Keta Ɛɛrɔn nɛ mbe mbinyɛnsobi m ba ma anishito ashi wajɛbu na be kabuna, nseŋ ta
         kabɔrɛmata be epiŋi na nɛ ŋku nɛfaso na m ba. Kumo be kaman nɛ fo ta kulubi be sarga
         be gbolu fɔlbi na nɛ ekpakpa anyɔ na nɛ bodobodo nɛ a maŋ kɔ yiisi na be kelantaŋɛ
         be bɔlɔ m ba. 3 Kede be kaman nɛ fo shin nɛ Israɛl be basa kikɛ e ba shɛr ndoŋ.” 4 Nɛ Mosis wora kusɔ nɛ Enyɛnpe Ebɔrɛ na kaŋɛ mo na kikɛ nseŋ shin nɛ ekama ba gama
         ashi wajɛbu na be kabuna.5 Ndoŋ nna nɛ Mosis kaŋɛ bumo, “Kusɔ nɛ Enyɛnpe Ebɔrɛ na yili nɛ mee sha kewora na.”
         6 Kumo be kaman nɛ e shin nɛ Ɛɛrɔn nɛ mbe mbinyɛnsobi lar m ba yili anishito nɛ e shin
         nɛ b bɛr daŋkare be ekpa nɛ Enyɛnpe Ebɔrɛ ŋini bumo na so. 7 Ndoŋ nna nɛ e ta bɔrɛmatapo nimuso be asɔbuuso nɛ a la danshiki nɛ piŋi tenteŋ na
         nɛ kale nɛ k maŋ kɔ mbre nɛ baa tre ɛfɔd na m buu Ɛɛrɔn nseŋ ta kreso peŋgelembi ko
         ŋ kre mbe nteto. 8 Kumo be kaman nɛ e ta demuji be kɔlgu na n di mo nseŋ ta ajembubi nɛ baa ta a to beri
         a pin Ebɔrɛ be nfɛra nɛ baa tre amo urim nɛ tumim na n wɔtɔ kɔlgu na to. 9 Kede be kaman nɛ e ta neemu ŋ kre Ɛɛrɔn be kumu so nseŋ ta shuwa be kusɔ paŋgelambi
         na m mata neemu na be anishito fanɛ kananɛ Enyɛnpe Ebɔrɛ na kaŋɛ Mosis na.10 Ndoŋ nna nɛ Mosis naŋ wora ŋku nɛfaso na ŋ ŋmenyaŋ Enyɛnpe be wajɛbu na nɛ asɔ nɛ
         a wɔ kumo to na kikɛ so nɛ amo kikɛ ki cheembi. 11 Kumo be kaman nɛ e naŋ wora ŋku nɛfaso na be ako ŋ ŋmenyaŋ bɔrɛsure na nɛ kumo be
         echeenshi nɛ danyaŋ be cheenshigboŋ na nɛ kumo be ketɔl kikɛ so ale shunu nɛ amo kikɛ
         ki cheembi. 12 Ade be kaman nɛ e wora ŋku nɛfaso na be ako n do Ɛɛrɔn be kumu so nɛ mo e ki Ebɔrɛ
         be esa laraso. 13 Kumo be kaman nɛ Mosis shin nɛ Ɛɛrɔn be mbinyɛnsobi na ba anishito nɛ e ta edanshiki
         m buu bumo nseŋ ta ekreso paŋgelambiana ŋ kre bumo be nshɛr to nseŋ naŋ ta nwuro m
         buu bumo fanɛ kananɛ Enyɛnpe Ebɔrɛ na ŋini na.14 Ade be kaman nɛ Mosis shin nɛ b bar gbolu fɔlbi nɛ baaŋ ta n lara kulubi be sarga
         na nɛ Ɛɛrɔn nɛ mbe mbinyɛnsobi na ta bumo be enɔana n deŋi kumo be kumu so. 15 Kumo be kaman nɛ Mosis mɔ kumo n suse ŋklaŋ na nseŋ ta mbe keshilbi n nyɔ amo to n
         do n do bɔrɛsure na be alambɛ ana na be nnɔso so nɛ k ki cheembi. Kumo be kaman nɛ
         e chulgi ŋklaŋ nɛ a ka na n wurge bɔrɛsure na be kaseto. Kananɛ e wora nɛ bɔrɛsure
         na ki cheembi nɛ b baa lara kulubi be esarga kumo so nna na. 16 Nɛ Mosis naŋ lara gbolu fɔlbi na be apuntosɔ so be nfɔ nɛ kegberche na be alela akpa
         nɛ achɛbi anyɔ na nɛ amo so be nfɔ kikɛ n chɔɔ bɔrɛsure na so. 17 Ade be kaman nɛ e ta gbolu fɔlbi na be eblaŋ na nɛ kawɔl na nɛ kepurfu na nɛ ebin
         nɛ a wɔ kumo to na n lar keeyi na to be ekarso n ya chɔɔ, fanɛ kananɛ Enyɛnpe Ebɔrɛ
         na ŋini na.18 Ade kikɛ be kaman nɛ Mosis shin nɛ b bar kpakpa nɛ baaŋ ta n lara sarga chɔɔso na,
         nɛ Ɛɛrɔn nɛ mbe mbinyɛnsobi na ta bumo be enɔana n deŋi kumo alɛ gba be kumu so. 19 Kumo be kaman nɛ Mosis mɔ kumo nseŋ suse ŋklaŋ na ŋ ŋmenyaŋ bɔrɛsure na be alambɛ
         ana na kikɛ so ŋ kulti. 20-21 E ka loge, nɛ e shin nɛ b kuya kpakpa na to nɛ e ta nchu n fɔr apuntosɔ na nɛ kamanto
         be aya na so n ti kumu na nɛ eblaŋ na kikɛ so n chɔɔ bɔrɛsure na so fanɛ kananɛ Enyɛnpe
         Ebɔrɛ na ŋini na. Sarga chɔɔso ere be efɛa bee par Enyɛnpe Ebɔrɛ na nna.22 Ndoŋ nna nɛ Mosis shin nɛ b bar kpakpa nyɔsopo nɛ e beeŋ ta ŋ wora bɔrɛmatapoana be
         kebuu be kasheŋwora na, nɛ Ɛɛrɔn nɛ mbe mbinyɛnsobi na ta bumo be enɔana n deŋi kusɔbɔya
         na be kumu so. 23 Kumo be kaman nɛ Mosis mɔ kpakpa na n suse ŋklaŋ na nseŋ wora amo ŋ gbiti Ɛɛrɔn be
         jisoso be kusoe be kaseto nɛ mbe enɔjiso be keshilbinio nɛ mbe keya jiso be kenashilbinio
         na kikɛ so. 24 Kumo alɛ be kaman nɛ Mosis naŋ shin nɛ Ɛɛrɔn be mbinyɛnsobi na ba anishito nɛ e wora
         ŋklaŋ na be ako ŋ gbiti bumo alɛ gba be jisoso be asoe be kaseto nɛ bumo be enɔjiso
         be ashilbinioana nɛ bumo be aya jiso be anashibinioana kikɛ so. Ade be kaman nɛ Mosis
         wora ŋklaŋ nɛ a ka na ŋ ŋmenyaŋ ŋ ŋmenyaŋ bɔrɛsure na be mba ana na kikɛ so ŋ kulti.
         25 Ade kikɛ be kaman nɛ e ta nfɔ na nɛ kpandu na nɛ apuntosɔ be nfɔ nɛ kegberche na be
         alela ekpa nɛ achɛbi anyɔ na nɛ amo be nfɔ kikɛ nɛ jiso be kebɛaŋ na 26 nseŋ lara ebodobodo nɛ a maŋ kɔ yiisi kelantaŋɛ nɛ b ta m bɔɔ Enyɛnpe Ebɔrɛ enɔ na
         to be kukoŋwule nɛ bodobodo nɛ b ta ŋku n wea to n wora na be kukoŋwule nɛ krakashi
         koŋwule n deŋi nfɔ na nɛ kebɛaŋ na so 27 nseŋ ta amo kikɛ m bɔɔ Ɛɛrɔn nɛ mbe mbinyɛnsobi na enɔ, nɛ b maŋ amo so esoso a ŋini
         fanɛ b ta amo nna a bɔɔ Enyɛnpe Ebɔrɛ na enɔ. 28 Kumo be kaman nɛ Mosis naŋ sɔ amo bumo be enɔana to n ta n deŋi sarga chɔɔso na so
         n chɔɔ ashi bɔrɛsure na so a ŋini fanɛ k la keta esa ŋ ki bɔrɛmatapo n sa Ebɔrɛ na
         be sarga nna. Kede la sarga nɛ kumo be efɛa bee par Enyɛnpe Ebɔrɛ na nna. 29 Ade be kaman nɛ Mosis maŋ kpakpa na be kagbene so a ŋini fanɛ k la kakɛgboŋ nna n
         sa Enyɛnpe Ebɔrɛ na. Kpakpa na be kagbene na daa la Mosis be kachige nna ashi sarga
         na to. Mosis daŋ wora kusɔ kama fanɛ kananɛ Enyɛnpe Ebɔrɛ na ŋini mo na nna.30 Ade kikɛ be kaman nɛ Mosis wora ŋku nɛfaso na nɛ bɔrɛsure na so be ŋklaŋ na be ako
         ŋ ŋmenyaŋ Ɛɛrɔn nɛ mbe mbinyɛnsobi na nɛ bumo be asɔbuuso so, nɛ bumo nɛ amo kikɛ
         ki cheembi Ebɔrɛ be anishito.31 Mosis ka wora loŋ n loge nɛ e kaŋɛ Ɛɛrɔn nɛ mbe mbinyɛnsobi na le: “Men ta eblaŋ na
         n yɔ Enyɛnpe be wajɛbu na be kabuna ase n ya daŋɛ amo n ti ebodobodo nɛ a wɔ kelantaŋɛ
         na to so n we amo ndoŋ fanɛ kananɛ Enyɛnpe Ebɔrɛ na ŋini na. 32 Kumo be kaman nɛ men chɔɔ ajibi ŋko eblaŋ na be akama nɛ a beeŋ ka na. 33 Menyi alɛ e sa maŋ kaŋ lar Enyɛnpe be wajɛbu na be kabuna to n yɔ kaplɛkama hale nɛ
         bɔrɛmatapoana be kebuu be kesheŋ wora nɛ k fara kabre ere a ya loge nchɛ ashunu be
         kefɛato. 34 Enyɛnpe Ebɔrɛ na e yili kumo fanɛ an wora kusɔ nɛ k wora kabre ere saŋɛ na so, menyeeŋ
         nya alubi be ketampaŋ. 35 A daga men baa wɔ wajɛbu na be kabuna to kapa nɛ kanyɛ kikɛ nsaa wora kusɔ nɛ Enyɛnpe
         Ebɔrɛ na yili na n ya fo nchɛ ashunu na. Nɛ men maŋ wora loŋ menyeeŋ wu.” 36 Ndoŋ nna nɛ Ɛɛrɔn nɛ mbe mbinyɛnsobi na nu nseŋ bɛ asɔ nɛ Enyɛnpe Ebɔrɛ na bɔla Mosis
         so n yili n sa bumo na kikɛ so.

Ɛɛrɔn be sososo be sarga be kelara be asheŋ91 B ka wora bɔrɛmatapoana be kebuu be kesheŋ wora na n loge be kachɛ burwasopo na nɛ
         Mosis tre Ɛɛrɔn nɛ mbe mbinyɛnsobi nɛ Israɛl be benimuana na m ba shɛr 2 nɛ e kaŋɛ Ɛɛrɔn le: “Fin gbolu fɔlbi nɛ kpakpa nɛ a maŋ kɔ ndulgi nseŋ ta gbolu fɔlbi
         na n lara kulubi be sarga, n ta kpakpa na malɛ n lara sarga chɔɔso n sa Enyɛnpe Ebɔrɛ
         na. 3 Kumo be kaman nɛ fo kaŋɛ Israɛlebi na fanɛ b ta kaboenyɛn n lara kulubi be sarga nseŋ
         ta gbolu fɔlbi nɛ kpakpafɔlbi nɛ a ji nfɛ koko nsaa maa kɔ ndulgi kikɛ na n lara sarga
         chɔɔso n sa Enyɛnpe Ebɔrɛ na 4 nseŋ naŋ ta gbolu nɛ kpakpa n lara kɔnɔkoŋwule be sarga. A daga b ta amo n ti ayu
         be sargajibi nɛ b ta ŋku m baga amo n lara kɔnɔkoŋwule be sarga n sa Enyɛnpe Ebɔrɛ
         na. A daga b ka wora loŋ, ŋkpal manɛ so, Enyɛnpe Ebɔrɛ na beeŋ lar bumo so kabre.”5 Ndoŋ nna nɛ b bar asɔ nɛ Mosis kaŋɛ fanɛ b bar na kikɛ ashi wajɛbu na be anishito
         nɛ basa na kikɛ shɛr ndoŋ nɛ b bunyaŋ Enyɛnpe Ebɔrɛ na. 6 Nɛ Mosis kaŋɛ: “Kusɔ nɛ Enyɛnpe Ebɔrɛ na yili fanɛ men wora nna na, saŋɛ na so mbe
         kemaŋkura beeŋ lar menyi so.”7 Kumo be kaman nɛ Mosis naŋ kaŋɛ Ɛɛrɔn le: “Yɔ bɔrɛsure na ase n ya lara fo kumu so
         be sarga chɔɔso pɔɛŋ nseŋ lara kulubi be esarga ŋ kule fo nɛ basa na kikɛ be alubi
         be ketampaŋ fanɛ kananɛ Enyɛnpe Ebɔrɛ na yili kumo na.”8 Ndoŋ nna nɛ Ɛɛrɔn yɔ bɔrɛsure na ase n ya mɔ gbolu fɔlbi na n lara mbe kumu so be
         kulubi be sarga. 9 Nɛ mbe mbinyɛnsobi na suse kumo be ŋklaŋ m bar mo nɛ e ta keshilbi n nyɔ amo to ŋ
         gbiti bɔrɛsure na be alambɛ ana na be nnɔso nseŋ chulgi ŋklaŋ nɛ a ka na n wurge bɔrɛsure
         na be kaseto. 10 Kede be kaman nɛ e ta kumo be nfɔ na nɛ achɛbi anyɔ na nɛ kegberche na be alela akpa
         n deŋi bɔrɛsure na so n chɔɔ fanɛ kananɛ Enyɛnpe Ebɔrɛ na yili n sa Mosis na. 11 Ama eblaŋ na nɛ kawɔl na bre, e ta amo nna n lar keeyi na be ekarso n ya chɔɔ.12 Kede be kaman nɛ e mɔ mbe sarga chɔɔso be kusɔbɔya na. Nɛ mbe mbinyɛnsobi na suse
         kumo be ŋklaŋ n sa mo nɛ e wora amo ŋ ŋmenyaŋ ŋ ŋmenyaŋ bɔrɛsure na be mba ana na
         kikɛ so. 13 Kumo be kaman nɛ b bela kusɔbɔya na be kumu nɛ eblaŋ kikɛ m bar mo nɛ e chɔɔ amo bɔrɛsure
         na so 14 nseŋ ta nchu n fɔr kumo be apuntosɔ nɛ kaman be ayawɔrta so m bela amo n ti eblaŋ
         na so n chɔɔ bɔrɛsure na so.15 Ɛɛrɔn ka wora loŋ n loge nɛ e bar basa na malɛ be esarga be asɔbɔya m ba mɔ kulubi
         be sarga be kaboe na n lara kulubi be sarga, fanɛ kananɛ e daŋ wora mo gba peya na.16 E daŋ bar basa na be sarga chɔɔso be kusɔbɔya na nna m ba lara sarga fanɛ kananɛ mbra
         bee ŋini na. 17 E daŋ bar ayu be sargajibi gba nna nseŋ jɔ nyifu na enɔ be bɔlɔ n ti kachipurso be
         sarga chɔɔso na so n chɔɔ bɔrɛsure na so.18 Kumo be lalaloge nɛ e mɔ gbolu nɛ kpakpa na n lara basa na be kɔnɔkoŋwule be sarga
         na. Nɛ mbe mbinyɛnsobi na suse ŋklaŋ na m ba sa mo nɛ e wora amo ŋ ŋmenyaŋ bɔrɛsure
         na be mba ana na so. 19 Kumo be kaman nɛ Ɛɛrɔn ta eblaŋ be nfɔ ekpa fanɛ kpandu na nɛ apuntosɔ nɛ achɛbi nɛ
         agbirche na be alela akpa kikɛ 20 n ti ŋgbeneana na so n ta amo kikɛ n yɔ bɔrɛsure na ase n ya chɔɔ nfɔ na bɔrɛsure
         na so. 21 Kumo be kaman nɛ e ta ŋgbene na nɛ jiso be ebɛaŋ nɛ a la Enyɛnpe Ebɔrɛ na be kakɛgboŋ
         nɛ k bee yɔ bɔrɛmatapoana na kutɔ fanɛ kananɛ Enyɛnpe Ebɔrɛ na yili n sa Mosis na.22 Ɛɛrɔn ka lara esarga na kikɛ n loge nɛ e maŋ mbe enɔana so n shoŋi basa na nseŋ nɛfa
         bumo pɔɛŋ nseŋ shi bɔrɛsure na ase ŋ gbelge m ba. 23 Kumo be kaman nɛ Mosis nɛ Ɛɛrɔn luri wajɛbu na to. B ka lar m ba nɛ b nɛfa basa na
         nɛ Enyɛnpe Ebɔrɛ na be kemaŋkura fulto ndoŋ nɛ basa na kikɛ wu kumo. 24 Epul na to nɛ Enyɛnpe Ebɔrɛ na shin nɛ edɛ ba buu sarga chɔɔso na nɛ nfɔ na kikɛ so
         bɔrɛsure na so n chɔɔ amo m mur. Basa na kikɛ ka wu loŋ nɛ b boŋ to kagbenefuliso
         n ta enɔana m buu bumo be anishi so nseŋ kur amu n yuu to.
         
            

         
      

   
      
         10
Nadab nɛ Abihu be luwu be asheŋ101 Nadab nɛ Abihu kikɛ daa la Ɛɛrɔn be mbinyɛnsobi nna nɛ b daŋ wora n da Enyɛnpe Ebɔrɛ
         na so ŋkpal b ka daŋ wora edɛ n wɔtɔ edɛtɔl to n chɔɔ duwu ekpa nɛ k maŋ daga so m
         ba Enyɛnpe Ebɔrɛ na be anishito so. 2 Epul to nɛ Enyɛnpe Ebɔrɛ na shin nɛ edɛ ba buu bumo so n chɔɔ bumo m mɔ. 3 Ndoŋ nna nɛ Mosis kaŋɛ Ɛɛrɔn: “Kusɔ nɛ Enyɛnpe Ebɔrɛ na daa de saŋɛ nɛ e daa malga
         fanɛ, bekama nɛ baa shuŋ mo daga b bɔla mbe kecheembiya so n sa mo bunyaŋ. Mo alɛ
         beeŋ shin nɛ mbe kemaŋkura a dii efuli ashi mbe basa to nɛ b bunyaŋ mo.” Ama Ɛɛrɔn
         daa maŋ kaŋɛ shɛŋ.4 Kumo be kaman nɛ Mosis tre Mishaal nɛ Ɛlzafan nɛ b la Ɛɛrɔn mo wɔpa, Uziɛl, be mbinyɛnsobi
         nseŋ kaŋɛ bumo le: “Men ba ta men kurgepoana ere be kebuni ashi wajɛbu na to n lar
         n yɔ keeyi na be ekarso n ya nase.” 5 Ndoŋ nna nɛ b ba pɛ bubuni na be asɔbuuso to ŋ gbeye bumo n lar keeyi na to fanɛ kananɛ
         Mosis kaŋɛ na.6 Kede be kaman nɛ Mosis kaŋɛ Ɛɛrɔn nɛ mbe mbinyɛnsobi, Eliazaa nɛ Itama: “Men sa maŋ
         kaŋ jija menyi be anishiakpa ŋko ŋ kpɛa menyi be asɔbuuso to a ŋini fanɛ menyee shu
         keeli nna. Men baŋ wora loŋ menyeeŋ wu. Enyɛnpe Ebɔrɛ na malɛ beeŋ nya agbo n wora
         kade na kikɛ. Ama men kurgepoana Israɛlebi na bre beeŋ tiŋ n shu ŋkpal bumo nɛ Enyɛnpe
         Ebɔrɛ na shin nɛ edɛ chɔɔ m mɔ na so. 7 Menyi e sa maŋ kaŋ lar wajɛbu ere be kabuna ase n yɔ kaplɛkama, nɛ men wora loŋ menyeeŋ
         wu. Ŋkpal manɛ so, menyi ere la basa nɛ Enyɛnpe Ebɔrɛ na lara n yili n sa mbe kumu
         nna n shin nɛ men ki mbe bɔrɛmatapoana.” Ndoŋ nna nɛ Ɛɛrɔn nɛ mbe mbinyɛnsobi anyɔ
         na nu nseŋ bɛ Mosis be kɔnɔ so.Mbraana nɛ a wɔtɔ n sa bɔrɛmatapoana be asheŋ8 Nɛ Enyɛnpe Ebɔrɛ na kaŋɛ Ɛɛrɔn le: 9 “Fo nɛ fo mbinyɛnsobi e sa maŋ kaŋ nuu yabra ŋko nsa booso be yiri kikɛ nseŋ ba luri
         wajɛbu na to kikɛ. Men baŋ wora loŋ menyeeŋ wu. Kede la mbra nna a dese n sa fo nɛ
         fo kaman to ebi kikɛ. 10 A daga men ka bee barga kusɔ nɛ k du cheembi nsaa la Enyɛnpe Ebɔrɛ na peya ashi kusɔ
         nɛ k la ekama peya to nseŋ naa barga kusɔ nɛ k du cheche Ebɔrɛ be ekpa so ashi kusɔ
         nɛ k maŋ du cheche to. 11 Menyi alɛ e ŋini Israɛlebi na mbraana nɛ m bɔla Mosis so n ta n sa menyi na kikɛ nyam.”12 Nɛ Mosis kaŋɛ Ɛɛrɔn nɛ mbe mbinyɛnsobi anyɔ, Eliaza nɛ Itama, nɛ b ka na le: “Men
         ta ayu be sargajibi nɛ a ka ashi ajibi nɛ b ta n lara sarga n sa Enyɛnpe Ebɔrɛ na
         to na n wora ebodobodo nɛ a maŋ kɔ yiisi n chena bɔrɛsure na ase n we, ŋkpal manɛ
         so, k la sarga nɛ k du cheembi ga nna. 13 Men baa ji kumo kakpa cheembi, ŋkpal manɛ so, k la menyi nɛ men be mbinyɛnsobi be
         kachige nna ashi ayu be sargajibi nɛ baa lara a sa Enyɛnpe Ebɔrɛ na nna. Kusɔ nɛ Enyɛnpe
         Ebɔrɛ na yili n sa ma nna na. 14 Ama menyi nɛ men be mbinyɛnsobi nɛ bechesobi kikɛ beeŋ tiŋ n we asɔbɔya be ŋgbene
         nɛ ebɛaŋ nɛ baa maŋ so awɔlto a ŋini fanɛ a la kakɛgboŋ nna n sa Enyɛnpe Ebɔrɛ na
         nsaa la bɔrɛmatapoana be kachige na. Men baa we amo kakpa cheembi, ŋkpal manɛ so,
         a la menyi nɛ men be mbia be kachige nna ashi Israɛlebi be kɔnɔkoŋwule be esarga to.
         15 Baaŋ ta kagbene na nɛ kebɛaŋ na n ti nfɔana na so m ba jemanɛ nɛ b kɔ amo a ba nɛ
         b ba lara sarga n sa Enyɛnpe Ebɔrɛ na. Le be ejikpaana ere la menyi nɛ men be mbia
         peya nna hale mbaanaayɔ, fanɛ kananɛ Enyɛnpe Ebɔrɛ na yili kumo na.”16 Mosis ka bishi kaboe nɛ baaŋ ta n lara kulubi be sarga na be asheŋ nseŋ nu fanɛ b
         tiŋ n chɔɔ kumo nɛ e nya agbo n wora Eliaza nɛ Itama nseŋ bishi bumo: 17 “Manɛ e ba nɛ men maŋ ji kulubi be sarga na ashi kakpa nɛ k du cheembi nseŋ daga?
         K la sarga cheembi ga nna nɛ Enyɛnpe Ebɔrɛ na ta n sa menyi nɛ e bɔla kumo so n lara
         kade na kikɛ be alubi bumo to. 18 Men ka maŋ suse mo ŋklaŋ n luri kakpa cheembi na gba na, a daŋ daga men ka we eblaŋ
         na bre kakpa nɛ k daga, fanɛ kananɛ n yili menyi na.”19 Ndoŋ nna nɛ Ɛɛrɔn kaŋɛ Mosis le: “Nɛ n daŋ ji kulubi be sarga na kabre, Enyɛnpe Ebɔrɛ
         na daa beeŋ shuli ma a? Kabre nɛ basa na lara bumo be kulubi be sarga nɛ sarga chɔɔso
         n sa Enyɛnpe Ebɔrɛ na, ama keni asheŋ tumase nɛ a tu ma.” 20 Mosis ka nu Ɛɛrɔn be kamalga na nɛ mbe kagbene wushi mo.

Asɔbɔya nɛ a walɛ n daga keji be asheŋ(Ditɛronɔmi 14:3-21)111 Nɛ Enyɛnpe Ebɔrɛ na kaŋɛ Mosis nɛ Ɛɛrɔn 2 fanɛ b kaŋɛ Israɛlebi na le: “Asɔbɔya nɛ a wɔ kasawule so ere kikɛ be amo nɛ menyeeŋ
         tiŋ n ji nde: 3 Kusɔbɔya kama nɛ mbe alotobi barga to nɛ k bee gbu apla, 4-6 ama men sa maŋ kaŋ we asɔbɔya fanɛ enyɔma nɛ kupuŋ to ŋko kowu be elɔŋɛ. Baa gbu a
         pla ama bumo alɛ maŋ kɔ alotobi nɛ a barga to. A la asɔbɔya nɛ e maŋ walɛ nsaa maŋ
         daga keji nna. 7 Men sa maŋ kaa ji epreku. A la asɔbɔya nɛ e maŋ walɛ nsaa maŋ daga keji nna, ŋkpal
         manɛ so, amo be alotobi barga to ama amo alɛ maa gbu apla. 8 A maŋ daga men ka ji le be asɔbɔya ere ŋko m beta amo be kuwuso gba. Ŋkpal manɛ so,
         a la asɔbɔya nɛ a maŋ walɛ nna.9 Menyeeŋ tiŋ n ji kɔrɔtɔ be yiri kikɛ nɛ k kɔ afafaribi, 10 ama nchu to be kusɔ keniso kikɛ nɛ k maŋ kɔ afafaribi maŋ daga men ka ji kumo. 11 Le be asɔ ere kikɛ la ekishi nna, a maŋ daga men ji ŋko m beta amo be kuwuso gba.
         12 Men sa maŋ kaŋ ji nchu to be kusɔ keniso kama nɛ k maŋ kɔ afafaribi, ŋkpal manɛ so,
         a la ekishi nna n sa menyi.13-19 Mbuibi nɛ a maŋ walɛso nsaa maŋ daga fanɛ men baa ji amo ŋkpal a ka la ekishi so nde:
         Kusore nɛ gbuŋgbula nɛ kɔl nɛ lambɛ nɛ kɔlfɔɔti nɛ margaati nɛ jita nɛ mɔmɔ nɛ nyiŋgbeŋ
         nɛ luku nɛ tɔkɔrkɔ nɛ kelɛkelɛ nɛ ebɔrɛ be kabuibi nɛ kɔŋkɔŋ. 20 Asɔfirgisobi kikɛ nɛ a kɔ atɛ maŋ walɛ nsaa maŋ daga keji, 21 she amo nɛ a bee tɛ na nawule. 22 Menyeeŋ tiŋ n ji elotɔr nɛ epantɛ nɛ alonte. 23 Ama asɔwurbi kama nɛ a kɔ atɛ nseŋ naa gbeye kasawule so maŋ walɛ, a la ekishi nna
         n sa menyi.24-28 Esa kama nɛ e beta asɔbɔya ere be kekama be kuwuso maaŋ baa walɛ so hale nɛ epeŋi
         e ya tɔr. Asɔbɔya na a la amo nɛ a kɔ alotobi nɛ a maŋ barga to nɛ amo alɛ maa gbu
         a pla nɛ asɔbɔya kikɛ nɛ a kɔ akuti. Esa kama nɛ e sulɔ asɔbɔya ere be kekama be kuwuso
         daga e fɔr mbe asɔbuuso, ama e kraa beeŋ baa wɔ eyurpi to n ya fo kaaseso.29-30 Asɔbɔya wurbi nɛ a bee nite ŋko a gbeye kikɛ to, amo nɛ a maŋ walɛ nsaa maŋ daga keji
         e la jɔɔni nɛ shiboe nɛ ebulomuti be yiri kikɛ nɛ ati be yiri kikɛ fanɛ ebutokiti
         nɛ etante nɛ ekɔɔde nɛ eslambulwe nɛ edekarka. 31 Esa kama nɛ e beeŋ beta amo be kekama be kekeniso ŋko kuwuso beeŋ baa wɔ eyurpi to
         hale nɛ epeŋi e ya tɔr. 32 Nɛ emo be kekama wu n tɔr kusɔ kikɛ so fanɛ kedibi ŋko wajɛ ŋko kawɔl ŋko bɔtɛ, k
         beeŋ wora eyurpi nseŋ daga kefɔr. Ama kumo alɛ kraa beeŋ baa wɔ eyurpi na to hale
         n ya fo kaaseso. 33 Nɛ amo be kekama wu n tɔr kapuya to, kusɔ kikɛ nɛ k wɔ kumo to beeŋ wora eyurpi nseŋ
         daga fanɛ men bure kapuya na. 34 Nɛ kapuya na to be nchu do ajibi jiso to, ajibi na beeŋ wora eyurpi. Kusɔ nuuso kikɛ
         nɛ k shi kapuya na to ma alɛ gba wora eyurpi. 35 Nɛ emo be kekama wu n tɔr kusɔ kama so k bee wora eyurpi nna. An ta fanɛ nɛ emo be
         kuko wu n tɔr asure nɛ b yuu ŋko bodobodo be ebu nɛ b pɔr so, k beeŋ wora eyurpi n
         daga fanɛ b bure kumo. 36 Ama nɛ kekama wu n tɔr ketirbu ŋko kakpa nɛ b pɔr a suse nchu a wɔtɔ to bre ketirbu
         na ŋko kusɔ suse, nchu na kraa walɛ nna, ama kusɔ kama nɛ k beeŋ beta kusɔ wuso na
         bre beeŋ wora eyurpi. 37 Nɛ kekama wu n tɔr asɔduu to, asɔduu na kraa walɛ. 38 Ama nɛ asɔduu na pɔlɔ nchu to nna nɛ k wu n tɔr amo to, kumo ere asɔduu na wora eyurpi
         nna na.39 Nɛ asɔbɔya nɛ menyeeŋ tiŋ n ji na gba be kekama wu kpi nɛ esa beta kumo, esa na beeŋ
         wora eyurpi hale nɛ kaase e ya fo. 40 Esa kama nɛ e we kusɔbɔya na be eblaŋ daga e fɔr mbe asɔbuuso, ama e beeŋ kraa wɔ
         eyurpi to hale nɛ kaase e ya fo. Esa kama malɛ nɛ e sulɔ loŋ be kusɔbɔya gba daga
         kefɔr mbe asɔbuuso, ama mo alɛ kraa beeŋ baa wɔ eyurpi to hale nɛ kaase e ya fo.41 Men sa maŋ kaŋ ji asɔbɔya wurbi nɛ b na kasawule so ere be kekama. 42 Amo e la amo nɛ a bee gbeye ŋko a nite aya ana ŋko aya damta so na. 43 Men sa maŋ kaŋ we amo be kekama n ta eyurpi m pɛ menyi be amu. 44 Ma e la Enyɛnpe Ebɔrɛ menyi be Ebɔrɛ na nɛ a daga men lara menyi be amu n yili a kɔr
         bekama to a ŋini fanɛ men la n nawule peya nna, ŋkpal manɛ so, n du cheembi nna. 45 Ma e la Enyɛnpe Ebɔrɛ nɛ n lara menyi ashi Ijipt be efuli so m ba nɛ m baa kaa la
         men be Ebɔrɛ, amoso men baa du cheembi, ŋkpal manɛ so, n du cheembi nna.46 Mbraana nɛ a wɔtɔ a laŋɛ asɔbɔya nɛ mbuibi nɛ nchu to be asɔ keniso kikɛ nɛ kusɔ kama
         nɛ k bee nite ŋko a gbeye kasawule so be kaplɛa so nna na. 47 Men baa da so nseŋ tiŋ m pin m barga asɔ nɛ a walɛ Ebɔrɛ be ekpa so ashi amo nɛ a
         maŋ walɛ so to, nseŋ tiŋ m barga asɔbɔya nɛ a daga keji ashi amo nɛ a maŋ daga keji
         to.”

Kusɔ nɛ eche nɛ e kurge kebumbuŋ to beeŋ wora be asheŋ121 Nɛ Enyɛnpe Ebɔrɛ na kaŋɛ Mosis fanɛ 2 e kaŋɛ Israɛlebi na le: “Eche kama nɛ e di kedampo ŋ kurge ebinyɛn beeŋ wora eyurpi
         daŋkare be ekpa so nchɛnshunu fanɛ kananɛ e bee wora eyurpi jemanɛ nɛ e bee lar ntamaŋ
         na. 3 Kachɛ burwasopo na nɛ b ku kebia na kututu. 4 Kumo be nchɛ adesa nɛ asa be kaman pɔɛŋ nɛ e beeŋ nyalɛ so ashi ŋklaŋ nɛ a lar mo
         to na to. A maŋ daga e ka beta kusɔ kama nɛ k du cheembi ŋko n luri wajɛbu cheembi
         na to ama nchɛ adesa nɛ asa na fo ekar.5 Eche kama nɛ e kurge ebiche, beeŋ baa wɔ eyurpi to daŋkare be ekpa so n ya fo nchɛ
         kuduana fanɛ kananɛ e bee pɛ eyurpi jemanɛ nɛ e bee lar ntamaŋ na. Kumo be nchɛ adeshe
         nɛ ashe be kaman pɔɛŋ nɛ e beeŋ nyalɛ so daŋkare be ekpa so, ŋkpal ŋklaŋ nɛ a lar
         mo to na so.6 Nchɛ nɛ eche na beeŋ ta n nyalɛ so na kaŋ fo ekar, e beeŋ bar kpakpa nɛ k fo kafɛ
         koŋwule nɛ keli ŋko lepɔ m ba sa bɔrɛmatapo na ashi wajɛbu cheembi na be kabuna nɛ
         e ta kpakpa na n lara sarga chɔɔso nseŋ ta keli ŋko lepɔ na n lara kulubi be sarga.
         7 Bɔrɛmatapo na beeŋ bar eche na be sarga na Enyɛnpe Ebɔrɛ na kutɔ m ba lara kumo n
         fɔr mo so nɛ e naŋ nyalɛ so daŋkare be ekpa so. Kusɔ nɛ eche nɛ e kurge daga fanɛ
         e wora nna na.8 Nɛ eche na maaŋ tiŋ n nya kpakpafɔlbi na, e beeŋ bar ali anyɔ ŋko elepɔ anyɔ, nɛ kukoŋwule
         e baa la sarga chɔɔso peya nɛ kenyɔsopo na e baa la kulubi be sarga peya. Nɛ bɔrɛmatapo
         na e ta amo n lara kenyalɛso be sarga nɛ eche na e nyalɛ so daŋkare be ekpa so.”

Eyurso be alɔ be mbraana be asheŋ131 Ndoŋ nna nɛ Enyɛnpe Ebɔrɛ na kaŋɛ Mosis nɛ Ɛɛrɔn fanɛ b kaŋɛ basa na le: 2 “Nɛ achuu ŋko asɔtoso lar esa be eyur so nsaa beeŋ tiŋ m pete n suse basa, a daga
         b bar mo Bɔrɛmatapo Nimuso Ɛɛrɔn ŋko mbe mbinyɛnsobi nɛ b la bɔrɛmatapoana na be eko
         kutɔ. 3 Bɔrɛmatapo na beeŋ mige mbe kuchuu na to ŋ keni nɛnɛ nɛ afuibi nɛ a wɔ kumo to na
         kilgi n fuli nɛ kuchuu na malɛ ji n luri eblaŋ to, kumo ere k beeŋ tiŋ a la kulɔ lubi
         fanɛ keboti nna. Saŋɛ na so bɔrɛmatapo na beeŋ shin nɛ mo nɛ ekama e pin fanɛ e maŋ
         walɛ so nna na. 4 Ama nɛ kuchuu na fuli to nna nsaa maŋ ji n luri eblaŋ to nɛ kumo to be afuibi na maŋ
         ki n fuli, kumo ere bɔrɛmatapo na beeŋ shin nɛ e barga basa n ya fo nchɛnshunu. 5 Kachɛ shunusopo na, nɛ bɔrɛmatapo na e naŋ mige mbe kuchuu na to ŋ keni nɛnɛ. E kaŋ
         wu fanɛ k maŋ salga to e beeŋ naŋ shin nɛ e barga basa nchɛnshunu n ti so. 6 Kachɛ kuduanasopo na nɛ bɔrɛmatapo na e naŋ mige mbe kuchuu na to ŋ keni nɛnɛ. Nɛ
         e wu fanɛ kuchuu na terge to nsaa maŋ salga to e beeŋ pin fanɛ k la kuchuu fuloŋ nna
         nseŋ shin nɛ mo nɛ basa na kikɛ e pin fanɛ e walɛ so daŋkare be ekpa so. Saŋɛ na so
         esa na beeŋ fɔr mbe asɔbuuso ŋ ki esa nɛ eyurpi maŋ wɔ mo so. 7 Ama bɔrɛmatapo na ka keni mo nseŋ kaŋɛ fanɛ e walɛ so na be kaman nɛ kuchuu na naŋ
         ya salga to, a daga fanɛ e naŋ bɛta n yɔ bɔrɛmatapo na kutɔ. 8 Saŋɛ na so bɔrɛmatapo na beeŋ naŋ mige mo to ŋ keni nɛnɛ, kuchuu na salga to a! Nɛ
         k salga to e beeŋ shin nɛ mo nɛ ekama e pin fanɛ e maŋ walɛ so daŋkare be ekpa so.
         Ŋkpal manɛ so, k la kulɔ lubi nɛ k bee suse nna.9 Esa kama nɛ e nya eyur so be kulɔ lubi kikɛ daga b ka bar mo bɔrɛmatapo kutɔ nna,
         10 nɛ e mige mo to ŋ keni nɛnɛ. Nɛ k la kuchuu n fuli to nɛ kumo to be afuibi fuli nɛ
         k bee lar nchu nna, 11 kumo ere k la eyur so be kulɔ lubi nna na. Saŋɛ na so bɔrɛmatapo na beeŋ shin nɛ mo
         nɛ ekama e pin fanɛ e maŋ walɛ so daŋkare be ekpa so nseŋ shin nɛ e barga basa. 12 Nɛ fanɛ eyur so be kulɔ na salga to n sɔ esa na be eyur so kikɛ nna, 13 bɔrɛmatapo na beeŋ naŋ mige mo to ŋ keni nɛnɛ. Nɛ e wu fanɛ achuu na terge to n fuli
         nna, e beeŋ shin nɛ ekama e pin fanɛ e walɛ so daŋkare be ekpa so ŋkpal mbe eyur ka
         kilgi n fuli. 14 Ama nɛ kuchuu lar mbe eyur so a lar nchu, kumo ere e maŋ walɛ so. 15 Bɔrɛmatapo na beeŋ naŋ mige mo to ŋ keni nɛnɛ, nɛ e kaŋ wu kuchuu popɔr, e beeŋ shin
         nɛ ekama e pin fanɛ e maŋ walɛ so. Kuchuu na bee ŋini fanɛ eyur so be kulɔ lubi nna
         na, amoso esa na maŋ walɛ so. 16 Ama nɛ kuchuu na loge nseŋ ki n fuli, esa na daga e yɔ bɔrɛmatapo na kutɔ 17 nɛ e ya mige mo to ŋ keni nɛnɛ. Nɛ kuchuu na terge to a maa salga to, kumo ere e walɛ
         so daŋkare be ekpa so nna na. Kumo be kaman nɛ bɔrɛmatapo na e shin nɛ ekama e pin
         kumo loŋ.18 Nɛ esa be eyur so puŋi nseŋ nya kechɛ, 19 kumo be kaman nɛ ndoŋ naŋ laŋɛ m puŋi n fuli to ŋko m pere to, esa na daga e yɔ bɔrɛmatapo
         na kutɔ n ya ta kakpa nɛ k puŋi na n ŋini mo. 20 Bɔrɛmatapo na beeŋ mige mo to ŋ keni nɛnɛ, nɛ kakpa na wora fanɛ k ji n luri eblaŋ
         to nɛ kumo to be afuibi na ki n fuli, e beeŋ shin nɛ mo nɛ ekama e pin fanɛ e maŋ
         walɛ so. Kulɔ lubi e naa kar mo na. 21 Ama nɛ bɔrɛmatapo na keni kumo nɛnɛ nseŋ wu fanɛ afuibi nɛ a wɔ kumo to na maŋ ki
         n fuli nɛ kumo alɛ maŋ ji n luri eblaŋ to nseŋ terge to bre, bɔrɛmatapo na beeŋ shin
         nɛ e barga basa nchɛnshunu. 22 Nɛ kuchuu na bee nyɛrga bre, bɔrɛmatapo na beeŋ shin nɛ mo nɛ ekama e pin e ka maŋ
         walɛ so ŋkpal e ka bee lɔ kulɔ lubi so. 23 Ama nɛ k maa nyɛrga nsaa du kananɛ k du bre, bɔrɛmatapo na beeŋ shin nɛ mo nɛ ekama
         e pin fanɛ e walɛ so daŋkare be ekpa so.24 Nɛ edɛ chɔɔ esa nɛ mbe eyur so be achuu na fuli ŋko m pere to, 25 bɔrɛmatapo na beeŋ mige mo to ŋ keni nɛnɛ. Nɛ afuibi nɛ a wɔ mboŋ nɛ a chɔɔ na ki
         n fuli nseŋ ji n luri eblaŋ to, kumo ere kulɔ lubi e fara mboŋ nɛ a chɔɔ na. Bɔrɛmatapo
         na beeŋ shin nɛ mo nɛ ekama e pin fanɛ e maŋ walɛ so. 26 Ama nɛ mboŋ nɛ a chɔɔ na maŋ ji n luri eblaŋ to nseŋ terge to nɛ afuibi na maŋ ki
         n fuli bre, bɔrɛmatapowura na beeŋ shin nɛ e barga basa nchɛnshunu. 27 Kachɛ shunusopo na nɛ bɔrɛmatapo na e naŋ mige mo to ŋ keni nɛnɛ. Nɛ kulɔ na bee salga
         eyur na so bɔrɛmatapo na beeŋ shin nɛ mo nɛ ekama e pin fanɛ e maŋ walɛ so, ŋkpal
         manɛ so, kulɔ suseso nɛ e bee lɔ na. 28 Ama nɛ fanɛ kakpa na maŋ chɛrga nsaa maŋ salga to mbe eyur so nseŋ terge to, kumo
         ere k to kufɔr jiga nna nɛ bɔrɛmatapo na e shin nɛ mo nɛ ekama e pin fanɛ e walɛ so,
         ŋkpal manɛ so edɛ na a bɛlge mbe eyur.29 Nɛ enyɛn ŋko eche nya kuchuu mbe kumu so ŋko mbe katɔlkoji so, 30 bɔrɛmatapo na beeŋ mige mo to ŋ keni nɛnɛ. Nɛ k ji n luri eblaŋ to nɛ kumo to be afuibi
         na ki fanɛ kachɔnɔnyifu nsaa du mililibi, kumo ere kulɔ lubi nna na. Bɔrɛmatapo na
         beeŋ shin nɛ mo nɛ ekama e pin fanɛ e maŋ walɛ so. 31 Ama nɛ fanɛ bɔrɛmatapo na ka mige mo to ŋ keni nɛnɛ na e wu fanɛ kuchuu na maŋ ji
         n luri eblaŋ to, ama afuibi lembir maŋ wɔ kumo to e beeŋ shin nɛ e barga basa nchɛnshunu.
         32 Kachɛ shunusopo na nɛ bɔrɛmatapo na e naŋ mige mo to ŋ keni nɛnɛ. Nɛ k maŋ salga,
         nɛ kumo to be afuibi maŋ kilgi fanɛ kachɔnɔnyifu, nɛ kumo alɛ maŋ ji n luri eblaŋ
         to, 33 baaŋ she mbe kumu na nseŋ yige kuchuu na ekpa nɛ bɔrɛmatapo na e shin nɛ e barga basa
         nchɛnshunu. 34 Kachɛ shunusopo na nɛ bɔrɛmatapo na e naŋ mige mo to ŋ keni nɛnɛ. Nɛ kuchuu na maŋ
         salga to, kumo alɛ maŋ ji n luri eblaŋ to, e beeŋ shin nɛ mo nɛ ekama e pin fanɛ e
         walɛ so ashi daŋkare be ekpa so. Kumo be kaman nɛ esa na e fɔr mbe asɔbuuso nseŋ nyalɛ
         so. 35 Ama nɛ b ka kaŋɛ fanɛ e walɛ so na be kaman, nɛ kuchuu na naŋ nyɛrga nseŋ salga to,
         36 bɔrɛmatapo na beeŋ naŋ mige mo to ŋ keni nɛnɛ. Nɛ kuchuu na salga to bre e sa maŋ
         naa keni a fin afuibi nɛ a ki fanɛ kachɔnɔnyifu na. Esa na maŋ walɛ so nna na. 37 Ama nɛ fanɛ bɔrɛmatapo na bre maŋ wu kuchuu na ka salga to nseŋ wu fanɛ k loge nɛ
         afuibi lembir wɔ kumo to, e beeŋ tiŋ n shin nɛ mo nɛ ekama e pin fanɛ e walɛ so nna.38 Nɛ enyɛn ŋko eche be eyur so to afɔr fuful, 39 bɔrɛmatapo na beeŋ mige mo to ŋ keni nɛnɛ. Nɛ afɔr na maŋ fuli to nɛnɛ, kumo ere abibi
         jiga e lar mbe eyur so na. Esa na walɛ so.40-41 Nɛ enyɛn be kakuraman ŋko kasɔto be emin kpra, kumo loŋ maa shin nɛ e bee ki esa nɛ
         e maŋ walɛ so. E walɛ so daŋkare be ekpa so nna. 42 Ama nɛ fanɛ kusɔ ko fanɛ kapɛ lar kakpa nɛ emin na kpra na nseŋ pere to ŋko n fuli
         to bre, kumo ere kulɔ lubi fanɛ keboti e naa ŋal mo na. 43 Bɔrɛmatapo na beeŋ mige mo to ŋ keni nɛnɛ, nɛ e kaŋ wu fanɛ kapɛ na pere to ŋko n
         fuli to, 44 e beeŋ shin nɛ mo nɛ ekama e pin fanɛ e maŋ walɛ so, ŋkpal kulɔ lubi nɛ k lar mbe
         kumu so na so.45 Esa kama nɛ e bee lɔ kulɔ lubi daga e baa buu asɔfarbi nsaa maa mɔ mbe emin to nna.
         Mo alɛ e baa ta wajɛ a buu mbe kamuna so a gbelge mbe eyur so nsaa nite a ponte to
         a kaŋɛ, ‘M maŋ walɛ so, m maŋ walɛ so!’ 46 Jemanɛ nɛ kulɔ na kɔ esa na bre kikɛ na, e maŋ walɛ so nna na nɛ a daga fanɛ b lara
         mo basa to nɛ e ya ka wɔ keeyi na to be ekar so.Kusɔ puuso be mbraana be asheŋ47 Nɛ kusɔbuuso fanɛ 48 kechɛbi nɛ b ta ateebi be jese ŋko jese pɔtɛ n lue, ŋko kusɔ nɛ b ta kusɔbɔya be kawɔl
         n wora a puu, 49 n duli kefitiri bumbuŋ ŋko m pere to, kumo ere kapuu na bee salga to nna na, nseŋ
         daga fanɛ b ta kusɔ na n ya ŋini bɔrɛmatapo na. 50 Bɔrɛmatapo na beeŋ mige kumo to ŋ keni nɛnɛ nseŋ sɔ kumo n nase ŋ kɔr nchɛnshunu.
         51 Kachɛ shunusopo na e beeŋ naŋ mige kumo to ŋ keni nɛnɛ, nɛ kapuu na salga to kumo
         ere kusɔ na maŋ walɛ so nna na. 52 Saŋɛ na so, bɔrɛmatapo na beeŋ chɔɔ kusɔ na, ŋkpal manɛ so, k la kapuu lubi nna nɛ
         a daga fanɛ b ta edɛ m mur kumo.53 Ama nɛ bɔrɛmatapo na mige kumo to ŋ keni nɛnɛ nseŋ wu fanɛ kapuu na maŋ salga to kusɔ
         na so, 54 e beeŋ shin nɛ b fɔr kumo nɛ e naŋ ta kumo n yili ŋ kɔr nchɛnshunu n ti so. 55 Kumo be kaman nɛ bɔrɛmatapo na e naŋ mige kumo to ŋ keni nɛnɛ. Nɛ kapuu na be kananɛ
         k pere ŋko m biri to na maŋ chɛrga, hale nɛ k maŋ salga to gba, k kraa maŋ walɛ so
         nɛ a daga fanɛ men chɔɔ kumo. Nɛ kumo be epun to ŋko kaman e puu gba, k daga kechɔɔ.
         56 Ama bɔrɛmatapo na ka naŋ mige kumo to ŋ keni nɛnɛ nseŋ wu fanɛ kapuu na terge ŋkpal
         b ka fɔr kumo so, e beeŋ ku kakpa nɛ k puu na n lɛ. 57 Ama kumo be kaman nɛ kusɔ na naŋ puu bre, kumo ere kapuu na bee salga to nna na nɛ
         a daga fanɛ esa nɛ e wɔ kumo na e chɔɔ kumo. 58 Nɛ fanɛ e ka fɔr kumo na, kapuu na maŋ naa wɔ kusɔbuuso na ŋko kechɛbi na ŋko kusɔbɔya
         be kawɔl na so, e beeŋ naŋ laŋɛ n fɔr kumo nɛ k nyalɛ so daŋkare be ekpa so.”59 Mbra nɛ k wɔtɔ a laŋɛ asɔbuuso nɛ b ta ateebi be jese ŋko jese pɔtɛ ŋko kusɔbɔya be
         kawɔl n wora nɛ k puu be kaplɛa so nna na. Kananɛ menyeeŋ wora m pin amo nɛ a walɛ
         so nɛ amo nɛ a maŋ walɛ so daŋkare be ekpa so nna na.

Eyurso be kulɔ ka loge be kasheŋwora be asheŋ141 Nɛ Enyɛnpe Ebɔrɛ na kaŋɛ Mosis, 2 “Mbraana nɛ a wɔtɔ n sa esa nɛ e lɔ eyur so be kulɔ lubi fanɛ keboti ŋ ku so nseŋ
         nya kechɛ nde. Kachɛ nɛ a daga b shin nɛ ekama e pin fanɛ e nyalɛ so na kaŋ fo, b
         shin nɛ bɔrɛmatapo na e pin mbe asheŋ. 3 Saŋɛ na so bɔrɛmatapo na beeŋ lar keeyi na to n ya tu mo nseŋ mige mo to ŋ keni nɛnɛ.
         Nɛ esa na nya kechɛ ashi eyur so be kulɔ lubi na to, 4 bɔrɛmatapo na beeŋ shin nɛ b ya bar mbuibi keniso anyɔ nɛ a daga keta n lara sarga
         nɛ kedibi nɛ baa tre sida na nɛ kechɛbi peper chɛŋchɛŋ nɛ keduuso nɛ baa tre hisɔp
         na be afantaŋ. 5 Kumo be kaman nɛ bɔrɛmatapo na e shin nɛ b ta mbuibi anyɔ na to be ekoŋwule n chulgi
         kapuya nɛ k kɔ kechubu to be nchu so m mɔ kumo. 6 Kede be kaman nɛ e ta kabuibi nyɔsopo na nɛ sida be kedibi na be keyabi nɛ kechɛbi
         peper chɛŋchɛŋ na nɛ hisɔp be afantaŋ na n nyɔ kabuibi nɛ b mɔ na be ŋklaŋ na to 7 ŋ ŋmenyaŋ esa nɛ baa sha e ka nyalɛ so ashi mbe kulɔ lubi to na so ale shunu. Kumo
         be kaman nɛ bɔrɛmatapo na e shin nɛ mo nɛ ekama e pin fanɛ e nyalɛ so nseŋ yige kabuibi
         nyɔsopo na to nɛ e firgi n yɔ kupuŋ to.8 Ade kikɛ be kaman, esa na beeŋ fɔr mbe asɔbuuso nseŋ she mbe emin kikɛ. Kumo be kaman
         nɛ e bɛr nchu pɔɛŋ nseŋ nyalɛ so daŋkare be ekpa so. B baŋ wora loŋ n loge, e beeŋ
         tiŋ m bɛta n yɔ keeyi na to, ama nchɛnshunu be kaman pɔɛŋ nɛ e beeŋ tiŋ n luri mo
         gbagba be wajɛbu to. 9 Kachɛ shunusopo na e beeŋ naŋ she mbe kumu nɛ katɔl nɛ anishi guŋgumbi nɛ mbe eyur
         so be afuibi kikɛ. Mo alɛ beeŋ naŋ fɔr mbe asɔbuuso nseŋ bɛr nchu pɔɛŋ nseŋ nyalɛ
         so.10 Kachɛ burwasopo na e beeŋ ta ekpakpafɔlbi anyɔ nɛ kubolpɔche nɛ k fo kafɛ koŋwule
         nsaa maŋ kɔ ndulgi kikɛ nɛ nyifu nɛ b ta ɔlif be ŋku m baga be kurwa koŋwule nɛ bargato
         nɛ ɔlif be ŋku kɔlba koŋwule nɛ bargato n ti so m ba bɔrɛmatapo na kutɔ. 11 Saŋɛ na so bɔrɛmatapo na beeŋ keta mo nɛ mbe esarga be asɔ na kikɛ n yɔ wajɛbu na
         be kabuna ase 12 nseŋ ya ta kpakpafɔlbi na be kuko n ti ŋku kɔlba koŋwule nɛ bargato na so n lara kewora
         n jija be sarga. Kumo be kaman nɛ e maŋ amo so a ŋini fanɛ k la sargagboŋ nna n sa
         Enyɛnpe Ebɔrɛ na nɛ k bee yɔ bɔrɛmatapo na kutɔ. 13 Kakpa nɛ baa mɔ kulubi be esarga nɛ esarga chɔɔso be asɔbɔya na nɛ e beeŋ mɔ kpakpafɔlbi
         na. A daga e ka wora loŋ, ŋkpal manɛ so, k la kewora n jija be sarga nna fanɛ kananɛ
         kulubi be sarga la bɔrɛmatapoana na be kachige nsaa du cheembi ga na. 14 Bɔrɛmatapo na beeŋ suse ŋklaŋ na be eko n wora amo ŋ gbiti esa nɛ baa sha ekama ka
         pin fanɛ e ka nyalɛ so na be jisoso be kusoe to nɛ mbe enɔjiso be keshilbinio nɛ keya
         jiso be kenashilbinio. 15 Bɔrɛmatapo na beeŋ duga ɔlif be ŋku na be eko n wɔtɔ mo gbagba be enɔ bena to, 16 nseŋ ta mbe enɔjiso be keshilbi n nyɔ ŋku na to ŋ ŋmenyaŋ ale ashunu ashi Enyɛnpe
         Ebɔrɛ na be anishito. 17 Kumo be kaman nɛ e wora ŋku nɛ a wɔ mbe enɔ be epunto na nɛ kpakpafɔlbi na be ŋklaŋ
         na be ako ŋ gbiti esa nɛ baa sha ekama ka pin fanɛ e nyalɛ so na be jisoso be kusoe
         to nɛ mbe enɔjiso be keshilbinio nɛ mbe keya jiso be kenashilbinio. 18 Bɔrɛmatapo na kaŋ loge, e beeŋ ta ŋku nɛ a ka mbe enɔ to na ŋ gbiti esa nɛ baa sha
         e nyalɛ so na be kumu to nseŋ ta asɔbɔya anyɔ nɛ b ka na be ako n lara kulubi be sarga
         nɛ ayu be sargajibi nɛ k bee par Enyɛnpe Ebɔrɛ na. Kananɛ e beeŋ wora nɛ esa na e
         nyalɛ so nna na.19 Ade be kaman nɛ bɔrɛmatapo na e lara kulubi be sarga nseŋ wora kusɔ nɛ k beeŋ shin
         nɛ esa nɛ e maŋ walɛ so na e nyalɛ so. Kumo alɛ be kaman nɛ e mɔ sarga chɔɔso na be
         kusɔbɔya 20 nseŋ ta kumo n ti ayu be sargajibi so n lara ashi bɔrɛsure na so. Kananɛ bɔrɛmatapo
         na beeŋ wora kenyalɛso be kesheŋ wora na nna na, nɛ esa na e nyalɛ so ashi Ebɔrɛ be
         ekpa so.21 Ama nɛ e la etirpo nna nsaa maaŋ tiŋ n nya ade kikɛ, e bar kpakpa koŋwule nseŋ ta
         nyifu nɛ b baga amo ŋku be kurwa koŋwule nɛ bargato nɛ a baa la ayu be sargajibi n
         ti so m ba lara kewora n jija be sarga nseŋ maŋ kumo so a ŋini fanɛ k la sargagboŋ
         nna n sa Enyɛnpe Ebɔrɛ na nsaa yɔ bɔrɛmatapo na kutɔ. 22 Mo alɛ beeŋ naŋ bar ali anyɔ ŋko elepɔ anyɔ, nɛ ekoŋwule e baa la kulubi be sarga
         peya nɛ ekoŋwule malɛ e baa la sarga chɔɔso peya. 23 Mbe kenyalɛso be kesheŋ wora na be kachɛ burwasopo na nɛ e beeŋ bar amo bɔrɛmatapo
         na kutɔ ashi wajɛbu na be kabuna ase. 24 Bɔrɛmatapo na beeŋ maŋ kpakpa na nɛ ɔlif be ŋku na so ashi Enyɛnpe Ebɔrɛ na be anishito
         nɛ a baa la sargagboŋ nɛ k bee yɔ bɔrɛmatapo na kutɔ. 25 Bɔrɛmatapo na beeŋ mɔ kpakpa na nseŋ suse ŋklaŋ na n nyɔ amo be ako to ŋ gbiti esa
         nɛ baa sha e nyalɛ so na be jisoso be kusoe to nɛ mbe enɔjiso be keshilbinio nɛ mbe
         keya jiso be kenashilbinio so. 26 Bɔrɛmatapo na beeŋ duga ŋku na be eko n wɔtɔ mbe enɔ bena to 27 nseŋ ta mbe enɔjiso be keshilbi shoduuso na n nyɔ amo to ŋ ŋmenyaŋ kasawule ashi Enyɛnpe
         Ebɔrɛ na be anishito ale shunu. 28 Mo alɛ beeŋ wora ŋku na ŋ gbiti mboŋ nɛ e daŋ wora ŋklaŋ na ŋ gbiti esa nɛ baa sha
         e nyalɛ so na be jisoso be kusoe to nɛ mbe enɔjiso be keshilbinio nɛ mbe keya jiso
         be kenashilbinio so. 29 E beeŋ ta ŋku nɛ a ka mbe enɔ to na ŋ gbiti esa na be kumu to. Kananɛ e beeŋ wora
         esa na be kenyalɛso be kesheŋ wora na nna na. 30 Kumo be kaman nɛ bɔrɛmatapo na e ta ali na ŋko elepɔ na n lara 31 kulubi be sarga nseŋ ta amo nɛ a ka na n ti ayu be sargajibi so n lara sarga chɔɔso.
         Kananɛ bɔrɛmatapo na beeŋ wora kenyalɛso be kesheŋ wora na nna na.” 32 Mbraana nɛ a dese n sa esa nɛ kulɔ lubi fanɛ keboti pɛ nɛ mo alɛ maaŋ tiŋ n nya esargasɔ
         nɛ a daga e lara nseŋ nyalɛ so nna na.Laŋ to be asɔ ka puu be asheŋ33 Nɛ Enyɛnpe Ebɔrɛ na kaŋɛ Mosis nɛ Ɛɛrɔn le: 34 “Men kaŋ ya luri Keenan be kasawule nɛ mee sha keta n sa menyi ere to, nɛ ŋ kaŋ shin
         nɛ ndoŋ be laŋ ko be egbal puu, 35 laŋwura na daga e ya kaŋɛ bɔrɛmatapo na fanɛ e wu kusɔ ko ka puu mbe laŋ to. 36 Bɔrɛmatapo na beeŋ shin nɛ b bela kusɔ kama n lar laŋ na to pɔɛŋ nɛ ya mige kusɔ nɛ
         k puu na to ŋ keni nɛnɛ, nɛ mannɛ aloŋ e beeŋ kaŋɛ fanɛ asɔ nɛ a wɔ laŋ na to na kikɛ
         maŋ walɛ so. Kumo be kaman nɛ bɔrɛmatapo na e ya keni laŋ na kikɛ to nɛnɛ. 37 E beeŋ ya mige egbal nɛ k puu na kikɛ ŋ keni nɛnɛ. Nɛ mboŋ nɛ a puu na ki kefitiri
         bumbuŋ ŋko m pere to amo alɛ nseŋ luri egbal na to ga, 38 bɔrɛmatapo na beeŋ lar laŋ na to nseŋ ti kumo so n yili nchɛnshunu. 39 Kachɛ shunusopo na kaŋ fo bɔrɛmatapo na beeŋ naŋ yɔ n ya keni laŋ na to nɛnɛ. Nɛ kapuu
         na salga to egbal na so n ti so, 40 e beeŋ shin nɛ b bure egbal na nseŋ bela ajembu ŋko ebirkesi nɛ b ta m pɔr laŋ na
         n lar kade na to n ya lɛ kakpa nɛ baa lɛ asɔ lubi na. 41 A daga e shin nɛ b marga eshishɛr nɛ b ta n la egbal na nseŋ sulɔ amo kikɛ nyam n
         lar kade na to n ya lɛ. 42 Kumo be kaman nɛ b ta ajembu ŋko ebirkesi pɔtɛ m pɔr nseŋ baga shishɛr popɔr n la
         egbal na.43 B kaŋ lara ajembu ŋko ebirkesi dra na n ta apopɔr m pɔr nseŋ la egbal na, nɛ kapuu
         na kraŋ naŋ lar egbal na so, 44 bɔrɛmatapo na beeŋ naŋ yɔ n ya keni. Nɛ k ba fanɛ kapuu na salga to nna, kumo ere
         laŋ na maŋ walɛ so nna na. 45 A daga b bure kumo nseŋ sulɔ kumo be ajembu ŋko ebirkesi nɛ eyɔri kikɛ n lar kade
         na to n ya lɛ kakpa nɛ baa lɛ asɔ lubi na. 46 Esa kama nɛ e beeŋ luri laŋ na to jemanɛ nɛ b ti kumo so n yili na maaŋ baa walɛ so
         hale n ya fo kaaseso. 47 Esa kama nɛ e beeŋ dese ŋko n ji laŋ na to daga e fɔr mbe asɔbuuso.48 Ama bɔrɛmatapo na ka naŋ ya keni laŋ na jemanɛ nɛ b lɔŋɛ kumo n la na, n wu fanɛ kapuu
         na maŋ naŋ lar egbal na so, e beeŋ shin nɛ ekama e pin fanɛ k walɛ so daŋkare be ekpa
         so, ŋkpal manɛ so, kapuu na maŋ naa wɔ laŋ na to. 49 Mbuibi anyɔ nɛ kedibi nɛ baa tre sida na be keyabi nɛ kechɛbi peper chɛŋchɛŋ nɛ keduuso
         nɛ baa tre hisɔp na be afantaŋ nɛ bɔrɛmatapo na beeŋ ta n wora kenyalɛso be kesheŋ
         wora n shin nɛ laŋ na e naŋ nyalɛ so. 50 E beeŋ keta mbuibi na be eko n chulgi kapuya nɛ kechubu be nchu wɔ kumo to na so m
         mɔ kumo. 51 Kumo be kaman nɛ e ta sida be kedibi na nɛ hisɔp be keyabi nɛ afantaŋ wɔ kumo so na
         nɛ kechɛbi peper chɛŋchɛŋ na nɛ kabuibi keniso na n nyɔ kabuibi nɛ e teŋ na be ŋklaŋ
         nɛ nchu na to ŋ ŋmenyaŋ laŋ na so ale ashunu. 52 Kusɔ nɛ e beeŋ wora nɛ laŋ na e naŋ nyalɛ so nna na. 53 Kumo be kaman nɛ e shin nɛ kabuibi keniso na e firgi n lar kade na to n yɔ kupuŋ to.
         Kananɛ e beeŋ wora kenyalɛso be kasheŋwora nɛ laŋ na e naŋ nyalɛ so daŋkare be ekpa
         so nna na.” 54-57 Mbraana nɛ a wɔtɔ a laŋɛ eyur so be alɔ lubi fanɛ achuu lubi nɛ achuubɔbɔ nɛ asɔpuŋiso
         ka wora esa ŋko abibi ka wurge esa be eyur so ŋko afɔr ka to esa be eyur so ŋko asɔbuuso
         so ŋko nwu ka puu ŋko esa ŋko kusɔ ka walɛ so ŋko k maŋ walɛ so daŋkare be ekpa so
         be kaplɛa so nna na.

Keche nɛ kenyɛn be kedi be eyurpisheŋ be asheŋ151 Nɛ Enyɛnpe Ebɔrɛ na ta mbraana ere n sa Mosis nɛ Ɛɛrɔn 2 fanɛ b ta n sa Israɛl be basa na. E yɛ: “Enyɛn kikɛ nɛ mbe kenyɛnsɔ nya kulɔ a lar
         nchu maŋ walɛ so. 3 Nɛ nchu na bee lar mbe kenyɛnsɔ na to nna ŋko a shir a wɔ kumo to nna, esa na wora
         eyurpi nna na. 4 Kusɔ deseso kama nɛ enyɛn na dese so ŋko n chena so gba wora eyurpi nna na. 5 Esa kama malɛ nɛ e beta mbe kusɔ deseso daga e fɔr mbe asɔbuuso nseŋ m bɛr nchu. Mo
         alɛ kraa beeŋ baa wɔ eyurpi to hale n ya fo kaaseso. 6 Esa kama malɛ nɛ e chena kakpa nɛ enyɛn na chena gba daga fanɛ e fɔr mbe asɔbuuso
         nseŋ bɛr nchu, ama mo alɛ kraa beeŋ baa wɔ eyurpi to n ya fo kaaseso. 7 Esa kama malɛ nɛ e beta kanyɛn na daga fanɛ e fɔr mbe asɔbuuso nseŋ bɛr nchu, ama
         mo alɛ kraa beeŋ baa wɔ eyurpi to n ya fo kaaseso. 8 Loŋ be esa baaŋ tu echɔl n lɛ esa nɛ e walɛso so, amodoŋwura daga fanɛ e fɔr mbe asɔbuuso
         nseŋ bɛr nchu, ama mo alɛ kraa beeŋ baa wɔ eyurpi to n ya fo kaaseso. 9 Gaare kama ŋko kusɔ chenaso kama nɛ kanyɛn na chena so wora eyurpi nna na. 10 Esa kama nɛ e beta kusɔ kama nɛ e chena so beeŋ baa wɔ eyurpi to n ya fo kaaseso.
         Esa kama malɛ nɛ e sulɔ kusɔ kama nɛ e chena so daga fanɛ e fɔr mbe asɔbuuso nseŋ
         bɛr nchu, ama mo alɛ kraa beeŋ baa wɔ eyurpi to n ya fo kaaseso. 11 Nɛ esa nɛ mbe kenyɛnsɔ bee lar nchu na maŋ fɔr enɔ nseŋ beta esa, a daga esa nɛ e
         beta na ka fɔr mbe asɔbuuso nseŋ bɛr nchu, ama mo alɛ kraa beeŋ baa wɔ eyurpi to n
         ya fo kaaseso. 12 Kapuya kama nɛ kanyɛn na beta daga kebure nɛ e beta kusɔ kama nɛ b ta kedibi n shɛl
         malɛ, a daga fanɛ b fɔr kumo so.13 Nɛ enyɛn na nya alenfia ashi mbe kulɔ na to gba, e beeŋ jo nchɛnshunu be kaman nseŋ
         fɔr mbe asɔbuuso m bɛr kechubu to be nchu pɔɛŋ nseŋ nyalɛ so daŋkare be ekpa so. 14 Kachɛ burwasopo na nɛ e ta elepɔ anyɔ ŋko ali anyɔ m ba sa bɔrɛmatapo na ashi wajɛbu
         na be kabuna ase. 15 Bɔrɛmatapo na beeŋ ta ekoŋwule n lara kulubi be sarga nseŋ ta kumo nɛ k ka na n lara
         sarga chɔɔso. Kananɛ e beeŋ wora enyɛn nɛ e nya alenfia na be kenyalɛso be kesheŋ
         wora nna na.16 Enyɛn kama nɛ enyɛn be nchu lar mo to, daga fanɛ e bɛr nchu nɛnɛ, ama mo alɛ kraa
         beeŋ baa wɔ eyurpi to n ya fo kaaseso. 17 Wajɛ ŋko kusɔbɔya be kawɔl be kusɔ kama nɛ enyɛn be nchu na beta daga kefɔr, ama kumo
         alɛ kraa beeŋ baa wɔ eyurpi to n ya fo kaaseso. 18 Nɛ enyɛn nɛ eche di abar nɛ enyɛn na ba eyur nɛ nchu lar mo to, enyɛn nɛ eche na kikɛ
         daga kebɛr nchu, ama bumo alɛ kraa beeŋ baa wɔ eyurpi to n ya fo kaaseso.19 Nɛ eche lar ntaman nna, e beeŋ wora eyurpi nchɛ ashunu. Esa kama malɛ nɛ e beta mo
         gba beeŋ wora eyurpi n ya fo kaaseso. 20 Kusɔ kama nɛ eche na chena so ŋko n dese so jemanɛ nɛ e bee lar ntaman na kikɛ wora
         eyurpi nna. 21-23 Esa kama nɛ e beta mbe kusɔ deseso ŋko kusɔ chenaso nɛ e dese so ŋko n chena so daga
         fanɛ e fɔr mbe asɔbuuso nseŋ bɛr nchu, ama mo alɛ kraa beeŋ baa wɔ eyurpi to n ya
         fo kaaseso. 24 Nɛ enyɛn di eche nɛ e bee lar ntaman, eche na be eyurpi na suse enyɛn na nna na. Enyɛn
         na gba beeŋ baa wɔ eyurpi to nchɛ ashunu nɛ kusɔ kama nɛ e dese so gba a wora eyurpi.25 Nɛ eche bee shile ŋklaŋ nɛ jemanɛ nɛ e bee lar ntaman maŋ naŋ fo ŋko kachɛ nɛ ŋklaŋ
         na daga e ka kuu na baŋ so, e kraa wɔ eyurpi to nna n ya fo fanɛ ŋklaŋ na ka beeŋ
         ku fanɛ kananɛ e bee wora eyurpi kufɔl kikɛ to na. 26 Kusɔ kama nɛ e dese so ŋko n chena so loŋ be jemanɛ na wora eyurpi nna na. 27 Esa kama nɛ e beta kusɔ deseso ŋko kusɔ chenaso na gba wora eyurpi nseŋ daga fanɛ
         e fɔr mbe asɔbuuso nseŋ bɛr nchu, ama mo alɛ kraa beeŋ baa wɔ eyurpi to n ya fo kaaseso.
         28 Eche na be ŋklaŋ na baŋ kuu, k beeŋ ta mo nchɛ ashunu pɔɛŋ nɛ e nyalɛ so. 29 Kachɛ burwasopo na e ta elepɔ anyɔ ŋko ali anyɔ n ya sa bɔrɛmatapo na ashi wajɛbu
         na be kabuna ase. 30 Bɔrɛmatapo na beeŋ ta mbuibi na be eko n lara kulubi be sarga nseŋ ta emo nɛ e ka
         na malɛ n lara sarga chɔɔso. Kananɛ e beeŋ wora eche na be kenyalɛso be kesheŋ wora
         nna na.31 Ade kikɛ be kaman, nɛ Enyɛnpe Ebɔrɛ na naŋ kaŋɛ Mosis fanɛ e kpele Israɛl be basa
         na kusoe a laŋɛ bumo be eyurpisheŋ be kaplɛa so, saŋɛ na so b maaŋ ta eyurpi m pɛ
         wajɛbu nɛ k wɔ keeyi na be nferinto na. Nɛ b ta eyurpi m pɛ kumo, efuli na kikɛ beeŋ
         wu.”32 Mbraana nɛ a dese a laŋɛ enyɛn nɛ nchu bee lar mbe kenyɛnsɔ to ŋko enyɛn nɛ e di eche
         nseŋ ba eyur, 33 ŋko eche ka bee lar ntamaŋ ŋko enyɛn ka di eche nɛ e bee lar ntaman nna na.

Keyigempaŋ be kachɛgboŋ be asheŋ161 Ɛɛrɔn be mbinyɛnsobi anyɔ nɛ b daŋ wu ŋkpal b ka daŋ chɔɔ edɛ nɛ a maŋ du cheembi
         n yɔ Enyɛnpe Ebɔrɛ na be anishito na so be kaman, nɛ Enyɛnpe Ebɔrɛ na naŋ kaŋɛ Mosis
         le: 2 “Kaŋɛ fo da Ɛɛrɔn fanɛ jemanɛ nɛ k daga nawule nɛ e beeŋ tiŋ n luri acheembiana to
         be kakpa cheembi nɛ k wɔ patisa na be kaman na to, ŋkpal manɛ so, ndoŋ nɛ mee bɔla
         kuwɔlpa nɛ k buu kɔnɔkoŋwule be ŋkre be deka na so a lara ma kumu a ŋini. Nɛ mannɛ
         aloŋ, e beeŋ wu. 3 Pɔɛŋ nɛ e luri acheembiana to be kakpa cheembi na, a daga fanɛ e ta gbolu fɔlbi n
         lara kulubi be sarga nɛ kpakpafɔlbi malɛ n lara sarga chɔɔso. 4 E beeŋ bɛr nchu pɔɛŋ nseŋ ta mbe kabɔrɛmata be epiŋi tenteŋ m buu n deŋi kumo be danshiki
         so nseŋ ta wajɛchɛbi be kreso paŋgelambi na ŋ kre so nseŋ naŋ ta neemu m mɛa kumu.5 Israɛl be basa na kikɛ beeŋ sa Ɛɛrɔn mboenyɛn anyɔ nɛ e ta n lara kulubi be sarga
         nseŋ sa mo kpakpa malɛ nɛ e ta n lara sarga chɔɔso. 6 E beeŋ ta gbolu n lara mo nɛ mbe kanaŋ be alubi be ketampaŋ be sarga. 7 Kumo be kaman nɛ e ta mboe anyɔ na n yɔ wajɛbu na be kabuna to. 8 Ndoŋ nɛ meeŋ ŋini mo kusɔ nɛ e beeŋ wora. E beeŋ ta ajembu anyɔ n to beri n lara mboe
         anyɔ na to be kumo nɛ k beeŋ baa la Enyɛnpe Ebɔrɛ na peya nɛ kumo nɛ baaŋ yige n lɛ
         kupuŋ to nɛ k baa yɔ na. 9 Ɛɛrɔn beeŋ mɔ kaboe nɛ e to beri n lara n sa Enyɛnpe Ebɔrɛ na n lara kulubi be sarga
         10 nseŋ ta kenyɔsopo keniso na n lara sarga n sa Enyɛnpe Ebɔrɛ na nseŋ yige mo n lɛ kiyi
         to nɛ k ta basa na be alubi n yɔ.11 Ɛɛrɔn kaŋ ta gbolu na n lara mo nɛ mbe kanaŋ be alubi be sarga n loge, 12 e beeŋ ta kadɛtɔl nɛ k bɔlɔ ajanwulɛ nɛ edɛ na ashi bɔrɛsure na ase, nɛ duwu be enɔ
         be ebɔlɔ anyɔ n luri m ba acheembiana to be kakpa cheembi na to. 13 E beeŋ ta duwu na n wɔtɔ edɛ na to ashi Enyɛnpe Ebɔrɛ na be anishito ndoŋ nɛ duwu
         na be edishi a buu kɔnɔkoŋwule be ŋkre be deka na be buuso na so, saŋɛ na so e maaŋ
         wu kumo kenishiso nseŋ wu. 14 Kumo be kaman nɛ e suse ŋklaŋ na be ako n ta mbe keshilbi n nyɔ amo to ŋ ŋmenyaŋ kɔnɔkoŋwule
         be ŋkre be deka na be buuso so nseŋ wora amo ŋ ŋmenyaŋ kumo be anishito ale shunu.15 Kumo be kaman nɛ e mɔ basa na be kulubi be sarga be kaboe na nseŋ suse ŋklaŋ na n
         luri m ba acheembiana to be kakpa cheembi na to nseŋ ba wora amo ŋ ŋmenyaŋ kɔnɔkoŋwule
         be ŋkre be deka na be buuso so nɛ kumo be anishito, fanɛ kananɛ e daŋ ta gbolu na
         be ŋklaŋ n wora na. 16 Kananɛ e beeŋ wora nɛ acheembiana to be kakpa cheembi na e nyalɛ so ŋkpal Israɛl be
         basa na be eyurpisheŋ nɛ alubi nɛ b wora na so nna na. Aloŋ e daga fanɛ e wora wajɛbu
         na gba, ŋkpal manɛ so, k wɔ keeyi nɛ bumo be eyurpisheŋ wɔ kumo to na be nferinto
         nna. 17 Yili jemanɛ nɛ Ɛɛrɔn beeŋ luri acheembiana to be kakpa cheembi na to nɛ e ya wora
         kenyalɛso be kesheŋ wora na hale n ya fo e ka beeŋ lar, a maŋ daga esa kikɛ ka luri
         wajɛbu na to. E kaŋ wora loŋ n sa mo nɛ mbe kanaŋ nɛ efuli na kikɛ n loge na, 18 e beeŋ lar m ba lara sarga chɔɔso n lɔŋɛ bɔrɛsure nɛ k yil Enyɛnpe Ebɔrɛ na be anishito
         na so. A daga e wora gbolu na nɛ kaboe na be ŋklaŋ na be ako ŋ gbiti bɔrɛsure na be
         alambɛ ana na be nnɔso so. 19 E beeŋ ta mbe keshilbi n nyɔ ŋklaŋ na to ŋ ŋmenyaŋ bɔrɛsure na so ale ashunu. Kananɛ
         e beeŋ wora nɛ bɔrɛsure na e nyalɛ so ashi Israɛl be basa na be alubi to nseŋ shin
         nɛ k ki cheembi nna na.20 Ɛɛrɔn kaŋ wora acheembiana to be kakpa cheembi na nɛ wajɛbu na nɛ bɔrɛsure na be kenyalɛso
         be kesheŋ wora n loge, e beeŋ bar kaboe keniso nɛ baaŋ yige n lɛ nɛ k yɔ kiyi to na
         Enyɛnpe Ebɔrɛ na be anishito. 21 E beeŋ ta mbe enɔana n deŋi kaboe na be kumu so nseŋ malga kumukpakpaso nɛ kesheŋ
         kini be asheŋ lubi nɛ Israɛl be basa na wora kikɛ n laŋɛ amo kikɛ n deŋi kaboe na
         be kumu so. Kumo be kaman nɛ e shin nɛ esa ko e gberge kaboe na n yɔ kiyi to n ya
         lɛ nɛ k ta basa na be alubi a yɔ. 22 Esa na kaŋ ya fo kiyi na to nɛ e saŋɛ kaboe na n lɛ nɛ k sulɔ bumo be alubi kikɛ n
         yɔ kakpa nɛ esa kikɛ maŋ wɔ.23 Kumo be kaman nɛ Ɛɛrɔn e bɛta n luri wajɛbu cheembi na to n ya gbaŋ kabɔrɛmata be
         asɔbuuso nɛ e buu pɔɛŋ nseŋ luri acheembiana to be kakpa cheembi na to na n nase.
         24 A daga e yili kakpa cheembi na nna m bɛr nchu pɔɛŋ nseŋ ta mbe asɔbuuso gbagba m buu.
         Kumo be kaman nɛ e lar m ba lara sarga chɔɔso nɛ k beeŋ kpra mo nɛ basa na kikɛ be
         alubi na. 25 E beeŋ chɔɔ kusɔbɔya na be nfɔ bɔrɛsure na so n lara kulubi be sarga.26 Esa nɛ e keta kaboe na n ya lɛ kiyi to na daga fanɛ e fɔr mbe asɔbuuso nseŋ bɛr nchu
         nna pɔɛŋ nseŋ bɛta m ba keeyi na to. 27 Baaŋ ta gbolu nɛ kaboe nɛ b ta n lara alubi keyigempaŋ be sarga nseŋ suse amo be ŋklaŋ
         n luri acheembiana to be kakpa cheembi na be nwɔl nɛ eblaŋ nɛ apuntosɔ kikɛ n lar
         keeyi na to n ya chɔɔ. 28 Esa nɛ e beeŋ chɔɔ amo na daga fanɛ e fɔr mbe asɔbuuso nseŋ bɛr nchu pɔɛŋ nseŋ bɛta
         m ba keeyi na to.29 Mbraana ere daga fanɛ a baa dese nna nɛ b baa bɛ amo so mbaanaayɔ. Kufɔl shunusopo
         to be kachɛ kudusopo kikɛ, Israɛlebi nɛ befɔ kama nɛ b tu bumo n chena na kikɛ daga
         b kishi nsaa maŋ shuŋ kushuŋ kikɛ loŋ be kachɛ na. 30 K la kachɛ nɛ baaŋ ta n lara alubi be keyigempaŋ be sarga nseŋ nya alubi be kefɔrso
         n lar ashi Enyɛnpe Ebɔrɛ na kutɔ nna. 31 Kachɛ na daga k baa la kachɛ cheembi ga nɛ baaŋ kishi nsaa maŋ shuŋ shɛŋ nna. Mbraana
         ere wɔtɔ nna nɛ b baa bɛ amo so hale mbaanaayɔ. 32 Nɛ Bɔrɛmatapo Nimuso baŋ wu, bɔrɛmatapo kama nɛ e beeŋ sɔ mo so na e naŋ baa wora
         le be kenyalɛso be kesheŋ wora ere. E beeŋ ta mbe kabɔrɛmata be asɔbuuso nna m buu
         pɔɛŋ 33 nseŋ ya lara sarga nɛ k beeŋ shin nɛ acheembiana to be kakpa cheembi na nɛ wajɛbu
         na nɛ bɔrɛsure na nɛ bɔrɛmatapoana na nɛ kade na to ebi kikɛ e nyalɛ so. 34 Mbraana ere wɔtɔ nna mbaanaayɔ nɛ b baa bɛ amo so jemanɛ kikɛ. Alubi be keyigempaŋ
         be sarga ere daga kelara kela koŋwule kafɛ kikɛ nna nɛ Israɛlebi na e baa nya bumo
         be alubi be ketampaŋ.”Ndoŋ nna nɛ Mosis wora kusɔ nɛ Enyɛnpe Ebɔrɛ na kaŋɛ mo na kikɛ.

Keji ŋklaŋ ka maŋ daga be asheŋ171 Nɛ Enyɛnpe Ebɔrɛ na kaŋɛ Mosis le: 2 “Kaŋɛ Ɛɛrɔn nɛ mbe mbinyɛnsobi nɛ Israɛlebi na kikɛ kusɔ nɛ mee sha fanɛ b baa wora.
         3-4 Israɛl be esa kama nɛ e mɔ kena ŋko kubolpɔ ŋko kaboe n lara sarga n sa Enyɛnpe Ebɔrɛ
         na ashi kaplɛkama nɛ k maŋ la wajɛbu na be kabuna ase, kumo ere amodoŋwura wora n
         de mbra na so nna na. E shin nɛ ŋklaŋ wurge nna nseŋ daga b lara mo Ebɔrɛ be basa
         to. 5 Mbra ere ba nna nɛ k shin nɛ Israɛlebi e baa bar bumo be asɔbɔya nɛ baa mɔ a lara
         esarga mboŋ pɔtɛ na, Enyɛnpe Ebɔrɛ na kutɔ. Naniere bɔrɛmatapoana na kutɔ ashi wajɛbu
         na be kabuna to nɛ baaŋ baa bar amo m ba kaa mɔ amo a lara kɔnɔkoŋwule be esarga.
         6 Bɔrɛmatapo na beeŋ suse ŋklaŋ na ŋ ŋmenyaŋ bɔrɛsure nɛ k wɔ wajɛbu cheembi na be kabuna
         to na so nseŋ chɔɔ nfɔ nɛ amo be efɛa bee par Enyɛnpe Ebɔrɛ na. 7 Israɛlebi na e sa maa lar Enyɛnpe Ebɔrɛ na kaman n ya kaa mɔ bumo be asɔbɔya a lara
         esarga a sa agbir nɛ a bee ji mboe ŋko ayoyu lubi ashi bumo be ndɔana to. Mbra ere
         dese nna n sa bumo nɛ bumo be kaman to ebi kikɛ hale mbaanaayɔ.8 Men baa nyiŋi fanɛ Israɛl be esa kikɛ ŋko efɔ kama nɛ e chena bumo to nseŋ lara sarga
         chɔɔso ŋko sarga be yiri kikɛ 9 n sa Enyɛnpe Ebɔrɛ na ashi kaplɛkama nsaa maŋ bar kumo wajɛbu na be kabuna to, daga
         fanɛ b lara mo Ebɔrɛ be basa to.10 Israɛl be esa kikɛ ŋko bumo to be efɔ kikɛ baŋ ji eblaŋ nɛ ŋklaŋ kraa wɔ kumo to,
         Enyɛnpe Ebɔrɛ na beeŋ pal kaman n sa amodoŋwura nseŋ lara mo ashi mbe basa to. 11 Kusɔ keniso kikɛ be ŋkpa wɔ kumo be ŋklaŋ to nna, amoso nɛ Enyɛnpe Ebɔrɛ na kaŋɛ fanɛ
         b baa chulgi asɔbɔya be ŋklaŋ kikɛ a wurge bɔrɛsure na so nɛ a baa kpra basa na be
         alubi. Ŋklaŋ nɛ a la ŋkpa na a naa kpra alubi. 12 Amoso nɛ Enyɛnpe Ebɔrɛ na kaŋɛ Israɛl be basa na fanɛ bumo ŋko befɔ kama nɛ b chena
         bumo to na e sa maa ji eblaŋ nɛ ŋklaŋ kraa wɔ kumo to na.13 Nɛ Israɛl be esa kikɛ ŋko efɔ kama nɛ e chena bumo to ya ji kekpaŋ m mɔ kusɔbɔya ŋko
         kabuibi nɛ k daga keji, amodoŋwura e ku kumo be kubɔto n chulgi kumo be ŋklaŋ n wurge
         kasawule nseŋ wora eshishɛr m buu amo so. 14 Kusɔ keniso kikɛ be ŋkpa wɔ kumo be ŋklaŋ to nna, amoso nɛ Enyɛnpe Ebɔrɛ na kaŋɛ Israɛl
         be basa na fanɛ b sa maŋ kaŋ ji eblaŋ nɛ ŋklaŋ kraa wɔ kumo to na. Esa kama malɛ nɛ
         e ji loŋ be eblaŋ maŋ naŋ ti mbe basa so.15 Israɛl be esa kikɛ ŋko efɔ kama nɛ e we kusɔbɔya nɛ e wu kpi ŋko kusɔbɔya nɛ kupuŋ
         to be kusɔ pɛ, daga fanɛ e fɔr mbe asɔbuuso nseŋ bɛr nchu, ama e kraa beeŋ baa wɔ
         eyurpi to n ya fo kaaseso. 16 E kaŋ kini kefɔr mbe asɔbuuso nseŋ bɛr nchu e beeŋ nya kumo be kasogberge.”

Kenyɛn nɛ keche be kedi be ekishi be asheŋ181 Nɛ Enyɛnpe Ebɔrɛ na kaŋɛ Mosis fanɛ 2 e kaŋɛ Israɛl be basa le: “Ma e la Enyɛnpe, men be Ebɔrɛ na. 3 Men sa maa wora asheŋ nɛ Ijipt nɛ men daa wɔ jemanɛ ko na be basa bee wora na ŋko
         kananɛ basa nɛ b wɔ Keenan be efuli nɛ ŋ kɔ menyi a yɔ kumo so na be basa bee wora
         na. 4 Men baa nu nsaa wora a bɛ ma mbraana so. Ma e la Enyɛnpe, men be Ebɔrɛ na. 5 Men baa wora a bɛ ma atande nɛ mbraana so. Men wora loŋ, menyeeŋ mɔlga menyi be amu,
         ŋkpal manɛ so, ma e la Enyɛnpe Ebɔrɛ na.”6 Kumo be kaman nɛ Enyɛnpe Ebɔrɛ na ta mbraana ere n sa bumo: “Esa kama e sa maŋ kaŋ
         tu mbe kanaŋ to be esa kama n di keche nɛ kenyɛn kikɛ. 7 Sa maŋ kaŋ tu fo nio n di keche nɛ kenyɛn ŋ ŋaba fo tuto. Fo nio kurgeso nna, a maŋ
         daga fo ŋaba mo. 8 A maŋ daga fo tu fo tuto be eche kama n di keche nɛ kenyɛn m bar ŋaba mo so. 9 Sa maŋ kaŋ tu fo sipoche nɛ fo nɛ mo la kenio koŋwule nɛ ketuto koŋwule ŋko emo nɛ
         fo nɛ mo la kenio ŋko ketuto koŋwule nawule n di keche nɛ kenyɛn kikɛ. E la eche nɛ
         b bela fo nɛ mo laŋ koŋwule to nna. Hale b bela mo laŋ pɔtɛ to gba, a maŋ daga fo
         nɛ mo e di keche nɛ kenyɛn. 10 Sa maŋ kaŋ di fo nanabi cheso keche nɛ kenyɛn kikɛ, ŋkpal manɛ so, k beeŋ baa la ŋaba
         nna n sa fo. 11 Sa maŋ kaŋ tu fo tuto be chakɔlso cheso n di keche nɛ kenyɛn kikɛ, ŋkpal manɛ so,
         mo alɛ gba la fo sipoche nna. 12 Sa maŋ kaŋ di fo tana keche nɛ kenyɛn, ŋkpal manɛ so, e la fo tuto mo sipoche gbagba
         nna. 13 Sa maŋ kaŋ di fo niokar ŋko fo niogboŋ keche nɛ kenyɛn, ŋkpal manɛ so, bumo nɛ to
         nio la kenio koŋwule nna. 14 Sa maŋ kaŋ di fo wɔpa ŋko fo tutokar ŋko fo tutogboŋ be eche, ŋkpal manɛ so, eche
         na gba la fo tana ŋko fo niokar ŋko fo niogboŋ nna na. 15 Sa maŋ kaŋ di fo pibinyɛn be eche, ŋkpal manɛ so, e la fo sha nna. 16 Sa maŋ kaŋ di fo sipo nyɛnso ŋko fo da nyɛnso be eche ŋ ŋaba fo niopibi na. 17 Sa maŋ kaŋ di eche nɛ mo pibiche ŋko mo nanabi cheso n wea abarto kikɛ, ŋkpal manɛ
         so, b la mo kekurge koŋwule to ebi gbagba nna. Kumo be loŋ la mbushu nna. 18 Sa maŋ kaŋ ta fo eche mo sipo ŋ ki fo eche nɛ mo nɛ mo da e ki kechamana jemanɛ nɛ
         fo eche kraa wɔ ŋkpa to.19 Sa maŋ kaŋ di eche jemanɛ nɛ e bee lar ntamaŋ, ŋkpal manɛ so, e wɔ eyurpi to nna na.
         20 Sa maŋ kaŋ di fo barkasa be eche, k beeŋ shin nɛ fo wora eyurpi.21 Sa maŋ kaŋ ta fo pibi kama n sa nɛ b lara sarga n sa kegbir nɛ baa tre Mɔlɛk na, ŋkpal
         manɛ so, k beeŋ ŋaba men Nyɛnpe Ebɔrɛ na be ketre.22 Sa maŋ kaŋ di fo barkasa enyɛn keche nɛ kenyɛn kikɛ. K la ekishi nna n sa Ebɔrɛ. 23 Esa kikɛ e sa maŋ kaŋ tu kusɔbɔya n di keche nɛ kenyɛn kikɛ. K la ekishi gboŋgboŋi
         nna nsaa beeŋ shin nɛ esa na e wora eyurpi.24 Sa maŋ kaŋ wora ekishisheŋ ere be kekama nseŋ wora eyurpi, ŋkpal manɛ so, kusɔ nɛ
         k ba nɛ Enyɛnpe Ebɔrɛ na bee shin nɛ e ju efuliana na so be basa n lɛ nseŋ ta menyi
         n chena ndoŋ nna na. B wora loŋ be eyurpisheŋ nna ashi Ebɔrɛ kutɔ. 25 Bumo be asheŋ woraso e shin nɛ bumo be kasawule wora eyurpi nɛ Enyɛnpe Ebɔrɛ na bee
         gberge bumo kusoe nɛ k wora fanɛ kasawule na ka kini bumo na. 26-27 B daŋ wora le be ekishisheŋ ere nna n shin nɛ kasawule na wora eyurpi, ama menyi ere
         e sa maŋ kaŋ wora amo. Menyi, Israɛlebi na nɛ befɔ kama nɛ b wɔ menyi to na kikɛ daga
         fanɛ men nu nseŋ bɛ Enyɛnpe Ebɔrɛ na be mbraana nɛ mbe atande kikɛ so 28 nɛ kasawule na e sa maŋ kini menyi fanɛ kananɛ k kini nnyamase nɛ b daa wɔ kumo so
         na. 29 Menyi alɛ nyi fanɛ esa kama nɛ e beeŋ wora ekishisheŋ ere be kekama maaŋ naŋ ti Ebɔrɛ
         be basa so.”30 Ade kikɛ be kaman nɛ Enyɛnpe Ebɔrɛ na naŋ kaŋɛ: “Men wora asɔ nɛ n yili n sa menyi
         ere kasonu nsaa maŋ wora mbushusheŋ nɛ basa nɛ b daa wɔ kasawule na so na wora na.
         Men sa maŋ kaŋ wora amo nseŋ luri eyurpi to. Ma e la Enyɛnpe, men be Ebɔrɛ na.”

Mbra be yiri yiri be asheŋ191 Nɛ Enyɛnpe Ebɔrɛ na kaŋɛ Mosis fanɛ 2 e kaŋɛ Israɛlebi na le: “Men baa du cheembi, ŋkpal manɛ so, ma Enyɛnpe, men be Ebɔrɛ
         na du cheembi nna. 3 Men be ekama daga e sa mo nio nɛ mo tuto bunyaŋ, nseŋ ta Kewushiachɛ na kachɛ cheembi
         fanɛ kananɛ n yili n sa menyi na. Ma e la Enyɛnpe menyi be Ebɔrɛ na.4 Men sa maŋ kaŋ kplaŋ ma so n ya shuŋ agbir. Men sa maŋ ta abɛlso ŋko kusɔ kama n wora
         kapɔrduli be yiri kikɛ ŋ ki agbir a shuŋ kumo. Ma e la Enyɛnpe, men be Ebɔrɛ na.5 Nɛ men baŋ mɔ kusɔbɔya nɛ men lara kɔnɔkoŋwule be sarga, men bɛ mbraana nɛ n yili
         n sa menyi na so nɛ n sɔ menyi be sarga na. 6 Kachɛ nɛ men mɔ kusɔbɔya na ŋko kumo be ŋklade, e daga fanɛ men we eblaŋ na. Eblaŋ
         kama nɛ a beeŋ ka kachɛ sasopo na daga kechɔɔ nna, 7 ŋkpal manɛ so, a maaŋ naa walɛ so daŋkare be ekpa so. Nɛ esa kama ji amo, m maaŋ naŋ
         sɔ sarga na. 8 Esa kama nɛ e ji amo wora n de so nna na, ŋkpal manɛ so, e ka maŋ ta bunyaŋ n sa kusɔ
         nɛ k du cheembi, mo alɛ maaŋ naŋ ti ma basa so.9 Nɛ menyee teŋi menyi be adɔjibi, men sa maŋ kaa teŋi ekarso peya na ŋko m bɛta n ya
         shishi amo nɛ a beeŋ ka ndɔ na to na. 10 Men sa maŋ bɛta n yɔ menyi be asɔrso be adɔ to n naŋ ya chuge asɔrso nɛ men maŋ wu
         n chuge ŋko n ya tise amo nɛ amo gbagba tɔr to na. Men yige amo n sa betirpo nɛ befɔ.
         Ma e la Enyɛnpe, men be Ebɔrɛ na.11 Sa maŋ kaŋ yuri ŋko m puni ŋko ŋ ku efɛ. 12 Sa maŋ kaŋ ta ma ketre n nase kɔnɔ nɛ fo maŋ kre ketia, saŋɛ na so, fo maaŋ ŋaba ma
         ketre. Ma e la Enyɛnpe, men be Ebɔrɛ na.13 Sa maŋ kaŋ ji fo barkasa durmu ŋko n suge mo. Sa maŋ kaŋ mɔn esa nɛ fo ber paa mbe
         kakɔka, sa maŋ shin nɛ kare a chɛ kumo so gba. 14 Sa maŋ kaŋ shoduu kpawu ŋko n ta kusɔ ko n yili tanpo be ekpa to nɛ e ber kumo to.
         Men baa wora ma kasonu. Ma e la Enyɛnpe, men be Ebɔrɛ na.15 Men baa kɔ kashenteŋji nsaa ji asheŋ nɛ amo be ekpa so ashi men be demuji kikɛ to.
         Men sa maa kpɛa betirpo to ŋko a ŋana damawuraana. 16 Men sa maa nite a ji basa be asheŋ a ku efɛ a deŋi bumo. Nɛ baa ji esa demu nɛ k beeŋ
         tiŋ n shin nɛ e paŋ mbe ŋkpa nɛ feeŋ tiŋ n ji shɛda n chɛ mo to, fo wora loŋ. Ma e
         la Enyɛnpe Ebɔrɛ na.17 Sa maŋ kaŋ ta kusɔ nɛ fo barkasa wora fo n wɔtɔ kagbene to ŋkpal loŋ so ŋ kishi mo,
         ama shin nɛ e pin kulubi nɛ e wora, saŋɛ na so, fo nɛ mo kikɛ maaŋ tɔr kulubi to.
         18 Sa maŋ kaŋ wora n tal esa kikɛ to ŋkpal kulubi so ŋko n nya yurkishi fo kagbene to
         n sa esa, ama baa sha fo barkasa fanɛ fo kumu. Ma e la Enyɛnpe Ebɔrɛ na.19 Men baa wora ma mbraana kasonu. Men sa maŋ shin nɛ asɔbɔya pɔtɛ a baa dii asɔbɔya
         pɔtɛ a kurge. Men sa maa duu asɔduuso pɔtɛ a wea abar to kasawule koŋwule so. Men
         sa maa buu asɔbuuso nɛ b ta achɛbi pɔtɛana n wea abar to m ba.20 Nɛ enyɛn di kenyache nɛ enyɛn ko bee sha keta mo ŋ kii mbe eche, ama b maŋ naŋ ka
         n lara kenyache na ashi kenyaya to, a daga kenyache na nɛ enyɛn nɛ e di mo na ka nya
         kasogberge. Ama b maŋ daga luwu ŋkpal eche na ka kraa la kenya so. 21 Enyɛn nɛ e di kenyache na beeŋ bar kpakpa wajɛbu na be kabuna to m ba lara kewora
         n jija be sarga n sa Enyɛnpe Ebɔrɛ na. 22 Bɔrɛmatapo na beeŋ ta kpakpa na n wora kenyalɛso be kewora n lara enyɛn na be kulubi
         na nɛ Ebɔrɛ e ta mbe alubi m paŋ mo.23 Men kaŋ luri Keenan be kasawule so nseŋ duu ndibi nɛ a bee sɔr, nfɛ asa nɛ a juŋkpar
         na to be asɔrso na maŋ walɛ so. Men sa maŋ kaŋ ji amo. 24 Men ta kafɛ nasopo na to be asɔrso na kikɛ n lara sarga nɛ a baa la men be kapandi
         n sa ma, Enyɛnpe Ebɔrɛ na. 25 Ama menyeeŋ tiŋ n ji kafɛ nusopo na to be asɔrso na. Nɛ men wora ade kikɛ bre, men
         be ndibi sɔrso beeŋ baa sɔr nɛnɛ ga. Ma e la Enyɛnpe, men be Ebɔrɛ na.26 Men sa maŋ kaŋ ji eblaŋ nɛ ŋklaŋ kraa wɔ kumo to. Men sa maŋ kaa kpal ŋko a wora kegbaya
         be asheŋ kikɛ. 27 Men sa maa she men be ataya to be afuibi ŋko a digi men be ntɔl so. 28 Men sa maa wora ndulgi men be eyur so ŋko a ku nchule men be eyur so ŋkpal bubuni
         so. Ma e la Enyɛnpe Ebɔrɛ na.29 Men sa maa shin nɛ men be bibiche e baa ji kubojua ashi agbir lambu to a ŋaba bumo
         be amu. Loŋ beeŋ shin nɛ kesakalea nɛ kumu kpakpa e sɔ kasawule na kikɛ so. 30 Men baa ta Kewushiachɛ na fanɛ kachɛ cheembi nsaa sa kakpa nɛ baa shuŋ ma na bunyaŋ.
         Ma e la Enyɛnpe Ebɔrɛ.31 Men sa maa yɔ basa nɛ baa tre abuniyoyu a kpal na kutɔ n ya kaa fin kepin asheŋ to,
         ŋkpal manɛ so, baaŋ shin nɛ men luri eyurpi to. Ma e la Enyɛnpe, men be Ebɔrɛ na.32 Men baa sa basakpar bunyaŋ nsaa maŋkura bumo. Men baa nu a sa ma bunyanso, ŋkpal manɛ
         so, ma e la Enyɛnpe Ebɔrɛ na.33 Men sa maa mɛaŋ befɔ nɛ b chena men be kasawule so na. 34 Men baa keta bumo fanɛ men braana Israɛl be basa nsaa sha bumo fanɛ men gbagba be
         amu. Men baa nyiŋi fanɛ menyi alɛ gba daa la befɔ nna ashi Ijipt be efuli so. Ma e
         la Enyɛnpe, men be Ebɔrɛ na.35 Men sa maa ta kapuni be kasɔkarga be asɔ a karga asɔ a sa basa. 36 Men baa ta asɔ karga asɔ nɛ a daga a karga asɔ a sa basa. Ma e la Enyɛnpe, men be
         Ebɔrɛ na. Ma alɛ e lara menyi Ijipt be efuli so m ba. 37 Men baa wora ma mbraana nɛ atande kikɛ kasonu, ŋkpal manɛ so, ma e la Enyɛnpe Ebɔrɛ
         na.”

Kumu kpakpaso be kasogberge be asheŋ201 Ndoŋ nna nɛ Enyɛnpe Ebɔrɛ naŋ kaŋɛ Mosis 2 fanɛ e kaŋɛ Israɛlebi na le: “Israɛl be esa kama ŋko efɔ kama nɛ e wɔ Israɛl be efuli
         so nseŋ ta mbe kebia n lara sarga n sa kegbir Mɔlɛk, daga fanɛ kade na to ebi kikɛ
         ka kpa mo ajembu m mɔ. 3 Esa kikɛ nɛ e ta mbe kebia n sa kegbir Mɔlɛk na jija ma nshɛrbu nseŋ ŋaba ma ketre
         cheembi na nna na. Ŋkpal loŋ so, meeŋ pal kaman n sa amodoŋwura nɛ e maaŋ naa la ma
         basa Israɛl ebi to be eko. 4 Ama nɛ kade na to ebi kplaŋ kusɔ nɛ e wora na so nsaa maŋ mɔ mo, 5 meeŋ pal kaman n sa esa na nɛ mbe kanaŋ kikɛ nɛ bekama nɛ b ti mo so a maŋ ji kashenteŋ
         n sa ma nseŋ ya kaa shuŋ kegbir Mɔlɛk na. B maaŋ naa ti ma basa so.6 Esa kama nɛ e beeŋ yɔ ekpalpo kutɔ n ya bishi so, meeŋ pal kaman n sa mo nɛ e maaŋ
         naa ti ma basa so. 7 Men lara menyi be amu n yili a du cheembi n sa ma, ŋkpal manɛ so, ma e la Enyɛnpe,
         men be Ebɔrɛ na. 8 Men baa wora ma mbraana kasonu nsaa bɛ amo so, ŋkpal manɛ so, ma e la Enyɛnpe Ebɔrɛ
         na. Ma alɛ bee sha fanɛ men baa du cheembi nna.”9 Kede be kaman nɛ Enyɛnpe Ebɔrɛ na yili mbraana ere, “Esa kama nɛ e shoduu mo tuto
         ŋko mo nio daga fanɛ b mɔ mo. Mo alɛ be luwu na be turju beeŋ laŋɛ mbe kumu so ŋkpal
         e ka shoduu basa nɛ b kurge mo na so. 10 Nɛ enyɛn di mo barkasa be eche, mo nɛ eche na kikɛ ji kubojua nna na nseŋ daga luwu.
         11 Nɛ enyɛn di mo tuto be eche, e ŋaba mo tuto nna na nɛ a daga fanɛ b mɔ mo nɛ eche
         na kikɛ. Bumo alɛ be luwu be turju beeŋ baa bɛ bumo. 12 Nɛ enyɛn di mo pibinyɛn be eche, a daga fanɛ b mɔ bumo benyɔ na kikɛ. Kusɔ nɛ b wora
         na la ekishi nna nɛ bumo alɛ be luwu be turju beeŋ baa bɛ bumo. 13 Nɛ enyɛn di mo barkasa enyɛn keche nɛ kenyɛn, kusɔ nɛ b wora na la mbushu nna na.
         A daga fanɛ b mɔ bumo. Bumo alɛ be luwu be turju beeŋ baa bɛ bumo nna.14 Nɛ enyɛn ta eche nɛ mo nio kikɛ a kil, k la nyɔmɔ be kesheŋ nna. A daga fanɛ b ka
         chɔɔ bumo basa asa na kikɛ m mɔ, saŋɛ na so le be nyɔmɔ be kesheŋ ere maaŋ naŋ wora
         menyi to kikɛ. 15 Nɛ enyɛn di kusɔbɔya, a daga fanɛ b mɔ enyɛn na nɛ kusɔbɔya na kikɛ.16 Nɛ eche ya tu kusɔbɔya n di keche nɛ kenyɛn, a daga fanɛ b mɔ eche na nɛ kusɔbɔya
         na kikɛ. Eche na malɛ be luwu be turju beeŋ baa bɛ mo.17 Nɛ enyɛn ta mo nio pibiche ŋko mo tuto pibiche a kil nɛ mo nɛ mo di, k la ŋaba nna.
         A daga fanɛ b yili ekama be anishito n ju bumo n lɛ. Enyɛn na ŋaba mo sipoche na nna
         na nseŋ daga fanɛ e ji kumo be tɔrɔ. 18 Nɛ enyɛn di eche jemanɛ nɛ eche na bee lar ntamaŋ, a daga fanɛ b ju bumo benyɔ na
         kikɛ n lar kade na to, ŋkpal manɛ so, b wora n da kebaawalɛ so ashi Ebɔrɛ be anishi
         be mbra so nna na.19 Nɛ enyɛn di mo tana ŋko mo niokar ŋko mo niogboŋ, k la ŋaba n sa kanaŋ na nna nɛ a
         daga fanɛ bumo benyɔ na kikɛ ka nya kusɔ nɛ b wora na be kasogberge.20 Nɛ enyɛn di mo tutokar be eche, e ŋaba mo tutokar na nna na nɛ mo nɛ eche na kikɛ
         daga kumo be kasogberge. Bumo be ekama beeŋ wu nɛ b maaŋ nya ebi.21 Nɛ enyɛn ta mo sipo ŋko mo da be eche a kil, eyurpisheŋ nɛ e wora na nseŋ ŋaba mo
         da ŋko mo sipo na. Ŋkpal loŋ so, bumo be ekama beeŋ wu nɛ b maaŋ nya ebi.”22 Ade be kaman nɛ Enyɛnpe Ebɔrɛ na naŋ kaŋɛ, “Men baa nu nsaa bɛ ma mbraana nɛ atande
         nɛ n yili n sa menyi na kikɛ so, saŋɛ na so, Keenan be kasawule nɛ m bar menyi kumo
         so na maaŋ kini menyi n lɛ. 23 Men sa maa bɛ basa nɛ b wɔ ndoŋ na be edaŋkaresheŋ so a wora asheŋ fanɛ bumo. Mee
         ju nnyamase na nna nɛ men nya ekpa n luri kasawule na so, ŋkpal b ka wora asheŋ lubi
         n shin nɛ ma kagbene kaa so. 24 N nase kasawule nɛ kenya n ji nseŋ nuu yɛlyɛla so ere be kɔnɔ nna n sa menyi fanɛ
         k ki menyeya. Ma alɛ beeŋ ta kumo n sa menyi nɛ k baa la menyi be kapetɛsɔ. Ma e la
         Enyɛnpe Ebɔrɛ, men be Ebɔrɛ nɛ n lara menyi n yili nɛ men baa kɔr efuli pɔtɛana be
         basa to na. 25 Amoso nɛ a daga fanɛ men baa keni to nɛnɛ a barga asɔbɔya nɛ mbuibi nɛ a walɛ so nɛ
         amo nɛ e maŋ walɛ so to na. Men sa maŋ kaa ji asɔbɔya nɛ mbuibi nɛ e maŋ walɛ so.
         N teŋ kaŋɛ fanɛ a maŋ walɛ so. Nɛ men ji amo a beeŋ shin nɛ menyi alɛ gba e wora eyurpi.
         26 Men baa du cheembi nsaa la n nawule be basa, ŋkpal manɛ so, ma, Enyɛnpe Ebɔrɛ na du
         cheembi nna. Ma alɛ e lara menyi n yili nɛ men baa kɔr efuli pɔtɛana be basa to, saŋɛ
         na so menyeeŋ baa la ma nawule peya.27 Esa kama nɛ e yɛ mo ere bee tiŋ a malga bubuni kutɔ a kpal nna, e daga fanɛ b kpa
         mo ajembu m mɔ nɛ mbe luwu be turju a baa bɛ mo.”

Bɔrɛmatapoana be mbraana be asheŋ211 Ndoŋ nna nɛ Enyɛnpe Ebɔrɛ na kaŋɛ Mosis fanɛ e kaŋɛ Ɛɛrɔn be mbinyɛnsobi nɛ b la bɔrɛmatapoana
         na le: “Bɔrɛmatapo kikɛ e sa maŋ kpal ekurgepo ko be keeliwora so a ta mbe kumu a
         wɔtɔ eyurpisheŋ to, 2-3 ama k baa la mo nio ŋko mo tuto ŋko mo pibi ŋko mo da ŋko mo sipo nɛ e maa kil ŋko
         a kɔ eche nsaa wɔ mo ere bɔrɛmatapo na be laŋ to nɛ e bee bela mo be keeli nna. 4 A maŋ daga e ka yɔ esa nɛ mo nɛ mo bee ji kekurge ŋkpal kakil so be keelibuna n ya
         wora eyurpi nsaa maŋ naa walɛ so.5 Bɔrɛmatapo maŋ daga fanɛ e she mbe kumu ŋko n digi mbe katɔl so ŋko ŋ ku mbe eyur
         be kaplɛkama a ŋini fanɛ e bee shu keeli nna. 6 A daga fanɛ e baa du cheembi nna nsaa maa ŋaba ma ketre. Ŋkpal e ka la esa nɛ e bee
         ta ayu be sargajibi m ba kaa sa ma, Enyɛnpe Ebɔrɛ na so, a daga fanɛ e baa du cheembi.
         7 A maŋ daga bɔrɛmatapo ka ta eche nɛ e ji kesakalea ŋ ku so ŋko eche nɛ e teŋ pin enyɛn
         ŋko eche nɛ mo kul kini mo, ŋkpal manɛ so, e la esa cheembi nna. 8 A daga basa na ka wu bɔrɛmatapo na fanɛ esa cheembi, ŋkpal e kaa bee ta ayu be sargajibi
         m ba kaa sa ma so. Ma e la Enyɛnpe Ebɔrɛ na. N du cheembi nna, ma alɛ bee sha fanɛ
         ma basa e baa du cheembi nna. 9 Nɛ bɔrɛmatapo pibiche jija mbe kumu ŋkpal e ka ki sakaleche so, e ŋaba mo tuto nna
         na nɛ a daga fanɛ b chɔɔ mo m mɔ.10 Ŋkpal b ka chulgi ŋku nɛfaso cheembi na n wurge mbe kumu so nɛ e ki Bɔrɛmatapo Nimuso
         nɛ e beeŋ baa ta kabɔrɛmata be epiŋi a buu na so, a maŋ daga e yige mbe emin nɛ e
         maa mɔ amo to. A maŋ daga fanɛ e kpɛa mbe asɔbuuso to a ŋini fanɛ e bee shu keeli
         nna. 11-12 B gbiti mo ŋku nɛfaso nna n lara mo n yili n sa ma. Amoso a maŋ daga fanɛ e luri eyurpisheŋ
         to ŋko n shin nɛ ma wajɛbu cheembi na e wora eyurpi ŋkpal e kaa beeŋ lar kumo to n
         ya luri ebuni kikɛ so, hale mo tuto ŋko mo nio be kebuni gba so. 13 Bɔrɛmatapo Nimuso daga fanɛ e ta eche nɛ e maŋ nyi enyɛn nna, 14 mannɛ ekulpoche ŋko eche nɛ mo kul kini mo ŋko eche nɛ e daŋ ji kesakalea ŋ ku so.
         Eche nɛ e maŋ nyi enyɛn nseŋ shi mbe kanaŋ to a daga fanɛ e ta a kil. 15 Nɛ mannɛ aloŋ, mbe mbia nɛ b daga fanɛ b baa du cheembi na, maaŋ baa la basa cheembi
         nseŋ tiŋ n shuŋ ma. Ma e la Enyɛnpe Ebɔrɛ na. Ma alɛ e lara mo n yili fanɛ Bɔrɛmatapo
         Nimuso.”16 Kede be kaman nɛ Enyɛnpe Ebɔrɛ na naŋ kaŋɛ Mosis fanɛ 17 e kaŋɛ Ɛɛrɔn le: “Baŋ yili kenana ko n ya fo kenana ko, fo kaman to ebi to be esa
         kikɛ nɛ e dulgi, maaŋ daga fanɛ e lara ayu be sargajibi n sa ma kikɛ. 18-20 Esa kama nɛ e dulgi maaŋ tiŋ ŋ ki bɔrɛmatapo n lara sarga kikɛ. Esa kama nɛ e la tanpo
         ŋko bobi ŋko mbe anishiakpa chɛrga ŋko ŋ gbɛto ŋko nɛ mbe kabre ŋko mbe keya wu ŋko
         nɛ kugɔŋwura ŋko kirbi ŋko esa nɛ e bee lɔ anishi ŋko esa nɛ mbe eyur so kɔ achuu
         nɛ a bee lar nchu, ŋko enyɛn kama nɛ b fɛl mo nɛ e maaŋ naŋ tiŋ n di eche, maaŋ tiŋ
         ŋ ki bɔrɛmatapo. 21 Bɔrɛmatapo Ɛɛrɔn be kanaŋ to be esa kama nɛ e dulgi maaŋ tiŋ n lara ayu be sargajibi
         n sa ma kikɛ. Ŋkpal mbe ndulgi na so, e maŋ daga fanɛ e ki bɔrɛmatapo a lara sarga
         a sa ma. 22 E beeŋ tiŋ n ji ajibi nɛ b ta n lara sarga n sa ma nɛ a ki cheembi nɛ amo nɛ a ki
         cheembi ga na kikɛ. 23 Ama ŋkpal mbe ndulgi na so, a maŋ daga e ka taga to patisa cheembi nɛ k bee kuŋ kɔnɔkoŋwule
         be ŋkre be deka na ŋko bɔrɛsure na to. A maŋ daga fanɛ e ta eyurpi m pɛ le be asɔ
         cheembi ere, ŋkpal manɛ so, ma e la Enyɛnpe Ebɔrɛ na. Ma alɛ e naa shin nɛ asɔ na
         bee ki cheembi.”24 Kusɔ nɛ Mosis daŋ kaŋɛ Ɛɛrɔn nɛ mbe mbinyɛnsobi nɛ Israɛl be basa kikɛ nna na.

Esarga cheembi be asheŋ221 Ndoŋ nna nɛ Enyɛnpe Ebɔrɛ na naŋ kaŋɛ Mosis 2 fanɛ e kaŋɛ Ɛɛrɔn nɛ mbe mbinyɛnsobi le: “Men baa ta bunyaŋ a sa esarga cheembi nɛ
         Israɛl be basa bee lara a sa ma na nsaa maa ŋaba ma ketre cheembi na. Ŋkpal manɛ so,
         ma e la Enyɛnpe Ebɔrɛ na. 3 Bɔrɛmatapo kama nɛ e wora eyurpi nseŋ ba esarga cheembi nɛ Israɛl be basa na bar m
         baa sa ma na ase, e maŋ naŋ shuŋ bɔrɛmatapo be kushuŋ bɔrɛsure na ase kikɛ. Le be
         kesheŋ ere dese nna hale mbaanaayɔ. Ŋkpal manɛ so, ma e la Enyɛnpe Ebɔrɛ na.4 Ɛɛrɔn be kaman be esa kama nɛ e kɔ achuu nɛ e bee lar nchu ŋko nɛ nchu bee lar mbe
         kenyɛnsɔ to maŋ daga keji esarga cheembi na, ama e nyalɛ so daŋkare be ekpa so nna
         pɔɛŋ. Bɔrɛmatapo kama nɛ e beta kusɔ kama nɛ k maŋ walɛ so ŋko n luri ebuni so ŋko
         mbe kenyɛnsɔ bee lar nchu 5 ŋko m beta kusɔbɔya ŋko dimɛdi nɛ e maŋ walɛ so, wora eyurpi nna na. 6 Bɔrɛmatapo kama malɛ nɛ e wora eyurpi beeŋ baa wɔ eyurpi na to, hale n ya fo kaaseso.
         Mo alɛ maaŋ tiŋ n ji esarga cheembi na, ama e baŋ bɛr nchu nna pɔɛŋ. 7 Epeŋi baŋ tɔr na pɔɛŋ nɛ e beeŋ nyalɛ so nseŋ tiŋ n ji esarga cheembi na, ŋkpal manɛ
         so, a la mbe ajibi jiso nna. 8 Bɔrɛmatapo maŋ daga fanɛ e ji kusɔbɔya nɛ k wu kpi ŋko kusɔbɔya nɛ kupuŋ to be kusɔ
         pɛ. Ŋkpal manɛ so k beeŋ shin nɛ e wora eyurpi. Ma e la Enyɛnpe Ebɔrɛ na.9 Bɔrɛmatapoana kikɛ daga b bɛ mbraana nɛ n nase na kikɛ so, saŋɛ na so b maaŋ tɔr ntaŋ
         nseŋ wu ŋkpal b ka maŋ wora amo kasonu so. Ma e la Enyɛnpe Ebɔrɛ na nɛ mee sha fanɛ
         ma bɔrɛmatapoana e baa du cheembi.10 Bɔrɛmatapoana nɛ bumo be nnaŋ to be basa nawule e naŋ tiŋ n ji esarga cheembi na.
         Bɔrɛmatapo be efɔ ŋko mbe eshumpo nɛ e ber paa gba maaŋ tiŋ n ji amo. 11 Ama bɔrɛmatapo be kenya nɛ e ta mbe amansherbi n tɔ ŋko kenya nɛ b kurge mbe laŋ to
         bre beeŋ tiŋ n ji amo. 12 Bɔrɛmatapo pibiche nɛ e bee kil enyɛn nɛ e maŋ la bɔrɛmatapo, maaŋ tiŋ n ji esarga
         cheembi na. 13 Ama mo pibiche nɛ e la ekulpoche ŋko emo nɛ mo kul kini nɛ e maŋ kɔ mbia nseŋ bɛta
         m ba mo tuto be laŋ to nɛ mo tuto bee bela mo, bre beeŋ tiŋ n ji mo tuto be ajibi
         nɛ a la bɔrɛmatapo be kachige na.14 Esa kama nɛ e maŋ shi bɔrɛmatapo be kanaŋ to nseŋ foe n ji ajibi na, a daga fanɛ e
         ka amo n sa bɔrɛmatapo na. Mo alɛ beeŋ ka amo be yawu be kalfa to be adunyɔ n ti so
         n sa bɔrɛmatapo. 15 Bɔrɛmatapoana na maŋ daga fanɛ b keni esarga cheembi nɛ Israɛl be basa na lara n sa
         Enyɛnpe Ebɔrɛ na jiga 16 nseŋ shin nɛ basa nɛ b maŋ daga keji amo e ji amo. Kumo be loŋ beeŋ shin nɛ b wora
         n da so nseŋ nya kasogberge. Ma e la Enyɛnpe Ebɔrɛ na. Ma alɛ e naa shin nɛ esarga
         na bee ki cheembi.”17 Ade be kaman nɛ Enyɛnpe Ebɔrɛ na naŋ kaŋɛ Mosis 18 fanɛ e kaŋɛ Ɛɛrɔn nɛ mbe mbinyɛnsobi nɛ Israɛl be basa na kikɛ le: “Israɛl be esa
         kama ŋko efɔ kikɛ nɛ e wɔ Israɛl be efuli so m bar sarga chɔɔso, nɛ k la fanɛ e ba
         nɛ e ba tia kɔnɔ nna, ŋko kakɛ nɛ e bar, a daga fanɛ kusɔbɔya na e sa maa kɔ ndulgi.
         19 Pɔɛŋ nɛ meeŋ sɔ sarga na, a daga fanɛ kusɔbɔya na e baa la kenyɛnso nsaa maa kɔ ndulgi
         kikɛ. 20 Nɛ men bar kusɔbɔya nɛ e kɔ ndulgi, Enyɛnpe Ebɔrɛ na maaŋ sɔ kumo. 21 Esa kama nɛ e bee shin nɛ e lara kɔnɔkoŋwule be sarga n sa Enyɛnpe Ebɔrɛ n tia kɔnɔ
         ŋko n ta ŋ kɛ mo, daga fanɛ e bar kusɔbɔya nɛ k maŋ kɔ ndulgi. 22 Men sa maŋ kaŋ ta kusɔbɔya nɛ k tan ŋko nɛ a la bobi ŋko m piira ŋko a lɔ keshekpere
         n lara sarga n sa Enyɛnpe Ebɔrɛ na. Men sa maŋ kaŋ ta loŋ be asɔbɔya ere be kekama
         n lara ajibi be sarga bɔrɛsure na so kikɛ. 23 Menyeeŋ tiŋ n ta kena ŋko kubolpɔ nɛ kumo be aya maŋ sasa abar n lara kakɛ be sarga,
         ama mannɛ kɔnɔ be ketia be sarga bre. 24 Men sa maŋ kaŋ ta kusɔbɔya nɛ b fɛl ŋko kusɔbɔya nɛ k piira n lara sarga n sa Enyɛnpe
         Ebɔrɛ na. Kumo be loŋ maŋ daga menyi be kasawule so.25 Men sa maŋ kaŋ sɔ efɔ be kusɔbɔya kikɛ n lara ajibi be sarga n sa men be Ebɔrɛ. M
         maaŋ sɔ amo, ŋkpal manɛ so, loŋ be asɔbɔya na maŋ kɔr asɔbɔya nɛ e kɔ ndulgi to.”26 Ade kikɛ be kaman nɛ Enyɛnpe Ebɔrɛ na naŋ kaŋɛ Mosis le: 27 “Nɛ kena ŋko kubolpɔ ŋko kaboe kurge, a daga fanɛ k ka ji nchɛ ashunu mo nio kutɔ
         pɔɛŋ nɛ b chuge kumo enio na so. Yili kachɛ burwasopo na a yɔ, baaŋ tiŋ n ta amo be
         kekama n lara sarga chɔɔso n sa Enyɛnpe Ebɔrɛ na nɛ e sɔ. 28 Men sa maŋ ta kena nɛ kumo pibi ŋko kubolpɔ nɛ kumo pibi ŋko kaboe nɛ kumo pibi kikɛ
         n lara sarga kachɛ koŋwule.29 Nɛ menyee lara kapandi be sarga a sa ma, Enyɛnpe Ebɔrɛ na, men lara kumo ekpa nɛ k
         beeŋ shin nɛ n sɔ kumo so. 30 A daga men we kumo be eblaŋ kachɛ koŋwule nsaa maŋ shin nɛ k yili ŋklade.”31 Kumo be kaman nɛ Enyɛnpe Ebɔrɛ na naŋ kaŋɛ: “Men nu nseŋ bɛ ma mbraana so, ŋkpal manɛ
         so, ma e la Enyɛnpe Ebɔrɛ na. 32 Men sa maŋ kaŋ ŋaba ma ketre cheembi na. Israɛl be basa kikɛ daga b baa nyi ŋ kaa
         du cheembi. Ma e la Enyɛnpe Ebɔrɛ na. Ma alɛ bee sha fanɛ ma basa e baa du cheembi
         nna. 33 Ma e lara menyi ashi Ijipt be efuli so m baa ki menyi be Ebɔrɛ. Ma e la Enyɛnpe Ebɔrɛ
         na.”

Ebɔrɛ be Nchɛgboŋ be asheŋ231 Ndoŋ nna nɛ Enyɛnpe Ebɔrɛ na naŋ kaŋɛ Mosis fanɛ 2 e kaŋɛ Israɛl be basa na le: “Nchɛgboŋ nɛ menyeeŋ baa shɛr a bunyaŋ ma, Enyɛnpe Ebɔrɛ
         na nde: 3 Nchɛnshe nɛ menyeeŋ ta n shuŋ menyi be ashuŋ, ama men baa nyiŋi fanɛ kachɛ shunusopo
         na bre la Kewushiachɛ nna. Loŋ be kachɛ nɛ menyeeŋ ta n shɛr abar so m bunyaŋ ma Enyɛnpe
         Ebɔrɛ na. Kaplɛkama nɛ men wɔ, Kewushiachɛ na la Enyɛnpe Ebɔrɛ na be kachɛ nna.4 Nchɛgboŋana nɛ Enyɛnpe Ebɔrɛ na yili nɛ a la nchɛ cheembiana nɛ menyeeŋ baa shɛr nde:
         5 Kebansonchoŋ be kachɛ na la kachɛ nɛ menyeeŋ shɛr nna m bunyaŋ ma. K bee fara kufɔl
         juŋkparso na be kachɛ kudu ana na be kaaseso yululu nna. 6 Ebodobodo nɛ a maŋ kɔ yiisi na be Kachɛgboŋ na malɛ bee fara kufɔl na be nchɛ kuduanu
         nna. Yili loŋ be kachɛ na n ya fo bɔkwe men be ekama e sa maŋ kaŋ ji bodobodo nɛ b
         ta yiisi n wora. 7 Nchɛnshunu na to be kachɛ juŋkparso na, menyeeŋ shɛr m bunyaŋ Ebɔrɛ nsaa maŋ shuŋ
         menyi gbagba be ashuŋ. 8 Nchɛnshunu na malɛ be kachɛ kikɛ menyeeŋ lara ajibi be sarga n sa Enyɛnpe Ebɔrɛ na
         nseŋ shɛr kachɛ shunusopo na m bunyaŋ mo nsaa maŋ shuŋ kushuŋ kikɛ.”9 Kumo be kaman nɛ Enyɛnpe Ebɔrɛ na naŋ kaŋɛ Mosis fanɛ 10 e kaŋɛ Israɛl be basa na le: “Men kaŋ luri kasawule nɛ mee sha keta n sa menyi na
         to nseŋ ya dɔ n teŋi, men lara asɔ nɛ menyeeŋ juŋkpar n teŋi na be kuyu pati m ba
         sa bɔrɛmatapo na. 11 Mo alɛ beeŋ ba maŋ kumo so Enyɛnpe Ebɔrɛ na be anishito a ŋini fanɛ k la Kewushiachɛ
         na be sarga nna, saŋɛ na so Enyɛnpe Ebɔrɛ na beeŋ sɔ menyi be kekule. 12 Kumo be kamɔnchɛ na, a daga fanɛ men ta kpakpafɔlbi nɛ k fo kafɛ nsaa maŋ kɔ ndulgi
         n lara sarga n sa Enyɛnpe Ebɔrɛ na. 13 Menyi alɛ beeŋ ta nyifu fanɛ kurwa anyɔ n wora ɔlif be ŋku m baga amo n lara ayu be
         sargajibi. Le be sarga ere be efɛa e naa par Enyɛnpe Ebɔrɛ na. Menyeeŋ naŋ ta yabra
         belbelso fanɛ ekɔlba anyɔ n ti so n lara sarga na. 14 Men sa maŋ kaŋ ji ajibi popɔr na kebumbuŋ to ŋko atɔso ŋko n ta amo n wora bodobodo
         n we, ama men juŋkpar m bar amo m ba lara sarga n sa Ebɔrɛ na nna pɔɛŋ. Kede la mbra
         nna a dese n sa menyi nɛ men be mbia ashi kaplɛkama nɛ men wɔ mbaanaayɔ.Kasɔteŋi be kachɛgboŋ be asheŋ(Nɔmbɛs 28:26-31)15 Men yili Kewushiachɛ na be ŋklade na be kachɛ nɛ men lara ayu pati be sarga n sa Enyɛnpe
         Ebɔrɛ na ŋ karga ebɔkwe lelemu ashunu. 16 Bɔkwe shunusopo na be kachɛ lalaloge be ŋklade, kachɛ adunusopo na nna na, nɛ men
         lara ajibi popɔr be sarga n sa Enyɛnpe Ebɔrɛ na. 17 Kanaŋ kikɛ beeŋ bar ebodobodo anyɔ m ba sa bɔrɛmatapo na nɛ e ta amo m ba sa Enyɛnpe
         Ebɔrɛ na fanɛ kakɛgboŋ. A daga b ta nyifu kurwa koŋwule nna n wɔtɔ yiisi n wora bodobodo
         koŋwule kama nɛ a baa la asɔ nɛ b juŋkpar n teŋi na be sarga n sa Enyɛnpe Ebɔrɛ na.
         18 Israɛlebi kikɛ daga fanɛ b ta ekpakpa nɛ a ji nfɛ koko ashunu nɛ gbolu koŋwule nɛ
         ekpakpa anyɔ nɛ amo be kekama maŋ kɔ ndulgi n ti ajibi na nɛ yabra belbelso na so
         n lara sarga chɔɔso n sa Enyɛnpe Ebɔrɛ na. Le be sarga ere be efɛa e naa par Enyɛnpe
         Ebɔrɛ. 19 Kumo be kaman nɛ men ta kaboenyɛn koŋwule n lara kulubi be sarga nseŋ ta ekpakpafɔlbi
         anyɔ nɛ a fo nfɛ koko n lara kɔnɔkoŋwule be sarga. 20 Bɔrɛmatapo na beeŋ ba maŋ ajibi na nɛ ekpakpafɔlbi anyɔ na so ashi Enyɛnpe Ebɔrɛ na
         be anishito a ŋini fanɛ a la kakɛgboŋ nna n sa mo nsaa la bɔrɛmatapoana be kachige.
         Le be esarga du cheembi nna. 21 Men sa maŋ kaŋ shuŋ kushuŋ kikɛ loŋ be kachɛ na, ama keshɛr m bunyaŋ Enyɛnpe Ebɔrɛ
         na nawule. Kaplɛkama nɛ men wɔ, a daga fanɛ men be kaman to ebi ka bee bɛ mbraana
         ere so hale mbaanaayɔ.22 Men baŋ teŋi men be adɔjibi, men sa maŋ kaŋ teŋi amo nɛ a yil dɔkar na. Menyi alɛ
         e sa maŋ naŋ bɛta n ya buri ŋko n teŋi amo; men yige amo n sa betirpo nɛ befɔ. Ma
         e la Enyɛnpe Ebɔrɛ men be Ebɔrɛ na.”Kafɛ popɔr be nchɛgboŋ be asheŋ(Nɔmbɛs 29:1-6)23 Ade be kaman nɛ Enyɛnpe Ebɔrɛ na naŋ kaŋɛ Mosis fanɛ 24 e kaŋɛ Israɛlebi na le: “A daga fanɛ men wushi kufɔl shunusopo na to be kachɛ juŋkparso
         na. Men kaŋ nu mbel be kushu nɛ men shɛr abar so m bunyaŋ Enyɛnpe Ebɔrɛ na. 25 Men sa maŋ kaŋ shuŋ menyi be karechɛ kikɛ be ashuŋ nɛ menyee kaa shuŋ na be kekama
         loŋ be kachɛ na, ama kelara sarga n sa Enyɛnpe Ebɔrɛ na nawule.Alubi be ketampaŋ be kasheŋwora be asheŋ(Nɔmbɛs 29:7-11)26-27 Kufɔl shunusopo na to be kachɛ kudusopo na e la kafɛ kikɛ be kebaanyiŋi Alubi be Ketampaŋ
         be Kachɛgboŋ be daŋkare na. Men sa maŋ kaŋ ji shɛŋ loŋ be kachɛ na. Men shɛr m bunyaŋ
         Ebɔrɛ nseŋ lara sargajibi n sa mo. 28 Men sa maŋ kaŋ shuŋ shɛŋ loŋ be kachɛ na, ŋkpal manɛ so, k la kachɛ nɛ baa nyiŋi Alubi
         be Ketampaŋ be daŋkare na nna. Loŋ be kachɛ nɛ baa yili menyi be katelamu to a kule
         Enyɛnpe men be Ebɔrɛ na alubi be ketampaŋ a sa menyi. 29 Esa kama nɛ e beeŋ ji loŋ be kachɛ na, maaŋ naa la Ebɔrɛ be basa to be eko. 30 Enyɛnpe Ebɔrɛ na gbagba e naŋ mɔ ekama nɛ e beeŋ shuŋ kushuŋ kama loŋ be kachɛ na.
         31 Le be mbra ere dese nna n sa menyi be kaman to ebi kikɛ ashi kaplɛkama nɛ b wɔ. 32 Yili kufɔl na be kachɛ kpanusopo na be kaaseso n ya fo kachɛ kudusopo na be kaaseso
         la ewushi gbagba be jemanɛ nna n sa menyi, nɛ a daga men ka wushi nsaa maŋ kaŋ ji
         shɛŋ loŋ be kachɛ na.Abuu to be Kachɛgboŋ be daŋkare be asheŋ(Nɔmbɛs 29:12-40)33-34 Abuu to be Kachɛgboŋ be daŋkare na bee fara kufɔl shunusopo na to be kachɛ kuduanusopo
         na n ji nchɛnshunu. 35 Men shɛr kachɛ sososo na m bunyaŋ Ebɔrɛ nsaa maŋ kaŋ shuŋ menyi gbagba be ashuŋana
         be kekama. 36 Nchɛnshunu na kikɛ to menyeeŋ baa lara esargajibi karechɛ kikɛ. Kachɛ burwasopo na
         nɛ men shɛr m bunyaŋ Enyɛnpe Ebɔrɛ na nseŋ lara sargajibi n sa mo, ŋkpal manɛ so,
         k la kabɔrɛshuŋ be kachɛ nna nɛ a maŋ daga fanɛ men shuŋ shɛŋ.37 (Nchɛgboŋ nɛ Enyɛnpe Ebɔrɛ na yili n sa fanɛ men ta a bunyaŋ mo nsaa lara esargajibi
         nɛ esarga chɔɔso nɛ ajibi weato be esarga nɛ asɔbɔya be esarga nɛ yabra belbelso be
         esarga nɛ a daga karechɛ kikɛ a sa mo na nna na. 38 Nchɛgboŋ ere kikɛ ti jemanɛ kikɛ be kewushiachɛana na so nna. Esarga ere gba ti jemanɛ
         kikɛ be ŋkɛ nɛ nnɔ naseso nɛ men tia nɛ menyi be ŋgbene to be ŋkɛ nɛ men kɔ a sa Enyɛnpe
         Ebɔrɛ na kikɛ so nna.)39 Jemanɛ kikɛ nɛ men dɔ n teŋi, men ji Abuu to be Kachɛgboŋ ere m bunyaŋ Enyɛnpe Ebɔrɛ
         na. Menyeeŋ fara kufɔl shunusopo na be kachɛ kuduanusopo na n ji kumo nchɛnshunu.
         Kachɛ sososo na la kewushiachɛ nna nɛ kachɛ burwasopo na gba la kewushiachɛ. 40 Men ta men be ndibi sɔrso be asɔrso lela nɛ abii be ayabi nɛ ndibi nɛ a kɔ afantaŋ
         ga be ayabi n ji eyur m maŋkura Enyɛnpe menyi be Ebɔrɛ na kachɛ juŋkparso. 41 Men ji kachɛgboŋ ere nchɛnshunu. K la mbra nna a dese n sa menyi nɛ men be kaman to
         ebi hale mbaanaayɔ. 42 Israɛl be basa kikɛ beeŋ chena abuu to n ya fo nchɛnshunu na, 43 saŋɛ na so menyi be kaman to ebi beeŋ pin fanɛ Enyɛnpe Ebɔrɛ na daŋ shin nɛ Israɛl
         be basa chena ewajɛbu to nna jemanɛ nɛ e juŋkpar bumo n lar Ijipt be efuli so na.
         Ma e la Enyɛnpe menyi be Ebɔrɛ na.”44 Enyɛnpe Ebɔrɛ na be nchɛgboŋ be mbra nɛ e nase n sa fanɛ b ta a maŋkura mo nɛ Mosis
         daŋ ta n sa Israɛl be basa na nna na.

Efitila be kekeniso be asheŋ241 Ndoŋ nna nɛ Enyɛnpe Ebɔrɛ na kaŋɛ Mosis fanɛ 2 e ta mbraana n sa Israɛl be basa na. E yɛ: “Men bar ɔlif be ŋku gbagba nɛ a walɛ nɛnɛ
         m ba wɔtɔ efitilatɔl nɛ a wɔ wajɛbu na to na nɛ a baa chɔɔ a fulto jemanɛ kikɛ. 3 Kaase so kikɛ Ɛɛrɔn beeŋ chɔɔ efitila na so n yili patisa nɛ k bee kuŋ kɔnɔkoŋwule
         be ŋkre be deka nɛ k yil acheembiana to be kakpa cheembi na be anishito ashi wajɛbu
         na to hale nɛ kare e ya chɛ kachipurso. Kede la mbra nɛ k dese nna hale mbaanaayɔ,
         k maa chɛrga kikɛ. 4 Ɛɛrɔn e naaŋ baa keni efitila nɛ a yil shuwa gbagba be efitilatɔl na so nsaa shin
         nɛ b baa chɔɔ amo so kanyɛso kikɛ ashi Enyɛnpe Ebɔrɛ na be anishito.Ebodobodo nɛ baa ta a lara sarga a sa Ebɔrɛ na be asheŋ5 Men ta nyifu fanɛ kurwa ashe n wora ebodobodo kudu anyɔ. 6 Kumo be kaman nɛ men ta ebodobodo na n ya nase amo egbaŋ anyɔ n deŋi shuwa be teebɔl
         nɛ k wɔ Ebɔrɛ be wajɛbu na to na so. Menyeeŋ nase ebodobodo ashe gbaŋ kikɛ so. 7 Men ta duwu lela n nase ebodobodo na be egbaŋ be kekama to nseŋ chɔɔ duwu na n lara
         sarga n sa Enyɛnpe Ebɔrɛ na. 8 Kewushiachɛ kikɛ, a daga fanɛ men baa chɛrga ebodobodo na Enyɛnpe Ebɔrɛ na be anishito
         ashi nshɛr be wajɛbu na to. Kushuŋ nɛ k dese n sa Israɛl be basa hale mbaanaayɔ nna
         na. 9 Ebodobodo na la Ɛɛrɔn nɛ mbe kaman to ebi be kachige nna. Ŋkpal a ka la asɔ cheembi
         ashi esargajibi nɛ baa lara a sa Enyɛnpe Ebɔrɛ na so, a daga fanɛ b baa ji amo kaboŋ
         cheembi nna.”Kesho Enyɛnpe Ebɔrɛ kɔnɔ be kasogberge be asheŋ10-11 Kanyɛn ko nɛ mo tuto shi Ijipt e daa wɔtɔ. Mo nio nɛ baa tre Shɛlomit nɛ e la Dibri
         nɛ e shi Dan be yiri to na pibiche nseŋ shi Israɛl be efuli so na. Kachako nɛ kolu
         tɔr kanyɛn na nɛ Israɛl be esa ko so ashi keeyi to nɛ e malga ŋ gbiti Ebɔrɛ. Ndoŋ
         nna nɛ b pɛ mo m ba Mosis kutɔ, 12 nɛ Mosis shin nɛ baa kuŋ mo a jo kusɔ nɛ Enyɛnpe Ebɔrɛ na beeŋ kaŋɛ a laŋɛ kusɔ nɛ
         baaŋ wora mo be kaplɛa so.13 Ndoŋ nna nɛ Enyɛnpe Ebɔrɛ na kaŋɛ Mosis: 14 “Ta kanyɛn na n lar keeyi na to. Bekama nɛ b nu e kaa malga ŋ gbiti Ebɔrɛ na beeŋ
         ta bumo be enɔana n deŋi kanyɛn na be kumu so nseŋ ji shɛda fanɛ e wora n da so, kumo
         be kaman nɛ kade na kikɛ ebi e kpa mo ajembu m mɔ. 15 Kumo be kaman nɛ fo kaŋɛ Israɛl be basa na kikɛ fanɛ esa kama nɛ e malga ŋ gbiti Ebɔrɛ,
         baaŋ mɔ amodoŋwura gba. 16 Israɛl be esa kikɛ ŋko efɔ kama nɛ e wɔ Israɛl be efuli so nɛ e malga ŋ gbiti Enyɛnpe
         Ebɔrɛ na, kade na ebi kikɛ beeŋ kpa mo ajembu m mɔ.17 Esa kama nɛ e lara mo barkasa dimɛdi be efute daga fanɛ b mɔ mo alɛ gba. 18 Esa kama malɛ nɛ e lara mo barkasa be kusɔbɔya be efute daga fanɛ e ka kusɔbɔya na
         n sa kumo wura.19 Nɛ esa ko doro mo barkasa dimɛdi, kusɔ kama nɛ e wora mo barkasa na a daga b wora
         mo alɛ gba loŋ. 20 Nɛ e bu mbe kuwibi nna, b bu mo alɛ be kuwibi nɛ mbe kenishi koŋwule nɛ e bure, b
         bure mo alɛ gba be kenishi nɛ mbe kenyi nɛ e ŋe ŋ gbaŋ, b ŋe mo alɛ gba be kenyi ŋ
         gbaŋ. Kanaŋkama nɛ esa baŋ doro mo barkasa, aloŋ gbagba a daga b baa doro mo alɛ gba.
         21 Esa kama nɛ e mɔ kusɔbɔya beeŋ ka kusɔbɔya nna n tal kumo to, ama nɛ esa baŋ mɔ dimɛdi
         bre, baaŋ mɔ mo alɛ gba. 22 Mbra ere wɔtɔ nna n sa menyi Israɛlebi nɛ befɔ nɛ b wɔ men to na kikɛ, ŋkpal manɛ
         so, ma e la Enyɛnpe menyi be Ebɔrɛ na.”23 Mosis ka kaŋɛ Israɛlebi na mbraana na n loge, nɛ b keta kanyɛn nɛ e malga ŋ gbiti
         Ebɔrɛ na n lar keeyi na to n ya kpa mo ajembu m mɔ. Kananɛ Israɛl be basa na daŋ wora
         kusɔ nɛ Enyɛnpe Ebɔrɛ na kaŋɛ Mosis na nna na.

Kafɛ shunusopo na be asheŋ(Ditɛronɔmi 15:1-11)251 Ndoŋ nna nɛ Enyɛnpe Ebɔrɛ na kaŋɛ Mosis ashi Sainai be kebee na so fanɛ 2 e ta mbraana ere n sa Israɛl be basa na. “Men kaŋ luri kasawule nɛ Enyɛnpe Ebɔrɛ na
         bee sa menyi ere to, menyeeŋ ta kemaŋkura n sa Enyɛnpe Ebɔrɛ na nsaa maŋ nase adɔ
         kafɛ shunusopo kikɛ to. 3 Nfɛnshe nɛ menyeeŋ baa ta a duu asɔ men be adɔsawule so, nsaa lɔŋɛ menyi be ndibi
         sɔrsoana so nsaa teŋi men be adɔjibiana. 4 Ama kafɛ shunusopo na bre a daga fanɛ men yige kudɔsawule na nɛ k wushi a ŋini fanɛ
         menyee maŋkura ma nna na. Men sa maŋ kaŋ dɔ n duu ŋko n lɔŋɛ men be ndibi sɔrso so.
         5 Men sa maŋ kaŋ teŋi adɔjibi nɛ amo gbagba beeŋ kɔr adɔsawule na so na loŋ be kafɛ
         na. Menyi alɛ e sa maŋ kaŋ chuge ndibi sɔrso nɛ menyi maŋ lɔŋɛ to na gba be asɔrso,
         ŋkpal manɛ so, kasawule na daga fanɛ k wushi loŋ be kafɛ na. 6 Hale men ka maaŋ dɔ kasawule na gba na, k kraa beeŋ sa menyi nɛ men be anya nɛ men
         be paawuraana nɛ befɔ nɛ menyi nɛ bumo chena na 7 nɛ men be asɔbɔya nɛ kupuŋ to be asɔbɔya kikɛ ajibi jiso. Menyeeŋ tiŋ n ji asɔ kama
         nɛ a beeŋ kɔr kumo so na.Kamooji be Kafɛ be asheŋ8 Men karga nfɛnshunu be ntuŋ ashunu. K ki fanɛ nfɛ adena nɛ akpanu nna na. 9 Nfɛ adena nɛ akpanu na to be kufɔl shunusopo na be kachɛ kudusopo na nɛ b foŋ kabel
         awɔrso efuli na kikɛ to. Alubi be Ketampaŋ be Kachɛ nna na. 10 Menyeeŋ ta kafɛ adunusopo na fanɛ kafɛ nɛ efuli na so be ekama daga kenya mbe kamooji.
         Kafɛ na to nɛ basa be mpetɛsɔ kama nɛ beko sɔ n tɔ kikɛ beeŋ naŋ bɛta bumo ŋko bumo
         be kamanebi be enɔ to. Ekama malɛ nɛ b tɔ mo kenya beeŋ naŋ nya mbe kamooji m bɛta
         n yɔ mbe kanaŋ to be basa kutɔ. 11 Kafɛ adunusopo na la kamooji be jemanɛ nna n sa menyi, amoso men sa maŋ kaŋ duu shɛŋ
         men be adɔsawule so ŋko a teŋi asɔ nɛ amo gbagba kɔr na ŋko a chuge ndibi sɔrso nɛ
         men maŋ lɔŋɛ so na be asɔrso. 12 Ŋkpal manɛ so, kafɛ na la kamooji be jemanɛ nna nsaa la kafɛ cheembi n sa menyi, amoso
         asɔ nɛ nsawule na gbagba wora na nɛ menyeeŋ ji.13 Kapetɛsɔ kama nɛ eko tɔ mo barkasa kutɔ nfɛ adena nɛ akpanu nɛ a choŋ na to na daga
         fanɛ e bɛta kumo n sa kumo wura le be kafɛ na to. 14 Amoso nɛ fee fa kasawule a sa fo barkasa Israɛl be esa ŋko fee tɔ kumo nna, fo sa
         maŋ kaŋ puni na. 15 Nɛ menyee ji kudɔsawule be yawu men baa nyiŋi nfɛ nɛ a ka pɔɛŋ nɛ kelaŋɛ n sa be kafɛ
         na e fo na. 16 Nɛ nfɛ na kraa shi, kumo ere kasawule na be yawu malɛ gba beeŋ baa shi, ama nɛ nfɛ
         na maŋ naa shi bre, kumo be yawu na beeŋ ba kaseto, ŋkpal manɛ so, adɔjibi nɛ e beeŋ
         lar kasawule na to na be kukɔ nɛ esa na bee ka. 17 Sa maŋ kaŋ puni fo barkasa Israɛl be esa, ama baa ŋana Ebɔrɛ. Ŋkpal manɛ so, ma e
         la Enyɛnpe fo Ebɔrɛ.18 Baa bɛ Enyɛnpe Ebɔrɛ na be mbraana nɛ mbe atande na so, saŋɛ na so feeŋ baa wɔ kayurwushi
         to ashi kasawule na so. 19 Kasawule na beeŋ wora adɔjibi nɛnɛ nɛ fo nya asɔ nɛ fee sha kikɛ a ji yɛlyɛla nsaa
         wɔ kayurwushi to.20 Ama esa ko beeŋ baa fɛ le: ‘Manɛ nɛ anyeeŋ baa ji kafɛ shunusopo nɛ anyee maa dɔ a
         du shɛŋ, anyi alɛ maa teŋi shɛŋ na to?’ 21 Ma, Enyɛnpe Ebɔrɛ na beeŋ nɛfa kasawule na kafɛ shesopo na to, saŋɛ na so adɔjibi
         nɛ a beeŋ wora na beeŋ tiŋ n ji menyi n fo nfɛ asa. 22 Menyeeŋ baa kraa ji adɔjibi nɛ men du n teŋi kafɛ shesopo na to na nna pɔɛŋ nseŋ dɔ
         n du kafɛ burwasopo na to, ama menyi alɛ kraa beeŋ baa kɔ ajibi a ji hale n ya fo
         jemanɛ nɛ menyeeŋ teŋi amo nɛ men du na.23 A maŋ daga men ka fa kasawule n sa esa nɛ e baa kɔ kuraa, ŋkpal manɛ so, k maŋ la
         menyeya nna, Enyɛnpe Ebɔrɛ na e wɔ kumo nɛ menyi alɛ du fanɛ befɔ nɛ e sa ekpa nɛ
         men baa ji kumo so be tɔnɔ.24 Nɛ esa bee sha fanɛ e fa kasawule, a daga fanɛ e juŋkpar n shin nɛ esa nɛ e daŋ tɔ
         kumo mo kutɔ na e pin pɔɛŋ nɛ e fa kumo. 25 Nɛ ketir pɛ Israɛl be esa nɛ e bee sha nɛ e fa mbe kasawule, mo kurgepo gbagba e daga
         fanɛ e fa kasawule na n sa. 26 Nɛ fanɛ mo kurgepo gbagba maŋ tiŋ n tɔ kumo, nɛ e fa kumo n sa esa pɔtɛ nseŋ naŋ ba
         dii kedama e beeŋ naŋ tiŋ n tɔ kasawule na. 27 Ama a daga fanɛ e ka esa nɛ e fa kumo n sa na amansherbi nɛ a beeŋ fo nfɛ nɛ a kraŋ
         ka pɔɛŋ nɛ Kelaŋɛ n sa be Kafɛ e fo na. Aloŋ e naaŋ shin nɛ e naŋ nya mbe kasawule.
         28 Ama nɛ e maŋ kɔ amansherbi nɛ e naaŋ sɔ kumo n tɔ, k kraa beeŋ baa la esa nɛ e fa
         kumo n sa na peya nna hale nɛ Kelaŋɛ n sa be Kafɛ na e fo. Loŋ be kafɛ na to nɛ kasawule
         na beeŋ naŋ laŋɛ kumo wura gbagba be enɔ to.29 Nɛ esa fa mbe kowu nɛ k wɔ kadegboŋ nɛ b pɔr egbal ŋ kulti kumo to, yili kachɛ nɛ
         e fa kumo na n ya fo kafɛ koŋwule be jemanɛ to, e kɔ ekpa nɛ e naŋ laŋɛ n tɔ kowu
         na. 30 Ama nɛ e maŋ tiŋ n tɔ kumo kafɛ koŋwule be jemanɛ na to, e maŋ naa kɔ ekpa nɛ e naŋ
         laŋɛ n tɔ kowu nna. K beeŋ ki esa nɛ e tɔ kumo na nɛ mbe kaman to ebi be kapetɛ hale
         mbaanaayɔ. B maaŋ naŋ bɛta kumo n sa mo Kelaŋɛ n sa be Kafɛ na to. 31 Ama nwu nɛ a wɔ nde karso nɛ b maŋ pɔr egbal ŋ kulti amo na bre kraa du fanɛ adɔsawule
         nna. Esa nɛ e fa na kraa beeŋ tiŋ n laŋɛ n tɔ mbe kusɔ. Ama a daga fanɛ b naaŋ bɛta
         amo n sa amo wura Kelaŋɛ n sa be Kafɛ na to. 32 Ama Livai be yiri to be basa bre kɔ ekpa jemanɛ kikɛ nɛ b tiŋ n laŋɛ n tɔ bumo be
         nwu nɛ b lara n yili n sa bumo nɛ a wɔ ndebi nɛ b maŋ pɔr egbal ŋ kulti na to na.
         33 Kowu kama nɛ Livai be esa beeŋ fa ashi Livaiebi be kade to nsaa maŋ tiŋ n laŋɛ n tɔ
         kumo, k daga fanɛ b laŋɛ kumo n sa mo Kelaŋɛ n sa be Kafɛ na, ŋkpal manɛ so, nwu nɛ
         a wɔ Livaiebi be nde to na la bumo gbagba peya nna ashi bumo braana Israɛlebi to.
         34 Ama nsawule nɛ Livaiebi be asɔbɔya bee ji so na bre maŋ daga kefa kikɛ, ŋkpal manɛ
         so, a la bumo be mpetɛsɔ nna mbaanaayɔ.Betirpo be kechɛto be asheŋ35 Nɛ ketir pɛ men barkasa Israɛl be esa nɛ e wɔ menyi to nɛ e maa tiŋ a keni mbe kumu,
         a daga men ka keni mo so fanɛ kananɛ menyee keni befɔ so na, saŋɛ na so, e beeŋ tiŋ
         a wɔ menyi to. 36 Men baa paŋ basa asɔ, men sa maa wɔtɔ nchu a sa bumo. Ama men baa nu a sa Ebɔrɛ nseŋ
         shin nɛ menyi nɛ men braana Israɛlebi e tiŋ n tu abar n chena. 37 Men sa maŋ kaa wɔtɔ amansherbi kama nɛ b paŋ menyi nchu. Menyi alɛ e sa maŋ kaa fin
         tɔnɔ ashi ajibi nɛ menyeeŋ fa to. 38 Kusɔ nɛ ma, Enyɛnpe Ebɔrɛ, nɛ n la menyi be Ebɔrɛ nɛ n lara menyi Ijipt be efuli so
         nɛ m ba ta Keenan be kasawule n sa menyi na yili nna na.39 Nɛ ketir pɛ men barkasa Israɛl be esa nɛ e ta mbe kumu n fa n sa fo fanɛ kenya gba,
         sa maŋ kaŋ shin nɛ e shuŋ kenya be kushuŋ. 40 Shin nɛ e baa wɔ fo kutɔ fanɛ paawura a shuŋ fo n ya fo Kelaŋɛ n sa be Kafɛ nɛ k baa
         ba na nɛ e nya mbe kumu. 41 Loŋ be kafɛ na mo nɛ mbe mbia beeŋ lar fo kutɔ m bɛta n yɔ mbe kanaŋ nɛ mbe kabunabi
         to. 42 Israɛl be basa na la Enyɛnpe Ebɔrɛ na be anya nna nɛ e shi Ijipt be efuli so m bar
         bumo. A maŋ daga b fa n tɔ bumo anya. 43 Men sa maŋ kaa mɛaŋ bumo, ama men baa ŋana menyi be Ebɔrɛ na nsaa nu a sa mo. 44 Nɛ menyee sha anya, menyeeŋ tiŋ n tɔ bumo ashi efuli pɔtɛana nɛ a kulti menyi na be
         basa kutɔ. 45 Menyi alɛ kraa beeŋ naŋ tiŋ n tɔ befɔ nɛ basa pɔtɛ nɛ b wɔ menyi to na be mbia nɛ
         b kurge menyi be kasawule so na n shin nɛ b ki menyi be mpetɛsɔ. 46 Menyeeŋ tiŋ n yige bumo ere n sa menyi be mbia fanɛ mpetɛsɔ nɛ b baa shuŋ bumo fanɛ
         anya hale n ya wu. Ama men sa maŋ kaa mɛaŋ men braana Israɛlebi na bre be ekama.47 Nɛ fanɛ befɔ nɛ menyi nɛ bumo chena na be eko dii dama, nɛ ketir malɛ pɛ Israɛl be
         esa nɛ k ba fanɛ e fa mbe kumu fanɛ kenya n sa efɔ na ŋko efɔ na be kanaŋ to be esa
         ko, 48 ekpa wɔtɔ nɛ b tɔ Israɛl be esa na n yige. Mo niopibiana na be eko 49 ŋko mo tutokar ŋko mo tutogboŋ ŋko bumo be ekama pibi ŋko mbe kanaŋ to gbagba be esa
         ko beeŋ tiŋ n tɔ mo n yige. Nɛ mo alɛ gbagba nya amansherbi nɛnɛ, e beeŋ tiŋ n tɔ
         mbe kumu n yige. 50 Mo nɛ esa pɔtɛ nɛ e tɔ mo na daga b chena nna ŋ karga nfɛ na, yili jemanɛ nɛ e fa
         mbe kumu na n ya fo Kelaŋɛ n sa be Kafɛ nɛ k baa ba na be jemanɛ nseŋ shin nɛ b yili
         kusɔ nɛ paawura bee sɔ so n ji mbe kesɔnyige na be yawu. 51 Nɛ fanɛ nfɛ nɛ a ka na kraa shi nna, a daga fanɛ e ka amansherbi nɛ b ta n tɔ mo na
         be galeŋga n sa efɔ na. 52 Ama nɛ fanɛ nfɛ nɛ a ka na maŋ naa shi pɔɛŋ nɛ Kelaŋɛ n sa be Kafɛ na a fo, e beeŋ
         ber amo nna nseŋ ka n suge mbe kumu. 53 A daga fanɛ b ta mo fanɛ esa nɛ baa ber paa kafɛ kikɛ nna. A maŋ daga fanɛ mo nyɛnpe
         na e baa mɛaŋ mo. 54 Nɛ fanɛ e maŋ nya kesɔnyige akpaana ere be kekama so, a daga fanɛ mo nɛ mbe mbia kikɛ
         ka nya bumo be amu Kelaŋɛ n sa be Kafɛ nɛ k baa ba na to. 55 Israɛl be esa maaŋ tiŋ a la dimɛdi be kenya mbaanaayɔ, ŋkpal manɛ so, Israɛl be basa
         la Enyɛnpe Ebɔrɛ na be anya nna. Mo e lara bumo Ijipt be efuli so m ba. Mo alɛ e la
         Enyɛnpe bumo be Ebɔrɛ na.”

Nɛfa nɛ k wɔ kasonu to be asheŋ(Ditɛronɔmi 7:12-24; 28:1-14)261 Ndoŋ nna nɛ Enyɛnpe Ebɔrɛ naŋ kaŋɛ: “Men sa maŋ kaŋ lɔŋɛ agbirana ŋko n wora mpɔrduli
         nɛ ajembu be eshabɔrɛ n yili, ŋko n shɛl ajembu a shuŋ amo. Ma e la Enyɛnpe menyi
         be Ebɔrɛ na. 2 Men baa ta Kewushiachɛ na fanɛ nchɛ cheembi nsaa sa kakpa nɛ baa shuŋ ma Ebɔrɛ na
         bunyaŋ. Ma e la Enyɛnpe Ebɔrɛ na.3 Nɛ menyee bɛ ma mbraana so nsaa wora kusɔ nɛ ŋ kaŋɛ kasonu, 4 meeŋ shin nɛ bɔrɛ e baa ba menyi jemanɛ nɛ k daga, saŋɛ na so adɔjibi beeŋ baa wora
         nɛnɛ nɛ ndibi e baa sɔr nɛnɛ kasawule na so. 5 Menyi be adɔjibi beeŋ wora hale nɛ men buri aboyu loŋ n ya luri waindibi be asɔrso
         be kechuge be jemanɛ to. Menyi alɛ beeŋ baa kraa chuge waindibi be asɔrso aboyu be
         keduu be jemanɛ gba. Menyi beeŋ nya ajibi kama nɛ menyee sha a ji nɛ shɛŋ maaŋ tɔrɔ
         menyi ashi menyi be kasawule na so.6 Meeŋ sa menyi kayurwushi menyi be kasawule so, nɛ men baa dese a di nsaa maa lɔ kufu
         ŋkpal esa kikɛ so. Meeŋ mur asɔbɔya lubi kikɛ kasawule na so, nseŋ shin nɛ kena maaŋ
         naa wɔ ndoŋ. 7 Menyeeŋ kɔ m pɔɔ men doŋana so. 8 Menyi to be basa anu beeŋ kɔ m pɔɔ basa kalfa so, nɛ basa kalfa e kɔ m pɔɔ basa ŋgboŋ
         kudu so. 9 Meeŋ nɛfa menyi nseŋ sa menyi mbia damta. Ma alɛ beeŋ bɛ kɔnɔkoŋwule be ŋkre nɛ ma
         nɛ menyi kre na so. 10 Adɔjibi nɛ menyeeŋ teŋi beeŋ baa shi alegaiso hale nɛ kafɛ e bɔɔ m ba tu amo, nɛ men
         muu adra na n ya lɛ nseŋ nya ebu n wɔtɔ ajibi popɔr nɛ menyeeŋ teŋi na. 11 Meeŋ baa wɔ ma wajɛbu na to ashi menyi to, ma alɛ maa lar menyi be kaman kikɛ. 12 Meeŋ baa wɔ menyi to nsaa la men be Ebɔrɛ, nɛ menyi alɛ e baa la ma basa. 13 Ma Enyɛnpe menyi be Ebɔrɛ na e lara menyi ashi Ijipt be efuli so m ba saŋɛ na so menyi
         maaŋ naa la anya. Ma e kɔ m pɔɔ eleŋ kama nɛ k daa ji menyi so na so, saŋɛ na so,
         menyi maŋ naa fɔŋ shɛŋ so na.”Kusoe kpakpaso be kasogberge be asheŋ14 Kumo be kaman nɛ Enyɛnpe Ebɔrɛ naŋ kaŋɛ: “Nɛ men maŋ nu m bɛ ma mbraana so, menyeeŋ
         luri kasogberge to. 15 Nɛ men kini kewora ma mbraana kasonu nsaa maŋ wora m bɔla ma nɛ menyi be kɔnɔkoŋwule
         be ŋkre na so, 16 meeŋ gberge menyi kusoe. Meeŋ shin nɛ tɔrɔgboŋ e ba menyi so, fanɛ alɔ nɛ a maŋ kɔ
         kechɛ nɛ ebeldɛ nɛ a beeŋ shin nɛ men tan nɛ menyi be kebaawɔtɔ e ki jiga. Menyi doŋana
         e naaŋ ji adɔjibi nɛ menyeeŋ dɔ n duu na. 17 Ma alɛ beeŋ lar menyi kaman, saŋɛ na so, men doŋana beeŋ pɔɔ menyi so. Basa nɛ b kishi
         menyi beeŋ ji menyi so kuwura nɛ kufu e pɛ menyi nɛ men baa chicha a shile jemanɛ
         nɛ ekama maŋ ju a buu menyi so.18 Ade kikɛ be kaman, nɛ men kraa maŋ wora ma kasonu, meeŋ shin nɛ menyi be kasogberge
         e ti so ale shunu. 19 Meeŋ shin nɛ men be kumukpakpaso be kamoowu e ki fuloŋ. Ma alɛ beeŋ pɛ bɔrɛ nɛ kasawule
         na a wɔl ŋ ki kpakpa fanɛ kebelso. 20 Menyi maaŋ nya shɛŋ ashi kushuŋ kpakpaso kama nɛ menyeeŋ shuŋ to, ŋkpal manɛ so, menyi
         be adɔjibi nɛ ndibi sɔrso maaŋ wora kasawule na so.21 Nɛ men kraa maa sa ma kashuli nseŋ kini kenu n sa ma, ŋ kraa beeŋ shin nɛ men be kasogberge
         e naaŋ ti so ale shunu. 22 Meeŋ shin nɛ asɔbɔya lubi e luri menyi to m mɔ menyi be mbia nseŋ mur menyi be asɔbɔya.
         Menyi be basa gbrɛbi ko e naaŋ ka, saŋɛ na so nɛ menyi be agbembi e dese fuloŋ.23 Kasogberge ere kikɛ be kaman, nɛ men kraa maa nu a sa ma nseŋ kraa maa sa ma bunyaŋ,
         24 kumo ere meeŋ baa kraa la men doŋ nseŋ shin nɛ menyi be kasogberge a ti so ale shunu
         a chɔ dra na peya. 25 Meeŋ shin bedoŋ e kɔ menyi kena ŋ gberge menyi kusoe ŋkpal men ka wora n da ma nɛ
         menyi be kɔnɔkoŋwule be ŋkre na so, nseŋ gama abar so ashi menyi be ndegboŋana to
         a fin kumɔlga menyi be amu so. Ma alɛ beeŋ naaŋ shin nɛ alɔ nɛ a maŋ kɔ kechɛ e tɔr
         menyi so n nyaŋ menyi nɛ men gbagba a ta menyi be amu m bɔɔ men doŋana enɔ. 26 Meeŋ ti ekpa nɛ menyee bɔla so a nya ajibi na, saŋɛ na so beche kudu beeŋ baa tɔ bumo
         be ebodobodo ashi ebodobodo be ebu koŋwule to. Baŋ baa karga amo nna a sa ekama, nɛ
         men we amo n loge gba, men kraa maaŋ moɛ.27 Nɛ fanɛ ade kikɛ be kaman, men kraa maa shuli a sa ma nseŋ kini kewora ma kasonu,
         28 kumo ere meeŋ nya agbo n wɔtɔ menyi nseŋ shin nɛ menyi be kasogberge e ti so ale shunu
         so a chɔ adra na. 29 Akoŋ nɛ k beeŋ pɛ menyi na beeŋ wora alegai n shin nɛ men we menyi gbagba be mbia
         be eblaŋ. 30 Meeŋ mur mboŋ nɛ menyee shuŋ agbir nɛ a wɔ agurɔŋgu so na kikɛ, nseŋ bure menyi be
         ebɔrɛsure nɛ menyee chɔɔ eduwu amo so na, nseŋ naŋ bela men be bubuni n deŋi menyi
         be agbirana nɛ a tɔr a dese na so. Menyi be asheŋ beeŋ baa nu ma agbo nɛ ŋ kishi menyi.
         31 Meeŋ shin nɛ menyi be ndegboŋana e ki alambure nɛ m mur mboŋ nɛ menyee shuŋ agbirana
         na. Menyi be esarga be efɛa maaŋ naa par ma. 32 Meeŋ mur kusɔ kama menyi be kasawule na so nɛ kechinchiŋ men doŋana nɛ b wɔ ndoŋ na
         gba. 33 Meeŋ bar kena menyi so n shin nɛ men pesaŋ to n yɔ efuli pɔtɛana so. Menyi be kasawule
         beeŋ dese fuloŋ nɛ menyi be ndegboŋ a ki alambure. 34-35 Aloŋ nɛ kasawule na beeŋ nya ewushi nɛ menyi maŋ naŋ sa kumo kikɛ na. K beeŋ dese
         fuloŋ a wushi jemanɛ nɛ menyeeŋ baa wɔ kenyaya to ashi men doŋana be efuli so na.36 Meeŋ shin nɛ kufugboŋ ko e tɔr menyi nɛ men wɔ efuli pɔtɛ nɛ men doŋana nyaŋ menyi
         nɛ men ya ka wɔ so na. Nɛ afu ber kefantaŋ gba nɛ men nu kumo be egbri menyeeŋ lara
         keya n shile. Menyeeŋ bir to n shile fanɛ b ka bee ju menyi kena to na n ya tɔr jemanɛ
         nɛ edoŋ kikɛ maŋ taga menyi to gba. 37 Menyeeŋ fiti abar n lar n tɔr jemanɛ nɛ esa kama maŋ ju a buu menyi so. Menyi maaŋ
         naŋ tiŋ ŋ kɔ edoŋ kikɛ. 38 Menyeeŋ wu ashi efuli pɔtɛ so nɛ b puli menyi men doŋana be kasawule so. 39 Menyi to be basa gbrɛbi nɛ baaŋ ka na malɛ gba, beeŋ mur ashi men doŋana be kasawule
         so, ŋkpal menyi gbagba be alubi nɛ men nananyɛnana be alubi so.40 Ama nɛ menyi be kaman to ebi beeŋ tuba ashi bumo gbagba nɛ bumo nananyɛnana be alubi
         nɛ b wora ŋkpal b ka daŋ maŋ sa ma kashuli nseŋ nyaŋɛ to n wɔtɔ ma, 41 nɛ ma alɛ gba kilgi n tu bumo nseŋ shin nɛ b pɛ bumo anya n yɔ bumo doŋana be efuli
         so na. To, nɛ b chɛrga bumo be ŋgbene nseŋ fara a wora kusɔ nɛ k daga bre, 42 meeŋ nyiŋi ma nɛ Jeekɔb nɛ Aizek nɛ Eebraham be kɔnɔkoŋwule be ŋkre na nseŋ naŋ tiŋi
         ma kɔnɔ nɛ n nase fanɛ meeŋ sa ma basa kasawule na to. 43 Ama, pɔɛŋ nɛ loŋ e wora, a daga fanɛ kasawule na e dese jiga n wushi nɛnɛ, nɛ bumo
         alɛ e ka bumo kekini ma mbraana nɛ atandeana na be kukɔ kikɛ. 44 Asheŋ nɛ b wora ere kikɛ be kaman, m maa ba nɛ m ba kplaŋ bumo so ŋko m mur bumo kuraa
         jemanɛ nɛ b wɔ bumo doŋana be efuli so na. Nɛ n wora loŋ k beeŋ shin nɛ ma nɛ bumo
         be kɔnɔkoŋwule be ŋkre na e ba ekar. Ma e la Enyɛnpe bumo be Ebɔrɛ na. 45 Meeŋ tiŋi kɔnɔkoŋwule be ŋkre nɛ ma nɛ bumo nanaana daŋ kre jemanɛ nɛ n daŋ lara ma
         basa ashi Ijipt be efuli so m ba nɛ efuliana na kikɛ wu ma eleŋgboŋ na to. Ma, Enyɛnpe
         Ebɔrɛ na beeŋ baa la bumo be Ebɔrɛ.”46 Mbraana nɛ atande nɛ Enyɛnpe Ebɔrɛ na yili n sa Mosis ashi Sainai be kebee so fanɛ
         e ta n sa Israɛlebi na nna na.

Kenase nnɔ n sa Enyɛnpe Ebɔrɛ na be asheŋ271 Ndoŋ nna nɛ Enyɛnpe Ebɔrɛ na kaŋɛ Mosis fanɛ 2 e kaŋɛ Israɛlebi na le: “Nɛ b ta dimɛdi a tia kɔnɔ naseso a sa Enyɛnpe Ebɔrɛ na, le
         be amansherbi nɛ baaŋ tiŋ ŋ ka n sɔ esa na n yige. 3-7 Nɛ e la enyɛn nseŋ ji fanɛ nfɛ adunyɔ n ya fo nfɛ adeshe mbe kukɔ la gbiti be ndarbi
         adunu nna, nɛ eche kpar malɛ peya la gbiti be ndarbi adesa. Enyɛn fɔlbi nɛ e ji fanɛ
         nfɛ anu n ya fo nfɛ adunyɔ malɛ peya la gbiti be ndarbi adunyɔ nna. Eche fɔlbi malɛ
         peya la gbiti be ndarbi kudu nna, nɛ kebibi nyɛnso nɛ e maŋ naŋ fo nfɛ anu malɛ peya
         la gbiti be ndarbi anu. Kebibi nɛ e maŋ naŋ fo nfɛ anu peya la gbiti be ndarbi asa
         nna. Enyɛn kpar nɛ e fo nfɛ adeshe m baŋ so be kumu so be kukɔ la gbiti be ndarbi
         kuduanu nna, nɛ eche kpar nɛ e fo nfɛ adeshe m baŋ so malɛ peya la gbiti be ndarbi
         kudu.8 Nɛ esa nɛ e nase kɔnɔ na la etirpo nna nsaa maaŋ tiŋ ŋ ka kukɔ nɛ k dese na n tia
         kɔnɔ naseso na, bɔrɛmatapo na beeŋ ku kukɔ na so kananɛ amodoŋwura beeŋ tiŋ ŋ ka.9 Nɛ esa lara kusɔbɔya nɛ k walɛ keta n lara sarga n sa Enyɛnpe Ebɔrɛ na n yili fanɛ
         e beeŋ ta n tia kɔnɔ, loŋ be kusɔbɔya na ki kusɔbɔya cheembi nna na. 10 A maŋ daga esa na ka naŋ ta kusɔbɔya pɔtɛ n tal kumo to. E baaŋ wora loŋ, asɔbɔya
         anyɔ na kikɛ beeŋ ki Enyɛnpe Ebɔrɛ na peya. 11 Ama nɛ fanɛ kusɔbɔya na la kusɔbɔya nɛ e maŋ walɛ so n daga keta n lara sarga n sa
         Enyɛnpe Ebɔrɛ na, esa nɛ e bee lara kumo na beeŋ ta kusɔbɔya na n yɔ bɔrɛmatapo na
         kutɔ 12 nɛ e keni kusɔbɔya na nseŋ ku kumo be yawu. Yawu kama nɛ bɔrɛmatapo na beeŋ ku na
         e naaŋ baa la kusɔbɔya na be yawu. 13 Nɛ esa nɛ e bar kusɔbɔya na bee sha fanɛ e naŋ tɔ kumo nna, a daga fanɛ e ka kumo
         be yawu na nɛ kumo be ntuŋ anu so be katuŋ koŋwule n ti so.14 Nɛ esa ko ta mbe kowu n nase kɔnɔ n sa Enyɛnpe Ebɔrɛ na, k ki kusɔ cheembi nna na.
         Bɔrɛmatapo na beeŋ yili kumo be kananɛ k du so ŋ ku kumo be yawu. Yawu kama nɛ e beeŋ
         ku na e naaŋ baa la kumo be yawu gbagba. 15 Nɛ fanɛ esa nɛ e ta kowu na n nase kɔnɔ n sa Enɛnpe na, naa sha kelaŋɛ n tɔ kumo nna,
         a daga fanɛ e ka kowu na be yawu na nɛ kumo be ntuŋ anu so be katuŋ koŋwule n ti so
         pɔɛŋ nɛ k naŋ ki mo peya.16 Nɛ esa ko ku mbe kanaŋ be kasawule be kaba n nase kɔnɔ n sa Enyɛnpe Ebɔrɛ na, k ki
         kusɔ cheembi nna na. Bɔrɛmatapo na beeŋ yili aduuso nɛ a beeŋ fo n duu kasawule na
         so nna ŋ ku kumo be yawu. Yawu na malɛ beeŋ baa la fanɛ ayu duuso kurwa adunyɔ kikɛ
         la gbiti be ndarbi kudu nna. 17 Nɛ fanɛ b ka ji Kelaŋɛ n sa be Kafɛ na k maŋ chɛr nɛ esa nase kasawule na be kɔnɔ
         n sa Enyɛnpe Ebɔrɛ na, kumo ere kumo be yawu maaŋ ku so. 18 Ama nɛ fanɛ b ji Kelaŋɛ n sa be Kafɛ na n choŋ nɛ k wora kashiŋ pɔɛŋ nɛ e ta kasawule
         na n nase kɔnɔ bre, kumo ere bɔrɛmatapo na beeŋ karga nfɛ nɛ a ka nɛ b naŋ ji Kelaŋɛ
         n sa be Kafɛ na nna pɔɛŋ nseŋ ku kasawule na be yawu. Aloŋ bre kumo be yawu beeŋ ku
         so. 19 Nɛ esa nɛ e ta kasawule na n sa na e naa sha ketɔ kumo, a daga fanɛ e ka kasawule
         na be yawu nɛ kumo be ntuŋ anu so be katuŋ koŋwule n ti so nna pɔɛŋ nɛ k naŋ ki mo
         peya. 20 Nɛ fanɛ esa nɛ e ta kasawule na n sa Enyɛnpe Ebɔrɛ na maŋ tɔ kumo nɛ esa pɔtɛ tɔ kumo,
         kumo ere e maŋ naa kɔ ekpa nɛ e bɛta n tɔ kumo n sa mbe kumu. 21 Kelaŋɛ n sa be Kafɛ na malɛ baaŋ fo, loŋ be kasawule na beeŋ ki kusɔ cheembi a la
         Enyɛnpe Ebɔrɛ na peya mbaanaayɔ. Saŋɛ na so, k ki bɔrɛmatapoana na be kapetɛsawule
         nna na.22 Nɛ esa ta kasawule nɛ e tɔ n nase kɔnɔ n sa Enyɛnpe Ebɔrɛ na, k ki kusɔ cheembi nna
         na. 23 Bɔrɛmatapo na beeŋ yili nfɛ nɛ a ka nɛ b ji Kelaŋɛ n sa be Kafɛ na so n shin nɛ esa
         na e ka kumo be kukɔ loŋ be kachɛ na kikɛ. Ŋkpal manɛ so, amansherbi na la Enyɛnpe
         Ebɔrɛ na peya nna. 24 Kelaŋɛ n sa be Kafɛ na to nɛ baaŋ naŋ bɛta kasawule na n sa esa nɛ e daa wɔ kumo pɔɛŋ
         nɛ esa na tɔ kumo na ŋko mbe kaman to ebi.25 Bɔrɛmatapo na e naŋ yili kusɔ kama be yawu ashi wajɛbu na to.26 Kusɔbɔya fanɛ kena ŋko kubolpɔ ŋko kaboe kikɛ pibi juŋkpar so la Enyɛnpe Ebɔrɛ na
         peya nna. Amoso a maŋ daga fanɛ esa kikɛ e ta loŋ be kusɔbɔya fanɛ kusɔ cheembi n
         lara mbe keparso be sarga n sa Enyɛnpe Ebɔrɛ na. 27 Nɛ kusɔbɔya pibi juŋkparso na la kusɔbɔya nɛ e maŋ walɛ so daŋkare be ekpa so n daga
         keta n lara sarga n sa Enyɛnpe Ebɔrɛ na, esa nɛ e lara mo na beeŋ tiŋ ŋ ka kusɔbɔya
         na be yawu nɛ kumo be ntuŋ anu so be katuŋ koŋwule n ti so n tɔ kumo n sa mbe kumu.
         Ama nɛ e maŋ tɔ kumo bre, baaŋ tiŋ n fa kumo kananɛ k daga n sa esa pɔtɛ.28 Esa kama maŋ kɔ ekpa nɛ e fa ŋko n laŋɛ n tɔ kusɔ nɛ e ta n sa Enyɛnpe Ebɔrɛ na fanɛ
         k baa la mo peya mbaanaayɔ na. Dimɛdi ŋko kusɔbɔya ŋko kasawule kama nɛ b baŋ ta n
         sa Enyɛnpe Ebɔrɛ na ashi le be ekpa so, daga kechɔɔ m mur nna, ŋkpal manɛ so, esa
         na ŋko kusɔbɔya na ŋko kasawule na la Enyɛnpe Ebɔrɛ na peya nna mbaanaayɔ. 29 Hale dimɛdi gba nɛ b ta n lara sarga n sa Enyɛnpe Ebɔrɛ na fanɛ e baa la mo peya mbaanaayɔ,
         maŋ daga kelaŋɛ n tɔ mo. A daga b mɔ mo nna.30 Adɔjibi kama, fanɛ ayu ŋko asɔrso nɛ e beeŋ shi kasawule na so be kudu kudusopo kikɛ
         la Enyɛnpe Ebɔrɛ na peya nna. 31 Nɛ esa bee sha kelaŋɛ n tɔ amo be kekama, a daga fanɛ e ka kumo be yawu na nɛ kumo
         be ntuŋ anu so be katuŋ koŋwule n ti so. 32 Kowu be asɔbɔya kudu kikɛ to be ekoŋwule la Enyɛnpe Ebɔrɛ na peya nna. Nɛ b baa karga
         asɔbɔya, emo nɛ e beeŋ ti so kudusopo na la Enyɛnpe Ebɔrɛ na peya nna. 33 Esa nɛ e wɔ asɔbɔya na maŋ daga e keni to m barga belela na ashi belubi na to ŋko
         n ta belubi n tal belela to n sa Ebɔrɛ. Nɛ e baŋ wora loŋ, asɔbɔya anyɔ na kikɛ beeŋ
         ki Enyɛnpe Ebɔrɛ na peya. Mo alɛ maaŋ naŋ tiŋ m bɛta n tɔ amo.”34 Mbraana nɛ Enyɛnpe Ebɔrɛ na yili n sa Mosis ashi Sainai be kebee na so fanɛ e ta n
         sa Israɛlebi na nna na.NƆMBƐSMosis be kawɔl nasopo nɛ ba tre Nɔmbɛs naNɔmbɛsNɔmMOSIS BE KAWƆL NASOPO NƐ BAA TRENƆMBƐSNA

B ka fara ŋ karga Israɛlebi be asheŋ11 Israɛlebi na ka lar Ijipt be efuli so na be kafɛ nyɔsopo to be kufɔl nyɔsopo be kachɛ
         juŋkparso na, nɛ Enyɛnpe Ebɔrɛ malga Mosis kutɔ ashi Enyɛnpe be wajɛbu na to ashi
         Sainai be keshishɛrsawule na so ŋ kaŋɛ le: 2 “Fo nɛ Ɛɛrɔn e karga Israɛlebi na kikɛ, mbuna mbuna nɛ kanaŋ kanaŋ so nseŋ sibɛ benyɛn
         na kikɛ be atre. 3 Men sibɛ bekama nɛ b fo nfɛ adunyɔ ŋko m baŋ so nsaa beeŋ tiŋ ŋ kɔ kena na kikɛ be
         atre. 4 Men shin nɛ yiri kikɛ to be enimu koŋwule e chɛ menyi to.” 5 Eyiri na to be benimu nɛ b lara fanɛ b chɛ to n shuŋ loŋ be kushuŋ na nde: Shedur
         pibinyɛn Elizur shi Ruben be yiri to 6 nɛ Zurishaddai pibinyɛn Shelumiɛl shi Simiɔn be yiri to 7 nɛ Aminadab pibinyɛn Naashɔn shi Juda be yiri to 8 nɛ Zuwa pibinyɛn Nataniɛl shi Isaaka be yiri to 9 nɛ Hɛlɔn pibinyɛn Eliab shi Zebulun be yiri to 10 nɛ Amihuud pibinyɛn Eliashama shi Efreim be yiri to nɛ Pɛdazur pibinyɛn Gamaliɛl shi
         Manase be yiri to 11 nɛ Gidiɔni pibinyɛn Abidan shi Bɛnjamin be yiri to 12 nɛ Amishadai pibinyɛn Ahieza shi Dan be yiri to 13 nɛ Okran pibinyɛn Pagiɛl shi Ashɛr be yiri to 14 nɛ Duwɛl pibinyɛn Elisaaf shi Gad be yiri to 15 nɛ Enaan pibinyɛn Ahira shi Naftali be yiri to. 16 Le be basa ere nɛ bumo gbagba be basa lara fanɛ bumo be eyiri to be benimu ashi Israɛl
         be efuli so.17 Kufɔl nyɔsopo na be kachɛ juŋkparso nɛ le be bejuŋkparpo kudu anyɔ ere chɛ Mosis nɛ
         Ɛɛrɔn to 18 n tre Israɛlebi kikɛ n shɛr n shin nɛ b ŋini mbuna mbuna nɛ nnaŋ nɛ b shi to nɛ b
         sibɛ benyɛn nɛ b fo nfɛ adunyɔ ŋko m baŋ so na kikɛ be atre kukoko to. 19 Kananɛ Enyɛnpe Ebɔrɛ kaŋɛ Mosis ashi Sainai be keshishɛrsawule so na gbagba chap nɛ
         Mosis daŋ wora. 20-46 B daŋ sibɛ benyɛn nɛ b fo nfɛ adunyɔ ŋko m baŋ so nsaa beeŋ tiŋ ŋ kɔ fo kena na kikɛ
         be atre mbuna mbuna nɛ kanaŋ kanaŋ so nna. Jeekɔb pibinyɛn nimuso Ruben be yiri to
         nɛ b daŋ fara a karga: Ruben be yiri to ebi daa la basa ŋgboŋ adena nɛ ashe nɛ alfa
         anu nna. Nɛ Simiɔn be yiri to ebi daa la basa ŋgboŋ adunu nɛ akpanu nɛ alfa asa. Nɛ
         Gad be yiri to ebi daa la basa ŋgboŋ adena nɛ anu nɛ alfa ashe nɛ adunu. Nɛ Juda be
         yiri to ebi daa la basa ŋgboŋ adushunu nɛ ana nɛ alfa ashe. Nɛ Isaaka be yiri to ebi
         daa la basa ŋgboŋ adunu nɛ ana nɛ alfa ana. Nɛ Zebulun be yiri to ebi daa la basa
         ŋgboŋ adunu nɛ ashunu nɛ alfa ana. Nɛ Efreim be yiri to ebi daa la basa ŋgboŋ adena
         nɛ alfa anu. Nɛ Manase be yiri to ebi daa la basa ŋgboŋ adesa nɛ anyɔ nɛ alfa anyɔ.
         Nɛ Bɛnjamin be yiri to ebi daa la basa ŋgboŋ adesa nɛ anu nɛ alfa ana. Nɛ Dan be yiri
         to ebi daa la basa ŋgboŋ adeshe nɛ anyɔ nɛ alfa ashunu. Nɛ Ashɛr be yiri to ebi daa
         la basa ŋgboŋ adena nɛ kako nɛ alfa anu. Nɛ Naftali be yiri to ebi daa la basa ŋgboŋ
         adunu nɛ asa nɛ alfa ana. Benyɛn nɛ Mosis nɛ Ɛɛrɔn nɛ Israɛl be bejuŋkparpo kudu anyɔ
         na daŋ karga na kikɛ daa la basa ŋgboŋ alfa ashe nɛ asa nɛ alfa anu nɛ adunu nna.47 Ama b daa maŋ sibɛ Livaiebi na bre be atre, 48 ŋkpal manɛ so, le nɛ Enyɛnpe Ebɔrɛ daŋ kaŋɛ Mosis: 49 “Sa maŋ karga Livaiebi nɛ b fo kena be kekɔ na bre n ti Israɛlebi na so. 50 Shin nɛ Livaiebi na e baa keni Enyɛnpe be wajɛbu na nɛ asɔ nɛ a wɔ kumo to kikɛ so.
         Bumo e naŋ baa sulɔ kumo nɛ asɔ nɛ a wɔ kumo to na kikɛ, nsaa keni kumo so, a yuu
         kumo nsaa yuu bumo be ewajɛbu a chena a kulti kumo saŋkama nɛ b wora keeyito popɔr.
         51 Saŋkama nɛ men baŋ chɛrga echenakpa, Livaiebi na e naaŋ baa bɔɔ Enyɛnpe be wajɛbu
         na. Bumo koŋwule na malɛ e naaŋ baa yuu kumo kaplɛkama nɛ men ya chena. Esa pɔtɛ kama
         malɛ nɛ e yili n taga Enyɛnpe be wajɛbu na to b mɔ mo. 52 Israɛlebi nɛ b ka na malɛ e chena ntuŋ ntuŋ so n ta bumo gbagba be etuuta n dulgi
         bumo be echenakpa. 53 Ama Livaiebi na bre beeŋ yuu bumo be ewajɛbuana n chena ŋ kulti Enyɛnpe be wajɛbu
         na a kuŋ kumo, saŋɛ na so, esa kama maaŋ taga kumo to n shin nɛ n nya agbo ga n wɔtɔ
         Israɛlebi kikɛ.” 54 Israɛlebi na daŋ wora kusɔ kama nɛ Enyɛnpe Ebɔrɛ daŋ kaŋɛ Mosis na nna.

Kananɛ Israɛlebi na chena yiri yiri so be asheŋ21 Le nɛ Enyɛnpe Ebɔrɛ daŋ kaŋɛ Mosis nɛ Ɛɛrɔn: 2 “A daga Israɛlebi na ka feŋ n chena kanaŋ kanaŋ so ntuŋ so ŋ kulti nshɛr be wajɛbu
         na nɛ kanaŋ kikɛ e yuu bumo be tuta bumo be keeyi to.”3-4 Juda be kanaŋ to ebi nɛ bumo be ejuŋkparpo e la Aminadab pibinyɛn Naashɔn, nɛ e bee
         juŋkpar bumo be kanaŋ to be benapo ŋgboŋ adushunu nɛ ana nɛ alfa ashe na, beeŋ yuu
         bumo be tuta n chena Enyɛnpe be wajɛbu na be epeŋilarkpa be kaba so. 5-6 Nɛ Isaaka be kanaŋ to ebi nɛ Zuwa pibinyɛn Nataniɛl bee juŋkpar bumo be kanaŋ to be
         benapo ŋgboŋ adunu nɛ ana nɛ alfa ana na, e chena m bɛ bumo so. 7-8 Nɛ Zebulun be kanaŋ to ebi nɛ Hɛlɔn pibinyɛn Eliab bee juŋkpar bumo be benapo ŋgboŋ
         adunu nɛ ashunu nɛ alfa ana na, malɛ e chena m bɛ bumo so. 9 Juda nɛ nnaŋ nɛ b chena epeŋilarkpa be kaba so nɛ bumo be benapo kikɛ wɔ ŋgboŋ kalfa
         nɛ aduburwa nɛ ashe nɛ alfa ana, e naaŋ baa juŋkpar bumo.10-11 Kumo be kaman nɛ Ruben be kanaŋ to ebi nɛ Shedur pibinyɛn Elizur bee juŋkpar bumo
         be benapo ŋgboŋ adena nɛ ashe nɛ alfa anu na, e yuu bumo be tuta n chena nshɛr be
         wajɛbu na be kelargato be kaseto be kaba so. 12-13 Nɛ Simiɔn be kanaŋ to ebi nɛ Zurishaddai pibinyɛn Shelumiɛl bee juŋkpar bumo be benapo
         ŋgboŋ adunu nɛ akpanu nɛ alfa asa na, e chena m bɛ so. 14-15 Nɛ Gad be kanaŋ to ebi nɛ Duwɛl pibinyɛn Eliazaf bee juŋkpar bumo be benapo ŋgboŋ
         adena nɛ anu nɛ alfa ashe nɛ adunu na, malɛ e chena m bɛ so. 16 Ruben nɛ nnaŋ nɛ b chena kelargato be kaseto be kaba so nɛ bumo be benapo kikɛ wɔ
         ŋgboŋ kalfa nɛ adunu nɛ kako nɛ alfa ana nɛ adunu na, e naaŋ baa la katuŋ nyɔsopo
         m bɛ so.17 Kumo be kaman nɛ Livaiebi na malɛ e sulɔ nshɛr be wajɛbu na nseŋ keta bumo be tuta
         m bɛ nnaŋ nɛ Ruben bee juŋkpar na so fanɛ kananɛ b chena kebɛso kebɛso na.18-19 Nɛ Efreim be kanaŋ to ebi nɛ Amihuud pibinyɛn Elishama bee juŋkpar bumo be benapo
         ŋgboŋ adena nɛ alfa anu na, malɛ e yuu bumo be tuta n chena epeŋitɔrkpa be kaba so.
         20-21 Nɛ Manase be kanaŋ to ebi nɛ Pɛdazur pibinyɛn Gamaliɛl bee juŋkpar bumo be benapo
         ŋgboŋ adesa nɛ anyɔ nɛ alfa anyɔ na, malɛ e chena m bɛ so. 22-23 Nɛ Bɛnjamin be kanaŋ to ebi nɛ Gidiɔni pibinyɛn Abidan bee juŋkpar bumo be benapo
         ŋgboŋ adesa nɛ anu nɛ alfa ana na malɛ gba e chena m bɛ so. 24 Efreim nɛ nnaŋ nɛ b chena epeŋitɔrkpa be kaba so nɛ bumo be benapo kikɛ wɔ ŋgboŋ kalfa
         nɛ aburwa nɛ kalfa na e naaŋ baa la katuŋ sasopo m bɛ so.25-26 Nɛ Dan be kanaŋ to ebi nɛ Amishadai pibinyɛn, Ahieza bee juŋkpar bumo be benapo ŋgboŋ
         adeshe nɛ anyɔ nɛ alfa ashunu na e yuu bumo be tuta n chena kelargato be esoso be
         kaba so. 27-28 Nɛ Ashɛr be kanaŋ to ebi nɛ Okran pibinyɛn Pagiɛl bee juŋkpar bumo be benapo ŋgboŋ
         adena nɛ kako nɛ alfa anu na, e chena m bɛ so. 29-30 Nɛ Naftali be kanaŋ to ebi nɛ Enaan pibinyɛn Ahira bee juŋkpar bumo be benapo ŋgboŋ
         adunu nɛ asa nɛ alfa ana na, e chena m bɛ so. 31 Dan nɛ nnaŋ nɛ b chena kelargato be esoso be kaba so nɛ bumo be benapo kikɛ wɔ ŋgboŋ
         kalfa nɛ adunu nɛ ashunu nɛ alfa ashe na, e naŋ baa la katuŋ lalalogesopo m bɛ so.32 Fo baŋ ta Israɛlebi be benyɛn nɛ b fo kena to be keyɔ na kikɛ m ber abar so mbuna
         mbuna nɛ kananɛ b chena ntuŋso ntuŋso na kikɛ, b daa wɔ basa ŋgboŋ alfa ashe nɛ asa
         nɛ alfa anu nɛ adunu. 33 Livaiebi na nawule nɛ b daa maŋ karga n ti Israɛlebi na so ŋkpal kusɔ nɛ Enyɛnpe Ebɔrɛ
         kaŋɛ Mosis na so.34 Kusɔ nɛ Enyɛnpe Ebɔrɛ daŋ kaŋɛ Mosis na gbagba chap nɛ Israɛlebi na daŋ wora. Kabuna
         kama to ebi daŋ wora bumo be echenakpa nna n chena bumo be eyiri to be tuta ase. Bumo
         alɛ daa bɛ abar so mbuna mbuna nɛ nnaŋ so nna a nite.

Ɛɛrɔn be mbinyɛnsobi be asheŋ31 Jemanɛ nɛ Enyɛnpe Ebɔrɛ daŋ malga Mosis kutɔ ashi kebeegboŋ nɛ baa tre Sainai na so
         na, 2 Ɛɛrɔn daa kɔ mbinyɛnsobi ana nna. Nadab e daa la enimuso, n ta Abihu nɛ Eliaza nɛ
         Itama m bɛ so. 3 Bumo be amu so nɛ b daŋ chulgi ŋku n wurgeso n lara bumo n yili fanɛ bɔrɛmatapoana
         nna. 4 Ama Nadab nɛ Abihu bre daŋ wu, saŋɛ nɛ b daŋ ta edɛ nɛ a maŋ daga n chɔ sarga nɛ b
         lara n sa Enyɛnpe Ebɔrɛ ashi Sainai be keshishɛrsawule na so nna. Bumo alɛ daa maŋ
         kɔ mbinyɛnsobi. Amoso Eliaza nɛ Itama nawule e daa la bɔrɛmatapoana jemanɛ nɛ bumo
         tuto, Ɛɛrɔn daa wɔ ŋkpa to na kikɛ.Livaiebi be kushuŋ be asheŋ5 Ndoŋ nna nɛ Enyɛnpe Ebɔrɛ na kaŋɛ Mosis le: 6 “Lara Livai be yiri na nɛ b baa chɛ bɔrɛmatapo Ɛɛrɔn nɛ mbe mbia to a shuŋ kabɔrɛmata
         be kushuŋ. 7 Bumo e naaŋ baa chɛ bɔrɛmatapoana na to a shuŋ Israɛlebi na ashi Enyɛnpe be wajɛbu
         na to. 8 Livaiebi na e naaŋ baa keni Enyɛnpe be wajɛbu na nɛ asɔ nɛ a wɔ kumo to kikɛ so a
         sa Israɛlebi na kikɛ. 9 Bumo koŋwule na malɛ e naaŋ baa chɛ Ɛɛrɔn nɛ mbe mbinyɛnsobi to a shuŋ nshɛr be wajɛbu
         na to. 10 Lara Ɛɛrɔn nɛ mbe bibinyɛn nɛ b baa la bɔrɛmatapoana. Esa pɔtɛ kama nɛ e pɛl n shuŋ
         bɔrɛmatapo be kushuŋ b mɔ mo.”11 Kede be kaman nɛ Enyɛnpe Ebɔrɛ naŋ kaŋɛ Mosis le: 12-13 “Ŋ ka daŋ mɔ Ijiptebi na be ewurkoŋnyɛn na, n daŋ yili kumo nna fanɛ Israɛlebi be
         ewurkoŋnyɛn kikɛ nɛ bumo be asɔbɔya be ewurkoŋnyɛn la meya nna. Ama naniere bre Livaiebi
         na nɛ n lara fanɛ b tal Israɛlebi na be ewurkoŋnyɛn to. Amoso b la meya nna. Ma e
         la Enyɛnpe Ebɔrɛ na.”B ka karga Livaiebi na be asheŋ14 Le nɛ Enyɛnpe Ebɔrɛ naŋ kaŋɛ Mosis ashi Sainai be keshishɛrsawule na so: 15 “Karga Livaiebi na be benyɛn kikɛ nɛ b fo kufɔl ŋko m baŋ so mbuna mbuna so nɛ kanaŋ
         kanaŋ so.” 16 Nɛ Mosis wora loŋ. 17 Livai daa kɔ mbinyɛnsobi asa nna. Bumo e daa la Gɛshɔn nɛ Kohaf nɛ Mɛrari. Bumo e
         daŋ ki bumo be mbuna be benimu. 18 Gɛshɔn be mbinyɛnsobi e daa la Libni nɛ Shimei. 19 Kohaf malɛ be mbinyɛnsobi e daa la Amram nɛ Izha nɛ Hibrɔn nɛ Uziɛl. 20 Nɛ Mɛrari malɛ be mbinyɛnsobi daa la Maali nɛ Muushi. Bede e daa la Livai be mbinyɛnsobi
         nɛ mo nanabinyɛnsoana. Bumo alɛ e daŋ ba ki Livai be kaman to ebi.21 Libni nɛ Shimei be nnaŋ e la Gɛshɔn be kabuna ebi na. 22 Benyɛn nɛ b fo kufɔl ŋko m baŋ so nɛ b daŋ karga ashi Gɛshɔn be kabuna kikɛ, daa wɔ
         ŋgboŋ ashunu nɛ alfa anu. 23 Gɛshɔn be kabuna ebi na beeŋ wora bumo be echenakpa ashi nshɛr be wajɛbu na be epeŋitɔrkpa
         be kaba so na 24 nɛ Laɛl pibinyɛn Eliazaf e baa la bumo be enimu. 25-26 Bumo be kushuŋ e la kebaakeni Enyɛnpe be wajɛbu na gbagba so nɛ asɔ nɛ baa ta a yuu
         kumo nɛ amo nɛ baa ta a yuu a kulti kumo nɛ kumo be epatisa nɛ efɔlana nɛ asɔ kama
         nɛ a ti amo so na.27 Amramebi nɛ Izaaebi nɛ Hibrɔnebi nɛ Uziɛlebi e la Kohaf be kabuna ebi na. 28 Benyɛn nɛ b fo kufɔl ŋko m baŋ so nɛ b daŋ karga ashi Kohaf be kabuna daa wɔ benyɛn
         ŋgboŋ aburwa nɛ alfa ashe. Kohafebi na e daa keni Enyɛnpe be wajɛbu na so. 29 Kohaf be kabuna ebi na beeŋ wora bumo be echenakpa ashi wajɛbu na be kelargato be
         kaseto be kaba so. 30 Uziɛl pibinyɛn Elizafan e daa la bumo be enimu. 31 Bumo e naa keni ŋkre be deka nɛ k wɔ acheembiana to be kakpa cheembi na so, nɛ teebɔl
         na nɛ kefitilatɔl na nɛ ebɔrɛsureana na nɛ ntishaŋ nɛ bɔrɛmatapoana na bee ta a wora
         asheŋ ashi Enyɛnpe be wajɛbu na to nɛ patisa nɛ k wɔ acheembiana to be kakpa cheembi
         na be kabuna to na kikɛ so. Bumo e naa bela le be asɔ ere a yili mboŋ nseŋ naa bela
         amo ashi to.32 Bɔrɛmatapo nimuso Ɛɛrɔn pibinyɛn Eliaza e daa la Livaiebi na be enimu. Mo nɛ b daŋ
         lara fanɛ e baa la basa nɛ baa shuŋ Enyɛnpe be wajɛbu na to na be ejuŋkparpo.33 Maali nɛ Muushi la nnaŋ nɛ ashi Mɛrari be kabuna ebi nna. 34 Bumo be benyɛn nɛ b fo kufɔl ŋko m baŋ so nɛ b daŋ karga daa wɔ ŋgboŋ ashe nɛ alfa
         anyɔ. 35 Mɛrari be kabuna ebi na beeŋ wora bumo be echenakpa ashi wajɛbu na be kelargato be
         esoso be kaba so nɛ Abihail pibinyɛn Zuriɛl e baa la kabuna na be enimu. 36 Bumo e naaŋ baa keni wajɛbu na be ndibi yuuso nɛ amo be adeŋiso nɛ amo be atɔl nɛ
         amo be asɔ nɛ a ti amo so na kikɛ so. Bumo e daa wora wajɛbu na be keyu be kushuŋ
         kikɛ. 37 Bumo koŋwule na e daa keni Enyɛnpe be wajɛbu na be kelɔnɛ be ndibi yuuso nɛ amo be
         atɔl nɛ amo be ayir nɛ efɔlana kikɛ so.38 Mosis nɛ Ɛɛrɔn nɛ Ɛɛrɔn be mbia beeŋ wora bumo be echenakpa ashi wajɛbu na be anishito
         a laŋɛ epeŋilarkpa be kaba so. Bumo e naaŋ baa juŋkpar Israɛlebi na nɛ b baa bunyaŋ
         Enyɛnpe Ebɔrɛ. Esa pɔtɛ kama malɛ nɛ e pɛl n sɔ Mosis ŋko Ɛɛrɔn be kushuŋ a shuŋ,
         b mɔ mo. 39 Benyɛn nɛ b fo kufɔl ŋko m baŋ so nɛ Enyɛnpe Ebɔrɛ daŋ kaŋɛ Mosis nɛ Ɛɛrɔn fanɛ b
         karga ashi Livai be kabuna na kikɛ daa wɔ basa ŋgboŋ adunyɔ nɛ anyɔ.Livaiebi na ka yili ewurkoŋnyɛn be katelamu to be asheŋ40 Nɛ Enyɛnpe Ebɔrɛ naŋ kaŋɛ Mosis le: “Sibɛ Israɛlebi be ewurkoŋnyɛn nɛ b fo kufɔl ŋko
         m baŋ so be atre n wɔtɔ kawɔl to. 41 Shin nɛ Livaiebi na e yili Israɛlebi na be ewurkoŋnyɛn be katelamu to n shin nɛ Livaiebi
         na be asɔbɔya e yili Israɛlebi na be asɔbɔya be ewurkoŋ be katelamu to n sa ma. Ŋkpal
         manɛ so, b la meya nna.” 42 Ndoŋ nna nɛ Mosis wora Enyɛnpe Ebɔrɛ kasonu nseŋ karga ewurkoŋnyɛn na kikɛ n sibɛ
         bumo be atre n wɔtɔ kawɔl to. 43 Ewurkoŋnyɛn nɛ b fo kufɔl ŋko m baŋ so nɛ b daŋ sibɛ bumo be atre na kikɛ daa wɔ ŋgboŋ
         adunyɔ nɛ anyɔ nɛ alfa anyɔ nɛ adushunu nɛ asa.44 Nɛ Enyɛnpe Ebɔrɛ naŋ kaŋɛ Mosis le: 45 “Shin nɛ Livaiebi na e yili Israɛlebi be ewurkoŋnyɛn be katelamu to nɛ Livaiebi na
         be asɔbɔya malɛ e tal Israɛlebi na be asɔbɔya be ewurkoŋ to. 46 Ŋkpal Israɛlebi be ewurkoŋnyɛn ka shi a chɔ Livaiebi kikɛ na so, a daga b ka tɔ ewurkoŋnyɛn
         alfa anyɔ nɛ adushunu nɛ asa nɛ b chɔ so na ashi ma kutɔ. 47 Shin nɛ b tɔ bumo be ekama gbiti be ndarbi anu fanɛ kananɛ baa karga amansherbi wajɛbu
         na to na. 48 A daga fanɛ b ta le be amansherbi ere n sa Ɛɛrɔn nɛ mbe mbinyɛnsobi.” 49 Ndoŋ nna nɛ Mosis sɔ ewurkoŋnyɛn alfa anyɔ nɛ adushunu nɛ asa nɛ b chɔ so na be amansherbi.
         50 Amansherbi na kikɛ daa wɔ gbiti be ndarbi kagboŋ nɛ alfa asa nɛ adeshe nɛ anu. 51 Mosis daŋ ta amo nna n sa Ɛɛrɔn nɛ mbe mbinyɛnsobi fanɛ kananɛ Enyɛnpe Ebɔrɛ kaŋɛ
         mo na.

Kohaf be kabuna ebi nɛ b ti Livaiebi so be kushuŋ be asheŋ41 Enyɛnpe Ebɔrɛ daŋ kaŋɛ Mosis nɛ Ɛɛrɔn nna fanɛ 2 b karga Livaiebi nɛ b shi Kohaf be kabuna na, kanaŋ kanaŋ so, 3 nseŋ sibɛ benyɛn nɛ b fo yili nfɛ adesa n ya fo nfɛ adunu nsaa beeŋ tiŋ n shuŋ Enyɛnpe
         Ebɔrɛ be wajɛbu na to na be atre n wɔtɔ kawɔl to. 4 Kohafebi na be kushuŋ e la kebaakeni asɔ cheembi nɛ a wɔ Enyɛnpe be wajɛbu na to so.5 Enyɛnpe Ebɔrɛ daŋ kaŋɛ Mosis nna fanɛ nɛ b kaa shin nɛ b kaa bumo be keeyi to, b shin
         nɛ Ɛɛrɔn nɛ mbe mbinyɛnsobi e luri n saŋɛ patisa nɛ k kuŋ ŋkre be deka nɛ k wɔ kakpa
         cheembi na nɛ wajɛbu to na nseŋ ta kumo m buu deka na so. 6 Kumo be kaman nɛ b ta kusɔbɔya be kawɔl lela m parga m buu kumo so, nseŋ parga wajɛ
         nɛ k la buru gbagba n deŋi so n ti so pɔɛŋ nseŋ ta ndibi nɛ baa pɛ to a sulɔ kumo
         na n yisi n wɔtɔ amo be kakpa.7 Kede be kaman nɛ Ɛɛrɔn nɛ mbe mbinyɛnsobi na e naŋ ta wajɛ nɛ k la buru m parga m
         buu Enyɛnpe Ebɔrɛ be teebɔl nɛ baa ta bodobodo cheembi nɛ duwu be ntishaŋ, nɛ ntishaŋ
         nɛ baa ta sarga be asɔ a wɔtɔ na, nɛ ekɔlba nɛ baa ta sarga be yabra belbelso a wɔtɔ
         a bɛ so na so. A daga fanɛ bodobodo e baa wɔ loŋ be teebɔl na so saŋkikɛ. 8 A daga b ka parga wajɛ peper m buu teebɔl na nɛ asɔ nɛ a wɔ kumo so na so nseŋ naŋ
         ta kusɔbɔya be kawɔl lela m parga m buu amo so n ti so pɔɛŋ nseŋ yisi ndibi nɛ baa
         pɛ to a maŋ kumo so na n wɔtɔ amo be kakpa.9 A daga fanɛ b ta wajɛ buru m buu kefitilatɔl na nɛ kumo be ayabi nɛ asɔ nɛ baa ta
         a lɔŋɛ kefitilatɔl na so nɛ epelɛlɛ, nɛ ɔlif be ŋku be ekɔlba na so. 10 Kede be kaman nɛ b ta kusɔbɔya be kawɔl lela m buu amo kikɛ nyam so nseŋ ta kumo n
         deŋi kusɔ sulɔ asɔ so. 11 Kumo alɛ be kaman nɛ b parga wajɛ buru n deŋi shuwa be bɔrɛsure na so nseŋ ta kusɔbɔya
         be kawɔl lela m parga m buu kumo so n ti so pɔɛŋ nseŋ ta ndibi nɛ baa ta a sulɔ kumo
         na n wɔtɔ amo be kakpa. 12 Kumo be kaman nɛ b ta wajɛ buru m buu asɔjito nɛ b kɔ a shuŋ kakpa cheembi na to na
         so nseŋ ta kusɔbɔya be kawɔl lela m buu so n ti so pɔɛŋ n ta amo n deŋi kusɔ sulɔ
         asɔ na so. 13 A daga fanɛ b muu nsunɔ na ashi danyaŋ be bɔrɛsure na so pɔɛŋ nseŋ ta wajɛ peper kunɔkunɔ
         m parga m buu kumo so. 14 Ade kikɛ be kaman nɛ b ta asɔ nɛ b kɔ a chɔɔ edɛ na, nɛ anyembi chule eblaŋ na, nɛ
         shabɔl nɛ ntishaŋgboŋ nɛ b kɔ a shuŋ bɔrɛsure na ase na kikɛ n deŋi wajɛ peper na
         so, nseŋ ta kusɔbɔya be kawɔl lela m parga m buu amo so pɔɛŋ nseŋ ta ndibi nɛ baa
         ta a wɔtɔ kumo to a sulɔ na n wɔtɔ amo be kakpa. 15 Saŋɛ baŋ fo fanɛ b kaa keeyi to, Kohafebi na e daga fanɛ b sulɔ asɔ cheembi na nɛ
         wajɛbu na be asɔ kikɛ. Ama Ɛɛrɔn nɛ mbe mbinyɛnsobi e daga fanɛ b ta asɔ m buu asɔ
         cheembi na so nɛnɛ pɔɛŋ nɛ b ta amo n sulɔ, saŋɛ na so b maaŋ beta amo nseŋ wu.Amoso saŋkama nɛ b kaa keeyi to, wajɛbu na nɛ kumo to be asɔ kikɛ be kesulɔ be kushuŋ
         la Kohaf be kabuna ebi peya nna.16 Bɔrɛmatapo nimuso Ɛɛrɔn pibinyɛn, Eliaza e daga fanɛ e baa keni ŋku nɛ baa ta a wɔtɔ
         efitila na to nɛ eduwu nɛ esargajibi nɛ ŋku nɛfaso nɛ kusɔ kama nɛ k wɔ wajɛbu na
         to nsaa la Enyɛnpe Ebɔrɛ na peya na so.17 Nɛ Enyɛnpe Ebɔrɛ naŋ kaŋɛ Mosis nɛ Ɛɛrɔn le: 18 “Men sa maŋ shin nɛ Kohafebi na 19 e taga asɔ cheembi na to saŋɛ nɛ b maŋ naŋ buu amo so, mannɛ aloŋ, baaŋ wu. Amoso
         men shin nɛ Ɛɛrɔn nɛ mbe mbinyɛnsobi e tu Kohafebi na n luri wajɛbu na to ŋ ŋini bumo
         be ekama kusɔ nɛ e beeŋ sulɔ. 20 Hale nɛ Kohafebi na luri wajɛbu na to n ya tu bɔrɛmatapoana na nɛ b kraa buu asɔ cheembi
         na gba, baaŋ wu.”Gɛshɔn be kabuna ebi nɛ b ti Livaiebi na so be kushuŋ be asheŋ21 Nɛ Enyɛnpe Ebɔrɛ naŋ kaŋɛ Mosis fanɛ 22 e karga Gɛshɔn be kabuna ebi nɛ b ti Livaiebi so na kanaŋ kanaŋ so, 23 nseŋ sibɛ benyɛn nɛ b fo nfɛ adesa n ya fo nfɛ adunu nsaa beeŋ tiŋ n shuŋ Enyɛnpe
         Ebɔrɛ be wajɛbu na to na be atre n wɔtɔ kawɔl to. 24 Gɛshɔn be kabuna ebi na be kushuŋ a naaŋ baa la kebaasulɔ 25 wajɛbu na nɛ kumo be kabuna to be patisa na nɛ acheembiana to be kakpa cheembi na
         be kabuna to be patisa na nɛ kusɔbɔya be kawɔl lela nɛ baa yuu a kulti kumo na 26 nɛ kelɔnɛ na be epatisa nɛ a chambɔ wajɛbu na, nɛ bɔrɛsure na nɛ kumo be efɔlana nɛ
         kelɔnɛ na be kabuna to be patisa na, nɛ asɔ kama nɛ baa ta a wora kumo be asheŋ na
         kikɛ. Gɛshɔn be kabuna ebi na e naaŋ baa shuŋ le be ashuŋ ere kikɛ. 27 Ɛɛrɔn nɛ mbe mbia e naa baa keni bumo so nɛ b baa shuŋ kikɛ nsaa ŋini bumo kakpa nɛ
         baaŋ ba sulɔ asɔ na a yɔ. 28 Bɔrɛmatapo nimuso Ɛɛrɔn pibinyɛn Itama e naaŋ baa keni Gɛshɔnebi na so nɛ b baa shuŋ
         le be ashuŋ ere ashi wajɛbu na to.Mɛrari be kabuna ebi nɛ b ti Livaiebi na so be kushuŋ be asheŋ29 Enyɛnpe Ebɔrɛ daŋ kaŋɛ Mosis nna fanɛ e karga Mɛrariebi na kanaŋ kanaŋ so 30 nseŋ sibɛ benyɛn kama nɛ b fo nfɛ adesa n ya fo nfɛ adunu nsaa beeŋ tiŋ n shuŋ Enyɛnpe
         Ebɔrɛ be wajɛbu na to be kushuŋ na be atre. 31 Bumo e naaŋ baa sulɔ wajɛbu na be ndibi yuuso nɛ amo be atɔl nɛ adeŋiso nɛ alargato
         32 nɛ wajɛbu na be kelɔnɛ nɛ k kulti kumo na be ndibi yuuso nɛ amo be atɔl nɛ ayirbi
         nɛ efɔlana. Mɛrariebi na be ekama daga fanɛ e baa nyi kusɔ nɛ e bee sulɔ. 33 Bɔrɛmatapo nimuso Ɛɛrɔn pibinyɛn, Itama e baa keni bumo so nɛ b baa shuŋ bumo be ashuŋ
         nɛnɛ.B ka karga Livaiebi na be asheŋ34 Ndoŋ nna nɛ Mosis nɛ Ɛɛrɔn nɛ Israɛl be benimuana na karga Kohafebi na mbuna mbuna
         nɛ kanaŋ kanaŋ so fanɛ kananɛ Enyɛnpe Ebɔrɛ kaŋɛ Mosis na. 35-37 Bumo be benyɛn nɛ b fo nfɛ adesa n ya fo nfɛ adunu nsaa beeŋ tiŋ n shuŋ wajɛbu cheembi
         na to na daa wɔ basa ŋgboŋ anyɔ nɛ alfa ashunu nɛ adunu. 38-41 Kumo be kaman nɛ b karga Gɛshɔnebi na mbuna mbuna nɛ kanaŋ kanaŋ so nɛ bumo be benyɛn
         nɛ b fo nfɛ adesa n ya fo nfɛ adunu nsaa beeŋ tiŋ n shuŋ wajɛbu na to na koso ŋgboŋ
         anyɔ nɛ alfa ashe nɛ adesa. 42-45 Kumo alɛ be kaman nɛ b karga Mɛrariebi na mbuna mbuna nɛ kanaŋ kanaŋ so nɛ bumo be
         benyɛn nɛ b fo nfɛ adesa n ya fo nfɛ adunu nsaa beeŋ tiŋ n shuŋ wajɛbu na to na koso
         basa ŋgboŋ asa nɛ alfa anyɔ. 46-48 Mosis nɛ Ɛɛrɔn nɛ Israɛl be benimuana na ka karga Israɛlebi na be benyɛn nɛ b fo nfɛ
         adesa n ya fo nfɛ adunu nsaa beeŋ tiŋ n shuŋ wajɛbu na to na kikɛ, b daa wɔ ŋgboŋ
         aburwa nɛ alfa anu nɛ aduburwa 49 Kananɛ Enyɛnpe Ebɔrɛ baŋ kaŋɛ Mosis na gbagba chap nɛ e daŋ shin nɛ b karga basa na
         nseŋ shin nɛ b sa ekama malɛ mbe kushuŋ.

Basa nɛ b kɔ eyurpi be asheŋ51 Nɛ Enyɛnpe Ebɔrɛ kaŋɛ Mosis le: 2 “Kaŋɛ Israɛlebi na kenishipereso fanɛ b ju bekama nɛ b wora eyurpi daŋkare be ekpa
         so ŋkpal b ka bee lɔ keboti ŋko babaso ŋko m beta kusɔ wuso ashi bumo be keeyi to
         so. 3 Men ju benyɛn nɛ beche kama nɛ b wora eyurpi daŋkare be ekpa so, saŋɛ na so b maaŋ
         jija keeyi mo nɛ ma nɛ menyi kikɛ wɔ kumo to na.” 4 Ndoŋ nna nɛ Israɛlebi bɛ kusɔ nɛ Enyɛnpe Ebɔrɛ kaŋɛ Mosis na so nseŋ ju loŋ be basa
         kikɛ ashi keeyi na to.Alubi be kasogberge be asheŋ5 Nɛ Enyɛnpe Ebɔrɛ naŋ kaŋɛ Mosis fanɛ 6 e kaŋɛ Israɛlebi na fanɛ, esa kama nɛ e wora n da mo barkasa so wora n da mo Enyɛnpe
         Ebɔrɛ na gba so nna na. 7 Amoso amodoŋwura daga fanɛ e bugi to ŋ kaŋɛ mbe kulubi nseŋ ka esa nɛ e wora n da
         so na be kusɔ kama nɛ e jija nɛ kumo kalfa to be adunyɔ so n ti so na n tal to. 8 Ama nɛ esa nɛ b wora n da so na wu nna nsaa maa kɔ ekurgepo kama nɛ baaŋ ka kukɔ na
         n sa, kumo ere asɔ na ki Enyɛnpe Ebɔrɛ peya na nna na nseŋ daga fanɛ b ta kpakpa nɛ
         baaŋ ta n lara alubi be ketampaŋ be sarga n ti amo so ŋ ka n sa bɔrɛmatapo na pɔɛŋ
         nɛ esa na e nya alubi be ketampaŋ. 9 Sarga cheembi kama nɛ Israɛlebi na bar Enyɛnpe Ebɔrɛ na la bɔrɛmatapoana na peya nna.
         10 Kakɛ kama malɛ nɛ b ta n sa bɔrɛmatapo kikɛ na la mo gbagba peya nna.Beche nɛ bumo kulana maŋ yirda bumo be asheŋ11 Nɛ Enyɛnpe Ebɔrɛ naŋ kaŋɛ Mosis kenishipereso fanɛ 12-14 e kaŋɛ Israɛlebi na fanɛ nɛ k ba fanɛ enyɛn maŋ wora mbe eche yirda ŋkpal e ka bee
         fɛ fanɛ eche na bee ji kubojua nna so, 15 kumo ere, k daga enyɛn na ka keta eche na nseŋ ta aboyunyifu kurwa koŋwule n ti so
         n yɔ bɔrɛmatapo kutɔ n ya sulge eche na so. Ama a maŋ daga e ka ta ɔlif be ŋku ŋko
         duwu n ti amo so, ŋkpal manɛ so, kukɔrkɔ be kesulge be sarga nna.16 Bɔrɛmatapo na beeŋ shin nɛ eche na e ba yili bɔrɛsure na be anishito 17 nseŋ chulgi nchu cheembi n wɔtɔ kaba to nseŋ jɔ wajɛbu na to be shishɛr n wɔtɔ nchu
         na to nɛ a ki kekra. 18 Kumo be kaman nɛ eche na e deŋi mbe shata nseŋ ta sarga nɛ b kɔ aboyunyifu a lara
         na ŋ keta, nɛ bɔrɛmatapo na malɛ e keta kaba na nɛ nchu kekra nɛ a bee bar kɔnɔsho
         na. 19 Kede be kaman nɛ bɔrɛmatapo na e kaŋɛ le: “Nɛ fo maŋ ji kubojua bre, nchu kekra ere
         maaŋ bar fo tɔrɔ. 20 Ama nɛ fo ji kubojua nna bre, 21 Enyɛnpe Ebɔrɛ beeŋ shin nɛ fo ki fanɛ esa nɛ b sho kɔnɔ fo basa to. E beeŋ shin nɛ
         fo ki egbentepo nɛ fo epun malɛ gba e tiŋ. 22 Nchu ere e naŋ shin nɛ fo epun e tiŋ nɛ fo ki egbentepo malɛ gba n ti so.”Ndoŋ nna nɛ eche na e shuli so ŋ kaŋɛ le: “Mm, ma alɛ gba shuli loŋ.”23 Kumo be kaman nɛ bɔrɛmatapo na e sibɛ kawɔl so nseŋ fɔr nsibɛ na n wɔtɔ nchu kekra
         na to, 24 nseŋ shin nɛ eche na e nuu nchu na nɛ kɔnɔsho na e pɛ mo nɛ e ji ebesa ga. 25 Nɛ bɔrɛmatapo e sɔ aboyunyifu be sarga na ashi kache na be enɔ to m maŋ amo so ŋ ŋini
         Ebɔrɛ nseŋ ta amo m bɛ bɔrɛsure na so. 26 Kede be kaman nɛ e jɔ aboyunyifu na enɔ be bɔlɔ n deŋi bɔrɛsure na so n chɔɔ nseŋ
         shin nɛ eche na e nuu nchu na. 27 Nɛ k la kashenteŋ nna fanɛ eche na lar mo kul be kaman n jija ebu, nchu nɛ e nuu na
         beeŋ shin nɛ mbe eyurto e baa besa mo ga, nɛ mbe epun e tiŋ nɛ e ki egbentepo ŋko
         nɛ mbe adampu e baa gboŋi nɛ e ki fanɛ esa nɛ b sho kɔnɔ ashi mbe basa to. 28 Ama nɛ fanɛ eche na maŋ jija ebu bre, kumo ere shɛŋ shɛŋ maaŋ wora mo. Mo alɛ beeŋ
         kurge mbia.29-30 Mbra nɛ k dese n sa enyɛn kama nɛ e maŋ yirda mbe eche nsaa fɛ fanɛ eche na bee ji
         kubojua nna na. Bɔrɛmatapo na beeŋ shin nɛ eche na e ba yili bɔrɛsure na be anishito
         nɛ e wora le be daŋkaresheŋ ere. 31 Nɛ enyɛn na wora loŋ, kumo be kulubi maŋ bɛ mo so, ama nɛ fanɛ eche na wora n da so
         nna e beeŋ nya kumo be kasogberge.

Mbra nɛ a dese n sa esa nɛ e la Ebɔrɛ peya be asheŋ61 Enyɛnpe Ebɔrɛ daŋ kaŋɛ Mosis nna fanɛ 2 e kaŋɛ Israɛl be basa le: “Benyɛn ŋko beche kama nɛ baa sha keta bumo be amu m bɔɔ
         Enyɛnpe Ebɔrɛ enɔ a wɔtɔ n sa Ebɔrɛ nawule ŋ ki ‘Nazarin’ na, 3 maŋ daga fanɛ b nuu nsa kpakpaso be yiri kikɛ fanɛ amo nɛ b ta asɔrso nɛ baa tre greep
         n wora na. Bumo alɛ e sa maŋ kaŋ ji asɔrso nɛ baa tre greep na be awushiso ŋko amo
         be awɔlso gba. 4 Bumo alɛ e sa maŋ kaŋ ji asɔrso na be kudebi ŋko kumo be kebi jemanɛ nɛ b wɔtɔ n sa
         Ebɔrɛ nawule na.5 Baŋ yili jemanɛ nɛ b nase nnɔ fanɛ baaŋ baa wɔtɔ n sa Enyɛnpe Ebɔrɛ nawule na n ya
         fo kumo be ekar, a maŋ daga fanɛ b she bumo be emin. B yige emin na nɛ a daŋ nteŋ.
         6-7 Bumo be emin tenteŋ na e naa ŋini b ka ta bumo be amu m bɔɔ Enyɛnpe Ebɔrɛ enɔ. A maŋ
         daga b baa luri bubuni so. Hale bumo tutoana ŋko bumo nioana ŋko bumo siponyɛnana
         ŋko besipocheana gba be kebuni. Saŋɛ na so b maaŋ ta bumo be amu n wɔtɔ eyurpi to.
         8 Ŋkpal manɛ so, jemanɛ nɛ b lara bumo be amu n yili fanɛ b wɔtɔ nna n sa Ebɔrɛ nawule
         na, b la Enyɛnpe Ebɔrɛ na peya nna.9 Nɛ fanɛ esa ko wu luwu purgiase bumo be eko be anishito gba nna, mbe emin tenteŋ nɛ
         a bee ŋini fanɛ b wɔtɔ nna n sa Enyɛnpe Ebɔrɛ nawule na e wora eyurpi daŋkare be ekpa
         so nseŋ daga fanɛ e she amo kumo be nchɛnshunu be kaman, saŋɛ na so e fɔr so n lar
         daŋkare be ekpa so. 10 Kumo be kachɛ burwasopo na nɛ e ta elepɔ anyɔ ŋko ali anyɔ m ba sa bɔrɛmatapo na ashi
         Enyɛnpe Ebɔrɛ na be wajɛbu na be kabuna to. 11 Ndoŋ nna nɛ bɔrɛmatapo na e ta mbuibi na be eko n lara kulubi be sarga nseŋ ta eko
         malɛ n lara sarga chɔɔso ŋ kule kulubi be ketampaŋ n sa bumo, ŋkpal esa ka wu mbe
         anishito so. Kumo be kamɔnchɛ kikɛ nɛ e naŋ ta mbe amu n yili cheembi n sa Ebɔrɛ,
         12 nseŋ naŋ ta mbe kumu n yili fanɛ esa nɛ e wɔtɔ n sa Ebɔrɛ nawule. Kumo be kaman nɛ
         e ta kpakpa nɛ k fo kafɛ m ba lara kejintɔr be sarga ŋkpal e ka daŋ barga mbe amu
         Enyɛnpe Ebɔrɛ na kutɔ jemanɛ ko so. 13 Jemanɛ nɛ e nase nnɔ fanɛ e baa wɔtɔ n sa Enyɛnpe Ebɔrɛ nawule na baŋ fo ekar e beeŋ
         yɔ Enyɛnpe be wajɛbu na be kabuna to 14 n ya ta asɔbɔya asa nɛ a maŋ kɔ ndulgi amo so n lara sarga n sa Enyɛnpe Ebɔrɛ. Baaŋ
         ta kpakpafɔlbi nɛ k fo kafɛ n lara sarga chɔɔso, n ta kubolpɔche nɛ k fo kafɛ n lara
         alubi be ketampaŋ be sarga nseŋ ta kpakpa nɛ k daŋ n yili n lara kɔnɔkoŋwule be sarga.
         15 A daga fanɛ b ta bodobodo nɛ a maŋ kɔ yiisi nɛ b ta nyifu nɛ ɔlif be ŋku n wora na
         kelantaŋɛ be bɔlɔ nɛ ekrakashi nɛ amo alɛ gba maŋ kɔ yisi na nɛ ayu nɛ asɔnuuso n
         ti asɔbɔya na so n lara sarga na.16 Bɔrɛmatapo na beeŋ ta kpakpafɔlbi na nɛ kebolpɔche na n lara alubi be ketampaŋ be
         sarga nɛ sarga chɔɔso n sa Enyɛnpe Ebɔrɛ. 17 Kumo be kaman nɛ e ta kpakpa nɛ k daŋ n yili na nɛ bodobodo kelantaŋɛ na nɛ ayu na
         nɛ asɔnuuso na n lara kɔnɔkoŋwule be sarga n sa Enyɛnpe Ebɔrɛ. 18 Ade kikɛ be kaman nɛ esa nɛ e ta mbe kumu n yili n sa Enyɛnpe Ebɔrɛ nawule na e she
         mbe kumu ashi Enyɛnpe be wajɛbu na be kabuna to nseŋ ta emin na n wɔtɔ kɔnɔkoŋwule
         be sarga be edɛ na to n chɔɔ.19 B baaŋ daŋɛ kpakpa na be keba nɛ k bel, nɛ bɔrɛmatapo na e ta kumo nseŋ lara bodobodo
         nɛ krakashi koŋwule ashi kelantaŋɛ na to m bɔɔ esa nɛ e ta mbe kumu n yili n sa Enyɛnpe
         Ebɔrɛ na enɔ. 20 Kumo be kaman nɛ bɔrɛmatapo na e sɔ amo n ya sa Enyɛnpe Ebɔrɛ fanɛ kakɛ lela nɛ k
         ki sarga cheembi na, nseŋ ta amo n ti kpakpa na be kagbene nɛ kebɛaŋ nɛ a la bɔrɛmatapo
         peya mbra be ekpa so na so. Kede be kaman, e maaŋ naa la esa nɛ e ta mbe kumu n yili
         n sa Enyɛnpe Ebɔrɛ na nawule nsaa beeŋ tiŋ a nuu nsa.21 Mbra nɛ a dese n sa basa nɛ b ta bumo be amu n yili n sa Enyɛnpe Ebɔrɛ na nawule nɛ
         baa tre bumo ‘Nazarin’ na nna na. Ama esa nɛ e ta mbe kumu n yili n sa Enyɛnpe Ebɔrɛ
         na nawule na beeŋ tiŋ n lara sarga nɛ k chɔɔ ade, nɛ e beeŋ tiŋ nna na. Kɔnɔ pɔtɛ
         kama malɛ nɛ b nase n ti so, daga fanɛ b ka kumo m bɔlɔ so.”22 Nɛ Enyɛnpe Ebɔrɛ naŋ kaŋɛ Mosis 23 fanɛ e kaŋɛ Ɛɛrɔn nɛ mbe mbinyɛnsobi fanɛ 24 b baa kule le be kabɔrɛkule a sa Israɛlebi na: “Enyɛnpe Ebɔrɛ na e nɛfa menyinsaa kuŋ menyi.25 Enyɛnpe Ebɔrɛ na be kelelanɛ mbe kuwɔr be kakɛ e baa wɔ menyi so.26 Enyɛnpe Ebɔrɛ na be kuwɔrnɛ mbe kagbenewushi e baa wɔ menyi so.”27 “Ŋkpal manɛ so, b baŋ ta ma ketre ŋ kule nɛfa n sa Israɛlebi na, ma alɛ beeŋ nɛfa
         bumo.”

Bejuŋkparpoana be kakɛ be asheŋ71 Mosis ka yuu Enyɛnpe Ebɔrɛ be wajɛbu na n loge, nɛ e duga ŋku n do kumo so nseŋ ta
         kumo nɛ kumo be asɔ nɛ b kɔ a yuu kumo na nɛ bɔrɛsure na nɛ kumo be asɔ kikɛ m bɔɔ
         Enyɛnpe Ebɔrɛ na enɔ. 2 Ndoŋ nna nɛ Israɛl be yiri kuduanyɔ na be mbuna mbuna be bejuŋkparpoana nɛ b daŋ chɛ
         to ŋ karga basa na, 3 bar eturko ashe nɛ egbolufɛlso kuduanyɔ. Bumo be ekama daŋ bar gbolu fɛlso nna nɛ
         bumo be benyɔ nyɔ malɛ chɛ abar m bar eturko koko nɛ a la bumo be kakɛ m ba sa Enyɛnpe
         Ebɔrɛ ashi Enyɛnpe be wajɛbu na ase. 4 Nɛ Enyɛnpe Ebɔrɛ kaŋɛ Mosis le: 5 “Sɔ ŋkɛ ere n yili kushuŋ nɛ baa shuŋ so m barga amo to n sa Livaiebi na nɛ b baa
         ta amo a sulɔ wajɛbu na nɛ asɔ cheembi nɛ a wɔ kumo to na.” 6 Ndoŋ nna nɛ Mosis barga eturko na nɛ egbolufɛlso na to n sa Livaiebi na. 7 Eturko anyɔ nɛ egbolufɛlso ana nɛ e daŋ ta n sa Gɛshɔnebi na 8 nseŋ ta eturko ana nɛ egbolufɛlso aburwa malɛ n sa Mɛrariebi na. Ɛɛrɔn pibinyɛn, Itama
         e daa keni bumo kikɛ so. 9 Ama Mosis daa maŋ sa Kohafebi na bre asɔ na be kekama, ŋkpal manɛ so, abatimu so e
         daga fanɛ bumo ere e baa sulɔ asɔ cheembi nɛ baa keni so na.10 Kachɛ nɛ baa ta bɔrɛsure na a bɔɔ Ebɔrɛ enɔ na, bejuŋkparpoana na daŋ bar bumo be
         ŋkɛ nna nɛ b wora kumo. 11 Ŋkpal manɛ so, Enyɛnpe Ebɔrɛ daŋ kaŋɛ Mosis le nna: “K daga fanɛ karechɛ kama, bejuŋkparpo
         na be ekoŋwule ka ta mbe kakɛ nna m ba nɛ b ta n wora bɔrɛsure na be keta m bɔɔ Enyɛnpe
         Ebɔrɛ enɔ be kesheŋ wora.”12-83 Le nɛ bejuŋkparpoana na daŋ ta bumo be ŋkɛ m ba kebɛso kebɛso so: Aminadab pibinyɛn
         Naashɔn nɛ e shi Juda be yiri to na e daŋ bar mbe kakɛ kachɛ juŋkparso na. Nɛ Zuwa
         pibinyɛn Nataniɛl nɛ e shi Isaaka be yiri to na bar mo peya kachɛ nyɔsopo na. Nɛ Hɛlɔn
         pibinyɛn Eliab nɛ e shi Zebulun be yiri to na bar mo peya kachɛ sasopo na. Nɛ Shedur
         pibinyɛn Elizur nɛ e shi Ruben be yiri to na bar mo peya kachɛ nasopo na. Nɛ Zurishaddai
         pibinyɛn Shelumiɛl nɛ mo alɛ shi Simiɔn be yiri to na bar mo peya kachɛ nusopo na.
         Nɛ Duwɛl pibinyɛn Eliazaf nɛ e shi Gad be yiri to na bar mo peya kachɛ shesopo na.
         Nɛ Amihuud pibinyɛn Elishama nɛ e shi Efreim be yiri to na bar mo peya kachɛ shunusopo
         na. Nɛ Pɛdazur pibinyɛn Gamaliɛl nɛ e shi Manase be yiri to na bar mo peya kachɛ burwasopo
         na. Nɛ Gidiɔni pibinyɛn Abidan nɛ e shi Bɛnjamin be yiri to na bar mo peya kachɛ kpanusopo
         na. Nɛ Amishadai pibinyɛn Ahieza nɛ e shi Dan be yiri to na bar mo peya kachɛ kudusopo
         na. Nɛ Okran pibinyɛn Pagiɛl nɛ e shi Ashɛr be yiri to na bar mo peya kachɛ kudukakosopo
         na. Nɛ Eenan pibinyɛn Ahira nɛ mo alɛ shi Naftali be yiri to na bar mo peya kachɛ
         kudu anyɔsopo na.Ŋkɛ nɛ bumo be ekama daŋ bar na daŋ duli abar nna. Amo be ako e la gbiti be katishaŋ
         nɛ kumo be egbɛ la kilo nɛ bargato nɛ gbiti be katishaŋgboŋ nɛ kumo alɛ be egbɛ sa
         fanɛ kilo koŋwule na, nseŋ karga nyifu n ta ŋku ŋ gbiti amo n wɔtɔ ntishaŋ anyɔ na
         to n lara ayu be sargajibi n ta shuwa be katishambi nɛ kumo be egbɛ maŋ fo kilo be
         bargato gba nɛ duwu bɔlɔ kumo nɛ gbolu fɔlbi nɛ kpakpa nɛ k daŋ n yili nɛ kpakpafɔlbi
         nɛ k fo kafɛ nseŋ ta amo kikɛ n lara sarga chɔɔso. Kumo be kaman nɛ b ta kaboe n lara
         alubi be sarga nseŋ ta egbolu anyɔ nɛ ekpakpa anu nɛ mboe anu nɛ ekpakpafɔlbi nɛ b
         fo nfɛ koko anu n lara kɔnɔkoŋwule be sarga.84-88 Ŋkɛ nɛ bejuŋkparpo kuduanyɔ na daŋ ta m ba nɛ b wora bɔrɛsure na be keta m bɔɔ Enyɛnpe
         Ebɔrɛ enɔ na be kasheŋwora na be kananɛ a sa nde: Gbiti be eprete kuduanyɔ nɛ gbiti
         be ntishaŋgboŋ kuduanyɔ nɛ amo kikɛ be egbɛ ya yili kilo adunyɔ nɛ ashunu nɛ gbrɛbi
         nɛ shuwa be ntishaŋbi kuduanyɔ nɛ amo be egbɛ sa fanɛ kilo nɛ bargato nɛ b ta duwu
         n wɔtɔ amo to. Nɛ egbolu kudu anyɔ nɛ ekpakpa kudu anyɔ nɛ ekpakpafɔlbi nɛ b fo nfɛ
         koko kudu anyɔ n ta ayu be sargajibi n ti so n lara sarga chɔɔso. Nseŋ ta mboelote
         kudu anyɔ n lara alubi be sarga. Nseŋ ta egbolu adunyɔ nɛ ana nɛ ekpakpa adeshe nɛ
         mboelote adeshe nɛ ekpakpafɔlbi nɛ b fo nfɛ koko adeshe n lara kɔnɔkoŋwule be sarga.89 Mosis ka yɔ wajɛbu na to nɛ mo nɛ Enyɛnpe Ebɔrɛ na e ya malga abar kutɔ, nɛ e nu Enyɛnpe
         Ebɔrɛ be ebɔl ka shi mpɔrduli nɛ baa tre Chɛrubim nɛ b pɔr n yili ŋkre be deka be
         buuso na so na be nferinto a malga mo kutɔ.

Efitilatɔl na be eyilikpa be asheŋ81 Le nɛ Enyɛnpe Ebɔrɛ daŋ kaŋɛ Mosis, 2 “Kaŋɛ Ɛɛrɔn fanɛ e kaŋ chɔɔ efitila ashunu na so, e ta amo n yili kefitilatɔl na so
         nɛ a baa fulto kumo be anishito.” 3 Nɛ Ɛɛrɔn chɔɔ efitila na so n yili kefitilatɔl na so n shoŋi anishito fanɛ kananɛ
         Enyɛnpe Ebɔrɛ kaŋɛ na. 4 Kananɛ Enyɛnpe Ebɔrɛ daŋ kaŋɛ Mosis na gbagba chap nɛ e ta shuwa m bɛl n lɔŋɛ kefitilatɔl
         na kikɛ.Livaiebi na b keta m bɔɔ Ebɔrɛ enɔ be asheŋ5 Nɛ Enyɛnpe Ebɔrɛ naŋ kaŋɛ Mosis le: 6 “K daga fo ka lara Livaiebi na ashi Israɛlebi na to ŋ kɔr nseŋ shin nɛ b fɔr bumo
         be amu so daŋkare be ekpa so. 7 Ale nɛ feeŋ wora: Feeŋ ta alubi be kefɔrso n lar daŋkare be ekpa so be nchu na ŋ ŋmenyaŋ
         bumo so, kumo be kaman nɛ fo shin nɛ b she bumo be eyur so be afuibi kikɛ nseŋ fɔr
         bumo be epiŋi pɔɛŋ nseŋ nyalɛ so daŋkare be ekpa so. 8 Kede be kaman nɛ fo shin nɛ b bar egbolu fɔlbi anyɔ nɛ ayu nyifu nɛ b ta ɔlif be ŋku
         m baga amo. 9 Kumo be kaman nɛ fo tre Israɛlebi na kikɛ n shɛr nseŋ shin nɛ Livaiebi na e lar n
         yili ma Enyɛnpe be wajɛbu na be anishito, 10 nɛ Israɛlebi na kikɛ e ta bumo be enɔana n deŋi n deŋi Livaiebi na be amu so.” 11 Kumo be kaman nɛ Ɛɛrɔn e ta Livaiebi na fanɛ kakɛ lela m bɔɔ ma enɔ nɛ b baa shuŋ
         ma kushuŋ. 12 Nɛ Livaiebi na e ta bumo be enɔana n deŋi deŋi egbolu anyɔ na so, kumo be kaman nɛ
         b ta kuko n lara alubi be ketampaŋ be sarga nseŋ ta kuko malɛ n lara sarga chɔɔso,
         saŋɛ na so Livaiebi na beeŋ fɔr so n lar daŋkare be ekpa so.13 “Shin nɛ Livaiebi na e yili Ɛɛrɔn nɛ mbe mbinyɛnsobi na be anishito nɛ b ta bumo m
         bɔɔ ma enɔ. 14 Kumo be loŋ e naaŋ ŋini fanɛ Livaiebi la meya nna nsaa kɔr Israɛlebi nɛ b ka na to.
         15 Fo baŋ fɔr Livaiebi na so nseŋ ta bumo m bɔɔ ma enɔ n loge na pɔɛŋ, nɛ baaŋ tiŋ a
         shuŋ ashi wajɛbu na to. 16 Bumo e naaŋ baa la ma peya, ŋkpal manɛ so, bumo e naaŋ yili Israɛlebi be ewurkoŋnyɛn
         na be katelamu to n sa ma. 17 Ŋ ka daŋ mɔ Ijiptebi be ewurkoŋnyɛn na, nɛ n yili kumo fanɛ Israɛlebi na be ewurkoŋnyɛn
         nɛ bumo be asɔbɔya be ewurkoŋnyɛn kikɛ la ma peya nna. 18 Ama naniere bre Livaiebi na nɛ n lara n yili Israɛl be ewurkoŋnyɛn na be katelamu.
         19 Ma alɛ lara Livaiebi nna fanɛ kakɛ ashi Israɛlebi na to n sa Ɛɛrɔn nɛ mbe mbinyɛnsobi
         na nɛ b yili Israɛlebi na be katelamu to a shuŋ Enyɛnpe be wajɛbu na to saŋɛ na so
         Israɛlebi na maaŋ ba kumo ase nɛ aleblawu e ba bumo so.” 20 Ndoŋ nna nɛ Mosis nɛ Ɛɛrɔn nɛ Israɛlebi na kikɛ ta Livaiebi na n bɔɔ Enyɛnpe Ebɔrɛ
         enɔ fanɛ kananɛ Enyɛnpe Ebɔrɛ kaŋɛ Mosis na gbagba.21 Kumo be kaman nɛ Livaiebi na fɔrso n lar daŋkare be ekpa ŋ ki cheembi nseŋ fɔr bumo
         be asɔbuuso. Ndoŋ nna nɛ Ɛɛrɔn ta bumo m bɔɔ Enyɛnpe Ebɔrɛ na enɔ fanɛ kakɛ lela nɛ
         b nya alubi be ketampaŋ. 22 Ade kikɛ be kaman nɛ basa na wora kusɔ kama nɛ Enyɛnpe Ebɔrɛ kaŋɛ Mosis fanɛ e kaŋɛ
         bumo kenishipereso a yɔ Livaiebi na be kaplɛa so na. Nɛ Livaiebi na fara a chɛ Ɛɛrɔn
         nɛ mbe mbinyɛnsobi to a shuŋ Enyɛnpe be wajɛbu na to.23 Nɛ Enyɛnpe Ebɔrɛ naŋ kaŋɛ Mosis le: 24 “Livai be enyɛn kama nɛ e fo nfɛ adunyɔ nɛ anu ŋko m baŋ so e naaŋ tiŋ n shuŋ Enyɛnpe
         be wajɛbu na to. 25 Ama nɛ e baŋ fo nfɛ adunu bre a daga e yige kushuŋ na nseŋ ya wushi. 26 Kumo be kaman e beeŋ tiŋ a chɛ mo braana Livaiebi na to a shuŋ bumo be ashuŋ Enyɛnpe
         be wajɛbu na to, ama b sa maŋ naa chige ashuŋ a sa mo ere gbagba nɛ e baa shuŋ mbe
         kumu so. Kananɛ k daga fo ka bee barga ashuŋ to a sa Livaiebi na nna na.”

Kebansonchoŋ be kejigboŋ nyɔsopo na be asheŋ91 Israɛlebi na ka lar Ijipt be efuli so na be kafɛ nyɔsopo be kufɔl juŋkparso to nɛ
         Enyɛnpe Ebɔrɛ malga Mosis kutɔ ashi Sainai be keshishɛrsawule so ŋ kaŋɛ mo le: 2-3 “Kufɔl juŋkparso ere be kachɛ kuduanasopo na be kaaseso a daga Israɛlebi na ka nyiŋi
         kebansonchoŋ be kejigboŋ na be mbraana kikɛ nseŋ m bɛ amo so n ji kumo.” 4 Ndoŋ nna nɛ Mosis kaŋɛ basa na fanɛ b nyiŋi kebansonchoŋ be kejigboŋ na nseŋ ji kumo.
         5 Amoso kananɛ Enyɛnpe Ebɔrɛ daŋ kaŋɛ Mosis na gbagba chap nɛ b daŋ ji kumo kufɔl juŋkparso
         na be kachɛ kuduanasopo na ashi Sainai be keshishɛrsawule na so.6 Basa na be beko daŋ wora eyurpi nna daŋkare be ekpa so ŋkpal b ka beta ebuni so. Amoso
         b daa maŋ tiŋ n ji kebansonchoŋ be kejigboŋ na loŋ be kachɛ na. Ndoŋ nna nɛ b yɔ Mosis
         nɛ Ɛɛrɔn kutɔ 7 n ya kaŋɛ bumo le: “An wora eyurpi ŋkpal an ka beta ebuni so nna, ama manɛ nna nɛ
         anyi maaŋ tiŋ n ji kebansonchoŋ be kejigboŋ na nseŋ lara anyi be esarga m ba sa Enyɛnpe
         Ebɔrɛ loŋ be kachɛ na fanɛ kananɛ an braana Israɛlebi na wora na?”8 Ndoŋ nna nɛ Mosis kaŋɛ bumo le: “Men jo n ya fo saŋɛ nɛ meeŋ nu kusɔ nɛ Enyɛnpe Ebɔrɛ
         na kɔ nɛ e kaŋɛ a laŋɛ menyi be kaplɛa so.” 9 Kumo be kaman nɛ Enyɛnpe Ebɔrɛ kaŋɛ Mosis 10 fanɛ e kaŋɛ Israɛlebi na le: “Nɛ fanɛ menyi to be eko ŋko menyi be kaman to ebi ko
         wora eyurpi ŋkpal b ka beta ebuni so ŋko b wɔ ekpa wɔfɔ be enite to, bumo alɛ nsaa
         sha keji kebansonchoŋ be kejigboŋ na, 11 kumo ere b ji kumo kufɔl nyɔsopo na to be kachɛ kuduanasopo na be kaaseso. Kumo alɛ
         daga b ka ta bodobodo nɛ a maŋ kɔ yiisi nɛ afantaŋ nɛ a du kekra n ti kebansonchoŋ
         be kpakpafɔlbi na so nna ji n kumo. 12 Ajibi na maŋ daga keyili ŋklade. Bumo alɛ e sa maŋ kaŋ bure kpakpafɔlbi na be kuwibi
         kama to. K daga fanɛ b bɛ kebansonchoŋ be mbra na so. 13 Ama nɛ fanɛ esa walɛ so daŋkare be ekpa so mo alɛ nsaa maa wɔ enite to nseŋ kini kebansonchoŋ
         be kejigboŋ na be keji, kumo ere m maŋ naa ber mo a ti ma basa so, ŋkpal e ka kini
         kelara sarga n sa ma saŋɛ nɛ k daga so. Mo alɛ beeŋ nya mbe kulubi be kasogberge 14 Kadetobia ŋko efɔ kama nɛ e wɔ menyi to nsaa sha keji kebansonchoŋ be kejigboŋ na
         daga fanɛ e bɛ kumo be mbraana kikɛ so nɛnɛ nna n ji kumo.”15-16 Kachɛ nɛ b yuu Enyɛnpe be wajɛbu na, awɔlpa daŋ ba buu kumo kikɛ so nna a wɔ ndoŋ.
         Kanyɛ baŋ biri kuwɔlpa na bee kilgi nna n duli fanɛ edɛ na. 17 Saŋkama nɛ kuwɔlpa na baŋ tia, Israɛlebi na malɛ bee kaa nna a bɛ kumo so n ya wora
         bumo be keeyi to kaplɛkama nɛ kuwɔlpa na beeŋ yili. 18 Amoso Enyɛnpe Ebɔrɛ na e naa kaŋɛ Israɛlebi na saŋɛ nɛ baa kaa nɛ saŋɛ nɛ baa wora
         bumo be keeyi to. Bumo alɛ bee kaa wɔ keeyi na to nna hale n ya fo kachɛ nɛ kuwɔlpa
         na beeŋ tia. 19 Nchɛ kama nɛ kuwɔlpa na beeŋ yili Enyɛnpe be wajɛbu na be esoso n ya fo, Israɛlebi
         na malɛ bee wora Enyɛnpe Ebɔrɛ kasonu nna n chena ndoŋ. 20 Saŋko kuwɔlpa na beeŋ tiŋ a wɔ wajɛbu na so n nchɛ gbrɛbi ko. Saŋkama nɛ k baa wɔ
         ndoŋ, basa na gba wɔ keeyi na to nna. K ba naŋ tia malɛ, bumo alɛ gba bee kaa keeyi
         na to nna. Kanaŋ kama nɛ Enyɛnpe Ebɔrɛ na baŋ kaŋɛ, aloŋ nɛ baa wora. 21 Saŋko malɛ kuwɔlpa na bee yili kanyɛso nna n ya fo kachipurso nawule. Saŋkama malɛ
         nɛ k baŋ tia, bumo alɛ gba bee kaa keeyi na to nna m bɛ kumo so a yɔ. 22 Hale nchɛ anyɔ ŋko kufɔl ŋko kafɛ gba nɛ kuwɔlpa na buu wajɛbu na so, bumo alɛ gba
         baa wɔ keeyi na to nna. Ama k baŋ tia, bumo alɛ gba bee kaa nna m bɛ kumo so. 23 Kaplɛkama malɛ nɛ Enyɛnpe Ebɔrɛ baŋ ŋini Mosis fanɛ b yɔ, ndoŋ nɛ baa yɔ.
         
            

         
      

   
      
         10
Gbiti be mbel be asheŋ101 Nɛ Enyɛnpe Ebɔrɛ kaŋɛ Mosis le: 2 “Ta gbiti m bɛl mbel anyɔ nɛ baaŋ baa foŋ a tre basa na a shɛr abar so ŋko a shin
         nɛ b baa kaa keeyi to. 3 B baŋ foŋ mbel anyɔ na, basa na kikɛ daga fanɛ b shɛr fo anishito ashi Enyɛnpe be
         wajɛbu na be kabuna to nna. 4 Ama nɛ b foŋ kabel koŋwule bre, kumo ere Israɛl be eyiri kuduanyɔ na be bejuŋkparpoana
         e daga fanɛ b shɛr fo anishito. 5 B baŋ foŋ mbel na gbrɛbi nseŋ yige, kumo ere eyiri nɛ b chena epeŋilarkpa be kaba
         so na e daga fanɛ b juŋkpar ŋ kaa keeyi to. 6 B baŋ naŋ foŋ mbel na gbrɛbi kela nyɔsopo nseŋ yige, eyiri nɛ bumo alɛ chena kelargato
         be kaseto be kaba so na e naaŋ kaa m bɛ so. Amoso, mbel na be kefoŋ gbrɛbi nseŋ yige,
         bee ŋini nna fanɛ b kaa keeyi to na. 7 Ama nɛ fee sha basa na kikɛ ka shɛr abar so malɛ nna, kumo ere k daga fanɛ b foŋ mbel
         anyɔ na n chɛr. 8 Ɛɛrɔn be kanaŋ to ebi be mbinyɛnsobiana nɛ b la bɔrɛmatapoana e daga fanɛ b baa foŋ
         mbel na.Loŋ malɛ nɛ k beeŋ ba la hale mbaanaayɔ. 9 Nɛ men doŋana kaŋ baa kaa kɔ menyi kena men gbagba be kasawule so nɛ men foŋ mbel
         na, ma Enyɛnpe Ebɔrɛ na beeŋ nu nseŋ ba mɔlga menyi. 10 Nɛ men baa ji menyi be kufɔl popɔr be kejigboŋ nɛ kabɔrɛshuŋ be kejigboŋana ko, k
         daga men baa foŋ mbel na saŋɛ nɛ menyee lara sarga chɔɔso nɛ kɔnɔkoŋwuleso be esarga
         na nɛ ma nɛ n la men Nyɛnpe nɛ men be Ebɔrɛ na e chɛ menyi to.”11 Israɛlebi na ka lar Ijipt be kasawule so be kafɛ nyɔsopo to be kufɔl nyɔsopo to be
         kachɛ adunyɔsopo na nɛ kuwɔlpa nɛ k buu Enyɛnpe Ebɔrɛ be wajɛbu na so na tia a yɔ,
         12 nɛ Israɛlebi na malɛ gba lar Sainai be keshishɛrsawule na so nseŋ pɛ ekpa m bɛ kuwɔlpa
         na so hale nɛ k ya yili Paran be keshishɛrsawule so.13 Kede e la Israɛlebi na be enite juŋkparso nɛ Enyɛnpe Ebɔrɛ bɔla Mosis so ŋ kaŋɛ bumo
         fanɛ b koso a yɔ. 14 Juda be yiri nɛ eyiri nɛ b chena m mata bumo na e daŋ ta bumo be etuuta n juŋkpar
         n lar. Aminadab pibinyɛn Naashɔn e daa la bumo be benapo be ejuŋkparpo. 15 Zuwa pibinyɛn Nataniɛl e daa la Isaaka be yiri to be benapo be ejuŋkparpo 16 nɛ Hɛlɔn pibinyɛn Eliab malɛ daa juŋkpar Zebulun be yiri to be benapo.17 B ka bee kaa na nɛ b gboŋi wajɛbu na to nɛ Gɛshɔn nɛ Mɛrari be mbunaebi nɛ b la Livaiebi
         nɛ bumo be kushuŋ la wajɛbu na be kesulɔ na ta kumo n sulɔ a yɔ.18 Nɛ Ruben be yiri nɛ eyiri nɛ b chena m mata bumo na, ta bumo be etuuta m bɛ so a la
         katuŋ nyɔsopo a yɔ. Shedur pibinyɛn Elizur e daa la bumo be benapo be ejuŋkparpo.
         19 Zurishaddai malɛ pibinyɛn Shelumiɛl e daa la Simiɔn be yiri to be benapo be ejuŋkparpo,
         20 nɛ Duwɛl pibinyɛn Eliazaf malɛ daa la Gad be yiri to be benapo be ejuŋkparpo.21 Kohaf be kabuna ebi nɛ b la Livaiebi na be kushuŋ e daa la asɔ cheembi nɛ baa ta a
         wora asheŋ wajɛbu na to be kebaasulɔ. Ama a daga b ka yuu wajɛbu na keeyi popɔr na
         to nna pɔɛŋ nɛ bumo kikɛ e fo ndoŋ.22 Efreim be yiri nɛ eyiri nɛ b chena m mata bumo na malɛ e naaŋ baa la katuŋ sasopo
         ŋ keta bumo be etuuta m bɛ so. Amihuud pibinyɛn Elishama e daa la Efreim be yiri na
         to be benapo be ejuŋkparpo. 23 Pɛdazur pibinyɛn Gamaliɛl e daa la Manase be yiri to be benapo be ejuŋkparpo, 24 nɛ Gidiɔni Pibinyɛn Abidan malɛ la Bɛnjamin be yiri to be benapo be ejuŋkparpo.25 Dan be yiri nɛ eyiri nɛ a chena m mata bumo na e naaŋ baa la katuŋ lalalogesopo n
         ta bumo be etuuta a wɔ kaman a kuŋ. Amishadai pibinyɛn Ahieza e daa la Dan be yiri
         to be benapo be ejuŋkparpo. 26 Okran pibinyɛn Pagiɛl malɛ e daa la Ashɛr be yiri to be benapo be ejuŋkparpo, 27 nɛ Eenan malɛ pibinyɛn Ahira daa la Naftali be yiri to be benapo be ejuŋkparpo. 28 Israɛlebi na baa kaa bumo be keeyi to, kananɛ baa nite kebɛso kebɛso so nna na.29 B ka bee bela ase nɛ b kaa na, nɛ Mosis kaŋɛ Jetro pibinyɛn Hobab nɛ e la mo ere Mosis
         mo churo na le: “Anyee bela ase nna nɛ an yɔ kakpa nɛ Enyɛnpe Ebɔrɛ nase kɔnɔ fanɛ
         e beeŋ sa anyi na. Mo e kaŋɛ fanɛ e beeŋ nɛfa Israɛl, amoso bɛ anyi so, asheŋ beeŋ
         ya nyalɛ n sa anyi kikɛ.” 30 Nɛ Hobab kaŋɛ le: “M-m ma ere bee bɛta nna a yɔ ma efuli so, amoso m maaŋ yɔ.”31 Nɛ Mosis malɛ kaŋɛ mo le: “Jande, sa maŋ yige anyi, ŋkpal manɛ so, fo e nyi mboŋ nɛ
         a daga an baa wora anyi be keeyi to a yili saŋkama, amoso fo e naaŋ baa juŋkpar a
         ŋini anyi akpa. 32 Nɛ fo baŋ tu anyi n yɔ, nɛfa kama nɛ Enyɛnpe Ebɔrɛ beeŋ ta n nɛfa anyi na, fo alɛ
         gba beeŋ nya ako.”Basa na ka lar a yɔ be asheŋ33 Basa na ka lar kebeegboŋ cheembi nɛ baa tre Sainai na ase, nchɛ asa nɛ b wɔ enite
         to. Livaiebi na e daa sulɔ ŋkre be deka na a juŋkpar a fin kaboŋ nɛ k daga b wora
         bumo be keeyi to. 34 Saŋkama nɛ b baŋ kaa keeyi to a yɔ malɛ, Enyɛnpe Ebɔrɛ be kuwɔlpa na daa parga nna
         a buu bumo so kapaso.35 Saŋkama nɛ Livaiebi na baŋ ta ŋkre be deka na n lar a yɔ, le nɛ Mosis daa kaŋɛ: “Enyɛnpe
         Ebɔrɛ, koso ŋ kɔ fo doŋana n shin nɛ b pesaŋ to n shile.” 36 Saŋkama malɛ nɛ b baŋ yili, e bee kaŋɛ le nna: “Enyɛnpe Ebɔrɛ, naŋ bɛta n shin nɛ
         Israɛl be basa kikɛ e pin fanɛ fo wɔ anyi kutɔ.”

Kade nɛ baa tre Tabera na be asheŋ111 Israɛlebi na fara nna a fubel a bile asheŋ ŋkpal awurfoŋ nɛ b daa ji so. Enyɛnpe Ebɔrɛ
         ka nu bumo be nfubel na nɛ e nya agbo nseŋ shin nɛ edɛ ba bumo to m ba chɔɔ bumo be
         keeyi na to be ekarso. 2 Ndoŋ nna nɛ basa na shu ŋ ŋini Mosis fanɛ e chɛ bumo to, nɛ e kule Enyɛnpe Ebɔrɛ nɛ
         edɛ na duŋ. 3 Amoso b daŋ nase kakpa na be ketre Tabera nna, ŋkpal Enyɛnpe Ebɔrɛ be edɛ ka daŋ chɔɔ
         bumo be keeyi to ndoŋ so.Mosis ka lara bejuŋkparpo adushunu be asheŋ4 Kachako nɛ befɔ nɛ b daŋ tu Israɛlebi na a yɔ na fara a yɛlga ajibi ko kenishipereso,
         ndoŋ nna nɛ Israɛlebi na gba fara a fubel a bile asheŋ a kaŋɛ le: “Anyi maŋ nya eblaŋ
         kikɛ nɛ an we! 5 Ama an ka daa wɔ Ijipt na bre, an daa nya ekɔrɔtɔ kananɛ anyee sha nna a we jiga.
         Eŋampo nɛ asɔrso nɛ baa tre watamelɔŋ nɛ albasa be eyiri yiri kikɛ wɔ ndoŋ nna nɛ
         an daa ji anyi be kepar. 6 Ama naniere bre, akoŋ gbagba e naa mɔ anyi. Ajibi nɛ baa tre manna na nawule a baa
         wɔtɔ karechɛ kikɛ!”7 Manna na daa du fanɛ asɔrso wurwurbi ko nna nsaa la kachɔnɔnyifu n fuli n weato. 8-9 Kanyɛso nɛ a daa tɔr fanɛ bunyaŋ na nɛ b muu amo kachipurso nseŋ wuse amo nɛ a ki
         nyifu nɛ b daŋɛ amo ŋko n ta amo n wora ekrakashi. Amo alɛ wɔ ebel nna fanɛ bodobodo
         nɛ b ta ɔlif be ŋku n wora na.10 Mosis ka nu basa na kikɛ ka yil ntuŋ so bumo be ewajɛbu na be mbuna ase a fubel a
         bile asheŋ na nɛ mbe kagbene jija mo ga ŋkpal b ka daŋ shin nɛ Enyɛnpe Ebɔrɛ nya agbo
         na so. 11 Kumo be kaman nɛ Mosis kule Enyɛnpe Ebɔrɛ ŋ kaŋɛ le: “Manɛ nna nɛ fo shin nɛ le be
         asheŋ ere tu ma? Manɛ nna nɛ fo nya agbo n wɔtɔ ma loŋ? Manɛ nna nɛ fo ta basa ere
         be esulɔ kikɛ n sulɔ ma? 12 Mannɛ ma e di bumo be kedampo ŋko ŋ kurge bumo! Nɛ mannɛ nna nɛ fee sha fanɛ ŋ keta
         bumo enɔ to fanɛ mbi popɔrbi n yɔ kasawule nɛ fo bɔ ntaŋ n nase kɔnɔ fanɛ feeŋ sa
         bumo nananyɛnana na so? 13 Nnɛ nɛ meeŋ nya eblaŋ n sa basa damta nɛ baa ponte a cha awɔr fanɛ n sa bumo eblaŋ
         ere kikɛ? 14 Kushuŋ ere bre du kpakpa ga n sa ma, m maaŋ tiŋ n sɔ basa ere kikɛ be esulɔ n sulɔ!
         15 Nɛ le bre nɛ fee sha kewora ma, kumo ere wu ma kuwɔr nseŋ mɔ ma nɛ n wushi.”16 Nɛ Enyɛnpe Ebɔrɛ kaŋɛ Mosis le: “Lara Israɛl be bejuŋkparpo adushunu nɛ basa na bee
         sa bunyaŋ nɛ b nyi bumo be ashuŋ nɛnɛ, nɛ fo nɛ bumo kikɛ e ba yili Enyɛnpe be wajɛbu
         na be kabuna. 17 Meeŋ gbelge m ba ndoŋ m ba malga menyi kutɔ, nseŋ sa bumo eleŋ nɛ n sa fo na, saŋɛ
         na so baaŋ baa chɛ fo to a keni ma basa so nɛ esulɔ na maaŋ naa la fo nawule peya.
         18 Nɛ fo kaŋɛ basa na malɛ fanɛ b lara kulubi ashi bumo be ŋgbene to nseŋ ki cheembi
         m ba echefo m ba sɔ eblaŋ. Ŋkpal manɛ so, n nu b ka bee fubel a bile asheŋ fanɛ b
         maŋ nya eblaŋ nɛ b we, bumo alɛ ka daa wɔ Ijipt be efuli so na bɔ nfe. Naniere ma
         Enyɛnpe Ebɔrɛ na beeŋ sa menyi eblaŋ nɛ men we amo. 19 Mannɛ kachɛ koŋwule ŋko nchɛnnyɔ ŋko nchɛnnu ŋko nchɛ kudu ŋko nchɛ adunyɔ nɛ menyeeŋ
         we eblaŋ na, 20 ama kufɔl lelemu nɛ menyee we amo hale nɛ a fi menyi. Ŋkpal men ka kini ma nsaa fubel
         a bile asheŋ a kaŋɛ fanɛ men daa nyi gba nna, menyi maŋ lar Ijipt be efuli so so.”21 Nɛ Mosis malɛ kaŋɛ Enyɛnpe Ebɔrɛ le: “Basa ŋgboŋ alfa ashe nɛ mee juŋkpar na nɛ fo
         kaŋɛ fanɛ feeŋ sa bumo eblaŋ nɛ b we kufɔl lelemu! 22 Hale nɛ an mɔ anyi be mbolpɔ nɛ ana kikɛ ŋko m pɛ teku to be ekɔrɔtɔ kikɛ gba, a kra
         maaŋ fo bumo.”23 Nɛ Enyɛnpe Ebɔrɛ kaŋɛ le: “Kusɔ ko du ma Enyɛnpe na so kpakpa a? K maaŋ chɛr, menyeeŋ
         wu kusɔ nɛ ŋ kaŋɛ ere ka wora.”24 Ndoŋ nna nɛ Mosis ya kaŋɛ basa na kusɔ nɛ Enyɛnpe Ebɔrɛ kaŋɛ na, nseŋ shin nɛ bejuŋkparpo
         adushunu nɛ e daŋ lara na, ba yili ŋ kulti Enyɛnpe be wajɛbu na. 25 Nɛ kuwɔlpa na gbelge m ba nɛ Enyɛnpe Ebɔrɛ malga Mosis kutɔ nseŋ sa bejuŋkparpo adushunu
         na gba eleŋ nɛ e sa Mosis na. B ka nya eleŋ na nɛ b fara a malga a cha awɔr fanɛ anebiana
         na. Ama b daa maŋ malga loŋ n chɛr.26 Bejuŋkparpo adushunu na be benyɔ nɛ b da maŋ lar keeyi na to n yɔ wajɛbu na ase e
         daa la Eldad nɛ Mɛdad. Ama eleŋ na daŋ ba bumo alɛ gba so nna ashi keeyi na to nɛ
         b fara a malga a cha awɔr fanɛ anebiana na. 27 Ndoŋ nna nɛ kabrantiɛbia ko shile n ya kaŋɛ Mosis kusɔ nɛ Eldad nɛ Mɛdad bee wora
         ashi keeyi na to.28 Nɛ Nun pibinyɛn Joshuwa nɛ e la kabrantiɛbia a chɛ Mosis to na kaŋɛ mo le: “Jande
         n nyɛnpe, kaŋɛ Eldad nɛ Mɛdad nɛ b yige!”29 Nɛ Mosis malɛ kaŋɛ le: “Fee kɔ kukɔrkɔ nna a sa ma a? K daa beeŋ par ma ga fanɛ Enyɛnpe
         Ebɔrɛ ka beeŋ sa mbe basa kikɛ eleŋ nɛ b baa malga fanɛ anebiana!” 30 Ndoŋ nna nɛ Mosis nɛ Israɛl be bejuŋkparpo na bɛta n yɔ keeyi to.Enyɛnpe Ebɔrɛ ka shuŋi mbuibi nɛ baa tre kweels na be asheŋ31 K maŋ chɛr ko nɛ Enyɛnpe Ebɔrɛ shin nɛ afu ber mbuibi ko nɛ baa tre kweels na ashi
         teku ase nɛ b ba kaa lɛa lɛa kasawule nseŋ tɔr n deŋi abar so n yɔ emayɛl damta ŋ
         kulti Israɛlebi be keeyi na to. 32 Amoso nchɛ lelemu anyɔ nɛ basa na wɔtɔ a pɛ mbuibi na. Mbuibi nɛ ekama daŋ pɛ mbe
         kumu so be egbɛ kikɛ daa sa fanɛ kilo kagboŋ nna. B daŋ ta bumo nna n fata ŋ kulti
         keeyi na to kikɛ. 33 Ama pɔɛŋ nɛ b we eblaŋ na, Enyɛnpe Ebɔrɛ daŋ nya agbo n wɔtɔ bumo nna nseŋ shin nɛ
         kulɔ be aleblawu tɔr bumo so. 34 Ndoŋ nna nɛ b nase kakpa nɛ b puli basa nɛ kulɔ be aleblawu na mɔ na Kibrɔf Hataava.
         Kumo be kifito e la bejibishapo be nchaŋana.35 Kumo be kaman nɛ Israɛlebi na koso ndoŋ n ya wora bumo be keeyi to kakpa nɛ baa tre
         Hazerɔf na.

Miriam ka nya kasogberge be asheŋ121 Miriam nɛ Ɛɛrɔn daŋ malga nna ŋ gbiti Mosis ŋkpal e ka ta Kush be efuli so be eche
         so. 2 Le nɛ b daŋ kaŋɛ: “Mosis nawule so nɛ Enyɛnpe Ebɔrɛ bee bɔla a malga a? E maŋ bɔla
         anyi alɛ so m malga a?” B ka malga loŋ na nɛ Enyɛnpe Ebɔrɛ nu kusɔ nɛ b kaŋɛ na. 3 Mosis daa kɔ kamubrase nna ga, e daa kɔ kamubrase a chɔ esa kikɛ durnya to.4 Epul na to nɛ Enyɛnpe Ebɔrɛ kaŋɛ Mosis nɛ Ɛɛrɔn nɛ Miriam le: “Menyi besa kikɛ e ba
         Enyɛnpe be wajɛbu na ase.” Nɛ b lar n yɔ ndoŋ, 5 nɛ Enyɛnpe Ebɔrɛ na bɔla kuwɔlpa to m ba yili wajɛbu na be kabuna to nseŋ tre Ɛɛrɔn
         nɛ Miriam awɔrso, nɛ bumo benyɔ na lar n yɔ anishito. 6 Ndoŋ nna nɛ Enyɛnpe Ebɔrɛ kaŋɛ bumo le: “Men kaŋ kusoe n nu ma mmalga ere: Ma e naa
         bɔla kewuŋkaŋɛ so a lara ma kumu a ŋini anebiana nsaa bɔla edare so a malga bumo kutɔ.
         7 Ama kananɛ mee malga ma kayɛrbi Mosis bre kutɔ kɔr. Mo nɛ n ta ŋ ki ma basa Israɛlebi
         be ejuŋkparpo. 8 Ma nɛ mo ere bee wu abar nna nsaa malga abar kutɔ. Mannɛ aŋasa to nɛ mee malga mo
         kutɔ. E nyi kananɛ ma kapɔr du kikɛ! Amoso men maŋ kɔ ekpa nɛ men malga ŋ gbiti ma
         kayɛrbi Mosis!”9 Amoso Enyɛnpe Ebɔrɛ daŋ nya agbo nna n wɔtɔ Ɛɛrɔn nɛ Miriam, nseŋ lar ndoŋ n yɔ, 10 nɛ kuwɔlpa na gba lar kakpa nɛ wajɛbu na wɔ na. Ndoŋ nna nɛ keboti pɛ Miriam nɛ mbe
         kayurwule ki n fuli parr fanɛ ateebi. Ɛɛrɔn ka wu fanɛ keboti pɛ Miriam na, 11 nɛ e kaŋɛ Mosis le: “Jande n nyɛnpe, sa maŋ gberge anyi kusoe ŋkpal kulubi nɛ an wora
         kawuliso ere so. 12 Sa maŋ shin nɛ Miriam be kayurwule e ba du fanɛ kebia nɛ e wu mo nio be epun to pɔɛŋ
         nɛ b kurge mo be kayurwule.”13 Ndoŋ nna nɛ Mosis boŋ to awɔrso ŋ kaŋɛ le: “Enyɛnpe Ebɔrɛ, jande, chɛ Miriam!”14 Ndoŋ nna nɛ Enyɛnpe Ebɔrɛ kaŋɛ Mosis le: “Nɛ fanɛ mo tuto e daŋ n tuu echɔl n fɛa
         mbe anishito, nchɛ ashunu nɛ kumo be anishinyɔr maŋ kraa kɔ mo a? Amoso, ju mo ashi
         keeyi na to n ya fo nchɛ ashunu pɔɛŋ nɛ e naŋ bɛta m ba ndoŋ.” 15 Amoso b daŋ lara Miriam keeyi na to nchɛ ashunu nna nɛ e nya alenfia m bɛta m ba pɔɛŋ
         nɛ Israɛlebi kaa ndoŋ n yɔ 16 Hazerɔf, n ya wora bumo be keeyi to ashi Paran be keshishɛrsawule so.

Bedarapo na be asheŋ131 Le nɛ Enyɛnpe Ebɔrɛ kaŋɛ Mosis: 2 “Lara Israɛl be yiri kuduanyɔ na to be kekama be ejuŋkparpo n shuŋi bumo nɛ b ya dara
         Keenan be kasawule nɛ mee ta a sa Israɛlebi na.” 3 Ndoŋ nna nɛ Mosis nu kusɔ nɛ Enyɛnpe Ebɔrɛ kaŋɛ mo ashi Paran be keshishɛrsawule so
         na nseŋ shuŋi le be bejuŋkparpo ere: 4 Zakuur pibinyɛn Shamua e daŋ shi Ruben be yiri to nɛ 5 Hoori pibinyɛn Shafat shi Simiɔn be yiri to nɛ 6 Jefune pibinyɛn Kalɛb shi Juda be yiri to nɛ 7 Josɛf pibinyɛn Igaal shi Isaaka be yiri to nɛ 8 Nun pibinyɛn Hoshiya shi Efreim be yiri to nɛ 9 Rafu pibinyɛn Paalti shi Bɛnjamin be yiri to nɛ 10 Soodi pibinyɛn Gadiɛl shi Zebulun be yiri to nɛ 11 Suusi pibinyɛn Gaadi shi Manase be yiri to nɛ 12 Gemalli pibinyɛn Ammiɛl shi Dan be yiri to nɛ 13 Maikel pibinyɛn Sɛtuur shi Ashɛr be yiri to nɛ 14 Vopsi pibinyɛn Nabii shi Naftali be yiri to nɛ 15 Maaki pibinyɛn Geuɛl shi Gad be yiri to.16 Bumo nɛ Mosis daŋ shuŋi fanɛ b ya dara kasawule na ŋ keni. E daŋ chɛrga Nun pibinyɛn
         Hoshiya be ketre nna ŋ ki Joshuwa.17 Pɔɛŋ nɛ Mosis shuŋi bumo Keenan be kasawule so na, le nɛ e daŋ kaŋɛ bumo: “Men yili
         nfe m bɔla Keenan be keshishɛrsawule na be kelargato be kaseto be kaba so n sɔ to
         kelargato be esoso be kaba so n ya luri kebee be efuli na so. 18 Men dara nɛnɛ ŋ keni kananɛ efuli na du nɛ kananɛ kumo be basa be keshi sa nɛ kananɛ
         bumo be eleŋ nɛ kapɔshi sa. 19 Men keni, kasawule na walɛ ŋko k maŋ walɛ. Nseŋ naŋ keni, b pɔr egbal ŋ kulti bumo
         be ndeana ŋko b maŋ pɔr. 20 Men keni, kasawule na walɛ kudɔ ŋko k maŋ walɛ? K kɔ ndibi ŋko k maŋ kɔ? Men wora
         ania n chuge ndoŋ be asɔrso jiso a ba.” Asɔrso nɛ baa tre greep na be kesɔr be saŋɛ
         e daa la.21 Ndoŋ nna nɛ basa na ya yili Zin be keshishɛrsawule nɛ k wɔ kelargato be kaseto be
         kaba so na n dara kasawule na n ya fo kade nɛ baa tre Rehɔb nɛ k wɔ Lɛbo Hamaf be
         kepla so na. 22 B ka bɔla kelargato be kaseto be kaba so a yɔ na nɛ b ya tu kade ko nɛ baa tre Hibrɔn.
         Ndoŋ nɛ b tu Ahiman nɛ Shishai nɛ Talmai nɛ b shi basa tenteŋ gboŋgboŋi nɛ baa tre
         Anakebi be kanaŋ to na. Hibrɔn daŋ chena nfɛ ashunu nna pɔɛŋ nɛ Zowan nɛ k wɔ Ijipt
         be efuli so na chena. 23 Basa nɛ b shuŋi na ka fo ketaŋɛ nɛ baa tre Eshkɔl na to, nɛ b ku kesɔrso nɛ baa tre
         greep na be asɔrso be keyabi. Ŋkpal k ka daa shibi ga nsaa wɔ egbɛ so b daŋ ta kumo
         nna n deŋi kedibi so nɛ basa anyɔ cha abar n sulɔ kumo bumo be abatimu so a nite.
         B daŋ ta kedibi nɛ baa tre pomegranates na be asɔrso nɛ figidibi be asɔrso gba nna
         n ti kumo so. 24 B daŋ nase kaboŋ na Eshkɔl be ketaŋɛ nna ŋkpal Israɛlebi na ka daŋ ku greep be asɔrso
         nɛ a chɛ gbi gbi ndoŋ so.25 Bedarapo na ka dara kasawule na nchɛ adena n loge nɛ b bɛta 26 n yɔ Mosis nɛ Ɛɛrɔn nɛ Israɛlebi na kikɛ kutɔ ashi Kadɛsh nɛ k wɔ keshishɛrsawule
         nɛ baa tre Paran na n ya kaŋɛ bumo kusɔ nɛ b ya wu ndoŋ nseŋ ta ndoŋ be asɔrso na
         ŋ ŋini bumo. 27 Le nɛ b daŋ kaŋɛ Mosis: “An ya keni kasawule na nseŋ wu fanɛ k la kasawule lela nna.
         Kumo be asɔrso gba be ako nde. 28 Ama basa nɛ b wɔ ndoŋ na kɔ eleŋ ga nseŋ pɔr egbal ŋ kulti ndegboŋ nɛ a wɔ ndoŋ na
         kikɛ nɛnɛ. An wu Anak be kanaŋ to be basa tenteŋ gboŋgboŋi lempoana gba ndoŋ. 29 Amalɛkebi e chena kasawule na be kelargato be kaseto be kaba so, nɛ Hitebi nɛ Jebusiebi
         nɛ Amɔriebi malɛ chena kebee be efuli na be kaba so; nɛ Keenanebi malɛ chena m mata
         Teku nɛ baa tre Mɛditerenia na nɛ Jɔɔdan be lɔr na be ekarso.”30 Ndoŋ nna nɛ Kalɛb kaŋɛ jimaŋ nɛ baa fubel a bile asheŋ a malga a gbiti Mosis na fanɛ
         b wushi eyur, nseŋ kaŋɛ bumo le: “Men shin nɛ an ya kɔ n sɔ kasawule na. Anyeeŋ tiŋ
         m pɔɔ bumo so.”31 Ama le nɛ basa nɛ bumo nɛ Kalɛb yɔ na daŋ kaŋɛ: “Anyi maaŋ tiŋ n tu basa na ŋ kɔ kena,
         ŋkpal manɛ so, b kɔ eleŋ a chɔ anyi.” 32 Nseŋ fara a sa Israɛlebi na efɛ be baru a yɔ kasawule na be kaplɛa so a kaŋɛ le: “Kasawule
         na gba maŋ la kudɔsawule lela nɛ esa beeŋ tiŋ n dɔ kumo so n nya adɔjibi nɛnɛ m bela
         basa nɛ b wɔ ndoŋ na. Basa nɛ an wu ndoŋ na malɛ kikɛ la basa tenteŋ gboŋgboŋi nna.
         33 An ka wu basa tenteŋ gboŋgboŋi nɛ b shi Anak be kanaŋ to na, an ki fanɛ alonte nna
         ashi bumo be anishito.”

Israɛlebi be nfubel be asheŋ141 Israɛlebi na ka nu baru nɛ basa nɛ b ya dara Keenan be kasawule na bar na, nɛ b shu
         kagbenejijaso ga loŋ be kanyɛ na kikɛ 2 nseŋ fubel m bile asheŋ m malga ŋ gbiti Mosis nɛ Ɛɛrɔn ŋ kaŋɛ le: “An daŋ wu Ijipt
         be kasawule so ŋko keshishɛrsawule ere so be kakpa ko gba, k daa beeŋ par anyi! 3 Manɛ nna nɛ Enyɛnpe Ebɔrɛ keta anyi a ba Keenan nɛ b mɔ anyi nseŋ pɛ anyi be beche
         nɛ mbia ŋ ki anya? An daa wɔ Ijipt be kasawule so gba, k daa ba bɔ.” 4 Kede be kaman nɛ b kaŋɛ abar le: “Men shin nɛ an lara an gbagba be ejuŋkparpo nɛ e
         beeŋ keta anyi m bɛta n yɔ Ijipt be kasawule so.”5 Ndoŋ nna nɛ Mosis nɛ Ɛɛrɔn kurgi amu n yuu to ŋ kule Ebɔrɛ ashi Israɛlebi na be anishito.
         6 Nɛ Nun pibinyɛn Joshuwa nɛ Jefune pibinyɛn Kalɛb nɛ b ti basa nɛ b ya dara kasawule
         na so na kpɛa bumo be asɔbuuso to kagbenejijaso 7 nseŋ kaŋɛ basa na le: “Anyi alɛ gba wu kasawule na. K walɛ alegaiso. 8 Nɛ an wora Enyɛnpe Ebɔrɛ na kasonu, e beeŋ yɛra anyi kasawule nɛ k walɛ nsaa wora
         adɔjibi nɛnɛ ere so n ya ta kumo n sa anyi. 9 Amoso men sa maŋ shin nɛ an kini kenu n sa Enyɛnpe Ebɔrɛ na. K maŋ daga an ka bee
         ŋana basa nɛ b wɔ ndoŋ na, ŋkpal manɛ so, Enyɛnpe Ebɔrɛ na wɔ anyi kutɔ, amoso b maaŋ
         tiŋ ŋ kɔ m pɔɔ anyi so.”10 Ŋkpal kusɔ nɛ Joshuwa nɛ Kalɛb kaŋɛ na so Israɛlebi na daa sha kekpa bumo ajembu nna
         m mɔ, ama epul na to nɛ Enyɛnpe Ebɔrɛ be kemaŋkura lar Israɛlebi na so nseŋ buu Enyɛnpe
         be wajɛbu cheembi na so.Mosis ka kule Ebɔrɛ n sa basa na be asheŋ11 Ndoŋ nna nɛ Enyɛnpe Ebɔrɛ kaŋɛ Mosis le: “Emamachisheŋ damta nɛ n wora n sa basa ere
         kikɛ ere, b kraŋ kini keyirda ma nsaa keni ma jiga a? 12 Meeŋ shin nɛ aleblawu e ba mur bumo, ama meeŋ shin nɛ fo ere be kaman to ebi e ki
         efuligboŋ nɛ k kɔ eleŋ a chɔ bumo be efuli ere.”13 Nɛ Mosis kaŋɛ Enyɛnpe Ebɔrɛ le: “Fo eleŋ nɛ fo ta n lara fo basa ashi Ijipt be kasawule
         so, amoso nɛ Ijiptebi na nu kusɔ nɛ fo naŋ wora bumo, 14 baaŋ kaŋɛ basa nɛ b wɔ kasawule ere so kikɛ kumo be asheŋ. Bumo alɛ teŋ nu fanɛ fo
         Enyɛnpe Ebɔrɛ na wɔ anyi kutɔ nɛ anyi nɛ fo bee malga abar kutɔ, nɛ fo kuwɔlpa buu
         anyi so nsaa juŋkpar anyi kapaso nɛ fo edɛ be kabulpi malɛ bee juŋkpar anyi kanyɛso.
         15 Naniere nɛ fo baŋ mɔ basa ere, efuliana nɛ b nu fo ketre lela be asheŋ na beeŋ kaŋɛ
         le: 16 ‘Fo, Enyɛnpe Ebɔrɛ mɔ fo basa ashi keshishɛrsawule na so nna ŋkpal fo ka maŋ tiŋ ŋ
         keta bumo n luri kasawule nɛ fo bɔ ntaŋ n nase kɔnɔ fanɛ feeŋ sa bumo na to so.’17 Amoso Enyɛnpe Ebɔrɛ, mee kule fo nna nɛ fo ŋini fo eleŋ nseŋ wora kusɔ nɛ fo nase
         kɔnɔ fanɛ feeŋ wora na. Ŋkpal manɛ so fo e kaŋɛ le: 18 ‘Ma, Enyɛnpe Ebɔrɛ na maa nya agbo manaŋ manaŋ, ma alɛ kɔ kashenteŋ be kasha nsaa
         ta bekama nɛ baa kini kenu n sa ma nsaa wora alubi na be alubi a paŋ bumo. Ama ma
         alɛ maaŋ yige kegberge bekama nɛ b wora alubi kusoe hale n ya fo bumo be kenanafofo
         nɛ kenana gbiramuli.’ 19 Amoso Enyɛnpe Ebɔrɛ, keni fo kashenteŋ be kasha nɛ fo kɔ na so nseŋ ta basa ere be
         alubi m paŋ bumo fanɛ kananɛ fo ta m paŋ bumo, yili saŋɛ nɛ b lar Ijipt be efuli so
         kikɛ m ba fo kabre na.”20 Ndoŋ nna nɛ Enyɛnpe Ebɔrɛ kaŋɛ Mosis le: “Ŋkpal fo ka kule ma so, n ta bumo be alubi
         m paŋ bumo. 21 Ama ŋkpal ŋ ka wɔ ŋkpa to nɛ ma kemaŋkura bɔlɔ durnya ere to kikɛ so, 22 basa ere b ekama maaŋ yɔ kasawule nɛ n nase kɔnɔ n sa bumo na so. Ŋkpal manɛ so b
         wu ma kemaŋkura nɛ emamachisheŋ nɛ n wora ashi Ijipt be kasawule so nɛ keshishɛrsawule
         na so, ama b kini kenu n sa ma nseŋ wora ma ŋ keni alɛ damta. 23 Bumo be keya maaŋ cha kasawule nɛ n nase kɔnɔ fanɛ meeŋ sa bumo nananyɛnana na so
         kikɛ. Bekama nɛ b kini ma na be ekama be keya maaŋ cha ndoŋ. 24 Ama ŋkpal ma kayɛrbi Kalɛb bre ka maŋ du fanɛ bumo nɛ b ka na nseŋ ji kashenteŋ a
         sa ma so, meeŋ yɛra mo kasawule nɛ e ya dara na so nseŋ ta kumo n sa mbe kaman to
         ebi nɛ k ki bumo be kapetɛ. 25 Ŋkpal Amalɛkebi nɛ Keenanebi na ka tase ataŋɛ nɛ a wɔ men be anishito na so, echefo
         men kilgi n sɔ keshishɛrsawule na so m bɔla teku peper na be kaba so.”26 Kede be kaman nɛ Enyɛnpe Ebɔrɛ naŋ kaŋɛ Mosis nɛ Ɛɛrɔn le: 27 “Saŋɛ mo gba nɛ basa lubi ere beeŋ yige kebaa fubel a bile asheŋ a malga a gbiti ma?
         Bumo be nfubel na wora kebaŋso! 28 Kaŋɛ bumo fanɛ meeŋ wora bumo kusɔ nɛ b kaŋɛ gbagba. Ma Enyɛnpe Ebɔrɛ na e malga na.
         29 Menyeeŋ wu n dese n dese keshishɛrsawule ere so ŋkpal men ka malga ŋ gbiti ma so.
         Menyi be ekama nɛ e fo nfɛ adunyɔ m baŋ so 30 maaŋ yɔ kasawule nɛ m bɔ ntaŋ n nase kɔnɔ fanɛ meeŋ sa menyi na so. Jefune pibinyɛn
         Kalɛb nɛ Nun pibinyɛn Joshuwa nawule e naaŋ yɔ ndoŋ. 31 Menyi be mbia nɛ men yɛ baaŋ pɛ ŋ ki anya na nɛ meeŋ yɛra kasawule nɛ men kini na
         so nɛ k ki bumo peya. 32 Menyi ere beeŋ wu n dese keshishɛrsawule ere so. 33 Ŋkpal men ka maŋ kɔ yirda so, menyi be mbia beeŋ baa wɔ keshishɛrsawule ere so a kilgi
         to a ji awurfoŋ nfɛ adena hale nɛ menyi be esa lalalogesopo e wu. 34 Ŋkpal men ka ta nchɛ adena n dara efuli na so, menyeeŋ nite a kilgi to keshishɛrsawule
         ere so nfɛ adena. Kafɛ koŋwule kikɛ bee yili nna a sa kachɛ koŋwule. Ndoŋ nɛ menyeeŋ
         pin kananɛ ma kekilgi ŋ kɔ esa du. 35 Menyi basa lubi nɛ men chala a fubel a bile asheŋ a malga a gbiti ma ere kikɛ beeŋ
         wu n dese keshishɛrsawule ere so. Ma Enyɛnpe Ebɔrɛ na e malga na.” 36 Basa nɛ Mosis daŋ shuŋi fanɛ b ya dara kasawule na ŋ keni na be kudu nɛ b bar baru
         lubi na, e daŋ shin nɛ Israɛlebi na daŋ fubel m bile asheŋ m malga ŋ gbiti Enyɛnpe
         Ebɔrɛ. 37 Amoso e daŋ shin nna nɛ aleblawu be kulɔ mɔ loŋ be basa na kikɛ. 38 Joshuwa nɛ Kalɛb nawule e maŋ wu bumo to.39 Mosis ka kaŋɛ Israɛlebi na kusɔ nɛ Enyɛnpe Ebɔrɛ kaŋɛ na nɛ b shu kagbenejijaso ga.
         40 Kumo be ŋklade nɛ b fara a yɔ kebee be efuli na so nseŋ kaŋɛ le: “K daa maŋ daga fanɛ
         an fubel m bile asheŋ m malga ŋ gbiti Enyɛnpe Ebɔrɛ na. Amoso an wora alubi. Men shin
         nɛ an yɔ Keenan be kasawule nɛ Enyɛnpe Ebɔrɛ ŋini anyi fanɛ an yɔ na so.”41 Nɛ Mosis kaŋɛ bumo le: “Manɛ nna nɛ menyi maŋ kɔ kasonu n sa Enyɛnpe Ebɔrɛ na? Men
         baa nyi fanɛ men be ŋkre ere maaŋ tiŋ n shuŋ! 42 Enyɛnpe Ebɔrɛ na maŋ naa wɔ menyi kutɔ, amoso men sa maŋ yɔ nɛ men doŋana e ya pɔɔ
         menyi so. 43 Menyi nɛ Amalɛkebi nɛ Keenanebi na baŋ ya ka kɔ, Enyɛnpe Ebɔrɛ na beeŋ lar menyi kaman
         nɛ b pɔɔ menyi so m mɔ menyi ŋkpal men ka maŋ wora mo kasonu so.”44 Ama amo nɛ amo kikɛ Israɛlebi na kplaŋ so nseŋ pɛ kebee so be efuli na so be ekpa
         a yɔ saŋɛ nɛ Enyɛnpe Ebɔrɛ be ŋkre be deka na nɛ Mosis kikɛ maŋ naŋ lar keeyi na to.
         45 Ndoŋ nna nɛ Amalɛkebi nɛ Keenanebi nɛ b wɔ kebee so be efuli na so na kɔ m pɔɔ bumo
         so nseŋ ju bumo hale n ya fo kade nɛ baa tre Hɔɔma na.
         
            

         
      

   
      
         15
Esarga be mbraana be asheŋ151 Enyɛnpe Ebɔrɛ daŋ kaŋɛ Mosis nna fanɛ 2 e ta le be esarga be kelara be mbraana n sa Israɛlebi na nɛ b baa bɛ amo so ashi kasawule
         nɛ baa yɔ nɛ b ya chena so na so.3 B baa ta gbolu ŋko kpakpa ŋko kubolpɔche ŋko kaboe n lara sarga chɔɔso ŋko kɔnɔ be
         ketia be sarga ŋko keparso be sarga ŋko kabɔrɛshuŋ be nchɛgboŋ be sarga. Le be esarga
         ere be efɛa bee wora ma Enyɛnpe Ebɔrɛ na ebel nna.4-5 Ekama nɛ e ta kusɔbɔya nɛ e ba lara ayu be sargajibi n sa Enyɛnpe Ebɔrɛ na, e ta ɔlif
         be ŋku kɔlba be bɔlɔ m baga nyifu kurwa koŋwule n ta yabra belbelso kɔlba koŋwule
         n ti so n lara sarga na.6 Nɛ fanɛ kpakpa nɛ b kɔ a lara sarga na kumo ere b ta ɔlif be ŋku kɔlba koŋwule nɛ
         bargato m baga nyifu kurwa anyɔ n lara ayu be sargajibi na 7 nseŋ ta yabra belbelso kɔlba nɛ bargato malɛ n lara asɔnuuso be sarga. Le be esarga
         ere be efɛa bee par Enyɛnpe Ebɔrɛ nna. 8 Nɛ b baŋ ta gbolu a lara sarga chɔɔso ŋko kɔnɔ be ketia be sarga ŋko kɔnɔkoŋwuleso
         be sarga, 9 kumo ere b ta ɔlif be ŋku kɔlba koŋwule m baga nyifu kurwa asa n lara ayu be sargajibi
         na, 10 nseŋ ta yabra belbelso kɔlba anyɔ n ti so m ba lara asɔnuuso malɛ be sarga. Le be
         esarga ere be efɛa bee wora Enyɛnpe Ebɔrɛ ebel nna. 11 Saŋkama nɛ men ta gbolu ŋko kpakpa ŋko kubolpɔche ŋko kaboe nɛ men ya lara sarga,
         men baa bɛ le be mbra ere so. 12 Kusɔbɔya kama nɛ ekama bar nɛ e ba lara sarga daga le be asɔ ere ka ti kumo so. 13 Israɛl be kadetobia kikɛ nɛ e bee lara sarga chɔɔso daga fanɛ e lara ayu nɛ yabra
         belbelso be sarga n ti so, ŋkpal manɛ so amo kikɛ be efɛa bee wora Enyɛnpe Ebɔrɛ na
         ebel nna. 14 Nɛ fanɛ befɔ nɛ b wɔ menyi to na gba bee sha kelara sarga n sa Enyɛnpe Ebɔrɛ na, a
         daga fanɛ bumo alɛ gba e bɛ le be mbra ere so. 15 Mbra ere dese nna n sa menyi Israɛlebi nɛ men la ndetobia na nɛ befɔ nɛ b chena menyi
         to na kikɛ hale mbaanaayɔ. Sarga be kelara bre be kaplɛa so, menyi nɛ bumo kikɛ la
         kukoŋwule nna ashi Enyɛnpe Ebɔrɛ na be anishito, 16 nɛ le be mbra ere malɛ la menyi nɛ bumo kikɛ peya.17 Enyɛnpe Ebɔrɛ e daŋ ta le be mbra ere n sa Mosis 18 fanɛ e sa Israɛlebi na nɛ b baa bɛ amo so ashi kasawule nɛ e kɔ bumo a yɔ nɛ b ya
         chena so na so. 19 “Nɛ men ba ya ka ji ndoŋ be kasawule so be ajibi, men baa lara ako fanɛ sarga a sa
         Enyɛnpe Ebɔrɛ na. 20 Men baŋ wora bodobodo, men ta amo nɛ men juŋkpar n wora na n lara sarga n sa Enyɛnpe
         Ebɔrɛ fanɛ kananɛ menyeeŋ ta ayu nɛ men juŋkpar m biri n lara sarga na. 21 A daga fanɛ menyi be kaman to ebi gba ka bɛ le be mbra ere so a ta bodobodo nɛ b juŋkpar
         n wora a lara sarga a sa Enyɛnpe Ebɔrɛ na.22 Ama nɛ fanɛ men maŋ kute n wora n da mbra nɛ Enyɛnpe Ebɔrɛ ta n sa Mosis na be kekama
         so, 23 ŋko nɛ echefoso Israɛlebi na wora n da amo so 24 ŋkpal b ka maŋ nyi so, kumo ere a daga fanɛ kade na to ebi ka fin gbolu n lara sarga
         chɔɔso nɛ kumo be efɛa bee wora Enyɛnpe Ebɔrɛ na ebel nseŋ ta ayu nɛ yabra belbelso
         nɛ kaboelote n ti amo so n lara alubi be ketampaŋ be sarga. 25 Nɛ bɔrɛmatapo na e kule alubi be ketampaŋ n sa kade na to ebi kikɛ nɛ n ta m paŋ bumo
         ŋkpal b ka maŋ kute n wora kulubi na nseŋ lara alubi be sarga n sa ma Enyɛnpe Ebɔrɛ
         na so. 26 Loŋ na, Israɛlebi na nɛ befɔ nɛ b chena bumo to na kikɛ beeŋ nya alubi be ketampaŋ
         ŋkpal bumo kikɛ ka maŋ kute n wora kulubi na so.27 Ama nɛ fanɛ esa koŋwule e maŋ kute n wora kulubi, kumo ere amodoŋwura e lara kaboeche
         nɛ k fo kafɛ koŋwule m ba lara alubi be ketampaŋ be sarga. 28 Nɛ bɔrɛmatapo na e kule alubi be ketampaŋ n sa esa nɛ e maŋ kute n wora kulubi na
         nɛ n ta m paŋ mo. 29 Mbra koŋwule ere e dese n sa ndetobia nɛ befɔ nɛ b maŋ kute n wora kulubi na kikɛ.30 Ama kadetobia ŋko efɔ nɛ e kute n wora kulubi bre, bee fɛl Enyɛnpe Ebɔrɛ na nna nsaa
         maŋ daga e ka wɔ basa na to. 31 Ŋkpal amodoŋwura ka kini kenu n sa Enyɛnpe Ebɔrɛ na nseŋ kute n wora n da mbe mbra
         na so so, men ju mo nɛ e maŋ naa wɔ mbe basa to. Mo alɛ be kulubi beeŋ bɛ mo gbagba
         be kumu so.”Kewora n da kewushiachɛ be mbra so be asheŋ32 Jemanɛ nɛ Israɛlebi na daa wɔ keshishɛrsawule na so na, nɛ b wu kanyɛn ko ka bee kil
         ndibi kewushiachɛ na kachako. 33 Nɛ b keta mo m ba Mosis nɛ Ɛɛrɔn nɛ Israɛlebi kikɛ be anishito. 34 Kumo be kaman nɛ b ti mo so n wɔtɔ mbe wajɛbu to, ŋkpal manɛ so b daŋ maŋ nyi kusɔ
         nɛ k daga fanɛ b wora mo. 35 Ndoŋ nna nɛ Enyɛnpe Ebɔrɛ kaŋɛ Mosis le: “Shin nɛ b keta kanyɛn na n lar keeyi na
         to nɛ basa na kikɛ e ya kpla mo ajembu m mɔ.” 36 Nɛ b keta kanyɛn na n lar keeyi na to n ya kpla mo ajembu m mɔ fanɛ kananɛ Enyɛnpe
         Ebɔrɛ kaŋɛ Mosis na.37 Kumo be kaman nɛ Enyɛnpe Ebɔrɛ naŋ kaŋɛ Mosis 38 fanɛ e kaŋɛ Israɛlebi na fanɛ bumo nɛ bumo be kaman to ebi e baa ba ajolobi nɛ a kɔ
         ejese buru a chɔga bumo be epiŋi be nnɔkarya. 39 Saŋkama nɛ men wu ajolobi na, a beeŋ ba nyiŋi menyi Enyɛnpe Ebɔrɛ be mbraana na, nɛ
         men ba bɛ amo so nsaa maaŋ ya ka ji kubojua a bɛ men be anishi be awuso nɛ men be
         ŋgbene be aparsheŋ lubi so. 40 Aloŋ nɛ menyeeŋ nyiŋi ma mbraana nsaa bɛ amo so nseŋ lara alubi menyi be ŋgbene to
         a shuŋ ma nɛnɛ. 41 Ma e la men Nyɛnpe nɛ men be Ebɔrɛ nɛ e lara menyi ashi Ijipt be efuli so na.

Koora nɛ Deetan nɛ Abiram be kekini kenu n sa Mosis be asheŋ161-2 Kachako nɛ Iza pibinyɛn Koora nɛ e shi Livai be yiri to nsaa shi Kohaf be kabuna na
         tre Eliab be mbinyɛnsobi Deetan nɛ Abiram nɛ Pɛlɛf pibinyɛn Ɔɔn, nɛ mo nɛ bumo kre
         fanɛ b maaŋ naa nu a sa Mosis fanɛ ejuŋkparpo. Bumo nɛ Israɛl be basa alfa anyɔ nɛ
         adunu nɛ b la bejuŋkparpo nɛ basa bee sa bumo bunyaŋ ga na e daŋ wora kɔnɔ. 3 Bumo kikɛ daŋ shɛr Mosis nɛ Ɛɛrɔn kutɔ nna ŋ kaŋɛ bumo le: “Manɛ nna nɛ menyee fɛ
         fanɛ men bɔ esa kikɛ ere? An kikɛ la Enyɛnpe Ebɔrɛ be basa cheembi nna.”4 Mosis ka nu loŋ, nɛ e gbir ŋ kurgi kumu n yuu to ŋ kule Ebɔrɛ. 5 Kumo be kaman nɛ e kaŋɛ Koora nɛ mo braana na le: “Echefo kachipurso Enyɛnpe Ebɔrɛ
         beeŋ ŋini anyi esa nɛ mo gbagba lara fanɛ e ki bɔrɛmatapo. Amodoŋwura malɛ beeŋ shuŋ
         mo kashenteŋto. 6-7 Koora, echefo kachipurso, fo nɛ fo braana na e muu ajanwulɛ n wɔtɔ edɛtɔl to n ta
         duwu n deŋi amo so n yɔ bɔrɛsure na ase. Ndoŋ nɛ anyeeŋ pin anyi to be emo nɛ Enyɛnpe
         Ebɔrɛ lara fanɛ bɔrɛmatapo. Menyi Livaiebi e naa fɛ fanɛ men bɔ basa.”8 Kede be kaman nɛ Mosis naŋ kaŋɛ Koora le: “Nu nfe! 9 K maŋ bɔlɔ menyi Livaiebi, kenishi fanɛ Israɛl be Ebɔrɛ na ka lara menyi ashi Israɛlebi
         na kikɛ to fanɛ men ba kaa shuŋ mbe wajɛbu na to nsaa juŋkpar mbe basa nɛ b baa shuŋ
         mo a? 10 E ta bunyaŋ be kushuŋ tumase ere n sa fo nɛ Livaiebi na kikɛ, ama amo nɛ amo kikɛ
         nɛ fo kraa kɔ a fin kabɔrɛmata be kushuŋ gba a! 11 Fo baa malga a gbiti Ɛɛrɔn, kumo ere Enyɛnpe Ebɔrɛ na nɛ fo braana bee kini kenu n
         sa na.”12 Kumo be kaman nɛ Mosis shuŋi n tre Deetan nɛ Abiram. Ama le nɛ b daŋ kaŋɛ: “Anyi maaŋ
         ba! 13 Men ka lara anyi ashi Ijipt be kasawule nɛ ajibi damta nɛ kedamaya wɔ na m ba lɛ keshishɛrsawule
         ere so nɛ men mɔ ere bre maŋ kukwe a? Nɛ men naa sha nɛ men ta anyi ŋ ki menyi be
         nyɛrbi a tɔrɔ a? 14 Men nase kɔnɔ fanɛ menyeeŋ yɛra anyi kudɔsawule lela nɛ k bee wora adɔjibi nɛnɛ nɛ
         anyeeŋ tiŋ n dɔ asɔrso nɛ baa tre greeps kumo so na so nɛ k ki anyeya. Ama naniere
         nnɛ nɛ a wɔ? Menyee fule anyi nna. Amoso anyi maaŋ ba!”15 Ndoŋ nna nɛ Mosis nya agbo ga nseŋ kaŋɛ Enyɛnpe Ebɔrɛ le: “Sa maŋ kaŋ sɔ sarga nɛ
         basa ere kɔ a bar fo ere. M maŋ wora bumo be ekama kulubi. Ma alɛ maŋ sɔ esa kama
         be kurma.”16 Kede be kaman nɛ Mosis kaŋɛ Koora malɛ le: “Echefo, fo nɛ fo braana na kikɛ nɛ Ɛɛrɔn
         e ba Enyɛnpe Ebɔrɛ be wajɛbu na ase. 17 Men be ekama e chulgi duwu n wɔtɔ mbe edɛtɔl to m ba chɔɔ n lara sarga n sa Enyɛnpe
         Ebɔrɛ na.” 18 Kumo be ŋklade nɛ b muu ajanwulɛ n wɔtɔ bumo be edɛtɔl to nseŋ chulgi duwu n wɔtɔ
         edɛ na to nɛ bumo nɛ Mosis nɛ Ɛɛrɔn kikɛ ya yili Enyɛnpe be wajɛbu na be kabuna. 19 Nɛ Koora shin nɛ Israɛlebi na kikɛ gbargbar abar m ba yili Mosis nɛ Ɛɛrɔn be anishito
         ashi wajɛbu na be kabuna. Epul na to nɛ Enyɛnpe Ebɔrɛ be kemaŋkura lar basa na kikɛ
         so, 20 nɛ e kaŋɛ Mosis nɛ Ɛɛrɔn le: 21 “Men barga men be amu ashi basa na kutɔ saŋɛ na so, meeŋ mɔ bumo epul ere to.”22 Ama Mosis nɛ Ɛɛrɔn bre daŋ gbir nna ŋ kurgi amu n yuu to nseŋ kaŋɛ le: “O Ebɔrɛ, fo
         e naa sa anyi ŋkpa. Feeŋ shuli n nya agbo n wɔtɔ basa ere kikɛ ŋkpal esa koŋwule be
         kulubi so a?”23 Nɛ Enyɛnpe Ebɔrɛ kaŋɛ Mosis le: 24 “Kaŋɛ basa na fanɛ b loŋi Koora nɛ Deetan nɛ Abiram be ewajɛbu na ase.”25 Ndoŋ nna nɛ Mosis kpa n niŋi to nɛ Israɛl be bejuŋkparpoana na bɛ mo so n yɔ Deetan
         nɛ Abiram kutɔ. 26 Nɛ Mosis kpele basa na kusoe ŋ kaŋɛ le: “Men loŋi basa lubi ere be ewajɛbu ase. Men
         sa maŋ beta bumo be kusɔ kama, nɛ manɛ aloŋ menyi nɛ bumo kikɛ beeŋ wu ŋkpal bumo
         be alubi so.” 27 Amoso basa na kikɛ daŋ shile Koora nɛ Deetan nɛ Abiram be ewajɛbu na ase nna ŋ ka
         bumo nɛ bumo be beche nɛ mbia nawule n yili bumo be ewajɛbu na be mbuna.28 Nɛ Mosis kaŋɛ basa na le: “Kede e naaŋ shin nɛ men pin fanɛ Enyɛnpe Ebɔrɛ na e shuŋi
         ma fanɛ n wora asɔ ere kikɛ, mannɛ fanɛ ŋ gbagba be keparso nɛ mee wora amo. 29 Nɛ Ebɔrɛ baŋ maŋ gberge basa ere kusoe n shin nɛ b wu, kumo ere mannɛ Enyɛnpe Ebɔrɛ
         na e lara ma fanɛ ŋ ki men be ejuŋkparpo. 30 Ama nɛ fanɛ Enyɛnpe Ebɔrɛ na wora kusɔ nɛ k maŋ naŋ wora kikɛ nseŋ shin nɛ kasawule
         baŋɛ to n ta basa ere nɛ bumo be beche nɛ mbia nɛ kusɔ kama nɛ b kɔ kikɛ m min, loŋ
         nɛ menyeeŋ pin fanɛ basa ere kini Enyɛnpe Ebɔrɛ na kashenteŋto.”31 Mosis ka baŋ malga n loge, nɛ kasawule baŋɛ to epul to 32 n ta Deetan nɛ Abiram nɛ Koora nɛ bumo be kanaŋ kikɛ nɛ bumo be mpetɛ kikɛ m min.
         33 Kasawule na daŋ baŋɛ to nna nɛ bumo nɛ bumo be mpetɛ kikɛ tɔr to nɛ k daŋ buu bumo
         so nɛ b kra keni nɛ basa na maŋ naŋ wu bumo. 34 Israɛlebi nɛ b daa wɔ ndoŋ na ka nu bumo be kushu, nɛ b shile nsaa cha awɔr e kaŋɛ
         le: “Men baa shile! Nɛ manɛ aloŋ, kasawule na beeŋ ta anyi alɛ gba m min!”35 Kede be kaman nɛ Enyɛnpe Ebɔrɛ na shin nɛ edɛ wuloŋ wuloŋ ko ba chɔɔ benyɛn alfa anyɔ
         nɛ adunu nɛ b ta eduwu n ya ka lara sarga na m mɔ.Edɛtɔl be asheŋ36 Ade kikɛ be kaman nɛ Enyɛnpe Ebɔrɛ na kaŋɛ Mosis le: 37 “Kaŋɛ bɔrɛmatapo Ɛɛrɔn pibinyɛn Eliaza fanɛ e lara danyaŋ be edɛtɔl na ashi kedɛmurmur
         na to nseŋ gbeŋi ajanwulɛ nɛ a wɔ amo to na n lɛ. Edɛtɔlana na ki asɔ cheembi nna,
         38 ŋkpal b ka ta amo m ba Enyɛnpe Ebɔrɛ na be bɔrɛsure na ase so. Ta basa nɛ edɛ chɔ
         m mɔ ŋkpal bumo be alubi so ere be edɛtɔl m bɛl ebuuso a buu bɔrɛsure na so nɛ kumo
         be loŋ e baa la kefiɛso n sa Israɛlebi.” 39 Amoso bɔrɛmatapo Eliaza e daŋ ta edɛtɔl na n sa nɛ b bɛl ebuuso a buu bɔrɛsure na
         so, 40 nɛ k baa la kanyiŋi n sa Israɛlebi na fanɛ esa kama nɛ e maŋ shi Ɛɛrɔn be kanaŋ to,
         maŋ daga e ka chɔɔ duwu n lara sarga bɔrɛsure na so n sa Enyɛnpe Ebɔrɛ na. Esa kama
         nɛ e wora loŋ beeŋ wu fanɛ kananɛ Koora nɛ mbe basa wu na.Ɛɛrɔn ka mɔlga Israɛlebi na be asheŋ41 Kumo be ŋklade nɛ Israɛlebi kikɛ naŋ fubel m bile asheŋ m malga ŋ gbiti Mosis nɛ Ɛɛrɔn
         ŋ kaŋɛ le: “Men mɔ Enyɛnpe Ebɔrɛ be basa, ŋko!” 42 B ka ba abar so nɛ b ba malga ŋ gbiti Mosis nɛ Ɛɛrɔn na, nɛ b keni wajɛbu na be kaba
         so, nseŋ wu Enyɛnpe Ebɔrɛ be kemaŋkura ka bɔla kuwɔlpa to m ba buu kumo so. 43 Ndoŋ nna nɛ Mosis nɛ Ɛɛrɔn ya yili wajɛbu na be anishito, 44 nɛ Enyɛnpe Ebɔrɛ kaŋɛ Mosis le: 45 “Men shile basa ere kutɔ nɛ m ba mɔ bumo epul ere to!”Epul na to nɛ Mosis nɛ Ɛɛrɔn gbir ŋ kurgi amu n yuu to ŋ kule Ebɔrɛ, 46 nɛ Mosis kaŋɛ Ɛɛrɔn le: “Ya chɔɔ bɔrɛsure na so be edɛ n wɔtɔ fo kedɛtɔl to nseŋ ta
         duwu n wɔtɔ amo to n wora manaŋ n yɔ basa na kutɔ n ya lara alubi be ketampaŋ be sarga
         n sa bumo. Ŋkpal manɛ so Enyɛnpe Ebɔrɛ na nya agbo nɛ aleblawu fara.” 47 Ndoŋ nna nɛ Ɛɛrɔn nu kusɔ nɛ Mosis kaŋɛ na nseŋ ta mbe kedɛtɔl n shile n yɔ jimaŋ
         na be nferinto. E ka wu fanɛ aleblawu na teŋ fara, nɛ e ta duwu n wɔtɔ edɛ na to n
         chɔɔ n lara alubi be ketampaŋ be sarga n sa basa na. 48 E kraa yil basa nɛ aleblawu mɔ na nɛ bumo nɛ b maŋ naŋ wu na be nferinto nna nɛ aleblawu
         na ku. 49 Basa ŋgboŋ kuduana nɛ alfa ashunu nɛ aleblawu na daŋ mɔ. B daa maŋ karga Koora nɛ
         mo braana bre n ti so. 50 Aleblawu na ka ku nɛ Ɛɛrɔn yɔ Mosis kutɔ ashi wajɛbu na be kabuna to.

Ɛɛrɔn be kekpabi be asheŋ171 Le nɛ Enyɛnpe Ebɔrɛ daŋ kaŋɛ Mosis: 2 “Kaŋɛ Israɛlebi fanɛ bumo be nnaŋ kuduanyɔ na be kekama e wora bumo be ejuŋkparpo
         be kekpabi. Nɛ fo sibɛ ejuŋkparpo kama be ketre n deŋi mbe kekpabi so. 3 Sibɛ Ɛɛrɔn be ketre n deŋi Livai be kanaŋ be kekpabi so, ŋkpal manɛ so, kanaŋ kama
         be ejuŋkparpo daga kekpabi koŋwule nna. 4 Nɛ fo ta akpabi na n ya yili ŋkre be deka na be anishito, ashi Enyɛnpe be wajɛbu na
         be kakpa nɛ mee kaa tu fo na. 5 Ekama nɛ n lara fanɛ bɔrɛmatapo na be kekpabi beeŋ gbu kenishi. Loŋ e naaŋ shin nɛ
         Israɛlebi ere e yige kebaa fubel a bile asheŋ a malga a gbiti fo.”6 Ndoŋ nna nɛ Mosis kaŋɛ Israɛlebi na kusɔ nɛ Enyɛnpe Ebɔrɛ kaŋɛ na, nɛ bumo be nnaŋ
         kuduanyɔ na be kekama sa mo bumo be ejuŋkparpo be kekpabi n ta Ɛɛrɔn peya n ti so.
         7 Nɛ Mosis ta akpabi na kikɛ n nase Enyɛnpe Ebɔrɛ be ŋkre be deka na be anishito ashi
         wajɛbu na to.8 Kumo be ŋklade, Mosis ka yɔ wajɛbu na to, nɛ Ɛɛrɔn be kekpabi nɛ k yili n sa Livai
         be kanaŋ to ebi na gbu kenishi nseŋ purge n futi n wora atoto n sɔr asɔrso nɛ baa
         tre amɔnd na. 9 Ndoŋ nna nɛ Mosis lara akpabi na kikɛ wajɛbu na to n m ba ŋini Israɛlebi na. B ka
         wu kusɔ nɛ k wora na, nɛ bejuŋkparpoana na be ekama ta mbe kekpabi. 10 Nɛ Enyɛnpe Ebɔrɛ kaŋɛ Mosis le: “Bɛta Ɛɛrɔn bre be kekpabi na n ya nase ŋkre be deka
         na be anishito, nɛ k baa la kefiɛso n sa Israɛlebi nɛ baa fubel a bile asheŋ a malga
         a gbiti ma na. B baa maŋ yige bumo be nfubel na, bumo kikɛ beeŋ wu.” 11 Nɛ Mosis wora kusɔ nɛ Enyɛnpe Ebɔrɛ kaŋɛ mo na kikɛ chap.12 Ndoŋ nna nɛ Israɛlebi na kaŋɛ Mosis le: “Kumo ere, an wu nna na! 13 Nɛ ekama nɛ e ba wajɛbu na ase beeŋ wu bre, kumo ere anyi kikɛ maŋ naa wɔtɔ nna na!”

Bɔrɛmatapoana nɛ Livaiebi be kushuŋ be asheŋ181 Le nɛ Enyɛnpe Ebɔrɛ kaŋɛ Ɛɛrɔn a laŋɛ bɔrɛmatapoana be kushuŋ be kaplɛa so: “Fo nɛ
         fo mbinyɛnsobi nɛ Livaiebi na kikɛ e naaŋ nya kulubi kama nɛ k wora Enyɛnpe be wajɛbu
         na be kushuŋ be kaplɛa so be kasogberge ama fo nɛ fo mbinyɛnsobi nawule e naaŋ nya
         kulubi kama nɛ k wora ashi bɔrɛmatapoana bre be kushuŋ be kaplɛa so bre be kasogberge.
         2 Fo kurgepoana Livaiebi na e naaŋ baa chɛ fo nɛ fo mbinyɛnsobi to a shuŋ wajɛbu na
         to. 3 Shin nɛ b baa shuŋ kushuŋ kama nɛ feeŋ sa bumo ashi wajɛbu na to, ama b sa maŋ kaŋ
         beta asɔ cheembi nɛ a wɔ Enyɛnpe be wajɛbu na to na nɛ bɔrɛsure na bre, nɛ mannɛ aloŋ,
         fo nɛ bumo kikɛ beeŋ wu. 4 Bumo nawule e naaŋ baa tu menyi a shuŋ wajɛbu na to. A maŋ daga esa pɔtɛ ka wora loŋ.
         5 Fo nɛ fo mbinyɛnsobi nawule e daga kebaashuŋ Enyɛnpe be wajɛbu na to nɛ bɔrɛsure na
         so, loŋ nɛ ma agbo maaŋ naŋ ba Israɛlebi na so. 6 Ŋ gbagba e lara fo kurgepoana Livaiebi na ashi Israɛlebi to fanɛ kakɛ nɛ b ta m bɔɔ
         ma enɔ n sa menyi, nɛ b baa chɛ to a shuŋ wajɛbu na to. 7 Fo nɛ fo mbinyɛnsobi nawule e naaŋ baa shuŋ kabɔrɛmata be kushuŋ na ashi bɔrɛsure
         na so nɛ acheembiana to be kakpa cheembi na to. Ŋkpal manɛ so ma e ta kabɔrɛmata be
         kushuŋ ere n sa menyi. Amoso esa kama nɛ e ta kpramɛ n shuŋ kumo, daga b ka mɔ mo.”Bɔrɛmatapoana be kachige be asheŋ8 Kede be kaman nɛ Enyɛnpe Ebɔrɛ naŋ kaŋɛ Ɛɛrɔn le: “Baa nyiŋi fanɛ sarga nɛ b maaŋ
         chɔɔ a sa ma na la fo nɛ fo kaman to ebi peya nna mbaanaayɔ. 9 Sarga cheembi kama nɛ b maa chɔɔ bɔrɛsure na so bre la menyeya nna, amo e la ayu be
         sargajibi nɛ kulubi be sarga nɛ abar be kelɔŋɛ be sarga. Kusɔ cheembi kama nɛ b ta
         m ba lara sarga n sa ma la fo nɛ fo mbinyɛnsobi peya nna. 10 Le be asɔ ere la asɔ cheembi nna, amoso benyɛn nawule e chena kakpa cheembi n ji amo.11 Sarga pɔtɛ kama nɛ k naŋ ti ade so bre la menyeya nna mbaanaayɔ, nɛ fo nɛ fo mbinyɛnsobi
         nɛ becheso nɛ fo laŋ to ebi nɛ b walɛ so daŋkare be ekpa so, beeŋ tiŋ n ji amo.12 N ta ɔlif be ŋku nɛ yabra belbelso nɛ ayu nɛ a la sososo be ajibi nɛ Israɛlebi bee
         lara kafɛ kafɛ kikɛ a sa ma na nna n sa menyi. 13 Amo kikɛ la menyeya nna nɛ men be laŋ to be esa kama nɛ e walɛ so daŋkare be ekpa
         so beeŋ tiŋ n ji amo.14 Kusɔ kama nɛ b lara n yili n sa ma ashi Israɛl be efuli so, la menyeya nna.15 Dimɛdi ŋko kusɔbɔya be wurkoŋ kama nɛ Israɛlebi na baaŋ ta n sa ma, la menyeya nna.
         Ama a daga men ka shuli nɛ b ka wurkoŋ kama nɛ kusɔbɔya be wurkoŋ kama nɛ k maŋ walɛ
         so daŋkare be ekpa so be kukɔ. 16 Enyɛnpe be wajɛbu to be kananɛ baa karga amansherbi na be gbiti be ndarbi anu e daga
         fanɛ b ka n tɔ mbia nɛ b ji afɔl koko. 17 Ama a maŋ daga men ka tɔ ana nɛ mbolpɔ nɛ mboe bre be ewurkoŋ. Amo ere daga keta n
         lara sarga n sa ma ŋkpal manɛ so a la meya nna. Men mɔ amo n chulgi amo be ŋklaŋ n
         wurge bɔrɛsure na so nseŋ chɔɔ amo be nfɔ saŋɛ na so amo be edishi beeŋ dii m ba ŋ
         kutɔ ŋkpal manɛ so amo be efɛa bee wora ma ebel nna. 18 Amo be eblaŋ na bre kikɛ la menyeya nna fanɛ kananɛ sarga nɛ baa maŋ so a ŋini Ebɔrɛ
         na be ŋgbene na nɛ jiso be ebɛaŋana la menyeya na.19 Baŋ yili kabre a yɔ, sarga cheembi kama nɛ Israɛlebi na lara n sa ma ki fo nɛ fo mbinyɛnsobi
         nɛ mbichesobi peya mbaanaayɔ. Kɔnɔ nɛ n sa fo nɛ fo kaman to ebi nna na, kumo alɛ
         maaŋ chɛrga kikɛ.”20 Nɛ Enyɛnpe Ebɔrɛ naŋ kaŋɛ Ɛɛrɔn le: “Fo maaŋ nya kasawule be kachige nɛ k beeŋ baa
         la fo kapetɛ ashi Israɛl be kasawule so. Ma Enyɛnpe Ebɔrɛ na e naŋ baa la fo kapetɛ.”Livaiebi na be kushuŋ be asheŋ21 Nɛ Enyɛnpe Ebɔrɛ naŋ kaŋɛ le: “N ta Israɛlebi na be kudukudusopo kikɛ nɛ baa bar ma
         nna a sa Livaiebi na. Amo e la Enyɛnpe be wajɛbu na to na be kushuŋ nɛ baa shuŋ be
         kakɔka. 22 Baŋ yili kabre a yɔ, Israɛlebi nɛ b ka na e sa maŋ taga Enyɛnpe be wajɛbu na to, manɛ
         aloŋ baaŋ wu nɛ k baa la bumo be alubi be kasogberge. 23 Livaiebi na nawule e naa ba shuŋ wajɛbu na to nɛ kumo be kewora n da so be turju e
         ba bɛ bumo. Le be mbra ere dese nna n sa menyi nɛ men be kaman to ebi kikɛ mbaanaayɔ.
         Bumo alɛ maaŋ nya kapetɛ kikɛ ashi Israɛlebi na to, 24 ŋkpal manɛ so, mee ta kudukudusopo nɛ Israɛlebi na bee ta a lara sarga a sa ma na
         nna a sa Livaiebi na fanɛ bumo be kapetɛ ashi Israɛl be kasawule so.”Livaiebi na be kudukudusopo be asheŋ25 Ade kikɛ be kaman nɛ Enyɛnpe Ebɔrɛ kaŋɛ Mosis fanɛ 26 e kaŋɛ Livaiebi na le: “Men baŋ sɔ Israɛlebi be kudukudusopo nɛ mee ta a sa menyi
         fanɛ men be kapetɛ na, menyi alɛ gba e lara amo be kudukudusopo n sa Enyɛnpe Ebɔrɛ,
         27 fanɛ kananɛ Israɛlebi na bee lara bumo be kudukudusopo na. 28 Le be ekpa so nɛ menyee baa bɔla a lara men be kudukudusopo. Bɔrɛmatapowura Ɛɛrɔn
         nɛ menyeeŋ ba ta amo a sa. 29 Amo to be alela e daga fanɛ men ka lara n ya sa Enyɛnpe Ebɔrɛ na. 30 Men baŋ lara amo to be alela n sa Enyɛnpe Ebɔrɛ na, menyeeŋ tiŋ n ta amo nɛ a ka na
         fanɛ kananɛ edɔpo bee lara mbe adɔjibi be kudukudusopo nsaa ta amo nɛ a ka na. 31 Menyi nɛ menyi be kanaŋ kikɛ beeŋ tiŋ n ji amo, ŋkpal manɛ so menyi be wajɛbu to be
         kushuŋ be kakɔka nna na. 32 Nɛ men baŋ lara amo to be alela n sa Enyɛnpe Ebɔrɛ na pɔɛŋ nseŋ ji amo nɛ a ka na,
         kumo ere men maŋ wora n da so. Menyi alɛ maŋ jija Israɛlebi na be esarga cheembi na.
         Menyi alɛ maaŋ wu.”

Kena peper na be nsunɔ be asheŋ191 Kumo be kaman nɛ Enyɛnpe Ebɔrɛ naŋ kaŋɛ Mosis nɛ Ɛɛrɔn 2 fanɛ b ta mbra ere n sa Israɛlebi na fanɛ b bar kena peper nɛ b maŋ naŋ ta kumo n
         shuŋ kikɛ nɛ k maŋ kɔ ndulgi kumo so m ba sa Mosis nɛ Ɛɛrɔn, 3 nɛ b ta kumo n sa bɔrɛmatapo Eliaza nseŋ keta kumo n lar keeyi na to n ya mɔ mbe anishito.
         4 Nɛ Eliaza e suse kumo be ŋklaŋ na be ako n ta keshilbi n nyɔ amo to ŋ ŋmenyaŋ wajɛbu
         na be kaba so ale ashunu. 5 Kumo be kaman nɛ b chɔɔ kena na kikɛ nɛ kumo be kawɔl nɛ eblaŋ nɛ ŋklaŋ nɛ apuntosɔ
         bɔrɛmatapo na be anishito. 6 Nɛ bɔrɛmatapo na e ta kedibi nɛ baa tre sida na nɛ kumo nɛ baa tre hisɔp na nɛ jese
         peper n lɛ edɛ na to. 7 Kumo be kaman nɛ bɔrɛmatapo na e ya fɔr mbe epiŋi nseŋ bɛr pɔɛŋ m bɛta m ba keeyi
         na to. Ama e maaŋ baa walɛ so daŋkare be ekpa so hale n ya fo kaaseso. 8 Esa nɛ e chɔɔ kena na gba daga kefɔr mbe epiŋi nseŋ bɛr. Mo alɛ gba maaŋ baa walɛ
         so hale n ya fo kaaseso. 9 Kumo be kaman nɛ esa nɛ e walɛ so daŋkare be ekpa so e muu kena nɛ b chɔɔ na be nsunɔ
         n ya yili keeyi na to be ekarso be kakpa nɛ k walɛ daŋkare be ekpa so. Nɛ Israɛlebi
         na e baa ta nsunɔ na a wea nchu nɛ baa ta a fɔr basa be alubi a lɛ daŋkare be ekpa
         so na to. 10 Esa nɛ e muu nsunɔ na gba daga e fɔr mbe epiŋi. Mo alɛ maaŋ baa walɛ so hale n ya
         fo kaaseso. Le be mbra ere dese nna mbaanaayɔ n sa Israɛlebi na nɛ befɔ nɛ b chena
         bumo to na kikɛ.Kebeta ebuni be asheŋ11 Esa kama nɛ e beta ebuni maaŋ baa walɛ so daŋkare be ekpa so nchɛnshunu. 12 Ama e baaŋ ta nchu nɛ b ta kena peper na be nsunɔ n wea to na nna n fɔr mbe kumu so
         daŋkare be ekpa so kachɛ sasopo nɛ kachɛ shunusopo na. Nɛ e baa maŋ wora loŋ, e maaŋ
         ba walɛ so daŋkare be ekpa so. 13 Esa kama nɛ e beta ebuni nseŋ kini kefɔr mbe kumu so daŋkare be ekpa so, wora eyurpi
         n jija Enyɛnpe be wajɛbu na nna nsaa maaŋ naŋ ti Ebɔrɛ be basa so.14 Nɛ fanɛ esa ko malɛ wu wajɛbu to, bekama nɛ b wɔ kumo to nɛ e wu na nɛ bekama nɛ e
         wu pɔɛŋ nɛ b luri kumo to na kikɛ wora eyurpi daŋkare be ekpa so nchɛnshunu. 15 Kusɔ kama malɛ nɛ k yil wajɛbu na to a maŋ buuso ki eyurpi be kusɔ nna na. 16 Ekama nɛ e beta esa nɛ b mɔ kowushina ŋko esa nɛ e wu kowushina be kebuni, ŋko dimɛdi
         be kuwibi ŋko nchaŋ gba wora eyurpi daŋkare be ekpa so nchɛnshunu.17 Pɔɛŋ nɛ esa na e nyalɛ so daŋkare be ekpa so, a daga fanɛ b ta kena peper nɛ b chɔɔ
         n lara alubi be kefɔrso be sarga na be nsunɔ n wɔtɔ kapuya nɛ nchu to. 18 Nɛ esa nɛ e walɛ so daŋkare be ekpa so, e ta kedibi nɛ baa tre hisɔp be keyabi n nyɔ
         nchu na to ŋ ŋmenyaŋ ŋ ŋmenyaŋ wajɛbu na nɛ kusɔ kama nɛ k wɔ kumo to na, nɛ basa
         nɛ b daa wɔ ndoŋ na kikɛ so. Loŋ koŋwule nɛ baaŋ wora esa kama nɛ e beta dimɛdi be
         kuwibi ŋko kebuni ŋko nchaŋ. 19 Esa nɛ e walɛ so daŋkare be ekpa so na e naaŋ ta nchu na ŋ ŋmenyaŋ basa nɛ b wora
         eyurpi daŋkare be ekpa so na so kachɛ sasopo nɛ kushunusopo na. Loŋ be kachɛ shunusopo
         na, nɛ esa nɛ e maŋ walɛ so na e fɔr mbe epiŋi nseŋ bɛr pɔɛŋ n nyalɛ so kaaseso.20 Esa kama nɛ e wora eyurpi daŋkare be ekpa so nseŋ kini kefɔr mbe kumu so daŋkare be
         ekpa so wora eyurpi n jija Enyɛnpe be wajɛbu na nna nsaa maaŋ naŋ ti Ebɔrɛ be basa
         so. 21 Mbra ere maaŋ chɛrga kikɛ. Ekama nɛ e bee ŋmenyaŋ nchu na a fɔr basa so daŋkare be
         ekpa so gba, daga e fɔr mbe epiŋi. Ekama nɛ e beta nchu na malɛ beeŋ wora eyurpi daŋkare
         be ekpa so n ya fo kaaseso. 22 Kusɔ kama nɛ esa nɛ e wora eyurpi daŋkare be ekpa so beta gba wora eyurpi. Esa kama
         nɛ mo alɛ beta kumo beeŋ wora eyurpi n ya fo kaaseso.

Kusɔ nɛ k wora Kadɛsh be asheŋ(Ɛksodɔs 17:1-7)201 Kafɛ to be kufɔl juŋkparso to nɛ Israɛlebi na fo keshishɛrsawule nɛ baa tre Zin na
         nseŋ wora bumo be keeyi to ashi Kadɛsh. Ndoŋ nɛ Miriam wu nɛ b ta mo m puli.2 Nchu daa maŋ wɔ kakpa nɛ b wora bumo be keeyi to na, amoso basa na daŋ ba kulti Mosis
         nɛ Ɛɛrɔn nna n wɔtɔ 3 nseŋ fubel m bile asheŋ m malga ŋ gbiti Mosis ŋ kaŋɛ le: “Anyi nɛ an braana Israɛlebi
         ere kikɛ daŋ wu Enyɛnpe Ebɔrɛ be wajɛbu ere ase gba, k daa bɔ. 4 Manɛ nna nɛ fo bar anyi nɛ an be asɔbɔya keshishɛrsawule ere so nɛ fo ba mɔ? 5 Manɛ nna nɛ fo lara anyi Ijipt be kasawule so m ba lɛ kakpa lubi nɛ ajibi kikɛ maa
         wora ere? Aboyu nɛ figi be ndibi nɛ afeelebi nɛ a bee sɔr asɔrso nɛ baa tre greep
         na nɛ ndibi nɛ baa tre Pomegranates na kikɛ maŋ wɔ nfe. Nchu gba jalama anyi maŋ nya
         nɛ an nuu!” 6 Ndoŋ nna nɛ Mosis nɛ Ɛɛrɔn lar basa na kutɔ n ya gbir wajɛbu na be kabuna a kule Ebɔrɛ
         nɛ Enyɛnpe Ebɔrɛ be kemaŋkura lar bumo so.7 Nɛ Enyɛnpe Ebɔrɛ kaŋɛ Mosis le: 8 “Ta kekpabi nɛ k wɔ ŋkre be deka na be anishito na, nɛ fo nɛ Ɛɛrɔn e tre basa na kikɛ
         n shɛr, nɛ fo yili bumo be anishito m malga n sa kefalta na nɛ nchu e shi kumo to
         n lar eleŋso nɛ basa na nɛ bumo be asɔbɔya kikɛ e nya nchu n nu.” 9 Ndoŋ nna nɛ Mosis bɛ kusɔ nɛ Enyɛnpe Ebɔrɛ kaŋɛ na so nseŋ ta mbe kekpabi na.10 Nɛ mo nɛ Ɛɛrɔn shin nɛ basa na kikɛ shɛr kefalta na be anishito nɛ Mosis kaŋɛ bumo
         le: “Menyi basa nɛ men maa nu a sa kusɔ nɛ baa kaŋɛ menyi ere, men nu nfe! Menyee
         sha an ka shin nɛ nchu e lar kefalta ere to nna n sa menyi a?” 11 Kumo be kaman nɛ Mosis maŋ mbe kekpabi so ŋ ŋmɛa kefalta na ale anyɔ. Epul to nɛ nchu
         lar kefalta na to eleŋso a wurge nɛ basa na nɛ bumo be asɔbɔya kikɛ nuu.12 Ama le nɛ Enyɛnpe Ebɔrɛ daŋ kaŋɛ Mosis nɛ Ɛɛrɔn: “Ŋkpal men ka maŋ yirda ma nseŋ kini
         keshin nɛ Israɛlebi na pin ma eleŋ so, men maaŋ juŋkpar bumo n yɔ kasawule nɛ n nase
         kɔnɔ fanɛ meeŋ sa bumo na so.”13 Israɛlebi na daŋ fubel m bile asheŋ nna m malga ŋ gbiti Enyɛnpe Ebɔrɛ na, nɛ e ŋini
         bumo mbe kecheembiya be eleŋ nseŋ sa bumo nchu nɛ b nuu nseŋ nase kakpa na be ketre
         Mɛriba. Mɛriba be kifito e la kefubel m bile asheŋ.14 Nɛ Mosis yili Kadɛsh n shuŋi mbɔ fanɛ b ya kaŋɛ Edɔm be ewura le: “Fo kurgepoana Israɛlebi
         e la anyi. Fo gbagba nyi awurfoŋ nɛ anyee ji 15 nɛ kananɛ an nananyɛnana daŋ yɔ Ijipt be kasawule so nɛ kananɛ an chena ndoŋ n chɛr
         nɛ Ijiptebi na daŋ tɔrɔ anyi ga. 16 Nɛ an shu ŋ ŋini Enyɛnpe Ebɔrɛ nɛ e nu anyi be kushu nseŋ shuŋi malaika nɛ e ba lara
         anyi ashi Ijipt be kasawule so. Naniere an fo kade nɛ baa tre Kadɛsh nɛ k wɔ fo kasawule
         be egbaŋ be ekar na. 17 Amoso jande, sa anyi ekpa nɛ an bɔla fo kasawule so n choŋ. Anyi maaŋ bɔla men be
         ndɔana ŋko men be asɔrso nɛ baa tre greep na be adɔ to. Anyi alɛ maaŋ nuu menyi be
         atirbu to be nchu. Anyeeŋ baŋ bɔla kegbembi so nna n nite a yɔ hale n ya baŋ menyi
         be kasawule so.”18 Ndoŋ nna nɛ Edɔm be ewura na kaŋɛ le: “M maaŋ shin nɛ men bɔla ma efuli so n choŋ!
         Men baŋ bɔla ndoŋ anyeeŋ lar ŋ kɔ menyi kena.”19 Nɛ Israɛlebi na kaŋɛ le: “Anyeeŋ baa nite kegbembi so a yɔ. Nɛ anyi be ekama ŋko kusɔbɔya
         kaŋ nuu menyi be nchu, anyeeŋ ka kumo be kukɔ. An baa sha nɛ an bɔla ndoŋ nna n choŋ
         nawule.”20 Nɛ Edɔmebi na malɛ naŋ kaŋɛ le: “Anyi maaŋ shuli!” Kede be kaman nɛ b keta bumo be
         benapo lempo n lar nɛ b ya kɔ Israɛlebi na kena. 21 Ŋkpal Edɔmebi na ka maŋ shuli fanɛ Israɛlebi na e bɔla bumo be efuli so n choŋ na
         so, Israɛlebi na daŋ kilgi nna m bɔla ekpa pɔtɛ.Ɛɛrɔn be luwu be asheŋ22 Nɛ Israɛlebi na kikɛ lar Kadɛsh n ya fo kebeegboŋ nɛ baa tre Hɔɔr 23 nɛ k wɔ Edɔm be kasawule be ekarso na, nɛ Enyɛnpe Ebɔrɛ kaŋɛ Mosis nɛ Ɛɛrɔn le: 24 “Ɛɛrɔn be keya maaŋ cha kasawule nɛ n nase kɔnɔ fanɛ meeŋ ta n sa Israɛlebi na so.
         Ŋkpal menyi benyɔ ka kini kenu n sa ma ashi Mɛriba na so, meeŋ shin nɛ e wu. 25 Amoso keta Ɛɛrɔn nɛ mo pibinyɛn Eliaza n yɔ kebeegboŋ nɛ baa tre Hɔɔr na so 26 n ya lara Ɛɛrɔn be kabɔrɛmata be epiŋi na m buu mo pibinyɛn Eliaza, ŋkpal manɛ so,
         Ɛɛrɔn beeŋ wu ndoŋ.” 27 Nɛ Mosis wora kusɔ nɛ Enyɛnpe Ebɔrɛ kaŋɛ mo na, nseŋ shin nɛ b dii kebeegboŋ nɛ baa
         tre Hɔɔr na so nɛ basa na kikɛ bee keni bumo. 28 Ndoŋ nna nɛ Mosis lara Ɛɛrɔn be kabɔrɛmata be piŋi na m buu Eliaza. Nɛ Ɛɛrɔn wu kebee
         na be esoso ndoŋ nɛ Mosis nɛ Eliaza gbelge to m ba. 29 Basa na kikɛ ka nu fanɛ Ɛɛrɔn wu, nɛ b shu mbe keeli nchɛ adesa.

Israɛlebi ka kɔ m pɔɔ so Keenanebi be asheŋ211 Keenan be ewura nɛ e daa wɔ Keenan be kelargato be kaseto be kaba so a ji kuwura ashi
         Arad na ka nu fanɛ Israɛlebi na bɔla Atarim be kaba so a ba, nɛ e ya kɔ bumo kena
         nseŋ pɛ bumo be beko. 2 Ndoŋ nna nɛ Israɛlebi na kule Enyɛnpe Ebɔrɛ nseŋ nase kɔnɔ le: “Nɛ feeŋ chɛ anyi to
         nɛ an kɔ m pɔɔ basa ere so bre, kumo ere anyi alɛ beeŋ mur bumo nɛ bumo be nde nɛ
         kusɔ kama nɛ b kɔ kikɛ.” 3 Nɛ Enyɛnpe Ebɔrɛ nu Israɛlebi na be kekule nseŋ chɛ bumo to nɛ b kɔ m pɔɔ Aradebi
         na so nseŋ mur bumo nɛ bumo be nde kikɛ.Danyaŋ be kuwɔ na be asheŋ4 Israɛlebi na ka lar kebeegboŋ nɛ baa tre Hɔɔr na ase n sɔ Teku peper na be kaba so
         a kra Edɔm be efuli a yɔ nɛ b nyiti ŋ gben, 5 nseŋ malga ŋ gbiti Ebɔrɛ nɛ Mosis ŋ kaŋɛ le: “Manɛ nna nɛ men lara anyi Ijipt be kasawule
         so m bar anyi nfe nɛ an ba wu keshishɛrsawule nɛ ajibi nɛ nchu gba maŋ wɔ ere so?
         Nfe be ajibi ere fi anyi.” 6 Ndoŋ nna nɛ Enyɛnpe Ebɔrɛ shin nɛ awɔ lubi luri bumo to n duŋ Israɛlebi na be bedamta
         nɛ b wu. 7 Nɛ basa na ba Mosis kutɔ m ba kaŋɛ le: “Ŋkpal an ka malga ŋ gbiti fo nɛ Enyɛnpe Ebɔrɛ
         so, an wora kulubi, amoso kule Ebɔrɛ nɛ e ju awɔ ere nfe naniere.” Ndoŋ nna nɛ Mosis
         kule Ebɔrɛ n sa bumo. 8 Ndoŋ nna nɛ Enyɛnpe Ebɔrɛ kaŋɛ Mosis fanɛ e ta danyaŋ n lɔŋɛ kuwɔ n shiga kedibi tenteŋ
         so, saŋɛ na so, ekama nɛ kuwɔ naŋ duŋ nɛ e maŋ kumu so ŋ keni kumo, maaŋ wu. 9 Ndoŋ nna nɛ Mosis ta danyaŋ n lɔŋɛ kuwɔ n shiga kedibi tenteŋ so. Ekama malɛ nɛ kuwɔ
         baŋ duŋ nɛ e maŋ kumu so ŋ keni kumo, bee nya alenfia nna.Israɛlebi be keyɔ Mowab be asheŋ10 Kede be kaman nɛ Israɛlebi na koso ndoŋ n ya wora bumo be keeyi to ashi Oboof. 11 B ka lar Oboof nɛ b ya wora bumo be keeyi to ashi Abarim be alambure to ashi Mowab
         be efuli so be epeŋilarkpa be kaba so. 12 Kumo alɛ be kaman nɛ b ya wora bumo be keeyi to ashi Zɛrɛd be kebeemase. 13 B ka naŋ koso ndoŋ, nɛ b ya dii Aanɔn be lɔr na n wora bumo be keeyi to ashi kumo
         be ekarso. Aanɔn be lɔr na e daa la Mowabebi nɛ Amɔriebi be egbaŋ to. 14 Amoso nɛ nwɔl nɛ a bee malga Enyɛnpe Ebɔrɛ be kena be asheŋ na bee kaŋɛ le na: “Wahɛb
         be kade nɛ k wɔ Sufa be kebonfu ko to na nɛ kumo be ataŋɛ, nɛ Aanɔn be Lɔr na, 15 nɛ kumo be ketaŋɛ nɛ k gbelge to a yɔ Ar be kade to be kaba so a laŋɛ Mowab be kasawule
         be egbaŋ to na be asheŋ na.”16 B ka koso ndoŋ nɛ b yɔ ketirbu nɛ k mata kade nɛ baa tre Bia na ase nɛ Enyɛnpe Ebɔrɛ
         kaŋɛ Mosis le: “Gbargbar basa na kikɛ abar so nfe nɛ n sa bumo nchu nɛ b nuu.” 17 Ndoŋ nna nɛ Israɛl be basa boŋ le be kasha ere:“Ketirbu, bul nchu.Nɛ an boŋ kasha n chɔrɔ.18 An be bewurbi nɛ bejuŋkparpo e kur ketirbu na.Bumo be awurakpabi nɛakpabi nɛ b ta n ŋini kakpanɛ b kur kumo.”Kumo be kaman nɛ Israɛlebi na lar keshishɛrsawule na so n yɔ Mataana, 19 nseŋ yili ndoŋ n yɔ Nahaliɛl, n ya yili Nahaliɛl malɛ n yɔ Bamɔf, 20 nseŋ yili Bamɔf n yɔ Mowabebi be efuli so be kepla nɛ k gbelge to a yɔ kebeegboŋ nɛ
         baa tre Pisga nɛ k shoŋi keshishɛrsawule na.Israɛlebi ka kɔ m pɔɔ Ewura Sihɔn nɛ Ewura Ɔg so be asheŋ21 Kede be kaman nɛ Israɛlebi shuŋi mbɔ Sihɔn nɛ e la Amɔriebi be ewura na kutɔ fanɛ
         b ya kaŋɛ mo le: 22 “Men shin nɛ an bɔla men be kasawule ere so n choŋ. Anyi nɛ an be ana maaŋ yige ekpa
         n ya luri men be ndɔana nɛ men be asɔrso nɛ baa tre greep na be ndibi be adɔana to.
         Anyi alɛ maaŋ nuu menyi be atirbuana be nchu. Anyeeŋ baŋ bɔla kegbembi nna a yɔ hale
         nɛ an ya baŋ menyi be kasawule so.” 23 Ama Sihɔn daa maŋ shuli fanɛ Israɛlebi na e bɔla mbe kasawule so n choŋ. E daŋ chala
         mbe benapo kikɛ nna n yɔ kade nɛ baa tre Jahaaz nɛ k wɔ keshishɛrsawule so na n ya
         kɔ Israɛlebi na kena. 24 Israɛlebi na daŋ mɔ bumo doŋana na kena na to ga nseŋ sɔ bumo be kasawule nɛ k wɔ
         yili Aanɔn be Lɔr nɛ k wɔ kelargato be kaseto be kaba so na n ya fo Jabɔk be lɔr nɛ
         k wɔ kelargato be esoso. Jabɔk be lɔr na e daa la Amɔriebi nɛ Ammɔnebi na be nsawule
         be egbaŋ to. Ammɔnebi na bre daŋ pɔr egbal ŋ kulti bumo be nde nna. 25 Israɛlebi na daŋ sɔ Amɔriebi na be nde kikɛ nna n ta bumo be kadegboŋ nɛ baa tre Hishbɔn
         nɛ ndewurbi nɛ a kulti kumo na n ti so. 26 Hishbɔn daa la Amɔriebi be ewura Sihɔn be kadegboŋ nna. E daŋ kɔ Mowab be ewura ko
         kena nna n sɔ mbe kasawule n ya fo Aanɔn be lɔr na be kelargato be esoso be ekarso,
         27 Amoso nɛ beshɛbompo bee boŋ kashɛ fanɛ:“Men ba Hishbɔn nɛ k la Sihɔn be kadegboŋ na to!Anyee sha kelɔnɛ m pɔr kumo nna n yili nɛnɛ.28 Sihɔn be benapo daa kɔ kena nna fanɛ edɛ ka bee chɔɔ a ba na. B daŋ mur Mowab be kade
         nɛ baa tre Ar na nna nseŋ jija bumo be abee ase be nsawule nɛ a wɔ Aanɔn be lɔrkar
         na kikɛ cheche. 29 Asheŋ maaŋ nyalɛ n sa menyi Mowabebi!Chemɔsh be kegbir nɛ menyee shuŋ na mur cheche!Men be kegbir nashin nɛ men be benyɛn shile kenan yɔ efuli pɔtɛ so.Nɛ beche na malɛ ki basa nɛ Amɔriebi be bewura pɛ kena to.30 An pɔɔ Mowabebi kikɛ so. An yili Hishbɔn m mur bumo be nde kikɛ n ya fo Dibɔn nseŋ
         yili Nashim m mur amo n ya fo Noofa nɛ k mata Mɛdiba na.”31 Israɛlebi na ka sɔ Amɔriebi be kasawule n chena so na, 32 nɛ Mosis shuŋi benyɛn ko fanɛ b ya keni kananɛ baaŋ wora ŋ kɔ kade nɛ baa tre Jeeza
         na kena. Kumo be kaman nɛ Israɛlebi na ya kɔ kade na kena n sɔ kumo nɛ ndewurbi nɛ
         a kulti kumo na, nseŋ ju Amɔriebi nɛ b wɔ ndoŋ na.33 Kumo be kaman nɛ Israɛlebi na naŋ kilgi n sɔ Bashan be kaba so, nɛ Bashan be ewura
         Ɔg keta mbe benapo nɛ e ya kɔ bumo kena ashi Edrei. 34 Nɛ Enyɛnpe Ebɔrɛ kaŋɛ Mosis le: “Sa maa ŋana Ɔg nɛ mbe benapo. Meeŋ sa fo eleŋ nɛ
         fo kɔ m pɔɔ so bumo so fanɛ kananɛ fo wora Hishbɔn be ewura Sihɔn na. Ewura Ɔg be
         kasawule beeŋ ki menyeya.” 35 Ndoŋ nna nɛ Israɛlebi na mɔ ewura Ɔg nɛ mbe mbinyɛnsobi nɛ mbe basa kikɛ nseŋ sɔ mbe
         kasawule na n chena so. Mbe esa kikɛ daa maŋ ji efute.

Mowab be ewura ka shuŋi n tre Balaam be asheŋ221 Kumo be kaman nɛ Israɛlebi naŋ ya wora bumo be keeyi to Mowab be keplasawule so ashi
         Jɔɔdan be lɔr na be epeŋilarkpa be kaba so, nɛ Jɛriko be kadegboŋ na wɔ kumo be kaba
         ndoŋ.2 Zippɔ pibinyɛn Ewura Balak nɛ e daa la Mowabebi be ewura na, ka nu kusɔ nɛ Israɛlebi
         na wora Amɔriebi nɛ kananɛ Israɛlebi na shibi alegaiso na, 3 nɛ kufu pɛ mo nɛ mbe basa kikɛ ga. 4 Nɛ Mowabebi na kaŋɛ Midianebi be bejuŋkparpo na le: “Jimaŋ ere beeŋ ba mur anyi be
         kusɔ kama fanɛ kananɛ gbolu bee we afitiri adɛdɛ so ashi kupuŋ to na.” Amoso Ewura
         Balak 5 daŋ kpal loŋ so nna, n shuŋi mbɔ fanɛ b ta le be kubɔya n ya sa Biyɔɔ pibinyɛn Balaam
         nɛ e wɔ Pɛɛtɔ nɛ k mata lɔrgboŋ nɛ baa tre Yufreetes nɛ k wɔ Amawu be kasawule so
         na. “Mee sha nɛ fo pin fanɛ efuli lelemu be basa shi Ijipt be efuli so m ba. Bumo
         alɛ bee salga to nna a sɔ kaplɛkama nsaa sha kesɔ anyi be kasawule kikɛ. 6 B kɔ eleŋ a chɔ anyi ga, amoso jande, ba sho bumo kɔnɔ n sa ma. Ashere loŋ e naaŋ
         shin nɛ an tiŋ m pɔɔ bumo so nseŋ ju bumo ashi anyi be kasawule ere so. M baa nyi
         geeŋ fanɛ fo baŋ nɛfa basa, baa nya nɛfa nna, fo naŋ sho basa kɔnɔ, kɔnɔsho bee pɛ
         bumo nna.”7 Ndoŋ nna nɛ Mowabebi nɛ Midianebi be bejuŋkparpoana na ta amansherbi nɛ Ewura Balak
         be kubɔya na n yɔ nɛ b ya sa Balaam nɛ e ba shuŋ n sa bumo. 8 Nɛ Balaam kaŋɛ bumo le: “Men dese nɛ kare e chɛ nɛ ŋ kaŋɛ menyi kusɔ nɛ Enyɛnpe Ebɔrɛ
         na kaŋɛ ma.” Amoso bejuŋkparpoana na daŋ dese Balaam kutɔ nna ŋklade.9 Loŋ be kanyɛ na nɛ Ebɔrɛ ba bishi Balaam le: “Basa mo malɛ e wɔ fo kutɔ ere?”10 Nɛ e kaŋɛ le: “Mowab be Ewura Balak e shuŋi bumo fanɛ b ba kaŋɛ ma 11 fanɛ basa ko e shi Ijipt be kasawule so m ba sɔ bumo be kasawule so kikɛ n chena.
         Amoso e bee sha nna fanɛ m ba sho bumo kɔnɔ n sa mo nɛ e tiŋ ŋ kɔ m pɔɔ so bumo so
         n ju bumo n lar mbe kasawule so.”12 Nɛ Enyɛnpe Ebɔrɛ kaŋɛ Balaam le: “Sa maŋ kaŋ tu basa ere n yɔ, fo alɛ maŋ kraa sho
         Israɛlebi na kɔnɔ, ŋkpal manɛ so ma nɛfa wɔ bumo so nna.”13 Kare ka chɛ kachipurso, nɛ Balaam koso n ya kaŋɛ Ewura Balak be mbɔ le: “Men bɛta
         n yɔ epe, ŋkpal manɛ so, Enyɛnpe Ebɔrɛ maŋ sa ma ekpa fanɛ n tu menyi n yɔ.” 14 Ndoŋ nna nɛ mbɔ na bɛta n ya kaŋɛ Ewura Balak fanɛ Balaam kini kebɛ bumo so m ba.15 Nɛ Ewura Balak naŋ shuŋi benimu nɛ b shi nsaa kɔ bunyaŋ a chɔ sososo be bumo nɛ e
         shuŋi na. 16 Nɛ bumo alɛ ta Ewura Balak be kubɔya n ya kaŋɛ Balaam le: “Ewura Balak yɛ fo sa maŋ
         shin nɛ kusɔ kama e kuŋ fo keba anyi kutɔ akpa! 17 E yɛ e beeŋ ka fo kukɔ nseŋ naŋ sa fo kusɔ kama nɛ fee sha n ti so. Amoso jande, ba
         sho basa na kɔnɔ.”18 Ama le nɛ Balaam daŋ kaŋɛ bumo: “Hale Ewura Balak ta ewurkpa be shuwa nɛ gbiti kikɛ
         gba n sa ma, maaŋ kini kenu n sa Enyɛnpe ma Ebɔrɛ na ekpa kama so. 19 Menyi alɛ gba beeŋ tiŋ n dese nfe kanyɛ ere fanɛ kananɛ bumo na wora na, nɛ ŋ keni
         ŋko Enyɛnpe Ebɔrɛ kɔ kusɔ pɔtɛ ko nɛ e kaŋɛ a yɔ kumo be kaplɛa so a!”20 Kumo be kanyɛso nɛ Ebɔrɛ kaŋɛ Balaam le: “Meeŋ shin nɛ fo tu Ewura Balak be mbɔ na
         n yɔ Mowab, ama ya wora kusɔ kama nɛ meeŋ kaŋɛ fo.” 21 Kumo be ŋklade kachipurso, nɛ Balaam ta gaare n deŋi mbe kurma so nɛ mo nɛ benimuana
         na yɔ.Balaam be kurma be asheŋ22 Balaam daŋ dii mbe kurma nna nɛ mbe nyɛrbi anyɔ ko tu mo a yɔ Mowab, nɛ Ebɔrɛ nya
         agbo ŋkpal Balaam ka daŋ tu basa na a yɔ so nseŋ shin nɛ mbe malaika ya kuŋ mo akpa.
         23 Balaam be kurma na ka wu malaika ka keta tokobi a yil ekpa na to, nɛ k gbɛ n luri
         adɔ to. Nɛ Balaam bri kumo nɛ k bɛta m ba ekpa to. 24 Ndoŋ nna nɛ malaika na naaŋ ya yili ekpa mɔebi, nɛ k dese asɔrso nɛ baa tre greep
         na be adɔana anyɔ nɛ b pɔr ajembu be egbal ŋ kulti na be nferinto. 25 Kurma na ka wu malaika na, nɛ k gbɛ n ya mata egbal na nɛ Balaam be keyadra nyɛa egbal
         na. Ndoŋ nna nɛ Balaam naŋ bri kumo. 26 Nɛ malaika na naŋ firgi n yɔ anishito n ya yili ekpa na be kakpa mɔebi nɛ kurma na
         maaŋ nya kakpa ŋ gbɛ n choŋ. 27 Kurma na ka naŋ wu malaika na nɛ k kilgi n dese. Nɛ agbo pɛ Balaam ga nɛ e ta mbe
         kekpabi a bri kumo. 28 Ndoŋ nna nɛ Enyɛnpe Ebɔrɛ shin nɛ kurma na malga Balaam kutɔ ŋ kaŋɛ le: “Manɛ nɛ n
         wora fo nɛ fo bri ma ale asa kikɛ?”29 Nɛ Balaam kaŋɛ: “Ŋkpal fo ka shin nɛ ŋ ki ewulpo na so, n daa kɔ tokobi gba nna, dafanɛ
         meeŋ mɔ fo.”30 Ndoŋ nna nɛ kurma na kaŋɛ mo le: “Manɛ ma nɛ fee dii nfɛ damta ere kikɛ na a? Fo daŋ
         wu ŋ ka wora fo le kikɛ a?”Nɛ Balaam kaŋɛ: “M-m.”31 Nɛ Enyɛnpe Ebɔrɛ bugi Balaam be anishi nɛ e wu malaika na ka keta tokobi a yil ekpa
         na to. Ndoŋ nna nɛ Balaam kurgi kumu n yuu kasawule. 32 Nɛ malaika na kaŋɛ Balaam le: “Manɛ nna nɛ fo bri fo kurma ale asa kikɛ? M ba nna
         nɛ m ba kuŋ fo ekpa nɛ fo maaŋ yɔ fo enite ere to. 33 Fo kurma na wu ma nna nseŋ gbɛ ma ale asa kikɛ. Kurma na daa maŋ gbɛ ma nna, dafanɛ
         m mɔ fo n yige kumo ere.”34 Nɛ Balaam kaŋɛ le: “N wora kulubi. N daa maŋ nyi fanɛ fo yil ekpa na to nna a kuŋ
         ma akpa, ama nɛ fo wu fanɛ k maŋ daga ŋ ka yɔ ndoŋ bre, meeŋ bɛta n yɔ epe.”35 Nɛ malaika na kaŋɛ: “Fo nɛ Ewura Balak be benimuana ere e baa yɔ, ama ya malga kusɔ
         nɛ meeŋ kaŋɛ fo na nawule.” Ndoŋ nna nɛ Balaam tu bumo n yɔ.Ewura Balak ka wora Balaam ansaŋ nɛ keba be asheŋ36 Ewura Balak ka nu fanɛ Balaam bee ba, nɛ e yɔ nɛ e ya shɛr mo to ashi kade nɛ baa
         tre Ar nɛ k wɔ Aanɔn be lɔr be ekarso ashi Mowab be kasawule be ekarso na. 37 Nseŋ kaŋɛ mo le: “Manɛ nna nɛ n shuŋi n tre fo sososo na nɛ fo kini keba? Ŋko fee
         fɛ fanɛ maaŋ tiŋ ŋ ka fo nɛnɛ nna a?”38 Nɛ Balaam kaŋɛ le: “To m ba nna na! Ama maŋ kɔ eleŋ nɛ ŋ kaŋɛ kusɔ nɛ mee sha. Kusɔ
         nɛ Ebɔrɛ baŋ kaŋɛ nɛ mee malga.” 39 Ndoŋ nna nɛ Balaam nɛ Ewura Balak kikɛ yɔ Kiriaf Huzɔɔf. 40 Nɛ Ewura Balak ya mɔ ana nɛ mbolpɔ nseŋ ta amo be eblaŋ na be ako n sa Balaam nɛ benimu
         nɛ b wɔ mo kutɔ na.Balaam be sososo be kewuŋkaŋɛ be asheŋ41 Ŋklade kachipurso nɛ Ewura Balak keta Balaam n dii n yɔ Bamɔf Baal, kakpa nɛ Balaam
         beeŋ tiŋ n wu Israɛlebi na be beko.

231 Kumo be kaman nɛ Balaam kaŋɛ Ewura Balak le: “Shin nɛ b pɔr ebɔrɛsure ashunu nfe n
         sa ma nseŋ bar ma egbolu ashunu nɛ ekpakpa ashunu.”2 Nɛ Ewura Balak shin nɛ b wora loŋ nɛ mo nɛ Balaam ta gbolu koŋwule nɛ kpakpa koŋwule
         n lara sarga bɔrɛsure na be kekama so. 3 Ndoŋ nna nɛ Balaam kaŋɛ Ewura Balak le: “Baa yil fo sarga ere ase nɛ n yɔ anishito
         n ya keni, Enyɛnpe Ebɔrɛ beeŋ ba ma kutɔ a? Saŋɛ na so meeŋ kaŋɛ fo kusɔ kama nɛ e
         lara ŋ ŋini ma, nseŋ dii n yɔ kebee na be kakpa nɛ ndibi nɛ afitiri maŋ wɔ na.” 4 Ndoŋ nɛ Ebɔrɛ ba tu mo, nɛ Balaam kaŋɛ: “Enyɛnpe Ebɔrɛ, m pɔr ebɔrɛsure ashunu nseŋ
         ta gbolu nɛ kpakpa n lara sarga amo be kekama so.”5 Nɛ Enyɛnpe Ebɔrɛ na ta kubɔya n sa Balaam fanɛ e ya sa Ewura Balak. 6 Nɛ Balaam bɛta n ya tu Ewura Balak nɛ mo nɛ Mowab be benimu yil mbe esarga na ase.7 Ndoŋ nna nɛ Balaam kaŋɛ:“Mowab be ewura Balak e bar maashi Siriya nɛ k wɔ abee be efuli so nafanɛ m ba sho Israɛlebi kɔnɔn shin nɛ b mur.8 Ama nuso nɛ meeŋ tiŋ n sho basa nɛ Ebɔrɛ nɛfa kɔnɔ,ŋko n shin nɛ basa nɛ Ebɔrɛ maŋ kaŋɛ fanɛ b mur, e mur?9 N yili kebee be esoso n wu bumo.N wɔ kebee so a keni bumo.B la basa nɛ b kɔr bekama to nna.Basa nɛ Ebɔrɛ nɛfa.10 Wanɛ e naŋ tiŋ ŋ karga Israɛlebi nɛb shi m baŋ so ere?Shin nɛ ma lalaloge be nchɛ e baa du fanɛ Ebɔrɛ be basa peya.Shin nɛ n wu fanɛ esa niŋiso.”11 Nɛ Ewura Balak kaŋɛ Balaam le: “Manɛ nɛ fee wora loŋ? M bar fo nna nɛ fo ba sho n
         doŋana kɔnɔ, nɛ fo ba kilgi a nɛfa bumo a!”12 Nɛ Balaam kaŋɛ: “Kusɔ nɛ Enyɛnpe Ebɔrɛ kaŋɛ fanɛ ŋ kaŋɛ nɛ meeŋ kaŋɛ.”Balaam be kubɔya nyɔsopo be asheŋ13 Nɛ Ewura Balak kaŋɛ mo: “Shin nɛ an yɔ kaboŋ pɔtɛ nɛ fo ya wu Israɛlebi na be gbrɛbi
         nɛ b maŋ fo bumo nɛ fo wu na so, saŋɛ na so feeŋ sho bumo kɔnɔ n sa ma.” 14 Ndoŋ nna nɛ e keta Balaam n yɔ Zɔfim be ndɔ to be kebeegboŋ nɛ baa tre Pisga na be
         esoso n ya pɔr ebɔrɛsure ashunu ndoŋ gba, nseŋ mɔ gbolu nɛ kpakpa amo be kekama so
         n lara sarga.15 Ndoŋ nna nɛ Balaam kaŋɛ Ewura Balak le: “Baa yil fo sarga ere be kakpa nɛ n yɔ Enyɛnpe
         Ebɔrɛ na kutɔ m ba.”16 Nɛ Enyɛnpe Ebɔrɛ lar Balaam so ŋ kaŋɛ mo kusɔ nɛ e beeŋ ya kaŋɛ Ewura Balak nseŋ shin
         nɛ e bɛta n yɔ. 17 Nɛ Balaam bɛta n ya tu Ewura Balak nɛ mo nɛ Mowab be benimu kraa yil esarga na ase.
         Nɛ Ewura Balak bishi Balaam kusɔ nɛ Enyɛnpe Ebɔrɛ kaŋɛ. 18 Nɛ Balaam kaŋɛ:“Ewura Balak kaŋ kusoe n nu nfe!Zippɔ pibi Ewura Balak nu nfe.19 Ebɔrɛ maŋ la dimɛdi nna a ku efɛŋko nyiŋgbasa a chɛrga mbe nfɛra,kusɔ kama nɛ e nase kɔnɔ fanɛ e beeŋ wora, mo alɛ beeŋ wora kumo.E bee malga nna nɛ k bee wora.20 Ebɔrɛ kaŋɛ ma nna fanɛ m baa nɛfa.M maaŋ tiŋ n chɛrga kusɔ nɛ Ebɔrɛ nɛfa.21 Mee keni a wu fanɛ Israɛl be echefoso be kebaawɔtɔmaaŋ ba kɔ kumulubi nɛ tɔrɔ.Ŋkpal manɛ so Enyɛnpe, bumo be Ebɔrɛ na, wɔ bumo kutɔ nna.B yɛ, mo e la bumo be ewura.22 Ebɔrɛ e lara bumo ashi Ijipt be kasawule so.Mo e naa kɔ a sa bumo fanɛ kupuntona na.23 Kudur ŋko kegbaya be eleŋ kikɛmaŋ wɔtɔ nɛ k beeŋ tiŋ ŋ kɔ m pɔɔ Israɛl be efuli ere so,Basa beeŋ ji Israɛl be asheŋ be shɛda ŋ kaŋɛ le:‘Men keni kusɔ nɛ Ebɔrɛ wora n sa mbe basa!’24 Israɛlebi du fanɛ buluŋ lempo nna.K maa wushi kikɛ,ama k baŋ mɔ kumo be kusɔ jiso nna n ji,nseŋ dente kumo be ŋklaŋ.”25 Ndoŋ nna nɛ Ewura Balak kaŋɛ Balaam le: “Fo ka kini kesho Israɛlebi kɔnɔ ere, kumo
         ere sa maŋ kaŋ nɛfa bumo gba!”26 Nɛ Balaam kaŋɛ le: “M maŋ kaŋɛ fo fanɛ kusɔ nɛ Enyɛnpe Ebɔrɛ na kaŋɛ nɛ mee wora a?”Balaam be kewuŋkaŋɛ sasopo be asheŋ27 Nɛ Ewura Balak kaŋɛ le: “Ba, nɛ n naŋ keta fo n yɔ kaboŋ ko. Ashere ndoŋ bre beeŋ
         bɔlɔ Ebɔrɛ kenishi nɛ e shin nɛ fo sho bumo kɔnɔ n sa ma.” 28 Ndoŋ nna nɛ Ewura Balak keta Balaam n yɔ kebeegboŋ nɛ baa tre Piyɔɔ na be esoso be
         kakpa nɛ feeŋ yili n wu keshishɛrsawule na so kikɛ na. 29 Nɛ Balaam kaŋɛ Ewura Balak le: “Shin nɛ b pɔr ebɔrɛsure ashunu n yili nfe nseŋ pɛ
         egbolu ashunu nɛ ekpakpa ashunu m bar ma.” 30 Nɛ Ewura Balak wora kusɔ nɛ Balaam kaŋɛ na nseŋ mɔ gbolu nɛ kpakpa n lara sarga ebɔrɛsure
         na be kekama so.

241 Ŋkpal Balaam ka tea nyi fanɛ Enyɛnpe Ebɔrɛ bee sha fanɛ e nɛfa Israɛlebi na so, e
         daa maŋ wora ŋkilgisheŋ kikɛ fanɛ kananɛ e chɛr a wora saŋko saŋko na. E daŋ kilgi
         mbe anishi nna n shoŋi keshishɛrsawule na be kaba so 2 nseŋ wu Israɛlebi na ka wora bumo be nyi to n chena eyiri yiri be ntuŋ so. Ndoŋ nna
         nɛ Enyɛnpe Ebɔrɛ be kiyoyu gbelge mo so, 3 nɛ e kaŋɛ le:“Biyɔɔ pibinyɛn Balaam be kubɔya nde:Emo nɛ e bee wu nɛnɛ,4 nsaa nu kusɔ nɛ Ebɔrɛ bee kaŋɛ na.Ma anishi yil nna nɛ k wora ma lemm fanɛ edare nanɛ n nya bɔrɛdare ashi Enyɛnpe Ebɔrɛ kutɔ.5 Israɛlebi, men be ewajɛbu na walɛ pasaa!6 A du nna fanɛ abii be ndibi ka yili m bɛ abar so le siir,ŋko kudɔbi nɛ k mata lɔrkar.A du nna fanɛ asɔrso be ndibi nɛ Enyɛnpe Ebɔrɛ na gbagba du,ŋko ndibi nɛ baa tre sida na ka wɔ eboŋkar.7 Baaŋ nya mbɔrɛchu damtanseŋ duu bumo be adɔjibi kasawule nɛ k kɔ kayul nɛnɛ so.Bumo be ewura be kuwurji beeŋ baa chɔ Amalɛk be ewura Agag peya.Mbe kuwura beeŋ ji eleŋ ga nɛ mbe ketre e dii.8 Ebɔrɛ e lara bumo ashi Ijipt be kasawule so.B kɔ eleŋ nna fanɛ kupuntona na,nsaa kɔ a pɔɔ bumo doŋana so.Baaŋ to bumo doŋana ata nɛ bumo be awibi kikɛ e buri to.9 Bumo be efuli du nna fanɛ buluŋ lempo na.K baa di, wanɛ e naaŋ tiŋ n ya tiŋi kumo.Esa kama nɛ e nɛfa Israɛl, gba bee nya nɛfa nna;Esa kama malɛ nɛ e sho Israɛl kɔnɔ, bee nya kɔnɔsho nna.”10 Ndoŋ nna nɛ Ewura Balak nya agbo alegaiso n wɔtɔ Balaam nseŋ a chicha ŋ kaŋɛ le: “N
         tre fo nna fanɛ fo ba sho n doŋana kɔnɔ, nɛ fo kini nseŋ nɛfa bumo ale asa kikɛ. 11 Lar nfe naniere kikɛ n yɔ epe! N daŋ nase kɔnɔ nna fanɛ meeŋ ka fo kukɔ nɛnɛ ama Enyɛnpe
         Ebɔrɛ na kuŋ kumo be loŋ be ekpa na.”12 Nɛ Balaam malɛ kaŋɛ Ewura Balak le: “Kusɔ nɛ ŋ kaŋɛ mbɔ nɛ fo shuŋi na e la fanɛ,
         13 hale nɛ fo ta fo ewurkpa be shuwa nɛ gbiti kikɛ gba ŋ kɛ ma, m maaŋ kini kenu n sa
         Enyɛnpe Ebɔrɛ kikɛ. Kusɔ nɛ Enyɛnpe Ebɔrɛ kaŋɛ, nɛ meeŋ wora.”Balaam be lalaloge be kewuŋkaŋɛ be asheŋ14 Kumo be kaman nɛ Balaam kaŋɛ Ewura Balak le: “Naniere bre mee bɛta a yɔ epe nna na,
         ama kefiɛso nɛ ŋ kɔ a sa fo a laŋɛ kusɔ nɛ Israɛlebi beeŋ wora menyi kachako so nde.”
         15 Ndoŋ nna nɛ e kaŋɛ le:“Biyɔɔ pibinyɛn Balaam be kubɔya nde,emo nɛ e bee wu nɛnɛ na be mmalga nde.16 Mo e naa nu Ebɔrɛ be mmalga nsaa pin amo to;Mo e kɔ nfɛra nɛ k shi Enyɛnpetale Ebɔrɛ na kutɔ,nsaa nya kewuŋkaŋɛ Enyɛnpetale Ebɔrɛ na kutɔ,nsaa tɔr kasawule a bunyaŋ mo na.17 N wu fanɛ kachako so,Ewura ko beeŋ lar Israɛl be efuli soa du fanɛ kechɛkpabi nɛ k fulto parr na.E beeŋ lar fanɛ kuwurkpabi ashi Israɛl.E beeŋ mur Mowabebi kikɛ,nseŋ mur Sɛt be kaman to ebi cheche.18 E beeŋ kɔ m pɔɔ so mo doŋana Edɔmebi sonseŋ ta bumo be kasawule ŋ ki mbe kapetɛ.Israɛl beeŋ baa kɔ a pɔɔ so saŋkama.19 Ejuŋkparpo ko beeŋ ba lar Israɛl kachakom mur basa nɛ b ka kade na to kikɛ.”20 Balaam ka ku bɔrɛdare n wu Amalɛkebi na, nɛ e kaŋɛ le:“Amalɛk e daa la efuliana ere be kelempo,ama saŋko k beeŋ mur cheche.”21 Kusɔ nɛ e wu ŋ kaŋɛ a laŋɛ Kenebi be kaplɛa so mbe bɔrɛdare na to nde:“Menyee fɛ fanɛ men nya kekuŋ nna,fanɛ kananɛ kabuibi bee tɔl kasha kebee be esoso na.22 Ama Asiriyaebi kaŋ pɛ menyi,menyeeŋ mur cheche.”23 Nɛ Balaam naŋ wu ŋ kaŋɛ le:“Nɛ Ebɔrɛ shuli n wora le, wanɛ bre e naaŋ lar?24 Basa beeŋ ta nchu so be ekuloŋgboŋana n shi Saiprus m bakɔ m pɔɔ Asiriya nɛ Heba so.Ama kumo be kaman Saiprus gba beeŋ mur cheche.” 25 Balaam ka malga n loge nɛ e bɛta n yɔ epe nɛ Ewura Balak malɛ gba bɛta mbe ayamu so.

Israɛlebi nɛ b wɔ Piyɔɔ na be asheŋ251 Saŋɛ nɛ Israɛlebi na daŋ wora bumo be keeyi to ashi kepla nɛ baa tre Akasia na, nɛ
         bumo be benyɛn ko fara a di Mowab be beche nɛ b wɔ ndoŋ na. 2 Le be beche ere daa tre Israɛlebi na nna a yɔ Mowab be kegbir na be esarga be kejigboŋ
         to. Israɛlebi na daa tu bumo a ji agbirjibi na nna nsaa bunyaŋ 3 kegbir nɛ baa tre Baal Piyɔɔ na. Amoso Enyɛnpe Ebɔrɛ daŋ nya agbo alegaiso nna n wɔtɔ
         bumo 4 nseŋ kaŋɛ Mosis le: “Keta Israɛl be bejuŋkparpo kama nɛ baa yɔ kegbir na to na m ba
         mɔ bumo kapiidi ma anishito, saŋɛ na so, ma agbo maaŋ ba Israɛlebi na kikɛ so.” 5 Nɛ Mosis kaŋɛ Israɛl be benimuana na le: “Menyi be ekama e mɔ menyi be yiri to be
         esa kama nɛ e bee bunyaŋ kegbir nɛ baa tre Baal Piyɔɔ na.”6 Mosis nɛ Israɛlebi na kikɛ ka shɛr Enyɛnpe Ebɔrɛ be wajɛbu na ase a shu na, nɛ Israɛlebi
         na be eko keta Midian be eche m bɔla bumo be anishito n yɔ mbe wajɛbu to. 7 Eliaza pibinyɛn Finihas nɛ e la bɔrɛmatapo Ɛɛrɔn mo nanabi na ka wu bumo, nɛ e lar
         nshɛr na to n ya ta mbe kekpa, 8 m bɛ Israɛl be kanyɛn na nɛ eche na so n yɔ mbe wajɛbu to n ya da mo nɛ eche na kikɛ
         m mata abar. Ndoŋ nna nɛ Enyɛnpe Ebɔrɛ shin nɛ aleblawu nɛ k bee tɔrɔ Israɛlebi na
         kikɛ kuu. 9 Ama basa nɛ aleblawu na daŋ mɔ daa la ŋgboŋ adunyɔ nɛ ana nna.10 Kede be kaman nɛ Enyɛnpe Ebɔrɛ kaŋɛ Mosis le: 11 “Ŋkpal kusɔ nɛ Finihas wora ere so, ma agbo maŋ naa wɔ Israɛlebi so. E maŋ shuli fanɛ
         esa kikɛ e shuŋ kegbir n ti ma Enyɛnpe Ebɔrɛ na so. Kumo so nɛ m maŋ kaa agbo m mur
         Israɛlebi kikɛ na. 12 Amoso kaŋɛ mo fanɛ mee kre ma nɛ mo be kefɛato be kagbenewushi be ŋkre nɛ k beeŋ baa
         wɔtɔ mbaanaayɔ. 13 Mo nɛ mbe kaman to ebi beeŋ baa la bɔrɛmatapoana hale mbaanaayɔ ŋkpal e ka bee kɔ
         kukɔrkɔ a sa ma nseŋ shin nɛ Israɛlebi na nya alubi be ketampaŋ so.”14 Israɛl b esa nɛ b daŋ mɔ mo nɛ Midianche na be ketre e daa la Zimri nɛ mo tuto la
         Saalu nɛ e daa la Simiɔn be yiri na to be enimu na. 15 Midianche na be ketre e daa la Kuuzbi. Mo tuto e daa la Zur nɛ e daa la Midian be
         mbuna na be kuko be enimu na.16 Ndoŋ nna nɛ Enyɛnpe Ebɔrɛ kaŋɛ Mosis le: 17 “Ya kɔ Midianebi na kena m mur bumo kikɛ, 18 ŋkpal b ka ku efɛ n wora kulubi ŋ gbiti fo ashi Piyɔɔ nɛ ŋkpal b ka mɔ Kuuzbi aleblawu
         be saŋɛ ashi Piyɔɔ na so.”

B ka karga Israɛlebi kela nyɔsopo be asheŋ261 Aleblawu na be kaman nɛ Enyɛnpe Ebɔrɛ kaŋɛ Mosis nɛ Ɛɛrɔn pibinyɛn Eliaza le: 2 “Men karga Israɛlebi nɛ b fo nfɛ adunyɔ ŋko m baŋ so na kanaŋ kanaŋ so saŋɛ na so
         menyeeŋ pin bumo nɛ b fo kena to be keyɔ.” 3-4 Ndoŋ nna nɛ Mosis nɛ Eliaza bɛ kusɔ nɛ Enyɛnpe Ebɔrɛ kaŋɛ na so nseŋ tre basa nɛ b
         fo nfɛ adunyɔ ŋko m baŋ so na kikɛ n shɛr Mowab be kepla nɛ k mata Jɔɔdan be lɔr nɛ
         Jɛriko wɔ kumo be kaba ndoŋ na so.Israɛlebi nɛ b daŋ shi Ijipt m ba na nde.5 Ruben nɛ e daa la Jeekɔb be wurkoŋnyɛn na be yiri to ebi be mbuna e daa la Hanɔk nɛ
         Palu, 6 nɛ Hezrɔn nɛ Kaami. 7 Benyɛn nɛ b daŋ shi Ruben be kabuna na daa la ŋgboŋ adena nɛ asa nɛ alfa ashunu nɛ
         adesa nna. 8 Palu pibi e daa la Eliab 9 nɛ Eliab malɛ b mbia daa la Nemuɛl nɛ Deetan nɛ Abiram. Le be Deetan nɛ Abiram ere
         nɛ b daŋ lara fanɛ bejuŋkparpo, nɛ b daŋ kini kenu n sa Mosis nɛ Ɛɛrɔn nɛ Enyɛnpe
         Ebɔrɛ kikɛ nseŋ ya bɛ Koora so na. 10 Bumo nɛ Koora nɛ kasawule daŋ baŋɛ to n ta m min, nɛ edɛ chɔɔ benyɛn alfa anyɔ nɛ
         adunu nɛ b daa bɛ Koora so loŋ be jemanɛ na, nɛ k la kefiɛso n sa Israɛlebi nɛ b ka
         na. 11 Ama Koora be kabuna bre daa maŋ mur.12 Le be mbuna mbuna ere e daŋ shi Simiɔn be yiri to. Bumo e la, Nemuɛl nɛ Jamin nɛ Jakin
         13 nɛ Zɛra nɛ Shaaul. 14 Benyɛn nɛ b daŋ shi Simiɔn be yiri na to daa wɔ ŋgboŋ adunyɔ nɛ anyɔ nɛ alfa anyɔ
         nna.15 Gad be yiri to be mbuna e daa la Zifɔn nɛ Hagi nɛ Shuni 16 nɛ Ozni nɛ Eri 17 nɛ Arɔd nɛ Areli. 18 Le be mbuna ere kikɛ be benyɛn daa la basa ŋgboŋ adena nɛ alfa anu nna.19-21 Juda be yiri to be mbuna e daa la Shɛla nɛ Pɛrɛs nɛ Zɛra nɛ Hɛzrɔn nɛ Hamuul. Juda
         be mbinyɛnsobi nɛ baa tre Err nɛ Onan na bre daŋ wu Keenan be kasawule so nna. 22 Le be mbuna ere be benyɛn kikɛ daa wɔ ŋgboŋ adushunu nɛ ashe nɛ alfa anu nna.23 Isaaka be yiri to be mbuna e daa la Tola nɛ Puwa 24 nɛ Jashub nɛ Shimrɔn. 25 Le be mbuna ere kikɛ be benyɛn daa wɔ ŋgboŋ adeshe nɛ ana nɛ alfa asa nna.26 Zebulun be yiri to be mbuna e daa la Sɛrɛd nɛ Elɔn nɛ Jaleel. 27 Le be mbuna ere kikɛ be benyɛn daa wɔ ŋgboŋ adeshe nɛ alfa anu nna.28 Josɛf be mbia Manase nɛ Efreim be mbuna nde.29 Manase pibinyɛn e daa la Makiir, nɛ Makiir malɛ pibinyɛn la Giliad. 30 Giliad be kanaŋ to be mbuna e daa la Ieza nɛ Helɛk 31 nɛ Asriɛl nɛ Shɛchem 32 nɛ Shamida nɛ Heefa. 33 Heefa pibinyɛn Zelofehad daa maŋ kɔ mbinyɛnsobi, mbichesobi nawule nɛ e daa kɔ. Bumo
         be atre e daa la Maala nɛ Nowa nɛ Hogla nɛ Milka nɛ Tirza. 34 Manase be mbuna ere kikɛ be benyɛn daa wɔ ŋgboŋ adunu nɛ anyɔ nɛ alfa ashunu nna.35 Efreim be yiri to be mbuna e daa la Shutɛla nɛ Becha nɛ Tahan nɛ 36 Eran nɛ mbe kabuna shi Shutɛla be kabuna na. 37 Le be kabuna ere be benyɛn daa wɔ ŋgboŋ adesa nɛ anyɔ nɛ alfa anu nna.Josɛf be mbia be mbuna nna na.38 Bɛnjamin be yiri to be mbuna e daa la Bɛlla nɛ Ashbel nɛ Ahiram, 39 nɛ Shefufam nɛ Hufam, 40 nɛ Arrd nɛ Neeman be mbuna nɛ a shi Bɛlla be kabuna na. 41 Le be mbuna ere be benyɛn daa wɔ ŋgboŋ adena nɛ anu nɛ alfa ashe nna.42 Dan malɛ be yiri to be kabuna e daa la Shuhamebi. 43 B daa wɔ benyɛn ŋgboŋ adeshe nɛ ana nɛ alfa ana nna.44 Ashɛr be yiri to be mbuna e daa la, Imna nɛ Ishvi nɛ Beriya nɛ 45 Heeba nɛ Malkiɛl be mbuna n ɛ a shi Beriya be kabuna na. 46 Ashɛr daa kɔ mo pibiche ko nɛ baa tre Sɛɛra. 47 Bumo be mbuna na be benyɛn daa wɔ ŋgboŋ adunu nɛ asa nɛ alfa ana nna.48 Naftali be yiri to be mbuna e daa la Jaziɛl nɛ Guni 49 nɛ Jeeza nɛ Shilɛm. 50 Le be mbuna ere be benyɛn wɔ ŋgboŋ adena nɛ anu nɛ alfa ana nna.51 Israɛl be benyɛn kikɛ daa wɔ ŋgboŋ alfa ashe nɛ kako nɛ alfa ashunu nɛ adesa nna.52 Ndoŋ nna nɛ Enyɛnpe Ebɔrɛ kaŋɛ Mosis le: 53 “Yili kananɛ eyiri na be keshi sa so m barga kasawule na to n sa bumo. 54-56 To beri m barga kasawule na to, nseŋ ta agboŋgboŋi n sa eyiri nɛ amo be basa shishi
         na, n ta awurbi n sa eyiri nɛ amo be basa maŋ shishi na.”57 Livai be kabuna be basa e daa la Gɛshɔn nɛ Kohaf nɛ Mɛrari. 58 Bumo be kaman to ebi be mbuna mbuna e daa la Libni nɛ Hibrɔn nɛ Maali nɛ Muushi nɛ
         Koora. Amram mo tuto e daa la Kohaf, 59 Amram e daŋ ta Livai pibiche Jokabed nɛ b daŋ kurge Ijipt be efuli so na. Mo nɛ mo
         e kurge Ɛɛrɔn nɛ Mosis nɛ Miriam. 60 Ɛɛrɔn be mbinyɛnsobi e daa la Nadab nɛ Abihu nɛ Eliaza nɛ Itama. 61 Nadab nɛ Abihu e daŋ wu ŋkpal b ka chɔɔ sarga be edɛ nɛ k maŋ daga so n sa Enyɛnpe
         Ebɔrɛ na. 62 Livai be yiri to be benyɛn nɛ b fo kufɔl ŋko m baŋ so nɛ b daa maŋ karga n ti Israɛlebi
         nɛ b ka na so ŋkpal bumo ere ka maŋ nya kasawule na be kachige so kikɛ daa wɔ ŋgboŋ
         adunyɔ nɛ asa.63 Mosis nɛ Eliaza e daŋ karga basa na saŋɛ nɛ Israɛlebi na daa wɔ Mowab be kepla nɛ
         k mata Jɔɔdan be lɔr nɛ Jɛriko wɔ kumo be kaba ndoŋ na. 64 Basa nɛ Mosis nɛ Ɛɛrɔn daŋ karga saŋɛ nɛ b karga Israɛlebi na sososo ashi Sainai be
         keshishɛrsawule na so na be ekoŋwule gba daŋ maŋ naa wɔtɔ, 65 ama Jefune pibinyɛn Kalɛb nɛ Nun pibinyɛn Joshuwa nawule. Enyɛnpe Ebɔrɛ yɛ bumo be
         buushi basa na kikɛ beeŋ wu keshishɛrsawule na so.

Zelofehad be mbicheso be asheŋ271 Heefa pibinyɛn Zelofehad be mbichesobi e daa la Maala nɛ Nowa nɛ Hogla nɛ Milka nɛ
         Tirza. Heefa malɛ mo tuto e daa la Giliad nɛ Giliad malɛ mo tuto daa la Makiir nɛ
         Makiir malɛ mo tuto daa la Manase nɛ Manase malɛ mo tuto daa la Josɛf. 2 Kachako nɛ mbe mbichesobi na ya yili Mosis nɛ bɔrɛmatapo Eliaza nɛ bejuŋkparpoana
         na nɛ kade na to ebi kikɛ be anishito ashi Enyɛnpe Ebɔrɛ be wajɛbu na be kabuna to
         ŋ kaŋɛ le: 3 “An tuto daŋ wu keshishɛrsawule na so nna. Mo alɛ daŋ maŋ wu nna ŋkpal e ka bɛ Koora
         so nseŋ kini kebɛ Enyɛnpe Ebɔrɛ so so. Mo gbagba be kulubi e daŋ mɔ mo. Mo alɛ daŋ
         maŋ kurge mbinyɛnsobi. 4 K daga fanɛ an tuto be ketre ka mur Israɛl to ŋkpal e ka maŋ kurge mbinyɛnsobi so
         a? Men sa anyi alɛ gba kapetɛ nɛ k la an tuto be kabuna peya na.”5 Ndoŋ nna nɛ Mosis ta bumo be asheŋ na n yɔ Enyɛnpe Ebɔrɛ kutɔ, 6 nɛ Enyɛnpe Ebɔrɛ kaŋɛ mo le: 7 “Zelofehad be mbichesobi na kɔ kashenteŋ. Ta kapetɛ nɛ bumo tuto daa beeŋ nya ashi
         mbe kanaŋ to na n sa bumo. 8 Kaŋɛ Israɛlebi na fanɛ a daga fanɛ esa kama nɛ e maŋ kurge ebinyɛn nseŋ wu, mo pibiche
         ka ji mbe kapetɛ. 9 Nɛ fanɛ e maŋ kɔ ebiche malɛ, fo ta mbe kapetɛ n sa mo sipo ŋko mo da nyɛnsoana. 10 Nɛ fanɛ e maŋ kɔ besipo ŋko beda nyɛnsoana malɛ, kumo ere mo tuto mo siponyɛnsoana
         e naŋ ji kapetɛ na. 11 Nɛ fanɛ mo tuto maŋ kɔ besiponyɛnso ŋko bewɔpa, kumo ere b ta kapetɛ na n sa kanaŋ
         na to be ekurgepo nɛ e mata mo ga. Ma mbra nna na nɛ k daga Israɛlebi kikɛ ka bee
         bɛ kumo so.”B ka lara Joshuwa fanɛ e sɔ Mosis so be asheŋ12 Kachako nɛ Enyɛnpe Ebɔrɛ kaŋɛ Mosis le: “Dii abeegboŋ nɛ baa tre Abarim na be esoso
         ŋ keni kasawule nɛ n ta n sa Israɛlebi na. 13 Fo baŋ keni kasawule na n loge fo alɛ gba beeŋ wu fanɛ kananɛ fo da Ɛɛrɔn wu na. 14 Ŋkpal manɛ so, Israɛlebi na ka fubel m bile asheŋ m malga ŋ gbiti ma ashi Mɛriba nɛ
         k mata Kadɛsh ashi Zin be keshishɛrsawule so na, kakpa nɛ n shin nɛ nchu lar kefalta
         to na, menyi basa anyɔ na daŋ maŋ yirda ma nseŋ kini keshin nɛ Israɛlebi na pin ma
         eleŋ.”15 Nɛ Mosis kule Ebɔrɛ ŋ kaŋɛ le: 16 “Enyɛnpe Ebɔrɛ nɛ kusɔ kikɛ be ŋkpa wɔ fo enɔ to, jande lara esa nɛ e beeŋ tiŋ n juŋkpar
         basa ere 17 nsaa beeŋ tiŋ ŋ ŋini bumo kena be kekɔ saŋɛ na so fo basa maaŋ baa du fanɛ mbolpɔ
         nɛ b maŋ kɔ ekpapo na.”18 Ndoŋ nna nɛ Enyɛnpe Ebɔrɛ kaŋɛ Mosis le: “Lara Nun pibinyɛn Joshuwa nɛ kiyoyu na bɔlɔ
         mo to na nseŋ ta fo enɔana n deŋi mbe kumu so. 19 Shin nɛ e yili bɔrɛmatapo Eliaza nɛ jimaŋ na kikɛ be anishito fanɛ esa nɛ e beeŋ sɔ
         fo so. 20 Ta fo kenimu be eleŋ n sa mo, saŋɛ na so Israɛl be basa kikɛ beeŋ baa nu n sa mo.
         21 Bɔrɛmatapowura Eliaza beeŋ baa ŋini mo kusɔ nɛ ma, Enyɛnpe Ebɔrɛ bee sha e ka bee
         wora. Loŋ e naŋ shin nɛ e baa tiŋ a juŋkpar Israɛlebi na a yɔ a ba.” 22 Nɛ Mosis wora kusɔ nɛ Enyɛnpe Ebɔrɛ bee sha e ka wora na kikɛ nseŋ keta Joshuwa n
         ya yili bɔrɛmatapo Eliaza nɛ jimaŋ na kikɛ be anishito. 23 Mosis daŋ ta mbe enɔana nna n deŋi Joshuwa so n ta mo n ŋini Israɛl ebi fanɛ mo e
         ki bumo be ejuŋkparpo, fanɛ kananɛ Enyɛnpe Ebɔrɛ kaŋɛ na.

Karechɛ kama be esarga be asheŋ(Ɛksodɔs 29:38-46)281 Nɛ Enyɛnpe Ebɔrɛ kaŋɛ Mosis 2 fanɛ e kaŋɛ Israɛlebi na kenishipereso nɛ b baa ta bumo be ajibi be esarga nɛ amo
         be efɛa bee wora Enyɛnpe Ebɔrɛ ebel ga na m ba ka sa Ebɔrɛ saŋɛ nɛ k daga.3 B ta nfɛ koko be ekpakpa anyɔ nɛ a maŋ kɔ ndulgi kikɛ n lara karechɛ kikɛ be ajibi
         be sarga chɔɔso. 4 B ta kukoŋwule n lara sarga kachipurso nseŋ ta kenyɔsopo na malɛ n lara sarga kaaseso
         saŋɛ nɛ kakpa bee pɛ anishi na. 5 B ta ɔlif be ŋku kɔlba koŋwule m baga ayunyifu kurwa koŋwule n ti mbolpɔ na be kekama
         so. 6 Kebeegboŋ nɛ baa tre Sainai na so nɛ b daŋ lara sososo be karechɛ kama be sarga chɔɔso
         nɛ amo be efɛa bee wora Enyɛnpe Ebɔrɛ ebel ga ere. 7 B ta yabra belbelso kɔlba koŋwule n chulgi n wurge bɔrɛsure na so n ti ekpakpafɔlbi
         na be kekama so n lara sarga n sa Enyɛnpe Ebɔrɛ. 8 Men ta kpakpafɔlbi nyɔsopo na nɛ yabra nɛ ayunyifu n lara kaaseso be sarga na fanɛ
         kananɛ men wora kachipurso na. Le be sarga be edishi be efɛa bee wora Enyɛnpe Ebɔrɛ
         na ebel nna.Kewushiachɛ be sarga be asheŋ9 B ta nfɛ koko be ekpakpa anyɔ nɛ a maŋ kɔ ndulgi kikɛ nseŋ ta ɔlif be ŋku m baga nyifu
         kurwa anyɔ n ti yabra belbelso n lara sarga Kewushiachɛ. 10 B baa lara le be sarga chɔɔ so ere Kewushiachɛ kikɛ n ti karechɛ kama be ayu nɛ yabra
         be esarga na so.Kufɔl kikɛ to be kachɛ juŋkparso be sarga be asheŋ11 Kufɔl kikɛ be kachɛ juŋkparso men lara egbolu fɔlbi anyɔ nɛ b maŋ kɔ ndulgi, nɛ kpakpa
         koŋwule nɛ k maŋ kɔ ndulgi, nɛ nfɛ koko be ekpakpa ashunu nɛ a maŋ kɔ ndulgi m ba
         sa Enyɛnpe Ebɔrɛ. 12 B ta nyifu kurwa asa nɛ b ta ɔlif be ŋku m baga n ti gbolu kama so, nɛ nyifu kurwa
         anyɔ n ti kpakpa kama so, 13 nɛ nyifu kurwa koŋwule n ti nfɛ koko be ekpakpa na be kekama malɛ so n lara esarga
         nɛ amo be efɛa bee wora Enyɛnpe Ebɔrɛ na ebel. 14 B ta yabra kɔlba anyɔ n ti gbolu kama so, n ta yabra kɔlba koŋwule nɛ bargato n ti
         kpakpa kama so nseŋ ta yabra kɔlba koŋwule malɛ n ti nfɛ koko be ekpakpa na be kekama
         so n lara yabra be sarga. Kafɛ kikɛ be kufɔl kikɛ be kachɛ juŋkparso be sarga be mbra
         nna na. 15 B ta kaboelote n ti karechɛ kama be sarga chɔɔso na nɛ yabra be sarga na so n lara
         alubi be sarga.Bodobodo nɛ a maŋ kɔ yiisi na be sarga be asheŋ(Levitikɔs 23:5-14)16 Kufɔl juŋkparso na be kachɛ kuduanasopo kikɛ b baa ji kebansonchoŋ be kejigboŋ na
         a maŋkura Enyɛnpe Ebɔrɛ na. 17 Nseŋ yili kufɔl na be kachɛ kuduanusopo n ji kachɛgboŋ na m bɛ abar so nchɛ ashunu
         nsaa ji bodobodo nɛ a maŋ kɔ yiisi loŋ be nchɛ na. 18 Kachɛ juŋkparso nɛ baa ji kachɛgboŋ na, b sa maŋ shuŋ kushuŋ kikɛ ama b ba abar so
         m ba bunyaŋ Ebɔrɛ. 19 B ta egbolu fɔlbi anyɔ nɛ a maŋ kɔ ndulgi nɛ kpakpa koŋwule nɛ k maŋ kɔ ndulgi nɛ
         nfɛ koko be ekpakpa ashunu nɛ b maŋ kɔ ndulgi m ba lara sarga chɔɔso n sa Enyɛnpe
         Ebɔrɛ. 20 B ta nyifu kurwa asa nɛ b ta ɔlif be ŋku m baga n ti gbolu kama so, n ta nyifu kurwa
         anyɔ n ti kpakpa kama malɛ so, 21 nseŋ ta nyifu kurwa koŋwule n ti nfɛ koko be kpakpa kama malɛ so n lara esarga. 22 B ta kaboelote n ti so n lara alubi be sarga daŋkare be ekpa so n sa basa na. 23 B lara amo n ti karechɛ kama be sarga nɛ baa lara kachipurso kikɛ na so. 24 Loŋ koŋwule na e daga fanɛ b lara ajibi nɛ amo be efɛa wɔ ebel be sarga n sa Enyɛnpe
         Ebɔrɛ nchɛ ashunu nɛ a bɛ abar so na gba. 25 Men shɛr abar so kachɛ shunusopo na m bunyaŋ Enyɛnpe Ebɔrɛ. Menyi alɛ e sa maŋ kaŋ
         shuŋ kushuŋ kikɛ kumo be kamɔnchɛ.Kasɔteŋi be kejigboŋ be sarga be asheŋ(Levitikɔs 23:15-22)26 A daga fanɛ men be ekama ka wushi ashi mbe ashuŋ to kasɔteŋi be kachɛgboŋ na be kachɛ
         juŋkparso, nseŋ ta mbe ayu popɔr be sarga m ba sa Enyɛnpe Ebɔrɛ na, nseŋ shɛr abar
         so m bunyaŋ mo. 27 Men ta egbolu fɔlbi anyɔ nɛ a maŋ kɔ ndulgi nɛ kpakpa koŋwule nɛ k maŋ kɔ ndulgi nɛ
         nfɛ koko be ekpakpa ashunu nɛ a maŋ kɔ ndulgi m ba lara sarga chɔɔso nɛ amo be efɛa
         bee wora Enyɛnpe Ebɔrɛ ebel na n sa mo. 28 Men ta ayunyifu kurwa asa nɛ b ta ɔlif be ŋku m baga n ti gbolu kama so, n ta ayunyifu
         kurwa anyɔ n ti kpakpa kama so, 29 nseŋ ta ayunyifu kurwa koŋwule n ti nfɛ koko be ekpakpa na be kekama so n lara sarga
         na. 30 Men ta kaboelote n ti so n lara alubi be sarga. 31 Men ta asɔbɔya na nɛ yabra n ti asɔ nɛ b kɔ a lara karechɛ kama be sarga chɔɔso nɛ
         ayu be sarga na so n lara sarga. Men baa da so nɛ asɔbɔya na be kekama maaŋ ba kɔ
         ndulgi.

Kafɛ popɔr be kachɛgboŋ be esarga be asheŋ(Levitikɔs 23:23-25)291 “Kufɔl shunusopo to be kachɛ juŋkparso na, ekama e sa maŋ shuŋ kushuŋ kikɛ. Men shɛr
         n foŋ mbel m bunyaŋ Enyɛnpe Ebɔrɛ kumo be kamɔnchɛ. 2 Men ta gbolu fɔlbi nɛ k maŋ kɔ ndulgi nɛ kpakpa nɛ k maŋ kɔ ndulgi nɛ nfɛ koko be
         ekpakpafɔlbi ashunu nɛ a maŋ kɔ ndulgi kikɛ m ba lara sarga nɛ kumo be efɛa wɔ ebel
         n sa Enyɛnpe Ebɔrɛ. 3 Men ta nyifu lela kurwa asa nɛ b ta ɔlif be ŋku m baga amo n ti gbolu na so, n ta
         nyifu kurwa anyɔ n ti kpakpa na so, 4 nseŋ ta nyifu kurwa koŋwule n ti nfɛ koko be ekpakpa na be kekama so n lara sarga.
         5 Men ta kaboelote n ti amo so n lara alubi be sarga. 6 Men lara amo n ti sarga chɔɔso nɛ menyee lara kufɔl kikɛ be kachɛ juŋkparso na nɛ
         karechɛ kama be esarga chɔɔso na nɛ amo be nyifu nɛ yabra be esarga nɛ amo be efɛa
         bee wora Enyɛnpe Ebɔrɛ ebel na so.Alubi be ketampaŋ be esarga be asheŋ(Levitikɔs 23:26-32)7 Men sa maŋ kaŋ shuŋ kushuŋ kikɛ ŋko n ji ajibi kufɔl shunusopo na be kachɛ kudusopo
         na. Men ba abar so m ba bunyaŋ Enyɛnpe Ebɔrɛ kumo be kamɔnchɛ. 8 Men ta gbolu fɔlbi nɛ k maŋ kɔ ndulgi nɛ kpakpa nɛ k maŋ kɔ ndulgi nɛ nfɛ koko be
         ekpakpafɔlbi ashunu nɛ a maŋ kɔ ndulgi kikɛ m ba lara sarga nɛ kumo be efɛa wɔ ebel
         n sa Enyɛnpe Ebɔrɛ. 9 Men ta nyifu lela kurwa asa nɛ b ta ɔlif be ŋku m baga amo n ti gbolu na so, n ta
         nyifu kurwa anyɔ n ti kpakpa na so, 10 nseŋ ta nyifu kurwa koŋwule n ti ekpakpafɔlbi na be kekama so n lara sarga. 11 Men ta kaboelote n ti amo so n lara alubi be ketampaŋ be sarga. Men lara amo n ti
         kachɛ kama be esarga chɔɔso na so.Nwu be esarga be asheŋ(Levitikɔs 23:33-34)12 Men shɛr kufɔl shunusopo na be kachɛ kuduanusopo na n ji kachɛgboŋ m bɛ abar so nchɛnshunu
         m maŋkura Enyɛnpe Ebɔrɛ. Men sa maŋ shuŋ kushuŋ kikɛ loŋ be kachɛ na. 13 Kumo be kachɛ juŋkparso na men ta egbolu fɔlbi kuduasa nɛ a maŋ kɔ ndulgi nɛ ekpakpa
         anyɔ nɛ a maŋ kɔ ndulgi nɛ nfɛ koko be ekpakpafɔlbi kuduana nɛ a maŋ kɔ ndulgi n lara
         ajibi be sarga nɛ amo be efɛa wɔ ebel n sa Enyɛnpe Ebɔrɛ. 14 Men ta nyifu lela kurwa asa nɛ b ta ɔlif be ŋku m baga n ti gbolu na be kekama so,
         n ta nyifu kurwa anyɔ n ti kpakpa na be kekama so, 15 nseŋ ta nyifu kurwa koŋwule n ti ekpakpafɔlbi na be kekama so n lara sarga. 16 Men ta kaboelote n lara alubi be sarga n ti amo nɛ kachɛ kama be esarga chɔɔso nɛ
         amo be yabra nɛ nyifu be esarga so.17 Kachɛ nyɔsopo na, men ta egbolu fɔlbi nɛ a maŋ kɔ ndulgi kuduanyɔ nɛ ekpakpa nɛ a
         maŋ kɔ ndulgi anyɔ nɛ nfɛ koko be ekpakpafɔlbi nɛ a maŋ kɔ ndulgi kuduana n lara sarga.
         18-19 Men ta nyifu nɛ yabra kananɛ k daga fanɛ b ta n ti kusɔbɔya kama so, nɛ kaboelote
         n ti asɔbɔya na so n lara sarga.20 Kachɛ sasopo na men ta egbolu fɔlbi kudukako nɛ ekpakpa anyɔ nɛ nfɛ koko be ekpakpafɔlbi
         kuduana n lara sarga. 21-22 Men ta nyifu nɛ yabra kananɛ k daga fanɛ b ta n ti kusɔbɔya kama so, nɛ kaboelote
         n ti asɔbɔya na so n lara sarga na.23 Kachɛ nasopo na, men ta egbolu fɔlbi kudu nɛ ekpakpa anyɔ nɛ nfɛ koko be ekpakpafɔlbi
         nɛ amo kikɛ maŋ kɔ ndulgi n lara sarga. 24-25 Men ta nyifu nɛ yabra kananɛ k daga fanɛ b ta n ti kusɔbɔya kama so, nɛ kaboelote
         n ti asɔbɔya na so n lara sarga na.26 Kachɛ nusopo na, men ta egbolu fɔlbi akpanu nɛ ekpakpa anyɔ nɛ nfɛ koko be ekpakpafɔlbi
         kuduana nɛ amo kikɛ maŋ kɔ ndulgi n lara sarga. 27-28 Men ta nyifu nɛ yabra fanɛ kananɛ men daŋ wora kachɛ juŋkparso na n ti asɔbɔya na
         so n lara sarga.29 Kachɛ shesopo na, men ta egbolu fɔlbi aburwa nɛ ekpakpa anyɔ nɛ nfɛ koko be ekpakpafɔlbi
         kuduana nɛ amo kikɛ maŋ kɔ ndulgi n lara sarga. 30-31 Men ta nyifu nɛ yabra kananɛ k daga fanɛ b ta n ti kusɔbɔya kama so, nɛ kaboelote
         n ti asɔbɔya na so n lara sarga na.32 Kachɛ shunusopo na, men ta egbolu ashunu nɛ ekpakpa anyɔ nɛ nfɛ koko be ekpakpafɔlbi
         kuduana nɛ amo kikɛ maŋ kɔ ndulgi n lara sarga. 33-34 Men ta nyifu nɛ yabra kananɛ k daga fanɛ b ta n ti kusɔbɔya kama so, nɛ kaboelote
         n ti asɔbɔya na so n lara sarga na.35 Kachɛ burwasopo na nɛ men shɛr abar so m bunyaŋ Ebɔrɛ. Menyi alɛ e sa maŋ kaŋ shuŋ
         loŋ be kachɛ. 36 Men ta gbolu koŋwule nɛ kpakpa koŋwule nɛ nfɛ koko be ekpakpafɔlbi ashunu nɛ amo kikɛ
         maŋ kɔ ndulgi n lara sarga chɔɔso nɛ kumo be efɛa bee wora Enyɛnpe Ebɔrɛ na ebel n
         sa mo. 37-38 Men ta nyifu nɛ yabra nɛ asɔ nɛ a daga kikɛ fanɛ kananɛ men daŋ wora kachɛ juŋkparso
         na n ti asɔbɔya na so n lara sarga na.39 Men baa lara le be esarga ere kachɛgboŋ achɛ kikɛ n ti keparso ŋko kɔnɔ be ketia be
         esarga so.”40 Ndoŋ nna nɛ Mosis kaŋɛ Israɛlebi na kusɔ nɛ Enyɛnpe Ebɔrɛ kaŋɛ mo na.

Nnɔ naseso be mbra be asheŋ301 Le be keŋini ere nɛ Mosis daŋ ta n sa Israɛl be eyiri na be bejuŋkparpoana. 2 Esa kama baŋ nase kɔnɔ n sa Enyɛnpe Ebɔrɛ na, ŋko m bɔ ntaŋ fanɛ e maaŋ wora kusɔ
         ko, k daga e ka bɛ kɔnɔ naseso na so n wora kusɔ kama nɛ e kaŋɛ fanɛ e beeŋ wora na.3 Nɛ kasuŋgurbia nɛ e kraa wɔ mo tuto be laŋ to baŋ nase kɔnɔ n sa Enyɛnpe Ebɔrɛ na,
         ŋko n nase kɔnɔ fanɛ e beeŋ yige kusɔ ko be kewora, 4 kumo ere a daga fanɛ e ka wora kusɔ kama nɛ e kaŋɛ na m bɔlɔ so, ama mo tuto baŋ nu
         kumo nna nseŋ wule ŋ kini kumo. 5 Nɛ mo tuto ju mo fanɛ e sa maŋ wora m bɔlɔ mbe kɔnɔ naseso na so bre, kumo ere k maŋ
         daga fanɛ e wora m bɔlɔ kumo so. Enyɛnpe Ebɔrɛ malɛ beeŋ ta m paŋ mo ŋkpal mo tuto
         ka maŋ shuli fanɛ e wora m bɔlɔ kumo so so.6 Nɛ fanɛ kebichebi nase kɔnɔ nna ŋko m malga kesariaso n nase kɔnɔ fanɛ e beeŋ yige
         kusɔ ko be kewora pɔɛŋ nseŋ ya kil, 7 kumo ere a daga e ka wora m bɔlɔ kusɔ kama nɛ e nase kɔnɔ fanɛ e beeŋ wora na so,
         ama mo kul baŋ nu kumo nna nseŋ kini kumo. 8 Nɛ mo kul ju mo fanɛ e sa maŋ wora m bɔlɔ kɔnɔ naseso na so bre, kumo ere k maŋ naŋ
         daga fanɛ e wora m bɔlɔ kumo so. Enyɛnpe Ebɔrɛ malɛ beeŋ ta m paŋ mo.9 Ekulpoche ŋko eche nɛ e kini mo kul, daga e ka wora m bɔlɔ kɔnɔ naseso kama nɛ e nase
         ŋko kusɔ kama nɛ e kaŋɛ fanɛ e beeŋ yige kewora na so.10 Nɛ fanɛ eche kilpo baŋ nase kɔnɔ ŋko ŋ kaŋɛ fanɛ e beeŋ yige kusɔ ko be kebaawora,
         11 kumo ere a daga e ka wora m bɔlɔ mbe kɔnɔ naseso na ŋko kusɔ nɛ e kaŋɛ na so, ama
         mo kul baŋ nu kumo nna nseŋ kaŋɛ fanɛ e maŋ shuli kumo. 12 Nɛ mo kul nu kumo nseŋ ju mo fanɛ e sa maŋ wora m bɔlɔ kɔnɔ naseso na so bre, kumo
         ere k maŋ daga e ka wora m bɔlɔ kumo so. Enyɛnpe Ebɔrɛ malɛ beeŋ ta m paŋ mo ŋkpal
         mo kul ka ju mo na so. 13 Mo kul kɔ ekpa nɛ e shuli ŋko ŋ kini kɔnɔ naseso kama nɛ e nase ŋko kusɔ kama nɛ e
         kaŋɛ fanɛ e beeŋ wora. 14 Ama nɛ mo kul nu kɔnɔ naseso na be asheŋ nsaa maŋ kaŋɛ shɛŋ hale nɛ epeŋi ya tɔr,
         kumo ere a daga e ka wora m bɔlɔ kusɔ kama nɛ e kaŋɛ na so ŋkpal manɛ so mo kul be
         kelato na bee ŋini fanɛ e shuli kumo nna na. 15 Ama nɛ fanɛ mo kul na jo nchɛnnyɔ pɔɛŋ nseŋ kaŋɛ fanɛ e maŋ shuli eche na be kɔnɔ
         naseso na bre kumo ere mo kul na e naŋ nya kumo be kasogberge.16 Mbra nɛ Enyɛnpe Ebɔrɛ daŋ ta n sa Mosis a yɔ egbawuche nɛ b wɔ bumo tutoana be elaŋ
         to nɛ bechekilpoana nna na.

Israɛlebi ka kɔ Midianebi kena be asheŋ311 Le nɛ Enyɛnpe Ebɔrɛ daŋ kaŋɛ Mosis: 2 “Pɔɛŋ nɛ fo wu na, a daga fo ka gberge Midianebi na kusoe nɛnɛ ŋkpal kusɔ nɛ b wora
         Israɛlebi na so.”3 Ndoŋ nna nɛ Mosis kaŋɛ basa na le: “Men bela ase n ya kɔ Midianebi na kena ŋ gberge
         bumo kusoe ŋkpal kusɔ nɛ b wora Enyɛnpe Ebɔrɛ na so. 4 Men lara benapo kagboŋ ashi Israɛl be eyiri na be kekama to nɛ b yɔ kena na to.”5 Amoso benapo kagboŋ nɛ b daŋ lara eyiri na be kekama to nɛ bumo kikɛ ya yili benapo
         ŋgboŋ kuduanyɔ. 6 Nɛ Mosis shin nɛ Eliaza pibinyɛn Finihas ta Enyɛnpe be wajɛbu na to be asɔ cheembi
         nɛ mbel nɛ baaŋ ba ta a tre abar n tu bumo n yɔ kena na to. 7 Kananɛ Enyɛnpe Ebɔrɛ baŋ kaŋɛ Mosis na gbagba nɛ b bɛ so n ya kɔ Midianebi na kena
         m mɔ bumo be benyɛn kikɛ 8 n ta Evi nɛ Rekɛm nɛ Zur nɛ Hur nɛ Reeba nɛ b daa la Midianebi be bewura na n ti so.
         B daŋ mɔ Biyɔɔ pibinyɛn Balaam gba kena na to nna.9 Israɛlebi na daŋ pɛ Midianebi na be beche nɛ mbia nna n ta bumo be ana nɛ mbolpɔ nɛ
         bumo be asɔ kikɛ, 10 nseŋ chɔɔ bumo be ndeana nɛ bumo be nyi to kikɛ. 11 B daŋ ta asɔ na nɛ basa nɛ b pɛ na nɛ asɔbɔya na kikɛ nna 12 n yɔ Mowab be kepla nɛ k mata Jɔɔdan be lɔr nɛ Jɛriko wɔ kumo be kaba ndoŋ na. 13 Ndoŋ nɛ Mosis nɛ bɔrɛmatapo Eliaza nɛ bejuŋkparpoana na kikɛ ya shɛr benapo na to.
         14 Mosis daŋ nya agbo nna n wɔtɔ benapo na be benimuana nɛ b daŋ shi kena to m ba na,
         15 nseŋ bishi bumo le: “Manɛ nna nɛ men maŋ mɔ beche na bre? 16 Bumo e daŋ bɛ Balaam be keŋini so n fule Israɛlebi na nɛ b kini Enyɛnpe Ebɔrɛ n ya
         ka shuŋ kegbir nɛ baa tre Baal ashi Piyɔɔ, nɛ Enyɛnpe Ebɔrɛ shin nɛ aleblawu ba mbe
         basa so na. 17 Naniere, men mɔ mbinyɛnsobi nɛ beche kama nɛ b nyi benyɛn na, 18 ama men sa maŋ mɔ mbichesobi nɛ b maŋ nyi benyɛn na bre. Men ta bumo ŋ ki menyi be
         beche. 19 Menyi be ekama malɛ nɛ e mɔ esa ŋko m beta ebuni, e lar keeyi na to n yɔ kakpa ko
         nchɛ ashunu. Bumo nɛ basa nɛ b pɛ kena to na e fɔr bumo be eyur so daŋkare be ekpa
         so kachɛ sasopo nɛ kushunusopo na. 20 A daga fanɛ b fɔr bumo be epiŋi nɛ kusɔ kama nɛ b ta kawɔl ŋko kaboe be afuibi ŋko
         kedibi n lɔŋɛ kikɛ so daŋkare be ekpa so.”21 Ndoŋ nna nɛ bɔrɛmatapo Eliaza kaŋɛ benapo nɛ b shi kena to m ba na le: “Le be keŋini
         ere nɛ Enyɛnpe Ebɔrɛ ta n sa Mosis. 22-23 E yɛ: ‘Nɛ men baa sha kefɔr kusɔ nɛ k maa chɔɔ fanɛ shuwa ŋko gbiti ŋko danyaŋ ŋko
         kebɛlso ŋko epal so, daŋkare be ekpa so, kumo ere men ta kumo n wɔtɔ edɛ to. Kusɔ
         kama nɛ k bee chɔɔ bre men ta nchu n fɔr kumo so daŋkare be ekpa so. 24 Men baŋ fɔr men be epiŋi kachɛ shunusopo na, menyeeŋ nyalɛ so daŋkare be ekpa so nseŋ
         nya ekpa m bɛta n yɔ keeyi to.’ ”B ka barga asɔ nɛ b muu kena to na be asheŋ25 Nɛ Enyɛnpe Ebɔrɛ kaŋɛ Mosis le: 26 “Fo nɛ bɔrɛmatapo Eliaza nɛ Israɛl be bejuŋkparpoana na e karga basa kama nɛ asɔbɔya
         kama nɛ b pɛ kena na to na 27 nseŋ barga amo to ntuŋ anyɔ dede, n ta katuŋ koŋwule n sa benapo na nseŋ ta kukoŋwule
         malɛ n sa Israɛlebi nɛ b ka na. 28 Asɔ nɛ benapo na nya na, dimɛdi ŋko kusɔbɔya, be kekama be alfa anu to be kukoŋwule
         la Ebɔrɛ be kachige nna. 29 Men ta amo n sa bɔrɛmatapo Eliaza fanɛ Enyɛnpe Ebɔrɛ be kachige. 30 Israɛlebi malɛ be asɔ nɛ b nya na, dimɛdi ŋko kusɔbɔya, be kekama be adunu kikɛ to
         be kukoŋwule la Livaiebi nɛ baa keni Enyɛnpe Ebɔrɛ be wajɛbu na so na be kachige nna.”
         31 Ndoŋ nna nɛ Mosis nɛ Eliaza wora kusɔ nɛ Enyɛnpe Ebɔrɛ kaŋɛ na kikɛ.32-35 Asɔ nɛ benapo na daŋ ya nya kena na to nde: Mbɔlpo nɛ mboe daa la ŋgboŋ alfa ashe
         nɛ adushunu nɛ anu, nɛ ana daa la ŋgboŋ adushunu nɛ anyɔ, nɛ ekurma daa la ŋgboŋ adeshe
         nɛ kako, nɛ besuŋgurbi nɛ b maŋ nyi benyɛn daa la ŋgboŋ adesa nɛ anyɔ. 36-40 Benapo na be kachige daa la mbolpɔ nɛ mboe ŋgboŋ alfa asa nɛ adesa nɛ ashunu nɛ alfa
         anu nɛ amo be alfa ashe nɛ adushunu nɛ anu daa la Enyɛnpe Ebɔrɛ peya. Ana ŋgboŋ adesa
         nɛ ashe e daa la benapo na peya nɛ amo be adushunu nɛ anyɔ la Enyɛnpe Ebɔrɛ peya.
         Ekurma ŋgboŋ adesa nɛ alfa anu e daa la benapo na peya nɛ amo to be adeshe nɛ kako
         daa la Enyɛnpe Ebɔrɛ peya. Beche nɛ b daa maŋ nyi benyɛn nsaa la benapo na peya daa
         la ŋgboŋ kuduashe nna nɛ bumo be adesa nɛ anyɔ la Enyɛnpe Ebɔrɛ peya. 41 Ndoŋ nna nɛ Mosis bɛ kusɔ nɛ Enyɛnpe Ebɔrɛ ŋini mo na gbagba so n ta asɔ nɛ a la Enyɛnpe
         Ebɔrɛ peya na n sa Eliaza.42-46 Israɛlebi nɛ b ka na be kachige nɛ benapo na kikɛ be kachige daa sasa nna. Amo nde:
         Mbɔlpo nɛ mboe daa la ŋgboŋ alfa asa nɛ adesa nɛ ashunu nɛ alfa anu, nɛ ana daa la
         ŋgboŋ adesa nɛ ashe, nɛ ekurma daa la ŋgboŋ adesa nɛ alfa anu nɛ besuŋgurbi nɛ b maŋ
         nyi benyɛn malɛ daa la ŋgboŋ kuduashe. 47 Bumo be kachige na to, Mosis daŋ lara edimɛdi nɛ asɔbɔya na to be adunu kikɛ to be
         kukoŋwule nna n sa Livaiebi nɛ baa keni Enyɛnpe Ebɔrɛ be wajɛbu na so na fanɛ kananɛ
         Enyɛnpe Ebɔrɛ kaŋɛ mo na gbagba chap.48 Ndoŋ nna nɛ benapo na be benimuana na yɔ Mosis kutɔ 49 n ya kaŋɛ le: “Fo nyɛrbi ya karga benapo nɛ baa keni so na nseŋ wu fanɛ bumo be ekoŋwule
         gba maŋ foe. 50 Amoso an kɔ shuwa be abitasɔ nɛ enɔ to be mpinibi nɛ enɔ to be ashembi nɛ mpinibi
         nɛ akonde nɛ abɔtoshembi a ba nɛ an ba sa Enyɛnpe Ebɔrɛ ŋkpal e ka kuŋ anyi ashi kena
         na to so.” 51 Nɛ Mosis nɛ Eliaza kikɛ sɔ shuwa be abitasɔ na ashi benapo na be benimu na kutɔ. 52 Benapo be benimuana na be ŋkɛ nɛ b bar na kikɛ be egbɛ daa la kilo alfa anyɔ nna.
         53 Benapo nɛ b daa maŋ la benimu na bre daŋ maŋ ta shuwa be abitasɔ nɛ b nya na n sa.
         54 Mosis nɛ Eliaza daŋ ta shuwa na nna n yɔ wajɛbu na to, saŋɛ na so, Enyɛnpe Ebɔrɛ beeŋ
         ba kraa kuŋ Israɛlebi na.

Jɔɔdan be epeŋilarkpa be kaba so be eyiriana be asheŋ(Ditɛronɔmi 3:12-22)321 Ruben nɛ Gad be eyiriana nɛ b kɔ asɔbɔya ga na ka wu fanɛ Jeeza nɛ Giliad be kasawule
         na kɔ ana nɛ mbolpɔ nɛ mboe be ejikpa lela, 2 nɛ b yɔ Mosis nɛ bɔrɛmatapo Eliaza nɛ Israɛlebi be bejuŋkparpoana na kutɔ n ya kaŋɛ
         bumo le: 3-4 “Enyɛnpe Ebɔrɛ chɛ anyi to nɛ an sɔ Atarɔf nɛ Dibɔn nɛ Jeeza nɛ Nimra nɛ Hishbɔn nɛ
         Eliale nɛ Sibma nɛ Neebo nɛ Bɛɔn be ndeana be nsawule nɛ a walɛ n sa asɔbɔya be kebela.
         Anyi alɛ kɔ asɔbɔya ga. 5 Amoso jande ta kasawule ere n sa anyi nɛ k ki anyi be kapetɛ, saŋɛ na so, anyi ere
         maaŋ naŋ dii n yɔ Jɔɔdan be lɔr na be kaba ndoŋ n ya chena.”6 Ndoŋ nna nɛ Mosis kaŋɛ le: “Menyee sha kebaawɔ nfe nna nɛ men braana Israɛlebi nɛ
         b ka na bre e baa yɔ kena to a? 7 Men wora loŋ, menyeeŋ shin nɛ Israɛlebi na be aba e pɔ nɛ b kini kedii Jɔɔdan be lɔr
         na n yɔ kasawule nɛ Enyɛnpe Ebɔrɛ ta n sa bumo na so. 8 Loŋ nɛ men nananyɛnana gba daŋ wora saŋɛ so nɛ n daŋ yili Kadɛsh Bania n shuŋi bumo
         fanɛ b ya dara kasawule na. 9 B daŋ yɔ nna n ya fo Eshkɔl be ketaŋɛ na nseŋ yili ndoŋ ŋ keni kasawule na nseŋ bɛta
         m ba kaŋɛ Israɛlebi na fanɛ b maaŋ tiŋ n yɔ kasawule nɛ Enyɛnpe Ebɔrɛ ta n sa bumo
         na so. 10 Kumo be kamɔnchɛ nɛ Enyɛnpe Ebɔrɛ nya agbo nseŋ nase le be kɔnɔ: 11 ‘Ma e naa kaŋɛ na fanɛ, ŋkpal b ka maŋ ji kashenteŋ n sa ma na so, bumo be bekama
         nɛ b shi Ijipt be kasawule so m ba nseŋ fo nfɛ adunyɔ ŋko m baŋ so na be ekama maaŋ
         yɔ kasawule nɛ n nase kɔnɔ fanɛ meeŋ sa Eebraham nɛ Aizek nɛ Jeekɔb na so.’ 12 Jefune nɛ e la Keniz be esa na pibinyɛn Kalɛb nɛ Nun pibinyɛn Joshuwa nawule e daŋ
         ji kashenteŋ n sa Enyɛnpe Ebɔrɛ na. 13 Enyɛnpe Ebɔrɛ daŋ nya agbo nna n wɔtɔ Israɛlebi na nseŋ shin nɛ b nite keshishɛrsawule
         na so a kilgi to a kulti nfɛ adena, nɛ bumo to be bumo nɛ b daa maŋ wora Enyɛnpe Ebɔrɛ
         be aparsheŋ na kikɛ wu. 14 Kusɔ nɛ men nananyɛnana daŋ wora na nɛ menyi Rubenebi nɛ Gadebi gba bee wora naniere
         a shin nɛ Enyɛnpe Ebɔrɛ be agbo bee kaa Israɛlebi so. 15 Men baŋ kini kebɛ Enyɛnpe Ebɔrɛ so, e beeŋ naŋ kplaŋ mbe basa so ashi keshishɛrsawule
         ere so nɛ bumo be alubi e baa bɛ menyi.”16 Ndoŋ nna nɛ Rubenebi na nɛ Gadebi kaŋɛ Mosis le: “Shin nɛ an pɔr anyi be asɔbɔya be
         aluu nseŋ pɔr egbal ŋ kulti nde n sa anyi be beche nɛ mbia pɔɛŋ, 17 nseŋ wora shiriya n juŋkpar an braana Israɛlebi n ya kɔ kena n shin nɛ b ya chena
         kasawule nɛ k beeŋ ba la bumoya na so. Saŋɛ na so, basa nɛ b wɔ kasawule ere so ere
         maaŋ nya ekpa n tɔrɔ anyi be beche nɛ mbia. 18 Anyi maaŋ bɛta n yɔ epe ama Israɛlebi na kikɛ baaŋ sɔ kasawule nɛ b ta n sa bumo na
         nna n chena so pɔɛŋ. 19 Anyi alɛ maaŋ tu bumo m barga kasawule nɛ k wɔ Jɔɔdan be lɔr na be kaba ndoŋ na to
         ŋkpal manɛ so, anyi ere tiŋ n nya anyi be kachige ashi Jɔɔdan be lɔr na be epeŋilarkpa
         be kaba so nfe.”20 Ndoŋ nna nɛ Mosis kaŋɛ le: “Nɛ menyeeŋ wora kusɔ nɛ men kaŋɛ ere bre, kumo ere men
         wora shiriya Enyɛnpe Ebɔrɛ na be anishito nfe n yɔ kena to. 21 Men be benapo kikɛ e dii Jɔɔdan be lɔr na be kaba ndoŋ nɛ Enyɛnpe Ebɔrɛ e juŋkpar
         menyi n ju an doŋana kasawule na so n sɔ kumo. 22 Kumo be kaman nɛ men bɛta n yɔ epe nɛ Enyɛnpe Ebɔrɛ e shin nɛ kasawule nɛ k wɔ Jɔɔdan
         be epeŋilarkpa be kaba so na e ki menyeya. 23 Ama nɛ men baa maŋ bɛ men be kɔnɔ naseso ere so bre, menyeeŋ wora alubi ŋ gbiti Enyɛnpe
         Ebɔrɛ na nsaa beeŋ nya kumo be kasogberge. 24 Amoso men pɔr egbalana ŋ kulti men be nde nseŋ wora men be asɔbɔya be aluu ama men
         wora kusɔ nɛ men nase kɔnɔ fanɛ menyeeŋ wora na.”25 Ndoŋ nna nɛ Gad nɛ Ruben be benyɛn na kikɛ kaŋɛ le: “Anyeeŋ wora kusɔ kama nɛ an nyɛnpe
         kaŋɛ anyi. 26 Anyi be beche nɛ mbia nɛ anyi be ana nɛ mbolpɔ bre beeŋ baa wɔ Giliad be nde to nfe.
         27 Ama anyi alɛ kikɛ wora shiriya nɛ an bɛ kusɔ nɛ Enyɛnpe Ebɔrɛ kaŋɛ na so nseŋ dii
         Jɔɔdan be lɔr na be kaba ndoŋ n ya kɔ fanɛ kananɛ fo kaŋɛ na.”28 Ndoŋ nna nɛ Mosis kaŋɛ Eliaza nɛ Joshuwa nɛ Israɛl be bejuŋkparpoana na le: 29 “Nɛ Gad nɛ Ruben be benyɛn tu menyi n dii Jɔɔdan be lɔr na be kaba ndoŋ nɛ men ya
         kɔ n sɔ kasawule na, kumo ere men ta Giliad be kasawule na n sa bumo fanɛ bumo be
         kapetɛ. 30 Ama nɛ b maŋ dii Jɔɔdan be lɔr na n ya chɛ menyi to ŋ kɔ bre, kumo ere baaŋ nya bumo
         be kasawule be kachige ashi Keenan be kasawule so nna fanɛ menyi.”31 Ndoŋ nna nɛ Gad nɛ Ruben be benyɛn na kaŋɛ le: “Anyeeŋ wora kusɔ nɛ Enyɛnpe Ebɔrɛ
         kaŋɛ anyi ere. 32 Anyeeŋ bɛ mbe kamalga so nseŋ dii n yɔ Keenan be kasawule so n ya kɔ n sa Enyɛnpe
         Ebɔrɛ, ama kasawule nɛ k wɔ Jɔɔdan be lɔr na be epeŋilarkpa be kaba so na e naaŋ baa
         la anyi be kapetɛ.”33 Ndoŋ nna nɛ Mosis ta ewura Sihɔn nɛ e la Amɔriebi be ewura na, nɛ ewura Ɔg nɛ e la
         Bashan be ewura na be nsawule nɛ efuli na so be nde nɛ a kulti ndoŋ na kikɛ n sa Manase
         be yiri be bargato nɛ Gad nɛ Ruben be eyiriana. 34 Gad be yiri na daŋ lɔŋɛ nna m pɔr Dibɔn nɛ Atarɔf nɛ Arowa nɛ 35 Atrɔf Shofan nɛ Jeeza nɛ Jogbeha 36 nɛ Bɛf Nimra nɛ Bɛf Haran be nde nseŋ pɔr egbal ŋ kulti amo kikɛ. 37 Nɛ Ruben be yiri na malɛ lɔŋɛ m pɔr Hishbɔn Eliale nɛ Kiryatayim 38 nɛ Sibma nɛ nde nɛ b daa tre Nebo nɛ Baal Miɔn na. B daŋ nase nde nɛ b pɔr egbal ŋ
         kulti na atre popɔr nna.39 Manase pibinyɛn Makiir e daŋ kɔ n sɔ Giliad be kasawule nseŋ ju Amɔriebi nɛ b wɔ ndoŋ
         na n sɔ kumo n chena so. 40 Amoso Mosis daŋ ta Giliad be kasawule na nna n sa Makiir be kabuna ebi nɛ b chena
         ndoŋ. 41 Jair nɛ e shi Manase be yiri to na e daŋ ya kɔ n sɔ ndewurbi ko nseŋ nase amo Jair
         be ndewurbi. 42 Nooba e daŋ kɔ n sɔ Kenaaf nɛ ndewurbi nɛ a kulti kumo na nseŋ ta mbe ketre Nooba
         n nase amo.

Israɛlebi ka shi Ijipt be efuli so n yɔ Mowab be kasawule so be asheŋ331 Mosis nɛ Ɛɛrɔn ka daŋ juŋkpar Israɛlebi na n lar Ijipt be efuli so a yɔ na, 2 nɛ Enyɛnpe Ebɔrɛ kaŋɛ Mosis kenishipereso fanɛ saŋkama nɛ b wora keeyi to, e sibɛ
         keeyi na to be ketre n nase.3 Kafɛ to be kufɔl juŋkparso be kachɛ kuduanusopo, kachɛ nɛ b juŋkpar n ji kebansonchoŋ
         be kejigboŋ na be ŋklade, nɛ Israɛlebi na daŋ lar Ijipt be efuli so. Enyɛnpe Ebɔrɛ
         daŋ kuŋ bumo nna nɛ b lar Rameses be kade to nɛ Ijiptebi na bee keni bumo nɛ baa yɔ.
         4 Ijiptebi na daa puli bumo be ewurkoŋnyɛn nɛ Enyɛnpe Ebɔrɛ daŋ mɔ na nna nsaa keni
         Israɛlebi na nɛ baa yɔ. Kede e naa ŋini fanɛ Enyɛnpe Ebɔrɛ kɔ eleŋ a chɔ Ijiptebi
         na be agbirana.5 Israɛlebi na ka lar Rameses nɛ b ya wora bumo be keeyi to ashi Sukɔf. 6 B ka lar Sukɔf nɛ b naŋ ya wora bumo be keeyi to ashi Etam nɛ k wɔ keshishɛrsawule
         na be ekarso na. 7 B ka lar Etam nɛ b kilgi n yɔ Pii Hahirɔf ashi Baal Zifɔn be epeŋilarkpa be kaba so
         n ya wora bumo be keeyi to a mata Migdɔl. 8 B ka koso Pii Hahirɔf nɛ b dii Teku Peper na n ya luri Shur be keshishɛrsawule na
         to n nite nchɛ asa pɔɛŋ nseŋ naŋ ya wora bumo be keeyi to ashi Mara. 9 B ka koso ndoŋ nɛ b yɔ Elim nɛ k kɔ abuye kuduanyɔ nɛ ŋkuba be ndibi adushunu na n
         ya wora bumo be keeyi to ndoŋ.10 B ka lar Elim, Teku peper na ase nɛ b naŋ ya wora bumo be keeyi to. 11 B ka naŋ koso ndoŋ malɛ Sin be keshishɛrsawule na ase nɛ b naŋ ya wora bumo be keeyi
         to. 12 B ka koso Sin be keshishɛrsawule na so nɛ b naŋ yɔ Dofka malɛ. 13 Kumo be kaman nɛ b ya wora bumo be keeyi to ashi Aluush. 14 B ka lar Aluush, Refidim nɛ b daŋ naŋ ya wora bumo be keeyi to. Ndoŋ nɛ b daa maŋ
         nya nchu nɛ b nuu na.15-37 B ka yili Refidim a yɔ kebeegboŋ nɛ baa tre Hɔɔr na, mboŋ ere nɛ b daŋ wora bumo be
         nyi to: Sainai be keshishɛrsawule na so nɛ Kibrɔf Hataava nɛ Hazerɔf nɛ Ritma nɛ Rimɔn
         Pɛrɛs nɛ Libna nɛ Riisa nɛ Kehelata nɛ kebeegboŋ nɛ baa tre Sheefa na nɛ Haraada nɛ
         Makelɔf nɛ Tahaaf nɛ Tɛɛra nɛ Mitka nɛ Hashmona nɛ Mozerɔf nɛ Bɛni Jaakan nɛ Hɔɔr
         Hagigaad nɛ Jɔtbaata nɛ Abrona nɛ Eziɔngeeba nɛ Kadɛsh nɛ k wɔ Zin be keshishɛrsawule
         so na nɛ kebeegboŋ nɛ baa tre Hɔɔr nɛ k wɔ Edɔm be kasawule be ekarso na.38-39 Enyɛnpe Ebɔrɛ daŋ shin nna nɛ bɔrɛmatapo Ɛɛrɔn dii n yɔ kebeegboŋ nɛ baa tre Hɔɔr
         na be esoso. Israɛlebi ka koso Ijipt be kasawule so be kafɛ adenasopo to be kufɔl
         nusopo to be kachɛ juŋkparso nɛ e daŋ wu ashi kebeegboŋ na be esoso. E daŋ ji nfɛ
         kalfa nɛ adunyɔ nɛ asa pɔɛŋ nseŋ wu. 40 Ndoŋ nɛ Arad be ewura nɛ e wɔ Keenan be efuli so be kelargato be kaseto be kaba so
         na nu fanɛ Israɛlebi na bee ba.41-49 Yili kebeegboŋ nɛ baa tre Hɔɔrɔ na n ya fo Mowab be kepla, le be mboŋ ere nɛ Israɛlebi
         na daŋ wora bumo be nyi to: Zalmɔn nɛ Punɔn nɛ Oboof nɛ Abarim nɛ k wɔ Mowab be efuli
         so be ekarso na nɛ Dibɔn Gad nɛ Almɔn Diblateem nɛ abeegboŋ nɛ a wɔ Abarim m mata
         kebeegboŋ nɛ baa tre Neebo na nɛ Mowab be kepla nɛ k mata Jɔɔdan be lɔrkar nɛ Jɛriko
         wɔ kumo be kaba ndoŋ na nɛ Bɛf Jeshimɔf nɛ Akasia be ketaŋɛ na be nferinto.Jɔɔdan be lɔr na be kedii be mbra be asheŋ50 Mowab be kepla nɛ k mata Jɔɔdan be lɔr nɛ Jɛriko wɔ kumo be kaba ndoŋ na so nɛ Enyɛnpe
         Ebɔrɛ kaŋɛ Mosis 51 fanɛ e kaŋɛ Israɛlebi na le: “Men baŋ dii Jɔɔdan be lɔr na n yɔ Keenan be kasawule
         so, 52 men ju basa nɛ b wɔ kasawule na so na kikɛ, nseŋ jija bumo be agbir nɛ b ta abɛlso
         nɛ ajembu n wora na nɛ mboŋ nɛ baa shuŋ amo na kikɛ. 53 Men sɔ kasawule na kikɛ n chena so, ŋkpal manɛ so, ma e naa ta kumo a sa menyi. 54 Men to beri n chige kasawule na to n sa eyiriana na be mbuna mbunaana na. Men ta kasawule
         nɛ k shibi ga n sa kabuna kama nɛ kumo be basa shibi nseŋ ta kasawule nɛ k maŋ shibi
         malɛ n sa kabuna kama nɛ kumo be basa maŋ shibi. 55 Ama nɛ men baa maŋ ju basa nɛ b wɔ kasawule na so bre, baaŋ ki fanɛ ndubi a chute
         men be anishito ŋko ewi men be nle to a jɔ menyi. Baaŋ sa menyi tɔrɔ damta kasawule
         na so. 56 Men baa maŋ ju bumo, meeŋ mur menyi fanɛ kananɛ ŋ kre fanɛ meeŋ mur bumo na.”

Israɛl be kasawule be egbaŋto be asheŋ341 Enyɛnpe Ebɔrɛ daŋ ta le be mmalga ere nna n sa Mosis 2 fanɛ e sa Israɛlebi na: “Nɛ men baŋ luri Keenan be kasawule nɛ ŋ kɔ a sa menyi na
         to, kananɛ men be kasawule be egbaŋto egbaŋto beeŋ baa du nde: 3 Kumo be kelargato be kaseto be kaba so beeŋ yili Zin be keshishɛrsawule na nɛ Edɔm
         be kasawule be kelargato be esoso be epeŋitɔrkpa be kaba so. Kumo be ekar beeŋ fara
         Nfɔl be Teku na be kelargato be kaseto be kaba so be epeŋilarkpa be kaba so, 4 nseŋ kilgi m bɔla kelargato be kaseto be kaba so a yɔ Akrabim be kepla be kaba so
         n ta m bɔla Zin n ya luri Kadɛsh Bania ashi kelargato be kaseto be kaba so. Nseŋ naŋ
         yili ndoŋ ŋ kilgi m bɔla kelargato be esoso be epeŋitɔrkpa be kaba so n yɔ Heeza Adar
         hale n ya fo Azmɔn. 5 Nseŋ naŋ yili ndoŋ ŋ kilgi m bɔla ketaŋɛ nɛ k dese Ijipt be kasawule be ekar n ta
         n ya fo Mɛditerenia be Teku na.6 Kumo be epeŋitɔrkpa be ekar e naŋ baa la Mɛditerenia be Teku na.7 Kumo be kelargato be esoso be kaba so beeŋ bɛ Mɛditerenia be Teku na so n ya fo kebeegboŋ
         nɛ baa tre Hɔɔr na, 8 nseŋ yili ndoŋ n yɔ Hamaf be kepla na ŋ keta n ya fo Zedad 9 nɛ Zifrɔn n ta n ya tar Heeza Enaan.10 Men be epeŋilarkpa be kaba so be kasawule be ekar bre beeŋ fara Heeza Enaan nna n
         ya fo Shefam, 11 nseŋ naŋ bɔla kelargato be kaseto be kaba so n ya fo Habeɛl nɛ k wɔ Ain be epeŋilarkpa
         be kaba so na, n ta n ya fo Tekugboŋ nɛ baa tre Galili na be epeŋilarkpa be kaba so,
         12 nseŋ ta m bɛ Jɔɔdan be lɔr na so n ya tar Nfɔl be Teku na.Kananɛ kasawule na be abonfuana na be ekar beeŋ ba du nna na.”13 Ndoŋ nna nɛ Mosis kaŋɛ Israɛlebi na le: “Enyɛnpe Ebɔrɛ ta kasawule ere nna n sa eyiri
         akpanu nɛ bargato na. Men to beri m barga amo to n sa abar. 14 Ruben nɛ Gad be eyiri nɛ Manase be yiri be bargato na bre tiŋ n nya bumo be kasawule
         15 ashi Jɔɔdan be lɔr nɛ Jɛriko wɔ kumo be kaba ndoŋ na be epeŋilarkpa na be kaba so.”Bejuŋkparpo nɛ baaŋ yilito nɛ b barga kasawule na to be asheŋ16 Kumo be kaman nɛ Enyɛnpe Ebɔrɛ kaŋɛ Mosis le: 17 “Bɔrɛmatapowura Eliaza nɛ Nun pibinyɛn Joshuwa e naŋ barga kasawule na to n sa basa
         na. 18 Ejuŋkparpo koŋwule ashi yiri kama to beeŋ chɛ bumo to m barga kumo to.”19 Bejuŋkparpo na nde. Jefune pibinyɛn Kalɛb e daa la Juda be yiri to be ejuŋkparpo.
         20 Amihuud pibinyɛn Shelumiɛl e daa la Simiɔn be yiri to be ejuŋkparpo. 21 Chislɔn pibinyɛn Elidad e daa la Bɛnjamin be yiri to be ejuŋkparpo. 22 Jogli pibinyɛn Buuki e daa la Dan be yiri to be ejuŋkparpo. 23 Efod pibinyɛn Haniɛl e daa la Manase be yiri to be ejuŋkparpo. 24 Shiftan pibinyɛn Kemuɛl e daa la Efreim be yiri to be ejuŋkparpo. 25 Panaak pibinyɛn Elizafan e daa la Zebulun be yiri to be ejuŋkparpo. 26 Azan pibinyɛn Paltiɛl e daa la Isaaka be yiri to be ejuŋkparpo. 27 Shelomi pibinyɛn Ahihuud e daa la Asha be yiri to be ejuŋkparpo. 28 Amihuud pibinyɛn Padahɛl e daa la Naftali be yiri to be ejuŋkparpo.29 Le be basa ere nɛ Enyɛnpe Ebɔrɛ daŋ shin nɛ b chɛ Eliaza nɛ Joshuwa to m barga kasawule
         na to n sa Israɛlebi na ashi Keenan be efuli so.

Livaiebi be nde be asheŋ351 Saŋɛ so nɛ Israɛlebi na wora bumo be nyi to ashi Mowab be kepla nɛ k mata Jɔɔdan be
         lɔr nɛ Jɛriko wɔ kumo be kaba ndoŋ na, nɛ Enyɛnpe Ebɔrɛ kaŋɛ Mosis le: 2 “Kaŋɛ Israɛlebi na fanɛ b lara bumo be mpetɛ nɛ baaŋ nya na to be nde ko n sa Livaiebi
         na nseŋ sa bumo mboŋ nɛ bumo be asɔbɔya e baa ji m mata nde na. 3 Aloŋ na Livaiebi na beeŋ nya nde nɛ baaŋ baa wɔtɔ nseŋ naŋ nya bumo be ana nɛ asɔbɔya
         malɛ gba be mboŋ jiso. 4 A daga bumo be asɔbɔya be ejikpa na ka feŋ kade na be egbal nɛ b pɔr ŋ kulti na be
         kaba kama so fanɛ ayadra alfa kagboŋ nɛ alfa anu, 5 nseŋ shin nɛ ejikpa na be mparto nɛ kumo be nteŋ to kikɛ e ba la fanɛ ayadra ŋgboŋ
         asa, nɛ kade na e baa wɔ asɔbɔya be ejikpaana na be nferinto. 6 Nde nɛ menyeeŋ sa Livaiebi na be ashe beeŋ baa la kesɔnyige be nde. Esa kama nɛ e
         maŋ kute m mɔ esa beeŋ tiŋ n shile n ya ŋana amo to. Amo be kaman nɛ men naŋ ta nde
         adena nɛ anyɔ 7 nɛ amo be asɔbɔya be ejikpa n ti bumo so, saŋɛ na so Livaiebi na be nde nɛ amo be
         asɔbɔya be ejikpa kikɛ beeŋ ki adena nɛ aburwa. 8 Israɛlebi be eyiriana na be kekama bee yili kananɛ bumo be kasawule sa so nna a sa
         Livaiebi na nde. Eyiri nɛ bumo be nsawule shishi na e naaŋ sa nde damta a chɔ bumo
         nɛ bumo be nsawule maŋ shishi na.”Kesɔnyige be nde be asheŋ(Ditɛronɔmi 19:1-13; Joshuwa 20:1-9)9 Nɛ Enyɛnpe Ebɔrɛ kaŋɛ Mosis 10 fanɛ e kaŋɛ Israɛlebi na le: “Men baŋ dii Jɔɔdan be lɔr na n yɔ Keenan be kasawule
         so, 11 men lara kesɔnyige be nde ko n yili, saŋɛ na so, esa kama nɛ e maŋ kute m mɔ esa,
         beeŋ tiŋ n shile n ya ŋana ndoŋ. 12 Loŋ na e naaŋ shin nɛ e nya mbe kumu ashi esa nɛ e mɔ na mo niopibi nɛ e bee fin mo
         nɛ e mɔ n tal to na kutɔ. Ŋkpal manɛ so, a maŋ daga b ka mɔ esa kama nɛ e mɔ esa nɛ
         b maŋ naŋ ji mo demu. 13 Nde ashe nɛ a beeŋ baa la kesɔnyige be nde ere be 14 asa e baa wɔ Jɔɔdan be lɔr na be epeŋilarkpa be kaba so nɛ asa malɛ e baa wɔ Keenan
         be kasawule so. 15 Le be nde ere e naaŋ baa la kesɔnyige be nde n sa Israɛlebi na nɛ befɔ nɛ bekama nɛ
         b chena menyi to na. Ekama nɛ e maŋ kute n mɔ esa beeŋ tiŋ n shile n ya ŋana ndoŋ.16-18 Nɛ fanɛ esa ta kebɛlso ŋko kejembu ŋko kedibi m mɔ esa, kumo ere e ki emɔpo nna na
         nɛ a daga fanɛ b mɔ mo alɛ gba. 19 Esa nɛ b mɔ na mo kurgepo nɛ e mata mo, e kɔ ekpa nɛ e mɔ esa nɛ e mɔ mo kurgepo na.
         Kaplɛkama nɛ e tu mo, a daga e ka mɔ mo.20 Nɛ fanɛ esa ko kishi mo barkasa nna, nseŋ da mo n lɛ nɛ e wu ŋko n ta kusɔ ko ŋ kpa
         mo nɛ k ŋmɛa mo m mɔ 21 ŋko ŋ ŋmɛa mo kuluŋguntuŋ m mɔ, kumo ere mo alɛ gba ki emɔpo nna na nɛ a daga fanɛ
         b mɔ mo alɛ gba. Esa nɛ b mɔ na malɛ mo kurgepo nɛ e mata mo, e kɔ ekpa nɛ e mɔ esa
         nɛ e mɔ mo kurgepo na. Kaplɛkama nɛ e tu mo a daga e ka mɔ mo.22 Ama nɛ fanɛ esa maŋ kishi esa nsaa maŋ kute n da mo n lɛ ŋko ŋ kpa mo kusɔ ko, 23 ŋko n da kejembu n lɛ mo so nɛ e wu, 24 kumo ere k daga kade na to ebi ka ji emɔpo na nɛ esa nɛ e bee fin mo nɛ e mɔ n tal
         to to na be asheŋ le be ekpa so. 25 K daga b ka kuŋ emɔpo na ashi esa nɛ e bee fin mo nɛ e mɔ n tal to na kutɔ n yɛr mo
         kesɔnyige be kade to nɛ e ya ka wɔ ndoŋ hale nɛ bɔrɛmatapo nimuso na e ya wu. 26 Ama nɛ fanɛ emɔpo na lar kesɔnyige be kade na to nna 27 nɛ k ba fanɛ esa nɛ e mɔ na mo kurgepoana wu mo nseŋ mɔ mo, kumo ere b maŋ wora kulubi.
         28 Emɔpo na daga fanɛ e baa wɔ kade na to n ya fo saŋkama nɛ bɔrɛmatapo nimuso na wu
         pɔɛŋ nɛ e bɛta n yɔ epe. 29 Le be mbra ere beeŋ baa wɔtɔ n sa menyi nɛ men be kaman to ebi kikɛ mbaanaayɔ.30 Basa anyɔ baŋ ji shɛda fanɛ esa mɔ esa, kumo ere a daga b ka mɔ amodoŋwura gba. Esa
         koŋwule be shɛda bre maaŋ tiŋ n shin nɛ b mɔ esa nɛ e mɔ esa. 31 Emɔpo kikɛ daga fanɛ b mɔ mo alɛ gba. A maŋ daga fanɛ b ka amansherbi n sɔ mo. 32 Esa kama nɛ e shile n yɔ kesɔnyige be kade kama nɛ b ji mbe demu nseŋ wu fanɛ e maŋ
         la emɔpo, maŋ daga e ka amansherbi nseŋ nya ekpa m bɛta n yɔ epe pɔɛŋ nɛ bɔrɛmatapo
         nimuso na e wu. 33 Nɛ men baŋ wora loŋ, kumo ere menyeeŋ jija kasawule nɛ men chena so ere. Ŋkpal manɛ
         so ŋklaŋ be kewurge bee jija kasawule nna. Esa nɛ e shin nɛ ŋklaŋ wurge malɛ be ŋklaŋ
         e naaŋ tiŋ n shin nɛ kasawule nɛ kejija e naŋ nyalɛ. 34 Men sa maŋ kaŋ jija kasawule nɛ men wɔ so ere, ŋkpal manɛ so, ma e la Enyɛnpe Ebɔrɛ
         na. Ma alɛ wɔ menyi to nna.”

Beche kilpo be mpetɛ be asheŋ361 Kachako nɛ Makiir pibinyɛn Giliad nɛ e la Manase mo nanabi na nɛ mbe kabuna be benimuana
         ba Mosis nɛ Israɛl be eyiri be bejuŋkparpoana na kutɔ 2 m ba kaŋɛ le: “Enyɛnpe Ebɔrɛ ka kaŋɛ fo fanɛ fo shin nɛ Israɛlebi na e to beri m barga
         kasawule na to na, e daŋ kaŋɛ nna fanɛ fo ta an kurgepo Zelofehad peya n sa mbe mbichesobi.
         3 Ama ba nyiŋi fanɛ b baŋ ya kil eyiri pɔtɛ bre, bumo be mpetɛ na beeŋ ki loŋ be yiri
         na peya, saŋɛ na so nɛ anyi be kachige nɛ an kɔ na e duga so. 4 Nfɛ adunu kikɛ be saŋɛ nɛ basa bee bɛta bumo braana be mpetɛ nɛ a wɔ bumo kutɔ a sa
         bumo na, baaŋ ta Zelofehad be mbichebi be mpetɛ na n ti eyiri nɛ b ya kil na peya
         so nɛ bumo be mpetɛ maaŋ naŋ ti anyi be yiri peya so kikɛ.” 5 Ndoŋ nna nɛ Mosis kaŋɛ Israɛlebi na kusɔ nɛ Enyɛnpe Ebɔrɛ kaŋɛ mo na kikɛ. Le nɛ e
         daŋ kaŋɛ bumo: “Kusɔ nɛ Manase be yiri na kaŋɛ na la kashenteŋ nna, 6 fanɛ Zelofehad be mbichesobi kɔ ekpa nɛ b kil esa kama nɛ baa sha nɛ esa na shi bumo
         be yiri to nna na. 7 Israɛl be esa kikɛ be kapetɛ bee shir a wɔ mbe yiri nɛ e shi to nna. 8 Israɛl be eche kama nɛ e ji mbe yiri to be kasawule be kapetɛ, daga e ka kil esa nɛ
         e shi mbe yiri na to nna. Loŋ e naaŋ shin nɛ Israɛlebi kikɛ e baa ji bumo nananyɛnana
         be kasawule be mpetɛ. 9 Loŋ e naaŋ shin nɛ yiri ko maaŋ tɛmbaŋ n ya kaa ji yiri ko be kapetɛ. Yiri kama to
         ebi daga nna fanɛ b baa ji bumo gbagba be yiri to ebi be mpetɛ.” 10-11 Amoso Zelofehad be mbichesobi Maala nɛ Tirza nɛ Hogla nɛ Milka nɛ Nowa daŋ wora kusɔ
         nɛ Enyɛnpe Ebɔrɛ daŋ kaŋɛ Mosis gbagba nna nseŋ kil bumo tuto be kaba so be basa.
         12 Manase be kabuna be basa nɛ b daŋ kil, amoso bumo be mpetɛ daŋ shir bumo tuto be kabuna
         nna.13 Le be mbra ere nɛ Enyɛnpe Ebɔrɛ daŋ ta n sa Mosis fanɛ e sa Israɛlebi saŋɛ so nɛ b
         daŋ wora bumo be nyi to Mowab be keplasawule nɛ k mata Jɔɔdan be lɔr nɛ Jɛriko wɔ
         kumo be kaba ndoŋ na.DITƐRONƆMIMosis be kawɔl nusopo nɛ baa tre Ditɛronɔmi naDitɛronɔmiDitMOSIS BE KAWƆL NUSOPO NƐ BAA TREDITƐRONƆMINA

Mosis be lalaloge be kamalga be asheŋ11 Mosis be mmalga nɛ e daŋ malga n sa Israɛl be basa jemanɛ nɛ b daa wɔ keshishɛrsawule
         so ashi lɔr nɛ baa tre Jɔɔdan na be epeŋilarkpa be kaba so na e wɔ kawɔl ere to na.
         B daa wɔ Jɔɔdan be ketaŋɛ nɛ k mata kade nɛ baa tre Suuf nɛ k dese kade nɛ baa tre
         Paran na nɛ nde nɛ baa tre Tofɛl nɛ Laban nɛ Hazerɔf nɛ Dizahab na be kefɛato nna.
         2 Nchɛ kudukako nɛ esa beeŋ ta n shi kebee nɛ baa tre Sainai na ase m bɔla Edɔm be kebeesawule
         so be ekpa na n ya fo kakpa nɛ baa tre Kadɛsh Bania na. 3 Israɛl be basa na ka lar Ijipt be efuli so be kafɛ adenasopo na be kufɔl kudukakosopo
         na be kachɛ juŋkparso na nɛ Mosis kaŋɛ basa na kusɔ nɛ Enyɛnpe Ebɔrɛ na kaŋɛ mo fanɛ
         e kaŋɛ bumo na kikɛ. 4 Pɔɛŋ nɛ Mosis malga bumo kutɔ na nɛ e tiŋ ŋ kɔ m pɔɔ Amɔriebi be ewura Sihɔn nɛ e
         chena kade nɛ baa tre Hɛshbɔn a ji kuwura na nɛ Bashan be ewura Ɔg nɛ mo alɛ bee ji
         kuwura nde nɛ baa tre Ashterɔf nɛ Edrei na so. 5 Jemanɛ nɛ basa na daa wɔ Mowabebi be kasawule nɛ k dese lɔr nɛ baa tre Jɔɔdan na be
         epeŋilarkpa be kaba so na nɛ Mosis fara a malga a bugi Ebɔrɛ be mbraana nɛ keŋiniana
         to.E yɛ: 6 “Jemanɛ nɛ an daa wɔ Sainai be kebee na ase na, nɛ Enyɛnpe anyi be Ebɔrɛ na kaŋɛ anyi
         le: ‘Men chena kebee ere ase n chɛr ga. 7 Men kaa keeyi nseŋ fara a yɔ Amɔriebi be kepreŋsawule nɛ mboŋ nɛ a kulti ndoŋ na so,
         an ta fanɛ Jɔɔdan be ketaŋɛ na nɛ keplasawule nɛ abonfu nɛ a dese a laŋɛ kelargato
         be kaseto na nɛ Teku nɛ baa tre Mɛditerenia na be ekarso. Men yɔ Keenan be kasawule
         so hale m baŋ so n yɔ Lebanɔn be abee ase n ya fo Lɔrgboŋ nɛ baa tre Yufreetes na
         ase. 8 Le be kasawule ere nɛ ma, Enyɛnpe Ebɔrɛ na nase kɔnɔ fanɛ meeŋ ta n sa Eebraham nɛ
         Aizek nɛ Jeekɔb nɛ b la men nananyɛnana na nɛ bumo be kaman to ebi na. Men yɔ n ya
         sɔ kumo n chena so.’ ”Mosis ka lara bejuŋkparpo be asheŋ(Ɛksodɔs 18:13-27)9 Ndoŋ nna nɛ Mosis kaŋɛ basa na le: “An ka daa wɔ kebee nɛ baa tre Sainai na ase na,
         n daŋ kaŋɛ menyi fanɛ kebaajuŋkpar menyi be kushuŋ na shi ga n sa ma. N nawule maaŋ
         tiŋ a shuŋ kumo. 10 Enyɛnpe, menyi be Ebɔrɛ na malɛ naŋ shin nɛ men wora keshi fanɛ achɛkpabi ashi awɔlpa
         so. 11 Enyɛnpe, men nananyɛnana be Ebɔrɛ na e shin nɛ men naŋ wora keshi alegaiso gba n ti
         so nseŋ shin nɛ kusɔ kama bee nite nɛnɛ a sa menyi fanɛ kananɛ e nase kɔnɔ na! 12 Ama n nawule maaŋ tiŋ n shuŋ demuji be kushuŋ na ashi menyi to. 13 Amoso, yiri kikɛ to be basa e lara benyɛn nyiashempo nɛ b kɔ kenyi nɛ kepinto nɛnɛ
         nɛ n shin nɛ b ki eyiriana na to be bejuŋkparpo, 14 nɛ men shuli fanɛ loŋ walɛ nseŋ daga kewora. 15 Ndoŋ nna nɛ n shin nɛ basa nɛ men lara eyiriana na to nɛ b nyi asheŋ nsaa kɔ kenyi
         nɛ kepinto nɛnɛ na ki menyi be bejuŋkparpo. Beko daa keni basa kagboŋ so, nɛ beko
         daa keni basa kalfa so, nɛ beko bee keni basa adunu so nɛ beko malɛ bee keni basa
         kudu so.16 Loŋ be jemanɛ na n daŋ kaŋɛ demujipoana na nna fanɛ b baa keni to nsaa ji asheŋ kama
         nɛ a beeŋ ba menyi to na nɛ amo be ekpa so. Hale demu na la menyi be basa nawule nna
         ŋko men be eko nɛ befɔ nɛ b wɔ menyi to na be eko be demu gba nna, a daga fanɛ b ji
         kumo nɛ kumo be ekpa so. 17 Men sa maa kpɛa to ashi menyi be demuji to. Ekpa koŋwule so a daga fanɛ men baa ji
         bepɔshipo nɛ belempo kikɛ demu. Men sa maa ŋana esa kikɛ, ŋkpal manɛ so, Ebɔrɛ beeŋ
         chɛ menyi to nɛ men ji asheŋ nɛnɛ. Nɛ fanɛ demu ko du kpakpa n sa menyi, men ta kumo
         m bar ma nɛ n ji kumo. 18 Ŋ ka ŋini bejuŋkparpo na asɔ nɛ baaŋ baa wora n loge nɛ n sa menyi Enyɛnpe Ebɔrɛ na
         be mbraana a laŋɛ kusɔ kama nɛ menyeeŋ baa wora be kaplɛa so.”B ka shuŋi basa fanɛ b ya dara kasawule ko ŋ keni be asheŋ(Nɔmbɛs 13:1-33)19 “Ade be kaman nɛ an wora kusɔ nɛ Enyɛnpe, anyi be Ebɔrɛ na kaŋɛ fanɛ an wora na nseŋ
         lar Sainai be kebee na ase m bɔla keshishɛrsawule palɛlɛ nɛ k kɔ kufu na so a yɔ Amɔriebi
         be kepreŋsawule so. An ka ya fo kakpa nɛ baa tre Kadɛsh Baania na, 20-21 nɛ ŋ kaŋɛ menyi le: ‘Men fo Amɔriebi be kepreŋsawule so nna na. Kumo nɛ Enyɛnpe Ebɔrɛ,
         nɛ an nananyɛnana shuŋ na bee ta a sa anyi na. Men yɔ n ya chena kumo so fanɛ kananɛ
         e kaŋɛ na. Men sa maa pɔ aba ŋko a lɔ kufu.’22 Ndoŋ nna nɛ menyi kikɛ ba ŋ kutɔ m ba kaŋɛ le: ‘Shin nɛ an shuŋi benyɛn ko nɛ b ya
         ŋana ŋ keni kasawule na, saŋɛ na so, baaŋ ba kaŋɛ anyi nde nɛ a wɔ ndoŋ nɛ ekpa nɛ
         anyeeŋ bɔla so n luri amo to be asheŋ.’23 Kusɔ nɛ men daŋ kaŋɛ na daa la nfɛra lela nna, amoso nɛ n lara esa ashi eyiri kudu
         anyɔ na be kekama to nɛ b wora benyɛn kudu anyɔ, 24 nɛ b yɔ kepreŋsawule na so hale n ya lar ketaŋɛ nɛ baa tre Ɛshkɔl na so n ya dara
         kumo.” 25 Kumo be kaman nɛ b bar anyi asɔrso nɛ b wu ndoŋ, nseŋ kaŋɛ anyi fanɛ kasawule lela
         ga nɛ Enyɛnpe anyi be Ebɔrɛ na bee ta a sa anyi na.26 Ama men kini kewora Enyɛnpe menyi be Ebɔrɛ na kasonu nseŋ kini keyɔ kasawule na so.
         27 Men daa wɔ menyi be ewajɛbu to nna a munto a bile asheŋ a sa abar a kaŋɛ le: ‘Enyɛnpe
         Ebɔrɛ na kishi anyi nna nseŋ lara anyi Ijipt be efuli so m ba nɛ e ba sa Amɔriebi
         nɛ b mɔ anyi. 28 Manɛ so nɛ anyi beeŋ yɔ ndoŋ? Anyi bee lɔ kufu nna, ŋkpal manɛ so, basa nɛ an shuŋi
         na kaŋɛ anyi fanɛ basa nɛ b wɔ ndoŋ na kɔ eleŋ a chɔ anyi nsaa du jeŋgreŋ a chɔ anyi.
         Kumo be kaman, bumo alɛ naa wɔ ndegboŋ nɛ b pɔr egbal jeŋgreŋ, nɛ a du fanɛ a ka fo
         awɔlpa to, ŋ kulti na to. B yɛ, b wu basa nɛ b pɔlto nsaa du jeŋgreŋ gba ndoŋ.’29 Ndoŋ nna nɛ ŋ kaŋɛ: ‘Men sa maa ŋana basa na. 30 Enyɛnpe men be Ebɔrɛ na e naaŋ juŋkpar ŋ kɔ n sa menyi, fanɛ kananɛ men wu e ka wora
         ashi Ijipt be efuli so 31 nɛ keshishɛrsawule so na. Men wu kananɛ e keta menyi, fanɛ kananɛ etuto bee keta mbe
         kebia a nite na, m ba nfe kayurwushiso.’ 32 Ama asheŋ nɛ ŋ kaŋɛ menyi na kikɛ be kaman, men kraa maŋ bɛ Enyɛnpe Ebɔrɛ 33 nɛ jemanɛ kikɛ e daa juŋkpar menyi a ŋini menyi kakpa nɛ menyi beeŋ yuu keeyi n chena
         ashi menyi be enite to na be kɔnɔ so. Edɛ be kabulpi so nɛ e daa bɔla a juŋkpar menyi
         kanyɛso, nsaa bɔla kuwɔlpa so a juŋkpar menyi kapaso a ŋini menyi ekpa nɛ kakpa nɛ
         menyi beeŋ yuu keeyi n chena.Enyɛnpe Ebɔrɛ na ka gberge Israɛl be basa kusoe be asheŋ(Nɔmbɛs 14:20-45)34 “Enyɛnpe Ebɔrɛ na ka nu menyi be kemunto n fubel na nɛ e nya agbo nseŋ bɔ ntaŋ ŋ kaŋɛ
         le, 35 ‘Menyi ere be kekurgeto be basa lubi ere be esa koŋwule gba maaŋ yɔ kasawule lela
         nɛ n nase kɔnɔ fanɛ meeŋ ta n sa men nananyɛnana na so kikɛ. 36 Jefune pibinyɛn nɛ baa tre Kalɛb na nawule e naaŋ yɔ kumo so, ŋkpal manɛ so, mo e
         ta mbe kagbene kikɛ m bɛ ma so. Amoso, meeŋ ta kasawule nɛ e ya dara ŋ keni na n sa
         mo nɛ mbe kaman to ebi.’ ” 37 Ŋkpal menyi so, Enyɛnpe Ebɔrɛ na daŋ nya agbo nna n wɔtɔ ma alɛ gba nseŋ kaŋɛ le:
         ‘Mosis, fo alɛ gba maaŋ yɔ kasawule na so. 38 Ama leŋ Nun pibinyɛn, Joshuwa nɛ e la fo echɛtopo na to nɛ e juŋkpar Israɛl be basa
         na nɛ b ya kɔ n sɔ kasawule na n chena so.’39 Ade kikɛ be kaman, nɛ Enyɛnpe Ebɔrɛ na naŋ kaŋɛ anyi kikɛ le: ‘Menyi be mbia nɛ b
         kraa la mbiwurbi nsaa maŋ nyi kulubi nɛ kelela na, e naaŋ yɔ kasawule na so. Mbia
         nɛ men kaŋɛ fanɛ men doŋana beeŋ ya sɔ na, nɛ meeŋ ta kasawule na n sa nɛ b chena
         so. 40 Ama menyi ere e bɛta m bɔla ekpa nɛ k bee yɔ Teku Peper na ase na n yɔ keshishɛrsawule
         na so.’41 Ndoŋ nna nɛ men kaŋɛ le: ‘Mosis, an wora alubi n da Enyɛnpe Ebɔrɛ na so. Ama, naniere
         anyeeŋ yɔ kebeesawule na so n ya kɔ fanɛ kananɛ Enyɛnpe, anyi be Ebɔrɛ na kaŋɛ anyi
         na.’ Kumo be kaman nɛ men be ekama bela ase nɛ e ya kɔ, a fɛ fanɛ kekɔ m pɔɔ kebeesawule
         na so na maŋ du kpakpa.42 Ama le nɛ Enyɛnpe Ebɔrɛ na daŋ naŋ kaŋɛ ma: ‘Kpele bumo kusoe fanɛ b sa maŋ kaŋ yɔ
         n ya kɔ, ŋkpal manɛ so, m maaŋ tu bumo n yɔ. Bumo doŋana beeŋ pɔɔ bumo so.’ 43 Ndoŋ nna nɛ ŋ kaŋɛ menyi kusɔ nɛ Enyɛnpe Ebɔrɛ na kaŋɛ, ama men daŋ maŋ nu. Men daŋ
         lar mo kaman nna nseŋ yɔ abeesawule na so kamoowuso. 44 Ndoŋ nna nɛ Amɔriebi nɛ b daa wɔ abee na so na gbelge m ba menyi so fanɛ emushoŋ n
         ju menyi hale n ya fo kakpa nɛ baa tre Hɔɔma nɛ k wɔ Edɔm be kebeesawule so n ya kɔ
         m pɔɔ menyi so ndoŋ. 45 Kumo be kaman nɛ men shu n tre Enyɛnpe Ebɔrɛ na fanɛ e chɛ menyi to, ama e daŋ maŋ
         nu n sa menyi.Israɛl be basa ka ji nfɛ damta keshishɛrsawule so be asheŋ46 Amoso, nɛ an chena kakpa nɛ baa tre Kadɛsh na n chɛr na.

21 Kumo be kaman nɛ an bɛta n sɔ Teku Peper na be ekpa a yɔ keshishɛrsawule na so fanɛ
         kananɛ Enyɛnpe Ebɔrɛ na kaŋɛ kenishipereso na. Nfɛ damta nɛ anyee nite a kulti Edɔm
         be kepreŋsawule na.2 Ndoŋ nna nɛ Enyɛnpe Ebɔrɛ na kaŋɛ ma 3 fanɛ an nite ŋ kulti apreŋ na so n chɛr ga, amoso an kilgi a yɔ kelargato be esoso
         be kaba so. 4 Kumo be kaman nɛ e naŋ kaŋɛ ma fanɛ n ta mbraana ere n sa menyi: “Menyee sha kebɔla
         Edɔmebi nɛ b la Isɔɔ be kaman to ebi nseŋ naa la men kurgepoana na be kasawule so
         n choŋ nna na. Baaŋ baa ŋana menyi, 5 ama men sa maŋ kaŋ fara kena nɛ bumo, ŋkpal manɛ so, m maaŋ ta bumo be kasawule, nɛ
         k fo fanɛ keyadra koŋwule gba, n sa menyi. N teŋ ta Edɔm be efuli na n sa Isɔɔ nɛ
         mbe kaman to ebi nna. 6 Menyeeŋ tiŋ n tɔ ajibi nɛ nchu bumo kutɔ jemanɛ nɛ men bɔla bumo be kasawule so a
         choŋ na bre.”7 Men baa nyiŋi kananɛ Enyɛnpe menyi be Ebɔrɛ na nɛfa menyi ashi asɔ kama nɛ men wora
         to. E keni menyi so jemanɛ nɛ men daa nite keshishɛrsawule palɛlɛ na so a kulti na.
         Menyi nɛ mo e daa la nfɛ adena ere kikɛ. Menyi alɛ daŋ nya kusɔ kama nɛ menyee sha.8 Amoso an ka wɔ enite na to na nɛ an ku Isɔɔ be kaman to ebi nɛ b la an kurgepoana
         na be kasawule n lɛ. An daŋ bɔla ekpa nɛ k dese nde nɛ baa tre Elaf nɛ Eziɔngɛba a
         yɔ Teku Wuso na ase na nna, nseŋ ya kilgi n sɔ keshishɛrsawule be ekpa nɛ k bee yɔ
         Mowab be kasawule so na. 9 Ndoŋ nna nɛ Enyɛnpe Ebɔrɛ na kaŋɛ ma le: “Men sa maŋ kaŋ tɔrɔ Mowab be basa nɛ b la
         Lɔt be kaman to ebi na ŋko n fara kena nɛ bumo. N teŋ ta kadegboŋ nɛ baa tre Ar na
         nna n sa bumo, ma alɛ maaŋ ta bumo be kasawule be kaba kama n sa menyi.”10 (Pɔɛŋ nɛ Enyɛnpe Ebɔrɛ na ta kasawule na n sa Mowabebi na, edimɛdi be yiri ko nɛ b
         daŋ pɔlto nsaa du jeŋgreŋ jeŋgreŋ nɛ b daa tre bumo Emim, e daa wɔ Ar. B daŋ pɔlto
         nsaa du jeŋgreŋ jeŋgreŋ nna fanɛ edimɛdi be yiri ko nɛ baa tre Anak na. 11 Mowabebi ere e daa tre bumo Emebi, ama bekama daa tre bumo Refaebi nna fanɛ kananɛ
         b daa tre Anakebi na nna. 12 Basa ko daa wɔ Edɔm be kasawule na so nɛ baa tre bumo Hɔɔ. Nɛ Edɔmebi nɛ b la Isɔɔ
         be kaman to ebi na ba mɔ Hɔɔebi na be bedamta nseŋ tintiŋ bumo nɛ b ka na nɛ b lar
         efuli na so nɛ b chena ndoŋ, fanɛ kananɛ Israɛl be basa gba beeŋ ba ju basa nɛ b wɔ
         kasawule nɛ Enyɛnpe Ebɔrɛ na ta n sa bumo na.)13 Kede be kaman, nɛ an dii Lɔr nɛ baa tre Zered na n luri Mowab be kasawule so fanɛ
         kananɛ Enyɛnpe Ebɔrɛ na kaŋɛ fanɛ an wora na. 14 An ka lar kakpa nɛ baa tre Kadɛsh Bania na be nfɛ adesa nɛ aburwa nna na. Benyɛn kama
         nɛ b daa tiŋ a kɔ kena loŋ be jemanɛ na kikɛ wu, fanɛ kananɛ Enyɛnpe Ebɔrɛ na kaŋɛ
         fanɛ baaŋ wu na. 15 Enyɛnpe Ebɔrɛ na e daa maŋ shin nɛ b nya bumo be amu n ji hale nɛ bumo kikɛ wu mur.16 Bumo kikɛ ka wu be kaman, 17 nɛ Enyɛnpe Ebɔrɛ na kaŋɛ anyi le: 18 “Kabre, menyi beeŋ bɔla ekpa nɛ k bee yɔ Ar be kade to na so m ya baŋɛ n sɔ Mowab
         be efuli so n ya bɔla kumo be kelargato be esoso be egbaŋ to n choŋ. 19 Menyeeŋ taga Ammɔnebi nɛ b la Lɔt be kaman to ebi na be kasawule to, ama men sa maŋ
         kaŋ tɔrɔ bumo ŋko n fara kena nɛ bumo; ŋkpal manɛ so, m maaŋ ta kasawule nɛ n ta n
         sa bumo na be kaba kama n sa menyi.”20 (Pɔɛŋ nɛ Ammɔnebi ba kɔ n sɔ kasawule nɛ Enyɛnpe Ebɔrɛ na ta n sa bumo na, yiri nɛ
         b daa tre Refaebi na be beko e daa wɔ ndoŋ, ama Ammɔnebi na bre daa tre bumo Zamzummim
         nna. 21 Zamzummimebi ere daa la yiri nɛ b shi nsaa kɔ eleŋ ga nseŋ naa du jeŋgreŋ jeŋgreŋ
         fanɛ Anak be yiri to ebi na nna. Ama Enyɛnpe Ebɔrɛ na daŋ mur bumo nna, saŋɛ na so
         Ammɔnebi beeŋ sɔ bumo be kasawule na n chena so. 22 Loŋ koŋwule na nɛ Enyɛnpe Ebɔrɛ na wora n sa Edɔmebi, nɛ bumo alɛ gba la Isɔɔ be kaman
         to ebi na gba. E daŋ mur Hɔɔebi na nna, saŋɛ na so Edɔmebi na beeŋ sɔ bumo be kasawule
         na n chena kakpa nɛ b kraa wɔ ere. 23 Katuŋ ko ebi nɛ baa tre Avvim na e daa wɔ ndekarso nɛ a dese hale n ya lar kadegboŋ
         nɛ baa tre Gaaza na ashi epeŋilarkpa kaba so ndoŋ, nɛ Filistiebi nɛ b daa wɔ kepla
         nɛ baa tre Kriit na ba m ba mɔ bumo nseŋ sɔ kasawule na n chena so.)24 An ka bɔla Mowabebi be kasawule so n choŋ na be kaman, nɛ Enyɛnpe Ebɔrɛ naŋ kaŋɛ anyi
         le: “To, men fara n dii lɔr nɛ baa tre Aanɔn na. Mee ta Amɔriebi be ewura nɛ e wɔ
         Hɛshbɔn nɛ baa tre mo Sihɔn nɛ mbe efuli a bɔɔ menyi enɔ nna. Amoso, men yɔ n ya kɔ
         mo nseŋ sɔ kasawule na n chena so. 25 Yili kabre a yɔ, meeŋ shin nɛ kaplɛkama be basa e baa ŋana menyi. Kufu beeŋ pɛ ekama
         nɛ e beeŋ nu b ka ti menyi be ketre nɛ e baa chicha.”Israɛlebi na ka kɔ m pɔɔ Ewura Sihɔn so be asheŋ26 An ka dii lɔr nɛ baa tre Aanɔn na nseŋ ya wora anyi be keeyi to ashi kakpa nɛ baa
         tre Kademɔt be keshishɛrsawule so na be kaman, nɛ n ta kayurwushi be kubɔya ere n
         shuŋi mbɔ ewura Sihɔn kutɔ ashi Hɛshbɔn: 27 “Jande, shin nɛ an bɔla fo efuli so n choŋ. Kegbembi so nɛ anyeeŋ bɔla n choŋ nɛ ekama
         maŋ yɔ bena so ŋko jisoso. 28 Anyi alɛ beeŋ ka ajibi nɛ anyeeŋ ji nɛ nchu nɛ anyeeŋ nuu be kukɔ. Kusɔ nɛ anyee sha
         e la kebɔla fo efuli so to 29 hale nɛ an ya dii lɔr nɛ baa tre Jɔɔdan na n yɔ kasawule nɛ Enyɛnpe anyi be Ebɔrɛ
         na ta a sa anyi na so. Edɔmebi nɛ Mowabebi bre tiŋ n shin nɛ an bɔla bumo be nsawule
         so n choŋ.”30 Ama Ewura Sihɔn daa maaŋ shuli fanɛ an bɔla mbe efuli so n choŋ, ŋkpal manɛ so, Enyɛnpe
         menyi be Ebɔrɛ na daŋ shin nɛ e wora mbe kagbene kpakpa nna nsaa sha kekɔ anyi, saŋɛ
         na so anyi beeŋ kɔ m pɔɔ mo so nseŋ sɔ mbe kasawule nɛ an kraŋ chena so ere.31 Ndoŋ nna nɛ Enyɛnpe Ebɔrɛ na kaŋɛ ma le: “Mee sha kechɛ menyi to nna nɛ men kɔ m pɔɔ
         Ewura Sihɔn so nseŋ sɔ mbe kasawule, amoso, men yɔ n ya kɔ mo!” 32 Nɛ Ewura Sihɔn keta mbe benapo n lar m ba nɛ e ba kɔ anyi ashi kade nɛ baa tre Jahaz
         na. 33 Ama Enyɛnpe anyi be Ebɔrɛ na daŋ chɛ anyi to nɛ an pɔɔ bumo so, nseŋ mɔ mo nɛ mbe
         mbinyɛnso nɛ mbe benapo na kikɛ. 34 Kumo be kaman, nɛ an kɔ m pɔɔ nde nɛ a wɔ Ewura Sihɔn be kasawule so kikɛ m mur amo,
         nseŋ mɔ benyɛn nɛ beche nɛ mbia kikɛ. Anyi daa maŋ shin nɛ esa koŋwule gba ji efute.
         35 Ndoŋ nna nɛ an ta bumo be asɔbɔya nseŋ sensaŋ bumo be nde kikɛ to n ta bumo be asɔ
         lela kikɛ. 36 Enyɛnpe anyi be Ebɔrɛ na daŋ shin nɛ an yili kade nɛ baa tre Arowa nɛ k wɔ Aanɔn be
         ketaŋɛ be ekarso na nɛ kadegboŋ nɛ k wɔ ketaŋɛ na to na nna ŋ kɔ n sɔ kasawule na
         kikɛ hale n ya fo Giliad be egbaŋ to. Ndeana na be kekama be egbalana be kebure daŋ
         maŋ du anyi so kpakpa. 37 Ama an daa maŋ yɔ Ammɔnebi be ndeana nɛ a wɔ kepreŋsawule na so, ŋko amo nɛ a wɔ lɔr
         nɛ baa tre Jabbɔk na ase, ŋko mboŋ nɛ Enyɛnpe Ebɔrɛ na kaŋɛ anyi fanɛ an sa maŋ yɔ
         amo to na.

Israɛl be basa ka kɔ m pɔɔ Ewura Ɔg so be asheŋ(Nɔmbɛs 21:31-35)31 Kumo be kaman, nɛ an kilgi n sɔ kelargato be esoso be kaba so a yɔ Bashan be efuli
         so, nɛ Ewura Ɔg nɛ mbe benapo lar m ba nɛ b ba kɔ anyi ashi kade nɛ baa tre Edrei
         na. 2 Nɛ Enyɛnpe Ebɔrɛ na kaŋɛ ma le: “Mosis, men sa maa ŋana mo. Meeŋ chɛ menyi to nɛ men
         kɔ m pɔɔ Ewura Ɔg nɛ mbe benapo so n suge bumo be kasawule. Men mur mo nɛ mbe basa
         kikɛ fanɛ kananɛ men wora Amɔriebi be ewura, Sihɔn, nɛ e daa ji kuwura ashi Hɛshbɔn
         na.”3 Ndoŋ nna nɛ Enyɛnpe Ebɔrɛ na shin nɛ an kɔ m pɔɔ Ewura Ɔg nɛ mbe basa so nseŋ mɔ bumo
         kikɛ. 4 An daŋ suge mbe nde kikɛ. Kukoŋwule gba daa maŋ ka nɛ anyi maŋ suge kumo. Nde adeshe
         nɛ an daŋ kɔ n sɔ ashi efuli nɛ baa tre Agob nɛ Ewura Ɔg daŋ chena Bashan a ji kumo
         so be kuwura na. 5 B daŋ pɔr egbalana nna n wɔtɔ amo mbunagboŋ nɛ abersobi ŋ kulti nde na kikɛ n wɔtɔ.
         Ndewurbi damta nɛ b maŋ pɔr egbalana ŋ kulti amo gba daa wɔ efuli na so nna. 6 Nɛ an daŋ mur ndeana na kikɛ nseŋ mɔ benyɛn nɛ beche nɛ mbia na kikɛ fanɛ kananɛ an
         wora Ewura Sihɔn be ndeana na. 7 An daŋ ta asɔbɔya na nna nseŋ sensaŋ ndeana na to n ta asɔ lela na kikɛ.8 “Kasawule nɛ k dese Lɔr nɛ baa tre Jɔɔdan na be epeŋilarkpa be kaba so na nɛ an daŋ
         suge ashi Amɔriebi be bewura anyɔ na kutɔ. Bumo be nsawule daŋ yili lɔr nɛ baa tre
         Aanɔn nɛ k wɔ kelargato be kaseto na nna n ya fo kebeegboŋ nɛ baa tre Hɛɛmɔn nɛ k
         wɔ kelargato be esoso na ase na nna. 9 (Hɛɛmɔn be kebeegboŋ ere nɛ Sidɔnebi bee tre Siriyɔn nɛ Amɔriebi malɛ bee tre kumo
         Senir.) 10 Ewura Ɔg be nde nɛ a wɔ kepreŋsawule so na kikɛ nɛ amo nɛ a wɔ Giliad nɛ Bashan be
         efuli so kikɛ hale n ya fo nde nɛ a wɔ nde nɛ baa tre Saleka nɛ Edrei na be epeŋilarkpa
         be kaba so na kikɛ nɛ an daŋ kɔ n suge.”11 (Ewura Ɔg e daŋ ka edimɛdi be yiri nɛ baa tre Refaebi na be esa lalalogesopo. Kejembu
         nɛ b daŋ ta n lɔŋɛ deka nɛ b ta m puli mo na. Kumo be nteŋ daa sa fanɛ ayadra kuduana
         nɛ kumo be mparto malɛ daa sa fanɛ ayadra ashe, nɛ esa kraa beeŋ wu kumo ashi Ammɔnebi
         be kadegboŋ nɛ baa tre Rabba na to.)Eyiri nɛ b chena Jɔɔdan be lɔr na be epeŋilarkpa be kaba so na be asheŋ(Nɔmbɛs 32:1-42)12 An ka sɔ kasawule na n loge na, nɛ n chige kumo be kaba nɛ k dese kade nɛ baa tre
         Arowa be kelargato be esoso be kaba so nɛ k mata Aanɔn be lɔr na ase na nɛ Giliad
         be kepreŋsawule na be kaba, n ta kumo so be ndeana n ti so n sa Ruben nɛ Gad be eyiri
         to ebi. 13 Kumo be kaman, nɛ n ta Giliad be kaba nɛ k ka na nɛ Bashan be kasawule kikɛ, kakpa
         nɛ Ewura Ɔg chena e ji kuwura na, kumo e la Agob be efuli so be kebonfugboŋ na kikɛ
         na n sa Manase be yiri na be bargato.(Bashan daa la kakpa nɛ baa tre Refaebi be kasawule nna). 14 Ndoŋ nna nɛ kanyɛn nɛ baa tre Jaiya nɛ e shi Manase be yiri to na malɛ ta Agob be
         efuli so be kebonfugboŋ be kasawule na kikɛ, yili Bashan hale n ya lar Gɛshɔr nɛ Maaka
         be basa be egbaŋ to. (Jaiya daŋ ta mbe ketre nna n nase ndewurbi na kikɛ, hale nɛ
         mbre baa tre amo Jaiya be ndewurbi nna.)15 Ade be kaman, nɛ n chige Giliad be kasawule n sa kanyɛn nɛ baa tre Makiir nɛ e shi
         Manase be yiri to na be kabuna ebi. 16 Nseŋ ta kasawule nɛ k dese yili Giliad n ya fo Aanɔn be lɔr ase na n sa Ruben nɛ Gad
         be eyiri to ebi. Aanɔn be lɔr na e daa la bumo be kelargato be kaseto be egbaŋ nɛ
         Jabbɔk be lɔr na malɛ daa la bumo be kelargato be esoso be egbaŋ nɛ kumo be kaba ya
         lar bumo nɛ Ammɔnebi be egbaŋ to. 17 Bumo be kasawule na be epeŋitɔrkpa be kaba so dese loŋ n ya fo Jɔɔdan be lɔr na, nseŋ
         yili Galili be kepagboŋ na ase ashi kelargato be esoso be kaba so ŋ gbelge to n ya
         fo Teku Wuso na ashi kelargato be kaseto be kaba so hale n ya fo kebeegboŋ nɛ baa
         tre Pisga na ashi epeŋilarkpa be kaba so.18 Loŋ be jemanɛ na gbagba nɛ n ta mbraana ere n sa Ruben nɛ Gad be eyiri nɛ Manase be
         yiri be bargato nɛ b wɔ epeŋilarkpa be kaba so na: “Enyɛnpe anyi be Ebɔrɛ na e sa
         menyi kasawule nɛ k dese Jɔɔdan be epeŋilarkpa be kaba so ere. Men bela menyi be benapo
         ase nɛ b tu Israɛl be eyiri nɛ a ka na n dii Jɔɔdan be lɔrgboŋ na n ya chɛ bumo to
         ŋ kɔ n sɔ kasawule na n chena so. 19 Menyi be beche nɛ mbia nɛ asɔbɔya damta na nawule a daga fanɛ b shir kaman ashi nde
         nɛ n chige n sa menyi na to. 20 Enyɛnpe Ebɔrɛ na beeŋ chɛ bumo alɛ gba to nɛ b kɔ m pɔɔ bedoŋ be efuliana nɛ a wɔ
         Jɔɔdan be epeŋitɔrkpa be kaba so na so nseŋ suge bumo be nsawule n chena so. Kumo
         be kaman, nɛ men bɛta m ba kasawule nɛ n chige sa menyi ere so.”21 Kede be kaman nɛ ŋ kaŋɛ Joshuwa le: “Fo wu kusɔ nɛ Enyɛnpe Ebɔrɛ na wora Ewura Sihɔn
         nɛ Ewura Ɔg na nna na. Aloŋ nɛ e beeŋ wora ekama nɛ menyeeŋ ya kɔ ashi kasawule nɛ
         k wɔ lɔr be kaba ndoŋ na so. 22 Amoso, men sa maa ŋana bumo, ŋkpal manɛ so, Enyɛnpe menyi be Ebɔrɛ na beeŋ chɛ menyi
         to ŋ kɔ bumo.”Mosis ka maŋ nya ekpa n luri Keenan be asheŋ23 Loŋ be jemanɛ na nɛ n daŋ kule Ebɔrɛ kenishipere so ŋ kaŋɛ le: 24 “Enyɛnpetale Ebɔrɛ, n nyi fanɛ asheŋgboŋ nɛ emamachisheŋ nɛ fee sha kewora na nɛ fo
         fara ŋ ŋini ma na. Ebɔrɛ kikɛ maŋ naa wɔ ebɔrɛso ŋko kasawule so nɛ e beeŋ tiŋ n wora
         asheŋgboŋ nɛ fo wora ere! 25 Jande, Enyɛnpe Ebɔrɛ, shin nɛ ma alɛ gba e dii Jɔɔdan be lɔr na n ya wu kasawule lela
         nɛ k dese kaba ndoŋ na; kumo e la kepreŋsawule lela na, nɛ Lebanɔn be abeegboŋ na.”26 Ama ŋkpal menyi basa ere so, Enyɛnpe Ebɔrɛ na daŋ nya agbo nna n wɔtɔ ma nsaa maŋ
         nu ma kekule. Kusɔ nɛ e kaŋɛ e la: “A kukwe loŋ! Sa maŋ naŋ malga le be kamalga ere
         n sa ma kikɛ! 27 Dii n yɔ Pisga be kebeegboŋ na be awɔlto n ya to kenishi ŋ keni ŋ kulti. Keni kusɔ
         nɛ feeŋ wu kenishiso kikɛ nɛnɛ, ŋkpal manɛ so, fo maaŋ dii Jɔɔdan be lɔr na be kaba
         ndoŋ. 28 Ta mbraana ere n sa Joshuwa. Leŋ mo to nɛ e nya kagbene nɛ kenyɛn, ŋkpal manɛ so,
         mo e naaŋ juŋkpar basa na nɛ b dii lɔr na n ya chena kasawule nɛ fo wu na so.”29 Kede be kaman, nɛ an kilgi a wɔ ketaŋɛ nɛ k dese n shoŋi kade nɛ baa tre Bɛf Piyɔɔ
         na to.

Mosis ka leŋ Israɛlebi to fanɛ b baa kɔ kasonu be asheŋ41 Ade kikɛ be kaman, nɛ Mosis kaŋɛ basa na le: “Nɛ menyee wora mbraana nɛ mee ŋini menyi
         ere kikɛ kasonu, menyeeŋ baa wɔtɔ nseŋ tiŋ n ya chena kasawule nɛ Enyɛnpe Ebɔrɛ nɛ
         men nananyɛnana shuŋ na, bee ta a sa menyi na so. 2 Men sa maŋ ta shɛŋ n ti asheŋ nɛ mee kaŋɛ menyi kenishipere so ere so ŋko n lara shɛŋ
         ashi amo to n lɛ. Men baa wora Enyɛnpe, menyi be Ebɔrɛ na be mbraana nɛ mee ta a sa
         menyi ere kasonu. 3 Men gbagba wu kusɔ nɛ Enyɛnpe Ebɔrɛ na wora ashi kebeegboŋ nɛ baa tre Piyɔɔ na ase.
         E daŋ mur ekama nɛ e daŋ shuŋ kegbir nɛ baa tre Baal na nna ashi ndoŋ. 4 Ama menyi bumo nɛ b daa ji kashenteŋ a sa Enyɛnpe, menyi be Ebɔrɛ na, e kraa wɔ ŋkpa
         to kabre na.5 Mbraana nɛ Enyɛnpe, ma Ebɔrɛ na ta n sa ma na kikɛ nɛ ŋ ŋini menyi na. Men wora amo
         kasonu ashi kasawule nɛ menyee yɔ nɛ men ya kɔ n sɔ n chena so na so. 6 Men ya ta kashenteŋji n wora amo kasonu nɛ efuli pɔtɛ so be basa na e wu kananɛ menyi
         be kanyiasheŋ du. Nɛ b kaŋ nu mbraana ere be asheŋ, baaŋ kaŋɛ le: ‘Efuligboŋ ere be
         basa nyi asheŋ nsaa pin asheŋ to pasaa!’ ”7 Efuligboŋ ŋko kefimbi kikɛ maŋ wɔtɔ a kɔ Ebɔrɛ nɛ e mata bumo nsaa nu bumo be kekule
         fanɛ kananɛ Enyɛnpe, anyi be Ebɔrɛ na du n sa anyi ere kikɛ. Jemanɛ kama nɛ an kule
         mo kechɛto, e bee nu anyi be kekule nna. 8 Efuligboŋ ŋko kefimbi kikɛ maŋ wɔtɔ a kɔ mbraana nɛ a walɛ fanɛ amo nɛ ŋ ŋini menyi
         kabre ere. 9 Amoso, men baa da so nɛ menyi maaŋ teŋ asheŋ nɛ men wu Ebɔrɛ ka wora n sa menyi ere
         so. Men baa nyiŋi menyi be amu nsaa kaŋɛ menyi be mbia nɛ benanabiana amo be asheŋ.
         10 Menyi alɛ e baa nyiŋi kachɛ nɛ men daŋ yili Enyɛnpe, menyi be Ebɔrɛ na be anishito
         ashi kebeegboŋ nɛ baa tre Sainai na ase na jemanɛ nɛ e kaŋɛ ma le na: “Gama Israɛl
         be basa na abar so. Mee sha fanɛ b nu kusɔ nɛ ŋ kɔ nɛ ŋ kaŋɛ bumo nna, saŋɛ na so
         baaŋ koya kewora ma kasonu bumo be ŋkpa to kikɛ nseŋ ŋini bumo be mbia nɛ bumo alɛ
         gba e baa wora loŋ.”11 Men kaŋɛ menyi be mbia kananɛ men daŋ ya yili Sainai be kebeegboŋ nɛ bɔrɛwɔlpa lembir
         gbitigbiti nɛ edɛ daa nyɛkpɛ amo to a yɔ awɔlpa so daa buu kumo so na ase 12 nɛ kananɛ Enyɛnpe Ebɔrɛ na bɔla edɛ na to m malga menyi kutɔ be asheŋ. Men daa nu
         kusɔ nɛ e daa kaŋɛ na nsaa pin to ama menyi alɛ daa maa wu mo kenishiso. 13 E daŋ kaŋɛ menyi kusɔ nɛ k daga fanɛ men wora, nɛ menyi nɛ mo be kɔnɔkoŋwule be ŋkre
         na e yili. Kumo e la fanɛ, a daga fanɛ men baa wora mbra kudu nɛ Enyɛnpe Ebɔrɛ na
         sibɛ n deŋi ajembu peŋgeleŋ peŋgelembi anyɔ so na kasonu. 14 Enyɛnpe Ebɔrɛ na daŋ kaŋɛ ma nna fanɛ ŋ ŋini menyi mbraana nɛ menyeeŋ wora kasonu
         ashi kasawule nɛ menyee yɔ nɛ men ya kɔ n suge ashi Jɔɔdan be lɔr na be epeŋitɔrkpa
         be kaba so na.Kefiɛso a laŋɛ kagbirshuŋ be kaplɛa so be asheŋ15 Ade be kaman, nɛ Mosis naŋ kaŋɛ Israɛlebi na le: “Enyɛnpe Ebɔrɛ na ka daŋ bɔla edɛ
         na to m malga menyi kutɔ ashi Sainai be kebee na ase na, men daa maŋ wu mbe kapɔr
         kikɛ kenishiso. Amoso men baa da so 16 nɛ menyi maaŋ ya luri kagbirshuŋ be kulubi to. Men sa maŋ kaŋ lɔŋɛ agbir nɛ a duli
         enyɛn ŋko eche, 17 ŋko kusɔbɔya ŋko kabuibi, 18 ŋko kusɔ gbeyeso ŋko kɔrɔtɔ n shuŋ kumo. 19 Men sa maŋ kaŋ shin nɛ kechɔŋkeni e ba menyi so nɛ men gbir m bunyaŋ epeŋi ŋko kufɔl
         ŋko achɛkpabi kikɛ. Enyɛnpe, menyi be Ebɔrɛ na nyi fanɛ efuli pɔtɛana so be basa bre
         beeŋ baa sha amo be kebunyaŋ. 20 Ama menyi ere la basa nɛ Enyɛnpe Ebɔrɛ na kɔ m mɔlga ashi Ijipt, kakpa nɛ kebaawɔtɔ
         daa du kpakpa ga n sa menyi na nna. E bar menyi nna nɛ men baa kaa la mo gbagba be
         basa, fanɛ kananɛ men tea la kabre ere. 21 Ŋkpal menyi so nɛ Enyɛnpe Ebɔrɛ na nya agbo n wɔtɔ ma, nseŋ bɔ ntaŋ fanɛ m maaŋ dii
         Jɔɔdan be Lɔr na n yɔ kasawule lela nɛ e ta a sa menyi na so. 22 Ma ere beeŋ wu kasawule ere so nfe nsaa maaŋ nya n dii lɔr na kikɛ, ama menyi ere
         beeŋ dii kumo n ya sɔ kasawule lela na n chena so. 23 Amoso, men baa da so nɛ menyi maaŋ teŋ menyi nɛ Enyɛnpe Ebɔrɛ na be kɔnɔkoŋwule be
         ŋkre na so. Men baa wora mbe mbraana kasonu nsaa maŋ kaŋ shuŋ kegbir be yiri kikɛ,
         24 ŋkpal manɛ so, Enyɛnpe, menyi be Ebɔrɛ na beeŋ tiŋ a du fanɛ edɛ nɛ k bee ji a mur.
         E la Ebɔrɛ nɛ e maa sha kechamana nna.25 Nɛ men ka ya chena kasawule na so n chɛr nseŋ kurge mbia nɛ benanabi gba, men sa maŋ
         kaŋ lɔŋɛ kegbir be yiri kikɛ m bɔla kumo so n wora kulubi. K la kulubi nɛ Enyɛnpe
         Ebɔrɛ na kishi nna nɛ kumo alɛ bee wɔtɔ mo agbo to. 26 Amoso, esoso nɛ kasawule bee ji ma shɛda kabre nna fanɛ nɛ men kaŋ kini kenu n sa
         ma, k maaŋ chɛr nɛ men mur kasawule na so. Menyi maaŋ chena kasawule nɛ k wɔ Jɔɔdan
         be kaba ndoŋ na so n chɛr. Menyeeŋ mur cheche. 27 Enyɛnpe Ebɔrɛ na beeŋ tintiŋ menyi n lar kasawule na so nseŋ pesaŋ menyi to n sɔ efuli
         pɔtɛana so, mboŋ nɛ menyi to be gbrɛbi beeŋ ya ji efute. 28 Menyi alɛ beeŋ ya shuŋ agbir nɛ edimɛdi ta ndibi nɛ ajembu n lɔŋɛ ashi efuli pɔtɛana
         na so ndoŋ. Amo alɛ maŋ la shɛŋ, a maa wu ŋko a nu ŋko a ji ajibi ŋko a nu efɛa. 29-30 Ashi menyi be etɔrɔ na kikɛ to, menyeeŋ ba chɛrga a sha kenaŋ n shuŋ Enyɛnpe Ebɔrɛ
         na nawule. Nɛ menyi alɛ kaŋ bɛta m ba mo kutɔ nseŋ wora mo kasonu kashenteŋto, e beeŋ
         naa la menyi be Ebɔrɛ. 31 Enyɛnpe, menyi be Ebɔrɛ na beeŋ wu menyi kuwɔr nsaa maŋ mur menyi ŋko ŋ kini menyi
         n lɛ. E beeŋ nyiŋi mbe kɔnɔ naseso nseŋ wora m bɛ mo nɛ men nananyɛnana be kɔnɔkoŋwule
         be ŋkre so.32 Men bishi asheŋ to nɛnɛ a laŋɛ dra na be kaplɛa so. Kumo e la fanɛ pɔɛŋ nɛ b kurge
         menyi na hale n ya fo jemanɛ nɛ Ebɔrɛ to edimɛdi na nseŋ to kenishi ŋ keni durnya
         ere kikɛ to, kusɔ gboŋgboŋi ko fanɛ kede daŋ wora kikɛ a? Esa daŋ nu le be kesheŋ
         ere ŋ ku so a? 33 Basa ko malɛ daŋ nu Ebɔrɛ be ebɔl ka shi edɛ to a malga bumo kutɔ fanɛ kananɛ men
         nu ere nseŋ kraa wɔ ŋkpa to a? 34 Kegbir ko malɛ daŋ ber kagbene fanɛ k beeŋ ya lara basa ko ashi efuli ko so m ba ki
         kumo gbagba be basa fanɛ kananɛ Enyɛnpe Ebɔrɛ na wora ashi Ijipt be efuli so na a?
         Menyi gbagba be anishito nɛ Enyɛnpe Ebɔrɛ na bɔla mbe yukugboŋ nɛ eleŋ so n shin nɛ
         alɔ mɔso nɛ kena nɛ emamachisheŋ be yiri yiri wora nseŋ naŋ shin nɛ asheŋ nɛ a bee
         keta kufu wora nɛ men wu amo. 35 Enyɛnpe Ebɔrɛ na daŋ wora ade kikɛ nna ŋ ŋini menyi, saŋɛ na so menyeeŋ pin fanɛ mo
         nawule e la Ebɔrɛ nɛ ekama maŋ naa wɔtɔ n ti mo so. 36 E daŋ shin nɛ mbe ebɔl shi ebɔrɛso m ba nɛ men nu, saŋɛ na so e beeŋ ŋini menyi asheŋ.
         Mo alɛ naŋ shin nɛ men wu mbe edɛ cheembi kasawule ere so nna nɛ e bɔla kumo to m
         malga n sa menyi. 37 Kasha nɛ Enyɛnpe Ebɔrɛ na kɔ n sa men nananyɛnana na so nɛ e lara menyi nɛ men baa
         la mo gbagba be basa nseŋ bɔla mbe yukugboŋ so n lara menyi ashi Ijipt be efuli so
         m ba. 38 Men ka lar a ba malɛ, mo e daa ju efuliana nɛ b kɔ eleŋ ga a chɔ menyi na a lar nsaa
         ta bumo be nsawule a sa menyi fanɛ kananɛ e fara a wora ere. 39 Amoso men nyiŋi kabre fanɛ Enyɛnpe Ebɔrɛ na e la Ebɔrɛ ashi ebɔrɛso nɛ kasawule so
         kikɛ. Ebɔrɛ kikɛ maŋ naa wɔtɔ n ti mo so. 40 Men baa wora mbe mbraana kikɛ nɛ mee sa menyi kabre ere kasonu, nɛ asheŋ a nyalɛ n
         sa menyi nɛ menyi be kaman to ebi kikɛ. Kumo be kaman nɛ men chena kasawule nɛ Enyɛnpe,
         menyi be Ebɔrɛ na bee ta a sa menyi na so mbaanaayɔ.”Nde nɛ esa beeŋ shile kena n yɔ be asheŋ41 Ade be kaman nɛ Mosis lara ndegboŋ asa ashi Jɔɔdan be lɔr na be epeŋilarkpa be kaba
         so na n yili 42 fanɛ nɛ esa maŋ kute m mɔ dimɛdi nseŋ shile n yɔ amo be kekama to e beeŋ nya mbe kumu
         nɛ b maaŋ mɔ mo n tal to. 43 Kade nɛ baa tre Bɛza nɛ k wɔ keshishɛrsawule be kepreŋ so na nɛ e daŋ lara n yili
         n sa Ruben be yiri to ebi, nseŋ lara kumo nɛ baa tre Ramɔf nɛ k wɔ Giliad be kasawule
         so na n yili n sa Gad be yiri to ebi, nseŋ naŋ lara kade nɛ baa tre Golan nɛ k wɔ
         Bashan be kasawule so na n yili n sa Manase be yiri to ebi.Ebɔrɛ be mbraana be asambuye be asheŋ44 Kananɛ Mosis ta Ebɔrɛ be mbraana nɛ mbe keŋini n sa Israɛl be basa na nde. 45-46 Israɛl be basa na ka lar Ijipt be efuli so m ba fo ketaŋɛ nɛ k dese Jɔɔdan be lɔr
         na be epeŋilarkpa be kaba so m mata kakpa nɛ baa tre Bɛf Piyɔɔ na, nɛ Mosis ta mbraana
         ere n sa bumo. Amɔriebi be ewura Sihɔn nɛ e daŋ chena Hɛshbɔn n ji kuwura na be kasawule
         e daa la kumo. Mosis nɛ Israɛl be basa na daŋ kɔ m pɔɔ mo 47 nɛ Ewura Ɔg so nna n suge bumo be nsawule. Amɔriebi be bewura anyɔ ere e daa ji kuwura
         nsawule nɛ a dese Jɔɔdan be lɔr na be epeŋilarkpa be kaba so na nna. 48 Yili kade nɛ baa tre Arowa nɛ k mata Aanɔn be lɔr na be ketaŋɛ chiŋgeliŋ na n ya fo
         Hɛɛmɔn be kebeegboŋ nɛ k wɔ kelargato be esoso be kaba so na ase na daa la bumo be
         kasawule nna. 49 Efuli na be kebonfugboŋ nɛ k dese Jɔɔdan be lɔr na be epeŋilarkpa hale ŋ gbelge to
         n ya fo Teku Wuso na ase ashi kelargato be kaseto na nseŋ naŋ ta epeŋilarkpa n ya
         fo Pisga be kebeemase na ase kikɛ daŋ ti bumo be nsawule na so nna.

Mbra kudu na be asheŋ(Ɛksodɔs 20:1-17)51 Mosis daŋ tre Israɛl be basa na kikɛ nna m ba kaŋɛ bumo le: “Israɛlebi, men kaŋ asoe
         n nu mbraana nɛ mee ta a sa menyi kabre ere. Men koya amo nseŋ wora amo kasonu. 2-3 Sainai be kebeegboŋ na ase nɛ anyi nɛ Enyɛnpe, anyi be Ebɔrɛ na wora kɔnɔkoŋwule be
         ŋkre. Mannɛ an nananyɛnana nɛ mo e daŋ wora ŋkre na, ama anyi nɛ an wɔ ŋkpa to kabre
         ere gba nɛ mo e wora kumo. 4 Enyɛnpe Ebɔrɛ na daŋ bɔla edɛ to nna m malga n sa an nananyɛnana ashi kebeegboŋ na
         ase nɛ b nu mbe ebɔl. 5 N daa yil bumo nɛ Enyɛnpe Ebɔrɛ na be kefɛato nna a kute asheŋ nɛ e daa kaŋɛ na a
         sa bumo, ŋkpal manɛ so, b daa ŋana edɛ na nna nsaa maŋ shuli n dii kebee na so.Ndoŋ nna nɛ Enyɛnpe Ebɔrɛ na kaŋɛ, 6 ‘Ma e la Enyɛnpe, menyi be Ebɔrɛ nɛ e kɔ n suge menyi ashi Ijipt, kakpa nɛ menyi daa
         la anya na.7 Men sa maŋ kaa shuŋ Ebɔrɛ kikɛ n ti ma so.8 Men sa maŋ lɔŋɛ kusɔ kikɛ nɛ k wɔ ebɔrɛso ŋko kasawule so ŋko nchu to ŋko kasawule
         be kaseto be kapɔrduli n sa menyi be amu. 9 Men sa maŋ kaŋ gbir m bunyaŋ kegbir kikɛ ŋko n shuŋ kumo, ŋkpal manɛ so, ma e la Enyɛnpe,
         menyi be Ebɔrɛ nɛ m maa sha echamana na. Ma e naa gberge bekama nɛ b kishi ma nɛ bumo
         be kamanebi kusoe hale n ya fo bumo be kenanafofo nɛ kenana gbiramuli. 10 Ama mee sha bumo nɛ baa sha ma nsaa wora ma kasonu a bɛ ma mbraana so na nna hale
         n ya fo bumo be kekurge to be kenana kagboŋ.11 Men sa maŋ kaŋ ta ma ketre n wora asheŋ lubi kikɛ, ŋkpal manɛ so, ma Enyɛnpe Ebɔrɛ
         na beeŋ gberge ekama nɛ e beeŋ ta ma ketre n wora kusɔ nɛ k maŋ daga na kusoe.12 Men baa sa ma kewushiachɛ na bunyaŋ nsaa ta kumo fanɛ kachɛ cheembi, fanɛ kananɛ ma,
         Enyɛnpe menyi be Ebɔrɛ na kaŋɛ menyi na. 13 Nchɛ ashe nɛ men kɔ nɛ men ta n shuŋ menyi be ashuŋ, 14 ama bɔkwe to be kachɛ shunusopo na la kewushiachɛ nna nsaa la meya. Esa kama maŋ daga
         fanɛ e shuŋ loŋ be kachɛ na. Menyi gbagba ŋko menyi be mbia ŋko anya ŋko asɔbɔya ŋko
         befɔ nɛ b wɔ menyi be efuli so na maŋ daga fanɛ b ka shuŋ. Menyi be anya gba daga
         fanɛ b wushi nna fanɛ kananɛ menyee wushi na. 15 Men baa nyiŋi fanɛ men daa la anya nna ashi Ijipt be efuli so nɛ ma, Enyɛnpe menyi
         be Ebɔrɛ na bɔla ma yukugboŋ nɛ eleŋ so ŋ kɔ n suge menyi. Amoso nɛ mee yili kumo
         a sa menyi fanɛ men baa sa ma kewushiachɛ na bunyaŋ nsaa ta kumo kachɛ cheembi na.16 Men baa bunyaŋ men tutoana nɛ men nioana, fanɛ kananɛ ma, Enyɛnpe, menyi be Ebɔrɛ
         na yili n sa menyi na; saŋɛ na so, asheŋ beeŋ nyalɛ n sa menyi nɛ menyi alɛ e chena
         kasawule nɛ n ta a sa menyi ere so n chɛr.17 Men sa maŋ kaŋ mɔ.18 Men sa maŋ kaŋ ji kubojua.19 Men sa maŋ kaŋ yuri.20 Men sa maŋ kaŋ ku efɛ n deŋi esa kama.21 Men sa maŋ kaa yɛlga esa ko be eche ŋko esa ko mo kul ŋko mbe kowu, ŋko kasawule,
         ŋko anya, ŋko ana, ŋko ekurma, ŋko kusɔ kama nɛ e kɔ.’ ”22 Mbraana nɛ Enyɛnpe Ebɔrɛ na daŋ ta n sa Israɛl be basa kikɛ jemanɛ nɛ men daa wɔ kebee
         na ase na nna na. Jemanɛ nɛ e daŋ bɔla awɔlpa lembir gbitigbiti nɛ edɛ daa lar amo
         to na to m malga awɔrso na, mbraana ere nɛ e daŋ ta n sa na nɛ mannɛ apɔtɛ ko. Kumo
         be kaman nɛ e sibɛ amo n deŋi ajembu peŋgeleŋ peŋgelembi anyɔ so nseŋ ta amo n sa
         ma.Kufu ka pɛ basa na be asheŋ23 Jemanɛ nɛ edɛ na daa suse wuloŋwuloŋ kebee na so nɛ baa nu ebɔl na tentembiri na to
         na, nɛ bejuŋkparpoana nɛ eyiriana na be benimuana na ba ŋ kutɔ 24 m ba kaŋɛ: “Enyɛnpe, anyi be Ebɔrɛ na lara mbe keshi nɛ kemaŋkura ŋ ŋini kabre. E
         bɔla edɛ na to m malga nɛ an pin fanɛ Ebɔrɛ beeŋ tiŋ m malga basa kutɔ nɛ b nu nseŋ
         kraa wɔ ŋkpa to. 25 Ama anyi maa sha kewora ewɔji nɛ edɛ gboŋgboŋi ere e mɔ anyi. An baa nyi geeŋ fanɛ
         nɛ Enyɛnpe, anyi be Ebɔrɛ na kraa malga anyi kutɔ, anyeeŋ wu. 26 Dimɛdi ko wɔtɔ nɛ e nu Ebɔrɛ, nɛ mo nawule la Ebɔrɛ ere, ka bɔla edɛ to m malga nseŋ
         ji efute a? 27 Amoso, Mosis, bɛta n yɔ n ya nu kusɔ kama nɛ Enyɛnpe, anyi be Ebɔrɛ na kaŋɛ nseŋ ba
         kaŋɛ anyi. Anyeeŋ nu nseŋ wora kusɔ kama nɛ e kaŋɛ.”28 Enyɛnpe Ebɔrɛ na ka nu loŋ nɛ e kaŋɛ ma le: “N nu kusɔ nɛ basa ere kaŋɛ fo, ma alɛ
         shuli m bɛ bumo so. 29 Nɛ fanɛ baaŋ baa kɔ le be nfɛra nsaa bunyaŋ ma jemanɛ kikɛ nseŋ naa wora ma mbraana
         kasonu, kumo ere asheŋ beeŋ nyalɛ n sa bumo nɛ bumo be kamanebi hale mbaanaayɔ. 30 To, yɔ n ya kaŋɛ bumo fanɛ b bɛta n yɔ bumo be ewajɛbu to. 31 Ama fo ere, Mosis, e shir ma kutɔ nfe nɛ n ta ma mbraana kikɛ n sa fo nɛ fo ta amo
         n ya ŋini basa na, saŋɛ na so baaŋ baa wora amo kasonu ashi kasawule nɛ mee sa bumo
         na so.”32 Amoso, Israɛlebi, a daga men baa wora Enyɛnpe, menyi be Ebɔrɛ na be mbraana na kasonu.
         Men sa maa wora a da amo be kekama so. 33 Men baa bɛ amo kikɛ so, saŋɛ na so, asheŋ beeŋ nyalɛ n sa menyi nɛ men tiŋ n chena
         kasawule nɛ Enyɛnpe, menyi be Ebɔrɛ na bee ta a sa menyi na so n chɛr.

Mbragboŋ na be asheŋ61 “Mbraana nɛ Enyɛnpe menyi be Ebɔrɛ na ta n sa ma fanɛ ŋ ŋini menyi nna na. Men ya
         kaa wora amo kasonu ashi kasawule nɛ menyee dii Jɔɔdan be lɔr na a yɔ nɛ men ya sɔ
         n chena so na. 2 A daga fanɛ menyi nɛ menyi be kamanebi kikɛ ka bee bunyaŋ Enyɛnpe menyi be Ebɔrɛ na
         nsaa wora mbe mbraana nɛ n ta a sa menyi ere kasonu menyi be kebaawɔtɔ kikɛ to, saŋɛ
         na so menyeeŋ chena kasawule na so n chɛr. 3 Israɛlebi, men nu amo nɛnɛ nseŋ wora amo kasonu! Aloŋ e naaŋ shin nɛ asheŋ e nyalɛ
         n sa menyi nɛ men ki efuligboŋ nseŋ naŋ tiŋ n chena kasawule lela nɛ k bee wora adɔjibi
         ga na so, fanɛ kananɛ Enyɛnpe, an nanaana be Ebɔrɛ na, nase kɔnɔ na.4 Israɛlebi, men nu nfe! Enyɛnpe Ebɔrɛ na nawule e la anyi be Ebɔrɛ. 5 Men baa ta menyi be ŋgbene kikɛ nɛ menyi be ayoyu kikɛ nɛ menyi be eleŋ kikɛ a sha
         Enyɛnpe menyi be Ebɔrɛ na. 6 Men sa maŋ kaŋ teŋ mbraana nɛ n ta a sa menyi kabre ere so kikɛ. 7 Men baa ŋini menyi be mbia amo. Men baa kute amo to jemanɛ nɛ men wɔ elaŋ to nɛ jemanɛ
         nɛ men wɔ ekpa so nɛ jemanɛ nɛ menyee wushi nɛ jemanɛ nɛ menyee shuŋ kikɛ. 8 Men baa kre amo menyi be mbre so nsaa chɛ amo a mata menyi be nsɔto nɛ e baa la kanyiŋi
         n sa menyi. 9 Men baa sibɛ amo a deŋi menyi be nwu be mbuna so nɛ menyi be nde be mbunagboŋ so.”Kusoe kpakpaso be kasokpele be asheŋ10 Ade be kaman nɛ Mosis naŋ kaŋɛ Israɛlebi na le: “Kananɛ Enyɛnpe Ebɔrɛ nɛ e nase kɔnɔ
         n sa men nananyɛnana, Eebraham nɛ Aizek nɛ Jeekɔb, fanɛ e beeŋ ta kasawule nɛ nde
         gboŋgboŋi nɛ a kɔ nwu lela nɛ menyi gbagba maŋ pɔr amo 11 nɛ nwu nɛ asɔ lela bɔlɔ amo to nɛ menyi gbagba maŋ ta amo n wɔtɔ ndoŋ na, n sa menyi.
         Enyɛnpe Ebɔrɛ na beeŋ sa menyi atirbu nɛ menyi gbagba maŋ kur nɛ ndibi be adɔ nɛ ɔlif
         be ndibi be adɔ nɛ menyi gbagba maŋ dɔ n duu. Enyɛnpe Ebɔrɛ na kaŋ yɛr menyi kasawule
         ere so nɛ men ya nya asɔ nɛ menyee sha kikɛ a ji, 12 men baa da so nɛ men maŋ teŋ so fanɛ Enyɛnpe Ebɔrɛ na e kɔ n suge menyi kenyaya to
         ashi Ijipt be efuli so. 13 Amoso men baa bunyaŋ Enyɛnpe menyi be Ebɔrɛ na nsaa shuŋ mo nawule nseŋ naa nase nnɔ
         mo nawule be ketre to. 14 Men sa maŋ kaa shuŋ basa nɛ b kulti menyi na be agbirana kikɛ. 15 Nɛ men kaŋ shuŋ agbirana, Enyɛnpe Ebɔrɛ na be agbo beeŋ ba menyi so fanɛ edɛ m ba
         mur menyi cheche ashi durnya ere to. Ŋkpal manɛ so, Enyɛnpe menyi be Ebɔrɛ nɛ e wɔ
         menyi kutɔ na maa sha kechamana.16 Men sa maŋ kaŋ wora Enyɛnpe menyi be Ebɔrɛ na ŋ keni, fanɛ kananɛ men daŋ wora ashi
         kakpa nɛ baa tre Massa na. 17 Men baa wora mbraana nɛ Enyɛnpe Ebɔrɛ na sa menyi na kikɛ kasonu. 18 Men baa wora asɔ nɛ a bee par Enyɛnpe Ebɔrɛ na nɛ asheŋ a nyalɛ n sa menyi. Saŋɛ na
         so nɛ menyeeŋ tiŋ n ya sɔ kasawule nɛ k bee wora adɔjibi ga, nɛ Enyɛnpe Ebɔrɛ na nase
         kumo be kɔnɔ n sa men nananyɛnana na, 19 nseŋ ju men doŋana kikɛ kasawule na so fanɛ kananɛ e nase kɔnɔ na.20 Kachako menyi be mbia beeŋ ba bishi menyi le: ‘Manɛ nna nɛ Enyɛnpe Ebɔrɛ na sa anyi
         mbraana nɛ keŋini ere?’ 21 Ndoŋ nna nɛ men kaŋɛ bumo le: ‘An daa la Ijipt be ewura Fɛɛro be anya nna, ama Enyɛnpe
         Ebɔrɛ na ta mbe eleŋgboŋ ŋ kɔ n sɔ anyi n yige. 22 Anyi gbagba wu e ka wora emamachisheŋ nseŋ shin nɛ alemaŋkarsheŋ ba Ijiptebi na nɛ
         bumo be ewura nɛ benimuana kikɛ so. 23 Enyɛnpe Ebɔrɛ na e daŋ sɔ anyi n yige ashi Ijipt be efuli so nseŋ bar anyi nfe m ba
         ta kasawule ere n sa anyi, fanɛ kananɛ e nase kumo be kɔnɔ n sa an nananyɛnana na.’
         24 Kumo be kaman nɛ Enyɛnpe anyi be Ebɔrɛ na kaŋɛ anyi kenishipere so fanɛ an baa wora
         mbraana ere kikɛ kasonu nsaa bunyaŋ mo. Nɛ anyee wora loŋ, e beeŋ baa kuŋ anyi nsaa
         chɛ anyi to nɛ asheŋ e baa nyalɛ a sa anyi. 25 Nɛ fanɛ anyee wora kusɔ kama nɛ Enyɛnpe anyi be Ebɔrɛ na kaŋɛ kasonu kashenteŋto bre,
         mbe kagbene beeŋ baa fuli anyi so.”

Enyɛnpe Ebɔrɛ na be basa gbagba be asheŋ(Ɛksodɔs 34:11-16)71 Ndoŋ nna nɛ Mosis naŋ kaŋɛ: “Israɛlebi, Enyɛnpe menyi be Ebɔrɛ na beeŋ chɛ menyi to
         nɛ men suge Hitebi nɛ Giigashebi nɛ Amɔriebi nɛ Keenanebi nɛ Pɛrizebi nɛ Hivebi nɛ
         Jebusiebi be nsawule. Efuli ashunu ere be kekama be basa shibi nsaa kɔ eleŋ a chɔ
         menyi Israɛlebi, ama nɛ men kre kena n ya tu bumo, 2 Enyɛnpe Ebɔrɛ na beeŋ tintiŋ bumo n lar kasawule na so, nɛ menyi alɛ e mur bumo cheche
         nsaa maŋ wu bumo kuwɔr. Menyi alɛ nɛ bumo e sa maŋ kaa wora kayurwushi be kɔnɔkoŋwule
         be ŋkre kikɛ. 3 Menyi nɛ menyi be mbia nɛ bumo be ekama e sa maŋ kaa luri kakil to. 4 Nɛ mannɛ aloŋ baaŋ lara menyi be mbia ashi kushuŋ Enyɛnpe Ebɔrɛ na to n ya wɔtɔ agbir
         be kushuŋ to. Kumo loŋ malɛ beeŋ shin nɛ Enyɛnpe Ebɔrɛ na e nya agbo ga n wɔtɔ menyi
         nseŋ mur menyi epul to. 5 Amoso nɛ men kaŋ kɔ m pɔɔ efuliana na so, men bure m bure bumo be agbirsure nɛ agbirjembu
         nseŋ ku kegbir cheso nɛ baa tre Ashira na be ndibi nɛ b yuu a shuŋ mo na n lɛ. Kumo
         be kaman nɛ men chɔɔ bumo be agbirana na m mur. 6 A daga fanɛ men wora loŋ ŋkpal manɛ so, men la Enyɛnpe menyi be Ebɔrɛ na be basa gbagba
         nna. Efuli damtaana e wɔ durnya ere to, ama menyi Israɛl be basa nɛ e lara fanɛ men
         baa la mo gbagba be basa.7 Enyɛnpe Ebɔrɛ na daŋ maŋ sha menyi nseŋ lara menyi nna ŋkpal men ka shi a chɔ basa
         kikɛ so. Menyi e daa la efuli nɛ k maŋ shibi n fo efuli kama so ashi durnya ere kikɛ
         to. 8 Ama Enyɛnpe Ebɔrɛ na lara menyi ŋkpal e ka bee sha menyi so nɛ ŋkpal e ka bee sha
         kewora m bɔlɔ mbe kɔnɔ naseso nɛ e nase n sa men nananyɛnana na so. Amoso nɛ e bɔla
         mbe eleŋgboŋ so n sɔ menyi n yige kenyaya to ashi Ijipt be efuli so na. 9 Ŋkpal loŋ so, men baa nyiŋi fanɛ Enyɛnpe menyi be Ebɔrɛ na nawule e la Kashenteŋ be
         Ebɔrɛ nsaa la Kashenteŋjipo. E beeŋ wora m bɛ mbe kɔnɔkoŋwule be ŋkre so nseŋ lara
         mbe kasha nɛ k maa loge na ŋ ŋini basa nɛ baa sha mo nsaa wora mbe mbraana kasonu
         na, yili kenana ko n ya fo kenana ko loŋ be kagboŋ so. 10 Ama e maa chɛr kegberge bumo nɛ b kishi mo na kusoe. 11 Amoso men baa wora mbe mbraana nɛ keŋini nɛ n ta a sa menyi kabre ere kasonu.Kasonu be enɛfa be asheŋ(Ditɛronɔmi 28:1-14; Levitikɔs 26:3-13)12 Nɛ men nu nseŋ wora mbraana ere kasonu kashenteŋto, Enyɛnpe menyi be Ebɔrɛ na beeŋ
         baa bɛ menyi nɛ mo be kɔnɔkoŋwule be ŋkre na so nseŋ ŋini menyi mbe kasha nɛ k maa
         loge na fanɛ kananɛ e nase men nananyɛnana kɔnɔ na. 13 Enyɛnpe menyi be Ebɔrɛ na beeŋ baa sha menyi nseŋ nɛfa menyi, saŋɛ na so menyeeŋ kurge
         mbia damta n salga to. Mo alɛ beeŋ naŋ nɛfa menyi be adɔsawule, saŋɛ na so, menyeeŋ
         nya ajibi damta nɛ yabra belbelso nɛ ɔlif be ŋku, nɛ menyi be ana nɛ mbolpɔ e kurge
         ga. Kasawule nɛ e nase kumo kɔnɔ n sa men nananyɛnana na so nɛ e beeŋ sa menyi enɛfa
         ere na. 14 Enyɛnpe Ebɔrɛ na beeŋ nɛfa menyi a chɔ efuli kama so be basa ashi durnya ere to. Menyi
         to be enyɛn ŋko eche kama maaŋ ki egbentepo. Menyi be kusɔbɔya kama malɛ maaŋ fir.
         15 Enyɛnpe Ebɔrɛ na e naaŋ baa kuŋ menyi ashi alɔ kikɛ to nsaa maŋ shin nɛ alɔ lubi nɛ
         a daa tɔrɔ menyi ashi Ijipt be efuli so na e ba menyi so, ama e beeŋ shin nɛ a pɛ
         men doŋana kikɛ. 16 A daga fanɛ men mur efuli kama nɛ Enyɛnpe Ebɔrɛ na shin nɛ men pɔɔ kumo be basa so
         na cheche nsaa maŋ wu bumo kuwɔr. Men sa maŋ kaa shuŋ bumo be agbirana, ŋkpal manɛ
         so, loŋ beeŋ tiŋ m bar menyi luwu.17 Men sa maŋ kaa fɛ fanɛ basa na shibi a chɔ menyi so menyi maaŋ tiŋ n ju bumo n lar
         kasawule na so. 18 Men sa maa ŋana bumo, ama men baa nyiŋi kusɔ nɛ Enyɛnpe menyi be Ebɔrɛ na wora Ijipt
         be ewura nɛ mbe basa na. 19 Men baa nyiŋi alɔ lubi nɛ menyi gbagba wu anishi so nɛ emamachisheŋ nɛ yukugboŋ nɛ
         eleŋ nɛ Enyɛnpe menyi be Ebɔrɛ na ta n sɔ menyi n yige na. Kananɛ e baŋ mur Ijiptebi
         na nɛ e beeŋ mur basa nɛ menyee ŋana naniere na gba. 20 E beeŋ shin nɛ keyeŋiyeŋi e tɔr bumo so nɛ e mur bumo nɛ baaŋ nya n shile n ya ŋana
         na gba. 21 Amoso men sa maa ŋana basa ere jemanɛ nɛ menyi nɛ bumo beeŋ tu abar kena to. Menyi
         nɛ Enyɛnpe menyi be Ebɔrɛ na e wɔtɔ. E la Ebɔrɛ gboŋgboŋi nɛ mbe asheŋ kɔ kufu nna.
         22 Saŋɛ nɛ menyee kɔ a yɔ anishito na, Enyɛnpe Ebɔrɛ na malɛ beeŋ baa tintiŋ efuliana
         na be basa a lar kasawule na so gbrɛgbrɛbi. E maaŋ shin nɛ men mur bumo kikɛ kela
         koŋwule, ŋkpal manɛ so, nɛ men mur bumo kikɛ epul to, kupuŋ to be asɔbɔya lubi beeŋ
         wora keshi ŋ ki kabɔlar n sa menyi. 23 Enyɛnpe menyi be Ebɔrɛ na beeŋ sa menyi yuku men doŋana so nseŋ shin nɛ keyeŋiyeŋi
         e tɔr bumo so n ya fo fanɛ b ka beeŋ mur. 24 Mo alɛ beeŋ naŋ sa menyi yuku bumo be bewura so nɛ men mɔ bumo nɛ esa maaŋ naa nyiŋi
         bumo be asheŋ gba kuraa. Esa kama maaŋ tiŋ ŋ kuŋ menyi be kemur bumo akpa. 25 Nɛ men kaŋ pɔɔ efuli kama so, men chɔɔ bumo be agbirana. Men sa maŋ kaa yɛlga shuwa
         ŋko gbiti nɛ a beeŋ baa deŋ agbirana na so na. Menyi alɛ e sa maŋ ta amo ŋ ki menyeya.
         Nɛ men wora loŋ, k beeŋ tiŋ a la luwu n sa menyi, ŋkpal manɛ so, Enyɛnpe Ebɔrɛ na
         kishi kagbirshuŋ nna. 26 Men sa maŋ kaŋ bar agbirana ere be kekama menyi peana. Nɛ men wora loŋ, kɔnɔsho nɛ
         k wɔ basa na so na beeŋ ba menyi alɛ gba so. A daga fanɛ men kishi amo be asheŋ nsaa
         gelge amo kenishipere so, ŋkpal manɛ so, Enyɛnpe Ebɔrɛ na shoduu amo nna.”

Sa maŋ teŋ Enyɛnpe Ebɔrɛ na be asheŋ so81 Mosis daŋ kaŋɛ le nna: “Men baa wora mbraana nɛ n ta a sa menyi kabre ere kikɛ kasonu
         kashenteŋto, saŋɛ na so menyeeŋ baa wɔ ŋkpa to nseŋ wora keshi n ti so nseŋ tiŋ ŋ
         kɔ n sɔ kasawule nɛ Enyɛnpe Ebɔrɛ na nase kumo be kɔnɔ n sa men nananyɛnana na n chena
         so. 2 Men baa nyiŋi kananɛ Enyɛnpe menyi be Ebɔrɛ na juŋkpar menyi ashi keshishɛrsawule
         so be enite tenteŋ to nfɛ adena nɛ a choŋ ere kikɛ. E daa sha kepin nna fanɛ kashenteŋto
         nɛ menyee sha kewora mo kasonu nseŋ ta menyi be amu n to mo so a? 3 Amoso nɛ e daŋ shin nɛ akoŋ pɛ menyi, kumo be kaman nɛ e sa menyi ajibi nɛ menyi nɛ
         men nananyɛnana maŋ naŋ ji ŋ ku so na. Ajibi na nɛ baa tre ‘manna’ na. Mo alɛ daŋ
         wora loŋ nna nɛ e ŋini menyi fanɛ a maŋ daga fanɛ men baa wɔtɔ ŋkpal ajibi nawule
         so, ama ŋkpal kusɔ kama nɛ Enyɛnpe Ebɔrɛ na kaŋɛ so. 4 Kumo be kaman, menyi be asɔbuuso maŋ wu ŋko men nite nɛ menyi be aya tin tin nfɛ adena
         nɛ a choŋ ere kikɛ. 5 Menyi alɛ e naa nyiŋi fanɛ Enyɛnpe menyi be Ebɔrɛ na e naa niŋi menyi nseŋ naa gberge
         menyi kusoe fanɛ kananɛ betuto nɛ benioana bee bela bumo be mbia na. 6 Amoso men baa wora Enyɛnpe Ebɔrɛ na be mbraana na kasonu nsaa ta kufu nɛ kechicha
         chicha a bunyaŋ mo. 7 Ŋkpal manɛ so, kasawule nɛ k kɔ mbombi nɛ achubu nɛ a bee bɔlɔ a shile a luri ataŋɛ
         to nɛ kepreŋsawule so kikɛ, nsaa wora adɔjibi ga na so nɛ Enyɛnpe menyi be Ebɔrɛ na
         kɔ menyi a yɔ so na. 8 K la kasawule nɛ k beeŋ baa wora ayu nɛ amalo nɛ asɔrso be yiri yiri nsaa kɔ mushoŋ
         nna ga. 9 Ajibi ŋko shɛŋ be asheŋ maŋ du kpakpa kasawule na so. Abɛlso kpakpaso gba wɔ kumo
         be ajembu to nɛ esa beeŋ tiŋ ŋ kur kumo be apreŋ so n nya danyaŋ amo to. 10 Ade be kaman, menyeeŋ nya asɔ kama nɛ menyee sha n ji nseŋ ta kechɔrɔ n sa Enyɛnpe
         menyi be Ebɔrɛ na ŋkpal e ka sa menyi kasawule lela so.Kasokpele a laŋɛ keteŋ Enyɛnpe Ebɔrɛ na so be asheŋ11 Men baa da so nɛ menyi maaŋ teŋ Enyɛnpe Ebɔrɛ na so ŋko n wora mbe mbraana nɛ n ta
         a sa menyi kabre ere kusoe kpakpaso. 12 Nɛ men kaŋ ya nya n ji nɛnɛ nseŋ pɔr nwu lela n chena to, 13 nɛ menyi be ana nɛ mbolpɔ nɛ shuwa nɛ gbiti nɛ menyi be asɔ nɛ men kɔ kikɛ wora keshi
         n ti so n sa menyi, 14 men baa da so nɛ kamoowu maaŋ luri menyi to nɛ men teŋ Enyɛnpe menyi be Ebɔrɛ nɛ e
         kɔ n suge menyi kenyaya to ashi Ijipt be efuli so na so. 15 Men baa nyiŋi kananɛ e juŋkpar menyi keshishɛrsawule gboŋgboŋi nɛ awɔ lubi nɛ nna
         wɔ kumo so na to. Nchu daa maŋ wɔ ndoŋ nɛ Enyɛnpe Ebɔrɛ na shin nɛ kefalta baŋɛ nɛ
         nchu lar kumo to saŋɛ na so, menyeeŋ nya n nuu. 16 Mo koŋwule na e sa menyi ajibi nɛ baa tre ‘manna’ na ashi keshishɛrsawule na so nɛ
         men ji. Ajibi nɛ men nananyɛnana maŋ naŋ ji ŋ ku so na nɛ e sa menyi. Enyɛnpe Ebɔrɛ
         daŋ shin nna nɛ etɔrɔbi ba menyi so nɛ e wora menyi ŋ keni nɛ men yirda mo, saŋɛ na
         so, e beeŋ nɛfa menyi nɛ asɔ lela. 17 Amoso men sa maŋ kaa fɛ fanɛ menyi gbagba be eleŋ nɛ ketiŋwora so nɛ men nyalɛ nseŋ
         dii dama na. 18 Ama men baa nyiŋi fanɛ Enyɛnpe menyi be Ebɔrɛ na e sa menyi eleŋ nɛ men ta n fin kedamaya
         na. Mo alɛ wora loŋ nna a ŋini fanɛ, e bee ji kashenteŋ a sa mo nɛ men nananyɛnana
         be kɔnɔkoŋwule be ŋkre na nna hale nɛ mbre. 19-20 Mee kpele menyi kusoe kabre nna, fanɛ men sa maŋ kaŋ teŋ Enyɛnpe menyi be Ebɔrɛ na
         so ŋko n ya shuŋ agbir. Nɛ men kaŋ wora loŋ Enyɛnpe Ebɔrɛ na beeŋ mur menyi fanɛ kananɛ
         e beeŋ mur efuliana nɛ menyeeŋ kɔ kena na.”

Israɛlebi be kusoe kpakpaso be asheŋ91 Israɛlebi, men nu nfe! Menyee sha kedii lɔrgboŋ nɛ baa tre Jɔɔdan na nna n ya kɔ n
         sɔ efuliana nɛ amo be basa kɔ eleŋ a chɔ menyi be kasawule n chena so na. Bumo be
         ndegboŋ kɔ egbalana nɛ amo be jeŋgreŋ du fanɛ a kaa bee chute awɔlpa nna. 2 Basa na gbagba wɔ nteŋ nsaa kɔ eleŋ a chɔ menyi, nɛ menyi alɛ bee nu fanɛ esa kama
         maŋ tiŋ n tu bumo ŋ kɔ m pɔɔ so. 3 Ama menyi ere beeŋ wu naniere fanɛ Enyɛnpe menyi be Ebɔrɛ na beeŋ juŋkpar menyi fanɛ
         gbaŋgbaŋ to be edɛ na. E beeŋ pɔɔ bumo so n sa menyi jemanɛ nɛ menyeeŋ baa kɔ bumo
         na, saŋɛ na so, menyeeŋ mur bumo nseŋ suge bumo be kasawule, fanɛ kananɛ e nase kɔnɔ
         na.4 Nɛ Enyɛnpe menyi be Ebɔrɛ na kaŋ ju bumo n lar kasawule na so, men sa maŋ kaa fɛ fanɛ
         e sa menyi kasawule na nna ŋkpal k ka daga menyi so. Mannɛ aloŋ nna, Enyɛnpe Ebɔrɛ
         na bee ju basa ere a lar nna ŋkpal b ka la basa lubi so. 5 Mannɛ men ka la basa nɛ menyee ji kashenteŋ nsaa wora kusɔ nɛ k daga so nɛ Enyɛnpe
         Ebɔrɛ na bee ta kasawule na a sa menyi, ama e beeŋ ju bumo nna ŋkpal b ka la basa
         lubi so nɛ ŋkpal e kaa bee wora a bɔlɔ kɔnɔ nɛ e nase n sa Eebraham nɛ Aizek nɛ Jeekɔb
         nɛ b la men nananyɛnana na so so. 6 A daga men baa nyi fanɛ Enyɛnpe menyi be Ebɔrɛ na maa ta kasawule lela nɛ k bee wora
         adɔjibi ga na nna a sa menyi ŋkpal k ka daga menyi so. Mannɛ aloŋ nna, ŋkpal manɛ
         so, men kpeŋ nna.7 Men sa maŋ kaŋ teŋ kananɛ men daŋ shin nɛ Enyɛnpe menyi be Ebɔrɛ na nya agbo ashi
         keshishɛrsawule na so na. Yili kachɛ nɛ men lar Ijipt be efuli so m ba fo nfe, men
         baa la basa nɛ menyee lar Enyɛnpe Ebɔrɛ na kaman nna. 8 Men daŋ shin nɛ e nya agbo hale n daa sha kemur menyi gba kuraa nna ashi Sainai be
         kebeegboŋ na ase. 9 Ma e daŋ dii n yɔ kebeegboŋ na be awɔlto n ya sɔ ajembu peŋgeleŋ peŋgelembi nɛ menyi
         nɛ Enyɛnpe Ebɔrɛ na be kɔnɔkoŋwule be ŋkre nɛ baa tre amo Mbra Kudu na deŋ so na.
         Nchɛ adena nɛ nnyɛ adena nɛ n wɔ ndoŋ a maa ji ŋko a nuu. 10 Ndoŋ nna nɛ Enyɛnpe Ebɔrɛ na ta ajembu peŋgeleŋ peŋgelembi anyɔ nɛ mo gbagba daŋ sibɛ
         asheŋ nɛ e daŋ bɔla edɛ to m malga n sa menyi kachɛ nɛ men daŋ shɛr ashi kebeegboŋ
         na ase na n deŋi so. 11 Nchɛ adena nɛ nnyɛ adena na be kaman nɛ Enyɛnpe Ebɔrɛ na ta ajembu peŋgeleŋ peŋgelembi
         anyɔ nɛ e sibɛ kɔnɔkoŋwule be ŋkre na n deŋi so na n sa ma.12 Kumo be kaman nɛ Enyɛnpe Ebɔrɛ na kaŋɛ ma le: “Nya manaŋ ŋ gbelge kebeegboŋ na so
         n yɔ, ŋkpal manɛ so, basa nɛ fo juŋkpar n lar Ijipt be efuli so na ki basa jiga nseŋ
         wora kulubi. B teŋ kplaŋ kusɔ nɛ ŋ kaŋɛ bumo fanɛ b baa wora na so nseŋ lɔŋɛ kegbir
         n sa bumo be amu.”13 Kede be kaman, nɛ Enyɛnpe Ebɔrɛ na naŋ kaŋɛ ma le: “N nyi kananɛ Israɛl be basa ere
         kpeŋ nsaa beeŋ tiŋ n lar ma kaman. 14 Amoso sa maŋ kaŋ kuŋ ma akpa, ŋkpal manɛ so, mee sha kemur bumo nna nɛ esa kikɛ maaŋ
         naaŋ nyiŋi bumo be asheŋ kikɛ. Kumo be kaman nɛ n shin nɛ fo ki efuli nɛ k shi nsaa
         kɔ eleŋ a chɔ bumo ere kumo tuto.”15 Ndoŋ nna nɛ ŋ keta ajembu peŋgeleŋ peŋgelembi anyɔ nɛ kɔnɔkoŋwule be ŋkre na deŋ so
         na ŋ gbelge kebeegboŋ na so. Loŋ be jemanɛ na nɛ edɛ be adondulombi bee lar kebeegboŋ
         na so. 16 Ma alɛ daŋ wu fanɛ men daŋ maŋ wora Enyɛnpe menyi be Ebɔrɛ na be mbraana nɛ e sa menyi
         na kasonu. Menyi alɛ daŋ lɔŋɛ kebɛlso be gbolu fɔlbi be kegbir n wora kulubi n da
         mo so. 17 Amoso Israɛl be basa na gbagba be anishito nɛ n daŋ ta ajembu peŋgeleŋ peŋgelembi
         anyɔ na n lɛ nɛ a bure to. 18 Ndoŋ nna nɛ n ta enɔ m buu anishi so ŋ kurgi kumu n yuu to nseŋ kule Enyɛnpe Ebɔrɛ
         na. Nchɛ adena nɛ nnyɛ adena nɛ m maa ji ŋko a nuu. Ma alɛ daŋ wora le nna ŋkpal men
         nananyɛnana ka wora kulubi n da Enyɛnpe Ebɔrɛ na so nɛ e nya agbo na so. 19 N daa ŋana Enyɛnpe Ebɔrɛ na be agbogboŋ nna, ŋkpal manɛ so, e daŋ nya agbo nna ga
         hale n daa sha kemur bumo. Ama Enyɛnpe Ebɔrɛ na naŋ nu ma kekule. 20 Kumo be kaman, Enyɛnpe Ebɔrɛ na daŋ nya agbo ga nna n wɔtɔ Ɛɛrɔn gba nseŋ daa sha
         kemɔ mo nɛ ŋ kule n sa mo alɛ gba. 21 Ndoŋ nna nɛ n ta kebɛlso be gbolu fɔlbi be kegbir nɛ b lɔŋɛ nɛ k la kulubi na n wɔtɔ
         edɛ to nseŋ bure kumo to. Kumo be kaman nɛ ŋ kɔr kumo to nseŋ muu amo n ya lɛ kabombi
         nɛ k bee shile kebeegboŋ na so a gbelge to na to.22 Ade kikɛ be kaman, b daŋ naŋ shin nɛ Enyɛnpe menyi be Ebɔrɛ na nya agbo jemanɛ nɛ
         b daa wɔ mboŋ nɛ baa tre Tabera nɛ Massa nɛ Kibrɔf Hattava na nna. 23 Kumo be kaman na, Enyɛnpe Ebɔrɛ na daŋ naŋ kaŋɛ bumo ashi Kadɛsh Bania nna fanɛ b
         yɔ n ya kɔ n sɔ kasawule nɛ e bee ta a sa bumo na, ama ŋkpal b ka maŋ yirda mo so,
         b lar mo kaman nna nseŋ kini kewora mbe mbraana kasonu. 24 Ma ere ka baa nyi menyi kikɛ, men baa la basa nɛ menyee lar Enyɛnpe Ebɔrɛ kaman nna.25 Amoso nɛ n daŋ buu anishi so nseŋ kurgi kumu n yuu to ashi Enyɛnpe be wajɛbu na to
         nchɛ adena nɛ nnyɛ adena a kule Ebɔrɛ na, ŋkpal manɛ so, n daa nyi geeŋ fanɛ e daa
         kre kemur bumo nna. 26 Ndoŋ nna nɛ ŋ kule Ebɔrɛ ŋ kaŋɛ: “Enyɛnpetale Ebɔrɛ, sa maŋ kaŋ mur fo gbagba be basa
         nɛ fo bɔla fo yuku nɛ eleŋgboŋ so ŋ kɔ n suge ashi Ijipt be efuli so na. 27 Baa nyiŋi Eebraham nɛ Aizek nɛ Jeekɔb nɛ b daa la fo nyɛrbi dra dra na be asheŋ, nsaa
         maŋ keni basa ere be ŋkpensheŋ nɛ kumukpakpaso nɛ kulubi nɛ b wora. 28 Nɛ fo mur bumo, Ijiptebi na beeŋ kaŋɛ fanɛ fo maŋ tiŋ n ta fo basa na n yɔ kasawule
         nɛ fo nase bumo kumo be kɔnɔ na so nna nseŋ ya mɔ bumo keshishɛrsawule so ŋkpal fo
         ka kishi bumo so. 29 Ama fo e lara Israɛl be basa ere fanɛ fo gbagba be basa nseŋ bɔla fo yuku nɛ eleŋgboŋ
         so n lara bumo Ijipt be efuli so m ba nfe.”

Mosis ka naŋ sɔ mbraana na be asheŋ(Ɛksodɔs 34:1-10)101 “Ade be kaman nɛ Enyɛnpe Ebɔrɛ na naŋ kaŋɛ ma le: ‘Shɛl ajembu peŋgeleŋ peŋgelembi
         anyɔ nɛ a baa du fanɛ sososo peya na nseŋ lɔŋɛ ndibi be deka. Kumo be kaman nɛ fo
         dii m ba ma kutɔ kebee na so 2 nɛ n sibɛ asɔ nɛ n daŋ sibɛ n deŋi ajembu nɛ fo bure na so n deŋi amo so. Kumo be
         kaman nɛ fo ta ajembu sibɛso na n wɔtɔ deka na to.’3 Ndoŋ nna nɛ ŋ ku kedibi nɛ baa tre akasia na n lɔŋɛ deka n yili nseŋ shɛl ajembu peŋgeleŋ
         peŋgelembi fanɛ a dra na nseŋ ta amo n dii kebeegboŋ na so n yɔ. 4 Nɛ Enyɛnpe Ebɔrɛ na sibɛ Mbra Kudu na n deŋi amo so fanɛ kananɛ e daŋ wora sososo
         na. Mbra kudu nɛ e daŋ bɔla edɛ to m malga jemanɛ nɛ an daŋ shɛr kebeegboŋ na ase
         na e daa la. Enyɛnpe Ebɔrɛ na ka bɛta amo n sa ma 5 nɛ n ta amo ŋ gbelge kebeegboŋ na so m ba wɔtɔ deka na to fanɛ kananɛ Enyɛnpe Ebɔrɛ
         na kaŋɛ na. Amo alɛ kraa wɔ deka na to hale nɛ mbre.”6 (Kede be kaman nɛ Israɛlebi na koso kanyɛn nɛ baa tre Jaakan na be basa be atirbu
         ase n yɔ kakpa nɛ baa tre Mosera na n ya wora bumo be keeyi to ndoŋ. Ndoŋ nɛ Ɛɛrɔn
         wu nɛ b puli mo nɛ mo pibinyɛn Eliaza sɔ mo so ŋ ki bɔrɛmatapowura. 7 B ka koso Mosera nɛ b ta n yɔ kakpa nɛ baa tre Gudgoda na nseŋ naŋ koso ndoŋ malɛ
         n yɔ kakpa nɛ baa tre Jotbatta nɛ k kɔ mbombi damta na n ya wora bumo be keeyi to
         ndoŋ. 8 Ashi Sainai be kebeegboŋ na ase na nɛ Enyɛnpe Ebɔrɛ na lara Livai be yiri to be basa
         ko fanɛ b baa keni kɔnɔkoŋwule be ŋkre be deka na so nsaa shuŋ bɔrɛmatapoana be kushuŋ
         nseŋ naa nɛfa eyiri nɛ a ka na ashi mbe ketre to. Loŋ nɛ b kraa wora hale nɛ mbre.
         9 Amoso nɛ Livai be yiri to ebi maŋ nya kachige ashi kasawule na be kebarga to n sa
         eyiriana na to na. Enyɛnpe Ebɔrɛ na e naaŋ baa la bumo be kapetɛ fanɛ kananɛ e nase
         kɔnɔ n sa bumo na.)10 Jemanɛ nɛ n naŋ ta ajembu peŋgeleŋ peŋgelembi popɔr anyɔ na n dii kebee na so na,
         nchɛ adena nɛ nnyɛ adena nɛ n naŋ ji ndoŋ fanɛ kananɛ n daŋ keji ndoŋ na. Ndoŋ nna
         nɛ Enyɛnpe Ebɔrɛ na naŋ nu ma kekule nseŋ shuli fanɛ e maaŋ mur bumo. 11 Kumo be kaman nɛ e kaŋɛ ma fanɛ m ba juŋkpar menyi, saŋɛ na so menyeeŋ tiŋ n ya kɔ
         n sɔ kasawule nɛ e nase kumo be kɔnɔ n sa men nananyɛnana na nɛ k baa la menyeya.Kusɔ nɛ Enyɛnpe Ebɔrɛ na bee sha be asheŋ12 To, Israɛl be basa, men nu kusɔ nɛ Enyɛnpe menyi be Ebɔrɛ na bee fin menyi kutɔ. Kumo
         e la fanɛ men bunyaŋ mo nseŋ bɛ mbe mbra kikɛ so nseŋ ta menyi be ŋgbene kikɛ n sha
         mo nseŋ shuŋ mo, 13 nseŋ naŋ wora mbe mbraana nɛ mee ta a sa menyi kabre ere kikɛ kasonu. Nɛ men wora
         loŋ, asheŋ beeŋ nyalɛ n sa menyi. 14 Kusɔ kama la Enyɛnpe menyi be Ebɔrɛ na peya nna, mannɛ kasawule ere nɛ asɔ nɛ a wɔ
         kumo to nawule ama awɔlpa nɛ ebɔrɛso kikɛ la mo peya nna. 15 Enyɛnpe Ebɔrɛ na daŋ sha men nananyɛnana na ga so nna nɛ e lara menyi nseŋ yige basa
         nɛ b ka na. Hale nɛ mbre men kraa la mbe basa laraso nna. 16 Amoso yili kabre a yɔ, men baa wora Enyɛnpe Ebɔrɛ na kasonu nseŋ yige menyi be ŋkpensheŋ
         na. 17 Enyɛnpe menyi be Ebɔrɛ na e la Ebɔrɛ nɛ e kɔ eleŋ a chɔ agbirana kikɛ nseŋ naa la
         benyɛnpe to be Enyɛnpe, Ebɔrɛ lempo nɛ mbe asheŋ shi nsaa kɔ kufu. Mo alɛ maa kpɛa
         to ŋko a tu basa a sɔ asɔ pɔɛŋ nsaa wora asheŋ a sa bumo. 18 Mo ere Enyɛnpe Ebɔrɛ na e naa kuŋ amunibi nɛ bekulpoche nsaa keni befɔ nɛ b wɔ anyi
         be basa to so, a sa bumo ajibi nɛ asɔbuuso. 19 Amoso men baa keni befɔ nɛ b tu menyi n chena na so, ŋkpal manɛ so, menyi alɛ gba
         daa la befɔ nna ashi Ijipt be efuli so. 20 Kumo be kaman, men baa sa Enyɛnpe menyi be Ebɔrɛ na bunyaŋ nsaa shuŋ mo nawule. Men
         baa ji kashenteŋ a sa mo nsaa nase nnɔ ashi mo nawule be ketre to. 21 Men baa kpaŋ mo, ŋkpal manɛ so, mo e la menyi be Ebɔrɛ nɛ menyi alɛ gbagba wu asheŋgboŋ
         nɛ a bee mɔ kɔnɔ nɛ e wora kenishiso. 22 Menyi nananyɛnana nɛ b daŋ yɔ Ijipt be efuli so na daa la basa adushunu nna. Ama naniere
         Enyɛnpe menyi be Ebɔrɛ na shin nɛ men wora keshi a du fanɛ achɛkpabi nɛ a wɔ awɔlpa
         to na.
         
            

         
      

   
      
         11
Kesha nseŋ wora Enyɛnpe Ebɔrɛ na kasonu be asheŋ111 Men baa sha Enyɛnpe menyi be Ebɔrɛ na nsaa wora mbe mbraana kikɛ kasonu. 2 Kabre men baa nyiŋi fanɛ menyi nɛ Enyɛnpe Ebɔrɛ na daŋ ŋini ekpa mannɛ menyi be mbia.
         Menyi e wu Enyɛnpe Ebɔrɛ na ka bɔla mbe yukugboŋ so 3 n wora emamachisheŋ ashi Ijipt be efuli so. Menyi e wu kusɔ nɛ e wora Ijipt be ewura
         Fɛɛro nɛ mbe basa kikɛ. 4 Men wu kananɛ Enyɛnpe Ebɔrɛ na mur Ijipt be benapo nɛ bumo be egbaŋɛ nɛ egbaŋɛturko
         ashi Teku Peper na to jemanɛ nɛ b daa ju a buu menyi so na. 5 Menyi alɛ nyi kusɔ nɛ Enyɛnpe Ebɔrɛ na wora n sa menyi ashi keshishɛrsawule na so
         pɔɛŋ nɛ men fo nfe. 6 Ade be kaman, men wu kusɔ nɛ e wora benyɛn anyɔ nɛ baa tre Datan nɛ Abiram nɛ b la
         kanyɛn nɛ baa tre Ɛliyab nɛ e shi Ruben be yiri to na be bibinyɛn. Ekama be anishito
         nɛ kasawule baŋɛ n ta bumo nɛ bumo be nnanto ebi nɛ ewajɛbu nɛ bumo be nyɛrbi nɛ asɔbɔya
         kikɛ m min. 7 Kashenteŋto, menyi gbagba e wu asheŋgboŋ nɛ Enyɛnpe Ebɔrɛ na wora ere kikɛ kenishiso.8 Amoso, men baa wora asheŋ nɛ ŋ kaŋɛ menyi kabre ere kikɛ kasonu. Aloŋ nɛ menyeeŋ tiŋ
         n dii Jɔɔdan be lɔr na n ya sɔ kasawule nɛ menyee sha keluri to ere n chena so. 9 Nseŋ tiŋ n chena kasawule lela nɛ k bee wora adɔjibi ga, nɛ Enyɛnpe Ebɔrɛ na nase
         kumo be kɔnɔ n sa menyi nananyɛnana nɛ bumo kaman to ebi ere so n chɛr. 10 Kasawule nɛ menyee yɔ nɛ men ya sɔ n chena so na walɛ a chɔ Ijipt be kasawule na,
         kakpa nɛ men daa wora ania a wurge menyi be asɔduuso so nchu na. 11 Ama kasawule nɛ menyee sha keluri to ere la abee nɛ ataŋɛ nna nɛ bɔrɛ bee ba kumo
         so nɛnɛ. 12 Enyɛnpe menyi be Ebɔrɛ na gbagba e naa keni kasawule na so kafɛ kikɛ.13 Amoso men baa wora mbraana nɛ n ta a sa menyi kabre ere kasonu. Men baa sha Enyɛnpe
         menyi be Ebɔrɛ na nsaa ta menyi be ŋgbene kikɛ a shuŋ mo. 14 Nɛ menyee wora loŋ, e beeŋ shin nɛ bɔrɛ e ba jemanɛ nɛ k daga menyi be kasawule so,
         kumo e la fanɛ dɔchubɔrɛso nɛ kechalaso be bɔrɛ beeŋ ba nɛnɛ n sa menyi, saŋɛ na so
         menyeeŋ dɔ n nya ayu nɛ yabra belbelso nɛ ɔlif be ŋku nɛnɛ, 15 nɛ menyi be asɔbɔya e baa nya afitiri lela damta a ji. Menyi alɛ gbagba beeŋ nya ajibi
         nɛ menyee sha. 16 Amoso, men baa da so nɛ menyi maaŋ lar Enyɛnpe Ebɔrɛ na kaman nseŋ ya kaa shuŋ agbir.
         17 Nɛ men wora loŋ, Enyɛnpe Ebɔrɛ na beeŋ nya agbo n wɔtɔ menyi nseŋ pɛ bɔrɛ nɛ menyi
         be adɔsawule e wɔl nɛ menyi be adɔjibi e wora ŋ gben. Kumo be kaman k maŋ chɛr nɛ
         menyi gbagba e wu m mur kasawule lela nɛ Enyɛnpe Ebɔrɛ na bee sa menyi na so.18 Men baa nyiŋi mbraana ere nseŋ ta amo n wɔtɔ menyi be nfɛra nɛ ŋgbene to. Men sibɛ
         amo n chɛ menyi be enɔana nɛ menyi be nsɔto nɛ a baa la kanyiŋi a sa menyi. 19 Men baa ŋini menyi be mbia amo nsaa malga amo be asheŋ jemanɛ kikɛ ashi menyi be elaŋ
         to nɛ jemanɛ nɛ men lar kowu a nite nɛ jemanɛ nɛ men ya dese kanyɛso nɛ jemanɛ nɛ
         men koso kachipurso. 20 Menyi alɛ e sibɛ amo n deŋi menyi be nwu be mbuna nɛ menyi be nde be mbunagboŋana
         so. 21 Aloŋ e naaŋ shin nɛ menyi nɛ menyi be mbia e chena kasawule nɛ Enyɛnpe menyi be Ebɔrɛ
         na nase kumo be kɔnɔ n sa men nananyɛnana na so n chɛr. Menyeeŋ chena ndoŋ hale n
         ya fo durnya ere be lalaloge.22 Men baa sha Enyɛnpe menyi be Ebɔrɛ na nsaa wora mbraana nɛ n ta a sa menyi kabre ere
         kasonu nɛnɛ. Men baa wora kusɔ kama nɛ e kaŋɛ menyi kenishipere so nsaa ji kashenteŋ
         a sa mo. 23 Aloŋ nɛ Enyɛnpe Ebɔrɛ na beeŋ chɛ menyi to nɛ men sɔ kasawule na. Efuliana nɛ a wɔ
         ndoŋ na be basa shibi nsaa kɔ eleŋ a chɔ menyi, ama e beeŋ tintiŋ bumo n lar kasawule
         na so jemanɛ nɛ menyeeŋ baa kɔ bumo na. 24 Kasawule kama nɛ menyeeŋ bɔla so n choŋ beeŋ ki menyeya nɛ menyi be efuli e salga
         to n shi keshishɛrsawule nɛ k wɔ kelargato be kaseto be kaba so na n ya fo Lebanɔn
         be abeegboŋ ashi kelargato be esoso nseŋ naŋ yili lɔrgboŋ nɛ baa tre Yufreetes na
         ashi epeŋilarkpa n ya fo Teku nɛ baa tre Mɛditerenia nɛ k wɔ epeŋitɔrkpa be kaba so
         na. 25 Kaplɛkama nɛ menyeeŋ yɔ kasawule na so, Enyɛnpe, menyi be Ebɔrɛ na beeŋ shin nɛ kufu
         a pɛ basa nɛ b wɔ ndoŋ na fanɛ kananɛ e nase kɔnɔ na. Esa kikɛ maaŋ tiŋ ŋ kuŋ menyi
         akpa.26 Nɛfa nɛ shoduu be ekpa nɛ mee bugi a sa menyi kabre na. 27 Nɛ fanɛ menyee wora Enyɛnpe menyi be Ebɔrɛ na be mbraana kasonu, menyeeŋ nya nɛfa
         kabre, 28 ama nɛ fanɛ menyi maa wora mbe mbraana ere kasonu nseŋ ya kaa shuŋ agbirana nɛ men
         maŋ naŋ shuŋ ŋ ku so bre, kɔnɔsho beeŋ ba menyi so. 29 Enyɛnpe menyi be Ebɔrɛ na kaŋ chɛ menyi to nɛ men sɔ kasawule na n chena so, a daga
         fanɛ men shɛr kebeegboŋ nɛ baa tre Gɛrizim na so m moli Enyɛnpe Ebɔrɛ na be enɛfa
         na kumo so nseŋ naŋ shɛr kebeegboŋ nɛ baa tre Ebal na so m moli mbe eshoduu na malɛ
         kumo so. 30 Abeegboŋ anyɔ ere wɔ Keenanebi nɛ b tase ketaŋɛ nɛ baa tre Jɔɔdan be Ketaŋɛ na to
         na be kaba nɛ k dese Jɔɔdan be lɔr na be epeŋitɔrkpa be kaba so na nna. Abeegboŋana
         ere mata ekpa nɛ k dese n taga to kakpa nɛ baa tre Moriya be ndibi cheembi nɛ a wɔ
         kade nɛ baa tre Gilgaal na be kaba ndoŋ nna. 31 Menyee dii Jɔɔdan be lɔr na nna nɛ men ya sɔ kasawule nɛ Enyɛnpe menyi be Ebɔrɛ na
         bee ta a sa menyi nɛ men chena so na nna na. Nɛ men kaŋ ya sɔ kumo n chena ndoŋ, 32 men baa da so nsaa wora mbraana nɛ n ta a sa menyi kabre ere kasonu.

Kakpa koŋwule nɛ k daga kushuŋ Ebɔrɛ ndoŋ be asheŋ121 Mbraana nɛ a daga fanɛ men baa wora amo kasonu ashi kasawule nɛ Enyɛnpe Ebɔrɛ nɛ menyi
         nananyɛnana shuŋ na ta a sa menyi na so nna na. Men nu amo! 2 Men ya jija abee jeŋgreŋ nɛ agoŋgulombi nɛ ndibigboŋ nɛ basa na ta ŋ ki bumo be agbirshuŋkpa
         na kikɛ. 3 Men bure bumo be agbirsure nɛ eshabɔrɛ nɛ b ta ajembu m pɔr na nseŋ chɔɔ asɔ kama
         nɛ a yili n sa kegbir cheso nɛ baa tre Ashira na, saŋɛ na so basa maaŋ naŋ shuŋ agbirana
         na ashi loŋ be mboŋ kikɛ.4 Kede be kaman, men sa maŋ kaa shuŋ Enyɛnpe menyi be Ebɔrɛ na fanɛ kananɛ basa na bee
         shuŋ bumo be agbirana na. 5 Enyɛnpe Ebɔrɛ na gbagba beeŋ lara kakpa nɛ menyi to be eyiriana na beeŋ baa shɛr a
         shuŋ mo ashi bumo be mboŋ nɛ baaŋ chena. 6 Loŋ be mboŋana na nɛ menyeeŋ baa lara menyi be esarga chɔɔso nɛ menyi be kudu kudusopoana
         nɛ ŋkɛ be yiri yiri nɛ menyeeŋ nase nnɔ n sa Enyɛnpe Ebɔrɛ na nɛ menyi be keparso
         be esarga nɛ ana nɛ mbolpɔ be ewurkoŋ be esarga nɛ esarga nɛ a ka na kikɛ. 7 Enyɛnpe menyi be Ebɔrɛ nɛ e nɛfa menyi na be anishito nɛ menyi nɛ menyi be kaman to
         ebi beeŋ baa ji asɔ lela nɛ menyeeŋ shuŋ n nya ndoŋ na.8 Jemanɛ na malɛ kaŋ fo, men sa maŋ kaa wora asheŋ fanɛ kananɛ men chɛr a wora na. Naniere
         bre kananɛ kepar menyi be ekama nɛ e bee shuŋ Ebɔrɛ, 9 ŋkpal manɛ so, menyi maŋ naŋ luri kasawule nɛ Enyɛnpe menyi be Ebɔrɛ na ta a sa menyi
         nɛ men chena so kayurwushi so na to. 10 Ama nɛ men kaŋ dii Jɔɔdan be lɔr na, Enyɛnpe Ebɔrɛ na beeŋ shin nɛ men ya kɔ n sɔ
         kasawule na n chena so. Mo alɛ beeŋ baa kuŋ menyi ashi men doŋana so nɛ men baa wɔ
         kayurwushi to. 11 Kumo be kaman, Enyɛnpe Ebɔrɛ na beeŋ lara kakpa koŋwule nɛ menyeeŋ baa shuŋ mo ndoŋ
         nsaa lara menyi be esarga chɔɔso nɛ kudu kudusopoana nɛ ŋkɛ be yiri yiri nɛ menyeeŋ
         nase nnɔ n sa mo na nɛ asɔ kama nɛ e kaŋɛ fanɛ men baa bar mo na kikɛ ndoŋ. 12 Men shin nɛ menyi nɛ menyi be mbia nɛ nyɛrbi nɛ Livai be yiri to be basa nɛ b wɔ menyi
         be ndeana to na be ŋgbene e fuli menyi ashi Enyɛnpe Ebɔrɛ na be anishito. Men baa
         nyiŋi fanɛ Livai be yiri to be basa na maaŋ baa kɔ bumo gbagba be kasawule. 13 Men sa maŋ kaa lara menyi be esarga mboŋ kama nɛ menyee sha. 14 A daga fanɛ men baa lara amo ashi kakpa nɛ Enyɛnpe Ebɔrɛ na gbagba beeŋ ŋini menyi
         ashi menyi be eyiriana na to be kekama be echenakpa. Ndoŋ nawule nɛ menyeeŋ baa lara
         menyi be esarga nɛ menyeeŋ baa chɔɔ na nɛ asɔ kama nɛ mee kaŋɛ menyi ere kikɛ.15 Ama men kɔ ekpa nɛ men baa mɔ menyi be asɔbɔya bre ashi menyi be ndeana to a we kanaŋkama
         nɛ menyee sha, fanɛ kananɛ menyeeŋ we chibir ŋko shantaŋ be eblaŋ na. Kanaŋ kama nɛ
         Enyɛnpe Ebɔrɛ na beeŋ nɛfa menyi, menyeeŋ tiŋ n ji. Menyi kikɛ beeŋ tiŋ n ji, bumo
         nɛ b walɛ so nɛ bumo nɛ b maŋ walɛ so daŋkare be ekpa so kikɛ beeŋ tiŋ n ji amo. 16 Ama a maŋ daga fanɛ men ji amo be ŋklaŋ bre. A daga fanɛ men baa chulgi ŋklaŋ na a
         wurge kasawule nna fanɛ nchu. 17 Kumo be kaman, men sa maŋ kaa ji ayu ŋko ɔlif be ŋku be kudu kudusopo ŋko menyi be
         ana nɛ mbolpɔ be ewurkoŋ nɛ ŋkɛ nɛ menyeeŋ nase nnɔ n sa Enyɛnpe Ebɔrɛ na nɛ menyi
         be keparso be ŋkɛ kama nɛ menyeeŋ ta n sa Enyɛnpe Ebɔrɛ na ashi menyi be echenakpaana.
         18 Menyi nɛ menyi be mbia nɛ menyi be nyɛrbi nɛ Livai be yiri to be basa nɛ b wɔ menyi
         be ndeana to na beeŋ baa ji esarga ŋko ŋkɛana ere ashi kakpa nɛ Enyɛnpe menyi be Ebɔrɛ
         na beeŋ lara n yili fanɛ kakpa nɛ menyeeŋ baa shuŋ mo na nna. Kumo alɛ daga fanɛ menyi
         be ŋgbene e baa fuli menyi a laŋɛ kusɔ kama nɛ menyeeŋ baa wora ashi ndoŋ na so nna.
         19 Menyi alɛ e baa da so nɛ menyi maaŋ kplaŋ Livaiebi na so kikɛ jemanɛ nɛ menyeeŋ baa
         wɔ menyi be kasawule na so na.20 “Nɛ Enyɛnpe menyi be Ebɔrɛ na kaŋ shin nɛ menyi be kakpa nɛ menyeeŋ baa wɔ na kpalga
         to fanɛ kananɛ e nase kumo be kɔnɔ na, menyeeŋ tiŋ a we eblaŋ jemanɛ kikɛ nɛ menyee
         sha. 21 Nɛ fanɛ kakpa koŋwule nɛ menyeeŋ baa shuŋ Ebɔrɛ na wɔ kufɔ, kumo ere jemanɛ kikɛ nɛ
         menyee sha menyeeŋ tiŋ m mɔ ana ŋko mbolpɔ nɛ Enyɛnpe Ebɔrɛ na sa menyi na be kekama
         n we ashi men peana fanɛ kananɛ ŋ kaŋɛ menyi na. 22 Menyi to be bumo nɛ b walɛ so nɛ bumo nɛ b maŋ walɛ so daŋkare be ekpa so kikɛ beeŋ
         tiŋ n we eblaŋ na fanɛ kananɛ menyee we echibir ŋko eshantan be eblaŋ na. 23 Ama men sa maŋ kaa ji eblaŋ nɛ ŋklaŋ wɔ kumo to, ŋkpal manɛ so, kusɔbɔya na be ŋkpa
         wɔ ŋklaŋ na to nna nɛ a maŋ daga men baa ji eblaŋ na nɛ ŋkpa wɔ kumo to. 24 Men sa maŋ kaa ta ŋklaŋ na fanɛ ajibi a ji amo, ama men baa chulgi amo a wurge kasawule
         fanɛ nchu. 25 Nɛ menyee wora mbra ere kasonu, Enyɛnpe Ebɔrɛ na be kagbene beeŋ baa fuli menyi so
         nɛ asheŋ a nyalɛ n sa menyi nɛ menyi be kaman to ebi. 26 Menyeeŋ baa ta menyi be esarga nɛ ŋkɛ nɛ menyeeŋ nase nnɔ n sa Enyɛnpe Ebɔrɛ na a
         yɔ kakpa koŋwule nɛ e beeŋ lara n yili fanɛ men baa shuŋ mo na nna. 27 Loŋ be kakpa na nɛ menyeeŋ baa lara esarga chɔɔso ashi Enyɛnpe Ebɔrɛ na be bɔrɛsure
         so nsaa lara esarga kama nɛ menyeeŋ baa mɔ a chulgi amo be ŋklaŋ a wurge bɔrɛsure
         na ase nsaa we amo be eblaŋ gba ashi ndoŋ. 28 Nɛ fanɛ menyeeŋ wora mbraana nɛ mee kaŋɛ menyi ere kasonu kashenteŋto, asheŋ beeŋ
         nyalɛ n sa menyi nɛ menyi be kaman to ebi hale mbaanaayɔ. Ŋkpal manɛ so, menyeeŋ baa
         wora kusɔ nɛ k daga nsaa par Enyɛnpe menyi be Ebɔrɛ na nna na.”Kusoe kpele a laŋɛ kagbirshuŋ be kaplɛa so be asheŋ29 Ndoŋ nna nɛ Mosis naŋ kaŋɛ le: “Enyɛnpe menyi be Ebɔrɛ na e naaŋ baa mur efuliana
         nɛ menyeeŋ baa kɔ a sɔ bumo be nsawule na nɛ men nya n chena ndoŋ. 30 Enyɛnpe menyi be Ebɔrɛ na kaŋ mur efuliana na be kaman, men baa da so nɛ menyi maaŋ
         kute bumo be kabɔrɛshuŋ to. Ŋkpal manɛ so, k beeŋ baa la luwu nna n sa menyi. Men
         sa maŋ kaa fin kepin kananɛ baa shuŋ bumo be agbirana to gba, saŋɛ na so nɛ men baa
         bɔla loŋ be ekpa so a shuŋ Enyɛnpe Ebɔrɛ na. 31 Men sa maŋ kaa shuŋ Enyɛnpe menyi be Ebɔrɛ na ekpa nɛ baa bɔla so a shuŋ bumo be agbirana
         na. Ŋkpal manɛ so, ashi bumo be kagbirshuŋ to baa kaa wora ekishisheŋ nɛ Enyɛnpe Ebɔrɛ
         na kishi nna. Bumo alɛ bee kaa mɔ bumo mbia a chɔɔ a lara esarga bumo be agbirsureana
         so nna.32 Men baa wora mbraana nɛ mee ta a sa menyi ere kikɛ kasonu nsaa maŋ ta shɛŋ n ti amo
         so ŋko n lara shɛŋ ashi amo to.”

Kebaashuŋ Agbirana be asheŋ131 Ade kikɛ be kaman, nɛ Mosis naŋ kaŋɛ Israɛlebi na le: “Anebiana ŋko basa nɛ baa kute
         edare be afito beeŋ ba kaŋɛ menyi fanɛ emamachisheŋ beeŋ wora menyi to 2 a fin kananɛ baaŋ nya menyi nɛ men shuŋ agbirana nɛ menyi maŋ naŋ shuŋ ŋ ku so. Nɛ
         k kaŋ ba loŋ 3 men sa maŋ kaa nu a sa bumo. Enyɛnpe menyi be Ebɔrɛ na e naa bɔla bumo so a sha kewora
         menyi ŋ keni nseŋ pin fanɛ menyee sha mo nɛ menyi be ŋgbene kikɛ ŋko menyi maa sha
         mo. 4 Men baa bɛ Enyɛnpe Ebɔrɛ na so nsaa bunyaŋ mo. Menyi alɛ e baa wora mo nɛ mbe mbraana
         kasonu nsaa shuŋ mo nseŋ naa ji kashenteŋ a sa mo. 5 Kumo be kaman nɛ men mɔ basa nɛ baa kute edare be afito ŋko anebiana nɛ baŋ kaŋɛ menyi
         fanɛ men lar Enyɛnpe Ebɔrɛ nɛ e lara menyi kenyaya to ashi Ijipt be efuli so kaman
         na. Le be basa ere la basa lubi nna nsaa wora ania nɛ b lara menyi kebaawɔtɔ nɛ Enyɛnpe
         Ebɔrɛ na kaŋɛ fanɛ men baa kɔ na to. A daga fanɛ men mɔ bumo, saŋɛ na so menyeeŋ lara
         kulubi ere ashi menyi to.6 Kede be kaman, fo niopibi ko ŋko fo pibi ko ŋko eche nɛ fee sha ŋko fo teri kpakpaso
         ko beeŋ tiŋ m ba fo kutɔ ashiri to nɛ e ba leŋ fo to n wɔtɔ agbir nɛ fo ŋko fo nananyɛnana
         maŋ naŋ shuŋ ŋ ku so to. 7 Bumo be beko beeŋ tiŋ n leŋ fo to n wɔtɔ basa nɛ b taga menyi to ŋko bumo nɛ b wɔ
         kufɔ ŋ kulti menyi na be agbirana be kushuŋ to. 8 Ama sa maŋ kaŋ shin nɛ b leŋ fo to n wɔtɔ kagbirshuŋ to. Sa maŋ kaa nu a sa bumo gba
         kuraa. Fo alɛ e sa maŋ kaa wu bumo kuwɔr ŋko a shu bumo so a kuŋ bumo gba. 9 Shin nɛ b mɔ bumo! Fo gbagba e juŋkpar ŋ kpa bumo kejembu pɔɛŋ nɛ ekama nɛ e wɔ ndoŋ
         e chɛ fo to ŋ kpa bumo ajembu m mɔ. 10 Shin nɛ b kpa bumo ajembu m mɔ! Ŋkpal manɛ so, baa sha kelara fo ashi Enyɛnpe fo Ebɔrɛ
         nɛ e lara fo kenyaya to ashi Ijipt be efuli so na be kushuŋ to nna na. 11 Kumo be kaman, Israɛl be basa kikɛ beeŋ nu kusɔ nɛ k wora na be asheŋ, nɛ kufu e pɛ
         bumo nɛ ekama maaŋ naŋ wora loŋ be kesheŋ lubi na kikɛ.12 Jemanɛ nɛ menyeeŋ ya kaa wɔ ndeana nɛ Enyɛnpe menyi be Ebɔrɛ na beeŋ sa menyi na to
         na, menyeeŋ nu 13 fanɛ menyi be efuli so be basa jiga ko fule bumo be ndeana to be basa ko nɛ b shuŋ
         agbirana nɛ menyi maŋ naŋ shuŋ ŋ ku so kikɛ. 14 Nɛ menyi kaŋ nu loŋ be ŋkooko be kubɔya na, men keni to n fin kumo be kashenteŋ. Nɛ
         k kaa la fanɛ le be kulubi ere wora kashenteŋto nna, 15 kumo ere men mɔ basa nɛ b wɔ loŋ be kade na to kikɛ nɛ bumo asɔbɔya gba kikɛ n ti
         so. Men mur kade na cheche. 16 Kumo be kaman nɛ men chala basa na be asɔ kikɛ ashi kade na be kelɔnɛ so nseŋ chɔɔ
         amo nɛ kade na nɛ kusɔ kama nɛ k wɔ kumo to fanɛ sarga n sa Enyɛnpe menyi be Ebɔrɛ
         na. A daga k dese alambure loŋ nɛ b sa maŋ naŋ lɔŋɛ kumo m pɔr kikɛ hale mbaanaayɔ.
         17 Menyi alɛ e sa maŋ kaŋ ta kusɔ kama kade na to. Aloŋ e naaŋ shin nɛ Enyɛnpe Ebɔrɛ
         na be agbogboŋ e wushi nɛ e wu menyi kuwɔr. Kumo be kaman nɛ e shin nɛ men wora keshi
         n ti so fanɛ kananɛ e nase kumo be kɔnɔ n sa men nananyɛnana na. 18 Amoso nɛ a daga fanɛ men baa wora kusɔ nɛ Enyɛnpe menyi be Ebɔrɛ na kaŋɛ fanɛ k walɛ
         na. Mee ta mbraana ere nna a sa menyi kabre nɛ men baa wora amo kasonu.”

Ekpa nɛ k maŋ daga kebɔla so n shu nli be asheŋ141 Israɛlebi, menyi ere la Enyɛnpe Ebɔrɛ na be basa nna. Amoso, nɛ menyee shu nli men
         sa maa ku menyi be eyurana ŋko a she menyi be nsɔto be emin fanɛ kananɛ basa pɔtɛ
         bee wora na. 2 Menyi ere la basa nɛ Enyɛnpe menyi be Ebɔrɛ na lara nna nɛ men baa la mo gbagba be
         basa ashi edimɛdi nɛ b wɔ durnya kikɛ to.Asɔbɔya nɛ e walɛ so nɛ amo nɛ e maŋ walɛ so be asheŋ3 Men sa maa ji kusɔ kama nɛ Enyɛnpe Ebɔrɛ na kaŋɛ fanɛ k maŋ walɛ so. 4 Asɔbɔya nɛ menyeeŋ tiŋ n ji e la, ana nɛ mbolpɔ nɛ mboe 5 nɛ echibir nɛ kupuŋ to be asɔbɔya nɛ a duli mbolpɔ nɛ mboe nɛ eshantaŋ. 6 Menyeeŋ tiŋ n ji asɔbɔya kama nɛ emo be alotobi barga to nɛ a bee gbu apla. 7 Ama asɔbɔya kama nɛ amo be alotobi maaŋ barga to nɛ amo alɛ maa gbu a pla maŋ daga
         keji. Amoso men sa maa ji enyɔma nɛ elɔŋɛ nɛ ewosokro. Le be asɔbɔya ere maŋ walɛ
         so, ŋkpal manɛ so, baa gbu apla ama amo alɛ be alotobi maŋ barga to. 8 Men sa maŋ kaa ji epreku. Amo be alotobi barga to ama amo alɛ maa gbu apla, amoso
         a maŋ walɛ so. Men sa maa ji asɔbɔya ere be kekama ŋko m beta amo be kuwuso gba.9 Menyeeŋ tiŋ n ji ekɔrɔtɔ nɛ baa kpaso be yiri kikɛ, 10 ama nchu to be asɔ keniso kikɛ nɛ b maa kpaso maŋ daga men ji amo. A maŋ walɛ so n
         sa menyi.11 Menyeeŋ tiŋ n ji kabuibi kama nɛ k walɛ so. 12-18 Ama men sa maa ji le be mbuibi ere, kajɔnɔkoso nɛ jita nɛ jitamanchaŋ nɛ kɔlfɔɔti
         nɛ kɔl nɛ lambɛ nɛ margaati nɛ nyiŋgbeŋ be yiri kikɛ nɛ gbuŋgbula be yiri kikɛ nɛ
         tɔkɔrkɔ nɛ lambɛ be yiri kikɛ nɛ kelɛkelɛ nɛ luku nɛ mɔmɔ nɛ kɔɔŋkɔŋ.19 Asɔ firgisobi nɛ a bee ber abar so a firgi kikɛ maŋ walɛ so n sa menyi, amoso men
         sa maa ji amo. 20 Ama menyeeŋ tiŋ n ji asɔ firgisobi ko fanɛ elotɔr nɛ epantɛ nɛ alonte.21 Menyi ere la Enyɛnpe menyi be Ebɔrɛ na be basa nna, amoso men sa maŋ kaa ji kusɔbɔya
         kikɛ nɛ k wu kpi. Menyeeŋ tiŋ n shin nɛ befɔ nɛ b chena menyi to na bre e ji kumo,
         ŋko menyeeŋ tiŋ n fa kumo n sa befɔ pɔtɛ.Men sa maŋ kaa daŋɛ kubolpɔbi ŋko kaboebi be eblaŋ kumo nio be kenyipochu to kikɛ.Kudu kudusopo be mbra be asheŋ22 Israɛlebi, kafɛ kikɛ men baa lara menyi be adɔjibi to be kudu kudusopo a yili. 23 Kumo be kaman nɛ men yɔ kakpa nɛ Enyɛnpe menyi be Ebɔrɛ na lara n yili fanɛ kakpa
         nɛ menyeeŋ baa shuŋ mo na nseŋ ya ji menyi be ayu nɛ yabra belbelso nɛ ɔlif be ŋku
         be kudu kudusopoana nɛ ana nɛ mbolpɔ be ewurkoŋ na ndoŋ. Men baa wora le nseŋ koya
         kebaabunyaŋ Enyɛnpe menyi be Ebɔrɛ na saŋkikɛ. 24 Ama nɛ fanɛ menyi be echenakpa nɛ kakpa nɛ menyeeŋ baa shuŋ Ebɔrɛ na wɔ kufɔ nɛ k
         du menyi so kpakpa nɛ ketiŋ n sulɔ adɔjibi nɛ Enyɛnpe Ebɔrɛ na ta n nɛfa menyi na
         be kudu kudusopo n yɔ ndoŋ, 25 kumo ere men fa adɔjibi na nseŋ ta amansherbi na n yɔ kakpa nɛ menyee shuŋ Ebɔrɛ na.
         26 Menyi nɛ menyi be laŋ to ebi kaŋ fo ndoŋ nɛ men ta amansherbi na n tɔ ajibi nɛ menyee
         sha nɛ ana nɛ mbolpɔ nɛ mboe nɛ yabra belbelso nɛ nsa n wora kejigboŋ n ji menyi be
         amu ashi Enyɛnpe menyi be Ebɔrɛ na be anishito.27 Ama men sa maŋ kaa kplaŋ Livai be basa nɛ b wɔ menyi be nde to so jemanɛ nɛ menyee
         ji na, ŋkpal manɛ so, b maaŋ baa kɔ bumo gbagba be nsawule nɛ baaŋ baa dɔ amo so a
         nya ajibi. 28 Kafɛ sasopo kikɛ be lalaloge nɛ men chala menyi be adɔjibi kikɛ be kudu kudusopo a
         wɔtɔ ebu to a yili menyi be nde to nsaa maa ji amo. 29 Le be ajibi ere la Livaiebi nɛ b maŋ kɔ bumo gbagba be nsawule na, nɛ befɔ, nɛ amunibi,
         nɛ bekulpoche, nɛ b wɔ menyi be nde to na peya nna. Saŋɛ na so, bumo alɛ gba beeŋ
         nya n ji yɛlayɛlaso. Men baa wora loŋ nɛ Enyɛnpe menyi be Ebɔrɛ na e nɛfa menyi ashi
         kusɔ kama nɛ menyee wora to.

Kafɛ shunusopo na be asheŋ(Levitikɔs 25:1-7)151 Nfɛ ashunu kikɛ be lalaloge menyeeŋ ta bekama nɛ b ji menyi akɔ na kikɛ be akɔ nɛ
         b ji na m paŋ bumo. 2 Kananɛ menyeeŋ baa wora kumo nde: Menyi to be ekama nɛ mo barkasa Israɛl be esa paŋ
         amansherbi mo kutɔ beeŋ kpra kukɔ na. E sa maŋ naŋ sɔ amansherbi na, ŋkpal manɛ so,
         Enyɛnpe Ebɔrɛ na gbagba e kpra kukɔ na. 3 Menyeeŋ tiŋ n shin nɛ efɔ bre e ka kukɔ nɛ e ji menyi, ama a maŋ daga fanɛ men shin
         nɛ menyi gbagba to bre be esa e ka kukɔ nɛ e ji menyi na.4 Enyɛnpe menyi be Ebɔrɛ na beeŋ nɛfa menyi ashi kasawule nɛ e ta a sa menyi na so.
         5 Nɛ menyeeŋ wora mo kasonu nsaa bɛ kusɔ kama nɛ mee kaŋɛ menyi kabre ere so nɛnɛ bre,
         menyi to be ekoŋwule gba maa ba nɛ e shu ketir. 6 Enyɛnpe Ebɔrɛ na beeŋ nɛfa menyi fanɛ kananɛ e nase kɔnɔ na, nɛ efuli damtaana so
         ebi e paŋ menyi amansherbi, ama menyi ere maaŋ ya paŋ efuli kama so ebi amansherbi.
         Menyi alɛ beeŋ ji kuwura efuli damta so, ama efuli kama maaŋ ji kuwura menyi ere so.7 Kede be kaman nɛ asheŋ tir Israɛl be basa ko nɛ b wɔtɔ menyi be ndeana to ashi kasawule
         nɛ Enyɛnpe menyi be Ebɔrɛ na bee sa menyi ere so, kumo ere men sa maŋ kaa wora kejimuni
         nseŋ kini kechɛ bumo to. 8 Men baa bugi ŋgbene a paŋ bumo kanaŋkamaso nɛ ketir bumo. 9 Men sa maa kini kepaŋ basa asɔ ŋkpal kafɛ nɛ baa yige basa be akɔ a kɛ bumo na ka
         taga to so. Men sa maŋ shin nɛ le be nfɛra lubi ere e ba menyi to gba kuraa. Nɛ menyi
         baŋ kini kesa betirpo na m paŋ, baaŋ shu ŋ ŋini Enyɛnpe Ebɔrɛ na nɛ kumo be kulubi
         e baa bɛ menyi. 10 Amoso men baa wora betirpo be asheŋ tirso yɛlyɛla so a sa bumo, mannɛ kejimuni so.
         Saŋɛ na so nɛ Enyɛnpe Ebɔrɛ na e nɛfa menyi ashi kusɔ kama nɛ menyee wora to. 11 Kanaŋ kama nɛ asheŋ du, Israɛl be basa ko beeŋ baa la betirpo nɛ asheŋ e tir bumo.
         Amoso nɛ mee kaŋɛ menyi fanɛ men baa wora asheŋ a sa bumo yɛlyɛla so na.Keyige anya be asheŋ12 Israɛl be enyɛn ŋko eche kama nɛ e beeŋ fa mbe kumu ŋko nɛ esa beeŋ fa n sa menyi
         be ekama, a daga fanɛ nɛ e baŋ shuŋ nfɛnshe, men yige mo kafɛ shunusopo na to nɛ e
         baa yɔ. 13 Nɛ menyi alɛ baŋ yige bumo fanɛ b baa yɔ, men sa maŋ shin nɛ b ta enɔfuloŋ a yɔ. 14 Men bugi ŋgbene n sa bumo mbolpɔ nɛ ayu nɛ yabra belbelso nɛ Enyɛnpe Ebɔrɛ na ta n
         nɛfa menyi na be ako. 15 Men baa nyiŋi fanɛ menyi alɛ gba daa la anya nna ashi Ijipt be efuli so nɛ Enyɛnpe
         menyi be Ebɔrɛ na sɔ menyi n yige. Amoso nɛ mee ta mbra ere a sa menyi na.16 Ashere fo kenya na maaŋ baa sha keyɔ ŋkpal e ka bee sha fo nɛ fo kanaŋ so nsaa sha
         kebaawɔ menyi kutɔ. 17 Kumo ere fo keta mo n yɔ fo laŋ be kabuna to n ya futi mbe kusoe, nɛ e ki fo kenya
         mbaanaayɔ. Hale kenya cheso gba a loŋ a daga fanɛ fo wora mo alɛ gba.18 Nɛ men baŋ yige menyi be anya malɛ fanɛ b baa yɔ, men sa maŋ shin nɛ kebaabesa menyi
         nɛ men baa bile asheŋ. Ŋkpal manɛ so nfɛnshe kikɛ nɛ baa shuŋ menyi, menyi alɛ maŋ
         jija amansherbi bumo so a fo kananɛ menyee ka paawura kukɔ be bargato gba. Aloŋ nɛ
         Enyɛnpe menyi be Ebɔrɛ na beeŋ nɛfa menyi kusɔ kama nɛ menyee wora to.Asɔbɔya wurkoŋ be asheŋ19 Kede be kaman, kusɔbɔya fanɛ kena ŋko kubolpɔ ŋko kaboe pibi wurkoŋ la Enyɛnpe menyi
         be Ebɔrɛ na peya nna nɛ a maŋ daga fanɛ men ta loŋ be ana na a shuŋ ŋko ŋ kuya mbolpɔ
         na be afuibi n wora kusɔ ko. 20 Kafɛ kikɛ menyi nɛ menyi be laŋ to ebi beeŋ baa mɔ amo a lara sarga pɔɛŋ nseŋ we eblaŋ
         na ashi kakpa nɛ Enyɛnpe Ebɔrɛ na lara n yili fanɛ men baa shɛr ndoŋ a shuŋ mo na.
         21 Ama nɛ fanɛ kusɔbɔya na buri to ŋko n tan nna ŋko doro ko wɔ kumo so nna, kumo ere
         men sa maŋ kaŋ ta kumo n lara sarga n sa Enyɛnpe menyi be Ebɔrɛ na. 22 Menyeeŋ tiŋ m mɔ le be asɔbɔya ere n we ashi menyi be echenakpaana. Menyi to be bumo
         nɛ b walɛ so nɛ bumo nɛ b maŋ walɛ so kikɛ beeŋ tiŋ n we amo be eblaŋ fanɛ kananɛ
         menyee mɔ echibir nɛ eshantaŋ a we na. 23 Ama men sa maŋ kaa ji amo be ŋklaŋ bre. A daga fanɛ men chulgi amo n wurge kasawule.

Kebansonchoŋ be asheŋ(Ɛksodɔs 12:1-20)161 Israɛl be basa, a daga fanɛ men baa ji Kebansonchoŋ be kachɛgboŋ na kufɔl nɛ baa tre
         ‘Abib’ na to, ŋkpal manɛ so nfɛ nɛ a choŋ na, loŋ be kufɔl na be kanyɛso ko nɛ Enyɛnpe
         menyi be Ebɔrɛ na kɔ m mɔlga menyi ashi Ijipt be efuli so. ‘Abib’ e la Hibruwebi be
         sososo be kufɔl ashi bumo be kafɛ to. 2 Kusɔbɔya nɛ menyeeŋ ta n lara sarga n sa Enyɛnpe menyi be Ebɔrɛ na Kebansonchoŋ be
         kachɛgboŋachɛ na daga fanɛ k baa la kena ŋko kubolpɔ ŋko kaboe. Menyi alɛ beeŋ ya
         mɔ kumo ashi kakpa nɛ Enyɛnpe Ebɔrɛ na lara n yili fanɛ men baa shuŋ mo ndoŋ na nna.
         3 Nɛ menyi baa ji Kebansonchoŋ be kachɛgboŋ be ajibi na, men sa maŋ kaŋ ta bodobodo
         nɛ yiisi wɔ amo to n ti so n ji. Nchɛnshunu nɛ menyee ji bodobodo nɛ a maŋ kɔ yiisi
         amo to fanɛ kananɛ men daŋ wora jemanɛ nɛ k daŋ ba fanɛ men nya manaŋ n lar Ijipt
         be efuli so na. Menyeeŋ baa we le be bodobodo nna saŋɛ na so menyeeŋ baa nyiŋi kachɛ
         nɛ men ta n lar Ijipt be efuli nɛ k daa la awurfoŋ be kaboŋ n sa menyi na so. Baaŋ
         baa tre bodobodo na ‘awurfoŋ be bodobodo’. 4 A maŋ daga fanɛ esa kikɛ menyi be kasawule na so e baa kɔ yiisi mbe laŋ to nchɛnshunu
         na kikɛ to. A daga fanɛ men we kusɔbɔya nɛ menyeeŋ mɔ kaaseso n ji Kebansonchoŋ na
         be eblaŋ kikɛ kachɛ sososo na be kanyɛ na kikɛ.5 Men sa maŋ kaŋ mɔ kebansonchoŋ be kusɔbɔya na n lara sarga ashi kade kama nɛ menyeeŋ
         baa wɔ na to. 6 A daga fanɛ men mɔ kumo ashi kakpa nɛ Enyɛnpe Ebɔrɛ na lara n sa menyi fanɛ ndoŋ nɛ
         menyeeŋ baa shuŋ mo na nna. Saŋɛ nɛ epeŋi bee luri efar to na nɛ menyeeŋ mɔ kusɔbɔya
         na fanɛ kananɛ men daŋ wora pɔɛŋ nseŋ lar Ijipt be efuli so na. 7 Kumo be kaman nɛ men daŋɛ kumo n we ashi kakpa nɛ menyeeŋ baa shuŋ Ebɔrɛ na. Kumo
         be ŋklade kachipurso nɛ men bɛta n yɔ epe. 8 Nchɛnshe nɛ menyee we bodobodo nɛ a maŋ kɔ yiisi, kachɛ shunusopo na nɛ men shɛr m
         bunyaŋ Enyɛnpe menyi be Ebɔrɛ na. Menyi alɛ e sa maŋ kaŋ shuŋ shɛŋ loŋ be kachɛ na.Kasɔteŋi be kachɛgboŋ be asheŋ(Ɛksodɔs 34:22; Levitikɔs 23:15-21)9 Ade kikɛ be kaman nɛ men yili jemanɛ nɛ men fara a teŋi menyi be ayu na a karga n
         ya fo ebɔkwe ashunu. 10 Kumo be kaman nɛ men ji Kasɔteŋi be kachɛgboŋ na. Menyeeŋ yili kananɛ Enyɛnpe menyi
         be Ebɔrɛ na nɛfa menyi na so n lara ŋkɛ m ba bunyaŋ mo. 11 Menyi nɛ menyi be mbia nɛ nyɛrbi nɛ Livaiebi nɛ befɔ nɛ amunibi nɛ bekulpoche nɛ b
         wɔ kade na to na beeŋ ji menyi be amu ashi Enyɛnpe Ebɔrɛ na be anishito ashi kakpa
         nɛ menyee shuŋ Ebɔrɛ na. 12 Men baa nyiŋi fanɛ men daa la anya nna ashi Ijipt be efuli so, amoso men baa wora
         mbraana ere kasonu.Abuu to be kebaawɔ be kachɛgboŋ be asheŋ(Levitikɔs 23:33-43)13 Men kaŋ loge menyi be kayuteŋi nɛ asɔrso be kechuge, men ji Abuu to be kachɛgboŋ na
         nchɛnshunu. 14 Menyi nɛ menyi be mbia nɛ nyɛrbi nɛ Livaiebi nɛ befɔ nɛ amunibi nɛ bekulpoche nɛ menyi
         nɛ bumo wɔ menyi be ndeana to na e ji menyi be amu ashi Enyɛnpe menyi be Ebɔrɛ na
         be anishito. 15 Menyeeŋ ji kachɛgboŋ na m bɛ abar so nchɛnshunu ashi kakpa nɛ menyeeŋ baa shuŋ Ebɔrɛ
         na n ta kemaŋkura n sa Enyɛnpe menyi be Ebɔrɛ na. Menyi alɛ e shin nɛ menyi be ŋgbene
         e fuli menyi ŋkpal Enyɛnpe Ebɔrɛ na ka nɛfa menyi be adɔ nɛ ashuŋ so.16 Ela asa nɛ menyi be efuli so be basa kikɛ beeŋ ba shuŋ Enyɛnpe Ebɔrɛ na ashi kakpa
         nɛ menyeeŋ baa shuŋ Ebɔrɛ na. Jemanɛ nɛ baaŋ baa wora loŋ e la Kebansonchoŋ be kejigboŋachɛ
         nɛ Kasɔteŋi be kejigboŋachɛ nɛ Abuu to be kebaawɔ be kejigboŋachɛ. Menyi to be ekama
         beeŋ bar kakɛ 17 nɛ e beeŋ tiŋ n nya ashi adɔjibi nɛ Enyɛnpe Ebɔrɛ na ta n nɛfa mo na to m ba sa Ebɔrɛ.Demujipoana be kushuŋ be asheŋ18 Ade kikɛ be kaman nɛ Mosis naŋ kaŋɛ Israɛlebi na le: “Menyeeŋ lara demujipoana nɛ
         benimuana ko ashi menyi be ndeana nɛ Enyɛnpe, menyi be Ebɔrɛ na beeŋ sa menyi na to
         nɛ bumo alɛ e sa maa ji basa demu ŋkpɛato be ekpa so. 19 K maŋ daga b baa ji durmu ŋko a kpɛa to ashi bumo be demujiana to. B sa maŋ kaa sɔ
         brɔbu basa kutɔ pɔɛŋ nsaa ji bumo demu, ŋkpal manɛ so ŋkɛ be kesɔ beeŋ tiŋ n shin
         nɛ enyiashempo e sa maŋ ji kashenteŋ nseŋ shin nɛ beshenteŋjipo e ki befɛpo, saŋɛ
         na so nɛ b baa ji asheŋ ekpa nɛ k maŋ daga so. 20 Nɛ menyi Israɛlebi bee sha kechena kayurwushi so n chɛr, kumo ere men ta kashenteŋji
         n chena abar so kasawule nɛ Enyɛnpe menyi be Ebɔrɛ bee sa menyi ere so.21 Kumo be kaman nɛ men baŋ pɔr Enyɛnpe menyi be Ebɔrɛ na be bɔrɛsure, men sa maŋ kaŋ
         yuu kedibi tenteŋ nɛ k yili n sa kegbir cheso nɛ baa tre ‘Ashira’ na kumo ase. 22 Menyi alɛ e sa maŋ kaŋ yuu kegbir jembu kikɛ ashi Enyɛnpe Ebɔrɛ na be bɔrɛsure na
         ase kikɛ. Ŋkpal manɛ so, Enyɛnpe Ebɔrɛ na kishi amo nna.”

171 Men sa maŋ kaŋ ta kena ŋko kubolpɔ nɛ k kɔ doro kikɛ n lara sarga n sa Enyɛnpe Ebɔrɛ
         na, ŋkpal manɛ so, e kishi loŋ ga.2 Nɛ men kaŋ nu fanɛ benyɛn ŋko beche ko ashi menyi be ndeana na be kekama to wora kulubi
         n da Enyɛnpe Ebɔrɛ na so n tɔr mbe kɔnɔkoŋwule be ŋkre na be ntaŋ 3 ŋkpal b ka shuŋ agbirana ŋko epeŋi ŋko kufɔl ŋko achɛkpabi so, 4 kumo ere men keni to n fin kumo be kashenteŋ. Nɛ k kaa la kashenteŋ fanɛ kulubi ere
         wora Israɛl be efuli so nna, 5 men keta loŋ be basa n lar kade na to n ya kpa bumo ajembu m mɔ. 6 Ama pɔɛŋ nɛ men kpa bumo ajembu m mɔ, a daga fanɛ basa anyɔ ŋko basa damta ka ji shɛda
         fanɛ kashenteŋ nɛ b wora kulubi na. A maŋ daga fanɛ men mɔ bumo ŋkpal esa koŋwule
         be shɛda so. 7 Eshɛdajipoana na e naaŋ juŋkpar ŋ kpa bumo ajembu nɛ basa nɛ b ka na malɛ e chɛ to
         ŋ kpa bumo ajembu m mɔ. Kananɛ menyeeŋ wora n lara kulubi na ashi menyi to nna na.8 K beeŋ tiŋ m ba fanɛ asheŋ nɛ a beeŋ ba demujipoana nɛ b wɔ menyi to na kutɔ, beeŋ
         baa du kpakpa n sa bumo nɛ b tiŋ n ji amo. K beeŋ tiŋ a la fanɛ kusɔ be kejija ŋko
         esa be kenu ebesa ŋko esa be kemɔ be asheŋ nɛ a daga fanɛ b ji. Nɛ k kaŋ ba loŋ, men
         yɛr demu na kakpa nɛ Enyɛnpe menyi be Ebɔrɛ na lara n yili fanɛ b baa shuŋ mo na,
         9 n ya ta demu na n nase bɔrɛmatapoana nɛ b shi Livaiebi be yiri to na nɛ demujipo nɛ
         e bee shuŋ loŋ be jemanɛ na be anishito nɛ b ji kumo. 10 B kaŋ ji demu na nseŋ nase kumo kananɛ b pɛ, men wora kusɔ nɛ b kaŋɛ na gbagba chap.
         11 Menyeeŋ sɔ kusɔ nɛ b pɛ na nseŋ bɛ kusɔ nɛ baaŋ ŋini menyi fanɛ men wora na so. 12 Esa kama nɛ e kaŋ pɛl ŋ kini kewora demujipo na ŋko bɔrɛmatapo nɛ e wɔ kushuŋ to loŋ
         be jemanɛ na kasonu, daga fanɛ men mɔ mo. Kananɛ menyeeŋ wora n lara kulubi Israɛl
         be efuli so nna na. 13 Aloŋ e naaŋ shin nɛ kufu e pɛ ekama nɛ e beeŋ nu kumo be asheŋ nɛ esa kikɛ maaŋ naŋ
         wora loŋ kikɛ.Ewura be asheŋ14 Israɛlebi, men kaŋ ya kɔ n sɔ kasawule nɛ Enyɛnpe menyi be Ebɔrɛ na bee sa menyi na
         n chena so, menyeeŋ kaŋɛ fanɛ menyee sha ewura fanɛ efuliana pɔtɛana nɛ a kulti menyi
         na. 15 Nɛ k kaŋ ba loŋ, men lara esa nɛ Enyɛnpe Ebɔrɛ na gbagba lara nɛ e ki menyi be ewura
         na. Mo alɛ daga fanɛ e baa la menyi to be esa gbagba, mannɛ efɔ. 16 Esa nɛ e beeŋ ki ewura na maŋ daga fanɛ e baa kɔ egbaŋɛ damta, fɔŋfɔŋ egbaŋɛ nɛ a
         shi Ijipt be efuli so. Ŋkpal manɛ so, Enyɛnpe Ebɔrɛ na tiŋ ŋ kaŋɛ fanɛ mbe basa maŋ
         daga kenaŋ bɛta n yɔ Ijipt be efuli so kikɛ. 17 Ewura na maŋ daga fanɛ e baa kɔ beche damta, ŋkpal manɛ so, loŋ beeŋ shin nɛ e lar
         Enyɛnpe Ebɔrɛ na kaman. Mo alɛ maŋ daga fanɛ e gbare shuwa nɛ gbiti n sa mbe kumu
         nseŋ dii kedama ga.18 Esa nɛ e beeŋ ki ewura na beeŋ shin nɛ b keni Enyɛnpe Ebɔrɛ na be mbraana be kawɔl
         nɛ k wɔ bɔrɛmatapoana nɛ b shi Livai be yiri to na kutɔ na so n sibɛ kuko n sa mo
         nɛ e ta n yili mbe enɔ so. 19 Kawɔl ere beeŋ baa wɔ mo kutɔ nɛ e baa kraŋ kumo nsaa wora mbraana na kasonu karechɛ
         kikɛ, saŋɛ na so, e beeŋ koya kabɔrɛŋana nsaa sa Enyɛnpe Ebɔrɛ na bunyaŋ. 20 Kumo alɛ be loŋ beeŋ naŋ shin nɛ ewura na e sa maa fɛ fanɛ e bɔ mo braana Israɛlebi
         na be ekama nseŋ naŋ shin nɛ e sa maŋ kini kewora Enyɛnpe Ebɔrɛ na be mbraana kasonu.
         Aloŋ e naaŋ shin nɛ mo nɛ mbe kaman to ebi e ji kuwura na n chɛr ashi Israɛl be efuli
         so.

Bɔrɛmatapoana na be kachige be asheŋ181 Livai be yiri to be basa nɛ baaŋ baa la bɔrɛmatapoana na bre maaŋ nya kasawule na
         be kachige ashi Israɛl be efuli so. Ama esarga nɛ ŋkɛ nɛ basa beeŋ baa lara a sa Enyɛnpe
         Ebɔrɛ na be ako nɛ baaŋ baa nya. 2 B maaŋ baa kɔ kasawule fanɛ kananɛ eyiriana na kikɛ beeŋ baa kɔ na. Bumo be kachige
         e naaŋ baa la esarga nɛ basa beeŋ lara n sa Enyɛnpe Ebɔrɛ na be ako fanɛ kananɛ e
         nase kɔnɔ na.3 Amoso jemanɛ kikɛ nɛ menyeeŋ mɔ kena ŋko kubolpɔ n lara sarga, kusɔbɔya na be keba
         nɛ ketaya nɛ apuntosɔ beeŋ baa la bɔrɛmatapoana na peya nna. 4 Kede be kaman, menyeeŋ baa sa bumo ayu nɛ menyeeŋ juŋkpar n teŋi, nɛ yabra belbelso
         nɛ ɔlif be ŋku nɛ menyeeŋ juŋkpar n wora, nɛ mbolpɔ be afuibi nɛ menyeeŋ juŋkpar n
         she na kikɛ. 5 Menyeeŋ baa sa bumo ade kikɛ nna, ŋkpal manɛ so, Enyɛnpe Ebɔrɛ na e lara bumo nɛ bumo
         be kaman to ebi ashi Israɛl be eyiriana na to nɛ b baa shuŋ mo fanɛ bɔrɛmatapoana
         mbaanaayɔ.6 Livai be yiri to be esa kama nɛ e bee sha, beeŋ tiŋ n shi kade nɛ e wɔ ashi Israɛl
         be efuli so be kaplɛkama m ba kakpa nɛ menyee shuŋ Ebɔrɛ na 7 m ba shuŋ fanɛ bɔrɛmatapo n sa Enyɛnpe Ebɔrɛ na fanɛ kananɛ Livai be yiri to be basa
         bee shuŋ ndoŋ na. 8 Livai be yiri to be esa beeŋ tiŋ n fa mbe kanaŋ to be asɔ n nya amansherbi, beko malɛ
         maaŋ wora loŋ. Ama Livaiebi kama nɛ baa shuŋ kakpa nɛ menyee shuŋ Ebɔrɛ na kikɛ beeŋ
         nya ajibi nɛ basa na bar m ba lara esarga ŋko m ba kɛ Ebɔrɛ na, a sasa.Ekishisheŋ be asheŋ9 “Nɛ menyi kaŋ yɔ kasawule nɛ Enyɛnpe menyi be Ebɔrɛ na ta a sa menyi na so, men sa
         maŋ kaa wora ekishisheŋ nɛ efuliana nɛ a wɔ ndoŋ na bee wora na. 10-11 Men sa maŋ kaa chɔɔ menyi be mbia ebɔrɛsure so a lara esarga. Menyi alɛ e sa maŋ shin
         nɛ menyi be basa e baa kpal ŋko a kɔ mputi ŋko a to akprambi ŋko a kre mbre. Kumo
         be kaman men sa maŋ kaa malga bubuni kutɔ a bishi so a fin kenu kusɔ ko bumo kutɔ.
         12 Enyɛnpe menyi be Ebɔrɛ na kishi basa nɛ baa wora le be asheŋ ere nna, amoso nɛ e beeŋ
         chɛ menyi to n ju efuliana na n lar kasawule na so na. 13 Menyi ere daga fanɛ men baa ji kashenteŋ a sa Enyɛnpe Ebɔrɛ na ekpa kikɛ so nna nsaa
         maa wora ekishisheŋ ere.”Enyɛnpe Ebɔrɛ ka nase kɔnɔ fanɛ e beeŋ shuŋi anebi be asheŋ14 Ndoŋ nna nɛ Mosis naŋ kaŋɛ le: “Kasawule nɛ menyee yɔ nɛ men ya sɔ n chena so ere
         so, basa bee nu nna a sa basa nɛ baa kpal nsaa bishi so. Ama Enyɛnpe menyi be Ebɔrɛ
         na maŋ sa menyi ere akpa fanɛ men baa wora loŋ kikɛ. 15 Kusɔ nɛ e beeŋ wora e la fanɛ e beeŋ shuŋi anebi ko nɛ e du fanɛ ma nseŋ shi menyi
         gbagba be basa to nɛ e ba menyi kutɔ. A daga fanɛ men wora loŋ be anebi na kasonu.16 Kachɛ nɛ men daŋ shɛr ashi kebeegboŋ nɛ baa tre Sainai na ase na, men daŋ kule ma
         nna fanɛ menyi maŋ naa sha kenu Enyɛnpe Ebɔrɛ na be ebɔl ŋko n wu mbe edɛ gboŋ na
         kikɛ, ŋkpal manɛ so, menyi daa lɔ kufu nna fanɛ menyeeŋ wu.” 17 Ndoŋ nna nɛ Enyɛnpe Ebɔrɛ na kaŋɛ ma le: “Kashenteŋ nɛ b ji na. 18 Amoso meeŋ shuŋi anebi ko nɛ e du fanɛ fo nseŋ shi bumo gbagba be basa to nɛ e ba
         bumo kutɔ. Ma alɛ beeŋ baa ta ma kubɔya a sa mo nɛ mo alɛ e baa kaŋɛ bumo kusɔ kama
         nɛ ŋ kaŋɛ mo na gbagba chap. 19 Ŋkpal kubɔya na ka beeŋ shi ma kutɔ so, esa kama nɛ e kaŋ kini kewora kumo kasonu,
         ŋ gbagba e naaŋ bishi amodoŋwura ŋko ŋ gberge mo kusoe. 20 Ama nɛ fanɛ anebi ko sa kubɔya ko ashi ma ketre to nɛ k maŋ shi ŋ kutɔ, loŋ be anebi
         na beeŋ wu ŋkpal loŋ so. Kusɔ nɛ k beeŋ nya anebi kama nɛ e beeŋ sa kubɔya ashi agbir
         ko be atre to gba nna na.”21 Menyi beeŋ baa belsi nsaa bishi menyi be amu fanɛ nuso nɛ anyeeŋ wora m pin fanɛ anebi
         ere be kubɔya ere shi Enyɛnpe Ebɔrɛ na kutɔ nna. 22 Nɛ fanɛ anebi baŋ sa kubɔya ko ashi Enyɛnpe Ebɔrɛ na be ketre to nɛ k maŋ ba kashenteŋ
         nseŋ wora m bɔlɔ so, kumo ere kubɔya na maŋ shi Enyɛnpe Ebɔrɛ na kutɔ nna na. Anebi
         na gbagba be nfɛra to nɛ kubɔya na shi nɛ a maŋ daga fanɛ men baa ŋana loŋ be anebi
         na.

Kumɔlga be nde be asheŋ(Nɔmbɛs 35:9-34; Joshuwa 20:1-9)191 Nɛ Enyɛnpe Ebɔrɛ na kaŋ mur basa nɛ e bee ta bumo be kasawule a sa menyi ere nɛ men
         sɔ bumo be ndegboŋana nɛ nwuana n chena, 2-3 men barga efuli na to ntuŋ asa, nɛ katuŋ kama e baa kɔ kade nɛ kumo to be keshile
         n yɔ maaŋ baa du kpakpa. Saŋɛ na so menyi be ekama nɛ e mɔ esa, beeŋ tiŋ n shile n
         ya ŋana nɛ b sa maŋ mɔ mo alɛ gba. 4 Nɛ menyi to be ekama maŋ kute m mɔ esa nɛ e maŋ la mo doŋ, e beeŋ tiŋ n shile n yɔ
         ndeana na be kuko to n ya ŋana nseŋ nya mbe kumu. 5 An ta fanɛ menyi to be benyɔ yɔ kupuŋ to nɛ b ya ku ndibi, nɛ jemanɛ nɛ baa ku ndibi
         na kekpanfu nɛ b kɔ a ku na be kumu pee ŋ ŋmɛa eko m mɔ, emo nɛ e keta kumo a ku na
         beeŋ tiŋ n shile n yɔ nde asa na be kuko to n ya ŋana nɛ b sa maŋ mɔ mo alɛ gba. 6 E maŋ daga luwu, ŋkpal manɛ so e maŋ kre kemɔ mo barkasa na nna. Ama esa nɛ e wu na
         mo kurgepo beeŋ tiŋ n nya agbo ŋkpal e ka wu so. Bumo alɛ beeŋ tiŋ n lara bumo kanaŋ
         to be esa ko fanɛ e tɛ emo nɛ e mɔ bumo kurgepo na m mɔ mo. Nɛ fanɛ kade nɛ e beeŋ
         shile n ya ŋana nseŋ nya mo kumu na wɔ kufɔ nɛ kakpa nɛ e wɔ na, esa nɛ e wu na mo
         kurgepoana na beeŋ tiŋ n ju mo m pɛ nseŋ mɔ mo. 7 Amoso nɛ ŋ kaŋɛ fanɛ a daga men lara nde asa n yili nɛ basa e baa shile a yɔ amo to
         n ya kaa ŋana nsaa nya bumo be amu na.8-9 Nɛ menyeeŋ wora kusɔ kama nɛ mee kaŋɛ menyi kabre ere, nsaa sha Enyɛnpe menyi be Ebɔrɛ
         na, nsaa wora asheŋ a bɛ mbe keŋini so, e beeŋ shin nɛ menyi be kasawule nɛ e nase
         kumo be kɔnɔ n sa menyi nananyɛnana na e kpalga to n ti so. Nɛ loŋ kaŋ wora, menyeeŋ
         naŋ lara nde asa n ti adra na so. 10 Men wora loŋ, saŋɛ na so b maaŋ mɔ basa nɛ b maŋ wora n jija ashi kasawule nɛ Enyɛnpe
         Ebɔrɛ na ta a sa menyi na so nɛ kumo be kulubi a baa bɛ menyi.11 Ama nɛ fo kute m mɔ fo barkasa ŋkpal fo ka kishi mo so nseŋ shile n yɔ nde na be kekama
         to n ya ŋana. 12 Loŋ bre fo kade to be benimu beeŋ shuŋi nɛ b ya bar fo nɛ b ta fo m bɔ esa nɛ fo mɔ
         na mo kurgepoana enɔ nɛ bumo alɛ gba e mɔ fo n tal to. 13 B maaŋ wu fo kuwɔr. A daga fanɛ b lara basa mɔpo kikɛ ashi Israɛl be efuli so, saŋɛ
         na so asheŋ beeŋ baa nite nɛnɛ.14 Ekama be kapetɛsawule kɔ egbaŋ to be ndulgijembu nna a ŋini kumo be ekar ashi kasawule
         nɛ Enyɛnpe Ebɔrɛ na bee sa menyi na so. Amoso men sa maŋ kaa firgi men braana be ndulgijembu.15 Esa koŋwule be shɛda maaŋ tiŋ n shin nɛ esa e ji n tɔr ashi kulubi to. Kanaŋkama,
         basa anyɔ ŋko besa e daga fanɛ b ji shɛda pɔɛŋ nɛ esa e ji n tɔr ashi kulubi to. 16 Nɛ fanɛ menyi to be eko bee sha ketɔrɔ mo barkasa nseŋ ku efɛ n deŋi mo, 17 menyi benyɔ na kikɛ daga fanɛ men yɔ kakpa nɛ menyee shuŋ Ebɔrɛ na nɛ bɔrɛmatapo na
         nɛ demujipoana nɛ b wɔ ndoŋ na e ya keni demu na to n ji kumo. 18 Demujipoana na beeŋ mige demu na to nɛnɛ ŋ keni, nɛ fanɛ efɛ nɛ fo kuu 19 feeŋ nya kasogberge nɛ k daga efɛpo. Kananɛ menyeeŋ wora nɛ le be kulubi maaŋ baa
         wɔ efuli na so nna na. 20 Kumo be kaman nɛ b shin nɛ ekama e nu kusɔ nɛ k wora na be asheŋ nɛ kufu e pɛ bumo,
         nɛ ekama maaŋ naa sha kewora loŋ be kulubi kikɛ. 21 Kasogberge nɛ k dese e la fanɛ nɛ esa baaŋ lara mo barkasa be efute ŋko kenishi ŋko
         kinyi ŋko ŋ ku mo barkasa be enɔ so ŋko keya so, b wora mo kananɛ e wora mo barkasa
         na gbagba chap. A maŋ daga fanɛ men baa wu kuwɔr ashi le be asheŋ to.

Keyɔ kena to be asheŋ201 Nɛ men kaŋ yɔ nɛ men ya kɔ men doŋana kena nseŋ wu fanɛ bumo be egbaŋɛ nɛ egbaŋɛturko
         nɛ benapo shi a chɔ menyeya, men sa maa ŋana bumo. Ŋkpal manɛ so, Enyɛnpe menyi be
         Ebɔrɛ nɛ e kɔ n suge menyi ashi Ijipt be efuli so na beeŋ chɛ menyi to ŋ kɔ. 2 Pɔɛŋ nɛ men fara kekɔ kena na, a daga fanɛ bɔrɛmatapo e ba yili benapo na be anishito
         nseŋ kaŋɛ bumo le: 3 Israɛl be benapo, men nu nfe! Menyee yɔ kena to kabre nna na, ama men sa maŋ kpal
         men doŋana so a lɔ kufu ŋko a jija kenyɛn ŋko a chicha. 4 Menyi nɛ Enyɛnpe menyi be Ebɔrɛ na e naa yɔ kena na to; mo alɛ beeŋ shin nɛ men kɔ
         m pɔɔ so.5 Kumo be kaman nɛ benapo na be bejuŋkparpoana malɛ e malga n sa benapo na ŋ kaŋɛ bumo
         le: “Esa ko wɔ nfe nɛ e pɔr kowu popɔr, ama mo alɛ maŋ naŋ ta kumo m bɔɔ Ebɔrɛ enɔ
         nseŋ bela n luri kumo to a? Kumo ere e bɛta a yɔ epe. Nɛ mannɛ aloŋ e kaŋ ya wu kena
         to, esa pɔtɛ e naaŋ ta mbe kowu na m bɔɔ Ebɔrɛ enɔ nseŋ bela n luri kumo to. 6 Ŋko esa ko wɔ nfe nɛ kraŋ baŋ dɔ ndibi sɔrso be kudɔ, mo alɛ maŋ naŋ chuge amo be
         asɔrso a? Kumo ere e bɛta a yɔ epe. Nɛ mannɛ aloŋ e kaŋ n ya wu kena to, esa pɔtɛ
         e naaŋ ji asɔrso na be tɔnɔ. 7 Ŋko esa ko wɔ nfe nɛ e tiŋ n ji eche be kesha nsaa sha keta eche na a? Kumo ere e
         bɛta a yɔ epe. Nɛ mannɛ aloŋ e kaŋ ya wu kena to, esa pɔtɛ e naaŋ ta eche nɛ e kre
         keta na.”8 Ade be kaman, nɛ benimuana na e naŋ kaŋɛ benapo na le: “Esa ko wɔ nfe nɛ kagbenejija
         shin nɛ kufu pɛ mo a? Kumo ere e bɛta a yɔ epe. Nɛ mannɛ aloŋ e beeŋ ta kufu m pɛ
         benapo nɛ b ka na nɛ b pɔ aba.” 9 Benimuana na kaŋ malga n sa benapo na n loge, baaŋ lara basa nɛ baaŋ baa juŋkpar benapo
         na ntuŋso.10 Pɔɛŋ nɛ menyeeŋ kɔ kade ko to be basa kena, menyeeŋ juŋkpar n sa bumo ekpa nɛ b shuli
         fanɛ b tuba nna. 11 Nɛ b kaŋ shuli fanɛ b tuba nseŋ bugi bumo be mbunaana n sa menyi nɛ men luri kade
         na to, kumo ere kade na to be basa kikɛ beeŋ ki menyi be anya nsaa shuŋ menyi. 12 Ama nɛ fanɛ kade na to be basa kini ketuba nseŋ yili fanɛ bumo alɛ gba beeŋ kɔ, kumo
         ere menyi be benapo beeŋ kulti kade n wɔtɔ. 13 Kumo be kaman, nɛ Enyɛnpe Ebɔrɛ na kaŋ shin nɛ men kɔ n sɔ kade na, men mɔ kade na
         to be benyɛn kikɛ. 14 Ama menyeeŋ tiŋ m pɛ bumo be beche nɛ mbia kenya nseŋ ta bumo be asɔbɔya nɛ asɔ lela
         nɛ menyee sha. Menyeeŋ tiŋ n ta men doŋana na be asɔ n wora kusɔ kama nɛ menyee sha,
         ŋkpal manɛ so, Enyɛnpe Ebɔrɛ na e ta amo n sa menyi. 15 Kananɛ menyeeŋ wora ndegboŋ nɛ a maŋ taga kasawule nɛ menyeeŋ chena so na to nna na.16 Ama menyi kaŋ kɔ n sɔ ndegboŋ nɛ a wɔ kasawule nɛ Enyɛnpe menyi be Ebɔrɛ na ta a sa
         menyi ere so bre, men mɔ basa na nɛ bumo be asɔbɔya kikɛ. 17 Ŋkpal manɛ so, Enyɛnpe Ebɔrɛ na teŋ yili kumo fanɛ men mur Hitebi nɛ Amɔriebi nɛ Keenanebi
         nɛ Pɛrizebi nɛ Hivebi nɛ Jebusiebi na kikɛ nna. 18 Nɛ menyi baŋ maŋ mɔ bumo nseŋ yige bumo, baaŋ fule menyi nɛ men baa wora ekishisheŋ
         nɛ baa wora ashi bumo be kagbirshuŋ to na n shin nɛ men wora kulubi ŋ gbiti Enyɛnpe
         menyi be Ebɔrɛ na.19 Nɛ menyi kaŋ ya kulti kade n wɔtɔ a sha kekɔ kumo to be basa kena, men sa maŋ ku bumo
         be ndibi sɔrso n lɛ. Hale nɛ men kulti kumo n chɛr gba, men sa maŋ wora loŋ. Ama men
         baa ji ndibi na be asɔrso na nsaa maŋ mur amo ere. Ŋkpal manɛ so, ndibi na bre maŋ
         la men doŋana. 20 Menyeeŋ tiŋ ŋ ku ndibi pɔtɛ n lɔŋɛ nsakpar nɛ ajaŋ jeŋgreŋ m bɔla so n dii egbalana
         na so n luri kade na to ŋ kɔ n suge kumo.

Esa ka wu nɛ b maŋ pin kusɔ nɛ k mɔ mo be asheŋ211 Nɛ fanɛ men wu b ka mɔ esa n nase kupuŋ to ashi kasawule nɛ Enyɛnpe menyi be Ebɔrɛ
         na ta a sa menyi na so, ama menyi alɛ maŋ pin esa nɛ e mɔ mo na, 2 menyi to be benimuana nɛ demujipoana na beeŋ ya yili kakpa nɛ ebuni na dese na ŋ karga
         aya n yɔ nde nɛ a mata ndoŋ na be kekama to. 3 Nɛ kade kama nɛ k mata ndoŋ ga na be benimu e lara kena fɔlbi nɛ b maŋ naŋ ta n shuŋ
         ŋ ku so, 4 n yɔ kabombi nɛ kumo be nchu maa loge ase n ya yili kasawule nɛ b maŋ naŋ dɔ kumo
         so ŋ ku so so ŋ ki kena na be kubɔ m bu. 5 Bɔrɛmatapoana nɛ b shi Livai be yiri to na gba beeŋ yɔ ndoŋ, ŋkpal manɛ so, bumo e
         naa ji asheŋ nɛ a bee bar kebagato nɛ nlusheŋ. Enyɛnpe menyi be Ebɔrɛ na malɛ e lara
         bumo fanɛ b baa shuŋ mo nsaa bɔla mbe ketre so a nɛfa basa nsaa ji mpetɛ nɛ kebile
         n doro abar be asheŋ. 6 Kumo be kaman nɛ kade nɛ k mata kakpa nɛ b wu ebuni na be benimuana na e fɔr bumo
         be enɔana n wurge kena nɛ b bu kumo be kubɔ na so 7 nseŋ kaŋɛ le: “Mannɛ anyi e mɔ esa ere, anyi alɛ maŋ nyi esa nɛ e mɔ mo. 8 Amoso, Enyɛnpe Ebɔrɛ, ta m paŋ fo basa Israɛlebi nɛ fo kɔ n suge ashi Ijipt be efuli
         so na. Ta m paŋ anyi nsaa maŋ shin nɛ esa nɛ b mɔ ere be luwu be kulubi a baa bɛ anyi.”
         9 Nɛ men wora Enyɛnpe Ebɔrɛ na kasonu nseŋ wora kusɔ nɛ e kaŋɛ ere, e beeŋ ta esa nɛ
         b mɔ na be kulubi na m paŋ Israɛl be basa.Beche nɛ menyeeŋ pɛ kena to be asheŋ10 Nɛ Enyɛnpe menyi be Ebɔrɛ na kaŋ shin nɛ men yɔ kena to n ya kɔ m pɔɔ so nseŋ pɛ basa
         bedamta, 11 ashere menyi to be eko beeŋ wu bumo to be eche ko nɛ e walɛ kebita m par mo, nɛ e
         baa sha keta mo ŋ ki mbe eche. 12 Kumo ere e keta eche na n yɔ mbe laŋ to n ya shin nɛ e she mbe kumu nseŋ kuya mbe
         akuti so. Kumo be kaman nɛ eche na e chɛrga mbe asɔbuuso nɛ e dela m ba na nseŋ buu
         Israɛlebi be asɔbuuso. 13 Ade be kaman, nɛ e chena enyɛn na be laŋ to n shu mo nio nɛ mo tuto be keeli kufɔl
         lelemu pɔɛŋ nɛ enyɛn na e ta mo ŋ ki mbe eche. 14 Nɛ jemanɛ ko ba fo nɛ Israɛl be enyɛn na maŋ naa sha kenyache na, e beeŋ tiŋ n yige
         mo nɛ e baa yɔ. Ŋkpal enyɛn na ka teŋ di eche na so, e maaŋ naŋ tiŋ n fa mo fanɛ mbe
         kenya.Ewurkoŋ nɛ kapetɛji be asheŋ15 Nɛ fanɛ enyɛn kɔ beche anyɔ nɛ bumo kikɛ kurge bibinyɛn n sa mo, ama wurkoŋ na maŋ
         la mbe eche shaso pibinyɛn, 16 e kaa barga mbe kapetɛ to a sa mbe mbia, a maŋ daga e kpɛa to n ta kapetɛ nɛ k daga
         mbe wurkoŋnyɛn na n sa mbe eche shaso na pibinyɛn na. 17 A daga fanɛ e ta mbe kapetɛ na be ntuŋ anyɔso nna n sa mbe wurkoŋnyɛn na, hale e ka
         maŋ la mbe eche shaso pibinyɛn ere gba. Enyɛn daga e baa keni mbe wurkoŋnyɛn nna a
         bɔlɔ kenishi nsaa sa mo mbe kapetɛ be kachige nɛ k la wurkoŋnyɛn peya mbra be ekpa
         so.Ebinyɛn nɛ e maŋ kɔ kasonu be asheŋ18 An ta fanɛ esa ko ka kɔ mo pibinyɛn kpeŋso nɛ e maa nu a sa mo nio nɛ mo tuto nɛ baa
         gberge mo kusoe nɛ e kraa maa chɛrga. 19 Loŋ be kebia mo tuto nɛ mo nio daga fanɛ b yɛr mo kade nɛ b wɔ na be benimuana kutɔ
         nna nɛ b ya ji kebia na demu. 20 Kusɔ nɛ baaŋ ya kaŋɛ nde: “An pibinyɛn ere kpeŋ nna nsaa maa nu a sa anyi. E la esa
         nɛ e bee boo nsa nsaa jija amansherbi nna.” 21 Saŋɛ na so nɛ kade na be benyɛn e kpa kebia na ajembu m mɔ, nɛ kumo be loŋ e lara
         le be kulubi ere ashi menyi to nɛ kufu e pɛ Israɛl be esa kama nɛ e nu kumo be asheŋ.Mbra be yiri yiri be asheŋ22 Nɛ fanɛ esa wora kulubi nɛ b kpal loŋ so n chɛ mo n shiga kedibi so m mɔ, 23 a maŋ daga kebuni na ka shiga kedibi na so hale nɛ kare a chɛ kumo so. A daga fanɛ
         b puli kumo kamɔnchɛ na kikɛ, ŋkpal manɛ so, kebuni be kebaasha kedibi so bee gberge
         Ebɔrɛ be kɔnɔsho a ba kasawule na so nna. Amoso men baa puli basa nɛ baa chɛ a shiga
         ndibi so a mɔ na, saŋɛ na so menyi maaŋ jija kasawule nɛ Enyɛnpe menyi be Ebɔrɛ na
         ta a sa menyi na.

221 Nɛ fo wu fo barkasa Israɛl be esa be kena ŋko kubolpɔ ka foe n luri to a yɔ, sa maŋ
         kaŋ kplaŋ kumo so, ama fo pɛ kumo n ya sa esa nɛ e wɔ kumo na. 2 Ama nɛ fanɛ esa nɛ e wɔ kumo na wɔ kakpa wɔfɔ nna ŋko fo maŋ nyi esa nɛ e wɔ kusɔbɔya
         na nna, kumo ere fo ta kumo n yɔ fo pe. Nɛ kusɔbɔyawura kaŋ baa kaa fin kumo nɛ fo
         ta n sa mo. 3 Nɛ fanɛ fo wu fo barkasa Israɛl be esa be kurma ŋko kusɔbuuso ŋko kusɔ be yiri kikɛ
         nɛ k foe, kusɔ nɛ k daga fo wora nna na.4 Nɛ fanɛ fo barkasa Israɛl be esa be kena ŋko kurma tɔr a dese nsaa maa sha kekoso
         n yili nɛ fo tu mo, sa maŋ kaŋ kplaŋ mo so, chɛ mo to nɛ e ŋin kusɔbɔya na to n yili
         kumo be aya so.5 Beche maŋ daga kewɔtɔ benyɛn be asɔbuuso. Benyɛn malɛ gba maŋ daga kewɔtɔ beche be
         asɔbuuso, ŋkpal manɛ so, Enyɛnpe menyi be Ebɔrɛ na kishi basa nɛ baa wora loŋ be asheŋ
         na nna.6 Nɛ fanɛ fo wu kabuibi be kesha kedibi so ŋko kasawule so nɛ kabuibi na puu kumo be
         afule ŋko bibi popɔrbi so, sa maŋ kaŋ pɛ kabuibi na. 7 Feeŋ tiŋ m pɛ bibi na ama a daga fanɛ fo yige kabuibi na gbagba bre saŋɛ na so feeŋ
         chɛr kasawule so nseŋ dii kedama kebaawɔtɔ.8 Nɛ fanɛ fo pɔr kowu popɔr, a daga fanɛ fo pɔr egbalshin kumo be kuchoŋi na so ŋ kulti,
         saŋɛ na so esa maaŋ shi kumo so n tɔr to n wu nɛ kumo be kulubi e bɛ fo.9 Nɛ fo baŋ dɔ asɔrso nɛ baa tre greep na be ndibi be kudɔ, sa maŋ naŋ duu shɛŋ n wea
         amo to. Nɛ fo wora loŋ, fo maŋ naa kɔ ekpa nɛ fo ji kudɔ na to be kusɔ kikɛ. A daga
         fanɛ fo bar adɔjibi na kikɛ kakpa nɛ menyeeŋ baa shuŋ Ebɔrɛ na.10 Men sa maŋ kaŋ ta kubɔ to be kebarga n deŋi gbolu nɛ kurma so nɛ amo anyɔ na kikɛ
         e baa gberge katekpa koŋwule a dɔ.11 Men sa maa buu asɔbuuso nɛ b ta asisawa be kechɛbi m ba kikɛ.12 Men baa ba ajolobi a chuge menyi be asɔbuuso be nnɔkar ana na kikɛ so.Kakil to be kewora n da so be asheŋ13 An ta fanɛ enyɛn ka ta kasuŋgurbia nɛ k maŋ chɛr nɛ e kaŋɛ fanɛ e maŋ naa sha eche
         na, 14 ŋkpal loŋ so ŋ ku efɛ n deŋi eche fanɛ e ka ta mo na e maŋ tu mo nɛ tumba.15 Eche na mo kurgepoana beeŋ ta wajɛ nɛ enyɛn na nɛ eche na daŋ dese so bumo be kejafɔ
         achɛ nɛ ŋklaŋ gbiti kumo a ŋini fanɛ eche na maŋ nyi enyɛn nna pɔɛŋ nseŋ yɔ kakil
         to na n ya ŋini benimu nɛ baa ji demu na ashi demujikpa. 16 Nɛ eche na mo tuto e kaŋɛ benimu na le: “N ta m pibiche nna n sa kanyɛn ere, ama naniere
         e maŋ naa sha m pibiche, 17 nseŋ ku efɛ n deŋi mo a kaŋɛ fanɛ e maŋ kɔ tumba. Ama kusɔ nɛ k bee ŋini fanɛ eche
         na daa kɔ tumba nde. Men keni ŋklaŋ nɛ a daŋ gbiti wajɛchɛbi nɛ b daŋ dese so bumo
         be kejafɔ achɛ na!” 18 Nɛ kade be benimuana na e shin nɛ b pɛ enyɛn na ŋ kuya so. 19 Kumo be kaman nɛ b fa mo gbiti be ndarbi kalfa n sa eche na mo tuto, ŋkpal enyɛn na
         ka ŋaba Israɛl be esa pibiche so. Ama eche na kraa beeŋ baa la mbe eche, mo alɛ maŋ
         kɔ ekpa nɛ e tiŋ ŋ kini eche na kikɛ hale nɛ e ya wu.20 Ama nɛ fanɛ kusɔ nɛ enyɛn na kaŋɛ na la kashenteŋ nna nɛ shɛŋ malɛ maŋ wɔtɔ a ŋini
         fanɛ eche na daa kɔ tumba, 21 kumo ere kade na to be benyɛn beeŋ keta eche na n yɔ mo tuto be laŋ be kabuna to n
         ya kpa mo ajembu m mɔ. Ŋkpal e ka pin enyɛn, jemanɛ nɛ e kraa wɔ mo tuto pe pɔɛŋ nseŋ
         ba kakil to so, nyɔmɔ be kesheŋ nɛ e wora ashi anyi be basa to na. Kananɛ menyeeŋ
         lara le be kulubi ere ashi menyi to nna na.22 Nɛ fanɛ b pɛ enyɛn nɛ e bee di mo barkasa be eche, a daga fanɛ b mɔ bumo benyɔ kikɛ.
         Kananɛ menyeeŋ lara le be kulubi ere ashi menyi to nna na.23 Nɛ fanɛ b pɛ enyɛn kade to nɛ e bee di eche nɛ esa ko bee ji mbe kesha nɛ e ta mo,
         24 menyeeŋ keta bumo benyɔ na kikɛ n lar kade na to n ya kpa bumo ajembu m mɔ. Eche na
         daga luwu ŋkpal e ka maŋ boŋ to n tre basa nɛ b ba chɛ mo to jemanɛ nɛ e wɔ kade to
         nɛ ekama daŋ beeŋ tiŋ n nu e ka bee boŋ to so. Enyɛn na malɛ daga luwu nna ŋkpal e
         ka di eche nɛ esa ko bee ji mbe kesha so. Kananɛ menyeeŋ wora n lara le be kulubi
         ere ashi menyi to nna na.25 Ama nɛ fanɛ enyɛn ya pur eche nɛ esa ko bee ji mbe kesha kupuŋ to, kumo ere enyɛn
         na nawule e daga luwu. 26 Men sa maŋ kaŋ wora eche na bre shɛŋ, ŋkpal manɛ so, e maŋ wora kulubi nɛ k daga luwu.
         Le be demu ere baa du fanɛ esa ka kre n ya mɔ mo barkasa nna. 27 Kupuŋ to nɛ enyɛn na ya pur eche na. Hale e boŋ to a fin kechɛto gba, e maaŋ nya esa
         nɛ e chɛ mo to ndoŋ.28 Nɛ fanɛ b pɛ enyɛn nɛ e bee pur eche nɛ b maŋ daa ji mbe kesha nɛ b ta mo, 29 a daga fanɛ men tintiŋ enyɛn na nɛ e ta eche na a kil. Enyɛn na beeŋ ka gbiti be ndarbi
         adunu nɛ a la keshaji be amansherbi n sa eche na mo tuto pɔɛŋ nɛ e ki mbe eche ŋkpal
         enyɛn na ka teŋ di mo na so. Enyɛn na malɛ maaŋ naŋ tiŋ ŋ kini eche na kikɛ hale nɛ
         e ya wu.30 Enyɛn kikɛ e sa maŋ kaŋ di mo tuto be beche to be ekama ŋko n ta eche kama nɛ mo tuto
         kil ŋ ku so kikɛ. Kumo loŋ la ŋaba nna n sa mo tuto na.

Kusɔ nɛ k beeŋ lara esa Ebɔrɛ be basa to be asheŋ231 Enyɛn kama nɛ b fɛl mo ŋko ŋ ku mbe kenyɛnsɔ so maŋ naŋ ti Enyɛnpe Ebɔrɛ na be basa
         so.2 Esa kama nɛ mo tuto nɛ mo nio maŋ kil pɔɛŋ nseŋ kurge mo nɛ mbe kaman to ebi n ya
         fo mbe kenana kudusopo kikɛ, maŋ naŋ ti Enyɛnpe Ebɔrɛ na be basa so.3 Ammɔn ŋko Mowab be basa ŋko bumo be kamanebi n ya fo bumo be kenana kudusopo kikɛ
         maŋ ti Enyɛnpe Ebɔrɛ na be basa so. 4 Ŋkpal manɛ so, b daŋ kini kesa menyi ajibi nɛ nchu jemanɛ nɛ men daŋ lar Ijipt be
         efuli so a ba na nna. Kumo be kaman nɛ b ya haya kanyɛn nɛ baa tre Balaam nɛ e la
         Biyɔɔ pibinyɛn na nseŋ shi kadegboŋ nɛ baa tre Peto ashi Mɛsopoteemia be efuli so
         na fanɛ e ba sho menyi kɔnɔ. 5 Ama Enyɛnpe menyi be Ebɔrɛ na daŋ maŋ nu n sa Balaam. Kusɔ nɛ e daŋ wora e la fanɛ
         e kilgi shoduu na nna ŋ ki nɛfa ŋkpal e ka bee sha menyi so. 6 Amoso menyi nɛ Mowabebi ŋko Ammɔnebi e sa maŋ kaa wora kayurwushi be kebaawɔtɔ be
         kɔnɔkoŋwule be ŋkre kikɛ.7 Ama Edɔmebi bre la men kurgepoana nna nɛ menyi alɛ daa la befɔ Ijipt be efuli so.
         Amoso men sa maa keni Edɔmebi nɛ Ijiptebi na jiga. 8 Yili bumo be kenanafofo mbaanaayɔ, bumo be kaman to ebi ti Enyɛnpe Ebɔrɛ na be basa,
         Israɛlebi so.Benapo be keeyi to be farfarbi be asheŋ9 Nɛ men yɔ kena to n ya wora menyi be keeyi to, men sa maa wora eyurpisheŋ kikɛ ashi
         keeyi to. 10 Nɛ enyɛn ku edare nseŋ m ba eyur nɛ k shin nɛ e maŋ walɛ so daŋkare be ekpa so, a
         daga fanɛ e lar keeyi na to n ya kaa wɔ kumo be ekarso. 11 Ta a ba kaaseso nɛ e bɛr nchu, nseŋ bɛta m ba keeyi na to saŋɛ nɛ kaboŋ bee pɛ anishi
         na.12 Menyeeŋ fin kaboŋ ko ashi keeyi na be ekarso nɛ k baa la ejɔŋɛkpa. 13 Nɛ menyee yɔ nɛ men ya jɔŋɛ malɛ, men baa ta ntɔkɔrɔ n ya kur a jɔŋɛ a puli. 14 Ŋkpal menyi nɛ Enyɛnpe menyi be Ebɔrɛ na ka wɔ keeyi na to nɛ e bee kuŋ menyi nsaa
         shin nɛ menyee kɔ a pɔɔ men doŋana so so, a daga fanɛ men baa keni keeyi na so nɛnɛ
         nɛ k baa du farfarbi nsaa walɛ so daŋkare be ekpa so. Amoso men sa maŋ kaa wora ekishisheŋ
         nɛ k beeŋ shin nɛ Enyɛnpe Ebɔrɛ na e pal kaman n sa menyi kikɛ.Mbra be yiri yiri be asheŋ15 Nɛ fanɛ efuli ko so be anya shile m ba buu menyi a fin kekuŋ, men sa maŋ bɛta bumo
         a sa bumo nyɛnpeana. 16 Men shin nɛ b chena menyi be ndeana na be kekama nɛ baa sha to. Menyi alɛ e sa maa
         kɔrfɛ bumo.17 Israɛl be kusɔnyɛn ŋko kusɔche kikɛ maŋ daga fanɛ e ki sakale ashi agbirlambu to kikɛ.
         18 Kumo be kaman, ekama nɛ e wora loŋ n nya amansherbi e sa maŋ ta amo m ba Enyɛnpe Ebɔrɛ
         na kutɔ nɛ e ba tia kɔnɔ naseso kikɛ. Ŋkpal manɛ so, Enyɛnpe Ebɔrɛ na kishi agbirlambu
         to be esakale ga.19 Fo kama nɛ fo ta amansherbi ŋko ajibi ŋko kusɔ ko m paŋ fo barkasa Israɛl be esa,
         fo sa maŋ kaŋ wɔtɔ mo nchu. 20 Menyeeŋ tiŋ a wɔtɔ befɔ nɛ b paŋ menyi asɔ nchu, ama mannɛ men braana Israɛl be basa
         bre. Nɛ men wora mbra ere kasonu, Enyɛnpe menyi be Ebɔrɛ na beeŋ baa nɛfa kusɔ kama
         nɛ menyeeŋ baa wora ashi kasawule nɛ menyee yɔ nɛ men ya sɔ n chena so na.21 Nɛ men baŋ nase Enyɛnpe menyi be Ebɔrɛ na kɔnɔ, a daga fanɛ men wora kumo m bɔlɔ so
         manaŋ. Nɛ mannɛ aloŋ Enyɛnpe menyi be Ebɔrɛ na beeŋ bishi menyi kumo nɛ k ki kulubi
         n sa menyi. 22 Nɛ esa maŋ nase Enyɛnpe Ebɔrɛ na kɔnɔ k maŋ la kulubi n sa mo. 23 Ama nɛ esa nase kɔnɔ mbe keparso, a daga fanɛ e tia kumo, ŋkpal manɛ so, mannɛ esa
         ko e tintiŋ mo nɛ e nase kɔnɔ na.24 Nɛ menyi be eko bɔla esa ko be ndibi sɔrso be kudɔ to a choŋ, e beeŋ tiŋ n chuge asɔrso
         na be ako n ji kanaŋkamaso nɛ e bee sha, ama e sa maŋ chuge amo n wɔtɔ kusɔ to n yɔ.
         25 Nɛ esa bɔla esa pɔtɛ be ayu be kudɔ to a choŋ, e beeŋ tiŋ m buri amo n we kanaŋkamaso
         nɛ e bee sha, ama e sa maŋ teŋi ayu na n sulɔ n yɔ epe.

Kakilgboŋi nɛ kenaŋ n laŋɛ ŋ kil be asheŋ241 Nɛ fanɛ enyɛn ta eche nseŋ wu fanɛ eche na kɔ kebaawɔtɔ ko nɛ e maa sha nɛ e kpal
         loŋ so n sibɛ kakilgboŋi be kawɔl ŋ kini eche na fanɛ e baa yɔ. 2 Kumo be kaman nɛ eche na naaŋ ya kil enyɛn pɔtɛ, 3 nɛ mo alɛ gba naaŋ wu kusɔ ko eche na so nseŋ kini mo n sibɛ kakilgboŋi be kawɔl n
         sa eche na n lara mo mbe laŋ to, ŋko enyɛn nyɔsopo na wu nna ŋ ka eche na, 4 eche na maaŋ naŋ tiŋ m bɛta n ya kil mo kul dra na kikɛ, ŋkpal e ka tiŋ n tu enyɛn
         nyɔsopo na n di so. Bumo be kenaŋ kil abar beeŋ jija kasawule nɛ Enyɛnpe menyi be
         Ebɔrɛ na ta a sa menyi na. Ŋkpal manɛ so, Enyɛnpe Ebɔrɛ na kishi loŋ nna.Mbra be yiri yiri be asheŋ5 Nɛ enyɛn ta eche nɛ k maŋ naŋ fo kafɛ, kumo ere a maŋ daga enyɛn na ka yɔ kena to
         ŋko n yɔ kushuŋ nɛ k beeŋ barga mo nɛ mbe eche na to. Menyeeŋ sa enyɛn na kafɛ lelemu
         be ekpa nɛ e chena epe saŋɛ na so e beeŋ deŋi mbe eche na anishito.6 Nɛ menyi be ekama bee paŋ mo barkasa amansherbi e beeŋ tiŋ n sɔ kusɔ ko n yili tarma,
         ama e sa maŋ kaŋ sɔ amodoŋwura be kuboo kɔr nyifu ŋko kumo be ebi. K beeŋ shin nɛ
         akoŋ e mɔ esa na nɛ mbe kanaŋ, ŋkpal manɛ so kumo nɛ baa ta a kɔr ayu a wora ajibi
         a ji.7 Menyi to be ekama nɛ e beeŋ pɛ mo barkasa Israɛl be esa ŋ ki mbe kenya ŋko n fa fanɛ
         kenya, a daga fanɛ men mɔ esa nɛ e fa mo barkasa na. Kananɛ menyeeŋ wora n lara le
         be kulubi ere efuli na so nna na.8 Nɛ menyi to be ekama bee lɔ eyur so be kulɔ lubi kama fanɛ keboti a daga fanɛ e bɛ
         kusɔ nɛ bɔrɛmatapoana nɛ b shi Livai be yiri to na beeŋ kaŋɛ mo kikɛ so. Men baa bɛ
         mbraana nɛ n ta n sa menyi na so. 9 Men baa nyiŋi kusɔ nɛ Enyɛnpe menyi be Ebɔrɛ na daŋ wora Miriam jemanɛ nɛ men daŋ
         shi Ijipt be efuli so a ba na.10 Nɛ menyi to be ekama bee paŋ fo kusɔ ko, fo nɛ e bee paŋ fo na e sa maŋ sɔ esa na
         be wajɛ buuso n yili tarma. 11 Fo jo kowushina nɛ esa na gbagba e ta kumo n lar m ba sa fo. 12 Nɛ esa nɛ e bee paŋ na la etirpo nna, kumo ere fo nɛ e bee paŋ fo na e sa maŋ shin
         nɛ wajɛ buuso na e di fo kutɔ ŋ klade. 13 A daga fanɛ fo bɛta kumo n ya sa kumowura kaaseso, saŋɛ na so e beeŋ nya kumo m buu
         n dese nseŋ kule Enyɛnpe Ebɔrɛ na nɛ e nɛfa fo. Aloŋ nɛ Enyɛnpe menyi be Ebɔrɛ na
         be kagbene beeŋ fuli fo so.14 Men sa maa puni betirpo nɛ menyeeŋ ber paa. B la Israɛl be basa ŋko befɔ nɛ menyi
         nɛ bumo chena abar so menyi be ndeana to gba, a daga fanɛ men baa ka bumo kukɔ nɛ
         k daga bumo nna. 15 Ŋkpal b ka la betirpo n daga fanɛ b nya amansherbi pɔɛŋ nseŋ tiŋ n nya bumo be kusɔ
         jisoso, a daga fanɛ men ka bumo karechɛ kama be kushuŋ be kukɔ pɔɛŋ nɛ epeŋi e tɔr.
         Nɛ menyi maŋ ka bumo, baaŋ shu ŋ ŋini Enyɛnpe Ebɔrɛ na nɛ kumo be kulubi e baa bɛ
         menyi.16 A maŋ daga fanɛ b mɔ betuto nɛ benio ŋkpal alubi nɛ bumo be mbia wora so. Kumo alɛ
         maŋ daga fanɛ b mɔ mbia ŋkpal alubi nɛ bumo tutoana nɛ bumo nioana wora so. Ekama
         daga fanɛ e wu nna ŋkpal mo gbagba be alubi nɛ e wora so.17 Men sa maa mɔn befɔ nɛ amunibi kusɔ nɛ k daga bumo kikɛ. Menyi alɛ e sa maa sɔ ekulpoche
         be kusɔbuuso a yili tarma pɔɛŋ nsaa sa mo mpaŋ. 18 Men baa nyiŋi fanɛ men daa la anya ashi Ijipt be efuli so nna nɛ Enyɛnpe menyi be
         Ebɔrɛ na sɔ menyi n yige. Amoso nɛ mee sa menyi mbra ere na.19 Nɛ men teŋi menyi be adɔjibi n sulɔ amo m ba epe nseŋ teŋ ako so ashi ndɔ na to, men
         sa maŋ naŋ bɛta n ya ta amo. Men yige amo n sa befɔ nɛ amunibi nɛ bekulpoche, saŋɛ
         na so Enyɛnpe menyi be Ebɔrɛ na beeŋ nɛfa kusɔ kama nɛ menyee wora. 20 Nɛ menyee chuge menyi be ɔlif be asɔrso men sa maa chuge amo kikɛ ndibi na so, ama
         men baa yige ako a sa betirpo nɛ bumo alɛ e baa shishi amo a ji. 21 Kumo be kaman, nɛ men ya chuge menyi be asɔrso nɛ baa tre greep na, men sa maŋ naŋ
         bɛta n ya chuge amo nɛ a beeŋ ka afeelebi na so na kela nyɔsopo. Men yige amo n sa
         befɔ nɛ amunibi nɛ bekulpoche nɛ bumo alɛ e ya chuge n ta. 22 Men sa maŋ kaŋ teŋ so fanɛ menyi alɛ gba daa la befɔ nna ashi Ijipt be efuli so nna.
         Amoso nɛ mee sa menyi mbra ere na.
         
            

         
      

   
      
         25
251 Nɛ menyi to be benyɔ nya kesheŋ nseŋ yɛr kumo demujikpa nɛ b ji kumo nɛ eko ji m bri
         mo barkasa, 2 nɛ emo nɛ e ji n tɔr na be kasogberge la fanɛ b kuya mo so nna, demujipo na beeŋ shin
         nɛ e dese epun so nɛ b kuya mbe kaman so. Achuchɔ nɛ baaŋ kuya mo so na beeŋ ba shi
         kulubi nɛ e wora na to nna. 3 Baaŋ tiŋ n kuya mo so fanɛ achuchɔ adena, ama a maŋ daga fanɛ a baa chɔ loŋ. Nɛ achuchɔ
         na chɔso loŋ, k beeŋ baa la ŋaba n sa mo ekama be anishito.4 Men sa maa kre kena nɛ men kɔ a bri ayu be kɔnɔ so.Kusɔ nɛ feeŋ wora n sa ekurgepo nɛ e wu be asheŋ5 Nɛ beniopibi wɔtɔ abar so nɛ ekoŋwule wu nsaa maŋ kurge ebi, mbe ekulpoche na maŋ
         daga fanɛ e ya kil esa nɛ e maŋ shi mo kul na be kanaŋ to. Mo kul nɛ e wu na mo sipo
         ŋko mo da e daga fanɛ e ta mo a kil. 6 Sososo be ebinyɛn nɛ baaŋ kurge na beeŋ baa la emo nɛ e wu na pibinyɛn, saŋɛ na so
         mbe ketre maaŋ mur ashi Israɛl. 7 Ama nɛ fanɛ mo kul nɛ e wu na mo kurgepo kama maa sha keta mo a kil bre, ekulpoche
         na beeŋ yɔ kade be benimu kutɔ n ya kaŋɛ bumo le: “Ŋ kul e wu ŋ ka ma nɛ anyi alɛ
         maŋ kurge ebinyɛn nɛ e beeŋ shin nɛ mbe ketre maaŋ mur. Ŋ kul mo kurgepo malɛ kini
         keta ma ŋ kurge ebinyɛn.” 8 Kumo be kaman nɛ benimu na malɛ e tre esa nɛ e wu na mo kurgepo na m malga n sa mo.
         Nɛ e kraŋ kini keta ekulpoche na ŋ kil, 9 kumo ere ekulpoche na beeŋ yɔ mo kutɔ ashi kade be benimuana na be anishito n ya gbaŋ
         loŋ be ekurgepo na be kesebeta koŋwule, nseŋ tu echɔl n fɛa mbe anishito ŋ kaŋɛ le:
         “Kusɔ nɛ baa wora esa nɛ e kini kekurge kaman to ebi n sa mo kurgepo nna na.” 10 Yili loŋ be jemanɛ na a yɔ esa kama ashi Israɛl beeŋ baa wu mbe kanaŋ fanɛ esa nɛ
         b gbaŋ mbe kesebeta be kanaŋ.Mbra pɔtɛ be asheŋ11 Nɛ benyɛn anyɔ bee bile nɛ ekoŋwule be eche ba chɛ mo kul to nseŋ to m pɛ enyɔsopo
         na be anyɛnsɔ to, 12 men ku eche na be enɔ so. Men sa maŋ kaŋ wu mo kuwɔr kikɛ.13-14 Men sa maa puni basa ashi menyi be kasɔkarga to, a ta asɔ nɛ a kɔr abar to a karga
         asɔ a sa basa nɛ beko e baa nya a chɔ beko, ashi menyi be kasɔfa nɛ kasɔto to. 15 Men baa ta asɔ nɛ a daga a karga asɔ be egbɛ ŋko amo be kananɛ a sa, saŋɛ na so menyi
         beeŋ chena kasawule nɛ Enyɛnpe menyi be Ebɔrɛ na bee sa menyi na so n chɛr. 16 Ŋkpal manɛ so, Enyɛnpe Ebɔrɛ na kishi basa nɛ baa puni nsaa maa ji kashenteŋ nna.Kemur Amalɛkebi kikɛ be asheŋ17 Ade kikɛ be kaman nɛ Mosis naŋ kaŋɛ le: Men baa nyiŋi kusɔ nɛ Amalɛkebi na wora menyi
         jemanɛ nɛ men daŋ shi Ijipt be efuli so a ba na. 18 B daa maŋ ŋana Ebɔrɛ nseŋ daŋ kre kena m bɛ menyi so m ba kɔ menyi jemanɛ nɛ men daŋ
         gben a chul to na nseŋ mɔ menyi to be bumo nɛ b daŋ shir kaman na. 19 Amoso, nɛ Enyɛnpe menyi be Ebɔrɛ na kaŋ sa menyi kasawule na, nɛ men chena kumo so
         nɛ kayurwushi, a daga fanɛ men mur Amalɛkebi na kikɛ, saŋɛ na so, esa kama maaŋ naŋ
         nyiŋi bumo be asheŋ gba kuraa. Men sa maŋ kaa teŋ kesheŋ ere so kikɛ!

Sososo be adɔjibi nɛ kudu kudusopo be asheŋ261 Nɛ men kaŋ ya kɔ n sɔ kasawule nɛ Enyɛnpe menyi be Ebɔrɛ na ta a sa menyi na n chena
         so n loge, 2 menyi to be ekama daga fanɛ e ta mbe sososo be adɔjibi nɛ e beeŋ teŋi na n wɔtɔ kelantaŋɛ
         to n yɔ kakpa nɛ Enyɛnpe menyi be Ebɔrɛ na lara n yili fanɛ men baa shuŋ mo na. 3 Men yɔ bɔrɛmatapo nɛ e wɔ kushuŋ to loŋ be jemanɛ na kutɔ n ya kaŋɛ mo le: “Kusɔ nɛ
         ŋ kɔ a chɔrɔ Enyɛnpe ma Ebɔrɛ a ŋini fanɛ n nya ekpa n luri kasawule nɛ e nase kumo
         be kɔnɔ n sa an nananyɛnana na dra dra na kikɛ na nna na.”4 Saŋɛ na so bɔrɛmatapo na beeŋ sɔ kelantaŋɛ na mo kutɔ n ya yili Enyɛnpe menyi be Ebɔrɛ
         na be bɔrɛsure na ase. 5 Kumo be kaman nɛ esa nɛ e bar kakɛ na e kaŋɛ le ashi Enyɛnpe Ebɔrɛ na be anishito,
         “N nananyɛn daa la esa nɛ e shi Aremiya be efuli so nna. Mo alɛ daa maa kɔ mo kumu
         so be kowu nseŋ daŋ ta mbe kanaŋ n yɔ Ijipt be efuli so n ya chena ndoŋ. B ka daŋ
         yɔ ndoŋ nɛ b daa maŋ shi, ama b daŋ m ba ki efuligboŋ nɛ k kɔ eleŋ ga. 6 Kumo be kaman nɛ Ijiptebi na ba kaa nyaŋ anyi nɛ anyee shuŋ bumo fanɛ anya. 7 Ndoŋ nna nɛ an shu n fin Enyɛnpe an nananyɛnana be Ebɔrɛ na be kechɛto nɛ e nu anyi
         be kushu nseŋ wu awurfoŋ nɛ anyee ji nɛ kananɛ baa tɔrɔ anyi nɛ anyi be ŋgbenejija
         damta, 8 nseŋ bɔla mbe yuku nɛ mbe eleŋgboŋ na so ŋ kɔ n suge anyi ashi Ijiptebi be enɔ to.
         Emamachisheŋ nɛ alemaŋkarsheŋ nɛ asheŋ nɛ a bee keta kufu nɛ e daŋ wora nseŋ bɔla
         amo so m mɔlga anyi. 9 Kumo be kaman nɛ e bar anyi nfe m ba ta kasawule nɛ k walɛ nsaa kɔ eleŋ a wora adɔjibi
         ere n sa anyi. 10 Amoso nɛ ŋ kɔ ma sososo be adɔjibi nɛ Enyɛnpe Ebɔrɛ na sa ma na a ba nɛ m ba sa mo.”E kaŋ malga le n loge nɛ e murgi m bunyaŋ Enyɛnpe Ebɔrɛ na ndoŋ. 11 Kede be kaman nɛ mo nɛ mbe kanaŋ nɛ Livai be yiri to ebi na, nɛ befɔ nɛ menyi nɛ bumo
         wɔtɔ na kikɛ e chɛ abar n di Enyɛnpe menyi be Ebɔrɛ na epaŋ nseŋ ji bumo be amu ndoŋ.12 Nfɛ nsa kikɛ be lalaloge, menyeeŋ ta menyi be adɔjibi be kudu kudusopo n sa Livai
         be yiri to ebi nɛ befɔ nɛ amunibi nɛ bekulpoche, saŋɛ na so, bumo alɛ gba beeŋ nya
         asɔ nɛ baa sha kikɛ n ji ashi menyi be echenakpaana. Nɛ men wora loŋ n loge nɛ 13 men kaŋɛ Enyɛnpe Ebɔrɛ na le: “An Nyɛnpe nɛ anyi be Ebɔrɛ, fo e kaŋɛ fanɛ anyi be
         adɔjibi be kudu kudusopo kikɛ la asɔ cheembi nna. N wora fo mbra kasonu nseŋ ta amo
         n sa Livai be yiri to ebi nɛ befɔ nɛ amunibi nɛ bekulpoche fanɛ kananɛ fo kaŋɛ na.
         14 M maŋ ta amo be kekama n ji jemanɛ nɛ n daa wora keeli, ma alɛ daa maŋ lara amo be
         kekama kowu jemanɛ nɛ n daa maŋ walɛ so daŋkare be ekpa so gba na. Ade be kaman, m
         maŋ ta amo be kekama n nyina ebuni kikɛ. Ama kusɔ nɛ fo, Enyɛnpe Ebɔrɛ na kaŋɛ na
         gbagba nɛ n ta kudu kudusopo na n wora. 15 Amoso yili fo kakpa cheembi ashi ebɔrɛso n nɛfa fo basa Israɛlebi nɛ kasawule lela
         nɛ k kɔ eleŋ a wora adɔjibi nɛ fo ta n sa anyi na gba, fanɛ kananɛ fo nase kumo be
         kɔnɔ n sa an nanaana na.”Enyɛnpe Ebɔrɛ na gbagba be basa be asheŋ16 “Enyɛnpe menyi be Ebɔrɛ na bee kaŋɛ menyi kabre nna fanɛ men wora mbe mbraana ere
         kikɛ kasonu nseŋ ta menyi be ŋgbene kikɛ m bɛ amo so kashenteŋto. 17 Kabre, men shuli so fanɛ Enyɛnpe na e la menyi be Ebɔrɛ. Menyi alɛ bee nase kɔnɔ nna
         fanɛ menyeeŋ wora mbe mbraana kikɛ kasonu nseŋ bɛ kusɔ kama nɛ e kaŋɛ menyi so. 18 Ŋkpal loŋ so, Enyɛnpe Ebɔrɛ na gba sɔ menyi fanɛ mo gbagba be basa nɛ e bee sha ga
         kabre, fanɛ kananɛ e nase kɔnɔ na. Mo alɛ bee kaŋɛ menyi nna fanɛ men baa wora mbe
         mbraana kikɛ kasonu. 19 Enyɛnpe Ebɔrɛ na e to efuliana na kikɛ, ama e beeŋ shin nɛ men nya ketre, nɛ b kpaŋ
         nseŋ maŋkura menyi a chɔ amo kikɛ. Menyi alɛ beeŋ baa la Enyɛnpe menyi be Ebɔrɛ na
         be basa gbagba nna, fanɛ kananɛ e nase kɔnɔ na.”

Ebal be kebee so be bɔrɛsure na be asheŋ271 Ndoŋ nna nɛ Mosis nɛ Israɛl be bejuŋkparpoana na kikɛ ba yili Israɛl be basa be anishito
         nɛ e kaŋɛ bumo le: “Men baa wora mbraana nɛ mee ta a sa menyi kabre ere kikɛ kasonu.
         2 Kachɛ nɛ menyi beeŋ dii lɔr nɛ baa tre Jɔɔdan na n yɔ kasawule nɛ Enyɛnpe menyi be
         Ebɔrɛ na bee ta a sa menyi ere so, menyeeŋ ta ajembu gboŋgboŋi n yuu nseŋ baga eshishɛr
         n la amo. 3 Kumo be kaman nɛ men sibɛ mbraana ere kikɛ n deŋi amo so. Nɛ men kaŋ yɔ kasawule lela
         nɛ k bee wora adɔjibi ga nɛ Enyɛnpe, men nananyɛnana be Ebɔrɛ na nase kumo be kɔnɔ
         n sa menyi na so 4 nseŋ ya kaa wɔ Jɔɔdan be lɔr na be kaba ndoŋ, menyeeŋ yuu ajembu ashi kebee nɛ ba
         tre Ebal na so kananɛ mee kaŋɛ menyi ere nseŋ baga eshishɛr n la amo. 5 Loŋ be kakpa ere gbagba nɛ menyeeŋ ta ajembu nɛ b maŋ ta abɛlso be ashuŋsɔ n shɛl
         m pɔr bɔrɛsure nɛ menyeeŋ baa lara esarga kumo so a sa Enyɛnpe menyi be Ebɔrɛ na.
         6 Ŋkpal manɛ so, ajembu nɛ b maŋ shɛl a daga fanɛ men baa ta a pɔr ebɔrɛsure a sa Enyɛnpe
         menyi be Ebɔrɛ na, nsaa lara esarga chɔɔso 7 nɛ kɔnɔkoŋwule nɛ kapandi be esarga, nsaa ji amo kagbenefuliso ashi Enyɛnpe menyi
         be Ebɔrɛ na be anishito a bunyaŋ mo nsaa kule mo enɛfa. 8 Menyi alɛ e sa maŋ teŋ so fanɛ menyeeŋ sibɛ Ebɔrɛ be mbraana ere kikɛ n deŋi ajembu
         nɛ menyeeŋ yuu nseŋ baga eshishɛr n la amo na so. Saŋɛ na so ekama beeŋ tiŋ a wu amo
         a kraŋ.”9 Kumo be kaman nɛ Mosis nɛ bɔrɛmatapoana nɛ b shi Livai be yiri to na naŋ kaŋɛ Israɛl
         be basa na le: “Israɛl be basa, men nu ŋ kutɔ nfe. Kabre anyi bee nyiŋi menyi nna
         fanɛ men la Enyɛnpe menyi be Ebɔrɛ na be basa nna, 10 amoso men baa wora mo kasonu nsaa bɛ mbe mbraana nɛ n ta a sa menyi kabre ere kikɛ
         so.”Eshoduu nɛ a wɔ kusoe kpakpaso to be asheŋ11 Ade kikɛ be kaman nɛ Mosis naŋ kaŋɛ Israɛl be basa na le: 12 Men kaŋ dii Jɔɔdan be lɔr na n loge, Simɔn nɛ Livai nɛ Juda nɛ Issaka nɛ Efreim nɛ
         Manase nɛ Bɛnjamin be eyiri to be basa e naŋ yili kebee nɛ baa tre Gɛrizim na so ŋ
         kaŋɛ Israɛlebi kikɛ enɛfa nɛ a wɔtɔ be asheŋ, 13 nɛ Ruben nɛ Gad nɛ Ashɛr nɛ Zebulun nɛ Dan nɛ Naftali be eyiri to be basa malɛ e yili
         kebee nɛ baa tre Ebal na so ŋ kaŋɛ bumo eshoduu nɛ a wɔtɔ be asheŋ. 14 Kumo be kaman nɛ Livai be yiri to be basa na e baa ponte awɔrso a kaŋɛ eshoduu na
         kukoko to le:15 Ebɔrɛ be kɔnɔsho beeŋ ba esa kama nɛ e beeŋ ta kejembu ŋko kedibi ŋko kebɛlso n lɔŋɛ
         kegbir a shuŋ ashiri to so. Ŋkpal manɛ so, Enyɛnpe Ebɔrɛ na kishi kagbirshuŋ ga.Nɛ basa nɛ b yil Ebal be kebee so na kikɛ e shuli so le: ‘Amɛn!’16 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e beeŋ ŋaba mo tuto ŋko mo nio
         so.”Nɛ basa nɛ b yil Ebal be kebee so na kikɛ shuliso le: ‘Amɛn!’17 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e beeŋ lɔŋɛ mo barkasa be kasawule
         be egbaŋ to be kejembu n yuu a fin kepuni mo so.”Nɛ basa nɛ b yil Ebal be kebee so na e kaŋɛ: ‘Amɛn!’18 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e beeŋ keta tanpo kekpabi n yɔ
         kakpa nɛ e maa sha keyɔ.”Nɛ basa nɛ b yil Ebal be kebee so na e kaŋɛ: ‘Amɛn!’19 Nɛ b naŋ kaŋɛ, “Ebɔrɛ be kɔnɔsho beeŋ ba esa kama nɛ e beeŋ mɔn befɔ nɛ amunibi nɛ
         bekulpoche kashenteŋ na ŋkpal basa nɛ b la so.”Nɛ basa nɛ b yil Ebal be kebee so na e kaŋɛ: ‘Amɛn!’20 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e beeŋ di mo tuto be beche to
         be ekama ŋ ŋaba mo na so.”Nɛ basa nɛ b yil Ebal be kebee so na e kaŋɛ: ‘Amɛn!’21 Nɛ b naŋ kaŋɛ, “Ebɔrɛ be kɔnɔsho beeŋ ba esa kama nɛ e beeŋ di kusɔbɔya na so.”Nɛ basa nɛ b yil Ebal be kebee so na e kaŋɛ: ‘Amɛn!’22 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e beeŋ di mo sipoche ŋko mo nio
         mo chamana pibiche na so.”Nɛ basa nɛ b yil Ebal be kebee so na e kaŋɛ: ‘Amɛn!’23 Nɛ b naŋ kaŋɛ, “Ebɔrɛ be kɔnɔsho beeŋ ba esa kama nɛ e beeŋ di mo shache.”Nɛ basa nɛ b yil Ebal be kebee so na e kaŋɛ: ‘Amɛn!’24 Nɛ b naŋ kaŋɛ, “Ebɔrɛ be kɔnɔsho beeŋ ba esa kama nɛ e beeŋ ŋana m mɔ esa ashiri to
         na so.”Nɛ basa nɛ b yil Ebal be kebee so na e kaŋɛ: ‘Amɛn!’25 Nɛ b naŋ kaŋɛ, “Ebɔrɛ be kɔnɔsho beeŋ ba esa kama nɛ e beeŋ sɔ brɔbu nseŋ mɔ esa nɛ
         e maŋ wora shɛŋ na so.”Nɛ basa nɛ b yil Ebal be kebee so na e kaŋɛ: ‘Amɛn!’26 Nɛ b naŋ kaŋɛ: “Ebɔrɛ be kɔnɔsho beeŋ ba esa kama nɛ e maaŋ wora Ebɔrɛ be mbraana
         kikɛ kasonu na so.”Nɛ basa nɛ b yil Ebal be kebee so na e kaŋɛ: ‘Amɛn!’

Enɛfa nɛ a wɔ kasonu to be asheŋ(Levitikɔs 26:3-13; Ditɛronɔmi 7:12-24)281 Nɛ Mosis naŋ kaŋɛ Israɛl be basa na le: Nɛ fanɛ menyeeŋ wora Enyɛnpe menyi be Ebɔrɛ
         na kasonu nseŋ bɛ mbe mbraana nɛ n ta a sa menyi kabre ere so kashenteŋto, e beeŋ
         shin nɛ men ki efuligboŋ nsaa kɔ eleŋ ga a chɔ efuliana nɛ a ka a wɔ durnya to na
         kikɛ. 2 Men baa wora Enyɛnpe menyi be Ebɔrɛ na kasonu nseŋ nya enɛfa ere.3 Enyɛnpe Ebɔrɛ na beeŋ nɛfa menyi be ndeana nɛ adɔsawule.4 Enyɛnpe Ebɔrɛ na beeŋ nɛfa menyi nɛ men nya mbia nɛ adɔjibi nɛ ana nɛ mbolpɔ damta.5 Enyɛnpe Ebɔrɛ na beeŋ nɛfa menyi be adɔjibi nɛ ajibi kama nɛ menyeeŋ ta amo n wora
         n ji kikɛ.6 Enyɛnpe Ebɔrɛ na beeŋ nɛfa kusɔ kama nɛ menyeeŋ wora kikɛ.7 “Enyɛnpe Ebɔrɛ na beeŋ chɛ to ŋ kɔ m pɔɔ men doŋana so. Baaŋ mel abar m bɔla kaboŋ
         koŋwule m ba menyi so, ama baaŋ pesaŋ to m bɔla mboŋ damta so m bɛta n shile.8 Enyɛnpe Ebɔrɛ na beeŋ nɛfa menyi be ashuŋ nseŋ shin nɛ menyi be mpuro e bɔlɔ ayu ashi
         kasawule nɛ e ta a sa menyi ere so.9 Nɛ menyeeŋ wora Enyɛnpe menyi be Ebɔrɛ na kasonu nseŋ wora kusɔ kama nɛ e kaŋɛ menyi,
         e beeŋ shin nɛ men baa kraa la mo gbagba be basa fanɛ kananɛ e nase kumo be kɔnɔ na.
         10 Saŋɛ na so, durnya be basa kikɛ beeŋ wu fanɛ Enyɛnpe Ebɔrɛ na e lara menyi nɛ men
         baa la mbe basa. Bumo alɛ beeŋ baa ŋana menyi. 11 Enyɛnpe Ebɔrɛ na beeŋ sa menyi mbia nɛ asɔbɔya nɛ adɔjibi damta ashi kasawule nɛ e
         nase kumo be kɔnɔ n sa menyi nananyɛnana na so. 12 Mo koŋwule na beeŋ bugi ebɔrɛso be mbuna n shin nɛ bɔrɛ e ba menyi jemanɛ nɛ k daga
         nseŋ nɛfa menyi be ashuŋ. Saŋɛ na so, efuli damtaana be basa beeŋ baa ba menyi kutɔ
         m ba ka paŋ menyi amansherbi ama menyi ere maaŋ yɔ efuli kikɛ so n ya paŋ shɛŋ. 13 Nɛ menyeeŋ baa wora Enyɛnpe menyi be Ebɔrɛ na kasonu nsaa bɛ mbe mbraana nɛ n ta a
         sa menyi kabre ere kikɛ so kashenteŋto, e beeŋ shin nɛ men ki bejuŋkparpo durnya be
         efuliana kikɛ to. 14 Ama men sa maŋ kaŋ kini kewora mbe mbra kama kasonu ekpa kama so. Menyi alɛ e sa maŋ
         kaŋ shuŋ agbir m bunyaŋ amo.”Kusoe kpakpaso be kasogberge be asheŋ15 Kede be kaman nɛ Mosis naŋ kaŋɛ: Ama nɛ men wora kusoe kpakpaso nsaa maŋ bɛ Enyɛnpe
         menyi be Ebɔrɛ na mbraana nɛ n ta a sa menyi kabre ere so kashenteŋto, le be asheŋ
         lubi ere kikɛ e naaŋ wora menyi.16 Enyɛnpe Ebɔrɛ na be kɔnɔsho beeŋ ba menyi be ndeana nɛ adɔsawule so.17 Enyɛnpe Ebɔrɛ na be kɔnɔsho beeŋ ba menyi be ayu nɛ ajibi kama nɛ menyeeŋ ta amo n
         wora n ji kikɛ so.18 Enyɛnpe Ebɔrɛ na be kɔnɔsho beeŋ ba menyi nɛ menyi be mbia nɛ adɔjibi nɛ ana nɛ mbolpɔ
         so nɛ a maaŋ foo.19 Enyɛnpe Ebɔrɛ na be kɔnɔsho beeŋ ba kusɔ kama nɛ menyeeŋ wora so.20 Nɛ fanɛ men kini Enyɛnpe Ebɔrɛ na nseŋ wora kulubi, e beeŋ shin nɛ kumu lubi gboŋgboŋi
         nɛ kebagato nɛ etɔrɔ e ba kusɔ kama nɛ menyeeŋ wora so nɛ men mur cheche. 21 Enyɛnpe Ebɔrɛ na malɛ beeŋ naŋ shin nɛ alɔ lubi e tɔr menyi so nɛ menyi maaŋ nya alenfia
         hale n ya fo fanɛ men kikɛ ka beeŋ mur ashi kasawule nɛ menyee yɔ nɛ men ya chena
         so na so. 22 E beeŋ shin nɛ alɔ nɛ a bee suse nɛ asɔ puŋiso nɛ kayurbeldɛ e tɔr menyi so. Kumo
         be kaman, e beeŋ shin nɛ ewule nɛ afu tushiso a ba mur menyi be adɔjibi kikɛ. Le be
         aleblawu ere beeŋ baa wɔ menyi so hale n ya fo fanɛ men kikɛ ka beeŋ wu m mur. 23 Enyɛnpe Ebɔrɛ na beeŋ shin nɛ bɔrɛ maaŋ naŋ ba, nɛ kasawule a wɔl ŋ ki kpakpa fanɛ
         kebɛlso na 24 nɛ afugboŋ nɛ shishɛrpumpuŋ e sɔ kaplɛkama n ya fo fanɛ men ka beeŋ mur cheche.25 Ade kikɛ be kaman, Enyɛnpe Ebɔrɛ na beeŋ shin nɛ men doŋana e pɔɔ menyi so. Menyeeŋ
         mel abar m bɔla kaboŋ koŋwule n ya kɔ bumo, ama menyeeŋ pesaŋ to m bɔla mboŋ damta
         n shile. Durnya to be basa kikɛ beeŋ nu kusɔ nɛ k wora menyi na be asheŋ nɛ kufu gboŋgboŋi
         a tɔr bumo so. 26 Men kaŋ wu a dese, mbuibi nɛ kupuŋ to be asɔbɔya e naaŋ ji menyi nɛ esa kikɛ maaŋ
         baa wɔtɔ nɛ e ju bumo. 27 Enyɛnpe Ebɔrɛ na beeŋ shin nɛ asɔ puŋiso e tɔr menyi so fanɛ kananɛ e daŋ wora Ijiptebi
         na. E beeŋ shin nɛ achuubɔbɔ e to n to menyi be eyurana so, nɛ ajijeli a pɛ menyi
         nɛ men baa wule eyur, ama menyi alɛ maaŋ nya kechɛ kikɛ. 28 Enyɛnpe Ebɔrɛ na beeŋ shin nɛ eboŋ e tɔr menyi so nseŋ naŋ shin nɛ men tan. E beeŋ
         shin nɛ men be nfɛra e wea to nɛ men maaŋ naa fɛ nfɛra niŋi so. 29 E beeŋ shin nɛ men baa nite a laa a laa kapiidi fanɛ etanpo na a maa wu ekpa a nite.
         Ade kikɛ be kaman, kusɔ kama nɛ menyeeŋ baa wora maaŋ nyalɛ n sa menyi. Basa pɔtɛ
         beeŋ ba kaa mɛaŋ menyi nsaa yuri menyi be asɔ nɛ esa kikɛ maaŋ baa wɔtɔ nɛ e chɛ menyi
         to.30 Menyi to be eko beeŋ ji eche be kesha nsaa sha keta mo, ama pɔɛŋ nɛ b wora kejafɔ,
         esa pɔtɛ e naaŋ pur eche na n jija mo. Beko beeŋ pɔr nwu, ama bumo alɛ maaŋ nya n
         chena amo to. Beko beeŋ dɔ ndibi sɔrso be adɔ, bumo alɛ maaŋ nya amo be asɔrso juŋkparso
         gba n ji. 31 Baaŋ mɔ menyi gbagba be ana m bɛ amo menyi be anishito, ama menyi alɛ maaŋ nya amo
         be eblaŋ n we. Basa pɔtɛ beeŋ ba kaa kpa menyi be ekurma nɛ mbolpɔ a yɔ nɛ men baa
         keni, ama esa kikɛ maaŋ baa wɔtɔ nɛ e tintiŋ bumo nɛ b bɛta asɔbɔya na m ba sa menyi.
         32 Basa beeŋ ba pɛ menyi be mbia tintiŋ so n yɔ efuli pɔtɛ so nɛ men baa yil a keni,
         ama menyi alɛ maaŋ tiŋ n wora shɛŋ. Karechɛ kikɛ menyeeŋ baa mɛrge anishi a keni ekpa
         fanɛ menyi be mbia na beeŋ bɛta m ba hale nɛ menyi maaŋ naa wu nɛnɛ. Ama mbia na malɛ
         maaŋ naŋ bɛta m ba kikɛ. 33 Efuli pɔtɛ so be basa beeŋ ba suge menyi be adɔjibi nɛ men gben n dɔ n nya na. Menyi
         maaŋ naŋ nya shɛŋ ama kɔrfɛ nɛ kamɛaŋ nawule. 34 Awurfoŋ nɛ menyeeŋ ji na beeŋ shin nɛ men be nfɛra a wea to nɛ men baa wora asheŋ
         fanɛ basa nɛ baa lɔ eboŋ. 35 Enyɛnpe Ebɔrɛ na malɛ beeŋ shin nɛ men be aya e ku atamɛ nɛ a bee besa ga, ama amo
         alɛ maaŋ nya kechɛ kikɛ. Achuubɔbɔ beeŋ to n to men be amu to n ya fo ayadra so.36 Ade malɛ kikɛ be kaman, Enyɛnpe Ebɔrɛ na beeŋ shin nɛ bedoŋ e pɛ menyi nɛ men be ewura
         tintiŋ so n yɔ efuli pɔtɛ so, kakpa nɛ menyi ŋko men nananyɛnana maŋ naŋ chena ŋ ku
         so na, nɛ men ya shuŋ agbirana nɛ b ta ndibi nɛ ajembu n lɔŋɛ. 37 Men be asheŋ beeŋ chinchiŋ efuli kama nɛ Enyɛnpe Ebɔrɛ na beeŋ pesaŋ menyi to n yɔ
         na so be basa kikɛ, ŋkpal kusɔ nɛ k beeŋ wora menyi na so. Ama bumo alɛ kraa beeŋ
         wora menyi eyurto nseŋ mushe menyi.38 Menyeeŋ dɔ n duu asɔduuso damta, ama gbrɛbi nɛ menyeeŋ teŋi. Elotɔr e naaŋ baa ji
         men be adɔjibi. 39 Menyeeŋ dɔ ndibi sɔrso be adɔ nseŋ keni amo so nɛnɛ, ama menyi alɛ maaŋ nya amo be
         asɔrso n chuge ŋko n nya amo be yabra belbelso n nuu. Kumo be kaman nɛ ashushombi
         e ji ndibi na gbagba. 40 Ɔlifs be ndibi beeŋ kɔr kaplɛkama ashi efuli na so, ama menyi alɛ maaŋ nya ɔlifs be
         ŋku ŋ gbiti menyi be amu to. Ŋkpal manɛ so, amo be asɔrso beeŋ chuge n tɔr nɛ a maŋ
         naŋ daŋ. 41 Menyeeŋ kurge mbia damta, ama menyi alɛ beeŋ paŋ bumo. Ŋkpal manɛ so, bedoŋ beeŋ pɛ
         bumo anya ashi kena to n yɔ efuli pɔtɛana so. 42 Elotɔr beeŋ ba ji menyi be ndibi be afantaŋ nɛ asɔrso nɛ menyi be adɔjibi kikɛ m mur.43 Befɔ nɛ menyi nɛ bumo chena men be ndeana to na beeŋ dii dama n nya eleŋ ga, ama ketir
         e naaŋ pɛ menyi ere nɛ men be eleŋ e yɔɔ so. 44 Befɔ na beeŋ nya amansherbi a paŋ menyi, ama menyi ere maaŋ nya shɛŋ m paŋ bumo. Kumo
         be lalaloge, baaŋ ba ji kuwura menyi so.45 Nɛ menyi Israɛlebi baŋ maŋ wora Enyɛnpe menyi be Ebɔrɛ na kasonu nseŋ bɛ mbe mbraana
         nɛ e ta a sa menyi ere so, e beeŋ shin nɛ nnɔsho ere a ba menyi so m mur menyi. 46 Saŋɛ na so, nɛ ekama e wu menyi nɛ men be kaman to ebi nseŋ pin fanɛ Enyɛnpe Ebɔrɛ
         na be kɔnɔsho e pɛ menyi. 47 Enyɛnpe Ebɔrɛ na bre nɛfa menyi ekpa kama so, ama ŋkpal men ka kini keshuŋ mo kagbene
         koŋwule so n ta kemaŋkura n sa mo na so, 48 e beeŋ shuŋi bedoŋ menyi kutɔ nɛ men shuŋ bumo nɛ ketir e pɛ menyi nɛ men maaŋ nya
         ajibi n ji ŋko nchu n nuu ŋko asɔbuuso gba m buu. Men doŋana na beeŋ kɔrfɛ menyi hale
         n ya mur menyi. 49 Enyɛnpe Ebɔrɛ na beeŋ shin nɛ efuli pɔtɛ be basa nɛ men maa nu bumo be ŋgbar e shi
         kufɔ kufɔ ŋ kre kena m ba purgi menyi fanɛ kusore ka ta koshi na. 50 B maaŋ baa kɔ kushuso n sa ekama ŋko kuwɔrwu n sa enimu ŋko kebia. 51 Baaŋ suge menyi be asɔbɔya nɛ adɔjibi kikɛ nɛ akoŋ a mɔ menyi. B maaŋ yige ayu ŋko
         yabra belbelso ŋko ɔlifs be ŋku ŋko ana ŋko mbolpɔ kama n sa menyi. 52 Bumo alɛ beeŋ kre kena m ba kulti kade kama nɛ k wɔ kasawule nɛ Enyɛnpe, menyi be
         Ebɔrɛ na ta a sa menyi ere n wɔtɔ. Baaŋ bure egbal lempo jeŋgreŋana nɛ menyeeŋ pɔr
         ŋ kulti men be ndeana n ta men be yirda n deŋi amo so na.53 Jemanɛ nɛ men doŋana beeŋ kre kena m ba kulti menyi be ndeana n wɔtɔ na, ajibi be
         asheŋ beeŋ ki kpakpa n sa menyi nɛ men baa yɛla kenishi to a fin ajibi hale n ya kaa
         pɛ mbia nɛ Enyɛnpe menyi be Ebɔrɛ na sa menyi na a we. 54-55 Jemanɛ na kaŋ fo, menyi to be enyɛn kama nɛ e du boeŋ nsaa la esa gba beeŋ ba kaa
         yɛla kenishi to a fin ajibi hale n ya pɛ mbe mbia ko n we ŋkpal e ka maŋ nya ajibi
         nɛ e ji so. E maaŋ sa mo niopibi ŋko mbe eche nɛ e bee sha ga ŋko mbe mbia nɛ b ka
         na gba be ekama, kebia nɛ e mɔ a we na be eblaŋ na be ako. 56-57 Loŋ be jemanɛ na, menyi to be eche nɛ e du boeŋ nsaa la damawura nɛ e maŋ naŋ lar
         n nite aya so n yɔ kaboŋ ko ŋ ku so gba beeŋ ba kaa yɛla kenishi to a fin ajibi, hale
         n ya ŋana n ta mbe kebia popɔrbi nɛ kekurgesha kikɛ n we. E maaŋ sa mo kul nɛ e bee
         sha ga na gba ŋko mbe mbia nɛ b ka na be ekama.58 Nɛ men kini kewora Ebɔrɛ be mbraana nɛ b sibɛ n wɔtɔ kawɔl ere to ere kasonu kashenteŋto
         nseŋ kini kesa Enyɛnpe menyi be Ebɔrɛ na be ketre nɛ k kɔ kemaŋkura na bunyaŋ, 59 kumo ere e beeŋ shin nɛ alɔ nɛ e maŋ kɔ kechɛ nɛ alɔ lubi nɛ a bee suse manaŋ manaŋ
         na e ba menyi nɛ men be kaman to ebi so. 60 Mo alɛ beeŋ naŋ shin nɛ alɔ lubi nɛ men daŋ wu ashi Ijipt be efuli so na e ba menyi
         so nɛ men maaŋ nya amo be kechɛ. 61 Ade kikɛ be kaman, mo alɛ beeŋ naŋ shin nɛ alɔ be yiri yiri nɛ a bee suse manaŋ manaŋ
         nsaa maŋ wɔ Ebɔrɛ be mbra be kawɔl ere to gba a ba mur menyi. 62 Kananɛ men wora keshi a du fanɛ achɛkpabi ka wɔ awɔlpa so ere, nɛ men kaŋ kini kewora
         Enyɛnpe menyi be Ebɔrɛ na kasonu, menyi to be basa gbrɛbi e naaŋ ka a wɔ ŋkpa to.
         63 Enyɛnpe Ebɔrɛ na fuli kagbene nna n shin nɛ asheŋ bee nite nɛnɛ a sa menyi nseŋ shin
         nɛ men wora keshi n ti so. Ama nɛ men kini kewora mo kasonu, kumo ere e maaŋ naŋ tiŋ
         n wora shɛŋ, ama kemur menyi ashi kasawule nɛ menyee yɔ nɛ men ya chena so na.64 Enyɛnpe Ebɔrɛ na beeŋ shin nɛ men pesaŋ to n sɔ durnya to be efuliana kikɛ so n ya
         shuŋ agbirana nɛ b ta ndibi nɛ ajembu n lɔŋɛ nɛ menyi nɛ men nananyɛnana maŋ naŋ shuŋ
         ŋ ku so na. 65 Menyi alɛ maaŋ nya kayurwushi kaplɛkama. Menyeeŋ baa yɛlga epe, ama menyi alɛ maaŋ
         tiŋ m bɛta n yɔ. 66 Kapa nɛ kanyɛ menyeeŋ baa wɔ kufu gboŋgboŋi be kebaawɔtɔ to, a lɔ kufu fanɛ bedoŋ
         beeŋ mɔ menyi. 67 Kusɔ kama nɛ menyeeŋ wu kenishi so beeŋ shin nɛ men be ŋgbene e baa ku menyi. Kachipurso
         kikɛ, le nɛ menyeeŋ baa kaŋɛ: “Kanyɛ daŋ biri gba, k bɔ!” Kanyɛ malɛ naŋ biri nɛ men
         naŋ kaŋɛ le: “Kare daŋ chɛ gba, k bɔ!” 68 N daŋ kaŋɛ menyi fanɛ men sa maŋ kaŋ bɛta n yɔ Ijipt be efuli so. Ama naniere Enyɛnpe
         Ebɔrɛ na gbagba beeŋ bɛta menyi n wɔtɔ nchu so be ekuloŋgboŋ to n yɔ Ijipt, nɛ men
         ya kaa sha kefa menyi be amu fanɛ anya nɛ esa kikɛ maaŋ tɔ menyi ndoŋ.

Enyɛnpe Ebɔrɛ nɛ Israɛlebi be kɔnɔkoŋwule be ŋkre be asheŋ291 Kananɛ Enyɛnpe Ebɔrɛ na nɛ Israɛlebi na be kɔnɔkoŋwule be ŋkre, nɛ e kaŋɛ Mosis kenishipere
         so ashi Mowab be kasawule so na, bee nite nde. Le be ŋkre ere gba ti amo nɛ bumo nɛ
         Enyɛnpe Ebɔrɛ na daŋ kre ashi kebeegboŋ nɛ baa tre Sainai na ase na so nna.2 Mosis tre Israɛl be basa na kikɛ nna n shɛr nseŋ kaŋɛ bumo le: Menyi gbagba daŋ wu
         kusɔ nɛ Enyɛnpe Ebɔrɛ na wora Ijipt be ewura nɛ mbe benimuana nɛ bekama nɛ b wɔ mbe
         efuli so na. 3 Menyi alɛ naŋ wu alɔ lubi nɛ emamachisheŋ nɛ Enyɛnpe Ebɔrɛ na wora ashi Ijipt be efuli
         so ndoŋ. 4 Ama hale nɛ mbre loŋ be asɔ kraa maŋ shin nɛ men pin asheŋ nɛ men wu nseŋ nu na kikɛ
         to. 5 Nfɛ adena nɛ Enyɛnpe Ebɔrɛ na juŋkpar menyi m bɔla keshishɛrsawule so na, menyi be
         asɔbuuso nɛ asɛbta malɛ daŋ maŋ wu kikɛ. 6 Men daŋ maŋ kɔ ajibi nɛ men ji ŋko yabra belbelso ŋko nsa be yiri kikɛ nɛ men nuu.
         Ama Enyɛnpe Ebɔrɛ na daŋ sa menyi ajibi jiso nɛ asɔnuuso ŋ ŋini menyi fanɛ mo e la
         menyi be Ebɔrɛ. 7 Ade be kaman, anyi ka ba nfe, Amɔriebi be ewura nɛ b daa tre Sihɔn nɛ e daŋ chena
         kade nɛ baa tre Hɛshbɔn a ji kuwura na nɛ Bashan be ewura Ɔg kikɛ lar nna m ba kɔ
         anyi kena. Ama an daŋ pɔɔ bumo so, 8 nseŋ daŋ sɔ bumo be nsawule m barga to n sa Ruben nɛ Gad be yiri to ebi nɛ Manase
         be yiri be bargato ebi. 9 Amoso, men baa bɛ menyi nɛ Enyɛnpe Ebɔrɛ na be kɔnɔkoŋwule be ŋkre na be atande so
         nɛnɛ, nɛ kusɔ kama nɛ menyeeŋ wora e nite nɛnɛ n sa menyi.10 Enyɛnpe menyi be Ebɔrɛ na be anishito nɛ menyi nɛ men be bejuŋkparpo nɛ benimu nɛ
         benyɛn 11 nɛ beche nɛ mbia nɛ befɔ nɛ baa kil ndibi nsaa sulɔ nchu a sa menyi na kikɛ yil kabre
         na. 12 Men wɔ nfe kabre nna nɛ men nase kɔnɔ fanɛ menyeeŋ wora m bɔlɔ kɔnɔkoŋwule be ŋkre
         nɛ menyi nɛ Enyɛnpe, men be Ebɔrɛ na bee kre na so, 13 saŋɛ na so, Enyɛnpe Ebɔrɛ na beeŋ ber kagbene ŋ kaŋɛ fanɛ men la mbe basa nna nɛ mo
         alɛ la men be Ebɔrɛ, fanɛ kananɛ e nase kumo be kɔnɔ n sa men nananyɛnana na, Eebraham
         nɛ Aizek nɛ Jeekɔb. 14 Mannɛ menyi nawule nɛ Enyɛnpe Ebɔrɛ na bee nase kɔnɔkoŋwule be ŋkre ere be atande
         a sa. 15 Ama anyi nɛ an yil nfe kabre ere nɛ anyi be kaman to ebi nɛ b kraa ba kikɛ nɛ e bee
         nase amo a sa.16 Men baa nyiŋi kananɛ kebaawɔtɔ daa du n sa menyi ashi Ijipt be efuli so nɛ jemanɛ
         nɛ an daŋ bɔla efuliana ko to a choŋ na. 17 Men daŋ wu bumo be agbirana nɛ b ta ndibi ŋko ajembu ŋko shuwa ŋko gbiti n lɔŋɛ. An
         ka daŋ wu amo kenishiso na gba k daa la ekishi nna n sa anyi. 18 Men baa da so nɛ enyɛn ŋko eche ŋko kanaŋ ŋko yiri kikɛ nɛ k yil nfe kabre ere be
         kekama maaŋ lar Enyɛnpe menyi be Ebɔrɛ na kaman nseŋ ya kaa shuŋ efuli pɔtɛana be
         agbirana. Loŋ kaŋ wora, k beeŋ baa du fanɛ kaliŋi ka kɔr n daŋ ŋ ki keya nɛ kumo be
         asɔrso du kekra nsaa kɔ kɔrtɔ nna. 19 Menyi alɛ e baa da so nɛ menyi to be esa kikɛ nɛ e wɔ nfe kabre nsaa nu kɔnɔkoŋwule
         be ŋkre ere be atande ere maaŋ fɛ fanɛ hale nɛ e wora mbe aparsheŋ gba, asheŋ kraa
         beeŋ nite nɛnɛ n sa mo. Kumo be loŋ beeŋ tiŋ m mur basa lela nɛ basa lubi kikɛ. 20-21 Enyɛnpe Ebɔrɛ na maaŋ ta m paŋ esa nɛ e beeŋ wora loŋ na. E beeŋ nya agbo ga n wora
         amodoŋwura nseŋ shin nɛ eshoduu nɛ a wɔ Ebɔrɛ na be mbra be kawɔl ere to a ba mo so
         nɛ e mur mo cheche. Saŋɛ na so, k beeŋ baa la kasokpele n sa Israɛl be eyiriana na
         kikɛ.22 Aloŋ beeŋ shin nɛ menyi be mbia nɛ baaŋ koso echefoso nɛ befɔ nɛ baaŋ shi efuli wɔfɔ
         so m ba na e wu kumu lubi gboŋgboŋi nɛ etɔrɔ nɛ Enyɛnpe Ebɔrɛ na daŋ shin nɛ a ba
         men be kasawule so. Nfɔl nɛ jɛrbi beeŋ jija men be adɔsawule kikɛ nɛ a ki jiga a dese
         nɛ b maaŋ tiŋ n duu shɛŋ amo so. Afitiri gba maaŋ naŋ tiŋ ŋ kɔr adɔsawule na so. 23 Menyi be kasawule na beeŋ ki fanɛ Sodɔm nɛ Gomɔra nɛ Adma nɛ Zeboyim nɛ Enyɛnpe Ebɔrɛ
         na daŋ nya agbo ga nseŋ mur amo jemanɛ ko na. 24 Efuli pɔtɛana so be basa kikɛ beeŋ bishi le: “Manɛ nna nɛ Enyɛnpe Ebɔrɛ na wora bumo
         be kasawule loŋ? Manɛ e bar mbe kanya agbo?” 25 Kusɔ nɛ beko beeŋ kaŋɛ e la: “Basa ere ka lar bumo Nyɛnpe, nɛ e la bumo nananyɛnana
         be Ebɔrɛ na be kɔnɔkoŋwule be ŋkre nɛ mo nɛ bumo kre jemanɛ nɛ e lara bumo Ijipt be
         efuli so kaman 26 nseŋ ya kaa shuŋ agbirana nɛ Enyɛnpe Ebɔrɛ na daŋ kaŋɛ bumo fanɛ b sa maŋ kaŋ shuŋ
         na so 27 nɛ e nya agbo n wora bumo nseŋ shin nɛ eshoduu nɛ a wɔ Ebɔrɛ be mbra be kawɔl ere
         to ba kasawule na so na. 28 Enyɛnpe Ebɔrɛ na daŋ nya agbo ga nna nseŋ lara bumo ashi bumo gbagba be kasawule so
         n ya lɛ efuli pɔtɛ nɛ b wɔ kumo so kabre ere so.”29 Asheŋ ko wɔtɔ nna nɛ Enyɛnpe, anyi be Ebɔrɛ na, ta n yili ashiri to, ama e lara mbe
         mbraana bre ŋ ŋini anyi, saŋɛ na so, anyi nɛ anyi be kaman to ebi beeŋ baa wora amo
         kasonu mbaanaayɔ.
         
            

         
      

   
      
         30
Kenaŋ bɛta m ba Enyɛnpe Ebɔrɛ na kutɔ be asheŋ301 “Naniere n ta nɛfa nɛ shoduu nna a nase menyi be anishito nɛ men keni to n lara kumo
         nɛ menyee sha. Nɛ asheŋ ere kikɛ kaŋ wora menyi nɛ k ba fanɛ men pesaŋ to n ya kaa
         wɔ efuli pɔtɛana so, menyeeŋ nyiŋi ekpa nɛ m bugi n sa menyi nɛ men keni to n lara
         kumo nɛ menyee sha na. 2 Nɛ fanɛ menyi nɛ men be kaman to ebi beeŋ bɛta m ba Enyɛnpe Ebɔrɛ na kutɔ, nseŋ ta
         menyi be ŋgbene kikɛ n wora mbe mbraana nɛ n ta a sa menyi kabre ere kasonu, 3 kumo ere Enyɛnpe menyi be Ebɔrɛ na beeŋ wu menyi kuwɔr. Mo alɛ beeŋ naŋ bɛta menyi
         n shi efuliana nɛ e pesaŋ menyi to n yɔ na so m ba nseŋ shin nɛ men naŋ dii dama.
         4 Hale nɛ men pesaŋ to n yɔ durnya be efuli kama nɛ k wɔ kufɔ kufɔ gba, Enyɛnpe menyi
         be Ebɔrɛ na beeŋ naŋ gama menyi abar so m bɛta menyi m ba; 5 saŋɛ na so, menyeeŋ naŋ ba sɔ kasawule nɛ men nananyɛnana daŋ chena so nɛ k la men
         be kapetɛ na n chena so. Enyɛnpe Ebɔrɛ na malɛ beeŋ shin nɛ men dii dama nseŋ naŋ
         wora keshi a chɔ kananɛ men nananyɛnana daa sa na. 6 Ade be kaman, Enyɛnpe menyi be Ebɔrɛ na beeŋ sa menyi nɛ men be kaman to ebi ŋgbene
         nɛ a kɔ kasonu; saŋɛ na so, menyeeŋ tiŋ n sha mo nɛ menyi be ŋgbene kikɛ nseŋ naŋ
         chena kasawule na so. 7 Mo alɛ beeŋ laŋɛ eshoduu ere kikɛ n deŋi men doŋana nɛ b kishi menyi nseŋ mɛaŋ menyi
         na so. 8 Menyi alɛ beeŋ wora mo kasonu nsaa bɛ mbe mbraana nɛ n ta a sa menyi kabre ere so.
         9 Kumo be kaman, Enyɛnpe menyi be Ebɔrɛ na beeŋ shin nɛ men nya mbia nɛ asɔbɔya damta
         nseŋ naŋ shin nɛ menyi be adɔjibi e wora ga. Kananɛ e daŋ fuli kagbene n shin nɛ asheŋ
         nite nɛnɛ n sa men nananyɛnana na, aloŋ nɛ e beeŋ fuli kagbene n shin nɛ asheŋ e nite
         nɛnɛ n sa menyi alɛ gba. 10 Ama a daga fanɛ men ka wora mo kasonu nsaa bɛ mbe mbraana nɛ a wɔ mbra be kawɔl to
         na so. A daga men ka ta menyi be ŋgbene kikɛ m bɛta m ba mo kutɔ.11 Kusɔ nɛ mee kaŋɛ menyi kenishipere so kabre ere maŋ du kpakpa ga nɛ menyi maaŋ tiŋ
         n wora kumo kasonu.” 12 Enyɛnpe Ebɔrɛ na be mbraana na maŋ wɔ ebɔrɛso nna nɛ men bishi le: “Wanɛ e naaŋ dii
         n yɔ esoso n ya sɔ amo ŋ gbelge to m ba sa anyi nɛ an nu amo nseŋ wora amo kasonu?”
         13 Amo alɛ maŋ naa wɔ teku be kaba ndoŋ nna nɛ men naŋ bishi fanɛ: “Wanɛ e naaŋ yɔ teku
         be kaba ndoŋ n ya bar amo m ba sa anyi nɛ an nu amo nseŋ wora amo kasonu?” 14 Ayai, mbraana na wɔ menyi kutɔ nna. Menyeeŋ tiŋ ŋ koya amo m pin amo a kute amo to.
         Amoso men baa wora amo kasonu naniere.15 “Kelela nɛ ŋkpa ŋko kulubi nɛ luwu nɛ mee ta a nase menyi be anishito kabre na, nɛ
         men keni to n lara kumo nɛ menyee sha. 16 Nɛ menyeeŋ wora Enyɛnpe, menyi be Ebɔrɛ na be mbraana kasonu nseŋ sha mo bre, menyeeŋ
         dii dama nsaa la efuli nɛ kumo be basa shi. Enyɛnpe menyi be Ebɔrɛ na malɛ beeŋ nɛfa
         menyi ashi kasawule nɛ menyee yɔ nɛ men ya sɔ n chena so na so. 17 Ama nɛ men kini nseŋ wora kusoe kpakpaso nseŋ n ya kaa shuŋ agbir bre, 18 menyeeŋ mur. Mee kpla menyi kusoe naniere nna. Nɛ mannɛ aloŋ, men maaŋ chena kasawule
         nɛ menyee yɔ nɛ men ya sɔ n chena so ashi Jɔɔdan be lɔr na be kaba ndoŋ so na n chɛr.
         19 Ade kikɛ be kaman, luwu nɛ ŋkpa nɛ Ebɔrɛ be nɛfa nɛ mbe eshoduu nɛ n ta a nase menyi
         be anishito na. Ma alɛ bee ta ebɔrɛso nɛ kasawule so nna fanɛ a ji shɛda n sa amo
         be kumo nɛ menyeeŋ lara. Men lara ŋkpa, saŋɛ na so, menyi nɛ men be mbia beeŋ baa
         wɔ ŋkpa to. 20 Men baa sha Enyɛnpe menyi be Ebɔrɛ na a wora mo kasonu nsaa ji kashenteŋ a sa mo nɛ
         menyi nɛ men be kaman to ebi e chena kasawule nɛ e nase kumo be kɔnɔ n sa men nananyɛnana,
         Eebraham nɛ Aizek nɛ Jeekɔb, na so n chɛr.”

Joshuwa ka sɔ Mosis so be asheŋ311 Ade be kaman nɛ Mosis naŋ kaŋɛ Israɛlebi na le: 2 “Nfɛ kalfa nɛ adunyɔ nɛ n ji durnya to. Ma alɛ maŋ naa kɔ eleŋ nseŋ kraa juŋkpar menyi.
         Kumo be kaman, Enyɛnpe Ebɔrɛ na malɛ gba kaŋɛ ma fanɛ m maaŋ dii n yɔ Jɔɔdan be lɔr
         na be kaba ndoŋ. 3 Enyɛnpe menyi be Ebɔrɛ na gbagba nɛ Joshuwa e naaŋ juŋkpar menyi n ya kɔ efuliana
         nɛ a wɔ ndoŋ na; saŋɛ na so, menyeeŋ tiŋ n ya chena kasawule na so fanɛ kananɛ Enyɛnpe
         Ebɔrɛ na kaŋɛ na. 4 Enyɛnpe Ebɔrɛ na gbagba e naaŋ mur basa na, fanɛ kananɛ e pɔɔ Amɔriebi be bewura,
         Sihɔn nɛ Ɔg so nseŋ mur bumo be efuli na. 5 Mo koŋwule na e naaŋ chɛ menyi to nɛ men pɔɔ efuliana na so nseŋ mɔ esa kama nɛ e
         wɔ ndoŋ. 6 Men nya kagbene a kɔ kenyɛn. Men sa maa ŋana bumo. Ŋkpal manɛ so, Enyɛnpe menyi be
         Ebɔrɛ na gbagba beeŋ baa wɔ menyi kutɔ. Mo alɛ maaŋ lar menyi kaman ŋko ŋ kplaŋ menyi
         so kikɛ.”7 Ade be kaman, nɛ Mosis tre Joshuwa m ba kaŋɛ mo le ashi Israɛl be basa na kikɛ be
         anishito: “Nya kagbene a kɔ kenyɛn. Fo e naaŋ juŋkpar basa ere n ya sɔ kasawule nɛ
         Enyɛnpe Ebɔrɛ na nase kumo be kɔnɔ n sa bumo nananyɛnana na n chena so. 8 Enyɛnpe Ebɔrɛ na gbagba beeŋ baa wɔ fo kutɔ a juŋkpar fo. Mo alɛ maaŋ lar fo kaman
         ŋko ŋ kplaŋ fo so kikɛ; amoso sa maa pɔ aba ŋko a lɔ kufu.”Kebaakraŋ mbra na nfɛ ashunu kikɛ be asheŋ9 Mosis daŋ sibɛ Ebɔrɛ be mbra na nna n wɔtɔ kawɔl to nseŋ ta kumo n sa Israɛl be bejuŋkparpoana
         na nɛ bɔrɛmatapoana nɛ b shi Livai be yiri to nsaa keni Enyɛnpe Ebɔrɛ na be kɔnɔkoŋwule
         be ŋkre be deka so na. 10 Kumo be kaman nɛ Mosis kaŋɛ bumo le kenishipere so: “Nfɛ ashunu kikɛ be lalaloge,
         kumo e la kafɛ nɛ baa yige akɔ a paŋ na, men kraŋ mbra be kawɔl ere awɔrso n sa ekama
         jemanɛ nɛ menyee ji Kebaawɔ Abuu to be kachɛgboŋ na. 11 Jemanɛ nɛ Israɛl be basa beeŋ ba gama abar so nɛ b shuŋ Enyɛnpe menyi be Ebɔrɛ na
         ashi kakpa nɛ menyeeŋ baa shuŋ Ebɔrɛ na nɛ menyeeŋ kraŋ kumo n sa bumo. 12 Menyeeŋ tre benyɛn nɛ beche nɛ mbia nɛ befɔ nɛ b tu menyi n chena men be ndeana to
         na n shɛr; saŋɛ na so, bumo be ekama beeŋ nu mbra na nseŋ koya kebaabunyaŋ Enyɛnpe
         menyi be Ebɔrɛ na a wora mbe mbraana kasonu kashenteŋto. 13 Ekpa nɛ men be kaman to ebi nɛ b maŋ naŋ nu Enyɛnpe menyi be Ebɔrɛ na be mbra be asheŋ
         beeŋ bɔla so n nya kumo n nu nna na. Kumo be loŋ beeŋ shin nɛ b koya kebaawora mo
         kasonu bumo be kebaawɔtɔ to ashi kasawule nɛ menyee yɔ nɛ men ya sɔ n chena so ashi
         Jɔɔdan be lɔr na be kaba ndoŋ na.”Israɛl ka beeŋ lar Enyɛnpe Ebɔrɛ na kaman be asheŋ14 Ade kikɛ be kaman, nɛ Enyɛnpe Ebɔrɛ na kaŋɛ Mosis le: “Fo maaŋ naŋ chɛr nseŋ wu, amoso
         keta Joshuwa m ba wajɛbu cheembi na to; saŋɛ na so, meeŋ ŋini mo asheŋ ko nɛ e ki
         Israɛl be ejuŋkparpo. Ndoŋ nna nɛ Mosis nɛ Joshuwa kikɛ yɔ wajɛbu cheembi na to 15 nɛ Enyɛnpe Ebɔrɛ na bɔla kuwɔlpa nɛ k wɔ wajɛbu cheembi na be kabuna to na so n lara
         mbe kumu ŋ ŋini bumo.”16 Kumo be kaman nɛ Enyɛnpe Ebɔrɛ na kaŋɛ Mosis le: “Fo maaŋ naŋ chɛr nseŋ wu. Fo alɛ
         be luwu be kaman basa na maaŋ naa ji kashenteŋ a sa ma nseŋ lar kɔnɔkoŋwule be ŋkre
         nɛ ma nɛ bumo kre na to. Baaŋ lar ma kaman n ya kaa shuŋ nnyamase be agbirana nɛ a
         wɔ kasawule nɛ baa yɔ na so. 17 Nɛ b kaŋ wora loŋ malɛ, meeŋ nya agbo ga n wora bumo nseŋ kplaŋ bumo so nɛ b mur.
         Kumu lubi gboŋgboŋi beeŋ ba bumo so nɛ b pin fanɛ asheŋ ere kikɛ bee wora nna ŋkpal
         ma, bumo be Ebɔrɛ na, ka maŋ naa wɔ bumo kutɔ so. 18 Ma alɛ beeŋ kini kechɛ bumo to, ŋkpal b ka ya kaa shuŋ agbirana n wora kulubi so.19 To, sibɛ kashɛ ere n nase naniere, nseŋ ŋini Israɛl be basa na nɛ b baa boŋ kumo;
         saŋɛ na so, baaŋ pin kusɔ nɛ mee sha fanɛ b baa wora nsaa maaŋ nya kusɔ ko n yili
         so ŋ kini kewora ma kasonu. 20 Ma alɛ beeŋ keta bumo n yɔ kasawule nɛ k kɔ eleŋ a wora adɔjibi nɛnɛ na so fanɛ kananɛ
         n nase kumo be kɔnɔ n sa bumo nananyɛnana na. Baaŋ ya nya kusɔ kama nɛ baa sha n ji
         ndoŋ. Ama b kaŋ ya nya n ji n daŋ, baaŋ lar ma kaman n ya kaa shuŋ agbirana n jija
         ma nɛ bumo be kɔnɔkoŋwule be ŋkre na. 21 Kumo be loŋ beeŋ shin nɛ kumu lubi gboŋgboŋi e ba bumo nɛ bumo be kaman to ebi so.
         Ama b kraa beeŋ baa boŋ kashɛ ere nɛ k baa ji shɛda a gbiti bumo. Pɔɛŋ nɛ meeŋ keta
         bumo n yɔ kasawule nɛ n nase kumo be kɔnɔ n sa bumo na gba so, n tea nyi kusɔ nɛ baa
         fɛ.”22 Loŋ be kachɛ na gbagba nɛ Mosis sibɛ kashɛ na nseŋ ŋini Israɛlebi na kumo.23 Kumo be kaman nɛ Enyɛnpe Ebɔrɛ na naŋ kaŋɛ Nun pibinyɛn, Joshuwa, le: “Baa kɔ kenyɛn
         nseŋ yili fo kagbene kukoŋwule. Ŋkpal manɛ so, ŋ gbagba e naaŋ chɛ fo to nɛ fo tiŋ
         n juŋkpar Israɛl be basa ere n yɔ kasawule nɛ n nase kumo be kɔnɔ n sa bumo na so.”24 Ndoŋ nna nɛ Mosis sibɛ Ebɔrɛ be mbraana na kikɛ nyam n wɔtɔ kawɔl to. E daa maŋ yige
         amo be kekama n lɛ. 25 E ka sibɛ amo n loge nɛ e ya kaŋɛ bɔrɛmatapoana nɛ baa sulɔ Enyɛnpe Ebɔrɛ be kɔnɔkoŋwule
         be ŋkre be deka na le: 26 “Men sɔ Ebɔrɛ be mbra be kawɔl ere n nase m mata Enyɛnpe menyi be Ebɔrɛ na be kɔnɔkoŋwule
         be ŋkre be deka na. K beeŋ baa wɔtɔ ndoŋ a ji shɛda fanɛ men nyi kusɔ nɛ Enyɛnpe Ebɔrɛ
         na bee sha fanɛ men baa wora. 27 N nyi kananɛ bumo be amu nɛ ŋgbene du kpakpa. Jemanɛ nɛ n wɔ bumo to gba, b lar Enyɛnpe
         Ebɔrɛ na kaman. Ma luwu be kaman bre baaŋ wora kumo nɛ k chɔ loŋ. 28 Amoso, shin nɛ Israɛl be eyiriana na be bejuŋkparpoana nɛ benimuana na e shɛr nɛ ŋ
         kaŋɛ bumo asheŋ ere nseŋ ta esoso nɛ kasawule ŋ ki eshɛdajipo fanɛ men kikɛ tea nyi
         kusɔ nɛ k daga fanɛ men baa wora. 29 Ade be kaman n nyi fanɛ ma luwu be kaman, basa na be amu beeŋ ki kpakpa nɛ b kini
         kusɔ nɛ ŋ ŋini bumo ere n lɛ nseŋ kini kewora Enyɛnpe Ebɔrɛ na kasonu. Kumo be loŋ
         malɛ beeŋ shin nɛ Enyɛnpe Ebɔrɛ na e nya agbo n wora bumo n shin nɛ kumu lubi gboŋgboŋi
         e ba bumo so.”Mosis be kashɛ be asheŋ30 Ade kikɛ be kaman, nɛ Mosis kute kusɔ nɛ kashɛ na bee kaŋɛ kikɛ n sa Israɛl be basa
         nɛ b shɛr ndoŋ na kikɛ nɛ b nu.

321 “Esoso nɛ kasawule so be asɔ,men nu ma mmalga ere;men nu kusɔ nɛ mee kaŋɛ ere nɛnɛ!2 Ma keŋini beeŋ ba fanɛ bɔrɛchunɛ kasawule e pɔ fanɛ bunyaŋ ka tɔr.Ma mmalga beeŋ tɔr to fanɛ bɔrɛka bee ba asɔduuso popɔrbi soŋko fanɛ bɔrɛ ka bee furi afitiri wurbi so.3 Meeŋ fur Enyɛnpe Ebɔrɛ na be ketre,nɛ mbe basa e malga mbe keshi be asheŋ.4 Enyɛnpe Ebɔrɛ na e la menyi be ekumpo lempo,nɛ mbe kusɔ kama niŋi nseŋ bɔla ekpa.Men be Ebɔrɛ na la eshenteŋjiponɛ esa beeŋ tiŋ n yirda nna;mo e naa wora kusɔ nɛ k daga nsaa maa kpɛa to na.5 Ama menyi ere maa ji kashenteŋ;menyi nɛ men la alubi nɛ efɛ be efuli so ebi ere;a maŋ daga fanɛ men baa la mbe basa gba.6 Menyi bewulpo nɛ basa nɛ b maŋ kɔ nfɛra ere,le a daga fanɛ men wora Enyɛnpe Ebɔrɛ na a?Enyɛnpe Ebɔrɛ na e la men tuto, mo e to menyi,nseŋ shin nɛ men ki efuli koŋwuleso be basa.7 Men laŋɛ menyi be nfɛra n yɔ dra na be nchɛ so;men bishi basa nɛ b kurge menyi na kusɔ nɛ k daŋ wora,nseŋ naŋ bishi basa kpar nɛ b kaŋɛ menyi adrasheŋ.8 Enyɛnpetale Ebɔrɛ na e naa sa efuli kama so ebi nsawule;mo e naa ŋini basa kakpa nɛ baaŋ chena.9 E lara Jeekɔb be kenana bre nna n sa mbe kumu.10 E wu bumo nɛ baa nite keshishɛrsawule so nna,kakpa nɛ k dese fuloŋ nɛ afu bee muu shishɛr a yɔ a ba na.Ndoŋ nna nɛ e kuŋ bumo ŋ keni bumo so nɛnɛ,fanɛ kananɛ e bee kuŋ mo gbagba be kumu na.11 Kananɛ kajɔnɔkoso bee ŋini kumo be bibi kefergia parga kumo gbagba be aba to a suse bibi na to na,aloŋ nɛ Enyɛnpe Ebɔrɛ na daŋ suse Israɛlebi tonɛ b sa maŋ tɔr.12 Enyɛnpe Ebɔrɛ na nawule e juŋkpar mbe basa,nɛ kegbir pɔtɛ kikɛ maŋ chɛ mo to.13 Kumo be kaman nɛ e shin nɛ b ji kuwura abeesawule so,nseŋ naŋ shin nɛ b ji asɔ nɛ b dɔ n nya bumo be adɔ to.B daŋ nya emushoŋ ashi abee so n ji;bumo be ɔlifs be ndibi purge nɛnɛ kejasawule so.14 Bumo be ana nɛ mboe sa bumo kenyipochu damta ga;Bashan be kasawule so nɛ bumo be mbolpɔnɛ mboe nɛ ana daa ji.Bumo alɛ daŋ naa kɔ ayu lela nɛ yabra belbelso ga.15 Enyɛnpe Ebɔrɛ na be basa daŋ dii dama,ama bumo alɛ daŋ diewu nna n wɔtɔ Ebɔrɛ ŋ kini mo.B daŋ ji nna n daŋ n daŋ n wora egbɛ nɛnɛ n ti sonseŋ shile Ebɔrɛ nɛ e to bumo na.B daŋ kini bumo be emɔlgapo lempo na nna.16 Bumo be kagbirshuŋ daŋ shin nɛ Enyɛnpe Ebɔrɛ na be kukɔrkɔ koso nna;nɛ bumo be asheŋ lubi shin nɛ mbe kagbene kaa.17 B daŋ lara esarga nna n sa agbirana nɛ a maŋ la Ebɔrɛ,agbir popɔr nɛ bumo nananyɛnana daa maŋ nyi,agbirana nɛ Israɛl daa maŋ naŋ wora kasonu ŋ ku so.18 B daŋ teŋ bumo be Ebɔrɛ,bumo be Emɔlgapo lemponɛ e sa bumo ŋkpa na so nna.19 Enyɛnpe Ebɔrɛ na ka wu loŋ nɛ e nya agbonseŋ kini mbe mbia n lɛ.20 Kumo be kaman nɛ e kaŋɛ le:‘M maaŋ naŋ chɛ bumo to kikɛ,nseŋ keni kusɔ nɛ k beeŋ woraŋgbene kpakpasowuraananɛ b maa ji kashenteŋ ere.21 B daŋ bunyaŋ agbirana nɛ a maŋ kɔ tɔnɔn shin nɛ ma kukɔrkɔ koso nɛ n nya agbo.Amoso meeŋ shin nɛ men be kukɔrkɔ nɛ agbo e koso,ŋkpal kusɔ nɛ meeŋ wora efuli nɛ k maa wu kuwɔrnsaa maa kɔ tɔnɔ be basa so.22 Kumo be kaman nɛ ma agbo e suse fanɛ edɛn chɔɔ kusɔ kama durnya to,n ta menyi be adɔ n ti so.Edɛ na beeŋ chɔɔ hale bubuni to ashi kasawule tonseŋ naŋ chɔɔ abeeana gba m mur.23 Ade kikɛ be kaman nɛ n shin nɛaleblawu nɛ a maŋ kɔ ekar e ba menyi sofanɛ atanyembi na.24 Meeŋ shin nɛ akoŋgboŋnɛ alɔ mɔso e mɔ menyi.Ma alɛ beeŋ shin nɛ kupuŋ to be asɔbɔya lubi e pɛ menyi,nɛ awɔ nɛ e kɔ kebɔr lubi malɛ gba e duŋ menyi.25 Kena beeŋ ku menyi be agbembi so m bar menyi luwu,nɛ kufugboŋ e ba menyi so ashi men be elaŋana to.Mbifɔlbi beeŋ wu.Mbiwurbi nɛ basa nɛ b bel kikɛ maaŋ lar.26 Meeŋ mur bumo kikɛ kuraa,nɛ esa maaŋ naŋ nyiŋi bumo gba.27 Ama m maaŋ tiŋ n shin nɛ men doŋana e puchifanɛ b tiŋ m pɔɔ ma basa so,saŋɛ nɛ k la fanɛ ŋ gbagba e pɔɔ bumo so.’28 Israɛl be efuli so be basa maŋ kɔ nfɛra nna,b maŋ kɔ kanyiasheŋ kikɛ.29 B maaŋ tiŋ m pin kusɔ nɛ k ba nɛ b kɔ n tɔr,bumo alɛ maaŋ tiŋ m pin kananɛ asheŋ nabeeŋ loge to gba.30 Manɛ so nɛ esa koŋwule tiŋ m pɔɔ basa kagboŋ so,nɛ basa anyɔ malɛ tiŋ m pɔɔ basa ŋgboŋ kudu so?Enyɛnpe bumo be Ebɔrɛ na e kini bumo n lɛ.Bumo be Ebɔrɛ lempo na e ta bumo n sa bumo doŋana.31 Bumo doŋana na baa nyi fanɛ bumo be agbiranamaŋ kɔ eleŋ;agbirana na be eleŋ maŋ fo Israɛl be Ebɔrɛ peya so.32 Bumo doŋana nɛ b lubi fanɛ Sodɔm nɛ Gomɔra ebi na,du fanɛ afeelebi nɛ a bee sɔr asɔrso kekra nɛ kɔrtɔ wɔ amo to nna,33 ŋko yabra nɛ awɔ be kɔrtɔ wɔ amo to na nna.34 Enyɛnpe Ebɔrɛ na nyiŋi kusɔ nɛ bumo doŋana woransaa jo saŋɛ nɛ k daga fanɛ e gberge bumo kusoe.35 Enyɛnpe Ebɔrɛ na beeŋ sɔ bumo be kɔnɔ soŋ gberge bumo doŋana na kusoe.Jemanɛ na kaŋ fo baaŋ fɛrge n tɔr;bumo be kemur be kachɛ taga to nna na.36 Enyɛnpe Ebɔrɛ na beeŋ kɔ n sɔ mbe basa,jemanɛ nɛ e beeŋ wu fanɛ bumo be eleŋ loge na.E beeŋ wu bumo nɛ baa shuŋ mo na kuwɔr,jemanɛ nɛ e beeŋ wu fanɛ b maaŋ tiŋ n worashɛŋ n sa bumo be amu na.37 Kumo be kaman nɛ Enyɛnpe Ebɔrɛ nae bishi mbe basa le:‘Nnɛ nɛ agbirgboŋ nɛ men yirda na wɔ?38 Men daŋ ta menyi be esarga be nfɔnɛ eyabra nna n sa amo.Naniere men shin nɛ agbirana na a ba chɛ menyi to,nseŋ shile m ba kɔ n sɔ menyi n yige.39 N nawule kpeŋ e la Ebɔrɛ.Ebɔrɛ kikɛ maŋ naa wɔtɔ n ti ma so.Ma e naa shin nɛ luwu bee ba,ma koŋwule na e naa sa ŋkpa.Ma e naa bar doro, ma alɛ e naa chɛ edoro.Esa maaŋ tiŋ ŋ kuŋ kusɔ kama nɛ mee wora akpa.40 Ma e la Ebɔrɛ nɛ e bee sa ŋkpa;ma e maŋ ma enɔ so m bɔ ntaŋ41 fanɛ meeŋ yee ma tokobi nɛ k baa nyɛkpɛnseŋ shin nɛ kashenteŋji e dii efuli.Meeŋ ka n doŋana kukɔnseŋ gberge bumo nɛ b kishi ma kusoe.42 Bumo be ŋklaŋ beeŋ baa chise ma atanyembi so,nɛ ma tokobi e mɔ bekama nɛ b maa shuli a sa ma na.M maaŋ shin nɛ ekama nɛ e bee kɔ ma e ta mbe kumu n ji;bumo nɛ b nya doro nɛ bumo nɛ b wɔ kabuti to kikɛ beeŋ wu.’43 Efuli pɔtɛana be basa, a daga fanɛ men tuEnyɛnpe Ebɔrɛ na be basa n ji eyur,ŋkpal manɛ so, e bee gberge bekamanɛ b mɔ mbe basa kusoe nna.Mo e naa bishi mo doŋana kuwulensaa ta mbe basa be alubi a paŋ bumo na.”44 Mosis nɛ Nun pibinyɛn, Joshuwa daŋ kute kashɛ ere be mmalga to nna; saŋɛ na so, Israɛl
         be basa beeŋ nu kumo. 45 Mosis ka kute kashɛ na be mmalga nɛ e la Ebɔrɛ be keŋini na to n sa basa na n loge
         46 nɛ e kaŋɛ le: “Men baa nyiŋi nsaa wora asheŋ nɛ ŋ kaŋɛ menyi kenishipere so kabre
         ere kasonu nɛnɛ. Men baa kute amo to a sa men be mbia, saŋɛ na so, bumo alɛ gba beeŋ
         wora kusɔ kama nɛ k wɔ Ebɔrɛ be mbra be kawɔl na to kasonu kashenteŋto. 47 Ebɔrɛ be mbraana na maŋ la mmalga fuloŋ nna. Amo e naaŋ sa menyi ŋkpa tenteŋ. Amoso,
         men baa wora amo kasonu nseŋ nya ŋkpa tenteŋ ashi kasawule nɛ k dese Jɔɔdan be lɔr
         na be kaba ndoŋ nɛ menyee yɔ nɛ men ya kɔ n sɔ n chena so na so.”48 Loŋ be kachɛ na gbagba nɛ Enyɛnpe Ebɔrɛ na naŋ kaŋɛ Mosis le: 49 “Yɔ abee nɛ baa tre Abarim nɛ a wɔ Mowabebi be kasawule so nseŋ shoŋi kadegboŋ nɛ
         baa tre Jɛriko na so n ya dii kebeegboŋ nɛ baa tre Nebo na n yili kumo so n to kenishi
         ŋ keni kasawule nɛ mee sha keta n sa Israɛlebi na. 50 Feeŋ wu kebeegboŋ na so nɛ b puli fo kumo so fanɛ kananɛ fo da Ɛɛrɔn wu kebeegboŋ
         nɛ baa tre Hɔɔ na so nɛ b puli mo kumo so na. 51 Ŋkpal manɛ so, menyi benyɔ na kikɛ daŋ maŋ ji kashenteŋ n sa ma ashi basa na be anishito.
         Jemanɛ nɛ men daa wɔ Meriba be nchu nɛ k mata kade nɛ baa tre Kadɛsh na ashi kiyi
         nɛ baa tre Zin so na ase, men daŋ maŋ maŋkura ma ashi basa na be anishito. 52 Amoso kufɔ nɛ feeŋ yili ŋ keni kasawule nɛ mee ta a sa Israɛl be basa na, ama fo alɛ
         maaŋ yɔ kumo so.”

Mosis ka nɛfa Israɛl be eyiriana na be asheŋ331 Mosis daa la anebi nna, amoso pɔɛŋ nɛ e wu na le nɛ e daŋ nɛfa Israɛl be eyiriana
         na ŋ kaŋɛ:2 “Enyɛnpe Ebɔrɛ na daŋ shi Sainai be kebeegboŋ na so nnan nyaŋɛ fanɛ epeŋi n yuu Edɔm be kasawule sonɛ mbe kemaŋkura buu mbe basa so ashi Paran be kebeegboŋ na so.Emalaika ŋgboŋ kudu e daa wɔ mo kutɔ,nɛ edɛ daa suse wuloŋ wuloŋ mbe enɔjiso to.3 Enyɛnpe Ebɔrɛ na bee sha mbe basa nna,nsaa kuŋ bekama nɛ b la mo peya.Amoso anyeeŋ gbir m bunyaŋ monseŋ wora kusɔ nɛ e kaŋɛ kenishipere so na kasonu.4 Anyeeŋ wora mbra nɛ Mosis ta n sa anyi na kasonu.Anyi be kapetɛgboŋ nɛ anyee sha ga nna na.5 Enyɛnpe Ebɔrɛ na ki mbe basa Israɛlebi be ewura,jemanɛ nɛ bumo be eyiriana na nɛ bejuŋkparpoana nagama abar so.”6 Le nɛ Mosis kaŋɛ a laŋɛ Ruben be yiri na be kaplɛa so:“Ruben be yiri to be basa ka maŋ shi ga ere gba,b maaŋ wu m mur kikɛ.”7 Le nɛ Mosis kaŋɛ a laŋɛ Juda be yiri be kaplɛa so:“Enyɛnpe Ebɔrɛ, nu Juda be yiri to ebi be kushu,nseŋ bɛta bumo nɛ eyiriana na kikɛ m ba abar so.Enyɛnpe Ebɔrɛ, kɔ n sa bumo,chɛ bumo to ŋ kɔ bumo doŋana.”8 A laŋɛ Livai be yiri be kaplɛa so, le nɛ Mosis kaŋɛ:“Fo Enyɛnpe Ebɔrɛ na e naa shin nɛ Livaiebinɛ b la fo nyɛrbi a ji kashenteŋ nabee bɔla Urim nɛ Tumim so a pin fo aparsheŋ.Fo e daŋ wora bumo ŋ keni ashi Massa,nseŋ mige bumo to m pin fanɛ b la beshenteŋjipoana nnaashi Mɛriba be nchu na ase.9 Fo nɛ baa nu a sa a chɔ bumo kurgepoananɛ bumo niopibiana nɛ bumo be mbia.Kusɔ nɛ fo kaŋɛ kenishipere so na nɛ baa wora kasonu,nsaa ji kashenteŋ a sa fo kɔnɔkoŋwule be ŋkre na.10 Bumo e naaŋ ŋini fo basa fo mbra nɛ b bɛ amo so.Bumo alɛ e naaŋ baa lara esarga fo bɔrɛsure so.11 Amoso Enyɛnpe Ebɔrɛ, chɛ bumo to nɛ b nya eleŋ.Shin nɛ b baa wora fo aparsheŋ.Fo e naŋ mur bumo doŋana kikɛnsaa maŋ naŋ shin nɛ b koso kikɛ.”12 Le nɛ Mosis kaŋɛ a laŋɛ Bɛnjamin be yiri be kaplɛa so:“Yiri nɛ Enyɛnpe Ebɔrɛ na bee sha nsaa kuŋ nde;kapa nɛ kanyɛ kikɛ nɛ e bee kuŋ bumo.Mo alɛ nɛ bumo e wɔtɔ.”13 Le nɛ Mosis kaŋɛ a laŋɛ Efreimnɛ Manase be eyiriana na be kaplɛa so:“Enyɛnpe Ebɔrɛ na e nɛfa bumo be nsawulen sa bumo bɔrɛchu lela,n shin nɛ kasawule na e baa kɔ kayul.14 Ebɔrɛ e nɛfa kasawule na nɛ k baa wora asɔrsonɛ epeŋi beeŋ ŋmɛa so nɛ a bel m pere nɛnɛ.E shin nɛ asɔrso na e baa wora nɛnɛ jemanɛ nɛ k daga.15 Ebɔrɛ e shin nɛ b baa dɔ nsaa teŋi nɛnɛashi bumo be abee nɛ a wɔtɔ dra dra kikɛ na ase.16 Ebɔrɛ e shin nɛ bumo be kasawule e baa kɔ asɔ lela.Enyɛnpe Ebɔrɛ na e ta mbe alelasheŋ n nɛfa bumo.Ŋkpal manɛ so, mo e la Enyɛnpe Ebɔrɛnɛ e bɔla kupuŋ chɔɔso to m malga na.Ebɔrɛ e shin nɛ enɛfa ere e baa wɔEfreim nɛ Manase be eyiriana so.Ŋkpal manɛ so, b la Josɛf nɛ e la mo niopibiana tobe ejuŋkparpo na be mbia nna.17 Gbolu be eleŋ nɛ Josɛf daa kɔ,nseŋ daŋ kɔ gbolu fɛlso malɛ be alambɛ.Mbe alambɛ na e la Manase be benapo ŋgboŋ to ŋgboŋ tonɛ Efreim be benapo ŋgboŋ to kudu.Benapo lempo na nɛ e beeŋ ta m pɔɔ efuliana na sohale n ya fo durnya be ekar.”18 A laŋɛ Zebulun nɛ Issaka be eyiriana be kaplɛa so,le nɛ Mosis daŋ kaŋɛ:“Ebɔrɛ e shin nɛ Zebulun be teku so be eyawujipo e dii dama;e shin nɛ Issaka be kedama e wora keshi n ti so ashi epe.19 Baa tre befɔ nna a ba bumo be abee som baa kaa lara esarga nɛ a daga ashi amo so.Teku so nɛ baa bɔla a nya bumo be kedama;baa bɔla teku ase be eshishɛr so gba a dii dama.”20 Le nɛ Mosis daŋ kaŋɛ a laŋɛ Gad be yiri be kaplɛa so:“Kemaŋkura e baa la Ebɔrɛ nɛ e kpalga bumo be kasawule to na peya.Gad bre wɔtɔ nna fanɛ buluŋ a jo,nɛ e kpa keba ŋko n fɔlge kumu be kawɔl.21 Bumo ere ta kasawule na be alela akpa nnan sa bumo be amu;ejuŋkparpo be kachige nɛ b ta n sa bumo.B daŋ wora Enyɛnpe Ebɔrɛ na be mbraana kasonujemanɛ nɛ Israɛl be bejuŋkparpoanadaŋ gama abar so na.”22 A laŋɛ Dan be yiri be kaplɛa so, le nɛ Mosis daŋ kaŋɛ:“Dan du fanɛ buluŋ fɔlbi nna;E shi Bashan be kasawule so nna n tɛ n lar.”23 A laŋɛ Naftali be yiri be kaplɛa so le nɛ Mosis daŋ kaŋɛ:“Enyɛnpe Ebɔrɛ na be kuwɔrwu so,nɛ e nɛfa Naftali ga.Bumo be kasawule yili Galili be kepa na nna n ya fokelargato be kaseto nna.”24 A laŋɛ Asha be yiri be kaplɛa so, le nɛ Mosis daŋ kaŋɛ:“Asha nya nɛfa a chɔ eyiriana nɛ a ka na.Ebɔrɛ e shin nɛ mo niopibiana bee sha mo ga,nseŋ shin nɛ mbe kasawule so kɔ ɔlifs be ndibi damta.25 Ebɔrɛ e shin nɛ bumo be mbunagboŋe baa la abɛlso a kuŋ bumo be ndeana jemanɛ kikɛ.26 Israɛl be basa, Ebɔrɛ kikɛ maŋ naa wɔtɔfanɛ menyi be Ebɔrɛ na.Mo e naa lara mbe kemaŋkura a ŋini kuwɔlpa so,nsaa bɔla bɔrɛwɔlpa to a ba menyi be kechɛto to na.27 Ebɔrɛ nɛ e wɔtɔ mbaanaayɔ na e la menyi be ekumpo.Mo e kɔ menyi mbe enɔana to na.Mo koŋwule na e naa ju men doŋanaashi menyi so na.Mo e naa malga nɛ menyee mur men doŋana na.28 Amoso kayurwushi to nɛ Jeekɔbbe kaman to ebi kikɛ wɔ.B maa ŋana shɛŋ ashi kasawulenɛ k kɔ ayu nɛ yabra ga na so;kakpa nɛ bunyaŋ gba bee wushi kasawule na.29 Israɛlebi, men be ŋgbene fuli pasaa!Ekama maŋ wɔtɔ e du fanɛ menyi.Enyɛnpe Ebɔrɛ na mɔlga menyi be efuli nna.Mo gbagba e naa kuŋ menyi nsaa kɔ a sa menyi.Mo koŋwule na e naa chɛ menyi toa shin nɛ menyee kɔ a pɔɔ so.Men doŋana beeŋ ba gbir ŋ kulefanɛ men wu bumo kuwɔr,nɛ men chichi bumo so m mata kasawule.”

Mosis be luwu be asheŋ341 Ade kikɛ be kaman nɛ Mosis shi Mowab be kasawule so n dii n yɔ kebeegboŋ nɛ baa tre
         Pisga nɛ k wɔ kade nɛ baa tre Jɛriko na be epeŋilarkpa be kaba so na be awɔlto nɛ
         Enyɛnpe Ebɔrɛ na ŋini mo kananɛ Giliad be yiri be kasawule dese n ya fo Dan be yiri
         be kasawule kikɛ ashi kelargato be esoso be kaba so. 2 Kumo be kaman nɛ e naŋ ŋini Mosis Naftali be yiri be kasawule nɛ Efreim nɛ Manase
         be eyiriana be nsawule nɛ Juda be yiri be kasawule n ya fo Teku nɛ baa tre Mɛditerenia
         na ashi epeŋitɔrkpa be kaba so. 3 Enyɛnpe Ebɔrɛ na daŋ naŋ ŋini mo kasawule nɛ k dese ketaŋɛ nɛ baa tre Abii be Ndibi
         be Kadegboŋ, nɛ k mata Jɛriko n dese n ya fo kade nɛ baa tre Zowa na ashi kelargato
         be kaseto be kaba so na. 4 Ade be kaman nɛ Enyɛnpe Ebɔrɛ na kaŋɛ Mosis le: “Kasawule nɛ n nase kumo be kɔnɔ n
         sa Eebraham nɛ Aizek nɛ Jeekɔb fanɛ meeŋ ta n sa bumo be kaman to ebi na nna na. N
         shin nɛ fo wu kumo, ama fo alɛ maaŋ yɔ ndoŋ.”5 Ndoŋ nna nɛ Enyɛnpe Ebɔrɛ na be kayɛrbi, Mosis, wu ashi Mowab be kasawule so ndoŋ
         fanɛ kananɛ Enyɛnpe Ebɔrɛ kaŋɛ na. 6 Nɛ Enyɛnpe Ebɔrɛ na puli Mosis m mata kade nɛ baa tre Bɛf Piyɔɔ na, ashi Mowabebi
         be kasawule so. Ama hale nɛ mbre, esa kikɛ maŋ nyi kakpa nɛ Mosis be nchaŋ dese. 7 Mosis daŋ ji nfɛ kalfa nɛ adunyɔ nna nseŋ wu, ama e daŋ kraa kɔ eleŋ nna fanɛ kabrantiɛ,
         nɛ mbe anishi malɛ daŋ kraa wu nɛnɛ. 8 Nchɛ adesa nɛ Israɛl be basa daŋ shu Mosis be keeli bumo be daŋkare be ekpa so ashi
         Mowab be kasawule so.9 Pɔɛŋ nɛ Mosis wu na, e daŋ lara Nun pibinyɛn, Joshuwa nna nɛ e sɔ mo ere Mosis so
         a juŋkpar basa na. Mosis daŋ ta mbe enɔana n deŋi Joshuwa so nna ŋ kule Ebɔrɛ n sa
         mo, nɛ Enyɛnpe Ebɔrɛ na sa mo kanyiasheŋ ga. Israɛl be basa na malɛ daŋ wora Joshuwa
         kasonu nna nseŋ daa bɛ mbraana nɛ Enyɛnpe Ebɔrɛ na bɔla Mosis so n ta n sa bumo na
         so. 10 Anebi kikɛ maŋ naŋ lar Israɛl be efuli so a du fanɛ Mosis. Mo nɛ Enyɛnpe Ebɔrɛ na
         daa malga, baa wu abar nna. 11 Anebi kikɛ maŋ naŋ tiŋ n wora emamachisheŋ nɛ asheŋ nɛ a bee mɔ kɔnɔ n fo amo nɛ Enyɛnpe
         Ebɔrɛ na shuŋi Mosis nɛ e ya wora ashi Ijipt be ewura nɛ mbe benimuana nɛ efuli na
         kikɛ be basa be anishito so. 12 Anebi kikɛ malɛ maŋ naŋ wora asheŋgboŋ nɛ a bee keta kufu n fo amo nɛ Mosis wora ashi
         Israɛlebi na be anishito so.JOSHUWAJoshuwa be kawɔlJoshuwaJosJOSHUWABE KAWƆL

Ebɔrɛ ka ŋini Joshuwa kusɔ nɛ e beeŋ wora be asheŋ11 Enyɛnpe Ebɔrɛ be kayɛrbi Mosis ka wu be kaman, nɛ Enyɛnpe Ebɔrɛ na kaŋɛ Nun pibi Joshuwa
         nɛ b daa bela mo ase nɛ e sɔ Mosis so na le: 2 “Naniere ma kayɛrbi Mosis wu, amoso fo nɛ Israɛlebi ere kikɛ e koso n dii Jɔɔdan be
         lɔr na n yɔ kasawule nɛ ŋ kɔ a sa bumo na so. 3 Kaplɛkama nɛ fo ta fo keya n chi, meeŋ shin nɛ k baa la feya, fanɛ kananɛ n nase kɔnɔ
         n sa Mosis na gbagba. 4 Menyi be kasawule beeŋ fara kelargato be kaseto be keshishɛrsawule na ase n ya fo
         Lebanɔn be abee so ashi kelargato be esoso, nɛ lɔrgboŋ nɛ baa tre Yufreetes na ashi
         epeŋilarkpa nseŋ bɔla Hitebi be efuli so n ya fo teku nɛ baa tre Mɛditerenia na ashi
         epeŋitɔrkpa. 5 Esa kama malɛ maaŋ tiŋ m pɔɔ fo so fo kebaawɔtɔ to kikɛ. Kananɛ n daa wɔ Mosis be
         kaman na, loŋ nɛ meeŋ baa wɔ fo alɛ gba be kaman. M maaŋ yige fo ŋko ŋ kplaŋ fo so
         kikɛ.6 Leŋ fo kumu to nsaa kɔ kagbene, ŋkpal manɛ so, fo e naaŋ juŋkpar basa ere n ya sɔ
         kasawule nɛ n nase kɔnɔ fanɛ meeŋ ta n sa bumo nananyɛnana na. 7 Leŋ fo kumu to nsaa kɔ kagbene nɛ kenyɛn. Wora ania a bɛ mbra nɛ ma kayɛrbi Mosis
         sa fo na so. Sa maŋ kaŋ yige mbra na be kedosobi gba n lɛ. Nɛ fo wora loŋ bre kaplɛkama
         nɛ fo yɔ, asheŋ beeŋ baa nyalɛ, a sa fo. 8 Sa maŋ yige kebaamalga mbra be kawɔl ere be asheŋ. Baa koya kumo kapa nɛ kanyɛ kikɛ.
         Fo alɛ nsaa de so a bɛ kusɔ nɛ mbra na bee ŋini na kikɛ so. Saŋɛ na so feeŋ nya nɛfa
         nɛ fo asheŋ malɛ e baa nyalɛ a sa fo. 9 Nyiŋi fanɛ n teŋ kaŋɛ fo fanɛ fo baa leŋ fo kumu to nsaa kɔ kagbene. Sa maŋ shin nɛ
         kufu e pɛ fo nɛ fo pɔ aba, ŋkpal manɛ so, kaplɛkama nɛ fo wɔ, ma, Enyɛnpe fo Ebɔrɛ
         na wɔ fo kaman.”Joshuwa ka malga n sa basa na be asheŋ10 Ndoŋ nna nɛ Joshuwa kaŋɛ Israɛlebi na be ekrachi nimusoana le: 11 “Men nite keeyi na to ŋ kaŋɛ men be basa kikɛ fanɛ b bela ase n ta bumo be ajibi nɛ
         nchu, ŋkpal manɛ so nchɛ asa be kefɛato menyeeŋ dii Jɔɔdan be lɔr na n ya sɔ kasawule
         nɛ Enyɛnpe menyi be Ebɔrɛ na kɔ a sa menyi na so.”12 Ama Ruben nɛ Gad be yiri to ebi nɛ Manase be yiri to ebi be bargato na bre, le nɛ
         Joshuwa daŋ kaŋɛ bumo: 13 “Men nyiŋi kusɔ nɛ Mosis nɛ e la Enyɛnpe Ebɔrɛ be kayɛrbi na kaŋɛ menyi na. E yɛ Enyɛnpe
         menyi be Ebɔrɛ na ta kasawule nɛ k wɔ Jɔɔdan be lɔr na be epeŋilarkpa ere nna n sa
         menyi nɛ men baa wɔ kumo so kagbenewushiso. 14 Menyi be beche nɛ mbia nɛ asɔbɔya e ba wɔ nfe nɛ bumo nɛ b la benapo nseŋ bela ase
         nɛ bumo be akɔsɔ kikɛ na e juŋkpar bumo niopibiana n ya chɛ bumo to ŋ kɔ 15 n ya fo saŋkama nɛ Enyɛnpe na beeŋ sa bumo alɛ gba ewushi fanɛ kananɛ e sa menyi na.
         Kumo be kaman pɔɛŋ nɛ men bɛta n ya chena men be kasawule nɛ Enyɛnpe Ebɔrɛ be kayɛrbi
         Mosis ta n sa menyi ashi Jɔɔdan be lɔr na be epeŋilarkpa na.”16 Ndoŋ nna nɛ b shuli so ŋ kaŋɛ Joshuwa le: “Asɔ kama nɛ fo kaŋɛ anyi, anyeeŋ wora.
         Nɛ fo naŋ shuŋi anyi kaboŋ kama gba nna, anyeeŋ yɔ. 17 Kananɛ an baŋ nu n sa Mosis na, loŋ nɛ anyeeŋ nu n sa fo alɛ gba. Enyɛnpe Ebɔrɛ na
         e ba wɔ fo kaman fanɛ kananɛ e daa wɔ Mosis be kaman na. 18 Ekama nɛ e kini kebɛ fo mmalga nɛ kusɔ kama nɛ fo kaŋɛ so, daga luwu nna. Kusɔ nɛ
         k wɔtɔ e la fanɛ baa leŋ fo kumu to nsaa kɔ kagbene.”

Mbɔ nɛ b yɔ nɛ b ya dara Jɛriko na be asheŋ21 Saŋɛ nɛ Israɛlebi na be keeyi to daa wɔ Shitim na nɛ Nun pibi Joshuwa shuŋi basa anyɔ
         fanɛ b dii Jɔɔdan be lɔr na be kaba ndoŋ n ya ŋana n dara Keenan be kasawule na, fɔnfɔŋ
         Jɛriko. Basa na ka fo Jɛriko be kade to nɛ b ya luri sakaleche ko nɛ baa tre Reehab
         be laŋ to. 2 Nɛ Jɛriko be ewura nu fanɛ Israɛlebi ko ba ndoŋ nɛ b ba ŋana n dara bumo be kasawule.
         3 Ndoŋ nna nɛ ewura na shuŋi ŋ kaŋɛ Reehab fanɛ e lara basa nɛ b ba luri mbe laŋ to
         na m ba. E yɛ b ba nna nɛ b ba ŋana n dara bumo be kasawule.4 Nɛ Reehab nɛ e ta basa na ŋ ŋana na yɛ: “Kashenteŋto, basa ko ba ma kutɔ, ma alɛ maŋ
         nyi kakpa nɛ b shi. 5 Kakpa ka bee biri to, saŋɛ nɛ k daga fanɛ b ti kade be kabunagboŋ na nɛ basa na lar
         n choŋ. Ma alɛ maŋ nyi kakpa nɛ b bɔla. Shile m bɛ bumo so manaŋ. Ashere feeŋ tu bumo.”
         6 Ama Reehab daŋ keta bumo nna n ya ŋana ebu be esoso be kakpa nɛ e bee yili mbe efɔl
         nɛ e kɔ e lue asɔ na. 7 Ndoŋ nna nɛ ewura na be basa na lar kade na to n nite a fin befɔ na hale n ya fo kakpa
         nɛ baa dii Jɔɔdan be lɔr na. B ka baŋ lar na nɛ b ti kade na be kabunagboŋ na. 8 Pɔɛŋ nɛ kanyɛ e biri nɛ befɔ na e dese na nɛ Reehab dii kuchoŋi na so ŋ kaŋɛ bumo
         le: 9 “M baa nyi geeŋ fanɛ Enyɛnpe Ebɔrɛ na ta kasawule ere nna n sa menyi nɛ kumo be loŋ
         e shin nɛ kufu nɛ keyeŋiyeŋi e tɔr ekama nɛ e wɔ efuli ere so so. 10 Ŋkpal manɛ so, an nu kananɛ Enyɛnpe Ebɔrɛ na shin nɛ teku peper na wɔlto saŋɛ nɛ men
         lar ljipt be efuli so a ba na, nɛ kananɛ men kɔ Sihɔn nɛ Ɔg nɛ b daa ji kuwura Amɔriebi
         be kasawule nɛ k wɔ Jɔɔdan be epeŋilarkpa na kena m mur bumo nɛ bumo be asɔ kikɛ na
         be asheŋ. 11 An ka nu loŋ nɛ anyi be ŋgbene jija anyi ga nɛ ekama malɛ gba be aba pɔ mo ŋkpal menyi
         so. Enyɛnpe menyi be Ebɔrɛ na e naa ji kuwura esoso nɛ kasawule so kikɛ. 12 Amoso men jande, men nase kɔnɔ n sa ma nseŋ bɔ ntaŋ Enyɛnpe Ebɔrɛ na be ketre to fanɛ
         menyeeŋ wora ma nɛ ma kanaŋ kikɛ kelela, ŋkpal ŋ ka wora menyi kelela so. 13 Men nase kɔnɔ fanɛ menyi maaŋ wora n tuto nɛ n nio nɛ n siponyɛnana nɛ n sipocheana
         nɛ bumo be basa kikɛ shɛŋ nsaa beeŋ mɔlga anyi ashi luwu to.”14 Nɛ basa na yɛ: “Nɛ an baŋ maŋ wora kusɔ nɛ anyee shin nɛ an kaŋɛ fo ere, Ebɔrɛ e mɔ
         anyi. An nase kɔnɔ fanɛ nɛ fo baŋ maŋ kaŋɛ basa kusɔ nɛ anyee wora ere bre, kumo ere
         nɛ Enyɛnpe Ebɔrɛ na baŋ ta kasawule ere n sa anyi bre, anyeeŋ wora menyi kelela.”15 Ndoŋ nna nɛ Reehab ta efɔl n chɛ n chulgi mbe tokuro to nɛ basa na bɔla kumo so ŋ
         gbelge to, ŋkpal manɛ so mbe ebu daa yil egbal nɛ b pɔr ŋ kulti kade na so nna. 16 Kumo be kaman nɛ e kaŋɛ bumo le: “Men ya ŋana abee to, saŋɛ na so basa nɛ baa fin
         menyi na maaŋ wu menyi. Men ba wɔ abee na to n ya fo nchɛ nsa. B kaŋ fin menyi ŋ gben
         nseŋ bɛta m ba na pɔɛŋ nɛ men baa yɔ kakpa nɛ menyee yɔ.”17 Nɛ basa na kaŋɛ mo le: “Anyeeŋ bɛ kɔnɔ nɛ an nase n sa fo na so. 18 Ama, an kaŋ bɛta m ba nɛ an ba kɔ menyi be efuli so ebi kena fo ta efɔl peper ere
         n cha fo tokuro nɛ anyeeŋ bɔla kumo to n lar na. Kumo be kaman nɛ fo bar fo tuto nɛ
         fo nio nɛ fo siponyɛnana nɛ fo kanaŋ kikɛ fo laŋ to. 19 Ama men be ekama nɛ e kaŋ lar fo laŋ to nɛ b mɔ mo bre, k maaŋ baa la anyi be asheŋ.
         Ekama nɛ e ŋana fo laŋ to bre kaŋ baŋ, wu kumo ere mbe turju e baa bɛ anyi. 20 Nɛ fo kaŋ lara wulo ere kowu bre, kumo ere kɔnɔ nɛ an nase fanɛ anyeeŋ wora fo kelela
         ere maaŋ naŋ shuŋ.”21 Nɛ Reehab kaŋɛ: “Mm, n shuli. Kanaŋ kama nɛ men baŋ yili kumo, k ba du loŋ.” Ndoŋ
         nna nɛ e shin nɛ basa na yɔ nɛ e ta efɔl peper n chɛ mbe tokuro. 22 Nɛ basa nɛ b ba nɛ b ba ŋana n dara efuli na lar n ya ŋana abee na to nchɛ asa nɛ
         basa nɛ baa fin bumo na fin bumo ŋ gben nseŋ bɛta n yɔ Jɛriko. 23 Kumo be kaman nɛ basa anyɔ nɛ b ba nɛ b ba ŋana n dara efuli na malɛ lar abee na to
         n ya yuu Jɔɔdan be lɔr na to n dii n ya kaŋɛ Nun pibi Joshuwa kusɔ kama nɛ k wora.
         24 Le nɛ b kaŋɛ Joshuwa: “Enyɛnpe Ebɔrɛ na ta bumo be kasawule na kikɛ m bɔɔ anyi enɔ.
         Kufu daŋ pɛ basa na ga nna ŋkpal anyi so.”

Israɛlebi ka dii Jɔɔdan be lɔr na be asheŋ31 Kare ka chɛ kachipurdidi nɛ Israɛlebi na kikɛ lar Shitim be keeyi to n yɔ Jɔɔdan be
         lɔr na ase n ya wora bumo be keeyi to ndoŋ pɔɛŋ nseŋ dii lɔr na. 2 Kumo be nchɛ asa be kaman nɛ bejuŋkparpoana na nite bumo be keeyi na to ŋ kaŋɛ basa
         na le: 3 “Men baŋ wu bɔrɛmatapoana nɛ b shi Livai be kanaŋ to na ka sulɔ Enyɛnpe Ebɔrɛ be ŋkre
         be deka na, men lar men be keeyi to m bɛ kumo so. 4 Loŋ nɛ menyeeŋ pin ekpa na m bɔla so nɛnɛ, ŋkpal manɛ so, menyi maŋ naŋ bɔla ekpa
         ere ŋ ku so kikɛ. Ama men sa maa nite a taga Enyɛnpe Ebɔrɛ be ŋkre be deka na to.
         Men barga kumo fanɛ ayadra ŋgboŋ asa.”5 Kede be kaman nɛ Joshuwa kaŋɛ basa na le: “Men lara kulubi kikɛ ashi men be ŋgbene
         to nsaa du cheembi saŋkama ŋkpal manɛ so Enyɛnpe Ebɔrɛ na beeŋ ba menyi kutɔ echefo
         m ba wora emamachisheŋ.”6 Le nɛ Joshuwa daŋ kaŋɛ bɔrɛmatapoana na malɛ: “Men ta Enyɛnpe Ebɔrɛ be ŋkre be deka
         na n juŋkpar basa na a yɔ.” Nɛ b ta kumo n juŋkpar bumo.7 Nɛ Enyɛnpe Ebɔrɛ na kaŋɛ Joshuwa le: “Kabre meeŋ maŋ fo so ashi Israɛlebi kikɛ be
         anishito, n shin nɛ b pin fanɛ kananɛ ma nɛ Mosis daa la na, loŋ nɛ ma nɛ fo alɛ gba
         beeŋ baa la. 8 Kaŋɛ bɔrɛmatapoana nɛ b sulɔ ŋkre be deka na fanɛ b baŋ fo Jɔɔdan be lɔr na be ekarso,
         b yuu nchu na to n yɔ anishito n ya yili.”9 Nɛ Joshuwa kaŋɛ Israɛlebi na le: “Men shɛr n nu Enyɛnpe men be Ebɔrɛ na be kamalga.
         10 Kananɛ menyeeŋ pin fanɛ Enyɛnpe Ebɔrɛ nɛ e wɔ ŋkpa to na wɔ menyi kutɔ nde. E beeŋ
         ju Keenanebi nɛ Hitebi nɛ Hivebi nɛ Pɛrizebi nɛ Gɛgashebi nɛ Amɔriebi nɛ Jebusiebi
         nɛ b wɔ Jɔɔdan be lɔr be kaba ndoŋ na kikɛ. 11 Enyɛnpe nɛ e la durnya kikɛ be Ebɔrɛ na be ŋkre be deka na beeŋ juŋkpar menyi n yuu
         Jɔɔdan be lɔr na to. 12 Amoso men lara Israɛl be nnaŋ kuduanyɔ na to be basa akoko. 13 Saŋɛ na so bɔrɛmatapoana nɛ b sulɔ Enyɛnpe Ebɔrɛ nɛ e to durnya kikɛ na be ŋkre be
         deka na, be aya kaŋ baŋ yuu nchu na to, Jɔɔdan be lɔr na beeŋ ku to nɛ nchu nɛ a shil
         a ba e laŋɛ ŋ gbargbar n yili kaboŋ koŋwule fanɛ kebee na.”14 Basa na ka lar bumo be keeyi to nɛ b ya dii Jɔɔdan be lɔr na, nɛ bɔrɛmatapoana na
         sulɔ Enyɛnpe Ebɔrɛ be ŋkre be deka na n juŋkpar bumo. 15 Kasɔteŋi be jemanɛ e daa la nɛ Jɔɔdan be lɔr na bɔlɔ n to chuful. Ama bɔrɛmatapoana
         nɛ b sulɔ ŋkre be deka na be aya ka baŋ chichi nchu na to, 16 epul to nɛ lɔr na ku to nɛ nchu nɛ a shil a ba na bɛta kaman n ya fo kade nɛ baa tre
         Adam nɛ k wɔ Zaretan be efuli so na. Ndoŋ nna nɛ lɔr na be nchu nɛ a shil a yɔ na
         malɛ shile n ya luri Teku nɛ baa tre Araba na to, (kumo e la Nfɔl be Teku na). Kumo
         be kaman nɛ basa na dii lɔr na n yɔ kumo be kaba nɛ Jɛriko wɔ na. 17 Bɔrɛmatapoana nɛ b sulɔ ŋkre be deka na daŋ yili kakpa wɔlso nna ashi Jɔɔdan be lɔr
         na be nferinto hale nɛ Israɛlebi na kikɛ nite kasawule wɔlso so n dii lɔr na n yɔ
         kumo be kaba ndoŋ.

Joshuwa ka yuu kanyiŋi be kejembu be asheŋ41 Israɛlebi na ka dii Jɔɔdan be lɔr na n loge nɛ Enyɛnpe kaŋɛ Joshuwa le: 2 “Shin nɛ basa akoko nɛ fo lara Israɛl be nnaŋ kuduanyɔ na to be ekama 3 e ta kejembu ashi Jɔɔdan be lɔr na be nferinto be kakpa nɛ bɔrɛmatapoana na yil na,
         ŋ keta amo n ya fo kaplɛkama nɛ kanyɛ beeŋ biri nɛ men dese na, nseŋ ta amo n nase
         ndoŋ.”4 Ndoŋ nna nɛ Joshuwa tre Israɛl be basa kuduanyɔ nɛ b lara ashi kanaŋ kikɛ to na 5 ŋ kaŋɛ bumo le: “Men be ekama e yɔ men Nyɛnpe Ebɔrɛ be ŋkre be deka na ase ashi Jɔɔdan
         be lɔr na be nferinto n ya ta kejembu n deŋi mbe kebatemu so n yili katelamu n sa
         mbe kanaŋ ashi Israɛl be nnaŋ kuduanyɔ na to. 6 Kumo be loŋ beeŋ baa la tɔɔnɛ n sa menyi kachako so. Saŋɛ na so nɛ men nanabiana kaŋ
         bishi menyi kusɔ nɛ ajembu ere bee ŋini, 7 nɛ men kaŋɛ bumo fanɛ Enyɛnpe be ŋkre be deka na ka daŋ bɔla Jɔɔdan be lɔr na to na
         nɛ k ku to anyɔ. Ajembu ere e la shɛda a nyiŋi anyi kusɔ nɛ k wora nfe ere mbaanaayɔ.”8 Ndoŋ nna nɛ basa na wora kusɔ nɛ Enyɛnpe Ebɔrɛ kaŋɛ Joshuwa na kikɛ nseŋ chala ajembu
         kuduanyɔ, nɛ a yili a sa Israɛl be nnaŋ kuduanyɔ na n nase bumo be keeyi to. 9 Kumo be kaman nɛ Joshuwa shin nɛ basa ko malɛ tise ajembu kuduanyɔ n deŋi abar so
         kakpa nɛ bɔrɛmatapoana nɛ b sulɔ Enyɛnpe be ŋkre be deka na yil na. Loŋ be ajembu
         na kraa dese ndoŋ hale kabre.10 Bɔrɛmatapoana na sulɔ ŋkre be deka na nna a yil Jɔɔdan be lɔr na be nferinto hale
         nɛ basa na wora kusɔ kama nɛ Enyɛnpe Ebɔrɛ na kaŋɛ Joshuwa fanɛ b wora na. Loŋ nɛ
         Mosis gba daŋ kaŋɛ Joshuwa fanɛ e wora na. Basa na daŋ wora manaŋ nna n dii Jɔɔdan
         be lɔr na be kaba ndoŋ. 11 Basa na kikɛ ka dii lɔr na n loge na nɛ Bɔrɛmatapoana na malɛ ta Enyɛnpe Ebɔrɛ be
         ŋkre be deka na n dii a ba kakpa nɛ b wɔ na nɛ b yil a keni bumo. 12 Ruben nɛ Gad be kaman to ebi be benyɛn nɛ Manase malɛ be kaman to ebi be benyɛn be
         bargato nɛ b daŋ bela ase nɛ b ya kɔ kena na e daŋ juŋkpar n dii lɔr na fanɛ kananɛ
         Mosis daŋ kaŋɛ bumo na. 13 Basa ŋgboŋ adena e daŋ bela ase n dii lɔr na n yɔ kepla nɛ Jɛriko tase so na nɛ b
         ya kɔ kena ashi Enyɛnpe Ebɔrɛ na be anishito.14 Loŋ be kamɔnchɛ nɛ Enyɛnpe Ebɔrɛ maŋ Joshuwa so ashi Israɛlebi na kikɛ be anishito.
         Amoso yili loŋ be kachɛ na nɛ b fara a sa mo bunyaŋ fanɛ kananɛ b daa sa Mosis gba
         na.15 Enyɛnpe Ebɔrɛ na daŋ kaŋɛ Joshuwa le nna: 16 “Kaŋɛ bɔrɛmatapoana nɛ b sulɔ Ebɔrɛ be ŋkre be deka na kenishipereso fanɛ b dii Jɔɔdan
         be lɔr na.”17 Ndoŋ nna nɛ Joshuwa kaŋɛ bɔrɛmatapoana na kenishipereso le: “Men lar lɔr na to n dii
         m ba nfe.”18 Bɔrɛmatapoana nɛ b sulɔ Enyɛnpe Ebɔrɛ be ŋkre be deka na be aya ka baŋ cha lɔr na
         be kegroŋgu so nɛ k naŋ fara a shile nseŋ bɔlɔ n to chuful epul na to.19 Kafɛ to be kufɔl sososo be kachɛ kudusopo nɛ basa na daŋ dii Jɔɔdan be lɔr na n ya
         wora bumo keeyi ashi kade nɛ baa tre Gilgaal nɛ k wɔ Jɛriko be epeŋilarkpa be kaba
         so na. 20 Ndoŋ nna nɛ Joshuwa koli ajembu kuduanyɔ nɛ b tise ashi Jɔɔdan be lɔr na to na n deŋi
         abar so ashi Gilgaal, 21 nseŋ kaŋɛ Israɛlebi na le: “Men nanabiana kaŋ koso kachako so m bishi menyi le be
         ajembu ere be kifito, 22 men kaŋɛ bumo kananɛ Jɔɔdan be lɔr daŋ ku to nɛ Israɛlebi nite kumo to n dii na. 23 Nseŋ naŋ kaŋɛ bumo fanɛ Enyɛnpe nɛ e la bumo be Ebɔrɛ na, daŋ shin nɛ loŋ wora nna
         fanɛ kananɛ e daŋ shin nɛ Teku peper na ku to nɛ an daŋ nite kumo to n dii na. 24 Ŋkpal le be kusɔ nɛ k wora ere so bomin kikɛ beeŋ pin eleŋ nɛ an Nyɛnpe Ebɔrɛ ere
         kɔ nɛ kumo be loŋ e shin nɛ menyi alɛ e baa bunyaŋ mo saŋkama.”

Katutuku ashi Gilgaal be asheŋ51 Amɔriebi be bewura nɛ b wɔ Jɔɔdan be epeŋitɔrkpa na nɛ Keenan be bewura nɛ b chena
         m mata teku nɛ baa tre Mɛditerenia na kikɛ ka nu kananɛ Enyɛnpe Ebɔrɛ shin nɛ Jɔɔdan
         be lɔr na ku to nɛ Israɛlebi na nite kumo to n dii na nɛ bumo ŋgbene fara a ku nɛ
         baa ŋana ketu Israɛlebi na ŋ kɔ.2 Jemanɛ nɛ Israɛlebi na daa wɔ Gilgaal na nɛ Enyɛnpe Ebɔrɛ kaŋɛ Joshuwa le: “Shil ajembu
         pɛlpɛlbi ŋ ku Israɛlebi na atutu.” 3 Ndoŋ nna nɛ Joshuwa bɛ kusɔ nɛ Enyɛnpe Ebɔrɛ kaŋɛ mo na so nseŋ ku Israɛlebi na be
         atutu ashi kakpa nɛ b nase kumo be ketre Gibiaf Haaralɔf.4 Kusɔ nɛ k ba nɛ e daŋ wora loŋ e la fanɛ saŋɛ so nɛ b daŋ lar Ijipt a ba na bekama
         nɛ b daŋ fo kena be kekɔ na kikɛ daŋ wu nna ashi keshishɛrsawule na so. 5 Pɔɛŋ nɛ b lar Ijipt na b daŋ ku bumo be benyɛn kikɛ atutu nna ama bekama nɛ b daŋ
         kurge keshishɛrsawule na to bre daa maŋ kuu. 6 Bumo be bekama nɛ b daŋ fo kena be kekɔ saŋɛ so nɛ Israɛlebi na daŋ lar Ijipt be kasawule
         so a na keshishɛrsawule na so nfɛ adena na bre kikɛ daŋ wu nna ŋkpal b ka maŋ wora
         Enyɛnpe Ebɔrɛ na kasonu so. Loŋ koŋwule na nɛ bumo nananyɛnana daŋ ta kusoe kpakpaso
         m paŋ kasawule lela nɛ Enyɛnpe Ebɔrɛ nase kɔnɔ fanɛ e beeŋ sa bumo na. 7 Amoso bumo be mbia nɛ b koso na nɛ Joshuwa daŋ ku atutu. 8 B ka ku bumo kikɛ be atutu n loge na, nɛ Israɛlebi na kikɛ shir a wɔ bumo keeyi to
         hale n ya fo jemanɛ nɛ bumo atutu be achuu na wu.9 Ndoŋ nna nɛ Enyɛnpe Ebɔrɛ kaŋɛ Joshuwa le: “Naniere bre n lara kenyaya be anishinyɔr
         nɛ k daa wɔ menyi so saŋɛ so nɛ men daa wɔ Ijipt be efuli so na.” Amoso nɛ baa tre
         kakpa nɛ b ku atutu na Gilgaal hale kabre na.10 Kafɛ na to be kufɔl sososo na be kachɛ kuduanasopo na be kaaseso nɛ Israɛlebi na ji
         kebansonchoŋ be kejigboŋ na ashi bumo be keeyi to ashi Gilgaal nɛ k mata Jɛriko na.
         11 B ka ji kebansonchoŋ be kejigboŋ na be ŋklade nɛ b fara n ji ajibi popɔr fanɛ, aboyu
         tɔso nɛ bodobodo nɛ a maŋ kɔ yiisi amo to ashi Keenan be efuli so. 12 B ka ji ajibi popɔr na be ŋklade nɛ ajibi nɛ a daa shi esoso a tɔr to nɛ baa tre amo
         manna na, maŋ naa tɔr to. Ndoŋ nna nɛ b fara a dɔ Keenan be efuli so a nya bumo be
         ajibi.Israɛlebi ka kɔ m pɔɔ Jɛriko so be asheŋ13 Joshuwa ka bee taga to Jɛriko na, epul to nɛ e wu kanyɛn ko ka yili mbe anishito a
         kɔ tokobi to. Ndoŋ nna nɛ e ya bishi mo le: “Fo alɛ gba la anyi to be eko nna ŋko
         anyi doŋ e la fo?”14 Nɛ kanyɛn na kaŋɛ le: “M maŋ la amo be kekama. Enyɛnpe Ebɔrɛ be benapo be enimu e
         la ma, nɛ m ba.” Ndoŋ nna nɛ Joshuwa gbir m bunyaŋ mo nseŋ kaŋɛ le: “Fo kenya e la
         ma, manɛ nɛ fee sha fanɛ n wora?”15 Nɛ Enyɛnpe Ebɔrɛ be benapo be enimu na kaŋɛ mo le: “Lara fo asɛbta na ŋkpal manɛ so
         kasawule cheembi so nɛ fo yil na.” Nɛ Joshuwa wora kusɔ nɛ e kaŋɛ mo na gbagba.

61 Jɛrikoebi daŋ ti egbal nɛ b pɔr ŋ kulti kade na be mbunagboŋana na kikɛ nna ŋkpal
         Israɛlebi na so. Esa kama malɛ daa maŋ kɔ ekpa nɛ e lar ŋko n luri kade na to.2 Ndoŋ nna nɛ Enyɛnpe Ebɔrɛ kaŋɛ Joshuwa le: “N ta Jɛriko be efuli so nɛ kumo be bewura
         nɛ benapo lempoana na kikɛ a bɔɔ fo enɔ. 3 Fo nɛ fo benapo na kikɛ e nite ŋ kulti Jɛriko be kade na kela koŋwule karechɛ kama
         m bɛ abar so loŋ be nchɛ ashe. 4 Men ta ŋkre be deka na nseŋ shin nɛ bɔrɛmatapoana na be basa ashunu e ta kpakpa be
         alambɛ be mbel juŋkpar kumo saŋɛ nɛ menyee kulti kade na. Kachɛ shunusopo na nɛ men
         kikɛ e nite ŋ kulti kade na ale ashunu nɛ bɔrɛmatapoana na malɛ e baa foŋ bumo be
         mbel na. 5 Men baŋ nu bɔrɛmatapoana na ka foŋ bumo be mbel na n chɛr nɛ menyi alɛ e fara a cha
         awɔr. Aloŋ, kade na be egbal na beeŋ tɔr, nɛ menyi be benapo kikɛ e luri kumo to.”6 Nɛ Nun pibi Joshuwa tre bɔrɛmatapoana na ŋ kaŋɛ bumo le: “Men ta Enyɛnpe Ebɔrɛ be
         ŋkre be deka na nɛ menyi to be beshunu malɛ e ta bumo be mbel n juŋkpar kumo.” 7 Kumo be kaman nɛ e ponte ŋ kaŋɛ basa na malɛ fanɛ b fara a nite a kulti kade na be
         egbal na nseŋ shin nɛ benapo ko juŋkpar bɔrɛmatapoana nɛ b kɔ mbel to nɛ bumo nɛ b
         sulɔ Enyɛnpe Ebɔrɛ be ŋkre be deka na.8-9 Joshuwa ka malga n sa basa na n loge nɛ benapo ko juŋkpar nɛ bɔrɛmatapoana nɛ baa
         foŋ mbel na bɛ so n ta bumo nɛ b sulɔ Enyɛnpe Ebɔrɛ be ŋkre be deka na malɛ bɛ so
         nɛ benapo ko malɛ naŋ bɛ bumo nɛ b sulɔ ŋkre be deka na so. Le be jemanɛ ere so kikɛ
         malɛ nɛ baa foŋ mbel na. 10 Joshuwa daŋ kaŋɛ basa na fanɛ b sa maŋ kaŋ cha awɔr kikɛ ŋko ŋ kaŋɛ kusɔ ko ama mo
         e baŋ sa bumo ekpa fanɛ b wora loŋ. 11 Kede be kaman nɛ e shin nɛ basa na sulɔ Enyɛnpe Ebɔrɛ be ŋkre be deka na n nite ŋ
         kulti kade na kela koŋwule pɔɛŋ nseŋ bɛta n yɔ bumo be keeyi to n ya dese.12 Kare ka chɛ chipurdidi, nɛ Joshuwa wule ŋ koso n shin nɛ bɔrɛmatapoana na nɛ benapo
         na naŋ nite ŋ kulti kade na kela nyɔsopo. 13 Le nɛ b daŋ bɛ abar so n nite ŋ kulti kade na. Benapo ko e daŋ juŋkpar, n ta bɔrɛmatapoana
         beshunu nɛ baa foŋ mbel na m bɛ so, n ta bɔrɛmatapoana nɛ b sulɔ Enyɛnpe Ebɔrɛ be
         ŋkre be deka na m bɛ so nseŋ naŋ ta benapo ko m bɛ so lalaloge. 14 Kachɛ nyɔsopo na gba kela koŋwule nɛ b daŋ nite ŋ kulti kade na pɔɛŋ nseŋ bɛta n yɔ
         bumo keeyi to. Aloŋ nɛ b daa wora kachɛ kama m bɛ abar so hale ya fo nchɛ ashe.15 Kachɛ shunusopo na be chipurdidi nɛ b nite ŋ kulti kade na ale ashunu, fanɛ kananɛ
         b daŋ chɛr a wora na gbagba. Loŋ be kachɛ na nawule nɛ b daŋ nite ŋ kulti kade na
         ale ashunu. 16 B ka bee kulti kela shunusopo na, nɛ bɔrɛmatapoana na foŋ bumo mbel na n chɛr nɛ Joshuwa
         ponte ŋ kaŋɛ basa na le: “Men cha awɔr, ŋkpal manɛ so Enyɛnpe Ebɔrɛ na ta kade ere
         nna m bɔɔ menyi enɔ. 17 Men mur kade na nɛ kusɔ kama nɛ k wɔ kumo to kikɛ nɛ kumo be loŋ e baa la sarga n
         sa Enyɛnpe Ebɔrɛ na. Sakaleche Reehab nɛ basa nɛ b wɔ mbe laŋ to nawule e naaŋ ji
         efute ŋkpal e ka daŋ ta basa nɛ an shuŋi fanɛ b ya dara kasawule na ŋ ŋana so. 18 Men sa maŋ kaŋ ta asɔ nɛ a daga fanɛ men mur na be kekama, ŋkpal manɛ so, nɛ men baŋ
         wora loŋ, Enyɛnpe Ebɔrɛ na beeŋ shin nɛ menyi nɛ Israɛlebi nɛ b wɔ keeyi to na kikɛ
         e mur. 19 Gbiti nɛ shuwa nɛ ntishaŋ peper nɛ kusɔ kama nɛ b ta kebɛlso n wora kikɛ la Enyɛnpe
         Ebɔrɛ na peya nna. Men ta amo kikɛ n wɔtɔ Enyɛnpe Ebɔrɛ na be kpanjawu to.”20 Ndoŋ nna nɛ bɔrɛmatapoana na foŋ bumo be mbel na nɛ basa nu nseŋ cha awɔr nɛ egbal
         na kikɛ tɔr. Epul na to nɛ benapo na luri kade na to n sɔ kumo to kikɛ, 21 nseŋ ta bumo etokobi m mɔ benyɛn nɛ beche nɛ mbia nɛ benimu nɛ kusɔ kama nɛ k wɔ kade
         na to kikɛ. B daŋ mɔ ana nɛ mbolpɔ nɛ ekurma nɛ amo kikɛ ki sarga n sa Ebɔrɛ.22 Ndoŋ nna nɛ Joshuwa kaŋɛ basa anyɔ nɛ b daŋ shuŋi fanɛ b ya dara kade na le: “Men
         luri sakaleche na be laŋ to n lara mo nɛ mbe laŋ to ebi kikɛ ŋkpal manɛ so, loŋ be
         kɔnɔ nɛ men nase n sa mo.” 23 Nɛ b ya lara Reehab nɛ mo tuto nɛ mo nio nɛ mo daana nɛ mo sipoana nɛ mbe basa nɛ
         b wɔ laŋ na to na kikɛ. B daŋ lara bumo kikɛ nna n yɔ kakpa nɛ k mata Israɛlebi be
         keeyi to nɛ baaŋ nya kumɔlga na.24 Kumo be kaman nɛ b wɔtɔ kade na nɛ kusɔ kama nɛ k wɔ kumo to kikɛ edɛ nɛ kumo kikɛ
         chɔɔ m mur. Shuwa nɛ gbiti nɛ kusɔ kama nɛ b ta katishaŋ peper nɛ abɛlso n wora na
         nawule nɛ b daŋ ta n wɔtɔ Enyɛnpe Ebɔrɛ be kpanjawu to. 25 Joshuwa daŋ yige Reehab nɛ basa nɛ b wɔ mbe laŋ to kikɛ bre nna ŋkpal e ka daŋ ta
         basa anyɔ nɛ e shuŋi Jɛriko na ŋ ŋana so so. (Reehab be kaman to ebi kraa wɔ Israɛl
         be efuli so hale kabre).26 Loŋ be jemanɛ na nɛ Joshuwa daŋ fiɛ basa na so ŋ kaŋɛ le: “Enyɛnpe Ebɔrɛ e sho ekama
         nɛ e beeŋ naŋ laŋɛ n ya pɔr Jɛriko be kade ere kɔnɔ. Ekama malɛ nɛ e beeŋ naŋ ya fara
         a pɔr kumo be gbaltɔlase beeŋ paŋ mbe wurkoŋnyɛn. Ekama malɛ nɛ e beeŋ lɔŋɛ kumo be
         mbunagboŋana na m pɔr beeŋ paŋ mbe kaluge.”27 Ŋkpal Enyɛnpe Ebɔrɛ na ka daa wɔ Joshuwa kutɔ so mbe ketre daŋ dii nna ga ashi efuli
         na kikɛ so.

Eekan be kulubi be asheŋ71 Israɛlebi daŋ kini kenu n sa kusɔ nɛ Enyɛnpe Ebɔrɛ daŋ kaŋɛ fanɛ b sa maŋ kaŋ ta kusɔ
         kama ashi Jɛriko n lar na nna. Kanyɛn ko nɛ b daa tre Eekan daŋ wora n da kusɔ nɛ
         Enyɛnpe kaŋɛ na so nna. Ŋkpal loŋ so nɛ Enyɛnpe Ebɔrɛ nya agbo ga n wɔtɔ Israɛlebi
         na. Eekan mo tuto e daa la Kaami nɛ mo nananyɛn malɛ la Zabdi nɛ mo alɛ mo tuto daa
         la Zɛra nɛ e shi Juda be kanaŋ to na.2 Kachako nɛ Joshuwa shuŋi basa ko ashi Jɛriko fanɛ b yɔ Ai nɛ k mata Bɛfavɛn ashi Bɛtɛl
         be epeŋilarkpa na n ya ŋana n dara kananɛ ndoŋ be kasawule na du.3 B ka wora loŋ na nɛ b bɛta n ya kaŋɛ Joshuwa le: “K maŋ daga fanɛ Israɛl be benapo
         na kikɛ ka ya kɔ Aiebi na. Shuŋi basa ŋgboŋ anyɔ ŋko ŋgboŋ asa nawule. Sa maŋ shin
         nɛ benapo na kikɛ e yɔ kena na to, ŋkpal manɛ so kade na maŋ la kadegboŋ, nɛ kumo
         to be basa malɛ gba maŋ shi.” 4 Amoso Israɛlebi be benapo ŋgboŋ asa e daŋ ya kɔ kena na, nɛ Aiebi na daŋ pɔɔ bumo
         so 5 nseŋ mɔ Israɛlebi na be basa adesa nɛ ashe kikɛ. Aiebi na daŋ yili kade na be kabunagboŋ
         na ase nna n ju Israɛlebi na hale n ya fo kakpa nɛ baa bure ajembu to a pɔr na. Ndoŋ
         nɛ Israɛlebi na be aba pɔ bumo nɛ kufu pɛ bumo ga.6 Nɛ Joshuwa nɛ Israɛlebi be benimu na kikɛ kpɛa bumo be asɔbuuso to kagbenejijaso nseŋ
         tɔr kasawule ashi Enyɛnpe Ebɔrɛ be ŋkre be deka na ase n dese ndoŋ hale n ya fo kaaseso.
         B daŋ muu shishɛr gba nna n wurge bumo be amu so a ŋini fanɛ bumo be ŋgbene jija bumo
         ga. 7 Ndoŋ nna nɛ Joshuwa kaŋɛ le: “Enyɛnpetale Ebɔrɛ, manɛ e ba nɛ fo ta anyi n dii Jɔɔdan
         be lɔr ere nɛ Amɔriebi e baa mur anyi? Manɛ nna bre, nɛ fo maŋ shin nɛ an wɔ lɔr na
         be kaba ndoŋ? 8 Enyɛnpe Ebɔrɛ! Naniere Israɛlebi ka kilgi a shile bumo doŋana ere, manɛ nɛ n naa kɔ
         nɛ ŋ kaŋɛ fo? 9 Keenanebi nɛ bekama nɛ b wɔ efuli ere so kikɛ beeŋ nu kesheŋ ere nseŋ kulti anyi n
         wɔtɔ m mɔ anyi kikɛ! Nɛ loŋ malɛ wora, nnɛ nɛ fo bunyaŋ naa wɔ?”10 Nɛ Enyɛnpe Ebɔrɛ kaŋɛ Joshuwa le: “Koso! Manɛ nna nɛ fo dese kasawule loŋ? 11 Israɛlebi wora kulubi nna! B kini kebɛ mbra nɛ n yili n sa bumo na so, nseŋ ta asɔ
         nɛ ŋ kaŋɛ fanɛ b mur kikɛ na be ako. B yuri nseŋ ku efɛ nseŋ ta asɔ na n wea bumo
         gbagba be asɔ to. 12 Amoso nɛ Israɛlebi na maŋ tiŋ n yili n tu bumo doŋana na. B shile nna ŋkpal bumo gbagba
         ka ki basa nɛ baaŋ mur so. M maaŋ naa wɔ menyi kutɔ, ama men baŋ mur asɔ nɛ men ta
         ŋ ŋana na kikɛ nna!13 Kaŋɛ fo basa na fanɛ b lara alubi ashi bumo be ŋgbene to ŋ ki cheembi, saŋɛ na so,
         ma nɛ bumo beeŋ tiŋ n shɛr echefo, ŋkpal manɛ so, ma, Enyɛnpe Israɛl be Ebɔrɛ na kɔ
         le nɛ ŋ kaŋɛ: ‘Menyi Israɛlebi ka kɔ asɔ nɛ a maŋ daga men ka ta ŋ ki menyi peya so
         na so nɛ men doŋana pɔɔ menyi so na. Men maaŋ tiŋ n tu men doŋana ŋ kɔ, ama men baŋ
         lara amo efuli nna m mur amo!’14 Echefo kachipurso shin nɛ fo basa na kikɛ e lar n yili yiri yiri so, nɛ yiri kama
         nɛ meeŋ lara na e yili mbuna mbuna so. Nɛ kabuna kama nɛ meeŋ lara na e yili kanaŋ
         kanaŋ so. Nɛ kanaŋ kama nɛ meeŋ lara na be basa e yili kukoko to. 15 Esa kama nɛ b kaŋ wu asɔ nɛ a maŋ daga na mo kutɔ, baaŋ chɔɔ mo nɛ mbe kanaŋ nɛ mbe
         asɔ nɛ e kɔ kikɛ, ŋkpal e ka shin nɛ le be anishinyɔr lubi ere ba Israɛl so nseŋ naŋ
         wora n da Enyɛnpe Ebɔrɛ be ŋkre na so so!”16 Kumo be ŋklade kachipurdidi nɛ Joshuwa shin nɛ Israɛlebi na kikɛ lar n yili yiri yiri
         so. Ndoŋ nna nɛ Enyɛnpe Ebɔrɛ lara Juda be yiri to ebi fanɛ bumo e wora n da so. 17 Nɛ Juda be yiri to ebi kikɛ lar n yili mbuna mbuna so, nɛ e lara Zɛra be kabuna ebi.
         Kumo be kaman nɛ Zɛra be kabuna ebi lar n yili kanaŋ kanaŋ so nɛ e lara Zabdi be kanaŋ
         to ebi. 18 Nɛ Joshuwa shin nɛ Zabdi be kanaŋ to ebi lar n yili kukoko to nɛ b lara Kaami pibi
         Eekan nɛ e la Zabdi mo nanabi na.19 Ndoŋ nna nɛ Joshuwa kaŋɛ mo le: “M pibinyɛn, sa Enyɛnpe Israɛl be Ebɔrɛ na kemaŋkura
         nseŋ ji kashenteŋ m bugi to ŋ kaŋɛ ma kusɔ nɛ fo wora kikɛ. Sa maŋ ta shɛŋ ŋ ŋana
         ma so.” 20 Nɛ Eekan kaŋɛ: “Kashenteŋ nna. N wora kulubi n da Enyɛnpe Israɛl be Ebɔrɛ na so. Kusɔ
         nɛ ma alɛ wora e la fanɛ, 21 n daŋ wu Babilɔnebi be piŋi lela ko, nɛ gbiti nɛ kumo be egbɛ sa fanɛ kilo anyɔ, nɛ
         shuwa fanɛ kilo be bargato ka wɔ asɔ nɛ an suge na to nna nɛ amo be asheŋ par ma alegaiso
         nɛ n ta amo n ya puli ma wajɛbu to. Gbiti na e wɔ kaseto.”22 Ndoŋ nna nɛ Joshuwa shuŋi mbɔ nɛ b shile n ya keni nɛ kashenteŋ nɛ e ta asɔ na m puli
         mbe wajɛbu na to nɛ gbiti na wɔ amo be kaseto. 23 Nɛ b pulgi asɔ na ashi wajɛbu na to nseŋ ta amo n yɔ Joshuwa nɛ Israɛlebi na kutɔ
         n ya nase Enyɛnpe Ebɔrɛ na be anishito.24 Nɛ Joshuwa nɛ Israɛlebi na kikɛ pɛ Eekan nseŋ ta gbiti na nɛ piŋi na nɛ shuwa na,
         nɛ Eekan be mbia kikɛ nɛ mbe ekurma nɛ mbolpɔ nɛ mbe ana nɛ mbe wajɛbu nɛ kusɔ kama
         nɛ e kɔ kikɛ n yɔ ketaŋɛ nɛ baa tre Akɔɔ na to. Akɔɔ be kifito e la ‘Tɔrɔ’ 25 Nɛ Joshuwa kaŋɛ le: “Eekan, fo wɔtɔ anyi tɔrɔ to bre, ama Enyɛnpe Ebɔrɛ beeŋ gberge
         fo alɛ gba kusoe kabre!” Ndoŋ nna nɛ Israɛlebi na kpa Eekan nɛ mbe kanaŋ ajembu m
         mɔ nseŋ chɔ bumo nɛ bumo be asɔ kikɛ. 26 B daŋ bela ajembu gboŋgboŋi damta nna n deŋi Eekan so kululu. Nɛ Enyɛnpe Ebɔrɛ be
         agbo nyaŋnyaŋso na wushi. Amoso nɛ b kra tre kaboŋ na Akɔɔ be ketaŋɛ to hale kabre
         na.

Israɛlebi ka pɔɔ Ai so m mur kumo be asheŋ81 Asheŋ ere be kaman nɛ Enyɛnpe Ebɔrɛ kaŋɛ Joshuwa le: “Keta fo benapo na kikɛ n yɔ
         Ai. Fo alɛ e sa maa lɔ kufu ŋko a pɔ aba. Meeŋ shin nɛ men kɔ m pɔɔ Ai be ewura na
         so, nɛ mbe basa nɛ mbe kade nɛ kasawule na kikɛ e ki menyeya. 2 Kananɛ men baŋ wora Jɛriko nɛ kumo be ewura na, loŋ gbagba nɛ mee sha men ka wora
         Ai nɛ kumo be ewura, ama menyeeŋ tiŋ n ta bumo ere be asɔ nɛ asɔbɔya ŋ ki menyeya
         naniere bre. Shin nɛ benapo na be beko e wora shiriya n ya ŋana kupuŋ to kade na be
         ekarso a jo nɛ b kɔ kade na to ebi kena.”3 Nɛ Joshuwa nɛ mbe benapo kikɛ bela ase, nɛ e lara bumo to be bumo nɛ b kɔ kenyɛn ga
         na be ŋgboŋ adesa, nɛ b tu mo n yɔ Ai kumo be kanyɛso kikɛ. 4 Ndoŋ nna nɛ Joshuwa kaŋɛ benapo na le: “Men kaŋ kusoe n nu nɛnɛ. Men be beko e ya
         pugi kade na be ekarso, nseŋ wora shiriya a jo, ama men sa maŋ barga kumo ga. 5 Ma alɛ nɛ bumo nɛ b ka na beeŋ ba yɔ kade na be kabunagboŋ na ase. Aiebi na kaŋ lar
         m ba nɛ b ba tu anyi ŋ kɔ, anyeeŋ kilgi a shile fanɛ kananɛ an daŋ wora na. 6 Loŋ na, baaŋ ju a bɛ anyi so n lar kade na to, a fɛ fanɛ an yaa shile bumo nna fanɛ
         sososo na nna. 7 Saŋɛ na so b kaŋ ju anyi m barga kade na n yɔ kufɔ nɛ menyi alɛ e lar kupuŋ na to
         ŋ kɔ m pɔɔ kade na so. Men Nyɛnpe Ebɔrɛ na beeŋ ta kumo m bɔɔ menyi enɔ. 8 Men kaŋ pɔɔ kade na so n loge, men wɔtɔ kumo kikɛ edɛ fanɛ kananɛ Enyɛnpe Ebɔrɛ kaŋɛ
         menyi na gbagba. Ma kubɔya nɛ ŋ kɔ a sa menyi nna na.”9 Kede be kaman nɛ Joshuwa shin nɛ benapo na be beko lar n ya ŋana Ai be epeŋitɔrkpa
         be kaba so ashi kumo nɛ Bɛtɛl be kefɛato. Nɛ mo ere nɛ benapo nɛ b ka na dese keeyi
         na to ŋklade.10 Kare ka chɛ chipurdidi nɛ Joshuwa tre benapo nɛ b ka na kikɛ n shin nɛ mo nɛ Israɛl
         be bejuŋkparpo na juŋkpar bumo n yɔ Ai. 11 Benapo nɛ b wɔ mo kutɔ na kikɛ daŋ chala nna m bɔla kade na be kabunagboŋ na be kaba
         so n ya wora bumo be keeyi to ashi kade na be kelargato be esoso be kaba so nɛ ketaŋɛ
         wɔ bumo nɛ Ai be kefɛato. 12 Joshuwa daŋ lara basa ŋgboŋ anu nna n shin nɛ b ya ŋana kade na b epeŋitɔrkpa be kaba
         so ashi Bɛtɛl nɛ Ai be kefɛato. 13 Le nɛ b daŋ barga benapo na to n chena. Benapo na be beko daŋ wora bumo be keeyi to
         nna ashi kade na be kelargato be esoso be kaba so nɛ bumo nɛ b ka na malɛ ya ŋana
         Ai be epeŋitɔrkpa be kaba so. Ama Joshuwa bre daŋ dese ketaŋɛ na to nna ŋklade.14 Ai be Ewura ka wu Joshuwa be basa na, nɛ mo nɛ kade na to be benyɛn kikɛ nya manaŋ
         ŋ koso kachipurdidi m bɔla Jɔɔdan be ketaŋɛ na be kaba so nɛ b ya kɔ Israɛlebi na
         ashi kaboŋ nɛ bumo nɛ bumo daŋ kɔ na. E daa maŋ nyi fanɛ Israɛlebi na be beko ŋana
         kade na be ekarso nɛ b kɔ mo. 15 Ndoŋ nna Joshuwa nɛ mbe basa na kilgi a shile a yɔ keshishɛrsawule na be kaba so fanɛ
         Ai be basa na ka pɔɔ bumo so na. 16 Nɛ Ai be benyɛn kikɛ koso n ju a buu bumo so. B daŋ ju m bɛ Joshuwa so hale nɛ bumo
         nɛ mo kikɛ ya barga kade na n yɔ kufɔ cheche. 17 Enyɛn kikɛ maŋ naŋ ka Ai ŋko Bɛtɛl nɛ e maŋ lar n ju a bɛ Israɛlebi na so. Amoso kade
         na daŋ yato a dese nna a maŋ naa kɔ esa kikɛ nɛ e kuŋ kumo.18 Ndoŋ nna nɛ Enyɛnpe Ebɔrɛ kaŋɛ Joshuwa le: “Teŋi fo kekpa ere ŋ ŋini Ai, ŋkpal manɛ
         so meeŋ ta kumo m bɔɔ fo enɔ.” Nɛ Joshuwa wora loŋ. 19 Joshuwa ka baŋ maŋ mbe enɔ so, epul na to nɛ benapo nɛ b daa puu kade na be kaba ko
         na lar manaŋ n luri kade na to ŋ kɔ m pɔɔ kumo so, nseŋ wɔtɔ kumo kikɛ edɛ.20 Ai be benyɛn na ka gbɛ ŋ keni nɛ bumo be kade kikɛ bee suse edɛ nɛ edishi bee dii
         a yɔ awɔlpa to. Nɛ b wora cham a maŋ naa nyi kakpa nɛ baaŋ naŋ bɔla ŋ ŋana, ŋkpal
         manɛ so saŋɛ na so nɛ Israɛlebi nɛ b daŋ ju a yɔ keshishɛrsawule so na malɛ kilgi
         nɛ b kɔ bumo. 21 Joshuwa nɛ mbe benapo na ka wu fanɛ bumo braana na pɔɔ kade na so nseŋ wɔtɔ kumo edɛ
         nɛ bumo alɛ gba fara a kɔ Ai be benyɛn na nsaa mɔ bumo. 22 Ndoŋ nna nɛ Israɛlebi nɛ b wɔ kade na to na gba ba chɛ bumo braana na to a kɔ. Israɛlebi
         na daŋ kulti Ai be benyɛn na kikɛ nna n wɔtɔ n mɔ bumo kikɛ. Bumo be ekama daa maŋ
         nya kakpa n shile, ekama malɛ daa maŋ pete. 23 Ai be ewura na nawule nɛ b daŋ pɛ n ya sa Joshuwa.24 Israɛlebi na daŋ mɔ Ai be basa kama nɛ b daŋ ju m buu bumo so n yɔ keshishɛrsawule
         na so na kikɛ nseŋ bɛta n yɔ Ai be kade na to n ya mɔ bekama nɛ b ka ndoŋ malɛ. 25-26 Joshuwa daŋ maŋ mbe kekpa so nna n shoŋi Ai be kade nsaa maŋ bar kumo kaseto kikɛ
         hale nɛ b mɔ Ai be basa kikɛ n loge. Ai be benyɛn nɛ beche nɛ b daŋ mɔ kumo be kamɔnchɛ
         daa wɔ basa ŋgboŋ kuduanyɔ. 27 Israɛlebi na daŋ ta bumo be asɔbɔya nɛ bumo be asɔ kikɛ nna, ŋkpal manɛ so, loŋ nɛ
         Enyɛnpe Ebɔrɛ kaŋɛ Joshuwa fanɛ b wora.28 Amoso Joshuwa e daŋ chɔ Ai be kade na kikɛ m mur n shin nɛ k ki alambure hale kabre.
         29 E daŋ chɛ Ai be ewura na efɔl nna n shiga kedibi so nseŋ yige mbe kebuni n ya fo kaaseso.
         Epeŋi ka tɔr nɛ Joshuwa kaŋɛ fanɛ b ya shiga kebuni na kedibi na so n ya lɛ kade na
         be kabunagboŋ na ase. Kumo be kaman nɛ b bela ajembu gboŋgboŋi damta n deŋi ewura
         na be kebuni na so. Loŋ be kakpa na kra dese hale kabre.B ka kraŋ mbra be kawɔl ashi Ebal be kebee na ase be asheŋ30 Kede be kaman nɛ Joshuwa pɔr bɔrɛsure n sa Enyɛnpe Israɛl be Ebɔrɛ na ashi kebeegboŋ
         nɛ baa tre Ebal na so. 31 Kananɛ Enyɛnpe be kayɛrbi Mosis daŋ kaŋɛ Israɛlebi na gbagba chap nɛ mo alɛ gba daŋ
         bɛ so m pɔr kumo, fanɛ kananɛ Mosis be mbra kaŋɛ le na: “Bɔrɛsure mo nɛ b ta ajembu
         nɛ b maŋ ta kebɛlso n shɛl m pɔr so nɛ baaŋ lara sarga chɔɔso, nɛ kɔnɔkoŋwuleso be
         sarga n sa Enyɛnpe Ebɔrɛ.” 32 Israɛlebi na kikɛ be anishito nɛ Joshuwa laŋɛ n sibɛ Mosis be mbra nɛ e sibɛ na n
         deŋi ajembu na so. 33 Israɛlebi na kikɛ nɛ bumo be bejuŋkparpo nɛ benimuana nɛ demujipoana nɛ befɔ nɛ bumo
         nɛ bumo wɔtɔ na barga to nna n yili Enyɛnpe Ebɔrɛ be ŋkre be deka na be mba anyɔ so
         ashi bɔrɛmatapoana nɛ baa sulɔ kumo na be anishito. Basa na be bargato daŋ pal kaman
         nna n sa kebeegboŋ nɛ baa tre Gɛrizim na nɛ bargato malɛ pal kaman n sa kebeegboŋ
         nɛ baa tre Ebal na. Enyɛnpe Ebɔrɛ be kayɛrbi Mosis e daŋ kaŋɛ bumo fanɛ b baa wora
         loŋ saŋkama nɛ b ba nɛ b ba sɔ nɛfa.34 Ndoŋ nna nɛ Joshuwa kraŋ mbra na kikɛ awɔrso. E daŋ kraŋ kumo be enɛfa nɛ kɔnɔsho
         kikɛ be asheŋ fanɛ kananɛ b sibɛ n nase mbra be kawɔl na to na gbagba chap nna ŋ ŋini
         bumo. 35 Mosis be mbra na be kedosobi gba maŋ ka nɛ Joshuwa maŋ kraŋ ŋ ŋini jimaŋ na. Beche
         nɛ mbia nɛ befɔ nɛ b wɔ bumo to na kikɛ daŋ ti so.

Gibiɔnebi ka fule Joshuwa Be asheŋ91 Bewura nɛ b wɔ Jɔɔdan be lɔr na be epeŋitɔrkpa be efuli nɛ k wɔ abee be kaba so nseŋ
         kra Mɛditerenia be teku na be kepla n ya fo Lebanɔn na daŋ nu Israɛlebi be kekɔmpɔɔso
         na be asheŋ nna. B daa la Hitebi nɛ Amɔriebi nɛ Keenanebi nɛ Pɛrizebi, nɛ Hivebi nɛ
         Jebusiebi be bewura nna. 2 B daŋ ba abar so kɔnɔkoŋwuleso nna nɛ b ba kɔ Joshuwa nɛ Israɛlebi na kikɛ kena. 3 Ama Gibiɔnebi na ka nu kusɔ nɛ Joshuwa wora Jɛriko nɛ Ai na, 4 nɛ b kre fanɛ baaŋ fule mo. Ndoŋ nna nɛ b ya fin ajibi n wɔtɔ ebɔtɛ kpɛatoso to ŋ
         kre n deŋi ekurma so nseŋ ta nsaturbi nɛ a bure nɛ b baa amo n ti so. 5 B daŋ ta asɔbuuso kpɛatoso nna m buu nseŋ ta asɛbta wuso nɛ b tɛ amo n wɔtɔ. Bumo
         be bodobodo gba daŋ wɔlso nna nseŋ puu. 6 Kumo be kaman nɛ b yɔ Israɛlebi na be keeyi to ashi Gilgaal n ya kaŋɛ Joshuwa le:
         “Kade wɔfɔ nɛ an shi, amoso anyee sha fanɛ anyi nɛ menyi e wora kɔnɔkoŋwule be ŋkre
         nna.”7 Ama le nɛ Israɛlebi na daŋ kaŋɛ: “Manɛ so nɛ anyi nɛ menyi bee wora kɔnɔkoŋwule be
         ŋkre? Ashere anyi nɛ menyi maŋ chena n feŋ abar ga gba.”8 Ndoŋ nna nɛ b kaŋɛ Joshuwa le: “An la fo nyɛrbi nna.” Nɛ Joshuwa malɛ bishi bumo:
         “Basa mo e la menyi? Nnɛ nɛ men shi?”9 Nɛ b kaŋɛ le: “An shi efuli wɔfɔ nna nseŋ nu Enyɛnpe, menyi be Ebɔrɛ na be asheŋ.
         An nu kusɔ kama nɛ e wora n sa menyi ashi Ijipt be kasawule so, 10 nɛ kusɔ nɛ e wora Amɔriebi be bewura anyɔ na ashi Jɔɔdan be lɔr na be epeŋilarkpa
         be kaba so na be asheŋ. Bewura na e la ewura Sihɔn nɛ e chena Hishbɔn n ji kuwura
         na nɛ ewura Ɔg nɛ e la Bashan be ewura nseŋ chena Ashterɔf na. 11 Anyi be bejuŋkparpoana nɛ basa nɛ b wɔ anyi be kasawule so na kikɛ kaŋɛ anyi fanɛ
         an fin anyi be enite to be ajibi m ba menyi kutɔ m ba ta anyi be amu ŋ ki men be nyɛrbi.
         B yɛ: ‘Men shin nɛ anyi nɛ menyi e wora kɔnɔkoŋwule.’ 12 Men keni anyi be bodobodo. An ka lar epe a ba menyi kutɔ na nɛ a kra walɛ nna ama
         naniere amo e wɔlso nseŋ puu na. 13 Nsaturbi ere daa la apopɔr nna, ama naniere men keni kananɛ a ki adra. Anyi be asɔbuuso
         nɛ asɛbta gba kpɛa to nna ŋkpal an ka nite ekpa tenteŋ so.”14 Ndoŋ nna nɛ Israɛlebi na sɔ bumo be ajibi na be ako n ji ŋ keni, ama b daŋ maŋ bishi
         Enyɛnpe Ebɔrɛ kusɔ nɛ k daga fanɛ b wora pɔɛŋ. 15 Nɛ Joshuwa nɛ Gibiɔn be basa na wora kagbenewushi be kɔnɔkoŋwule be ŋkre nseŋ nase
         nnɔ n sa abar fanɛ Israɛlebi maaŋ mɔ bumo. Nɛ Israɛlebi be bejuŋkparpoana na shuli
         so fanɛ baaŋ bɛ kɔnɔ naseso na so.16 B ka wora kɔnɔkoŋwule na be nchɛ asa nɛ Israɛlebi na pin fanɛ Gibiɔnebi na chena n
         taga bumo to nna. 17 Kumo be kaman nɛ Israɛlebi na lar n ta nchɛ asa n ya fo basa na be nde to. Bumo be
         nde na e la: Gibiɔn nɛ Chefira nɛ Bɛɛrɔf nɛ Kiriaf Jearim. 18 Ama Israɛlebi na daa maŋ kɔ bumo, ŋkpal manɛ so, bumo be bejuŋkparpoana na daŋ nase
         kɔnɔ kpakpaso nna n sa bumo ashi Enyɛnpe nɛ Israɛl be Ebɔrɛ na be anishito. Ndoŋ nna
         nɛ Israɛlebi na kikɛ fubel n sa bumo be bejuŋkparpoana na. 19 Ama le nɛ bejuŋkparpoana kikɛ daŋ kaŋɛ: “An tiŋ n nase kɔnɔ kpakpaso n sa bumo ashi
         Enyɛnpe Israɛl be Ebɔrɛ na be ketre to, amoso anyi maaŋ tiŋ n wora bumo kulubi naniere.
         20 Kusɔ nɛ anyeeŋ wora e la fanɛ, anyeeŋ shin nɛ b ji efute ŋkpal kɔnɔ nɛ an nase ere
         so, saŋɛ na so Ebɔrɛ be agbo maaŋ ba anyi so.” 21 Kede be kaman nɛ bejuŋkparpoana na naŋ kaŋɛ le: “An sa maŋ mɔ bumo, ama an shin nɛ
         b baa ku ndibi nsaa saŋ nchu a sa anyi.”22 Kumo be kaman nɛ Joshuwa shin nɛ b bar Gibiɔn be benimu na mo kutɔ, nɛ e bishi bumo
         le: “Manɛ nna nɛ men fule anyi fanɛ men shi kufɔ nna, nɛ menyi alɛ chena m mata anyi?
         23 Ŋkpal men ka wora le so, Ebɔrɛ be kɔnɔsho pɛ menyi. Menyi be basa beeŋ ki anya a kuya
         ndibi nsaa saŋ nchu a yɔ an be Ebɔrɛ be lambu to saŋkama.”24 Nɛ Gibiɔnebi na malɛ kaŋɛ Joshuwa le: “Fo nyɛrbi nu kananɛ Enyɛnpe, menyi be Ebɔrɛ
         na kaŋɛ mbe kayɛrbi Mosis fanɛ e ta kasawule na kikɛ n sa menyi nɛ men mɔ basa kama
         nɛ b tase kumo so na kikɛ. Kumo be kufu e daŋ pɛ anyi so nɛ an fule menyi na. 25 Naniere bre an wɔ menyi be enɔ to nna na, amoso menyeeŋ tiŋ n wora anyi kusɔ kama
         nɛ menyee fɛ fanɛ k walɛ n sa menyi.”26 Amoso Joshuwa daŋ mɔlga bumo nna nsaa maŋ shin nɛ Israɛlebi na mɔ bumo. 27 Ama e daŋ ta Gibiɔnebi na ŋ ki anya nna nɛ baa kuya ndibi nsaa saŋ nchu a sa Israɛlebi
         na nɛ Enyɛnpe be bɔrɛsure na ekpa be beshumpo. Loŋ be kushuŋ nɛ b kraa wɔtɔ a shuŋ
         hale kabre ashi kaplɛkama nɛ Enyɛnpe Ebɔrɛ ŋini fanɛ b baa shuŋ mo na.

Epeŋi ka daŋ maŋ tɔr be asheŋ101 Adonizɛdɛk nɛ e daa la Jerusalɛm be ewura na daŋ nu fanɛ Joshuwa pɔɔ Ai so m mur kumo
         kikɛ nseŋ mɔ bumo be ewura fanɛ kananɛ e daŋ wora Jɛriko nɛ kumo be ewura na, nseŋ
         naŋ nu gba fanɛ Gibiɔnebi na yɔ Israɛlebi kutɔ nɛ bumo nɛ bumo ya wora kagbenewushi
         be kɔnɔkoŋwule be ŋkre, hale nɛ b chena Israɛlebi na to. 2 Nɛ kumo be loŋ shin nɛ kufu pɛ Jerusalɛmebi na ga, ŋkpal manɛ so, Gibiɔn gba daa la
         kadegboŋ nna fanɛ nde nɛ a kɔ bewura na. K daa shi a chɔ Ai nɛ kumo be basa malɛ daa
         la benapo lempo ga. 3 Ndoŋ nna nɛ Adonizɛdɛk kaŋɛ Hohaam nɛ e la Hibrɔn be ewura na, nɛ Piiram nɛ mo alɛ
         la Jaamɔf be ewura, nɛ Jaafia nɛ e la Lakish be ewura, n ta Debir nɛ e la Iglɔn be
         ewura le: 4 “Men ba chɛ ma to nɛ n ya kɔ Gibiɔn. Ŋkpal manɛ so kumo be basa nɛ Joshuwa nɛ Israɛlebi
         wora kagbenewushi be kɔnɔkoŋwule be ŋkre.”5 Amoso Amɔriebi be bewura anu nɛ b shi Jerusalɛm nɛ Hibrɔn nɛ Jaamɔf nɛ Lakish nɛ Iglɔn
         na be benapo daŋ ba abar so nna nɛ b ba kɔ Gibiɔnebi kena.6 Kubɔya nɛ Gibiɔnebi na daŋ shuŋi ŋ kaŋɛ Joshuwa ashi Gilgaal be keeyi to e daa la:
         “Men sa maŋ yige anyi n lɛ. Men ba mɔlga anyi manaŋ! Men ba naniere m ba chɛ anyi
         to, ŋkpal manɛ so, Amɔriebi be bewura nɛ b shi kebee so be efuli so na kikɛ chɛ abar
         nna a kɔ anyi kena.”7 Ndoŋ nna nɛ Joshuwa nɛ mbe benapo na kikɛ, n ta mbe benapo lempo n ti so, lar Gilgaal
         a yɔ. 8 Nɛ Enyɛnpe Ebɔrɛ kaŋɛ Joshuwa le: “Sa maa ŋana bumo. N teŋ ta bumo m bɔɔ fo enɔ. Bumo
         be ekama maaŋ tiŋ n tu fo ŋ kɔ.”9 Joshuwa nɛ mbe benapo na daŋ gal edi nna n shi Gilgaal n nite kanyɛ na kikɛ n yɔ Gibiɔn
         n ya kɔ Amɔriebi na kena purgiso. 10 Amɔriebi na ka wu Israɛl be benapo na nɛ Enyɛnpe Ebɔrɛ shin nɛ keyeŋiyeŋi tɔr bumo
         so, nɛ Israɛlebi na mɔ bumo ga ashi Gibiɔn, nseŋ ju m buu bumo so m bɔla kebee ase
         ashi Bɛf Hɔrɔn a mɔ bumo hale n ya fo kelargato be kaseto be kaba so ashi Azeka nɛ
         Makɛda kikɛ. 11 Amɔriebi na ka bɔla kebee na ase ashi Bɛf Hɔrɔn a shile a mɔlga bumo be amu Israɛl
         be benapo kutɔ na nɛ Enyɛnpe Ebɔrɛ shin nɛ abɔrɛjembu gboŋgboŋi shi awɔlpa to a tɔr
         bumo so a mɔ hale n ya fo Azeka. Bumo nɛ abɔrɛjembu na daŋ mɔ na daa chɔ bumo nɛ Israɛlebi
         na gbagba daŋ mɔ. 12 Kachɛ nɛ Enyɛnpe Ebɔrɛ ta Amɔriebi na m bɔɔ Israɛlebi enɔ na, nɛ Joshuwa yili Israɛlebi
         na be anishito ŋ kule Enyɛnpe Ebɔrɛ ŋ kaŋɛ le: “Epeŋi, yili Gibiɔn be kade ere be
         kumu so! Kufɔl, fo alɛ e yili Aijalɔn be ketaŋɛ be kumu so!” 13 Ndoŋ nna nɛ epeŋi na yili dindiŋ, nɛ kufɔl malɛ kini ketɔr n ya fanɛ Israɛlebi ka
         pɔɔ bumo doŋana so na. Kumo be loŋ nɛ b sibɛ Jaasha be kawɔl to na fanɛ: “Epeŋi daŋ
         yili kumu to sirr nna a maŋ tɔr kachɛ lelemu.” 14 Pɔɛŋ nɛ loŋ wora na, nɛ loŋ ka wora na be kaman m ba fo kabre, Enyɛnpe Ebɔrɛ maŋ naŋ
         wora loŋ n sa dimɛdi kikɛ. Kashenteŋto, Enyɛnpe Ebɔrɛ na e daa kɔ a sa Israɛlebi na!
         15 Kede be kaman nɛ Joshuwa nɛ Israɛlebi na bɛta n yɔ Gilgaal be keeyi na to.Joshuwa ka mɔ Amɔriebi be bewura anu na be asheŋ16 Saŋɛ nɛ b daa kɔ kena na, Amɔriebi be bewura anu na bre daŋ shile nna n ya ŋana Makɛda
         be kebeelaŋ to. 17 Esa ko e daŋ wu bumo nseŋ kaŋɛ Joshuwa kakpa nɛ b ŋana na, 18 nɛ Joshuwa kaŋɛ: Men gbelti ajembu gboŋgboŋi n ti kebeelaŋ na be kɔnɔ so n shin nɛ
         basa ko e baa keni kumo so, 19 ama menyi ere e sa maŋ shir a wɔ ndoŋ. Men bɛ men doŋana na so a kɔ bumo, nɛ b sa
         maŋ nya ekpa m bɛta n yɔ bumo be nde nɛ b pɔr egbal ŋ kulti na to. Ŋkpal manɛ so Enyɛnpe
         menyi be Ebɔrɛ na shin nɛ men teŋ kɔ m pɔɔ so. 20 Ndoŋ nna nɛ Joshuwa nɛ Israɛlebi na mɔ basa na ga, ama bumo be beko bre daŋ shile
         nna n ya luri bumo be kade nɛ b pɔr egbal ŋ kulti na to nɛ b maŋ nya bumo m mɔ. 21 Israɛl be benapo na bre daŋ bɛta nɛ alenfia nna m ba Joshuwa kutɔ ashi Makɛda be keeyi
         to. Basa nɛ b wɔ efuli na so na malɛ be ekama daa ŋana kenaŋ m malga kamalga lubi
         ŋ gbiti Israɛlebi na nna. 22 Kede be kaman nɛ Joshuwa kaŋɛ le: “Men ya bugi kebeelaŋ na n lara bewura anu na m
         bar ma.” 23 Ndoŋ nna nɛ b ya bugi kebeelaŋ na n lara Jerusalɛm nɛ Hibrɔn nɛ Jaamɔf nɛ Lakish nɛ
         Iglɔn be bewura na 24 n yɛr bumo Joshuwa be anishito. Nɛ e shin nɛ b dese kasawule, nɛ e tre Israɛlebi na
         kikɛ m ba mo kutɔ nseŋ kaŋɛ benapo be benimu nɛ mo nɛ bumo daŋ yɔ kena na to na fanɛ
         b chichi bewura na be abɔ so. Nɛ b wora loŋ. 25 Kumo be kaman nɛ Joshuwa kaŋɛ benapo be benimuana na le: “Men sa maa lɔ kufu ŋko a
         pɔ aba. Men leŋ men be amu to nsaa kɔ kagbene, ŋkpal manɛ so le nɛ Enyɛnpe Ebɔrɛ na
         beeŋ wora men doŋana kikɛ.” 26 Nɛ Joshuwa mɔ bewura na nseŋ shin nɛ b chɛ bumo kikɛ n shiga ndibi anu so. Ekama nɛ
         kedibi nɛ b chɛ mo n shiga so, hale n ya fo kaaseso. Ekama nɛ kedibi nɛ b chɛ mo n
         shiga so. 27 Epeŋi ka bee tɔr nɛ Joshuwa ponte ŋ kaŋɛ fanɛ b shiga bubuni na ndibi na so n ta bumo
         n ya lɛ kebeelaŋ nɛ b daŋ ŋana to na to, nseŋ gbelti ajembu gboŋgboŋi n ti kumo so.
         Loŋ be ajembu na kra wɔtɔ hale kabre.Joshuwa ka kɔ m pɔɔ Ammɔn be efuliana so be asheŋ28 Kumo be kachɛ na nɛ Joshuwa kɔ m pɔɔ Makɛda be kade na nɛ kumo be ewura so. E daŋ
         mɔ kade na to be basa kikɛ nna. Esa kama daa maŋ ji efute kumo be kachɛ na. Kananɛ
         e daŋ wora Jɛriko be ewura na, loŋ koŋwule na nɛ e wora Makɛda be ewura na gba. 29 Ade kikɛ be kaman nɛ Joshuwa nɛ mbe benapo shi Makɛda n yɔ Libna n ya kɔ kumo kena.
         30 Nɛ Enyɛnpe Ebɔrɛ shin nɛ Israɛlebi naŋ kɔ m pɔɔ kumo malɛ nɛ kumo be ewura so. B daŋ
         mɔ ekama nna. Esa kikɛ daŋ maŋ ji efute. Kananɛ b daŋ wora Jɛriko be ewura na gbagba
         chap nɛ b wora ndoŋ be ewura na gba. 31 Kumo be kaman nɛ Joshuwa nɛ mbe benapo na lar Libna n yɔ Lakish n ya kulti kumo n
         wɔtɔ ŋ kɔ bumo kena. 32 Kena na be kachɛ nyɔsopo na nɛ Enyɛnpe Ebɔrɛ shin nɛ Israɛlebi na kɔ m pɔɔ Lakish
         so. Kananɛ b baŋ wora Libna na gbagba nɛ b wora ndoŋebi gba. Esa kama daa maŋ lar
         kade na to. B daŋ mɔ bumo kikɛ nna. 33 Gɛza be ewura nɛ baa tre Horam na daŋ ba chɛ Lakishebi to nna ama Joshuwa daŋ pɔɔ
         mo nɛ mbe benapo so nna nseŋ mɔ bumo kikɛ. 34 Kede be kaman nɛ Joshuwa nɛ mbe benapo yili Lakish n yɔ Iglɔn n ya kulti kumo ale
         gba ŋ kɔ kumo kena. 35 Kumo be kamɔnchɛ gbagba nɛ b kɔ m pɔɔ kade na so nseŋ mɔ basa nɛ b wɔ kumo to kikɛ
         fanɛ kananɛ b daŋ wora Lakish na gbagba chap. 36 Ade kikɛ be kaman nɛ Joshuwa nɛ mbe benapo naŋ yili Iglɔn m bɔla abee ase n yɔ Hibrɔn
         n ya kɔ kumo kena 37 m pɔɔ kumo so nseŋ mɔ kumo be ewura nɛ basa nɛ b wɔ kade na to nɛ ndewurbi nɛ a mata
         kumo na be basa kikɛ. Joshuwa daŋ mur kade na kikɛ nna fanɛ kananɛ e daŋ wora Iglɔn
         na. Esa kama daa maŋ ji efute kumo to. 38 Kumo be kaman nɛ Joshuwa nɛ mbe benapo kilgi n ya kɔ Debir 39 m pɔɔ kumo nɛ kumo be ewura nɛ ndewurbi nɛ a kulti kumo na kikɛ so nseŋ mɔ basa nɛ
         b wɔ ndoŋ na kikɛ. Kananɛ Joshuwa daŋ wora Libna nɛ Hibrɔn nɛ amo be bewura na koŋwule
         nɛ e wora Debir gba nɛ kumo be ewura. 40 Joshuwa daŋ kɔ m pɔɔ efuli na kikɛ so nna. E daŋ pɔɔ bewura nɛ b wɔ abee be efuli
         nɛ k wɔ nferinto na so, nɛ bumo nɛ b wɔ epeŋilarkpa be kaba so na, nɛ bumo nɛ b wɔ
         abee nɛ a wɔ epeŋitɔrkpa be kaba so na, nɛ bumo nɛ b chena kelargato be kaseto be
         keshishɛrsawule so na kikɛ so nna. Ndoŋ be esa kama daa maŋ pete. Kupɔrso kikɛ daa
         maŋ ji efute, ŋkpal manɛ so, loŋ nɛ Enyɛnpe Israɛl be Ebɔrɛ na daŋ kaŋɛ bumo fanɛ
         b wora. 41 Joshuwa daŋ kɔ m pɔɔ efuliana nɛ a yili Kadɛsh Bania nɛ k wɔ kelargato be kaseto be
         kaba so n ya fo Gaaza nɛ k wɔ teku be kɔnɔ ase, n ta Goshen be efuli kikɛ n ti so
         hale n ya fo Gibiɔn nɛ k wɔ kelargato be esoso be kaba so na so nna. 42 Joshuwa daŋ kɔ bewura na kukoko to nna m pɔɔ bumo be efuliana kikɛ so, ŋkpal Enyɛnpe,
         Israɛl be Ebɔrɛ, na ka bee kɔ a sa Israɛlebi so so. 43 Ade kikɛ be kaman nɛ Joshuwa nɛ mbe benapo na kikɛ bɛta n yɔ bumo keeyi to ashi Gilgaal.
         
            

         
      

   
      
         11
Joshuwa ka kɔ m pɔɔ Jabin nɛ mbe bechɛtopo so be asheŋ111 Haazɔ be ewura nɛ baa tre Jabin na ka nu fanɛ Israɛlebi na kɔ m pɔɔ so, nɛ e shuŋi
         ŋ kaŋɛ Madɔn be ewura nɛ baa tre Joobab na nɛ Shimrɔn nɛ Akshaf be bewura; 2 nɛ bewura nɛ b chena kelargato be esoso be kaba so be abee ase na nɛ bumo nɛ b wɔ
         Jɔɔdan be ketaŋɛ nɛ k wɔ Galili be Tekugboŋ na be kelargato be kaseto na, nɛ bumo
         nɛ b wɔ apreŋ so nɛ bumo nɛ b wɔ teku be ekarso ashi Dɔɔ na. 3 E daŋ sa Keenanebi nɛ b chena Jɔɔdan be lɔr na be mba anyɔ so na nɛ Amɔriebi nɛ Hitebi,
         nɛ Pɛrizebi nɛ Jebusiebi nɛ b wɔ abee be efuli so na, nɛ Hivebi nɛ b chena kebeegboŋ
         nɛ baa tre Hɛɛmɔn na be kaseto ashi Mispa be kasawule so na gba ebɔl. 4 Nɛ bumo nɛ bumo be benapo nɛ b shi fanɛ teku ase be leele na nɛ bumo be egbaŋɛ nɛ
         egbaŋɛturko damta ba. 5 Le be bewura ere kikɛ daŋ wora kɔnɔkoŋwule nna n ya wora bumo keeyi to ashi Meerɔm
         be kepa ase ŋ kre kena nɛ b ya kɔ Israɛlebi. 6 Nɛ Enyɛnpe Ebɔrɛ kaŋɛ Joshuwa le: “Men sa maa ŋana bumo ŋkpal manɛ so, echefo saŋɛ
         ere so, meeŋ ta bumo m bɔɔ menyi Israɛlebi enɔ nɛ men mɔ bumo kikɛ. Men wora m buri
         bumo be egbaŋɛ na be aya nseŋ chɔ bumo be egbaŋɛturko na.” 7 Ndoŋ nna nɛ Joshuwa nɛ benapo na kikɛ ba Meerɔm be kepa na ase m ba kɔ bumo kena purgiso.
         8 Nɛ Enyɛnpe Ebɔrɛ ta bumo m bɔɔ Israɛlebi na enɔ nseŋ shin nɛ b pɔɔ bumo so n ju m
         buu bumo so ŋ kɔ bumo n ya fo Misrefɔf Mayim nɛ Sidɔn ashi kelargato be esoso be kaba
         so, n ta loŋ n ya fo Mispa be ketaŋɛ nɛ k wɔ epeŋilarkpa na, m mɔ bumo kikɛ. 9 Kananɛ Enyɛnpe Ebɔrɛ baŋ ŋini Joshuwa na gbagba chap nɛ e daŋ wora. E daŋ buri bumo
         be egbaŋɛ na be aya nna nseŋ naŋ chɔ bumo be egbaŋɛturko gba. 10 Kumo be kaman nɛ Joshuwa kilgi n yɔ Hazɔɔ n ya kɔ m pɔɔ bumo be Ewura na so m mɔ mo.
         Hazɔɔ e daa la efuli na kikɛ so be kade lempo. 11 B daŋ mɔ basa kama nɛ b wɔ kade na to kikɛ nna nseŋ chɔ kumo. Esa kama daa maŋ ji
         efute. 12 Joshuwa daŋ kɔ m pɔɔ nde na kikɛ nɛ amo be bewura so nna nseŋ mɔ basa nɛ b wɔ amo
         to kikɛ fanɛ kananɛ Enyɛnpe Ebɔrɛ be kayɛrbi Mosis daŋ kaŋɛ mo fanɛ e wora na. 13 Nde nɛ e daa wɔ atarkpaŋ so na bre Israɛlebi na daa maŋ chɔ amo be kekama, ama Hazɔɔ
         nawule nɛ Joshuwa daŋ chɔ. 14 Israɛlebi na daŋ ta basa na be asɔ lela nɛ bumo be asɔbɔya kikɛ nna. Ama b daŋ mɔ
         basa kama nɛ b daa wɔ nde na to bre kikɛ. Esa koŋwule gba daa maŋ ji efute. 15 Kusɔ nɛ Enyɛnpe Ebɔrɛ daŋ kaŋɛ mbe kayɛrbi Mosis na gbagba chap nɛ mo alɛ kaŋɛ Joshuwa,
         nɛ Joshuwa malɛ bɛ kumo gbagba so chap. E daŋ wora kusɔ kama nɛ Enyɛnpe Ebɔrɛ daŋ
         kaŋɛ Mosis na kikɛ.Efuli nɛ Joshuwa sɔ na be asheŋ16 Joshuwa daŋ kɔ n sɔ efuli nɛ a wɔ abee nɛ a wɔ kelargato be esoso nɛ kaseto na kikɛ,
         nɛ Goshen be kasawule kikɛ, nɛ keshishɛrsawule nɛ k wɔ Goshen be kelargato be kaseto
         be kaba so na, n ta n ya fo Jɔɔdan be ketaŋɛ na kikɛ nna. 17-18 Kasawule na dese hale n ya fo Halak be kebeegboŋ nɛ k wɔ kelargato be kaseto be kaba
         so a mata Edɔm be efuli so na, n ta n ya fo Baal Gad nɛ k wɔ kelargato be esoso be
         kaba so ashi Lebanɔn be ketaŋɛ nɛ k wɔ Hɛɛmɔn be kebeegboŋ na be kelargato be kaseto
         be kaba so na. Joshuwa nɛ le be bewura ere daŋ kɔ abar kena n chɛr ga, ama e daŋ pɔɔ
         bumo so m mɔ bumo kikɛ. 19 Basa nɛ bumo nɛ Israɛlebi daŋ wora kagbenewushi be kɔnɔkoŋwule e daa la Hivebi nɛ
         b wɔ Gibiɔn na. Bumo nɛ b ka na bre kikɛ, Israɛlebi daŋ pɔɔ bumo so kena na to nna.
         20 Enyɛnpe Ebɔrɛ na gbagba e daŋ shin nɛ b yili bumo be ŋgbene kukoŋwule fanɛ baaŋ kɔ
         Israɛlebi na kena, saŋɛ na so Israɛlebi na maaŋ shu bumo ekama so, nseŋ mɔ bumo kikɛ
         m mur bumo fanɛ kananɛ Enyɛnpe Ebɔrɛ kaŋɛ Mosis na. 21 Loŋ be jemanɛ na so nɛ Joshuwa ya kɔ nseŋ mur basa tenteŋ gboŋgboŋi nɛ baa tre Anakebi
         nɛ b wɔ abee so ashi Hibrɔn nɛ Debir nɛ Anaab nɛ Juda be abee be fuliso kikɛ ashi
         Israɛl be kasawule so. Joshuwa daŋ kɔ mur bumo nɛ bumo be nde kikɛ nna. 22 Anakebi na be ekama daa maŋ naa wɔ Israɛl be efuli so. Gaaza nɛ Gaaf nɛ Ashdɔd nawule
         nɛ beko daa wɔ. 23 Joshuwa daŋ sɔ kasawule na kikɛ nna fanɛ kananɛ Enyɛnpe Ebɔrɛ daŋ kaŋɛ Mosis na, nseŋ
         barga kumo to n sa Israɛlebi na yiri yiri so nɛ k ki bumo be kapetɛ. Yili kumo be
         saŋɛ na so nɛ b wushi gbrɛbi ashi kena be kekɔ to.

Bewura nɛ Mosis daŋ kɔ m pɔɔ so na be asheŋ121 Bewura nɛ Israɛlebi na daŋ kɔ m pɔɔ so nseŋ sɔ bumo be nsawule nɛ a wɔ Jɔɔdan be lɔr
         na be epeŋilarkpa, nseŋ yili Aanɔn be ketaŋɛ to ashi kelargato be kaseto n ya fo kebeegboŋ
         nɛ baa tre Hɛɛmɔn na ashi kelargato be esoso na nde. 2 Amɔriebi be ewura nɛ baa tre Sihɔn nɛ e daa ji Hishbɔn be kuwura na be efuli daŋ yili
         Giliad be kasawule be bargato ashi Arowa, nɛ k wɔ Aanɔn be ketaŋɛ na be ekarso na,
         nɛ kade nɛ k wɔ ketaŋɛ na be nferinto na, n ya fo Jabɔk be Lɔr ashi Ammɔn be kasawule
         be ekar. 3 Mo koŋwule be kasawule e daa la Jɔɔdan be ketaŋɛ nɛ k yili Galili be Teku na ashi
         kelargato be kaseto n ya fo Bɛf Jeshimɔf ashi Nfɔl be Teku na be epeŋilarkpa, n ta
         n ya fo kebeegboŋ nɛ baa tre Pisga na be kifito.4 N ta Ɔg nɛ e daa la Bashan be ewura na. Mo e daa la basa tenteŋ gboŋgboŋi nɛ baa tre
         Refaebi na be esa lalalogesopo nɛ e ji Ashterɔf nɛ Edrei be kuwura. 5 Mbe efuli daŋ yili kebeegboŋ nɛ baa tre Hɛɛmɔn na, nɛ Saleka, nɛ Bashan be kasawule
         kikɛ nna n ya fo Gɛshur nɛ Maaka be nde be ekar, n ta Giliad be bargato hale n ya
         fo Hishbɔn be ewura Sihɔn be efuli so. 6 Mosis nɛ Israɛlebi na daŋ kɔ nna m pɔɔ le be bewura anyɔ ere so, nɛ Enyɛnpe Ebɔrɛ
         be kayɛrbi Mosis barga bumo kasawule to n sa Ruben nɛ Gad be eyiri na nɛ Manase be
         yiri be bargato fanɛ k ki bumo be kapetɛ.Bewura nɛ Joshuwa kɔ m pɔɔ so na be asheŋ7 Joshuwa nɛ Israɛlebi na daŋ kɔ m pɔɔ bewura nɛ b daa wɔ Jɔɔdan be lɔr na be epeŋitɔrkpa
         be kaba so be efuli so na kikɛ so nna. Efuli na daŋ yili Baal Gad nɛ k wɔ Lebanɔn
         be ketaŋɛ to nna n ya fo kebeegboŋ nɛ baa tre Halak nɛ k wɔ kelargato be kaseto be
         kaba so a mata Edɔm be kasawule so na. Joshuwa daŋ barga kasawule na to nna n sa Israɛl
         be eyiri ana nna nɛ k ki bumo be kapetɛ mbaanaayɔ. 8 Loŋ be kasawule na e daa la abee be efuli so, nɛ epeŋitɔrkpa be abee so, nɛ Jɔɔdan
         be ketaŋɛ nɛ kumo be abee so, nɛ abee be agbelge nɛ a wɔ epeŋilarkpa na, nɛ keshishɛrsawule
         nɛ k wɔ kelargato be kaseto be kaba so na. A daa la Hitebi nɛ Amɔriebi nɛ Keenanebi
         nɛ Pɛrizebi nɛ Jebusiebi nɛ Hivebi be nsawule nna. 9 Le be nde ere be bewura nɛ Israɛlebi na daŋ kɔ m pɔɔ so: Jɛriko be ewura nɛ Ai nɛ
         k mata Bɛtɛl na be ewura. 10 Jerusalɛm be ewura, nɛ Hibrɔn be ewura. 11 Jaamɔf be ewura, nɛ Lakish be ewura. 12 Eglɔn be ewura nɛ Gɛza be ewura. 13 Debir be ewura nɛ Gɛdɛr be ewura. 14 Hooma be ewura nɛ Arad be ewura. 15 Libna be ewura nɛ Adulam be ewura. 16 Makɛda be ewura nɛ Bɛtɛl be ewura. 17 Tapua be ewura nɛ Hɛfa be ewura. 18 Afɛk be ewura, nɛ Lashirɔn be ewura. 19 Madɔn be ewura nɛ Hazɔɔ be ewura. 20 Shimrɔn Merɔn be ewura nɛ Akshaf be ewura. 21 Tanaak be ewura nɛ Majido be ewura. 22 Kadɛsh be ewura nɛ Jokniam nɛ k wɔ Kamɛl na be ewura. 23 Dɔɔ, nɛ k wɔ Nafɔɔf Dɔɔ na be ewura nɛ Goyiim nɛ k wɔ Gilgaal na be ewura. 24 Tiiza be ewura. Bumo kikɛ daa wɔ bewura adesa nɛ kako.

Kasawule nɛ k ka nɛ b sɔ na be asheŋ131 Joshuwa ka bel na nɛ Enyɛnpe Ebɔrɛ kaŋɛ mo le: “Naniere bre fo bel ga, ama kasawule
         damta kraa wɔtɔ nɛ men sɔ. 2 Kumo e la Filisti nɛ Geshur be efuli so kikɛ, 3 nɛ Avvim be efuli ashi kelargato be kaseto be kaba so. Kumo e yili Shihɔr be kabombi
         nɛ k wɔ Ijipt be ekar n ya fo Ekrɔn be ekar ashi kelargato be esoso nɛ baa tre kumo
         Keenanebi be kasawule na. Ndoŋ be nde e la Gaaza nɛ Ashdɔd nɛ Ashkɛlɔn nɛ Gaaf nɛ
         Ekrɔn nɛ Filistiebi be bewura daa wɔ na. 4 Keenanebi be efuli kikɛ nɛ Meara nɛ k la Sidɔnebi be efuli na hale n ya fo Afɛk ashi
         Amɔriebi be kasawule be ekar gba kraa wɔtɔ. 5 N ta Gebalebi be efuli nɛ Lebanɔn kikɛ ashi epeŋilarkpa, n yili Baal Gad nɛ k wɔ kebeegboŋ
         nɛ baa tre Hɛɛmɔn na be kelargato be kaseto hale n ya fo Hamaf. 6 Sidɔnebi nɛ b wɔ abee be efuli so ashi Lebanɔn be abeegboŋ nɛ Misrefɔf Mayim be kefɛato
         na gba be efuli ti so. Meeŋ ju le be basa ere kikɛ ashi efuli na so, nɛ fo barga bumo
         be kasawule na to n sa Israɛlebi na, fanɛ kananɛ ŋ ŋini fo na gbagba chap. 7 Barga kumo to n sa Israɛl be eyiri akpanu nɛ a ka na nɛ Manase be yiri to be basa
         be bargato nɛ b ka na.”Kananɛ b barga kasawule nɛ k wɔ Jɔɔdan be epeŋilarkpa na to be asheŋ8 Enyɛnpe Ebɔrɛ be kayɛrbi Mosis teŋ sa Ruben nɛ Gad be eyiri nɛ Manase be yiri to be
         basa ko bre kasawule nɛ k wɔ Jɔɔdan be lɔr na be epeŋilarkpa na. 9 Bumo be kasawule na dese n ya fo Arowa nɛ k wɔ Aanɔn be ketaŋɛ be kɔnɔ na, nɛ kade
         nɛ k wɔ ketaŋɛ na be nferinto na hale n ya fo kedeŋiso be kasawule nɛ k dese Mɛdiba
         n ya fo Dibɔn na. 10 K dese hale n ya fo Ammɔn nɛ kumo be nde nɛ Ammɔn be ewura Sihɔn nɛ e ji kuwura ashi
         Hishbɔn daa keni so na kikɛ. 11 N ta Giliad nɛ Gɛshur nɛ Maaka nɛ kebeegboŋ nɛ baa tre Hɛɛmɔn na nɛ Bashan hale n
         ya fo Saleka kikɛ. 12 Ɔg nɛ e daa la basa tenteŋ gboŋgboŋi nɛ baa tre Refaebi na be esa lalalogesopo nɛ
         e daŋ ji Ashterɔf nɛ Edrei be kuwura na be efuli gba daŋ ti so. Mosis e daŋ pɔɔ le
         be basa ere so nseŋ ju bumo ashi kasawule na so. 13 Israɛlebi na daa maŋ ju Gɛshur nɛ Maaka be basa bre. B kraa wɔ Israɛl be efuli so
         hale kabre. 14 Mosis daa maŋ yige kasawule kikɛ n sa Livai be yiri na bre, ŋkpal manɛ so, Enyɛnpe
         Ebɔrɛ na daŋ kaŋɛ Mosis nna fanɛ bɔrɛsure so be sarga chɔɔso nɛ baa lara a sa Enyɛnpe
         nɛ e la Israɛl be Ebɔrɛ na e la bumo be kapetɛ.Kasawule nɛ b daŋ ta n sa Ruben be yiri to ebi be asheŋ15 Mosis daŋ barga kasawule na be kaba nna n sa Ruben be yiri to ebi fanɛ k ba la bumo
         be kapetɛ. 16 Bumo be kasawule na dese n ya fo Arowa nɛ k wɔ Aanɔn be ketaŋɛ be kɔnɔ na, nɛ kade
         nɛ k wɔ ketaŋɛ na be kefɛato na hale n ya fo kedeŋiso be kasawule nɛ k dese Mɛdiba
         na, 17 n ta Hishbɔn nɛ nde nɛ a wɔ kepreŋ so nɛ baa tre amo Dibɔn nɛ Bamɔf Baal nɛ Bɛf Baalmiɔn,
         18 nɛ Jehaaz, nɛ Kedemɔf, nɛ Mɛfaaf, 19 nɛ Kiryatayim, nɛ Sibma, nɛ Zerɛf Shaha nɛ k wɔ kebee nɛ k wɔ ketaŋɛ to na. 20 Nɛ Bɛfpuwa nɛ kebeegboŋ nɛ baa tre Pisga na be kegbelge nɛ Bɛf Jeshimɔf. 21 N ta kepreŋ so be nde na kikɛ, nɛ Sihɔn nɛ e la Amɔriebi be ewura ashi Hishbɔn na
         gba be efuli kikɛ n ti so. Mosis daŋ kɔ m pɔɔ mo nɛ Midian be bewura ana kikɛ so nna.
         Bumo e la Evi, nɛ Rekɛm, nɛ Zur, nɛ Hur, nɛ Reba. Bumo kikɛ e daa la ewura Sihɔn be
         efuli so be bewurbi. 22 Basa nɛ Israɛlebi na daŋ mɔ na be eko e daa la lejipo nɛ baa tre Balaam nɛ e daa la
         Beyɔ pibinyɛn na. 23 Kasawule na be ndegboŋ nɛ awurbi kikɛ nɛ b daŋ ta n sa Ruben be yiri to ebi na fanɛ
         k ki bumo be kapetɛ. Kumo be epeŋitɔrkpa be kaba so be ekar e daa la Jɔɔdan be lɔr
         na.Kasawule nɛ b ta n sa Gad be yiri to ebi be asheŋ24 Mosis daŋ barga kasawule na be kaba n sa Gad be yiri to ebi gba fanɛ k ki bumo be
         kapetɛ. 25 Bumo alɛ be kasawule daŋ yili Jaza nɛ Giliad be kasawule so be ndegboŋ na kikɛ nɛ
         Ammɔn be kasawule be bargato n ya fo Arowa nɛ k wɔ Raaba be epeŋilarkpa be kaba so
         na nna. 26 Nseŋ naŋ yili Hishbɔn gba n ta n yɔ Ramaf Mispa nɛ Bɛtonim kikɛ, nseŋ naŋ yili Mahanaim
         gba hale n ya fo Lodiba be kasawule be ekar kikɛ, 27 n ta Bɛf Haraam, nɛ Bɛfnimra, nɛ Sukɔf nɛ Zafɔn nɛ a wɔ Jɔɔdan be ketaŋɛ na to na,
         nɛ ewura Sihɔn ashi Hishbɔn be efuli be kaba nɛ k ka na. Bumo be epeŋitɔrkpa be kaba
         so be kasawule be ekar daŋ yili Jɔɔdan be lɔr na nna n ya fo kelargato be esoso ashi
         Galili be teku na. 28 Le be ndegboŋ nɛ awurbi kikɛ nɛ b daŋ chige n sa Gad be yiri to ebi na fanɛ a ki bumo
         be kapetɛ.Kasawule nɛ b ta n sa Manase be yiri to be basa be bargato be asheŋ29 Mosis daŋ ta kasawule na be kaba nna n sa Manase be yiri to be basa be bargato fanɛ
         k ba la bumo be kapetɛ. 30 Bumo e daa wɔ Mahanaim nɛ Bashan kikɛ be kasawule. Bashan be ewura nɛ baa tre Ɔg na
         be efuli kikɛ, nɛ Jair be nde adeshe nɛ a wɔ Bashan na kikɛ daŋ ti bumo be kasawule
         na so nna. 31 Giliad be kasawule na be bargato nɛ Ashterɔf nɛ Edrei nɛ a la Ɔg be efuli so be ndegboŋ
         ashi Bashan na kikɛ gba daŋ ti bumo be kasawule so nna. B daŋ ta amo kikɛ nna n sa
         Makiir nɛ e la Manase pibinyɛn na be yiri to be basa be bargato nɛ a ba la bumo be
         kapetɛ. 32 Kananɛ Mosis daŋ barga kasawule nɛ k wɔ Jɛriko be epeŋilarkpa nɛ Jɔɔdan be ketaŋɛ
         na to saŋɛ nɛ e daa wɔ Mowab be kasawule so na nna na. 33 Ama Livai be yiri na bre, Mosis daa maŋ sa bumo kasawule. Esarga nɛ baa lara a sa
         Enyɛnpe Israɛl be Ebɔrɛ na e daa la bumo be kapetɛ.

B ka barga kasawule nɛ k wɔ Jɔɔdan be epeŋitɔrkpa be kaba so na to be asheŋ141 Kananɛ b daŋ barga Keenan be kasawule nɛ k wɔ Jɔɔdan be epeŋitɔrkpa na n sa Israɛlebi
         na nde: Bɔrɛmatapowura Eliaza nɛ Nun pibi Joshuwa, nɛ Israɛl be kanaŋ na to be eyiriana
         be benimu e daŋ barga kumo to n sa basa na kikɛ. 2 B daŋ to beri nna m barga kasawule nɛ k dese Jɔɔdan be lɔr na be epeŋitɔrkpa be kaba
         so na n sa Israɛl be eyiri akpanu nɛ yiri na be kuko be basa be bargato fanɛ kananɛ
         Enyɛnpe Ebɔrɛ kaŋɛ Mosis na. 3-4 Mosis teŋ barga kasawule nɛ k wɔ Jɔɔdan be lɔr na be epeŋilarkpa be kaba so na to
         nna n sa Israɛl be eyiri anyɔ nɛ yiri na be kuko be basa be bargato. (Josɛf be kaman
         to ebi bre daŋ barga to ntuŋ anyɔ nna ŋ ki Manase nɛ Efrayim be eyiri.) Mosis daa
         maŋ sa Livaiebi na bre kasawule kikɛ. Nde nɛ a kɔ asɔbɔya be ejikpa be nsawule m mata
         amo nawule nɛ e sa bumo nɛ b chena. 5 Israɛlebi na daŋ barga kasawule na to nna fanɛ kananɛ Enyɛnpe Ebɔrɛ kaŋɛ Mosis na
         gbagba chap.B ka ta Hibrɔn n sa Kalɛb be asheŋ6 Kachako nɛ basa ko nɛ b shi Juda be yiri to ba Joshuwa kutɔ ashi Gilgaal. Nɛ Jefune
         nɛ e la Keniz be esa na pibinyɛn Kalɛb kaŋɛ mo le: “Fo nyi kusɔ nɛ Enyɛnpe Ebɔrɛ kaŋɛ
         Mosis nɛ e la kebɔrɛnya na, a laŋɛ ma nɛ fo be kaplɛa so ashi Kadɛsh Bania. 7 Saŋɛ so nɛ Enyɛnpe Ebɔrɛ be kenya Mosis yili Kadɛsh Bania n shuŋi ma fanɛ n ba dara
         kasawule ere na nɛ n la nfɛ adena nna. Ma alɛ daŋ ba kaŋɛ mo kusɔ nɛ n ya wu kashenteŋto.
         8 Basa nɛ ma nɛ bumo daŋ yɔ na daŋ ta kufu damta nna n wɔtɔ anyi be basa to. Ama ma
         ere daŋ wora Enyɛnpe Ebɔrɛ na kasonu nna kashenteŋto. 9 Ŋkpal ŋ ka wora Enyɛnpe Ebɔrɛ kasonu so nɛ Mosis nase kɔnɔ kamɔnchɛ n sa ma nɛ ma
         mbia fanɛ, kasawule nɛ n nite so na beeŋ ki anyi be kapetɛ. 10 Enyɛnpe Ebɔrɛ ka kaŋɛ Mosis loŋ, kumo be nfɛ adena nɛ anu nna na. Saŋɛ so nɛ Israɛlebi
         kraa wɔ keshishɛrsawule na so na nɛ Enyɛnpe Ebɔrɛ kaŋɛ mo loŋ. Enyɛnpe Ebɔrɛ na malɛ
         keni ma so hale m ba fo kabre. Keni, naniere n nya nfɛ aduburwa nɛ anu. 11 Eleŋ nɛ n daa kɔ saŋɛ nɛ Mosis shuŋi ma na nɛ ŋ kra kɔ kabre gba. Ŋ kra kɔ eleŋ nɛ
         meeŋ tiŋ n yɔ kena to n ya kɔ. 12 Naniere ta kebeeso be efuli nɛ Enyɛnpe Ebɔrɛ nase kɔnɔ kamɔnchɛ afanɛ e beeŋ sa ma
         na n sa ma. An teŋ kaŋɛ fo fanɛ basa tenteŋ gboŋgboŋi nɛ baa tre Anakebi na e wɔ ndegboŋ
         nɛ b pɔr egbal ŋ kulti na to ashi efuli na kikɛ so. Ashere Enyɛnpe Ebɔrɛ beeŋ yili
         ma kaman nɛ n ju bumo n lar fanɛ kananɛ Enyɛnpe Ebɔrɛ kaŋɛ na gbagba chap.” 13 Ndoŋ nna nɛ Joshuwa nɛfa Jefune pibi Kalɛb nseŋ ta Hibrɔn be kade na n sa mo fanɛ
         mbe kapetɛ. 14 Amoso Hibrɔn kraa la Kalɛb be kaman to ebi peya nna, ŋkpal e ka nu n sa Enyɛnpe nɛ
         e la Israɛl be Ebɔrɛ na kagbene koŋwule so so. 15 Hibrɔn nɛ b daa tre Aba be kade. (Aba e daa la Anakebi na kikɛ be esa nɛ e wora asheŋgboŋ
         a chɔ ekama.)Ndoŋ nna nɛ kagbenewushi ba efuli na so.

Kasawule nɛ b ta n sa Juda na be asheŋ151 Juda gba be yiri to ebi na daŋ nya kasawule na be kaba ko nɛ k dese kelargato be kaseto
         be kaba so a yɔ Zin be keshishɛrsawule so ashi Edɔm be kasawule be ekar na nna. 2 Nfɔl be Teku na be kelargato be kaseto be kaba so be ekar e daa la kakpa nɛ Juda be
         yiri to ebi be kasawule be kelargato be kaseto be kaba so be ekar fara, 3 nseŋ yili Akrabim be ekpa to m bɔla kelargato be kaseto be kaba so n ya fo keshishɛrsawule
         nɛ baa tre Zin na, n ta m bɔla Kadɛsh Bania be kelargato be kaseto be kaba so n ya
         bɔla Hezrɔn n ya fo Ada n ta m ba Karka, 4 n naŋ bɔla Azmɔn n ya bɛ kabombi nɛ k dese Ijipt be kasawule be ekar na so n ya tar
         teku nɛ baa tre Mɛditerenia na. Ndoŋ e daa la Juda be kelargato be kaseto be kaba
         so be kasawule be ekar.5 Bumo be epeŋilarkpa be kaba so be kasawule be ekar daŋ fara Nfɔl be Teku na nna n
         ya fo kumo be kakpa nɛ Jɔɔdan be lɔr na bee luri kumo to na. Bumo be kelargato be
         esoso be kaba so be kasawule malɛ fara kakpa nɛ Jɔɔdan be lɔr na bee luri Nfɔl be
         Teku na to na nna. 6 K dese n yɔ Bɛf Hogla, nseŋ naŋ ta n ya bɔla Bɛf Araba be kelargato be esoso be kaba
         so n ya fo Bohan be kejembu na. (Ruben pibinyɛn e daa la Bohan.) 7 K yili ketaŋɛ nɛ baa tre Ankɔ, nɛ baa tre kumo koŋwule na Tɔrɔ be ketaŋɛ na, n yɔ
         Dɛbia nseŋ naŋ kilgi n sɔ kelargato be esoso be kaba so a yɔ Gilgaal nɛ k wɔ Adummim
         be anishito ashi ketaŋɛ na be kelargato be kaseto be kaba so na. Ndoŋ nɛ k yili m
         bɛ Enshɛmɛsh be mbombi na so hale n ya paŋ m bɔl Enrogɛl, 8 nseŋ naŋ bɔla Bɛn Hinnɔm be ketaŋɛ nɛ k dese kebee nɛ Jebusiebi be kade nɛ baa tre
         Jerusalɛm na tase so na be kelargato be kaseto be kaba so. Ndoŋ nɛ k yili n dii kebee
         nɛ k wɔ Hinnɔm be ketaŋɛ na be epeŋitɔrkpa be kaba so na be esoso ashi Refaebi be
         ketaŋɛ na be kelargato be esoso be kaba so, 9 nseŋ naŋ yili ndoŋ m bɔla Nɛftowa be mbombi na to n ya lar ndegboŋ nɛ a mata Efrɔn
         be kebeegboŋ na, nseŋ yili ndoŋ ŋ kilgi n sɔ Baala nɛ baa tre Kiriaf Jearim na. 10 Baala nɛ k yili ŋ kilgi n sɔ Edɔm be abee so be efuli so ashi epeŋitɔrkpa be kaba
         so n ta n ya fo kebeegboŋ nɛ baa tre Jearim nɛ kade baa tre Chisalɔn na wɔ na be kelargato
         be esoso be kaba so nseŋ bɔla Bɛf Shimish n ya fo Timna. 11 Kasawule na be ekar daŋ yili ndoŋ nna n yɔ Ekrɔn be kelargato be esoso be kaba so
         be kebee na so, n ta m bɔla Shikrɔn n ya choŋ kebeegboŋ nɛ baa tre Baala na so n ya
         fo Jaabnɛl. Teku nɛ baa tre Mɛditerenia na 12 e daa la kasawule na be epeŋitɔrkpa be ekar.Le be kasawule ere so nɛ Juda be yiri to ebi na daa wɔ.Kalɛb ka kɔ m pɔɔ Hibrɔn nɛ Debir so be asheŋ13 Joshuwa daŋ bɛ kusɔ nɛ Enyɛnpe Ebɔrɛ kaŋɛ mo na so nna nseŋ ta Juda be kasawule na
         be kaba n sa Jefune pibi Kalɛb. E daŋ nya Hibrɔn nɛ k la Aba be kade na nna. (Aba
         be kaman to ebi e daa la basa tenteŋ gboŋgboŋi nɛ baa tre Anakebi na) 14 Ndoŋ nna nɛ Kalɛb ju Anak be kaman to ebi na ashi Hibrɔn be kade to. Bumo e daa la
         Shishai nɛ Ahiman nɛ Talmai be mbuna na. 15 Ndoŋ nɛ e yili n ya kɔ Debir be basa. (Debir nɛ b daa tre Kiriaf Sɛfa.) 16 Loŋ be saŋɛ na nɛ Kalɛb kaŋɛ le: “Esa kama nɛ e ya kɔ m pɔɔ Kiriaf Sɛfa so, ma alɛ
         beeŋ ta ma pibiche Aksa n sa mo nɛ e kil.” 17 Otniɛl nɛ e daa la Kalɛb mo sipo Kenaaz pibinyɛn na e daŋ wora loŋ, nɛ Kalɛb ta mo
         pibiche Aksa n sa mo nɛ e kil. 18 Bumo be kejafɔ to nɛ Aksa kaŋɛ Otniɛl fanɛ e kaŋɛ mo tuto Kalɛb nɛ e sa bumo kasawule.
         Aksa ka yɔ nɛ e ya wu mo tuto nseŋ gbelge mbe kurma so nɛ Kalɛb bishi mo le: “Manɛ
         nɛ fee sha ŋ ka wora n sa fo.” 19 Ndoŋ nna nɛ Aksa kaŋɛ mo le: “Mee sha kakpa nɛ nchu wɔ nna, ama kakpa nɛ fo sa ma
         ere la keshishɛrsawule nna.” Ndoŋ nna nɛ Kalɛb ta abuye anyɔ n sa mo. Kuko daa wɔ
         kepreŋ so nna nɛ kuko malɛ wɔ ketaŋɛ to.Juda be nde be asheŋ20 Kananɛ b daŋ barga kasawule na to n sa Juda be yiri to ebi na fanɛ bumo be kapetɛ
         nde. 21 Bumo be nde nɛ a daa wɔ kelargato be kaseto be kaba so be keshishɛrsawule so a mata
         Edɔm be kasawule be ekar na e daa la Kabziil nɛ Eda nɛ Jaguur 22 nɛ Kiina nɛ Dimoona nɛ Adada, 23 nɛ Kedɛsh nɛ Haazɔ nɛ Itnaan 24 nɛ Ziif nɛ Tɛlɛm nɛ Bialɔf 25 nɛ Haazɔ Hadaata nɛ Kiriɔf Hezrɔn nɛ baa tre kumo koŋwule na Haazɔ na, 26 nɛ Amaam nɛ Shema nɛ Molaada, 27 nɛ Haaza Gada nɛ Hɛshmɔn nɛ Bɛf Pɛlɛt, 28 nɛ Haaza Shuwal nɛ Bɛshiba nɛ Biziotaya, 29 nɛ Baala nɛ Iim nɛ Ezɛm, 30 nɛ Eltolaad nɛ Kesiil nɛ Hooma, 31 nɛ Ziklag nɛ Madmaana nɛ Sansaana nɛ, 32 Lebaɔf nɛ Shilhim nɛ Ain nɛ Rimɔna. Amo kikɛ daa la ndegboŋ adunyɔ nɛ akpanu, n ta
         amo be ndewurbiana n ti so. 33 Ndegboŋ nɛ a daa wɔ epeŋitɔrkpa be kaba so be apreŋ so na e daa la: Eshtaol nɛ Zora
         nɛ Ashna nɛ 34 Zanua nɛ Engannim nɛ Tapua nɛ Eenan nɛ 35 Jaamɔf nɛ Adulam nɛ Soko nɛ Azeka nɛ 36 Sharaim nɛ Aditaim nɛ Gɛdera (ŋko Gɛdɛrotaim). Amo alɛ daa la ndegboŋ kudu ana, n
         ta amo be ndewurbi n ti so. 37 Ndegboŋ nɛ a naŋ ti so e daa la Zena nɛ Hadasha nɛ Migdal Gad nɛ 38 Dilɛan nɛ Mizpa nɛ Jokteel nɛ 39 Lakish nɛ Bozkaaf nɛ Eglɔn nɛ 40 Kabɔn nɛ Lamas nɛ Kitlish nɛ 41 Gɛdɛrɔf nɛ Bɛf Dagɔn nɛ Naama nɛ Makɛda. Amo alɛ daa la ndegboŋ kuduashe, n ta amo
         be ndewurbi n ti so. 42 Ndegboŋ nɛ a naŋ ti so e daa la Libna nɛ Eta nɛ Ashan nɛ 43 Ipta nɛ Ashna nɛ Nezib nɛ 44 Keila nɛ Akzib nɛ Marɛsha. Amo alɛ daa la ndegboŋ akpanu. N ta amo be ndewurbi n ti
         so. 45 N ta Ekrɔn nɛ kumo be ndegboŋ nɛ awurbi. 46 Nɛ ndegboŋi nɛ awurbi nɛ a mata Ashdɔd na kikɛ. K baŋ yili Ekrɔn nna hale n ya fo
         teku nɛ baa tre Mɛditerenia na, 47 n ta Ashdɔd nɛ Gaaza nɛ amo be ndegboŋ nɛ awurbi hale n ya fo kabombi nɛ k wɔ Ijipt
         be kasawule be ekar na, n ta nde nɛ a wɔ Mɛditerenia be Teku ase na kikɛ n ti so.
         48 Nde nɛ a daa wɔ abee be efuli so na malɛ e daa la Shamir nɛ Jatiir nɛ Soko nɛ 49 Danna nɛ Kiriaf Sanna nɛ kumo la Dɛbi na, 50 nɛ Anaab nɛ Estimo nɛ Anɛm nɛ 51 Goshen nɛ Holon nɛ Gilo. Amo alɛ daa la ndegboŋ kudukako nɛ amo be ndewurbi. 52 Nseŋ naŋ ta Arab nɛ Duma nɛ Eshan 53 nɛ Janim nɛ Bɛf Tapua nɛ Afeka nɛ 54 Humta nɛ Hibrɔn nɛ Ziɔr. Amo alɛ wɔ ndegboŋ akpanu nɛ amo be ndewurbi. 55 Nseŋ ta Mayɔn nɛ Kamɛl nɛ Zif nɛ Juta 56 nɛ Jezreel nɛ Jokdiim nɛ Zanua 57 nɛ Keen nɛ Gibia nɛ Timna. Amo alɛ wɔ ndegboŋ kudu nɛ amo be ndewurbi. 58 N ta Halhul nɛ Bɛf Zur nɛ Gɛdɔ 59 nɛ Maraaf nɛ Bɛf Anɔf nɛ Eltekɔn. Amo alɛ wɔ ndegboŋ ashe nɛ amo be ndewurbi. 60 N ta Kiriaf Baal nɛ baa tre Kiriaf Jearim na nɛ Raaba. Amo alɛ la nde anyɔ nɛ amo
         ndewurbi. 61 Amo nɛ a wɔ keshishɛrsawule so na malɛ e daa la Bɛf Araba nɛ, Miidin nɛ Sekaka nɛ
         62 Nibshan nɛ k la nfɔl be kade na nɛ Engedi. Amo alɛ la ndegboŋ ashe nɛ amo be ndewurbi.
         63 Judaebi na daŋ maŋ tiŋ n ju Jebusiebi nɛ b wɔ Jerusalɛm na bre. Ŋkpal loŋ so Jebusiebi
         nɛ Judaebi na e kraa tase hale kabre.

Kasawule nɛ b ta n sa Efrayim nɛ Manase na be asheŋ161 Kasawule nɛ b sa Josɛf be kaman to ebi na be kelargato be kaseto be kaba so be ekar
         fara Jɔɔdan be lɔr na nna a mata Jɛriko be mbombi na be epeŋilarkpa be kaba so n ta
         n ya bɔla keshishɛrsawule na so n ya fo Bɛtɛl ashi abee so be efuli so, 2 nseŋ yili Bɛtɛl n yɔ Luuz n ta n yɔ Atarɔf ashi Aakebi be kasawule so 3 nseŋ kilgi n sɔ epeŋitɔrkpa n yɔ Jaflɛtebi be kaba so hale n ya fo Bɛf Bɔrɔn nseŋ
         naŋ yili ndoŋ n yɔ Gɛzɛr n ta n ya fo Mɛditerenia be Teku na kikɛ. 4 Josɛf be kaman to ebi nɛ b la Efrayim nɛ Manase be yiri to ebi e nya kasawule ere
         fanɛ bumo kapetɛ.5 Le be kasawule ere e daa la Efrayim be kanaŋ to ebi peya. Bumo be kasawule be ekar
         fara Atarɔf Ada ashi epeŋilarkpa be kaba so n ya fo Bɛf Hɔrɔn 6 n ta n ya fo Mɛditerenia be teku na nseŋ naŋ yili Mikmɛta ashi kelargato be esoso
         be kaba so ŋ kilgi m bɔla epeŋilarkpa be kaba so n ya bɔla Taana Shilo n yɔ Janua
         7 nseŋ yili Janua n yɔ Atarɔf nɛ Naara n ta n ya fo Jɛriko ŋ keta loŋ n ya fo Jɔɔdan
         be lɔr na. 8 K daŋ naŋ yili Tapua nna n sɔ epeŋitɔrkpa n ya fo Kaana be kabombi na nseŋ ta loŋ
         n ya fo Mɛditerenia be Teku na. Kasawule nɛ b daŋ ta n sa Efrayim be kanaŋ to ebi
         fanɛ bumo kapetɛ nna na. 9 B daŋ nya ndegboŋ nɛ ndewurbi ko gba nɛ a wɔ Manase be kasawule so n ti so. 10 Ama b daa maŋ ju Keenanebi nɛ b daa wɔ Gɛza na. B daŋ yige bumo nna nɛ b chena Efrayim
         be kasawule so a shuŋ fanɛ anya a sa bumo.

Manase be epeŋitɔrkpa be kaba so be kasawule na be asheŋ171 B daŋ ta kasawule nɛ k wɔ Jɔɔdan be epeŋitɔrkpa na nna n sa Josɛf pibinyɛn nimuso
         nɛ baa tre Manase na be kanaŋ to ebi nna. Giliad mo tuto Makiir nɛ e daa la enapo
         lempo na e daa la Manase pibinyɛn nimuso. Ŋkpal loŋ so b daŋ ta Giliad nɛ Bashan nɛ
         a wɔ Jɔɔdan be lɔr na be epeŋilarkpa na nna n sa mo. 2 B daŋ ta Jɔɔdan be epeŋitɔrkpa be kasawule na nna n sa Manase be kanaŋ nɛ k ka na.
         Bumo e la Abieza nɛ Helɛk nɛ Asriɛl nɛ Shɛchem nɛ Heefa nɛ Shamida. Josɛf pibi Manase
         be kanaŋ to ebi. 3 Zelofehad, nɛ e la Heefa pibi nɛ Heefa malɛ la Giliad pibi nɛ Giliad malɛ la Makiir
         pibi nɛ Makiir malɛ la Manase pibi na, daa maŋ kɔ mbinyɛnso ama mbicheso nawule. Mbe
         mbicheso na be atre e daa la Maala nɛ Nowa nɛ Hogla nɛ Milka nɛ Tiiza. 4 Bumo e daŋ yɔ bɔrɛmatapo Eliaza nɛ Nun pibi Joshuwa nɛ benimuana na kutɔ n ya kaŋɛ
         bumo le: “Enyɛnpe Ebɔrɛ daŋ kaŋɛ Mosis nna fanɛ e sa anyi nɛ an siponyɛnana kasawule
         na be kaba nɛ k ba la anyeya.” Amoso Joshuwa daŋ sa bumo nɛ bumo siponyɛnana kasawule
         nna fanɛ kananɛ Enyɛnpe Ebɔrɛ baŋ ŋini na gbagba chap. 5 Manase daŋ nya kasawule na be mba kudu nna, n ta Giliad, nɛ Bashan nɛ a wɔ Jɔɔdan
         be lɔr be epeŋilarkpa be kaba so na gba n ti so. 6 B daŋ sa Manase be kaman to ebi be benyɛn nɛ beche kikɛ kasawule na be kachige nna.
         B daŋ ta Giliad be kasawule na nna n sa Manase be kanaŋ nɛ k ka na. 7 Manase be kasawule daŋ yili Ashɛr nna n ya fo Mikmetaf nɛ k wɔ Shɛkɛm be epeŋilarkpa
         na. K daŋ yili ndoŋ nna n dese n ya fo kelargato be kaseto be kaba so be kakpa nɛ
         Entapuwa be basa wɔ na. 8 Kasawule nɛ k kulti Tapua na la Manase peya nna ama Tapua be kade gbagba nɛ k wɔ Manase
         be kasawule be ekar na bre la Efrayim be kaman to ebi peya nna. 9 Kasawule na be ekar dese loŋ n ya fo Kaana be kabombi na. Ama nde nɛ a wɔ kabombi
         na be kelargato be kaseto na bre daa la Efrayim peya nna nsaa wɔ Manase be kasawule
         so. Manase be kasawule be ekar bɔla kabombi na be kelargato be esoso be kaba so nna
         n ya fo Mɛditerenia be Teku na. 10 Efrayim e wɔ kelargato be kaseto be kaba so nɛ Manase malɛ wɔ kelargato be esoso be
         kaba so. Mɛditerenia be Teku na e daa la bumo kasawule be epeŋitɔrkpa be ekar. Ashɛr
         e daa wɔ Manase be kelargato be esoso a yɔ epeŋitɔrkpa be kaba so nɛ Isakar malɛ wɔ
         kumo be kelargato be esoso be epeŋilarkpa na be kaba so. 11 Bɛf Shan nɛ Iblim nɛ amo be nde nɛ a kulti amo na kikɛ, n ta Dɔɔ nɛ k wɔ teku ase
         na nɛ Endɔ nɛ Tanaak nɛ Meggiddo nɛ ndewurbi nɛ a kulti amo na kikɛ da wɔ Isakar nɛ
         Ashɛr be nsawule so nna nsaa la Manase peya. 12 Ama Manase be yiri to ebi daŋ maŋ tiŋ ŋ ju basa nɛ b wɔ nde na to amoso Keenanebi
         na daŋ maŋ lar ndoŋ. 13 Israɛlebi na ka sɔ eleŋ a ji gba, b daa maŋ ju Keenanebi na, ama b daa tintiŋ bumo
         nna nɛ b baa shuŋ a sa bumo.Efrayim nɛ Manase be epeŋitɔrkpa be kaba so ebi na ka bee fin kasawule damta be asheŋ14 Josɛf be kaman to ebi na daŋ kaŋɛ Joshuwa na le: “Mannɛ nna nɛ fo ta kasawule na be
         kaba koŋwule nawule n sa anyi fanɛ anyi be kapetɛ? Enyɛnpe Ebɔrɛ nɛfa anyi nna nɛ
         an shi.” 15 Nɛ Joshuwa kaŋɛ le: “Nɛ Efrayim be kebee so be kasawule na du fimbi n sa menyi ŋkpal
         men ka shi so, kumo ere men ya lɔŋɛ kupo nɛ k wɔ Pɛrizebi nɛ Refaebi be kasawule so
         na n chena.” 16 Ndoŋ nna nɛ b kaŋɛ: “Abee so be kasawule na maŋ shibi n sa anyi, Keenanebi nɛ b wɔ
         keplasawuleso na malɛ kɔ anyembi be egbaŋɛturko nna. Bumo be bumo nɛ b wɔ Bɛf Shan
         nɛ ndewurbi nɛ a mata kumo na nɛ bumo nɛ b wɔ Jizreel be ketaŋɛ to na kikɛ kɔ amo
         nna.” 17 Nɛ Joshuwa kaŋɛ Efrayim nɛ Manase be yiri to ebi na le: “Ŋkpal men ka shibi nsaa kɔ
         eleŋ so, menyi be kasawule be kachige beeŋ ba shibi. 18 Abee so be kasawule na be kaba so beeŋ baa la menyeya. K la kupo nna bre ama men ya
         lɔŋɛ ndoŋ n chena. Kashenteŋ nna fanɛ Keenanebi na kɔ anyembi be egbaŋɛturko nsaa
         kɔ eleŋ, ama menyeeŋ tiŋ n ju bumo kasawule na so.”

Kananɛ b barga kasawule nɛ k ka na to be asheŋ181 Israɛlebi na ka kɔ n sɔ kasawule na n loge, nɛ bumo kikɛ ya gama abar so ashi Shilo
         nseŋ yuu Enyɛnpe Ebɔrɛ be nshɛr be wajɛbu ndoŋ. 2 Israɛlebi be eyiri ashunu e daŋ ka nsaa maŋ nya bumo be kasawule be kachige. 3 Ndoŋ nna nɛ Joshuwa kaŋɛ Israɛlebi na le: “Nchɛ afanɛ nɛ menyeeŋ sha nɛ men jo pɔɛŋ
         nseŋ ya sɔ kasawule nɛ Enyɛnpe nɛ e la men nananyɛnana be Ebɔrɛ na sa menyi na? 4 Men lara yiri kama to be benyɛn asa asa n sa ma nɛ n shuŋi bumo nɛ b ya dara kasawule
         na kikɛ nɛnɛ nseŋ wora kumo be kakpa nɛ baaŋ baa sha fanɛ k ki bumo be kapetɛ na be
         ndulgi be nwɔl. Kumo be kaman nɛ b bɛta m ba ŋ kutɔ. 5 Saŋɛ na so, baaŋ barga kasawule na to mba ashunu, nɛ kelargato be kaseto be kaba so
         be kasawule na e baa la Juda be yiri to ebi peya nɛ Josɛf be yiri to ebi malɛ peya
         e baa la kelargato be esoso be kaba so na. 6 Kumo be kaman nɛ men wora kasawule na be mba ashunu na kikɛ be nwɔl m bar ma. Saŋɛ
         na so meeŋ to beri m bishi kusɔ nɛ Enyɛnpe Ebɔrɛ kɔ n sa menyi. 7 Men sa maŋ kaŋ sa Livaiebi na bre men be kasawule na be kachige kikɛ, ŋkpal manɛ so,
         Enyɛnpe Ebɔrɛ be kabɔrɛmata be kushuŋ na e la bumo be kachige. Gad nɛ Ruben nɛ Manase
         be yiri na be bargato bre tiŋ n nya bumo be nsawule ashi Jɔɔdan be lɔr na be epeŋilarkpa
         na be kaba so. Enyɛnpe Ebɔrɛ be kayɛrbi Mosis e daŋ ta kumo n sa bumo.” 8 Pɔɛŋ nɛ basa na lar nɛ b ya wora kasawule na be ndulgi be nwɔl na, le nɛ Joshuwa daŋ
         kaŋɛ bumo: “Men ya keni kasawule na kikɛ nɛ kananɛ k dese nseŋ wora kumo be ndulgi
         be nwɔl pɔɛŋ nseŋ bɛta m ba ŋ kutɔ, nɛ n to beri ashi Shilo nfe m bishi Enyɛnpe Ebɔrɛ
         kusɔ nɛ k wɔtɔ n sa menyi.” 9 Ndoŋ nna nɛ benyɛn na ya nite kasawule na so kikɛ nseŋ wora kananɛ b barga kumo to
         mba ashunu na nɛ nde nɛ a wɔ kumo so kikɛ n wɔtɔ kawɔl to. B ka loge nɛ b bɛta n yɔ
         Joshuwa kutɔ ashi bumo be keeyi to ashi Shilo. 10 Nɛ Joshuwa to beri m bishi Enyɛnpe Ebɔrɛ kusɔ nɛ k wɔtɔ nseŋ chige kasawule na to
         n sa Israɛl be eyiri nɛ a ka na.Bɛnjamin be kasawule be asheŋ11 Bɛnjamin be yiri to ebi nɛ b daŋ juŋkpar n chige kasawule na n sa. Bumo be kasawule
         dese Juda nɛ Josɛf be yiri to ebi be kefɛato nna. 12 Bumo be kasawule na be kelargato be esoso be kaba so be ekar fara Jɔɔdan be lɔr na
         to nna m gbelge to n yɔ Jɛriko be kelargato be esoso be kaba so nseŋ ya sɔ to epeŋitɔrkpa
         be kaba so m bɔla abee be efuli so hale n ya fo Bɛf Avɛn be keshishɛrsawule na, 13 nseŋ yili ndoŋ ŋ gbelge to m bɔla Bɛtɛl nɛ baa tre Luz na hale n ya fo Atarɔf Ada
         ashi kebeegboŋ nɛ k wɔ Lowa Bɛf Hɔrɔn be kelargato be kaseto be kaba so na. 14 K ka fo kebeegboŋ na nɛ k yili kumo be epeŋitɔrkpa ŋ kilgi m bɔla kebee na be kelargato
         be kaseto be kaba so a yɔ Kiriaf Baal ŋko Kiriaf Jearim nɛ k la Juda be yiri to ebi
         peya na. 15 Kasawule na be kelargato be kaseto be kaba so be ekar fara Kiriaf Jearim be ekarso
         nna n ta n sɔ epeŋitɔrkpa hale n ya fo Nɛftowa be abuye na, 16 nseŋ naŋ yili ndoŋ n yɔ kebee nɛ k shoŋi Bɛn Hinnɔm be ketaŋɛ, nsaa wɔ Refaebi be
         ketaŋɛ na malɛ be kelargato be esoso be ekarso na be kifito, nseŋ kilgi n sɔ kelargato
         be kaseto be kaba so m bɔla Hinnɔm be ketaŋɛ na to ashi Jebusiebi be kebee so a laŋɛ
         En Rogɛl be kaba so, 17 nseŋ yili ndoŋ malɛ m bɔla Enshɛmɛsh ashi kelargato be esoso be kaba so n yɔ Gelilɔf
         nɛ k wɔ Adummim be kebee be anishito na, nseŋ bɔla ndoŋ n yɔ Bohan be kejembu na.
         Ruben pibi e daa la Bohan. 18 Kejembu na ase nɛ k yili ŋ kilgi m bɔla kebee nɛ k shoŋi Jɔɔdan be ketaŋɛ na be kelargato
         be esoso n ta m bɔla ketaŋɛ na to 19 n sɔ Bɛf Hogla be kelargato be esoso be kaba so hale n ya fo nfɔl be teku na be kakpa
         nɛ Jɔɔdan be lɔr na bee luri kumo to na. Ndoŋ e daa la kasawule na be kelargato be
         kaseto be kaba so be ekar. 20 Jɔɔdan be lɔr na malɛ e daa la kumo epeŋilarkpa be kaba so be ekar. Kananɛ Bɛnjamin
         be yiri to ebi be kasawule nɛ b sa bumo fanɛ kapetɛ na dese nde: 21 Nde nɛ a la Bɛnjamin be yiri to ebi peya na e la Jɛriko nɛ Bɛf Hogla nɛ Emɛk Keziz
         nɛ 22 Bɛf Araba nɛ Zemaraim nɛ Bɛtɛl nɛ 23 Avvim nɛ Para nɛ Ofra nɛ 24 Chefarammoni nɛ Ofni nɛ Gɛba. Amo nɛ amo ndewurbi kikɛ la nde kuduanyɔ nna. 25 Gibiɔn nɛ Rama nɛ Biirɔf nɛ 26 Mizpa nɛ Kefira nɛ Moza nɛ 27 Rekɛm nɛ Irpɛl nɛ Tarala nɛ 28 Zela nɛ Helɛf nɛ Jerusalɛm nɛ k la Jebusiebi be kadegboŋ na, nɛ Gibia nɛ Kiriaf Jearim.
         Amo alɛ nɛ amo be ndewurbi daa la nde kuduana. Kasawule nɛ Bɛnjamin be yiri to ebi
         daŋ nya fanɛ bumo be kapetɛ nna na.

Kasawule nɛ b ta n sa Simiɔn be yiri to ebi na be asheŋ191 Simiɔn be yiri to ebi nɛ b la yiri nyɔsopo nɛ b chige kasawule n sa na be kasawule
         be kananɛ k dese nde. Bumo be kasawule na dese n ya luri Juda be yiri to ebi be kasawule
         to nna. 2 Bumo e daa wɔ Bɛshiba nɛ Sheba nɛ Molaada nɛ 3 Haaza Shuwal nɛ Baala nɛ Ezɛm nɛ 4 Eltolaad nɛ Betuwɛl nɛ Hɔɔma nɛ 5 Ziklag nɛ Bɛf Maakabof nɛ Haza Susa 6 nɛ Bɛf Lebaɔf nɛ Sharuhɛm. A daa wɔ ndegboŋ kuduashe, n ta amo be ndewurbi n ti so.7 N ta Ain nɛ Rimmɔn nɛ Etta nɛ Ashaan. Amo alɛ daa wɔ ndegboŋ ana n ta amo be ndewurbi
         n ti so. 8 N ta nde kama nɛ a mata ndegboŋana na hale n ya fo Baalaf Beer nɛ baa tre Rama nɛ
         k wɔ keshishɛrsawule so ashi kelargato be kaseto be kaba so na n ti so. Le be kasawule
         ere nɛ Simiɔn be yiri to ebi daŋ nya fanɛ bumo be kapetɛ na. 9 Ŋkpal Juda be kasawule ka daa shi ga a chɔ kumo be basa so so, b daŋ ku kumo be kaba
         nna n sa Simiɔn be yiri to ebi.Kasawule nɛ b ta n sa Zɛbyulɔn be yiri to ebi na be asheŋ10 Zɛbyulɔn be yiri to ebi e la yiri sasopo nɛ b chige kasawule na n sa. Bumo be kasawule
         dese hale n ya fo Sarid kikɛ. 11 Ndoŋ nɛ kasawule na be ekar yili n ta n sɔ epeŋitɔrkpa be kaba so n yɔ Maril hale
         n ta n ya fo Dabbashɛf nɛ mbombi nɛ a wɔ Jokniam be epeŋilarkpa be kaba so na. 12 Nseŋ yili Sarid be kaba nyɔsopo na n ta n sɔ to epeŋilarkpa be kaba so n ya fo Chislof
         Tabor be kasawule be ekar nseŋ keta loŋ n ya fo Daberaf nɛ Jafaya kikɛ. 13 Kumo be kaman nɛ b ta n chɔga so n sɔ to epeŋilarkpa be kaba so na n ya fo Gaf Heefa
         nɛ Eth Kazin, nseŋ kilgi n sɔ to Neah be kaba so a yɔ Rimmɔn. 14 Nseŋ yili kelargato be esoso be kaba so ŋ kilgi n sɔ Hannatɔn be kaba so n ta n ya
         fo Ifta El be ketaŋɛ na, 15 n ta Kattaf nɛ Nahalal nɛ Shimrɔn nɛ Idalah nɛ Bɛtlɛhɛm n ti so. B daa kɔ ndegboŋ
         kuduanyɔ nɛ amo be ndewurbi. 16 Le be ndegboŋ nɛ awurbi ere daa wɔ kasawule nɛ Zɛbyulɔn be yiri to ebi nya fanɛ bumo
         be kapetɛ na so nna.Kasawule nɛ b ta n sa Isakar be yiri to ebi na be asheŋ17 Isakar be yiri to ebi e daa la yiri nasopo nɛ b chige kasawule na n sa. 18 Nde nɛ a daa wɔ bumo kasawule na so e la: Jizreel nɛ Kesullɔf nɛ Shunɛm nɛ 19 Hafaraim nɛ Shiɔn nɛ Anaharaf nɛ 20 Rabiif nɛ Kishiɔn nɛ Ebez nɛ 21 Remef nɛ En Gannim nɛ En Haddah nɛ Bɛf Pazzez. 22 Bumo be kasawule na be ekar daŋ fo Tabɔɔ nɛ Shahazumah nɛ Bɛf Shimɛsh nɛ Jɔɔdan be
         lɔr na. Ndegboŋ kuduashe nɛ amo be ndewurbi e daa wɔ kasawule na so. 23 Le be nde ere e daa wɔ kasawule nɛ Isakar be yiri to ebi nya fanɛ bumo be kapetɛ na.Kasawule nɛ b ta n sa Ashɛr be yiri to ebi na be asheŋ24 Ashɛr be yiri to ebi e daa la yiri nusopo nɛ b chige kasawule na n sa. 25 Nde nɛ a daa wɔ bumo be kasawule na so nde: Hɛlkaf nɛ Hali nɛ Bɛtɛn nɛ Akshaf nɛ 26 Alamelɛk nɛ Amad nɛ Mishaal. Bumo be epeŋitɔrkpa be kaba so be kasawule daŋ dese nna
         n ya fo Kamɛl nɛ Shihɔ Libnaf, 27 nseŋ yili ndoŋ ŋ kilgi n sɔ epeŋilarkpa be kaba so n ya fo Bɛfdagɔn, n ta loŋ n yɔ
         Zɛbyulɔn nɛ ketaŋɛ nɛ baa tre Iftahɛl na, nseŋ naŋ dese n yɔ Bɛtemɛk nɛ Neyɛl ashi
         kelargato be esoso be kaba so, n ta loŋ n ya fo Kabuul nɛ 28 Ebrɔn nɛ Rehɔb nɛ Hamɔn nɛ Kaana hale n ya fo Sidɔn. 29 Ndoŋ nɛ k yili ŋ kilgi n sɔ Rama n ta n ya fo kadegboŋ nɛ b pɔr egbal ŋ kulti nɛ baa
         tre Tai na n naŋ yili ndoŋ m bɔla Hosa n ya fo Mɛditerenia be Teku na nɛ Mahalab nɛ
         Akzib 30 nɛ Umah nɛ Afɛk nɛ Rehɔb. Ndegboŋ adunyɔ nɛ anyɔ nɛ amo be ndewurbi e daa wɔ kasawule
         na so. 31 Le be ndegboŋ nɛ awurbi ere kikɛ e daa wɔ kasawule nɛ Ashɛr be yiri to ebi nya fanɛ
         bumo be kapetɛ na so.Kasawule nɛ b ta n sa Naftali be yiri to ebi na be asheŋ32 Naftali be yiri to ebi e daa la yiri shesopo nɛ b chige kasawule na n sa. 33 Bumo be kasawule be ekar daŋ yili Helɛf n yɔ Zaananim be kedibigboŋ na, n ya bɔla
         Adaminekɛb nɛ Jamnia n ta loŋ n ya fo Lakuum hale n ya fo Jɔɔdan be lɔr na. 34 Ndoŋ nɛ k yili ŋ kilgi n sɔ epeŋitɔrkpa be kaba so n yɔ Aznɔf Tabɔɔ n ta n ya bɔla
         Hukɔk n yɔ Zɛbyulɔn ashi kelargato be kaseto be kaba so nɛ Ashɛr ashi epeŋitɔrkpa
         be kaba so nɛ Jɔɔdan be lɔr na ashi epeŋilarkpa be kaba so. 35 Ndegboŋ nɛ b daŋ pɔr egbal ŋ kulti amo e daa la Ziddim nɛ Zer nɛ Hamaf nɛ Rakkah nɛ
         Chinnerɛf nɛ 36 Adamah nɛ Rama nɛ Hazɔɔ nɛ 37 Kedɛsh nɛ Edrei nɛ, Enhazɔɔ nɛ 38 Yirɔn nɛ Migdalel nɛ Horɛm nɛ, Bɛfanaf nɛ Bɛf Shimɛsh. A daa wɔ ndegboŋ kuduakpanu
         n ta amo be ndewurbi n ti so. 39 Le be ndegboŋ nɛ awurbi ere kikɛ e daa wɔ kasawule nɛ Naftali be yiri to ebi nya fanɛ
         bumo be kapetɛ na so.Kasawule nɛ b ta n sa Dan be yiri to ebi na be asheŋ40 Dan be yiri to ebi e daa la yiri shunusopo nɛ b chige kasawule na n sa. 41 Le be nde ere e daa wɔ bumo be kasawule na so: Zora nɛ Eshtaol nɛ Irshemɛsh nɛ 42 Shaalbim nɛ Aijalɔn nɛ Ithlah nɛ 43 Elɔn nɛ Timna nɛ Ekrɔn nɛ 44 Eltekeh nɛ Gibbetɔn nɛ Baalaf nɛ 45 Jehud nɛ Beneberak nɛ Gafrimmɔn 46 nɛ Mejarkɔn nɛ Rakkɔn nɛ Jɔpa be kasawule so kikɛ. 47 Dan be yiri to ebi na ka paŋ bumo be kasawule nɛ b yɔ Leshɛm n ya kɔ kumo kena m pɔɔ
         kumo so m mɔ kumo be basa kikɛ nseŋ sɔ kasawule na ŋ ki bumo peya. Ndoŋ nɛ b daŋ chena
         nseŋ chɛrga kade na be ketre Leshɛm na ŋ ki Dan. Bumo nananyɛn be ketre e daa la Dan.
         48 Le be ndegboŋ nɛ awurbi kikɛ e daa wɔ kasawule nɛ Dan be yiri to ebi nya fanɛ bumo
         be kapetɛ na so.Kasawule nɛ b ta n sa Joshuwa na be asheŋ49 Israɛlebi na ka barga kasawule na to n sa abar n loge nɛ b sa Nun pibi Joshuwa gba
         kasawule na be kaba fanɛ k ba la mo alɛ be kapetɛ. 50 Kananɛ Enyɛnpe Ebɔrɛ daŋ kaŋɛ na gbagba nɛ b daŋ bɛ so nseŋ ta kade nɛ e kaŋɛ fanɛ
         e bee sha na n sa mo. Kumo e la: Timnaf Sɛrah nɛ k wɔ Efrayim be abee be efuli so
         na. Nɛ e lɔŋɛ kade na m pɔr nseŋ chena ndoŋ. 51 Bɔrɛmatapowura Eliaza nɛ Nun pibi Joshuwa, nɛ Israɛl be kanaŋ na to be eyiriana be
         benimu e daŋ to beri Enyɛnpe Ebɔrɛ be nshɛr be wajɛbu na be kabunato Enyɛnpe na be
         anishito ashi Shilo m barga kasawule na to n sa basa na kikɛ. Loŋ nɛ b wora m barga
         kasawule na to.
         
            

         
      

   
      
         20
Kesɔnyige be nde(Nɔmbɛs 35:9-34; Ditɛronɔmi 19:1-13)201 Ndoŋ nna nɛ Enyɛnpe Ebɔrɛ kaŋɛ Joshuwa 2 fanɛ e kaŋɛ Israɛlebi na le: “Men lara kesɔnyige be nde nɛ ŋ kaŋɛ Mosis fanɛ e kaŋɛ
         menyi amo be asheŋ na. 3 Saŋɛ na so esa kama nɛ e maŋ kute m mɔ esa, beeŋ tiŋ n shile n yɔ ndoŋ n ya ŋana esa
         nɛ e mɔ na mo niopibi nɛ e bee fin mo nɛ e mɔ n tal to so. 4 Loŋ be esa na beeŋ tiŋ n shile n yɔ kesɔnyige be nde na be kuko to n ya luri kumo
         be kabunagboŋ na be kakpa nɛ baa shɛr a ji demu na m bugi to ŋ kaŋɛ bejuŋkparpoana
         na kusɔ nɛ k wora. Saŋɛ na so, baaŋ shin nɛ e luri kade na to nɛ b sa mo kakpa nɛ
         e beeŋ baa wɔ nɛ e tu bumo n chena. 5 Nɛ esa nɛ e bee fin kemɔ loŋ be esa n tal to na kaŋ bɛ emɔpo na so n yɔ ndoŋ, benimuana
         na e sa maŋ kaŋ yige emɔpo na n sa mo. K daga fanɛ b kuŋ emɔpo na nɛnɛ, ŋkpal manɛ
         so, e maŋ kute nna m mɔ esa na agbo so. 6 K daga fanɛ e chena kade na to n ya fo saŋɛ nɛ baaŋ ji mo demu jimaŋ be anishito ŋko
         saŋɛ nɛ esa nɛ e la bɔrɛmatapo nimuso loŋ be saŋɛ na beeŋ wu. Kumo kaman pɔɛŋ nɛ e
         beeŋ tiŋ m bɛta n yɔ kade nɛ e daŋ shile kumo to na.” 7 Amoso nde nɛ b lara ashi Jɔɔdan be lɔr na be epeŋitɔrkpa e daa la Kadɛsh nɛ k wɔ Galili
         ashi Naftali be abee be efuli so na nɛ Shɛkɛm nɛ kumo alɛ wɔ Efrayim be abee be efuli
         so na, nɛ Hibrɔn nɛ k wɔ Juda be abee be efuli so na. 8 Jɔɔdan be lɔr na be epeŋilarkpa be kaba so ashi keshishɛrsawule na so na malɛ b daŋ
         lara Beza nɛ k wɔ Ruben be kasawule so na nɛ Ramɔf nɛ k wɔ Giliad ashi Gad be kasawule
         so na nɛ Golan nɛ k wɔ Bashan ashi Manase be kasawule so na. 9 Le be nde ere e daa la kesɔnyige be nde nɛ b lara n sa Israɛlebi kikɛ nɛ befɔ nɛ b
         chena bumo to na. Esa kama nɛ e maŋ kute m mɔ esa beeŋ tiŋ n shile n yɔ nde ere to
         n ya nya kekuŋ ashi esa nɛ e bee fin kemɔ mo m bishi kuwule nɛ b maŋ naŋ ji mo demu
         ashi jimaŋ be anishito na kutɔ.

Livaiebi be nde be asheŋ211 Livaiebi be yiri to ebi be benimuana yɔ bɔrɛmatapo Eliaza nɛ Nun pibi Joshuwa nɛ Israɛl
         be yiri yiriana be benimuana kutɔ, 2 ashi Shilo nɛ k wɔ Keenan be kasawule so na n ya kaŋɛ bumo le: “Enyɛnpe Ebɔrɛ e bɔla
         Mosis so ŋ kaŋɛ fanɛ b sa anyi nde nɛ anyeeŋ baa wɔtɔ nɛ nsawule nɛ anyi be asɔbɔya
         beeŋ baa ji.” 3 Amoso kananɛ Enyɛnpe Ebɔrɛ kaŋɛ na gbagba nɛ Israɛlebi na ta bumo be nde ko nɛ asɔbɔya
         be ejikpa be nsawule ashi bumo mpetɛ to n sa Livaiebi na. 4 Kohaf be kabuna be yiri to ebi ashi Livai be kanaŋ to e daŋ juŋkpar n nya nde. Basa
         nɛ b shi bɔrɛmatapo Ɛɛrɔn be yiri to daŋ nya nde kuduasa nna ashi Juda nɛ Simiɔn nɛ
         Bɛnjamin be kasawule so. 5 Kohaf be kabuna nɛ b ka na malɛ daŋ nya nde kudu nna ashi Efrayim nɛ Dan be yiri to
         ebi nɛ Manase be yiri to ebi be bargato nɛ b wɔ epeŋitɔrkpa be kaba so na be nsawule
         so nna.6 Nde kuduasa nɛ Gɛshɔn be kabuna malɛ daŋ nya ashi Isakar nɛ Ashɛr nɛ Naftali nɛ Manase
         be yiri to ebi be bargato nɛ b wɔ epeŋilarkpa be kaba so na be nsawule so.7 Mɛrari be kabuna ebi malɛ daŋ nya nde kuduanyɔ nna ashi Ruben nɛ Gad nɛ Zɛbyulɔn be
         nsawule so. 8 Israɛlebi daŋ to beri nna pɔɛŋ nseŋ chige le be nde ere nɛ amo be asɔbɔya be ejikpa
         be nsawule n sa Livaiebi na fanɛ kananɛ Enyɛnpe Ebɔrɛ kaŋɛ Mosis fanɛ e wora na. 9 Nde ere e daa wɔ Juda nɛ Simiɔn be nsawule so nɛ b ta n sa 10 Ɛɛrɔn mo nanabiana nɛ b shi Kohaf be kanaŋ to nsaa la Livai be yiri to ebi na. Bumo
         e daŋ fara n nya kachige na. 11 B daŋ ta Kiriaf Aba nɛ baa tre Hibrɔn nɛ k wɔ Juda be abee be efuli so na nɛ kumo
         be asɔbɔya be ejikpa be kasawule na nna n sa bumo (Anak mo nananyɛn e daa la Arba.)
         12 Kadegboŋ na be adɔsawule nɛ kumo be ndewurbi nɛ a kulti kumo na bre, b daŋ ta amo
         nna n sa Jefune pibi Kalɛb fanɛ a ba la mbe kapetɛ. 13 Nde nɛ b daŋ ta n sa bɔrɛmatapo Ɛɛrɔn mo nanabiana malɛ e la Hibrɔn nɛ k la kesɔnyige
         be nde na be kuko na, nɛ Libna 14 nɛ Jatiir nɛ Eshtemɔa nɛ 15 Holon nɛ Debir nɛ 16 Ain nɛ Juta nɛ Bɛf Shimɛsh, n ta amo be asɔbɔya be ejikpa be nsawule n ti so. Ndegboŋ
         akpanu e daŋ shi Juda nɛ Simiɔn be yiri to ebi be kasawule so. 17 Bɛnjamin be yiri to ebi be nde nɛ b daŋ ta n sa Livaiebi na e daa la Gibiɔn nɛ Gɛba
         nɛ 18 Anatɔf nɛ Almɔn n ta amo be asɔbɔya be ejikpa be nsawule n ti so. A daa la nde ana
         nna. 19 Nde kuduasa nɛ amo be asɔbɔya be ejikpa be nsawule nɛ b daŋ ta n sa bɔrɛmatapoana
         nɛ b la Ɛɛrɔn be kaman to ebi na. 20 B daŋ ta ndegboŋ ko nɛ a wɔ Efrayim be kasawule so nna n sa Kohafebi nɛ b ka nsaa
         shi Livai be yiri to na. 21 Nde ana nɛ b daŋ ta n sa bumo na e daa la Shɛkɛm nɛ k wɔ Efrayim be abee be efuli
         so nsaa la kesɔnyige be nde na be kuko, nɛ Gɛza nɛ 22 Kibzaim nɛ Bɛf Hɔrɔn, n ta amo be asɔbɔya be ejikpa be nsawule n ti so. 23 Ndegboŋ ana nɛ b daŋ sa bumo ashi Dan be kasawule so malɛ e daa la: Eltekeh nɛ Gibbetɔn
         nɛ 24 Aijalɔn nɛ Gatrimmɔn, n ta amo be asɔbɔya be ejikpa be nsawule n ti so. 25 Manase be yiri to ebi be bargato nɛ b wɔ epeŋitɔrkpa be kaba so na be ndegboŋ anyɔ
         nɛ b daŋ ta n sa bumo e daa la: Tanaak nɛ Gatrimmɔn, n ta amo be asɔbɔya be ejikpa
         be nsawule n ti so. 26 Ndegboŋ nɛ a kɔ asɔbɔya be ejikpa be nsawule nɛ b daŋ ta n sa Kohaf be kabuna ebi
         na daa wɔ kudu. 27 Manase be yiri to ebi be bargato nɛ b wɔ epeŋilarkpa be kaba so na be ndegboŋ anyɔ
         nɛ b daŋ ta n sa Gɛshɔn be kabuna ebi nɛ b shi Livai be yiri to e la Golan nɛ k la
         kesɔnyige be nde na be kuko ashi Bashan na, nɛ Bɛshtera nɛ amo be asɔbɔya be ejikpa
         be nsawule. 28 Isakar be yiri to be kasawule so malɛ be ndegboŋ ana nɛ b daŋ nya e la: Kishɔn nɛ
         Daberaf, 29 nɛ Jamaf nɛ Engannim, n ta amo be asɔbɔya be ejikpa be nsawule n ti so. 30 Ashɛr be yiri to be kasawule so malɛ be ndegboŋ ana nɛ b daŋ nya e la: Mishaal nɛ
         Abdɔn nɛ 31 Hilkaf nɛ Rehɔb, n ta amo be asɔbɔya be ejikpa be nsawule n ti so. 32 Naftali be yiri to be kasawule so malɛ be ndegboŋ asa nɛ b daŋ nya e la: Kedɛsh nɛ
         k la kesɔnyige be nde na be kuko ashi Galili na nɛ Hammɔf Dɔr nɛ Kartan, n ta amo
         be asɔbɔya be ejikpa be nsawule n ti so. 33 Gɛshɔn be kabuna ebi kikɛ be nde daa la nde kuduasa nna, n ta amo be asɔbɔya be ejikpa
         be nsawule n ti so.34 Livai be yiri to ebi nɛ b shi Mɛrari be kabuna na daŋ nya ndegboŋ ana nna ashi Zɛbyulɔn
         be yiri to ebi be kasawule so. Amo e la Jokniam nɛ Kartan nɛ 35 Dimnah nɛ Nahalal n ta amo be asɔbɔya be ejikpa be nsawule n ti so. 36 Ruben be yiri to ebi be kasawule so malɛ be ndegboŋ ana nɛ b daŋ nya e daa la: Beza
         nɛ Jehaz nɛ 37 Kedemɔf nɛ Mefaaf, n ta amo be asɔbɔya be ejikpa be nsawule n ti so. 38 Nde nɛ b daŋ nya ashi Gad be yiri to ebi be kasawule so malɛ daa la nde ana nna. Amo
         e la Ramɔf nɛ k la kesɔnyige be nde na be kuko ashi Giliad na nɛ Mahanaim 39 nɛ Heshbɔn nɛ Jaza, n ta amo be asɔbɔya be ejikpa be nsawule n ti so. 40 Amoso nde nɛ Mɛrari be kabuna ebi daŋ nya kikɛ daa la ndegboŋ kudu anyɔ nna. 41-42 Nde adena nɛ aburwa nɛ amo be asɔbɔya be ejikpa be nsawule nɛ b sa Livaiebi na ashi
         Israɛlebi be nsawule so.Israɛlebi ka chena kasawule na so be asheŋ43 Enyɛnpe Ebɔrɛ na daŋ ta kasawule nɛ e nase kɔnɔ kpakpaso fanɛ e beeŋ sa bumo nananyɛnana
         na nna n sa Israɛlebi na. B ka kɔ n sɔ kasawule na nɛ b chena kumo so. 44 Enyɛnpe Ebɔrɛ daŋ sa bumo kagbenewushi nna ashi efuli na kikɛ so, fanɛ kananɛ e nase
         kɔnɔ n sa bumo nananyɛnana na. Bumo doŋana be ekama daa maŋ tiŋ m pɔɔ bumo so, ŋkpal
         manɛ so, Enyɛnpe Ebɔrɛ daŋ sa Israɛlebi na eleŋ nna nɛ b kɔ m pɔɔ bumo doŋana kikɛ
         so. 45 Enyɛnpe Ebɔrɛ be nnɔ nɛ e daŋ nase n sa Israɛlebi na kikɛ daŋ bɔlɔ so nna.

Epeŋilarkpa be kaba so be yiri na bɛta n yɔ epe be asheŋ221 Joshuwa daŋ tre Ruben nɛ Gad nɛ Manase be epeŋilarkpa be yiri to ebi nna 2 ŋ kaŋɛ bumo le: “Menyi wora kusɔ kama nɛ Enyɛnpe Ebɔrɛ be kayɛrbi Mosis kaŋɛ menyi
         fanɛ men wora na nseŋ bɛ kusɔ kama nɛ ma alɛ gba kaŋɛ menyi kenishipereso na kikɛ
         so. 3 Men maŋ kini kechɛ men niopibiana Israɛlebi to. Kusɔ kama malɛ nɛ Enyɛnpe menyi be
         Ebɔrɛ na kaŋɛ menyi, menyi bɛ kumo kikɛ so. 4 Naniere Enyɛnpe menyi be Ebɔrɛ na ka sa men niopibiana Israɛlebi kagbenewushi fanɛ
         kananɛ e nase kɔnɔ na ere, men bɛta n yɔ menyi be kasawule nɛ k wɔ Jɔɔdan be lɔr na
         be epeŋilarkpa be kaba so nɛ Enyɛnpe Ebɔrɛ be kayɛrbi Mosis ta n sa menyi na so. 5 Ama men baa da so nsaa bɛ mbra nɛ Mosis sa menyi, fanɛ: ‘Men baa sha men Nyɛnpe Ebɔrɛ
         na, nsaa wora mbe aparsheŋ. Men baa bɛ mbe mbra so, a ji kashenteŋ a sa mo, nsaa shuŋ
         mo nɛ men be ŋgbene nɛ ayoyu kikɛ.’ ” 6-8 Kumo be kaman nɛ Joshuwa nɛfa bumo nseŋ ta le kubɔya n sa bumo fanɛ b yɔ epe: “Menyee
         bɛta a yɔ epe nɛ kedamaya nɛ asɔbɔya nɛ gbiti nɛ shuwa nɛ ntishaŋ peper nɛ abɛlso
         nɛ asɔbuuso damta. Men ya sa men braana asɔ nɛ men sɔ men doŋana kutɔ na be ako.”
         Nɛ b lar n yɔ.Mosis e daŋ sa Manase be yiri to ebi be bargato kasawule ashi Jɔɔdan be lɔr na be
         epeŋilarkpa nɛ Joshuwa malɛ sa yiri na be bargato nɛ k ka na nɛ eyiri nɛ a ti so na
         kasawule ashi Jɔɔdan be lɔr na be epeŋitɔrkpa be kaba so.9 Ndoŋ nna nɛ basa nɛ b shi Ruben nɛ Gad be yiri to na nɛ Manase be yiri nɛ k wɔ epeŋilarkpa
         be kaba so na bɛta n yɔ bumo pe ana. B daŋ yige Israɛlebi be basa nɛ b ka na nna ashi
         Shilo nɛ k wɔ Keenan na nseŋ bɛta n yɔ bumo gbagba be kasawule so ashi Giliad nɛ b
         kɔ n sɔ fanɛ kananɛ Enyɛnpe Ebɔrɛ bɔla Mosis so ŋ kaŋɛ bumo kenishipereso na. 10 Ruben nɛ Gad be eyiri nɛ Manase be epeŋilarkpa be kaba so be yiri na ka ba Gelilɔf
         ashi Jɔɔdan be lɔr na be epeŋitɔrkpa be kaba so na nɛ b pɔr bɔrɛsure gboŋgboŋi ko
         Jɔɔdan be lɔr na ase. 11 Israɛlebi nɛ b ka na ka nu fanɛ b pɔr bɔrɛsure gboŋgboŋi ko Keenan be kasawule so
         ashi Gelilɔf nɛ k wɔ Jɔɔdan be lɔr be kaba ndoŋ na, 12 nɛ bumo kikɛ shɛr ashi Shilo nɛ b bela ase n ya kɔ epeŋilarkpa be kaba so be eyiri
         ana na kena, 13 nseŋ shuŋi bɔrɛmatapo Eliaza pibinyɛn Finihas, Ruben nɛ Gad be eyiri nɛ Manase be
         epeŋilarkpa be yiri na kutɔ ashi Giliad be kasawule so. 14 Bejuŋkparpo kudu nɛ b la Israɛlebi nɛ b wɔ Jɔɔdan be lɔr na be epeŋitɔrkpa be kaba
         so be eyiri yiri to na be basa koko e daŋ tu Finihas n yɔ. 15 B ka yɔ Giliad be kasawule so n ya tu Ruben nɛ Gad nɛ Manase be epeŋilarkpa be kaba
         so be basa na nɛ 16 b yili Enyɛnpe Ebɔrɛ be basa na kikɛ be katelamu to ŋ kaŋɛ le: “Manɛ nna nɛ men wora
         le be kulubi ere ŋ gbiti Israɛl be Ebɔrɛ? Men ka kini kenu n sa Enyɛnpe Ebɔrɛ na so
         nɛ men pɔr bɔrɛsure ere n sa menyi gbagba be amu na! Men maŋ naa bɛ mo so nna na.
         17 Men nyiŋi aleblawu nɛ Enyɛnpe Ebɔrɛ daŋ shin nɛ k ba mbe basa so ashi Piɔr ŋkpal alubi
         so na. An kraa ji awurfoŋ nna ŋkpal kumo so hale kabre. Loŋ be kulubi na nawule maŋ
         kukwe anyi a? 18 Ŋko menyee sha nna nɛ men pal kaman n sa Enyɛnpe Ebɔrɛ? Men baŋ kini kenu n sa Enyɛnpe
         Ebɔrɛ kabre, echefoso, mo alɛ beeŋ nya agbo n wɔtɔ Israɛlebi kikɛ. 19 Nɛ kasawule nɛ men nya na maaŋ naa walɛ nɛ men baa bunyaŋ Enyɛnpe Ebɔrɛ na kumo so
         gba, men ba kasawule nɛ Enyɛnpe be wajɛbu wɔ kumo so na m ba sɔ kasawule ashi anyi
         kutɔ ŋ ki menyeya. Ama, men sa maŋ kini kenu n sa Enyɛnpe Ebɔrɛ nseŋ pɔr bɔrɛsure
         popɔr n ti mo peya na so. 20 Men nyiŋi kananɛ Zɛra pibinyɛn Eekan kini kenu n sa Enyɛnpe Ebɔrɛ nseŋ ta asɔ nɛ Enyɛnpe
         Ebɔrɛ kaŋɛ fanɛ b mur na, nɛ Israɛlebi kikɛ luri kasogberge to ŋkpal loŋ so. Mannɛ
         Eekan nawule e daŋ wu ŋkpal mbe kulubi nɛ e wora na so.” 21 Ndoŋ nna nɛ Ruben nɛ Gad nɛ Manase be epeŋilarkpa be kaba so be yiriana na to be basa
         na be bejuŋkparpo kaŋɛ Israɛlebi be mbuna mbuna be benimu na le: 22 “Enyɛnpetale na nawule e la Ebɔrɛ! Mo nawule e la Enyɛnpe Ebɔrɛ. Mo nawule e nyi kusɔ
         nɛ k ba nɛ an pɔr bɔrɛsure ere. Anyi alɛ bee sha fanɛ menyi alɛ gba e pin kumo be
         loŋ nna. Nɛ fanɛ an kini kenu n sa Enyɛnpe Ebɔrɛ na nna ŋko n wora kusoe kpakpaso
         bre, kumo ere men sa maŋ shin nɛ an ji efute 23 Nɛ fanɛ an wora Enyɛnpe Ebɔrɛ na kusoe kpakpaso nna nseŋ pɔr anyi gbagba be bɔrɛsure
         nɛ an baa chɔɔ esarga kumo so ŋko a lara ajibi be esarga ŋko a lara kɔnɔkoŋwule be
         esarga kumo so bre, Enyɛnpe Ebɔrɛ na e gberge anyi kusoe. 24 Ayai! An wora loŋ nna ŋkpal an ka bee lɔ kufu fanɛ kachako men nanabiana ka beeŋ ba
         koso ŋ kaŋɛ an nanabiana fanɛ: ‘Manɛ nɛ menyi nɛ Enyɛnpe Israɛl be Ebɔrɛ na kɔ? 25 E daŋ shin nna nɛ Jɔɔdan be lɔr na ki anyi Israɛlebi nɛ menyi be egbaŋ to. Enyɛnpe
         Ebɔrɛ na la Israɛlebi nawule be Ebɔrɛ nna.’ Nɛ kumo be loŋ e shin nɛ an nanabiana
         e yige kebaabunyaŋ Enyɛnpe na. 26 Amoso nɛ an pɔr bɔrɛsure nɛ an maaŋ baa chɔɔ asɔbɔya ŋko a lara sarga kumo so na.
         27 Ama an wora loŋ nna nɛ k baa la shɛda n sa anyi nɛ menyi be basa nɛ an be kenana fanɛ
         anyee lara sarga chɔɔso nɛ ajibi be sarga nɛ kɔnɔkoŋwule be sarga a shuŋ Enyɛnpe Ebɔrɛ
         ashi Enyɛnpe be wajɛbu na be anishito ashi Jerusalɛm. Le e naaŋ shin nɛ men nanabiana
         e sa maŋ tiŋ ŋ kaŋɛ an nanabiana fanɛ Enyɛnpe na la Israɛlebi nawule be Ebɔrɛ nna.
         28 Anyi alɛ be nfɛra e la fanɛ, nɛ loŋ kaŋ wora, an nanabiana beeŋ tiŋ ŋ kaŋɛ le: ‘An
         nananyɛnana daŋ pɔr bɔrɛsure fanɛ kumo nɛ k wɔ Enyɛnpe Ebɔrɛ be wajɛbu na be anishito
         ashi Jerusalɛm na nna. K daa maŋ la esarga chɔɔso nɛ sarga be kelara be bɔrɛsure nna,
         ama k daa la shɛda nna n sa anyi be basa nɛ menyi be basa.’ 29 Anyi maaŋ kini kenu n sa Enyɛnpe Ebɔrɛ ŋko ŋ kini kebɛ mo so nseŋ pɔr bɔrɛsure a chɔɔ
         sarga kumo so ŋko a lara ajibi be sarga ŋko sarga kama kumo so. Anyi maaŋ pɔr bɔrɛsure
         kikɛ n naŋ ti Enyɛnpe nɛ e la anyi be Ebɔrɛ be bɔrɛsure nɛ k yil Enyɛnpe Ebɔrɛ be
         wajɛbu na be anishito na so.” 30 Bɔrɛmatapowura Finihas nɛ benimu kudu nɛ b daŋ ti mo so nsaa la epeŋitɔrkpa be eyiri
         yiri be mbuna mbuna be bejuŋkparpoana na ka nu kusɔ nɛ Ruben nɛ Gad nɛ Manase be epeŋilarkpa
         be kaba so be bejuŋkparpo na kaŋɛ na, nɛ b wu fanɛ b kɔ akpa. 31 Ndoŋ nna nɛ bɔrɛmatapo Eliaza pibinyɛn Finihas kaŋɛ bumo le: “Naniere bre an pin fanɛ
         Enyɛnpe Ebɔrɛ na e chɛ anyi to nɛ an lɔŋɛ abar na. Ŋkpal manɛ so menyi maŋ kini kenu
         n sa mo, amoso nɛ men mɔlga Israɛlebi ashi Enyɛnpe na be kasogberge to na.”32 Kede be kaman nɛ Finihas nɛ bejuŋkparpoana na yige bumo ashi Giliad be kasawule so
         nseŋ bɛta n yɔ Keenan n ya bɔ baru na n sa Israɛlebi na. 33 Israɛlebi ka nu baru na, nɛ k wora bumo ebel nɛ b di Ebɔrɛ epaŋ. Bumo alɛ maŋ naŋ
         malga keyaa kɔ kena n jija kasawule nɛ Rubenebi nɛ Gadebi nɛ Manase be epeŋilarkpa
         be basa tase so na be asheŋ kikɛ.34 Nɛ Israɛlebi nɛ b wɔ Jɔɔdan be lɔr na be epeŋilarkpa be kaba so na kaŋɛ: “Bɔrɛsure
         ere la shɛda nna a nyiŋi anyi fanɛ Enyɛnpe na la anyi kikɛ be Ebɔrɛ nna.” Ndoŋ nna
         nɛ b nase kumo “Shɛd.”

Joshuwa ka kela bejuŋkparpo na be asheŋ231 Enyɛnpe Ebɔrɛ na daŋ sa Israɛlebi na ewushi nfɛ damta nna ashi bumo doŋana kutɔ. Joshuwa
         malɛ daŋ bel ga nna. 2 Kachako nɛ e tre Israɛlebi be bejuŋkparpo kikɛ, benimu nɛ demujipoana nɛ bumo be ekrachi
         m ba kaŋɛ bumo le: “Naniere bre m bel. 3 Menyi kikɛ wu kusɔ nɛ Enyɛnpe menyi be Ebɔrɛ na wora efuliana na ŋkpal menyi so. Enyɛnpe
         Ebɔrɛ na e kɔ n sa menyi. 4 Men baa nyiŋi kananɛ n ta basa nɛ b ka na be nsawule nɛ efuli nɛ ŋ kɔ m pɔɔ so nɛ
         k yili Jɔɔdan be lɔr na ashi epeŋilarkpa n ya fo teku nɛ baa tre Mɛditerenia na ashi
         epeŋitɔrkpa na be nsawule n sa menyi be yiri yiri to ebi fanɛ bumo be kapetɛ. 5 Enyɛnpe menyi be Ebɔrɛ na gbagba beeŋ shin nɛ b bɛta n shile nɛ e ju bumo saŋɛ nɛ
         menyee ba na. Menyeeŋ sɔ bumo be kasawule na ŋ ki menyi be kapetɛ fanɛ kananɛ Enyɛnpe
         Ebɔrɛ na nase kɔnɔ n sa menyi na. 6 Amoso men baa da so nsaa bɛ kusɔ kama nɛ b sibɛ n nase Mosis be mbra be kawɔl na to
         na a maa gal mbra na be kekama a lɛ. 7 Men sa maa ji a tir kasawule na so be basa nɛ b ka a wɔ menyi to na. Men sa maa nase
         nnɔ bumo be agbir to ŋko a bɔ amo. Men sa maa shuŋ agbir na ŋko a bunyaŋ amo. 8 Ama men ba ji kashenteŋ a sa Enyɛnpe Ebɔrɛ na fanɛ kananɛ men chɛr a wora na. 9 Enyɛnpe Ebɔrɛ na ju basagboŋ lempoana saŋɛ nɛ menyee ba na nna, nɛ bumo be ekama maŋ
         naŋ tiŋ n tu menyi ŋ kɔ. 10 Menyi be ekama beeŋ tiŋ ŋ kɔ basa kagboŋ m pɔɔ bumo so ŋkpal men Nyɛnpe Ebɔrɛ ka bee
         kɔ a sa menyi fanɛ kananɛ e nase kɔnɔ fanɛ e beeŋ wora na so. 11 Amoso, men baa sha men Nyɛnpe Ebɔrɛ na ga nsaa da so nɛ men maaŋ wora n da mo so.
         12 Men baŋ pal kaman n sa mo nseŋ tu basa nɛ b ka a wɔ menyi to na a wora asheŋ nsaa
         ta abar be beche bre, 13 kumo ere men baa nyi fanɛ Enyɛnpe Ebɔrɛ na maaŋ naŋ ju basa ere saŋɛ nɛ menyee ba
         ere. Kumo be loŋ malɛ beeŋ shin nɛ b lubi ŋ ki fanɛ kejigbelɛ ŋko kejamaŋ nsaa besa
         fanɛ kramɔsha ka duŋ esa be kaman ŋko ewi ka da esa be kenishito na. Loŋ malɛ beeŋ
         baa wora nna hale nɛ men kikɛ e ya mur kasawule lela nɛ Enyɛnpe Ebɔrɛ na sa menyi
         ere so. 14 Naniere bre ma luwu fo. Menyi alɛ be ekama nyi mbe kagbene to fanɛ asɔ lela kama nɛ
         Enyɛnpe Ebɔrɛ nase kɔnɔ fanɛ e beeŋ sa na, men nya amo. Kusɔ kama nɛ e nase kɔnɔ fanɛ
         e beeŋ wora na kikɛ bɔlɔ so nyam. 15 Kananɛ e baaŋ bɛ kɔnɔ naseso kama nɛ e nase n sa menyi so na, loŋ koŋwule na nɛ e
         beeŋ tiŋ m bar kasogberge gba menyi so. 16 Nɛ men baŋ maŋ bɛ kɔnɔ naseso be ŋkre nɛ Enyɛnpe Ebɔrɛ sa menyi na so nsaa wɔtɔ a
         shuŋ nsaa bunyaŋ agbir bre, kumo ere e beeŋ gberge menyi kusoe agbo so nɛ men paŋ
         kasawule lela nɛ e ta n sa menyi ere gba.”

Joshuwa ka malga n sa basa na ashi Shɛchem be asheŋ241 Ndoŋ nna nɛ Joshuwa tre Israɛl be eyiriana na kikɛ m ba Shɛchem. Bumo be benimuana
         nɛ bejuŋkparpo nɛ demujipoana nɛ ekrachiana nɛ e daŋ tre m ba Ebɔrɛ be anishito 2 m ba kaŋɛ bumo kikɛ le: “Enyɛnpe Israɛl be Ebɔrɛ na yɛ: ‘Dra dra na men nananyɛnana
         daa wɔ lɔr nɛ baa tre Yufreetes na be kaba ndoŋ nna, a shuŋ agbir. Bumo be eko e daa
         la Tɛɛra nɛ e la Eebraham nɛ Nahɔɔ bumo tuto na. 3 Ndoŋ nna nɛ n lara men nananyɛn Eebraham ashi Yufreetes be kaba ndoŋ n ya ta mo n
         nite Keenan be kasawule so kikɛ. N daŋ sa mo ebinyɛn nɛ baa tre mo Aizek nɛ e ki kanaŋ
         damtawura. 4 N sa Aizek malɛ mbinyɛnbi anyɔ nɛ baa tre Jeekɔb nɛ Isɔɔ na. Edɔm be abee be kasawule
         na be kaba so nɛ n ta n sa Isɔɔ fanɛ mbe kapetɛ, ama Jeekɔb bre nɛ mbe mbia daŋ yɔ
         Ijipt nna. 5 Kumo be kaman nɛ n shuŋi Mosis nɛ Ɛɛrɔn Ijipt nseŋ bar tɔrɔ damta Ijiptebi na so pɔɛŋ
         nseŋ lara men nananyɛnana kasawule na so. 6 Ŋ ka lara bumo Ijipt be efuli so na, Ijiptebi na daŋ dii egbaŋɛturko nɛ egbaŋɛ nna
         n ju m buu bumo so. Ama men nananyɛnana ka fo Teku Peper na ase nɛ 7 b shu ŋ ŋini ma fanɛ n chɛ bumo to. Nɛ n ta tentembiri n wɔtɔ bumo nɛ Ijiptebi na
         be kefɛato nseŋ shin nɛ teku na ba mur Ijiptebi na kikɛ. Menyi gbagba ere wu kusɔ
         nɛ n wora Ijiptebi na. Kumo be kaman nɛ men daŋ chena keshishɛrsawule so n chɛr ga.
         8 Ndoŋ nna nɛ n lara menyi m ba Amɔriebi nɛ b wɔ Jɔɔdan be lɔr na be epeŋilarkpa na
         be kasawule so. B daŋ kɔ menyi kena nna ama n chɛ menyi to nɛ men pɔɔ bumo so. N daŋ
         mur bumo saŋɛ nɛ menyee ba na nna nɛ men sɔ bumo be nsawule. 9 Zippɔ pibinyɛn Balak nɛ e la Mowab be efuli so be ewura na ka daŋ wora shiriya nɛ
         e ya kɔ Israɛl kena, e daŋ shuŋi Biyɔɔ pibinyɛn Balaam nna fanɛ e ya sho menyi kɔnɔ.
         10 Ama ma alɛ maŋ nu n sa Balaam nseŋ shin nɛ e kilgi n nɛfa menyi nɛ m mɔlga menyi ashi
         Balak be enɔ to. 11 Men ka dii Jɔɔdan be lɔr na m ba Jɛriko, nɛ Jɛriko be basa na kɔ menyi kena. Loŋ gbagba
         nɛ Amɔriebi nɛ Pɛrizebi nɛ Keenanebi nɛ Hitebi nɛ Gɛgashebi nɛ Hivebi nɛ Jebusiebi
         daŋ kɔ menyi. Ama n shin nɛ men kɔ m pɔɔ bumo kikɛ so. 12 Mannɛ menyi be etokobi nɛ ata nɛ men daŋ ta m pɔɔ bumo so. Kufu nɛ n daŋ ta n wɔtɔ
         bumo to fanɛ kananɛ n daŋ wora Amɔriebi be bewura anyɔ nɛ b wɔ Jɔɔdan be lɔr na be
         epeŋilarkpa na. 13 N sa menyi kasawule nɛ menyi maŋ dɔ, nɛ nde nɛ menyi maŋ pɔr. Naniere men wɔ ndoŋ
         a ji asɔrso nɛ baa tre greeps nɛ men maŋ du, nsaa chuge asɔrso nɛ baa tre ɔlifs ashi
         ndibi nɛ men maŋ du so.’ ” 14 Kumo be kaman nɛ Joshuwa naŋ kaŋɛ: “Amoso, men baa ŋana Enyɛnpe Ebɔrɛ na nsaa shuŋ
         mo nɛnɛ kashenteŋto. Men ta men nananyɛnana be agbir nɛ b daa shuŋ saŋɛ nɛ b daa wɔ
         Yufreetes be lɔr be kaba ndoŋ nɛ Ijipt be kasawule so na kikɛ n lɛ nsaa shuŋ Enyɛnpe
         Ebɔrɛ na nawule. 15 Ama nɛ kushuŋ Enyɛnpe Ebɔrɛ na maa par menyi bre, kumo ere men lara esa nɛ menyeeŋ
         baa shuŋ kabre. Nɛ menyeeŋ baa shuŋ agbir nɛ men nananyɛnana daŋ shuŋ Yufreetes be
         lɔr na be kaba ndoŋ ŋko Amɔriebi nɛ men wɔ bumo be kasawule so ere be agbir nɛ menyeeŋ
         baa shuŋ, men baa shuŋ! Ma ere nɛ ma laŋ to ebi bre beeŋ shuŋ Enyɛnpe Ebɔrɛ na.” 16 Ndoŋ nna nɛ basa na kaŋɛ: “Anyi maaŋ yige keshuŋ Enyɛnpe Ebɔrɛ na nseŋ ya kaa shuŋ
         agbir. 17 Enyɛnpe Ebɔrɛ na ka lara anyi nɛ an tutoana kenyaya to ashi Ijipt be kasawule so na,
         an wu emamachisheŋ nɛ e daŋ wora. Mo e daŋ kuŋ anyi ashi anyi be enite kikɛ to ashi
         efuli kama so nɛ an bɔla n choŋ. 18 An ka bee ba kasawule ere so na nɛ Enyɛnpe Ebɔrɛ na ju Amɔriebi nɛ b wɔ kumo so na
         kikɛ. Amoso anyi alɛ gba beeŋ shuŋ Enyɛnpe na. Mo e la an be Ebɔrɛ.” 19 Ndoŋ nna nɛ Joshuwa kaŋɛ basa na le: “Ashere menyi maaŋ tiŋ n shuŋ Enyɛnpe Ebɔrɛ na.
         E la Ebɔrɛ cheembi nna. Mo alɛ maaŋ ta menyi be alubi m paŋ menyi, ŋkpal manɛ so,
         e maa sha kechamana be asheŋ. 20 Men baŋ yige Enyɛnpe na nsaa shuŋ nnyamase na be agbir na bre, e beeŋ kilgi ŋ gberge
         menyi kusoe. Kashenteŋ nna fanɛ e daa wɔ menyi kutɔ ama e beeŋ mur menyi cheche.”
         21 Ama le nɛ basa na daŋ kaŋɛ Joshuwa: “Anyi maaŋ shuŋ agbir! Enyɛnpe Ebɔrɛ na nɛ anyeeŋ
         shuŋ.” 22 Ndoŋ nna nɛ Joshuwa malɛ kaŋɛ bumo le: “Menyi gbagba e naa ji kumo shɛda fanɛ Enyɛnpe
         Ebɔrɛ na nɛ menyeeŋ shuŋ na.” Nɛ b kaŋɛ le: “Kashenteŋto nɛ an ji kumo be shɛda.”
         23 Ndoŋ nna nɛ Joshuwa kaŋɛ: “Men ta efuli pɔtɛana so be agbir nɛ a wɔ menyi kutɔ na
         n lɛ nseŋ ta menyi be ŋgbene kikɛ n sa Enyɛnpe, Israɛl be Ebɔrɛ na nawule.” 24 Nɛ basa na malɛ kaŋɛ Joshuwa le: “Anyeeŋ shuŋ Enyɛnpe an be Ebɔrɛ na nseŋ wora mo
         kasonu.” 25 Loŋ be kachɛ na nɛ Joshuwa nase kɔnɔ n sa basa na nseŋ yili Shɛkɛm n sa bumo mbra
         nɛ baaŋ baa bɛ so. 26 Ndoŋ nna nɛ Joshuwa sibɛ mbra na n wɔtɔ Ebɔrɛ be mbra be kawɔl na to, nseŋ ta kejembu
         gboŋgboŋi ko n ya yuu Enyɛnpe Ebɔrɛ be kaboŋ cheembi na ashi kedibi gboŋgboŋi ko be
         kifito, 27 nseŋ kaŋɛ basa na le: “Le be kejembu ere e naaŋ baa la anyi be shɛda. Kumo alɛ gba
         nu mmalga nɛ Enyɛnpe Ebɔrɛ malga n sa anyi ere kikɛ. Nɛ men baa maa ji kashenteŋ a
         sa Ebɔrɛ, k beeŋ ji loŋ be shɛda.” 28 Kumo be kaman nɛ Joshuwa shin nɛ basa na kikɛ bɛta n yɔ bumo be nsawule so.Joshuwa nɛ Eliaza be luwu be asheŋ29 Enyɛnpe Ebɔrɛ be kayɛrbi Joshuwa nɛ e la Nun pibinyɛn na daŋ ji nfɛ kalfa nɛ kudu
         nna nseŋ wu. 30 Nɛ b ta mo n ya puli mo gbagba be kasawule so ashi Timnaf Sera nɛ k wɔ Efrayim be
         abee be efuli so ashi kebeegboŋ nɛ baa tre Gaash na be kelargato be esoso be kaba
         so. 31 Joshuwa ka daa wɔ ŋkpa to na, Israɛlebi na daa shuŋ Enyɛnpe Ebɔrɛ nna. E ka naŋ wu
         malɛ gba b daŋ kraa shuŋ mo nna saŋɛ nɛ benimu nɛ b wu kusɔ nɛ Enyɛnpe Ebɔrɛ wora
         n sa bumo na kraa wɔ ŋkpa to na. 32 Kasawule nɛ Jeekɔb daŋ tɔ Shɛchem pibi Hamɔn be mbia kutɔ gbiti be ndarbi kalfa na
         so nɛ Israɛlebi na daŋ ta Josɛf be awibi ashi Ijipt m ba puli. Josɛf be kanaŋ to ebi
         e naa ji kasawule na be kapetɛ. 33 Nɛ Ɛɛrɔn pibinyɛn Eliaza wu nɛ b ta mo n ya puli Gibia nɛ k wɔ Efrayim be abee be
         efuli so na. Ndoŋ nɛ b daŋ ta n sa mo pibinyɛn Finihas na.DEMUJIPOANADemujipoana be kawɔlDemujipoanaDemDEMUJIPOANABE KAWƆL

Israɛlebi ka kɔ Keenanebi nɛ b ka na Kena be asheŋ11 Joshuwa ka wu be kaman, nɛ Israɛlebi na kule Ebɔrɛ m bishi mo le: “Anyi be mbuna ere
         be kumo e naaŋ juŋkpar n ya kɔ Keenanebi na?” 2 Nɛ Enyɛnpe Ebɔrɛ na kaŋɛ: “Juda be kabuna e naaŋ juŋkpar n yɔ, ŋkpal manɛ so, n teŋ
         ta kasawule na m bɔɔ bumo enɔ.” 3 Ndoŋ nna nɛ Juda be kabuna ebi na yɔ bumo kurgepoana, Simiɔn be kabuna ebi, kutɔ n
         ya kaŋɛ bumo le: “Men ba chɛ anyi to nɛ an kɔ Keenanebi nɛ b chena kasawule nɛ b chige
         n sa anyi na so na kena, saŋɛ na so nɛ menyi alɛ gba ya kaa kɔ kena nsaa sha kechɛto
         anyeeŋ ba chɛ menyi to.” Nɛ Simiɔn be kabuna ebi na tu bumo n yɔ. 4 Judaebi na ka kre kena n ya tu Keenanebi nɛ bumo kurgepoana Pɛrizebi na, nɛ Enyɛnpe
         Ebɔrɛ shin nɛ Judaebi na kɔ m pɔɔ bumo so. Basa ŋgboŋ kudu nɛ b daŋ mɔ ashi kade ko
         nɛ baa tre Bɛzɛk na. 5 Ndoŋ nɛ b daŋ tu Keenanebi be ewura nɛ baa tre Adoni Bɛzɛk na nseŋ kɔ mo kena. Nɛ
         Keenanebi nɛ Pɛrizebi daŋ lara aya fuful n shile. 6 B ka bee kɔ ewura Adoni Bɛzɛk na nɛ e lara keya a shile nɛ b ju m buu mo so n ya pɛ
         mo, nseŋ ku mbe ashilbinioana nɛ mbe anashibinioana so. 7 Ndoŋ nna nɛ Adoni Bɛzɛk kaŋɛ: “Bewura adushunu nɛ n shin nɛ b ku bumo be ashilbinioana
         nɛ bumo be anashibinioana so nseŋ shin nɛ baa tise ma ejikpa be ejiŋka a ji. Kusɔ
         nɛ n wora bumo na be kukɔ nɛ Ebɔrɛ bee ka ma na.” Nɛ b ta mo n yɔ Jerusalɛm nɛ e ya
         wu ndoŋ.8 Nɛ Judaebi na kre kena n yɔ Jerusalɛm n ya kɔ m pɔɔ kumo so. B daŋ mɔ kumo to be basa
         damta nna nseŋ nya edɛ n wɔtɔ kade na to n chɔɔ. 9 Kumo be kaman nɛ b yɔ nɛ b ya kɔ Keenanebi nɛ b tase abeesawule so nɛ bumo nɛ b daa
         wɔ kepreŋsawule nɛ k dese epeŋitɔrkpa na nɛ bumo nɛ b tase kasawule wɔlso nɛ k dese
         kelargato be kaseto na. 10 Kumo be kaman nɛ b naŋ kilgi n tu Keenanebi nɛ b wɔ kadegboŋ nɛ baa tre Hibrɔn nɛ
         kumo koŋwule na la Kiriaf Aaba na, n ya kɔ m pɔɔ mbuna asa nɛ baa tre Sheshayi nɛ
         Ahiman nɛ Talmai na so.11 Ade be kaman nɛ Judaebi na naŋ yili Hibrɔn ŋ kre n ya tu basa nɛ b daa wɔ Dɛbir nɛ
         b daa tre kumo Kiriaf Sɛfa na. 12 Ndoŋ nna nɛ Israɛl be bejuŋkparpo na to be eko nɛ baa tre Kalɛb na kaŋɛ le: “Meeŋ
         ta m pibiche Aksa n sa esa kama nɛ e beeŋ kɔ m pɔɔ kade nɛ baa tre Kiriaf Sɛfa na
         so nɛ amodoŋwura e ta mo ŋ ki mbe eche.” 13 Nɛ Ofniɛl nɛ e la Kalɛb mo sipo Kɛnaz pibinyɛn, ya kɔ m pɔɔ kumo so nɛ Kalɛb ta mo
         pibiche, Aksa, n sa mo nɛ e ta ŋ ki mbe eche.14 Kachɛ nɛ b wora kejafɔ na nɛ Ofniɛl kaŋɛ Aksa fanɛ e ya kule mo tuto kasawule. Nɛ
         Aksa yɔ mo tuto kutɔ. E ka ya gbelge kurma nɛ e daa dii na so nɛ mo tuto, Kalɛb, bishi
         mo kusɔ nɛ e bee sha. 15 Ndoŋ nna nɛ Aksa kaŋɛ: “Mee sha kasawule nɛ esa beeŋ tiŋ n nya nchu kumo so nna. Ŋkpal
         manɛ so, kasawule nɛ fo sa ma na la kasawule wɔlso nna nɛ nchu maŋ wɔ kumo so.” Nɛ
         Kalɛb sa mo achubu ko nɛ baa tre amo Esoso nɛ Kaseto be achubu na.Juda nɛ Bɛnjamin be eyiriana ka kɔ m pɔɔ so be asheŋ16 Kɛnebi nɛ b la Mosis mo shanyɛn be kaman to ebi daŋ tu Judaebi nna n lar kade nɛ baa
         tre Jɛriko na n ya chena m mata kade nɛ baa tre Arad nɛ k dese kasawule wɔlso nɛ k
         wɔ kelargato be kaseto na so. 17 Kumo be kaman nɛ Judaebi na tu bumo kurgepoana, Simiɔnebi na ŋ kre n ya kɔ Keenanebi
         nɛ b daa wɔ kade nɛ baa tre Zefaf na n mur kumo kikɛ, nseŋ chɛrga kumo be ketre a
         tre kumo Hɔɔma. 18 Judaebi na daŋ naŋ kɔ m pɔɔ ndegboŋ nɛ baa tre Gaaza nɛ Ashkɛlɔn nɛ Ekrɔn na nɛ nsawule
         nɛ a mata amo be kekama na so nna. 19 Enyɛnpe Ebɔrɛ na e daŋ chɛ Judaebi na to nɛ b tiŋ ŋ kɔ n suge efuli nɛ a daa wɔ kebeesawule
         so na. Ama b daŋ maŋ tiŋ n ju basa nɛ b daa tase aplasawule so na bre, ŋkpal manɛ
         so, b daa kɔ abɛlso be egbaŋɛturko nna. 20 Judaebi na daŋ ta kade nɛ baa tre Hibrɔn na nna n sa Kalɛb nɛ e kɔ n ju Anak be mbinyɛnsobi
         asa na kumo to fanɛ kananɛ Mosis daŋ nase kɔnɔ n sa bumo na. 21 Ama Bɛnjamin be yiri na bre daŋ maŋ tiŋ n ju Jebusebi nɛ b daa wɔ Jerusalɛm to na,
         ŋkpal loŋ so Bɛnjaminebi na nɛ bumo e wɔtɔ hale nɛ kabre.22 Ŋkpal Enyɛnpe Ebɔrɛ na ka daa chɛ bumo to so, Efrayimebi nɛ Manaseebi nɛ b shi Josɛf
         be kanaŋ to na daŋ kre nna nɛ b ya kɔ basa nɛ b daa wɔ kade nɛ baa tre Bɛtɛl nɛ kumo
         koŋwule na la Luz na kena. 23 Ndoŋ nna nɛ b shuŋi basa ko fanɛ b ya dara Bɛtɛl be kade na m ba 24 nɛ b ya tu kanyɛn ko nɛ e shi kade na to a lar, nɛ b kaŋɛ mo: “Ŋini anyi kananɛ anyeeŋ
         wora n nya n luri kade ere to saŋɛ na so anyi maaŋ tɔrɔ fo.” 25 Nɛ kanyɛn na ŋini bumo nɛ Efrayimebi nɛ Manaseebi na ya mɔ kade na to ebi kikɛ. Ama
         b daŋ maŋ mɔ kanyɛn na nɛ mbe kanaŋ bre. 26 Kumo be kaman nɛ kanyɛn na yɔ Hitebi be efuli so n ya pɔr kadegboŋ nsaa tre kumo Luz.
         Kumo be ketre nna na hale nɛ mbre.Basa nɛ Israɛlebi daa maŋ ju n lar na be asheŋ27 Manaseebi na daŋ maŋ ju basa nɛ b daa wɔ Bɛt Shan ŋko Taanak ŋko Dɔɔ ŋko Ibleem ŋko
         Mɛgido nɛ bekama nɛ b chena ŋ kulti bumo na n lar kasawule na so. Ŋkpal manɛ so, Keenanebi
         na daa maa sha kelar efuli na so. 28 Ama Israɛlebi na ka nya eleŋ ga nɛ b tintiŋ Keenanebi na n wɔtɔ kenyaya be ashuŋ to.
         Bumo alɛ daŋ maŋ ju bumo n lar efuli na so kuraa bre. 29 Efrayimebi na gba daŋ maŋ ju Keenanebi nɛ b daa wɔ kadegboŋ nɛ baa tre Gɛza na n lar,
         ama bumo kikɛ daŋ chena abar so ndoŋ nna. 30 Zɛbyulɔnebi malɛ gba daŋ maŋ ju Keenanebi nɛ b daa wɔ nde nɛ baa tre Kitrɔn nɛ Nahalɔl
         na ashi kasawule na so, ama bumo kikɛ daŋ chena abar so nna nɛ b tintiŋ Keenanebi
         na nɛ baa shuŋ a sa bumo. 31 Ashɛr be yiri to ebi gba daŋ maŋ ju basa nɛ b daa wɔ ndegboŋ nɛ baa tre Ako ŋko Sidɔn
         ŋko Ahlab ŋko Akzib ŋko Hɛlba ŋko Afɛk ŋko Rehɔb na n lar kasawule na so, 32 ama bumo nɛ Ashaebi na kikɛ daŋ chena abar so nna. 33 Naftali be yiri to ebi malɛ gba daŋ maŋ ju basa nɛ b daa wɔ ndegboŋ nɛ baa tre Bɛf
         Shemɛsh ŋko Bɛf Anaf na, ama Naftaliebi na daŋ tu Keenanebi na nna n chena nseŋ ta
         bumo ŋ ki anya nɛ baa shuŋ a sa bumo. 34 Amɔriebi na daŋ maŋ sa Dan be yiri to ebi na kashuli, ŋkpal loŋ so Danebi na daŋ maŋ
         tiŋ n nya keplasawule so n chena ama abeesawule so nɛ b daŋ nya n chena. 35 Amɔriebi na daŋ kraa tase Aijalɔn nɛ Shaalbim be nsawule so nɛ kebee nɛ baa tre Hɛrɛs
         na so nna nseŋ daŋ kre nia fanɛ b maaŋ lar efuli na so, ama Efrayimebi nɛ Manaseebi
         na ka ba wora eleŋ n ti so nɛ b tintiŋ bumo n wɔtɔ kenyaya be ashuŋ to. 36 Amɔriebi be kasawule be egbaŋ daŋ dese bumo nɛ Edɔmebi be nferinto nna a laŋɛ Sɛla
         be kelargato be esoso be kaba so hale n ya bɔla Akrabim be ketaŋɛ to.

Enyɛnpe be Malaika ka yɔ Bokim be asheŋ21 Enyɛnpe Ebɔrɛ na be Malaika daŋ shi Gilgaal nna n yɔ Bokim n ya kaŋɛ Israɛlebi na
         le: “Ma e lara menyi Ijipt be efuli so nseŋ bar menyi kasawule nɛ n nase kɔnɔ dra
         kikɛ fanɛ meeŋ ta n sa men nananyɛnana na so. N daŋ kaŋɛ bumo fanɛ m maaŋ lar kɔnɔkoŋwule
         be ŋkre nɛ ma nɛ men nananyɛn Eebraham kre na kaman kikɛ. 2 Amoso menyi nɛ basa nɛ b tase efuli na so na e sa maŋ kaŋ luri kɔnɔkoŋwule be ŋkre
         kikɛ to. A daŋ daga fanɛ men bure bumo be agbirshuŋkpaana kikɛ, ama menyi maŋ nu n
         sa kusɔ nɛ ŋ kaŋɛ na. 3 To, mee kaŋɛ menyi nna fanɛ m maa ba nɛ m ba ju bumo ŋkpal menyi so, ama baaŋ ki men
         doŋana nɛ bumo be agbir malɛ e ki ajigbelɛ n sa menyi.”4 Enyɛnpe Ebɔrɛ na be Malaika na be kamalga na be kaman, nɛ Israɛl be basa na kikɛ fara
         a shu awɔrso 5 nseŋ nase kakpa na be ketre Bokim. Kumo be kefito e la kushu. Kumo be kaman nɛ b lara
         esarga n sa Enyɛnpe Ebɔrɛ na ashi ndoŋ.Joshuwa be luwu be asheŋ6 Joshuwa ka daŋ kraa wɔ ŋkpa to na nɛ e sa Israɛlebi na ekpa fanɛ b baa yɔ, nɛ ekama
         bɛta n yɔ nɛ e ya kɔ n sɔ kasawule nɛ k daa la mbe kachige. 7 Jemanɛ nɛ Joshuwa kraa wɔ ŋkpa to na Israɛlebi na daa shuŋ Enyɛnpe Ebɔrɛ na nɛnɛ nna.
         Mbe luwu be kaman gba, b daa shuŋ mo loŋ nna ŋkpal benimu nɛ b chɛr a chɔ Joshuwa
         nseŋ wu emamachisheŋ nɛ Enyɛnpe Ebɔrɛ na wora n sa Israɛlebi na be beko ka kraa wɔ
         ŋkpa to so.8 Nun pibinyɛn, Joshuwa, nɛ e la Enyɛnpe Ebɔrɛ na be kayɛrbi na daŋ ji nfɛ kalfa nɛ
         kudu nna pɔɛŋ nseŋ wu. 9 Mo gbagba be kasawule nɛ k wɔ kakpa nɛ baa tre Timnaf Hɛrɛs na nɛ b daŋ puli mo. Kasawule
         na daa wɔ efuli nɛ baa tre Efrayim be kebeesawule so a laŋɛ kebee nɛ baa tre Gaash
         na be kelargato be esoso na be kaba so nna.10 Joshuwa be jemanɛ to be basa na kikɛ ka wu be kaman, bumo nɛ b ka na daa maŋ naa nyi
         Enyɛnpe Ebɔrɛ na ŋko asɔ nɛ e wora n sa Israɛl na. 11 Ndoŋ nna nɛ Israɛlebi na ya kaa shuŋ agbir nɛ baa tre Baal nseŋ wora n da Enyɛnpe
         Ebɔrɛ na so. 12 B daŋ yige kebaabunyaŋ bumo tutoana be Ebɔrɛ nɛ e lara bumo Ijipt be efuli so m ba
         na nna, nsaa shuŋ basa nɛ b chena ŋ kulti bumo na be agbirana. Ndoŋ nna nɛ Enyɛnpe
         Ebɔrɛ na nya agbo n wɔtɔ bumo 13 ŋkpal b ka daŋ yige mbe kebunyaŋ nseŋ ya kaa shuŋ agbir nɛ baa tre Baal nɛ kegbir
         cheso Ashtɔrɛf na so. 14 Enyɛnpe Ebɔrɛ na daŋ nya agbo nna n wɔtɔ bumo n shin nɛ beyu ba kɔ bumo n suge bumo
         be asɔ kikɛ n shile. Kumo be kaman, nɛ Enyɛnpe Ebɔrɛ na naŋ shin nɛ bedoŋ ba kulti
         bumo n wɔtɔ ŋ kɔ m pɔɔ bumo so. Israɛlebi na daa maŋ naŋ tiŋ ŋ kuŋ bumo be amu ashi
         bumo doŋana kutɔ. 15 Jemanɛ kikɛ nɛ b baŋ naŋ yɔ kena to, Enyɛnpe Ebɔrɛ na daa lar bumo kaman nna nɛ b
         kɔ n tɔr fanɛ kananɛ e daŋ kaŋɛ bumo fanɛ e beeŋ wora na. Ndoŋ nna nɛ kagbene jija
         damta tɔr Israɛlebi na so.16 Ade kikɛ be kaman nɛ Enyɛnpe Ebɔrɛ na naŋ lara bejuŋkparpo ko Israɛlebi na to nɛ b
         kɔ m mɔlga bumo ashi bumo doŋana be enɔ to. 17 Ama Israɛlebi na daa maa nu a sa bumo be bejuŋkparpo ere nsaa wɔtɔ a shuŋ agbirana.
         Bumo tutoana bre daŋ nu n sa Enyɛnpe Ebɔrɛ na nna, ama bumo ere maa nu a sa mo. 18 Jemanɛ kikɛ nɛ Enyɛnpe Ebɔrɛ na baŋ ya lara ejuŋkparpo n sa bumo, mo alɛ beeŋ chɛ
         loŋ be ejuŋkparpo na to nɛ e tiŋ m mɔlga bumo ashi bumo doŋana be enɔ to hale n ya
         fo fanɛ ejuŋkparpo na ka beeŋ wu. Ŋkpal manɛ so, jemanɛ kikɛ nɛ b baŋ ya kaa wɔ tɔrɔ
         to nseŋ shu n tre Enyɛnpe Ebɔrɛ na e bee wu bumo kuwɔr nna. 19 Ama nɛ ejuŋkparpo na baŋ wu b naa bɛta nna a yɔ asheŋ alubi nɛ a chɔ amo nɛ bumo tutoana
         daa wora na gba to. Kumo e la fanɛ baa bɛ agbirana so nna a shuŋ amo nsaa kini kelar
         bumo be asheŋ jiga to. 20 Ŋkpal loŋ so nɛ Enyɛnpe Ebɔrɛ na daŋ nya agbo n wɔtɔ Israɛlebi na nseŋ kaŋɛ le na:
         “Israɛlebi ere ka maŋ wora m bɔlɔ ma nɛ bumo nananyɛnana be kɔnɔkoŋwule be ŋkre na
         so, nsaa maŋ naa nu a sa ma na so, 21 m maaŋ naŋ chɛ bumo to ŋ kɔ n ju basa nɛ b daa wɔ efuli na so jemanɛ nɛ Joshuwa wu
         na. 22 Meeŋ bɔla bumo so n wora Israɛlebi ere ŋ keni fanɛ baaŋ bɛ ma, Enyɛnpe Ebɔrɛ na be
         ekpa so fanɛ kananɛ bumo nanaana bɛ so na a!” 23 Amoso nɛ Enyɛnpe Ebɔrɛ na yige Keenanebi na nɛ b kraa wɔ kasawule na so na. E daa
         maŋ shin nɛ Joshuwa kɔ m pɔɔ bumo so kuraa ŋko n shin nɛ Israɛlebi na ju bumo n lɛ
         Joshuwa be luwu be kaman na.

Basa pɔtɛ nɛ b ka kasawule na so na be asheŋ31 Ndoŋ nna nɛ Enyɛnpe Ebɔrɛ na shin nɛ basa pɔtɛ na be beko ka a wɔ kasawule na so,
         nɛ b wora Israɛlebi nɛ b maŋ yɔ Keenan n ya kɔ na ŋ keni. 2 E daŋ wora le nna nɛ e ŋini Israɛlebi be kenana kama kena be asheŋ, fɔŋfɔŋ bumo nɛ
         b maŋ naŋ kɔ kena ŋ ku so na. 3 Basa pɔtɛ nɛ Enyɛnpe Ebɔrɛ na daŋ shin nɛ b ka kasawule na so na e daa la Filistiebi
         be ndegboŋ anu nɛ Keenanebi kikɛ nɛ Sidɔnebi nɛ Hivebi nɛ b daa wɔ Lebanɔn be abee
         nɛ yili kebee nɛ baa tre Baal Hɛɛmɔn na n ya fo kakpa nɛ baa tre Hamat be kɔnɔ to
         na so na. 4 E daŋ yige bumo nna nɛ e wora Israɛlebi na ŋ keni baaŋ nu nseŋ bɛ mbra nɛ e ta m bɔla
         Mosis so n sa bumo nananyɛnana na so a.5 Israɛlebi na daŋ tu Keenanebi na nɛ Hitebi na nɛ Amɔriebi na nɛ Pɛrizebi na nɛ Hivebi
         na nɛ Jebusebi na kikɛ n chena nna. 6 Israɛlebi na daa ta bumo be bibicheana nna a kil nseŋ naa shin nɛ bumo alɛ gba be
         bibinyɛnana bee ta Israɛlebi na be bibicheana a kil. Ŋkpal loŋ so nɛ b fara a shuŋ
         bumo be agbirana.7 Israɛlebi na daŋ teŋ Enyɛnpe bumo be Ebɔrɛ na so nna nseŋ wora alubi n da mo so, nsaa
         shuŋ kegbir nɛ baa tre Baal nɛ kegbirche nɛ baa tre Ashira na. 8 Amoso nɛ Enyɛnpe Ebɔrɛ na nya agbo n wɔtɔ Israɛlebi nseŋ shin nɛ Ewura Kushan Rishateem,
         nɛ e la efuli nɛ baa tre Mɛsopoteemia na be ewura na ba kɔ m pɔɔ bumo so. Nfɛ aburwa
         nɛ Israɛlebi na bee shuŋ mo. 9 Ama Israɛlebi na ka naŋ shu n tre Enyɛnpe Ebɔrɛ na nɛ e shuŋi Kalɛb mo sipo Kɛnaz
         pibinyɛn, Ofniɛl, fanɛ e ba mɔlga bumo. 10 Enyɛnpe Ebɔrɛ na be Kiyoyu e daŋ gbelge Ofniɛl so nɛ e ki Israɛl be efuli so be ejuŋkparpo
         nseŋ juŋkpar bumo n ya kɔ Mɛsopoteemia be ewura, Kushan Rishateem kena. Ndoŋ nna nɛ
         Enyɛnpe Ebɔrɛ na shin nɛ Ofniɛl kɔ m pɔɔ so. 11 Nfɛ adena nɛ Israɛl be efuli na wɔ kayurwushi to hale n ya fo fanɛ Ofniɛl ka wu.Ehud be asheŋ12 Kede be kaman, nɛ Israɛlebi na naŋ wora alubi n da Enyɛnpe Ebɔrɛ na so nɛ e kpal loŋ
         so n sa Ɛglɔn nɛ e la Mowab be efuli so be ewura na eleŋ nɛ e kɔ m pɔɔ Israɛl so.
         13 Ammɔnebi nɛ Amalɛkebi nɛ ewura Ɛglɔn daŋ shin nɛ b ba chɛ mo to ŋ kɔ Israɛlebi na
         kena n suge kadegboŋ nɛ baa tre Jɛriko na. Jɛriko malɛ nɛ b daa tre abiidibi be kadegboŋ
         na. 14 Nfɛ kuduaburwa nɛ Israɛlebi na shuŋ Mowab be ewura, Ɛglɔn.15 Ndoŋ nna nɛ Israɛlebi na naŋ shu n tre Enyɛnpe Ebɔrɛ na nɛ e naŋ sa bumo emɔlgapo
         nɛ baa tre mo Ehud, nɛ e la enapo nsaa la kanyɛn nɛ baa tre Gɛra, nɛ e shi Bɛnjamin
         be yiri to na pibinyɛn. Israɛlebi daŋ ta bumo be lampo nna n shuŋi Ehud fanɛ e ta
         n ya sa ewura Ɛglɔn nɛ e la Mowab be efuli so be ewura na. 16 Ama pɔɛŋ nɛ Ehud yɔ na, e daŋ bɛl tokobi ji nnɔ nyɔ nna, nɛ kumo be nteŋ sa fanɛ keyadra
         koŋwule nɛ bargato, ŋ kre m mata mbe jisa be kebembi nseŋ buu piŋi n deŋi so. 17 Kumo be kaman nɛ e ta lampo na n ya sa Mowab be ewura, Ɛglɔn. Ewura ere daŋ danto
         nna ga. 18 Ehud ka ta lampo na n ya sa ewura Ɛglɔn na nɛ mo nɛ basa nɛ b sulɔ amo m ba na bɛta
         a yɔ epe, 19 ama b ka ya fo kakpa nɛ b shɛl ajembu n yili m mata Gilgaal na nɛ Ehud bre naŋ bɛta
         n yɔ ewura Ɛglɔn kutɔ n ya kaŋɛ mo le: “Yiramu, ŋ kɔ ashiri be kubɔya ko nna nɛ ŋ
         kaŋɛ fo.”Nɛ ewura na kilgi ŋ kaŋɛ mbe nyɛrbi le: “Men lar nseŋ ka anyi nawule!” Nɛ bumo kikɛ
         lar kowu.20 Ndoŋ nna nɛ Ehud firgi n taga ewura Ɛglɔn to, jemanɛ nɛ mo nɛ mo nawule tase mbe kuwurlambu
         nɛ k wushito nsaa wɔ kuchoŋi so na nseŋ kaŋɛ mo le: “Ŋ kɔ kubɔya ko nɛ k shi Ebɔrɛ
         kutɔ nna a bar fo.” Ewura na ka baŋ koso mbe kuwurputi so n yili, 21 nɛ Ehud ta mbe enɔ bena ŋ gberge tokobi na mbe jisa be kebembi na so m pee n da ewura
         na be epun to. 22 Tokobi na be epɛkpa kikɛ daŋ muni so nna hale n ya bɔl ewura na be kaman nɛ mbe epunto
         be nfɔ buu kumo so nɛ Ehud yige kumo n wɔtɔ. 23 Kumo be kaman nɛ Ehud lar ebu na to m ber kabuna na so nseŋ dii m bɔla tokuro to ŋ
         gbelge kedɛdɛ to n choŋ. 24 E ka choŋ n loge nɛ nyɛrbi na ba nɛ mbuna na kikɛ ber so, nɛ b fɛ fanɛ ashere ewura
         na bee jɔŋɛ nna. 25 Ndoŋ nna nɛ b jo loŋ n ya gben nseŋ ta sɔfi m bugi kabuna na nɛ bumo be ewura wu a
         dese kasawule.26 Jemanɛ nɛ baa jo na nɛ Ehud malɛ nya ekpa n shile. E daŋ shile n ya baŋ ajembu nɛ
         b shɛl n yili na so n ya fo kade nɛ baa tre Siira na. 27 Ehud ka fo Siira ashi Efrayim be abeesawule so, nɛ e foŋ kabel n tre Israɛl be basa
         fanɛ b lar m ba kɔ kena, nseŋ juŋkpar bumo ŋ gbelge abee na so 28 ŋ kaŋɛ: “Men bɛ ma so, ŋkpal manɛ so, Enyɛnpe Ebɔrɛ na teŋ shin nɛ men pɔɔ Mowabebi
         nɛ b la men doŋana na so.” Nɛ Israɛlebi na bɛ Ehud so n ya kɔ n suge kakpa nɛ Mowabebi
         na beeŋ bɔla n dii lɔr nɛ baa tre Jɔɔdan na. Israɛlebi na daŋ maŋ shin nɛ esa koŋwule
         gba nya n dii lɔr na. 29 Mowabebi na be benapo lempo beeŋ wora fanɛ ŋgboŋ kudu nɛ b daŋ mɔ loŋ be kamɔnchɛ
         na. Esa koŋwule gba maŋ nya n shile. 30 Loŋ be kachɛ na nɛ Israɛlebi na pɔɔ Mowabebi na so nɛ Israɛl be efuli so naŋ nya kayurwushi
         nfɛ aduburwa.Shamgaa be asheŋ31 Ehud ka wu be kaman, kanyɛn nɛ baa tre Shamgaa nɛ e la Anaf pibinyɛn na, e sɔ mo so
         a juŋkpar Israɛlebi. E daŋ ta kedibi nɛ b shɛl fanɛ kekpa nna m mɔ Filisti be basa
         alfa ashe kachɛ koŋwule m mɔlga Israɛlebi.
         
            

         
      

   
      
         4
Dɛbora be asheŋ41 Ehud ka wu be kaman nɛ Israɛlebi na naŋ wora alubi n da Enyɛnpe Ebɔrɛ na so. 2 Amoso nɛ Enyɛnpe Ebɔrɛ na shin nɛ Jabin nɛ e la Keenan be ewura nseŋ daŋ chena kade
         nɛ baa tre Hazɔɔ a ji kuwura na pɔɔ bumo so. Kanyɛn nɛ baa tre Sisɛra na e daa la
         mbe benapo be enimu. Kade nɛ baa tre Haroshɛt Haggoyim na nɛ e daa wɔ. 3 Ewura Jabin daa kɔ abɛlso be egbaŋɛturko nɛ b kɔ a yɔ kena to alfa akpanu nna nseŋ
         daŋ kɔrfɛ Israɛl be basa na ga nfɛ adunyɔ. Ndoŋ nna nɛ Israɛlebi na shu n tre Enyɛnpe
         Ebɔrɛ na fanɛ e chɛ bumo to.4 Anebiche ko nɛ baa tre Dɛbora, nɛ e daa la kanyɛn nɛ baa tre Lappidɔf na be eche,
         e daa juŋkpar Israɛlebi na loŋ be jemanɛ na. 5 Dɛbora daa chena abii be kedibi ko nɛ baa tre kumo Dɛbora be Abiidibi nɛ k daa yil
         nde nɛ baa tre Rama nɛ Bɛtɛl be kefɛato ashi Efrayim be kepreŋsawule so na be kifito
         nna nɛ Israɛlebi na bee ba mo kutɔ nɛ e bee ji bumo be asheŋ a sa bumo. 6 Kachako nɛ e shuŋi n tre kanyɛn nɛ baa tre Barak nɛ e la Abinoam pibinyɛn nseŋ shi
         kadegboŋ nɛ baa tre Kedɛsh nɛ k wɔ Naftali be yiri to be kasawule so na, ŋ kaŋɛ mo
         le: Enyɛnpe, Israɛl be Ebɔrɛ na yɛ: “Keni Naftali nɛ Zɛbyulɔn be eyiri to n lara benyɛn
         ŋgboŋ kudu n juŋkpar bumo n yɔ kebee nɛ baa tre Tabɔɔ na so. 7 Meeŋ leŋ Sisɛra nɛ e la ewura Jabin be benapo be enimu na to nɛ e ta mbe egbaŋɛturko
         nɛ benapo m ba nɛ e ba kɔ menyi kena ashi lɔr nɛ baa tre Kishɔn na ase, ama ma alɛ
         beeŋ shin nɛ men pɔɔ mo so ndoŋ.”8 Ndoŋ nna nɛ Barak kaŋɛ mo: “Nɛ feeŋ tu ma n yɔ bre, meeŋ yɔ. Ama nɛ fo maaŋ tu ma
         n yɔ bre m maaŋ yɔ.”9 Nɛ Dɛbora kaŋɛ mo: “To, meeŋ tu fo n yɔ, ama fo maaŋ nya kekɔmpɔɔso na be bunyaŋ.
         Ŋkpal manɛ so, eche nɛ Enyɛnpe Ebɔrɛ na beeŋ bɔla so m pɔɔ Sisɛra so.” Ndoŋ nna nɛ
         Dɛbora nɛ Barak kikɛ pɛ ekpa a yɔ Kedɛsh. 10 Ndoŋ nɛ Barak ya tre Zɛbyulɔn nɛ Naftali be eyiri to ebi na nɛ benyɛn ŋgboŋ kudu lar
         m bɛ mo so nɛ bumo nɛ Dɛbora kikɛ yɔ.11 Jemanɛ ere so nɛ kanyɛn ko nɛ baa tre Heba, nɛ e shi Kɛn be kabuna na, malɛ yuu mbe
         wajɛbu ashi kadebi ko nɛ baa tre kumo Zaananim na be kedibi gboŋgboŋi ko ase m mata
         Kɛdesh. E daŋ lar mo kurgepoana Kɛnebi nɛ b la kanyɛn ko nɛ baa tre Hɔbab nɛ e la
         Mosis mo churo na be kaman to ebi na to nna n ya chena ndoŋ.12 Sisɛra ka nu fanɛ Barak yɔ kebee nɛ baa tre Tabɔɔ na ase na 13 nɛ e yili Haroshɛt Hagoyim ŋ gama mbe abɛlso be egbaŋɛturko alfa akpanu na kikɛ nɛ
         mbe benapo kikɛ nseŋ juŋkpar bumo m ba choŋ lɔr nɛ baa tre Kishɔn na ase.14 Ndoŋ nna nɛ Dɛbora kaŋɛ Barak le: “Yɔ! Enyɛnpe Ebɔrɛ na e naa juŋkpar fo! E teŋ pɔɔ
         Sisɛra so n sa fo kabre.” Ndoŋ nna nɛ Barak juŋkpar nɛ mbe benapo ŋgboŋ kudu na gbelge
         kebee nɛ baa tre Tabɔɔ na so n yɔ. 15 Barak nɛ mbe benapo ka ya tu Sisɛra nɛ mbe benapo e kɔ nɛ Enyɛnpe Ebɔrɛ na shin nɛ
         keyeŋiyeŋi tɔr Sisɛra nɛ mbe benapo so. Ndoŋ nna nɛ Sisɛra tɛ mbe gbaŋɛturko so ŋ
         gbelge nseŋ lara keya fuful a shile. 16 Nɛ Barak nɛ mbe benapo ju m buu bumo so hale n ya lar Haroshɛt Hagoyim. B daŋ mɔ Sisɛra
         be benapo na kikɛ. Esa koŋwule gba daŋ maŋ ka.17 Ama Sisɛra bre daŋ shile nɛ e ya ŋana Heba be eche, Jaɛl, be wajɛbu to nna. Ŋkpal
         manɛ so, Hazɔɔ be ewura, Jabin nɛ Heba nɛ mbe kanaŋ daa wɔ ebel abar so nna. 18 Ndoŋ nna nɛ Jaɛl shɛr Sisɛra to nseŋ kaŋɛ mo le: “N nyɛnpe, luri a ba ma wajɛbu to.
         Sa maa ŋana kufu!” Nɛ Sisɛra luri wajɛbu na to n dese nɛ Jaɛl ta ketaa m buu mo so.19 Kumo be kaman nɛ Sisɛra kaŋɛ mo le: “Jande, sa ma nchu nɛ n nuu!” Nɛ Jaɛl ya duga
         kenyipochu deŋkeŋ to n sa mo nɛ e nuu. E ka nuu n loge nɛ e naŋ bela asɔ m buu mo
         so. 20 Ndoŋ nna nɛ Sisɛra kaŋɛ kache na le: “Yili kabuna to a keni, esa kama kaŋ ba bishi
         fo fanɛ esa ko wɔ nfe a, fo kaŋɛ mo fanɛ esa kama maŋ wɔtɔ.”21 Ŋkpal Sisɛra ka daŋ gben ga so, k maŋ chɛr nɛ edi la mo nɛ e di. Ndoŋ nna nɛ Jaɛl
         ta wajɛbu na be keyir nɛ hamma nseŋ pete boeŋ boeŋ n yɔ kakpa nɛ e dese a di na n
         ya gbir keyir na mbe ketaya to m bɔl m mata kasawule nɛ e wu.22 Barak ka ba kaa fin Sisɛra nɛ Jaɛl lar wajɛbu na to n shɛr mo to nseŋ kaŋɛ le: “Ba
         nɛ ŋ ŋini fo kanyɛn nɛ fee fin na.” Ndoŋ nna nɛ Barak bɛ mo so n luri nɛ Sisɛra e
         wu a dese nɛ wajɛbu be keyir gbir mbe ketaya m mata kasawule. 23 Loŋ be kachɛ na nɛ Enyɛnpe Ebɔrɛ na shin nɛ Israɛlebi na kɔ m pɔɔ Keenan be ewura
         Jabin so. 24 Israɛlebi na daŋ pɔɔ Keenan be ewura Jabin so nna, hale n ya mur mo kuraa.

Dɛbora nɛ Barak be kashɛ be asheŋ51 Kachɛ nɛ b kɔ kena na n loge na nɛ Dɛbora nɛAbinoam pibinyɛn, Barak, boŋ kashɛ a kaŋɛ le:2 Anyeeŋ kpaŋ fo, Enyɛnpe Ebɔrɛ na!Ŋkpal manɛ so, Israɛlebi na kikɛ e yili kumofanɛ baaŋ kɔ;basa na kikɛ malɛ e shuli so loŋ kagbenefuliso3 Bewura, men nu nfe!Bewurjipo, men kaŋ asoe n nu!Ma ere beeŋ laŋ alaŋsɔ m boŋ kashɛn sa Enyɛnpe, Israɛl be Ebɔrɛ na.4 Enyɛnpe Ebɔrɛ,jemanɛ nɛ fo lar kebee nɛ baa tre Seyi ase na,ndoŋ nɛ Edɔm be basa tase na,kasawule daŋ gbuŋgbuŋ nna,nɛ bɔrɛchu shi awɔlpa to ŋ wurge to.Kashenteŋ, nchu shi awɔlpa to nna ŋ wurge to.5 Abee gbuŋgbuŋ to ashi Enyɛnpe,Israɛl be Ebɔrɛ na be anishito.6 Shamgaa be jemanɛ to,nɛ Jaɛl gba be jemanɛ to,basa daa maaŋ naa bɔla agbembi so,ŋkpal basa lubi so.Benitepo bee gelge nnaa bɔla akpabi,7 nɛ basa nɛ b wɔ ndekarso maaŋ naŋ tiŋ n shuŋbumo be adɔana to.Ndoŋ nna nɛ ma, Dɛbora ba sɔ kejuŋkpar,a kuŋ Israɛl fanɛ kananɛ eniobee kuŋ mbe mbia na.8 Jemanɛ nɛ Israɛlebi lara agbir popɔr a shuŋ na,nɛ kena ku bumo be ndeana to.Ama b daa maa kɔ abɛlso be asɔ kuŋso,ŋko akpa nɛ baaŋ ta ŋ kɔ.9 Mee maŋkura fo nna, Enyɛnpe Ebɔrɛ;ma alɛ bee di epaŋ nnaŋkpal bejuŋkparpo nɛ benaponɛ b fuli kagbene n lar m ba kɔ na so.10 Menyi nɛ menyee dii ekurma fuful,a chena ataa be egaare so,nɛ menyi nɛ menyee bɔ aya a nite na,e kaŋ asoe n nu11 basa nɛ baa boŋ nshɛ atirbu ase na be ebɔl;baa kute Enyɛnpe Ebɔrɛ na be kekɔmpɔɔso be asheŋ nna,nsaa kaŋɛ Israɛl be basa ka kɔ m pɔɔ so be asheŋ!Enyɛnpe Ebɔrɛ na be basa bɛ abar so nnan yɔ bumo be ndegboŋana be mbuna ase.12 Juŋkpar, Dɛbora, juŋkpar!Juŋkpar m pante kashɛ n wɔtɔ!Barak, Abinoam pibinyɛn,ba juŋkpar basa nɛ fo pɛ anya n yɔ!13 Nɛ benyɛn nɛ b ka naba bumo be benimu kutɔ;nɛ Enyɛnpe Ebɔrɛ na be basa ba mo kutɔfanɛ b wora shiriya nɛ b kɔ nna.14 Beko daŋ shi Efrayim be yiri to m ba,kakpa nɛ Amalɛkebi daa wɔ na.Nɛ beko malɛ shi Bɛnjamin be yiri to m ba;nɛ benapo nimuso shi Makiir nɛ e shiManase be yiri to na be kanaŋ to m ba,nɛ bejuŋkparpo na malɛ shi Zɛbyulɔn be eyiri to m ba.15 Issaka be yiri to be bejuŋkparpo daŋtu Dɛbora nna m ba,B daŋ bɛ Barak so nna n yɔ ketaŋɛ na to.Ama Ruben be yiri to ebi bre daa maŋ kɔ kɔnɔkoŋwule abar so;amoso b daŋ maŋ tiŋ n yili fanɛ baaŋ baŋko b maaŋ ba.16 Manɛ e ba nɛ bumo ere shir a wɔ bumo be mbolpɔ ase?Mbolpɔkpapoana be kafoli nɛ baa sha kenu a?Kashenteŋ, Ruben be yiri to ebimaŋ kɔ kɔnɔkoŋwule abar so.Amoso, b daŋ maŋ tiŋ ŋ kre fanɛ b ba ŋko b sa maŋ ba.17 Gad be yiri to ebi daŋ chena lɔr nɛ baa tre Jɔɔdan na be epeŋilarkpa nna,nɛ Dan be yiri to ebi malɛ daŋ shira wɔ bumo be nchuso be ekuloŋgboŋ ase.Ashɛr be yiri to ebi malɛ daŋ chena teku be kɔnɔ nna;nseŋ shir a wɔ kepla so ndoŋ.18 Ama Zɛbyulɔn nɛ Naftali be eyiri be benapo bre ta bumo be ŋkpa nna ŋ kpa kelera n
         yɔ kena na to.19 Keenan be bewura kɔ anyi kena ashi kade nɛ baa tre Taanak nɛ k mata kabombi nɛ k dese
         kade nɛ baa tre Mɛgido na nna; ama bumo alɛ maŋ tiŋ ŋ kɔ n suge anyi be gbiti gba.20 Achɛkpabi gba shi esoso ŋ kɔ.Jemanɛ nɛ achɛkpabi na bee tia a firgi a choŋ esoso na,nɛ e kɔ Sisɛra kena.21 Lɔr nɛ baa tre Kishɔn na e sulɔ Sisɛra be benapo n yɔ.Kishɔn be lɔr nɛ k wɔtɔ dra dra na kikɛ na e sulɔ bumo n yɔ.Meeŋ ta eleŋ nɛ kenyɛn n yɔ anishito!22 Sisɛra be egbaŋɛ e shil kecha kecha a yɔ,nɛ bumo be aya bee pulgi kasawule na.23 Nɛ Enyɛnpe Ebɔrɛ be malaika kaŋɛ:“Sho kade nɛ baa tre Mɛrɔz kɔnɔ!Ŋkpal manɛ so, kumo be basa kinikechɛto ŋ kɔ Enyɛnpe Ebɔrɛ namo doŋ kpakpasoana kena.”24 Beche kikɛ to, Hɛba be echeJaɛl e la kumulelawura;beche nɛ b wɔ ewajɛbu to kikɛ to,mo e la esa nɛ e nya nɛfa ga.25 Sisɛra daŋ kule Jaɛl nchu nna,ama kenyipochu nɛ e sa mo.Kawie nɛ k daga bewura to nɛ e wɔtɔ kenyipochu na m ba sa mo.26 Kumo be kaman nɛ e ta wajɛbu be keyir enɔ ko to nseŋ ta hamma kuko to, n ya gbir Sisɛra
         be kumu nɛ mbe kumuwibi biɛ to.27 Ndoŋ nɛ Sisɛra gbir mbe amuli so, nseŋ tɔr n wu n dese Jaɛl be aya ase.28 Sisɛra mo nio jule ŋ keni mbe ebube tokuro to nseŋ bishi:“Manɛ e ba nɛ mbe gbaŋɛturko chɛr keba loŋManɛ nna nɛ mbe egbaŋɛ chɛr kebɛtamba?”29 Ndoŋ nna nɛ mo braana bechenyiashempoana na kaŋɛ mo,nɛ mo gbagba kaŋɛ mbe kumu le ale damta:30 “Ashere baa fin asɔ nna nɛ b kɔ n sɔ m barga to n sa abar,nɛ enapo kama e nya eche koŋwule ŋko beche anyɔ.Sisɛra bre beeŋ nya epiŋi nɛ e bee kpa edɛ pɛlpɛl,nɛ anyi alɛ beche na e nya ewajɛ nɛ b jɔ nɛnɛ na a buu.”31 Enyɛnpe Ebɔrɛ, shin nɛ fo doŋana kikɛ e mur fanɛ Sisɛra na!Ama shin nɛ bekama nɛ baa sha fo nae baa du fanɛ epeŋi ka bee pete na!Ndoŋ nna nɛ kayurwushi naŋ ba efuli na so beeŋ wora nfɛ adena.

Gidiɔn be asheŋ61 Nɛ Israɛlebi na naŋ wora alubi n da Enyɛnpe Ebɔrɛ na so nɛ e shin nɛ Midianebi pɔɔ
         bumo so. Nfɛ ashunu nɛ Israɛlebi na bee shuŋ bumo. 2 Ŋkpal Midianebi na ka daa chɔ Israɛlebi na eleŋ ga so, Israɛlebi na daŋ fin mboŋ nna
         ŋ ŋana ashi abeelaŋ to nɛ abeeana so nɛ mboŋ nɛ basa maaŋ wu bumo. 3 Jemanɛ kikɛ nɛ Israɛlebi na baŋ ya dɔ n duu bumo be adɔjibi, Midianebi nɛ Amalɛkebi
         nɛ basa nɛ b wɔ keshishɛrsawule be epeŋilarkpa be kaba so na, bee ba nna m ba kaa
         kɔ bumo. 4 Baa ba nna m ba yuu bumo be ebuana n chena efuli na so nseŋ jija Israɛlebi na be adɔjibi
         kikɛ hale n ya fo Gaaza be kasawule so ashi kelargato be kaseto ndoŋ. Bumo alɛ maa
         yige kusɔ keniso kikɛ kasawule na so. Mbolpɔ nɛ ana nɛ ekurma kikɛ baa suge nna. 5 Bumo be asɔbɔya nɛ ewajɛbu kikɛ nɛ b kɔ a ba. Bumo be keba du fanɛ elotɔr ka kaa nna
         a ba. K du kpakpa nɛ esa e tiŋ ŋ karga bumo m pin kananɛ bumo nɛ bumo be enyɔma sa.
         Baa ba nna m ba ka jija kasawule na, 6 Israɛlebi na malɛ daa maŋ tiŋ nɛ b wora shɛŋ a laŋɛ bumo be kaplɛa so. 7 Ndoŋ nna nɛ Israɛlebi na shu n tre Enyɛnpe Ebɔrɛ nɛ e chɛ bumo to ŋ kɔ Midianebi,
         8 nɛ Enyɛnpe Ebɔrɛ na shuŋi mbe anebi ko bumo kutɔ nɛ e bar bumo kubɔya. Kusɔ nɛ Enyɛnpe,
         Israɛl be Ebɔrɛ na kaŋɛ nde: “Ma e daŋ lara menyi kenyaya to ashi Ijipt be efuli so.
         9 Ma e suge menyi Ijiptebi be enɔ to nseŋ kɔ m pɔɔ men doŋana so n sa menyi. Jemanɛ
         nɛ menyee yɔ na, ma e ju bumo kasawule na so nseŋ sɔ kumo n sa menyi. 10 Ma alɛ e kaŋɛ menyi na fanɛ ma e la Enyɛnpe, menyi be Ebɔrɛ na, men sa maŋ kaŋ shuŋ
         Amɔriebi nɛ men tase bumo be kasawule so ere be agbirana. Ama menyi maŋ nu n sa ma.”11 Kachako nɛ Enyɛnpe Ebɔrɛ na be malaika ba kadebi nɛ baa tre Ofra na nseŋ ba chena
         kedibigboŋ ko be kifito ashi kanyɛn ko nɛ baa tre Joash, nɛ e shi Abiyeza be kabuna
         na be kelɔnɛ so. Loŋ be saŋɛ na nɛ Joash pibinyɛn, Gidiɔn malɛ ŋana e bri ayu kegoro
         so, saŋɛ na so Midianebi na maaŋ wu mo. 12 Ndoŋ nna nɛ malaika na lar Gidiɔn so nseŋ kaŋɛ mo: “Enapo lempo, Enyɛnpe Ebɔrɛ na
         wɔ fo kutɔ!” 13 Nɛ Gidiɔn malɛ yɛ: “Gafra, shin nɛ ŋ kule m bishi, nɛ fanɛ Enyɛnpe Ebɔrɛ na wɔ anyi
         kutɔ, manɛ nna nɛ le be asheŋ ere kikɛ bee tu anyi? Nnɛ nɛ mbe emamachisheŋ nɛ an
         tutoana bee ji amo be asheŋ na yɔ? B yɛ, Enyɛnpe Ebɔrɛ na e lara anyi ashi Ijipt be
         efuli so m ba nfe. Ama naniere Enyɛnpe Ebɔrɛ na kplaŋ anyi so nna n sa Midianebi na.”14 Ndoŋ nna nɛ Enyɛnpe Ebɔrɛ na gbagba kaŋɛ mo: “Ta eleŋgboŋ nɛ fo kɔ ere n ya kɔ n sɔ
         Israɛlebi na ashi Midianebi na be enɔ to. Ma e naa shuŋi fo!” 15 Nɛ Gidiɔn kaŋɛ: “Enyɛnpe Ebɔrɛ, nuso nɛ ma alɛ le beeŋ tiŋ n yɔ n ya mɔlga Israɛl?
         Ma kabuna e maŋ kɔ eleŋ ashi Manase be yiri ebi kikɛ to. Ma alɛ e la kebibi ashi ma
         kanaŋ to.”16 Ndoŋ nna nɛ Enyɛnpe Ebɔrɛ na naŋ kaŋɛ mo le: “Ma e naaŋ chɛ fo to nɛ fo tiŋ m pɔɔ
         Midianebi na kikɛ so fanɛ b ka la esa koŋwule na.”17 Nɛ Gidiɔn naŋ kaŋɛ: “Nɛ k la kashenteŋ fanɛ fo e naaŋ chɛ ma to bre, kumo ere fo sa
         ma tɔɔnɛ ko nɛ m pin fanɛ fo Enyɛnpe Ebɔrɛ na gbagba e naa malga ŋ kutɔ na. 18 Jande, jo ma nɛ m bar ma kakɛ ere m ba sa fo pɔɛŋ nɛ fo baa yɔ.”Nɛ Enyɛnpe Ebɔrɛ na kaŋɛ: “Meeŋ jo nɛ fo yɔ m ba.”19 Ndoŋ nna nɛ Gidiɔn yɔ mbe laŋ to n ya mɔ kaboelote fɔlbi n daŋɛ nseŋ ta nyifu beeŋ
         wora kilo kudu n wora bodobodo nɛ yiisi maŋ wɔ amo to. Kumo be kaman nɛ e ta eblaŋ
         na nɛ amo be epuchu kikɛ n wɔtɔ kapuliya to n taga kelantaŋɛ to n sulɔ m ba sa Enyɛnpe
         Ebɔrɛ be malaika na ashi kedibigboŋ na be kifito.20 Nɛ Enyɛnpe Ebɔrɛ be malaika na kaŋɛ mo: “Ta eblaŋ na nɛ bodobodo na n deŋi kefalta
         ere so nseŋ chulgi epuchu na ŋ wurge amo so.” Nɛ Gidiɔn wora loŋ. 21 Ndoŋ nna nɛ Enyɛnpe Ebɔrɛ na be malaika na teŋi mbe kekpabi nɛ k bɔɔ mo enɔ na m beta
         eblaŋ na nɛ bodobodo na nɛ edɛ shi kefalta na to n suse m pɛ amo nɛ a chɔɔ m mur.
         Epul na to, Gidiɔn maŋ naŋ wu malaika na. 22 Gidiɔn ka pin fanɛ Enyɛnpe Ebɔrɛ na be malaika nɛ e wu na nɛ e kooba kufuso ŋ kaŋɛ:
         “O, Enyɛnpe Ebɔrɛ, fo malaika nɛ n wu kenishiso na!” Ŋkpal manɛ so, e daa fɛ fanɛ
         e beeŋ wu nna.23 Ama le nɛ Enyɛnpe Ebɔrɛ na kaŋɛ mo: “Shin nɛ fo kagbene e dese fo! Sa maa lɔ kufu.
         Fo maaŋ wu.”24 Kumo be kaman nɛ Gidiɔn pɔr bɔrɛsure n yili nseŋ nase ndoŋ ketre fanɛ: “Enyɛnpe Ebɔrɛ
         na la kayurwushiwura nna.” Hale nɛ mbre, bɔrɛsure na kraa yil Ofra nɛ k wɔ Abiyeza
         be kabuna ebi be kasawule so na.25 Kumo be kanyɛso nɛ Enyɛnpe Ebɔrɛ na naŋ ba kaŋɛ Gidiɔn: “Ya keni fo tuto be kenalu
         to n lara gbolu nɛ e fo nfɛ ashunu na nseŋ bure mbe kegbirsure nɛ e pɔr n yili Baal
         na nseŋ naŋ tia kegbirche Ashira be kedibi tenteŋ nɛ k yil m mata kumo na n lɛ. 26 Kumo be kaman nɛ fo pɔr bɔrɛsure nɛ k daga n sa Enyɛnpe fo Ebɔrɛ na ketempreŋ ere
         so. Feeŋ ta Ashira be kedibi na m ba kpal to m puga edɛ nseŋ mɔ gbolu na n chɔɔ kumo
         so n lara sarga n sa ma.”27 Ndoŋ nna nɛ Gidiɔn keta mbe nyɛrbi kudu n ya wora kusɔ nɛ Enyɛnpe Ebɔrɛ na kaŋɛ mo
         na. Ama ŋkpal e ka daa ŋana mbe kanaŋ to ebi nɛ kade na to ebi so, kanyɛso nɛ e daŋ
         wora loŋ.28 Kade na to ebi ka koso kachipurso nɛ Baal be kegbirsure bure a dese nɛ kegbir cheso
         Ashira be kedibi tenteŋ nɛ k yil m mata kumo na malɛ gba, kuya to. Kumo be kaman nɛ
         b naŋ wu fanɛ b ta gbolu gba n chɔɔ n lara sarga bɔrɛsure popɔr ko so.29 Ndoŋ nna nɛ b fara a bishi abar: “Wanɛ e wora le?” Nɛ b kaŋɛ bumo fanɛ Joash pibinyɛn,
         Gidiɔn e wora loŋ. 30 Nɛ b ya kaŋɛ Joash: “Shin nɛ fo pibinyɛn na e lar m ba. E daga luwu, ŋkpal manɛ so,
         mo e ya bure Baal be kegbirsure nseŋ naŋ ku Ashira be kedibi nɛ k yil m mata kumo
         na n lɛ na.”31 Nɛ Joash kaŋɛ basa nɛ b diewu m ba na le: “Menyee sha kekɔ n sa Baal nna a? Menyee
         sha kumɔlga mo nna a? Ta a ba kachipurso, fo kama nɛ fee sha kekɔ n sa Baal beeŋ wu!
         Nɛ Baal la kegbir kashenteŋto nna, mo gbagba beeŋ kɔ esa kama nɛ e bure mbe kegbirsure
         na n sa mbe kumu.” 32 Loŋ be kamɔnchɛ na nɛ b sa Gidiɔn ketre popɔr Jerub Baal. Ŋkpal manɛ so, b yɛ, “Baal
         e naaŋ kɔ mo ŋkpal e ka bure kumo be kegbirsure so.”33 Midianebi nɛ Amalɛkebi nɛ basa nɛ b shi epeŋilarkpa be kaba so na kikɛ daŋ ba abar
         so nna m ba far Jɔɔdan be lɔr na n dii nseŋ ba yuu bumo be abuu ashi Jizreel be Ketaŋɛ
         to n chena. 34 Ndoŋ nna nɛ Enyɛnpe Ebɔrɛ na be Kiyoyu ba Gidiɔn so nɛ e foŋ kabel n tre Abiyeza be
         kabuna be benyɛn kikɛ fanɛ b ba bɛ mo so, 35 nseŋ naŋ shuŋi mbɔ n tre benyɛn nɛ b wɔ Manase nɛ Ashɛr nɛ Zɛbyulɔn nɛ Naftali be
         eyiri to kikɛ fanɛ b kre to n lar m ba kɔ kena. Nɛ bumo kikɛ malɛ kre to n ya tu mo.36 Nɛ Gidiɔn kule Ebɔrɛ ŋ kaŋɛ: “Nɛ feeŋ bɔla ma so m mɔlga Israɛlebi fanɛ kananɛ fo
         nase kɔnɔ na, 37 kumo ere fo shin nɛ ketebi nɛ meeŋ ku n nase kegoro ere so nawule e pɔ bunyaŋ kachipurso
         nɛ kasawule na bre e kraŋ wɔl a dese. Aloŋ nɛ meeŋ pin fanɛ feeŋ wora kashenteŋto.”
         38 Kusɔ nɛ e kaŋɛ na e daŋ wora. Kare ka chɛ nɛ Gidiɔn wule ŋ koso n ya nyaŋ ketebi na
         to, nɛ nchu nɛ e lar kumo to na bɔlɔ cheenshi nuunchu.39 Ndoŋ nna nɛ Gidiɔn naŋ kaŋɛ Ebɔrɛ le: “Jande, sa maŋ nya agbo n wɔtɔ ma. Mee sha kenaŋkule
         kusɔ koŋwule ko nna saŋɛ na so meeŋ pin asheŋ na to geeŋ. Kusɔ nɛ mee sha e la fanɛ
         fo shin nɛ ketebi na bre e wɔl a dese nɛ kegoro na malɛ e pɔ bunyaŋ.” 40 Loŋ be kanyɛ na nɛ Ebɔrɛ shin nɛ ketebi na wɔl a dese nɛ kegoro na kikɛ pɔ bunyaŋ
         ŋ kulti kumo.
         
            

         
      

   
      
         7
Gidiɔn ka kɔ m pɔɔ Midianebi so be asheŋ71 Kare ka chɛ kachipurdidi, nɛ Gidiɔn nɛ mbe benapo kikɛ ya wora bumo keeyi to n chena
         m mata kechubu nɛ baa tre Harɔd na ase. A laŋɛ bumo be kelargato be esoso be kaba
         so nɛ Midianebi na malɛ wora bumo be keeyi to n chena ketaŋɛ nɛ k mata kepreŋsawule
         nɛ baa tre Moree na ase. 2 Nɛ Enyɛnpe Ebɔrɛ na kaŋɛ Gidiɔn: “Benapo nɛ fo kɔ na shi ga n sa ma nɛ m bɔla bumo
         so m pɔɔ Midianebi na so. M maa sha Israɛlebi na e fɛ fanɛ bumo gbagba e tiŋ ŋ kɔ
         m pɔɔ so nsaa maŋ pin fanɛ ma e kɔ n sa bumo. 3 Amoso kaŋɛ basa na le: Fo kama nɛ kufu kɔ fo, fo bɛta a yɔ epe. Anyi ere beeŋ baa
         wɔ kebee nɛ baa tre Giliad ere ase nfe.” Amoso basa ŋgboŋ alfa adunyɔ nɛ anyɔ e daŋ
         bɛta n yɔ epe nseŋ ka basa ŋgboŋ kudu Gidiɔn kutɔ.4 Ndoŋ nna nɛ Enyɛnpe Ebɔrɛ na naŋ kaŋɛ Gidiɔn le: “Basa na kraa shi ga. Keta bumo n
         yɔ nchu ase nɛ n ya barga bumo so n sa fo. Meeŋ ŋini fo emo nɛ e beeŋ yɔ nɛ emo nɛ
         e maaŋ yɔ.”5 Nɛ Gidiɔn keta bumo n yɔ nchu ase. Ndoŋ nɛ Enyɛnpe Ebɔrɛ na kaŋɛ mo: “Barga bekama
         nɛ baaŋ ta nnɔ m pugi nchu na so a nuu fanɛ njɔnɔ na ashi bumo nɛ baaŋ gbir amuli
         so n ta enɔ a jɔ a nuu na to.” 6 Basa alfa asa e daŋ ta bumo be enɔana a jɔ nchu na a nuu, nɛ bumo nɛ b ka na malɛ
         kikɛ gbir amuli so n ta bumo be nnɔ m pugi nchu na so a nuu.7 Kumo be kaman nɛ Enyɛnpe Ebɔrɛ na kaŋɛ Gidiɔn: “Basa alfa asa nɛ b ta bumo be enɔana
         a jɔ nchu na a nuu na nɛ meeŋ bɔla so m mɔlga menyi nseŋ shin nɛ men pɔɔ Midianebi
         na so. Shin nɛ basa nɛ b ka na kikɛ e bɛta a yɔ pe.” 8 Ndoŋ nna nɛ Gidiɔn kaŋɛ basa alfa asa na fanɛ bumo ere e baa wɔtɔ nseŋ shin nɛ Israɛlebi
         nɛ b ka na kikɛ bɛta n yɔ epe nseŋ yige bumo be ajibi nɛ mbel n sa basa alfa asa na.Gidiɔn nɛ mbe benapo daa wɔ kebee so nna nɛ Midianebi na malɛ daa wɔ kumo be kaseto
         ashi ketaŋɛ to. 9 Kumo be kanyɛso nɛ Enyɛnpe Ebɔrɛ na kaŋɛ Gidiɔn le: “Men koso ŋ gbelge to n ya kɔ
         Midianebi na, ŋkpal manɛ so, meeŋ shin nɛ men pɔɔ bumo so. 10 Nɛ fee lɔ kufu keyakɔ bumo bre, fo nɛ fo kayɛrbi Pura e pete boeŋ n yɔ Midianebi na
         be keeyi to. 11 Feeŋ ya nu asheŋ nɛ baa malga nɛ a sa fo kenyɛn nɛ fo ya kɔ bumo.” Ndoŋ nna nɛ Gidiɔn
         nɛ Pura pete n yɔ Midianebi na be keeyi na be laŋgar. 12 Midianebi nɛ Amalɛkebi nɛ eyiri nɛ b shi epeŋilarkpa na kikɛ daŋ pesaŋ to nna n sɔ
         ketaŋɛ na to kikɛ fanɛ elotɔr ka gama abar so na. Enyɔma nɛ b daa kɔ ndoŋ na be keshi
         daa du fanɛ teku ase be shishɛr nna.13 Gidiɔn nɛ Pura ka ya fo kakpa nɛ Midianebi na wɔ na nɛ b nu Midianebi na be eko ka
         bee kute edare ko nɛ e ku. E yɛ: “Ŋ ku edare fanɛ ayu be nyifu be bodobodo ka gbelti
         m ba tɔr anyi be echenakpa nfe nseŋ ŋe wajɛbu ko nɛ kumo kikɛ buri to n tɔr.”14 Nɛ mo barkasa na kaŋɛ: “Fo edare ere bee laŋɛ Gidiɔn be kaplɛa so nna! K bee ŋini
         fanɛ Ebɔrɛ beeŋ shin nɛ mo nɛ mbe benapo e pɔɔ Midian be benapo nɛ ekama nɛ e wɔ keeyi
         ere to nfe so.”15 Gidiɔn ka nu edare na nɛ kumo be kifito nɛ e bunyaŋ Ebɔrɛ nseŋ bɛta n yɔ mo braana
         Israɛlebi na kutɔ n ya kaŋɛ: “Men koso! Enyɛnpe Ebɔrɛ na teŋ shin nɛ an pɔɔ Midianebi
         na so.” 16 Ndoŋ nna nɛ e barga basa alfa asa na to ntuŋ asa nseŋ ta mbel nɛ mpuya fuloŋ nɛ b
         chɔɔ mbulpi n wɔtɔ amo to m bɔɔ ekama enɔ. 17 Kumo be kaman nɛ Gidiɔn kaŋɛ bumo: “Men bɛ ma so nsaa keni ma. An ka baŋ n ya fo basa
         na be keeyi to be ekarso, kusɔ kama nɛ m baŋ wora, menyi alɛ e wora loŋ. 18 Nɛ ma nɛ bekama nɛ b wɔ ŋ kutɔ na baŋ foŋ anyi be mbel, menyi alɛ gba e foŋ menyeya
         ŋ kulti bumo n chambɔ keeyi na to nseŋ ponte awɔrso ŋ kaŋɛ le: ‘Men kɔ n sa Enyɛnpe
         Ebɔrɛ na nseŋ kɔ n sa Gidiɔn gba!’ ”19 Kanyɛso, jemanɛ nɛ basa bee ku aya na, nɛ Gidiɔn nɛ basa kalfa nɛ mo nɛ bumo daa la
         na fo bumo doŋana na. Jemanɛ na so nɛ bekumpo pɔtɛ ba sɔ bekumpo nɛ b daa yil a da
         bumo be keeyi to so na so. Ndoŋ nna nɛ Gidiɔn nɛ mo braana foŋ bumo be mbel nseŋ bure
         mpuya nɛ b daŋ keta na. 20 Nɛ ntuŋ anyɔ nɛ a ka na ebi malɛ gba foŋ bumo be mbel nseŋ bure bumo be mpuya. Nɛ
         bumo kikɛ keta bumo be mbulpi enɔ bena to nseŋ keta mbel na malɛ enɔ jisa to nseŋ
         ponte awɔrso ŋ kaŋɛ: “Ta fo tokobi ŋ kɔ n sa Enyɛnpe Ebɔrɛ na nɛ Gidiɔn!”21 Gidiɔn be benapo na kikɛ kraa yil nna ŋ kulti Midianebi na n wɔtɔ, nɛ Midianebi na
         kikɛ fara a boŋ to nsaa shile a mɔlga bumo be amu. 22 Gidiɔn nɛ mbe benapo alfa asa na ka foŋ bumo be mbel na nɛ Enyɛnpe Ebɔrɛ na shin nɛ
         keyeŋiyeŋi tɔr bumo doŋana na so nɛ b pee etokobi a kɔ abar, nseŋ fara a shile a yɔ
         Bɛf Shitta nɛ k wɔ Zarera be kaba so na. B daŋ shile hale n ya fo Abel Mɛhola nɛ k
         taga Tabat to na. 23 Ndoŋ nna nɛ Gidiɔn kela n tre Naftaliebi nɛ Ashɛrebi nɛ Manaseebi kikɛ nɛ b ba ju
         m buu Midianebi na so. 24 Nɛ Gidiɔn shuŋi mbɔ Efrayimebi nɛ b chena kebeesawule so na kutɔ ŋ kaŋɛ: “Men gbelge
         to m ba kɔ Midianebi na. Men baa kuŋ bumo nɛ b sa maŋ nya n dii Jɔɔdan nɛ mbombi nɛ
         a wɔ Bɛf Bara na.” Ndoŋ nna nɛ Efrayimebi na lar n ya yili Jɔɔdan be lɔr na ase a
         kuŋ hale n ya fo Bɛf Bara. 25 Efrayimebi na daŋ pɛ Orɛb nɛ Ziib, nɛ b la Midianebi na be bewura nna nseŋ mɔ Orɛb
         ashi kefalta ko ase nɛ naniere baa tre ndoŋ Orɛb be kefalta nseŋ naŋ mɔ Ziib malɛ
         kakpa nɛ baa wora yabra nɛ baa tre ndoŋ Ziib be Yabra ase. Kumo be kaman nɛ b ku Orɛb
         nɛ Ziib be amu m ba sa Gidiɔn ashi Jɔɔdan be lɔr na ase nseŋ kraŋ ju m buu Midianebi
         na so.

Zeba nɛ Zalmuna be asheŋ81 Ade kikɛ be kaman nɛ Efrayimebi na bishi Gidiɔn le: “Manɛ nna nɛ fo wora anyi loŋ?
         Manɛ so nɛ fo maŋ kela n tre anyi saŋɛ nɛ men daa yɔ nɛ men ya kɔ Midianebi na kena
         na?” Nɛ b bile asheŋ ga.2 Nɛ Gidiɔn kaŋɛ bumo le: “Kusɔ nɛ ma ere wora maŋ fo kusɔ nɛ menyi ere wora so. Kusɔ
         nɛ menyi, Efrayimebi, wora ere bee bɔlɔ kenishi a chɔ kusɔ nɛ ma kabuna ebi kikɛ wora.
         3 Ŋkpal manɛ so, Ebɔrɛ be eleŋ so nɛ men tiŋ m mɔ Orɛb nɛ Ziib, nɛ b la Midianebi na
         be bewura anyɔ na. Manɛ nɛ ma alɛ wora nɛ k fo kumo so?” E ka malga le nɛ bumo be
         ŋgbene wushi bumo.4 Gidiɔn nɛ mbe benapo alfa asa na daŋ ju m buu Midianebi na so hale n ya dii Jɔɔdan
         be lɔr na. B daŋ gben a chul to bre, ama b daa maŋ yige kebaaju a buu bumo doŋana
         na so. 5 B ka ta n ya fo kade nɛ baa tre Sukɔf na, nɛ Gidiɔn kaŋɛ ndoŋebi le: “Men jande, men
         sa ma benapo ere ajibi ŋkpal manɛ so, b gben nsaa chɛl nna na; ama anyi alɛ kraa ju
         Zeba nɛ Zalmuna nɛ b la Midian be bewura na nna.”6 Ama le nɛ Sukɔf be kade be benimu na kaŋɛ: “Manɛ so nɛ anyeeŋ sa fo benapo ajibi?
         Menyi maŋ naŋ nya Zeba nɛ Zalmuna m pɛ.”7 Ndoŋ nna nɛ Gidiɔn kaŋɛ le: “Ŋkpal kusɔ nɛ men kaŋɛ ere so, nɛ Enyɛnpe Ebɔrɛ na kaŋ
         shin nɛ an tiŋ m pɔɔ Zeba nɛ Zalmuna so, meeŋ bɛta m ba ku ewi nɛ egɔnnyaŋɛ ŋ kuya
         menyi so nɛ men be eyurana a marga so.”8 Kede be kaman nɛ Gidiɔn naŋ yɔ kade nɛ baa tre Penuɛl na n ya kule bumo alɛ gba ajibi
         nɛ e sa mbe benapo. Nɛ bumo alɛ gba kaŋɛ mo kusɔ nɛ Sukɔfebi na daŋ kaŋɛ mo na. 9 Ndoŋ nna nɛ e kaŋɛ Penuɛlebi na le: “Mee yɔ nɛ m ba. Ma alɛ kaŋ bɛta m ba nɛ alenfia,
         meeŋ bure menyi be ketempreŋ jeŋgreŋ ere.”10 Le be jemanɛ ere nɛ Zeba nɛ Zalmuna nɛ bumo be benapo ŋgboŋ kuduanu wɔ kaboŋ ko nɛ
         baa tre ndoŋ Kakɔɔ na. Benapo nɛ b daŋ ka nna na, ŋkpal manɛ so, bekama nɛ b shi efuliana
         nɛ a wɔ epeŋilarkpa m ba na to be benapo ŋgboŋ kalfa nɛ adunyɔ nɛ b mɔ kena na to.
         11 Ndoŋ nna nɛ Gidiɔn bɔla ekpa nɛ k dese keshishɛrsawule na be ekarso a laŋɛ mboŋ nɛ
         baa tre Nɔba nɛ Jogbeha na be epeŋilarkpa be kaba so n ya kɔ Midian be benapo na nɛ
         b maŋ nyi mbe asheŋ. 12 Nɛ Zeba nɛ Zalmuna nɛ b la Midian be bewura na shile, nɛ Gidiɔn ju m buu bumo so hale
         n ya pɛ bumo nɛ keyeŋiyeŋi tɔr Midian be benapo na kikɛ so nɛ baa shile.13 Kena na ka loge, nɛ Gidiɔn bɛta a yɔ epe nseŋ bɔla ekpa nɛ k dii a yɔ kakpa nɛ baa
         tre Herɛs na, 14 m ba pɛ Sukɔf be kabrantiɛbia ko nseŋ bishi mo basa nɛ b la Sukɔf be kade na be benimu
         be asheŋ. Nɛ kabrantiɛbia na sibɛ bumo basa adushunu nɛ ashunu be atre n sa Gidiɔn.
         15 Ndoŋ nna nɛ Gidiɔn yɔ Sukɔf be benimu na kutɔ n ya kaŋɛ bumo le: “Zeba nɛ Zalmuna
         na nde. Men nyiŋi men ka kpal bumo so n wora ma eyurto m bishi ma, ‘Fo teŋ nya Zeba
         nɛ Zalmuna m bɔɔ enɔ a? Nɛ manɛ so nɛ anyeeŋ sa fo benapo nɛ b gben a chɛl na ajibi?’
         ” 16 Ndoŋ nna nɛ Gidiɔn ku keshishɛrsawule so be ewi nɛ egɔnnyaŋɛ ŋ kuya Sukɔf be benimuana
         so ŋ gberge bumo kusoe. 17 Kumo be kaman nɛ Gidiɔn naŋ ya bure ketempreŋ jeŋgreŋ nɛ k wɔ Penuɛl na nseŋ naŋ mɔ
         benyɛn nɛ b wɔ kade na to na.18 Ndoŋ nna nɛ Gidiɔn bishi Zeba nɛ Zalmuna le: “Nuso be basa nɛ men daŋ mɔ ashi Tabɔɔ
         na?”Nɛ b kaŋɛ mo le: “B daa du fanɛ fo nna. Bumo be ekama daa du fanɛ ewurbi nna.”19 Nɛ Gidiɔn kaŋɛ: “N niopibiana gbagba nna na. Kashenteŋ nɛ mee kaŋɛ menyi ashi Enyɛnpe
         Ebɔrɛ na be ketre to nna fanɛ, nɛ men daŋ maŋ mɔ bumo nna, n daa maaŋ mɔ menyi alɛ
         gba.” 20 Kumo be kaman nɛ e kilgi ŋ kaŋɛ Jeta, nɛ e la mo pibinyɛn nimuso le: “Mɔ bumo!” Ama
         Jeta daŋ maŋ pee mbe tokobi nɛ e mɔ bumo ŋkpal e ka daa la kebifɔlbi nsaa lɔ kufu
         so.21 Ndoŋ nna nɛ Zeba nɛ Zalmuna kaŋɛ Gidiɔn le: “Fo gbagba e ba mɔ anyi, ŋkpal manɛ so,
         enyɛn bre la enyɛn nna.” Nɛ Gidiɔn mɔ bumo nseŋ lara shuwa be asɔ nɛ b ta n wɔtɔ bumo
         be ekurma be abɔ to na.Gidiɔn be piŋi be asheŋ22 Ade kikɛ be kaman, nɛ Israɛlebi na kaŋɛ Gidiɔn le: “Fo e mɔlga anyi ashi Midianebi
         be enɔ to, amoso anyee sha fanɛ fo nɛ fo kaman to ebi kikɛ e baa ji anyi so kuwura
         nna.”23 Ama le nɛ Gidiɔn malɛ kaŋɛ bumo: “Ma nɛ ma kaman to ebi maaŋ ji menyi so kuwura. Enyɛnpe
         Ebɔrɛ na e naaŋ ji menyi so kuwura.” 24 Kumo be kaman nɛ e naŋ kaŋɛ: “Kusɔ koŋwule nɛ mee kule menyi e la fanɛ men be ekama
         e sa ma akonde nɛ e nya kena na to na. Midianebi na daa wɔtɔ shuwa be akonde daŋkare
         be ekpa so nna fanɛ bekama nɛ b shi keshishɛrsawule so na.”25 Ndoŋ nna nɛ Israɛlebi na kaŋɛ: “Anyeeŋ sa fo amo kagbenefuliso.” Nɛ b parga wajɛ to
         n nase nseŋ shin nɛ esa kama ta akonde nɛ e nya n deŋi kumo so. 26 Shuwa be akonde nɛ Gidiɔn daŋ nya na be egbɛ daŋ fo fanɛ kilo adunyɔ. Abitasɔ nɛ abɔtoshembi
         nɛ asɔbuuso peper kunɔkunɔ nɛ Midian be bewura bee buu na nɛ shuwa be ŋgbɛlɛbi nɛ
         b ta n wɔtɔ enyɔma be abɔ to na bre kikɛ daa maŋ ti so. 27 Ndoŋ nna nɛ Gidiɔn ta shuwa na n lɔŋɛ kegbir n yɔ Ofra, nɛ k la mbe kade to na. Nɛ
         Israɛlebi na kikɛ pal kaman n sa Ebɔrɛ nseŋ yɔ ndoŋ n ya kaa shuŋ kegbir na. Nɛ k
         ba ki kejigbelɛ n sa Gidiɔn nɛ mbe kanaŋ.Gidiɔn be luwu be asheŋ28 Kananɛ Israɛlebi daŋ kɔ m pɔɔ Midianebi so nɛ b maŋ naŋ tiŋ ŋ koso n tu bumo ŋ kɔ
         kena nna na. Beeŋ wora nfɛ adena nɛ Israɛlebi wɔ kayurwushi be kebaawɔtɔ to hale nɛ
         Gidiɔn ba wu.29 Gidiɔn bɛta nna n yɔ mbe kade to n ya kaa wɔ ndoŋ. 30 E daa kɔ beche damta nɛ mbia adushunu nna. 31 Mo alɛ daa naa kɔ ejipoche nna ashi kade nɛ baa tre Shɛkɛm na nɛ e daŋ kurge ebinyɛn
         n sa Gidiɔn nɛ e nase mbe ketre Abimelɛk. 32 Gidiɔn daŋ bel nɛnɛ nna pɔɛŋ nseŋ wu nɛ b puli mo mbe kanaŋ be epulikpa ashi Ofra
         nɛ k la mbe kade to nsaa la Abiyeza be kabuna be kasawule na. 33 Gidiɔn be luwu be kaman, Israɛlebi na kraŋ pal kaman nna n sa Ebɔrɛ nsaa shuŋ agbir.
         B daa shuŋ agbir nɛ baa tre Baal na nna nseŋ ta kumo nɛ baa tre Baal Bɛrif na fanɛ
         bumo kegbirgboŋ, 34 nseŋ kini kenaŋshuŋ Enyɛnpe bumo be Ebɔrɛ nɛ e mɔlga bumo ashi bumo doŋana nɛ b kulti
         bumo na be enɔ to na. 35 B daŋ ba ki ebutuli Gidiɔn be kanaŋ to ebi kutɔ nna, ŋkpal manɛ so, b daŋ maŋ naa
         nyiŋi kelela nɛ Gidiɔn daŋ wora n sa Israɛl na.

Abimelɛk be asheŋ91 Gidiɔn pibinyɛn, Abimelɛk daŋ yɔ mo wɔpaana kutɔ ashi kade nɛ baa tre Shɛkɛm na nna
         n ya kaŋɛ bumo kikɛ le: 2 “Men bishi Shɛkɛmebi na n sa ma, fanɛ Gidiɔn be mbia adushunu na kikɛ be keji kuwura
         menyi so nɛ menyee sha a, ŋko bumo to be ekoŋwule ka ji kuwura menyi so nɛ menyee
         sha a? Men baa nyiŋi fanɛ ma nɛ menyi kikɛ la eyur nɛ ŋklaŋ koŋwule nna.”3 Ndoŋ nna nɛ Abimelɛk mo wɔpaana ya malga Shɛkɛmebi na kutɔ, nɛ bumo kikɛ shuli so
         fanɛ baaŋ bɛ Abimelɛk so, ŋkpal manɛ so, e la bumo kurgepo nna. 4 Kumo be kaman nɛ b lara gbiti be ndarbi adushunu ashi kegbir nɛ baa tre Baal Bɛrif
         be ebu to n sa Abimelɛk. Nɛ mo alɛ ta amansherbi ere n ya haya benapo lubi be katuŋ
         nɛ baaŋ shuŋ kushuŋ lubi be yiri kikɛ n nya amansherbi. 5 Ndoŋ nna nɛ Abimelɛk nɛ mbe benapo na yɔ Ofra nɛ k la mo tuto be kade to n ya pɛ mo
         tuto be mbinyɛnso adushunu na m mɔ kejembu koŋwule so. Ama Jotam nɛ e daa la Gidiɔn
         be kaluge na bre daŋ tiŋ ŋ ŋana bumo so nɛ b maŋ nya mo m mɔ. 6 Kumo be kaman nɛ Shɛkɛm be benimu nɛ bɔrɛmatapoana nɛ benapo nimusoana na kikɛ shɛr
         kedibi gboŋgboŋi nɛ k yil m mata kefalta cheembi nɛ k wɔ Shɛkɛm na be kifito nɛ b
         buu Abimelɛk kuwura.7 Jotam ka nu kumo be asheŋ nɛ e dii n yɔ kebee nɛ baa tre Gɛrizim na be awɔlto nseŋ
         ponte awɔrso ŋ kaŋɛ le: “Shɛkɛmebi, men nu n sa ma, saŋɛ na so nɛ Ebɔrɛ e nu n sa
         menyi!” 8 Kachako nɛ ndibi kikɛ ba abar so nɛ b ba lara bumo be ewura. Ndoŋ nna nɛ b kaŋɛ kakuluwudibi
         fanɛ e ki bumo be ewura.9 Nɛ kakuluwudibi na kaŋɛ: “Ŋ kpal keji menyi be kuwura so n yige ma ŋku nɛ a bee sa
         agbir nɛ edimɛdi bunyaŋ na be kewora a? M maaŋ wora loŋ!”10 Ndoŋ nna nɛ ndibi na naŋ kaŋɛ lemudibi na le: “Ba ki anyi be ewura.”11 Nɛ lemudibi na malɛ kaŋɛ le: “M maaŋ yige ma asɔrso nɛ a walɛ nsaa wɔ ebel ere nseŋ
         ba ki menyi be ewura.”12 Ndoŋ nna nɛ ndibi na naŋ kaŋɛ kenyinyembidibi le: “Ba ki anyi be ewura!”13 Nɛ kenyinyembidibi na kaŋɛ: “M maaŋ yige ma asɔrso nɛ mbia bee sha ga ere be kesɔr
         nseŋ ba ki menyi be ewura.”14 Kumo be lalaloge nɛ ndibi na kaŋɛ ewidibi: “Ba ki anyi be ewura.”15 Ndoŋ nna nɛ ewidibi kaŋɛ ndibi na le: “Nɛ menyee sha ŋ ka ki menyi be ewura kumo ere
         men kikɛ e baa kaa ŋana ma kiyoyul to. Nɛ menyi maaŋ wora loŋ, kumo ere edɛ beeŋ shi
         ma ayabi to m ba chɔɔ Lebanɔn be ndibi nɛ baa tre sida na m mur!”16 Kumo be kaman nɛ Jotam naŋ kaŋɛ: “To, kashenteŋ nɛ kagbene koŋwule so nɛ menyee ta
         Abimelɛk a ki menyi be ewura ere a? Men keni kusɔ nɛ Gidiɔn wora n sa menyi na nna
         m bɔlɔ kenishi nseŋ wora kusɔ nɛ k daga n sa mbe kanaŋ ere a? 17 Men nyiŋi kananɛ n tuto kɔ n sa menyi. E ta mbe kumu nna ŋ kpa kelera m mɔlga menyi
         ashi Midianebi kutɔ. 18 Ama kabre men kilgi a kɔ n tuto be kanaŋ nseŋ mɔ mbe bibinyɛn adushunu kejembu koŋwule
         so nseŋ ta mo jipoche pibi, Abimelɛk ŋ ki Shɛkɛm be ewura ŋkpal e ka la menyi kurgepo
         so. 19 Nɛ fanɛ kusɔ nɛ men wora Gidiɔn nɛ mbe kanaŋ kabre ere walɛ nna nseŋ bɔla ekpa, kumo
         ere menyi be ŋgbene beeŋ fuli Abimelɛk so nɛ mo alɛ gba be kagbene e fuli menyi so.
         20 Ama nɛ fanɛ kusɔ nɛ men wora Gidiɔn nɛ mbe kanaŋ ere maŋ daga, kumo ere edɛ e shi
         Abimelɛk kutɔ m ba chɔɔ menyi, Shɛkɛm be benimu nɛ bɔrɛmatapoana nɛ benapo nimusoana
         na m mur. Kumo be kaman nɛ edɛ e shi menyi alɛ gba kutɔ n chɔɔ Abimelɛk m mur!”21 Ŋkpal Jotam ka daa ŋana mo da Abimelɛk so e daŋ shile n yɔ kade nɛ baa tre Biya na
         nna n ya ŋana.22 Abimelɛk ka daŋ ji kuwura Israɛl to nfɛ asa be kaman, 23 nɛ Ebɔrɛ shin nɛ kebagato ba Abimelɛk nɛ Shɛkɛmebi na be kefɛato nɛ b fara a wu abar
         kulubi. 24 Ebɔrɛ malɛ wora loŋ nna nɛ Shɛkɛmebi nɛ b leŋ Abimelɛk to nɛ e mɔ Gidiɔn be bibinyɛn
         adushunu na e nya bumo be kulubi be kusoegberge. 25 Nɛ Shɛkɛmebi na kpal loŋ so n shin nɛ basa ya ŋana abee so a jo bekama nɛ baaŋ bɔla
         ndoŋ n choŋ nɛ b suge bumo be asɔ. Ndoŋ nna nɛ b ya kute kumo be loŋ n sa Abimelɛk.26 Kachako nɛ kanyɛn ko nɛ baa tre Ebed na pibinyɛn, Gaal nɛ mo nio be bibinyɛnana yɔ
         Shɛkɛm nɛ ndoŋebi ta bumo be yirda n wɔtɔ mo to. 27 Jemanɛ nɛ baa chuge asɔrso nɛ baa tre greep na ka fo, nɛ ekama yɔ mbe ndibisɔrso be
         ndɔana to n ya chuge asɔrso nɛ baa tre greep na n loge, nɛ b nyaŋ amo be nchu na n
         wora yabra belbelso nɛ b luri bumo be kegbir be lambu to nseŋ wora kejigboŋ ashi bumo
         be kegbir ase. B ka bee ji nsaa nuu na kikɛ nɛ bumo alɛ bee melgi Abimelɛk. 28 Ndoŋ nna nɛ Ebed pibinyɛn Gaal kaŋɛ le: “Wanɛ e la Abimelɛk, nɛ a daga fanɛ anyi e
         baa shuŋ mo fanɛ anyi be ewura? Mannɛ Gidiɔn pibinyɛn e la mo nɛ Zebul malɛ bee chɛ
         mo to a? Mannɛ nna nɛ anyee shuŋ mo? A daga fanɛ men baa nyiŋi men nananyɛn Hamɔ nna,
         ŋkpal manɛ so, mo e jɔŋɛ menyi be kabuna na! 29 Nɛ n daa la basa ere be ejuŋkparpo nna, n daa beeŋ lara mo ashi to. Ma alɛ daa beeŋ
         kaŋɛ Abimelɛk le: ‘Gama fo benapo kikɛ abar so m ba tu ma ŋ kɔ, nɛ m pɔɔ fo so!’ ”
         30 Zebul nɛ e daŋ yili Abimelɛk be katelamu to a keni kade na so na ka nu kusɔ nɛ Gaal
         kaŋɛ na, nɛ e nya agbo ga. 31 Kumo be kaman nɛ e shuŋi mbɔ Abimelɛk kutɔ nɛ b ya kaŋɛ mo le: “Gaal nɛ mo kurgepoana
         e ba Shɛkɛm to m ba kaa we a wɔtɔ kadebi fanɛ b koso ŋ kɔ fo kena. 32 Amoso fo nɛ fo benapo e jo nɛ kanyɛ e biri nɛ men ba ŋana m pugi kade na be ekarso.
         33 Ta a ba kachipurdidi, saŋɛ nɛ epeŋi kraa pete na, nɛ men kre kena m ba gbuŋ kade na.
         Nɛ Gaal nɛ mbe benapo kaŋ lar kade na to m ba tu menyi a kɔ nɛ men mɔ bumo ga.” 34 Ndoŋ nna nɛ Abimelɛk nɛ mbe benapo lar kanyɛso m ba barga bumo be amu to ntuŋ ana
         ŋ ŋana Shɛkɛm be laŋgar. 35 Kaboŋ ka ba kaa bugi to nɛ Gaal lar m ba yili kade na be kabunagboŋ ase. Abimelɛk
         nɛ mbe benapo na ka wu mo nɛ b shi kakpa nɛ b daŋ ŋana na n lar m ba. 36 Gaal ka wu bumo nɛ e kilgi ŋ kaŋɛ Zebul le: “Keni, edimɛdi e naa gbelge abee na so
         a ba na!”Nɛ Zebul malɛ kaŋɛ: “Abee be ayoyul nɛ fo wu nsaa tre amo edimɛdi na.”37 Nɛ Gaal naŋ kaŋɛ: “Keni, edimɛdi e shi kebee be awɔlto a ba nɛ bede malɛ shi kedibi
         nɛ baa chena kumo be kifito a kpal na gba a ba.”38 Ndoŋ nna nɛ Zebul kaŋɛ mo: “Nnɛ nɛ fo keshi be mmalga na wɔ? Mannɛ fo e daŋ kaŋɛ fanɛ
         wanɛ e la Abimelɛk nɛ a daga fanɛ an baa shuŋ mo na a? Mannɛ basa nɛ fo daa wora eyurto
         na nde a? Ba choŋ n ya kɔ bumo ai!”39 Nɛ Gaal juŋkpar Shɛkɛmebi na n lar nɛ b ya kɔ Abimelɛk nɛ mbe benapo na. 40 Ta a ba keshin nɛ Shɛkɛmebi na bɛta n shile a yɔ kade na to nɛ Abimelɛk nɛ mbe benapo
         ju m buu bumo so hale n ya fo kabunagboŋ na ase. B daŋ doro bumo be bedamta nna. 41 Kade nɛ baa tre Aruma na nɛ Abimelɛk daŋ chena. Nɛ Zebul malɛ ju Gaal nɛ mo kurgepoana
         n lar Shɛkɛm be kade to nɛ b maŋ naŋ tiŋ nɛ b chena ndoŋ.42 Kumo be ŋklade nɛ Shɛkɛmebi na fara a yɔ bumo be adɔana to nɛ esa ko ya potii bumo
         n sa Abimelɛk, 43 nɛ e barga mbe benapo na to ntuŋ asa nseŋ shin nɛ b ya ŋana adɔana to a jo bumo. B
         ka wu Shɛkɛmebi na ka bee ba nɛ b koso nɛ b kɔ bumo. 44 Nɛ Abimelɛk nɛ katuŋ nɛ k wɔ mo kutɔ na nya manaŋ n ya kuŋ kade na be kabuna nɛ ntuŋ
         anyɔ nɛ a ka na malɛ ya tu basa na ashi bumo be ndɔana to m mɔ bumo kikɛ. 45 Kachɛ lelemu na kikɛ nɛ Abimelɛk nɛ mbe benapo ta ŋ kɔ kade na ebi hale n ya pɔɔ bumo
         so. E daŋ mɔ basa nseŋ bure kade na kikɛ nna. Kumo be kaman nɛ e chulgi nfɔl n wurge
         kade na to kikɛ nɛ kasawule na e ki kasawule wuso a dese.46 Jemanɛ nɛ kena na fara na nɛ Shɛkɛm be benimuana na shile n ya ŋana kakpa lempo ko
         ashi kegbir nɛ baa tre Ɛl Bɛrif na be ebu to. 47 Abimelɛk ka nu fanɛ b shile n ya ŋana ndoŋ na, 48 nɛ mo nɛ mbe benapo dii n yɔ kebee nɛ baa tre Zalmɔn na so. Ndoŋ nɛ e ta kekpanfu
         ŋ ku kedibi be keyabi n ta n deŋi kebatemu so nseŋ kaŋɛ mbe benapo na fanɛ bumo alɛ
         gba e nya manaŋ n wora loŋ. 49 Nɛ benapo na kikɛ ku ndibi be ayabi n deŋi bumo be abatimu so m bɛ Abimelɛk so. Kumo
         be kaman nɛ b ta amo n ya deŋi abar so ŋ kulti kakpa nɛ basa na shile n ya ŋana na
         nseŋ nya edɛ n wɔtɔ amo to. Nɛ Shɛkɛmebi nɛ b daa wɔ ndoŋ na kikɛ wu. Benyɛn nɛ beche
         kikɛ daŋ fo fanɛ basa kagboŋ a wɔ ndoŋ.50 Kede be kaman nɛ Abimelɛk yɔ kade ko nɛ baa tre Tibez na n ya kulti bumo n wɔtɔ ŋ
         kɔ m pɔɔ bumo so. 51 Ketempreŋ jeŋgreŋ ko daa wɔ kade na to nɛ kade na to ebi kikɛ shile n ya luri kumo
         to ŋ ŋana m ber bumo be amu so n wɔtɔ kumo to nseŋ dii n yɔ kumo be awɔlto. 52 Abimelɛk ka yɔ nɛ e ya chɔɔ ketempreŋ jeŋgreŋ na nseŋ dii n yɔ kumo be kabuna to nɛ
         e ya nya edɛ n wɔtɔ kumo to, 53 nɛ kache ko yili awɔlto ndoŋ n yige kuboo to nɛ k ba tɔr Abimelɛk be kumu so m bure
         mbe kumuwibi.54 Ndoŋ nna nɛ Abimelɛk tre kabrantiɛfɔlbi nɛ e bee keta mbe akɔsɔ na ŋ kaŋɛ mo le: “Pee
         fo tokobi m mɔ ma nɛ b sa maŋ kaŋ kaŋɛ fanɛ eche e mɔ ma.” Nɛ mbe kayɛrbi na pee tokobi
         n da mo m mɔ. 55 Israɛlebi na ka wu fanɛ Abimelɛk wu naniere bre nɛ b yɔ bumo peana.56 Kananɛ Ebɔrɛ daŋ ka Abimelɛk be kulubi nɛ e daŋ wora ŋ gbiti mo tuto jemanɛ nɛ e daŋ
         mɔ mo daana adushunu na nna na. 57 Ebɔrɛ daŋ naŋ shin nɛ Shɛkɛmebi na gba nya bumo be alubi be kakɔka fanɛ kananɛ Gidiɔn
         pibinyɛn, Jotam, daŋ melgi bumo na nna, ŋkpal b ka daŋ chɛ Abimelɛk to so so.

Tola be asheŋ101 Abimelɛk ka wu be kaman, kanyɛn ko nɛ baa tre mo Tola, nɛ e la Puwa pibinyɛn nɛ mo
         nananyɛn daa la Dodo na, e ba sɔ so nɛ e mɔlga Israɛl be efuli na ashi bumo doŋana
         be enɔ to. Issaka be kabuna nɛ e shi, ama e daŋ chena Shamir nɛ k wɔ Efrayim be kepreŋ
         be efuli so na nna. 2 Nfɛ adunyɔ nɛ asa nɛ e juŋkpar Israɛlebi. Kumo be kaman nɛ e wu nɛ b puli mo ashi
         Shamir.Jeya be asheŋ3 Tola be kaman nɛ Jeya nɛ e shi Giliad ba sɔ so. Nfɛ adunyɔ nɛ anyɔ nɛ mo alɛ gba ba
         juŋkpar Israɛlebi. 4 E daa kɔ mbia adesa nna nɛ bumo be ekama daa dii ekurma nsaa kɔ kade nɛ e bee keni
         so ashi Giliad be efuli so. Nde adesa nɛ b daa keni so na kikɛ nɛ baa tre Havof Jeya.
         Kumo be kifito e la Jeya be echenakpaana. 5 Jeya ka wu, kade nɛ baa tre Kamɔn na nɛ b daŋ puli mo.Jɛfta be asheŋ6 Nɛ Israɛlebi na naŋ wora alubi ŋ gbiti Enyɛnpe Ebɔrɛ na nseŋ daa shuŋ Baal nɛ kegbir
         cheso nɛ baa tre Ashtɔrɛf na nɛ Siriya be efuli so be agbir nɛ Sidɔn be efuli so be
         agbir nɛ Mowab be agbir nɛ Ammɔnebi be agbir nɛ Filistiebi be agbir. B daŋ kplaŋ Enyɛnpe
         Ebɔrɛ na so nna nseŋ yige kebaashuŋ mo. 7 Ndoŋ nna nɛ Enyɛnpe Ebɔrɛ na nya agbo n wɔtɔ bumo nseŋ shin nɛ Filistiebi nɛ Ammɔnebi
         ba kɔ m pɔɔ bumo so. 8 Nfɛ kuduaburwa nɛ baa kɔrfɛ Israɛlebi nɛ b daŋ chena Amɔriebi be kasawule so a laŋɛ
         Jɔɔdan be lɔr na be kaba nɛ k dese a yɔ epeŋilarkpa ashi Giliad be efuli so na. 9 Ammɔnebi na malɛ daŋ dii Jɔɔdan be lɔr na nna m ba kaa kɔ Juda nɛ Bɛnjamin nɛ Efrayim
         be mbuna ebi kena. Nɛ kagbene jija damta daŋ tɔr Israɛlebi na so. 10 Ndoŋ nna nɛ Israɛlebi na shu n tre Enyɛnpe Ebɔrɛ na ŋ kaŋɛ: “An wora alubi ŋ gbiti
         fo nseŋ kplaŋ anyi be Ebɔrɛ so n ya kaa shuŋ agbir nɛ baa tre Baal na.”11 Nɛ Enyɛnpe Ebɔrɛ na kaŋɛ: “Jemanɛ nɛ Ijiptebi nɛ Amɔriebi nɛ Ammɔnebi nɛ Filistiebi
         nɛ 12 Sidɔnebi nɛ Amalɛkebi nɛ Maonebi na kikɛ daa kɔrfɛ menyi nɛ men shu n tre ma fanɛ
         n chɛ menyi to na, m maŋ mɔlga menyi ashi bumo be enɔana to nna a? 13 Ama men kraŋ yige ma nseŋ ya kaa shuŋ agbir. Ŋkpal loŋ so, m maaŋ naŋ mɔlga menyi.
         14 Men ya shu n tre agbir nɛ menyee shuŋ na. Men shin nɛ a mɔlga menyi ashi men be etɔrɔ
         na to!”15 Nɛ Israɛlebi na kaŋɛ Enyɛnpe Ebɔrɛ na: “An wora alubi. Wora anyi kusɔ kama nɛ fee
         sha, ama jande mɔlga anyi kede bre to.” 16 Kumo be kaman nɛ b kini efuli pɔtɛ be agbir na kikɛ nseŋ fara a shuŋ Enyɛnpe Ebɔrɛ
         na. Nɛ Israɛlebi be awurfoŋ nɛ b daa ji na be asheŋ naŋ ba ka tɔrɔ Enyɛnpe Ebɔrɛ na.17 Ammɔnebi na daŋ kre kena m ba gama abar so ashi Giliad nna, nɛ Israɛlebi na malɛ gba
         gama abar so ashi Mizpa. 18 Ndoŋ nna nɛ Giliad be benimu na kaŋɛ abar le: “Wanɛ e naŋ juŋkpar anyi nɛ an kɔ Ammɔnebi
         ere? Esa kama nɛ e beeŋ wora loŋ e naaŋ ki an kikɛ be enimu ashi Giliad nfe.”

Jɛfta be asheŋ111 Jɛfta daa la enapo nɛ e kɔ kagbene nna nsaa kɔ kena ashi Giliad be efuli so. Mo tuto
         be ketre e daa la Giliad. Mo nio malɛ daa la sakaleche nna. 2 Giliad be eche gbagba malɛ gba daŋ kurge bibinyɛn nna n sa mo. Mbia na ka daŋ nɛ b
         ju Jɛfta n lɛ nseŋ kaŋɛ: “Fo maa ba nɛ fo ba nya anyi be kanaŋ to be kapetɛ n ji,
         ŋkpal manɛ so, eche pɔtɛ pibi e la fo.” 3 Ndoŋ nna nɛ Jɛfta lar n shile n yɔ Tɔb be efuli so n ya chena nɛ basa galso ko malɛ
         chala bumo be amu n ya tu mo n chena nsaa bɛ mo so a wora asheŋ.4 Jemanɛ ko ka ba fo nɛ Ammɔnebi kre kena m ba gbuŋ Israɛlebi 5 nɛ Giliad be benimu yɔ Jɛfta kutɔ ashi Tɔb be efuli so nɛ b ya tre mo nɛ e ba chɛ
         bumo to ŋ kɔ. 6 B yɛ: “Ba juŋkpar anyi nɛ an ya kɔ Ammɔnebi na kena.”7 Ndoŋ nna nɛ Jɛfta kaŋɛ bumo le: “Men daŋ maŋ kishi ma nna nseŋ ju ma n lar n tuto
         pe a? Ŋkpal men ka wɔ kenishipere to so nɛ menyee ba ma kutɔ a?”8 Nɛ Giliad be benimu na kaŋɛ: “Anyee ba fo kutɔ nna, ŋkpal manɛ so, anyee sha fanɛ
         fo ba juŋkpar anyi ŋ kɔ Ammɔnebi na kena nna. Kumo be kaman nɛ fo ki anyi kikɛ be
         ewura ashi Giliad nfe.”9 Nɛ Jɛfta kaŋɛ: “Nɛ men kaŋ keta ma n yɔ nɛ Enyɛnpe Ebɔrɛ na ya shin nɛ an kɔ m pɔɔ
         Ammɔnebi na so, kashenteŋ nɛ menyeeŋ ta ma ŋ ki menyi be ewura a?”10 Nɛ Giliad be benimu na yɛ: “Kashenteŋ nɛ anyee ji. Enyɛnpe Ebɔrɛ na malɛ ji kusɔ nɛ
         anyee kaŋɛ ere be shɛda.” 11 Ndoŋ nna nɛ Jɛfta tu benimu na n yɔ nɛ b ya ta mo ŋ ki bumo be ewura nɛ bumo be benapo
         be ejuŋkparpo. Nɛ Jɛfta yɔ Enyɛnpe Ebɔrɛ na be anishito n ya kaŋɛ mo fanɛ e shin nɛ
         benimu na be kɔnɔ naseso na a bɔl so.12 Kumo be kaman nɛ Jɛfta shuŋi mbɔ Ammɔn be ewura kutɔ nɛ b ya bishi mo le: “Manɛ nɛ
         an wora fo nɛ fo kre kena m ba nɛ fo ba kɔ anyi?”13 Ndoŋ nna nɛ Ammɔn be ewura kaŋɛ Jɛfta be mbɔ na: “Israɛlebi ka shi Ijipt be efuli
         so m ba na b ba suge ma kasawule nɛ k yili lɔr nɛ baa tre Aanɔn ashi kelargato be
         kaseto be kaba so n ya fo lɔr nɛ baa tre Jabbɔk ashi kelargato be esoso be kaba so,
         hale ŋ keta loŋ n ya fo Jɔɔdan be lɔr na ase ashi epeŋitɔrkpa be kaba so na nna. Nɛ
         fo tea sha kayurwushi bre fo bɛta kasawule na n sa ma.”14 Nɛ Jɛfta naŋ bɛta n shuŋi mbɔ Ammɔn be ewura kutɔ, 15 nɛ b ya kaŋɛ: “Jɛfta yɛ an kaŋɛ fo fanɛ Israɛl maŋ sɔ kasawule kikɛ ashi Mowabebi
         nɛ Ammɔnebi kutɔ. 16 Ama kusɔ nɛ k wora e la fanɛ, Israɛlebi ka lar Ijipt na b daŋ bɔla keshishɛrsawule
         so nna n ya fo Teku Peper na nseŋ shi ndoŋ n ta n ya fo kade nɛ baa tre Kadɛsh na.”
         17 Nɛ Israɛlebi na shuŋi mbɔ Edɔm be ewura kutɔ nɛ b ya kaŋɛ mo le: “Jande shin nɛ an
         kule m bɔla fo kasawule so n choŋ.” Ama Edɔm be ewura daa maŋ nu n sa bumo. Nɛ b naŋ
         shuŋi Mowab be ewura kutɔ nɛ mo alɛ gba kini. Ndoŋ nna nɛ Israɛlebi na shir n chena
         Kadɛsh.18 Kumo be kaman nɛ b koso m bɔla keshishɛrsawule na so ŋ gelge Edɔm nɛ Mowab be nsawule
         hale n ta n ya lar Aanɔn be lɔr be kaba ndoŋ a laŋɛ Mowab be epeŋilarkpa be kaba so.
         B daŋ maŋ luri Mowab be kasawule so, ŋkpal manɛ so, Aanɔn be lɔr na e la kumo be egbaŋ
         to. 19 Kumo be kaman nɛ Israɛlebi na naŋ shuŋi mbɔ Sihɔn nɛ e la Amɔriebi be ewura nseŋ daŋ
         chena Hɛshbɔn na kutɔ, n ya kaŋɛ mo le: “Jande, shin nɛ an bɔla fo kasawule so n choŋ
         n yɔ anyi gbagba be kakpa. 20 Ama ŋkpal Sihɔn ka daa maŋ yirda Israɛlebi na so, e daa maŋ sa bumo ekpa. Kusɔ nɛ
         e wora e la fanɛ e tre mbe benapo nna nseŋ kre kena n ya tu Israɛlebi na ashi Jahaz.
         21 Ama Enyɛnpe, Israɛl be Ebɔrɛ na, shin nɛ Israɛlebi na pɔɔ ewura Sihɔn nɛ mbe benapo
         na kikɛ so. Kananɛ Israɛlebi sɔ Amɔriebi be kasawule kikɛ ashi efuli na so nna na.
         22 K daŋ yili Aanɔn be lɔr na n ya fo Jabbɔk be lɔr na ase, n ta n ya fo keshishɛrsawule
         nɛ k wɔ epeŋilarkpa be kaba so hale n ya fo Jɔɔdan be lɔr na ase ashi epeŋitɔrkpa
         be kaba so.23 Kananɛ Enyɛnpe, Israɛl be Ebɔrɛ na pɔɔ Amɔriebi so n sɔ kasawule na n sa bumo ere,
         nuso be ekpa nɛ fo alɛ kɔ nɛ fo tiŋ n sɔ kumo ashi bumo kutɔ? 24 Menyi ere maaŋ sɔ kusɔ kama nɛ menyi be kegbir, Chemɔsh sa menyi a? To, kusɔ kama
         nɛ an Nyɛnpe, Israɛl be Ebɔrɛ na sa anyi, anyi alɛ gba beeŋ sɔ kumo. 25 Mowab be ewura, fee tama fanɛ fo e bɔ Zippɔ pibinyɛn, Balak na a? Mo nɛ Israɛl daa
         maŋ nya kɔnɔgberge kikɛ, mo alɛ nɛ bumo daa maŋ bile kikɛ. 26 Israɛlebi na ka chena Hɛshbɔn nɛ Arowa nɛ ndewurbi nɛ ndegboŋ nɛ a wɔ Aanɔn be lɔr
         be kebɔr so na kikɛ be nfɛ alfa asa nna na. Mannɛ nna nɛ fo maŋ fin nsawule na be
         kesɔ jemanɛ tenteŋ ere kikɛ? 27 M maŋ wora fo kulubi kikɛ, ama fo e naa wora kulubi ŋkpal fo ka bee fin ma kolu so.
         Enyɛnpe Ebɔrɛ na e naaŋ keni Israɛlebi nɛ Ammɔnebi be demu ere to nseŋ ji kumo.”28 Ama Ammɔn be ewura daa maŋ nu Jɛfta be kubɔya na.29 Ndoŋ nna nɛ Enyɛnpe Ebɔrɛ na be Kiyoyu ba Jɛfta so nɛ e shi Giliad m ba choŋ Manase
         nseŋ naŋ bɛta m ba Mizpa nɛ k wɔ Giliad be kasawule so na n ya fin benapo. Kumo be
         kaman nɛ b kre kena n ya tu Ammɔnebi. 30 Nɛ Jɛfta daŋ nase kɔnɔ n sa Enyɛnpe Ebɔrɛ na ŋ kaŋɛ: “Nɛ fo shin nɛ ŋ kɔ m pɔɔ Ammɔnebi
         ere so, 31 kusɔ kama nɛ k beeŋ shi ma laŋ to n lar n ba shɛr ma to jemanɛ nɛ meeŋ bɛta n shi
         anyi nɛ Ammɔnebi be kena na to m ba na meeŋ ta kumo n lara sarga n sa fo.”32 Kede be kaman nɛ Jɛfta dii lɔr be kaba ndoŋ n ya kɔ Ammɔnebi na, nɛ Enyɛnpe Ebɔrɛ
         na shin nɛ e kɔ m pɔɔ bumo so. 33 Nde adunyɔ nɛ e daŋ kɔ m mur na daŋ yili Arowa nna m ba choŋ Minnit n ta n ya fo Abel
         Keramim. Kede be kaman Ammɔnebi na daŋ maŋ naŋ tiŋ m pɔɔ Israɛl so kikɛ.Jɛfta pibiche be asheŋ34 Jɛfta ka bɛta n shi kena na to a ba epe ashi Mizpa, mo pibiche koŋwule e la esa nɛ
         e juŋkpar n ta chakachaka a boŋ kashɛ nsaa cha a shɛr mo to. Jɛfta daa maŋ naa kɔ
         ebiche ŋko ebinyɛn n ti mo so. 35 E ka baŋ wu mo pibiche na nɛ e kpɛa mbe piŋi to a ŋini mbe kagbene ka jija mo ga nseŋ
         boŋ to ŋ kaŋɛ le: “O! M pibiche! Fo tɔrɔ ma n shin nɛ ma kagbene ji ebesa pasaa! Ŋkpal
         manɛ so, n nase kɔnɔ n sa Enyɛnpe Ebɔrɛ na nna. Ma alɛ maaŋ tiŋ ŋ kini kumo be kewora
         m bɔlɔ so!” 36 Ndoŋ nna nɛ mo pibiche na kaŋɛ: “N tuto, fo teŋ nase kɔnɔ n sa Enyɛnpe Ebɔrɛ. Amoso
         ta ma n wora kusɔ nɛ fo nase kɔnɔ fanɛ feeŋ wora na, ŋkpal manɛ so, Enyɛnpe Ebɔrɛ
         na tiŋ m pɔɔ fo doŋana, Ammɔnebi na so n sa fo. 37 Ama mee kule fo kesheŋ koŋwule nna. Sa ma afɔl anyɔ nɛ ma nɛ n teriana e yɔ kepreŋsawule
         so n ya shu ma keeli ŋkpal ŋ kaa maaŋ kil m pin enyɛn pɔɛŋ nseŋ wu so.”38 Nɛ Jɛfta sa mo ekpa nɛ mo nɛ mo teriana ya ji afɔl anyɔ abee so n shu ga ŋkpal e kaa
         maaŋ kil so so. 39 Afɔl anyɔ na ka fo nɛ e bɛta m ba mo tuto kutɔ nɛ e ta mo n tia mbe kɔnɔ naseso nɛ
         e nase n sa Enyɛnpe Ebɔrɛ na. Ŋkpal loŋ so e daŋ maŋ pin enyɛn pɔɛŋ nseŋ wu.Kananɛ Israɛlebi be daŋkare ere jɔŋɛ nna na. 40 Kafɛ kikɛ, nchɛ ana nɛ Israɛlebi be mbichesobi bee lar a shu a kulti a nyiŋi Jɛfta
         pibiche ere.

Jɛfta nɛ Efrayimebi be asheŋ121 Nɛ Efrayim be benyɛn bela ase n tre bumo be benapo n dii lɔr nɛ baa tre Jɔɔdan na
         n yɔ kade nɛ baa tre Zafɔn na nseŋ ya kaŋɛ Jɛfta le: “Manɛ e ba nɛ fo ya kɔ Ammɔn
         be basa na kena nsaa maŋ kela n tre anyi? Anyeeŋ chɔɔ fo kowu n lɛ fo so!”2 Ama le nɛ Jɛfta kaŋɛ bumo: “Jemanɛ nɛ ma nɛ ma basa wɔ kenishipere to a kɔ Ammɔn be
         basa na, ŋ kela n tre menyi ama menyi maŋ mɔlga ma ashi bumo be enɔ to. 3 Ma alɛ ka wu fanɛ menyi maa ba nɛ men ba chɛ to so nɛ n ta ma ŋkpa ŋ kpa kelera nseŋ
         dii kaba ndoŋ n ya kɔ Ammɔn be basa na nɛ Enyɛnpe Ebɔrɛ na shin nɛ ŋ kɔ m pɔɔ bumo
         so. Nɛ manɛ so nɛ menyee ba nɛ men ba kɔ ma?”4 Ndoŋ nna nɛ Jɛfta tre Giliad be benyɛn kikɛ ŋ gama, nɛ b ya kɔ m pɔɔ Efrayim be basa
         na so. Giliad be basa na daŋ mɔ bumo nna ŋkpal b ka daŋ kaŋɛ fanɛ: “Menyi Giliad be
         basa nɛ men wɔ Efrayim nɛ Manase be nsawule so ere kikɛ la Efrayim be yiri to be basa
         nna nɛ men kini anyi n shile.” 5 Giliad be basa na ka maa sha Efrayim be basa na ka nya n shile so, b kɔ n sɔ kakpa
         nɛ baa bɔla a dii Jɔɔdan be lɔr na nna. Efrayim be esa kama nɛ e bee shile nseŋ ba
         kule ekpa nɛ e dii lɔr na, Giliad be benyɛn na bee bishi mo le nna: “Efrayim be esa
         e la fo a?” E baŋ kaŋɛ: “Ayai!” 6 Baa kaŋɛ mo fanɛ e ti le nna: “Shibbolef.” Ama e beeŋ ti kumo “Sibbolef.” Ŋkpal e
         ka maaŋ tiŋ n tre kumo nɛnɛ na so, Giliad be basa na bee pɛ mo nna m mɔ ashi Jɔɔdan
         be lɔr na be kakpa nɛ baa bɔla a dii na. Efrayim be basa ŋgboŋ adena nɛ anyɔ nɛ b
         daŋ mɔ loŋ be jemanɛ na.7 Nfɛ ashe nɛ Jɛfta daŋ juŋkpar Israɛlebi na. E ka wu nɛ b puli mo mbe kade to ashi
         Giliad be kasawule so.Ibzan nɛ Ɛlon nɛ Abdɔn be asheŋ8 Jɛfta ka wu be kaman, kanyɛn ko nɛ baa tre mo Ibzan nɛ e shi kade nɛ baa tre Bɛtlɛhɛm
         na e sɔ so a juŋkpar Israɛlebi. 9 E daa kɔ bibinyɛn adesa nɛ bibiche adesa nna. E daa maŋ shin nɛ mbe mbia na be ekama
         kil mbe kabuna be esa kama. E daŋ ya bar mbuna pɔtɛ be beche nna m ba sa mbe mbinyɛnso
         na nɛ b ta a kil nseŋ shin nɛ mbe mbicheso na malɛ kil mbuna pɔtɛ be benyɛn.Nfɛ ashunu nɛ Ibzan daŋ juŋkpar Israɛlebi. 10 E ka wu nɛ b puli mo Bɛtlɛhɛm.11 Ibzan ka wu be kaman kanyɛn ko nɛ baa tre Ɛlon, nɛ e shi Zɛbyulɔn be yiri to na e
         sɔ so n juŋkpar Israɛlebi nfɛ kudu. 12 Mo alɛ ka wu nɛ b puli mo kade nɛ baa tre Aijalɔn nɛ k wɔ Zɛbyulɔn be yiri be kasawule
         so na.13 Ɛlon be luwu be kaman, kanyɛn ko nɛ baa tre Abdɔn nɛ e la kanyɛn nɛ baa tre Hillɛl,
         nɛ e shi Piratɔn na pibinyɛn na e ba ki Israɛl be ejuŋkparpo. 14 E daa kɔ bibinyɛn adena nɛ benanabi adesa nna nɛ bumo be ekama malɛ daa kɔ kurma a
         dii. Nfɛ aburwa nɛ Abdɔn daŋ juŋkpar Israɛlebi. 15 Abdɔn ka wu nɛ b puli mo Piratɔn be kade to ashi Efrayim be kebeesawule so, kakpa
         nɛ Amalɛk be basa daa tase na.

B ka kurge Samsɔn be asheŋ131 Israɛl be basa na daŋ naŋ wora alubi nna ŋ gbiti Enyɛnpe Ebɔrɛ na nɛ e shin nɛ Filisti
         be basa ji bumo so kuwura nfɛ adena.2 Kanyɛn ko malɛ daa wɔtɔ nɛ baa tre mo Manoa nɛ e shi kade nɛ baa tre Zora na. Dan
         be yiri to be esa e daa la mo. Mbe eche daa la egbentepo nna. 3 Kachako nɛ Enyɛnpe Ebɔrɛ be malaika lar eche na so ŋ kaŋɛ mo le: “Fo la egbentepo
         nna, ama k maaŋ chɛr feeŋ di kedampo ŋ kurge ebinyɛn. 4 Amoso baa da so nɛ fo maaŋ nuu yabra ŋko nsa nɛ a bee boo ŋko n ji ekishi be ajibi
         kikɛ. 5 Fo kaŋ kurge fo pibinyɛn na, mbe emin maŋ daga keshɛ kikɛ. E beeŋ baa la esa nɛ baaŋ
         baa tre Nazarin na nna, ŋkpal manɛ so, yili kachɛ nɛ feeŋ kurge mo na n ya fo kachɛ
         nɛ e beeŋ wu, e beeŋ baa la esa nɛ b ta m bɔɔ Enyɛnpe Ebɔrɛ na enɔ nna. Mo e naaŋ
         fara Israɛl be basa be kenya kumɔlga ashi Filisti be basa be enɔ to.”6 Ndoŋ nna nɛ kache na yɔ mo kul kutɔ n ya kaŋɛ mo le: “Ebɔrɛ be esa ko ba ma kutɔ nna.
         E duli Ebɔrɛ be malaika nna nɛ mbe asheŋ bee keta ma kufu. N daa maŋ bishi mo kakpa
         nɛ e shi, mo alɛ daa maŋ kaŋɛ ma mbe ketre. 7 Ama e kaŋɛ ma nna fanɛ meeŋ di kedampo ŋ kurge ebinyɛn. Mo alɛ naŋ kaŋɛ ma fanɛ n
         sa maŋ naŋ nuu yabra ŋko nsa nɛ a bee boo ŋko n ji ajibi nɛ a la ekishi kikɛ, ŋkpal
         manɛ so, kebia na be kebaawɔtɔ to kikɛ e beeŋ baa ka la Ebɔrɛ be esa laraso nna.”8 Ndoŋ nna nɛ Manoa kule Ebɔrɛ ŋ kaŋɛ le: “O Enyɛnpe Ebɔrɛ, mee kule fo nna nɛ fo shin
         nɛ Ebɔrɛ be esa nɛ fo shuŋi na e naŋ bɛta m ba anyi kutɔ m ba ŋini anyi kananɛ anyeeŋ
         bela kebia na.”9 Ndoŋ nna nɛ Ebɔrɛ nu Manoa be kekule nseŋ shin nɛ malaika na bɛta m ba kache na kutɔ
         jemanɛ nɛ mo nawule wɔ ndɔ to. Mo kul Manoa daa maŋ wɔ kutɔ, 10 amoso kache na shile epul na to nna n ya kaŋɛ mo kul le: “Keni! Kanyɛn nɛ e daŋ ba
         ma kutɔ na e naŋ ba kabre na!”11 Ndoŋ nna nɛ Manoa koso m bɛ mbe eche so. E ka ba tu kanyɛn na nɛ e bishi mo: “Fo e
         daŋ malga ma eche kutɔ na a?”Nɛ kanyɛn na shuli so: “Mm, ma nna!”12 Ndoŋ nna Manoa naŋ bishi mo: “Nɛ fo kusɔ nɛ fo kaŋɛ na kaŋ wora kashenteŋ, manɛ nɛ
         kebia na beeŋ ba kaa wora? Nuso be kebaawɔtɔ nɛ e beeŋ ba kaa kɔ?”13 Nɛ Enyɛnpe Ebɔrɛ be malaika na kaŋɛ le: “Fo eche daga fanɛ e wora m bɛ asheŋ nɛ ŋ
         kaŋɛ mo na kikɛ so nɛnɛ. 14 A maŋ daga e ka ji kusɔ kama nɛ k beeŋ shi asɔrso nɛ baa tre greep na to kikɛ. E sa
         maŋ kaŋ nuu yabra ŋko nsa nɛ a bee boo. Mo alɛ e sa maŋ ji ajibi nɛ e la ekishi kikɛ.
         Asɔ nɛ ŋ kaŋɛ fanɛ e wora na nawule a daga fanɛ e baa wora.”15-16 Manoa daŋ maŋ nyi fanɛ Enyɛnpe Ebɔrɛ na be malaika kutɔ nɛ e daa malga na, amoso nɛ
         e kaŋɛ kanyɛn na le: “Jande, sa maŋ kaŋ yɔ naniere. Shin nɛ an mɔ kaboe fɔlbi n daŋɛ
         n sa fo pɔɛŋ nɛ fo baa yɔ.”Nɛ malaika na kaŋɛ mo: “Hale nɛ m maŋ yɔ gba, m maaŋ ji fo ajibi na. Ama nɛ fee sha
         bre fo wora amo n chɔɔ n lara sarga n sa Enyɛnpe Ebɔrɛ na.”17 Ndoŋ nna nɛ Manoa kaŋɛ malaika na: “Kaŋɛ anyi fo ketre, saŋɛ na so kusɔ nɛ fo kaŋɛ
         ere kaŋ bɔlɔ so, anyeeŋ ta kumo be bunyaŋ n sa fo.”18 Nɛ malaika na bishi mo le: “Manɛ nna nɛ fee sha kepin ma ketre? K la mamachi be ketre
         nna. Ŋ kaŋɛ fo kumo gba fo maaŋ pin to.”19 Ndoŋ nna nɛ Manoa ta kaboe fɔlbi nɛ ayu n ya lara sarga kefalta be bɔrɛsure so n sa
         Enyɛnpe Ebɔrɛ na. Nɛ Enyɛnpe Ebɔrɛ na wora mamachi be kesheŋ ko Manoa nɛ mbe eche
         be anishito ndoŋ. 20 Jemanɛ nɛ edɛ na bee suse na, nɛ Enyɛnpe Ebɔrɛ be malaika na bɛ edɛ na be adondulombi
         na so n yɔ ebɔrɛso. Manoa nɛ mbe eche ka wu kusɔ nɛ k wora na, nɛ b nyaŋ anishi m
         buu so nseŋ kurgi amu n yuu to. 21 B ka maŋ naŋ wu kanyɛn na nɛ b pin fanɛ e la Enyɛnpe Ebɔrɛ be malaika nna.22 Kumo be kaman nɛ Manoa kaŋɛ mbe eche: “Anyee shin nɛ an wu nna na, ŋkpal manɛ so,
         an wu Ebɔrɛ kenishiso!”23 Ama le nɛ mbe eche malɛ kaŋɛ: “Nɛ Enyɛnpe Ebɔrɛ na daa sha anyi be kemɔ nna, e daa
         maaŋ sɔ anyi be sarga nɛ an lara na. Kumo be kaman, mo alɛ naŋ kaŋɛ anyi fanɛ anyeeŋ
         kurge ebinyɛn.”24 Jemanɛ ko ka fo, nɛ Manoa be eche kurge ebinyɛn nseŋ nase mbe ketre Samsɔn. Kebia
         na ka bee daŋ nɛ Enyɛnpe Ebɔrɛ na nɛfa mo. 25 Kachako Samsɔn ka daa wɔ mboŋ nɛ baa tre Zora nɛ Ɛshtaɔl be kefɛato ashi Dan be keeyi
         to na nɛ Enyɛnpe Ebɔrɛ na be Kiyoyu na fara a sa mo eleŋ.

Samsɔn be kakil be asheŋ141 Kachako nɛ Samsɔn yɔ kade nɛ baa tre Timna na n ya wu Filisti be efuli so be kasuŋgurbia
         ko ndoŋ. 2 Nɛ Samsɔn bɛta n yɔ epe n ya kaŋɛ mo nio nɛ mo tuto le: “N ya wu Filistiche ko ashi
         Timna nɛ ma kagbene pɛ mo, amoso men ya sha mo n sa ma nɛ n ta.”3 Ndoŋ nna nɛ b kaŋɛ mo le: “Beche nɛ b walɛ m par fo maŋ wɔ fo kurgepoana Israɛl be
         basa ere kikɛ to nna a? Nɛ manɛ nna nɛ fo ya kaa fin eche Filisti be basa nɛ b la
         nnyamase ere to?”Nɛ Samsɔn kaŋɛ: “Men ya sha mo n sa ma, ŋkpal manɛ so, mo nɛ mee sha.” 4 Samsɔn mo nio nɛ mo tuto bre daa maŋ nyi fanɛ Enyɛnpe Ebɔrɛ na e daa fin ekpa nɛ e
         kɔ n suge Israɛl be basa ashi Filistiebi nɛ b daa ji Israɛl so kuwura loŋ be jemanɛ
         na be enɔ to. Amoso nɛ e shin nɛ Samsɔn be kagbene pɛ eche na na.5 Ndoŋ nna nɛ Samsɔn nɛ mo nio nɛ mo tuto ta n yɔ Timna. B ka ya kaa bɔla afeelebi nɛ
         a bee sɔr asɔrso nɛ baa tre greep na be kudɔ to a choŋ, nɛ buluŋ fɔlbi ko lar a mun
         to m ba mo so epul to. 6 Ama Enyɛnpe Ebɔrɛ na be Kiyoyu gbelge m ba Samsɔn so nɛ e nya eleŋ n ta mbe enɔana
         m pɛ buluŋ na m gberge to n tuge to fanɛ k ka la kaboebi na. Mo alɛ daŋ maŋ kaŋɛ mo
         nio ŋko mo tuto kusɔ nɛ e wora na be asheŋ. 7 Samsɔn nɛ mo nio nɛ mo tuto ka fo Timna, nɛ Samsɔn yɔ eche nɛ e bee sha na kutɔ nɛ
         b ya malga nɛ eche na shuli mbe kasha.8 Ta a ba nchɛnnyɔ nɛ Samsɔn yɔ nɛ e ya ta eche na. E kaa bee yɔ na nɛ e gbɛ nɛ e keni
         buluŋ nɛ e daŋ mɔ n lɛ na. E ka yɔ nɛ mushoŋ luri kumo to n wora akurfɔ n wɔtɔ kananɛ
         k yaa a dese na to, nɛ k chinchiŋ mo. 9 Ndoŋ nna nɛ e lute emushoŋkurfɔ na be ako n wɔtɔ enɔ to a ji a yɔ. E ka ya tu mo nio
         nɛ mo tuto na nɛ e sa bumo alɛ gba mushoŋ na be ako nɛ b ji. Ama e daa maŋ kaŋɛ bumo
         fanɛ buluŋ nɛ e wu n yaa na to nɛ e lara amo.10 Samsɔn mo tuto ka yɔ nɛ e ya wu eche na nɛ mbe basa a laŋɛ kejafɔ na be kaplɛa so
         na nɛ Samsɔn malɛ bee wora kejigboŋ ashi ndoŋ. K daa la daŋkare nna n sa enyɛn kama
         nɛ e bee ta eche. 11 Filisti be basa na ka wu kananɛ Samsɔn du na nɛ b shin nɛ mbrantiɛfɔlbi adesa ya ka
         wɔ mo kutɔ kejigboŋ na to.12 Ndoŋ nna nɛ Samsɔn kaŋɛ mbrantiɛfɔlbi adesa na le: “Men shin nɛ ŋ kaŋɛ menyi keyiremu
         ere. Men kaŋ tiŋ ŋ kaŋɛ ma kusɔ nɛ k bee ŋini pɔɛŋ nɛ kejafɔ na be kejigboŋ e loge
         nchɛ ashunu be jemanɛ to na, meeŋ sa menyi be ekama piŋi lela nɛ asɔbuuso nɛ menyee
         baa chɛrga a buu. 13 Nɛ menyi ka maŋ tiŋ ŋ kaŋɛ ma kusɔ nɛ k bee ŋini bre, menyi alɛ be ekama beeŋ sa ma
         piŋi lela nɛ asɔbuuso nɛ meeŋ baa chɛrga a buu.”Ndoŋ nna nɛ mbrantiɛfɔlbi na shuli so ŋ kaŋɛ: “Mm, kaŋɛ anyi fo keyiremu na.”14 Nɛ Samsɔn kaŋɛ:“Kusɔ ji asɔ to nɛ kusɔ jiso shi n lar;kusɔ nɛ k kɔ eleŋ to nɛ kusɔ belbelso shi.”Nchɛ nsa nɛ Filisti be mbrantiɛfɔlbi na maŋ tiŋ m pin keyiremu na be kusɔ nɛ k bee
         ŋini.15 Kachɛ nasopo na nɛ b ya kaŋɛ Samsɔn be eche le: “Chuchɔl fo kul na nɛ e kaŋɛ anyi
         mbe keyiremu na be kusɔ nɛ k bee ŋini, nɛ mannɛ aloŋ anyeeŋ chɔɔ fo tuto be kowu n
         lɛ fo nɛ basa nɛ b wɔ fo tuto be laŋ to na kikɛ so m mɔ. Men tre anyi nna m ba nɛ
         men ba suge anyi a?”16 Ndoŋ nna nɛ Samsɔn be eche shu n yɔ mo kul kutɔ n ya kaŋɛ mo: “Fo kishi ma nna! Fo
         maa sha ma kashenteŋto. Fo daa sha ma nna, fo daa beeŋ kaŋɛ ma keyiremu nɛ fo kaŋɛ
         ma basa na be kusɔ nɛ k bee ŋini.”Nɛ Samsɔn kaŋɛ mo: “M maŋ kaŋɛ n nio nɛ n tuto gba kumo, nɛ manɛ so nɛ mee kaŋɛ fo
         ere kumo?” 17 Nchɛ ashunu nɛ b ta a ji eyur na kikɛ nɛ eche na wɔ kushu to. Kachɛ shunusopo na nɛ
         Samsɔn kaŋɛ mo keyiremu na be kusɔ nɛ k bee ŋini, ŋkpal tɔrɔ damta nɛ eche na daŋ
         tɔrɔ mo na so. Epul na to nɛ eche na malɛ ya kaŋɛ Filisti be mbrantiɛfɔlbi na kumo.18 Pɔɛŋ nɛ epeŋi tɔr kachɛ shunusopo na nɛ kade na to be benyɛn ba Samsɔn kutɔ m ba kaŋɛ,“Manɛ e wɔ ebel a chɔ mushoŋ?Manɛ malɛ e kɔ eleŋ a chɔ buluŋ?”Ndoŋ nna nɛ Samsɔn kaŋɛ bumo le:“Men daa maŋ ta menyi be amu n ya mata ma eche nna,men daa maaŋ tiŋ m pin keyiremu na be atuwebi.”19 Nɛ Enyɛnpe Ebɔrɛ na be Kiyoyu gbelge Samsɔn so nɛ e nya eleŋ nseŋ yɔ kadegboŋ nɛ baa
         tre Ashkɛlɔn na n ya mɔ benyɛn adesa nseŋ gbaŋ bumo be epiŋi nɛ asɔbuuso m ba sa basa
         nɛ b pin mbe keyiremu na be kusɔ nɛ k bee ŋini na. Kumo be kaman nɛ e nya agbo nseŋ
         bɛta n yɔ epe. 20 Nɛ b ta Samsɔn be eche na n sa esa nɛ e daa la Samsɔn mo teri kejafɔ na to na nɛ e
         ki mbe eche.

Samsɔn ka gberge Filistiebi na kusoe be asheŋ151 Jemanɛ nɛ b daa teŋi ayu na, nɛ Samsɔn ta kaboe fɔlbi n yɔ nɛ e ya chɔrɔ kasuŋgurbia
         nɛ e bee fɛ fanɛ e kraa la mbe eche na. E ka yɔ nɛ e ya kaŋɛ eche na mo tuto le: “Mee
         sha keluri ma eche be ebu to nna.”Ama e daa maŋ shuli nɛ e luri ebu na to. 2 Le nɛ e daŋ kaŋɛ Samsɔn: “N daa fɛ fanɛ fo daa maa sha eche na nna so nɛ fo nya agbo
         n choŋ, amoso nɛ n ta mo n sa fo nekpa. Eche na mo sipo walɛ kebita a chɔ mo gba.
         Feeŋ tiŋ n ta mo n tal to nɛ e ki fo eche.”3 Ndoŋ nna nɛ Samsɔn kaŋɛ: “Naniere bre n nya ekpa nɛ ŋ ka Filisti be basa ere kukɔ.
         Meeŋ tɔrɔ bumo nɛ b pin.” 4 Ndoŋ nna nɛ e lar n ya pɛ ejiŋkaamu alfa asa nseŋ kre benyɔ kikɛ be ndu m mata abar.
         Kumo be kaman nɛ e kre mbulpi m mata bumo ndu na, 5 n chɔɔ mbulpi na so nseŋ yige ejiŋkaamu na to n wɔtɔ Filisti be basa na be ayu be
         adɔana to. Ndoŋ nna nɛ bumo be ayu nɛ a kraa yil nɛ amo nɛ b teŋi n nase kikɛ nɛ bumo
         be ndibi sɔrso be adɔana kikɛ chɔɔ m mur.6 Filisti be basa na ka bishi fanɛ wanɛ e wora le, nɛ b nu fanɛ Samsɔn e wora loŋ ŋkpal
         mo shanyɛn, nɛ e shi kade nɛ baa tre Timna na, ka ta mbe eche n sa benyɛn nɛ b ba
         Samsɔn be kejafɔ to na be eko so.Ŋkpal loŋ so nɛ Filisti be basa na ya chɔɔ eche na nɛ mbe kanaŋ kikɛ m mur. 7 Ndoŋ nna nɛ Samsɔn kaŋɛ bumo: “Kusɔ nɛ men wora ere so, m maa ba nɛ n yige menyi kikɛ,
         ama m baŋ ka menyi kumo be kukɔ nna.” 8 Nɛ Samsɔn diewu n ta tokobi m mɔ bumo be galeŋga. Kumo be kaman nɛ e ya kaa wɔ Etam
         na be kelaŋ to.9 Ndoŋ nna nɛ Filisti be basa na kre n yɔ Juda be efuli so n ya gbuŋ basa nɛ b wɔ kade
         nɛ baa tre Lehi na. 10 Nɛ Juda be basa na bishi bumo: “Manɛ nna nɛ men ba nɛ men ba kɔ anyi?”Nɛ Filisti be basa na kaŋɛ: “Samsɔn nɛ an ba nɛ an ba pɛ n ya wora mo kusɔ nɛ e wora
         anyi na n tal to.”11 Ndoŋ nna nɛ Judaebi be basa ŋgboŋ asa yɔ Samsɔn kutɔ ashi Etam be kebeelaŋ na to n
         ya kaŋɛ mo le: “Fo nyi fanɛ Filistiebi ere e naa ji anyi so kuwura a? Manɛ nna nɛ
         fo wora anyi loŋ?”Nɛ Samsɔn kaŋɛ bumo le: “Kusɔ nɛ b wora ma nɛ ma alɛ gba wora bumo.”12 Nɛ b kaŋɛ mo le: “An ba nna nɛ an ba kre fo nseŋ ta fo n ya sa Filistiebi na.”Nɛ Samsɔn kaŋɛ bumo: “Men bɔ fanɛ men gbagba maaŋ mɔ ma.”13 Nɛ Judaebi na shuli ŋ kaŋɛ: “Anyeeŋ baŋ kre fo nna nseŋ ta fo n ya sa bumo. Anyi maaŋ
         mɔ fo.” Ndoŋ nna nɛ b ta efɔl popɔr anyɔ ŋ kre mo nseŋ lara mo kebeelaŋ na to n yɔ.
         14 B ka ta Samsɔn m ba ka fo Lehi be kade to nɛ Filistiebi na yarase a ponte to a ba
         mo kutɔ. Epul to nɛ Enyɛnpe Ebɔrɛ na be Kiyoyu gbelge Samsɔn so n shin nɛ e nya eleŋ
         nɛ efɔl nɛ b ta ŋ kre mbe enɔ nɛ aya na kikɛ tuge to n tɔr fanɛ nyaŋkpaŋfɔl wuso na.
         15 Samsɔn ka kilgi nɛ e wu kurma be ketayawibi ka dese nɛ e fuu kumo n ta m mɔ Filistiebi
         na be basa kagboŋ.16 Ndoŋ nɛ Samsɔn nase ketande ere:“Kurma be ketayawibinɛ n ta m mɔ basa kagboŋ;kurma be ketayawibinɛ n ta m mɔ bumo m biti abar so.”17 Samsɔn ka malga loŋ n loge nɛ e ta ketayawibi na n lɛ. Nɛ b nase kakpa na Ramaf Lehi.
         Kumo be kifito e la Ketayawibi be kepreŋ.18 Achukoŋ ka pɛ Samsɔn ga nɛ e kule Ebɔrɛ ŋ kaŋɛ: “O Enyɛnpe Ebɔrɛ, fo e shin nɛ n tiŋ
         n ji eleŋ nseŋ tiŋ ŋ kɔ m pɔɔ so. Feeŋ shin nɛ achukoŋ e mɔ ma nɛ nnyamase ere e naŋ
         ba nya ma m pɛ a?” 19 Ndoŋ nna nɛ Ebɔrɛ shin nɛ kefalta pete a lar nchu ashi Lehi ndoŋ. Samsɔn ka nuu nchu
         na nɛ e naŋ nya eleŋ. Nɛ b nase kechubu na Ɛn Hakkɔre. Kumo be kifito la: ‘Esa nɛ
         e shu n tre be kechubu.’ Loŋ be kechubu na kraa wɔ Lehi hale nɛ mbre.20 Nfɛ adunyɔ nɛ Samsɔn daŋ juŋkpar Israɛlebi na, ama Filistiebi na e kraa ji kuwura
         bumo so.

Samsɔn nɛ Delaila be asheŋ161 Kachako nɛ Samsɔn yɔ Filistiebi be kadegboŋ ko nɛ baa tre Gaaza na n ya wu sakaleche
         ko ndoŋ. Ndoŋ nna nɛ e yɔ nɛ e ya tu sakaleche na n dese ŋklade. 2 Gaazaebi na ka nu fanɛ Samsɔn ba ndoŋ nɛ b ya kulti kaboŋ na kikɛ n wɔtɔ a jo mo ashi
         kade na be kabunagboŋ na ase nɛ kare e baa chɛ. Kanyɛ na kikɛ b maŋ yɔ kaplɛkama.
         Le nɛ b daa fɛ: “Kachipurdidi nɛ anyeeŋ mɔ mo.”3 Samsɔn daŋ dese ndoŋ nna n ya fo kiidiso nseŋ ya pɛ kade na be kabunagboŋ na nɛ kumo
         be abersobi kikɛ ŋ gbuŋgbuŋ n tia. Kumo be kaman nɛ e maŋ kumo so n deŋi aba so n
         sulɔ kumo n dii kebee nɛ k shoŋi Hibrɔn na.4 Jemanɛ ko, nɛ Samsɔn ba kaa sha kebichebi ko nɛ baa tre Delaila nɛ e shi efuli na
         be kaba ko nɛ baa tre Sɔrɛk be Ketaŋɛ na. 5 Ndoŋ nna nɛ Filistiebi na be benimu na yɔ kebichebi na kutɔ n ya kaŋɛ mo le: “Wora
         ania n fule Samsɔn nɛ e ŋini fo ashiri nɛ k wɔ mbe eleŋ nɛ e kɔ ere be kaman nɛ an
         tiŋ n nya mo m pɛ ŋ kre mo nɛ e maŋ naŋ tiŋ n wora shɛŋ. Anyi alɛ b ekama beeŋ sa
         fo gbiti be ndarbi kagboŋ nɛ kalfa koŋwule.”6 Ndoŋ nna nɛ Delaila kaŋɛ Samsɔn: “Jande, ŋini ma ashiri nɛ k wɔ fo eleŋ ere be kaman
         nɛ kananɛ esa beeŋ tiŋ ŋ kre fo nɛ fo maaŋ naŋ tiŋ n wora shɛŋ.”7 Nɛ Samsɔn kaŋɛ mo: “Esa baŋ ta keta be efɔl popɔr ashunu nɛ a maŋ naŋ wɔl ŋ kre ma,
         k beeŋ shin nɛ ma eleŋ e yɔɔ nɛ ŋ ki fanɛ dimɛdi kikɛ.”8 Ndoŋ nna nɛ Filistiebi be benimu na bar ata be efɔl popɔr ashunu n ba sa Delaila nɛ
         e ta amo ŋ kre Samsɔn n nase. 9 Delaila malɛ daŋ shin nɛ basa ko ba ŋana ebu nɛ mo nɛ Samsɔn daa wɔtɔ to na nna. E
         ka kre mo n loge nɛ e ponte n tre: “Samsɔn, Filistiebi na e naa ba fo so na!” Samsɔn
         ka kpa n niŋi to nɛ efɔl na tuge to fanɛ b ka ta jese n fuli edɛ na. B daŋ maŋ tiŋ
         m pin Samsɔn be eleŋ na be ashiri.10 Ndoŋ nna nɛ Delaila kaŋɛ Samsɔn: “Fo fule ma n shin nɛ ŋ ki ewulpo nna na. Jande kaŋɛ
         ma kananɛ esa beeŋ tiŋ n wora nseŋ tiŋ ŋ kre fo n nase.”11 Nɛ Samsɔn kaŋɛ: “Nɛ b baŋ ta amamprɔŋ popɔr nɛ b maŋ naŋ ta n wora shɛŋ ŋ kre ma kpakpa,
         ma eleŋ beeŋ lar ma to nɛ ŋ ki fanɛ dimɛdi kikɛ.”12 Nɛ Delaila ta amamprɔŋ popɔr m ba kre mo. Saŋɛ na so nɛ basa ko ŋana a wɔ ebu na to,
         nɛ e ponte n tre: “Samsɔn, Filistiebi na e naa ba fo so na!” Samsɔn ka kpa n niŋi
         to nɛ amamprɔŋ na kikɛ tuge to n shi mbe enɔana so n tɔr fanɛ ejesebi na.13 Ndoŋ nna nɛ Delaila naŋ kaŋɛ: “Samsɔn, fo kraa fule ma a shin nɛ mee ki ewulpo nna
         na, ŋko? Ŋini ma kananɛ esa beeŋ tiŋ ŋ kre fo n nase.”Nɛ Samsɔn kaŋɛ mo: “Fo ta ma emin nɛ b far ntuŋ shunuso ere n wɔtɔ kɔrɛ to n lue,
         nseŋ ta keyir ŋ gbir amo m mata kpakpa; ma eleŋ beeŋ yɔɔ nɛ ŋ ki fanɛ dimɛdi kikɛ.”
         14 Ndoŋ nna nɛ Delaila lɔlɔ Samsɔn nɛ e di m mel nɛ e pɛ mbe emin na n wɔtɔ kɔrɛ be ejese
         to n lue amo. Kumo be kaman nɛ e gbir amo m mata egbal so kpakpa nseŋ ponte n tre:
         “Samsɔn, Filisti be basa na e naa ba fo so na!” Nɛ Samsɔn yeŋi n tiŋi edi to nseŋ
         gberge mbe emin nɛ keyir na nɛ kɔrɛ na kikɛ m tia nseŋ lara mbe emin.15 Kede be kaman nɛ Delaila kaŋɛ Samsɔn: “Fo yɛ fee sha ma, ama kumo alɛ maŋ shi fo kagbene
         to. Ale asa nna na fo ka fule ma n shin nɛ ŋ ki ewulpo. Fo alɛ maŋ kaŋɛ ma ashiri
         nɛ k wɔ fo eleŋ na be kaman.” 16 Delaila baŋ ta kesheŋ ere n tɔrɔ Samsɔn lee hale nɛ ebɔl ya lar mo 17 nɛ e gben ŋ kaŋɛ mo kashenteŋ na. E yɛ: “B ka kurge ma kikɛ b maŋ naŋ she ma emin
         ere. Ŋkpal manɛ so, n la Nazarin be esa nna nɛ b ta ma m bɔɔ Ebɔrɛ enɔ. Kachɛ nɛ b
         baaŋ she ma emin ere nɛ ma alɛ be eleŋ beeŋ lar ma to nɛ ŋ ki esa pɔso fanɛ dimɛdi
         kikɛ.”18 Delaila ka pin fanɛ kashenteŋ nɛ Samsɔn kaŋɛ mo na, nɛ e shuŋi n tre Filistiebi be
         benimu na. E yɛ: “Men naŋ ba kela koŋwule ere, ŋkpal manɛ so, e kaŋɛ ma kashenteŋ
         na naniere.” Ndoŋ nna nɛ Filistiebi be benimu na bɛta m ba nɛ bumo be egbiti nɛ b
         nase nnɔ fanɛ baaŋ sa Delaila na bɔɔ bumo enɔ. 19 Nɛ Delaila ta Samsɔn be kumu n deŋi mbe aya so nseŋ lɔlɔ mo nɛ e di nɛ e shin nɛ Filisti
         be kanyɛn ko ba she mbe emin nɛ b far ntuŋ ashunu so na. Ndoŋ nna nɛ mbe eleŋ na lar
         mo to. 20 Kumo be kaman nɛ Delaila tre: “Samsɔn, Filistiebi na e naa ba fo so na!”Nɛ e yeŋi n tiŋi edi to nseŋ yaŋ fɛ mbe kumu to le: “Meeŋ yaŋ kpa n niŋi to n suge
         ma kumu.” Ama e daa maŋ nyi fanɛ Enyɛnpe Ebɔrɛ na lar mbe kaman.21 Ndoŋ nna nɛ Filisti be basa na ba pɛ mo nseŋ lute mbe anishi. Kumo be kaman nɛ b ta
         mo n yɔ Gaaza nseŋ ya ta danyaŋ be ŋgbɛlɛbi ŋ kre mo nseŋ shin nɛ e bee ŋin kuboo
         jembu a kɔr asɔ ashi kabuti to. 22 B ka she mo na be kaman nɛ mbe emin na naŋ fara a daŋ.Samsɔn be luwu be asheŋ23 Kachako nɛ Filistiebi na be benimu na shɛr nɛ b lara sarga n sa bumo be kegbir nɛ
         baa tre Dagɔn na nseŋ ji bumo be amu. Ŋkpal manɛ so, b yɛ: “Anyi be kegbir e pɛ an
         doŋ, Samsɔn, n wɔtɔ anyi be enɔana to.”24 Basa na ka baŋ wu mo nɛb fara a kpaŋ bumo be kegbir a kaŋɛ le:“Anyi be kegbir pɔɔ an doŋana so n sa anyi;an doŋana nɛ b jija anyi be efuli nɛ anyi be asɔnseŋ mɔ anyi be basa damta na.”25 Jemanɛ nɛ kamooji luri bumo to ga na nɛ b boŋ to ŋ kaŋɛ: “Men ya keta Samsɔn m ba
         nɛ e ba deŋi anyi anishito.” Ndoŋ nna nɛ b ya lara Samsɔn kabuti to m ba. Kumo be
         kaman nɛ b fara a mushe mo a wora mo eyur to.Eshabɔrɛgboŋ nɛ e daa kɔ lambu nɛ b daa wɔ kumo to a yil na be nferinto nɛ b daŋ ta
         Samsɔn n yili. 26 Ndoŋ nna nɛ Samsɔn kaŋɛ esa nɛ e bee keta mo kekpabi na le: “Lɔŋɛ ma n yili kakpa
         nɛ meeŋ tiŋ m pɛ eshabɔrɛgboŋ nɛ a kɔ lambu ere to a yil na nɛ ŋ gbasa amo.” 27 Basa damta, benyɛn nɛ beche kikɛ, e daŋ bɔlɔ lambu na to hale a ŋin abar a fin kakpa
         nɛ b yili. Filisti be bewura anu na gba daŋ ti so. Basa ŋgboŋ asa e daa wɔ lambu na
         be awɔlto. Bumo alɛ kikɛ daa keni Samsɔn nɛ e bee deŋi bumo anishito na nna. 28 Ndoŋ nna nɛ Samsɔn kule Ebɔrɛ ŋ kaŋɛ: “Enyɛnpe Ebɔrɛ, jande nyiŋi ma. O Ebɔrɛ, wɔtɔ
         ma eleŋ kela koŋwule ere nseŋ shin nɛ n tiŋ m bishi Filistiebi ere ma anishi be kechule
         ere be kuwule.” 29 Kumo ba kaman nɛ Samsɔn to m pɛ eshabɔrɛgboŋ anyɔ nɛ a wɔ lambu na be nferinto a kɔ
         kumo to a yil na to. E daŋ ta enɔ jisa m pɛ kuko to nna nseŋ ta enɔ bena malɛ m pɛ
         kenyɔsopo to ŋ ŋin amo 30 nseŋ ponte ŋ kaŋɛ le: “Shin nɛ ma nɛ Filistiebi ere kikɛ e wu!” E ka malga loŋ n loge
         nɛ e ta mbe eleŋ kikɛ ŋ ŋin eshabɔrɛgboŋ na nɛ lambu na tɔr benimu na nɛ basa nɛ b
         wɔ kumo to na kikɛ so m mɔ. Basa nɛ Samsɔn mɔ kachɛ nɛ e wu na daa chɔ bumo nɛ e mɔ
         jemanɛ nɛ e daa wɔ ŋkpa to.31 Ndoŋ nna nɛ mo kurgepoana nɛ mbe kanaŋ to ebi ba m ba ta mbe kebuni n ya puli mo tuto
         Manoa be kebeelaŋ be nchaŋ to ashi Zora nɛ Ɛshtaɔl be kefɛato. Nfɛ adunyɔ nɛ Samsɔn
         daŋ juŋkpar Israɛlebi na.

Maika be agbir be asheŋ171 Kanyɛn ko e daa wɔtɔ nɛ baa tre mo Maika nɛ e daŋ chena Efrayim be kepreŋsawule so.
         2 Kachako nɛ e kaŋɛ mo nio: “Ma e daŋ ta fo gbiti be ndarbi kagboŋ nɛ kalfa nɛ a foe
         nɛ fo daŋ sho esa nɛ e yuri amo kɔnɔ na. Ma e daŋ yuri amo.”Nɛ mo nio kaŋɛ: “M pibi, Ebɔrɛ e nɛfa fo!” 3 Maika ka bɛta gbiti be ndarbi na n sa mo nio nɛ mo nio kaŋɛ: “Mee ta gbiti ere nna
         a sa Enyɛnpe Ebɔrɛ na, saŋɛ na so m pibinyɛn beeŋ bɛl kegbir nseŋ ŋalga amo ŋ gbiti
         kumo nɛ k ki fanɛ gbiti be kegbir. Amoso mee bɛta amo nna a sa fo.”4 Ndoŋ nna nɛ Maika bɛta gbiti be ndarbi na n sa mo nio nɛ mo nio lara amo to be alfa
         anyɔ n sa gbiti be bɔyɛpo. Nɛ bɔyɛpo na malɛ ta amo n lɔŋɛ kegbir n sa Maika nɛ e
         ta n yɔ epe.5 Maika ere daa kɔ lambu nna a shuŋ agbir ashi mbe laŋ to. Ŋkpal loŋ so nɛ e ya baa
         bɔrɛmatapo be piŋi nseŋ fin agbir damta n ti so. Kumo be kaman nɛ e lara mo pibinyɛn
         ko m buu mo kegbirwura. 6 Israɛlebi daa maa kɔ bewura loŋ be jemanɛ na. Ekama daa wora kusɔ nɛ e daa sha nna.7 Livai be yiri to be kabrantiɛbia ko daŋ shi kade nɛ baa tre Bɛtlɛhɛm nɛ k wɔ Juda
         be efuli so nna 8 n lar a fin kakpa nɛ e beeŋ chena. E ta loŋ n ya lar Maika pe ashi Efrayim be kepreŋsawule
         na so.9 Ndoŋ nna nɛ Maika bishi mo le: “Nnɛ nɛ fo shi?”Nɛ e yɛ: “Livai be kabuna be esa e la ma nɛ n shi Bɛtlɛhɛm nɛ k wɔ Juda be efuli so.
         Mee fin kakpa nna nɛ n chena.”10 Ndoŋ nna nɛ Maika kaŋɛ mo: “Tu ma n chena nseŋ ki ma asoetojipo nɛ ma bɔrɛmatapo.
         Kafɛ kikɛ ma alɛ beeŋ baa ka fo gbiti be ndarbi kudu nsaa sa fo asɔbuuso nɛ ajibi.”
         11 Nɛ Livai be kabrantiɛbia na shuli nɛ mo nɛ Maika be kachena nɛ Maika ta mo fanɛ mo
         pibinyɛn gbagba. 12 Ndoŋ nna nɛ Maika ta kabrantiɛbia na ŋ ki ashi mbe bɔrɛmatapo mbe laŋ to. 13 Kumo be kaman nɛ Maika kaŋɛ: “Naniere bre, ŋkpal Livai be kabuna be esa ka ki ma bɔrɛmatapo
         so, Enyɛnpe Ebɔrɛ na beeŋ shin nɛ asheŋ e baa nite nɛnɛ a sa ma.”

Maika nɛ Dan be mbuna ebi be asheŋ181 Jemanɛ so nɛ Israɛlebi daa maa kɔ bewura na, nɛ Dan be yiri to ebi na malɛ daa fin
         bumo gbagba be kakpa nɛ baaŋ chena, ŋkpal manɛ so, b daŋ maŋ naaŋ nya bumo gbagba
         be kapetɛ ashi Israɛl be nnaŋ na to. 2 Ndoŋ nna nɛ Dan be basa lara benapo anu nɛ b shi Zora nɛ Ɛshtaɔl fanɛ b yɔ n ya dara
         kasawule ko m ba. B daŋ keni nnaŋ na to nna n lara basa na nseŋ kaŋɛ bumo le: “Men
         yɔ n ya dara kasawule na ŋ keni.”B ka ta n yɔ na nɛ b ya lar Efrayim be kepreŋsawule so nseŋ ya luri Maika be laŋ to
         n di ndoŋ ŋklade. 3 Maika pe ndoŋ nɛ b nu Livai be kabrantiɛbia na be ebɔl nseŋ b pin mo n ya bishi mo
         le: “Wanɛ e bar fo nfe? Manɛ nɛ fee wora nfe?”4 Nɛ e kaŋɛ bumo kusɔ nɛ Maika wora n sa mo. E yɛ: “E ber ma paa nna nɛ n la mbe bɔrɛmatapo.”5 Ndoŋ nna nɛ b kaŋɛ mo le: “Jande, bishi Ebɔrɛ ŋ keni, asheŋ beeŋ nite nɛnɛ n sa anyi
         ashi anyi be enite ere to a?”6 Nɛ bɔrɛmatapo na shuli ŋ kaŋɛ: “Men shin nɛ men be ŋgbene e dese menyi, ŋkpal manɛ
         so, Enyɛnpe Ebɔrɛ na be kagbene fuli menyi be enite na so.”7 Ndoŋ nna nɛ basa anu na ta n yɔ Layish be kade to n ya wu fanɛ ndoŋebi be kebaawɔtɔ
         baa du fanɛ Sidɔnebi peya nna. Shɛŋ shɛŋ daa maa tɔrɔ bumo ndoŋ. B daa maa ŋana kufu
         fanɛ kusɔ ko beeŋ wora bumo, amoso shɛŋ be asheŋ maŋ tir bumo.8 Basa anu na ka bɛta n yɔ Zora nɛ Ɛshtaɔl nɛ bumo be basa ya bishi bumo le: “Nuso nɛ
         asheŋ du ndoŋ?”9 Nɛ b kaŋɛ: “Men shin nɛ an ya kɔ Layishebi na! An wu fanɛ kasawule na walɛ ga. Men
         sa maŋ shin nɛ an chena nfe jiga nsaa maa wora shɛŋ. Men shin nɛ an wora manaŋ n ya
         kɔ bumo n sɔ kasawule na. 10 Nɛ menyi alɛ gba yɔ ndoŋ menyeeŋ wu fanɛ basa na maa fɛ fanɛ kusɔ ko beeŋ wora bumo.
         Efuli na malɛ shi ga nsaa kɔ asɔ nɛ anyeeŋ baa sha kebaawɔtɔ to. Ebɔrɛ malɛ e ta amo
         n sa anyi.”11 Ndoŋ nna nɛ benyɛn alfa ashe nɛ b shi Dan be kabuna kre kena nɛ bumo nɛ bumo be mbia
         n lar Zora nɛ Ɛshtaɔl. 12 B daŋ ya wora bumo be keeyito nna ashi Kiriaf Jeerim nɛ k wɔ Juda be efuli so na.
         Amoso nɛ hale m ba fo kabre ndoŋ bee ji Dan be keeyito na. 13 Nɛ b shi ndoŋ nseŋ ba Maika pe ashi Efrayim be kepreŋsawule so.14 Ndoŋ nna nɛ basa anu nɛ b ya dara kasawule na m ba na kaŋɛ bumo be basa le: “Men nyi
         fanɛ bɔrɛmatapoana be piŋi nɛ agbirana be yiri yiri nɛ b shɛl amo nseŋ ŋalga gbiti
         ŋ gbiti amo wɔ nwuana ere be kuko to a? Manɛ nɛ menyee fɛ fanɛ an wora?” 15 Nɛ b kilgi n ta n yɔ Livai be kabrantiɛbia na be laŋ to ashi Maika pe nɛ b ya chɔrɔ
         mo. 16 Ndoŋ nna nɛ benapo alfa ashe nɛ b shi Dan be kabuna na bre kilgi n yili laŋ na be
         kabuna to, 17 nɛ basa anu nɛ b ya dara kasawule na ŋ keni na bre luri laŋ na to n ya ta bɔrɛmatapoana
         be piŋi na nɛ agbirana na. Loŋ be jemanɛ nɛ bɔrɛmatapo na nɛ benapo alfa ashe na yil
         laŋ na be kabuna to.18 Basa na ka luri Maika be laŋ to n ya ta bɔrɛmatapo be piŋi na nɛ agbirana na nɛ Maika
         be bɔrɛmatapo na bishi bumo: “Manɛ nɛ menyee wora ere?”19 Ndoŋ nna nɛ b kaŋɛ: “Lo fo kɔnɔ! Sa maŋ malga shɛŋ. Bɛ anyi so nseŋ ba ki anyi be
         bɔrɛmatapo nɛ esa nɛ e beeŋ baa ji anyi asoe to. Fo kaa bee shuŋ Israɛl be kabuna
         fanɛ bɔrɛmatapo maŋ bɔ kebaashuŋ kanaŋ koŋwule a?” 20 Nɛ bɔrɛmatapo na be kagbene fuli mo nɛ e sɔ bɔrɛmatapo be piŋi na nɛ agbirana na nseŋ
         tu basa na a yɔ. 21 Ndoŋ nna nɛ b kilgi n shin nɛ bumo be mbia nɛ asɔbɔya nɛ mpetɛsɔ kikɛ juŋkpar nɛ bumo
         alɛ bɛ so.22 B yɔ nna n wora kashiŋ pɔɛŋ nɛ Maika kela n tre mbe bechenashapo fanɛ b ba chɛ mo
         to n ju Dan be yiri to ebi na m pɛ. Ndoŋ nna nɛ b ju bumo a yɔ nɛ b ya pɛ, 23 nseŋ fara a boŋ to a tre Danebi na nɛ b kilgi m bishi Maika le: “Manɛ e kɔ fo? Manɛ
         e ba nɛ fo keta basa damta le m bɛ fo kumu so loŋ?”24 Nɛ Maika kaŋɛ: “Men ta ma agbirana nɛ ma bɔrɛmatapo a yɔ nsaa bishi ma fanɛ manɛ e
         kɔ ma a? M maŋ naa kɔ shɛŋ nna na!”25 Ndoŋ nna nɛ Dan be yiri to be basa na kaŋɛ: “Sa maa malga a kesar anyi. Fo baŋ shin
         nɛ an nya agbo, fo nɛ fo kanaŋ kikɛ beeŋ wu.” 26 Danebi na ka malga loŋ n loge nɛ b kilgi a yɔ. Maika ka wu fanɛ mbe eleŋ maŋ fo bumo
         peya so nɛ e bɛta n yɔ epe.27 Danebi na ka suge Maika be agbirana nɛ mbe bɔrɛmatapo na be kaman, nɛ b yɔ nɛ b ya
         kɔ kade nɛ baa tre Layish nɛ kumo to be basa maa tuge asheŋ to na kena. Etokobi nɛ
         b ta n ya kɔ bumo nseŋ chɔɔ bumo be kade na. 28 Esa kikɛ daa maŋ wɔtɔ nɛ e sɔ bumo n yige, ŋkpal manɛ so, bumo nɛ Sidɔnebi daŋ barga
         abar nna ga nɛ bumo alɛ nɛ basa kikɛ daa maŋ naa ji kekurge kikɛ. Bumo be kade na
         malɛ daa wɔ ketaŋɛ nɛ k dese m mata Bɛf Rehɔb na nna.Kumo be kaman nɛ Dan be yiri to be basa na lɔŋɛ kade na m pɔr n chena ndoŋ, 29 nseŋ chɛrga kumo be ketre Layish na nseŋ ta bumo nananyɛn nɛ e daa la Jeekɔb pibinyɛn
         na be ketre, Dan, n nase kumo. 30 Ade be kaman nɛ Dan be yiri to be basa na yuu agbirana na a shuŋ amo nɛ Jonatan nɛ
         mbe kaman to ebi ki bumo be bɔrɛmatapoana hale n ya fo jemanɛ nɛ bumo doŋana ba kɔ
         m pɔɔ bumo so nseŋ tintiŋ bumo n yɔ efuli pɔtɛ wɔfɔ ko so. Jonatan ere daa la Mosis
         pibinyɛn nɛ baa tre Gɛshɔm na be kenana nna. 31 Jemanɛ nɛ Ebɔrɛ be wajɛbu na daa wɔ Shilo nɛ Israɛl be basa kikɛ daa shuŋ Ebɔrɛ kumo
         to na, nɛ Maika be agbirana ere bre wɔ Dan be yiri to ebi kutɔ nɛ baa shuŋ amo.
         
            

         
      

   
      
         19
Livainyɛn ko nɛ mo jipo be asheŋ191 Pɔɛŋ nɛ bewura fara a ji kuwura ashi Israɛl be efuli so na, Livai be yiri to be kanyɛn
         ko e daa wɔ kakpa wɔfɔ ko ashi Efrayim be kepreŋsawule so nseŋ ya ta ejipoche ashi
         kade nɛ baa tre Bɛtlɛhɛm nɛ k wɔ Juda be efuli so na. 2 Ama ejipoche na daa maa ji kashenteŋ a sa kanyɛn na. E daŋ yige mo nna nseŋ bɛta n
         yɔ mo tuto pe ashi Bɛtlɛhɛm n ya kaa wɔ ndoŋ afɔl ana. 3 Ndoŋ nɛ kanyɛn na yɔ nɛ e ya mata eche na m bɛta mo m ba. E daŋ keta mbe kayɛrbi nɛ
         ekurma anyɔ nna n yɔ. B ka ya fo, nɛ eche na keta kanyɛn na n yɔ mo tuto be laŋ to.
         Keche na mo tuto ka wu kanyɛn na nɛ e sɔ mo kagbenefuliso. 4 Eche na mo tuto na daa maa sha fanɛ kanyɛn na e bɛta n yɔ kakpa nɛ e shi m ba. Amoso
         nchɛ asa nɛ e daŋ ji ndoŋ, nɛ mo nɛ mo shanyɛn bee ji a nuu.5 Kachɛ nasopo na be kachipurso nɛ bumo kikɛ wule ŋ koso nɛ Livai be kanyɛn na nɛ mo
         jipoche na fara a bela ase nɛ b yɔ. Ama le nɛ eche na mo tuto kaŋɛ mo: “Shin nɛ b
         wora ajibi nɛ fo ji pɔɛŋ nsaa yɔ. A daga fo ka nya eleŋ a yɔ.” 6 Ndoŋ nna nɛ bumo benyɛn anyɔ na chena n ji nseŋ nuu. Kumo be kaman nɛ eche na mo tuto
         kaŋɛ mo le: “Jande, di nfe kanyɛ ere n ji fo kumu ŋklade.” 7 Livai be kanyɛn na ka naŋ koso nɛ e yɔ, nɛ eche na mo tuto naŋ lɔlɔ mo fanɛ e naaŋ
         di ndoŋ kanyɛ koŋwule n ti so. 8 Kumo be ŋklade, kachɛ nusopo na be kachipurdidi, nɛ e naaŋ bela ase nɛ e yɔ, nɛ eche
         na mo tuto naaŋ kaŋɛ: “Ber kɔnɔ pɔɛŋ. Jo nɛ kapaso e fo!” Ndoŋ nna nɛ bumo benyɛn
         anyɔ na naaŋ tu abar n ji.9 Livai be kanyɛn na nɛ mo jipoche na nɛ kayɛrbi na ka koso nɛ b yɔ nɛ eche na mo tuto
         na naŋ kaŋɛ: “Keni, epeŋi tɔr nna na. Men maaŋ fo kaplɛkama nɛ kanyɛ e biri. Men dese
         n ji men be amu. Echefo kachipurdidi nɛ men baa yɔ epe.” 10-11 Ama kanyɛn na daa maŋ naa sha kedi ndoŋ, nɛ mo nɛ mo jipoche nɛ bumo be kayɛrbi kre
         asɔ n deŋi ekurma anyɔ na so nseŋ fara a yɔ. B ka ya kaa fo kade nɛ baa tre Jebus,
         kumo koŋwule na e la Jerusalɛm na, nɛ kaase bee fo. Nɛ kanyɛn na be kayɛrbi na kaŋɛ
         mo le: “Men shin nɛ an dese Samsɔn be basa ere kutɔ n wushi.”12-13 Nɛ mo nyɛnpe kaŋɛ: “Ayai. Anyi maaŋ dese basa nɛ b maŋ la Israɛlebi ere be kade to.
         Anyeeŋ baa yɔ kade nɛ baa tre Gibiya na ŋko Rama, n ya dese amo be kuko to n wushi.”
         14 Ndoŋ nna nɛ b baŋ Samsɔn so a yɔ. B ka ya ka fo Gibiya nɛ k wɔ Bɛnjamin be yiri be
         kasawule so na nɛ epeŋi tɔr kuraa. 15 Nɛ b gbɛ nɛ b ya dese ndoŋ. Ndoŋ nna nɛ b yɔ kade na to n ya chena kelɔnɛ so, ama
         esa kama daŋ maŋ keta bumo n luri mbe laŋ to n ya sa bumo edesekpa.16 Jemanɛ nɛ b tase kelɔnɛ na so na nɛ kanyɛnnimubi ko shi ndɔ to a ba. Mo alɛ daa la
         esa nɛ e shi Efrayim be kepreŋsawule so nna nseŋ ba chena Gibiya ndoŋ. 17 Kanyɛnnimubi na ka wu befɔ na kelɔnɛ na so na nɛ e bishi bumo: “Nnɛ nɛ men shi? Nnɛ
         nɛ menyee yɔ?”18 Nɛ Livai be kanyɛn na kaŋɛ le: “An shi Bɛtlɛhɛm nɛ k wɔ Juda be efuli so nna nsaa
         yɔ kade wɔfɔ ko nɛ k wɔ Efrayim be kepreŋsawule so. Ndoŋ nɛ an wɔ. An ba choŋ Bɛtlɛhɛm
         nɛ k wɔ Juda nna nseŋ bɛta a choŋ kakpa nɛ baa shuŋ Enyɛnpe Ebɔrɛ na. Esa kama malɛ
         maŋ sɔ anyi n wɔtɔ mbe laŋ to. 19 Anyi alɛ kɔ afitiri nɛ an sa anyi be ekurma anyɔ ere nseŋ naa kɔ anyi gbagba be ajibi
         nɛ anyeeŋ ji nseŋ dese. Shɛŋ maŋ tir anyi.”20 Nɛ kanyɛnnimubi na malɛ kaŋɛ le: “Men bela a ba ma laŋ to. Meeŋ keni menyi so. A maŋ
         daga fanɛ men dese kelɔnɛ so nfe ŋklade.” 21 Ndoŋ nna nɛ e keta bumo n yɔ mbe laŋ to nseŋ ya sa ekurma na ajibi. E ka sa bumo nchu
         nɛ b bɛr n loge nɛ b ji ajibi.22 Jemanɛ nɛ baa ji na nɛ kade na to be basa lubi ba kulti laŋ na n wɔtɔ nseŋ fara a
         ŋmea kukuloŋ na a ponte to a kaŋɛ kanyɛnnimubi na le: “Shin nɛ kanyɛn nɛ fo keta m
         ba fo laŋ to na e lar m ba! Anyee sha kedi mo keche nɛ kenyɛn nna!”23 Ndoŋ nna nɛ kanyɛnnimubi na lar n ya kaŋɛ bumo le: “Ayai, n teriana! Men jande, men
         sa maŋ wora le be kesheŋ lubi ere. Kanyɛn ere la ma efɔ nna. 24 Men keni, m pibiche nɛ e maŋ nyi enyɛn nɛ kanyɛn na malɛ be ejipoche nde. Meeŋ ta
         bumo n lar n sa menyi nɛ men wora bumo kusɔ kama nɛ menyee sha. Ama kanyɛn ere bre
         men sa maŋ wora mo ŋaba be asheŋ ere kikɛ!”25 Ama basa na kini kenu kanyɛnnimubi na be kamalga na. Nɛ Livai be kanyɛn na lara mo
         jipoche na kowu n sa bumo nɛ b pur mo nseŋ wora mo kananɛ baa sha hale nɛ kare ya
         chɛ. 26 Kare ka chɛ kachipurdidi nɛ kache na ba tɔr kanyɛnnimubi na be laŋ na be kabuna to
         n dese hale nɛ epeŋi ba lar mo so.27 Livai be kanyɛn na ka koso kachipurso na m bugi kabuna nɛ e wu mo jipoche na nɛ e
         wu a dese kabuna to nɛ mbe enɔ deŋ kabunabi so. 28 Nɛ kanyɛn na kaŋɛ le: “Koso nɛ an yɔ!” Ama ejipoche na maŋ tuge shɛŋ. Ndoŋ nna nɛ
         kanyɛn na ta ejipoche na n deŋi kurma so nseŋ pɛ epe be akpa.29 E ka ya fo epe nɛ e ta kasaŋɛ ŋ kuya eche na to ntuŋ kuduanyɔ nseŋ ta amo n chige
         n sa Israɛl be eyiri kudu anyɔ na kikɛ. 30 Esa kama nɛ e wu kache na be eyur be kaba na kooba nna nseŋ kaŋɛ le: “Anyi maŋ naŋ
         wu ŋko n nu le be kesheŋ ere kikɛ! Yili kachɛ nɛ Israɛl be basa shi Ijipt be efuli
         so m ba nfe kikɛ, le be kesheŋ maŋ naŋ wora kikɛ! A daga fanɛ an fɛ kumo be asheŋ
         nseŋ wora kusɔ ko. Manɛ bre nɛ anyeeŋ wora?”

Israɛlebi ka kɔ Bɛnjaminebi kena be asheŋ201 Israɛl be basa nɛ b shi Dan be kasawule nɛ k dese kelargato be esoso be kaba so n
         ya fo Bɛshiba be kasawule nɛ k wɔ kelargato be kaseto be kaba so na, n ta bumo nɛ
         b shi Giliad be kasawule nɛ k wɔ Jɔɔdan be lɔr na be epeŋilarkpa be kaba so na kikɛ
         n ti so ka nu kesheŋ na nɛ b lar fanɛ esa koŋwule m ba shɛr Enyɛnpe Ebɔrɛ na be anishito
         ashi Mizpa. 2 Israɛl be eyiriana na be benimuana kikɛ daa wɔ Ebɔrɛ be basa be nshɛr ere to nna.
         Benapo nɛ baa nite ayaso daa wɔ ŋgboŋ alfa ana. 3 Bɛnjamin be yiri to be basa gba daŋ nu fanɛ Israɛl be basa daŋ shɛr ashi Mizpa nna.
         Ama bumo ere daŋ maŋ yɔ nshɛr na to.Eyiriana na be benimuana na ka gama n loge, nɛ Israɛl be basa na bishi Livai be kanyɛn
         na le: “Kaŋɛ anyi, nuso nɛ le be kesheŋ lubi ere wora?”4 Ndoŋ nna nɛ Livai be kanyɛn nɛ b mɔ mo jipoche na kaŋɛ: “Ma nɛ n jipoche e yɔ kade
         nɛ baa tre Gibiya na ashi Bɛnjamin be kasawule so nɛ an ya dese ŋklade. 5 Nɛ Gibiya be benyɛn ba kulti laŋ nɛ an daa wɔ kumo to kanyɛso na. B daŋ kre kemɔ ma
         nna, ama b ka maŋ nya ma so nɛ b pur n jipoche na nɛ e wu. 6 Ŋkpal b ka wora le be kesheŋ lubi nɛ k maŋ daga ere so nɛ ŋ kuya n jipoche na be kebuni
         to n ta kumo n chise Israɛl be eyiri kudu anyɔ na. Nɛ yiri kama nya mbe eblaŋ na be
         kuko. 7 Menyi nɛ men shɛr nfe ere kikɛ la Israɛl be basa nna. Manɛ e daga fanɛ an wora demu
         ere to?”8 Nɛ basa na kikɛ kpa n niŋi to kɔnɔkoŋwuleso ŋ kaŋɛ le: “Anyi be ekama maa bɛta a yɔ
         epe. Ayai, ekoŋwule kama gba maaŋ bɛta n yɔ mo pe. 9 Kusɔ nɛ anyeeŋ wora Gibiya be basa na e la fanɛ anyeeŋ to beri nna n lara benyɛn ko
         nɛ b ya kɔ bumo kena. 10 Israɛl be yiri to be basa kikɛ beeŋ lara basa kalfa to be basa kudu nɛ b baa sa benapo
         na ajibi. Benapo nɛ b ka na malɛ beeŋ yɔ n ya gberge Gibiya be basa na kusoe ŋkpal
         mbushusheŋ nɛ b wora Israɛl be efuli so na so.” 11 Ndoŋ nna nɛ benyɛn nɛ b wɔ Israɛl to na kikɛ wora kɔnɔkoŋwule n shuli so fanɛ Gibiya
         be basa na daga kasogberge.12 Kede be kaman nɛ Israɛl be eyiriana na kikɛ shuŋi basa Bɛnjamin be yiri to be basa
         be efuli kikɛ so ŋ kaŋɛ: “Menyi basa jiga ere! Manɛ be kesheŋ lubi nɛ men wora loŋ?
         13 To, men fin basa nɛ b wora loŋ ashi Gibiya na n sa nɛ an mɔ bumo nɛ kulubi na e lar
         Israɛl be efuli so.”Ama Bɛnjamin be yiri to be basa na kini kenu n sa bumo braana Israɛl be basa na nna;
         14 nɛ bumo be benyɛn shi bumo be ndeana kikɛ to m ba Gibiya nɛ b ba kɔ bumo braana Israɛlebi
         kena. 15 Benapo ŋgboŋ adunyɔ nɛ ashe nɛ Bɛnjamin be yiri to ebi daŋ tre bumo be ndeana kikɛ
         to m ba. Kumo be kaman nɛ Gibiya be basa malɛ gama benyɛn alfa ashunu nɛ b nyi kena
         to nɛnɛ. 16 Bumo be benapo na to be benyɛn alfa ashunu nɛ bumo be ekama beeŋ tiŋ n ta ketababu
         ŋ kpa kejembu n nya kusɔ nɛ e maŋ to kumo m paŋ, nɛ b daŋ lara.17 Israɛl be eyiri na to be basa nɛ b ka na malɛ daŋ gama benapo ŋgboŋ alfa ana nɛ b
         nyi etokobi be keta ŋ kɔ nna. Bumo be ekama malɛ daa la ekɔpo nɛ e nyi kena to nɛnɛ
         nna.18 Kumo be kaman nɛ Israɛl be basa na yɔ kakpa nɛ baa shuŋ Ebɔrɛ ashi kade nɛ baa tre
         Bɛtɛl na n ya kule Ebɔrɛ m bishi: “Yiri mo e naaŋ juŋkpar anyi n ya kɔ Bɛnjamin be
         yiri to ebi na kena?”Nɛ Enyɛnpe Ebɔrɛ na kaŋɛ: “Juda be yiri to be basa e naŋ juŋkpar.”19 Kare ka chɛ kachipurso nɛ Israɛl be basa na ya wora bumo be keeyi to a taga to Gibiya.
         20 Kumo be kaman nɛ b wora shiriya n lar n yɔ nɛ b ya kɔ Bɛnjamin be benapo, nseŋ shin
         nɛ bumo be benapo yili n shoŋi Gibiya. 21 Ndoŋ nna nɛ Bɛnjamin be benapo na lar kade na to m ba kɔ Israɛl be benapo na. Ta a
         ba kapaso nɛ b teŋ mɔ Israɛl be benapo ŋgboŋ adunyɔ nɛ anyɔ. 22-23 Ndoŋ nna nɛ Israɛl be basa na yɔ kakpa nɛ baa shuŋ Ebɔrɛ na n ya shu Enyɛnpe Ebɔrɛ
         na be anishito hale nɛ kaase fo. Nɛ b naŋ bishi Enyɛnpe Ebɔrɛ na le: “A daga fanɛ
         an naŋ bɛta n ya kɔ an kurgepoana Bɛnjamin be basa na a?”Nɛ Enyɛnpe Ebɔrɛ na kaŋɛ: “Mm, men bɛta n yɔ!”Ndoŋ nna nɛ Israɛl be benapo na naŋ nya keleŋto nseŋ ya yili mboŋ nɛ b daŋ yili kachɛ
         sososo na 24 ŋ kre n ya tu Bɛnjamin be benapo na kachɛ nyɔsopo na. 25 Ndoŋ nna nɛ Bɛnjamin be benapo naŋ lar Gibiya to n tu bumo kela nyɔsopo. Israɛl be
         benapo nɛ b daa kɔ kena ga na be basa ŋgboŋ kuduaburwa nɛ b mɔ loŋ be kachɛ nyɔsopo
         na.26 Ndoŋ nna nɛ Israɛl be basa na kikɛ yɔ Bɛtɛl, kakpa nɛ baa shuŋ Ebɔrɛ na, n ya shu
         ga a maŋ ji shɛŋ ashi Enyɛnpe Ebɔrɛ be anishito hale nɛ epeŋi ya tɔr. Kaase ka fo
         nɛ b lara esarga chɔɔso nɛ kɔnɔkoŋwule be esarga n sa Enyɛnpe Ebɔrɛ na a fin mbe nɛfa.
         27 Ebɔrɛ be kɔnɔkoŋwule be ŋkre be deka na daa wɔ Bɛtɛl nna nɛ Ɛɛrɔn mo nanabi nɛ baa
         tre Finihas nɛ mo tuto la Eliaza na daa keni kumo so ndoŋ. 28 Nɛ Israɛl be basa na naŋ bishi Enyɛnpe Ebɔrɛ na le: “An naaŋ bɛta n ya kɔ Bɛnjamin
         be basa nɛ b la an kurgepoana na kena ŋko an sa maŋ naŋ yɔ?”Nɛ Enyɛnpe Ebɔrɛ na kaŋɛ le: “Men yɔ! Echefo bre meeŋ shin nɛ men kɔ m pɔɔ bumo so.”29 Ndoŋ nna nɛ Israɛl be benapo na be beko ya ŋana m pugi ŋ kulti Gibiya n wɔtɔ. 30 Kachɛ sasopo na nɛ b shin nɛ bumo be benapo koso nɛ b tu Bɛnjamin be benapo ŋ kɔ ashi
         Gibiya fanɛ kananɛ b daŋ wora na. 31 Ndoŋ nna nɛ Bɛnjamin be benapo na lar kade na to a yɔ nɛ b ya kɔ Israɛl be benapo
         na kena, nɛ Israɛl be benapo na kute a shile a laŋɛ kaman nɛ b ju a buu so. Bɛnjamin
         be benapo na daŋ mɔ Israɛl be benapo na be basa adesa nna ashi kupuŋ to nɛ ekpa nɛ
         k dese Bɛtɛl nɛ Gibiya be kefɛato na so.32 Kusɔ nɛ Bɛnjamin be basa na daa kaŋɛ e la: “An yaa pɔɔ bumo so nna na.”Nɛ Israɛl be benapo na malɛ kaŋɛ le: “Men shin nɛ an bɛta a shile nseŋ fule bumo n
         lar kade na to n yɔ ekpa to.”33 Kumo be kaman nɛ Israɛlebi be benapo nɛ b bɛta a shile na ya gama abar so ashi Baal
         Tama, nɛ bumo nɛ b ŋana m pugi Gibiya be epeŋitɔrkpa na malɛ lar a ba. 34 Nɛ Israɛl be benapo kpakpaso fanɛ basa ŋgboŋ kudu kilgi n tu Gibiyaebi na nɛ kena
         na ki kena kpakpaso. Bɛnjaminebi na daa maŋ nyi fanɛ bumo be kemur be jemanɛ baa fo
         nna na. 35 Ndoŋ nna nɛ Enyɛnpe Ebɔrɛ na shin nɛ Israɛlebi na pɔɔ Bɛnjamin be benapo so. Bɛnjamin
         be benapo ŋgboŋ adunyɔ nɛ anu nɛ kalfa koŋwule nɛ Israɛl be benapo na mɔ loŋ be kachɛ
         na. 36 Ndoŋ nɛ Bɛnjaminebi na pin fanɛ b kɔ n tɔr kashenteŋto.Kananɛ Israɛlebi na kɔ m pɔɔ so be asheŋIsraɛl be benapo nɛ b shi ga nseŋ daŋ bɛta a shile jemanɛ nɛ Bɛnjaminebi na daa bɛ
         bumo so na daa wora loŋ nna ŋkpal b ka nyi bumo braana ka ŋana m pugi ŋ kulti Gibiya
         be kade na be asheŋ so. 37 Israɛl be basa nɛ b daŋ ŋana m pugi na daŋ nya manaŋ n shile n luri Gibiya be kade
         na to nna m pesaŋ to a mɔ basa na kikɛ. 38 Israɛl be benapo na nɛ bumo nɛ b daŋ ŋana m pugi na daŋ kre nna n yili fanɛ b kaŋ
         luri kade na to b nya edɛ n wɔtɔ nwuana to, 39 saŋɛ na so nɛ b baŋ wu edishi na nɛ bumo alɛ e kilgi n tu Bɛnjamin be benapo na a
         kɔ.Le be jemanɛ ere nɛ Bɛnjamin be benapo na tia mɔ Israɛlebi na be beko. B daŋ mɔ basa
         beeŋ wora fanɛ basa adesa. Kusɔ nɛ Bɛnjaminebi na daa kaŋɛ e la fanɛ: “An yaa pɔɔ
         bumo so fanɛ kananɛ an daŋ wora sososo be kena na to na nna.” 40 Ama edishi na ka kaa n dii awɔlto nɛ Bɛnjamin be basa na kilgi ŋ keni n wu edishi
         ka bee kaa bumo be kade na to a yɔ awɔlpa so. 41 Ndoŋ nna nɛ Israɛl be benapo na kilgi n tu bumo nɛ kufu pɛ Bɛnjamin be benapo na,
         ŋkpal manɛ so, b wu fanɛ baa shin nɛ b mur nna na. 42 Nɛ b fara a shile Israɛl be benapo na kutɔ a yɔ keshishɛrsawule na ase. Ama b daa
         maŋ tiŋ n shile kena na ŋkpal manɛ so Israɛl be benapo nɛ b chɔɔ kade na nseŋ bɛta
         a ba na daŋ kuŋ bumo ekpa nna m mɔ bumo. 43 Israɛl be benapo na daŋ kulti Bɛnjamin be basa na nna n wɔtɔ nseŋ daŋ ju m buu bumo
         so m mɔ bumo hale n ya lar Gibiya be epeŋilarkpa be kaba so. 44 Bɛnjamin be benapo kpakpaso ŋgboŋ kuduaburwa nɛ b daŋ mɔ. 45 Jemanɛ nɛ b kilgi a shile a yɔ keshishɛrsawule nɛ k dese a laŋɛ Rimmɔn be kefalta
         na ase na nɛ Israɛlebi na mɔ basa ŋgboŋ anu n lɛ ekpa na to. Kumo be kaman nɛ Israɛlebi
         na kraŋ ju m buu bumo nɛ b ka na so hale n ya lar Gidɔm n ya mɔ basa ŋgboŋ anyɔ n
         ti so.46 Bɛnjamin be benapo kpakpaso, nɛ baa kɔ kena ga na be basa ŋgboŋ adunyɔ nɛ anu e daŋ
         wu loŋ be kachɛ na. 47 Bumo be basa alfa ashe nawule e nya n shile n yɔ keshishɛrsawule nɛ k dese a laŋɛ
         Rimmɔn be kefalta na ase n ya ŋana ndoŋ afɔl ana. 48 Ade be kaman nɛ Israɛlebi na kilgi m bɛta n yɔ Bɛnjaminebi na be nde to n ya mɔ amo
         to be basa nɛ asɔbɔya kikɛ nseŋ chɔɔ kusɔ kama kuraa.

Bɛnjaminebi ka nya beche be asheŋ211 Israɛlebi na daŋ bɔ ntaŋ nna n sa Enyɛnpe Ebɔrɛ na ashi Mizpa ŋ kaŋɛ: “Anyi be ekama
         e sa maŋ kaŋ ta mo pibiche n sa Bɛnjamin be kabuna be enyɛn kikɛ nɛ e ta ŋ ki mbe
         eche.”2 Israɛlebi na daŋ ta kagbenejija nna n yɔ Bɛtɛl n ya shu ŋ ŋini Ebɔrɛ hale nɛ kaase
         ya fo. 3 Le nɛ b daa shu a kule Ebɔrɛ a kaŋɛ: “O Enyɛnpe, Israɛl be Ebɔrɛ, manɛ e ba nɛ le
         tu anyi? Manɛ nna nɛ Israɛl be yiri ko bee shin nɛ k mur?”4 Kare ka chɛ kachipurdidi nɛ basa na pɔr bɔrɛsure nseŋ lara esarga nɛ a bee par Ebɔrɛ
         nsaa bar bumo alɛ nɛfa.5 Kede be kaman nɛ Israɛlebi na bishi abar le: “Israɛl be yiri mo e daŋ kini keba shɛr
         Enyɛnpe Ebɔrɛ na be anishito jemanɛ nɛ an daŋ tre nshɛr ashi Mizpa na?” Ŋkpal manɛ
         so, b daŋ bɔ ntaŋ nna fanɛ yiri kama nɛ k kini keshɛr Enyɛnpe Ebɔrɛ na be anishito
         ashi Mizpa daga luwu nna.6 Israɛlebi na daŋ shu nna ga ŋkpal bumo kurgepoana Bɛnjaminebi na so. B yɛ: “Israɛl
         be yiri koŋwule ko bee shin nɛ k mur nna na. 7 Nuso nɛ anyeeŋ wora n nya beche n sa Bɛnjamin be benyɛn nɛ b ka ere. Ŋkpal manɛ so,
         an nase kɔnɔ Enyɛnpe Ebɔrɛ na be anishito fanɛ ekama e sa maŋ kaŋ sa bumo mo pibiche
         nɛ b ta ŋ ki bumo be beche.” 8 Nɛ b naŋ laŋɛ m bishi: “Israɛl be eyiri na to be kabuna mo e maŋ shɛr Enyɛnpe Ebɔrɛ
         na be anishito ashi Mizpa?” Ndoŋ nɛ b wu fanɛ esa kama daŋ maŋ shi Jabesh ashi Giliad
         m ba nshɛr na to. 9 Ŋkpal manɛ so, b ka daa karga basa na b wu fanɛ esa kikɛ maŋ shi ndoŋ m ba.10 Ndoŋ nna nɛ bumo nɛ b shɛr na ta kubɔya n shuŋi benapo ŋgboŋ kudu anyɔ ashi Jabesh
         Giliad fanɛ b ya mɔ basa nɛ b wɔ ndoŋ na kikɛ, beche nɛ mbia kikɛ. 11 Kusɔ nɛ b kaŋɛ benapo na nde: “Kusɔ nɛ menyeeŋ wora nde. Men ya mɔ benyɛn kikɛ nɛ
         beche kama nɛ b nyi benyɛn nseŋ yige beche nɛ b maŋ naŋ pin benyɛn na bre.” 12 B ka yɔ nɛ b ya wu fanɛ mbichesobi alfa ana e maŋ nyi benyɛn ashi Jabesh Giliad ndoŋ,
         nɛ b pɛ bumo m ba Shilo nɛ k wɔ Keenan be efuli so, kakpa nɛ b daa wɔ na.13 Kumo be kaman nɛ Israɛlebi kikɛ shuŋi Bɛnjaminebi na kutɔ ashi Rimmɔn be kefalta na
         ase a fin bumo nɛ bumo be nferinto be kayurwushi. 14 Ndoŋ nna nɛ Bɛnjaminebi na bɛta m ba, nɛ b ta Jabesh Giliad be beche nɛ b daŋ maŋ
         mɔ na n sa bumo, ama beche na daŋ maŋ fo bumo kikɛ.15 Basa na daŋ shu n sa Bɛnjaminebi na nna ga ŋkpal Enyɛnpe Ebɔrɛ na ka daŋ shin nɛ kabuna
         ko daa sha kemur na so. 16 Nɛ benimu nɛ b daa wɔ nshɛr na to na kaŋɛ: “Bɛnjamin be yiri to be basa maŋ naa kɔ
         beche nna na. Nɛ nuso nɛ anyeeŋ wora n nya beche n sa bumo be benyɛn nɛ b ka ere?
         17 A daga Bɛnjaminebi nɛ b ka ere gba ka nya basa nɛ baaŋ ji bumo be kapetɛ, saŋɛ na
         so Israɛl be kabuna kama maaŋ mur. 18 Anyi maaŋ tiŋ n ta anyi be bibiche n sa bumo ŋkpal ntaŋ nɛ a m bɔ fanɛ: ‘Kɔnɔsho e
         baa wɔ esa kama nɛ e beeŋ sa Bɛnjamin be kabuna be esa kikɛ eche so.’ ” 19 Kumo be kaman nɛ b bar le be nfɛra ere: “Enyɛnpe Ebɔrɛ na be kafɛ kafɛ be kachɛgboŋ
         na maaŋ naŋ chɛr nɛ b ji kumo ashi kade nɛ baa tre Shilo na.” Shilo daa dese kakpa
         nɛ baa tre Bɛtɛl na be kelargato be esoso be kaba so, nɛ Lebona be kelargato be kaseto
         be kaba so nna. Kumo alɛ nseŋ naa dese ekpa nɛ k wɔ Bɛtɛl nɛ Shɛkɛm be kefɛato be
         epeŋilarkpa na. 20 Nɛ benimu na kaŋɛ Bɛnjamin be basa na le: “Men ya ŋana ndibi sɔrso be adɔana to a
         jo. 21 Saŋɛ na so nɛ Shilo be mbichesobi na kaŋ lar a cha kachɛgboŋ achɛ na, nɛ men lar adɔana
         na to nɛ men be ekama e pɛ eche katiŋso n yɔ mo pe nɛ e ya ki mbe eche ashi Bɛnjamin
         be kasawule so. 22 Bumo tutoana ŋko bumo siponyɛnana kaŋ ba bile asheŋ n sa anyi, anyeeŋ kaŋɛ bumo: ‘Men
         wu anyi kuwɔr nseŋ chɛ bumo to, ŋkpal manɛ so, an daa maŋ nya beche kena na to n sa
         bumo kikɛ. Menyi alɛ gbagba ka maŋ ta menyi be bibiche na n sa bumo so, kumo be kulubi
         maa gbiti menyi.’ ” 23 Kusɔ nɛ Bɛnjaminebi na daŋ wora e la fanɛ mbichebi na ka ba kaa cha na, nɛ benyɛn
         na be ekama lar m ba fuu eko n yɔ n ya ta mo ŋ ki mbe eche. Kumo be kaman nɛ b bɛta
         n yɔ bumo be kasawule so n ya lɔŋɛ bumo be ndeana m pɔr n chena.24 Jemanɛ na so nɛ Israɛlebi na malɛ gba teŋ lar ndoŋ n yɔ bumo be nsawule so n ya chena
         mbuna mbuna so.25 Israɛlebi daa maa kɔ bewura loŋ be jemanɛ na. Ekama daa wora kusɔ nɛ k par mo nna.RUFRuf be kawɔlRufRufRUFBE KAWƆL

Nawomi nɛ Ruf be asheŋ11 Jemanɛ nɛ demujipoana kraa juŋkpar Israɛl be efuli so ebi na be saŋko nɛ akoŋ tɔr
         efuli na so. Ndoŋ nna nɛ kanyɛn ko nɛ e shi Juda be kasawule so be kade nɛ baa tre
         Bɛtlɛhɛm na keta mbe eche nɛ mbinyɛnso anyɔ ŋ kaa n yɔ Mowab be efuli so nɛ b ya chena
         ndoŋ n wora nchɛnnyɔ. 2 Kanyɛn na be ketre e daa la Elimelɛk nɛ mbe eche malɛ daa la Nawomi. Bumo be mbinyɛnbi
         anyɔ na malɛ be eko be ketre daa la Maalon nɛ enyɔsopo malɛ daa la Chilion. B daŋ
         shi Efrat be kanaŋ to nna ashi Bɛtlɛhɛm nɛ k wɔ Juda be efuli so na, n yɔ Mowab n
         ya kaa wɔtɔ.3 B wɔtɔ loŋ, nɛ Nawomi mo kul Elimelɛk ba wu ŋ ka mo nɛ mbe mbinyɛnso anyɔ na. 4 Ndoŋ nna nɛ mbia anyɔ na ba ta n ta Mowab be efuli so be beche. Beche na be eko be
         ketre e daa la Orpa nɛ eko malɛ daa la Ruf. B wɔ ndoŋ loŋ m ba fo fanɛ nfɛ kudu. 5 Kumo be kaman nɛ Maalon nɛ Chilion kikɛ ba wu ŋ ka Nawomi. Nawomi daa maŋ naa kɔ ekul,
         mo alɛ maŋ naa kɔ mbia.6 E wɔ Mowab nna nseŋ nu fanɛ Enyɛnpe Ebɔrɛ na wora mo ere Enyɛnpe Ebɔrɛ na be basa
         kechɛto n sa bumo ajibi. Nawomi ka nu loŋ na nɛ mo nɛ mo shacheana na bela ase nɛ
         b kaa Mowab m bɛta n yɔ Nawomi be efuli so. 7 Kachako nɛ Nawomi nɛ mo shacheana na lar kakpa nɛ e daa wɔ na m pɛ ekpa m bɛta a yɔ
         Juda be efuli so.8 B ka bee yɔ nɛ Nawomi kaŋɛ bumo le: “Men bɛta a yɔ men nioana kutɔ. Enyɛnpe Ebɔrɛ
         na e ya kaa wora menyi kelela fanɛ kananɛ men wora ma nɛ menyi kulana kelela saŋɛ
         nɛ b daa wɔ ŋkpa to na.” 9 Enyɛnpe Ebɔrɛ na e ya sa menyi be ekama echenakpa ashi mo kul popɔr pe. 10 Kumo be kaman nɛ e pɛ m pɛ bumo to kashaso ŋ kela bumo nɛ bumo kikɛ shu n shu awɔrso
         ga nɛ mo shacheana na kaŋɛ Nawomi le: “Anyeeŋ bɛ fo so n yɔ fo basa kutɔ.”11 Ndoŋ nna nɛ Nawomi leŋ bumo to ŋ kaŋɛ: “Ma mbia, men bɛta a yɔ menyi peana, ŋkpal
         manɛ so, m maaŋ naŋ nya bibinyɛn nɛ baaŋ ba ki men kulana, nɛ manɛ so nɛ k naŋ daga
         fanɛ men bɛ ma so n yɔ? 12 Ma mbia, men bɛta a yɔ epe, ŋkpal manɛ so, naniere m bel ga nɛ ma kenaŋtiŋ n nya ekul.
         Hale nɛ tama kraa wɔtɔ n sa ma gba ŋko nɛ n nya ekul kanyɛ ere ŋ kurge mbinyɛnsobi
         gba, 13 menyeeŋ tiŋ jo bumo hale nɛ b ba daŋ ŋ ki men kulana a? Menyeeŋ kini kekil nseŋ chena
         n jo bumo a? Ayai, ma mbia, loŋ maaŋ tiŋ n wora. Men be asheŋ kɔ ma kebɔltofinfin
         damta ga ŋkpal kananɛ Enyɛnpe Ebɔrɛ na be agbo ba anyi so na so.” Ama mbe agbo ba
         ma so a chɔ menyi.14 Nawomi ka kaŋɛ loŋ na nɛ mo nɛ mo shacheana na kikɛ naŋ shu. Kumo be kaman nɛ Orpa
         pɛ mo shache Nawomi to kashaso nseŋ kela mo, ama Ruf bre daŋ far nna n chɛ Nawomi.15 Ndoŋ nna nɛ Nawomi kaŋɛ Ruf le: “Keni, fo chamana e bɛta a yɔ mbe basa kutɔ nɛ mbe
         kade to be ademaŋ to na, fo alɛ gba e bɛta nɛ fo nɛ mo kikɛ e baa yɔ.”16 Nɛ Ruf kaŋɛ mo: “Sa maa kaŋɛ ma fanɛ n yige fo m bɛta a yɔ epe. Kaplɛkama nɛ fee yɔ,
         ndoŋ nɛ meeŋ yɔ. Kakpa nɛ feeŋ ya kaa wɔ, ndoŋ nɛ meeŋ baa wɔ. Fo basa beeŋ baa la
         ma basa nɛ fo Ebɔrɛ e baa la ma Ebɔrɛ.17 Kakpa nɛ feeŋ wu, ndoŋ nɛ meeŋ wu nɛ b puli ma ndoŋ. Nɛ mannɛ luwu e naaŋ barga ma
         nɛ fo to so, kusɔ kama nɛ n naaŋ kpal kumo so n shin nɛ ma nɛ fo barga abar, Enyɛnpe
         Ebɔrɛ na e bishi ma kɔnɔ ŋkpal loŋ so.” 18 Nawomi ka wu fanɛ Ruf baŋ yili kumo mbe kagbene to nna fanɛ e beeŋ tu mo n yɔ na nɛ
         e yige kebaakaŋɛ mo fanɛ e bɛta a yɔ epe.19 Ndoŋ nna nɛ bumo beche anyɔ na ta loŋ m ba fo Bɛtlɛhɛm. B ka fo ndoŋ nɛ kade na kikɛ
         baga to ŋkpal bumo so nɛ kade na to be beche kooba nseŋ bishi abar le: “Ama Nawomi
         nde a?” 20 Ndoŋ nna nɛ Nawomi kaŋɛ bumo le: “Men sa maŋ naa tre ma Nawomi, men baa tre ma Mara,
         ŋkpal manɛ so, Enyɛnpe Ebɔrɛ Elempo na shin nna nɛ kebaawɔtɔ ki nyaŋnyaŋ n sa ma.
         21 N daŋ lar nfe nɛnɛ nna n yɔ ama Enyɛnpe Ebɔrɛ na naŋ bɛta ma m ba nɛ enɔfuloŋ. Amoso,
         manɛ so nɛ men kraa tre ma Nawomi nɛ kumo be kifito la ebel? Ŋkpal manɛ so, Enyɛnpe
         Ebɔrɛ na shin nɛ tɔrɔ ba ma so. Mo Enyɛnpe Ebɔrɛ Elempo koŋwule na e bar ma kumu lubi.”22 To, kananɛ Nawomi nɛ mo shache Ruf nɛ e daa la Mowabche na daŋ shi Mowab be efuli
         so m ba Bɛtlɛhɛm nna na. B daŋ ba fo Bɛtlɛhɛm jemanɛ nɛ baa fara a buri akoŋboyu na
         nna.

Ruf nɛ Bowas ka tu abar be asheŋ21 Nawomi mo kul be esa ko nɛ mo alɛ gba nɛ Elimelɛk kikɛ daŋ shi kanaŋ koŋwule to nɛ
         baa tre mo Bowas nɛ e daa la damawura nsaa kɔ ketre lela basa to na, daa wɔ Bɛtlɛhɛm
         nna. 2 Kachako nɛ Ruf nɛ e shi Mowab na kaŋɛ Nawomi le: “Shin nɛ n yɔ basa be ndɔana to n
         ya keni, esa ko beeŋ wu ma kuwɔr n shin nɛ m bɛ mo so n shishi n shishi ajibi m ba
         a!” Nɛ Nawomi shuli so ŋ kaŋɛ mo: “To, m pibi, baa yɔ.” 3 Ndoŋ nna nɛ Ruf lar n yɔ kudɔ ko to n ya bɛ kudɔ na to be beshumpo so a shishi. Kajaa
         Bowas nɛ e daŋ shi Elimelɛk be kanaŋ to na e la loŋ be kudɔ na wura.4 B wɔ ndɔ na to nna nɛ Bowas ya shir kaman n shi Bɛtlɛhɛm be kade to m ba chɔrɔ bumo
         ŋ kaŋɛ: “Ansaŋ ansaŋ nɛ kushuŋ!” Nɛ bumo alɛ shuli awɔrso ŋ kaŋɛ: “Awo enimu.”5 Kumo be kaman nɛ Bowas bishi mbe beshumpo na be enimu le: “Nɛ kasuŋgurbia mo malɛ
         nde?”6 Ndoŋ nna nɛ beshumpo be enimu na kaŋɛ Bowas le: “Mowabche nɛ e tu Nawomi n shi Mowab
         be efuli so m ba na nna. 7 E ba nna m ba kule ma fanɛ n shin nɛ e bɛ beshumpo ere so a shishi a shishi. Mo alɛ
         ka baŋ murgi nfe chipur na kikɛ a shuŋ, kela koŋwule nɛ e baŋ yɔ kubuu to n ya wushi
         gbrɛ nseŋ naŋ lar.”8 Ndoŋ nna nɛ Bowas kaŋɛ Ruf le: “M pibi nu nfe. Sa maŋ naŋ yɔ kudɔ kama to n ya shishi,
         fo alɛ e sa maŋ kaŋ naŋ lar nfe. Baa wɔ nfe n tu ma mbita ere a shuŋ fo kushuŋ. 9 Baa dara kudɔ ere to be mboŋ nɛ benyɛn na bee teŋi a teŋi nsaa bɛ mbita na so a shishi.
         Ŋ kaŋɛ ma beshumpo na fanɛ b baa da fo so n sa maŋ kaŋ tɔrɔ fo. Saŋkama malɛ nɛ achukoŋ
         pɛ fo, fo yɔ mpuya nɛ benyɛn na jɔ nchu m bɔlɔ m bɔlɔ n yili na to n ya nuu.”10 Bowas ka kaŋɛ loŋ na nɛ Ruf gbir bunyanso ŋ kaŋɛ le: “Manɛ nɛ fo wu ma alɛ efɔ so
         nsaa wu ma le be kuwɔr?”11 Ndoŋ nna nɛ Bowas kaŋɛ mo le: “B kaŋɛ ma asɔ kama nyam nɛ fo wora n sa fo shache fɔnfɔŋ,
         yili jemanɛ nɛ fo kul wu kikɛ m ba fo mbre. B kaŋɛ ma kananɛ fo yige fo tuto nɛ fo
         nio nɛ fo efuli so nseŋ ba kaa wɔ basa nɛ fo maŋ nyi kutɔ nfe na kikɛ be asheŋ. 12 Enyɛnpe Ebɔrɛ na beeŋ nɛfa fo ŋkpal asɔ nɛ fo wora na kikɛ so. Enyɛnpe Israɛl be Ebɔrɛ
         nɛ fo ta fo kumu m ba kaa bɔɔ enɔ fanɛ e keni so ere, e nɛfa fo ga.”13 Ndoŋ nna nɛ Ruf kaŋɛ Bowas: “N nyɛnpe, Ebɔrɛ e shin nɛ ma asheŋ e baa kraa bɔlɔ fo
         kenishi saŋkikɛ. M maŋ fo mbitaana ere be ekama be eyilikpa so, ama fo malga ma kutɔ
         nɛnɛ nseŋ wushi ma, fo kenya, be kagbene.”14 Keji be saŋɛ ka fo nɛ Bowas kaŋɛ Ruf le: “Ba nfe m ba sɔ ajibi nɛ epo n ya ji.”Ruf ka ya tu kasɔteŋiwuraana na n chena na nɛ Bowas sa mo aboyu tɔso nɛ e we kananɛ
         e bee sha nɛ ako ka. 15 Ruf ka naŋ koso nɛ e ya shishi nɛ Bowas kaŋɛ mbe beshumpo na le: “Hale nɛ e ya kaa
         shishi kakpa nɛ men teŋi asɔ ŋ kre ŋ kre n nase na gba men sa maŋ ju mo. 16 Men ba muu nsaa yige amo nɛ men teŋi ŋ kre ŋ kre n nase na to be ako gba a nase mo
         nɛ e ba kaa shishi. Men sa maŋ kaa ŋmenyaŋ mo.”17 To, Ruf daŋ shishi asɔ na kudɔ na to loŋ hale nɛ epeŋi ya kaa tɔr nɛ e bri amo n nya
         fanɛ agbaŋkaŋ be bɔlɔ. 18 E ka bri amo n chela n loge nɛ e sulɔ amo n yɔ epe n ya ŋini mo shache kusɔ nɛ e nya.
         Kumo be kaman nɛ e naŋ ta ajibi nɛ e ji ŋ ka na gba n sa mo shache na.19 Ndoŋ nna nɛ mo shache Nawomi bishi mo: “Nnɛ nɛ fo yɔ kabre n ya shishi? Nnɛ nɛ fo
         ya shuŋ? Ebɔrɛ e nɛfa enyɛn kama nɛ e shu fo so le ere!” Nɛ Ruf kaŋɛ mo shache Nawomi
         esa nɛ e ya shuŋ mbe ndɔ to na be asheŋ. E yɛ: “Kanyɛn nɛ n yɔ mbe ndɔ to na be ketre
         e la Bowas.” 20 Ndoŋ nna nɛ Nawomi kaŋɛ Ruf le: “Enyɛnpe Ebɔrɛ nɛ mbe kelela shi n sa bumo nɛ b wu
         nɛ bumo nɛ b wɔ ŋkpa to kikɛ na e nɛfa mo.” E ka malga loŋ n loge nɛ e kaŋɛ Ruf le:
         “Loŋ be kanyɛn na la an kurgepo gbagba nna. E la ekurgepo mo nɛ k daga fanɛ e keni
         anyi so nna.”21 Nɛ Ruf nɛ e shi Mowab be efuli so na naŋ kaŋɛ Nawomi le: “E kaŋɛ ma alɛ gba nna fanɛ
         m baa wɔ mbe beshumpo kutɔ a shishi hale nɛ b ya teŋi mbe asɔ kikɛ n loge.”22 Ndoŋ nna nɛ Nawomi kaŋɛ mo shache Ruf: “Loŋ walɛ m pibi, fee tu Bowas be beshumpo
         a yɔ bɔ, ŋkpal manɛ so, fo yɔ esa ko be ndɔ to, baaŋ tiŋ n ya tɔrɔ fo ndoŋ.”23 Amoso Ruf daŋ ta mbe kumu nna m mata Bowas be mbita na a shishi a shishi loŋ hale
         nɛ kasɔteŋi na kikɛ nyam ya loge pɔp. Le be jemanɛ ere kikɛ nɛ Ruf nɛ mo shache Nawomi
         e wɔtɔ.

Nawomi ka chɛ Ruf to be asheŋ31 Kachako nɛ Ruf mo shache Nawomi kaŋɛ mo le: “M pibi, a maŋ daga fanɛ n fin echenakpa
         lela n sa fo a? Kakpa nɛ feeŋ nya fo gbagba be laŋ nɛ fo kul e baa keni fo so nɛnɛ
         a? 2 To, baa nyiŋi fanɛ Bowas nɛ fee tu mbe mbita n ya kaa shishi na la anyi be esa nna.
         Amoso, nu nfe, kanyɛ ere e beeŋ ba wɔ kakpa nɛ baaŋ bri mbe asɔ nɛ e teŋi na, 3 loŋ so wora manaŋ m bɛr nseŋ ta fo asɔbuuso nɛ a walɛ ga na m buu, nseŋ gbiti tulale
         dufɛso n yɔ kakpa nɛ baa bri asɔ na. Fo kaŋ yɔ ndoŋ, fo sa maŋ shin nɛ e pin fo asheŋ
         ama e ji nna n loge pɔɛŋ. 4 E kaŋ ji n loge na nɛ fo dara kakpa nɛ e beeŋ dese. E kaŋ ya dese a di na nɛ fo ya
         maŋ mbe aya ase be kusɔbuuso so m buu n dese m mata mo. Nɛ fo wora loŋ e beeŋ kaŋɛ
         fo kusɔ nɛ k daga fanɛ fo naŋ wora.” 5 Ndoŋ nna nɛ Ruf kaŋɛ Nawomi fanɛ kusɔ kama nɛ e kaŋɛ mo, e beeŋ wora kumo. 6 Kumo be kaman nɛ e yɔ kakpa nɛ baa bri asɔ na n ya wora kusɔ nɛ mo shache ŋini mo
         na kikɛ nyam. 7 Bowas ka ji nseŋ nuu n loge nɛ kagbene fuli mo nɛ e yɔ asɔ nɛ b bri na ase n ya dese.
         Ndoŋ nna nɛ Ruf wora boeŋ boeŋ n ya mige Bowas be aya ase be kusɔbuuso na m buu n
         dese m mata mo. 8 B dese loŋ n ya fo kiidiso saŋko nɛ Bowas yeŋi n tiŋi ŋ kilgi ŋ keni nɛ eche ko e
         dese mbe aya ase. 9 Nɛ Bowas bishi mo: “Wanɛ nde?” Nɛ Ruf kaŋɛ: “Ma, fo kenyache Ruf nna. Shin nɛ n luri
         fo kayul to, ŋkpal manɛ so, fo la ekurgepo mo nɛ e daga kekeni ma so nna.” 10 Ndoŋ nna nɛ Bowas kaŋɛ mo le: “M pibi, Enyɛnpe Ebɔrɛ na e nɛfa fo. Kelela nɛ fo wora
         n sa ma ere shi ga a chɔ kumo nɛ fo teŋ wora n sa fo shache na. Mbrantiɛbia nɛ damawuraana
         wɔtɔ, ama fo maŋ ya kaa bɛ bumo so. 11 Amoso, m pibi, sa maa lɔ kufu, ŋkpal manɛ so, kade ere to ebi kikɛ nyi fo ka la eche
         nɛ fo kɔ da lela, amoso meeŋ wora asɔ nɛ fo kule ere kikɛ n sa fo. 12 Kashenteŋ malɛ nna fanɛ n la fo kulana bumo kurgepo nna nɛ k daga fanɛ ŋ keni fo so,
         ama esa ko kraa wɔtɔ a la ma so enimu. 13 Dese nfe nɛ kare e chɛ nɛ an keni, e beeŋ baa sha kesɔ fo a keni so a? E kaŋ shuli
         n sɔ fo, kumo ere, k walɛ, ama nɛ e kaŋ kini bre, mee nase kɔnɔ Ebɔrɛ nɛ e wɔ ŋkpa
         to ere be anishito nna fanɛ ma ere beeŋ sɔ fo a keni so. Amoso, dese nfe nɛ kare e
         chɛ.” 14 Bowas ka kaŋɛ loŋ na nɛ Ruf dese mbe aya ase ndoŋ nɛ kaboŋ ya kaa fuli to nɛ e koso
         n yɔ pɔɛŋ nɛ kare chɛ nɛnɛ, saŋɛ na so esa kikɛ maaŋ wu mo, ŋkpal manɛ so, Bowas daa
         maa sha esa kama ka pin fanɛ eche ko ba ndoŋ. 15 Ama pɔɛŋ nɛ Ruf lar Bowas kutɔ, le nɛ e daŋ kaŋɛ mo: “Deŋi fo shata ere m ba parga
         to n nase.” Nɛ Ruf wora loŋ, nɛ Bowas duga ayu fanɛ kudukudu be bɔlɔ n wɔtɔ Ruf be
         shata na to nseŋ chɛ mo to m maŋ amo so n sulɔ mo nɛ e ta n yɔ epe. 16 Ruf ka fo epe nɛ mo shache Nawomi bishi mo le: “M pibi, nuso nɛ asheŋ ya kaa du n
         sa fo?” Ndoŋ nna nɛ Ruf ta kusɔ kama nɛ Bowas wora n sa mo kikɛ ŋ kaŋɛ Nawomi. 17 Kumo be kaman nɛ e naŋ kaŋɛ Nawomi le: “Mo e sa ma ayu ere gba, nseŋ kaŋɛ fanɛ: ‘A
         maŋ daga ŋ ka ta enɔfuloŋ m bɛta n yɔ n shache kutɔ.’ ” 18 Ndoŋ nna nɛ Nawomi kaŋɛ: “Jo ŋ keni kusɔ nɛ k beeŋ wora, ŋkpal manɛ so, Bowas be kagbene
         maaŋ dese mo kabre kikɛ ama e baŋ wu kesheŋ ere be edesekpa nna.”

Bowas ka ta Ruf ŋ ki mbe eche be asheŋ41 Bowas nɛ Ruf ka barga abar kamɔnchɛ na be kaman nɛ Bowas ya chena agaŋgeeya ŋko kejaŋ
         nɛ k wɔ egbal nɛ b pɔr ŋ kulti kade na be kakpa nɛ baa kaa shɛr a ji deamu na so.
         Ndoŋ nɛ e wɔ loŋ nɛ Elimelɛk mo kurgepo mo nɛ Bowas daŋ kaŋɛ fanɛ mo e daga nɛ e ta
         Ruf ŋ keni so na ba kaa choŋ nɛ e tre mo ŋ kaŋɛ: “N teri, ba nɛ a ber kelejima.” Nɛ
         kanyɛn na ya chena mo kutɔ. 2 Ndoŋ nɛ Bowas kule kade na to be benimu kudu ko nɛ b daa tase kejaŋ na so na fanɛ
         bumo alɛ gba e nu kesheŋ na. 3 Kumo be kaman nɛ e kaŋɛ ekurgepo na le: “Nawomi nɛ e daŋ ya kaa wɔ Mowab be efuli
         so nseŋ bɛta m ba na bee sha kefa an kurgepo Elimelɛk be kasawule na nna. Amoso nɛ
         n ta kesheŋ na a ba fo anishito fanɛ fo shuli fanɛ feeŋ tɔ kumo 4 basa nɛ b chena nfe ere kikɛ be anishito, ŋkpal manɛ so, fo e daga fo ka juŋkpar n
         nya loŋ be ekpa na pɔɛŋ nɛ ma alɛ e bɛ so. Ama nɛ fo maa sha ketɔ kumo bre, fo kaŋɛ
         nɛ m pin.” Ndoŋ nna nɛ kanyɛn na kaŋɛ: “Meeŋ tɔ kumo.” 5 Nɛ Bowas kaŋɛ: “To, kachɛ kama nɛ fo baŋ tɔ kasawule na Nawomi kutɔ, kumo be kamɔnchɛ
         kikɛ ekulpoche Ruf nɛ e shi Mowab be efuli so na gba beeŋ ki fo eche. Saŋɛ na so kasawule
         na beeŋ shir a wɔ emo nɛ e wu na be kanaŋ to.” 6 Ekurgepo na ka nu loŋ na nɛ e kaŋɛ: “Kumo ere m maaŋ baa sha ketɔ kumo, ŋkpal manɛ
         so, nɛ n wora loŋ, ŋ gbagba be kapetɛ be asheŋ beeŋ ba ki kpakpa. Amoso feeŋ tiŋ n
         tɔ kumo, ŋkpal manɛ so, ma ere maaŋ tiŋ n tɔ kumo.” 7 To, dra na Israɛl malɛ be efuli so be basa daŋ baa sha kefa asɔ ŋko kechɛr asɔ le
         nɛ b daa wora. Bumo be eko daa lara mbe keya to be kesebeta nna a sa eko. Nɛ enyɔsopo
         na baŋ sɔ kesebeta na, kumo ere kesheŋ na yili mbra be ekpa so nna na. 8 Amoso, ekurgepo na ka daŋ kaŋɛ Bowas fanɛ e tɔ kasawule na so, e daŋ lara mbe kesebeta
         nna n sa Bowas. 9 Ndoŋ nna nɛ Bowas sɔ kesebeta na nseŋ kaŋɛ benimu na nɛ bekama nyam nɛ b daa wɔ ndoŋ
         na le: “To, kabre men kikɛ ji shɛda nna na fanɛ n tɔ Elimelɛk nɛ mbe mbia Chilion
         nɛ Maalon be kapetɛ kikɛ nyam ashi Nawomi kutɔ nna na. 10 Kede be kaman, Mowabche Ruf nɛ mo kul Maalon wu ŋ ka na gba ki ma eche. Kumo be loŋ
         e naaŋ shin nɛ enyɛn nɛ e wu na be kapetɛ e baa wɔ mbe kanaŋ to nɛ mbe ketre malɛ
         e sa maŋ mur ashi mbe basa nɛ mbe kade to kikɛ. Amoso, kabre, menyee wora ma kumo
         be shɛda nna na!” 11 Ndoŋ nna nɛ benimuana na nɛ bekama nɛ b daa wɔ kejaŋ na so na kikɛ shuli ŋ kaŋɛ: “Mm,
         an kikɛ wora kumo be loŋ be shɛda. Enyɛnpe Ebɔrɛ e nɛfa eche nɛ e bee ba fo laŋ to
         na n shin nɛ e kurge mbia damta fanɛ Reechel nɛ Lia nɛ b daŋ chɛ abar ŋ kurge mbia
         damta n sa Jeekɔb nɛ kumo be loŋ shin nɛ Israɛl ki efuligboŋ na. Ebɔrɛ e shin nɛ fo
         dii dama ashi Efrata nsaa nya bunyaŋ ashi Bɛtlɛhɛm to. 12 Enyɛnpe Ebɔrɛ e shin nɛ mbia mo nɛ feeŋ bɔla eche ere so n nya na e ba shin nɛ fo
         kanaŋ e baa du fanɛ Pɛrɛs nɛ Tama nɛ Juda daŋ kurge na be kanaŋ.”Kananɛ Deevid be kanaŋ to ebi be asheŋ nite13 Kede be kaman nɛ Bowas ta Ruf ŋ ki mbe eche nɛ Enyɛnpe Ebɔrɛ chɛ mo to nɛ e di kedampo
         ŋ kurge ebinyɛn. 14 Ndoŋ nna nɛ kade na to be beche kaŋɛ Nawomi le: “Kemaŋkura e baa la Enyɛnpe Ebɔrɛ
         na peya ŋkpal e ka sa fo enanabi nɛ e beeŋ keni fo so so. Ebɔrɛ e shin nɛ kebia na
         be ketre e baa dii ashi Israɛl be efuli so kikɛ! 15 Nawomi, fo shache bee sha fo nseŋ wora asɔ damta n sa fo a chɔ asɔ nɛ mbinyɛnbi ashunu
         daa beeŋ wora. Kumo be kaman, naniere e sa fo enanabi nyɛnso mo nɛ e beeŋ baa leŋ
         fo to nseŋ ba kaa keni fo so ashi fo mbel to.” 16 Nɛ Nawomi ta kebia na n deŋi aya so a keni mo so. 17 Ndoŋ nna nɛ kade na to be beche kaŋɛ: “Nawomi nya ebinyɛn.” Kumo be kaman nɛ e nase
         kebia na Obɛd. Loŋ be Obɛd na e daŋ ba koso ŋ kurge Jɛsi nɛ mo alɛ koso ŋ kurge ewura
         Deevid na.18 Amoso kananɛ Pɛrɛs be kanaŋ lar n ya fo Ewura Deevid nde:Pɛrɛs e daŋ kurge Hɛzrɔn nɛ19 Hɛzrɔn malɛ kurge Ram nɛRam malɛ kurge Aminadab20 nɛ Aminadab malɛ kurge Naashɔnnɛ Naashɔn malɛ kurge Salmon nɛ21 Salmon malɛ kurge Bowas nɛBowas malɛ ba kurge Obɛd nɛ22 Obɛd malɛ kurge Jɛsinɛ Jɛsi malɛ kurge ewura Deevid.1 SAMUƐLSamuɛl be kawɔl juŋkparso na1 Samuɛl1SaSAMUƐLBE KAWƆL JUŊKPARSO NA

Ɛlkana nɛ mbe laŋ to ebi be asheŋ11 Kanyɛn ko e daa wɔ Raama ashi Efrayim be efuli so be kakpa nɛ abee wɔ na nɛ baa tre
         mo Ɛlkana. Ɛlkana mo tuto e daa la Jeroham nɛ mo nananyɛn malɛ daa la Elihu nɛ Elihu
         malɛ mo tuto daa la Tohu nɛ Tohu malɛ mo tuto daa la Zuuf. 2 Beche anyɔ nɛ Ɛlkana daa kɔ. Eko be ketre e daa la Haana nɛ eko malɛ be ketre daa
         la Pɛnina. Pɛnina daa kɔ mbia, ama Haana bre daa maŋ kɔ.3 Kafɛ kikɛ Ɛlkana daa shi Raama nna a yɔ Shilo n ya kaa bunyaŋ Enyɛnpetale na nsaa
         lara sarga a sa mo. Eli nɛ mbe mbinyɛnsobi anyɔ nɛ baa tre Hofni nɛ Finihas na e daa
         la bɔrɛmatapoana ashi ndoŋ. 4 Saŋkama nɛ Ɛlkana baŋ lara sarga, e bee chige sarga be eblaŋ na nna n sa mbe eche
         Pɛnina nɛ mbe mbinyɛnsobi nɛ mbichesobi. 5 Hale Enyɛnpe Ebɔrɛ ka shin nɛ Haana daa la egbentepo na kikɛ Elkana daa sa mo sarga
         na be eblaŋ lela nna a chɔ Pɛnina nɛ mbe mbia ŋkpal e ka bee sha Haana ga so. 6 Haana mo chamana Pɛnina daa wora mo eyurto nɛ asheŋ besaso nna ŋkpal Enyɛnpe Ebɔrɛ
         ka shin nɛ e la egbentepo so. 7 Kafɛ kikɛ nɛ b baŋ yɔ Enyɛnpe Ebɔrɛ be lambu to, Pɛnina bee wora Haana eyurto ga nna
         hale nɛ e baa shu nseŋ kini ajibi gba be keji. 8 Nɛ mo kul Ɛlkana e bishi mo le: “Haana, manɛ nna nɛ fee shu nsaa maa ji? Manɛ nna
         nɛ fo kagbene jija fo loŋ? M maŋ chɔ fo ka kɔ mbinyɛnsobi kudu bre a?”9 Kachako b ka ji ajibi n loge nɛ Haana koso nɛ e ya kule Ebɔrɛ, nɛ Eli malɛ chena mbe
         kabɛ so m mata bɔrɛlambu na be kukuloŋ. 10 Haana be kagbene daŋ jija mo nna ga nɛ kabɔltoduŋi pɛ mo, amoso e ka daa kule Ebɔrɛ
         na kikɛ nɛ e bee shu, 11 nseŋ nase kɔnɔ ŋ kaŋɛ le: “Enyɛnpetale, n la fo kebita nna! Ama kebaawɔtɔ ki ma jiga.
         Nɛ fo baa maŋ teŋ ma so nseŋ chɛ ma to nɛ n nya ebinyɛn, kumo ere ma alɛ beeŋ laŋɛ
         mo n sa fo nɛ e baa wɔ fo kutɔ hale n ya fo mbe luwuachɛ. Kusɔ nɛ k beeŋ ŋini fanɛ
         n ta kebia na ŋ kɛ fo e la fanɛ b maaŋ she mbe emin kikɛ.”12 Haana daŋ kule Ebɔrɛ n chɛr nɛ Eli bee keni mbe kɔnɔ. 13 E daa kule Ebɔrɛ mbe kagbene to nna nɛ mbe kɔnɔ bee wora nyuminyumibi, ama kamalga
         daa maa lar. Ndoŋ nna nɛ Eli fɛ fanɛ e boo nsa nna, 14 nseŋ kaŋɛ mo le: “Saŋɛ mo gba nɛ feeŋ yige fo kaboo ere? Lar fo kasanuu ere to.”15 Nɛ Haana kaŋɛ le: “N nyɛnpe, m maŋ boo nna! M maŋ la esa nɛ mee nuu nsa. Kagbenejija
         nɛ kabɔltoduŋi e tɔr ma so nɛ mee kaŋɛ Enyɛnpe Ebɔrɛ ma etɔrɔsheŋ. 16 Sa maŋ kaŋ fɛ fanɛ eche jiga e la ma. Kebaawɔtɔ e ki ma cham nɛ mee kule le be kabɔrɛkule
         na.”17 Nɛ Eli kaŋɛ le: “Israɛl be Ebɔrɛ na e wora kusɔ kama nɛ fo kule mo ere n sa fo. Ebɔrɛ
         e yɛr fo nɛ alenfia.”18 Nɛ Haana chɔrɔ mo ŋkpal e ka sa mo ebɔl lela so. Ndoŋ nna nɛ mbe kagbene wushi mo
         nɛ e lar n ya ji ajibi.B ka Kurge Samuɛl be asheŋ19 Kumo be ŋklade kachipurdidi nɛ Ɛlkana nɛ mbe kanaŋ wule ŋ koso n ya bunyaŋ Enyɛnpe
         Ebɔrɛ nseŋ bɛta n yɔ Raama, bumo be kade to. Elkana nɛ mbe eche Haana ka di keche
         nɛ kenyɛn nɛ Enyɛnpe Ebɔrɛ nu Haana be kabɔrɛkule. 20 Ndoŋ nna nɛ e di kedampo ŋ kurge ebinyɛn, nseŋ fɛ mbe kumu to le: “Ŋ kule Enyɛnpe
         Ebɔrɛ nna nɛ e sa ma mo.” Amoso e daŋ nase mbe ketre Samuɛl nna.21 Kafɛ kikɛ Ɛlkana nɛ mbe kanaŋ kikɛ daa yɔ n ya kaa lara sarga nna a sa Enyɛnpe Ebɔrɛ
         na nsaa ta kakɛ nɛ e nase kɔnɔ fanɛ e beeŋ ba sa Enyɛnpe Ebɔrɛ na a ti so a yɔ. 22 Ama kafɛ nɛ Haana kurge na mo ere daa maŋ yɔ. Le nɛ e daŋ kaŋɛ mo kul: “Ma nɛ Samuɛl
         bre maaŋ yɔ ama m baŋ ku mo kenyipo nna pɔɛŋ nseŋ ta mo n ya sa Enyɛnpe Ebɔrɛ ashi
         Shilo nɛ e baa wɔ ndoŋ hale n ya fo mbe luwu achɛ.”23 Nɛ Ɛlkana kaŋɛ le: “K nyalɛ, wora kusɔ nɛ fee fɛ fanɛ k walɛ n sa fo, ama baa wɔ laŋ
         to n ya fo saŋkama nɛ feeŋ ku kebia na kenyipo. Enyɛnpe Ebɔrɛ e shin nɛ fo kɔnɔ nɛ
         fo nase na e bɔlɔ so.” Ndoŋ nna nɛ Haana chena laŋ to a nyipo kebia na n ya fo saŋɛ
         nɛ e ku mo kenyipo.24 Haana ka ku kebia na kenyipo, nɛ e ta mo n yɔ Shilo. E daŋ ta nfɛnsa be gbolu nɛ nyifu
         kilo kudu nɛ nsa belbelso deŋkeŋ be bɔlɔ n ti kebia na so nna m ba Enyɛnpe Ebɔrɛ be
         lambu to ashi Shilo. 25 B ka mɔ gbolu na n loge nɛ b keta kebia na n yɔ Eli kutɔ. 26 Nɛ Haana kaŋɛ mo le: “N nyɛnpe fo pin ma a? Ma e la kache nɛ e daŋ ba yili nfe jemanɛ
         ko a kule Enyɛnpe Ebɔrɛ na. 27 Ŋ kule Enyɛnpe Ebɔrɛ kebia ere nna nɛ mo alɛ sa ma kusɔ nɛ ŋ kule na gbagba. 28 Amoso mee ta mo nna a sa Enyɛnpe Ebɔrɛ nɛ e ba la mo ere Enyɛnpe Ebɔrɛ be kayɛrbi
         mbe ŋkpa to kikɛ.”Ndoŋ nna nɛ b bunyaŋ Enyɛnpe Ebɔrɛ na.

Haana be kabɔrɛkule nɛ k du fanɛ kashɛ na be asheŋ21 Ndoŋ nna nɛ Haana boŋ kashɛ ŋ kaŋɛ le:“Enyɛnpe Ebɔrɛ shin nɛ ma kagbene fuli ma.Ma kagbene fuli ma ga ŋkpal Ebɔrɛ ka mɔlga ma nseŋ sa ma eleŋ so.Ŋkpal kusɔ nɛ Ebɔrɛ wora n sa ma ere so meeŋ mushe ma doŋana.2 Ebɔrɛ kikɛ maŋ wɔtɔ a du cheembi fanɛ fo Enyɛnpe na;Esa kama maŋ du fanɛ fo.Fo an be Ebɔrɛ du fanɛ kebee nna a kuŋ anyi.3 Menyi kamoowuwuraana;men yige men be nfɛlso be mmalga na.Shɛŋ shɛŋ maa ŋana fo Enyɛnpe Ebɔrɛ so.Fo alɛ e naaŋ ji ekama be aworbi demu.4 Fo Enyɛnpe e naa buri benapo lempo be ata kikɛ tonsaa sa bepɔshipo eleŋ.5 Basa nɛ b daa nya a ji yɛlyɛla so nabee ji paa nna a fin bumo be kusɔ jiso naniere,ama bekama nɛ akoŋ daa mɔ na bre maŋ naa shu akoŋ.Fo e shin nɛ egbentepo kurge mbia ashunu,nɛ bibi damta bumo nio malɛ paŋ mbe mbia kikɛ.6 Fo Enyɛnpe Ebɔrɛ na e naa sa basa ŋkpa, nseŋ naa tiŋ a sɔ kumo;fo e naa shin nɛ basa bee yɔ nchaŋ tonseŋ naa tiŋ a bɛta bumo a ba ŋkpa to.7 Fo Enyɛnpe Ebɔrɛ e to ketir nɛ kedamaya.Fo e naa ta basa ko a ki bebɔlpo ŋ kaa ta beko malɛ a ki basa gboŋ.8 Fo e naa pulgi betirpo ashi shishɛr tonsaa lara betentaŋasepo ashi bumo be awurfoŋ to;Nsaa ta bumo a yili bewurbi be eyilikpa,ashi ewura be laŋ to be bunyaŋ be kakpa na.Fo Enyɛnpe e wora durnya ere be gbaltɔlase,nseŋ pɔr durnya n yili kumo so.9 Fo e naa kuŋ fo basa nɛ baa bɛ fo so kashenteŋto na,ama belubiworapoana bre, tentembiri to nɛ baaŋ wu n dese.Anyi gbagba be eleŋ maaŋ tiŋ n shin nɛ an kɔ m pɔɔ so.10 Bekama nɛ baa kɔ fo Enyɛnpe Ebɔrɛ na beeŋ mur cheche.Feeŋ shin nɛ bɔrɛ e shi esoso m ponte ŋ kɔ bumo.Fo Enyɛnpe Ebɔrɛ na beeŋ ji durnya ere kikɛ demu,nseŋ ta eleŋ nɛ yuku n sa fo ewura lara so.”11 Kede be kaman nɛ Ɛlkana nɛ Haana bɛta n yɔ bumo be kade to Raama, ama kebinyɛnsobi
         Samuɛl bre daŋ shir bɔrɛmatapo Eli kutɔ nna ashi Shilo a shuŋ Enyɛnpe Ebɔrɛ na.Eli be mbinyɛnsobi be asheŋ12 Eli be mbinyɛnsobi na daa la basa lubi nna nsaa maa nu a sa Ebɔrɛ, 13 ŋko a bɛ bɔrɛmatapoana be mbra so. Amoso basa na daŋ baa daŋɛ bumo be sarga be eblaŋ,
         bɔrɛmatapoana na bee shuŋi kayɛrbi nna nɛ e ta katoe chɛgato 14 m ba yuu kapuliya nɛ baa daŋɛ eblaŋ kumo to na n jɔ eblaŋ kama n lara kumo n ya sa
         bɔrɛmatapoana na. Kananɛ b daa wora Israɛlebi nɛ b daa ba Shilo m ba ka lara sarga
         na nna na. 15 Kumo be kaman, pɔɛŋ nɛ b ta eblaŋ na be nfɔ n ya chɔ gba, nɛ bɔrɛmatapo na be kayɛrbi
         ba esa nɛ e bee lara sarga na kutɔ m ba kaŋɛ mo le: “Sa ma eblaŋ na be ako nɛ n ya
         sa bɔrɛmatapo na nɛ e tɔ n we, ŋkpal manɛ so, e maaŋ baa sha eblaŋ daŋɛso ama eblaŋ
         bumbuŋ.”16 Esa nɛ e bee lara sarga na baŋ kaŋɛ mo fanɛ e shin nɛ e chɔɔ eblaŋ na be nfɔ pɔɛŋ
         nɛ e ta kekama nɛ k par mo a yɔ, kayɛrbi na bee kilgi nna ŋ kaŋɛ le: “M-m, ta eblaŋ
         na n sa ma! Nɛ mannɛ loŋ, meeŋ sɔ amo eleŋso!”17 Eli be mbinyɛnsobi na be kulubi daa shi ga ashi Enyɛnpe Ebɔrɛ be anishito ŋkpal b
         ka daa maa keni esarga nɛ baa lara a sa Enyɛnpe Ebɔrɛ na a bɔlɔ kenishi so.Samuɛl ka wɔ Shilo be asheŋ18 Le be saŋɛ so kikɛ nɛ kebinyɛnsobi Samuɛl bee shuŋ Enyɛnpe Ebɔrɛ na nna, nsaa buu
         kabɔrɛmata be piŋi nɛ baa tre ɛfɔd na. 19 Kafɛ kikɛ malɛ mo nio bee ba piŋi nna a yili, saŋɛ na so mo kul baa yɔ Shilo nɛ e
         ya lara mbe kafɛ kafɛ be sarga na, nɛ e tu mo n ta kumo n ya sa Samuɛl. 20 Nɛ Eli e nɛfa Ɛlkana nɛ mbe eche Haana nseŋ kaŋɛ le: “Enyɛnpe Ebɔrɛ e kraŋ bɔla kache
         ere so n shin nɛ fo kurge mbia n ti so, saŋɛ na so baaŋ tal emo nɛ fo ta n sa mo ere
         to.”Kumo be kaman nɛ b bɛta n yɔ epe.21 Nɛ Enyɛnpe Ebɔrɛ nɛfa Haana nɛ e naŋ kurge mbinyɛnsobi asa nɛ mbichesobi anyɔ. Le
         be saŋɛ ere kikɛ nɛ Samuɛl bee daŋ nsaa shuŋ Enyɛnpe Ebɔrɛ na be kushuŋ.Eli ka fiɛ mbe mbinyɛnsobi so be asheŋ22 Eli daŋ bel ga, mo alɛ nsaa nu kusɔ nɛ mbe mbinyɛnsobi na kɔ a ŋini Israɛlebi na hale
         n nu fanɛ mbia na bee tu beche nɛ baa shuŋ Enyɛnpe Ebɔrɛ be Nshɛr be wajɛbu na be
         kabuna to na nna a di keche nɛ kenyɛn. 23 Ndoŋ nna nɛ Eli kaŋɛ mbe mbinyɛnsobi na le: “Manɛ nna nɛ menyee wora le be asheŋ lubi
         ere? Esa kama bee malga menyi be kulubi ere be asheŋ a kaŋɛ ma. 24 Mbia, men yige loŋ be asheŋ na. Enyɛnpe Ebɔrɛ na be basa bee malga asheŋ lubi nɛ menyee
         wora ere kikɛ be asheŋ a kaŋɛ ma. 25 Nɛ fanɛ esa ko baŋ wora n da mo barkasa so, Ebɔrɛ beeŋ tiŋ n lɔŋɛ bumo be kefɛato,
         ama nɛ fanɛ esa wora n da Ebɔrɛ so wanɛ malɛ e naaŋ tiŋ n lɔŋɛ bumo be kefɛato?”Ama ŋkpal Enyɛnpe Ebɔrɛ na ka daŋ yili kumo fanɛ e beeŋ mɔ bumo so, mbinyɛnsobi na
         daŋ maŋ nu n sa kusɔ nɛ bumo tuto daŋ kaŋɛ bumo na.26 Saŋkama malɛ Samuɛl daŋ baa daŋ eyurto nna a ti so nsaa nya kasha ashi Enyɛnpe Ebɔrɛ
         nɛ basa kikɛ kutɔ.Anebi ka malga ŋ gbiti Eli be laŋ to ebi be asheŋ27 Kachako nɛ anebi ko ba Eli kutɔ m ba kaŋɛ mo fanɛ Enyɛnpe Ebɔrɛ na kaŋɛ le: “Saŋɛ
         so nɛ fo nananyɛn Ɛɛrɔn nɛ mbe kanaŋ daa la Ijipt be efuli so be ewura be anya na
         nɛ n lara ma kumu ŋ ŋini bumo. 28 Mo nɛ n lara Israɛl be eyiri na kikɛ to, fanɛ e baa la bɔrɛmatapo nsaa chɔɔ duwu ashi
         bɔrɛsure na so a sa ma nsaa buu kabɔrɛmata be piŋi nɛ baa tre ɛfɔd na saŋkama nɛ e
         bee ba ma anishito, nseŋ sa mbe kaman to ebi ekpa fanɛ b baa ta sarga nɛ baa chɔɔ
         bɔrɛsure na so na be ako. 29 Ama fo maa keni ma esarga na a bɔlɔ kenishi. Manɛ nna nɛ fee bunyaŋ fo mbinyɛnsobi
         na a chɔ ma nseŋ shin nɛ baa ji esarga na be mboŋ lela kikɛ? 30 Ma, Enyɛnpe, Israɛl be Ebɔrɛ na e daŋ nase kɔnɔ fanɛ fo kanaŋ e naaŋ baa la bɔrɛmatapoana
         mbaanaayɔ, ama mee kaŋɛ fo nna fanɛ loŋ maaŋ naŋ wora kikɛ. Basa kama nɛ baa bunyaŋ
         ma na nɛ mee sa bunyaŋ nsaa sho bekama nɛ b kishi ma na kɔnɔ. 31 Saŋko bee ba nɛ m mɔ fo nɛ basa kama nɛ b wɔ fo kanaŋ to na kikɛ. Menyi be kanaŋ to
         malɛ maaŋ ba kɔ esa nɛ e beeŋ ji ŋkpa n ya fo mbe mbel be saŋkikɛ. 32 Fo kanaŋ beeŋ luri etɔrɔ damta to. Ma alɛ beeŋ nɛfa Israɛlebi nɛ b ka na, ama fo ere
         be kanaŋ bre, esa kama maaŋ ji ŋkpa n ya fo mbe mbel be saŋɛ. 33 Nɛ n shin nɛ fo kanaŋ to be esa ko ba ki bɔrɛmatapo gba kagbene jija beeŋ tɔr mo so
         nɛ e shu m puŋi anishi. Nɛ mbe kanaŋ to ebi kikɛ malɛ e wu luwu nyaŋnyaŋso. 34 Saŋɛ nɛ fo mbinyɛnsobi Hofni nɛ Finihas kikɛ beeŋ wu kachɛ koŋwule na nɛ feeŋ pin
         fanɛ kusɔ kama nɛ ŋ kaŋɛ na beeŋ bɔlɔ so kashenteŋto. 35 Meeŋ lara bɔrɛmatapo mo nɛ e beeŋ baa ji kashenteŋ nsaa nu a sa ma. Meeŋ shin nɛ mbe
         kanaŋ to ebi e ki bɔrɛmatapoana a shuŋ ma ewura laraso na. 36 Fo kanaŋ to be esa kama nɛ e kraa wɔ ŋkpa to malɛ beeŋ yɔ bɔrɛmatapo na kutɔ n ya
         jɔŋɛ ŋ kule mo amansherbi nɛ ajibi, mo alɛ nseŋ naŋ kule fanɛ b sa mo alɛ gba bɔrɛmatapo
         be kushuŋ ko nɛ e chɛ to n shuŋ nseŋ nya kusɔ jiso.”

Enyɛnpe ka lara mbe kumu ŋ ŋini Samuɛl be asheŋ31 Jemanɛ nɛ kebinyɛnsobi Samuɛl daa wɔ Eli kutɔ a shuŋ Enyɛnpe Ebɔrɛ na, be saŋko saŋko,
         Enyɛnpe Ebɔrɛ na daa malga a sa basa nna, amoso e daa maa lara mbe kumu a ŋini basa
         saŋɛ damta. 2 Loŋ be saŋɛ na nɛ Eli maŋ naa wu nɛnɛ. Kachako kanyɛso nɛ Eli dese mbe ebu to, 3 nɛ Samuɛl malɛ dese Ebɔrɛ be lambu to be kakpa nɛ Ebɔrɛ be ŋkre be deka na wɔ na.
         Saŋɛ so nɛ Ebɔrɛ be lambu to be fitila na maŋ naŋ duŋ na 4 nɛ Enyɛnpe Ebɔrɛ tre Samuɛl nɛ e shuli so ŋ kaŋɛ: “Ma nde,” 5 Nseŋ shile n yɔ Eli kutɔ n ya kaŋɛ mo le: “Fo ka tre ma na, ma nde.”Ama le nɛ Eli daŋ kaŋɛ: “Ma ere maŋ tre fo; bɛta n ya dese.” Ndoŋ nna nɛ Samuɛl bɛta
         n ya dese.6 Ndoŋ Enyɛnpe Ebɔrɛ na tre Samuɛl kela nyɔsopo, nɛ Samuɛl koso n yɔ Eli kutɔ n ya kaŋɛ
         mo le: “Fo ka tre ma na, ma nde.” Nɛ Eli ka mo le: “M pibi maŋ tre fo, bɛta n ya dese.”
         7 Samuɛl daa maŋ nyi fanɛ Enyɛnpe Ebɔrɛ na e naa malga mo kutɔ, ŋkpal manɛ so Enyɛnpe
         Ebɔrɛ na daa maŋ naŋ lara mbe kumu ŋ ŋini mo.8 Nɛ Enyɛnpe Ebɔrɛ naŋ tre Samuɛl kela sasopo nɛ e koso n yɔ Eli kutɔ n ya kaŋɛ mo le:
         “Fo ka tre ma na, ma nde.”Ndoŋ nna nɛ Eli pin fanɛ Enyɛnpe Ebɔrɛ na e naa tre Samuɛl, 9 nseŋ kaŋɛ mo le: Bɛta n ya dese, e ka baŋ naŋ tre fo, fo kaŋɛ: “Enyɛnpe Ebɔrɛ, baa
         malga, fo kayɛrbi bee nu.” Ndoŋ nna nɛ Samuɛl bɛta n ya dese.10 Ndoŋ nna nɛ Enyɛnpe Ebɔrɛ ba yili Samuɛl kutɔ n tre mo kananɛ e daŋ tre mo na: “Samuɛl!
         Samuɛl!”Ndoŋ nna nɛ Samuɛl shuli so ŋ kaŋɛ le: “Baa malga, fo kayɛrbi bee nu.”11 Nɛ Enyɛnpe Ebɔrɛ kaŋɛ mo le: “Samuɛl, Meeŋ wora kusɔ ko Israɛl be efuli so kachako
         nɛ kɔnɔ e mɔ ekama nɛ e nu kumo be asheŋ. 12 Loŋ be kachɛ na ma kasogberge nɛ ŋ kaŋɛ fanɛ meeŋ sa Eli nɛ mbe laŋ to ebi kikɛ na
         beeŋ bɔlɔ so le chap. 13 N teŋ kaŋɛ mo fanɛ meeŋ gberge mbe laŋ to ebi kusoe mbaanaayɔ ŋkpal mbe mbinyɛnsobi
         ka maŋ ta bunyaŋ n sa ma nsaa wora alubi a gbiti ma nɛ mo alɛ kini keshin nɛ b yige
         kebaawora loŋ so. 14 Amoso nɛ n fiɛ Eli be laŋ to ebi so ŋ kaŋɛ fanɛ sarga ŋko toto be kelara maaŋ tiŋ
         n lara le be alubi be kasogberge ere ashi bumo so na.”15 Samuɛl ka dese nɛ karechɛ, nɛ e koso n ya bugi Enyɛnpe Ebɔrɛ be bɔrɛlambu na be akuloŋ.
         E daa ŋana kekaŋɛ Eli kusɔ nɛ Enyɛnpe Ebɔrɛ kaŋɛ mo na nna. 16 Ama Eli daŋ tre mo nna ŋ kaŋɛ le: “Ma kebia Samuɛl!”Nɛ Samuɛl shuli so ŋ kaŋɛ: “Ma nde n nyɛnpe!”17 Nɛ Eli bishi mo le: “Manɛ nɛ Enyɛnpe Ebɔrɛ kaŋɛ fo? Sa maŋ ta shɛŋ ŋ ŋana ma so. Nɛ
         fo baa maŋ kaŋɛ ma kusɔ kama nɛ Enyɛnpe Ebɔrɛ na kaŋɛ fo, e beeŋ bar kasogberge gboŋgboŋi
         fo so,” 18 Ndoŋ nna nɛ Samuɛl kaŋɛ mo kusɔ kama. E maŋ ta shɛŋ shɛŋ ŋ ŋana mo so. Nɛ Eli kaŋɛ
         le: “Mo e la Enyɛnpe Ebɔrɛ na, kusɔ kama nɛ k par mo e wora.”19 Samuɛl ka bee daŋ na kikɛ nɛ Enyɛnpe Ebɔrɛ daa wɔ mo kutɔ nseŋ shin nɛ asɔ nɛ e kaŋɛ
         na malɛ be kekama bɔlɔ so. 20 Amoso baŋ yili Dan be kade to be kelargato be esoso n ya fo Bɛshiba be kade to be
         kelargato be kaseto kikɛ Israɛl be basa daŋ pin fanɛ Samuɛl la Enyɛnpe Ebɔrɛ na be
         anebi nna. 21 Enyɛnpe Ebɔrɛ daa lara mbe kumu nna a ŋini Samuɛl ashi Shilo nsaa ŋini mo kusɔ nɛ
         e beeŋ baa kaŋɛ. Samuɛl malɛ baŋ malga, Israɛlebi na kikɛ daa kaŋ kusoe nna a nu.

Filistiebi ka kɔ n sɔ ŋkre be deka na be asheŋ41 Kachako nɛ Israɛlebi na yɔ nɛ b ya kɔ Filistiebi kena nseŋ ya wora bumo be keeyi to
         ashi Ebeneeza nɛ Filistiebi na bela ase n ya wora bumo alɛ be keeyi to ashi Afɛk.
         2 Kena na to nɛ Filistiebi na kɔ m pɔɔ Israɛlebi na so nseŋ mɔ Israɛlebi na be basa
         ŋgboŋ ana. 3 Israɛl be benapo nɛ b ka na ka bɛta n yɔ bumo be keeyi to na, nɛ bumo be benimu na
         kaŋɛ le: “Manɛ nna nɛ Enyɛnpe Ebɔrɛ shin nɛ Filistiebi ere kɔ m pɔɔ anyi so kabre
         loŋ? Men shin nɛ an ya ta Enyɛnpe Ebɔrɛ be ŋkre be deka nɛ k wɔ Shilo na m ba, saŋɛ
         na so Ebɔrɛ beeŋ bɛ anyi so n ya mɔlga anyi ashi anyi doŋana kutɔ.” 4 Ndoŋ nna nɛ b shuŋi basa ko fanɛ b yɔ Shilo n ya ta Enyɛnpe be ŋkre be deka nɛ mbe
         ketre Enyɛnpetale deŋ mbe kuwurputi so ashi shuwa be emalaika anyɔ na be nferinto
         na m ba. Eli be mbinyɛnsobi anyɔ nɛ baa tre, Hofni nɛ Finihas gba daŋ ti bumo nɛ b
         ya ta ŋkre be deka na m ba na so.5 B ka bar ŋkre be deka na, nɛ Israɛlebi na be ŋgbene fuli bumo nɛ b cha awɔr ga hale
         nɛ kasawule bee gbuŋgbuŋ. 6 Filistiebi na ka nu loŋ nɛ b kaŋɛ le: “Manɛ nna nɛ Israɛlebi na bee cha awɔr bumo
         be keeyi to loŋ?” B ka nu fanɛ Enyɛnpe be ŋkre be deka na ba Israɛlebi na be keeyi
         to, 7 nɛ kufu pɛ bumo nɛ b kaŋɛ le: “Bumo be Ebɔrɛ ba bumo be keeyi na to! Amoso naniere
         bre an luri asheŋ to! Le be kesheŋ ere be kaduli maŋ naŋ tu anyi kikɛ! 8 Nuso be asheŋ nde? Wanɛ e naaŋ tiŋ m mɔlga anyi ashi Israɛl be Ebɔrɛ lempo ere be
         enɔ to? Loŋ be Ebɔrɛ ere e shin nɛ alɔ be yiri yiri ba mɔ Ijiptebi ashi keshishɛrsawule
         na to dra dra na. 9 Amoso Filistiebi men shin nɛ an baa kɔ kenyɛn nsaa kɔ kena fanɛ benyɛn! Nɛ manɛ aloŋ
         Israɛl be basa ere beeŋ pɔɔ anyi so nseŋ ta anyi ŋ ki bumo be anya.”10 Ndoŋ nna nɛ Filistiebi na naaŋ ya kɔ Israɛlebi na kena m pɔɔ bumo so alegaiso m mɔ
         bumo be basa ŋgboŋ adesa, nɛ bumo nɛ b ka na kikɛ shile n yɔ bumo be elaŋ to. 11 Filistiebi na daŋ sɔ Ebɔrɛ be ŋkre be deka na nna nseŋ mɔ Eli be mbinyɛnsobi anyɔ
         nɛ baa tre Hofni nɛ Finihas na.Eli be luwu be asheŋ12 Kumo be kamɔnchɛ na kikɛ nɛ Bɛnjamin be kanaŋ to be enapo ko shile kena na to n yɔ
         Shilo. E daŋ kpɛa mbe asɔbuuso to nna nseŋ muu shishɛr n wurge mbe kumu so a ŋini
         kagbenejija nɛ k tɔr mo so. 13 E ka fo Shilo nɛ Eli tase mbe kabɛ so ekpakar a jo, ŋkpal manɛ so e daa lɔ kufu nna
         ŋkpal kusɔ nɛ k beeŋ wora ŋkre be deka na so. Kanyɛn na ka luri kade to n ya kaŋɛ
         bumo kusɔ nɛ k wora na, nɛ basa na kikɛ fara a shu. 14 Eli ka nu basa na be kushu nɛ e bishi le: “Awɔr nɛ k bee cha ere be kifito a?” Nɛ
         kanyɛn na shile n yɔ Eli kutɔ nɛ e ya kaŋɛ mo kusɔ nɛ k wora. 15 Kumo be jemanɛ so nɛ Eli la nfɛ adekpanu nɛ aburwa. Mo alɛ daa maŋ naa wu. 16 Ndoŋ nna nɛ kanyɛn na kaŋɛ Eli le: “N shile kena nna hale m ba fo nfe kabre na.”Nɛ Eli malɛ bishi mo le: “M pibinyɛn, manɛ e wora?”17 Nɛ kanyɛn nɛ e bar baru na kaŋɛ le: “Filisti be benapo pɔɔ Israɛl be benapo na so,
         anyi alɛ be kekɔntɔr na shibi ga! Kumo alɛ be kaman fo mbinyɛnsobi Hofni nɛ Finihas
         gba wu nɛ b ta Ebɔrɛ be ŋkre be deka na gba n choŋ.”18 Eli daa tase mbe kabɛ so nna m mata kade na be egbal be kabunagboŋ na nɛ kanyɛn na
         ba kaŋɛ fanɛ Filistiebi na ta ŋkre be deka na n choŋ, nɛ e lar mbe kabɛ na so n tɔr
         mbe kaman. Ŋkpal mo alɛ ka daŋ bel ga nsaa shi so nɛ mbe kubɔ bu nɛ e wu. Nfɛ adena
         nɛ e daŋ juŋkpar Israɛlebi na.Finihas be ekulpoche na be luwu be asheŋ19 Eli mo shache nɛ e la Finihas be eche na daŋ di kedampo nna n taga to kakurge. E ka
         nu fanɛ b ta Ebɔrɛ be ŋkre be deka na nɛ mo shanyɛn nɛ mo kul be luwu be asheŋ, nɛ
         kakurge ta mo epul na to. Mbe kakurge na daŋ ki kpakpa nna nɛ e bee shin nɛ e wu.
         20 E ka bee shin nɛ e wu na nɛ beche nɛ baa chɛ mo to nɛ e kurge na kaŋɛ mo le: “Baa
         leŋ fo kumu to! Ebinyɛn nɛ fo kurge!” Ama mbe nfɛra gba daa maŋ wɔ bumo so. Mo alɛ
         daa maŋ tuge bumo shɛŋ, 21 nseŋ kaŋɛ: “Kebia na be ketre e la Ikabod, kumo be kifito bee ŋini fanɛ, Ebɔrɛ be
         kemaŋkura maŋ naa wɔ Israɛl so.” Ŋkpal b ka suge ŋkre be deka na nɛ mo shanyɛn nɛ
         mo kul kikɛ be luwu so nɛ e kaŋɛ loŋ na. 22 Ebɔrɛ be kemaŋkura maŋ naa wɔ Israɛl so ŋkpal b ka ta Ebɔrɛ be ŋkre be deka na n yɔ
         so.

Ebɔrɛ be ŋkre be deka na ka wɔ Filistiebi kutɔ be asheŋ51 Filistiebi na ka sɔ Ebɔrɛ be ŋkre be deka na nɛ b ta kumo ashi Ebeneeza n yɔ Ashdɔd
         bumo be kade to, 2 nseŋ ta kumo n ya yili bumo be kegbir Dagɔn be lambu to m mata kegbir na be kapɔrduli.
         3 Ŋklade kachipurdidi nɛ Ashdɔd be basa na wu kegbir na be kapɔrduli ka tɔr kasawule
         a dese kumo be epun so ashi Enyɛnpe Ebɔrɛ be ŋkre be deka na be anishito. Ndoŋ nna
         nɛ b naŋ niŋi kumo to n yili kumo be eyilikpa. 4 Kare ka naŋ chɛ kachipurdidi, nɛ b naŋ wu kegbir na be kapɔrduli na ka naŋ tɔr kasawule
         ŋkre be deka na be anishito m buu epun so. Kumo be kumu nɛ mbre kikɛ daŋ chuge nna
         n ya tɔr kabuna to. Kumo be eyur nawule e daa maŋ chuge to. 5 Amoso yili loŋ be saŋɛ m ba fo kabre Dagɔn be kegbirwura kikɛ nɛ basa nɛ b wɔ Ashdɔd
         a shuŋ kumo na kikɛ baa luri ebu na to baa tɛmbaŋ kakpa nɛ kegbir na tɔr na nna.6 Enyɛnpe Ebɔrɛ daŋ shin nna nɛ etɔrɔ damta tɔr Ashdɔd be basa na nɛ basa nɛ b wɔ nde
         nɛ a mata bumo na so ga. E daŋ shin nna nɛ achuubɔbɔ pɛ bumo nɛ keyeŋiyeŋi malɛ gba
         tɔr bumo so ga. 7 B ka wu kusɔ nɛ k bee wora na nɛ b kaŋɛ abar le: “Israɛl be Ebɔrɛ na e naa gberge
         anyi nɛ an be kegbir Dagɔn ere kusoe na. Anyi maaŋ naŋ shin nɛ Ebɔrɛ be ŋkre be deka
         ere e baa wɔ anyi kutɔ nfe.” 8 Ndoŋ nna nɛ b shuŋi mbɔ n tre Filistiebi na be bewura anu na kikɛ m ba shɛr m bishi
         bumo le: “Nuso nɛ anyeeŋ wora Israɛlebi be Ebɔrɛ be ŋkre be deka ere?” Nɛ b kaŋɛ bumo
         le: “Men ta kumo n yɔ Gaaf.” Ndoŋ nna nɛ b ta kumo n yɔ ndoŋ. 9 B ka bar kumo Gaaf na nɛ Enyɛnpe Ebɔrɛ be kasogberge ba kade na to ebi gba so. Nɛ
         e shin nɛ keyeŋiyeŋi tɔr bumo so, nɛ achuubɔbɔ pɛ kade na to be basa, mbia nɛ benimu
         kikɛ. 10 Ndoŋ nna nɛ b ta ŋkre be deka na n yɔ Ekrɔn, ama b kaa bee luri kade na to na nɛ basa
         na fara a cha awɔr a kaŋɛ le: “B bar Israɛl be Ebɔrɛ be ŋkre be deka na nfe nna nɛ
         k ba mɔ anyi nɛ an wɔ kade ere to kikɛ!” 11 Ndoŋ nna nɛ b naŋ shuŋi n tre Filisti be bewura na kikɛ ŋ kaŋɛ bumo le: “Men shin
         nɛ an lara Ebɔrɛ be ŋkre be deka na ashi anyi to saŋɛ na so k maaŋ mɔ anyi nɛ anyi
         be basa kikɛ.” Nɛ keyeŋiyeŋi tɔr kade na be basa kikɛ so ŋkpal Ebɔrɛ be kasogberge
         ka daŋ ba bumo so alegaiso so. 12 Achuubɔbɔ daŋ pɛ kade na to be basa kikɛ nna ama bumo be bumo nɛ achuubɔbɔ na daa
         maŋ mɔ na daa shu a tre bumo be agbirana nna fanɛ a ba mɔlga bumo.

B ka bɛta ŋkre be deka na m ba Israɛl be asheŋ61 Enyɛnpe Ebɔrɛ be ŋkre be deka na ka ji afɔl ashunu ashi Filisti be efuli so be kaman,
         2 nɛ Filistiebi na tre bumo be agbirwuraana nɛ bekpalpo m bishi bumo le: “Nuso nɛ anyeeŋ
         wora Enyɛnpe Ebɔrɛ be ŋkre be deka ere? Men kaŋɛ anyi kananɛ anyeeŋ wora m bɛta kumo
         n yɔ kumo be kakpa nɛ k shi.”3 Nɛ b kaŋɛ le: “Nɛ men baa sha kebɛta kumo n yɔ kumo be kakpa nɛ k shi bre, kumo ere
         men fin sarga be kakɛ ko n ti so a ya kule alubi be ketampaŋ ŋkpal men ka suge kumo
         so. Loŋ na nɛ menyeeŋ pin kusɔ nɛ k ba nɛ Enyɛnpe Ebɔrɛ be kasogberge wɔ menyi so.
         Ŋkpal manɛ so, k maŋ daga b ka bɛta ŋkre be deka na n yɔ nɛ kakɛ maŋ ti kumo so.”4 Nɛ basa na naŋ bishi le: “Nuso be kakɛ e daga an ka ta n ya sa mo?” Nɛ agbirwuraana
         na nɛ bekpalpo na kaŋɛ: “Men ta shuwa n lɔŋɛ asɔ anu fanɛ achuubɔbɔ nseŋ naŋ ta shuwa
         n lɔŋɛ eshiboe anu nɛ a yili n sa Filisti be bewura anu na, ŋkpal manɛ so kulɔ na
         teŋ pɛ menyi nɛ bewura na kikɛ. 5 Men ta asɔ nɛ men lɔŋɛ nɛ a duli eshiboe nɛ a bee jija men be adɔjibi na nɛ amo nɛ
         a duli achuubɔbɔ a tɔrɔ menyi na n ti ŋkre be deka na so n yɔ nɛ a baa ŋini fanɛ menyee
         sa Israɛl be Ebɔrɛ na bunyaŋ. Nɛ men wora loŋ bre, ashere e maaŋ naŋ shin nɛ etɔrɔ
         e ba menyi nɛ men be agbirana nɛ menyi be kasawule ere so. 6 Men sa maŋ kaŋ wora men be ŋgbene kpakpa fanɛ Ijiptebi na nɛ bumo be ewura. Dra na
         Ebɔrɛ be kasogberge gboŋgboŋi daŋ ba bumo so nna pɔɛŋ nɛ b sa Israɛlebi na ekpa nɛ
         b lar Ijipt to. 7 Amoso men fin enache anyɔ nɛ b maŋ naŋ ta n dɔ ŋ ku so nɛ b kɔ anabi. Kumo be kaman
         nɛ men fin turko popɔr n chɛ ana na nseŋ chɛ anabi na malɛ m muni kuluu to. 8 Kumo be kaman nɛ men ta Ebɔrɛ be ŋkre be deka na n deŋi turko na so nseŋ ta shuwa
         be asɔ nɛ men lɔŋɛ a yɔ nɛ men ya sa mo fanɛ men be alubi be kewora be kakɛ na n wɔtɔ
         deka pɔtɛ to m mata kumo, nseŋ ju ana na nɛ bumo nawule e baa yɔ. 9 Kede be kaman nɛ menyi alɛ e yili a keni bumo. Nɛ ana na baŋ sɔ Bɛf Shimɛsh be kade
         to be kaba so, kumo ere k baŋ di efuli nna fanɛ Israɛl be Ebɔrɛ na e shin nɛ le be
         aleblawu ere ba anyi so na. Nɛ loŋ baa maŋ wora bre, kumo ere k bee ŋini nna fanɛ
         mannɛ Ebɔrɛ e shin nɛ loŋ be aleblawu na ba anyi so. K daŋ chɛr a beeŋ ba nna.”10 Ndoŋ nna nɛ basa na nu kusɔ nɛ b kaŋɛ bumo na nseŋ ta ana na n chɛ turko na nseŋ chɛ
         bumo be anabi na bre m muni kuluu to. 11 Kede be kaman nɛ b ta ŋkre be deka na nɛ deka nɛ asɔ nɛ b ta shuwa n lɔŋɛ nɛ a du
         fanɛ eshiboe nɛ achuubɔbɔ wɔtɔ na n ti ŋkre be deka na so n yili turko na to. 12 Nɛ enache na bɔla Bɛf Shimɛsh be ekpa n niŋi tinini a shu a yɔ. Nɛ Filisti be bewura
         anu na bɛ bumo so hale n ya ka taga to Bɛf Shimɛsh be kade to.13 Bɛf Shimɛsh be basa daa wɔ ketaŋɛ to nna a teŋi bumo be ayu. B ka maŋ bumo be amu
         so nseŋ wu ŋkre be deka na, nɛ bumo be ŋgbene fuli bumo ga hale nɛ b yige kasɔteŋi
         na. 14 Ndoŋ nna nɛ ana na gberge turko na m ba kanyɛn ko nɛ e shi Bɛf Shimɛsh nɛ baa tre
         mo Joshuwa be ndɔ to m ba yili kejembu gboŋgboŋi ko ase. Nɛ basa ko ba kuya turko
         na be ndibi to m puga edɛ nseŋ mɔ ana na n ta amo n chɔɔ n lara sarga n sa Enyɛnpe
         Ebɔrɛ. 15 Ndoŋ nɛ Livaiebiana na daŋ lara Enyɛnpe Ebɔrɛ be ŋkre be deka na nɛ deka nɛ achuubɔbɔ
         nɛ eshiboe be asɔ nɛ b ta shuwa n lɔŋɛ na ashi turko na so n deŋi kejembu gboŋgboŋi
         na so. Kumo be kaman nɛ Bɛf Shimɛsh be basa ba lara esarga chɔɔso nɛ esarga ko ana
         gba n ti so n sa Enyɛnpe Ebɔrɛ. 16 Filisti be bewura anu na ka wu kusɔ nɛ k wora na nɛ b bɛta n yɔ Ekrɔn be kade to kamɔnchɛ
         na kikɛ.17 Asɔ anu nɛ Filistiebi na ta shuwa n lɔŋɛ nɛ a du fanɛ achuubɔbɔ nɛ b ta n ti ŋkre
         be deka na so n yɔ Bɛf Shimɛsh na be kekama daŋ yili nna a ŋini bunyaŋ nɛ Filistiebi
         be nde nɛ baa tre Ashdɔd nɛ Gaaza nɛ Ashkɛlɔn nɛ Gaaf nɛ Ekrɔn na kɔ a sa Enyɛnpe
         Ebɔrɛ. 18 Shuwa be asɔ anu nɛ a du fanɛ eshiboe na be kekama malɛ daŋ yili nna n sa Filistiebi
         be nde nɛ b pɔr egbal ŋ kulti na nɛ ndewurbi nɛ a mata amo na be bewura anu na. Kejembu
         gboŋgboŋi nɛ Livaiebi na daŋ ta Enyɛnpe Ebɔrɛ be ŋkre be deka na n ya yili so ashi
         Bɛf Shimɛsh be kanyɛn ko nɛ baa tre Joshuwa na be ndɔ to na, kraa dese shɛda so hale
         kabre.19 Enyɛnpe Ebɔrɛ daŋ mɔ Bɛf Shimɛsh be benyɛn adushunu kikɛ nna ŋkpal b ka jule ŋ keni
         ŋkre be deka na to so. Nɛ basa na shu keeli ga ŋkpal basa damta nɛ Enyɛnpe Ebɔrɛ mɔ
         na so.B ka ta ŋkre be deka na n yɔ Kiriaf Jearim be asheŋ20 Ndoŋ nna nɛ Bɛf Shimɛsh be benyɛn na bishi abar le: “Wanɛ e naŋ tiŋ n yili Enyɛnpe
         Ebɔrɛ cheembi ere be anishito n ji efute? K daga fanɛ an lara ŋkre be deka ere nfe,
         ama nnɛ nɛ anyeeŋ yɛr kumo?” 21 Nɛ b shuŋi mbɔ fanɛ b ya kaŋɛ Kiriaf Jearim be basa na le: “Filistiebi na bɛta Enyɛnpe
         Ebɔrɛ be ŋkre be deka na m ba. Men ba ta kumo n yɔ menyi pe.”

71 Ndoŋ nna nɛ Kiriaf Jearim be basa na ba ta Enyɛnpe Ebɔrɛ be ŋkre be deka na n yɔ kanyɛn
         ko nɛ baa tre Abinadab nɛ mbe laŋ wɔ kebee be esoso na pe nseŋ lara mo pibinyɛn Eliaza
         n yili fanɛ e baa keni kumo so.Samuɛl ka ki Israɛlebi be ejuŋkparpo be asheŋ2 Enyɛnpe Ebɔrɛ be ŋkre be deka na daŋ ji nfɛ adunyɔ kikɛ nna ashi Kiriaf Jearim. Loŋ
         be jemanɛ na malɛ nɛ Israɛlebi na bee shu a kule Enyɛnpe Ebɔrɛ a fin kechɛto.3 Ndoŋ nna nɛ Samuɛl kaŋɛ Israɛlebi na le: “Nɛ men bɛta a ba Enyɛnpe Ebɔrɛ kutɔ bre,
         kumo ere a daga men ka yige efuli pɔtɛana so be agbir nɛ kegbirche Ashtɔrɛf be kebaashuŋ,
         nseŋ ta men be ŋgbene kikɛ n sa Enyɛnpe Ebɔrɛ, nsaa bunyaŋ mo nawule. Saŋɛ na so e
         beeŋ mɔlga menyi ashi Filistiebi na be enɔ to.” 4 Nɛ Israɛlebi na yige agbir nɛ baa tre Baal nɛ Ashtɔrɛf na be kebaashuŋ nsaa shuŋ Enyɛnpe
         Ebɔrɛ nawule.5 Ndoŋ nna nɛ Samuɛl kaŋɛ le: “Men tre Israɛlebi na kikɛ nɛ b ba shɛr Mizpa nɛ ŋ kule
         Enyɛnpe Ebɔrɛ na n sa menyi.” 6 Nɛ Israɛlebi na ba shɛr abar so ashi Mizpa. Samuɛl e daa la bumo be ejuŋkparpo. B
         daŋ saŋ nchu nna n chulgi n wurge kasawule fanɛ sarga n sa Enyɛnpe Ebɔrɛ. Bumo alɛ
         daŋ kishi kumo be kamɔnchɛ kikɛ nna nseŋ bugi to ŋ kaŋɛ Enyɛnpe Ebɔrɛ fanɛ b wora
         alubi n da mo so.7 Filistiebi na ka nu fanɛ Israɛlebi na shɛr Mizpa nɛ bumo be bewura nɛ benapo yɔ nɛ
         b ya kɔ Israɛlebi na. Israɛlebi na ka nu loŋ, nɛ kufu pɛ bumo. 8 Nɛ b kaŋɛ Samuɛl le: “Baa kule Enyɛnpe Ebɔrɛ na fanɛ e mɔlga anyi ashi Filistiebi
         ere be enɔ to.” 9 Ndoŋ nna nɛ Samuɛl mɔ kubɔlpobi n ta kumo kikɛ n chɔɔ n lara sarga n sa Enyɛnpe Ebɔrɛ
         fanɛ e chɛ Israɛlebi to. Nɛ Enyɛnpe Ebɔrɛ nu mbe kabɔrɛkule na. 10 Samuɛl kraa lara sarga na nna, nɛ Filistiebi na gbaŋ m buu bumo so nɛ b kɔ bumo, nɛ
         Enyɛnpe Ebɔrɛ shin nɛ bɔrɛ ponte nɛ Filistiebi na be nfɛra wul bumo to nɛ keyeŋiyeŋi
         tɔr bumo so nɛ b shile. 11 Nɛ Israɛlebi na lar Mizpa n ju m buu Filistiebi na so m mɔ bumo n ya kaa taga to Bɛf
         Kaar.12 Ndoŋ nna nɛ Samuɛl ta kejembu n yuu Mizpa nɛ Shɛn be kefɛato nseŋ nase kumo be ketre
         Ebeneeza ŋ kaŋɛ le: “Enyɛnpe Ebɔrɛ na e chɛ anyi to m ba fo nfe.” 13 Israɛl be benapo na daŋ pɔɔ Filistiebi na so nna. Samuɛl be jemanɛ so malɛ kikɛ Enyɛnpe
         Ebɔrɛ daŋ chɛ Israɛlebi na to nna nɛ Filistiebi na maŋ naŋ tiŋ n sɔ bumo be efuli
         kikɛ. 14 Nɛ Israɛl be nde nɛ a wɔ Ekrɔn nɛ Gaaf be kefɛato nɛ Filistiebi daŋ sɔ na kikɛ naŋ
         laŋɛ ŋ ki Israɛlebi peya. Nɛ kagbenewushi malɛ ba Amɔriebi na nɛ Israɛlebi na be kefɛato.15 Samuɛl e daa la Israɛl be demujipo hale n ya wu. 16 Kafɛ kikɛ e bee nite a chambɔ Bɛtɛl nɛ Gilgaal nɛ Mizpa be nde nna a ji Israɛlebi
         nɛ b wɔ ndoŋ be asheŋ n sa bumo. 17 Saŋkama malɛ nɛ e baŋ loge mbe kushuŋ e bee bɛta nna n yɔ Raama mbe kade to n ya kaa
         ji bumo alɛ gba be asheŋ a sa bumo. E daŋ pɔr bɔrɛsure ashi Raama nna n sa Enyɛnpe
         Ebɔrɛ.

Israɛlebi ka bee fin ewura be asheŋ81 Samuɛl ka bel, nɛ e lara mbe mbinyɛnsobi anyɔ nɛ b ki Israɛl be demujipoana. 2 Mo pibinyɛn nimuso na be ketre e daa la Jowɛl nɛ ekekarso na malɛ be ketre daa la
         Abija. Bumo kikɛ daa wɔ kade nɛ baa tre Bɛshiba na nna. 3 Ama bumo ere daa maŋ du fanɛ bumo tuto. Amansherbi nɛ bumo kenishi daŋ pere so ga,
         nɛ baa puni basa a sɔ bumo be asɔ nsaa ji basa be edemuana durmu so.4 Ndoŋ nna nɛ Israɛl be bejuŋkparpoana na kikɛ gbargbar abar n yɔ Samuɛl kutɔ ashi Raama
         5 n ya kaŋɛ mo le: “Naniere fo bel nna na, nɛ fo mbinyɛnsobi ere malɛ maŋ du fanɛ fo,
         amoso lara ewura n sa anyi nɛ e baa juŋkpar anyi fanɛ kananɛ efuli pɔtɛana na gba
         be basa kɔ bewura na.” 6 K daŋ maŋ par Samuɛl ŋkpal b ka kaŋɛ fanɛ baa fin ewura so. Ndoŋ nna nɛ e kule Enyɛnpe
         Ebɔrɛ a yɔ kumo be kaplɛa so. 7 Nɛ Enyɛnpe Ebɔrɛ kaŋɛ mo le: “Kusɔ kama nɛ b kaŋɛ fo, fo nu n sa bumo. Mannɛ fo nɛ
         b kini; ma nɛ b kini fanɛ bumo be ewura. 8 Yili saŋɛ so nɛ n lara bumo ashi Ijipt be kasawule so dra dra na kikɛ nɛ b kini ma
         nseŋ ya kaa bɛ agbir so. Kusɔ nɛ b wora ma na gbagba nɛ b ta a wora fo alɛ gba naniere
         na. 9 Kusɔ kama nɛ b kaŋɛ, fo nu n sa bumo, ama wora ania ŋ kpele bumo kusoe kenishipereso
         nɛ b pin kananɛ ewura na beeŋ ba kaa wora bumo.”10 Ndoŋ nna nɛ Samuɛl kaŋɛ basa nɛ baa kule mo fanɛ e fin ewura n sa bumo na kusɔ kama
         nɛ Enyɛnpe Ebɔrɛ na kaŋɛ mo. 11 E yɛ: “Le nɛ menyi be ewura na beeŋ wora menyi. E beeŋ tintiŋ men be mbinyɛnsobi nɛ
         b ki mbe benapo nseŋ shin nɛ bumo be beko e baa far mbe egbaŋɛturko nɛ beko malɛ e
         baa di egbaŋɛ a kɔ kena, nɛ beko e baa shile a juŋkpar mbe egbaŋɛturko. 12 E beeŋ lara bumo be beko nɛ b ki benapo ŋgboŋto ŋgboŋto be benimu nɛ beko malɛ e ki
         benapo adununu be benimu. E beeŋ shin nɛ bumo be beko e baa dɔ mo nɛ beko malɛ e baa
         teŋi mbe asɔ nɛ beko e baa wora akɔsɔ nɛ mbe egbaŋɛturko be asɔ. 13 Men be mbichebi beeŋ baa wora etulale a sa mo nseŋ ki mbe bedaŋɛpo nɛ ebodobodotɔpoana.
         14 E beeŋ sɔ menyi be nsawule lela nɛ ndibi nɛ baa tre ɔlif na be ndɔana nɛ ndibi nɛ
         baa tre greep na be ndɔana n sa mbe benimuana. 15 E beeŋ baa sɔ menyi be ayu nɛ menyi be greep be asɔrso be kudu kudusopo a sa mbe benimuana
         nɛ mbe ekrachiana. 16 Ewura na beeŋ baa sɔ men be nyɛrbi nɛ mbita nɛ men be ana lela nɛ men be ekurma a
         shin nɛ b baa shuŋ mo. 17 Mo alɛ beeŋ naa sɔ menyi be mbolpɔ nɛ mboe be kudu kudusopo. Nɛ menyi alɛ gbagba e
         ki mbe anya. 18 Loŋ be saŋɛ na kaŋ fo, menyeeŋ fubel ga ŋ gbiti menyi be ewura nɛ men gbagba fin na,
         ama ma Enyɛnpe Ebɔrɛ malɛ maaŋ nu menyi be nfubel na.”19 Nɛ basa na kini kenu n sa Samuɛl nseŋ kaŋɛ le: “Mm, anyi ere, ewura nɛ anyee sha.
         20 Saŋɛ na so anyi alɛ gba beeŋ ba du fanɛ efuli pɔtɛana a kɔ an gbagba be ewura nɛ e
         baa ji anyi so kuwura nsaa juŋkpar anyi a yɔ ana to n ya kaa kɔ a sa anyi.” 21 Samuɛl ka nu kusɔ kama nɛ b kaŋɛ na n loge nɛ e ya kaŋɛ Enyɛnpe Ebɔrɛ kumo. 22 Nɛ Enyɛnpe Ebɔrɛ kaŋɛ le: “Wora kusɔ nɛ baa sha n sa bumo nseŋ sa bumo ewura.” Ndoŋ
         nna nɛ Samuɛl kaŋɛ Israɛl be basa na kikɛ fanɛ b baa yɔ epe.
         
            

         
      

   
      
         9
Sɔɔl nɛ Samuɛl ka tu abar be asheŋ91 Damawura ko e daa wɔtɔ nɛ baa tre mo Kish nɛ e shi Bɛnjamin be yiri to. Mo tuto be
         ketre e daa la Abiɛl nɛ mo nananyɛn malɛ daa la Zɛrɔ. Zɛrɔ malɛ mo tuto e daa la Bɛkurɔf
         nɛ Bɛkurɔf malɛ mo tuto daa la Afaya. 2 Kish pibinyɛn ko be ketre e daa la Sɔɔl. Sɔɔl daa walɛ kayɛrbi nna ga, nsaa maŋ kɔ
         sara kikɛ. Mo e daa wɔ nteŋ a chɔ Israɛl be esa kikɛ.3 Kish daa kɔ ekurma nna nɛ b foe. Ndoŋ nna nɛ e kaŋɛ Sɔɔl le: “Keta nyɛrbi na be eko
         nɛ fo nɛ mo e ya fin ekurma na.” 4 Ndoŋ nna nɛ b bɔla Efrayim be abee ase nɛ Shalisha be efuli so be kaba so, n fin amo
         ŋ gben, nseŋ naŋ bɔla Shaalim malɛ be efuli so be kaba so, ama bumo alɛ daa maŋ wu
         ekurma na. Ndoŋ nna nɛ b bɔla Bɛnjamin be efuli so be kaba so a fin ekurma na ama
         b daa maŋ wu amo. 5 B ka bee taga to Zuuf be kasawule so, nɛ Sɔɔl kaŋɛ mbe kayɛrbi na le: “Shin nɛ an
         bɛta n yɔ epe, nɛ mannɛ loŋ, n tuto beeŋ yige ekurma na be asheŋ be kebaafɛ nsaa fɛ
         anyi be asheŋ.”6 Nɛ kayɛrbi na kaŋɛ le: “N nyɛnpe, kebɔrɛnya ko wɔ kade ere to nɛ basa bee sa mo bunyaŋ
         ga, ŋkpal manɛ so kusɔ kama nɛ e baŋ kaŋɛ, k bee wora kashenteŋ nna. An yɔ mo kutɔ,
         ashere e beeŋ tiŋ ŋ ŋini anyi kakpa nɛ ekurma na wɔ.”7 Nɛ Sɔɔl bishi mo le: “An kaŋ yɔ mo kutɔ, manɛ bre nɛ anyeeŋ sa mo? Anyi be ajibi nɛ
         a wɔ anyi be ebɔtɛ to na kikɛ loge, anyi alɛ maŋ naa kɔ shɛŋ nɛ an ya sa mo; ŋko an
         kɔ kusɔ ko?”8 Nɛ kayɛrbi na naŋ kaŋɛ mo le: “Ma ere kɔ gbiti be kadɛrbi fimbi ko. Meeŋ ta kumo n
         sa mo saŋɛ na so e beeŋ ŋini anyi kakpa nɛ anyeeŋ wu ekurma na.”9 Ndoŋ nna nɛ Sɔɔl kaŋɛ le: “Mbo! An yɔ kebɔrɛnya nɛ e bee wu asheŋ a kaŋɛ na kutɔ.”
         E daŋ kaŋɛ le nna ŋkpal manɛ so loŋ be jemanɛ na so Ebɔrɛ daa bɔla asheŋ be kewuŋkaŋɛ
         so nna a malga a sa basa. Basa nɛ baa wu asheŋ a kaŋɛ na nɛ b daa tre anebiana loŋ
         be jemanɛ na. 10 Ndoŋ nna nɛ Sɔɔl nɛ kayɛrbi na yɔ kakpa nɛ anebi na wɔ na. 11 B ka dii kebee a yɔ kade na to na, nɛ b ya tu besuŋgurbi ko nɛ baa ba nɛ b ba saŋ
         nchu, nɛ b bishi bumo le: “Anyee fin kanyɛn nɛ e bee wu asheŋ a kaŋɛ na nna. E wɔtɔ
         nna ere a?”12 Nɛ b yɛ: “Mm, e wɔ kade to kabre ŋkpal manɛ so, baa sha kelara sarga ashi kebee nɛ
         k mata nfe ere so kabre nna. Mo e wɔ menyi be anishito a yɔ na, amoso men wora manaŋ.
         13 Men baŋ luri kade na to, menyeeŋ wu mo pɔɛŋ nɛ e yɔ kakpa nɛ baa lara sarga na. Basa
         na maaŋ fara a ji sargajibi na ama e baŋ ya nɛfa amo na pɔɛŋ. Nɛ men baŋ yɔ naniere,
         menyeeŋ tu mo pɔɛŋ nɛ e yɔ ndoŋ.” 14 Ndoŋ nna nɛ Sɔɔl nɛ mbe kayɛrbi na luri kade to nseŋ wu Samuɛl nɛ e bee shɛr bumo
         to a yɔ sarga na be kakpa.15 Kumo be ŋklade, pɔɛŋ nɛ Sɔɔl ba na, le nɛ Enyɛnpe Ebɔrɛ daŋ kaŋɛ Samuɛl. 16 “N wu kananɛ ma basa bee ji awurfoŋ. Ma alɛ nu bumo be kushu nɛ baa shu a fin kechɛto
         na. Echefo saŋɛ ere so gbagba, meeŋ shuŋi esa ko nɛ e shi Bɛnjamin be kanaŋ to nɛ
         fo duga ŋku n do mbe kumu so n lara mo ŋ ki Israɛl be ejuŋkparpo. Mo e naaŋ mɔlga
         bumo ashi Filistiebi na be enɔ to.”17 Samuɛl ka wu Sɔɔl na nɛ Enyɛnpe Ebɔrɛ kaŋɛ mo le: “Kanyɛn ere be asheŋ nɛ ŋ kaŋɛ fo
         na. Mo e naa shin nɛ e ki Israɛl be ejuŋkparpo na.” 18 Ndoŋ nna nɛ Sɔɔl yɔ Samuɛl kutɔ ashi kabunagboŋ na ekpa n ya bishi le: “Jande ŋini
         ma esa nɛ e bee wu asheŋ a kaŋɛ na be laŋ to.”19 Nɛ Samuɛl kaŋɛ le: “Ma nna na. Men ba nɛ an yɔ kakpa nɛ baa lara sarga na. Menyeeŋ
         tu ma n ji kabre, ama echefo kachipurso nɛ meeŋ kaŋɛ menyi kusɔ nɛ k wɔtɔ pɔɛŋ nɛ
         men baa yɔ. 20 Sa maŋ shin nɛ fo ekurma nɛ b foe nchɛ asa kikɛ ere bre be asheŋ e baa fɔŋ fo. B wu
         bumo. Wanɛ bre nɛ fee tama fanɛ Israɛl bee sha e ka ki bumo be ejuŋkparpo? Mannɛ fo
         nɛ fo kanaŋ a?”21 Ndoŋ nna nɛ Sɔɔl kaŋɛ mo le: “Bɛnjamin be yiri to ebi e la ma. Bumo e la yiri mo nɛ
         b maŋ shibi ashi Israɛl kikɛ to. Ma alɛ be laŋ to ebi nɛ b maa keni a bɔlɔ kenishi
         ashi anyi be yiri na to. Nɛ manɛ a ba nɛ fee malga ŋ kutɔ le?”22 Nɛ Samuɛl keta Sɔɔl nɛ mbe kayɛrbi na n yɔ ejikpa be lambu to n ya shin nɛ b chena
         bunyaŋ be echenakpa, kakpa nɛ befɔ beeŋ wora fanɛ basa adesa daa tase a ji na. 23 Ndoŋ nna nɛ Samuɛl kaŋɛ edaŋɛpo na le: “Ta eblaŋ lela nɛ ŋ kaŋɛ fanɛ fo ta n yili
         ŋ kɔr na m ba.” 24 Nɛ edaŋɛpo na ta eblaŋ na m ba yili Sɔɔl be anishito. Nɛ Samuɛl kaŋɛ mo le: “Ade kikɛ
         la feya nna. N ta amo kikɛ nna n yili fo, amoso baa we. N tre befɔ ere kikɛ nna nɛ
         b ba tu fo n ji.”Sɔɔl nɛ Samuɛl ka ji n loge, 25 nɛ b bɔla kakpa nɛ baa shuŋ Ebɔrɛ na m bɛta n yɔ kade to. Ndoŋ nna nɛ b nase kelaŋ
         n sa Sɔɔl kuchoŋi be esoso ashi Samuɛl be laŋ to, 26 nɛ e dese nɛ mo nɛ Samuɛl ber bare.Samuɛl ka duga ŋku n do Sɔɔl so n ta mo ŋ ki ejuŋkparpo be asheŋKare ka chɛ kachipurdidi, nɛ Samuɛl tre Sɔɔl kuchoŋi na so ŋ kaŋɛ mo le: “Koso, nɛ
         n shuŋi fo akpa.” Nɛ Sɔɔl koso nɛ mo nɛ Samuɛl bɛ abar so n lar. 27 B ka bee fo kade na be ekarso, nɛ Samuɛl kaŋɛ Sɔɔl le: “Kaŋɛ fo kayɛrbi na nɛ e juŋkpar
         anyi a yɔ.” Nɛ kayɛrbi na choŋ. Ndoŋ nna nɛ Samuɛl naŋ kaŋɛ Sɔɔl le: “Jo nfe gbrɛbi
         nɛ n wora ŋ kaŋɛ fo kusɔ nɛ Ebɔrɛ kaŋɛ ma.”

101 Ndoŋ nna nɛ Samuɛl ta ɔlif be ŋku kɔlbabi to n chulgi n wurge Sɔɔl be kumu so nseŋ
         chɔrɔ mo fanɛ kananɛ baa chɔrɔ ewura na ŋ kaŋɛ le: “Enyɛnpe Ebɔrɛ na e lara fo fanɛ
         mbe basa Israɛlebi be ejuŋkparpo. Feeŋ baa juŋkpar mbe basa a kuŋ bumo ashi bumo doŋana
         kikɛ kutɔ. Kusɔ nɛ ŋ kaŋɛ ere be tɔɔnɛ nɛ feeŋ wu nde: 2 Fo baŋ lar ma kutɔ kabre a yɔ feeŋ ya tu benyɛn anyɔ ko a mata Reechel be nchaŋ nɛ
         k mata Zelza ashi Bɛnjamin be efuli so na. Baaŋ kaŋɛ fo fanɛ: B wu ekurma nɛ menyee
         fin na. Amoso naniere fo asheŋ e naa tir fo tuto nɛ e bee fɛ kananɛ e beeŋ wora n
         wu fo, mannɛ ekurma na bre.” 3 Fo baŋ naŋ yili ndoŋ a yɔ, feeŋ ya tu kedibi gboŋgboŋi ko ashi Tabɔɔ, nseŋ wu benyɛn
         asa ko ka bee yɔ Bɛtɛl nɛ b ya bunyaŋ Ebɔrɛ. Bumo to be eko beeŋ juŋkpar mboefɔlbi
         asa, nɛ enyɔsopo na malɛ e sulɔ ebodobodo asa, nɛ esasopo na e sulɔ nsa belbelso deŋkeŋ
         be bɔlɔ. 4 B baŋ chɔrɔ fo n loge, baaŋ sa fo ebodobodo na be anyɔ. B kaŋ sa fo amo, fo sɔ. 5 Kumo be kaman nɛ fo yɔ Gibia, kakpa nɛ Filistiebi be benapo be keeyi to wɔ na. Fo
         baa luri kade na to, feeŋ tu anebiana be katuŋ ko nɛ b bɛ abar so n shi kakpa nɛ baa
         bunyaŋ Ebɔrɛ na a gbelge to a ba nɛ b juŋkpar bumo a laŋ ejaŋjilaŋ nɛ ŋkure nɛ egoji
         nsaa foŋ nlopi nɛ bumo alɛ bee wu asheŋ a kaŋɛ. 6 Enyɛnpe Ebɔrɛ be kiyoyu be eleŋ beeŋ gbelge fo so epul to na to nɛ fo alɛ gba e tu
         bumo a wu asheŋ a kaŋɛ nsaa wora asheŋ nɛ fo daa maa wora. 7 Le be etɔɔnɛsheŋ ere baŋ wora m bɔlɔ so, kumo ere fo wora kusɔ kama nɛ fee fɛ fanɛ
         k walɛ, ŋkpal manɛ so, Ebɔrɛ beeŋ baa juŋkpar fo. 8 Juŋkpar ma a yɔ Gilgaal nɛ m ba tu fo ndoŋ n lara sarga chɔɔso nɛ kɔnɔkoŋwuleso be
         esarga. Ya jo ma ndoŋ bɔkwe nɛ m ba kaŋɛ fo kusɔ nɛ feeŋ wora.9 Sɔɔl ka yige Samuɛl a yɔ kumo be kamɔnchɛ na nɛ Ebɔrɛ sa Sɔɔl nfɛra popɔr, nɛ kusɔ
         kama nɛ Samuɛl kaŋɛ mo na bɔlɔ so. 10 Sɔɔl nɛ mbe kayɛrbi ka fo Gibia, nɛ anebiana be katuŋ ko ba tu bumo epul to na to
         nɛ Ebɔrɛ be kiyoyu gbelge mo so eleŋso nɛ mo alɛ gba fara a wu asheŋ a kaŋɛ. 11 Basa nɛ b daa nyi mo dra na ka wu kusɔ nɛ e bee wora na, nɛ b bishi abar le: “Manɛ
         e kɔ Kish pibinyɛn ere? Sɔɔl malɛ naŋ ki anebi nna?” 12 Nɛ kanyɛn ko nɛ e wɔ ndoŋ bishi le: “Kanaŋ mo bre to nɛ anebiana ere shi?” Nɛ k ki
         sara nɛ baa kaŋɛ le na: “Sɔɔl gba ki anebiana na be eko nna a?” 13 Sɔɔl ka wora kewuŋkaŋɛ be asheŋ na n loge nɛ e dii kebee nɛ baa bunyaŋ Ebɔrɛ na so.14 Sɔɔl mo wɔpa ka wu mo nɛ mbe kayɛrbi na nɛ e bishi bumo le: “Nnɛ nɛ men yɔ?”Nɛ Sɔɔl yɛ: “Ekurma nɛ an ya ka fin ama an ka fin bumo ŋ gben na nɛ an ya wu Samuɛl.”15 Nɛ Sɔɔl mo wɔpa naŋ bishi le: “Nɛ nuso nɛ e kaŋɛ menyi?”16 Nɛ Sɔɔl kaŋɛ: “E kaŋɛ anyi nna fanɛ b wu ekurma na, ama mo alɛ maŋ kaŋɛ mo wɔpa kananɛ
         Samuɛl yɛ e beeŋ ki ewura be asheŋ.”B ka yɛ Sɔɔl beeŋ ki ewura be asheŋ17 Nɛ Samuɛl shin nɛ Israɛlebi na gbargbar abar ashi Mizpa n shuŋ Enyɛnpe Ebɔrɛ ndoŋ
         18 nɛ e kaŋɛ bumo fanɛ Enyɛnpe Israɛl be Ebɔrɛ na yɛ: “Ma e lara menyi ashi Ijipt be
         kasawule so nseŋ mɔlga menyi ashi Ijiptebi na be enɔ to nɛ bekama nɛ baa mɛaŋ menyi
         na kutɔ. 19 Ma e la Ebɔrɛ nɛ e lara menyi ashi menyi be etɔrɔ nɛ awurfoŋ kikɛ to na, ama kabre
         men kini ma nseŋ kaŋɛ ma fanɛ n fin ewura n sa menyi. Amoso men yɔ n ya gbargbar abar
         yiriyiri so nɛ mbuna mbuna be ntuŋ so n yili ma anishito.”20 Samuɛl ka shin nɛ Israɛl be yiri yiri na kikɛ bee lar a ba kebɛso kebɛso na, Bɛnjamin
         be yiri na nɛ Enyɛnpe Ebɔrɛ daŋ lara. 21 Ndoŋ nna nɛ Samuɛl shin nɛ Bɛnjamin be kanaŋ na lar n yili mbuna mbuna so nɛ Ebɔrɛ
         lara Matri be kabuna ebi. Matri be kabuna be benyɛn na ka lar a ba kebɛso kebɛso na
         nɛ e lara Kish pibinyɛn Sɔɔl. Ama b ka bee fin mo, b daa maŋ wu mo. 22 Ndoŋ nna nɛ b bishi Enyɛnpe Ebɔrɛ le: “Esa ko kraŋ naa wɔtɔ a?”Nɛ Enyɛnpe Ebɔrɛ kaŋɛ fanɛ Sɔɔl e ka, ama mo alɛ ŋana esulɔ na be kaman.23 Nɛ basa na shile n ya fin Sɔɔl ŋ keta mo m ba nshɛr na to nseŋ wu fanɛ e do basa kama
         nɛ b daa wɔ ndoŋ nna kikɛ kumu. 24 Ndoŋ nna nɛ Samuɛl kaŋɛ basa na le: “Kanyɛn nɛ Enyɛnpe Ebɔrɛ lara nna na! Esa kama
         maŋ du fanɛ mo.”Ndoŋ nna nɛ basa na kikɛ cha awɔr ŋ kaŋɛ le: “Ewura! Ebɔrɛ e sa fo ŋkpa tenteŋ!”25 Nɛ Samuɛl bugi asheŋ to n sa bumo a yɔ kuwurji be kaplɛa so, nseŋ sibɛ kumo be mbra
         n nase kawɔl to n ya nase bɔrɛlambu to. Kumo be kaman nɛ e shin nɛ ekama yɔ epe. 26 Ndoŋ nna nɛ Ebɔrɛ malga n sa benapo lempo ko nɛ b ber ŋgbene n shuŋi Sɔɔl n yɔ Gibia.
         27 Ama basa nɛ baa ku asheŋ na bre daŋ kaŋɛ le nna: “Nuso nɛ Sɔɔl malɛ beeŋ tiŋ m mɔlga
         anyi ashi anyi doŋana kutɔ?” B daa maa sha Sɔɔl ka ki bumo be ewura, ŋkpal loŋ so
         b daa maŋ bar mo kakɛ kikɛ. Ama Sɔɔl malɛ daa maŋ kaŋɛ shɛŋ.

Sɔɔl ka kɔ m pɔɔ Ammɔnebi so be asheŋ111 Kede be kaman nɛ Ammɔnebi be ewura nɛ baa tre Nahaash na nɛ mbe benapo kre kena m
         ba kulti kade nɛ baa tre Jabesh nɛ k wɔ Giliad be efuli so na n wɔtɔ. Le nɛ basa nɛ
         b wɔ Jabesh na daŋ kaŋɛ ewura Nahaash: “Shin nɛ anyi nɛ fo e wora kɔnɔkoŋwule, saŋɛ
         na so, anyeeŋ ba wɔ fo kaseto nsaa ka lampo a sa fo.”2 Nɛ Nahaash kaŋɛ le: “Kusɔ koŋwule so nɛ meeŋ yili nɛ ma nɛ menyi e wora kɔnɔkoŋwule
         be ŋkre. Meeŋ chule men be ekama be jisoso be kenishi nɛ anishinyɔr e pɛ Israɛlebi
         na kikɛ.”3 Nɛ Jabesh be benimuana na kaŋɛ le: “Sa anyi nchɛnshunu nɛ an ta n shuŋi mbɔ anyi be
         basa nɛ b ka ashi Israɛl be kasawule so na kutɔ. Esa kama baa maŋ ba chɛ anyi to bre,
         kumo ere anyeeŋ shuli so n sa fo.”4 Mbɔ na ka ta baru na n yɔ Gibia nɛ k la Sɔɔl be kade to na n ya kaŋɛ bumo, nɛ Gibiaebi
         na kikɛ fara a shu awɔrso. 5 K maŋ chɛr ko nɛ Sɔɔl shi ndɔ to m bɛ mbe ana dɔso so a ba m ba bishi bumo le: “Manɛ
         e wora a? Manɛ nna nɛ ekama bee shu loŋ?” Ndoŋ nna nɛ b kaŋɛ mo kusɔ nɛ mbɔ nɛ b shi
         Jabesh na ba kaŋɛ. 6 Sɔɔl ka nu loŋ, nɛ Ebɔrɛ be kiyoyu gbelge mo so eleŋso nɛ e nya agbo ga ŋkpal kusɔ
         nɛ Nahaash kaŋɛ na so. 7 Ndoŋ nna nɛ Sɔɔl mɔ ana dɔso na be anyɔ nseŋ kuya bumo to n ta eblaŋ na be eko n shuŋi
         mbɔ ŋ kaŋɛ bumo fanɛ b ta eblaŋ kuyatoso na n yɔ Israɛl be efuli so kikɛ n ya kpele
         bumo kusoe ŋ kaŋɛ le: “Esa kama nɛ e baa maŋ bɛ Sɔɔl nɛ Samuɛl so n yɔ kena to, le
         nɛ amodoŋwura gba be ana beeŋ ki na!”Ndoŋ nna nɛ Enyɛnpe Ebɔrɛ shin nɛ kufu tɔr Israɛl be basa na so ga nɛ bumo kikɛ gbargbar
         abar so. 8 Sɔɔl daŋ shin nna nɛ bumo kikɛ gbargbar ashi Bɛzɛk. Bumo nɛ b daŋ shi Israɛl daa la
         basa ŋgboŋ alfa asa, nɛ basa ŋgboŋ adesa malɛ daŋ shi Juda. 9 Ndoŋ nna nɛ b kaŋɛ mbɔ nɛ b shi Jabesh na le: “Men kaŋɛ menyi be basa fanɛ pɔɛŋ nɛ
         kapa e fo echefo anyeeŋ mɔlga bumo.” Jabesh be basa ka nu loŋ be baru na nɛ bumo be
         ŋgbene fuli bumo ga. 10 Nɛ b kaŋɛ Nahaash le: “Echefo anyeeŋ shuli so n sa fo, saŋɛ na so feeŋ wora anyi kusɔ
         kama nɛ k par fo.”11 Kumo be ŋklade nɛ Sɔɔl barga mbe basa na to ntuŋ asa nseŋ ta kena n ya tu bumo doŋana
         Ammɔnebi na ashi bumo be keeyi to kachipurdidi na. Israɛlebi na daŋ mɔ Ammɔnebi na
         nna hale n ya fo kapaso. Bumo be bumo nɛ b daa maŋ nya m mɔ na malɛ daŋ pesaŋ to nna
         nɛ bumo be basa anyɔ kama daŋ maŋ naa wɔ abar so.12 Ndoŋ nna nɛ Israɛl be basa na kaŋɛ Samuɛl le: “Nnɛ nɛ basa nɛ b kaŋɛ fanɛ Sɔɔl e sa
         maa la anyi be ewura na wɔ? Men bar bumo m ba sa anyi nɛ an mɔ!”13 Ama le nɛ Sɔɔl bre daŋ kaŋɛ: “B maaŋ mɔ esa kama kabre ŋkpal manɛ so le be kachɛ ere
         nɛ Enyɛnpe Ebɔrɛ ta m mɔlga Israɛl be basa.” 14 Nɛ Samuɛl kaŋɛ bumo le: “Men shin nɛ an kikɛ e yɔ Gilgaal n naŋ ya lɔŋɛ ŋ kaŋɛ fanɛ
         Sɔɔl e la anyi be ewura.” 15 Ndoŋ nna nɛ bumo kikɛ yɔ Gilgaal be kakpa nɛ baa bunyaŋ Ebɔrɛ na n ya yili kumo fanɛ
         Sɔɔl e la bumo be ewura. Kumo be kaman nɛ b lara kɔnɔkoŋwuleso be esarga ndoŋ nseŋ
         ji eyur ndoŋ ga.

Samuɛl be ŋkla be kamalga be asheŋ121 Ndoŋ nɛ Samuɛl kaŋɛ Israɛl be basa na kikɛ le: “Kusɔ nɛ menyee sha na, naniere bre
         n wora kumo n sa menyi. N sa menyi ewura mo nɛ e beeŋ baa juŋkpar menyi. 2 Men gbagba ere wu kananɛ n juŋkpar menyi saŋɛ so nɛ n la kabrantiɛ na kikɛ. Naniere
         bre m bel nɛ ma emin malɛ gba fuli. Ma mbinyɛnsobi gba ki benimu. Naniere k daga men
         ka keni kananɛ menyi be ewura na beeŋ ba keni menyi so. 3 Ma e yili nfe na. Nɛ n wora kusɔ ko ŋ gbɛ to nna, kumo ere men kaŋɛ kulubi nɛ n wora
         na ashi Enyɛnpe Ebɔrɛ nɛ mbe ewura laraso na kikɛ be anishito. Wanɛ be kena ŋko kurma
         nɛ n daŋ suge? Wanɛ nɛ n daŋ puni ŋko m mɛaŋ? Wanɛ kutɔ nɛ n daŋ sɔ brɔbu? Nɛ fanɛ
         n wora asɔ ere be kekama nna, kumo ere meeŋ ka kumo be kukɔ.”4 Ndoŋ nna nɛ basa na kaŋɛ le: “M-m, fo maŋ puni anyi, fo alɛ maŋ naŋ mɛaŋ anyi; fo
         alɛ maŋ suge anyi be shɛŋ.”5 Nɛ Samuɛl kaŋɛ basa na le: “Enyɛnpe Ebɔrɛ nɛ mbe ewura laraso na e la ma eshɛdajipo
         fanɛ men maŋ wu kulubi kikɛ ma so.”Nɛ bumo alɛ kaŋɛ le: “Mm, Enyɛnpe Ebɔrɛ na e la anyi be shɛdajipo.”6 Nɛ Samuɛl kaŋɛ bumo le: “Enyɛnpe Ebɔrɛ na e lara Mosis nɛ Ɛɛrɔn nseŋ lara men nananyɛnana
         ashi Ijipt be efuli so dra dra na. 7 Naniere men yili nfe nɛ n nyiŋi menyi asheŋ tumase nɛ Enyɛnpe Ebɔrɛ wora nɛ kananɛ
         e mɔlga menyi nɛ men nananyɛnana na. 8 Jeekɔb nɛ mbe laŋ to ebi ka daŋ yɔ Ijipt be kasawule so na, Ijiptebi na daa mɛaŋ bumo
         nna nɛ b shu ŋ ŋini Enyɛnpe Ebɔrɛ fanɛ e chɛ bumo to. Ndoŋ nna nɛ e shuŋi Mosis nɛ
         Ɛɛrɔn nɛ b ya lara bumo Ijipt be kasawule so m ba kasawule ere so. 9 Ama ŋkpal Israɛlebi na ka daŋ kini kenu n sa Enyɛnpe Ebɔrɛ so, E daŋ sa Filistiebi
         na nɛ Mowab be ewura nɛ Sisɛra nɛ e la Heezɔ be kade be benapo be enimu na ekpa nna
         nɛ b kɔ m pɔɔ bumo so.” 10 Ndoŋ nna nɛ b naŋ shu n tre Enyɛnpe Ebɔrɛ ŋ kaŋɛ le: “An wora kulubi ŋkpal an ka kini
         keshuŋ fo Enyɛnpe Ebɔrɛ na nsaa shuŋ agbir nɛ baa tre Baal nɛ kegbirche Ashtɔrɛf na
         so so. Mɔlga anyi ashi an doŋana kutɔ saŋɛ na so anyeeŋ shuŋ fo!” 11 Nɛ Enyɛnpe Ebɔrɛ shuŋi Gidiɔn nɛ Barak nɛ Jɛfta nɛ ma, nɛ an mɔlga menyi ashi men
         doŋana kutɔ nɛ men nya menyi be amu. 12 Ama men ka wu Nahaash nɛ e la Ammɔn be ewura na ka bee ba nɛ e ba kɔ menyi na, nɛ
         men kini Enyɛnpe Ebɔrɛ na fanɛ menyi be ewura nsaa fin menyi gbagba be ewura nɛ e
         beeŋ baa juŋkpar menyi.13 Ewura nɛ men lara na nde. “Menyi e kule fanɛ menyee sha ewura nɛ Enyɛnpe Ebɔrɛ lara
         mo n sa menyi. 14 Nɛ fanɛ menyi nɛ men be ewura bee bunyaŋ Enyɛnpe Ebɔrɛ nna nsaa shuŋ mo a nu a sa
         mo nsaa bɛ mbe mmalga naseso so bre, asheŋ beeŋ nyalɛ n sa menyi. 15 Ama nɛ men baa maa nu a sa Enyɛnpe Ebɔrɛ na nsaa kplaŋ mbe mbra so bre, e beeŋ lara
         kenishi n yuu menyi nɛ men be ewura fanɛ kananɛ e daŋ wora men nananyɛnana na dra
         na. 16 Amoso men baa yil to kakpa nseŋ keni kusɔ nɛ Enyɛnpe Ebɔrɛ be eleŋ beeŋ wora. 17 Mannɛ ketarso nde a? Meeŋ kule Enyɛnpe Ebɔrɛ nɛ e shin nɛ bɔrɛ e ba nseŋ ponte eleŋso.
         Le be kesheŋ kaŋ wora na, nɛ menyeeŋ pin men ka wora kulubi gboŋgboŋi ŋ gbiti Enyɛnpe
         Ebɔrɛ, ŋkpal men ka kule mo fanɛ e sa menyi ewura so.”18 Ndoŋ nna nɛ Samuɛl kule Enyɛnpe Ebɔrɛ nɛ e shin nɛ bɔrɛ ba nseŋ ponte eleŋso kumo
         be kamɔnchɛ na kikɛ. Nɛ basa na kikɛ fara a ŋana Enyɛnpe Ebɔrɛ nɛ Samuɛl.19 Ndoŋ nna nɛ b kaŋɛ Samuɛl le: “Jande kule Enyɛnpe fo Ebɔrɛ na n sa anyi, saŋɛ na so
         anyi maaŋ wu. Naniere an pin fanɛ anyi be alubi nɛ an wora na kikɛ be kaman, anyi
         be kekaŋɛ fanɛ anyee sha ewura na gba la kulubi nna.”20 Ndoŋ nna nɛ Samuɛl kaŋɛ le: “Men sa maa lɔ kufu. Kashenteŋ nna fanɛ men wora kulubi,
         ama amo na amo kikɛ, men sa maŋ lar Enyɛnpe Ebɔrɛ na kaman ama men ta menyi be ŋgbene
         kikɛ a shuŋ mo. 21 Men sa maa shuŋ agbir, ŋkpal manɛ so, a maaŋ tiŋ n chɛ menyi to ŋko m mɔlga menyi.
         Agbir la asɔ fuloŋ nna. 22 Ebɔrɛ na e lara menyi fanɛ mo gbagba be basa. Ŋkpal mbe ketre ka shibi so, e maaŋ
         yige menyi kikɛ. 23 Nɛ m baŋ yige kebaakule Ebɔrɛ a sa menyi, kumo ere Enyɛnpe Ebɔrɛ na nɛ m maŋ wora
         kasonu na. Meeŋ ŋini menyi kusɔ nɛ k daga fanɛ men baa wora. 24 Men baa nu a sa Enyɛnpe Ebɔrɛ na nsaa ta menyi be ŋgbene kikɛ a shuŋ mo nsaa nyiŋi
         asheŋgboŋ damta nɛ e wora n sa menyi na. 25 Ama nɛ fanɛ men kraŋ baa wɔtɔ a wora alubi bre, Enyɛnpe Ebɔrɛ na beeŋ mur menyi nɛ
         men be ewura kikɛ.”

Israɛlebi ka kɔ Filistiebi na kena be asheŋ131 Sɔɔl daa la nfɛ adesa nna nseŋ ba ki Ewura. E daŋ ji Israɛl be kuwura nfɛ adena nɛ
         anyɔ nna. 2 Kachako nɛ Sɔɔl lara Israɛl be benyɛn ŋgboŋ asa nɛ b ki mbe benapo. Benapo na be ŋgboŋ
         anyɔ daa wɔ mo kutɔ nna ashi abee nɛ a kulti Mikmash nɛ Bɛtɛl na, nɛ kagboŋ koŋwule
         malɛ daa wɔ Jonatan kutɔ ashi Gibia nɛ k wɔ Bɛnjamin be efuli so na, nɛ e shin bumo
         nɛ b ka na yɔ epe.3 Nɛ Jonatan be benapo yɔ n ya kɔ Filistiebi be benapo ashi Gɛba, nɛ Filistiebi na kikɛ
         nu kumo be asheŋ. Ndoŋ nna nɛ Sɔɔl shuŋi mbɔ fanɛ b nite efuli na so kikɛ n foŋ kabel
         ŋ kaŋɛ basa kusɔ nɛ k wora. 4 Nɛ mbɔ na kaŋɛ Israɛl be basa le: “Sɔɔl mɔ Filistiebi be benapo be enimu na ashi Gɛba
         nɛ Israɛlebi be asheŋ pɛ Filistiebi na agbo ga, amoso k daga fanɛ kade kikɛ ka lara
         benapo nɛ b ya ti Sɔɔl be benapo so ashi Gilgaal.”5 Ndoŋ nna nɛ Filistiebi na tre bumo be benapo m ba shɛr abar so nɛ b kɔ Israɛlebi kena.
         B daa kɔ egbaŋɛturko ŋgboŋ asa nɛ egbaŋɛdiipoana ŋgboŋ ashe nɛ bumo be benapo nɛ b
         na aya so malɛ daa shi fanɛ teku ase be leele. Nɛ b ya wora bumo be keeyi to ashi
         Mikmash nɛ k wɔ Bɛf Avɛn be epeŋilarkpa be kaba so na. 6 Ndoŋ nɛ b yili ŋ kre kena m ba kɔ Israɛlebi na n shin nɛ ebɔl lar bumo. Nɛ Israɛl
         be benapo ko shile n ya ŋana abeelaŋ to nɛ beko malɛ ya ŋana amaŋ to nɛ abee to nɛ
         ajanmaŋ to nɛ atirbu nɛ a maŋ kɔ nchu to; 7 nɛ beko malɛ dii Jɔɔdan be Lɔr na n yɔ Gad nɛ Giliad be efuliana so.Sɔɔl bre daa wɔ Gilgaal nna, nɛ benapo nɛ mo nɛ bumo daa wɔ ndoŋ na daa chicha kufuso.
         8 Nchɛnshunu nɛ Samuɛl kaŋɛ Sɔɔl fanɛ e jo nɛ e ba, ama Samuɛl malɛ daa maŋ nya manaŋ
         m ba Gilgaal, nɛ benapo na fara a shile Sɔɔl kutɔ. 9 Ndoŋ nna nɛ Sɔɔl kaŋɛ benapo na le: “Men ta asɔbɔya nɛ meeŋ ta n lara sarga chɔɔso
         nɛ amo nɛ meeŋ ta n lara kɔnɔkoŋwule be sarga na m bar ma.” Nɛ b ta amo m ba sa mo
         nɛ e lara sarga chɔɔso n sa Enyɛnpe Ebɔrɛ. 10 E baa lara sarga chɔɔso na nna a loge nɛ Samuɛl nde. Nɛ Sɔɔl shɛr mo to n wora mo
         ansaŋ nɛ keba.11 Nɛ Samuɛl bishi mo le: “Manɛ nɛ fo wora ere?”Nɛ Sɔɔl kaŋɛ: “Ma benapo na bee pesaŋ to nna a yɔ, fo alɛ maŋ ba saŋɛ nɛ k daga fanɛ
         fo ba na. Kumo be kaman Filistiebi na bee gama abar nna ashi Mikmash. 12 Ndoŋ nna nɛ n fɛ fanɛ Filistiebi na beeŋ ba kɔ ma kena ashi Gilgaal. Ma alɛ daa maŋ
         lara sarga kikɛ a fin kechɛto ashi Enyɛnpe Ebɔrɛ kutɔ, amoso nɛ n fɛ fanɛ k daga fanɛ
         n lara sarga na.”13 Ndoŋ nna nɛ Samuɛl kaŋɛ mo le: “Fo wora kawulisheŋ ga. Fo maŋ bɛ kenishipere be mmalga
         nɛ Enyɛnpe fo Ebɔrɛ na kaŋɛ fo na so. Fo daŋ bɛ amo so nna e daa beeŋ shin nɛ fo nɛ
         fo kaman to ebi e baa ji Israɛl be kuwura mbaanaayɔ. 14 Ama ŋkpal fo ka kini kenu n sa Enyɛnpe Ebɔrɛ so nɛ e yɛ e maaŋ naŋ lara fo kanaŋ to
         be esa kikɛ nɛ e ki Israɛl be ewura na. E teŋ lara mo gbagba be kepar be esa nɛ e
         beeŋ baa la mbe basa be ewura.”15 Kumo be kaman nɛ Samuɛl lar Gilgaal m pɛ mbe ekpa n choŋ. Ndoŋ nna nɛ basa na be beko
         bɛ Sɔɔl so n ya ti benapo nɛ b ka na so. Gilgaal nɛ b daŋ fara n nite hale n ya fo
         Gibia nɛ k wɔ Bɛnjamin be efuli so na. Sɔɔl ka karga benapo nɛ b ka na, b daa wɔ basa
         alfa ashe.16 Sɔɔl nɛ mo pibinyɛn Jonatan nɛ bumo be benapo daŋ yɔ bumo be keeyi to ashi Gɛba nɛ
         k wɔ Bɛnjamin be efuli so na nna. Ama Filisti be benapo na bre be keeyi to daa wɔ
         Mikmash nna. 17 Filisti be benapo nɛ baa ta kena a purgi basa a suge bumo be asɔ na daŋ barga bumo
         amu to ntuŋ asa nna n lar bumo be keeyi to. Ntuŋ na be kuko daŋ bɔla Ɔfra ashi Shuwal
         be efuli so nna. 18 Nɛ kuko bɔla Bɛf Hɔrɔn be kaba so nɛ katuŋ nɛ k ka na malɛ bɔla Zeboyim be ketaŋɛ
         na be kaba nɛ k dese n shoŋi keshishɛrsawule na be ekarso be kaba so na.19 Filisti be ebɔyɛpo na daa maa shin nɛ Israɛlebi na bee koya kananɛ baa bɛl etokobi
         nɛ akpa, saŋɛ na so Israɛlebi na maaŋ baa lɔŋɛ amo. 20 Filistiebi na kutɔ nɛ Israɛlebi na daa ya ka yee bumo be ana dɔso be ntekpa be nnɔ
         nɛ bumo be ntɔkɔrɔ nɛ akpanfu nɛ eloji kikɛ be nnɔ. 21 Filistiebi daa sɔ Israɛlebi amansherbi damta nna pɔɛŋ nsaa yee bumo be akpanfu nɛ
         ana dɔso be ntekpa nɛ ntɔkɔrɔ ŋko a lɔŋɛ anyembi nɛ baa ta a da ana dɔso a shin nɛ
         a bee nite na.22 Amoso Israɛl be benapo na be ekama daa maa keta tokobi ŋko kekpa a yɔ kena to, she
         Sɔɔl nɛ mo pibinyɛn Jonatan nawule. 23 Ndoŋ nna nɛ Filistiebi na shuŋi benapo be katuŋ ko fanɛ b yɔ Mikmash n ya kuŋ ekpa
         nɛ k dese m bɔla abee na to na.

Jonatan ka kɔ Filistiebi na kena be asheŋ141 Kachako nɛ Sɔɔl pibinyɛn Jonatan kaŋɛ kabrantiɛbia nɛ e bee sulɔ mbe akɔsɔ na le:
         “Shin nɛ an yɔ Filistiebi be benapo na be keeyi to.” Ama Jonatan malɛ daa maŋ kaŋɛ
         mo tuto Sɔɔl kumo be asheŋ, 2 Sɔɔl be benapo alfa ashe na daa wɔ mbe keeyi to ashi kedibi nɛ k duli kokotiko na
         be kifito ashi Migrɔn nɛ kumo nɛ Gibia daa maŋ wɔ kufɔ ko na nna. 3 Ahija nɛ e daa la bɔrɛmatapo na gba daa wɔ ndoŋ. Mo e daa buu kale lela nɛ baa tre
         Ɛfɔd na nɛ bɔrɛmatapo nimuso bee buu a bishi kusɔ nɛ Ebɔrɛ bee sha na. Ahija mo tuto
         e daa la Ahitub nɛ mo tuto mo da malɛ daa la Ikabod. Ahitub malɛ mo tuto e daa la
         Finihas nɛ Finihas malɛ mo tuto daa la Eli mo nɛ e daa la Enyɛnpe Ebɔrɛ be bɔrɛmatapo
         ashi Shilo na. Bumo alɛ be ekama daa maŋ nyi fanɛ Jonatan lar ndoŋ.4 Ajembu gboŋgboŋi anyɔ ko daa wɔ ekpa nɛ k bɔla kebee na ase nɛ Jonatan daŋ bɔla n
         yɔ kakpa nɛ Filistiebi be benapo na wɔ na nna. Ajembu na be kumo nɛ baa tre Bozɛz
         na daa dese ekpa na be kaba ko nna nɛ kumo nɛ baa tre Sene na malɛ dese kaba ko. 5 Ajembu gboŋgboŋi na be kuko daa yil kebee na be kelargato be esoso be kaba so nna
         a shoŋi Mikmash, nɛ kuko malɛ wɔ kelargato be kaseto nsaa shoŋi Gɛba be kaba so.6 Nɛ Jonatan kaŋɛ kabrantiɛbia nɛ e bee sulɔ mbe akɔsɔ na le: “Ba nɛ an yɔ Filistiebi,
         nnyamase na, be keeyi to. Ashere Enyɛnpe Ebɔrɛ na beeŋ chɛ anyi to. Nɛ e baŋ shuli
         fanɛ e beeŋ chɛ anyi to nɛ an kɔ m pɔɔ so bre, shɛŋ shɛŋ maaŋ tiŋ ŋ kuŋ mo ekpa. K
         maŋ tir fanɛ an shibi ŋko anyi maŋ shibi.”7 Nɛ kabrantiɛbia na kaŋɛ le: “Wora kusɔ kama nɛ fee sha. M bɛ fo so nɛ ma kagbene kikɛ.”8 Ndoŋ nna nɛ Jonatan malɛ kaŋɛ le: “Anyeeŋ dii n yɔ kakpa nɛ Filistiebi na beeŋ wu
         anyi. 9 Nɛ b baŋ kaŋɛ fanɛ an yili kakpa nɛ an wɔ na a jo bumo bre, kumo ere anyeeŋ yili ndoŋ
         a jo bumo. 10 Ama nɛ b baŋ kaŋɛ fanɛ an ba bumo kutɔ bre, anyeeŋ yɔ, ŋkpal manɛ so, kumo be loŋ
         e naaŋ ŋini fanɛ Enyɛnpe Ebɔrɛ na beeŋ shin nɛ an kɔ m pɔɔ bumo so.”11 Ndoŋ nna nɛ b shin nɛ Filistiebi na wu bumo nseŋ kaŋɛ le: “Men keni Israɛlebi na ka
         lar amaŋ nɛ b daŋ ŋana amo to na a ba.” 12 Kumo be kaman nɛ Filistiebi ponte ŋ kaŋɛ Jonatan nɛ kabrantiɛbia na le: “Men dii a
         ba nfe nɛ an ŋini menyi fanɛ durnya ere wɔ anyɔ!”Nɛ Jonatan kaŋɛ kabrantiɛbia na le: “Bɛ ma so, Enyɛnpe Ebɔrɛ na beeŋ shin nɛ an kɔ
         m pɔɔ so.” 13 Jonatan daŋ gbeye mbe enɔana nɛ mbe amuli so nna n yɔ kebee na be esoso nɛ kabrantiɛbia
         na malɛ bɛ mo so. B ka dii n yɔ kebee na be esoso na, nɛ Jonatan mɔ Filistiebi be
         benapo nɛ b wɔ anishito a kɔ mo na, nɛ kabrantiɛbia na malɛ mɔ bumo nɛ b wɔ kaman
         a kɔ mo na. 14 Pɔɛŋ nɛ Jonatan nɛ kabrantiɛbia nɛ e bee sulɔ mbe akɔsɔ na nite fanɛ ateŋgreŋ kalfa
         nɛ b teŋ mɔ Filistiebi na be benapo adunyɔ ashi sososo be kena nɛ b kɔ na to. 15 Ndoŋ nna nɛ kufu pɛ Filisti be benapo na ga. Bumo nɛ b wɔ keeyi na to na nɛ bumo nɛ
         b wɔ kade na be kupuŋ to na gba nɛ benapo nɛ baa ta kena a purgi basa na nɛ benapo
         nɛ b wɔ anishito a kuŋ keeyi na kikɛ daa chicha kufuso nna, nɛ Ebɔrɛ shin nɛ kasawule
         gbuŋgbuŋ nɛ keyeŋiyeŋi tɔr bumo so.Israɛlebi ka pɔɔ Filistiebi so be asheŋ16 Sɔɔl be benapo nɛ b wɔ Gibia na k wɔ Bɛnjamin be kasawule so a dara bumo doŋana na,
         daŋ wu Filisti be benapo na ka bee shile a yɛla kenishi to kaplɛkama. 17 Ndoŋ nna nɛ Sɔɔl kaŋɛ mbe benapo na le: “Men karga benapo na ŋ keni bumo e maŋ wɔtɔ!”
         B ka karga bumo nɛ b wu fanɛ Jonatan nɛ kabrantiɛbia nɛ e bee sulɔ mbe akɔsɔ na e
         maŋ wɔtɔ. 18 Ndoŋ nna nɛ Sɔɔl kaŋɛ Ahija nɛ e daa la bɔrɛmatapo na le: “Ba nɛ an bishi Ebɔrɛ kusɔ
         nɛ e bee sha fanɛ an wora.” 19 Saŋɛ nɛ Sɔɔl bee malga bɔrɛmatapo na kutɔ na nɛ kebagato nɛ k wɔ Filistiebi na be
         keeyi to na bee wora keshi a ti so. Ndoŋ nna nɛ Sɔɔl kaŋɛ le: “Yige, ŋkpal manɛ so
         saŋɛ maŋ naa wɔtɔ nɛ fo bishi Enyɛnpe Ebɔrɛ kusɔ nɛ anyeeŋ wora.”20 Kumo be kaman nɛ Sɔɔl nya manaŋ n tre mbe benapo m ba abar so nɛ b yɔ Filistiebi na
         be keeyi to nɛ b ya kɔ bumo kena, ama b ka yɔ nɛ kebagato tɔr Filistiebi na so nɛ
         bumo gbagba kilgi a mɔ abar. 21 Israɛlebi na be benapo ko nɛ Filistiebi na daŋ haya fanɛ b chɛ bumo to ŋ kɔ na gba
         daŋ naŋ kilgi nna n ya ti Sɔɔl nɛ Jonatan so a kɔ Filistiebi na. 22 Israɛlebi damta nɛ b daŋ ŋana abee nɛ a wɔ Efrayim be efuli so na ka nu fanɛ Filistiebi
         na bee shile na, nɛ b lar kakpa nɛ b ŋana na m ba chɛ to a ju Filistiebi na kenishipereso.
         23 B daŋ kɔ bumo kena hale n ya choŋ Bɛf Avɛn so. Kumo be kamɔnchɛ nɛ Enyɛnpe Ebɔrɛ mɔlga
         Israɛlebi na.Asɔ nɛ a wora kena na be kaman be asheŋ24 Akoŋ daŋ mɔ Israɛlebi be benapo na nna nɛ b bɛlɛ ŋkpal Sɔɔl ka daŋ bɔ ntaŋ ŋ kaŋɛ
         le so: “Kɔnɔsho e baa wɔ ekama nɛ e beeŋ ji ajibi pɔɛŋ nɛ n wora ma doŋana n tal to
         so.” Ŋkpal loŋ so esa kama daa maŋ ji shɛŋ kumo be kamɔnchɛ. 25 Benapo na kikɛ ka nite m ba luri kupo ko to nɛ b wu mushoŋ ka bee chise a do kasawule.
         26 Mushoŋ na daŋ baa chise ndibi so nna a do kasawule, ama ekama malɛ daa maŋ ji amo
         ŋkpal b ka daa ŋana fanɛ Sɔɔl be kɔnɔsho na beeŋ pɛ bumo so. 27 Jonatan bre daa maŋ wɔ ndoŋ n nu kananɛ mo tuto bɔ ntaŋ na, amoso e daŋ ta mbe kekpabi
         nɛ e daŋ keta na be kɔnɔso nna n nyɔ mushoŋ na to n ji. E ka baŋ wora loŋ nɛ mbe anishito
         saŋɛ mo. 28 Ndoŋ nna nɛ benapo na be eko kaŋɛ mo le: “Akoŋ mɔ anyi kikɛ nna nɛ an bɛlɛ ŋkpal fo
         tuto ka kaŋɛ fanɛ, kɔnɔsho e baa wɔ ekama nɛ e beeŋ ji ajibi kabre so.”29 Nɛ Jonatan kaŋɛ le: “Nuso be asheŋ nɛ n tuto bar m ba sa anyi be basa le! Ma ere ka
         baŋ ji mushoŋ na gbrɛbi nɛ n naaŋ nya eleŋ! 30 Nɛ fanɛ an be basa daŋ ji ajibi nɛ Filistiebi na yige n shile na nna bre, dafanɛ Filistiebi
         nɛ an daa beeŋ mɔ na daa beeŋ ba shi ga!”31 Ta n ya ka fo kaaseso be jemanɛ nɛ Israɛl be benapo na kikɛ gben ga ŋkpal b ka fara
         Mikmash a mɔ Filistiebi na hale n ya fo Aijalɔn so. 32 Amoso b daŋ shile nna n ya kaa mɔ mbolpɔ nɛ ana nɛ anabi nɛ b kɔ Filistiebi m pɔɔ
         so n suge na epul to ndoŋ a kuya amo to a we amo nɛ ŋklaŋ. 33 Nɛ esa ko kaŋɛ Sɔɔl le: “Keni basa na bee wora alubi a gbiti Enyɛnpe Ebɔrɛ na nna
         ŋkpal b ka bee we eblaŋ nɛ a kɔ ŋklaŋ amo to so.”Nɛ Sɔɔl kaŋɛ kenishipereso le: “Kashenteŋ nɛ fo ji, b wora n da Enyɛnpe Ebɔrɛ so nna
         na. Men gbelti kejembu gboŋgboŋi m ba nfe manaŋ m ba sa ma.” 34 Kumo be kaman nɛ Sɔɔl kaŋɛ le: “Ya kaŋɛ basa na kikɛ nɛ b ta bumo be ana nɛ mbolpɔ
         na m ba nfe.” K daga fanɛ b mɔ amo n we nfe a chɔ kebaawe amo nɛ ŋklaŋ nsaa wora alubi
         a gbiti Enyɛnpe Ebɔrɛ. Amoso bumo kikɛ daŋ bar bumo be ana kanyɛso na nna m ba mɔ
         amo ndoŋ. 35 Nɛ Sɔɔl pɔr bɔrɛsure n sa Enyɛnpe Ebɔrɛ ndoŋ. Kumo e daa la bɔrɛsure sososo mo nɛ
         e pɔr.36 Kumo be kaman nɛ Sɔɔl kaŋɛ le: “Men shin nɛ an ya kɔ Filistiebi na kanyɛ ere kikɛ
         hale n ya fo karechɛso m mɔ bumo kikɛ nseŋ muu bumo be asɔ kikɛ.”Ndoŋ nna nɛ b kaŋɛ le: “Anyeeŋ wora kusɔ kama nɛ fee sha.”Nɛ bɔrɛmatapo Ahija malɛ kaŋɛ le: “Men shin nɛ an bishi Ebɔrɛ kusɔ nɛ anyeeŋ wora.”37 Nɛ Sɔɔl bishi Ebɔrɛ le: “N naaŋ ya kɔ Filistiebi na kena a? Feeŋ shin nɛ an kɔ m pɔɔ
         bumo so a?” Ama kumo be kamɔnchɛ na Ebɔrɛ daŋ maŋ kaŋɛ bumo shɛŋ. 38 Ndoŋ nna nɛ Sɔɔl tre mbe benapo be benimu ŋ kaŋɛ bumo le: “Men shin nɛ an lege to
         n fin kulubi nɛ k wɔ anyi to kabre nɛ Ebɔrɛ kpal kumo so ŋ kini ketuge anyi ere. 39 Ŋkpal Enyɛnpe Ebɔrɛ nɛ e bee shin nɛ Israɛlebi bee kɔ a pɔɔ so na ka la ma shɛdajipo
         so, esa kama nɛ e wora kulubi daga luwu nna, hale nɛ k ba fanɛ m pibinyɛn Jonatan
         gba e wora kumo.” Ama esa kama daa maŋ kaŋɛ shɛŋ. 40 Kumo be kaman nɛ Sɔɔl kaŋɛ Israɛlebi be benapo na kikɛ le: “Men kikɛ e ya yili ndoŋ
         ere nɛ ma alɛ nɛ Jonatan e ya yili nfe ere.”Nɛ bumo kikɛ shuli so.41 Nɛ Sɔɔl kule Enyɛnpe Israɛl be Ebɔrɛ na ŋ kaŋɛ le: “Enyɛnpe, manɛ nna nɛ fo maŋ tuge
         ma kabre? Jande ŋini anyi esa nɛ e wora kulubi. Nɛ ma nɛ m pibinyɛn Jonatan e wora
         kulubi ŋko fo basa Israɛlebi na e wora kulubi, fo kaŋɛ anyi.” Nɛ bɔrɛmatapo na bishi
         Ebɔrɛ nseŋ wu fanɛ kulubi na shi Jonatan ŋko Sɔɔl kutɔ nna. 42 Ndoŋ nna nɛ Sɔɔl kaŋɛ bɔrɛmatapo na le: “Bishi Ebɔrɛ, ma nɛ m pibinyɛn Jonatan be
         emo nɛ e wora kulubi na.” Nɛ k tɔr Jonatan so. 43 Nɛ Sɔɔl Kaŋɛ Jonatan le: “Kaŋɛ ma kusɔ nɛ fo wora.”Nɛ Jonatan yɛ: “N ta ma kekpabi nna n nyɔ mushoŋ to gbrɛbi n ji; nɛ kumo so nɛ k daga
         fanɛ n wu bre, kumo ere ma nde.”44 Nɛ Sɔɔl kaŋɛ Jonatan le: “Nɛ fo baa maŋ wu bre, kumo ere Ebɔrɛ e mɔ ma.”45 Ama le nɛ basa na daŋ kaŋɛ Sɔɔl: “Jonatan nɛ e kɔ kena m pɔɔ so n sa Israɛl be efuli
         ere e daga luwu a? Loŋ maaŋ wora kikɛ, ŋkpal manɛ so, an teŋ nase kɔnɔ Enyɛnpe Ebɔrɛ
         nɛ e la anyi be shɛdajipo na be anishito fanɛ Jonatan be kemin gba maaŋ tia, ŋkpal
         manɛ so, Ebɔrɛ e chɛ mo to nɛ e wora kusɔ nɛ e wora kabre ere.” Amoso basa na e daŋ
         mɔlga Jonatan nɛ e maŋ luri luwu to.46 Kumo be kaman nɛ Sɔɔl yige kebaaju a buu Filistiebi na so; nɛ Filistiebi na bɛta n
         yɔ bumo be efuli so.Sɔɔl be kuwurji nɛ mbe kaman to ebi be asheŋ47 Saŋɛ nɛ Sɔɔl daa ji kuwura ashi Israɛl be efuli so na, e daŋ yɔ kaplɛkama nɛ mo doŋana
         wɔ nna n ya kɔ bumo kena. Mo doŋana e daa la Mowab be basa nɛ Ammɔn nɛ Edɔm be basa
         nɛ Zoba be bewura nɛ Filistiebi. Kaplɛkama malɛ nɛ e daŋ kɔ kena, e daŋ pɔɔ so nna.
         48 E daŋ kɔ kena kenyɛnso nna ga hale m pɔɔ Amalɛk be basa so. Mo e daŋ mɔlga Israɛl
         be basa ashi basa nɛ baa ta kena a purgi basa a suge bumo be asɔ na kutɔ.49 Sɔɔl be mbinyɛnsobi e daa la Jonatan nɛ Ishvi nɛ Malkishuwa. Mo pibiche nimuso be
         ketre e daa la Mɛrab nɛ ekekarso malɛ be ketre daa la Mikaal. 50 Mbe eche e daa la Ahinɔam nɛ e la Ahimaaz pibiche na. Mbe benapo be enimu malɛ e daa
         la mo tutokar Neer pibinyɛn Abna. 51 Sɔɔl mo tuto Kish nɛ Abna malɛ mo tuto Neer kikɛ daa la Abiɛl be mbinyɛnsobi nna.52 Sɔɔl ka daa wɔ ŋkpa to na, mo nɛ Filistiebi na daŋ kɔ ana kpakpaso damta nna. Mo alɛ
         daŋ baŋ wu enapo kama nɛ e kɔ eleŋ ŋko kenyɛn, e daa ta mo nna a ti mbe benapo so.

Israɛlebi ka kɔ Amalɛkebi be asheŋ151 Kachako nɛ Samuɛl kaŋɛ Sɔɔl le: “Ma nɛ Enyɛnpe Ebɔrɛ shuŋi fanɛ m ba ta ŋku n do fo
         kumu so n lara fo ŋ ki mbe basa Israɛlebi be ewura. Amoso kaŋ kusoe naniere n nu kusɔ
         nɛ Enyɛnpetale bee kaŋɛ. 2 E beeŋ gberge Amalɛk be basa kusoe ŋkpal bumo nananyɛnana ka daŋ ŋana ekpa to ŋ kɔ
         Israɛlebi kena saŋɛ nɛ b daŋ lar Ijipt be efuli so a ba na so. 3 Men ya kɔ Amalɛkebi na nseŋ jija bumo be kusɔ kama nɛ b kɔ kikɛ kuraa. Men sa maŋ
         kaŋ yige shɛŋ shɛŋ. Men mɔ bumo be benyɛn nɛ beche nɛ mbia nɛ mbi popɔrbi kikɛ. Men
         mɔ bumo be ana nɛ mbolpɔ nɛ enyɔma nɛ ekurma gba.”4 Ndoŋ nna nɛ Sɔɔl tre mbe benapo m ba shɛr abar so ashi Tɛlɛm. Benapo ŋgboŋ alfa anyɔ
         e daŋ shi Israɛl be efuli so nɛ ŋgboŋ kudu malɛ shi Juda be efuli so. 5 Nɛ Sɔɔl nɛ mbe benapo na ya ŋana ketaŋɛ ko nɛ k taga kade nɛ baa tre Amalɛk na to
         a jo nɛ b kɔ Amalɛkebi na kena. 6 Le nɛ Sɔɔl daŋ kaŋɛ Kenebi ko nɛ b daŋ chena m mata Amalɛkebi na: “Saŋɛ nɛ anyi be
         efuli ere so ebi daŋ lar Ijipt a ba na, menyi be basa daŋ wora bumo kelela ga. Amoso
         men lar Amalɛkebi ere to manaŋ nɛ an sa maŋ kaŋ mɔ menyi n ti bumo so saŋɛ nɛ anyee
         kɔ bumo kena na.” Ndoŋ nna nɛ Kenebi na lar Amalɛkebi na to.7 Nɛ Sɔɔl yili Havila kikɛ ŋ kɔ m pɔɔ Amalɛkebi na so hale n ya fo Shur nɛ k wɔ Ijipt
         be efuli so be epeŋilarkpa na. 8 E daŋ pɛ Amalɛk be ewura Agag nna nseŋ mɔ mbe basa kikɛ. 9 Sɔɔl nɛ mbe benapo na daa maŋ mɔ Agag. B daa maŋ mɔ mbolpɔ lela nɛ bumo be bibi nɛ
         ana lela nɛ bumo be bibi ŋko n jija kusɔ kama nɛ k walɛ m par bumo na; kusɔ kama nɛ
         k daa maŋ kɔ tɔnɔ na nɛ b daŋ jija.Ebɔrɛ ka kini Sɔɔl fanɛ ewura be asheŋ10 Nɛ Enyɛnpe Ebɔrɛ kaŋɛ Samuɛl le: 11 “K wora ma kagbenejija ga fanɛ ŋ ka ta Sɔɔl ŋ ki ewura; ŋkpal manɛ so e pal kaman
         n sa ma nseŋ kini ma mbra be keb so.” Kumo be loŋ daŋ pɛ Samuɛl agbo ga nɛ e kule
         Ebɔrɛ awɔrso hale nɛ kare ba chɛ. 12 Kumo be ŋklade kachipurdidi Samuɛl koso nɛ e ya fin Sɔɔl, nseŋ nu fanɛ Sɔɔl yɔ Kamɛl
         be kade to. Ndoŋ nɛ e pɔr kapɔrduli tenteŋ n yili nɛ b baa kɔ kumo a nyiŋi mo. E ka
         loge nɛ e yɔ Gilgaal. 13 Samuɛl ka yɔ Sɔɔl kutɔ na nɛ Sɔɔl kaŋɛ mo le: “Enyɛnpe Ebɔrɛ e nɛfa fo Samuɛl! N wora
         kusɔ nɛ Enyɛnpe Ebɔrɛ kaŋɛ ma na kikɛ.”14 Ndoŋ nna nɛ Samuɛl bishi le: “Nɛ nuso be ana nɛ mbolpɔ e naa shu ere?”15 Nɛ Sɔɔl kaŋɛ: “Ma benapo na e sɔ bumo ashi Amalɛkebi na kutɔ. B ta ana nɛ mbolpɔ duliduli
         na kikɛ nna nɛ b ya lara sarga n sa Eyɛnpe fo Ebɔrɛ na. Ama an mur amo nɛ a ka na
         bre kikɛ.”16 Nɛ Samuɛl kaŋɛ le: “Yili nɛ ŋ kaŋɛ fo kusɔ nɛ Enyɛnpe Ebɔrɛ kaŋɛ ma ndre kanyɛso.”Nɛ Sɔɔl yɛ: “Baa malga.”17 Nɛ Samuɛl yɛ: “Fo gbagba nyi fo ka daa maŋ la shɛŋ; ama naniere mannɛ fo e ba ki Israɛl
         be eyiri kikɛ be ejuŋkparpo ere a? Fo nɛ Enyɛnpe Ebɔrɛ lara fanɛ fo ki Israɛl be ewura
         naniere, 18 nɛ e shuŋi fo fanɛ fo ya mur Amalɛkebi nɛ b la basa lubi na kikɛ. E yɛ: Men kɔ bumo
         kena m mur bumo kikɛ kuraa! 19 Manɛ nna nɛ fo maŋ wora kasonu n sa Enyɛnpe Ebɔrɛ? Manɛ nna nɛ fo kuse n ya muu asɔ
         lela na kikɛ nseŋ shin nɛ Enyɛnpe Ebɔrɛ nya agbo?”20 Nɛ Sɔɔl kaŋɛ le: “N wora kasonu n sa Enyɛnpe Ebɔrɛ, ŋkpal manɛ so n ya mɔ Amalɛkebi
         na kikɛ nna nseŋ pɛ bumo be ewura Agag. 21 Ama ma benapo na daa maŋ mɔ bumo be mbolpɔ nɛ ana lela na bre. B ta bumo nna m ba
         Gilgaal nɛ b ba lara sarga n sa Enyɛnpe fo Ebɔrɛ na.”22 Ndoŋ nna nɛ Samuɛl kaŋɛ le: “Ade be kumo bre nɛ Enyɛnpe Ebɔrɛ na bee sha ga? Kebaakɔ
         kasonu ŋko kebaalara esarga? Kebaakɔ kasonu bɔ fo kaa ta mbolpɔ duliduli a lara esarga
         e sa mo. 23 Kekini kenu n sa Enyɛnpe Ebɔrɛ du fanɛ kegbaya nna. Nɛ kamoowu malɛ du fanɛ kagbirshuŋ.
         Ŋkpal fo ka kini kenu n sa Enyɛnpe Ebɔrɛ na so, mo alɛ gba kini fo fanɛ ewura.”24 Ndoŋ nna nɛ Sɔɔl kaŋɛ Samuɛl le: “N shuli fanɛ n wora kulubi. Ŋ kini kenu n sa fo
         nɛ Enyɛnpe Ebɔrɛ kikɛ. Benapo na nɛ n daa ŋana nseŋ nu n sa bumo. 25 Ama naniere bre mee kule fo nna nɛ fo ta ma alubi m paŋ ma nseŋ shin nɛ n tu fo n
         ya bunyaŋ Enyɛnpe Ebɔrɛ.”26 Nɛ Samuɛl yɛ: “M-m, Fo maaŋ naŋ bɛ ma so n yɔ. Ŋkpal fo ka kini Enyɛnpe Ebɔrɛ be mbra
         na be kebɛso na so, mo alɛ gba kini fo fanɛ ewura.”27 Ndoŋ nna nɛ Samuɛl kilgi nɛ e yɔ nɛ Sɔɔl to m pɛ Samuɛl be piŋi tenteŋ nɛ e buu na
         be kɔnɔ so to nɛ k kpɛa. 28 Nɛ Samuɛl kaŋɛ mo le: “Kananɛ fo baŋ kpɛa ma piŋi ere be kɔnɔso ere, loŋ gbagba na
         chap nɛ Enyɛnpe Ebɔrɛ gboŋi fo Israɛl be kuwurji to kabre nseŋ ta kumo m buu fo echenashapo
         nɛ e bɔ fo. 29 Israɛl be Ebɔrɛ nɛ e kɔ kemaŋkura na maa ku efɛ ŋko a chɛrga mbe nfɛra, ŋkpal manɛ
         so, e maŋ la dimɛdi.”30 Nɛ Sɔɔl kaŋɛ le: “N wora kulubi ama mee kule fo nna nɛ fo ta bunyaŋ m buu ma so ashi
         benapo be benimu ere nɛ Israɛl be basa kikɛ be anishito n shin nɛ n tu fo n ya bunyaŋ
         Enyɛnpe fo Ebɔrɛ na.” 31 Ndoŋ nna nɛ mo nɛ Samuɛl bɛta n yɔ nɛ Sɔɔl ya bunyaŋ Enyɛnpe Ebɔrɛ.32 Nɛ Samuɛl ponte ŋ kaŋɛ le: “Men ta Amalɛk be ewura Agag na m ba sa ma nfe.” Nɛ Agag
         ba yili Samuɛl kutɔ nsaa chicha kufuso a fɛ mbe kumu to le: “Naniere bre b maaŋ naŋ
         mɔ ma.” 33 Ndoŋ nna nɛ Samuɛl kaŋɛ Agag le: “Fo e naa suge mbiwurbi bumo nioana kutɔ a mɔ nɛ
         baa paŋ mbia na. Fo nio gba beeŋ paŋ ebi naniere kikɛ.” Ndoŋ nna nɛ Samuɛl mɔ Agag
         nseŋ ŋele mo to fanɛ mblaŋkul bɔrɛsure na ase ashi Gilgaal.34 Kede be kaman nɛ Samuɛl bɛta n yɔ Raama nɛ Sɔɔl malɛ bɛta n yɔ mbe kade to Gibia.
         35 Baŋ yili kumo be saŋɛ na so kikɛ n ya fo saŋɛ so nɛ Samuɛl wu, e daa maŋ naŋ wu Sɔɔl
         kenishiso kikɛ. Ama Samuɛl be kagbene daŋ jija mo nna ga ŋkpal Sɔɔl so. K daŋ tɔrɔ
         Enyɛnpe Ebɔrɛ malɛ nna ga ŋkpal e ka daŋ ta Sɔɔl ŋ ki Israɛl be ewura so.

Samuɛl ka ta ŋku n do Deevid be kumu so n ta mo ŋ ki ewura be asheŋ161 Nɛ Enyɛnpe Ebɔrɛ kaŋɛ Samuɛl le: “Nchɛ afanɛ nɛ fo shin nɛ fo chena kagbenejijaso
         a fɛ Sɔɔl be asheŋ? M maŋ naŋ shuli fanɛ e baa la Israɛl be ewura, amoso ta ɔlif be
         ŋku n yɔ kanyɛn nɛ baa tre Jɛsi nɛ e wɔ Bɛtlɛhɛm na pe. N lara mbe mbia na be eko
         nɛ e ki Israɛl be ewura.”2 Nɛ Samuɛl kaŋɛ le: “M baŋ wora loŋ nɛ Sɔɔl nu, e beeŋ mɔ ma!”Nɛ Enyɛnpe Ebɔrɛ kaŋɛ mo: “Ta kenabi a yɔ n ya kaŋɛ fanɛ fo ba nna nɛ fo ba lara sarga
         n sa Enyɛnpe Ebɔrɛ. 3 Fo kaŋ baa lara sarga na fo tre Jɛsi nɛ e ba ndoŋ nɛ ŋ ŋini fo kusɔ nɛ feeŋ wora.
         Meeŋ ŋini fo esa nɛ feeŋ chulgi ŋku na n do mbe kumu so n lara ŋ ki ewura na.”4 Ndoŋ nna nɛ Samuɛl wora kusɔ nɛ Enyɛnpe Ebɔrɛ kaŋɛ fanɛ e wora na nseŋ yɔ Bɛtlɛhɛm,
         nɛ ndoŋ be benimuana na ba mo kutɔ m ba kaa chicha kufuso, nseŋ bishi le: “Kagbenewushi
         so nɛ fo ba ere a?” 5 Nɛ Samuɛl yɛ: “Mm. M ba nna nɛ m ba lara sarga n sa Enyɛnpe Ebɔrɛ, amoso men lara
         alubi ashi men be ŋgbene to pɔɛŋ nseŋ ba ŋ kutɔ.” Kumo be kaman nɛ e kaŋɛ Jɛsi nɛ
         mbe mbia fanɛ b lara kulubi ashi bumo be ŋgbene to pɔɛŋ nseŋ ba kakpa nɛ baa lara
         sarga na.6 B ka fo ndoŋ na, nɛ Samuɛl wu Jɛsi pibinyɛn Eliab nseŋ fɛ mbe kagbene to le: “Kashenteŋto
         kanyɛn ere e la Enyɛnpe Ebɔrɛ be esa laraso na.” 7 Ndoŋ nna nɛ Enyɛnpe Ebɔrɛ naŋ kaŋɛ mo le: “Sa maŋ keni mbe nteŋ ŋko mbe kayɛrbi. Mannɛ
         mo nɛ n lara, ŋkpal manɛ so ma ere maa keni asheŋ fanɛ kananɛ dimɛdi bee kini asheŋ
         na. Dimɛdi bre bee keni eyur so nna ama ma ere bee keni kagbene to nna.”8 Ndoŋ nna nɛ Jɛsi naŋ tre mo pibinyɛn Abinadab m ba Samuɛl kutɔ, nɛ Samuɛl kaŋɛ le:
         “Manɛ ede gba nɛ Enyɛnpe Ebɔrɛ na lara.” 9 Nɛ Jɛsi naŋ keta Shamaa malɛ m ba. Nɛ Samuɛl kaŋɛ mo le: “Enyɛnpe Ebɔrɛ maŋ lara ede
         gba.” 10 Jɛsi daŋ keta mbia ashunu nna m ba Samuɛl kutɔ nɛ Samuɛl kaŋɛ mo le: “Enyɛnpe Ebɔrɛ
         na maŋ lara bede be ekama.” 11 Nseŋ bishi mo le: “Fo kraa kɔ mbia ko a?”Nɛ Jɛsi yɛ: “Mm, m pibi kekarkarso Deevid e ka, ama mo alɛ wɔ kupuŋ to a kpa mbolpɔ.”Nɛ Samuɛl kaŋɛ mo le: “Shuŋi nɛ b ya tre mo m ba. Nɛ mannɛ loŋ, anyi maaŋ lara sarga
         ere ama an baaŋ wu mo nna.” 12 Nɛ Jɛsi shuŋi nɛ b ya tre Deevid m ba. E daŋ baŋ yili enyɛn nna a walɛ kayɛrbi ga
         nsaa kɔ eleŋ. Kebia na ka ba nɛ Enyɛnpe Ebɔrɛ kaŋɛ Samuɛl le: “Mo gbagba nna na. Ta
         ŋku n do mbe kumu so n lara mo nɛ e ki ewura.” 13 Nɛ Samuɛl duga ŋku na n do Deevid be kumu so nɛ mo daana yil a keni mo. Baŋ yili kumo
         be kamɔnchɛ na kikɛ nɛ Enyɛnpe Ebɔrɛ be kiyoyu ba luri m bɔlɔ Deevid to eleŋso nsaa
         wɔ mo to saŋkikɛ. Kumo be kamɔnchɛ na malɛ kikɛ nɛ Samuɛl bɛta n yɔ Raama.Deevid ka bee shuŋ Sɔɔl be asheŋ14 Nɛ Enyɛnpe Ebɔrɛ be kiyoyu lar Sɔɔl to, nɛ kiyoyu lubi ba luri mo to a tɔrɔ mo ga.
         15 Nɛ Sɔɔl be nyɛrbi kaŋɛ mo le: “An baa nyi fanɛ Ebɔrɛ e sa ekpa nɛ kiyoyu lubi ere
         bee tɔrɔ fo ga le na. 16 Amoso, sa anyi ekpa nɛ an ya fin esa nɛ e nyi jaŋjilaŋ be kelaŋ, saŋɛ na so saŋkama
         nɛ kiyoyu lubi na baŋ ba fo so, esa na beeŋ laŋ mbe jaŋjilaŋ nɛ fo eyur e wushi fo.”17 Ndoŋ nna nɛ Sɔɔl kaŋɛ bumo le: “Men fin esa nɛ e nyi jaŋjilaŋ be kelaŋ nɛnɛ m bar
         ma.”18 Nɛ mbe nyɛrbi na be eko kaŋɛ: “Kanyɛn ko nɛ baa tre Jɛsi nɛ e wɔ Bɛtlɛhɛm na be kebia
         nyi jaŋjilaŋ be kelaŋ ga. E la enapo mo nɛ e kɔ kenyɛn nna ga nsaa walɛ kayɛrbi ga
         nɛ mbe mmalga gba wɔ ebel nɛ Enyɛnpe Ebɔrɛ na wɔ mo kutɔ.”19 Ndoŋ nna nɛ Sɔɔl shuŋi mbɔ fanɛ b ya kaŋɛ Jɛsi le: “Kaŋɛ fo pibinyɛn Deevid nɛ e bee
         kpa mbolpɔ na fanɛ e ba ŋ kutɔ.” 20 Nɛ Jɛsi kre bodobodo n deŋi kurma so n ta kaboe fɔlbi nɛ nsa belbelso deŋkeŋ be bɔlɔ
         n ti so n shuŋi Deevid fanɛ e ya sa Sɔɔl. 21 Ndoŋ nna nɛ Deevid yɔ Sɔɔl kutɔ n ya kaa shuŋ mo. Sɔɔl daa sha mbe asheŋ ga hale n
         lara mo fanɛ e baa sulɔ mbe kena to be akɔsɔ. 22 Kumo be kaman nɛ Sɔɔl ta ebɔl n shoŋi Jɛsi fanɛ e shin nɛ Deevid e ba wɔ mo kutɔ a
         shuŋ a sa mo, ŋkpal manɛ so mbe asheŋ bee par mo ga. 23 Baŋ yili loŋ be saŋɛ na nɛ Ebɔrɛ baŋ sa ekpa nɛ kiyoyu lubi na ba Sɔɔl so, Deevid
         bee ta mbe jaŋjilaŋ nna n laŋ, nɛ Sɔɔl be eyur e naa ŋ wushi mo.

Goliɛf ka to Israɛl be benapo emaŋ be asheŋ171 Kachako nɛ Filisti be basa ba abar so ashi Sukɔɔ nɛ k wɔ Juda be efuli so na nɛ b
         ba kɔ Israɛl be basa kena. B daŋ wora bumo be keeyi to ashi Efis Dammim nɛ k wɔ Sukɔɔ
         nɛ Azeka be kefɛato na nna. 2 Nɛ Sɔɔl nɛ Israɛl be benapo malɛ ba abar so m ba wora bumo be keeyi to ashi ketaŋɛ
         nɛ baa tre Ela na be kaba nseŋ yili ndoŋ m bela ase m bɛ abar so kelargato nɛ b ya
         kɔ Filistiebi na kena. 3 Filistiebi na daa wɔ kebee ko so nna nɛ Israɛlebi na malɛ wɔ kebee ko so, nɛ ketaŋɛ
         na dese bumo nɛ bumo be kefɛato.4 Kanyɛn ko nɛ baa tre Goliɛf nɛ e shi Gaaf be kade to daŋ lar Filistiebi na be keeyi
         to nna m ba kaa to Israɛlebi na emaŋ. E daa shibi a chɔ dimɛdi kikɛ nɛ mbe nteŋ daa
         sa fanɛ ayadra akpanu nɛ gbrɛbi, 5 nɛ e buu kenyɛnkale nɛ b ta danyaŋ n wora nɛ kumo be egbɛ sa fanɛ kilo adunu nɛ ashunu
         nseŋ buu danyaŋ be kekpaŋwuro gba n ti so. 6 E daa kɔ danyaŋ be asɔ nɛ e bee ta a wɔtɔ a kuŋ mbe aya gba nna, nseŋ ta danyaŋ be
         tokobi a di mbe kaman. 7 Mbe kekpa be kedibi be bumburuŋ daa sa fanɛ keyapuye, nɛ kumo be kumu be egbɛ malɛ
         sa fanɛ kilo ashunu. Enapo ko daa juŋkpar mo nna a keta mbe kebɛlso be kusɔ kuŋso
         na. 8 Ndoŋ nna nɛ Goliɛf yili a ponte a kaŋɛ Israɛlebi na le: “Nuso be kena nɛ menyi alɛ
         gbare abar a ba nɛ men ba kɔ ere? Filisti be esa e la ma nɛ menyi alɛ la Sɔɔl be nyɛrbi!
         Amoso men lara menyi be enapo ko nɛ e gbelge m ba nɛ ma nɛ mo e kɔ. 9 Enapo na kaŋ tiŋ m pɔɔ ma so m mɔ ma, kumo ere, anyeeŋ ki menyi be anya, nɛ ma alɛ
         kaŋ pɔɔ mo so m mɔ mo, menyi alɛ beeŋ ki anyi be anya. 10 Menyi Israɛlebi be benapo fupo ere nɛ mee to emaŋ na. Men lara esa ko nɛ ma nɛ mo
         e kɔ abar!” 11 Sɔɔl nɛ mbe basa ka nu kusɔ nɛ Goliɛf kaŋɛ na, nɛ kufu pɛ bumo ga nɛ bumo be aba pɔ
         bumo.Deevid ka yɔ Sɔɔl be keeyi to be asheŋ12 Deevid mo tuto e daa la Jɛsi nɛ e la Efrat be kanaŋ to be esa nsaa shi Bɛtlɛhɛm nɛ
         k wɔ Juda be efuliso na. Jɛsi daa kɔ mbia aburwa nna, ama saŋɛ nɛ Sɔɔl daa la ewura
         na nɛ e teŋ bel ga. 13 Jɛsi be mbia nimuso asa na nɛ Sɔɔl e daŋ yɔ kena to. Eliab e daa la bumo kikɛ to be
         enimu nɛ Aminadab bɛ so n ta Shamaa m bɛ so. 14 Deevid e daa la bumo kikɛ to be kebia, 15 nsaa wɔ Sɔɔl pe a bɛta a yɔ Bɛtlɛhɛm saŋko saŋko n ya ka kpa mo tuto be mbolpɔ.16 Nchɛ adena kikɛ nɛ Goliɛf bee yili a to Israɛlebi na emaŋ kapa nɛ kanyɛ.17 Kachako nɛ Jɛsi kaŋɛ Deevid le: “Ta aboyu keeso be kilo kudu nɛ bodobodo kudu ere
         n shile n ya sa fo daana ashi bumo be keeyi to, 18 nseŋ ta wagashi kudu ere malɛ n ya sa fo daana be katuŋ na be enimu. Kumo be kaman
         nɛ fo keni kananɛ fo daana du ndoŋ nseŋ fin shɛdaso be kusɔ ko ndoŋ m ba ŋini fanɛ
         fo wu bumo nɛ b kɔ alenfia. 19 Ewura Sɔɔl nɛ fo daana nɛ Israɛl be benapo kikɛ wɔ Ela be ketaŋɛ na ase a wora shiriya
         nɛ b ya kɔ Filistiebi na.”20 Kumo be ŋklade kachipurdidi nɛ Deevid koso nseŋ shin nɛ esa ko bee keni mbe mbolpɔ
         so nɛ e ta ajibi na n yɔ fanɛ kananɛ Jɛsi ŋini mo na gbagba chap. Saŋɛ so nɛ Israɛl
         be benapo na baŋ lar a boŋ kena to be nshɛ a yɔ kakpa nɛ baaŋ ya yili ŋ kɔ kena na,
         nɛ Deevid fo ndoŋ. 21 Ndoŋ nna nɛ Filisti be benapo na nɛ Israɛl be benapo na kikɛ belase manaŋ n ya yili
         ketaŋɛ na be kaba nɛ kaba a keni abar. 22 Nɛ Deevid yige ajibi na n yili benapo be enimu nɛ e bee keni ajibi be asheŋ so na
         kutɔ nseŋ shile n yɔ mo daana kutɔ ashi kaboŋ nɛ b wɔ na n ya bishi bumo kananɛ asheŋ
         du. 23 Saŋɛ nɛ e bee malga mo daana kutɔ na, nɛ Goliɛf lar kakpa nɛ mbe basa wɔ na m ba ka
         to Israɛlebi na emaŋ a tege bumo fanɛ kananɛ e chɛr a wora na. Nɛ Deevid nu kumo.
         24 Israɛl be benapo na ka wu Goliɛf, nɛ kufu pɛ bumo nɛ bumo kikɛ shile. 25 Ndoŋ nna nɛ b kaŋɛ abar le: “Men keni, kananɛ kanyɛn ere bee ba kaa to anyi emaŋ nsaa
         tege anyi. Esa kama nɛ e tiŋ m mɔ mo, ewura na beeŋ sa mo kakɛ gboŋ. E beeŋ ta mo
         pibiche n sa mo nɛ e kil nɛ mbe kanaŋ malɛ kikɛ gba maaŋ naŋ ka lampo kikɛ ashi Israɛl
         be efuli so.”26 Nɛ Deevid bishi benapo nɛ b yili n taga mo to na le: “Manɛ nɛ baaŋ sa esa kama nɛ
         e beeŋ mɔ Filisti be esa ere nseŋ lara Israɛl ashi le be anishinyɔr ere to? Kanyamase
         jiga ere malɛ e la wanɛ nɛ e bee keni Ebɔrɛ nɛ e wɔ ŋkpa to na be benapo jiga?” 27 Nɛ b kaŋɛ mo kusɔ nɛ ewura na beeŋ wora n sa esa kama nɛ e mɔ Goliɛf.28 Deevid mo da Eliab ka nu Deevid nɛ benapo na ka bee malga, nɛ agbo pɛ Eliab ga nɛ
         e kaŋɛ le: “Manɛ nɛ fee fin nfe? Wanɛ nɛ fo yige fo mbolpɔ kiyi na to n sa fanɛ e
         ba keni so? Fo kebia kpeŋso ere! Fo ba nfe nna nɛ fo baa keni kananɛ baa kɔ kena,
         ŋko?”29 Nɛ Deevid malɛ bishi le: “Manɛ nɛ n wora? Ama m maŋ kɔ ekpa nɛ m bishi shɛŋ a?” 30 Nɛ e naŋ bishi enapo ko loŋ be kesheŋ koŋwule na. Saŋkama malɛ nɛ e baŋ bishi kesheŋ
         na, kusɔ koŋwule nɛ e nu na gbagba chap nɛ baa kaŋɛ mo.31 Benapo na be beko ka nu kusɔ nɛ Deevid kaŋɛ na, nɛ b ya kaŋɛ Sɔɔl. Ndoŋ nna nɛ Sɔɔl
         shuŋi nɛ b ya tre Deevid. 32 Nɛ Deevid kaŋɛ Sɔɔl le: “Yiramu! Men sa maŋ shin nɛ Filisti be kanyɛn na e ta anyi
         ŋ ki befupo. Ma ere beeŋ ya tu mo ŋ kɔ.”33 Nɛ Sɔɔl kaŋɛ le: “M-m, fo maaŋ tiŋ n tu kanyɛn ere ŋ kɔ kikɛ, ŋkpal manɛ so kabrantiɛbia
         e kraa la fo, ama kanyɛn ere bre be kebia to kikɛ nɛ e kɔ kena hale m ba fo kabre!”34 Nɛ Deevid kaŋɛ le: “Yiramu! Mee keni n tuto be mbolpɔ so nna. Saŋkama malɛ nɛ buluŋ
         ŋko shishiri baŋ pɛ mbolpɔ na be kekama, 35 mee shile nna m bɛ kumo so n ya sɔ kubolpɔ na. Nɛ buluŋ na ŋko shishiri na baŋ kilgi
         n tu ma, mee pɛ kumo be kubɔ to nna n nyaŋ kumo m mɔ. 36 M mɔ ebuluŋ nɛ eshishiri kikɛ, amoso loŋ be ekpa koŋwule na so nɛ meeŋ bɔla so m mɔ
         Filisti be kanyamasenyɛn nɛ e bee keni Enyɛnpe Ebɔrɛ nɛ e wɔ ŋkpa to na be benapo
         jiga na. 37 Enyɛnpe Ebɔrɛ na ka baŋ mɔlga ma ashi ebuluŋ nɛ eshishiri to ere bre, e beeŋ mɔlga
         ma ashi Filisti be kanyɛn ere gba be enɔ to.”Nɛ Sɔɔl malɛ kaŋɛ mo le: “Enyɛnpe Ebɔrɛ na beeŋ chɛ fo to, amoso baa yɔ n ya kɔ mo.”
         38 Ndoŋ nna nɛ Sɔɔl ta mbe kenyɛnkale n sa Deevid fanɛ e buu. E daŋ ta mbe danyaŋ be
         kekpaŋwuro gba nna n sa mo fanɛ e buu. 39 Nɛ Deevid ta Sɔɔl be tokobi n di n deŋi akɔsɔ nɛ e buu na so, nseŋ wora ania nɛ e
         nite, ama e nite ŋ gben ŋkpal amo be kebuu ka maŋ deŋ mo so.Nɛ e kaŋɛ Sɔɔl le: “Ma ere maaŋ tiŋ m buu le be asɔ n yɔ kena to, ŋkpal manɛ so amo
         be kebuu maŋ deŋ ma.” Nseŋ gbaŋ asɔ na kikɛ. 40 Kumo be kaman nɛ e ta kekpabi nɛ e kɔ a kpa mbolpɔ na nseŋ yɔ kabombi ko ase n ya
         tise ajembu mɔlmɔlbi anu n wɔtɔ mbe kɔlgu to nseŋ ta mbe ketababu a shɛr Goliɛf to.Deevid ka pɔɔ Goliɛf so be asheŋ41 Le be saŋɛ ere nɛ esa nɛ e bee keta Goliɛf be kebɛlso be kusɔ kuŋso na juŋkpar mo
         nɛ e bɛ so a shɛr Deevid to. E ka taga Deevid to ŋ 42 keni n wu fanɛ e la kabrantiɛbia nna nsaa walɛ kayɛrbi, nɛ e wora mo eyurto 43 ŋ kaŋɛ Deevid le: “Jɔnɔ e la ma nɛ fee ta ndibi a ba ŋ kutɔ a?” Nɛ e melgi Deevid
         n sa Filistiebi na be agbir. 44 Kumo be kaman nɛ e ponte ŋ kaŋɛ Deevid le: “Ba nfe, nɛ m mɔ fo, n ta fo eyur ere n
         sa mbuibi nɛ kupuŋ to be asɔbɔya nɛ b ji!”45 Nɛ Deevid kaŋɛ mo le: “Fo ere ta tokobi nɛ kekpa nɛ chutre nna m ba nɛ fo ba kɔ ma,
         ama ma ere ba nna nɛ m ba kɔ fo ashi Enyɛnpetale nɛ e la Israɛl be benapo be Ebɔrɛ
         mo nɛ fee keni jiga na be ketre to. 46 Kabre be kachɛ ere, Enyɛnpe Ebɔrɛ beeŋ ta fo m bɔɔ ma enɔ nɛ m pɔɔ fo so ŋ ku fo kumu
         ere, nseŋ ta Filisti be benapo be eyurana n sa mbuibi nɛ kupuŋ to be asɔbɔya nɛ b
         ji. Saŋɛ na so nɛ durnya kikɛ e pin fanɛ Ebɔrɛ wɔ Israɛlebi kutɔ. 47 Ekama malɛ nfe beeŋ pin fanɛ mannɛ etokobi ŋko akpa nɛ Enyɛnpe Ebɔrɛ na bee ta a kɔ
         a mɔlga mbe basa. E la ekɔmpɔɔsopo kena kikɛ to nna. Mo alɛ beeŋ chɛ anyi to nɛ an
         kɔ m pɔɔ menyi so.”48 Goliɛf ka bee ba Deevid kutɔ na, nɛ Deevid malɛ bee shɛr mo to nɛ e kɔ mo. 49 Ndoŋ nna nɛ Deevid lara kejembu mbe kɔlgu na to n wɔtɔ mbe ketababu to n to Goliɛf
         nɛ k ŋmɛa mbe kasɔto m bure n luri nɛ e tɔr mbe epun so. 50 Ketababu nɛ kejembu nɛ Deevid daŋ ta m pɔɔ Goliɛf so. E daa maŋ ta tokobi. 51 Deevid daŋ shile nna n ya pe Goliɛf be tokobi ashi kumo be efar to ŋ ku Goliɛf be
         kumu. Filistiebi na ka wu fanɛ bumo kikɛ to be elempo na wu, nɛ b lara keya n shile.
         52 Ndoŋ nna nɛ Israɛl nɛ Juda be benapo cha awɔr ga nseŋ shile n ju m buu Filistiebi
         na so hale n ya fo Filisti be nde nɛ baa tre Gaaf nɛ Ekrɔn be mbunagboŋ na. Nɛ Filistiebi
         wu n dese Shaaraim be ekpa na to hale n ya fo Gaaf nɛ Ekrɔn. 53 Israɛl be benapo na ka yige kebaaju Filistiebi na, nɛ b bɛta m ba bumo doŋana na be
         keeyi to m baa muu bumo be asɔ. 54 Ndoŋ nna nɛ Deevid ta Goliɛf be kumu na n yɔ Jerusalɛm, nseŋ ta mbe akɔsɔ na bre n
         nase mo ere Deevid be wajɛbu to.B ka bar Deevid m ba sa ewura Sɔɔl be asheŋ55 Saŋɛ nɛ Deevid daa yɔ nɛ e ya kɔ Goliɛf na, nɛ Sɔɔl bishi mbe benapo be enimu Abna
         le: “Abna, wanɛ pibinyɛn nde?”Nɛ Abna yɛ: “Yiramu, m maŋ nyi.”56 Nɛ Sɔɔl kaŋɛ le: “Kumo ere fo ya bishi to n nu.”57 Deevid ka shi mo nɛ Goliɛf be kena na to m ba nɛ Abna keta mo n yɔ Sɔɔl kutɔ nɛ e
         kraŋ keta Goliɛf be kumu na. 58 Ndoŋ nna nɛ Sɔɔl bishi mo le: “Wanɛ pibinyɛn e la fo?”Nɛ Deevid yɛ: “Fo kayɛrbi Jɛsi nɛ e shi Bɛtlɛhɛm na pibinyɛn e la ma.”

181 Deevid nɛ Sɔɔl ka malga n loge na, k maŋ chɛr ko nɛ Deevid nɛ Jonatan ki beteri kpakpaso.
         Jonatan daa sha Deevid be asheŋ ga fanɛ kananɛ e bee sha mo gbagba be kumu. 2 Baŋ yili kumo be kachɛ na kikɛ Sɔɔl daŋ shin nna nɛ Deevid wɔ mo kutɔ. Mo alɛ daa
         maŋ sa mo ekpa nɛ e bɛta n yɔ mo tuto be laŋ to. 3 Ŋkpal Jonatan malɛ ka bee sha Deevid ga so, e daŋ shin nna nɛ b nase keteri kpakpaso
         be kɔnɔ n sa abar. 4 Nɛ Jonatan lara mbe piŋi nɛ e buu na n sa Deevid. E daŋ ta mbe kenyɛnkale gba nɛ mbe
         tokobi nɛ mbe keta nɛ amo be atanyembi nɛ mbe kreso n ti so nna n sa mo. 5 Deevid daa ji kɔŋkɔŋ kusɔ kama nɛ Sɔɔl daa shuŋi mo fanɛ e ya wora to nna. Nɛ Sɔɔl
         ta mo ŋ ki mbe benapo be enimu gboŋ ko. Kumo be loŋ daŋ wora ekama nɛ Sɔɔl be benapo
         be benimu na kikɛ ebel ga.Sɔɔl ka bee kɔ Deevid kukɔrkɔ be asheŋ6 Deevid ka mɔ Goliɛf, nɛ benapo na bɛta a ba epe na, nɛ beche nɛ b shi Israɛl be nde
         karso na kikɛ lar a ba nɛ b ba chɔrɔ ewura Sɔɔl. B daa boŋ kagbenefuli be nshɛ nna
         nsaa laŋ echakachaka nɛ ejaŋjilaŋ a foŋ nlopi a cha. 7 Le be kashɛ nɛ beche na daa boŋ a cha: “Sɔɔl mɔ basa kagboŋ, ama Deevid bre mɔ basa
         ŋgboŋ kudu.” 8 Nɛ bumo be kashɛ na shin nɛ Sɔɔl nya agbo ga n fɛ le: “B kaa bee kaŋɛ fanɛ Deevid
         mɔ basa ŋgboŋ kudu nɛ ma ere mɔ kagboŋ nawule ere, kusɔ nɛ k ka e la keta mo ŋ ki
         ewura.” 9 Amoso baŋ yili loŋ be kachɛ na a yɔ nɛ Sɔɔl fara a kɔ Deevid kukɔrkɔ nsaa maŋ naŋ
         yirda mo nɛnɛ kikɛ.10 Kumo be ŋklade nɛ Ebɔrɛ sa ekpa nɛ kiyoyu lubi ko ba luri Sɔɔl to eleŋso nɛ e fara
         a wora fanɛ ebompo ashi mbe laŋ to. Nɛ Deevid ba kaa laŋ jaŋjilaŋ a sa mo fanɛ kananɛ
         e chɛr a wora karechɛ kama na. Loŋ be saŋɛ na so nɛ Sɔɔl kɔ kekpa to. 11 Ndoŋ nna nɛ Sɔɔl fɛ fanɛ e beeŋ kpa kekpa na n da Deevid m mata egbal nseŋ kpa mo
         kumo ale anyɔ kikɛ nɛ Deevid gbar amo kikɛ.12 Kumo be kaman nɛ Sɔɔl fara a ŋana Deevid ŋkpal Enyɛnpe Ebɔrɛ ka daa chɛ Deevid to
         nseŋ kplaŋ mo ere Sɔɔl so so. 13 Ndoŋ nna nɛ Sɔɔl ju Deevid mbe laŋ to nseŋ shin nɛ e ya ki benapo kagboŋ be enimu
         a juŋkpar bumo a yɔ kena to. 14 Saŋkama malɛ nɛ Deevid baŋ yɔ kena to, e daa kɔ nna a pɔɔ so ŋkpal Enyɛnpe Ebɔrɛ ka
         daa wɔ mo kutɔ so. 15 Sɔɔl ka wu fanɛ Deevid bee kɔ a pɔɔ so saŋkama na, nɛ e naa ŋana mo ga a ti so. 16 Ama Israɛl nɛ Juda be basa bre kikɛ daa sha Deevid be asheŋ nna ga ŋkpal e ka daa
         juŋkpar bumo kena to nɛ baa kɔ a pɔɔ so na so.Deevid ka ta Sɔɔl pibiche be asheŋ17 Kachako nɛ Sɔɔl kaŋɛ Deevid le: “Nɛ feeŋ nya kenyɛn a kɔ Enyɛnpe Ebɔrɛ be ana a sa
         ma bre, kumo ere ma alɛ beeŋ ta m pibiche nimuso Mɛrab n sa fo.” Sɔɔl be nfɛra e daa
         la fanɛ nɛ e wora loŋ, Filistiebi na beeŋ nya Deevid m mɔ, saŋɛ na so k maaŋ ba fanɛ
         mo e mɔ mo.18 Nɛ Deevid kaŋɛ le: “Nuso nɛ ma alɛ le beeŋ tiŋ n ta ewura lelemu pibiche ŋ ki ma eche?
         M maŋ la esa gboŋ ko ashi ma laŋ to nɛ n tutoana be kanaŋ gba maŋ la shɛŋ ashi Israɛl
         be kasawule so.” 19 Ama k ka ba fo jemanɛ nɛ k daga fanɛ Mɛrab e kil Deevid na, nɛ Sɔɔl kaŋɛ fanɛ e ya
         kil kanyɛn nɛ baa tre Adriɛl nɛ e shi Mɛhola na.20 Sɔɔl daa kɔ ebiche ko gba nɛ baa tre mo Mikaal nɛ e daa sha Deevid ga. Sɔɔl ka nu
         loŋ, nɛ mbe kagbene fuli mo. 21 Ndoŋ nna nɛ e fɛ le: “Meeŋ kaŋɛ Deevid nɛ e ta Mikaal ŋ ki mbe eche, ama mee sha nna
         nɛ n wora loŋ saŋɛ na so Filistiebi na beeŋ mɔ mo.” Kede e ti so kela nyɔsopo Sɔɔl
         ka kaŋɛ fanɛ Deevid beeŋ ki mo sha. 22 Kede be kaman nɛ e kaŋɛ mbe benimuana na fanɛ b tre Deevid n lar ekarso ŋ kaŋɛ mo
         le: “Ewura na nɛ mbe benimuana na kikɛ bee sha fo asheŋ ga, amoso saŋɛ fo nɛ fo ta
         mo pibiche na.”23 B ka kaŋɛ Deevid loŋ nɛ mo alɛ kaŋɛ le: “K beeŋ ba la bunyaŋ gboŋgboŋi nna n sa ma
         fanɛ m ba la ewura mo shanyɛn ama mannɛ etirpo nɛ ebɔlpo be asheŋ nna na.”24 Sɔɔl be benimuana na ka kaŋɛ Sɔɔl kusɔ nɛ Deevid kaŋɛ na, 25 nɛ Sɔɔl kaŋɛ bumo fanɛ b ya kaŋɛ Deevid le: “Keshaji nɛ ewura baa fin fo kutɔ e la
         fanɛ fo mɔ Filistiebi na be basa kalfa nseŋ ba kaŋɛ ma fanɛ fo wora loŋ. Kumo be loŋ
         e naŋ ŋini fanɛ an kɔ an doŋana na n tal to.” Kananɛ Sɔɔl bre daŋ kre nna na, saŋɛ
         na so Filistiebi na beeŋ nya Deevid m mɔ. 26 Sɔɔl be benimuana na ka kaŋɛ Deevid kusɔ nɛ Sɔɔl kaŋɛ na, nɛ Deevid be kagbene fuli
         mo ŋkpal e ka bee fɛ fanɛ e beeŋ nya ewura na pibiche n ta so. Amoso pɔɛŋ nɛ kejafɔ
         achɛ na e fo na 27 nɛ Deevid bre nɛ mbe benapo teŋ ya mɔ Filistiebi be basa alfanyɔ nseŋ ba kaŋɛ ewura
         na. Saŋɛ na so e beeŋ nya ewura na pibiche na n ta. Ŋkpal loŋ so nɛ Sɔɔl ta mo pibiche
         Mikaal n sa Deevid.28 Sɔɔl ka pin geeŋ fanɛ Enyɛnpe Ebɔrɛ wɔ Deevid be kaman nɛ mo pibiche Mikaal malɛ bee
         sha Deevid ga na 29 nɛ e naa ŋana Deevid alegaiso nseŋ ta Deevid ŋ ki mo doŋ hale n ya fo mbe luwu be
         jemanɛ.30 Saŋkama nɛ Filisti be bewura nɛ benapo nɛ Israɛlebi baa kɔ, Deevid e naa kaa kɔ a
         pɔɔ so a chɔ Sɔɔl be benapo be benimu na be ekama. Ŋkpal loŋ so, nɛ Deevid be ketre
         daŋ dii ga.

Sɔɔl ka bee fin Deevid nɛ e mɔ be asheŋ191 Sɔɔl daŋ kaŋɛ mo pibinyɛn Jonatan nɛ mbe benimuana fanɛ e bee kre kemɔ Deevid nna,
         ama Jonatan daa sha Deevid be asheŋ ga. 2 Ndoŋ nna nɛ Jonatan kpele Deevid kusoe ŋ kaŋɛ mo le: “N tuto bee fin fo nɛ e mɔ, amoso
         baa da so. Echefo chipurso ya ŋana kupuŋ to nsaa wɔ ndoŋ. 3 Meeŋ keta n tuto m ba kakpa nɛ fo ŋana nna m ba malga fo asheŋ n sa mo, kumo be kaman,
         nɛ ŋ kaŋɛ fo kusɔ kama nɛ k wɔtɔ.”4 Ndoŋ nna nɛ Jonatan yɔ mo tuto Sɔɔl kutɔ n ya kpaŋ Deevid ŋ kaŋɛ le: “Jande, sa maŋ
         kaŋ wora fo kenya Deevid kulubi kikɛ, ŋkpal manɛ so, e maŋ naŋ wora fo kulubi kikɛ.
         Mo alɛ be kusɔ kama nɛ e wora n sa fo kikɛ la kechɛto nna. 5 E ta mbe kumu gba nna ŋ kpa kelera saŋɛ nɛ e ya mɔ Goliɛf na. Kumo alɛ be loŋ e shin
         nɛ Enyɛnpe Ebɔrɛ kɔ n sɔ Israɛl be basa na. Fo alɛ gba ka wu kumo be loŋ nɛ fo kagbene
         fuli fo. Nɛ manɛ e ba nɛ fee sha kewora esa nɛ e maŋ wora shɛŋ kulubi hale a fin Deevid
         nɛ fo mɔ kenyanyaŋɛso?”6 Ndoŋ nna nɛ Sɔɔl nu kusɔ nɛ Jonatan kaŋɛ na nseŋ nase kɔnɔ fanɛ ŋkpal Enyɛnpe Ebɔrɛ
         na ka la mbe shɛdajipo so, e maaŋ mɔ Deevid. 7 Amoso Jonatan daŋ tre Deevid nna ŋ kaŋɛ mo kusɔ kama nɛ k wɔtɔ nseŋ keta mo n yɔ Sɔɔl
         kutɔ nɛ e ya ka shuŋ mo kananɛ e daa shuŋ mo na.8 Ndoŋ nna nɛ kena naŋ koso Israɛlebi nɛ Filistiebi na be kefɛato. Nɛ Deevid nɛ mbe
         benapo kɔ Filistiebi be benapo na eleŋso m pɔɔ bumo so nɛ b shile.9 Kachako nɛ Sɔɔl tase mbe ebu to ŋ keta mbe kekpa nɛ Deevid malɛ wɔ mo kutɔ a laŋ mbe
         jaŋjilaŋ nɛ Enyɛnpe Ebɔrɛ sa ekpa nɛ kiyoyu lubi luri Sɔɔl to. 10 Ndoŋ nna nɛ Sɔɔl kpa kekpa na nɛ e da Deevid m mata egbal nɛ Deevid gbar, nɛ kekpa
         na ya da egbal na m muni. Kumo be kanyɛso na kikɛ nɛ Deevid shile n lar Sɔɔl be laŋ
         to nɛ shɛŋ maŋ wora mo.11 Ndoŋ nna nɛ Sɔɔl shuŋi mbe basa fanɛ b ya kulti Deevid be laŋ n wɔtɔ, kare kaŋ chɛ
         kachipurso nɛ b mɔ mo. Nɛ Deevid be eche Mikaal kpele mo kusoe ŋ kaŋɛ le: “Fo baa
         maŋ shile kanyɛ ere, echefo baaŋ mɔ fo.” 12 Kumo be kaman nɛ Mikaal chɛ Deevid to nɛ e bɔla tokuro to n lar n shile. 13 Ndoŋ nna nɛ Mikaal ta kedibi ko nɛ b shɛl kumo fanɛ kegbir na n ya nase gedo so nseŋ
         ta kaboe be afuibi n deŋi kumo be kumu so nseŋ ta wajɛ m buu kumo be eyur so. 14 Sɔɔl be basa na ka ba nɛ b ba pɛ Deevid, nɛ Mikaal kaŋɛ bumo fanɛ Deevid bee lɔ nna.
         15 B ka bɛta n ya kaŋɛ Sɔɔl loŋ, nɛ e kaŋɛ bumo fanɛ bumo gbagba e bɛta n ya wu Deevid
         kenishiso, nseŋ ponte ŋ kaŋɛ bumo le: “Men ya maŋ mo nɛ mbe gedo na kikɛ so m bar
         ma nfe nɛ m mɔ mo.” 16 Basa na ka luri Deevid be ebu to, kedibi nɛ b shɛl fanɛ kegbir na nɛ b ya wu mbe gedo
         so nɛ kaboe be afuibi deŋ kumo be kumu so. 17 Ndoŋ nna nɛ Sɔɔl tre Mikaal m bishi mo le: “Manɛ nna nɛ fo fule ma nɛ ma doŋ nya ekpa
         n shile?”Nɛ Mikaal kaŋɛ le: “E yɛ, nɛ m baa maŋ chɛ mo to nɛ e shile, e beeŋ mɔ ma.”18 Deevid daŋ shile n yɔ Samuɛl kutɔ nna ashi Raama n ya kaŋɛ mo kusɔ nɛ Sɔɔl wora mo.
         Ndoŋ nna nɛ mo nɛ Samuɛl yɔ Nayɔf n ya ka wɔ ndoŋ. 19 Ndoŋ nna nɛ Sɔɔl nu fanɛ Deevid wɔ Nayɔf nɛ k mata Raama na, 20 nseŋ shuŋi basa fanɛ b ya pɛ Deevid m ba. Basa na ka yɔ Raama nɛ b ya wu anebiana
         be katuŋ ko nɛ bumo nɛ Samuɛl nɛ e la bumo kikɛ be enimu na bee wu abɔrɛsheŋ a malga.
         Ndoŋ nna nɛ Ebɔrɛ be kiyoyu na ba luri Sɔɔl be basa na gba to nɛ bumo alɛ gba fara
         a wu asheŋ a malga. 21 Sɔɔl ka nu loŋ na nɛ e naŋ shuŋi mbɔ damta ko ndoŋ nɛ bumo alɛ gba fara a wu abɔrɛsheŋ
         a malga. Nɛ e naŋ shuŋi mbɔ be katuŋ sasopo, nɛ bumo alɛ gba ya wora loŋ koŋwule na.
         22 Ndoŋ nna nɛ mo gbagba koso a yɔ Raama. E ka ya fo ketirbu gboŋgboŋi ko ase ashi Seku
         nseŋ bishi Samuɛl nɛ Deevid be asheŋ, nɛ b kaŋɛ mo fanɛ b wɔ Nayɔf nɛ k mata Raama
         na. 23 Ndoŋ nna, nɛ Ebɔrɛ be kiyoyu gbelge mo so nɛ mo alɛ gba fara a wu abɔrɛsheŋ a malga
         hale n ya fo Nayɔf. 24 Sɔɔl daŋ yili Samuɛl gba be anishito n wu abɔrɛsheŋ ŋ kaŋɛ hale ŋ gbaŋ mbe epiŋi n
         le. Yili kachipurso kikɛ nɛ e daŋ baŋ delgeso n tɔr a dese Samuɛl be anishito hale
         n ya fo kanyɛso. Kananɛ k ji nna nɛ basa bee bishi le na: “Sɔɔl gba naŋ ki anebi nna
         a?”

Jonatan ka chɛ Deevid to be asheŋ201 Ndoŋ nna nɛ Deevid shile n lar Nayɔf nɛ k wɔ Raama na n yɔ Jonatan kutɔ n ya bishi
         mo le: “Manɛ nɛ n wora fo tuto Sɔɔl nɛ e bee sha kemɔ ma? Manɛ be kulubi nɛ n wora?”2 Nɛ Jonatan kaŋɛ le: “Ebɔrɛ maaŋ shuli gba nɛ n tuto e mɔ fo. E maa ta kusɔ kama a
         ŋana ma so. Kede bre nɛ e beeŋ ta ŋ ŋana ma so a? K maŋ la kashenteŋ!”3 Ama le nɛ Deevid daŋ kaŋɛ: “Fo tuto gba nyi kananɛ fee sha ma ga, amoso nɛ e yili
         kumo fanɛ e maaŋ kaŋɛ fo kusɔ nɛ e kre na, saŋɛ na so fo kagbene maaŋ jija fo ga.
         Fo nɛ Ebɔrɛ e la ma shɛdajipo fanɛ ma nɛ luwu maŋ naa wɔ kufɔ!”4 Nɛ Jonatan kaŋɛ Deevid le: “Kusɔ kama nɛ fee sha, meeŋ wora kumo n sa fo.”5 Nɛ Deevid kaŋɛ le: “Echefo e la kufɔl popɔr be kachɛ sososo be kejigboŋ na, nɛ k daga
         fanɛ ŋ ka ya tu fo tuto n ji, ama m maaŋ wora loŋ. Meeŋ yɔ kupuŋ to n ya fin kakpa
         ko ŋ ŋana n ya fo eklade be kaaseso. 6 Sɔɔl kaa fin ma, fo kaŋɛ mo fanɛ ŋ kule fo ekpa nna m bɛta n yɔ ma kade to Bɛtlɛhɛm
         nɛ n ya tu ma basa n lara kafɛ kikɛ be sarga nɛ baa lara ndoŋ na. 7 Nɛ e kaŋ maŋ kaŋɛ shɛŋ bre, kumo ere meeŋ nya ma kumu ama e kaŋ nya agbo bre kumo
         ere, e nya ma, e beeŋ tɔrɔ ma. 8 Jande, wora ma kechɛto nseŋ bɛ kɔnɔ nɛ ma nɛ fo yili Enyɛnpe Ebɔrɛ be ketre so n nase
         na so. Nɛ n wora kulubi nna, kumo ere fo gbagba mɔ ma bɔ fo ka ta ma n sa fo tuto
         nɛ e mɔ.”9 Nɛ Jonatan yɛ: “Kare gba! Nɛ n daa nyi fanɛ n tuto bee fin fo nna kashenteŋto nɛ e
         mɔ, dafanɛ maŋ kaŋɛ fo a?”10 Nɛ Deevid malɛ bishi mo le: “Nɛ fo kaŋ ya kaŋɛ fo tuto nɛ e nya agbo, wanɛ e naaŋ
         naŋ kaŋɛ ma?”11 Ndoŋ nna nɛ Jonatan kaŋɛ mo le: “Shin nɛ an yɔ kupuŋ to nɛ n ya kaŋɛ fo kusɔ ko.”
         B ka yɔ na, 12 nɛ Jonatan kaŋɛ le: “Enyɛnpe Ebɔrɛ nɛ e la Israɛl be Ebɔrɛ nsaa la ma shɛdajipo na
         be eleŋto, ta n ya ka fo eklade saŋɛ ere so nɛ m pin kusɔ nɛ n tuto bee fɛ. E kaa
         fɛ fo nfɛra lela, meeŋ kaŋɛ fo. 13 Nɛ fanɛ e bee sha ketɔrɔ fo malɛ nna, meeŋ kaŋɛ fo nseŋ chɛ fo to nɛ fo shile ŋ ŋana
         mo so. Nɛ ma alɛ kaa maŋ wora loŋ, kumo ere Enyɛnpe Ebɔrɛ e gberge ma kusoe. Ma kabɔrɛkule
         e la fanɛ Enyɛnpe Ebɔrɛ e chɛ fo to fanɛ kananɛ e chɛ n tuto to na, 14 nɛ ŋ kraa wɔ ŋkpa to, kumo ere fo wora kusɔ nɛ fo nase kɔnɔ fanɛ feeŋ wora n sa ma
         na. Nɛ k ba fanɛ n wu malɛ nna, 15 kumo ere fo wora ma kanaŋ kelela. Hale nɛ Enyɛnpe Ebɔrɛ mur fo doŋana kikɛ gba, baa
         kraa wora ma kanaŋ kelela. 16 Anyi be kɔnɔ nɛ an nase n sa abar na maaŋ jija kikɛ. Nɛ k baŋ jija malɛ, Enyɛnpe Ebɔrɛ
         e gberge fo kusoe.”17 Ŋkpal Jonatan ka daa sha Deevid fanɛ kananɛ e bee sha mo gbagba be kumu so e daŋ shin
         nɛ Deevid nase kɔnɔ kela nyɔsopo nna n sa mo fanɛ e beeŋ baa la mo teri kpakpaso.
         18 Ade kikɛ be kaman nɛ Jonatan kaŋɛ le: Echefo e la kufɔl popɔr be kachɛ sososo be kejigboŋ
         na, fo alɛ baa maŋ yɔ ndoŋ, ekama nyam beeŋ pin fo ka maŋ wɔ ndoŋ. 19 Eklade be kaaseso bre nɛ baaŋ pin ga fanɛ fo maŋ wɔtɔ, amoso naŋ yɔ kakpa nɛ fo daŋ
         ŋana saŋɛ so nɛ le be asheŋ ere kikɛ fara na, n ya ŋana ajembu nɛ a deŋ abar so kululu
         na ase. 20 Meeŋ to atanyembi asa n yɔ ajembu nɛ a deŋ abar so kululu na ase fanɛ ŋ ka bee to
         kusɔ ko na. 21 Kumo be kaman nɛ n shuŋi ma kayɛrbi fanɛ e ya fin atanyembi na. Nɛ ŋ kaŋ baŋ kaŋɛ
         mo le: “Keni atanyembi na e dese fo anishito na, ta amo,” kumo ere shɛŋ maaŋ wora
         fo nna na, feeŋ tiŋ n lar a ba. Enyɛnpe Ebɔrɛ na e la ma shɛdajipo fanɛ shɛŋ maaŋ
         wora fo. 22 Ama nɛ m baŋ kaŋɛ mo fanɛ: “Keni atanyembi na e dese kufɔ ndoŋ ere nna, kumo ere Enyɛnpe
         Ebɔrɛ na bee sha fanɛ fo baa yɔ nna na, nɛ fo baa yɔ.” 23 Anyi be kɔnɔ nɛ an nase n sa abar na bre, Enyɛnpe Ebɔrɛ na gbagba beeŋ chɛ anyi to
         nɛ an bɛ kumo so mbaanaayɔ.24 Ndoŋ nna nɛ Deevid ya ŋana kupuŋ to. Kachɛ nɛ baa ji kufɔl popɔr be kachɛ sososo be
         kejigboŋ na nɛ Sɔɔl ba kejigboŋ na to 25 nseŋ ya chena kakpa nɛ e bee kaa chena na ŋ gbasa egbal nɛ Abna chena m bɛ mo so nɛ
         Jonatan malɛ chena ŋ kilgi anishito n shoŋi mo, ama esa kikɛ daa maŋ chena Deevid
         bre be kakpa na. 26 Kumo be kamɔnchɛ na Sɔɔl daa maŋ kaŋɛ shɛŋ ŋkpal manɛ so e daa fɛ nna fanɛ, ashere
         Deevid wora n da daŋkare be ekishi ko so nna so nɛ e maŋ tiŋ n wea bumo to. 27 B ka ji kufɔl popɔr be kachɛ sososo be kejigboŋ na ŋklade nɛ esa kama kraa maŋ tase
         Deevid be kakpa na, nɛ Sɔɔl bishi Jonatan le: “Manɛ nna nɛ Deevid maŋ ba kejigboŋ
         na to ndre nɛ kabre kikɛ?”28 Nɛ Jonatan kaŋɛ mo le: “E kule ma nna fanɛ n sa mo ekpa nɛ e yɔ Bɛtlɛhɛm. 29 E yɛ, ‘Jande, shin nɛ n yɔ Bɛtlɛhɛm, ŋkpal manɛ so ma kanaŋ bee lara sarga nna kabre,
         amoso nɛ mee sha fanɛ ma alɛ gba e ba wɔ ndoŋ. Nɛ fanɛ n la fo teri gbagba nna bre,
         kumo ere fo sa ma ekpa nɛ n ya wu ŋ kurgepoana.’ Amoso nɛ e maŋ wɔ fo ejikpa nfe na.”30 Ndoŋ nna nɛ Sɔɔl nya agbo ga n wɔtɔ Jonatan nseŋ kaŋɛ mo le: “Fo maŋ naa la m pibinyɛn
         ŋkpal manɛ so, fo ki edebɔrpo nna! Naniere nɛ m pin fanɛ fo nɛ Deevid e wɔ aya. Fo
         paŋ anishinyɔr ga. Fo nio kurge fo ŋ gben jiga. 31 Fo maŋ nyi fanɛ nɛ Deevid baa wɔ ŋkpa to, fo maaŋ ji efuli ere be kuwura kikɛ a? Men
         ya pɛ Deevid m bar ma nfe, ŋkpal manɛ so, e daga luwu!”32 Nɛ Jonatan bishi mo tuto le: “Manɛ nɛ Deevid wora nɛ fee sha kemɔ mo?”33 Ndoŋ nna nɛ Sɔɔl ta mbe kekpa ŋ kpa Jonatan nɛ e mɔ mo. Ndoŋ nɛ Jonatan pin fanɛ mo
         tuto daa fin Deevid nna kenishipereso nɛ e mɔ. 34 Jonatan daŋ nya agbo nna ga ŋkpal mo tuto ka daŋ tege Deevid so so, nseŋ koso ajibi
         na ase ŋ ka bumo. Mo alɛ daa maŋ naŋ ji shɛŋ kumo be kamɔnchɛ kikɛ. 35 Kumo be ŋklade be kachipurso nɛ Jonatan lar n yɔ kupuŋ na to n ya tu Deevid. E daŋ
         keta kabrantiɛ fɔlbi ko nna n ti mbe kumu so n yɔ. 36 B ka bee yɔ na, nɛ e kaŋɛ kebia na le: “M baŋ to atanyembi ere, fo shile manaŋ n ya
         fin amo m bar ma.” Kabrantiɛbia na ka fara a shile na, nɛ Jonatan to keta na nɛ ketanyembi
         na ya bɔla kebia na be kumu so n ya tɔr mbe anishito kufɔ. 37 Kebrantiɛ fɔlbi na ka ya fo kakpa nɛ ketanyembi na tɔr na, nɛ Jonatan ponte mo so
         ŋ kaŋɛ mo le: “Baa yɔ! Ketanyembi na kraa dese anishito! 38 Sa maŋ yili ndoŋ, wora manaŋ!” Ndoŋ nna nɛ kebia na ta ketanyembi na m ba sa mo nyɛnpe
         Jonatan. 39 Kebrantiɛ fɔlbi na bre daa maŋ nyi kesheŋ nɛ k wora na be kifito ama Jonatan nɛ Deevid
         nawule e nyi. 40 Nɛ Jonatan ta mbe akɔsɔ n sa kabrantiɛbia na fanɛ e ta amo m bɛta a yɔ kade to.41 Kabrantiɛbia na ka yɔ na be kaman, nɛ Deevid koso ashi ajembu nɛ a deŋ abar so kululu
         na ase n ya jɔŋɛ Jonatan ase ale asa. Nɛ b chɔrɔ abar kashaso nseŋ shu ga. Ama Deevid
         e daŋ shu ga. 42 Ndoŋ nna nɛ Jonatan kaŋɛ Deevid le: “Ebɔrɛ e yɛr fo nɛ alenfia, ama baa nyiŋi kananɛ
         ma nɛ fo nase kɔnɔ Enyɛnpe Ebɔrɛ be ketre to a yɔ anyi be keteri be kaplɛa so n sa
         abar na. Ebɔrɛ malɛ beeŋ shin nɛ ma kanaŋ nɛ fo kanaŋ e bɛ kɔnɔ naseso ere so hale
         mbaanaayɔ.” Ndoŋ nna nɛ Deevid choŋ, nɛ Jonatan malɛ bɛta n yɔ kade to.

Deevid ka shile Sɔɔl kutɔ be asheŋ211 Nɛ Deevid yɔ bɔrɛmatapo Ahimɛlɛk kutɔ ashi kade nɛ baa tre Nɔb na. Nɛ Ahimɛlɛk chicha
         kufuso n lar m ba Deevid kutɔ m ba bishi mo le: “Manɛ nna nɛ fo nawule kpeŋ ba nfe?”2 Nɛ Deevid kaŋɛ mo le: “Ewura be kushuŋ so nɛ m ba. E kaŋɛ nna fanɛ n sa maŋ kaŋɛ esa
         kama kusɔ nɛ e shuŋi ma fanɛ m ba wora nfe. Ama ŋ ŋini mbraana na bre kaboŋ ko fanɛ
         b ba tu ma ndoŋ. 3 Manɛ be ajibi nɛ fo kɔ nfe nɛ fo sa ma? Fo maŋ kɔ ebodobodo anu nɛ fo sa ma?”4 Nɛ bɔrɛmatapo na kaŋɛ mo le: “Bodobodo cheembi na nawule nɛ ŋ kɔ, ama nɛ fanɛ fo braana
         na nɛ beche maŋ di keche nɛ kenyɛn nchɛ nyɔ ere bre, feeŋ tiŋ n ta amo.”5 Nɛ Deevid yɛ: “Kashenteŋto, b maŋ di beche. Ŋkpal manɛ so hale nɛ anyee yɔ nɛ an ya
         shuŋ kushuŋ kama gba, b maa wora loŋ. Ama ewura be kushuŋ to bre nɛ baaŋ wora loŋ
         a?”6 Ndoŋ nna nɛ bɔrɛmatapo na ta bodobodo cheembi nɛ b daŋ deŋi Enyɛnpe Ebɔrɛ na be teebɔl
         cheembi so na nseŋ ta apopɔr n deŋi so na, n sa Deevid ŋkpal manɛ so bodobodo kikɛ
         daŋ maŋ naa wɔtɔ.7 Duɛg nɛ e shi Edɔm be efuli so nsaa la Sɔɔl be mbolpɔkpapo nimuso na gba daŋ ba ndoŋ
         kumo be kamɔnchɛ nna, nɛ e ba bunyaŋ Enyɛnpe Ebɔrɛ.8 Nɛ Deevid kaŋɛ Ahimɛlɛk le: “Fo kɔ kekpa ŋko tokobi nɛ fo sa ma a? Ewura na ka tre
         ma eleŋso na e shin nɛ ŋ kuse nseŋ teŋ ma tokobi nɛ ma akɔsɔ na be kekama so.”9 Nɛ Ahimɛlɛk malɛ kaŋɛ le: “Ŋ kɔ Goliɛf nɛ e la Filisti be esa nɛ fo mɔ ashi Ela be
         ketaŋɛ to na be tokobi ŋ kutɔ. B ta wajɛ m mɛa kumo so nɛ k wɔ kale lela nɛ baa tre
         Ɛfɔd na be kaman. Nɛ fee sha fo ta kumo ŋkpal manɛ so kumo nawule e la kekɔsɔ nfe.”
         Nɛ Deevid kaŋɛ: “Tokobi kama maŋ naa wɔtɔ n fo kumo so. Ta kumo n sa ma.”10 Kumo be kamɔnchɛ na nɛ Deevid fara a shile a ŋana Sɔɔl so hale n yɔ ewura Akish kutɔ
         ashi Gaaf nɛ k wɔ Filisti be efuli so na. 11 Ndoŋ nna nɛ ewura na be benimuana na kaŋɛ Akish le: “Mannɛ Deevid ere e la mbe efuli
         so be ewura na a? Mannɛ mbe asheŋ nɛ beche bee boŋ kashɛ a cha a kaŋɛ fanɛ:‘Sɔɔl mɔ basa kagboŋama Deevid bre mɔ basa ŋgboŋto kudu nna.’ ”12 Bumo be mmalga na daŋ shin nna nɛ Deevid fara a ŋana ewura Akish ga. 13 Ŋkpal loŋ so saŋkama nɛ basa baa wɔ mo kutɔ Deevid bee wora fanɛ eboŋ ka dii mo nna.
         B baŋ yɔ nɛ b ya pɛ mo malɛ e bee yɔ nna n ya ka chaŋ a chaŋ kade na be kabuna to
         be kukuloŋ gboŋ na so nsaa shin nɛ echɔl bee juye a wurge mbe katɔl so. 14 Ndoŋ nna nɛ Akish kaŋɛ mbe benimuana le: “Men keni! Kanyɛn na bee lɔ eboŋ nna na.
         Manɛ nna nɛ men bar mo ŋ kutɔ? 15 Bebompo damta tia wɔ kade ere to nɛ manɛ nna nɛ men naŋ keta ede m ba nɛ men ba ti
         so nɛ e baa wora kawulisheŋ? Men lara mo ma laŋ to!”

B ka mɔ bɔrɛmatapoana na be asheŋ221 Ndoŋ nna nɛ Deevid shile Gaaf be kade to n yɔ kebeelaŋ ko nɛ k mata kade nɛ baa tre
         Adulam na to. Mo daana nɛ mbe kanaŋ nɛ b ka na ka nu fanɛ e wɔ ndoŋ nɛ b yɔ ndoŋ n
         ya tu mo. 2 Basa nɛ b daa ji awurfoŋ na nɛ bumo nɛ b ji akɔ nɛ bumo nɛ asheŋ maa bɔlɔ bumo kenishi
         na kikɛ daŋ shile nna n yɔ mo kutɔ. Loŋ be basa na daa sa fanɛ basa alfa ana, nɛ Deevid
         ki bumo be ejuŋkparpo.3 Kumo be kaman nɛ Deevid lar kebeelaŋ nɛ k mata Adulam na to n yɔ Mizpa ashi Mowab
         be efuli so n ya kaŋɛ Mowab be ewura le: “Jande shin nɛ n tuto nɛ n nio e ba chena
         fo kutɔ n ya fo saŋɛ nɛ meeŋ wu kusɔ nɛ Ebɔrɛ beeŋ wora n sa ma.” 4 Nɛ Mowab be ewura na shuli nɛ Deevid shin nɛ mo tuto nɛ mo nio ya kaa wɔ ewura na
         kutɔ nɛ Deevid bre kraŋ ŋana.5 Ndoŋ nna nɛ anebi Gad kaŋɛ Deevid le: “Sa maŋ chena nfe. Bɛta n yɔ Juda be kasawule
         so manaŋ.” Nɛ Deevid lar n yɔ Hɛrɛf be kupo to.6 Kachako nɛ Sɔɔl tase kedibi fimbi ko nɛ baa tre tamariski na be kifito ashi Gibia
         be kebee na so nseŋ keta mbe kekpa nɛ mbe benapo be benimu kikɛ wɔ ndoŋ. Ndoŋ nna
         nɛ e nu fanɛ b wu Deevid nɛ mbe basa. 7 Nɛ e kaŋɛ mbe benimuana na le: “Men nu nfe! Men la Bɛnjamin be kaman to ebi nna, amoso
         men baŋ shin nɛ Jɛsi pibinyɛn ere ki ewura, e maaŋ sa menyi kudɔsawule ŋko ndibi nɛ
         baa tre Greep na be adɔ. Mo alɛ maaŋ naŋ ta menyi ŋ ki mbe benapo ŋgboŋ ŋgboŋ nɛ kalfa
         kalfa be bejuŋkparpoana fanɛ kananɛ n ta menyi ŋ ki ere. 8 Ama menyi kikɛ maŋ yil ma kaman. Menyi alɛ be ekama malɛ maŋ kaŋɛ ma fanɛ m pibinyɛn
         Jonatan nɛ Deevid wora kɔnɔkoŋwule be ŋkre nna. Ma asheŋ maŋ tir menyi, amoso esa
         kama maŋ kaŋɛ ma fanɛ Jonatan e naa leŋ Deevid to fanɛ e mɔ ma!”9 Duɛg nɛ e la Edɔm be esa na gba daa yil Sɔɔl be benimuana na kutɔ nna nseŋ kaŋɛ le:
         “N daŋ wu Deevid ka wɔ Ahitub pibinyɛn Ahimɛlɛk nɛ e la bɔrɛmatapo na kutɔ ashi Nɔb.
         10 Nɛ Ahimɛlɛk bishi Enyɛnpe Ebɔrɛ kusɔ nɛ k daga Deevid ka wora nseŋ sa Deevid ajibi.
         E ta Goliɛf nɛ e la Filisti be esa na be tokobi gba n ti so n sa mo.”11 Ndoŋ nna nɛ ewura Sɔɔl shuŋi n tre bɔrɛmatapo Ahimɛlɛk nɛ mbe kanaŋ, nɛ bumo kikɛ
         la bɔrɛmatapoana ashi Nɔb na, nɛ b ba mo kutɔ. 12 Nɛ Sɔɔl kaŋɛ Ahimɛlɛk: “Keni, nu nfe!”Nɛ Ahimɛlɛk yɛ: “Yiramu! Fo e wɔ ma.”13 Nɛ Sɔɔl bishi mo le: “Manɛ nna nɛ fo nɛ Deevid bee fin ma kulubi? Manɛ nna nɛ fo sa
         mo ajibi nɛ tokobi nseŋ naŋ malga Ebɔrɛ kutɔ gba n sa mo? Naniere bre e nyaŋɛ to n
         wɔtɔ ma nsaa fin ma nɛ e mɔ.”14 Ndoŋ nna nɛ Ahimɛlɛk malɛ kaŋɛ le: “Fo benimuana ere be ekama maŋ wɔtɔ a ji kashenteŋ
         fanɛ Deevid. E la fo sha nna nseŋ naa la fo benapo nɛ baa kuŋ fo na be enimu nseŋ
         naa kɔ bunyaŋ gba ashi fo laŋ to ebi kikɛ kutɔ. 15 Mannɛ kede e la ma sososo ŋ ka bee malga Ebɔrɛ kutɔ ŋkpal Deevid so. Kumo alɛ be loŋ
         maŋ naŋ dii fo agbo kikɛ. Nɛ manɛ be kulubi nɛ mee fin fo? Sa maŋ wu ma ŋko ma kanaŋ
         to be esa kikɛ kulubi ŋkpal le be asheŋ ere so!”16 Nɛ Sɔɔl kaŋɛ le: “Ahimɛlɛk, fo nɛ fo kanaŋ kikɛ daga luwu.” 17 Kumo be kaman nɛ Sɔɔl ponte ŋ kaŋɛ bekumpo na le: “Men mɔ Enyɛnpe Ebɔrɛ be bɔrɛmatapoana
         na kikɛ, ŋkpal manɛ so, bumo nɛ Deevid e wora kɔnɔ ŋ kre asheŋ. B nyi Deevid ka daa
         shile nɛ b kini kekaŋɛ ma.” Ama bekumpo na be ekama maŋ teŋi keshilbi gba ŋ ŋini Enyɛnpe
         Ebɔrɛ be bɔrɛmatapoana na. 18 Nɛ Sɔɔl kilgi ŋ kaŋɛ Duɛg nɛ e shi Edɔm na le: “Mɔ bɔrɛmatapoana na kikɛ!” Kumo be
         kamɔnchɛ bɔrɛmatapoana nɛ b fo kabɔrɛmata be epiŋi nɛ baa tre Ɛfɔd na be kebuu na
         be basa aduburwa nɛ anu nɛ Duɛg mɔ. 19 Sɔɔl daŋ shin nna nɛ Duɛg yɔ Nɔb, nɛ k la bɔrɛmatapoana be kade to na, n ya mɔ ndoŋebi
         kikɛ. E daŋ mɔ benyɛn nɛ beche nɛ mbia nɛ mbi popɔrbiana nɛ ana nɛ ekurma nɛ mbolpɔ
         kikɛ nna.20 Ama Ahimɛlɛk pibinyɛn ko nɛ baa tre Abiata na bre daŋ ŋana nna n shile n ya tu Deevid.
         21 E daŋ ya kaŋɛ mo kananɛ Sɔɔl mɔ Enyɛnpe Ebɔrɛ be bɔrɛmatapoana nna. 22 Nɛ Deevid yɛ: “Kachɛ nɛ n wu Duɛg na nɛ m pin kashenteŋto fanɛ e beeŋ ya kaŋɛ Sɔɔl.
         Ma ere so nɛ b kpal m mɔ fo kanaŋ na. 23 Amoso ba wɔ ŋ kutɔ. Sɔɔl bee fin ma nɛ fo kikɛ nna nɛ e mɔ, ama sa maa lɔ kufu, an
         kikɛ beeŋ lar.”

Deevid ka mɔlga kade nɛ baa tre Kiila na be asheŋ231 Deevid ka nu fanɛ Filistiebi na bee kɔ Kiilaebi kena hale a yuri bumo be aboyu popɔr
         nɛ b buri n nase kugooro so, 2 nɛ e bishi Enyɛnpe Ebɔrɛ le: “N ya kɔ Filistiebi na kena a?”Nɛ Enyɛnpe Ebɔrɛ kaŋɛ le: “Mm, ya kɔ bumo kena nseŋ mɔlga Kiilaebi.”3 Ama le nɛ Deevid be basa na daŋ kaŋɛ mo: “Hale Juda nfe gba, anyee lɔ kufu nna; an
         kaŋ yɔ Kiila nɛ an ya kɔ Filistiebi ere bre, kufu na beeŋ naŋ wora kishi n ti so ga!”
         4 Amoso Deevid daŋ naŋ laŋɛ nna fanɛ m bishi Enyɛnpe Ebɔrɛ na kumo be asheŋ to nɛnɛ,
         nɛ Enyɛnpe Ebɔrɛ kaŋɛ mo le: “Ya kɔ Filistiebi na kena Kiila, ŋkpal manɛ so, meeŋ
         shin nɛ men kɔ m pɔɔ bumo so.” 5 Ndoŋ nna nɛ Deevid nɛ mbe basa yɔ Kiila n ya kɔ Filistiebi na kena m mɔ bumo be basa
         damta nseŋ ta bumo be asɔbɔya. Kananɛ Deevid wora m mɔlga Kiila be kade na nna na.6 Ahimɛlɛk pibinyɛn Abiata ka shile n ya tu Deevid ashi Kiila na, e daŋ ta kabɔrɛmata
         be piŋi nɛ baa tre Ɛfɔd na nna n ti so n yɔ. 7 Ndoŋ nna nɛ b kaŋɛ Sɔɔl fanɛ Deevid yɔ Kiila, nɛ Sɔɔl kaŋɛ le: “Ebɔrɛ ta mo n bɔɔ
         ma enɔ nna na. Deevid teŋ kre mbe kumu n sa ma na nna ŋkpal e ka luri kade nɛ b pɔr
         egbal ŋ kulti kumo nɛ k kɔ akuloŋ lempo nɛ abersobi so.” 8 Kede be kaman nɛ Sɔɔl shin nɛ mbe benapo kre kena n wora shiriya nɛ b ya pugi ŋ kulti
         Kiila, saŋɛ na so, baaŋ nya Deevid nɛ mbe basa m pɛ.9 Deevid ka nu fanɛ Sɔɔl bee kre nɛ e ba kɔ mo na, nɛ e kaŋɛ bɔrɛmatapo Abiata le: “Ta
         kabɔrɛmata be piŋi lela nɛ baa tre Ɛfɔd na m ba, saŋɛ na so anyeeŋ bishi Ebɔrɛ kusɔ
         nɛ k daga an ka wora.” 10 Nɛ Deevid kule Ebɔrɛ ŋ kaŋɛ le: “O Enyɛnpe, nɛ fo la Israɛl be Ebɔrɛ, n nu fanɛ Sɔɔl
         bee ba nɛ e ba mur Kiila be kade ebi ŋkpal fo kenya so. 11 Kiila be ndetobia na beeŋ ta ma n sa Sɔɔl a? Kashenteŋto nɛ Sɔɔl bee ba fanɛ kananɛ
         n nu ere a? Enyɛnpe nɛ fo la Israɛl be Ebɔrɛ, jande kaŋɛ ma kusɔ nɛ k la!”Nɛ Enyɛnpe Ebɔrɛ kaŋɛ le: “Mm Sɔɔl beeŋ ba.”12 Nɛ Deevid naŋ bishi le: “Kiilaebi beeŋ ta ma nɛ ma basa m bɔɔ Sɔɔl enɔ a?”Nɛ Enyɛnpe Ebɔrɛ yɛ: “Mm, baaŋ wora loŋ.”13 Ndoŋ nna nɛ Deevid nɛ mbe basa alfa ashe kikɛ lar Kiila epul na to n ya kaa chena
         mboŋ ko a wora kashiŋ nsaa koso ndoŋ a yɔ anishi to. Sɔɔl ka nu fanɛ Deevid lar Kiila
         n choŋ, nɛ e chɛrga mbe nfɛra nsaa maŋ naŋ yɔ ndoŋ.Deevid ka yɔ kebee so be kade ko ase be asheŋ14 Deevid daŋ ya ŋana abeelaŋ nɛ a wɔ keshishɛrsawule nɛ baa tre Ziif na to nna. Sɔɔl
         daŋ baa fin mo nna saŋkama, ama Ebɔrɛ daa maŋ ta Deevid m bɔɔ mo enɔ. 15 Jemanɛ ko Deevid ka wɔ Hɔrɛsh nɛ k wɔ keshishɛrsawule nɛ baa tre Ziif na; e daa lɔ
         kufu nna ŋkpal Sɔɔl ka daŋ ba ndoŋ nɛ e ba fin mo m mɔ so. 16 Ndoŋ nna nɛ Jonatan yɔ Deevid kutɔ n ya leŋ mo to ŋ kaŋɛ mo fanɛ Ebɔrɛ beeŋ kuŋ mo,
         17 nseŋ naŋ kaŋɛ mo le: “N tuto Sɔɔl maaŋ tiŋ n wora fo shɛŋ, amoso sa maa lɔ kufu. E
         baa nyi geeŋ fanɛ fo e naa shin nɛ fo ba ki Israɛl be ewura nɛ ma alɛ e baa la enimu
         m bɛ so.” 18 Ndoŋ nna nɛ bumo benyɔ kikɛ naŋ nase keteri kpakpaso be nnɔ ashi Ebɔrɛ be anishito
         n sa abar. Nɛ Deevid bre daŋ shir a wɔ Hɔrɛsh nɛ Jonatan malɛ yɔ epe.19 Ade be kaman nɛ basa ko nɛ b shi Ziif be kade to yɔ Sɔɔl kutɔ ashi Gibia n ya kaŋɛ
         le: “Deevid maŋ wɔ kufɔ. E wɔ anyi be efuli so be kebeegboŋ nɛ baa tre Hakila nɛ k
         wɔ Jeshimɔn be kelargato be kaseto be kaba so m mata Hɔrɛsh na. 20 Amoso Yiramu, ba anyi be efuli so saŋkama nɛ k par fo nɛ an chɛ fo to nɛ fo nya mo
         m pɛ.”21 Nɛ Sɔɔl kaŋɛ le: “Enyɛnpe Ebɔrɛ e nɛfa menyi ŋkpal kusɔ nɛ men kaŋɛ ma ere so. 22 N nu fanɛ e kɔ kanyiasheŋ ga, amoso men naŋ bɛta n ya fin mo m pin kakpa nɛ e wɔ gbagba
         nseŋ bishi to nɛnɛ ŋ keni esa ko gba wu mo ndoŋ n ti so a? 23 Men lege to n fin mboŋ kama nɛ e bee kaa shile a ŋana na nseŋ ba kaŋɛ ma. Saŋɛ na
         so ma nɛ menyi beeŋ fin mo. E baa wɔ efuli ere so bre men nya mo. Hale nɛ meeŋ keni
         Juda be efuli so kikɛ gba n fin mo nna meeŋ wora loŋ.”24 Ndoŋ nna nɛ Ziif be basa na bɛta n juŋkpar Sɔɔl n yɔ Ziif. Ama Deevid nɛ mbe basa
         bre daa wɔ Mayɔn be kiyi to nna ashi Jeshimɔn be kelargato be kaseto be kaba so. 25 Ndoŋ nna nɛ Sɔɔl nɛ mbe benapo lar nɛ b ya fin Deevid, ama Deevid ka nu fanɛ Sɔɔl
         bee ba, nɛ e yɔ kefalta be kebee ko so ashi Mayɔn be kiyi to n ya kaa wɔ ndoŋ. Sɔɔl
         ka pin fanɛ Deevid wɔ ndoŋ na, nɛ e naŋ fara a ju a buu mo so. 26 Sɔɔl nɛ mbe basa daa wɔ kebee na be kaba ko nna nɛ Deevid malɛ nɛ mbe basa wɔ kaba
         ko a fin kananɛ baaŋ wora n nya ekpa n shile. A daŋ ka gbrɛbi nɛ Sɔɔl nɛ mbe basa
         e pɛ Deevid nɛ mbe basa. 27 Nɛ kabɔ ko ba kaŋɛ Sɔɔl le: “Men ba manaŋ! Filistiebi na ta kena m ba purgi anyi be
         efuli ebi!” 28 Ndoŋ nna nɛ Sɔɔl yige kebaa ju a buu Deevid so nseŋ yɔ nɛ e ya kɔ Filistiebi na. Amoso
         nɛ baa tre kebee na “Kefalta nɛ k barga basa to.” 29 Kede be kaman nɛ Deevid lar ndoŋ n ya ŋana kakpa nɛ k beeŋ baa du kpakpa nɛ b wu mo
         ashi Engedi be kebonfu so.

Deevid ka kini kemɔ Sɔɔl be asheŋ241 Sɔɔl ka ya kɔ Filistiebi na kena n loge nseŋ bɛta m ba, nɛ b kaŋɛ mo fanɛ Deevid wɔ
         keshishɛrsawule nɛ k mata Engedi na ase. 2 Nɛ Sɔɔl keta mbe benapo nɛ b kɔ eleŋ a kɔ kena ga ashi Israɛl kikɛ to na be ŋgboŋ
         asa a fin Deevid nɛ mbe basa a yɔ kakpa nɛ baa tre chibir be afalta na be kaba so.
         3 E daŋ ba kebeelaŋ ko nɛ k mata mbolpɔ be aluu nɛ a mata ekpa na nna nseŋ luri ndoŋ
         nɛ e ya jɔŋɛ. Loŋ be saŋɛ na nɛ Deevid nɛ mbe basa malɛ ŋana loŋ be kebeelaŋ na be
         ŋkpar to. 4 Nɛ Deevid be basa na kuli ŋ kaŋɛ mo le: “Ekpa bugi n sa fo alɛ gba naniere nna na!
         Enyɛnpe Ebɔrɛ kaŋɛ fanɛ e beeŋ ta fo doŋ n wɔtɔ fo enɔ to nɛ fo wora mo kusɔ kama
         nɛ fee sha.” Ndoŋ nna nɛ Deevid pete n ya ku Sɔɔl be piŋi be keyɛlbi nɛ Sɔɔl maŋ nyi.
         5 Kumo be kaman nɛ Deevid be nfɛra fara a tɔrɔ mo ŋkpal e ka wora loŋ so. 6 Ndoŋ nna nɛ e kaŋɛ mbe basa na le: “Enyɛnpe Ebɔrɛ e baa pete ma nɛ n wora n nyɛnpe
         nɛ Enyɛnpe Ebɔrɛ lara fanɛ ewura kulubi. K maŋ daga fanɛ n wora mo kulubi kikɛ!” 7 Kumo be kaman nɛ Deevid kpele mbe basa kusoe fanɛ b sa maŋ kaŋ wora Sɔɔl shɛŋ.Nɛ Sɔɔl lar kebeelaŋ na to m pɛ ekpa a yɔ. 8 K maŋ chɛr ko nɛ Deevid malɛ gba lar kebeelaŋ na to nseŋ yili kufɔ m ponte ŋ tre:
         “Yiramu!” Sɔɔl ka gbɛ ŋ keni, nɛ Deevid jɔŋɛ bunyanso 9 nseŋ ŋ kaŋɛ le: “Manɛ nna nɛ fee nu kusɔ nɛ basa bee kaŋɛ fo, fanɛ mee sha kewora
         fo kulubi nna? 10 Fo gbagba wu fanɛ Enyɛnpe Ebɔrɛ daŋ ta fo nna m bɔɔ ma enɔ ashi kebeelaŋ ere to kabre.
         Ma basa ko kaŋɛ ma fanɛ m mɔ fo, ama ma ere yige fo nseŋ kaŋɛ bumo fanɛ, k maŋ daga
         fanɛ n wora fo kulubi kikɛ, ŋkpal manɛ so, fo nɛ Enyɛnpe Ebɔrɛ lara fanɛ fo ba la
         ewura. 11 Yiramu, keni kusɔ nɛ ŋ keta ere, fo gbagba be piŋi be keyɛlbi nna na. Baa nyi fanɛ
         kananɛ m baŋ nya ekpa ŋ ku fo piŋi be keyɛlbi ere, loŋ be ekpa nɛ n daa kɔ nɛ n tiŋ
         m mɔ fo gba, ama ma alɛ maŋ wora loŋ. Amoso le e daga fo alɛ gba ka pin fanɛ ma ere
         maŋ kɔ nfɛra lubi kikɛ n sa fo. Kashenteŋ nna fanɛ maŋ wora fo shɛŋ, ama fo alɛ pere
         kenishi a fin ma kemɔ. 12 Enyɛnpe Ebɔrɛ nawule e naaŋ ji anyi kikɛ demu m pin emo nɛ e wora n foe ekpa. Mo alɛ
         beeŋ gberge fo kusoe ŋkpal kusɔ nɛ fo wora ma ere so. Ama ma ere maaŋ wora fo shɛŋ.
         13 Dra kikɛ nɛ baa bɔ keŋasa a kaŋɛ fanɛ: ‘Basa lubi e naa wora kulubi.’ Amoso ma ere
         maaŋ wora fo kulubi kikɛ. 14 Wanɛ e la ma alɛ, kujɔnɔmu fuloŋ nɛ kejaŋjaŋkɔrso, nɛ Israɛl be ewura ju a buu ma
         so a fin ma nɛ e mɔ le ere? 15 Ŋkeshin nɛ Enyɛnpe Ebɔrɛ na beeŋ ji ma nɛ fo kikɛ demu nseŋ lara anyi to be emo nɛ
         e maŋ wora nɛnɛ. Ma kabɔrɛkule e la fanɛ Ebɔrɛ e yili ma kaman nseŋ mɔlga ma ashi
         fo enɔ to.”16 Deevid ka malga n loge nɛ Sɔɔl kaŋɛ le: “M pibi Deevid, fo nna a?” Kumo be kaman nɛ
         e fara a shu awɔrso 17 nseŋ kaŋɛ Deevid le: “Fo kɔ kashenteŋ a chɔ ma. Fo wora ma kelela ga, ama kulubi nɛ
         ma ere ta a ka fo kukɔ! 18 Ama kabre, fo kaŋɛ ma kelela nɛ fo wora ma saŋɛ so nɛ Enyɛnpe Ebɔrɛ ta ma m bɔɔ fo
         enɔ nɛ fo kini kemɔ ma na. 19 Nɛ fo daa la ma doŋ nna kashenteŋto, dafanɛ fo daa maaŋ yige ma kemɔ. Enyɛnpe Ebɔrɛ
         e nɛfa fo ŋkpal kusɔ nɛ fo wora ma ere so. 20 Naniere nɛ m pin fanɛ, fo e naaŋ ba ki Israɛl be ewura nɛ fo kuwurji malɛ e ji eleŋ
         ga. 21 Ama nase kɔnɔ Enyɛnpe Ebɔrɛ be ketre to n sa ma fanɛ fo maaŋ mur ma kanaŋ. Saŋɛ na
         so, ma kanaŋ be ketre maaŋ mur.” 22 Nɛ Deevid nase kɔnɔ fanɛ e beeŋ wora loŋ.Ade kikɛ be kaman nɛ Sɔɔl bɛta n yɔ epe nɛ Deevid malɛ nɛ mbe basa bɛta n yɔ bumo
         be eŋanakpa.

Samuɛl be luwu be asheŋ251 Samuɛl ka wu nɛ Israɛlebi na kikɛ ba abar so m ba shu mbe keeli, nseŋ ta mo n ya puli
         mbe kade to ashi Raama.Deevid nɛ Abigɛl be asheŋAde kikɛ be kaman nɛ Deevid yɔ Paran be kiyi to. 2-3 Kanyɛn ko malɛ daŋ shi Kalɛb be kanaŋ to nɛ baa tre mo Nabaal. E daŋ shi Mayɔn be
         kade to nna n daa kɔ mo gbagba be kasawule nɛ k dese m mata Kamɛl be kade to. E daa
         la damawura nna nsaa kɔ mbolpɔ ŋgboŋ asa nɛ mboe malɛ kagboŋ koŋwule. Mbe eche e daa
         la Abigɛl, nɛ e daa walɛ kebita ga nsaa nyi asheŋ; ama Nabaal bre daa kɔ miiri nna
         ga, mo alɛ nsaa nya agbo manaŋ manaŋ.Kamɛl be kade to nɛ Nabaal daa wɔ a kuya mbe mbolpɔ be afuibi, 4 nɛ Deevid malɛ wɔ kiyi to nseŋ nu kumo be asheŋ. 5 Ndoŋ nna nɛ Deevid shuŋi mbrantiɛfɔlbi kudu kikɛ fanɛ b yɔ Kamɛl n ya fin Nabaal n
         chɔrɔ mo n sa mo. 6 Le be kubɔya nɛ e daŋ ta n shuŋi bumo Nabaal kutɔ. E yɛ: “Fo teri Deevid e naa chɔrɔ
         fo na, nsaa bishi fo nɛ fo kanaŋ nɛ kusɔ kama nɛ fo kɔ be alenfia be asheŋ. 7 E yɛ e nu fanɛ fee kuya fo mbolpɔ be afuibi nna amoso nɛ e bee sha fo ka pin fanɛ
         fo mbolpɔkpapoana wɔ anyi kutɔ nfe, anyi alɛ maŋ tɔrɔ bumo ekpa kikɛ so. Saŋkama malɛ
         nɛ bumo nɛ ma basa tu abar, ma basa maa sɔ bumo shɛŋ. 8 Fo bishi fo mbolpɔkpapoana na, bumo alɛ gba beeŋ kaŋɛ fo le be kesheŋ koŋwule ere.
         Kejigboŋ be kachɛ nɛ an ba na, amoso Deevid yɛ, fo keta anyi nɛnɛ. E yɛ kusɔ kama
         nɛ fo kɔ, fo ta kumo n chɛ fo teri Deevid nɛ fo nyɛrbi to.”9 Le be kubɔya ere nɛ Deevid be basa na daŋ ta n ya sa Nabaal nsaa jo nɛ b nu kusɔ ko
         ashi mo kutɔ. 10 Ndoŋ nna nɛ Nabaal malɛ kaŋɛ le: “Wanɛ bre e la Jɛsi pibinyɛn Deevid ere? Naniere
         kananɛ nyɛrbi damta bee shile bumo nyɛnpeana nna na! 11 Ashere bumo be eko e la mo alɛ gba na. M maaŋ ta ma ajibi nɛ nchu nɛ ma eblaŋ nɛ m
         bar nɛ m ba sa basa nɛ baa kuya mbolpɔ be afuibi na n sa basa nɛ m maŋ nyi!”12 Nɛ Deevid be basa na bɛta n ya kaŋɛ mo kusɔ nɛ Nabaal kaŋɛ na kikɛ. 13 Ndoŋ nna nɛ Deevid kaŋɛ bumo le: “Men ta men be etokobi!” Deevid nɛ mbe benapo, beeŋ
         wora fanɛ basa alfa ana, e ta bumo be etokobi nɛ b yɔ nseŋ yige basa alfa anyɔ malɛ
         bumo be keeyi to.14 Nɛ Nabaal be nyɛrbi na be eko kaŋɛ Nabaal be eche Abigɛl le: “Fo nu fanɛ Deevid shuŋi
         mbe nyɛrbi ashi kiyi na to fanɛ b ya chɔrɔ an nyɛnpe nɛ e koso a tege bumo a? 15 Ama b daa wora anyi kelela ga. B daa maa tɔrɔ anyi. Anyi nɛ bumo ka wɔ kupuŋ na to
         na, beyu daa maa yuri anyi be shɛŋ. 16 Saŋkama nɛ anyee keni anyi be mbolpɔ so, b daa kuŋ anyi kapa nɛ kanyɛ nna. 17 Amoso jande, fɛ asheŋ ere be nfɛra nseŋ wora kusɔ ko a laŋɛ kumo be kaplɛa so, ŋkpal
         manɛ so, k beeŋ tiŋ m bar asheŋ m ba sa an nyɛnpe nɛ mbe kanaŋ kikɛ. Ŋkpal mo alɛ
         ka la kagbene kpakpasowura so, e maa nu a sa esa kama!”18 Nɛ Abigɛl wora manaŋ n ta ebodobodo alfanyɔ nɛ nsaturbi be bɔlɔ anyɔ nɛ mbolpɔ nɛ
         b mɔ ŋ ŋese anu nɛ aboyu keeso be kilo kudu ashunu nɛ asɔrso jiso be asha kalfa nɛ
         figi be asɔrso wɔlso be ekrakashi alfa anyɔ ŋ kre amo n deŋi ekurma so. 19 Kumo be kaman nɛ e kaŋɛ nyɛrbi na le: “Men ta asɔ ere a juŋkpar nɛ ma alɛ e wora a
         bɛ menyi so a ba.” Ama e daa maŋ kaŋɛ mo kul Nabaal kusɔ nɛ e daa wora.20 Abigɛl ka dii mbe kurma m bɔla ekpa nɛ k bɔla abee na to na, nɛ e ba tu Deevid nɛ
         mbe basa nɛ b shi kebee na so a gbelge to a shɛr mo to. 21 Deevid daa fɛ le be nfɛra nna: “M baŋ jija ma saŋɛ nna ŋ keni Nabaal be asɔ so ashi
         kiyi to nɛ b maŋ nya amo n yuri. Kelela nɛ n wora mo, ama kulubi nɛ mo ere ta a ka
         ma kukɔ. 22 Ta a ba kachipurso nɛ mbe kanaŋ to be enyɛn kama kraa wɔ ŋkpa to, kumo ere Ebɔrɛ e
         mɔ ma!”23 Abigɛl ka baŋ wu Deevid, nɛ e gbelge mbe kurma so manaŋ, m ba gbir Deevid be anishito
         ŋ kurgi kumu n yuu to, 24 nseŋ kaŋɛ Deevid le: “Jande n nyɛnpe, mee kule fo nna, ta kusɔ kama nɛ k wora na be
         kulubi n sulɔ ma. 25 Jande sa maŋ kaŋ nu n sa Nabaal, esa jiga na. Mbe ketre na be kifito e la ewulpo!
         Nɛ mo alɛ be asheŋ woraso nɛ mbe ketre na duli abar. Ma ere daa maŋ wɔtɔ nna nɛ fo
         nyɛrbi na ba. 26 Enyɛnpe Ebɔrɛ na e shin nɛ fo maŋ wora n tal fo doŋana to m mɔ bumo, ama Enyɛnpe Ebɔrɛ
         nɛ e la ma shɛdajipo na be ketre to, fo doŋana nɛ basa nɛ baa sha ketɔrɔ fo na kikɛ
         beeŋ nya kasogberge fanɛ kananɛ fee sha kegberge Nabaal kusoe ere. 27 Amoso n nyɛnpe, sɔ ma kakɛ ere n sa fo basa na. 28 Jande, nɛ n wora fo kulubi ko gba nna, fo ta m paŋ ma. Enyɛnpe Ebɔrɛ na beeŋ shin
         nɛ fo ki ewura nɛ fo kanaŋ to ebi e baa ji kuwura ŋkpal fo ka bee kɔ a sa mo so. Ma
         kabɔrɛkule e la fanɛ fo maaŋ wora kulubi kikɛ hale nɛ fo ba lar durnya ere to. 29 Enyɛnpe Ebɔrɛ na beeŋ kuŋ fo ashi bedoŋ kama nɛ baa fin fo nɛ b mɔ na be enɔ to. E
         beeŋ kuŋ fo fanɛ kananɛ esa bee kuŋ mbe kpanjawu na. Ama fo doŋana na bre Ebɔrɛ beeŋ
         kpa bumo n ya lɛ fanɛ kananɛ baa ta ajembu a wɔtɔ ketababu to a kpa a lɛ na. 30 Enyɛnpe Ebɔrɛ malɛ kaŋ wora alelasheŋ damta nɛ e nase kɔnɔ n sa fo na kikɛ nseŋ shin
         nɛ fo ki Israɛl be ewura, 31 fo maaŋ wora n daa nyi ŋkpal fo ka wora n tal fo doŋana to so. Ama n nyɛnpe, jande,
         nɛ Enyɛnpe Ebɔrɛ na kaŋ nɛfa fo, fo baa nyiŋi ma.”32 Ndoŋ nna nɛ Deevid kaŋɛ Abigɛl le: “Kemaŋkura e baa la Enyɛnpe, Israɛl be Ebɔrɛ nɛ
         e shuŋi fo fanɛ fo ba shɛr ma to kabre ere peya! 33 Ama fo alɛ gba kɔ kechɔrɔ ŋkpal kanyiasheŋ be kasotoji nɛ fo sa ma kabre nɛ k kuŋ
         ma ashi kamɔ nɛ kewora n tal to be kulubi to so. 34 Enyɛnpe Ebɔrɛ na e shin nɛ m maŋ tɔrɔ fo na. Ama Enyɛnpe, Israɛl be Ebɔrɛ na be ketre
         to, nɛ fanɛ fo daa maŋ nya manaŋ m ba nna, ndafanɛ ta n ya ka fo kachipurso nɛ Nabaal
         nɛ mbe kanaŋ to be benyɛn kikɛ maŋ naa wɔ ŋkpa to.” 35 Kumo be kaman nɛ Deevid sɔ asɔ nɛ Abigɛl ta m ba na, nseŋ kaŋɛ mo le: “Bɛta a yɔ epe
         nsaa maŋ shin nɛ kafɔŋ e baa kɔ fo. Kusɔ kama nɛ fee sha, meeŋ wora kumo n sa fo.”36 Abigɛl ka bɛta n yɔ nɛ mo kul Nabaal wɔ laŋ to a wora kejigboŋ fanɛ ewura ka wora
         kejigboŋ na. E daŋ boo nna le chil; ŋkpal loŋ so, Abigɛl daa maŋ kaŋɛ mo shɛŋ hale
         nɛ kare ya chɛ kachipurso. 37 Kare ka chɛ nɛ mbe kaboo na lar mo to na, nɛ Abigɛl kaŋɛ mo kusɔ kama nɛ k wora. Ndoŋ
         nna nɛ Nabaal kreŋ n dese fanɛ kejembu na. 38 Kumo be nchɛ kudu be kefɛato, nɛ Enyɛnpe Ebɔrɛ na gberge Nabaal kusoe nɛ e wu.39 Deevid ka nu fanɛ Nabaal wu na, nɛ e kaŋɛ le: “Kemaŋkura e baa la Enyɛnpe Ebɔrɛ na
         peya ŋkpal Nabaal ka bee tege ma nɛ e sɔ ma kɔnɔ ŋ kɔ mo n sa ma so. Nabaal be kulubi
         so nɛ Enyɛnpe Ebɔrɛ gberge mo kusoe na.”Kede be kaman nɛ Deevid shuŋi n ya sha Abigɛl. 40 Abigɛl kraa wɔ Kamɛl nna nɛ Deevid be mbɔ ya kaŋɛ mo le: “Deevid yɛ an ba ta fo m
         ba nɛ fo ba kaa kil mo.”41 Nɛ Abigɛl gbir ŋ kaŋɛ le: “N wora shiriya nɛ ŋ ki mbe kebita nsaa fɔr mbe nyɛrbi be
         aya so.” 42 Ndoŋ nna nɛ e koso epul na to n dii mbe kurma. Nɛ mo nɛ mbe mbita anu kikɛ tu Deevid
         be nyɛrbi na n yɔ nɛ Deevid ya ta mo ŋ ki mbe eche.43 Deevid daŋ chɛr a kɔ eche ko nɛ e shi Jizreel be kade to nɛ baa tre mo Ahinɔam pɔɛŋ
         nseŋ ta Abigɛl n ya ti mo so. 44 Loŋ be saŋɛ na so nɛ Sɔɔl teŋ sɔ mo pibiche Mikaal nɛ e daa la Deevid be eche na n
         sa kanyɛn nɛ baa tre Laash nɛ e shi Galiim be kade to na pibinyɛn nɛ baa tre Paalti
         na.

Deevid ka naŋ kini kemɔ Sɔɔl be asheŋ261 Basa ko daŋ shi Ziif nna m ba Sɔɔl kutɔ ashi Gibia m ba kaŋɛ mo fanɛ Deevid ŋana kebeegboŋ
         nɛ baa tre Hakila nɛ k mata Jeshimɔn na ase ashi Juda be efuli so be kiyi to be ekarso.
         2 Epul to nɛ Sɔɔl keta Israɛl be benapo nɛ b nyi kena be kekɔ ga na be ŋgboŋ asa n yɔ
         Ziif be kiyi na to nɛ e ya fin Deevid. 3 B daŋ ya wora bumo be keeyi to nna ashi ekpa nɛ k dese kebeegboŋ nɛ baa tre Hakila
         na ase. Loŋ be saŋɛ na nɛ Deevid kraa wɔ kiyi to, ama e ka nu fanɛ Sɔɔl bee fin mo
         na, 4 nɛ e shuŋi basa nɛ b ya ŋana n dara nseŋ wu fanɛ Sɔɔl wɔ ndoŋ kashenteŋto. 5 Ndoŋ nna nɛ Deevid koso epul na to n ya dara n wu kakpa nɛ Sɔɔl nɛ Neer pibinyɛn Abna
         nɛ e la Sɔɔl be benapo be enimu dese na. Sɔɔl daa dese keeyi na to nna a di nɛ mbe
         benapo malɛ dese ŋ kulti mo.6 Nɛ Deevid bishi Ahimɛlɛk nɛ e la Hiti be esa na nɛ Zeruwa pibinyɛn Abishai nɛ e la
         Jɔab mo sipo na le: “Menyi basa anyɔ ere be emo e naaŋ shuŋi ma n yɔ Sɔɔl kutɔ ashi
         mbe keeyi to?” Nɛ Abishai yɛ: “Meeŋ shuŋi fo n yɔ.”7 Loŋ be kanyɛ na nɛ Deevid nɛ Abishai yɔ Sɔɔl be keeyi to n ya wu Sɔɔl nɛ e dese a
         di nɛ mbe kekpa yuu kasawule m mata mbe kumu ase. Abna nɛ benapo nɛ b ka na malɛ kikɛ
         daa dese ŋ kulti mo nna a di. 8 Nɛ Abishai kuli ŋ kaŋɛ Deevid le: “Naniere bre Ebɔrɛ ta fo doŋ n wɔtɔ fo enɔ to nna
         na. Shin nɛ n ta mo gbagba be kekpa ere m baŋ da mo m mata kasawule kela koŋwule paati.
         M maaŋ da mo kumo ale anyɔ!”9 Ama le nɛ Deevid daŋ kaŋɛ mo: “Sa maŋ kaŋ mɔ mo! Enyɛnpe Ebɔrɛ na beeŋ gberge esa
         kama nɛ e beeŋ mɔ mbe ewura laraso kusoe. 10 Enyɛnpe Ebɔrɛ nɛ e la ma shɛdajipo ere be ketre to, n nyi fanɛ mo ere Enyɛnpe Ebɔrɛ
         na gbagba beeŋ shin nɛ Sɔɔl e wu saŋɛ ŋko kachɛ nɛ e yili n sa mo ŋko n shin nɛ b
         mɔ mo kena to. 11 Enyɛnpe Ebɔrɛ e baa pete ma nɛ m mɔ esa nɛ mo ere Enyɛnpe Ebɔrɛ lara ŋ ki ewura. Men
         shin nɛ an ta mbe kekpa nɛ mbe kusɔjɔnchu a yɔ.” 12 Ndoŋ nna nɛ Deevid ta Sɔɔl be kekpa nɛ mbe kusɔjɔnchu nɛ a yil m mata Sɔɔl be kumu
         ase nɛ mo nɛ Abishai lar keeyi na to n yɔ. Sɔɔl be benapo na malɛ be ekama maŋ tiŋ
         m pin kusɔ nɛ k wora ŋko n tiŋi edi to. Ŋkpal manɛ so Enyɛnpe Ebɔrɛ na e daŋ shin
         nɛ bumo kikɛ di m mel.13 Kede be kaman nɛ Deevid nɛ Abishai dii ketaŋɛ na n yɔ kebee na be esoso be kakpa nɛ
         Sɔɔl be benapo na maaŋ nya bumo m mɔ na, 14 nseŋ ponte n tre Sɔɔl be benapo na nɛ Abna ŋ kaŋɛ le: “Abna! Menyee nu anyi be ebɔl
         a?”Nɛ Abna malɛ bishi le: “Wanɛ bre e naa wora awɔr nɛ e tiŋi ewura ere?”15 Nɛ Deevid malɛ shuli so ŋ kaŋɛ le: “Mannɛ fo nɛ basa bee kaŋɛ Israɛl be efuli so kikɛ
         fanɛ fo e kɔ kenyɛn ga na a? Nɛ manɛ e ba nɛ fo maa kuŋ fo nyɛnpe nɛ fo ewura? Naniere
         nɛ esa ko yɔ menyi be keeyi to nɛ e ya mɔ fo nyɛnpe na. 16 Abna! Fo maŋ shuŋ fo kushuŋ nɛnɛ. Ebɔrɛ nɛ e la ma shɛdajipo na be ketre to, menyi
         kikɛ daga luwu nna ŋkpal men ka maŋ kuŋ men nyɛnpe nɛ Enyɛnpe Ebɔrɛ lara mo n sa menyi
         fanɛ ewura na so. Men keni, ewura be kekpa nɛ mbe kusɔjɔnchu nɛ a yil mbe kumu ase
         na kraa wɔtɔ a?”17 Ndoŋ nɛ Sɔɔl pin Deevid be ebɔl nseŋ kaŋɛ le: “Fo nna a m pibinyɛn Deevid?”Nɛ Deevid malɛ shuli so ŋ kaŋɛ le: “Yiramu mm, ma nna.” 18 Nseŋ naŋ kaŋɛ le: “Manɛ nɛ fo kayɛrbi wora nɛ fo kraa ju a buu mo so loŋ? Manɛ be
         kulubi nɛ n wora fo? 19 Yiramu, nu kusɔ nɛ mee sha nɛ ŋ kaŋɛ fo ere! Nɛ fanɛ Enyɛnpe Ebɔrɛ na e shin nɛ fee
         kɔ ma, kumo ere meeŋ lara sarga n sa mo nɛ e chɛrga mbe nfɛra. Nɛ fanɛ dimɛdi malɛ
         e naa wora loŋ, Enyɛnpe Ebɔrɛ be kɔnɔsho na e pɛ amodoŋwura. Ŋkpal manɛ so, b ju ma
         ashi Enyɛnpe Ebɔrɛ be kasawule so n ya lɛ nnyamase be efuli so, kakpa nɛ m maaŋ tiŋ
         n shuŋ Ebɔrɛ. 20 Sa maŋ kaŋ mɔ ma ashi nnyamase be kasawule so, ashi kakpa nɛ Enyɛnpe Ebɔrɛ na maŋ
         taga to, ŋkpal manɛ so, m maŋ la shɛŋ. Kejaŋjaŋkɔrso gba chɔ ma! Nɛ manɛ e ba nɛ Israɛl
         be ewura bee fin ma alɛ le nɛ e mɔ fanɛ mbuibi ashi kebee so?”21 Nɛ Sɔɔl malɛ kaŋɛ le: “M pibinyɛn Deevid n wora kulubi, amoso bɛta a ba! M maaŋ naŋ
         tɔrɔ fo kikɛ ŋkpal fo ka shin nɛ n ji efute kanyɛ ere so. N wora kawulisheŋ ga! M
         maŋ wora nɛnɛ!”22 Ndoŋ nna nɛ Deevid kaŋɛ le: “Fo kekpa na nde Yiramu. Shin nɛ fo basa ere be eko e
         ba sɔ kumo. 23 Beshenteŋjipo nɛ basa cheembi nɛ Enyɛnpe Ebɔrɛ bee nɛfa. E ta fo nna m bɔɔ ma enɔ
         kabre, ama ma alɛ maŋ wora fo shɛŋ ŋkpal fo ka la Enyɛnpe Ebɔrɛ na be ewura lara so
         so. 24 Kananɛ m baŋ shin nɛ fo ji efute kabre le ere, Enyɛnpe Ebɔrɛ na e baa kuŋ ma nsaa
         pete ma ashi etɔrɔsheŋ kikɛ to!”25 Nɛ Sɔɔl kaŋɛ Deevid le: “M pibinyɛn Deevid, Ebɔrɛ e nɛfa fo n shin nɛ fo baa kɔ a
         pɔɔ so ashi kusɔ kama nɛ fee wora to!”Ndoŋ nna nɛ Deevid pɛ mbe ekpa n choŋ nɛ Sɔɔl malɛ bɛta n yɔ epe.

Deevid ka yɔ Filisti be efuli so be asheŋ271 Kumo be kaman nɛ Deevid fɛ le: “Sɔɔl beeŋ tiŋ m mɔ ma nchɛ anyɔ ere to. Amoso kusɔ
         nɛ meeŋ wora e la fanɛ meeŋ shile n yɔ Filisti be efuli so n ya ŋana, saŋɛ na so e
         beeŋ fin ma Israɛl be efuli so ŋ gben nɛ n nya ma kumu.” 2 Epul na to nɛ Deevid nɛ mbe basa alfa ashe na yɔ Mawɔk pibinyɛn Akish nɛ e la Gaaf
         be kade be ewura na kutɔ. 3 Deevid nɛ mbe basa na nɛ bumo be nnaŋ to ebi kikɛ e daŋ ya ka wɔ Gaaf. Deevid be beche
         anyɔ na gba daŋ ti so. Bumo e la Ahinɔam nɛ e shi Jizreel na, nɛ Abigɛl nɛ e daa la
         Nabaal nɛ e shi Kamɛl na be eche. 4 Sɔɔl ka nu fanɛ Deevid shile n yɔ Gaaf na, nɛ e yige kebaafin mo.5 Ndoŋ nna nɛ Deevid kaŋɛ Akish le: “Nɛ fanɛ n la fo teri kashenteŋto nna, kumo ere
         fo sa ma kade ko nɛ k mata nfe nɛ n ya ka wɔ ndoŋ, ŋkpal manɛ so, k maŋ daga fanɛ
         ma nɛ fo kikɛ e baa wɔ kadegboŋ nɛ fo chena ere to.” 6 Ndoŋ nna nɛ Akish ta kade nɛ baa tre Ziklag na n sa Deevid. Ŋkpal loŋ so nɛ Ziklag
         ki Juda be bewura be kade hale mbre na. 7 Kafɛ nɛ afɔl ana nɛ Deevid daŋ chena Filisti be kasawule so.8 Loŋ be saŋɛ na, Deevid nɛ mbe basa daa kre kena n ya kaa purgi Gɛshur nɛ Girzi nɛ
         Amalɛk be basa nɛ b daŋ chena efuli na so n chɛr ga na a suge bumo be asɔ nna. E daa
         yili Shur nna a wora loŋ hale n ya ka fo Ijipt be kasawule so kikɛ, 9 nsaa mɔ bumo be benyɛn nɛ beche kikɛ a pɛ bumo be mbolpɔ nɛ ana nɛ ekurma nɛ enyɔma
         nsaa ta bumo be epiŋi gba a ti so. Kumo be kaman nɛ e bɛta n yɔ Akish kutɔ, 10 nɛ Akish e bishi mo le: “Basa mo nɛ fo yaŋ kre kena n ya purgi kabre?” Nɛ Deevid malɛ
         e kaŋɛ mo fanɛ Juda be kelargato be kaseto be kaba so ŋko Jeramiil be kaman to ebi
         be kaba so ŋko Keenanebi na be kakpa nɛ b tase na be kaba so. 11 Deevid daa mɔ bumo be benyɛn nɛ beche kikɛ nna ŋkpal e ka daa maa sha esa kama ka
         yɔ Gaaf n ya kaŋɛ kusɔ nɛ mbe basa wora so. 12 Akish daŋ yirda Deevid ga nsaa fɛ le: “Ŋkpal Deevid be basa, Israɛlebi, ka kishi mo
         ga so e beeŋ ki ma kayɛrbi mbaanaayɔ.”

281 Jemanɛ ko ka ba fo nɛ Filistiebi na gbargbar bumo be benapo nɛ b ya kɔ Israɛlebi kena.
         Ndoŋ nna nɛ Akish kaŋɛ Deevid le: “K daga fo nɛ fo basa gba ka chɛ ma to n ya kɔ.”2 Nɛ Deevid kaŋɛ le: “Kashenteŋ nna, fo kayɛrbi e la ma, fo gbagba malɛ beeŋ wu kusɔ
         nɛ meeŋ wora.”Nɛ Akish malɛ kaŋɛ le: “Mbo! Meeŋ ta fo ŋ ki esa nɛ e beeŋ ba kuŋ ma saŋkikɛ.”Sɔɔl ka yɔ lejipo ko kutɔ be asheŋ3 Samuɛl ka wu, nɛ Israɛlebi na kikɛ ba abar so m ba shu mbe keeli nseŋ ta mo n ya puli
         mbe kade to ashi Raama. Ndoŋ nna nɛ Sɔɔl ju bekpalpo nɛ belejipo kikɛ ashi Israɛl
         be kasawule so.4 Kachako nɛ Filisti be benapo na ba abar so m ba wora bumo be keeyi to m mata Shunɛm;
         nɛ Sɔɔl malɛ shin nɛ Israɛlebi na ya wora bumo be keeyi to ashi kebeegboŋ nɛ baa tre
         Gilbɔa na ase. 5 Sɔɔl ka wu Filisti be benapo na, nɛ kufu pɛ mo ga, 6 ndoŋ nna nɛ e bishi Enyɛnpe Ebɔrɛ kusɔ nɛ k daga e ka wora. Ama Enyɛnpe Ebɔrɛ daa
         maŋ kaŋɛ mo shɛŋ. E daa maŋ bɔla edare so ŋko bɔrɛmatapo so ŋko anebi so m malga n
         sa mo. 7 Nɛ Sɔɔl ponte ŋ kaŋɛ mbe benimuana le: “Men fin lejipoche n sa ma nɛ n yɔ mo kutɔ
         n ya kpal.”Nɛ b yɛ: “Kache ko wɔ Endɔɔ a kpal.”8 Ndoŋ nna nɛ Sɔɔl chɛrga mbe asɔbuuso saŋɛ na so esa kama maaŋ pin mo, nseŋ ta epiŋi
         pɔtɛ m buu. Kanyɛ ka biri, nɛ mo nɛ mbe benimuana na be benyɔ yɔ nɛ b ya wu kache
         na. Le nɛ e daŋ ya kaŋɛ kache na: “Esa kama nɛ m baŋ ti mbe ketre ŋ ŋini fo, fo tre
         amodoŋwura be kebuni m bishi kusɔ nɛ k beeŋ wora n sa ma.”9 Nɛ kache na kaŋɛ le: “Manɛ nna nɛ menyee wora nambara nɛ men nya ma m mɔ? Men nyi
         kashenteŋto kusɔ nɛ Ewura Sɔɔl wora. Men nyi e ka ju bekpalpo nɛ belejipo ashi Israɛl
         be kasawule so.”10 Ndoŋ nna nɛ Sɔɔl nase kɔnɔ ŋ kaŋɛ le: “Enyɛnpe Ebɔrɛ nɛ e la ma shɛdajipo na be ketre
         so, kasogberge kikɛ maaŋ ba fo so ŋkpal fo ka kpal ma so.”11 Nɛ kache na bishi mo le: “Wanɛ nɛ fee sha ŋ ka tre n sa fo?”Nɛ e yɛ “Tre Samuɛl n sa ma.”12 Kache na ka wu Samuɛl be kebuni nɛ e boŋ to ga ŋ kaŋɛ Sɔɔl le: “Manɛ nna nɛ fee fule
         ma? Ewura Sɔɔl e la fo!”13 Ndoŋ nna nɛ ewura na kaŋɛ mo le: “Sa maa lɔ kufu! Kaŋɛ ma kusɔ nɛ fo wu.”Nɛ e yɛ: “N wu kiyoyu ka lar kasawule to a ba.”14 Nɛ e bishi mo le: “Manɛ nɛ k duli?”Nɛ kache na yɛ: “K duli kanyɛnnimubi ko ka buu piŋi tenteŋ nna nseŋ lar a ba.”Ndoŋ nna nɛ Sɔɔl pin fanɛ Samuɛl nna nseŋ jɔŋɛ kasawule n chɔrɔ mo.15 Nɛ Samuɛl kaŋɛ Sɔɔl le: “Manɛ nna nɛ fo tɔrɔ ma loŋ hale n shin nɛ n naŋ bɛta m ba?”Nɛ Sɔɔl yɛ: “N wɔ tɔrɔ damta to nna! Filisti be basa na bee kɔ ma kena nna nɛ Ebɔrɛ
         kplaŋ ma so. E maŋ naa bɔla edare ŋko anebiana so a malga a sa ma. Amoso nɛ n tre
         fo nɛ fo kaŋɛ ma kusɔ nɛ k daga ŋ ka wora.”16 Nɛ Samuɛl kaŋɛ le: “Manɛ nna nɛ fee fin nfɛra ŋ kutɔ saŋɛ so nɛ Enyɛnpe Ebɔrɛ teŋ
         kplaŋ fo so nɛ fo ki mo doŋ. 17 N chɛr ŋ kaŋɛ fo fanɛ Enyɛnpe Ebɔrɛ na teŋ yili kumo fanɛ e beeŋ sɔ fo kuwurji na
         n sa Deevid. 18 Fo ka kini kenu n sa Enyɛnpe Ebɔrɛ nsaa maŋ mur Amalɛk be basa na nɛ kusɔ kama nɛ
         b kɔ kikɛ na so nɛ Enyɛnpe Ebɔrɛ na bee wora fo loŋ na. 19 Echefo, Enyɛnpe Ebɔrɛ beeŋ shin nɛ Filisti be basa e pɔɔ Israɛl be benapo so, saŋɛ
         na so, fo nɛ fo mbia beeŋ wu m ba nfe m ba ti ma so.”20 Sɔɔl ka nu kusɔ nɛ Samuɛl kaŋɛ na, nɛ kufu pɛ mo ga nɛ e tɔr epul na to n teŋi to
         a dese kasawule. E daa maŋ naa kɔ eleŋ ŋkpal e ka daa maŋ ji shɛŋ kachɛ lelemu kikɛ
         so. 21 Ndoŋ nna nɛ kache na firgi n taga mo to n wu fanɛ kufu pɛ mo alegaiso, nɛ e kaŋɛ mo
         le: “Yiramu, n ta ma kumu nna ŋ kpa kelera pɔɛŋ nseŋ wora kusɔ nɛ fo kaŋɛ ma fanɛ
         n wora ere na. 22 Amoso mee kule fo nna naniere bre, nɛ fo nu n sa ma. Shin nɛ n daŋɛ ajibi n sa fo
         nɛ fo ji saŋɛ na so feeŋ nya eleŋ a yɔ.”23 Nɛ Sɔɔl kini fanɛ e maaŋ ji shɛŋ. Nɛ mbe benimu na leŋ mo to ga ŋ kaŋɛ mo fanɛ e ji,
         pɔɛŋ nɛ e shuli nseŋ koso kasawule n chena gedo so. 24 Epul to nɛ kache na nya manaŋ m pɛ mbe kena fɔlbi duliduli ko nɛ e bee bela na m mɔ,
         nseŋ ta nyifu ŋ gbiti n wora bodobodo nɛ a maŋ kɔ yiisi amo to. 25 Kumo be kaman nɛ e ta ajibi na n sa Sɔɔl nɛ mbe benimuana na nɛ b ji nseŋ lar kumo
         be kanyɛso na kikɛ n yɔ.

Filistiebi na ka kini Deevid be asheŋ291 Filistiebi be benapo na kikɛ ka ba shɛr abar so ashi Afɛk, nɛ Israɛlebi na malɛ wora
         bumo be keeyi to ashi ketirbu nɛ k wɔ Jizreel be ketaŋɛ na ase. 2 Filisti be bewura anu na ka keta bumo be benapo ntuŋ kalfa kalfa nɛ ntuŋ kagboŋ kagboŋ
         so a yɔ, nɛ Deevid malɛ nɛ mbe basa nɛ ewura Akish wɔ bumo be kaman a ba. 3 Filisti be benapo be benimu na ka wu bumo, nɛ b bishi le: “Manɛ nɛ Israɛlebi ere bee
         wora nfe?”Nɛ Akish kaŋɛ le: “Deevid nɛ e daa la Sɔɔl nɛ e la Israɛl be ewura be kayɛrbi na nna?
         E wɔ ŋ kutɔ nfe n chɛr ga. Yili jemanɛ nɛ e ba ŋ kutɔ na malɛ m ba fo mbre m maŋ wu
         kulubi ko ashi mo so.”4 Ama Filisti be benapo be benimu na daŋ nya agbo nna n wɔtɔ Akish nseŋ kaŋɛ mo le:
         “Shin nɛ kanyɛn na e bɛta a yɔ kade nɛ fo sa mo na to. Sa maŋ shin nɛ e tu anyi n
         yɔ kena na to. Nɛ mannɛ aloŋ, e beeŋ naŋ kilgi a kɔ anyi nɛ Sɔɔl e kpal loŋ so n naŋ
         sɔ mo ŋ ki mbe benapo be enimu. 5 Mo e la Deevid mo nɛ Israɛl be beche bee boŋ nshɛ a cha a dele mo e kaŋɛ le na: ‘Sɔɔl
         bee mɔ bedoŋ kagboŋ ama Deevid bre bee mɔ bedoŋ ŋgboŋto kudu nna.’ ”6 Ndoŋ nna nɛ Akish tre Deevid ŋ kaŋɛ mo le: “Israɛl be Ebɔrɛ nɛ e wɔ ŋkpa to na be
         ketre so, fee ji kashenteŋ a sa ma. N daa beeŋ ba sha fanɛ ma nɛ fo kikɛ ka ya kɔ
         kena ere. Baŋ yili kachɛ nɛ fo ba ŋ kutɔ na hale m ba fo kabre, ma ere maŋ wu kulubi
         kikɛ fo so. Ama bewura nɛ b ka na bre kikɛ maa sha fo ka yɔ kena na to. 7 Amoso bɛta a yɔ epe nɛ kagbenewushi. Sa maŋ kaŋ wora kusɔ kama nɛ k beeŋ jija bumo
         be ŋgbene.”8 Nɛ Deevid kaŋɛ le: “N nyɛnpe, manɛ nɛ n wora? Fo nyi kusɔ ko nɛ n wora nɛ ŋkpal loŋ
         so m maaŋ tiŋ n tu n nyɛnpe nɛ ma ewura n ya kɔ mo doŋana a?”9 Nɛ Akish yɛ: “Fo asheŋ bɔla ma kenishi ga fanɛ Ebɔrɛ be mbɔ na be eko. Ama bewura
         ana na e kaŋɛ fanɛ fo sa maŋ tu anyi n yɔ kena na to. 10 Amoso Deevid, a daga fanɛ fo nɛ bekama nɛ men lar Sɔɔl kutɔ m ba ma kutɔ na ka wule
         ŋ koso echefo kachipurso n lar nfe pɔɛŋ nɛ kakpa e bugi to.”11 Ndoŋ nna nɛ Deevid nɛ mo braana na wule ŋ koso kachipurdidi m pɛ Ziklag be ekpa nɛ
         Filisti be benapo na malɛ lar n yɔ Jizreel nɛ b ya kɔ Israɛlebi na kena.

Deevid ka kɔ Amalɛkebi kena be asheŋ301 Kachɛ sasopo na nɛ Deevid nɛ mbe basa luri Ziklag. Ama saŋɛ nɛ Deevid nɛ mbe basa
         daa maŋ wɔ ndoŋ na, Amalɛkebi na daŋ kre kena nna n ya purge Juda be kelargato be
         kaseto be kaba so ebi na hale ŋ kɔ Ziklag n chɔɔ kade na kikɛ 2 nseŋ pɛ kade na to be beche nɛ mbia kikɛ n choŋ. Ama b daa maŋ mɔ bumo be ekama. 3 Deevid nɛ mbe basa ka ba wu kananɛ b chɔɔ kade na nseŋ pɛ bumo be beche nɛ mbinyɛnsobi
         nɛ mbichesobi n choŋ 4 nɛ b shu ga hale n ya chɛl pɔɛŋ nseŋ yige. 5 B daŋ pɛ Deevid be beche anyɔ, Ahinɔam nɛ Abigɛl, gba n ti so nna n yɔ.6 Ndoŋ nna nɛ kagbenejija tɔr Deevid so, nɛ mbe basa be ŋgbene kikɛ kaa bumo ŋkpal b
         ka paŋ bumo be mbia so. Nɛ baa kaŋɛ fanɛ baaŋ kpa Deevid ajembu m mɔ nɛ Enyɛnpe Ebɔrɛ
         nɛ e la mbe Ebɔrɛ na leŋ mo to ga. 7 Nɛ Deevid kaŋɛ Ahimɛlɛk pibinyɛn bɔrɛmatapo Abiata le: “Ta bɔrɛmatapo be kale nɛ baa
         tre Ɛfɔd na m bar ma.” Nɛ Abiata ta kumo n ya sa mo. 8 Ndoŋ nna nɛ Deevid bishi Enyɛnpe Ebɔrɛ le: “N ju m buu basa nɛ baa kre kena a purgi
         basa ere so a? Meeŋ nya bumo m pɛ a?” Nɛ Enyɛnpe Ebɔrɛ yɛ: “Nɛ fo ju m buu bumo so,
         feeŋ ya pɛ bumo n sɔ fo basa.”9 Amoso Deevid nɛ mbe basa alfa ashe na daŋ koso nna a ju a buu basa na so n ya fo ketaŋɛ
         nɛ baa tre Bɛsɔr na ase nɛ Deevid be basa na be beko shir ndoŋ. 10 Bumo be basa alfa anyɔ e daŋ shir ndoŋ ŋkpal b ka daŋ gben ga so, nɛ Deevid nɛ basa
         alfa ana nɛ b ka na bre dii ketaŋɛ na n ju a bɛ bumo so. 11 Deevid be basa na be beko daŋ ya wu Ijipt be esa ko nna ashi kupuŋ to nseŋ bar mo
         Deevid kutɔ m ba sa mo ajibi nɛ nchu 12 nɛ figi be asɔrso wɔlso nɛ asɔrso jiso be asha anyɔ. E ka ji ajibi na nɛ e nya eleŋ,
         ŋkpal manɛ so, e daa maŋ ji shɛŋ ŋko n nuu nchu nchɛ asa kikɛ. 13 Ndoŋ nna nɛ Deevid bishi mo le: “Fo nyɛnpe e la wanɛ? Nnɛ nɛ fo shi?”Nɛ e yɛ: “Ijipt nɛ n shi nsaa la Amalɛk be esa ko be kenya; ama ma nchɛ asa nna na
         e ka yige ma n lɛ nfe ŋkpal ŋ ka bee lɔ so. 14 An ta kena nna n ya tu Chereti be basa nɛ b wɔ Juda be efuli so be kelargato be kaseto
         be kaba so na nɛ Kalɛb be kanaŋ to ebi be kaba so nseŋ chɔɔ Ziklag.”15 Nɛ Deevid bishi mo le: “Feeŋ tiŋ n yɛr ma Amalɛkebi na kutɔ a?”Nɛ e yɛ: “Mm, nɛ feeŋ nase kɔnɔ Ebɔrɛ be ketre to fanɛ fo maaŋ mɔ ma ŋko n ta ma m
         bɔɔ n nyɛnpe enɔ bre, meeŋ yɛr fo bumo kutɔ.” 16 Ndoŋ nna nɛ e yɛr Deevid Amalɛkebi na kutɔ. B ka yɔ bumo kutɔ nɛ baa ji a nuu nseŋ
         pesaŋ to n sɔ kaplɛkama a ji bumo be eyur ŋkpal b ka ya kɔ Filistiebi nɛ Judaebi kena
         m pɔɔ bumo so nseŋ ta bumo be asɔ damta so. 17 Kumo be ŋklade kachipurdidi nɛ Deevid nɛ mbe basa ya kɔ bumo kena hale n ya fo kaaseso.
         Ama Amalɛk be mbrantiɛfɔlbi alfa ana nawule e daŋ nya manaŋ n dii bumo be enyɔma n
         shile; nɛ b mɔ bumo nɛ b ka na kikɛ. 18 Ndoŋ nɛ Deevid sɔ mbe beche anyɔ na nɛ kusɔ kama nɛ Amalɛk be basa na daŋ ta na kikɛ.
         19 Bumo be kusɔ kama daa maŋ foe ŋkpal manɛ so Deevid daŋ sɔ mbe basa na be mbinyɛnsobi
         nɛ mbichesobi nɛ asɔbɔya nɛ Amalɛkebi daŋ ta na kikɛ na m bɛta n yɔ. 20 Ama Amalɛk be basa na be mbolpɔ nɛ ana nɛ b kɔ na bre, e daŋ shin nna nɛ b barga amo
         n ya yili ŋ kɔr. Nɛ ekama malɛ shuli so fanɛ loŋ be asɔbɔya na e baa la Deevid peya.21 Deevid ka bɛta a yɔ na nɛ e bɔla mbe basa alfa anyɔ nɛ e yige ketaŋɛ nɛ baa tre Bɛsɔr
         na kutɔ. Nɛ b koso a shɛr Deevid nɛ mbe basa to, nɛ Deevid chɔrɔ bumo nseŋ bishi bumo
         be eyur be alenfia so. 22 Ama le nɛ Deevid be basa nɛ b daŋ yɔ kena na to nsaa la basa fuloŋ a kɔ amukpakpaso
         na bre daŋ kaŋɛ: “Ŋkpal basa ere ka maŋ tu anyi n yɔ kena ere to so, anyi nɛ bumo
         maaŋ barga asɔ nɛ an ya muu kena na to na n sa abar. Ama bumo be ekama beeŋ tiŋ ŋ
         keta mbe eche nɛ mbia bre a yɔ.”23 Le nɛ Deevid malɛ daŋ kaŋɛ bumo: “Ŋkurgepoana, men sa maŋ kaŋ ta asɔ nɛ Enyɛnpe Ebɔrɛ
         sa anyi n wora kejimuni. Enyɛnpe Ebɔrɛ na kuŋ anyi nseŋ shin nɛ an kɔ m pɔɔ basa nɛ
         baa ta kena a purgi basa a muu bumo be asɔ a shile na so. 24 Wanɛ nɛ menyee fɛ fanɛ e beeŋ shuli m bɛ kusɔ nɛ men kaŋɛ ere so? Basa kama nɛ b ka
         keeyi to a keni anyi be asɔ so na nɛ bumo nɛ b yɔ kena na to na kikɛ beeŋ ji nna a
         sasa.” 25 Amoso Deevid daŋ yili kumo fanɛ mbra nna n sa Israɛlebi na, nɛ bumo alɛ bɛ kumo so
         hale m ba fo nɛ mbre.26 Deevid ka bɛta n yɔ Ziklag nɛ e ta asɔ nɛ b ya muu kena to na be ako n ya sa mo teriana
         nɛ Juda be bejuŋkparpoana na nseŋ kaŋɛ bumo le be kubɔya ere: “Enyɛnpe Ebɔrɛ mo doŋana
         na kutɔ nɛ n suge asɔ ere nɛ m ba sa menyi fanɛ kakɛ na.” 27 E daŋ shin nna nɛ b ta asɔ na be ako n ya sa Bɛtɛl be basa nɛ Raama be basa nɛ b wɔ
         Juda be kelargato be kaseto be kaba so na nɛ basa nɛ b wɔ Jatiir, 28 nɛ Arowa nɛ Sipmɔɔf, nɛ Eshtemɔa, 29 nɛ Rakaal be nde to nna, nseŋ sa Jeramiil be kanaŋ to ebi nɛ Keenanebi, 30 nɛ basa nɛ b wɔ Hɔɔma nɛ Borashan nɛ Ataak 31 nɛ Hibrɔn be kade to ebi kikɛ nna, nseŋ ta mboŋ kama nɛ mo nɛ mbe basa daŋ kilgi to
         n yɔ na kikɛ n ti so.

Sɔɔl nɛ mbe mbinyɛnsobi be luwu be asheŋ311 Kebeegboŋ nɛ baa tre Gilbɔa na so nɛ Filistiebi na daŋ yili a kɔ Israɛlebi na kena.
         B daŋ mɔ Israɛlebi na be bedamta kena na to nna nɛ bumo nɛ b ka na nɛ ewura Sɔɔl nɛ
         mbe mbinyɛnsobi malɛ shile. 2 Ama Filistiebi na daŋ ju m buu bumo so nna nseŋ ya mɔ Sɔɔl be mbinyɛnsobi asa, Jonatan
         nɛ Abinadab nɛ Malkishuwa. 3 Kena na be kenishipere be kakpa nɛ Sɔɔl daa wɔ, ŋkpal loŋ so, bedoŋ na be atanyembi
         daŋ da mo nna n doro mo alegaiso. 4 Nɛ Sɔɔl kaŋɛ enapo nɛ e bee keta mbe akɔsɔ na le: “Ta fo tokobi m mɔ ma! Ŋkpal manɛ
         so, m maa sha Filistiebi, nnyamase ere ka mɛaŋ ma m mɔ.” Ama enapo na daŋ kini kewora
         loŋ nna ŋkpal kufu ka daŋ pɛ mo ga so. Ndoŋ nna nɛ Sɔɔl ta mo gbagba be tokobi be
         kumu ase n yuu kasawule nseŋ tɔr kumo so. 5 Enapo nɛ e bee keta Sɔɔl be akɔsɔ na ka wu fanɛ Sɔɔl wu na, nɛ mo alɛ gba wora kananɛ
         Sɔɔl wora na gbagba n mɔ mbe kumu. 6 Kananɛ Sɔɔl nɛ mbe mbinyɛnsobi asa na nɛ enapo nɛ e bee keta mbe akɔsɔ na daŋ wu nna
         na. Kachɛ koŋwule nɛ Sɔɔl nɛ mbe benapo kikɛ daŋ wu. 7 Israɛlebi nɛ b wɔ Jizreel be ketaŋɛ be kaba ndoŋ, nɛ bumo nɛ bumo alɛ wɔ Jɔɔdan be
         lɔr na be epeŋilarkpa be kaba so na ka nu fanɛ Israɛl be benapo shile nɛ b mɔ Sɔɔl
         nɛ mbe mbinyɛnsobi, nɛ bumo alɛ gba shile n lar bumo be nde to nɛ Filistiebi na ba
         sɔ amo n chena.8 B ka kɔ kena na ŋ klade, nɛ Filistiebi na yɔ nɛ b ya muu basa nɛ b wu na be asɔ nseŋ
         wu fanɛ Sɔɔl nɛ mbe mbinyɛnsobi asa na wu a dese kebeegboŋ nɛ baa tre Gilbɔa na so.
         9 Ndoŋ nna nɛ Filistiebi na ku Sɔɔl be kumu ŋ gbaŋ mbe kenyɛnkale nseŋ shuŋi mbɔ fanɛ
         b nite Filisti be efuli so be agbir be alambu to nɛ kaplɛkama nɛ basa wɔ ŋ bɔ baru
         lela ere. 10 Kumo be kaman nɛ b ta mbe kena to be akɔsɔ na kikɛ n ya yili kegbirche Ashtɔrɛf be
         lambu to nseŋ gbir mo nɛ mbe mbia asa be eyurana malɛ m mata Bɛf Shan be kade to be
         egbal be kowushina.11 Jabesh be basa nɛ b wɔ Giliad na ka nu kusɔ nɛ Filistiebi na wora Sɔɔl na, 12 nɛ bumo be basa nɛ b kɔ kenyɛn ga na koso kanyɛso na kikɛ n nite n yɔ Bɛf Shan, n
         ya lara Sɔɔl nɛ mbe mbinyɛnsobi na be eyurana ashi egbal na so m bɛta amo n yɔ Jabesh
         n ya chɔɔ amo ndoŋ. 13 Kumo be kaman nɛ b ta bumo be awibi n ya puli kedibi fimbi nɛ baa tre tamariski na
         be kifito nseŋ kishi nchɛ ashunu kikɛ a ŋini kananɛ bumo be ŋgbene jija bumo.2 SAMUƐLSamuɛl be kawɔl nyɔsopo na2 Samuɛl2SaSAMUƐLBE KAWƆL NYƆSOPO NA

Deevid ka nu Sɔɔl be luwu be asheŋ11 Israɛlebi be ewura Sɔɔl wu kena to nɛ Deevid kɔ m pɔɔ Amalɛkebi na so nseŋ bɛta m
         ba Ziklag. 2 Kumo be nchɛ asa be kaman nɛ kabrantiɛbia ko shi ewura Sɔɔl be keeyi to m ba. E daŋ
         kpɛa mbe asɔbuuso to nna nseŋ wora shishɛr n wurge mbe kumu so a ŋini kagbenejija
         nɛ k tɔr mo so. Kumo be kaman nɛ e yɔ Deevid kutɔ n ya jɔŋɛ m bunyaŋ mo.3 Nɛ Deevid bishi mo le: “Nnɛ nɛ fo shi?”Nɛ e kaŋɛ: “N shi Israɛlebi be keeyi to nna a shil a mɔlga ma kumu.”4 Ndoŋ nna nɛ Deevid kaŋɛ mo le: “Kumo ere kaŋɛ ma kusɔ nɛ k wora.” Nɛ e kaŋɛ: “Anyi
         be benapo e kilgi a shile nɛ b mɔ bumo be bedamta, hale ewura Sɔɔl nɛ mo pibinyɛn
         Jonatan gba wu.”5 Nɛ Deevid bishi mo: “Nuso nɛ fo wora m pin fanɛ Sɔɔl nɛ mo pibinyɛn Jonatan wu?”6 Nɛ kabrantiɛbia na kaŋɛ le: “N daŋ bɔla kebeegboŋ nɛ baa tre Gilbɔa na so a choŋ nna
         nseŋ wu ewura Sɔɔl nɛ e yirgi mbe kekpa so nɛ mo doŋana be egbaŋɛturko nɛ amo bediipoana
         bee chambɔ mo a wɔtɔ. 7 Nɛ e gbɛ ŋ keni n wu ma, nseŋ tre ma nɛ n shuliso, 8 nɛ e bishi esa nɛ e la ma, nɛ ŋ kaŋɛ fanɛ Amalɛk be esa e la ma.” 9 Ndoŋ nna nɛ e kaŋɛ ma le: “Ba m ba mɔ ma, ŋkpal manɛ so, n doro ga; ma alɛ bee wu
         nna na.” 10 Nɛ n yɔ n ya mɔ mo, ŋkpal manɛ so, m baa nyi geeŋ fanɛ kananɛ e doro na so e beeŋ
         wu. Kumo be kaman nɛ n lara kuwurwuro na mbe kumu so nɛ mbe enɔ to be kepinibi nɛ
         m ba sa fo, n nyɛnpe!11 Deevid ka nu loŋ nɛ mo nɛ basa nɛ b wɔ mo kutɔ na kikɛ kpɛa bumo be asɔbuuso to kagbenejijaso.
         12 Nseŋ shu keeli ga ŋ kishi n ya fo kaaseso ŋkpal Ewura Sɔɔl nɛ mo pibi Jonatan nɛ Enyɛnpe
         Ebɔrɛ be basa Israɛlebi na be bedamta ka wu kena na to so.13 Kumo be kaman nɛ Deevid bishi kabrantiɛbia nɛ e bar kubɔya na le: “Nnɛ ebi e la fo?”Nɛ e kaŋɛ: “N la Amalɛkebi be esa nna, nsaa wɔ fo efuli ere so.”14 Nɛ Deevid kaŋɛ mo le: “Manɛ nna nɛ fo nya kagbene m mɔ Enyɛnpe Ebɔrɛ be ewura lara
         so?”15 Kumo be kaman nɛ Deevid tre mbe basa na be eko ŋ kaŋɛ mo le: “Mɔ kanyɛn ere!” Nɛ kanyɛn
         na bri Amalɛk be esa na n doro mo ga, n nase. 16 Nɛ Deevid kaŋɛ Amalɛk be esa na le: “Fo e kil le be asheŋ n sa fo kumu na. Fo ka shuli
         so fanɛ fo e mɔ Enyɛnpe Ebɔrɛ be ewura laraso na so, nɛ le be luwu ere bee ba fo so
         na.” Kumo be kaman nɛ kabrantiɛbia na wu.Deevid ka shu Sɔɔl nɛ Jonatan be keeli17 Nɛ Deevid kpal Sɔɔl nɛ mo pibinyɛn Jonatan so n shu keeli ŋ karga awɔba. 18 Nseŋ yili kumo fanɛ a daga Juda be esa kikɛ ka koya kumo. Ketre nɛ e daŋ sa kashɛ
         na e la Keta be kashɛ. Nɛ b sibɛ kumo n wɔtɔ Jashɛr be kawɔl to.19 Kashɛ na nde:O Israɛl, fo kemaŋkura nɛ fo be bejuŋkparpoanae wu a dese abee so na!Fo be benapo lempo kikɛ tɔr kena to.Benapo lempo na kikɛ wu!20 Sa maŋ ber kumo be kubomboŋ ashi Gaafŋko Ashkɛlɔn be abɔrbiana so.Nɛ mannɛ aloŋ, Filisti be nnyamaseche na be ŋgbenebeeŋ fuli bumo nɛ b baa tɛto kagbenefuliso21 Sa maŋ shin nɛ bɔrɛ ŋko bunyaŋ a baGilbɔa be abee so kikɛ.Sa maŋ shin nɛ kumo alɛ be ndɔana e naŋ wora ajibi.Benapo na be abɛlso kuŋso na kikɛ a dese kasawule a gbelti na.Nɛ Sɔɔl be kebɛlso kuŋso na gba ki kusɔ jiga.22 Jonatan be keta daa maa to a paŋ.Nɛ Sɔɔl malɛ be tokobi daa maa wu kuwɔr.Bedoŋ lempo nɛ k daa mɔ.23 Kemaŋkura nɛ kasha nɛ basa daa kɔn sa Sɔɔl nɛ Jonatan na daa shi ga.Bumo alɛ be ŋkpa nɛ luwu kikɛ malɛ to, b maŋ yige abar.B daa du manaŋ manaŋ a chɔ kajɔnɔkoso,nsaa kɔ eleŋ malɛ a chɔ ebuluŋ.24 “Israɛl be beche,men shu Sɔɔl be keeli!E sa menyi yawu kpakpaso be asɔbuusonseŋ ta abitasɔ nɛ shuwa n ji menyi kebita.25 Anyi be benapo lempo tɔr kena to.Kena to nɛ b wu n dese.Jonatan wu a dese Gilbɔa be abee ase.26 N sipo Jonatan, fo shin nɛ kagbenejija gboŋgboŋitɔr ma so;ŋkpal fo kasha nɛ fo kɔ n sa ma so;Fo daa sha ma a chɔ kananɛ eche bee sha mo kul.27 Anyi be benapo lempo wu,nɛ bumo be akɔsɔ kikɛ ki asɔ jiga.”

B ka buu Deevid Juda be kuwura be asheŋ21 Ade kikɛ be kaman nɛ Deevid bishi Enyɛnpe Ebɔrɛ le: “K daga fanɛ n yɔ Juda be ndeana
         ere be kuko to a?”Nɛ Enyɛnpe Ebɔrɛ shuli so ŋ kaŋɛ: “Mm!”Nɛ Deevid naŋ bishi le: “Kade mo e daga ŋ ka yɔ?”Nɛ Enyɛnpe Ebɔrɛ kaŋɛ: “Yɔ Hibrɔn!” 2 Ndoŋ nna nɛ Deevid keta mbe beche anyɔ, Ahinɔam nɛ e shi Jizreel na nɛ ekulpoche Abigɛl
         nɛ e daa la Nabaal nɛ e shi kebeegboŋ nɛ baa tre Kaamɛl na be eche na n yɔ Hibrɔn.
         3 Kumo be kaman nɛ e keta benyɛn nɛ b wɔ mo kutɔ na gba nɛ bumo be kanaŋ to ebi n ya
         chena Hibrɔn nɛ kumo be ndekarso. 4 Ndoŋ nna nɛ Juda be basa na ba Hibrɔn m ba duga ŋku n do Deevid be kumu so a ŋini
         fanɛ b buu mo Juda be kuwura.Deevid ka nu fanɛ Jabesh nɛ k wɔ Giliad na be basa e puli Sɔɔl, 5 nɛ e shuŋi benyɛn ko fanɛ b ta kubɔya ere n ya sa bumo: “Enyɛnpe Ebɔrɛ e nɛfa menyi
         ŋkpal men ka wora menyi be ewura kelela nseŋ puli mo so. 6 Enyɛnpe Ebɔrɛ be alelasheŋ nɛ mbe kagbene koŋwule so be asheŋ woraso e baa wɔ menyi
         so. Ma alɛ gba beeŋ keta menyi nɛnɛ ŋkpal kusɔ nɛ men wora ere so. 7 Men baa kɔ eleŋ nsaa kɔ kenyɛn! Menyi be ewura Sɔɔl wu, nɛ Juda be basa ta ma ŋ ki
         bumo be ewura.”B ka buu Ishboshɛf Israɛl be kuwura be asheŋ8 Neer pibi Abna nɛ e daa la Sɔɔl be benapo be enimu na daŋ ta Sɔɔl pibi Ishboshɛf nna
         n shile n dii Jɔɔdan be lɔr na n yɔ Mahanaim. 9 Ndoŋ nna nɛ Abna shin nɛ Ishboshɛf ki Giliad nɛ Ashɛr nɛ Jizreel nɛ Efrayim nɛ Bɛnjamin
         nɛ Israɛl be efuli so kikɛ be ewura. 10 Ishboshɛf daŋ ji nfɛ adena nna pɔɛŋ nseŋ ba ji Israɛl be kuwura nfɛ anyɔ.Loŋ be jemanɛ na, Juda be kanaŋ to ebi bre daŋ bugi kagbene nna a shuŋ Deevid fanɛ
         bumo be ewura. 11 Hibrɔn to nɛ Deevid daŋ chena n ji Juda be efuli so be kuwura nfɛ ashunu nɛ bargato.Israɛl nɛ Juda be kena be asheŋ12 Kachako nɛ Abna nɛ Ishboshɛf be benapo lar Mahanaim be kade to n yɔ Gibiɔn 13 nɛ Jɔab nɛ mo nio la Zeruwa na malɛ keta Deevid be benapo nɛ bumo nɛ bumo ya tu abar
         ashi Gibiɔn be kepa na ase. Abna nɛ mbe basa daŋ yɔ kepa na be kaba ko so nna nɛ Jɔab
         malɛ nɛ mbe basa dii n yɔ kumo be kaba ko so. 14 Nɛ Abna ponte ŋ kaŋɛ Jɔab le: “Men shin nɛ an lara anyi be benapo ere be bumo nɛ b
         kɔ eleŋ ga nɛ b kɔ abar nɛ an keni.”Nɛ Jɔab shuli so ŋ kaŋɛ le: “K nyalɛ.”15 Amoso benyɛn kuduanyɔ e daŋ yili n sa Ishboshɛf nɛ e la Sɔɔl pibinyɛn nsɛŋ shi Bɛnjamin
         be kanaŋ to, n tu Deevid be benyɛn kuduanyɔ na ŋ kɔ. 16 Ndoŋ nna nɛ b to m pɛ abar be amu to n da abar nsaŋɛbi nɛ bumo basa adunyɔ nɛ ana
         na kikɛ wu. Ndoŋ nna nɛ b nase kaboŋ na ashi Gibiɔn fanɛ: “Etokobi be kasawule.”17 Nɛ kolu gboŋgboŋi ko koso, nɛ Deevid be basa pɔɔ Abna nɛ mbe basa Israɛlebi na so.
         18 Zeruwa gba be mbinyɛnbi asa daŋ ti bumo so. Bumo e daa la Jɔab nɛ Abishai nɛ Asahɛl.
         Ndoŋ nna nɛ Asahɛl nɛ e daa shile ga fanɛ chibir na, 19 ju m buu Abna so tinini nɛ e ya pɛ mo, 20 nɛ Abna gbɛ ŋ keni n wu mo nseŋ kaŋɛ le: “Asahɛl, fo nde a?”Nɛ e shuli so ŋ kaŋɛ: “Mm, ma nna.”21 Nɛ Abna kaŋɛ mo le: “Yige kebaaju a bɛ ma so! Shile m bɛ benapo ere be eko so n ya
         pɛ mo n sɔ kusɔ nɛ e kɔ.” Amo kikɛ nɛ Asahɛl kraŋ kini a ju a buu mo so. 22 Nɛ Abna naŋ laŋɛ ŋ kaŋɛ mo le: “Fo baa maŋ bɛta ma so, k beeŋ ki tintiŋ nna n sa ma
         fanɛ m mɔ fo! Nɛ loŋ malɛ wora, m maaŋ naŋ tiŋ ŋ keni fo da Jɔab be anishito.” 23 Ama Asahɛl maŋ pɔ aba, amoso Abna daŋ ta mbe kekpa be kedibi nna n da Asahɛl be epun
         hale nɛ k futi n lar mbe kaman. Ndoŋ nna nɛ Asahɛl tɔr kasawule n wu. Ekama malɛ nɛ
         e bee choŋ nseŋ wu mo bee yili nna ŋ keni mo kakpa nɛ e wu a dese na.24 Ama epeŋi ka bee tɔr nɛ Jɔab nɛ Abishai shile n ju Abna n ya fo Ammaa be kebee nɛ
         k wɔ Giya be epeŋilarkpa be kaba so a yɔ ekpa nɛ k dese a yɔ Gibiɔn be kiyi to na.
         25 Nɛ Bɛnjamin be kanaŋ to ebi be benyɛn ko ba kulti Abna ashi kebee na be esoso nɛ b
         kɔ mo kena. 26 Nɛ Abna ponte awɔrso ŋ kaŋɛ Jɔab le: “K daga fanɛ an baa wɔtɔ a kɔ abar mbaanaayɔ
         a? Fo maŋ nyi fanɛ kumo be lalaloge anyi maaŋ nya shɛŋ, ama kenyaŋɛto n wɔtɔ abar
         a? An la menyi be efuli so ebi nna, saŋɛ mo nɛ feeŋ kaŋɛ fo basa nɛ b yige kebaakɔ
         anyi?”27 Nɛ Jɔab kaŋɛ le: “Ebɔrɛ e la ma shɛdajipo. Nɛ fanɛ fo daa maŋ malga nna, dafanɛ ma
         basa ere kraa beeŋ ju m bɛ menyi so hale n ya fo echefo chipurso.”28 Kumo be kaman nɛ Jɔab foŋ kabel nɛ mbe basa yige kebaaju a bɛ Israɛlebi na so. Ndoŋ
         nna nɛ kolu na ku.29 Nɛ Abna nɛ mbe basa nite kanyɛso na kikɛ m bɔla Jɔɔdan be ketaŋɛ na to n ya dii Jɔɔdan
         be Lɔr na, nseŋ nite loŋ nɛ kare ya chɛ nɛ b ta n chuge so hale n ya Mahanaim.30 Jɔab ka yige bumo be keju na, nɛ e shin nɛ mbe basa kikɛ ba abar so, nɛ e karga bumo
         nseŋ pin fanɛ mbe basa kuduakpanu kikɛ e daŋ foe, n ta Asahɛl gba daŋ ti so. 31 Abna nɛ e shi Bɛnjamin be kanaŋ to na be basa alfa asa nɛ adeshe nɛ Deevid be basa
         daŋ mɔ. 32 Jɔab nɛ mbe basa daŋ ta Asahɛl be kebuni nna n ya puli bumo kanaŋ to be kejembu laŋ
         be nchaŋ to ashi Bɛtlɛhɛm. Kumo be kaman nɛ b nite kumo be kanyɛso na kikɛ n ya fo
         Hibrɔn kachipurdidi.

31 Kolu nɛ k tɔr benapo nɛ b yili Sɔɔl be kanaŋ to ebi be kaman na nɛ bumo nɛ bumo alɛ
         yili Deevid be kaman na daŋ chɛr ga. Ama saŋkama Deevid bre be eleŋ daa ti so nna
         a chɔ basa nɛ baa kɔ mo na.Deevid be mbia be asheŋ2 Kananɛ Deevid be mbia ashe nɛ b daŋ kurge ashi Hibrɔn na bɛ abar so kenimu kenimuso
         nde. Mo pibinyɛn nimuso e daa la Amnɔn nɛ mo nio daa la Ahinɔam nɛ e shi Jizreel na.
         3 Mo pibinyɛn nyɔsopo e daa la Chiliab nɛ mo nio daa la ekulgepoche Abigɛl nɛ e daa
         la Nabaal nɛ e shi Kaamɛl be kebeegboŋ na ase na be eche na. Absalɔm nɛ mo nio la
         Maaka, ewura Talmai nɛ e shi Geshur na pibiche na e la mo pibinyɛn sasopo. 4 Mo pibinyɛn nasopo e la Adonija nɛ mo nio daa la Hagif. Shifatia nɛ mo nio la Abitaal
         na e la mo pibinyɛn nusopo. 5 Mo pibinyɛn shesopo e la Itriam nɛ mo alɛ mo nio la Igla na.Abna ka shile m ba ti Deevid so be asheŋ6 Jemanɛ nɛ Deevid be kanaŋ to ebi nɛ Sɔɔl be kanaŋ to ebi bee kɔ kena na, Abna nawule
         ashi Sɔɔl be kanaŋ to ebi to be asheŋ woraso e daa bɔlɔ kenishi saŋkama.7 Kachako nɛ Sɔɔl pibi Ishboshɛf ku Abna kɔnɔ fanɛ mo nɛ Sɔɔl mo jipo Rizpa nɛ e la
         Aiya pibiche na di keche nɛ kenyɛn. 8 Nɛ Abna nya agbo ga ŋ kaŋɛ: “Fee fɛ fanɛ meeŋ debɔr Sɔɔl a, ŋko fee fɛ fanɛ n yili
         Judaebi be kaman nna? Sososo na kikɛ nɛ m bugi kagbene n shuŋ fo tuto Sɔɔl nɛ mo sipoana
         nɛ mo teriana. Ma alɛ e mɔlga fo ashi Deevid be enɔ to. Ama kabre ma e ki esa lubi
         fo kutɔ ŋkpal eche so na! 9-10 Nɛ m baa maŋ chɛ Deevid to nɛ e ji kuwura fanɛ kananɛ Enyɛnpe Ebɔrɛ nase kɔnɔ n sa
         mo fanɛ e beeŋ sɔ kuwurji na ashi Sɔɔl nɛ mbe kanaŋ kutɔ n sa mo nɛ e ki Israɛl nɛ
         Juda kikɛ be ewura, yili Dan be kasawule nɛ k wɔ kelargato be esoso na so n ya fo
         Bɛshiba nɛ k wɔ kelargato be kaseto be kaba so kikɛ na, kumo ere Ebɔrɛ e mɔ ma!” 11 Nɛ kufu pɛ Ishboshɛf ga hale nɛ e maŋ naŋ tiŋ m bugi kɔnɔ gba.12 Ndoŋ nna nɛ Abna shuŋi mbɔ Deevid kutɔ, fanɛ b ya kaŋɛ mo le: “Fo e naa shin nɛ fo
         ki kasawule ere kikɛ so be ewura, amoso shin nɛ ma nɛ fo e wora kɔnɔkoŋwule be ŋkre
         nɛ n chɛ fo to nɛ fo sɔ Israɛl be efuli kikɛ ŋ ki feya.” 13 Nɛ Deevid yɛ: “Kenyalɛ! Kusɔ koŋwule nɛ meeŋ yili so nɛ ma nɛ fo e wora kɔnɔkoŋwule
         be ŋkre n sa abar e la fanɛ, fo baa ba nɛ fo ba wu ma, fo keta Sɔɔl pibiche Mikaal
         m ba sa ma.” 14 Kede be kaman nɛ Deevid shuŋi mbɔ Ishboshɛf kutɔ fanɛ b ya kaŋɛ mo le: “Men shin nɛ
         ma eche Mikaal e laŋɛ m ba ŋ kutɔ, ŋkpal manɛ so, Filistiebi be basa kalfa nɛ m mɔ
         pɔɛŋ nseŋ nya mo n ta.” 15 Nɛ Ishboshɛf sɔ Mikaal ashi mo kul Paltiɛl nɛ e la Laash pibinyɛn na kutɔ. 16 Ndoŋ nna nɛ Mikaal mo kul teŋi keeli m bɛ bumo so hale n ya fo Bahurim pɔɛŋ nɛ Abna
         kaŋɛ mo fanɛ e bɛta a yɔ epe. Nɛ e bɛta.17 Nɛ Abna yɔ Israɛlebi be bejuŋkparpo na kutɔ n ya ber bare nseŋ kaŋɛ bumo le: “Men
         ka bee fin fanɛ Deevid e ki menyi be ewura na chɛr ga. 18 Naniere bre men nya loŋ be ekpa. Men baa nyiŋi kusɔ nɛ Ebɔrɛ kaŋɛ na.” E yɛ: “Meeŋ
         bɔla ma kayɛrbi Deevid so m mɔlga ma basa Israɛlebi ashi bumo doŋana kutɔ, fɔŋfɔŋ
         Filisti be basa na.” 19 Kede be kaman nɛ Abna ya malga Bɛnjamin be kanaŋ to ebi kutɔ nseŋ yɔ Hibrɔn n ya kaŋɛ
         Deevid kusɔ nɛ Bɛnjamin be kanaŋ to ebi nɛ Israɛlebi na yili fanɛ baaŋ wora.20 Abna daŋ keta mbe benapo adunyɔ nna m ba Deevid kutɔ ashi Hibrɔn, nɛ Deevid wora kejigboŋ
         n sa bumo. 21 Kumo be kaman nɛ Abna kaŋɛ Deevid le: “Nɛ fo sa ma akpa, meeŋ shin nɛ Israɛlebi kikɛ
         e sɔ fo fanɛ bumo be ewura, nɛ fo nya kusɔ nɛ fee sha nsaa ji kuwura kasawule na kikɛ
         so.” Ndoŋ nna nɛ Deevid ta kɔnɔ lela ŋ kela mo nɛ e yɔ nɛ kayurwushi.B ka mɔ Abna be asheŋ22 K maŋ chɛr ko nɛ Jɔab nɛ Deevid be benapo na be beko bar asɔ damta nɛ b suge basa
         kutɔ na be ako. Kumo be jemanɛ so nɛ Abna maŋ naa wɔ Deevid kutɔ ashi Hibrɔn, ŋkpal
         manɛ so, Deevid ta kɔnɔ lela nna ŋ kela mo nseŋ shin nɛ e yɔ. 23 Jɔab nɛ mbe basa ka ba, nɛ b kaŋɛ mo fanɛ Abna nɛ mbe basa ba ewura Deevid kutɔ nɛ
         e ta kɔnɔ lela ŋ kela bumo nɛ b bɛta. 24 Ndoŋ nna nɛ Jɔab yɔ ewura Deevid kutɔ n ya kaŋɛ mo le: “Manɛ nna nɛ fo wora loŋ? Manɛ
         nna nɛ fo shin nɛ Abna ba fo kutɔ nseŋ naŋ bɛta? 25 E ba nna nɛ e ba fule fo m pin kusɔ nɛ fee wora kikɛ nɛ kaplɛkama nɛ fee du fo aya.
         Ma alɛ baa nyi geeŋ fanɛ fo nyi kumo be loŋ!”26 Jɔab ka lar Deevid kutɔ na be kaman, nɛ e shuŋi mbɔ fanɛ b ya bar Abna, ndoŋ nna nɛ
         b yɔ Sira be ketirbu na ase n ya keta mo m ba; ama Deevid daa maŋ nyi mbe keba na
         be asheŋ. 27 Abna ka ba na nɛ Jɔab keta mo n lar kabunagboŋ na ekpa fanɛ e ka bee sha nɛ e kuli
         m malga mo kutɔ na, nseŋ ta kasaŋɛ n da mbe epun nɛ e wu. Ŋkpal Abna ka mɔ Jɔab mo
         sipo Asahɛl so nɛ Jɔab malɛ mɔ mo na. 28 Deevid ka nu Abna be luwu na be asheŋ nɛ e kaŋɛ le: “Enyɛnpe Ebɔrɛ na gbagba nyi fanɛ
         ma nɛ ma beyaasepo maŋ nyi Abna be luwu ere be asheŋ. 29 Ama kumo be kasogberge beeŋ ba Jɔab nɛ mbe kanaŋ kikɛ so! Kumo e la fanɛ echefoso,
         bumo be kanaŋ mo nɛ k beeŋ koso be enyɛn ko beeŋ lɔ babaso be kulɔ ŋko keboti, ŋko
         e beeŋ baa la esa nɛ e maaŋ tiŋ n shuŋ benyɛn be kushuŋ ama beche peya ŋko e beeŋ
         baa la esa nɛ e beeŋ wu kena to, ŋko esa nɛ e maaŋ ji m moɛ kikɛ!” 30 Jɔab nɛ mo sipo Abishai e daŋ wora kɔnɔ m mɔ Abna ŋkpal e ka mɔ bumo sipo Asahɛl ashi
         Gibiɔn be kena to so.B ka puli Abna be asheŋ31 Ndoŋ nna nɛ Deevid ponte ŋ kaŋɛ Jɔab nɛ mbe basa fanɛ b kpɛa bumo be asɔbuuso to,
         nseŋ ta kagbenejijaso be asɔbuuso m buu n shu Abna be keeli. Ewura Deevid gbagba e
         daŋ wora Abna be keeli. 32 Hibrɔn nɛ b daŋ puli Abna, nɛ ewura Deevid shu ga ashi mbe nchaŋ ase. Basa nɛ b wɔ
         ndoŋ na gba kikɛ daŋ shu ga. 33 Le nɛ Deevid daŋ shu ŋ karga awɔba ashi Abna be keeli to.“Abna, manɛ nna nɛ fo wu fanɛ ewulpo loŋ?34 B daa maŋ kre fo enɔana.Bumo alɛ daa maŋ kre fo aya gba.Ama fo wu fanɛ esa nɛ beyu mɔ.”Ndoŋ nna nɛ basa na naŋ pante kushu n lɛ to.35 Kamɔnchɛ na basa wora ania nɛ b sa Deevid kusɔ ko nɛ e ji, ama e daŋ bɔ ntaŋ nna fanɛ
         nɛ epeŋi baa maŋ tɔr pɔɛŋ nɛ n ji ajibi kumo ere Ebɔrɛ e mɔ mo! 36 Kusɔ nɛ k wora na daŋ bɔlɔ basa na kikɛ kenishi. Kashenteŋto ewura Deevid be kusɔ
         nɛ e wora na daŋ bɔlɔ bumo kenishi ga. 37 Kumo be kamɔnchɛ na nɛ ewura Deevid be basa, nɛ Israɛlebi na yirda fanɛ ewura Deevid
         be enɔ maŋ wɔ Abna be luwu na be asheŋ to. 38 Ndoŋ nna nɛ ewura na kaŋɛ mbe benimuana le: “Men maŋ nyi fanɛ esa gboŋ ko wu Israɛl
         to kabre a? 39 Kashenteŋto nna fanɛ ma e la Ebɔrɛ be ewura laraso, ama kabre ma alɛ maŋ naa kɔ eleŋ.
         Zeruwa be mbinyɛnbi Jɔab nɛ Abishai bre bee ŋini ma nna fanɛ b kɔ eleŋ ga a chɔ ma.
         Enyɛnpe Ebɔrɛ e ta kasogberge nɛ k daga n sa le be basa lubi ere!”

B ka mɔ Ishboshɛf be asheŋ41 Sɔɔl pibinyɛn Ishboshɛf ka nu fanɛ b mɔ Abna ashi Hibrɔn, nɛ mbe aba pɔ mo nɛ keyeŋiyeŋi
         tɔr Israɛlebi na malɛ gba so. 2 Ishboshɛf daŋ ta Baana nɛ Reekab nɛ bumo tuto e la Rimmɔn na nna ŋ ki benapo nɛ baa
         ta kena a purgi basa a pɛ bumo na be bejuŋkparpo. B shi Bɛɛrɔf nɛ k la Bɛnjamin be
         yiri to ebi be kasawule na be kaba ko nna. 3 Bɛɛrɔf be ndetobia gbagba daŋ shile nna n ya chena Gittaim. B kraa tase ndoŋ fanɛ
         befɔ hale kabre. 4 Sɔɔl mo nanabiana na be eko e daa la Jonatan pibinyɛn Mifiboshɛf. Saŋɛ nɛ kubɔya shi
         Jezreel m ba fanɛ b mɔ Sɔɔl nɛ Jonatan na nɛ eche nɛ e bee keta Mifiboshɛf na ta mo
         a shile. Ŋkpal e ka daa kuse so, nɛ kebia na suge mbe enɔ to n tɔr ŋ ki bobi. Loŋ
         be saŋɛ nɛ Mifiboshɛf la nfɛ anu. 5 Kapiidi ko nɛ Ishboshɛf dese a wushi nɛ Reekab nɛ Baana yɔ mbe laŋ to. 6 B daŋ ya luri mbe laŋ to nna fanɛ b ka bee fin nyifu na. 7 B ka luri Ishboshɛf be ebu to, nɛ b pe kasaŋɛ n da mbe epun m mɔ nseŋ ku mbe kumu
         n ta kumo m bɔla Jɔɔdan be ketaŋɛ na to n nite kanyɛso le hale nɛ kare ya chɛ. 8 Ndoŋ nna nɛ b ta kumu na n ya sa ewura Deevid ashi Hibrɔn nseŋ kaŋɛ mo le: “Fo doŋ
         Sɔɔl nɛ e daa sha kemɔ fo na pibinyɛn Ishboshɛf be kumu nde. Enyɛnpe Ebɔrɛ na e shin
         nɛ fo kuwurji koso kabre a kɔ Sɔɔl nɛ mo nanabiana a tal to na.” 9 Nɛ Deevid shuli so ŋ kaŋɛ bumo le: “Enyɛnpe Ebɔrɛ nɛ e la ma shɛdajipo na nawule e
         mɔlga ma ashi tɔrɔ kikɛ to! 10 Kabɔ nɛ e ba Ziklag m ba kaŋɛ ma Sɔɔl be luwu be asheŋ na daŋ fɛ nna fanɛ baru lela
         nɛ e daa kɔ a bar ma. Ama n daŋ shin nna nɛ b mɔ mo. Mbe baru na be kebɔ be tɔnɔ nɛ
         e daŋ nya nna na. 11 Shɛŋ shɛŋ maŋ naŋ lubi a chɔ fanɛ basa lubi ka beeŋ ya mɔ esa nɛ e maŋ wora kulubi
         kikɛ mbe laŋ to ashi mbe gedo so gba! Ma alɛ gba beeŋ wora menyi n tal to ŋkpal men
         ka mɔ kanyɛn ere so, menyi alɛ gba maaŋ naŋ ji efute durnya ere to.” 12 Ndoŋ nna nɛ Deevid ponte ŋ kaŋɛ mbe benapo na fanɛ b mɔ bumo, nɛ b mɔ Reekab nɛ Baana
         nseŋ ku bumo be enɔana nɛ bumo be aya nseŋ ya chɛ bumo eyurana efɔl n shiga ndibi
         so ashi Hibrɔn be kepa ase. Kumo be kaman nɛ b ta Ishboshɛf be kumu na n ya puli Abna
         be kebeelaŋ be nchaŋ to ashi Hibrɔn.

Deevid ka ki Israɛl nɛ Juda kikɛ be efuli so be ewura be sheŋ51 Ndoŋ nna nɛ Israɛl be kanaŋ na kikɛ ba Deevid kutɔ ashi Hibrɔn m ba kaŋɛ mo le: “Fo
         nio pibiana e la anyi. 2 Dra kikɛ, hale saŋɛ so nɛ Sɔɔl daa la anyi be ewura na gba, fo e naa juŋkpar Israɛlebi
         a yɔ kena to. Enyɛnpe Ebɔrɛ na e yili kumo fanɛ, fo e naŋ ki anyi be ejuŋkparpo nɛ
         ewura, a keni anyi so fanɛ kananɛ mbolpɔkpapo bee keni mbe mbolpɔ so na.” 3 Amoso Israɛlebi be bejuŋkparpoana na kikɛ nɛ ewura Deevid daŋ wora kɔnɔkoŋwule be
         ŋkre nna ashi Ebɔrɛ be anishito nɛ b ta ŋku n do mbe kumu so m buu mo Israɛl kikɛ
         be kuwura. 4 Nfɛ adesa nɛ Deevid daŋ ji pɔɛŋ nseŋ ki Israɛl be ewura; mo alɛ nseŋ ji kuwura na
         nfɛ adena. 5 Nfɛ ashunu nɛ bargato nɛ e daŋ chena Hibrɔn ashi Juda be efuli so n ji kuwura, nseŋ
         naŋ chena Jerusalɛm malɛ n ji kuwura Israɛl nɛ Juda kikɛ be efuli so nfɛ adesa nɛ
         asa. 6 Kachako nɛ ewura Deevid nɛ mbe basa yɔ nɛ b ya kɔ Jerusalɛmebi kena. Ama Jebusiebi
         nɛ b wɔ ndoŋ na bre daa fɛ nna fanɛ ewura Deevid maaŋ tiŋ m pɔɔ bumo so nseŋ kaŋɛ
         le: “Fo maaŋ tiŋ anyi kikɛ. Anyi to be etanpo nɛ ebobi gba beeŋ tiŋ ŋ kɔ m pɔɔ fo
         so.” 7 Ama bumo be kumɔlga be kakpa lempo nɛ b pɔr ashi Zayɔn na bre Deevid daŋ kɔ n sɔ kumo
         nna. Yili loŋ be saŋɛ na nɛ basa fara a tre kumo “Deevid be kade.” 8 Kumo be kamɔnchɛ na nɛ Deevid kaŋɛ mbe basa na le: “Menyi to be emo e kishi Jebusiebi
         ere n fo ma so? B maŋ fo ma kemɔ gba. Men bɔla kakpa nɛ b kur kemaŋ nɛ nchu bee bɔla
         kumo to a shile a choŋ na n ya kɔ basa nɛ b du fanɛ etanpo nɛ ebobi na.” Amoso nɛ
         b yili kumo fanɛ etanpo nɛ ebobi maa luri Enyɛnpe Ebɔrɛ be lambu to na. 9 B ka sɔ kumɔlga be kakpa lempo na n loge, nɛ ewura Deevid chena ndoŋ nseŋ nase kumo
         “Deevid be kade.” Kumo be kaman nɛ e pɔr nwu m bɛ abar so n chambɔ kumo ashi kebee
         nɛ k wɔ ndoŋ be epeŋilarkpa be kaba so na. 10 Ŋkpal Enyɛnpetale Ebɔrɛ ka daa wɔ mo kutɔ so, e daa nya eleŋ nna a ti so saŋkama.
         11 Kede be kaman nɛ Taye be ewura Hiram shuŋi mbɔ ewura Deevid kutɔ nseŋ sa mo ndibi
         nɛ baa tre sida na n ta ekapɛnta nɛ basa nɛ baa ta ajembu a pɔr n ti so fanɛ b ya
         pɔr ewura be laŋ n sa Deevid. 12 Ndoŋ nɛ Deevid pin fanɛ Enyɛnpe Ebɔrɛ na e yili kumo kashenteŋto fanɛ e ki Israɛl
         be ewura nsaa nɛfa mbe kuwurji ŋkpal Israɛlebi na so. 13 Pɔɛŋ nɛ Deevid lar Hibrɔn m ba Jerusalɛm na, e daŋ ta bejipo nɛ beche nna n ti bumo
         nɛ e daa kɔ na so nseŋ kurge mbinyɛnbi nɛ mbichebi damta. 14 E ka yɔ Jerusalɛm na, mbia nɛ e daŋ ya kurge ndoŋ nde: Shamua nɛ Shobab nɛ Neetan
         nɛ Sɔlɔmɔn nɛ 15 Ibhar nɛ Elishuwa nɛ Nefɛg nɛ Jefaya nɛ 16 Elishama nɛ Eliada nɛ Elifelɛt.Deevid ka kɔ m pɔɔ Filistiebi so be asheŋ17 Filistiebi ka nu fanɛ Deevid ki Israɛl be ewura na nɛ bumo be benapo kikɛ ya ka fin
         mo nɛ b pɛ. Deevid malɛ ka nu loŋ nɛ e shile n yɔ kakpa nɛ e beeŋ nya kumɔlga. 18 Nɛ Filistiebi be benapo na pesaŋ to n sɔ Refaebi be ketaŋɛ na to kikɛ. 19 Nɛ Deevid bishi Enyɛnpe Ebɔrɛ le: “K daga ŋ ka ya kɔ Filistiebi ere kena a? Meeŋ tiŋ
         m pɔɔ bumo so a?” Nɛ Enyɛnpe Ebɔrɛ shuli so ŋ kaŋɛ: “Mm, ya kɔ bumo! Meeŋ shin nɛ
         men kɔ m pɔɔ bumo so kashenteŋto!” 20 Ndoŋ nna nɛ Deevid nɛ mbe benapo ya kɔ m pɔɔ Filistiebi na so nseŋ kaŋɛ le: “Enyɛnpe
         Ebɔrɛ bure n luri ma doŋana na to fanɛ kananɛ nchu bee bɔlɔ a shile eleŋso na.” Kumo
         be kaman nɛ e nase kaboŋ na ketre: “Enyɛnpe Ebɔrɛ nɛ e bee bure e luri na.” 21 Filistiebi be benapo na ka shile n yige bumo be agbir na nɛ Deevid nɛ mbe basa ta
         amo.22 K maŋ chɛr ko nɛ Filistiebi be benapo na naaŋ bɛta n ya pesaŋ to n sɔ Refaebi be ketaŋɛ
         na to kikɛ. 23 Nɛ Deevid naaŋ bishi Enyɛnpe Ebɔrɛ kusɔ nɛ e beeŋ wora, nɛ e kaŋɛ mo le: “Men sa maŋ
         kaŋ ta kena n tu bumo nfe, ama men bela ase n ya kuŋ bumo ndibi nɛ baa tre balsam
         na ase ŋ kɔ bumo ndoŋ. 24 Men ka baŋ nu awɔr ka bee chɛ ndibi na to, kumo ere men fara a kɔ, ŋkpal manɛ so,
         meeŋ juŋkpar menyi n ya kɔ m pɔɔ Filistiebi be benapo na so.” 25 Ndoŋ nna nɛ Deevid wora kusɔ nɛ Enyɛnpe Ebɔrɛ kaŋɛ na nseŋ ju Filisti be benapo na
         kikɛ ashi Gɛba n ya fo Gɛza.

B ka ta ŋkre be deka na m ba Jerusalɛm to be asheŋ61 Nɛ Deevid naŋ tre mbe benapo lempo ŋgboŋ adesa ashi Israɛl be efuli so m ba abar so,
         2 nseŋ juŋkpar bumo n yɔ Baala nɛ k wɔ Juda be efuli so na, nɛ b ya ta Enyɛnpe be ŋkre
         be deka nɛ mbe ketre Enyɛnpetale na deŋ kumo so ashi emalaika anyɔ na be nferinto
         na. 3 B daŋ lara kumo Abinadab be laŋ nɛ k yil kebee so na to nna nseŋ ta kumo n deŋi turko
         popɔr ko so a yɔ. Abinadab be mbinyɛnsobi Uzza nɛ Ahio e daa kɔ kumo a yɔ. 4 Ahio e daŋ juŋkpar. 5 Deevid nɛ Israɛlebi na kikɛ daŋ ta bumo be eleŋ kikɛ nna a boŋ nshɛ a cha a maŋkura
         Enyɛnpe Ebɔrɛ na. B daa laŋ ejaŋjilaŋ nɛ egoji nɛ ŋkure nɛ echakachaka nɛ ayawa nna.
         6 B ka fo Naakɔn be kugooro nɛ e b bri ayu kumo so na, nɛ egbolu na fiti nɛ ŋkre be
         deka na bee shin nɛ k tɔr nɛ Uzza teŋi enɔ nɛ e suse kumo to. 7 Epul to nɛ Enyɛnpe Ebɔrɛ na nya agbo ga n wɔtɔ Uzza nseŋ mɔ mo, ŋkpal e ka maŋ sa
         mo bunyaŋ so. Uzza daŋ wu n dese ŋkre be deka na ase nna. 8 Ndoŋ nna nɛ Deevid nya agbo ga ŋkpal Enyɛnpe Ebɔrɛ ka gberge Uzza kusoe m mɔ so. Hale
         nɛ mbre Uzza be kasogberge nɛ b kraa tre kakpa na. 9 Ndoŋ nna nɛ Deevid fara a ŋana Enyɛnpe Ebɔrɛ na nseŋ kaŋɛ le: “Nuso nɛ meeŋ wora n
         ta ŋkre be deka ere a yɔ?” 10 E daŋ yili mbe nfɛra nna fanɛ e maaŋ naŋ yɛr kumo Jerusalɛm to, amoso e daŋ ta ŋkre
         be deka na nna ŋ gbɛ n ya yili Obɛd Edɔm nɛ e la Gaaf be kadetobia na be laŋ to. 11 Deka na daa wɔ ndoŋ nna n ya fo afɔl asa nɛ Enyɛnpe Ebɔrɛ nɛfa Obɛd Edɔm nɛ mbe kanaŋ
         kikɛ. 12 Ewura Deevid ka nu fanɛ ŋkpal ŋkre be deka na ka wɔ Obɛd Edɔm be laŋ to so, nɛ mo
         nɛ mbe kanaŋ kikɛ nya nɛfa na nɛ e lara kumo laŋ na to n yɔ Jerusalɛm nɛ kagbenefuli.
         13 Basa nɛ b sulɔ deka na ka teŋi ateŋgreŋ ashe, nɛ e shin nɛ b yili; ndoŋ nna nɛ e lara
         gbolu nɛ kena fɔlbi duliduli ko n lara sarga n sa Ebɔrɛ. 14 Deevid daŋ dela wajɛ fuful nawule mbe kashɛr to nna nseŋ ta mbe eleŋ kikɛ n cha m
         maŋkura Enyɛnpe Ebɔrɛ. 15 Ndoŋ nna nɛ mo nɛ Israɛlebi na kikɛ ta ŋkre be deka na, a foŋ mbel a cha awɔr kagbenefuliso
         a yɔ Jerusalɛm. 16 B ka ta ŋkre be deka na a luri kade to na, nɛ Sɔɔl pibiche Mikaal keni tokuro to n
         wu ewura Deevid ka bee cha a tɛto, nɛ mbe asheŋ nu mo agbo alegaiso nɛ e maŋ naa keni
         mo a bɔlɔ kenishi. 17 Ndoŋ nna nɛ b ta deka na m ba yili wajɛbu nɛ Deevid lɔŋɛ na to. Nɛ e ta asɔbɔya n
         lara sarga nseŋ chɔɔ amo bɔrɛsure na so n sa Enyɛnpe Ebɔrɛ. 18 E ka lara esarga na n loge nɛ e nɛfa basa na ashi Enyɛnpetale Ebɔrɛ na be ketre to.
         19 Kumo be kaman nɛ e chige bumo kikɛ ajibi. E daŋ sa benyɛn nɛ beche nɛ b wɔ Israɛl
         na kikɛ ebodobodo nɛ eblaŋ tɔso nɛ asɔrso jiso nɛ ekama ta n yɔ laŋ to. 20 B ka loge nɛ Deevid bee ba laŋ to nɛ e ba chɔrɔ mbe kanaŋ, nɛ Sɔɔl pibiche Mikaal
         shɛr Deevid to ŋ kaŋɛ mo le: “Kabre Israɛl malɛ be ewura nase ketande bre! Mbe beyaasepo
         be mbita be anishito nɛ e delgeso fanɛ ewulpo!” 21 Nɛ Deevid kaŋɛ le: “Enyɛnpe Ebɔrɛ maŋ lara esa kikɛ menyi be kanaŋ to fanɛ e ba sɔ
         fo tuto Sɔɔl so ŋ ki mbe basa be ejuŋkparpo. Ma nɛ Enyɛnpe Ebɔrɛ na lara, amoso nɛ
         mee cha a maŋkura mo na. 22 Hale nɛ n wora ma kumu yɛryɛrbi nseŋ ŋaba ma kumu fo ere kutɔ gba, mbita ere bre beeŋ
         sa ma bunyaŋ gboŋgboŋi!” 23 Ŋkpal kusɔ nɛ Sɔɔl pibiche Mikaal kaŋɛ na so e daa maŋ naŋ kurge kikɛ hale m ba wu.

Ebɔrɛ ka nase kɔnɔ n sa Deevid be asheŋ71 Ade kikɛ be kaman nɛ ewura Deevid ya chena mbe laŋ to, nɛ Enyɛnpe Ebɔrɛ shin nɛ kayurwushi
         ba mbe efuli so kikɛ. 2 Ndoŋ nna nɛ ewura Deevid kaŋɛ anebi Neetan le: “Keni! Ndibi nɛ baa tre sida na nɛ
         b ta m pɔr ma laŋ ere, ama Ebɔrɛ be ŋkre be deka na bre wɔ wajɛbu to nna!” 3 Nɛ Neetan shuli so ŋ kaŋɛ le: “Kusɔ kama nɛ fee fɛ fanɛ feeŋ wora, fo wora, ŋkpal
         manɛ so, Enyɛnpe Ebɔrɛ na wɔ fo kutɔ.” 4 Kumo be kanyɛso nɛ Enyɛnpe Ebɔrɛ kaŋɛ Neetan le: 5 “Ya kaŋɛ ma kayɛrbi Deevid fanɛ ma, Enyɛnpe Ebɔrɛ e naa kaŋɛ mo na fanɛ mannɛ mo nɛ
         mee sha fanɛ e pɔr bɔrɛlambu n sa ma nɛ m baa wɔtɔ. 6 Baŋ yili jemanɛ so nɛ n lara Israɛlebi ashi Ijiptebi na m ba fo kabre, m maŋ naŋ chena
         bɔrɛlambu to kikɛ, kaplɛkama nɛ ma alɛ yɔ, wajɛbu to nɛ mee luri. 7 Enite damta nɛ ma nɛ Israɛlebi ere malɛ nite ere kikɛ, m maŋ naŋ bishi bumo be bejuŋkparpo
         nɛ n tre fanɛ b baa keni ma basa so fanɛ kananɛ mbolpɔkpapo bee keni mbe mbolpɔ so
         na be ekama kusɔ nɛ k ba nɛ b maŋ ta ndibi nɛ baa tre sida na m pɔr bɔrɛlambu n sa
         ma. 8 Amoso kaŋɛ ma kayɛrbi Deevid fanɛ ma Enyɛnpetale Ebɔrɛ na e naa kaŋɛ mo ere, Deevid
         fanɛ n lara fo ashi mbolpɔkpapo be kushuŋ to nna nseŋ ta fo ŋ ki ma basa Israɛlebi
         be ejuŋkparpo. 9 Kaplɛkama nɛ e baŋ yɔ, ma nɛ mo nna. Nɛ ma alɛ bee pɔɔ mo doŋana kikɛ so a sa mo.
         Kananɛ basa ko be atre dii ga durnya ere to na, loŋ gbagba nɛ meeŋ shin nɛ mo alɛ
         gba be ketre e dii. 10 N sa ma basa Israɛlebi bumo gbagba be kakpa nɛ b chena, saŋɛ na so, shɛŋ shɛŋ maaŋ
         naŋ tɔrɔ bumo. Baŋ yili saŋɛ so nɛ b ba chena kasawule ere so kikɛ, basa lubi maŋ
         yige bumo ama loŋ maaŋ naŋ wora kikɛ. 11 Ŋkpal manɛ so, meeŋ kuŋ menyi ashi men doŋana kutɔ nseŋ naŋ shin nɛ menyi be kanaŋ
         to ebi e wora kishi ga n ti so. 12 E kaŋ wu nɛ b ta mo n ya nase mo nananyɛnana be edesekpa, meeŋ shin nɛ mbe mbinyɛnsobi
         ere be eko e ki ewura, nɛ n shin nɛ mbe kuwurji malɛ e ba kɔ eleŋ ga. 13 Mo e naŋ pɔr ma bɔrɛlambu n sa ma. Mo alɛ be kuwurji maaŋ loge kikɛ. 14 Meeŋ ki mo tuto, nɛ mo alɛ e baa la m pibinyɛn. E baŋ wora n foe, meeŋ niŋi mo fanɛ
         kananɛ etuto bee niŋi mbe kebia na. 15 Ma alɛ maaŋ lar mo kaman fanɛ kananɛ n lar Sɔɔl nɛ n daŋ lara nɛ e ki ewura pɔɛŋ nɛ
         e ba chena so na kaman na. 16 Fo alɛ Deevid be kenana maa ba nɛ k mur kikɛ. Fo kuwurji beeŋ baa wɔtɔ hale mbaanaayɔ.”
         17 Kusɔ kama nɛ Ebɔrɛ lara ŋini Neetan na nɛ e daŋ kaŋɛ ewura Deevid.Deevid ka ba kabɔrɛchɔrɔ to be asheŋ18 Ndoŋ nna nɛ ewura Deevid yɔ wajɛbu na to ashi Enyɛnpe Ebɔrɛ be anishito n ya kule
         Ebɔrɛ ŋ kaŋɛ le: “Enyɛnpetale Ebɔrɛ, kusɔ nɛ fo wora n sa ma ere maŋ daga ma nɛ ma
         kanaŋ to ebi kuraa. 19 Ama naniere bre gba nɛ fo Enyɛnpetale Ebɔrɛ be kelela nɛ fee wora a sa ma kraa ti
         so. Fo nase kɔnɔ n sa ma kaman to ebi gba. Ama Enyɛnpetale Ebɔrɛ, le nɛ fee wora a
         sa basa kikɛ a? 20 Manɛ bre nɛ n naa kɔ nɛ ŋ kaŋɛ fo! Fo nyi fo kayɛrbi be nfɛra. 21 Fo keparso nɛ fo wora le be kesheŋ tumase ere; fo alɛ wora loŋ nna nɛ fo ŋini ma 22 kananɛ fo Enyɛnpetale be keshi du! Fo nawule e la Ebɔrɛ. Dra kikɛ nɛ an nyi fo ka
         la Ebɔrɛ. 23 Efuli pɔtɛana so ebi kikɛ malɛ maŋ naa wɔtɔ a du fanɛ Israɛl be efuli so ebi nɛ fo
         lara kenyaya to ashi Ijipt be efuli so nseŋ ta bumo ŋ ki fo gbagba be basa ere so.
         Fo asheŋ tumase damta nɛ fo wora nɛ fo ketre dii na so e shin nɛ efuli pɔtɛana kikɛ
         ta bumo agbirana n shile efuliana na so, saŋɛ na so, fo basa beeŋ sɔ ndoŋ n chena.
         24 Fo lara Israɛlebi na fanɛ fo basa nna hale mbaanaayɔ, nɛ fo Enyɛnpe Ebɔrɛ malɛ ki
         bumo be Ebɔrɛ. 25 Naniere bre Enyɛnpe Ebɔrɛ, shin nɛ fo kɔnɔ nɛ fo nase n sa ma nɛ n nanabiana na e
         bɔlɔ so. 26 Fo ketre beeŋ dii n sɔ kaplɛkama nɛ basa e baa kaŋɛ saŋkama fanɛ, fo e la Enyɛnpetale
         nɛ fo la Israɛl be Ebɔrɛ na. Ma alɛ be kanaŋ ere to nɛ feeŋ baa lara bewura saŋkama.
         27 Enyɛnpetale, Israɛl be Ebɔrɛ, ŋkpal fo ka lara le be asheŋ ere kikɛ ŋ ŋini ma, fo
         kayɛrbi, nseŋ kaŋɛ ma fanɛ feeŋ shin nɛ n nanabiana e ba ki bewura kachako so na so
         nɛ n nya kagbene ŋ kule le be kabɔrɛkule ere na. 28 Enyɛnpetale Ebɔrɛ, ŋkpal fo nnɔ naseso ka bee bɔlɔ so saŋkama so so nɛ fo nase le
         be kɔnɔ gboŋgboŋi ere n sa ma na. 29 Kusɔ nɛ mee kule fo e la fanɛ fo nɛfa n nanabiana nsaa lara fo bewura bumo to saŋkama.
         Fo Enyɛnpetale Ebɔrɛ na e nase kɔnɔ fanɛ fo nɛfa beeŋ baa wɔ n nanabiana so hale mbaanaayɔ.”

Deevid ka kɔ m pɔɔ so be asheŋ81 Jemanɛ ko nɛ ewura Deevid naŋ laŋɛ n ya kɔ Filistiebi na m pɔɔ bumo so, amoso b daa
         maŋ naa kɔ eleŋ Israɛl be kasawule so kikɛ. 2 Deevid gba daŋ kɔ m pɔɔ Mowabebi na so nna nseŋ daŋ shin nɛ bumo be benapo na dese
         kasawule nɛ e mɔ bumo be basa asa to kikɛ be benyɔ. Mowabebi na daa shuŋ mo nna nsaa
         ka lampo a sa mo. 3 Ndoŋ nna nɛ ewura Deevid lar a yɔ Yufreetes be Lɔr na ase nɛ e ya ŋini fanɛ ndoŋ la
         mo peya nna. E ka bee yɔ na, nɛ e ya tu Zoba be ewura nɛ baa tre Hadadeza nɛ mo tuto
         la Rehob na ŋ kɔ kena m pɔɔ mo so. 4 Kena na to nɛ Deevid pɛ bumo be egbaŋɛdiipoana kagboŋ nɛ alfa shunu nɛ benapo nɛ b
         na aya so ŋgboŋ adunyɔ. E daŋ pɛ bumo nɛ baa dii egbaŋɛturko na gba nna nseŋ tuge
         egbaŋɛ na be achin n yige bumo to be kalfa nawule. 5 Siriyaebi nɛ b shi Damaskɔs na daŋ shuŋi benapo nna fanɛ b ya chɛ Zoba be ewura Hadadeza
         to ŋ kɔ kena, nɛ Deevid mɔ bumo be basa ŋgboŋ adunyɔ nɛ anyɔ kikɛ. 6 Deevid daŋ yige mbe benapo na be beko nna ashi Damaskɔs, nɛ Siriyaebi na sɔ Deevid
         fanɛ bumo be ewura nsaa ka lampo a sa mo. Kaplɛkama nɛ ewura Deevid daŋ baŋ yɔ Enyɛnpe
         Ebɔrɛ daa shin nna nɛ e bee kɔ a pɔɔ so. 7 Deevid daŋ sɔ shuwa be asɔ kuŋso nɛ a la Hadadeza be nyɛrbi peya na nna n yɔ Jerusalɛm.
         8 E daŋ naŋ sɔ danyaŋ be abɛlso damta ashi Bɛta nɛ Bɛrotai be nde nɛ Hadadeza daa ji
         kuwura amo so na nna. 9 Hamaf be kade to be ewura Toi ka nu fanɛ Deevid kɔ m pɔɔ Hadadeza be benapo kikɛ so
         na, 10 nɛ e shuŋi mo pibinyɛn Joram fanɛ e ya chɔrɔ ewura Deevid nseŋ sa mo ansaŋ nɛ kushuŋ,
         ŋkpal e ka kɔ m pɔɔ ewura Hadadeza, nɛ ewura Toi kɔ mo kena alɛ damta a maŋ tiŋ m
         pɔɔ mo so na so. Joram daŋ ta shuwa nɛ gbiti nɛ danyaŋ be abɛlso nna m ba sa Deevid.
         11 Ndoŋ nna nɛ ewura Deevid ta asɔ na nɛ shuwa nɛ gbiti nɛ e ya kɔ efuliana na m pɔɔ
         so n sɔ na m bɔɔ Ebɔrɛ enɔ fanɛ b baa ta amo a shuŋ mo. 12 Efuliana na e la Edɔm nɛ Mowab nɛ Ammɔn nɛ Filistia nɛ Amalɛk. E daŋ ta asɔ nɛ e suge
         Zoba be ewura Hadadeza kutɔ na gba nna n ti so m bɔɔ Ebɔrɛ enɔ. 13 Deevid ka ya mɔ Edɔmebi be basa ŋgboŋ kuduaburwa ashi Nfɔl be ketaŋɛ na to nseŋ bɛta
         m ba na, nɛ mbe ketre dii ga n ti so. 14 Deevid daŋ yige mbe benapo ko ashi Edɔm be efuli so nna, nɛ ndoŋebi bee shuŋ mo. Kaplɛkama
         malɛ nɛ Deevid baaŋ yɔ, Enyɛnpe Ebɔrɛ na bee chɛ mo to nna nɛ e bee kɔ a pɔɔ so. 15 Saŋɛ nɛ Deevid daa la Israɛl be efuli so kikɛ be ewura na, e daa ji asheŋ nɛ amo be
         ekpa so nna nsaa wora asheŋ nɛ a niŋi. 16 Zeruwa pibinyɛn Jɔab e daa la benapo na be enimu, nɛ Ahilud malɛ pibinyɛn Jehoshafat
         daa la esa nɛ e bee sibɛ asheŋ a nase kawɔl to. 17 Ahitub pibinyɛn Zadɔk, nɛ Abiata pibinyɛn Ahimɛlɛk e daa la bɔrɛmatapo nimusoana,
         Sɛraya malɛ e daa la esibɛpo. 18 Jehowada pibinyɛn Bɛnaya e daa la esa nɛ e bee kuŋ ewura Deevid. Ewura Deevid malɛ
         be mbinyɛnsobi e daa la mbe asoetojipoana.

Deevid nɛ Mifiboshɛf be asheŋ91 Kachako nɛ Deevid bishi le: “Esa ko kraa wɔ Sɔɔl be kanaŋ ere to nɛ meeŋ tiŋ n wora
         mo kelela ŋkpal Jonatan so a?” 2 Ndoŋ nna nɛ b shuŋi n tre kayɛrbi ko nɛ e shi Sɔɔl be kanaŋ to nɛ baa tre mo Ziba
         m ba Deevid kutɔ. E ka ba nɛ ewura Deevid bishi mo le: “Fo e la Ziba na a?” Ndoŋ nna
         nɛ e kaŋɛ “Mm, n nyɛnpe, fo e wɔ ma.” 3 Nɛ ewura Deevid naŋ bishi mo le: “Sɔɔl be kanaŋ ere to be esa ko kraa wɔ ŋkpa to a?
         Nɛ kanaŋ na be esa ko kraa wɔtɔ, kumo ere meeŋ ba sha kewora mo kelela ŋkpal Ebɔrɛ
         be kasha so.” Nɛ Ziba kaŋɛ le: “Jonatan kraa kɔ ebinyɛn koŋwule ko, ama mo alɛ la
         bobi nna.” 4 Nɛ ewura Deevid naŋ bishi le: “Nnɛ nɛ e wɔ?” Nɛ Ziba yɛ: “E wɔ Lodiba ashi Ammiɛl
         pibinyɛn Makiir be laŋ to.” 5 Ndoŋ nna nɛ Ewura Deevid shuŋi n tre mo. 6 Jonatan pibinyɛn Mifiboshɛf nɛ e la Sɔɔl mo nanabi na ka ba nɛ e ba gbir m bunyaŋ
         Deevid. Nɛ Deevid kaŋɛ le: “Mifiboshɛf!” Nɛ mo alɛ shuli so ŋ kaŋɛ: “Fo e wɔ ma, n
         nyɛnpe.” 7 Ndoŋ nna Deevid kaŋɛ mo: “Sa maa lɔ kufu. Ŋkpal fo tuto Jonatan so maaŋ tiŋ n yige
         kewora fo kelela. Meeŋ ta kasawule nɛ k la fo nananyɛn Sɔɔl peya na kikɛ n laŋɛ n
         sa fo. Ma laŋ to malɛ nɛ feeŋ baa ji saŋkikɛ.” 8 Nɛ Mifiboshɛf jɔŋɛ bunyaŋ so ŋ kaŋɛ le: “N nyɛnpe, manɛ nna nɛ fee wora ma alɛ le
         kelela? Ma kujɔnɔmu fuloŋ ere!” 9 Nɛ ewura Deevid naŋ tre Sɔɔl be kayɛrbi Ziba nseŋ kaŋɛ mo le: “Mee ta kusɔ kama nɛ
         k la Sɔɔl nɛ mbe kanaŋ kikɛ peya nna a sa fo nyɛnpe mo nanabi Mifiboshɛf. 10 Amoso fo nɛ fo mbinyɛnsobi kuduanu nɛ fo nyɛrbi adunyɔ na beeŋ baa dɔ Sɔɔl be kanaŋ
         to ebi be adɔsawule a sa fo nyɛnpe Mifiboshɛf. Saŋɛ na so Sɔɔl be kanaŋ to ebi beeŋ
         baa nya kusɔ jiso. Ama Mifiboshɛf bre, ma kutɔ nɛ e beeŋ baa ji saŋkikɛ.” 11 Nɛ Ziba kaŋɛ le: “N nyɛnpe, meeŋ wora kusɔ kama nɛ fo kaŋɛ ma.” Amoso Mifiboshɛf nɛ
         ewura Deevid e daa bɔɔ enɔ a ji fanɛ mo gbagba pibinyɛn na. 12 Mifiboshɛf malɛ daa kɔ kebinyɛnsobi ko nɛ baa tre mo Mika. Ziba nɛ mbe kanaŋ kikɛ
         daŋ ki Mifiboshɛf be nyɛrbi nna. 13 Ama Mifiboshɛf nɛ e la bobi na bre daa wɔ Jerusalɛm nna nɛ mo nɛ ewura na bee bɔɔ
         enɔ a ji saŋkikɛ.

Deevid ka kɔ m pɔɔ Ammɔnebi nɛ Siriyaebi so be asheŋ101 K maŋ chɛr ko nɛ Ammɔn be ewura Nahaash wu, nɛ mo pibinyɛn Hanuun ki ewura. 2 Ndoŋ nna nɛ Ewura Deevid fɛ le: “A daga ŋ ka bugi kagbene n wora Hanuun kelela, fanɛ
         kananɛ mo tuto Nahaash gba daŋ bugi mbe kagbene n wora ma kelela na.” Amoso Deevid
         daŋ shuŋi mbɔ nna fanɛ b ya wora Hanuun edaŋkena. B ka ya fo Ammɔn be kasawule so,
         3 nɛ Ammɔn be bewurbi na kaŋɛ ewura na le: “Fee fɛ fanɛ fo tuto be bunyaŋ so nɛ Deevid
         shuŋi basa ere fanɛ b ba wora fo edaŋkena ere a? Mannɛ loŋ so nna! E shuŋi bumo nna
         nɛ b ba dara anyi be kade ere ŋ keni, saŋɛ na so, e beeŋ ba kɔ m pɔɔ anyi so!” 4 Ndoŋ nna nɛ Hanuun pɛ Deevid be mbɔ na n she bumo be ntɔl be mba nseŋ naŋ ku bumo
         be epiŋi malɛ be aya ase n ya fo bumo be nshɛr to a ŋini fanɛ b sipa bumo alegaiso
         nseŋ yige bumo nɛ b choŋ. 5 B daŋ fin kananɛ baŋ naŋ bɛta n yɔ epe ŋ gben ŋkpal anishinyɔr so. Deevid ka nu kusɔ
         nɛ k wora na nɛ e shuŋi mbɔ b ya kaŋɛ bumo fanɛ b ba ka wɔ Jɛriko n ya fo jemanɛ nɛ
         bumo be ntɔl na beeŋ daŋ pɔɛŋ nɛ b ba epe. 6 Ammɔnebi na ka pin fanɛ b wora n da ewura Deevid so ga so, nɛ b ya fin Siriya be benapo
         nɛ bumo be ŋgboŋ adunyɔ shi Bɛtrihɔb nɛ Zoba, nɛ ŋgboŋ kuduanyɔ malɛ shi Tɔb, nɛ kagboŋ
         malɛ shi Maaka be ewura kutɔ. 7 Deevid ka nu loŋ na nɛ e lara Jɔab fanɛ e juŋkpar mbe benapo na kikɛ n ya kɔ bumo.
         8 Ammɔnebi na bre daŋ kre kena nna n yili kadegboŋ nɛ baa tre Rabba na be kabunagboŋ
         nɛ baa bɔla to a luri kumo to na, ama bumo nɛ b ka na, fɔŋfɔŋ Siriyaebi nɛ basa nɛ
         b shi Tɔb nɛ Maaka na bre daŋ chala nna n ya yili kade na be kowuanɔ. 9 Jɔab ka wu fanɛ bumo doŋana be benapo na be beko ka wɔ bumo be anishito nɛ beko malɛ
         wɔ bumo be kaman, nɛ e lara Israɛl be benapo lempo ko nɛ b juŋkpar a kɔ Siriyaebi
         na. 10 Mo sipo Abishai e daŋ juŋkpar benapo nɛ b ka na n ya kaa kɔ Ammɔnebi, 11 nɛ Jɔab kaŋɛ mo le: “Fo baŋ wu fanɛ Siriyaebi na bee pɔɔ ma so, fo wora ania m ba
         chɛ ma to, nɛ Ammɔnebi na malɛ kaa pɔɔ fo so, ma alɛ beeŋ ba chɛ fo to. 12 Baa kɔ eleŋ nseŋ naa leŋ fo kumu to kpakpa! Men shin nɛ an pere kenishi ŋ kɔ n sa
         anyi be basa nɛ Ebɔrɛ be nde, nseŋ shin nɛ Enyɛnpe Ebɔrɛ malɛ be aparsheŋ a wora!”
         13 Ndoŋ nna nɛ Jɔab nɛ mbe basa yɔ nɛ b ya kɔ Siriyaebi na, nɛ Siriyaebi na shile. 14 Ammɔnebi na ka wu fanɛ Siriyaebi na bee shile na nɛ bumo alɛ gba lara keya fuful Abishai
         be anishito n shile n luri kade to. Ndoŋ nna nɛ Jɔab yige kekɔ Ammɔnebi na nseŋ bɛta
         n yɔ Jerusalɛm. 15 Siriyaebi na ka wu fanɛ Israɛlebi na pɔɔ bumo so na, nɛ b naŋ tre bumo be benapo m
         ba abar so. 16 Ewura Hadadeza daŋ shuŋi mbɔ nna n tre Siriyaebi nɛ b wɔ Yufreetes be Lɔr na be epeŋilarkpa
         be kaba so na nɛ Shobak nɛ e bee juŋkpar ewura Hadadeza be benapo na juŋkpar bumo
         n yɔ Helaam be kade to. 17 Ewura Deevid ka nu loŋ nɛ e shin nɛ Israɛl be benapo na kikɛ chala abar so nseŋ dii
         Jɔɔdan be Lɔr na n yɔ Helaam, kakpa nɛ Siriyaebi na daa ba nɛ b ba tu mo ŋ kɔ na.
         Kena na ka fara na, 18 nɛ Israɛlebi na ju m buu Siriyaebi be benapo na so. Ndoŋ nna nɛ Deevid nɛ mbe basa
         mɔ Siriyaebi na be egbaŋɛturko be bediipo be basa alfa ashunu nɛ egbaŋɛ diipo malɛ
         be basa ŋgboŋ adena. B daŋ doro Shobak nɛ e la bumo doŋana be benapo be enimu na nna,
         hale nɛ e wu kena na to. 19 Bewura mo nɛ b daa shuŋ Hadadeza na ka pin fanɛ naniere bre Israɛlebi na pɔɔ bumo
         so nɛ b fara a fin kagbenewushi ashi Israɛlebi na kutɔ, hale ŋ ki basa nɛ baa shuŋ
         bumo. Ndoŋ nna nɛ kufu pɛ Siriyaebi na nɛ b fin kananɛ baa naŋ chɛ Ammɔnebi na to
         ŋ gben.

Deevid nɛ Bɛshiba be asheŋ111 Dɔchubɔrɛso, saŋɛ nɛ bewura bee lar a yɔ kena to na, nɛ Deevid daŋ shin nɛ Jɔab juŋkpar
         Israɛlebi be benapo na kikɛ, nɛ b ya kɔ m pɔɔ Ammɔnebi na so nseŋ kulti bumo be kadegboŋ
         nɛ baa tre Raaba na n wɔtɔ. Ama Deevid bre gbagba daa wɔ Jerusalɛm to nna. 2 Kachako kaaseso Deevid ka di ŋ koso nseŋ dii mbe kuchoŋi so e nite a kulti nseŋ keni
         kaseto n wu kache lela kebita ko ka bee bɛr. 3 Ndoŋ nna nɛ Deevid shuŋi kabɔ fanɛ e ya bishi to m pin eche nɛ e la mo. Nɛ kanyɛn
         na ba kaŋɛ le: “Eliam pibiche Bɛshiba nɛ e la Yuriya nɛ mo alɛ la Hiti be esa na be
         eche nna.” 4 Nɛ Deevid shuŋi fanɛ b ya tre mo m ba. B ka ya bar mo, nɛ e keta mo n ya di nɛ kache
         na bɛta n yɔ epe. Kumo be jemanɛ so malɛ nɛ e baŋ wora eyurpi n loge. 5 K maŋ chɛr ko nɛ keche na pin fanɛ e di kedampo nseŋ shuŋi nɛ b ya kaŋɛ Deevid. 6 Ndoŋ nna nɛ Deevid sa ebɔl fanɛ b ya kaŋɛ Jɔab le: “Shin nɛ Yuriya nɛ e la Hiti be
         esa na e ba wu ma.” Nɛ Jɔab shin nɛ Yuriya yɔ. 7 Yuriya ka ba ketre na to nɛ ewura Deevid bishi mo kananɛ Jɔab nɛ benapo na nɛ kena
         na be asheŋ du. 8 Kumo be kaman nɛ e kaŋɛ Yuriya le: “Kumo ere fo yɔ epe n ya wushi gbrɛbi.” Yuriya
         ka yɔ epe nɛ Deevid ta kakɛ n shuŋi m bɛ so fanɛ b ya sa mo ashi mbe laŋ to. 9 Ama Yuriya malɛ daa maŋ yɔ laŋ to. Mo nɛ ewura be bekumpo na e daŋ dese ewurkpa be
         kabunagboŋ na akpa. 10 Deevid ka nu fanɛ Yuriya maŋ yɔ laŋ to nɛ e tre mo m bishi le: “Fo ka lar laŋ to n
         chɛr le, manɛ nna nɛ fo maŋ yɔ laŋ to?” 11 Nɛ Yuriya kaŋɛ Deevid le: “Israɛl nɛ Juda be basa kikɛ lar n choŋ kena to nɛ ŋkre
         be deka na malɛ gba wɔ bumo kutɔ, hale benapo be ejuŋkparpo Jɔab nɛ benimu nɛ b bɛ
         mo so na kikɛ dese kowushina, nuso nɛ ma ere bee dese laŋ to a ji a nuu, nɛ ma nɛ
         ma eche e baa di? M maaŋ wora loŋ kikɛ!” 12 Nɛ Deevid kaŋɛ mo le: “Kumo ere fo naŋ dese kabre nɛ n shin nɛ fo bɛta a yɔ echefo.”
         Nɛ Yuriya naŋ laŋɛ n chena Jerusalɛm to kamɔnchɛ na nɛ kumo be ŋklade kikɛ. 13 Kumo be kaman nɛ ewura Deevid kaŋɛ mo fanɛ e ba tu mo n ji kanyɛso. E ka ba na nɛ
         e sa mo nsa nɛ e nuu m boo. Ama amo nɛ amo kikɛ Yuriya daa maŋ yɔ laŋ to, mo alɛ gba
         daŋ nase mbe kelaŋ ewurkpa be kabunagboŋ na be bekumpo na kutɔ nna n dese ndoŋ. 14 Kumo be ŋklade kachipurso nɛ ewura Deevid sibɛ kawɔl n sa Yuriya fanɛ e ta n ya sa
         Jɔab. 15 Le nɛ e daŋ sibɛ kumo: “Shin nɛ Yuriya e juŋkpar kakpa nɛ kena na bee kɔ ga na nseŋ
         shin nɛ benapo nɛ b wɔ mo kutɔ na e ba tu a lar kaman nɛ b nya mo m mɔ.” 16 Amoso Jɔab ka bee kɔ a kulti kade na nɛ e shin nɛ Yuriya yɔ kakpa nɛ bedoŋ be benapo
         lempo wɔ na. 17 Bumo doŋana na ka lar kade na to m ba ka kɔ Jɔab nɛ mbe benapo na, nɛ b mɔ ewura Deevid
         be benapo ko n ta Yuriya gba n ti so. 18 Ndoŋ nna nɛ Jɔab sa ewura Deevid ebɔl a kaŋɛ mo kananɛ kena na daa du kikɛ, 19 nseŋ kaŋɛ kabɔ na le: “Fo baŋ kaŋɛ ewura kena ere be asheŋ n loge, 20 e beeŋ nya agbo n wɔtɔ fo nseŋ bishi fo le: ‘Manɛ nna nɛ men taga kade na to ga nsaa
         kɔ? Menyi maŋ nyi fanɛ baaŋ tiŋ n yili egbal na so n to menyi atanyembi a? 21 Menyi maŋ nyiŋi kananɛ b mɔ Gidiɔn pibinyɛn Abimelɛk na be asheŋ nna a? Kache ko ashi
         Tibez e daŋ yili egbal so n ta kuboo n lɛ to nɛ k ŋmɛa mo m mɔ. Manɛ e ba nɛ men bee
         nite a kra egbal na loŋ?’ Nɛ ewura kaŋ bishi fo loŋ, fo kaŋɛ mo fanɛ b mɔ fo enimu
         Yuriya gba.” 22 Ndoŋ nna nɛ kabɔ na ya kaŋɛ Deevid kusɔ kama nɛ Jɔab kaŋɛ mo kenishipereso fanɛ e
         ba kaŋɛ mo na. 23 E yɛ: “Anyi doŋana nɛ b lar kade na to nɛ b ba kɔ anyi na daa kɔ eleŋ nna a chɔ anyi,
         ama an tiŋ n ju bumo nɛ b bɛta n yɔ kade na be kabunagboŋ na akpa. 24 Nɛ b yili egbal na so n to anyi atanyembi nseŋ mɔ fo basa na be beko n ta Yuriya gba
         n ti so.” 25 Nɛ ewura Deevid kaŋɛ kabɔ na le: “Ya kaŋɛ Jɔab fanɛ e sa maa pɔ aba ŋko n shin nɛ
         mbe kagbene e baa jija mo, ŋkpal manɛ so, esa kama maŋ nyi esa nɛ e bee wu kena to.
         Kaŋɛ mo nɛ e laŋɛ ŋ kre mbe ntua nɛnɛ nseŋ kɔ n sɔ kade na.” 26 Bɛshiba ka nu fanɛ mo kul wu, nɛ e shu mbe keeli ga. 27 B ka wora keeli n loge, nɛ ewura Deevid shuŋi nɛ b ya keta mo m ba ewurkpa nɛ e ta
         mo ŋ ki mbe eche hale nɛ e kurge ebinyɛn n sa mo. Ama kusɔ nɛ Deevid wora na daa maŋ
         par Enyɛnpe Ebɔrɛ.

Neetan be baru nɛ Deevid be tuba be asheŋ121 Ebɔrɛ e daŋ shuŋi anebi Neetan Deevid kutɔ nɛ e ya kaŋɛ mo le: “Basa anyɔ ko e daa
         wɔ kade koŋwule ko to. Eko daa la damawura nna nɛ eko malɛ la etirpo. 2 Damawura na daa kɔ ana nɛ mbolpɔ damta nna. 3 Ama etirpo na bre, kubɔlpobi cheso koŋwule nawule nɛ e daa kɔ, mo alɛ daŋ tɔ kubɔlpobi
         cheso na gba nna nseŋ daa bela kumo nɛ mbe mbia kikɛ laŋ to. E bee kaa barga mbe ajibi
         jiso gba be ako nna a sa kumo nsaa shin nɛ k bee nuu nchu mbe kawie nuu nchu to, nɛ
         e bee ta kumo a deŋi mbe aya so nɛ k bee di. E daŋ ta kumo nna fanɛ mo pibicheso.
         4 Kachako nɛ efɔ ko ba suge damawura na be laŋ to, ama e daa maŋ sha k ta mbe kusɔbɔya
         ŋ keta efɔ na kufɔ. E daŋ pɛ etirpo na be kubɔlpobi cheso na nna m mɔ ŋ keta mo kufɔ.”
         5 Ndoŋ nna nɛ agbo ji ewura Deevid ga ŋkpal kusɔ nɛ damawura na wora na so nɛ e kaŋɛ
         le: “Enyɛnpe Ebɔrɛ nɛ e la ma shɛdajipo na so, kanyɛn ere daga luwu nna ŋkpal kusɔ
         nɛ e wora ere so. 6 Ŋkpal le be kesheŋ lubi nɛ e wora n sa maŋ wu kuwɔr ere so a daga fanɛ e ka kusɔ nɛ
         e ta na be ntuŋ ana.” 7 Nɛ Neetan kaŋɛ ewura Deevid le: “Fo e la loŋ be esa na. Kusɔ nɛ Enyɛnpe, Israɛl be
         Ebɔrɛ na malɛ bee kaŋɛ nde: ‘Ma e lara fo fanɛ Israɛl be ewura nseŋ mɔlga fo ashi
         Ewura Sɔɔl be enɔ to. 8 Mbe kuwura nɛ mbe beche kikɛ nɛ n ta n sa fo, nseŋ lara fo fanɛ Israɛl nɛ Juda kikɛ
         be ewura, nɛ a daa maŋ kukwe fo gba n daa beeŋ naŋ tiŋ n sa fo ako n ti so. 9 Nɛ manɛ e ba nɛ fo kini kenu n sa ma nseŋ ŋaba ma le ere? Fo e shin nɛ Ammɔnebi na
         mɔ Yuriya ashi kena to nɛ fo ta mbe eche ŋ ki feya. 10 Amoso fo nanabiana nɛ baŋ koso kachako so na be beko beeŋ wu luwu nyaŋnyaŋso ŋkpal
         fo ka kini kenu n sa ma nseŋ wora le be kusɔ ŋ ŋaba ma so. 11 Ma Enyɛnpe Ebɔrɛ e naa kaŋɛ fo na fanɛ meeŋ shin nɛ esa ko nɛ e shi fo kanaŋ to e
         kil asheŋ m ba sa fo. Ma alɛ beeŋ sɔ fo beche fo kutɔ n ta bumo n sa fo kanaŋ to be
         esa ko nɛ mo bumo e di keche nɛ kenyɛn kowushina kapiidi basa be anishito. 12 Fo ere ŋana nna n wora kulubi ama ma ere beeŋ shin nɛ kusɔ nɛ meeŋ wora ere e dii
         efuli nɛ Israɛlebi kikɛ e wu kumo.’ ” 13 Ndoŋ nna nɛ ewura Deevid kaŋɛ Neetan le: “N wora kulubi ŋ gbiti Enyɛnpe Ebɔrɛ.” Nɛ
         Neetan kaŋɛ le: “Enyɛnpe Ebɔrɛ gba ta fo alubi m paŋ fo, amoso fo maaŋ wu. 14 Ama ŋkpal fo ka maŋ keni Enyɛnpe Ebɔrɛ m bɔlɔ kenishi nseŋ shin nɛ mo doŋana keni
         mo jiga so, fo pibinyɛn nɛ eche na kurge na beeŋ wu.” 15 Kumo be kaman nɛ Neetan yɔ laŋ to.Deevid pibinyɛn ka wu be asheŋNdoŋ nna nɛ Enyɛnpe Ebɔrɛ shin nɛ kulɔ kpakpaso pɛ kebia nɛ ewura Deevid nɛ Yuriya
         be eche kurge na. 16 Nɛ ewura Deevid kule Ebɔrɛ a fin fanɛ kebia na e nya alenfia. E daa kishi nna a kule
         Ebɔrɛ nsaa dese kasawule kanyɛso kikɛ. 17 Mbe lambu to be benimuana na daa leŋ mo to nna fanɛ e baa niŋi to a chena, ama e daa
         maa shuli. Mo alɛ maaŋ naa tu bumo a ji shɛŋ gba. 18 Kumo be kaman nɛ kebia na wu, ama ewura Deevid be basa daa lɔ kufu nɛ b kaŋɛ mo loŋ
         be baru na nna. Le nɛ b daŋ kaŋɛ: “Kebia ere ka daa wɔ mbe ŋkpa to gba, kusɔ kama
         nɛ an kaŋɛ ewura Deevid e maaŋ tuge anyi. Nɛ nuso bre nɛ anyeeŋ wora ŋ kaŋɛ mo kebia
         ere be keeli naniere? E beeŋ tiŋ ŋkpal loŋ so n wora mbe kumu kesheŋ lubi ko!” 19 Ewura Deevid ka nu kananɛ baa kuli abar kutɔ na, nɛ e pin fanɛ kebia na wu. Ndoŋ nna
         nɛ e bishi bumo le: “Kebia na wu nna a?” Nɛ b shuli so ŋ kaŋɛ: “Mm, e wu nna.” 20 Ndoŋ nna nɛ Deevid koso kasawule n ya bɛr m mɔ mbe emin to, n chɛrga mbe epiŋi nɛ
         e buu na nseŋ yɔ Enyɛnpe Ebɔrɛ be lambu to n ya bunyaŋ mo. E ka bɛta m ba ewurkpa,
         nɛ e shin nɛ b sa mo ajibi nɛ e ji amo epul na to. 21 Nɛ mbe nyɛrbi na kaŋɛ mo le: “Anyi ere maŋ pin kesheŋ ere to ŋkpal manɛ so, kebia
         na ka wɔ ŋkpa to fo daa shu nna nsaa kishi a sa mo ama e ka baŋ wu bre, epul to nɛ
         fo fin ajibi n ji!” 22 Nɛ ewura Deevid shuli so ŋ kaŋɛ le: “Mm, e ka daa wɔ ŋkpa to, n daa kishi nna nsaa
         shu, ŋkpal manɛ so n daŋ fɛ nna fanɛ Enyɛnpe Ebɔrɛ beeŋ wu ma kuwɔr nseŋ yige kebia
         na. 23 Nɛ e ka wu naniere, wanɛ bre so nɛ n naa kishi? Meeŋ tiŋ n sa kebia na ŋkpa a? Kachako,
         ma ere beeŋ ya tu mo kakpa nɛ e wɔ, ama mo ere maaŋ naŋ bɛta m ba ŋ kutɔ kikɛ.”B ka kurge Sɔlɔmɔn be asheŋ24 Ndoŋ nna nɛ ewura Deevid wushi mbe eche Bɛshiba kagbene nɛ mo nɛ mo di keche nɛ kenyɛn
         nɛ e kurge ebinyɛn nɛ ewura Deevid nase mbe ketre Sɔlɔmɔn. Enyɛnpe Ebɔrɛ daa sha Sɔlɔmɔn
         be asheŋ ga. 25 Ŋkpal Enyɛnpe Ebɔrɛ ka bee sha Sɔlɔmɔn ga so, e daŋ shin nna nɛ anebi Neetan ya nase
         mo ketre Jedidaya. Kumo be kifito e la fanɛ Ebɔrɛ bee sha mo.Deevid ka sɔ Raaba be asheŋ26 Loŋ be saŋɛ na nɛ Jɔab daa kɔ Raaba nɛ k la Ammɔn be kadegboŋ na nsaa sha kesɔ kumo.
         27 E daŋ shuŋi mbɔ Deevid kutɔ nna ŋ kaŋɛ mo le: “Ŋ kraa kɔ Raabaebi nna ama n sɔ bumo
         be mboŋ nɛ baa bɔla a sa basa nchu na kikɛ. 28 Amoso naniere chala fo benapo nɛ b ka na kikɛ m ba kɔ n sɔ kade na fo gbagba, ŋkpal
         manɛ so, m maa sha kesɔ ketre n sa ma kumu.” 29 Ndoŋ nna nɛ ewura Deevid chala benapo nɛ b ka na n ya ti so ŋ kɔ n sɔ Raaba. 30 Shuwa be kuwurwuro ko nɛ kumo be egbɛ sa fanɛ kilo adesa nɛ anu daa buu Ammɔnebi be
         kegbir ko nɛ baa tre Mɔlɛk na be kumu so nna. Nɛ ewura Deevid deŋi kuwurwuro nɛ yawu
         kpakpaso be kejembu wɔ kumo to na m buu. Kumo be kaman nɛ e lara asɔ nɛ b ta kade
         na to na be adamta gba ŋ ki mo peya. 31 E daŋ shin nna nɛ kumo be basa ta ekapɛnta be nsaŋɛgboŋ nɛ baa tre sɛrdaa na nɛ abɛlso
         be ntekpa nɛ akpanfu a tintiŋ bumo nɛ b baa shuŋ a ku ebirkesi. Loŋ koŋwule na nɛ
         e daŋ wora ndewurbi nɛ a wɔ Ammɔn be efuli so na kikɛ. Kumo be kaman nɛ mo nɛ mbe
         benapo bɛta n yɔ Jerusalɛm.

Amnɔn nɛ Tamaa be asheŋ131 Deevid pibinyɛn Absalɔm daa kɔ mo sipoche lela kebita ko nɛ baa tre mo Tamaa. Deevid
         pibinyɛn ko malɛ nɛ baa tre Amnɔn na daa sha Tamaa na nna. 2 Ŋkpal Tamaa ka daa maŋ nyi enyɛn nɛ k daa du kpakpa n sa Amnɔn nɛ e nya mo n di keche
         nɛ kenyɛn na so k daŋ ki mo kulɔ nna. 3 Deevid mo sipo Shamma pibinyɛn nɛ baa tre Jonadab na e daa la mo teri. Jonadab malɛ
         daa la enyiashempo nna nsaa kɔ kananɛ baa wora asheŋ manaŋ manaŋ be nfɛra ga. 4 Amoso le nɛ Jonadab daŋ kaŋɛ Amnɔn: “Ewura pibi e la fo, ama mee wu fo saŋkama fanɛ
         fo maŋ kɔ kagbenefuli. Manɛ e kɔ fo?” Nɛ Amnɔn kaŋɛ le: “N da Absalɔm mo sipoche Tamaa
         nɛ mee sha.” 5 Nɛ Jonadab kaŋɛ mo le: “Wora fanɛ fo ka bee lɔ na nseŋ ya dese fo gedo so. Fo tuto
         kaŋ ba nɛ fo kaŋɛ mo le: ‘Jande shin nɛ ma sipoche Tamaa a daŋɛ ajibi m bar ma. E
         ba ma kutɔ nɛ m baa keni mo nɛ e ba daŋɛ, saŋɛ na so e kaŋ daŋɛ n loge, e beeŋ baa
         ku amo a wɔtɔ ma kɔnɔ to.’ ” 6 Ndoŋ nna nɛ Amnɔn wora fanɛ e ka bee lɔ na nseŋ ya dese mbe gedo so. Ewura Deevid
         ka yɔ nɛ e ya wu mo nɛ Amnɔn kaŋɛ mo le: “Jande shin nɛ Tamaa e ba daŋɛ ajibi lela
         ko n sa ma nfe nsaa ku amo a sa ma nɛ m baa ji.” 7 Ndoŋ nna nɛ Deevid ta ebɔl n sa Tamaa ashi ewurkpa ŋ kaŋɛ mo le: “Yɔ Amnɔn be laŋ
         to n ya fin kusɔ ko n sa mo nɛ e ji.” 8 Tamaa ka yɔ, nɛ e ya wu Amnɔn nɛ e dese gedo so. Ndoŋ nna nɛ Tamaa ta nyifu n yili
         kakpa nɛ Amnɔn beeŋ baa wu mo na nseŋ gbiti bodobodo na n tɔ amo. 9 E ka loge nɛ e ku ajibi na n wɔtɔ katishaŋ to n sa mo fanɛ e ji, nɛ e kini nseŋ kaŋɛ
         mo le: “Shin nɛ mbita na e lar kowu.” Nɛ bumo kikɛ lar. 10 Nɛ e kaŋɛ Tamaa le: “Fo gbagba e ta bodobodo na m ba ma gedo ase m ba sa ma.” Nɛ e
         ta bodobodo na n ya ka sa mo. 11 E ka ta n sa mo n loge nɛ e to m pɛ mo to nseŋ kaŋɛ mo le: “Ba tu ma n dese!” 12 Nɛ Tamaa yɛ: “M-m, sa maŋ tintiŋ ma n wɔtɔ le be anishinyɔr ere to! Le be kesheŋ maŋ
         daga kewora Israɛl be efuli so! 13 Nuso gba nɛ meeŋ naŋ wora n luri basa to? Anishinyɔr e naŋ mɔ fo alɛ ashi Israɛl to.
         Ama wora ania n ya malga n sa ewura, ma ere wora yirda fanɛ e beeŋ shin nɛ an ta abar.”
         14 Ama Amnɔn daŋ maŋ nu n sa kusɔ nɛ Tamaa bee kaŋɛ na nseŋ tintiŋ m pur mo. 15 Kumo be kaman nɛ Tamaa be asheŋ fara a nu Amnɔn agbo nɛ e kishi mo ga. Kekishi na
         daa chɔ kasha nɛ e daa kɔ n sa mo sososo na. Kumo be kaman nɛ Amnɔn ponte ŋ kaŋɛ mo
         le: “Koso n lar kowu!” 16 Nɛ Tamaa ma alɛ yɛ: “M-m! M maaŋ yɔ. Kananɛ fee ju ma ere lubi gba a chɔ kusɔ nɛ fo
         wora ma na!” Ama Amnɔn daa maŋ tuge mo, 17 nseŋ kaŋɛ mbe kayɛrbi le: “Shin nɛ kebichebi ere a foe ma anishito! Gberge mo n lar
         kowu nseŋ ber kukuloŋ na so!” 18 Nɛ kayɛrbi na gberge mo n lar nseŋ ti kukuloŋ na.Kale tenteŋ nɛ k kɔ aba tenteŋ nɛ b ta ejese be yiri yiri n jɔ kumo nɛ Tamaa daŋ buu,
         ŋkpal manɛ so, loŋ be nle nɛ bewura be mbichesobi nɛ b maŋ naŋ pin benyɛn bee buu
         loŋ be jemanɛ na. 19 Ndoŋ nna nɛ Tamaa muu nsunɔ n wurge mbe kumu so, nseŋ kpɛa mbe kale to n ta mbe enɔana
         m buu mbe anishi so a shu a yɔ. 20 Mo da Absalɔm ka wu mo nɛ e bishi mo le: “Amnɔn pur fo nna a? Jande esipoche, sa maŋ
         shin nɛ kesheŋ ere e tɔrɔ fo, fo alɛ e sa maŋ kaŋɛ esa kama kumo, ŋkpal manɛ so, fo
         da nna.” Ndoŋ nna nɛ Tamaa ta kagbenejija nɛ kenawule a wɔ mo da Absalɔm be laŋ to.
         21 Ewura Deevid ka nu kusɔ nɛ k wora Tamaa na nɛ e nya agbo ga. 22 Absalɔm daa maŋ tuge Amnɔn shɛŋ ama e daŋ kishi mo nna, ŋkpal e ka pur mo sipoche
         Tamaa so so.Absalɔm ka mɔ Amnɔn be asheŋ23 Kumo be nfɛ anyɔ nɛ Absalɔm yɛr mbe mbolpɔ Baal Hazɔɔ nɛ k mata Efrayim be kade to
         na nɛ e ya kuya bumo be afuibi so, nseŋ tre ewura be mbinyɛnbi na kikɛ nɛ b ba shɛr
         ndoŋ. 24 E daŋ yɔ ewura Deevid kutɔ nna n ya kaŋɛ mo le: “Yiramu, ma nyɛrbi bee she ma mbolpɔ
         be afuibi kabre nna! Fo nɛ fo benimu beeŋ tiŋ m ba ti anyi so a?” 25 Nɛ ewura Deevid kaŋɛ: “M-m, m pibi, nɛ an kikɛ baŋ yɔ ndoŋ, k beeŋ baa la tɔrɔ damta
         nna n sa fo.” Nɛ Absalɔm kini nseŋ kraa mata mo so, ama ewura Deevid kini keyɔ nseŋ
         kaŋɛ: “Baa yɔ Ebɔrɛ e chɛ fo to.” 26 Nɛ Absalɔm naŋ kaŋɛ le: “Nɛ fo ere maaŋ yɔ gba kumo ere, fo shin nɛ n sipo Amnɔn e
         ba tu ma n yɔ.” Nɛ Ewura kaŋɛ le: “Manɛ nna nɛ fee sha Amnɔn ka tu fo n yɔ?” 27 Absalɔm daŋ mata so loŋ nna, nɛ ewura Deevid shin nɛ Amnɔn nɛ mo braana nɛ b ka na
         kikɛ tu Absalɔm n yɔ. B ka fo kakpa nɛ baa kuya mbolpɔ be afuibi so na nɛ Absalɔm
         wora kejigboŋ fanɛ ewura peya na n sa bumo. 28 B ka bee ji na nɛ Absalɔm kaŋɛ mbe nyɛrbi le: “Men shin nɛ men be lakal e ba wɔ Amnɔn
         so a keni saŋɛ so nɛ e beeŋ boo, a wora chilchil be asheŋ na. Loŋ be saŋɛ na nɛ men
         mɔ mo. Men sa maaŋ kaa lɔ kufu, ŋkpal manɛ so, meeŋ sɔ kumo be turju kikɛ n deŋi ma
         kumu so!” 29 Ndoŋ nna nɛ nyɛrbi na bɛ kusɔ nɛ Absalɔm kaŋɛ bumo na so nseŋ mɔ Amnɔn. Nɛ ewura na
         be mbinyɛnbi nɛ Absalɔm tre na kikɛ ta bumo be ekurma nɛ enyɔma n shile n choŋ ŋ ka
         mo ndoŋ. 30 B kraa wɔ ekpa to nna a yɔ nɛ kubɔya ya tu ewura Deevid fanɛ Absalɔm mɔ mbe mbinyɛnsobi
         na kikɛ, hale ekoŋwule gba maŋ ka! 31 Nɛ ewura Deevid kpa n niŋi to, nseŋ kpɛa mbe epiŋi to kagbenejijaso nseŋ dese kasawule.
         Mbe nyɛrbi nɛ b daa wɔ mo kutɔ na gba daŋ kpɛa bumo be epiŋi to nna. 32 Ama le nɛ ewura Deevid mo da Shamaa pibinyɛn Jonadab daŋ kaŋɛ mo: “Yiramu, fo mbinyɛnsobi
         na kikɛ maŋ wu, Amnɔn nawule e wu. Yili saŋɛ nɛ Amnɔn pur Tamaa na kikɛ nɛ feeŋ pin
         ŋkre nɛ Absalɔm kɔ a yɔ loŋ be asheŋ be kaplɛa so. 33 Amoso sa maŋ kaŋ yirda fanɛ fo mbinyɛnsobi na kikɛ e wu, Amnɔn nawule e wu.” 34 Le be saŋɛ malɛ nɛ Absalɔm shile.Epul to nɛ enapo ko nɛ e la bumo nɛ baa yili a keni kade so na b eko wu basa damta
         ko ka shi Horoneem be kubɔrbi so a gbelge kebee so a yɔ. Nɛ e ya kaŋɛ ewura Deevid
         kusɔ nɛ e wu. 35 Ndoŋ nna nɛ Jonadab kaŋɛ le: “Yiramu! M maŋ kaŋɛ fanɛ fo mbinyɛnsobi na kikɛ maŋ wu
         a? Keni! Bumo e naa ba na.” 36 E maŋ naŋ malga n loge gba nɛ Deevid be mbinyɛnsobi na shu m ba luri laŋ to nɛ ewura
         Deevid nɛ mbe benimu shu ga. 37-38 Absalɔm ka shile na nɛ e yɔ Amihuud pibinyɛn Talmai nɛ e la Gɛshur be ewura na kutɔ,
         n ya ji nfɛ asa ndoŋ. Nɛ ewura Deevid ta nchɛ damta n shu mo pibinyɛn Amnɔn be keeli.
         39 E ka shu Amnɔn be keeli n loge, nɛ mo pibinyɛn Absalɔm malɛ be asheŋ fara e ba mo
         to ga.

Jɔab ka bela ase a jo Absalɔm be kebɛta m ba be asheŋ141 Jɔab daa nyi fanɛ Absalɔm be asheŋ wɔ ewura Deevid to ga. 2 Amoso e daŋ shuŋi n tre kache nyiashempo ko nna ashi kade nɛ ba tre Tekua na nna.
         E ka ba nɛ e kaŋɛ mo le: “Wora fanɛ fo ka nya keeli na, nseŋ buu keeli to be ewajɛ,
         nsaa maŋ kaŋ m mɔ fo emin to. Wora fanɛ fo ka shu keeli na n chɛr ga na.” 3 Kumo be kaman nɛ Jɔab kaŋɛ kache na kusɔ nɛ e beeŋ ya kaŋɛ ewura na.4 Ndoŋ nna nɛ kache na yɔ ewura Deevid kutɔ n ya gbir kasawule bunyaŋ so nseŋ kaŋɛ mo
         le: “Yiramu! Chɛ ma to!” 5 Nɛ ewura na malɛ bishi mo le: “Manɛ nɛ fee sha?” Nɛ kache na kaŋɛ le: “Ŋ kul wu ŋ
         ka ma nna. 6 Ma alɛ kɔ mbia anyɔ nɛ kachako nɛ kolu tɔr bumo so ashi kupuŋ to. Esa kama malɛ daa
         maŋ wɔtɔ nɛ e barga bumo to nɛ bumo eko mɔ mo barkasa. 7 Naniere ma kanaŋ to ebi kikɛ yuu ma kenishi nna nseŋ kaŋɛ fanɛ m bar ma kebia na nɛ
         b mɔ mo alɛ gba ŋkpal e ka mɔ mo sipo so. Nɛ b baaŋ wora loŋ, kumo ere ma ere maaŋ
         naa kɔ ebinyɛn kikɛ nna na. B baaŋ mɔ mo, kumo ere ma tama loge, ma kul malɛ be ketre
         beeŋ mur kuraa.” 8 Nɛ ewura Deevid kaŋɛ mo le: “Bɛta a yɔ laŋ to, meeŋ wora ŋ keni kesheŋ na to.” 9 Nɛ kache na kaŋɛ le: “Yiramu, kusɔ kama nɛ fo kaŋ yili be turju e baa bɛ ma nɛ ma
         kanaŋ mannɛ fo.” 10 Nɛ ewura na kaŋɛ mo le: “Esa kama nɛ e kaŋ baa tɔrɔ fo, fo bar mo ŋ kutɔ nɛ n shin
         nɛ e maaŋ naŋ wora loŋ kikɛ.” 11 Nɛ kache na kaŋɛ le: “Yiramu, jande, kule Enyɛnpe nɛ fo Ebɔrɛ na saŋɛ na so ŋkurgepoana
         nɛ b sɔ ma pibinyɛn ere be luwu be asheŋ a shin nɛ b kɔ n tal to ere maaŋ mɔ ma pibinyɛn
         nɛ e ka ere malɛ n naaŋ bar asheŋ lubi ko n ti so.” Nɛ ewura Deevid kaŋɛ le: “Ŋkpal
         Ebɔrɛ ka la ma shɛdajipo so shɛŋ maaŋ tiŋ n tɔrɔ fo pibinyɛn ere kikɛ.” 12 Ndoŋ nna nɛ kache na malɛ kaŋɛ le: “Yiramu, jande shin nɛ ŋ kule ŋ kaŋɛ kusɔ koŋwule
         n ti so.” Nɛ ewura Deevid yɛ: “Baa malga.” 13 Nɛ kache na kaŋɛ mo le: “Manɛ nna nɛ fo wora kulubi ŋ gbiti Ebɔrɛ be basa? Fo ju fo
         pibinyɛn gbagba ashi efuli ere so, ama ŋkpal fo ka ji n chɛ ma to ere so, fo alɛ gba
         e wora kusɔ ko a laŋɛ fo kebia na be kaplɛa so. 14 Anyi kikɛ nyam beeŋ wu, ŋkpal manɛ so an du fanɛ nchu nɛ b chulgi n lɛ kasawule nɛ
         a maŋ naa kɔ kemuu nna. Hale nɛ Ebɔrɛ maa shin nɛ bubuni bee bɛta e ba ŋkpa to gba,
         fo nɛ fo la ewura ere bre beeŋ tiŋ n shin nɛ esa nɛ e shile fo efuli so n yɔ kuko
         to e naŋ bɛta m ba. 15 Yiramu, naniere kusɔ nɛ k ba nɛ m ba nɛ m ba kaŋɛ fo na a la fanɛ, basa na daa funti
         ma nna, kumo so nɛ n fɛ fanɛ meeŋ malga fo kutɔ ŋ keni feeŋ tiŋ n chɛ ma to a? 16 Ma alɛ naa fɛ nna fanɛ feeŋ nu n sa ma nseŋ mɔlga ma nɛ ma pibinyɛn ashi basa nɛ baa
         sha kemɔ anyi n sɔ kasawule nɛ Ebɔrɛ ta n sa anyi na be enɔ to. 17 Naniere bre ma kagbene dese ŋkpal fo ka pin alubi nɛ alela be mbarga nseŋ nase ma
         kɔnɔ lela so. Ma kabɔrɛkule e la fanɛ Enyɛnpe fo Ebɔrɛ na e baa wɔ fo kaman.” 18 Nɛ ewura na kaŋɛ le: “Shin nɛ m bishi fo kesheŋ bishiso ere nɛ fo kaŋɛ ma kumo be
         kashenteŋ.” Nɛ kache na kaŋɛ le: “Yiramu, bishi ma kusɔ kama nɛ fee sha.” 19 Nɛ ewura na bishi mo le: “Fee tama fanɛ Jɔab be kɔnɔ maa ji asheŋ ere to a?” Nɛ kache
         na yɛ: “Yiramu, fo kuwura be eleŋ so m maŋ kɔ ekpa kikɛ nɛ ŋ kini kesa fo mbishi ere
         be atuwebi. Fo kayɛrbi Jɔab gbagba e kaŋɛ ma kusɔ nɛ meeŋ wora nɛ kusɔ nɛ meeŋ kaŋɛ
         kikɛ. 20 Ama e wora loŋ nna nɛ e lɔŋɛ asheŋ ere kikɛ. Yiramu, fo nyi asheŋ nna fanɛ Ebɔrɛ be
         kabɔ. Fo nyi kusɔ kama malɛ nɛ k bee wora kikɛ.” 21 Kumo be kaman nɛ ewura na kaŋɛ Jɔab le: “Naniere bre meeŋ wora kusɔ nɛ fee sha na.
         Ya keta Absalɔm m bar ma nfe.” 22 Nɛ Jɔab dese ewura Deevid be anishito kasawule bunyanso n chɔrɔ mo ŋ kaŋɛ le: “Ebɔrɛ
         e nɛfa fo Yiramu! Naniere nɛ m pin fo kagbene ka fuli ma so ŋkpal fo ka wora kusɔ
         nɛ mee sha n sa ma so.” 23 Kede be kaman nɛ Jɔab yɔ Geshur n ya keta Absalɔm m ba Jerusalɛm. 24 Nɛ ewura na kaŋɛ fanɛ Absalɔm e sa maŋ kaŋ luri mbe laŋ to. E yɛ: “Maa sha kewu mo
         kenishiso.” Amoso Absalɔm daa wɔ mo gbagba be laŋ to nna, e maŋ ba ewura na kutɔ kikɛ.Absalɔm nɛ Deevid ka lɔŋɛ abar be asheŋ25 Israɛl kikɛ, esa kama daa maŋ wɔtɔ nsaa walɛ keyɛrbi n fo Absalɔm so. Mbe kaplɛkama
         maŋ kɔ kulɔplɛ. 26 Ŋkpal e ka daa kɔ emin ga so kafɛ kikɛ nɛ emin na baŋ daŋ ga e bee she amo nna. Amo
         alɛ be egbɛ beeŋ ba du fanɛ kilo anyɔ. 27 Absalɔm daa kɔ mbinyɛnsobi asa nɛ ebiche lela kebita koŋwule nɛ baa tre mo Tamaa.
         28 Absalɔm malɛ daŋ chena Jerusalɛm to nfɛnyɔ kikɛ nɛ mo nɛ ewura na be kenishi maŋ wu
         abar. 29 Ndoŋ nna nɛ e shuŋi n tre Jɔab nɛ e shuŋi mo nɛ e ya mata ewura na n sa mo, nɛ Jɔab
         kini keba. Nɛ Absalɔm naŋ lɔŋɛ n shuŋi kela nyɔsopo, nɛ Jɔab naŋ kini keba. 30 Ndoŋ nna nɛ Absalɔm kaŋɛ mbe nyɛrbi le: “Men keni, Jɔab be aboyu be kudɔ baŋ mata
         meya nna. Men ya wɔtɔ kumo edɛ.” Ndoŋ nna nɛ b ya wɔtɔ kudɔ na kikɛ edɛ. 31 Nɛ Jɔab yɔ Absalɔm be laŋ to n ya bishi mo le: “Manɛ nna nɛ fo nyɛrbi ya wɔtɔ ma kudɔ
         edɛ?” 32 Nɛ Absalɔm kaŋɛ le: “N daa sha keshuŋi fo nna nɛ fo ya mata ewura n sa ma, ama ŋ ka
         shuŋi n tre fo, nɛ fo kini. Manɛ bre e lara ma Geshur m ba nfe? N daa wɔ ndoŋ gba
         nna k daa beeŋ baa bɔ ma so. Amoso wora ania n shin nɛ n wu ewura, nɛ k ba fanɛ ma
         e wora n jija, kumo ere fo shin nɛ ewura a mɔ ma.” 33 Ndoŋ nna nɛ Jɔab yɔ ewura Deevid kutɔ n ya kaŋɛ mo kusɔ nɛ Absalɔm kaŋɛ kikɛ. Nɛ ewura
         shuŋi n tre Absalɔm nɛ e ba m ba jɔŋɛ mbe anishito, nɛ ewura na chɔrɔ mo kashaso.

Absalɔm ka bee kre kena be asheŋ151 Ade kikɛ be kaman nɛ Absalɔm ya fin egbaŋɛturko nɛ amo be egbaŋɛ nɛ baŋ baa gberge
         amo n sa mbe kumo, nɛ basa adunu nɛ bumo alɛ beeŋ baa juŋkpar a kuŋ mo. 2 Kachipurdidi kikɛ kade na be ekarso, kakpa nɛ benimu bee shɛr a to jina na be kubɔrbi
         so nɛ e daa lar n ya ka yili. Esa kama nɛ e baŋ nya kamalga nsaa yɔ ewura pe nɛ e
         ya lɔŋɛ kumo, Absalɔm bee tre mo nna m bishi mo kakpa nɛ e shi. Esa na baŋ kaŋɛ mo
         kakpa nɛ e shi nɛ yiri nɛ k la mo n loge, 3 nɛ Absalɔm e kaŋɛ mo le: “Keni, fo kamalga kɔ ekpa ama esa kama maŋ wɔtɔ nɛ e yili
         ewura be aya to n ji fo asheŋ n sa fo.” 4 Nseŋ kaŋɛ le: “N daa la demujipo nna k daa beeŋ par ma ga! Saŋɛ na so esa kama nɛ
         e kɔ asheŋ nsaa sha keji kumo, beeŋ tiŋ m ba ŋ kutɔ nɛ n ji asheŋ na nɛ amo be ekpa
         so n sa amodoŋwura.” 5 Esa kama nɛ e baŋ ba Absalɔm kutɔ nɛ e ba bunyaŋ mo, Absalɔm bee daŋ keshɛr mo to
         nna nseŋ chɔrɔ mo kashaso. 6 Loŋ nɛ Absalɔm daŋ wora Israɛl be basa kama nɛ b daa kɔ bumo be edemu a yɔ ewura kutɔ
         na. Ŋkpal loŋ so nɛ b daa sha Absalɔm nsaa bɛ mo so. 7 Kumo be nfɛ ana be kaman nɛ Absalɔm kaŋɛ ewura Deevid le: “Mee sha keyɔ Hibrɔn n ya
         tia ma kɔnɔ nɛ n nase Enyɛnpe Ebɔrɛ be anishito na. 8 Ŋkpal manɛ so saŋɛ so nɛ n daa wɔ Geshur ashi Siriya be efuli so na nɛ n nase kɔnɔ
         Enyɛnpe Ebɔrɛ be anishito fanɛ nɛ e baŋ shin nɛ n naŋ bɛta n yɔ Jerusalɛm, kumo ere
         ma alɛ beeŋ ya bunyaŋ mo ashi Hibrɔn.” 9 Nɛ ewura na kaŋɛ mo le: “Ebɔrɛ e yɛr fo nɛ alenfia.” Ndoŋ nna nɛ Absalɔm yɔ Hibrɔn,
         10 nseŋ ya shuŋi mbɔ Israɛl be kanaŋ na be kekama to fanɛ b ya kaŋɛ bumo le: “Men kaŋ
         baŋ nu mbel ka bee shu, men baa ponte a kaŋɛ: ‘Absalɔm e ki Hibrɔn be ewura!’ ” 11 Benyɛn alfa anyɔ e daŋ bɛ Absalɔm so n shi Jerusalɛm m ba Hibrɔn. B daa maŋ nyi ŋkre
         nɛ Absalɔm kre, ŋkpal manɛ so bumo ere daa maŋ kɔ nfɛra lubi kikɛ a bɛ mo so. 12 Absalɔm ka bee lara sarga na, nɛ e shuŋi fanɛ b ya tre Ahitofɛl nɛ e bee ji ewura
         Deevid asoeto na ashi mbe kade to Gilo m ba. Bumo be ŋkre nɛ b daŋ kre nɛ b ju ewura
         Deevid na daa maŋ du kpakpa n sa bumo, ŋkpal manɛ so basa nɛ baa bɛ Absalɔm so na
         baa wora kishi nna a ti so.Deevid ka shile Jerusalɛm be asheŋ13 Le be baru nɛ kabɔ daŋ bar m ba sa Deevid: “Israɛlebi shuli so nna fanɛ Absalɔm nɛ
         bumo ere bee sha fanɛ e baa la bumo be ewura.”14 Ndoŋ nna nɛ Deevid kaŋɛ mbe benimu nɛ mo nɛ bumo wɔ Jerusalɛm to na le: “Nɛ an baa
         maa sha Absalɔm ka pɛ anyi bre, kumo ere an wora manaŋ n lar, nɛ manɛ a loŋ, e beeŋ
         tu anyi nfe naniere kikɛ ŋ kɔ m pɔɔ anyi so nseŋ mɔ basa nɛ b wɔ kade ere to gba kikɛ
         n ti so!”15 Nɛ b shuli so ŋ kaŋɛ le: “Mm, Yiramu, kusɔ kama nɛ fo kaŋɛ, anyeeŋ wora” 16 Ndoŋ nna nɛ ewura na nɛ mbe kanaŋ kikɛ nɛ mbe benimuana lar, nɛ e shin nɛ mo jipoana
         be kudu bre shir kaman a keni mbe laŋ so.17 Ewura na nɛ mbe basa ka lar a yɔ anishito gbrɛbi, nɛ b ya yili ekpa to kade na be
         lalaloge. 18 Deevid ka yil na, nɛ e wu mbe benapo nɛ mbe bekumpo ka ba choŋ. Katuŋ nɛ b shir kaman
         m ba choŋ na e daa la benapo alfa ashe nɛ b daŋ bɛ mo so ashi Gaaf nɛ k wɔ Filisti
         be efuli so na. Ittai e daa la benapo na be enimu. 19 Nɛ ewura na bishi benapo be enimu Ittai na le: “Manɛ nna nɛ men bɛ anyi so a ba? Men
         bɛta a yɔ menyi be ewura popɔr Absalɔm kutɔ. Men la befɔ nɛ men shile kena ashi menyi
         be kade to nna. 20 Menyi maŋ ba nfe n chɛr, amoso m maŋ tiŋ n shin nɛ men baa bɛ ma so loŋ. M maŋ nyi
         kakpa nɛ mee yɔ gba. Men bɛta n ya tu men kurgepoana, Enyɛnpe Ebɔrɛ be kelela nɛ mbe
         kashenteŋ e baa kra wɔ menyi so.”21 Nɛ Ittai kaŋɛ ewura na le: “Yiramu, ŋkpal Enyɛnpe Ebɔrɛ nɛ e la ma shɛdajipo na so,
         kaplɛkama nɛ fee yɔ, hale nɛ k la luwu to nna gba, ma nɛ fo beeŋ yɔ.” 22 Nɛ Deevid kaŋɛ le: “K nyalɛ. An baa yɔ!” Ndoŋ nna nɛ Ittai nɛ mbe basa nɛ mbe kanaŋ
         kikɛ tu Deevid n yɔ. 23 Deevid nɛ mbe basa ka bee yɔ na nɛ Jerusalɛmebi na shu ga. Ewura na nɛ mbe basa daŋ
         ya dii ketaŋɛ nɛ baa tre Kidrɔn na nna n sɔ kiyitokpɛato a yɔ.24 Bɔrɛmatapoana Zadɔk nɛ Abiata nɛ Livai be kanaŋ to be basa nɛ baa sulɔ Enyɛnpe Ebɔrɛ
         be ŋkre be deka cheembi na gba daŋ ti bumo so. B ka suge deka na n yili, b maŋ naŋ
         ta kumo kikɛ hale ewura Deevid nɛ mbe basa na kikɛ lar kade na to. 25 Ndoŋ nna nɛ ewura na kaŋɛ Zadɔk le: “Men bɛta ŋkre be deka na n yɔ Jerusalɛm be kade
         to. Nɛ Ebɔrɛ shuli, e beeŋ shin nɛ m bɛta m ba wu kakpa nɛ k wɔ kachako. 26 Ama nɛ fanɛ e maŋ shuli bre, kumo ere e beeŋ tiŋ n wora ma kusɔ kama nɛ e bee sha.”
         27 Nɛ ewura na naŋ laŋɛ ŋ kaŋɛ bɔrɛmatapo Zadɔk le: “Keta fo pibinyɛn Ahimaaz nɛ Abiata
         pibinyɛn Jonatan n yɔ kade na to kagbenewushiso. 28 Ama meeŋ jo kiyi na to be kakpa nɛ baa bɔla a dii lɔr na n ya fo jemanɛ kama nɛ meeŋ
         nu kubɔya ashi menyi kutɔ.” 29 Ndoŋ nna nɛ Zadɔk nɛ Abiata nɛ bumo be mbinyɛnsobi na ta ŋkre be deka na m bɛta n
         yɔ Jerusalɛm n ya ka wɔ ndoŋ. 30 Nɛ Deevid ta asɔ m buu mbe kumu so nsaa nite aya fuloŋ a shu n yɔ kebeegboŋ nɛ baa
         tre Ɔlifs na ase a ŋini kagbenejija nɛ k tɔr mo so. Basa nɛ b daa bɛ mo so na gba
         daŋ ta asɔ nna m buu bumo be amu so a shu a bɛ mo so. 31 B ka kaŋɛ Deevid fanɛ Ahitofɛl gba ti Absalɔm so nna, nɛ e kule Ebɔrɛ le: “Enyɛnpe
         Ebɔrɛ, jande shin nɛ Ahitofɛl be nfɛra nɛ e beeŋ sa Absalɔm na e ki nfɛra fuloŋ!”
         32 Deevid ka dii n yɔ kebee na be esoso be kakpa nɛ baa bunyaŋ Ebɔrɛ na, nɛ e ya tu Hushai
         nɛ e la Aki be esa na ndoŋ nɛ e buu epiŋi kpɛatoso nseŋ ta shishɛr n wurge mbe kumu
         so. 33 Nɛ Deevid kaŋɛ mo le: “Sa maŋ kaŋ ba n kutɔ ŋkpal manɛ so fo maaŋ baa kɔ kechɛto kikɛ
         n sa ma nfe. 34 Kechɛ to nɛ feeŋ tiŋ n sa ma e la fanɛ, fo bɛta n yɔ kade to n ya kaŋɛ Absalɔm fanɛ
         kananɛ fo shuŋ mo tuto nɛnɛ na gbagba nɛ feeŋ shuŋ mo alɛ gba. Ama wora ania fanɛ
         feeŋ chɛrga nfɛra kama nɛ Ahitofɛl bee sa Absalɔm. 35 Bɔrɛmatapoana Zadɔk nɛ Abiata beeŋ baa wɔ ndoŋ, amoso wora ŋ kaŋɛ bumo kusɔ nɛ fo
         nu ashi ewura be lambu to na. 36 Bumo be mbinyɛnbi Ahimaaz nɛ Jonatan kikɛ wɔ bumo kutɔ, fo alɛ beeŋ tiŋ ŋ kaŋɛ bumo
         baru kikɛ nɛ k wɔtɔ nɛ b ba kaŋɛ ma.” 37 Deevid mo teri Hushai ka bɛta n yɔ Jerusalɛm k maŋ chɛr ko nɛ Absalɔm gba fo ndoŋ.

Deevid nɛ Ziba be asheŋ161 Deevid ka dii kebee na be kaba ko so n yɔ esoso nsaa gbelge to kumo be kaba nyɔsopo
         na a ba k maŋ chɛr ko nɛ e purgi Mifiboshɛf be kayɛrbi Ziba nɛ e kre ebodobodo alfa
         anyɔ nɛ greep be asɔrso wɔlso nɛ baa tre reezins na malɛ be asha kalfa nɛ figidibi
         be asɔrso kalfa nɛ asɔ nuuso be kasapuya bɔlɔ n deŋi mbe ekurma anyɔ so. 2 Ndoŋ nna nɛ Deevid bishi mo le: “Manɛ nɛ fee sha nɛ fo wora asɔ ere kikɛ?”Nɛ Ziba yɛ: “Yiramu, ekurma ere bre la fo laŋ to ebi peya nna nɛ b baa dii. Ebodobodo
         ere nɛ asɔrso na malɛ la fo basa be kusɔ jiso nna. Nsa ere malɛ beeŋ chɛ bumo to saŋɛ
         nɛ b nite kiyi to ŋ gben na.”3 Nɛ ewura na bishi mo le: “Nnɛ nɛ fo nyɛnpe Sɔɔl mo nanabi Mifiboshɛf wɔ?”Nɛ Ziba yɛ: “E wɔ Jerusalɛm to, ŋkpal e ka bee fɛ fanɛ Israɛlebi na beeŋ laŋɛ mo nananyɛn
         Sɔɔl be kuwura n sa mo so.”4 Nɛ ewura na kaŋɛ Ziba le: “Mifiboshɛf be kusɔ kama nɛ e kɔ na ki feya nna naniere.”
         Nɛ Ziba malɛ yɛ le: “Yiramu! Ebɔrɛ e shin nɛ m baa wora fo aparsheŋ saŋkama, ŋkpal
         manɛ so n la fo kayɛrbi nna.”Deevid nɛ Shimei be asheŋ5 Ewura Deevid ka bee fo kade nɛ baa tre Bahurim na nɛ Sɔɔl mo kurgepo ko nɛ baa tre
         Shimei nɛ e la Gɛra pibinyɛn na bee shɛr mo to nsaa tege mo a sho mo kɔnɔ. 6 Deevid be bekumpo nɛ mbe benapo kikɛ daŋ kulti mo nna n wɔtɔ ama amo nɛ amo kikɛ Shimei
         daa kpa mo nɛ mbe benimuana nɛ mbe basa kikɛ ajembu nna. 7 Shimei daŋ sho mo kɔnɔ nna ŋ kaŋɛ le: “Fo emɔpo nɛ esa jiga ere! Baa yɔ ŋ ka anyi.
         8 Sɔɔl be kuwura nɛ fo sɔ nseŋ mɔ mbe basa damta na so nɛ Enyɛnpe Ebɔrɛ bee gberge fo
         kusoe nseŋ ta fo kuwura n sa fo pibinyɛn Absalɔm nɛ fo asheŋ maŋ naa wu anishi na.
         Emɔpo e la fo.”9 Kumo be kaman nɛ Zeruwa pibinyɛn Abishai kaŋɛ ewura na le: “Yiramu, manɛ nna nɛ fo
         shin nɛ esa fuloŋ fanɛ kujɔnɔmu ere bee sho fo kɔnɔ? Shin nɛ n yɔ n ya ku mbe kumu
         n lɛ!”10 Nɛ ewura na kaŋɛ Abishai nɛ mo da Jɔab: “Nnɛ nɛ k nya menyi! Nɛ fanɛ Enyɛnpe Ebɔrɛ
         na e kaŋɛ mo fanɛ e sho ma kɔnɔ, wanɛ malɛ e wɔtɔ nɛ e tiŋ m bishi kusɔ nɛ k ba nɛ
         e wora loŋ?” 11 Kede be kaman nɛ Deevid kaŋɛ Abishai nɛ mbe benimuana na le: “M pibinyɛn gbagba e
         naa fin ma nɛ e mɔ na, amoso men sa maŋ shin nɛ kusɔ nɛ Bɛnjamin be esa ere wora ere
         gba a tir menyi. Nɛ kashenteŋ nna fanɛ Enyɛnpe Ebɔrɛ na e kaŋɛ mo fanɛ e sho ma kɔnɔ,
         kumo ere fo yige mo nɛ e baa wora. 12 Ashere Enyɛnpe Ebɔrɛ beeŋ wu kagbenejija nɛ k tɔr ma so ere nseŋ shin nɛ kɔnɔsho ere
         e ki nɛfa n sa ma.” 13 Deevid ka malga n loge nɛ mo nɛ mbe basa kilgi a yɔ, nɛ Shimei malɛ bɔ kebee na be
         kekil to a kuŋ bumo a sho bumo kɔnɔ a kpa bumo ajembu nsaa muu shishɛr a fari bumo.
         14 Pɔɛŋ nɛ ewura na nɛ mbe basa e fo Jɔɔdan be Lɔr na ase nɛ bumo kikɛ chɛl, nseŋ chena
         n wushi n naŋ nya eleŋ.Absalɔm ka ba Jerusalɛm be asheŋ15 Le be jemanɛ ere nɛ Absalɔm nɛ mbe bebɛsopo, n ta Ahitofɛl gba n ti so ba Jerusalɛm
         to. 16 Deevid mo teri kpakpaso Hushai ka tu Absalɔm nɛ e ponte ŋ kaŋɛ le: “Yiramu, Ebɔrɛ
         e sa fo ŋkpa tenteŋ!”17 Ndoŋ nna nɛ Absalɔm bishi Hushai le: “Le nɛ baa bugi kagbene a shuŋ eteri a? Nɛ manɛ
         e ba nɛ fo maŋ tu fo teri Deevid n yɔ?”18 Nɛ Hushai kaŋɛ le: “M maaŋ tiŋ n yɔ, ŋkpal manɛ so, ekama nɛ Enyɛnpe Ebɔrɛ nɛ mbe
         basa Israɛlebi lara fanɛ ewura na nɛ malɛ gba bɛ so, nɛ m baa shuŋ mo. 19 Wanɛ bre nɛ meeŋ naŋ shuŋ n naŋ baŋ n nyɛnpe Deevid pibinyɛn so? Kananɛ m baŋ shuŋ
         n sa fo tuto na, loŋ koŋwule na nɛ meeŋ shuŋ n sa fo alɛ gba.”20 Kede be kaman nɛ Absalɔm kilgi m bishi Ahitofɛl le: “Manɛ be kasotoji nɛ fo kɔ nɛ
         fo sa anyi nfe naniere?” 21 Nɛ Ahitofɛl malɛ kaŋɛ mo le: “Yɔ nɛ fo nɛ fo tuto mo jipoana nɛ e yige kaman fanɛ
         b baa keni mbe laŋ so na e ya di keche nɛ kenyɛn, saŋɛ na so ekama nɛ e wɔ Israɛl
         to beeŋ pin fanɛ naniere bre fo doŋ gbagba e la fo tuto nɛ keleŋ basa nɛ b bɛ fo so
         na kikɛ to ga.” 22 Nɛ b yuu wajɛbu ewurkpa be kuchoŋi na be esoso nɛ basa nɛ b wɔ ndoŋ na wu Absalɔm
         ka luri kumo to nɛ e ya di mo tuto mo jipoana basa na kikɛ be anishito. 23 Ŋkpal Deevid nɛ Absalɔm kikɛ ka daa fɛ fanɛ kusɔ kama nɛ Ahitofɛl daŋ baŋ kaŋɛ shi
         Ebɔrɛ kutɔ na so, kasotoji kama nɛ e daŋ baŋ sa bumo baa nu nna a sa mo.

Hushai ka fule Absalɔm be asheŋ171 K maŋ chɛr ko nɛ Ahitofɛl kaŋɛ Absalɔm le: “Meeŋ lara benapo ŋgboŋ kuduanyɔ n ju m
         bɛ Deevid so kanyɛ ere kikɛ. 2 Saŋɛ so nɛ e gben nsaa maŋ naa kɔ eleŋ na nɛ meeŋ fara a kɔ mo. Keyeŋiyeŋi beeŋ tɔr
         mo so, nɛ mbe basa kikɛ e shile ŋ ka mo nɛ m mɔ mo nawule 3 nseŋ bɛta mbe basa na kikɛ m ba sa fo fanɛ kananɛ eche bee bɛta a ba mo kul pe na.
         Esa koŋwule nawule nɛ fee sha nɛ fo mɔ basa na kikɛ to nɛ bumo nɛ b ka na e nya bumo
         be amu.” 4 Nɛ Absalɔm nɛ Israɛl be bejuŋkparpoana na wu fanɛ kesheŋ nɛ e kaŋɛ na duli kasotoji
         lela nna n sa bumo.5 Ndoŋ nna nɛ Absalɔm yɛ: “Men tre Hushai naniere nɛ e ba kaŋɛ anyi kusɔ nɛ mo alɛ kɔ.”
         6 Hushai ka ba nɛ Absalɔm kaŋɛ mo kusɔ nɛ Ahitofɛl kaŋɛ na nseŋ bishi mo le: “An bɛ
         kumo so a, ŋko fo kɔ kusɔ ko nɛ fo kaŋɛ anyi?”7 Nɛ Hushai kaŋɛ le: “Ahitofɛl be kasotoji nɛ e sa fo naniere bre maŋ walɛ. 8 Fo gbagba na nyi fo tuto Deevid nɛ mbe basa ka bee pere kenishi a kɔ kena ga, bumo
         alɛ nseŋ naŋ lubi a chɔ shishiri nɛ b mɔ kumo be mbia. Fo tuto nyi kena to nɛnɛ ga
         amoso e maaŋ tu mbe benapo n dese kakpa koŋwule kanyɛ ere. 9 Ashere e ŋana kebeelaŋ to ŋko kakpa ko naniere gba. Basa kama nɛ bumo alɛ baŋ nu fanɛ
         Deevid bee kɔ fo basa, beeŋ kaŋɛ fanɛ b pɔɔ fo basa so, 10 nɛ benapo kama nɛ b kɔ kenyɛn fanɛ ebuluŋ gba e fara a lɔ kufu, ŋkpal manɛ so Israɛl
         ebi kikɛ nyi fo tuto ka la enapogboŋ nɛ mbe basa malɛ bee kɔ kena ga. 11 Ma kasotoji e la fanɛ fo yili Dan be kade to ashi kelargato be esoso be kaba so n
         chala Israɛl be benapo n ya fo Bɛshiba be kade to be kelargato be kaseto na saŋɛ na
         so feeŋ nya benapo, nɛ b baa shi fanɛ teku ase be leele na, nɛ fo Absalɔm gbagba e
         juŋkpar nɛ an ya kɔ Deevid kena. 12 Loŋ beeŋ shin nɛ an tɔr mo nɛ mbe basa so fanɛ kananɛ bunyaŋ bee tɔr kasawule so na
         m mur bumo kikɛ ashi kaplɛkama nɛ b wɔ. 13 E kaŋ baŋ shile n yɔ kade nɛ k tase kebee so to, anyi be basa kikɛ beeŋ ta amamprɔŋ
         m ba chɛ kumo be egbal ŋ gberge kumo n ya lɛ ketaŋɛ to nɛ b maaŋ naŋ wu kumo be kejembu
         koŋwule gba ka dese.”14 Ndoŋ nna nɛ Absalɔm nɛ mbe bebɛsopo na kaŋɛ le: “Hushai be kasotoji ere bɔ Ahitofɛl
         peya na, ŋkpal manɛ so, Enyɛnpe Ebɔrɛ na e yili kumo fanɛ b sa maŋ bɛ Ahitofɛl be
         kasotoji na so, saŋɛ na so Absalɔm beeŋ luri asheŋ to.B ka fɛa Deevid so be asheŋ15 Ndoŋ nna nɛ Hushai kaŋɛ bɔrɛmatapoana Zadɔk nɛ Abiata kasotoji nɛ e sa Absalɔm nɛ
         Israɛlebi be bejuŋkparpoana na nɛ kumo nɛ Ahitofɛl malɛ gba sa bumo. 16 Kumo be kaman nɛ e kaŋɛ bumo fanɛ b wora manaŋ n ya kaŋɛ Deevid fanɛ e sa maŋ kaŋ
         dese Jɔɔdan be lɔr na be kɔnɔ ase, ama e dii kumo manaŋ, saŋɛ na so b maaŋ nya mo
         nɛ mbe basa m mɔ.”17 Abiata pibinyɛn Jonatan nɛ Zadɔk pibinyɛn Ahimaaz daa jo Ɛnrogɛl be kebuye na ase
         nna ashi Jerusalɛm be kade be ekarso ŋkpal manɛ so b daa maa sha b ka wu bumo nɛ baa
         luri kade na to. Kebichebi ko malɛ e naa kaa kaŋɛ bumo kusɔ nɛ k bee wora nɛ bumo
         alɛ e ta n ya kaŋɛ ewura Deevid. 18 Kachako nɛ kebinyɛnbi ko wu bumo, nseŋ ya kaŋɛ Absalɔm. Ndoŋ nna nɛ Ahimaaz nɛ Jonatan
         nya manaŋ n ya ŋana ketirbu ko nɛ k mata Bahurim be kanyɛn ko be laŋ to, 19 nɛ kanyɛn na be eche ta kusɔ ko m ba buu ketirbu na be kɔnɔ so nseŋ chulgi aboyu n
         fata kumo so, saŋɛ na so esa kama maaŋ pin kusɔ nɛ k wɔ kumo to. 20 Ndoŋ nna nɛ Absalɔm be benapo ba laŋ na to m ba bishi kache na le: “Nnɛ nɛ Ahimaaz
         nɛ Jonatan wɔ?” Nɛ kache na kaŋɛ bumo le: “B dii Lɔr na n choŋ.” Ndoŋ nna nɛ basa
         na fin bumo ŋ gben nseŋ bɛta n yɔ Jerusalɛm. 21 B ka choŋ na be kaman nɛ Ahimaaz nɛ Jonatan lar ketirbu na to n ya kaŋɛ ewura Deevid
         kusɔ nɛ Ahitofɛl kre kikɛ nseŋ kaŋɛ mo fanɛ e wora manaŋ n dii Lɔr na. 22 Nɛ Deevid nɛ mbe basa fara e dii Jɔɔdan be Lɔr na, kare tea ya ka chɛ nɛ b dii n loge.
         23 Ahitofɛl ka wu fanɛ b maŋ bɛ mbe kasotoji na so na, nɛ e dii n chena mbe kurma so
         n yɔ mbe kade to Gilo. E ka koli mbe laŋ to be kusɔ kama abar so n loge, nɛ e ya chɛ
         efɔl. Kakpa nɛ b puli mo nananyɛnana na nɛ b daŋ puli mo alɛ gba.24 Pɔɛŋ nɛ Absalɔm nɛ Israɛlebi be benapo na dii Jɔɔdan be Lɔr na n loge na nɛ Deevid
         bre tea wɔ Mahanaim. 25 Absalɔm daŋ ta Amasa nna n yili benapo na be enimu Jɔab be eyilikpa. Jɛta nɛ e la
         Ishmaɛl be kanaŋ to be esa na pibinyɛn e daa la Amasa. Nahaash be mbicheso e daa la
         Abigɛl, nɛ e la Amasa mo nio na nɛ Zeruwa nɛ mo alɛ la Jɔab mo nio na. Abigɛl mo sipo
         e daa la Zeruwa. 26 Giliad be kasawule so nɛ Absalɔm nɛ mbe basa daŋ ya wora bumo be keeyi to n chena.27 Deevid ka ba Mahanaim na nɛ Nahaash pibinyɛn Shoobi e daŋ shi Raaba nɛ k wɔ Ammɔn
         na, nɛ Ammiɛl malɛ pibinyɛn Makiir nɛ e shi Lodiba na, nɛ Bazilai nɛ mo alɛ shi Rogeliim
         nɛ k wɔ Giliad be efuli so na m ba shɛr mo to. 28-29 B daŋ bar ntishaŋ nɛ mpuliya nɛ b ta ebɔ m pɔr, nɛ asɔ deseso, nɛ ajibi nna m ba sa
         Deevid nɛ mbe basa. Ayu nɛ aboyu nɛ aboyutɔso nɛ chɛbɛ nɛ akuloŋku nɛ mushoŋ nɛ wagashi
         nɛ mbolpɔ gba daŋ ti so. Ŋkpal manɛ so b daa nyi geeŋ fanɛ akoŋ nɛ achukoŋ nɛ kegben
         beeŋ pɛ Deevid nɛ mbe basa ashi kiyi na to.

Absalɔm be luwu be asheŋ181 Ewura Deevid daŋ shin nna nɛ mbe benapo ba abar so nɛ e barga bumo to basa kagboŋ
         kagboŋ nɛ basa kalfa be ntuŋ ntuŋ nseŋ sa katuŋ kama enimu nɛ e bee keni bumo so.
         2 Kumo be kaman nɛ e shin nɛ ntuŋ na kikɛ ba abar so nɛ e naŋ barga amo to ntuŋ asa
         nseŋ shin nɛ Jɔab bee keni katuŋ koŋwule so nɛ mo sipo Abishai malɛ bee keni katuŋ
         nyɔsopo so nɛ Ittai nɛ e shi Gaaf na malɛ bee keni katuŋ sasopo na so. Le nɛ ewura
         Deevid daŋ kaŋɛ mbe basa na: “Ma nɛ menyi e naŋ yɔ kena na to.”3 Nɛ bumo alɛ kaŋɛ mo le: “Fo maaŋ bɛ anyi so n yɔ, ŋkpal manɛ so nɛ anyi doŋana baŋ
         pɔɔ anyi so nɛ anyee shile, ŋko nɛ b mɔ anyi be benapo ere be bargato gba, k bɔ fo
         ere ka ti anyi so n yɔ, ŋkpal manɛ so, fo asheŋ e tir a chɔ anyi basa ŋgboŋ kudu ere
         kikɛ. Amoso fo ere e shir a wɔ kade to a ta kechɛto kama nɛ fo kɔ a chise anyi.”4 Nɛ ewura Deevid kaŋɛ le: “Meeŋ wora kusɔ kama nɛ menyee fɛ fanɛ k walɛ n sa menyi.”
         Ndoŋ nna nɛ e yili m mata kabunagboŋ na a keni mbe basa, nɛ b bɛ abar so a lar ŋgboŋto
         ŋgboŋto nɛ kalfa kalfa be ntuŋ so. 5 Nɛ e kaŋɛ Jɔab, Abishai nɛ Ittai le: “Men sa maŋ kpal ma so n wora Absalɔm kulubi
         kikɛ.” Nɛ benapo na kikɛ nu kusɔ nɛ ewura Deevid kaŋɛ bumo be benimuana na.6 Kede be kaman nɛ Deevid be benapo na lar n yɔ kupo nɛ baa tre Efrayim na to n ya kɔ
         Absalɔm be benapo kena. 7 Deevid be basa na e daa kɔ a pɔɔ so nna. Benapo nɛ b daŋ wu kena na to kumo be kamɔnchɛ
         na daa wɔ basa ŋgboŋ adunyɔ. 8 Kena na daŋ salga to nna n yɔ kade na be kupuŋ to nɛ kupo na to kikɛ nɛ benapo nɛ
         b wu ŋkpal kupo na to be awurfoŋ so daa shi a chɔ bumo nɛ b mɔ kena na gbagba to.9 Ndoŋ nna nɛ Absalɔm ba purgi Deevid be benapo ko. E daŋ dii kurma nna m bɔla kedibi
         gboŋgboŋi ko be kifito nɛ mbe kumu ya fɛga kumo be ayabi to nɛ kurma na shile ŋ ka
         mo n shiga kedibi na so. 10 Deevid be benapo na be ako ka wu mo nɛ e ya kaŋɛ Jɔab le: “N wu Absalɔm ka sha kedibi
         gboŋgboŋi ko so.”11 Nɛ Jɔab malɛ kaŋɛ mo le: “Nɛ fo ka wu mo, manɛ nna nɛ fo maŋ mɔ mo epul to ndoŋ? N
         daa beeŋ sa fo gbiti be ndarbi kudu nɛ benapo be kreso.” 12 Nɛ kanyɛn na malɛ kaŋɛ le: “Hale fo sa ma gbiti be ndarbi kagboŋ gba, maa ba nɛ n
         teŋi keshilbi gba m beta ewura pibi. Anyi kikɛ nu ewura ka kaŋɛ Abishai nɛ Ittai kenishipereso
         fanɛ b sa maŋ kaŋ tɔrɔ Absalɔm ŋkpal mo so. 13 N daŋ kplaŋ ewura na be kɔnɔ so nseŋ mɔ Absalɔm, e daa beeŋ nu kumo, ŋkpal manɛ so
         asheŋ kikɛ maa wora a baŋ mo so. Fo alɛ daa maaŋ kuŋ ma.”14 Nɛ Jɔab kaŋɛ le: “M maaŋ naŋ yili n jija saŋɛ.” Absalɔm ka sha kedibi gboŋ na so a
         maŋ naŋ wu na, nɛ Jɔab ta akpa asa m ber abar so n da Absalɔm be kagbene to. 15 Kumo be kaman nɛ Jɔab be benapo nɛ baa sulɔ mbe akɔsɔ na be kudu malɛ ya kulti mo
         nseŋ da mo nsaŋɛ m mɔ.16 Ndoŋ nna nɛ Jɔab ponte ŋ kaŋɛ fanɛ b foŋ kabel nɛ kena na a ku, saŋɛ na so mbe benapo
         maaŋ naa shile a bɛ Absalɔm be bebɛsopo na so. 17 Kumo be kaman nɛ b ta Absalɔm b kebuni n ya lɛ kupo na to be kejamaŋ chiŋgeliŋ ko
         to nseŋ muu ajembu gboŋgboŋi damta n deŋi mo so kululu. Loŋ be jemanɛ na so nɛ Absalɔm
         be bebɛsopo na kikɛ pɛ ekpa n shile n yɔ bumo peana.18 Jemanɛ nɛ Absalɔm daa wɔ ŋkpa to na, nɛ e yuu ndulgi be kejembu bewura be ketaŋɛ na
         to ŋkpal manɛ so e daa maŋ kɔ ebinyɛn nɛ e beeŋ baa wɔtɔ kanyiŋiso n sa mo. Amoso
         mbe ketre nɛ e daŋ ta n nase kejembu na. Hale m ba fo kabre baa tre ndoŋ nna Absalɔm
         be kapɔrduli be kakpa.Deevid ka nu Absalɔm be luwu be asheŋ19 Ndoŋ nna nɛ Zadɔk pibinyɛn Ahimaaz kaŋɛ Jɔab le: “Shin nɛ n shile n ya kaŋɛ ewura
         Deevid baru lela ere fanɛ Enyɛnpe Ebɔrɛ na mɔlga mo ashi mo doŋana be enɔ to.”20 Nɛ Jɔab kaŋɛ mo le: “Ayai! Ŋkpal ewura na pibinyɛn ka wu so, fo maaŋ yɛr baru kikɛ
         ndoŋ kabre. Ashere kachako nɛ feeŋ wora loŋ mannɛ kabre bre.” 21 Ndoŋ nna nɛ e kaŋɛ mbe kenya nɛ e la Itiopia be esa na le: “Yɔ n ya kaŋɛ ewura Deevid
         kusɔ nɛ fo wu.” Nɛ kenya na jɔŋɛ m bunyaŋ mo nseŋ shile n yɔ.22 Nɛ Ahimaaz kra marso a kaŋɛ le: “Kusɔ kama nɛ k beeŋ wora gba, ma ere b shɛŋ maŋ wɔtɔ,
         amoso jande, shin nɛ ma alɛ e ya bɔ baru na.” Nɛ Jɔab bishi mo le: “M pibi, manɛ nna
         nɛ fee sha kewora loŋ? Fo keya kaŋɛ mo ere maaŋ lar tɔnɔ kikɛ n sa fo.”23 Nɛ Ahimaaz naŋ kaŋɛ le: “Kusɔ kama nɛ k la gba ma ere beeŋ yɔ.” Nɛ Jɔab kaŋɛ mo le:
         “Kumo ere baa yɔ.” Ndoŋ nna nɛ Ahimaaz shile m bɔla Jɔɔdan be ketaŋɛ na be ekpa to
         n ya baŋ kenya na so n choŋ.24 Kade na be mbunagboŋ anyɔ nɛ kuko la kakpa nɛ baa bɔla a luri nɛ kakpa nɛ baa bɔla
         a lar na be kefɛato nɛ Deevid daa tase. Ndoŋ be ekenipo na ka dii kabunagboŋ na be
         egbal na be ketempreŋ jeŋgreŋ na, nɛ e wu kanyɛn ko nawule ka shil a ba. 25 Nɛ e tre ŋ kaŋɛ ewura na kusɔ nɛ e wu, nɛ ewura na kaŋɛ le: “Nɛ k baa la fanɛ mo nawule
         bre nna, kumo ere baru lela nɛ e kɔ a ba.” Ade kikɛ nɛ esa na malɛ pere kenishi e
         shile a taga bumo to.26 Ndoŋ nna nɛ ekenipo na naŋ wu esa ko malɛ nawule ka bee shile, nɛ e gbelge ŋ kaŋɛ
         kabuna akpa be ekenipo na le: “Keni! Esa ko malɛ gba e naa shile e ba na!” Nɛ ewura
         na kaŋɛ le: “Baru lela nɛ mo alɛ gba kɔ a ba na.”27 Nɛ ekenipo na kaŋɛ le: “K du fanɛ sososo be esa nɛ e shile a ba na duli Zadɔk pibinyɛn
         Ahimaaz nna.” Nɛ ewura na kaŋɛ le: “Esa lela e la mo nɛ e kɔ baru lela a bar anyi.”28 Ndoŋ nna nɛ Ahimaaz ponte ŋ kaŋɛ le: “An kɔ m pɔɔ so! An kɔ m pɔɔ so! Kapandi e ba
         la Enyɛnpe fo Ebɔrɛ nɛ e shin nɛ fo kɔ m pɔɔ basa nɛ b nyaŋɛto a kɔ fo na peya, Yiramu.”
         Nseŋ ya jɔŋɛ mbe anishito bunyaŋ so.29 Nɛ ewura na bishi le: “Absalɔm lar a?”Nɛ Ahimaaz yɛ: “Fo benapo be enimu Jɔab ka shuŋi ma na nɛ n nu kebagato be awɔr, ama
         ma alɛ maŋ pin kusɔ nɛ k la.”30 Nɛ ewura na kaŋɛ le: “Yɔ ndoŋ ere n ya yili.” Nɛ e yɔ ndoŋ n ya yili.31 Ndoŋ nna nɛ Itiopia be kenya na malɛ ba ewura na kutɔ m ba kaŋɛ mo le: “Yiramu! Baru
         lela nɛ m bar nɛ m ba sa fo, Enyɛnpe Ebɔrɛ na shin nɛ fo kɔ m pɔɔ basa nɛ b nyaŋɛto
         a kɔ fo na so kabre!”32 Nɛ ewura na bishi le: “Absalɔm lar a? E beeŋ pete a?” Nɛ kenya na yɛ: “Kusɔ nɛ k nya
         mo ere daŋ nya fo doŋana nɛ bekama nɛ b nyaŋɛto a kɔ fo na nna, n dafanɛ k daa beeŋ
         par ma ga.”33 Ndoŋ nna nɛ kagbenejija tɔr ewura na so, nɛ e fara e chicha nseŋ dii n yɔ ebu nɛ k
         wɔ kabunagboŋ na be esoso na to n ya shu ga. Le nɛ e daa shu a kaŋɛ a yɔ: “O m pibinyɛn!
         M pibinyɛn Absalɔm! Absalɔm, m pibinyɛn! Nɛ k daa la fanɛ ma e wu gba, k daa bɔ fo
         ka wu ere.”

Jɔab ka malga ŋ gbiti Deevid be asheŋ191 Ndoŋ nna nɛ b kaŋɛ Jɔab fanɛ ewura Deevid bee shu Absalɔm be keeli. 2 Benapo na ka nu fanɛ Deevid bee shu mo pibinyɛn be keeli na nɛ bumo be kekɔmpɔɔso
         be kagbenefuli na kilgi kagbenejija kumo be kamɔnchɛ. 3 Ndoŋ nna nɛ benapo na bɛta boeŋ n yɔ kade to fanɛ benapo nɛ b ta anishinyɔr a shile
         kena na. 4 Ewura Deevid daŋ buu mbe anishi so nna a shu awɔrso a kaŋɛ le: “O m pibinyɛn! Absalɔm!
         Absalɔm, m pibinyɛn!”5 Nɛ Jɔab yɔ ewura na be laŋ to n ya kaŋɛ mo le: “Kabre fo ta anishinyɔr m pɛ fo benapo
         nɛ b mɔlga fo nɛ fo mbinyɛnbi nɛ mbichebi nɛ fo beche nɛ fo jipoana be ŋkpa na ga.
         6 Basa nɛ baa sha fo na nɛ fo kishi nsaa sha bumo nɛ b kishi fo na bre! Fo shin nɛ k
         dii efuli naniere fanɛ fo benapo nɛ bumo be benimuana na kikɛ maŋ la shɛŋ fo kutɔ.
         Nɛ Absalɔm daa wɔ ŋkpa to nɛ anyi ere kikɛ wu gba, fo kagbene daa beeŋ fuli fo. 7 Yɔ n ya leŋ fo basa na to naniere kikɛ. Enyɛnpe Ebɔrɛ na be ketre be eleŋto so, nɛ
         fo baa maŋ yɔ, ta a ba echefo chipurso saŋɛ ere esa koŋwule gba maŋ naŋ ka a bɛ fo
         so. Kumo alɛ be loŋ na beeŋ lubi a chɔ etɔrɔ kama nɛ a daŋ tu fo ŋ ku so na kikɛ.”
         8 Ndoŋ nna nɛ ewura na koso n ya chena kade na be kabuna to. Mbe basa na ka nu fanɛ
         e wɔ ndoŋ nɛ bumo kikɛ yɔ mo kutɔ.Deevid ka bɛta m ba Jerusalɛm to be asheŋAma le be jemanɛ ere nɛ Absalɔm be bebɛsopo na bre shile n yɔ bumo peana. 9 Nɛ Israɛl be basa na kikɛ fara a bile asheŋ a kaŋɛ abar le: “Ewura Deevid e mɔlga
         anyi ashi anyi doŋana kutɔ, nseŋ naŋ mɔlga anyi ashi Filistiebi kutɔ ama e shile n
         lar efuli ere so ŋkpal Absalɔm so. 10 Anyi e daŋ ta ŋku n wurge Absalɔm be kumu so fanɛ e ki anyi be ewura, ama e yɔ kena
         to n ya wu. Manɛ e ba nɛ anyi maaŋ naŋ ya keta Ewura Deevid m ba?”11 Ewura Deevid ka nu asheŋ nɛ Israɛlebi na kaŋɛ na kikɛ nɛ e shuŋi n ya kaŋɛ bɔrɛmatapoana
         Zadɔk nɛ Abiata fanɛ b ya bishi Juda be bejuŋkparpoana na le: “Manɛ nna nɛ k ba fanɛ
         menyi e shir kaman n fɛ ewura be kelaŋɛ m ba mbe laŋ to be asheŋ? 12 Ŋ kurgepoana e la menyi nɛ ma nɛ menyi la eyur nɛ ŋklaŋ koŋwule, nɛ manɛ e ba nɛ men
         shir kaman m ba nɛ men ba kaŋɛ ma fanɛ m bɛta m ba?” 13 Kumo be kaman nɛ ewura Deevid naŋ kaŋɛ bumo fanɛ b kaŋɛ Amasa malɛ le: “Ŋkpal fo ka
         la ŋkurgepo so, yili kabre a yɔ, fo e naaŋ ki benapo nɛ Jɔab bee keniso na be enimu.
         Nɛ m baa maŋ wora loŋ, Ebɔrɛ e bishi ma!” 14 Ndoŋ nna nɛ Deevid be mmalga na shin nɛ Juda be basa na kikɛ be ŋgbene kilgi m bɛ
         mo so nɛ b shuŋi ŋ kaŋɛ fanɛ mo nɛ mbe benapo na kikɛ e bɛta m ba Jerusalɛm. 15 Ewura na ka bɛta a ba nɛ e ba tu Juda be basa ko ashi Gilgaal nɛ baa ba Jɔɔdan be
         lɔr na to nɛ b ba keta mo n dii. 16 Loŋ be saŋɛ na so gbagba nɛ Shemei nɛ e la Bɛnjamin be yiri to be esa nsaa la Gɛra
         nɛ e shi Bahurim na pibinyɛn nya manaŋ n ya tu Juda be basa na ashi Jɔɔdan be lɔr
         na to nɛ b ya shɛr ewura Deevid to. 17 Shemei daŋ keta basa kagboŋ nɛ b shi Bɛnjamin be yiri to nna, nɛ Ziba nɛ e daa la
         Sɔɔl be kanaŋ to be kayɛrbi na nɛ mbe mbinyɛnbi kuduanu nɛ mbe nyɛrbi adunyɔ e daŋ
         ba Jɔɔdan be lɔr na to nɛ b ba shɛr ewura Deevid to. 18 Ndoŋ nna nɛ b keta ewura na nɛ mbe laŋ to ebi m bɔla Lɔr na be kakpa nɛ k maŋ wɔ nchiŋ
         na n dii nseŋ wora mbe aparsheŋ kikɛ n sa mo.Deevid ka wora Shemei kelela be asheŋShemei ka dii lɔr na, nɛ e dese kasawule m bunyaŋ ewura Deevid 19 nseŋ kaŋɛ mo le: “Yiramu! Jande, ta alubi nɛ n wora fo kachɛ nɛ fee lar Jerusalɛm
         to na m paŋ ma. Jande ta m paŋ ma nsaa maŋ naa nyiŋi amo. 20 N nyi ŋ ka wora kulubi ŋ gbiti fo, amoso nɛ n juŋkpar ashi kelargato be esoso be kaba
         so be eyiri na kikɛ m ba nɛ m ba shɛr fo to kabre na Yiramu.”21 Ndoŋ nna nɛ Zeruwa pibinyɛn Abishai kaŋɛ le: “A daga b ka mɔ Shemei ŋkpal e ka sho
         Enyɛnpe Ebɔrɛ be ewura lara so na kɔnɔ so.”22 Ama Deevid daŋ kaŋɛ Abishai nɛ mo da Jɔab nna le: “Menyi e naa ŋini ma kusɔ nɛ meeŋ
         wora a? Ŋko asheŋ nɛ menyee sha nɛ men fin n sa ma a? Naniere bre, ma e la Israɛl
         kikɛ be ewura, ma alɛ maa sha fanɛ b mɔ Israɛl be esa kikɛ kabre.” 23 Ndoŋ nna nɛ ewura na nase kɔnɔ n sa Shemei fanɛ e maaŋ mɔ mo.Deevid ka wora Mifiboshɛf kelela be asheŋ24 Nɛ Sɔɔl mo nanabi Mifiboshɛf gba koso n lar n ya shɛr ewura Deevid to. Baŋ yili saŋɛ
         so nɛ ewura na lar Jerusalɛm to n naŋ ya bɛta m ba nɛ alenfia na kikɛ, Mifiboshɛf
         daa maŋ fɔr mbe aya gba so, e daa maŋ she mbe katɔl, mo alɛ daa maŋ naŋ fɔr mbe asɔbuuso
         gba. 25 Mifiboshɛf ka shi Jerusalɛm n fo ewura na kutɔ nɛ e bishi mo le: “Mifiboshɛf manɛ
         nna nɛ fo daa maŋ bɛ ma so n yɔ?”26 Nɛ e kaŋɛ le: “Yiramu, fo nyi ŋ ka la bobi. Ma alɛ ka kaŋɛ ma kayɛrbi fanɛ e mɛa ma
         kurma to nɛ n dii n tu fo n yɔ nɛ e kini nseŋ shile ŋ ka ma. 27 E daŋ ya ku efɛ nna deŋi ma n sa fo. Yiramu, ama ŋkpal fo ka du fanɛ Ebɔrɛ be kabɔ
         so, fo wora kusɔ kama nɛ k par fo. 28 Fo Yiramu daŋ daga fo ka mɔ n tuto be kanaŋ to be basa kikɛ nna, ama fo wu ma ere
         kuwɔr hale nseŋ shin nɛ mee tu fo gba a ji. Amoso, a maŋ daga ŋ ka naŋ kule fo shɛŋ.”29 Ndoŋ nna nɛ ewura na kaŋɛ le: “Fo ere e sa maŋ naŋ malga shɛŋ. N tiŋ n yili kumo fanɛ
         fo nɛ Ziba e naaŋ barga Sɔɔl be kapetɛ to.”30 Nɛ Mifiboshɛf kaŋɛ le: “Shin nɛ Ziba e ta kapetɛ na kikɛ. Yiramu k wora ma ebel ga
         fo ka ba epe nɛ alenfia.”Deevid ka wora Bazilai kelela be asheŋ31 Bazilai nɛ e la Giliad be esa na gba daŋ shi Rogelim nna m ba nɛ e ba tu ewura na
         n dii Jɔɔdan be Lɔr na. 32 Bazilai daa la enyɛnnimu nna nseŋ ji fanɛ nfɛ aduburwa. E daa la damawura nna, nseŋ
         daa sa ewura na ajibi saŋɛ nɛ e daa wɔ Mahanaim na. 33 Nɛ ewura na kaŋɛ mo le: “Shin nɛ an dii n yɔ Jerusalɛm nɛ fo ya chena ŋ kutɔ nɛ m
         ba keni fo so.”34 Nɛ Bazilai malɛ kaŋɛ le: “Yiramu! Nchɛ afanɛ bre nɛ meeŋ naaŋ ji nseŋ ya kaa chena
         fo kutɔ ashi Jerusalɛm? 35 Yiramu! Ma nfɛ aduburwa nna na. Shɛŋ shɛŋ malɛ maŋ naa yɛlga ma. Ajibi ŋko asɔnuuso
         kikɛ maŋ naa wora ma ebel. Ma alɛ maŋ naa nu nshɛ gba be ebel, amoso maa sha keki
         esulɔ n sa fo. 36 Le be kakɔka ere maŋ daga ma. Ama meeŋ shuŋi fo n ya dii Jɔɔdan be Lɔr na n yɔ anishito
         gbrɛbi. 37 Kumo be kaman nɛ m bɛta n yɔ epe, saŋɛ na so ŋ kaŋ wu nɛ b ta ma n ya puli n tutoana
         be edesekpa. Ama ma kayɛrbi Chimham bre nde, n ta mo n sa fo. Ta mo a yɔ n ya wora
         mo kusɔ kama nɛ fee sha Yiramu!”38 Nɛ ewura Deevid kaŋɛ le: “Meeŋ ta mo a yɔ n ya wora kusɔ kama nɛ fee sha fanɛ n wora
         n sa mo. Kusɔ kama malɛ nɛ fo alɛ gba bee sha, meeŋ wora kumo n sa fo.” 39 Ndoŋ nna nɛ Deevid be benapo na kikɛ dii Jɔɔdan be Lɔr na. Nɛ mo ere shir kaman n
         kela Bazilai kashaso nseŋ nɛfa mo nɛ Bazilai bɛta n yɔ epe. Kumo be kaman nɛ Deevid
         malɛ nɛ Chimham dii n ya tu benapo na.Juda nɛ Israɛl ka bee ji emɔrɔ ŋkpal Deevid so be asheŋ40 Juda be benapo kikɛ nɛ Israɛl be benapo be bargato ka keta ewura Deevid n dii Lɔr
         na n yɔ kaba ndoŋ na nɛ e yɔ Gilgaal nɛ Chimham gba bɛ mo so n yɔ. 41 Ndoŋ nna nɛ Israɛl be benapo na kikɛ yɔ ewura Deevid kutɔ n ya bishi mo le: “Yiramu,
         manɛ nna nɛ an niopibiana Juda be basa bee fɛ fanɛ bumo e kɔ ekpa nseŋ keta fo nɛ
         fo kanaŋ nɛ fo benapo kikɛ n dii Jɔɔdan be Lɔr na?”42 Nɛ Juda be basa na malɛ kaŋɛ le: “An wora loŋ nna ŋkpal manɛ so anyi nɛ ewura na la
         kukoŋwule nna. Manɛ nna nɛ men nya agbo ŋkpal le be kesheŋ ere so? E maŋ sa anyi ajibi,
         mo alɛ maŋ kɛ anyi shɛŋ malɛ gba.”43 Nɛ Israɛlebi na malɛ kaŋɛ le: “Hale nɛ menyi nɛ ewura Deevid la kukoŋwule gba, ŋkpal
         an ka la nnaŋ kudu so, an kɔ mo so eleŋ alɛ kudu a chɔ menyi. Amoso manɛ nna nɛ menyee
         keni anyi jiga? Men sa maŋ teŋ so fanɛ anyi e daŋ kenya nfɛra fanɛ anyeeŋ ya keta
         ewura na m ba!”Ama Juda be basa na daŋ nyaŋɛto na ga m malga m pɔɔ Israɛl be basa na so.

Shɛba ka kini kenu n sa Deevid be asheŋ201 Kanyɛn ko nɛ e daa ku asheŋ nɛ baa tre Shɛba nɛ e la Bikri pibinyɛn nseŋ shi Bɛnjamin
         be yiri to daa wɔ Gilgaal nna. E daŋ foŋ kabel nna m ber kubomboŋ ŋ kaŋɛ le: “Men
         sa maŋ bɛ Jɛsi pibinyɛn Deevid so! E maŋ la anyi to be eko! Israɛlebi men shin nɛ
         an yɔ epe!” 2 Ndoŋ nna nɛ Israɛl be basa na shile ewura Deevid n ya bɛ Shɛba so, ama Juda be basa
         na bre daŋ bugi kagbene nna m bɛ Deevid so ashi Jɔɔdan be Lɔr na ase kikɛ hale n ya
         fo Jerusalɛm.3 Ewura Deevid daŋ shin nna nɛ mo jipoana kudu na bee keni mbe laŋ so ashi Jerusalɛm.
         Ama e kaŋ naŋ bɛta m ba na nɛ e shin nɛ b yɛr bumo n ya wɔtɔ laŋ pɔtɛ to nseŋ shin
         nɛ bekumpo bee keni bumo so. E daa sa bumo kusɔ kama nɛ k tir bumo ama mo alɛ nɛ bumo
         daa maŋ di keche nɛ kenyɛn. Bumo alɛ daŋ baa wɔ laŋ na to nna fanɛ bekulpoche hale
         n ya fo bumo luwu be jemanɛ.4 Ndoŋ nna nɛ ewura Deevid kaŋɛ Amasa le: “Tre Juda be benapo na kikɛ nɛ fo nɛ bumo
         e ba nfe nchɛ asa be kefɛato.” 5 Nɛ Amasa fara a tre benapo na nseŋ nya bumo m ba ewura kutɔ nchɛ asa be kefɛato na.
         6 Nɛ ewura na kaŋɛ Abishai le: “Bikri pibinyɛn Shɛba beeŋ tɔrɔ anyi a chɔ Absalɔm. Amoso,
         ya keta ma benapo lempo na n ju m bɛ mo so, nɛ e maaŋ nya ekpa n luri kade nɛ b pɔr
         egbal ŋ kulti na to ŋ ŋana anyi so.” 7 Ndoŋ nna nɛ Abishai keta Jɔab nɛ benapo lempo na kikɛ, nɛ ewura be bekumpo n lar Jerusalɛm
         a fin Shɛba a yɔ. 8 B ka bee yɔ n ya fo Gibiɔn be kefalta gboŋ na ase nɛ Amasa ba tu bumo ndoŋ. Jɔab malɛ
         daŋ buu mbe anasɔ nna nɛ mbe kasaŋɛbi wɔ kumo be efar to a chɛ mbe kashɛr to a chul.
         E ka bee ba Amasa kutɔ, nɛ mbe kasaŋɛbi na lar kumo be efar to n tɔr. 9 Nɛ Jɔab kaŋɛ Amasa le: “Ŋkurgepo, alenfia wɔtɔ a?” Nɛ e ta enɔ jisa m pɛ mbe katɔl
         to m ber mo to kashaso. 10 Ama Amasa malɛ daa maŋ nyi Jɔab ka keta kasaŋɛbi na mbe enɔ ko to. Ndoŋ nna nɛ Jɔab
         ta kasaŋɛbi na n da Amasa be epun hale nɛ mbe apumbi lar n tɔr kasawule nɛ e wu epul
         na to ndoŋ. Jɔab maŋ da mo kasaŋɛbi na ale anyɔ. Kumo be kaman nɛ Jɔab nɛ mo sipo
         Abishai bee ju Shɛba. 11 Nɛ Jɔab be basa na be eko ba yili Amasa be kebuni na ase ŋ kaŋɛ awɔrso le: “Ekama
         nɛ e nyi fanɛ Jɔab nɛ Deevid nɛ e bɛso, kumo ere e bɛ Jɔab so!” 12 Nɛ Amasa dese ŋklaŋ to ekpa na be nferinto. Jɔab be esa na ka wu fanɛ ekama nɛ e bee
         choŋ beeŋ yili ŋ keni mo, nɛ e gbeye kebuni na ekpa na to n ya nase kupuŋ to nseŋ
         ta keta m buu kumo so. 13 B ka lɔŋɛ kebuni na ekpa na to n nase na so, benapo na maŋ naŋ ba ka shir a yili.
         B daŋ baa bɛ Jɔab so nna a shile a ju Shɛba.14 Shɛba daŋ bɔla Israɛl be nnaŋ na kikɛ be efuli so nna n yɔ Abel Bɛf Maaka. Ndoŋ nna
         nɛ Bikri be kanaŋ to ebi na malɛ ba abar so m bɛ mo so n luri kade to. 15 Jɔab be basa na ka nu fanɛ Shɛba wɔ kade na to na nɛ b yɔ n ya kulti kumo n wɔtɔ nseŋ
         gbare shishɛr n deŋi abar so egbal na be kaman nɛ benapo na e ba bɔla amoso a luri
         kade na to nseŋ fara n ta ndibi gbɛgbɛso a da egbal na nɛ b futi kumo n luri. 16 Kache nyiashempo ko malɛ daa wɔ kade na to nseŋ yili egbal na so a wora awɔr a kaŋɛ
         le: “Keni nfe; Kaŋɛ Jɔab nɛ e ba nfe, ŋkpal manɛ so mee sha k malga mo kutɔ nna.”
         17 Jɔab ka yɔ nɛ kache na bishi mo le: “Fo e la Jɔab na a?”Nɛ Jɔab yɛ: “Mm, ma nna.”Ndoŋ nna nɛ kache na kaŋɛ mo le: “Nu kusɔ nɛ mee kaŋɛ fo ere!”Nɛ mo alɛ yɛ: “Mee nu.”18 Nɛ kache na kaŋɛ le: “Dra na, b daa kaŋɛ nna fanɛ nɛ fee sha k wu fo asheŋ be anishi
         kumo ere fo yɔ Abel, loŋ malɛ gbagba na e naa wora na. 19 Kadegboŋ nɛ kagbenewushi be kade e la anyi be kade ere ashi Israɛl kikɛ nɛ feeŋ tiŋ
         n yirda kumo be basa. Amoso manɛ e ba nɛ menyee sha k jija kade nɛ k du fanɛ enio
         ashi Israɛl, ŋko menyee sha nna nɛ meeŋ mur kusɔ nɛ k la Enyɛnpe Ebɔrɛ peya?”20 Nɛ Jɔab kaŋɛ le: “Kaarɛ gba! Maa ba nɛ m bure ŋko m mur kade ere kikɛ! 21 Ŋkpal manɛ so, anyi ere maŋ kɔ loŋ be nfɛra. Bikri pibinyɛn Shɛba nɛ e shi kebee so
         be kade ko nɛ k wɔ Efrayim na e nyaŋɛto a kɔ ewura Deevid. Fo baŋ tiŋ n nya mo n sa
         ma bre, kumo ere ma alɛ maaŋ naŋ wora menyi be kade na shɛŋ.”Nɛ kache na yɛ: “Anyi beeŋ ta mbe kumu ŋ kpa egbal na be kaman n sa menyi.” 22 Ndoŋ nna nɛ e yɔ kade na be basa kutɔ nɛ mo nɛ bumo kre ŋkre nɛ b ku Shɛba be kumu
         n ta kumo ŋ kpa egbal na be kaman n sa Jɔab. Nɛ Jɔab foŋ kabel a ŋini fanɛ mbe benapo
         na e lar kade na to. Benapo na ka lar n choŋ epe nɛ Jɔab malɛ bɛta n yɔ ewura Deevid
         kutɔ ashi Jerusalɛm.Deevid be benimu be asheŋ23 Jɔab e daa la Israɛl be benapo na kikɛ be enimu nɛ Jehowada pibinyɛn Bɛnaya malɛ daa
         la basa nɛ baa kuŋ Deevid na be enimu, 24 Adoniram e daa la anya nɛ baa tintiŋ nɛ baa shuŋ na be enimu; Nɛ Ahilud pibinyɛn Jehoshafat
         malɛ daa la esa nɛ e bee sibɛ asheŋ a nase kawɔl to. 25 Shiiva malɛ e daa la bumo be demujikpa be esibɛpo, Zadɔk nɛ Abiata e daa la bɔrɛmatapoana.
         26 Nɛ Ira nɛ e shi Jaari be kade to na daa la ewura Deevid be bɔrɛmatapo.

B ka mɔ Sɔɔl be kanaŋ to ebi be asheŋ211 Saŋɛ nɛ Deevid la ewura na nɛ akoŋgboŋ ko daŋ tɔr nfɛ asa. Ndoŋ nna nɛ Deevid bishi
         Enyɛnpe Ebɔrɛ kusɔ nɛ e beeŋ wora a laŋɛ akoŋ na be kaplɛa so. Nɛ Enyɛnpe Ebɔrɛ kaŋɛ
         mo le: “Ewura Sɔɔl nɛ mbe kanaŋ wora kulubi ŋkpal b ka mɔ Gibiɔnebi so.” 2 Gibiɔnebi na daa maŋ la Israɛlebi, b daa la Amɔriebi be katuŋ fimbi ko nna nɛ Israɛlebi
         na daŋ nase kɔnɔ n sa bumo fanɛ baŋ baa kuŋ bumo. Ama Sɔɔl daŋ wora ania nɛ e mur
         bumo nna ŋkpal e ka daa sha fanɛ Israɛlebi nɛ Judaebi e sɔ bumo be efuli na kikɛ so.
         3 Ndoŋ nna nɛ Deevid tre Gibiɔnebi na ŋ kaŋɛ bumo le: “Manɛ nɛ menyee sha ŋ ka wora
         nɛ k wushi menyi kagbene ŋkpal kusɔ nɛ Sɔɔl wora na so, saŋɛ na so menyeeŋ kule Ebɔrɛ
         nɛ e wu anyi mbe basa kuwɔr?”4 Nɛ Gibiɔnebi na kaŋɛ le: “Shuwa nɛ gbiti maaŋ tiŋ ŋ ka kusɔ nɛ Sɔɔl nɛ mbe kanaŋ wora
         anyi na be kukɔ. Anyi alɛ maŋ kɔ ekpa nɛ an mɔ Israɛl be esa n tal to.” Nɛ Deevid
         kaŋɛ bumo le: “Meeŋ wora kusɔ kama nɛ menyee sha ŋ ka wora n sa menyi.”5 Nɛ b yɛ: “Sɔɔl daa sha kemur anyi kikɛ nna, saŋɛ na so anyi be ekama maaŋ naa wɔ Israɛl
         be efuli so. 6 Amoso, lara mbe kanaŋ to be benyɛn ashunu n sa anyi nɛ an ya chɛ bumo efɔl n shiga
         ashi Enyɛnpe Ebɔrɛ be ewura laraso Sɔɔl be kade nɛ baa tre Gibia na be kakpa nɛ baa
         bunyaŋ Enyɛnpe Ebɔrɛ na.”Nɛ Deevid yɛ: “Meeŋ ta bumo n sa menyi.”7 Ama ŋkpal kashenteŋ be kɔnɔ naseso nɛ Deevid nɛ Jonatan nase n sa abar na so Deevid
         daŋ yige Sɔɔl mo nanabi Mifiboshɛf nɛ e la Jonatan pibi na bre nna. 8 Sɔɔl nɛ Ayai pibiche Rizpa daŋ kurge mbinyɛnsobi anyɔ nna. Bumo e daa la Amoni nɛ
         Mifiboshɛf. Sɔɔl pibiche Merab gba nɛ Bazilai pibinyɛn Adriɛl nɛ e shi Mɛhola na daŋ
         kurge mbinyɛnsobi anu nna. 9 Bumo nɛ Deevid daŋ ta n sa Gibiɔnebi na nɛ b ya chɛ efɔl ashi kebee so be kakpa nɛ
         baa bunyaŋ Enyɛnpe Ebɔrɛ na nɛ bumo basa ashunu na kikɛ wu kachɛ koŋwule, saŋɛ so
         nɛ b baŋ fara a buri akoŋboyu na.10 Ndoŋ nna nɛ Sɔɔl mo jipo Rizpa buu kagbenejijaso be asɔbuuso nseŋ wora kekpata ashi
         kefalta nɛ bubuni na dese na so n chena ndoŋ saŋɛ nɛ b fara a buri akoŋboyu na n ya
         fo dɔchubɔrɛ be saŋɛ so. E daa ju mbuibi kapaso nna nsaa ju kupuŋ to be asɔbɔya malɛ
         kanyɛso ashi bubuni na to.11 Deevid ka nu kusɔ nɛ Rizpa wora na, 12 nɛ e ya sɔ Sɔɔl nɛ mo pibi Jonatan be kebuni be awibi ashi Jabesh Giliad be basa na
         kutɔ. Filistiebi e daŋ mɔ Sɔɔl nɛ Jonatan ashi Gilbɔa be kebeegboŋ na ase saŋɛ nɛ
         bumo nɛ Israɛlebi daa kɔ kena na nseŋ ta bumo be eyurana n ya chɛ n shiga egbal nɛ
         b pɔr ŋ kulti Bɛfshan na be kowushina nɛ Jabesh Giliad be basa ya yuri bumo be eyurana
         na n yɔ bumo pe n ya chɔɔ. 13 Ewura Deevid ka sɔ Sɔɔl nɛ Jonatan be awibi na nɛ e muu basa ashunu nɛ b chɛ efɔl
         m mɔ na gba be awibi n ti amo so. 14 Sɔɔl mo tuto Kish be nchaŋ to ashi Zɛla nɛ k wɔ Bɛnjamin be kasawule so na nɛ b daŋ
         puli Sɔɔl nɛ Jonatan be awibi fanɛ kananɛ ewura Deevid kaŋɛ bumo fanɛ b wora na. Ade
         kikɛ be kaman nɛ Ebɔrɛ nu bumo be kabɔrɛkule nseŋ nɛfa bumo be kasawule nɛ akoŋ nɛ
         k daŋ tɔr na loge.B ka kɔ Filistiebi kena be asheŋ15 Kachako nɛ kena ko naŋ koso Filistiebi na nɛ Israɛlebi be kefɛato, nɛ ewura Deevid
         nɛ mbe basa yɔ nɛ b ya kɔ Filistiebi na. B ka bee kɔ kena na nɛ ewura Deevid gben.
         16 Kanyɛn gboŋgboŋi ko nɛ baa tre Ishbibenɔb nɛ e shi Rafa be kanaŋ to a kɔ danyaŋ be
         kekpa nɛ kumo be egbɛ daa sa fanɛ kilo asa, nɛ tokobi popɔr to na fɛ fanɛ e beeŋ tiŋ
         m mɔ Deevid. 17 Ndoŋ nna nɛ Zeruwa pibinyɛn Abishai daŋ ba mɔlga Deevid nseŋ mɔ kanyɛn gboŋgboŋi na.
         Kumo be kaman nɛ Deevid be basa na shin nɛ Deevid nase kɔnɔ fanɛ e maaŋ naa tu bumo
         a yɔ kena to. Nseŋ kaŋɛ mo le: “Anyi maa sha kepaŋ fo, ŋkpal manɛ so fo nɛ Israɛlebi
         kikɛ bee fute a yige so.”18 Kede be kaman nɛ kena ko malɛ naŋ koso Israɛlebi nɛ Filistiebi na be kefɛato ashi
         Gɔɔb. Loŋ be kena na to nɛ Sibɛkai nɛ e shi Husha na mɔ kanyɛn gboŋgboŋi ko nɛ baa
         tre Saaf nɛ e la Rafa be kanaŋ to be esa na.19 Kena ko gba daŋ naŋ koso bumo nɛ Filistiebi na be kefɛato ashi Gɔɔb. Kena na to nɛ
         Jair pibinyɛn Elhanan nɛ e shi Bɛtlɛhɛm na daŋ mɔ Goliɛf mo sipo Lami nɛ e la Giti
         be esa nɛ mbe kekpa be kedibi be bumburuŋ daa du fanɛ esa be keyapuye na. 20 Ndoŋ nna nɛ kena ko malɛ naŋ koso ashi Gaaf. Kanyɛn gboŋgboŋi ko nɛ mo alɛ gba shi
         Rafa be kanaŋ to nsaa sha kolu ga na daa wɔ ndoŋ. Ashilbi ashe she nɛ anashibi ashe
         she nɛ e daa kɔ. 21 E daa tege Israɛlebi na nna, nɛ ewura Deevid mo da Shamaa pibinyɛn Jonatan malɛ mɔ
         mo. 22 Le be basa ana gboŋgboŋi ere kikɛ daŋ shi Rafa be kanaŋ to nna ashi Gaaf nɛ Deevid
         nɛ mbe benapo mɔ bumo kikɛ.

Deevid be kapandi be kashɛ221 Enyɛnpe Ebɔrɛ ka mɔlga ewura Deevid ashi mo doŋana nɛ ewura Sɔɔl be enɔ to na, nɛ
         e boŋ kashɛ ere m maŋkura mo.2 Enyɛnpe Ebɔrɛ na e la ma kefalta nɛ n yil so.Mo e la ma ekumpo gboŋ nɛ emɔlgapo.3 Ma Ebɔrɛ na e la ma kejembugboŋnɛ ma eŋanakpa.Mo kutɔ nɛ ma kumɔlga bee shi.E bee kuŋ ma nna fanɛ kebɛlso be kusɔkuŋso.Mo e naa kɔ a sa ma, nsaa mɔlga ma.Mo e la ma emɔlgapo.Mo e naa kuŋ ma nsaa mɔlga ma,nsaa ta ma a ŋana basanɛ baa ta eleŋ a tintiŋ basa na so.4 N kule Enyɛnpe Ebɔrɛ nanɛ e mɔlga ma ashi ma doŋana be enɔ to.Kemaŋkura e baa la mo peya!5 Luwu kulti ma n wɔtɔfanɛ nchu ka kpa esa ekwi na nnaa shin nɛ k mur ma.6 Luwu kre ma fanɛ efɔl nna,nɛ nchaŋ malɛ sho ma kejigbelɛ.7 Enyɛnpe Ebɔrɛ na nɛ n shu e trema etɔrɔsheŋ kikɛ tonɛ ma kushu tɔr mbe asoe toashi mbe kuwurputi so ebɔrɛsonɛ e nu ma kushu nseŋ chɛ ma to.8 Ndoŋ nna nɛ kasawule chichanseŋ gbuŋgbuŋ to.Nɛ awɔlpa malɛ gba fara a filitonsaa gbuŋgbuŋ to,ŋkpal Ebɔrɛ ka nya agbo so!9 Edishi daa lar mbe kamuna to nnanɛ ajanwulɛbi be edɛshi mbe kɔnɔ toa chɔ wuloŋwuloŋ.10 E lar awɔlpa to ŋ gbelge to a banɛ kuwɔlpa lembir ko wɔ mbe aya ase.11 E dii nna n chena emalaikanɛ b du fanɛ asɔ firgiso sonɛ b kɔ mo a firgi afu to.12 Tentembiri daŋ buu mo so nnanɛ abɔrɛwɔlpa kulti mo n wɔtɔ.13 Nɛ kakpa nɛ e wɔ nabee nyɛkpɛ a kpa edɛfanɛ afu ka bee foŋajanwulɛ be edɛ to na.14 Enyɛnpetale Ebɔrɛ nashi awɔlpa to m pontefanɛ bɔrɛ ka gbri na.Nɛ b nu mbe ebɔl.15 Nɛ e to atanyembinɛ a bee nyɛkpɛ plɛplɛfanɛ bɔrɛ ka nyɛkpɛ nanɛ mo doŋana kikɛjaŋgeto n shile.16 Enyɛnpe Ebɔrɛ na ka ponten fiɛ mo doŋana so agboso nanɛ teku feeto ŋ ka kasawule,nɛ kumo be gbaltɔlase dii efuli.17 Nɛ Enyɛnpe Ebɔrɛ yili esoson teŋi enɔ m pɛ maŋ gberge n lara nchuchiŋgeliŋ na to.18 E mɔlga maashi ma doŋ lempoana nanɛ bumo nɛ b kishi ma nakikɛ be enɔ to,ŋkpal b ka daa kɔ eleŋ gaa chɔ ma so.19 Saŋɛ nɛ asheŋ tu ma na,nɛ baa kɔ ma,ama Enyɛnpe Ebɔrɛ na kuŋ ma.20 B kulti ma n shɛrtonɛ e mɔlga manseŋ sɔ ma n yige,ŋkpal ŋ kaa bee woraasheŋ nɛ a bee par mo so.21 Ŋkpal ŋ ka bee woraasheŋ niŋiso sonɛ fo Enyɛnpe Ebɔrɛbe alelasheŋ shi gan sa ma na.Fo nɛfa wɔ ma so nnaŋkpal ŋ ka maŋ wora kulubi so.22 Kusɔ nɛ Enyɛnpe Ebɔrɛ bee shanɛ mee wora.Maa ba nɛ n shile ma Ebɔrɛn ya wora kulubi kikɛ.23 N ta mbe mbra kikɛn wɔtɔ ma kagbene to nna.Ma alɛ maŋ kplaŋmbe keŋini so kikɛ.24 E nyi ŋ ka maŋ kɔ amoso kikɛ,nsaa gelge alubisheŋ kikɛ malɛ.25 Ŋkpal ma alɛ ka bee worakusɔ nɛ k walɛ so,e bee nɛfa ma nna.Mo alɛ nyi fanɛm maŋ wora kulubimbe anishito.26 O Enyɛnpe Ebɔrɛ, fee ji kashenteŋa sa bekama nɛ bumo alɛ gbabee ji kashenteŋ a sa fo.Nsaa wora bumo nɛ b maŋ kɔamoso na kelela.27 Basa kama nɛ kulubi maŋ wɔ bumo to nanɛ fee lara fo kumu a ŋini,ama belubiworapo brebe alubi be kakɔkanɛ fee sa bumo.28 Bumo nɛ baa bar bumo be amu kaseto nanɛ fee mɔlga,ama bekama nɛ baa maŋbumo be amu so na brefee bar bumo kaseto nna.29 Fo, Enyɛnpe Ebɔrɛ nadu fanɛ kefulto nna n sa ma.Fo e naa ta kanyɛ a kilgi kapaso.30 Fo e naa sa ma eleŋnɛ mee kɔ ma doŋanaa pɔɔ so nsaa suge bumo be nde.31 Le be Ebɔrɛ ere be asheŋ woraso niŋi ga,mo alɛ be kamalgamaŋ kɔ saŋgre kikɛ!E du fanɛ kebɛlso be kusɔ kuŋso nnan sa bekamanɛ baa fin kekuŋ ashi mo kutɔ.32 Wanɛ malɛ e naa la Ebɔrɛnɛ manɛ Enyɛnpe Ebɔrɛnɛ e la ma kefalta ere.33 Ebɔrɛ nawule e la ma elempoa ju bedoŋ ashi ma ekpa to.34 Mo e sa ma aya shilesofanɛ chibir peya na,nsaa shin nɛ mee tiŋa shile abee to.35 Mo e naa ŋini ma kananɛ baa kɔ kenanɛ kananɛ baa to danyaŋ be keta.36 O Enyɛnpe Ebɔrɛ,fo e naa kuŋ ma nsaa mɔlga ma.Fo kechɛto malɛe shin nɛ ŋ ki esagboŋ.37 Fo ka maŋ sa ekpa fanɛ b pɛ ma so,maa ba nɛ mee tɔr kikɛ.38 Mee ju a bɛ ma doŋana so nnaa pɔɔ bumo so, a mur bumo.39 N ta ma tokobi ŋ ŋe bumo n lɛnɛ b koso ŋ gben.M pɔɔ bumo so cheche.40 Fo e naa sa ma eleŋnɛ mee tiŋ a kɔ kena a pɔɔma doŋana so.41 Fo e naa shin nɛ ma doŋana bee shilenɛ ma alɛ bee mɔ bekamanɛ b kishi ma na kikɛ.42 Baa shu nna a fin kechɛtoama bumo alɛ maŋ nyaesa nɛ e beeŋ mɔlga bumo.Baa kule Enyɛnpe Ebɔrɛ na,ama mo alɛ maa tuge bumo.43 N nɔkɔr ma doŋananɛ b ki fanɛ kasawule so be shishɛr,nseŋ chichi bumo sonɛ b ki fanɛ ekpa to be depɔ.44 Fo mɔlga ma ashi basanɛ baa nyaŋɛto a sha nɛ b mɔ ma nabe enɔ to nseŋ ta maŋ ki efuli pɔtɛana so be ejuŋkparpohale nɛ baa shuŋ ma.45 Efuli pɔtɛana so be basabee chicha nna a jɔŋɛ ma ase.Ma alɛ baŋ malga,baa wora ma kasonu nna.46 Bumo be tama logenɛ b shi bumo be kekuŋbe kumɔlga be kakpan chicha a ba.47 Enyɛnpe Ebɔrɛ fo wɔtɔ!Meeŋ di fo epaŋ!Fo la kejembu nna nɛ mee ŋana fo to!Meeŋ maŋkura foŋkpal fo ka mɔlga ma so.48 Fo e naa wora a tal to a sa ma,nsaa shin nɛ mee jiefuliana na kikɛ so eleŋ.49 Fo e naa mɔlga ma ashi ma doŋana kutɔ.O Enyɛnpe Ebɔrɛfo e naa shin nɛ mee kɔa pɔɔ ma doŋana so.Fo alɛ e naa kuŋ maashi basa nɛ baa ta eleŋa tintiŋ basa na kutɔ.50 Amoso meeŋ di fo epaŋnɛ efuli kikɛ e nu,nseŋ boŋ kashɛ m maŋkura fo ketre.51 Fo Ebɔrɛ e naa saesa nɛ fo lara fanɛ e baa la ewura nakekɔmpɔɔso be eleŋ.Fo alɛ be kashanɛ fo kɔ n sa fo ewuralaraso Deevid nɛ mbe kaman to ebina maa loge kikɛ.

Ewura Deevid be lalaloge be mmalga be asheŋ231 Ebɔrɛ nɛ e la Jeekɔb be Ebɔrɛ na e daŋ lara Jese pibinyɛn Deevid nɛ e ki esagboŋ nɛ
         ewura. Deevid malɛ e daa la esa nɛ e boŋ nshɛ nɛ a wɔ ebel ga ashi Israɛl to. Deevid
         be lalaloge be mmalga nɛ e daŋ malga nde. 2 Enyɛnpe Ebɔrɛ be kiyoyu na e naa kaŋɛ ma kusɔ nɛ meeŋ malga. 3 Le nɛ Israɛl be Ebɔrɛ nɛ e la ma ekumpo na daŋ malga ŋ kaŋɛ: “Ewura nɛ e kɔ kasonu
         n sa Ebɔrɛ nseŋ ta kashenteŋji a ji mbe kuwura na 4 du nna fanɛ bɔrɛ ka maŋ mɔl nɛ epeŋi nyaŋɛ chipurso nɛ kakpa kikɛ wora parr nna. Loŋ
         be epeŋi e naa nyaŋɛ a shin nɛ afitiri bee nyɛkpɛso chipurso na.” 5 Le be ekpa malɛ so nɛ Ebɔrɛ beeŋ bɔla so n nɛfa ma nɛ ma kaman to ebi. Ŋkpal manɛ
         so e nase kɔnɔ nɛ k wɔtɔ mbaanaayɔ nna n sa ma. Mo alɛ beeŋ wora kusɔ nɛ e kaŋɛ na
         m bɔlɔ so. Mbe kɔnɔ naseso malɛ maa chɛrga kikɛ. Amoso e beeŋ sa ma kusɔ kama nɛ mee
         tama na, nseŋ mɔlga ma. 6 Ama belubiworapoana bre du fanɛ ewi nɛ esa maaŋ tiŋ n ta mbe enɔ m pulgi nna. 7 Ama fo baŋ ta kebɛlso be katɔkɔrɔ nna m pulgi amo nseŋ ŋ gbare amo n ya chɔɔ.Deevid be benapo lempo be asheŋ8 Deevid be benapo nɛ bumo be atre dii ga nde: Joshɛb Baashibef nɛ e shi Tachimɔn na
         e daa la mbe benapo lempo asa nɛ bumo be atre dii a chɔɔ ekama na be ejuŋkparpo. E
         daŋ ta kekpa nna ŋ kɔ m mɔ benyɛn alfa aburwa ashi kena koŋwule to. 9 Enyɔsopo e daa la Eliaza nɛ mo tuto la Dodo nɛ e shi Aho be kanaŋ to na. Kachako nɛ
         mo nɛ ewura Deevid juŋkpar Israɛlebi na nɛ b ya to Filistiebi na kena be emaŋ nɛ Israɛlebi
         be benapo bre kikɛ bɛta kaman gbrɛbi. 10 Ndoŋ nna nɛ Eliaza yili to ŋ kɔ Filistiebi na hale nɛ mbe enɔ ki shiŋgreŋ nɛ e maaŋ
         naŋ tiŋ n yige tokobi to. Kumo be kamɔnchɛ nɛ Enyɛnpe Ebɔrɛ na sa bumo kekɔmpɔɔso
         gboŋgboŋi. Kena na ka loge na nɛ Israɛl be benapo na kikɛ bɛta m ba Eliaza kutɔ m
         ba bela akɔsɔ nɛ a deŋ bubuni na so na kikɛ. 11 Benapo lempo asa na be esasopo e daa la Shamma nɛ mo tuto la Agee nɛ e shi Haraa na.
         Kachako nɛ Filistiebi be benapo kre kena nɛ b ba jija akuloŋku be kudɔ nɛ k mata Lehi
         na nɛ Israɛlebi be benapo na kikɛ shile ŋ ka Shamma nawule. 12 Nɛ Shamma bre daŋ yili kudɔ na to ŋ kɔ m pɔɔ Filistiebi na so ŋ kuŋ kudɔ na. Kumo
         be kamɔnchɛ kekɔmpɔɔso gboŋgboŋi nɛ Enyɛnpe Ebɔrɛ na daŋ sa bumo. 13 Kasɔteŋi be jemanɛ so nɛ benapo lempo adesa na to be basa asa nɛ bumo be atre daŋ
         dii ga na yɔ ewura Deevid kutɔ ashi Adulam be kebeelaŋ na ase, nɛ Filistiebi na malɛ
         be benapo ko ya wora bumo be keeyito ashi Refaebi be ketaŋɛ na to, 14 nseŋ sɔ Bɛtlɛhɛm kikɛ nɛ ewura Deevid malɛ wɔ kakpa nɛ e ŋana na. 15 Ndoŋ nna nɛ achukoŋ pɛ ewura Deevid, nɛ Bɛtlɛhɛm be nchu yɛlga mo nɛ e kaŋɛ le: “Nɛ
         esa ko daa beeŋ jɔ ketirbu nɛ k dese Bɛtlɛhɛm be kabunagboŋ na ase na be nchu n sa
         ma nna, k daa beeŋ par ma ga!” 16 Nɛ benapo lempo asa nɛ bumo be atre dii benapo adesa na to na pete n yɔ Filistiebi
         na be keeyito n ya jɔ ketirbu na be nchu m ba sa Deevid, ama Deevid daa maŋ nu nchu
         na. E daŋ chulgi amo nna n wurge kasawule fanɛ sarga n sa Enyɛnpe Ebɔrɛ, 17 nseŋ kaŋɛ le: “Enyɛnpe Ebɔrɛ, nuso gba nɛ meeŋ wora n nuu nchu ere! Ma kenuu amo beeŋ
         baa du nna fanɛ basa nɛ b ta bumo be amu ŋ kpa kelara ere be ŋklaŋ nɛ mee nuu na!”
         Ŋkpal loŋ so nɛ e kini kenuu nchu na. Le be kenyɛn be ashuŋ nɛ benapo lempo asa na
         daŋ shuŋ. 18 Jɔab mo sipo Abishai nɛ mo nio la Zeruwa na e daa la benapo lempo adesa nɛ bumo be
         atre daŋ dii na to be ejuŋkparpo. E daŋ ta mbe kekpa nna ŋ kɔ benyɛn alfa asa m mɔ
         bumo kikɛ nɛ mbe ketre dii fanɛ benapo lempo asa nɛ bumo be atre daŋ dii a chɔɔ ekama
         na. 19 Mo e daa la benapo lempo adesa na kikɛ to be elempo ama mo alɛ daa maŋ kɔ eleŋ n fo
         benapo lempo asa juŋkparso na so. 20 Jehowada pibinyɛn Bɛnaya nɛ e shi Kabziil na gba daa la enapo lempo ko nna: E daa
         kɔ kenyɛn ga hale n daŋ mɔ Mowabebi be benapo lempo anyɔ ko. Kachako gba e daŋ lar
         bɔrɛ nɛ abɔrɛjembubi to nna n ya gbelge kejamaŋ to m mɔ buluŋ. 21 Mo alɛ daŋ naŋ mɔ Ijipt be kanyɛn gboŋgboŋi ko nɛ e daŋ ta kekpa a kɔ na. Kaprɛ nɛ
         Bɛnaya bre daŋ keta a kɔ ama e tiŋ n sɔ kanyɛn na be kekpa na mbe enɔ to ŋ kilgi n
         ta kumo m mɔ mo. 22 Le be kenyɛn nɛ Bɛnaya nɛ e la benapo lempo adesa na to be eko na daŋ ji. 23 E daŋ nya kemaŋkura ga ama mo alɛ daa maŋ fo benapo lempo asa na so. Mo nɛ ewura Deevid
         daŋ ta ŋ ki basa nɛ baa kuŋ mo na be enimu. 24-39 Benapo lempo adesa na be beko e la: Asahɛl nɛ e la Jɔab mo sipo na, nɛ Dodo nɛ e shi
         Bɛtlɛhɛm na pibinyɛn Elhanan, Shamma nɛ Elika nɛ b shi Haarɔd na nɛ, Hɛlɛz nɛ mo alɛ
         shi Pɛlɛt na, Ikkish nɛ e shi Tekua na pibinyɛn Ira, nɛ Abieza nɛ e shi Anatɔf na,
         Mebunai nɛ e shi Husha na, nɛ Zalmɔn nɛ mo alɛ shi Aho na, nɛ Maharai nɛ e shi Nɛtofa
         na, nɛ Baana nɛ e shi Nɛtofa na pibinyɛn Hɛlɛb nɛ Ribai nɛ e shi Gibia nɛ k wɔ Bɛnjamin
         be efuli so na pibinyɛn Ittai nɛ Bɛnaya nɛ e shi Piratɔn na, nɛ Hiddai nɛ mo alɛ shi
         ketaŋɛ nɛ k wɔ a mata Gaash na, nɛ Abialbɔn nɛ e shi Araba na nɛ Azmavɛf nɛ e shi
         Bahurim na, nɛ Eliab nɛ e shi Shaalbɔn na kikɛ daa la Jaashɛn be mbinyɛnbi nna. Shamma
         nɛ e shi Haraa na pibinyɛn Jonatan nɛ Shaara nɛ e shi Haara pibinyɛn Ahiam nɛ Ahasbai
         nɛ e shi Maaka na pibinyɛn Elifelɛt nɛ Ahitofɛl nɛ e shi Gilo na pibinyɛn Eliam nɛ
         Hizro nɛ e shi Kaamɛl na nɛ Paarai nɛ e shi Arab na, nɛ Neetan nɛ e shi Zooba na pibinyɛn
         Igaal nɛ mo nana la Hagri na, nɛ Bani nɛ e shi Gad na nɛ Zɛlɛk nɛ e shi Ammɔn na nɛ,
         Naharai nɛ e shi Bɛɛrɔf nseŋ daa keta Zeruwa pibinyɛn Jɔab be akɔsɔ na nɛ Ira nɛ Garɛb
         nɛ b shi Jatiir na, nɛ Yuriya nɛ e la Hiti be esa na. Benapo lempo adesa nɛ ashunu
         na be beko be atre nna na.

Ewura Deevid ka karga mbe basa be asheŋ241 Enyɛnpe Ebɔrɛ na daŋ naŋ nya agbo nna ga n wɔtɔ Israɛlebi nseŋ bɔla Deevid so m bar
         le be tɔrɔ ere bumo so ŋ kaŋɛ Deevid le: “Ya karga Israɛl nɛ Juda be basa kikɛ.” 2 Ndoŋ nna nɛ Deevid kaŋɛ mbe benapo be enimu Jɔab le: “Fo nɛ fo benimuana na kikɛ e
         yɔ Israɛl be eyiri na kikɛ kutɔ n ya yili Dan be kade to ashi efuli na so be kelargato
         be esoso ŋ karga basa nɛ b fo kena be kekɔ na kikɛ n ya fo Bɛshiba ashi kelargato
         be kaseto.” 3 Nɛ Jɔab kaŋɛ ewura na le: “Yiramu, Enyɛnpe fo Ebɔrɛ na e shin nɛ Israɛl be benapo
         na e wora kishi n ti so fanɛ ntuŋ kalfa a chɔ kananɛ b du naniere, nseŋ teŋi fo ŋkpa
         malɛ so nɛ fo wu kumo be loŋ. Ama manɛ nna nɛ fee sha fanɛ fo wora le?” 4 Ama ewura na daŋ maŋ chɛrga mbe nfɛra nseŋ shin nɛ Jɔab nɛ benimuana na lar n yɔ nɛ
         b ya karga Israɛl be benapo na. 5 B daŋ ya dii Jɔɔdan be Lɔr na nna n ya wora bumo be keeyito m mata kade nɛ baa tre
         Arowa nɛ k wɔ ketaŋɛ nɛ k wɔ Gad be kaba so na nna. Ndoŋ nɛ b yili n sɔ kelargato
         be esoso be kaba so n yɔ Jeza. 6 Nseŋ yili ndoŋ n yɔ Giliad nɛ Kadɛsh ashi Hiti be kasawule so. Nseŋ bɔla ndoŋ n yɔ
         Dan n ya yili Dan malɛ n yɔ Sidɔn be epeŋitɔrkpa be kaba so a mata teku nɛ baa tre
         Mɛditerenia na. 7 Kumo be kaman nɛ b yɔ kade nɛ b pɔr egbal ŋ kulti nɛ baa tre Tayɛ na, n ta loŋ n ya
         fo Hivebi nɛ Keenanebi be nsawule so be nde kikɛ to. N yili ndoŋ n yɔ Bɛshiba nɛ k
         wɔ Juda be kelargato be kaseto be keshishɛrsawule so na. 8 Afɔl akpanu nɛ nchɛ adunyɔ nɛ b ta n nite efuli na kikɛ so pɔɛŋ nseŋ bɛta m ba Jerusalɛm.
         9 Ndoŋ nna nɛ Jɔab ba kaŋɛ ewura na basa nɛ b fo kena to be keyɔ na be kananɛ b sa.
         E yɛ basa ŋgboŋ alfa aburwa nɛ b daŋ nya ashi Israɛl, nseŋ nya basa ŋgboŋ alfa anu
         malɛ ashi Juda. 10 Ewura Deevid ka pin basa na b kananɛ b sa na nɛ mbe nfɛra fara a wɔl mo to nɛ e fɛ
         fanɛ e wora kulubi ŋ gbiti Ebɔrɛ nseŋ kaŋɛ le: “Kusɔ nɛ n wora ere bee ŋini nna fanɛ
         n wora kulubi gboŋgboŋi. Amoso ta m paŋ ma ŋkpal manɛ so n wora kawulisheŋ ga.” 11 Kumo be ŋklade chipurso nɛ Enyɛnpe Ebɔrɛ kaŋɛ Gad nɛ e la Deevid be anebi na le: 12 “Ya kaŋɛ Deevid fanɛ n sa mo asɔ asa nɛ e lara amo to be kumo nɛ e bee sha.” 13 Nɛ Gad yɔ ewura Deevid kutɔ n ya kaŋɛ mo kusɔ nɛ Enyɛnpe Ebɔrɛ kaŋɛ. E yɛ: “Asɔ ere
         be kumo nɛ feeŋ baa sha? Akoŋgboŋ be ketɔr fo kasawule so nfɛ asa ŋko fo keshile fo
         doŋana afɔl asa ŋko kulɔ be aleblawu ko be keba fo kasawule so nchɛnsa? Fɛ kumo be
         asheŋ nseŋ kaŋɛ ma kusɔ nɛ fee sha fanɛ ŋ kaŋɛ Enyɛnpe Ebɔrɛ.” 14 Nɛ Deevid kaŋɛ le: “Nuso be asheŋ nde? Asheŋ ere be kekama maŋ bɔ! Ama maa sha keji
         tɔrɔ dimɛdi be enɔ to. Amoso shin nɛ Enyɛnpe Ebɔrɛ gbagba e gberge ma kusoe, ŋkpal
         manɛ so e la kuwɔrwu be Ebɔrɛ nna.” 15 Amoso Enyɛnpe Ebɔrɛ daŋ shin nna nɛ kulɔ be aleblawu ba Israɛl so kumo be kamɔnchɛ
         chipurso n ya fo jemanɛ mo nɛ mo ere Ebɔrɛ yili na. Yili efuli na be kebonfu ko n
         ya fo kumo be kebonfu ko, Israɛlebi na be basa ŋgboŋ adushunu e daŋ wu. 16 Ama Enyɛnpe Ebɔrɛ be Malaika ka daa shin nɛ e mur Jerusalɛm na, nɛ kuwɔr pɛ Enyɛnpe
         Ebɔrɛ nɛ e chɛrga mbe nfɛra a yɔ basa na be kasogberge na be kaplɛa so nseŋ kaŋɛ Malaika
         nɛ e bee mɔ bumo na le: “K nyalɛ loŋ. Lara fo enɔ ashi bumo be asheŋ to!” Kumo be
         jemanɛ na nɛ Malaika na wɔ Aruna nɛ e la Jebusi be esa na be kugooro na ase. 17 Ewura Deevid ka wu Malaika nɛ e daa mɔ basa na, nɛ e kaŋɛ Enyɛnpe Ebɔrɛ na le: “Ma
         e wora n jija nseŋ wora kulubi n ti so. Nɛ manɛ nɛ bebɔlpo ere malɛ wora? Ma nɛ ma
         kanaŋ e daga fo ka gberge kusoe.” 18 Kumo be kamɔnchɛ kikɛ nɛ Gad yɔ Deevid kutɔ n ya kaŋɛ mo le: “Yɔ Aruna be kugooro
         na so n ya pɔr bɔrɛsure n sa Enyɛnpe Ebɔrɛ.” 19 Ndoŋ nna nɛ Deevid nu n sa kusɔ nɛ Enyɛnpe Ebɔrɛ bɔla Gad so ŋ kaŋɛ mo kenishipereso
         na, nseŋ yɔ. 20 Aruna ka keni, n wu ewura na nɛ mbe benapo ka bee ba mo kutɔ, nɛ e ya gbir kasawule
         Deevid be anishito 21 nseŋ bishi mo le: “Manɛ nna nɛ fo ba nfe, Yiramu?” Nɛ Deevid yɛ: “M ba nna nɛ m ba
         tɔ fo kugooro ere m pɔr bɔrɛsure n sa Enyɛnpe Ebɔrɛ, saŋɛ na so e beeŋ ju aleblawu
         ere ashi anyi so.” 22 Nɛ Aruna kaŋɛ le: “Ta kumo n wora kusɔ kama nɛ k par fo n sa Enyɛnpe Ebɔrɛ na. Ana
         gba nde! Feeŋ tiŋ n ta amo n lara sarga chɔɔso bɔrɛsure na so; nseŋ ta bumo be abɔto
         be abarga nɛ ndibi nɛ b kɔ a bri ayu na malɛ m puga edɛ.” 23 Aruna ka ta asɔ na kikɛ n sa ewura na nɛ e kaŋɛ mo le: “Ebɔrɛ e sɔ fo kekule.” 24 Nɛ ewura na malɛ kaŋɛ mo le: “M-m, meeŋ ka amo be kukɔ n sa fo ŋkpal manɛ so m maa
         sha kelara sarga nɛ m maŋ bɔ kukɔ kumo so n sa Enyɛnpe Ebɔrɛ.” Nɛ e tɔ kugooro na
         nɛ ana na kikɛ gbiti be ndarbi adunu, 25 nseŋ pɔr bɔrɛsure ndoŋ n sa Enyɛnpe Ebɔrɛ. Kumo be kaman nɛ e lara esarga chɔɔso nɛ
         kɔnɔkoŋwuleso be esarga. Ndoŋ nna nɛ Enyɛnpe Ebɔrɛ na nu mbe kabɔrɛkule nɛ aleblawu
         nɛ k wɔ Israɛl na kikɛ ku.1 BEWURABewura be kawɔl juŋkparso1 Bewura1BwBEWURABE KAWƆL JUŊKPARSO

Ewura Deevid be mbel to be saŋɛ be asheŋ11 Ewura Deevid daŋ bel ga nna, amoso b ka ta ata m buu mo so gba nɛ awo kraa luri mo
         to nna. 2 Ndoŋ nna nɛ mbe benimu kaŋɛ mo le: “Yiramu, shin nɛ an fin kasuŋgurbia nɛ e ba kaa
         keta fo. E beeŋ baa dese a mata fo saŋɛ na so awo maaŋ naa luri fo to.” 3 Kumo be kaman nɛ b luri Israɛl be efuli kikɛ to a fin kasuŋgurbia nɛ e walɛ kebita
         ga nseŋ ya wu kebichebi ko nɛ baa tre Abishag nɛ e shi kade nɛ baa tre Shunɛm na,
         nseŋ keta mo m ba sa ewura na. 4 Kebichebi na daa keta ewura na nɛnɛ ga ama mo nɛ mo daa maŋ di keche nɛ kenyɛn.Adonija ka bee fin k ki ewura be asheŋ5-6 Absalɔm ka wu na nɛ ewura Deevid be eche Hagif pibinyɛn Adonija ki ewura Deevid pibinyɛn
         nimuso. Mo e daa bɛ Absalɔm so nseŋ daa walɛ kayɛrbi ga. Kachako nɛ e yili kumo fanɛ
         e beeŋ ta mbe kumu ŋ ki ewura. Ndoŋ nna nɛ mo gbagba fin egbaŋɛturko nɛ egbaŋɛ nseŋ
         ta benapo adunu fanɛ b baa kuŋ mo. Mo tuto, ewura Deevid, malɛ daŋ maŋ bishi mo kusɔ
         nɛ k ba nɛ e bee wora loŋ, ŋkpal manɛ so, e maŋ naŋ fiɛ mo so kikɛ. 7 Adonija daŋ ya kaŋɛ Jɔab nɛ mo nio daa la Zeruwa na, nɛ bɔrɛmatapo Abiata kesheŋ nɛ
         e bee sha nɛ e wora na nna nɛ b shuli m bɛ mo so. 8 Ama bɔrɛmatapo Zadɔk nɛ Jehowada pibinyɛn Bɛnaya nɛ anebi Neetan nɛ Shimei nɛ Rei
         nɛ enapo nɛ e bee kuŋ ewura Deevid na bre daa maŋ bɛ kusɔ nɛ Adonija kaŋɛ na so.9 Kachako nɛ Adonija ta mbolpɔ nɛ egbolu nɛ anafɔlbi nɛ b daa walɛ eyurto n lara sarga
         ashi kefalta nɛ baa tre ‘Kuwɔ’, nɛ k mata kebuye nɛ baa tre Enrogɛl na ase. E daŋ
         tre mo sipo nyɛnsobiana nɛ ewura Deevid be benimuana nɛ b shi Juda na nna m ba loŋ
         be sarga be kejigboŋ na to. 10 Ama e daa maŋ tre mo sipo Sɔlɔmɔn nɛ bɔrɛmatapowura Neetan nɛ Bɛnaya nɛ ewura Deevid
         be enapo nɛ e bee kuŋ mo na bre.B ka buu Sɔlɔmɔn kuwura be asheŋ11 Anebi Neetan ka nu kumo nɛ e ya bishi Sɔlɔmɔn mo nio Bɛshiba le: “Fo nu Hagif pibinyɛn
         Adonija ka buu mo gbagba be kumu kuwura nɛ ewura Deevid gba maŋ nyi kumo be asheŋ
         a? 12 Nɛ fee sha kumɔlga fo kumu nɛ fo pibinyɛn Sɔlɔmɔn bre, kumo ere meeŋ ji fo asoeto
         nna 13 nɛ fo yɔ ewura Deevid kutɔ n ya bishi mo le: ‘Yiramu, fo maŋ nase kɔnɔ n sa ma fanɛ
         fo kaman m pibinyɛn Sɔlɔmɔn e naaŋ ba ji kuwura a? Nɛ manɛ e ba nɛ Adonija teŋ ta
         mbe kumu ŋ ki ewura naniere?’ 14 Saŋɛ so nɛ fee malga ewura Deevid kutɔ na, ma alɛ beeŋ ba m ba ji kusɔ nɛ fee kaŋɛ
         na be shɛda.”15 Ewura Deevid daa wɔ ebuŋkpar to nna nɛ Abishag nɛ e shi kade nɛ baa tre Shunɛm na
         wɔ ndoŋ a keni mo so ŋkpal e ka bel ga so. 16 Nɛ Bɛshiba ya jɔŋɛ ewura na ase bunyaŋ so, nɛ ewura Deevid bishi mo le: “Manɛ nɛ fee
         sha nɛ n wora n sa fo?”17 Nɛ Bɛshiba kaŋɛ: “Yiramu, fo nase kɔnɔ ashi Enyɛnpe fo Ebɔrɛ na be ketre to fanɛ fo
         kaman, m pibinyɛn Sɔlɔmɔn e naaŋ ki ewura. 18 Ama Adonija teŋ ta mbe kumu ŋ ki ewura nɛ fo alɛ maŋ nyi kumo be asheŋ. 19 E ta egbolu nɛ mbolpɔ nɛ ana fɔlbi nɛ b daŋ a walɛ eyurto damta n lara sarga nseŋ
         tre bɔrɛmatapo Abiata nɛ Jɔab nɛ e la fo benapo be enimu na nɛ fo mbinyɛnsobiana kikɛ
         kejigboŋ na to, she fo pibinyɛn Sɔlɔmɔn nawule. 20 Yiramu, Israɛl be basa kikɛ bee jo nna nɛ fo kaŋɛ bumo esa nɛ e beeŋ ki ewura fo kaman.
         21 Fo baa maŋ wora loŋ pɔɛŋ nseŋ ta fo anishi ŋ ŋana, kumo ere Adonija beeŋ ta ma nɛ
         m pibinyɛn Sɔlɔmɔn ŋ ki bedoŋ nseŋ mɔ anyi.”22 E kraa malga nna nɛ anebi Neetan ba ewura be laŋ to. 23 Nɛ esa ko ya kaŋɛ ewura Deevid fanɛ anebi Neetan ba. Ndoŋ nna nɛ Neetan yɔ ewura na
         kutɔ n ya jɔŋɛ m bunyaŋ mo. 24 Kumo be kaman nɛ e bishi le: “Yiramu, fo e kaŋɛ fanɛ fo kaman Adonija e naaŋ ki ewura
         n chena fo mputi so a? 25 Kabre chipur ere e ta egbolu nɛ mbolpɔ nɛ ana nɛ b daŋ a walɛ eyurto damta n ya lara
         sarga nseŋ tre fo mbinyɛnsobi kikɛ nɛ fo benapo be enimu Jɔab nɛ bɔrɛmatapo Abiata
         nɛ bumo kikɛ wɔ ndoŋ a ji bumo be eyur nsaa cha awɔr a kaŋɛ le: ‘Ebɔrɛ e sa ewura
         Adonija ŋkpa tenteŋ!’ 26 Ama e maŋ tre ma nɛ bɔrɛmatapo Zadɔk nɛ Bɛnaya nɛ Sɔlɔmɔn bre. 27 Yiramu, fo e yili kumo be loŋ nsaa maŋ kaŋɛ fo benimuana kikɛ nɛ b pin esa nɛ e beeŋ
         ji kuwura fo kaman a?”Ewura Deevid ka ta Sɔlɔmɔn ŋ ki ewura be asheŋ28 Ndoŋ nna nɛ Ewura Deevid kaŋɛ le: “Bɛshiba nu nfe.” Ndoŋ nna nɛ Bɛshiba firgi n taga
         ewura Deevid to. 29 Nɛ e kaŋɛ mo le: “Ŋkpal Ebɔrɛ nɛ e wɔ ŋkpa to na ka lara ma ashi etɔrɔ kikɛ to so,
         30 kɔnɔ nɛ n nase ashi Enyɛnpe Israɛl be Ebɔrɛ na be ketre to fanɛ ma kaman Sɔlɔmɔn e
         naaŋ ki ewura na, beeŋ bɔlɔ so.”31 Nɛ Bɛshiba jɔŋɛ mo ase ŋ kaŋɛ: “Ebɔrɛ e teŋi fo ŋkpa so Yiramu!”32 Kede be kaman nɛ Ewura Deevid shuŋi n tre Zadɔk nɛ Neetan nɛ Bɛnaya. B ka ba, 33 nɛ e kaŋɛ bumo le: “Men keta ma benimuana ere be beko n ya shin nɛ m pibi Sɔlɔmɔn
         e dii ŋ gbagba be kurma n chena so nɛ men bɛ mo so ŋ keta mo n yɔ kebuye nɛ baa tre
         Gihɔn na ase, 34 nɛ bɔrɛmatapo Zadɔk nɛ anebi Neetan e ya chulgi ŋku n do mbe kumu so m buu mo Israɛl
         be kuwura. Kumo be kaman nɛ men shin nɛ b foŋ kabel n shin nɛ ekama e cha awɔrso ŋ
         kaŋɛ le: ‘Ebɔrɛ e sa ewura Sɔlɔmɔn ŋkpa tenteŋ!’ 35 Men kaŋ wora loŋ n loge nɛ men bar mo nfe nɛ e ba chena ma kuwurputi so n yili ma
         katelamu to a ji kuwura, ŋkpal manɛ so, mo nɛ n lara fanɛ e baa la Israɛl nɛ Juda
         be efuliana kikɛ so be ewura.”36 Nɛ Bɛnaya kaŋɛ: “Anyeeŋ wora loŋ yeramu. Enyɛnpe Ebɔrɛ nɛ e la anyi be ewura be Ebɔrɛ
         na e shin nɛ loŋ e wora. 37 Enyɛnpe Ebɔrɛ na e baa wɔ Sɔlɔmɔn gba kutɔ fanɛ kananɛ e daŋ baa wɔ fo kutɔ na, nseŋ
         shin nɛ mbe kuwurji e baa kɔ eleŋ ga a chɔ feya gba.”38 Ndoŋ nna nɛ bɔrɛmatapo Zadɔk nɛ anebi Neetan nɛ Bɛnaya nɛ benapo nɛ baa kuŋ ewura
         Deevid na shin nɛ Sɔlɔmɔn chena ewura Deevid be kurma so nɛ b keta mo n yɔ kebuye
         nɛ baa tre Gihɔn na ase. 39 Ndoŋ nɛ bɔrɛmatapo Zadɔk nɛ anebi Neetan chulgi ɔlif be ŋku nɛ b ta ashi Enyɛnpe be
         wajɛbu na to na n wurge Sɔlɔmɔn be kumu so n buu mo kuwura nseŋ foŋ kabel nɛ basa
         na cha awɔrso ŋ kaŋɛ: “Ebɔrɛ e sa ewura Sɔlɔmɔn ŋkpa tenteŋ!” 40 Kumo be kaman nɛ bumo kikɛ bɛ Sɔlɔmɔn so a foŋ nlopi a boŋ nshɛ awɔrso m bɛta a yɔ
         Jerusalɛm hale nɛ bumo be awɔr na shin nɛ kasawule bee gbuŋgbuŋ.41 Saŋɛ nɛ Adonija nɛ basa nɛ e tre mbe kejigboŋ na to ji a loge na nɛ b nu awɔr na.
         Jɔab ka nu kabel na be kushu, nɛ e bishi le: “Manɛ be awɔr e naa cha kade to le?”
         42 E kraa malga nna nɛ bɔrɛmatapo Abiata pibinyɛn Jonatan ba ndoŋ. Nɛ Adonija kaŋɛ mo
         le: “Fo maŋ la esa fɔmbi, amoso feeŋ baa kɔ baru lela ko a bar anyi.”43 Nɛ Jonatan kaŋɛ: “Mannɛ baru lela kikɛ nna. Anyi be ewura Deevid ta Sɔlɔmɔn nna ŋ
         ki ewura. 44 E shuŋi bɔrɛmatapo Zadɔk nɛ anebi Neetan nɛ Bɛnaya nɛ basa nɛ baa kuŋ mo na nna nɛ
         b ya ta mo n chena ewura be kurma so m ba, 45 nɛ Zadɔk nɛ Neetan duga ŋku n do mo so m buu mo kuwura ashi Gihɔn be kebuye na ase.
         Nɛ basa na cha awɔr kagbenefuliso m bɛta n luri kade na to nɛ awɔr sɔ kaplɛkama. Loŋ
         be awɔr na nɛ fo nu na. 46 Naniere Sɔlɔmɔn e ki ewura. 47 Hale ewurkpa be benimuana na ya chɔrɔ ewura Deevid nseŋ kaŋɛ mo le: ‘Fo Ebɔrɛ na e
         shin nɛ Sɔlɔmɔn be kuwurji e baa kɔ eleŋ a chɔ feya, nseŋ shin nɛ mbe ketre gba e
         dii a chɔ feya, nɛ mbe kedamaya gba e ba chɔ feya.’ Nɛ Ewura Deevid gba chena gedo
         so ŋ kurge kumu n yuu to 48 ŋ kule Ebɔrɛ ŋ kaŋɛ le: ‘Kemaŋkura e baa la Enyɛnpe Israɛl be Ebɔrɛ na peya. Mo e
         shin nɛ n chena n wu esa nɛ e beeŋ sɔ ma so n ji kuwura!’ ”49 Adonija nɛ basa nɛ mo nɛ bumo tase a ji na ka nu loŋ na nɛ kufu pɛ bumo nɛ bumo kikɛ
         janto nɛ ekama pɛ mbe ekpa n choŋ. 50 Nɛ kufu pɛ Adonija, ŋkpal e ka bee fɛ fanɛ Sɔlɔmɔn beeŋ mɔ mo so nɛ e shile n yɔ Enyɛnpe
         be wajɛbu na ase n ya pɛ bɔrɛsure na be abonfu nɛ a duli alambɛ na to ŋ keta ŋ kuŋ
         mbe kumu. 51 B ka kaŋɛ Sɔlɔmɔn fanɛ Adonija bee ŋana mo nseŋ shile n ya pɛ bɔrɛsure na be abonfu
         to be asɔ nɛ a duli kusɔbɔya be alambɛ na to ŋ keta nseŋ kaŋɛ fanɛ ewura Sɔlɔmɔn e
         nase kɔnɔ n sa mo fanɛ e maaŋ mɔ mo.52 Nɛ Sɔlɔmɔn malɛ kaŋɛ le: “Nɛ e beeŋ bɛ ma so bre, m maaŋ yuu mo kukuti gba; ama nɛ
         e maaŋ wora loŋ bre, e beeŋ wu.” 53 Kede be kaman nɛ ewura Sɔlɔmɔn shuŋi nɛ b ya keta Adonija bɔrɛsure na ase m ba. Adonija
         ka ba jɔŋɛ ewura Sɔlɔmɔn ase nɛ ewura Sɔlɔmɔn kaŋɛ mo fanɛ e baa yɔ epe.

Lalaloge be kamalga nɛ Deevid sa Sɔlɔmɔn na be asheŋ21 Deevid ka bee shin nɛ e wu nɛ e tre mo pibinyɛn Sɔlɔmɔn m malga mbe lalaloge be kamalga
         n sa mo ŋ kaŋɛ le: 2 “Ma luwu bee taga to, amoso nya eleŋ nɛ kagbene, 3 n wora kusɔ kama nɛ Enyɛnpe Ebɔrɛ kaŋɛ fanɛ fo wora na, nsaa bɛ mbe keŋini nɛ mbra
         kama nɛ an nananyɛn Mosis sibɛ n nase na so, saŋɛ na so, kusɔ kama nɛ fee wora nɛ
         kaplɛkama nɛ fo yɔ, asheŋ beeŋ nyalɛ n sa fo. 4 Fo nɛ fo kaman to ebi kikɛ baa nu a sa Enyɛnpe Ebɔrɛ na kashenteŋto nɛnɛ bre, mbe
         kɔnɔ kpakpaso nɛ e nase n sa ma fanɛ ma kanaŋ to be esa e naaŋ baa ji Israɛl be kuwura
         saŋkikɛ na, beeŋ bɔlɔ so.5 Fo gbagba ere nyi kusɔ nɛ Zeruwa pibinyɛn Jɔab wora ma. E mɔ Neer pibinyɛn Abna nɛ
         Jɛta pibinyɛn Amasa nɛ b la Israɛl be benapo be benimu anyɔ na nna fanɛ kena to be
         bedoŋ na, nɛ b maa kɔ kena. E daŋ mɔ bumo nna nɛ b maŋ wora shɛŋ, ŋkpal mbe basa ka
         daŋ wu kena ko to ga so. Shin nɛ e nya mbe alubi be kakɔka. 6 Kanaŋkama nɛ feeŋ wora n lara mbe efute manaŋ, fo wora loŋ. Sa maŋ shin nɛ e bel n
         fuli kumu n wu.7 Ama wora Bazilai nɛ e shi Giliad be efuli so na bre be mbinyɛnsobi na kelela nseŋ
         shin nɛ b baa tu fo a ji saŋkama, ŋkpal manɛ so b daŋ wora ma kelela ga saŋɛ so nɛ
         n daa shil a ŋana fo da Absalɔm so na.8 Nyiŋi Gɛra pibinyɛn Shimei nɛ e la Bɛnjamin be yiri to be esa, nsaa shi Bahurim na
         gba. Mo e daŋ tege ma nseŋ sho ma kɔnɔ kachɛ nɛ mee yɔ Mahanaim na. Ama kumo be kaman
         e ka ba tu ma Jɔɔdan be Lɔr na ase na, n daŋ nase kɔnɔ kpakpaso ashi Enyɛnpe Ebɔrɛ
         be ketre to nna fanɛ m maaŋ shin nɛ b mɔ mo. 9 Ama sa maŋ kaŋ shin nɛ e ta mbe kumu n ji. Fo gbagba nyi kusɔ nɛ k daga fo ka wora
         mo. E tiŋ bel ama sa maŋ shin nɛ e wu Ebɔrɛso be luwu.”Deevid be luwu be asheŋ10 Deevid ka wu, Jerusalɛm nɛ baa tre Ewura Deevid be kade na, to nɛ b puli mo. 11 Deevid daŋ ji kuwura Hibrɔn be kade to nfɛ ashunu nna nseŋ ji Jerusalɛm malɛ be kade
         to nfɛ adesa nɛ asa nɛ mbe kuwurji kikɛ daa la nfɛ adena. 12 Sɔlɔmɔn e daŋ sɔ mo tuto ewura Deevid so n ji kuwura nɛ mbe kuwurji malɛ ji eleŋ ga.Sɔlɔmɔn be kuwurji be asheŋ13 Kachɛ nɛ Adonija yɔ Sɔlɔmɔn mo nio Bɛshiba kutɔ, nɛ Bɛshiba bishi mo le: “A wɔ ebel
         nna nɛ fo ba nɛ fo ba bɔ ma so a?” Nɛ Adonija kaŋɛ: “Mm a wɔ ebel nna. 14 M ba nna nɛ m ba fin fo kechɛto.”Nɛ Bɛshiba bishi mo: “Manɛ nɛ fee sha a?”15 Ndoŋ nna nɛ Adonija kaŋɛ: “Fo nyi Israɛlebi kikɛ ka daa nyi fanɛ ma e daa shin nɛ
         ŋ ki ewura, ama Enyɛnpe Ebɔrɛ chɛrga asheŋ nseŋ ta n sipo Sɔlɔmɔn ŋ ki ewura. 16 Kusɔ koŋwule be kechɛto nɛ mee sha.”Nɛ Bɛshiba bishi mo: “Manɛ be kusɔ nna?” Ndoŋ nna nɛ Adonija kaŋɛ: “N nyi ewura Sɔlɔmɔn
         ka maaŋ kini kesa fo kusɔ kama nɛ fo kule mo.17 Amoso, jande, ya kule mo fanɛ e shin nɛ n ta Abishag nɛ e shi Shunɛm na ŋ ki ma eche.”18 Nɛ Bɛshiba kaŋɛ: “K nyalɛ, meeŋ malga ewura na kutɔ n sa fo.”19 Ndoŋ nna nɛ Bɛshiba yɔ ewura Sɔlɔmɔn kutɔ nɛ e ya kaŋɛ mo kusɔ nɛ Adonija kaŋɛ na.
         Ewura Sɔlɔmɔn ka wu mo nio nɛ e koso n yili n chɔrɔ mo bunyaŋ so, nseŋ chena mbe kuwurputi
         so, n shin nɛ b ta kuwurputi ko malɛ m ba nase mbe jisoso nɛ mo nio chena so. 20 Bɛshiba ka chena na nɛ e kaŋɛ le: “Kusɔ fimbi ko nɛ mee sha nɛ ŋ kule fo, amoso sa
         maŋ kaŋ mɔn ma kumo.”Nɛ Sɔlɔmɔn bishi: “N nio manɛ nna? Kaŋɛ kusɔ kama nɛ fee sha nɛ n wora kumo n sa fo.”21 Ndoŋ nna nɛ Bɛshiba kaŋɛ: “Shin nɛ Adonija e ta Abishag ŋ ki mbe eche.”22 Nɛ ewura Sɔlɔmɔn malɛ kaŋɛ mo le: “Manɛ nna nɛ fee sha ŋ ka ta Abishag n sa mo? Kumo
         ere kusɔ nɛ fee ŋini e la fanɛ n daŋ shin nɛ e ji kuwura ere gba k walɛ ŋkpal manɛ
         so e la n da nna nɛ bɔrɛmatapo Abiata nɛ Jɔab kikɛ yil mbe kaman!” 23 Kede be kaman nɛ Sɔlɔmɔn nase kɔnɔ kpakpaso Enyɛnpe Ebɔrɛ na be anishito ŋ kaŋɛ le:
         “Nɛ m baa maŋ shin nɛ b mɔ Adonija, kumo ere Ebɔrɛ e gberge ma kusoe ga! 24 Enyɛnpe Ebɔrɛ na bɛ mbe kɔnɔ nɛ e nase fanɛ e beeŋ ta Israɛl be kuwurji n sa ma nɛ
         ma kaman to ebi na so n ta ma ŋ ki ewura n chena n tuto ewura Deevid be kuwurputi
         na so. Enyɛnpe Ebɔrɛ nɛ e wɔ ŋkpa to na be ketre to, Adonija beeŋ paŋ mbe ŋkpa kabre
         kikɛ!”25 Kede be kaman nɛ ewura Sɔlɔmɔn ponte ŋ kaŋɛ Bɛnaya fanɛ e ya mɔ Adonija, nɛ Bɛnaya
         ya mɔ mo.B ka ju Abiata nɛ e yɔ epe nɛ Jɔab be luwu be asheŋ26 Kede be kaman nɛ Ewura Sɔlɔmɔn shuŋi n tre bɔrɛmatapo Abiata ŋ kaŋɛ mo le: “Bɛta n
         yɔ Anatɔf nɛ k la fo kade to na. Fo alɛ gba daga luwu nna, ama ma alɛ maaŋ shin nɛ
         b mɔ fo naniere ŋkpal manɛ so, saŋɛ so nɛ fo daa wɔ n tuto Deevid kutɔ na, fo nɛ mo
         e daa ji mbe awurfoŋ kikɛ nɛ fo alɛ daŋ naa keni Enyɛnpe Ebɔrɛ be ŋkre be deka na
         so.” 27 Ndoŋ nna nɛ ewura Sɔlɔmɔn ju Abiata ashi Enyɛnpe Ebɔrɛ be kabɔrɛmata be kushuŋ to,
         nɛ kusɔ nɛ Enyɛnpe Ebɔrɛ malga dra dra ashi Shilo a laŋɛ bɔrɛmatapo Eli nɛ mbe kaman
         to ebi be asheŋ na kikɛ e bɔlɔ so.28 Adonija nɛ Jɔab daa chɛ to nɛ e ki ewura, mannɛ Absalɔm, amoso e ka nu fanɛ Adonija
         wu nɛ e shile n yɔ Enyɛnpe be wajɛbu na ase n ya pɛ bɔrɛsure na be abonfu to be asɔ
         nɛ a duli alambɛ na to ŋ keta nɛ e kuŋ mbe kumu. 29 B ka kaŋɛ ewura Sɔlɔmɔn fanɛ Jɔab shile n yɔ wajɛbu cheembi na to n ya yili bɔrɛsure
         na ase na, nɛ Sɔlɔmɔn shuŋi kabɔ fanɛ e ya bishi Jɔab kusɔ nɛ k ba nɛ e shile n yɔ
         bɔrɛsure na ase. Nɛ Jɔab kaŋɛ fanɛ ŋkpal e ka daa ŋana Sɔlɔmɔn na so nɛ e daŋ wora
         loŋ. Ndoŋ nna nɛ ewura Sɔlɔmɔn ponte ŋ kaŋɛ Bɛnaya fanɛ e ya mɔ Jɔab. 30 Nɛ Bɛnaya ya luri Enyɛnpe Ebɔrɛ be wajɛbu na to ŋ kaŋɛ Jɔab le: “Ewura bee tre fo.”Nɛ Jɔab malɛ kaŋɛ le: “M-m, men yige ma nɛ n wu nfe.”Nɛ Bɛnaya bɛta n ya kaŋɛ Ewura na kusɔ nɛ Jɔab kaŋɛ.31 Nɛ ewura na kaŋɛ Bɛnaya le: “Wora kusɔ nɛ Jɔab kaŋɛ na. Mɔ mo wajɛbu cheembi na to
         m puli, saŋɛ na so esa kama maaŋ wu ma ŋko ewura Deevid be kaman to ebi be ekama kulubi
         ŋkpal Jɔab ka mɔ basa nɛ b maŋ wora shɛŋ na so. 32 Ŋkpal e ka mɔ Abna nɛ e la Israɛl be benapo be enimu nɛ Amasa nɛ mo alɛ la Juda be
         benapo be enimu nɛ n tuto ewura Deevid maŋ nyi na so, Enyɛnpe Ebɔrɛ beeŋ gberge mo
         kusoe. 33 Jɔab nɛ mbe kaman to ebi beeŋ nya kasogberge mbaanaayɔ ŋkpal kusɔ nɛ e wora ere so.
         Ama ewura Deevid nɛ mbe kaman to ebi bre, Enyɛnpe Ebɔrɛ beeŋ shin nɛ b baa ji kuwura
         kayurwushiso.”34 Ndoŋ nna nɛ Bɛnaya yɔ Enyɛnpe Ebɔrɛ be wajɛbu na to n ya mɔ Jɔab nɛ b ta mbe kebuni
         m puli keshishɛrsawule so ashi mbe kade to. 35 Nɛ Ewura Sɔlɔmɔn ta Banaya n yili Jɔab be eyilikpa nɛ e ki mbe benapo be enimu, nseŋ
         ta bɔrɛmatapo Zadɔk malɛ n yili Abiata be eyilikpa nɛ e ki mbe bɔrɛmatapo.Shimei be luwu be asheŋ36 Kumo be kaman nɛ ewura na shuŋi n tre Shimei ŋ kaŋɛ mo le: “Pɔr ebu Jerusalɛm nfe
         a wɔ kumo to. Sa maŋ kaŋ lar kade ere to kikɛ. 37 Fo baŋ wora alefasha n lar kade ere to n dii ketaŋɛ nɛ baa tre Kidrɔn ere gba, feeŋ
         wu nɛ fo luwu malɛ be turju e baa bɛ fo.”38 Nɛ Shimei kaŋɛ: “K nyalɛ Yiramu! Meeŋ wora kusɔ nɛ fo kaŋɛ ere kikɛ.” Amoso e daŋ
         chena Jerusalɛm n chɛr ga.39 Kumo be nfɛ asa be kaman nɛ Shimei be anya be benyɔ shile n yɔ Maaka pibinyɛn Akish
         nɛ e la kade nɛ baa tre Gaaf na be ewura na kutɔ, 40 Shimei ka nu fanɛ b wɔ ndoŋ nɛ e ta gaare n deŋi mbe kurma so n yɔ ewura na kutɔ.
         E ka ya wu bumo nɛ e keta bumo m ba epe. 41 Ewura Sɔlɔmɔn ka nu kusɔ nɛ Shimei wora, 42 nɛ e shuŋi n tre mo nseŋ kaŋɛ mo le: “N daŋ shin nna nɛ fo nase kɔnɔ Enyɛnpe Ebɔrɛ
         be ketre to fanɛ fo maaŋ lar Jerusalɛm to. Ma alɛ kpele fo kusoe fanɛ fo kaŋ baŋ pɛl
         n lar kumo to feeŋ wu nɛ fo shuli so n sa ma. 43 Nɛ manɛ e ba nɛ fo maŋ bɛ fo gbagba be kɔnɔ nɛ fo nase ashi Enyɛnpe Ebɔrɛ be anishito
         na so nɛ ma mbra so? 44 Fo gbagba ere nyi kulubi nɛ fo wora n tuto ewura Deevid. Enyɛnpe Ebɔrɛ na malɛ beeŋ
         gberge fo kusoe n tal to. 45 Ama Enyɛnpe Ebɔrɛ beeŋ nɛfa ma nseŋ lɔŋɛ n tuto ewura Deevid be kuwurji n yili to
         kpakpa hale mbaanaayɔ.”46 Kumo be kaman nɛ Ewura Sɔlɔmɔn kaŋɛ Bɛnaya fanɛ e ya mɔ Shimei, nɛ e ya mɔ mo. Ndoŋ
         nna nɛ ewura Sɔlɔmɔn be kuwurji wora eleŋ n ti so.

Sɔlɔmɔn ka kule Ebɔrɛ n fin kanyiasheŋ be asheŋ(2 Kronikɛls 1:3-12)31 Ewura Sɔlɔmɔn nɛ Ijipt be ewura daŋ wora kɔnɔkoŋwule nna nɛ Sɔlɔmɔn ta Ijipt be ewura
         na pibiche. E daŋ ta mo nna m ba chena Jerusalɛm ewura Deevid be kade to hale n ya
         fo saŋɛ so nɛ e pɔr mbe laŋ nɛ bɔrɛlambu na nɛ egbal nɛ k kulti Jerusalɛm na kikɛ
         n loge. 2 Kumo be saŋɛ na nɛ b maŋ naŋ pɔr bɔrɛlambu n sa Enyɛnpe Ebɔrɛ na, ŋkpal loŋ so abee
         so be mboŋ ko nɛ ekama daa yɔ n ya kaa bunyaŋ Ebɔrɛ nsaa lara sarga. 3 Ewura Sɔlɔmɔn ka daa sha Enyɛnpe Ebɔrɛ ga so, e daŋ bɛ kusɔ nɛ mo tuto ewura Deevid
         kaŋɛ mo so nna. Mo alɛ gba daa ta asɔbɔya nna a lara sarga nsaa chɔɔ duwu ashi abee
         so be kakpa nɛ baa bunyaŋ Enyɛnpe Ebɔrɛ na. 4 Kachɛgboŋachɛ ko, e daŋ yɔ kakpa nɛ baa bunyaŋ Ebɔrɛ ashi Gibiɔn na nna n ya lara
         sarga bɔrɛsure nɛ keshi a chɔ amo nɛ a ka na kikɛ so. E daŋ lara esarga damta kumo
         so nna. 5 Kamɔnchɛ be kanyɛso gbagba nɛ Enyɛnpe Ebɔrɛ lara mbe kumu ŋ ŋini ewura Sɔlɔmɔn edare
         to m bishi mo le: “Manɛ nɛ fee sha ŋ ka wora n sa fo?” 6 Nɛ ewura Sɔlɔmɔn kaŋɛ Enyɛnpe Ebɔrɛ le: “Fo kasha nɛ fo kɔ n sa fo kayɛrbi, n tuto
         Ewura Deevid na maa chɛrga kikɛ. Mo alɛ daa la esa lela nna nsaa ji kashenteŋ a sa
         fo. Naniere fo shin nɛ mbe kebia yili mbe katelamu to ŋ ki ewura.7 O Enyɛnpe Ebɔrɛ, fo shin nɛ n sɔ n tuto so n ji kuwura. Ama n du fanɛ kebibi nna nsaa
         maŋ nyi kananɛ kejuŋkpar basa be asheŋ du.8 Naniere, ma nɛ fo ta ŋ ki fo basa nɛ fo lara nɛ b shibi m baŋ so kekarga na be ewura,
         9 amoso jande sa ma kanyiasheŋ nɛ nfɛra nɛ meeŋ ta a pin kulubi nɛ kelela. Saŋɛ na so
         meeŋ tiŋ n ji bumo so kuwura nɛnɛ; nɛ mannɛ aloŋ, nuso nɛ meeŋ tiŋ n wora n ji fo
         basa damta ere kikɛ so kuwura?”10 Kusɔ nɛ ewura Sɔlɔmɔn kule na daŋ fuli Enyɛnpe Ebɔrɛ na be kagbene ga. 11 Nɛ Enyɛnpe Ebɔrɛ kaŋɛ ewura Sɔlɔmɔn le: “Fo kule kusɔ nɛ k walɛ. Fo maŋ kule kedamaya
         ŋko amansherbi ŋko fo doŋana be luwu ŋko ŋkpa tenteŋ n sa fo kumu ama kanyiasheŋ nɛ
         nfɛra nɛ fo kule ma nɛ fo tiŋ n ji ma basa nɛ n ta fo ŋ ki bumo be ewura na so kuwura
         nɛnɛ. 12 Meeŋ sa fo kusɔ nɛ fo kule na. Meeŋ sa fo kanyiasheŋ nɛ nfɛra a chɔ basa kama nɛ b
         juŋkpar fo m ba durnya ere to nɛ bumo nɛ baaŋ ba kumo to fo kaman kikɛ. 13 Meeŋ ta asɔ nɛ fo maŋ kule ma gba n ti fo so. Meeŋ sa fo kedamaya nɛ amansherbi nseŋ
         shin nɛ fo ketre e dii a chɔ bewura kama nɛ b juŋkpar fo nɛ bumo nɛ baaŋ ba fo kaman
         kikɛ. 14 Nɛ fo baa nu a sa ma nsaa bɛ ma mbra so fanɛ kananɛ fo tuto ewura Deevid daa bɛ ma
         so na bre, ma alɛ beeŋ teŋi fo ŋkpa so.”15 Ewura Sɔlɔmɔn ka tiŋi edi to nɛ e pin fanɛ Ebɔrɛ e daŋ malga mo kutɔ edare to. Ndoŋ
         nna nɛ e yɔ Jerusalɛm n ya yili Enyɛnpe Ebɔrɛ be ŋkre be deka na be anishito n lara
         sarga chɔɔso nɛ kɔnɔkoŋwuleso be sarga n sa Enyɛnpe Ebɔrɛ. Kumo be kaman nɛ e wora
         kejigboŋ n sa mbe benimuana.Sɔlɔmɔn ka ji demu kpakpaso be asheŋ16 Kachako nɛ beche anyɔ ko ba ewura Sɔlɔmɔn kutɔ. 17 Nɛ bumo be eko kaŋɛ le: “Yiramu, ma nɛ kache ere e wɔ laŋ koŋwule to nɛ ŋ kurge ebinyɛn
         ndoŋ. 18 Nchɛ asa be kefɛato nɛ mo alɛ gba kurge ebinyɛn. Anyi alɛ basa anyɔ na nawule e wɔ
         laŋ na to, esa kama maŋ naŋ ti anyi so ndoŋ. 19 Kachako kanyɛso nɛ kache ere wora edeselɔ ŋ gbelti n dese mbe kebia so m mɔ. 20 Kumo be kaman nɛ e koso kiidiso saŋɛ nɛ n dese a di na m ba ta ma ere pibi na nseŋ
         ta mbe kebia nɛ e wu na m ba nase ma edesekpa. 21 Kare ka chɛ kachipurso nɛ mee sha kesa ma kebia kenyipo, nseŋ keni nɛ e wu. Ŋ ka keni
         mo nɛnɛ nɛ n wu fanɛ mannɛ m pibinyɛn na nna.”22 Nɛ eche nyɔsopo na malɛ kaŋɛ le: “K maŋ la kashenteŋ! Kebia nɛ e maŋ wu na la meya
         nna, nɛ emo nɛ e wu na malɛ la feya!”Nɛ b yili ewura na be anishito a ji emɔrɔ.23 Ndoŋ nɛ Ewura Sɔlɔmɔn kaŋɛ le: “Menyi beche anyɔ ere kikɛ kaŋɛ fanɛ kebia nɛ e bee
         keni ere la men kikɛ peya nna, nɛ emo nɛ e wu na maŋ la menyi be ekama peya, ŋko?.”
         24 Ndoŋ nna nɛ ewura Sɔlɔmɔn shin nɛ b ya fin tokobi m bar mo, 25 nɛ e kaŋɛ le: “Men ku kebia nɛ e bee keni na to nseŋ ta mbe kaba ko n sa beche na
         be eko n ta kuko malɛ n sa eko.”26 Ndoŋ nna nɛ kuwɔr pɛ kebia na mo nio gbagba nɛ e kaŋɛ ewura na le: “Jande, Yiramu,
         sa maŋ mɔ kebia na! Ta mo n sa mbarkasa na.”Ama eche nyɔsopo na bre daŋ kaŋɛ le nna: “Sa maŋ ta kebia na n sa anyi be ekama; barga
         mo to anyɔ n sa anyi.”27 Ndoŋ nna nɛ ewura Sɔlɔmɔn kaŋɛ le: “Men sa maŋ naŋ mɔ kebia na! Men ta mo n sa eche
         sososo na, ŋkpal manɛ so, mo e la kebia na mo nio gbagba.”28 Israɛl be basa ka nu kananɛ Ewura Sɔlɔmɔn ji asheŋ na nɛ b ta bunyaŋ gboŋgboŋi n sa
         mo ŋkpal b ka pin fanɛ Ebɔrɛ e sa mo loŋ be kanyiasheŋ nɛ e tiŋ n ji le be asheŋ kpakpaso
         ere nɛnɛ so.

Ewura Sɔlɔmɔn be benimuana be asheŋ41 Saŋɛ so nɛ Sɔlɔmɔn daa la Israɛl be ewura na, 2 benimu nɛ e daŋ lara nde.Zadɔk pibinyɛn Azariya e daa la Bɔrɛmatapowura.3 Shisha be mbinyɛnsobi Elihorɛf nɛAbija e daa la demujikpa be nwɔlsibɛpoana,Ahilud pibinyɛn Jehoshafat malɛ e daa la esa nɛe bee sibɛ asheŋ a nase kawɔl to a sa abane;4 Jehowada pibinyɛn Bɛnaya e daa la benapo be enimunɛ Zadɔk nɛ Abiata daa la bɔrɛmatapoana.5 Esa nɛ e daa la abane na be abonfu abonfu be bejuŋkparpo be enimu gboŋ e daa la Neetan
         pibinyɛn Azariya,nɛ bɔrɛmatapo Zabud nɛ mo alɛ gba la Neetan pibinyɛn na malɛ la bewura be asoetojipo.6 Ahisha malɛ e daa keni ewura be laŋ to be nyɛrbi so,nɛ Abda pibinyɛn Adoniram malɛ bee keni basa nɛ baa shuŋ eleŋ be kushuŋ na so.7 Ewura Sɔlɔmɔn daŋ lara basa kuduanyɔ nna nɛ b ki abonfu nɛ a wɔ Israɛl be efuli so
         na be abane be benimu. Bumo e daa sa ewura na nɛ mbe laŋ to ebi ajibi. Bumo be ekoŋwule
         kama bee bar ajibi kufɔl lelemu nna pɔɛŋ nɛ ako malɛ e sɔ so. Baa wora loŋ kebɛso
         kebɛso nna kafɛ kikɛ. 8 Benimu kuduanyɔ na nɛ abonfu nɛ baa keni so na be atre nde.Bɛnhur e daa keni kebee so be efuli nɛk wɔ Efrayim na be kebonfu so.9 Bɛndɛka malɛ e daa keni kebonfu nɛ Maakaznɛ Shaalbim nɛ Bɛf Shɛmɛsh nɛ Elɔn nɛ Bɛf Hanan be nde wɔ na so.10 Bɛnhɛsɛd malɛ e daa keni kebonfu nɛArubof nɛ Soko nɛ Hifa be kasawule so be nde kikɛ wɔ na so.11 Bɛnabinadab nɛ e daŋ ta ewura Sɔlɔmɔn pibiche Taphaf na,e daa keni Nafaaf Dɔɔ be kebonfu be kaba na kikɛ so.12 Ahilud pibinyɛn Baana e daa keni kebonfu nɛ Tanaak nɛ Majido be nde wɔ na so. Mo koŋwule
         na e daŋ naa keni kebonfu nɛ k wɔ Bɛf Shan nɛ k mata Zeratan nɛ k wɔ Jezreel be kelargato
         be kaseto be kaba so, nɛ yili Bɛf Shan a yɔ Abel Mɛhola n ya fo Jokmiam be kaba so
         na kikɛ so.13 Bɛngeba e daa keni Ramɔf be kade nɛ k wɔ Giliad na, nɛ ndewurbi nɛ a wɔ kumo be kasawule
         so nsaa la Jair nɛ e la Manase be kaman to ebi na peya na so. Mo koŋwule na e daŋ
         naa keni Agob be kebonfu nɛ k wɔ Bashan be kasawule so nsaa kɔ nde adeshe nɛ b pɔr
         egbal ŋ kulti amo nseŋ ta danyaŋ n lɔŋɛ amo be akuloŋgboŋana na kikɛ so.14 Ido pibinyɛn Ahinadab e daa keni Mahanayim be kebonfu na so.15 Ahimaaz nɛ e daŋ ta ewura Sɔlɔmɔn pibiche Basmat na, e daa keni Naftali be kebonfu
         na so.16 Hushai pibinyɛn Baana e daa keni Asha be kebonfu nɛ Bialɔf be kade to so.17 Paruwa pibinyɛn Jehoshafat e daa keni Issaka be kebonfu na so.18 Ela pibinyɛn Shimei e daa keni Bɛnjamin be kebonfu na so.19 Uri pibinyɛn Gɛba e daa keni Giliad be kakpa nɛ Amɔriebi be ewura Sihɔn nɛ Bashan
         be ewura Ɔg daa wɔ dra dra na so. Basa kuduanyɔ ere be kaman, b daa kɔ esa koŋwule
         nɛ e la kasawule na kikɛ so be gomena nna.Ewura Sɔlɔmɔn be efuli be asheŋ20 Saŋɛ nɛ Sɔlɔmɔn daa la ewura na, Juda nɛ Israɛl be basa daa shibi ga nna fanɛ teku
         ase be shishɛr. Ama bumo kikɛ ka bee nya a ji nsaa nuu yɛlyɛla so, bumo kikɛ be ŋgbene
         daa fuli bumo nna. 21 Ewura Sɔlɔmɔn be efuli daŋ yili Yufreetes be Lɔr na ase ashi epeŋilarkpa be kaba so
         nna n ya fo Filisti be efuli ashi epeŋitɔrkpa, ŋ keta loŋ n ya gbuŋ Ijipt be kasawule.
         Loŋ be efuli na so be basa daa ka lampo nna a sa mo nsaa shuŋ mo hale nɛ e ba wu.22 Nyifu lela ebɔtɛ kalfa nɛ ayu ebɔtɛ alfa anyɔ nɛ baa bar ewura Sɔlɔmɔn karechɛ kikɛ.
         23 Asɔ nɛ b kraa naa bar a ti so e la ana kudu nɛ b ta aboyu m bela, nɛ ana adunyɔ nɛ
         b ta afitiri m bela nɛ mbolpɔ nɛ mboe kalfa nɛ echibir nɛ ejafɔlɔŋɛ nɛ echibir nyɛnso
         nɛ ŋkoshi.24 Ewura Sɔlɔmɔn e daa ji yili Yufreetes be Lɔr na be epeŋilarkpa be kaba so be kasawule
         nɛ k yili Tipsa n ya fo Gaaza nɛ k wɔ epeŋitɔrkpa be kaba so na so kuwura. Bewura
         nɛ b daa wɔ Yufreetes be epeŋitɔrkpa be kaba so na daa shuŋ mo nna nɛ kayurwushi daa
         wɔ mo nɛ bumo nɛ mbe bechenashapoana be kefɛato. 25 Juda nɛ Israɛl be efuli nɛ k yili Dan nɛ k wɔ kelargato be esoso n ya fo Bɛshiba ashi
         kelargato be kaseto kikɛ daa kɔ kayurwushi nna saŋɛ nɛ ewura Sɔlɔmɔn wɔ ŋkpa to na.
         Ekama nɛ mbe kanaŋ daa chena mbe kefeelebi nɛ k bee sɔr asɔrso nɛ baa tre greep na
         nɛ figi be ndibi be afito kagbenewushiso nna.26 Ewura Sɔlɔmɔn be egbaŋɛ nɛ baa gberge egbaŋɛturko na daa wɔ aluu ŋgboŋ adena nɛ mbe
         egbaŋɛ nɛ baa dii a kɔ kena malɛ daa wɔ ŋgboŋ kuduanyɔ. 27 Mbe benimu kuduanyɔ nɛ baa keni mbe efuli be abonfu so na be ekama daa bar mo nɛ mbe
         kanaŋ ajibi kufɔl kufɔl nna a ka sa abar hale nɛ kafɛ e ba chambɔ. B daa sa ewura
         Sɔlɔmɔn kusɔ kama nɛ e daa sha nna. 28 B daa bar ayu nɛ afitiri nna m ba kaa sa egbaŋɛ na saŋɛ nɛ k daga.29 Ebɔrɛ daŋ sa ewura Sɔlɔmɔn kanyiasheŋ nɛ asheŋ be kepinto nɛ nfɛra alegaiso nna. 30 Ewura Sɔlɔmɔn daa kɔ kanyiasheŋ a chɔ epeŋilarkpa be kaba so be benyiashempo nɛ Ijipt
         be efuli so be benyiashempo kikɛ. 31 E daa nyi asheŋ a chɔ esa kikɛ ashi durnya to. E daa nyi asheŋ a chɔ Eetan nɛ e shi
         Ɛzra be kanaŋ to na nɛ Heman nɛ Kalkol nɛ Daada nɛ b la Mahɔl be mbinyɛnsobi na. Mbe
         ketre daŋ dii ga n yɔ efuli nɛ a kulti Juda nɛ Israɛl na. 32 E daŋ sibɛ aŋasa ŋgboŋ asa, nseŋ wora nshɛ kagboŋ. 33 E daŋ malga ndibigboŋana nɛ awurbi nɛ afitiri be yiri yiri be asheŋ, nseŋ ŋini asɔbɔya
         nɛ mbuibi nɛ asɔ gbeyeso nɛ ekɔrɔtɔ kikɛ be asheŋ. 34 Durnya be bewura kikɛ nu mbe kanyiasheŋ be asheŋ nseŋ shuŋi basa nɛ b ya nu mbe kanyiasheŋ
         be mmalga.

Ewura Sɔlɔmɔn ka bela ase nɛ e pɔr bɔrɛlambu na be asheŋ(2 Kronikɛls 2:1-18)51 Ewura Deevid mo teri kpakpaso e daa la Hiram nɛ e la Tayɛ be kade be ewura na, amoso
         e ka nu fanɛ Sɔlɔmɔn e sɔ mo tuto so n ji kuwura, nɛ e shuŋi mbe benimu fanɛ b ya
         chɔrɔ mo. 2 Mbɔ na ka bɛta a yɔ nɛ ewura Sɔlɔmɔn ta le be kubɔya n sa fanɛ b ya sa ewura Hiram:3 “Fo gbagba nyi fanɛ ŋkpal ana damta nɛ n tuto ewura Deevid kɔ mo doŋana na so, e daa
         maŋ tiŋ m pɔr bɔrɛlambu nɛ baaŋ baa bunyaŋ Enyɛnpe Ebɔrɛ kumo to na hale n ya fo saŋɛ
         nɛ Enyɛnpe Ebɔrɛ shin nɛ e pɔɔ mo doŋana kikɛ so. 4 Naniere bre Enyɛnpe Ebɔrɛ bar kayurwushi ashi ma kasawule so kikɛ. Bedoŋ na kikɛ maŋ
         naa wɔtɔ, amoso kayurwushi ba. 5 Ŋkpal Enyɛnpe Ebɔrɛ ka nase kɔnɔ n sa n tuto ewura Deevid fanɛ mbe kebia e naaŋ ba
         ki ewura nseŋ pɔr bɔrɛlambu nɛ baaŋ baa bunyaŋ Enyɛnpe Ebɔrɛ kumo to mbe kaman na
         so nɛ n yili kumo fanɛ meeŋ pɔr kumo nɛ b baa bunyaŋ Enyɛnpe ma Ebɔrɛ na kumo to.
         6 Amoso chɛ ma to nseŋ shuŋi fo basa nɛ b yɔ Lebanɔn n ya ku ndoŋ be ndibi gboŋgboŋi
         nɛ baa tre sida na m bar ma. Bumo nɛ ma basa beeŋ baa shuŋ nɛ ŋ ka fo basa na kanaŋkama
         nɛ feeŋ sɔ ma, ŋkpal manɛ so ma basa maŋ nyi ndibi be kushuŋ fanɛ fo basa.”7 Ewura Sɔlɔmɔn be kubɔya ere ka tu ewura Hiram, nɛ mbe kagbene fuli mo ga m baŋ so.
         Nɛ e kaŋɛ le: “Kemaŋkura e baa la Eyɛnpe Ebɔrɛ na peya ŋkpal e ka sa ewura Deevid
         kebianyiashempo nɛ e sɔ mo so n ji efuli lempo ere be kuwura so.” 8 Kumo be kaman nɛ ewura Hiram malɛ ta le be kubɔya ere n shoŋi ewura Sɔlɔmɔn. E yɛ:
         “N nya fo kubɔya na, ma alɛ wora shiriya nɛ n wora kusɔ nɛ fee sha na kikɛ n sa fo.
         Meeŋ sa fo sida be ndibi na nɛ ndibi nɛ baa tre paɛŋ na gba. 9 Ma beshumpo beeŋ ta ndibi na n shi Lebanɔn n yɔ Teku nɛ baa tre Mɛditerenia na ase
         n ya kre amo to m mata abar n deŋi nchu na so nɛ a fuŋiso a yɔ kaplɛkama nɛ fee sha
         fanɛ an yɛr amo. A baŋ fo kakpa nɛ fee sha na nɛ ma basa e saŋɛ amo to n nase eboŋkar
         nɛ fo alɛ be basa e baa ta amo ndoŋ. Kukɔ nɛ feeŋ ka ma e la kebaasa ma laŋ to ebi
         ajibi.”10 Kumo be kaman nɛ ewura Hiram sa ewura Sɔlɔmɔn sida nɛ paɛŋ be ndibi nɛ e bee sha na
         kikɛ, 11 nɛ ewura Sɔlɔmɔn malɛ bee sa ewura Hiram ayu nɛ amo be egbɛ sa fanɛ kilo ŋgboŋ ŋgboŋto
         be ŋgboŋ alfa anyɔ nɛ ɔlif be ŋku lela egalɔn ŋgboŋ adekpanu, kafɛ kikɛ.12 Enyɛnpe Ebɔrɛ daŋ bɛ mbe kɔnɔ naseso so nna nseŋ sa ewura Sɔlɔmɔn kanyiasheŋ. Ewura
         Hiram nɛ ewura Sɔlɔmɔn daŋ nase kagbenewushi be kɔnɔ nna n sa abar fanɛ b maaŋ kɔ
         abar kena kikɛ saŋɛ na so kagbenewushi beeŋ baa wɔ bumo be kefɛato.13 Beshumpo ŋgboŋ adesa nɛ ewura Sɔlɔmɔn daŋ fin ashi Israɛl be efuli so kikɛ fanɛ b
         ku bɔrɛlambu na be ndibi. 14 Kanyɛn ko nɛ baa tre Adoniram na nɛ e daŋ lara fanɛ e baa keni beshumpo na so. Ewura
         Sɔlɔmɔn daŋ barga beshumpo na to ŋgboŋ kudu kudu be ntuŋ asa nna nɛ katuŋ kikɛ bee
         ji kufɔl koŋwule ashi Lebanɔn, nsaa ji afɔl anyɔ malɛ ashi epe. 15 E daa kɔ beshumpo ŋgboŋ aduburwa nna nɛ baa shɛl ajembu ashi kebee so be efuli na
         so nɛ beshumpo ŋgboŋ adushunu malɛ bee sulɔ amo a ba Jerusalɛm be kade to, 16 nɛ basa ŋgboŋ asa nɛ alfa asa malɛ bee keni beshumpo na so nɛ baa shuŋ. 17 Ewura Sɔlɔmɔn daŋ shin nna nɛ b shɛl ajembu gboŋgboŋi m pɔr bɔrɛlambu na be gbaltɔlase.
         18 Ewura Sɔlɔmɔn nɛ ewura Hiram be beshumpo nɛ beshumpo nɛ b kɔ enɔ to be kushuŋ be kenyi
         nseŋ shi Baiblɔs be kade to na e daŋ ta ajembu nɛ b shɛl na, nɛ ndibi na nɛ b pɔr
         bɔrɛlambu na.

Ewura Sɔlɔmɔn ka pɔr bɔrɛlambu na be asheŋ61 Israɛlebi ka lar Ijipt be efuli so na be nfɛ alfa ana nɛ aduburwa be kaman, nɛ Sɔlɔmɔn
         ka ji Israɛl be kuwura be kafɛ nasopo nɛ Hibruwebi be kafɛ to be kufɔl nyɔsopo nɛ
         baa tre Ziv na to nɛ ewura Sɔlɔmɔn be beshumpo fara bɔrɛlambu na be kapɔr. 2 Bɔrɛlambu nɛ ewura Sɔlɔmɔn daŋ pɔr n sa Enyɛnpe Ebɔrɛ na be epunto be nteŋ daa la
         ayadra adekpanu nna nɛ kumo be mparto malɛ daa la ayadra adesa nɛ kumo be jeŋgreŋ
         malɛ daa la ayadra adena nɛ anu. 3 Bɔrɛlambu na be anishito kikɛ daa kɔ kedɛdɛ nna nɛ kedɛdɛ na be mpar daa la ayadra
         kuduanu. 4 B daŋ wora bɔrɛlambu na be etokuro nna nɛ amo be kowushina muya nɛ amo be epunto bre
         kpalgato. 5 B daŋ pɔr ebuwurbiana nɛ baa ta asɔ a wɔtɔ nna m mata bɔrɛlambu na be egbalana m bɛ
         abar so esoso. 6 Amo be kumo nɛ k wɔ kaseto na be mpar daa la ayadra ashunu nɛ bargato nna, nɛ kumo
         nɛ k bɛ so na malɛ be mpar daa la ayadra akpanu nɛ kumo nɛ k wɔ esoso na malɛ be mpar
         la ayadra kudu nɛ bargato. B daŋ yuu ndibi nna n sɔ ebuana na to saŋɛ na so amo be
         egbɛ maaŋ bɛ bɔrɛlambu na be egbal na so.7 Ŋkpal ewura Sɔlɔmɔn ka daa maa sha akpanfu nɛ b kɔ a bure ajembu to be awɔr kakpa
         nɛ baa pɔr bɔrɛlambu na so, e daŋ shin nna nɛ mbe beshumpo shɛl ajembu nɛ baaŋ ta
         m pɔr kumo ashi kakpa nɛ baa bure ajembu to ashi kebee so be efuli so na pɔɛŋ nseŋ
         sulɔ amo m ba kade to.8 Ebu nɛ k wɔ kaseto na be kabuna daa wɔ bɔrɛlambu na be kelargato be kaseto be kaba
         so nna. Ndoŋ nɛ b daŋ yili n wora diiso a yɔ ebu nyɔsopo na nɛ kesasopo na kikɛ to.
         9 Ewura Sɔlɔmɔn ka pɔr bɔrɛlambu na be egbalana n loge nɛ e shin nɛ b ta elarbeŋ nɛ
         sida be ndibi baŋɛso m buu kumo so. 10 E daŋ naŋ pɔr ebuwurbiana nɛ baa ta asɔwurbiana a wɔtɔ nna m mata bɔrɛlambu na be
         egbal na so. Sida be ndibi be elarbeŋ nɛ b daŋ ta m buu ebuana nɛ b pɔr m mata bɔrɛlambu
         na so. Ebu na be kekama be jeŋgreŋ daa la ayadra ashunu nɛ bargato nna.11 Ndoŋ nna nɛ Enyɛnpe Ebɔrɛ kaŋɛ ewura Sɔlɔmɔn le: 12 “Fo baŋ bɛ ma mbra nɛ asɔ nɛ ŋ kaŋɛ fo ere kikɛ so, meeŋ wora kusɔ kama nɛ n nase
         kɔnɔ n sa fo tuto ewura Deevid na n sa fo. 13 Meeŋ baa wɔ ma basa Israɛlebi to ashi bɔrɛlambu nɛ menyee pɔr ere to, ma alɛ maaŋ
         kini bumo n lɛ.”14 Ade kikɛ be kaman nɛ ewura Sɔlɔmɔn be beshumpo pɔr bɔrɛlambu na n loge.Kananɛ b lɔŋɛ bɔrɛlambu na be epunto be asheŋ15 Ndibi nɛ baa tre paɛŋ na nɛ b daŋ ta n nase bɔrɛlambu na be kasawule nseŋ ta ndibi
         nɛ baa tre sida na malɛ n yili kasawule m mata kumo be atarbi so n ya fo kumo be epɔ
         to. 16 B daŋ pɔr ŋkpar to be ebu nɛ baa tre acheembiana to be kakpa cheembi na bɔrɛlambu
         na to nna. Sida be ndibi nɛ b daŋ ta n yili kumo be kaseto m mata kumo be atarbi so
         hale n ya fo kumo be epɔ to kikɛ. Kumo be nteŋ daa la ayadra adesa nna. 17 Bɔrɛlambu na be lambugboŋ na nɛ k wɔ acheembiana to be kakpa cheembi na be anishito
         na be nteŋ daa la ayadra adeshe nna. 18 B daŋ ta sida be ndibi nna m mata kumo alɛ gba be epunto be egbal na so ŋ kuŋ ajembu
         nɛ b ta m pɔr kumo na so, nseŋ wora ndeŋke nɛ atoto be ndulgi n deŋi sida be ndibi
         na so n ji amo kebita.19 Bɔrɛlambu na be acheembiana to be kakpa cheembi na nɛ b ta Enyɛnpe Ebɔrɛ be ŋkre be
         deka na n yili. 20 Ŋkpar to be ebu nɛ baa tre acheembiana to be kakpa cheembi na be nteŋ daa la ayadra
         adesa nna nɛ kumo be mpar gba daa la ayadra adesa nɛ kumo jeŋgreŋ la ayadra adesa.
         B daŋ ta shuwa lela nna m mata kumo be epunto, nɛ sida be ndibi be bɔrɛsure nɛ k yil
         kumo to na kikɛ so. 21 B daŋ ta shuwa nna m mata bɔrɛlambu na be epunto kikɛ nseŋ ta shuwa be ŋgbɛlɛbi n
         chɛ ŋ kuŋ acheembiana to be kakpa cheembi na be kabuna to 22 ashi bɔrɛlambu na be epunto nɛ acheembiana to be kakpa cheembi na nɛ bɔrɛsure nɛ k
         wɔ ndoŋ na kikɛ daŋ baa la shuwa nna. 23 Ɔlif be kedibi nɛ b daŋ ta n lɔŋɛ asɔ anyɔ ko nɛ a du fanɛ emalaika nɛ baa tre amo
         chɛrubim na nseŋ ta amo n yili acheembiana to be kakpa cheembi na to. Amo be kekama
         be jeŋgreŋ daa la ayadra kuduanu nna. 24-26 Asɔ anyɔ na kikɛ daŋ duli abar nna nseŋ naa sasa. Amo be kekama daa kɔ aba anyɔ anyɔ
         nna nɛ kekama malɛ be keba be nteŋ daa sa fanɛ ayadra ashunu nɛ bargato. Amoso yili
         kukoŋwule be keba ko be ekar n ya fo kuko malɛ be keba be ekar be nteŋ daa la ayadra
         kuduanu nna. 27 B daŋ ta amo nna n yili acheembiana to be kakpa cheembi na nɛ amo be kekama parga
         aba to nɛ keba ko bee chute ebu na be kaba ko be egbal nɛ kuko malɛ bee chute kumo
         barkasa be keba ashi ebu na be nferinto. 28 B daŋ ta shuwa nna m mata mata amo anyɔ na kikɛ so.29 B daŋ wora emalaika anyɔ na nɛ abii be ndibi nɛ atoto be ndulgi nna n deŋi bɔrɛlambu
         na be epunto nɛ kumo be ŋkpar to be ebu nɛ baa tre acheembiana to be kakpa cheembi
         na be egbalana kikɛ so. 30 B daŋ nase kumo be kasawule malɛ kikɛ shuwa nna.31 Ɔlif be kedibi nɛ b ta n lɔŋɛ acheembiana to be kakpa cheembi na be kabuna to be akuloŋgboŋ
         anyɔ nɛ amo be kabuna to be ndibi nɛ amo be esoso pɛlte na. 32 B daŋ wora emalaika anyɔ na nɛ abii be ndibi nɛ atoto be ndulgi nna n deŋi akuloŋ
         na so n ji amo kebita, nseŋ ta shuwa m mata amo nɛ emalaika anyɔ na nɛ abii be ndibi
         be ndulgi na kikɛ so. 33 Ɔlif be ndibi nɛ b ta n lɔŋɛ bɔrɛlambu na gbagba be kabuna to be ndibi yuuso nɛ akuloŋana
         bee shiga so na. 34 Paɛŋ be ndibi malɛ nɛ b daŋ ta n lɔŋɛ akuloŋ anyɔ nɛ a kɔ akulombi anyɔnyɔ na, 35 nseŋ wora emalaika anyɔ nɛ abii nɛ atoto be ndulgi n deŋi amo so, nseŋ ta shuwa m
         mata amo kikɛ so.36 Ajembu nɛ b shɛl na nɛ b daŋ ta m pɔr bɔrɛlambu na be kelɔnɛ nɛ k wɔ kumo be anishito
         na be egbal asa m bɛ abar so nseŋ ta sida be ndibi n deŋi so.37 Ewura Sɔlɔmɔn ka ji kuwura be kafɛ nasopo to nɛ Hibruwebi be kafɛ to be kufɔl nyɔsopo
         nɛ baa tre Ziv na to nɛ b daŋ pɔr bɔrɛlambu na be gbaltɔlase na. 38 Ewura Sɔlɔmɔn ka ji kuwura be kafɛ kudukakosopo to, nɛ Hibruwebi be kafɛ to be kufɔl
         burwasopo nɛ baa tre Buul na to nɛ b pɔr bɔrɛlambu na n loge fanɛ kananɛ b kre na
         gbagba chap. Nfɛ ashunu nɛ ewura Sɔlɔmɔn daŋ ta m pɔr bɔrɛlambu na n loge.

Ewura Sɔlɔmɔn ka pɔr ewura be laŋ be asheŋ71 Nfɛ kuduasa nɛ Sɔlɔmɔn daŋ ta m pɔr ewura be laŋ na. 2-3 Laŋ na to be lambugboŋ nɛ b daa tre Lebanɔn be Kupo na be nteŋ daa la ayadra kalfa
         nɛ adunu nna nɛ kumo be mpar malɛ daa la ayadra adushunu nɛ anu nɛ kumo be jeŋgreŋ
         malɛ la ayadra adena nɛ anu. Sida be eshabɔrɛ be egbaŋ ana nɛ amo be kekama kɔ eshabɔrɛ
         kuduanu nɛ b ta elarbeŋ adena nɛ anu n deŋi amo so nɛ b daŋ yɔɔri kowu na kikɛ n deŋi
         so. 4 Kumo be nteŋ to be egbal anyɔ nɛ a shoŋi abar na be kekama daa kɔ etokuro asasa nna.
         5 Kumo be lambu na be anishito daa kɔ akuloŋ asa nna nɛ etokuro na malɛ shoŋi abar.6 Lambu nɛ baa tre eshabɔrɛ damta be lambu na be nteŋ daa la fanɛ ayadra adushunu nɛ
         anu nna nɛ kumo be mpar malɛ la ayadra adena nɛ anu. B daŋ yuu eshabɔrɛ nna n wora
         kedɛdɛ.7 B daŋ pɔr kuwurputi gba be lambu nɛ baa tre demuji be lambu na nna. Ndoŋ nɛ ewura
         Sɔlɔmɔn daa chena a ji asheŋ. Sida be ndibi nɛ b daŋ ta m mata kumo be egbal na kikɛ
         so n yili kaseto n ya fo esoso kikɛ.8 Kuwurlaŋ na be kakpa nɛ ewura Sɔlɔmɔn gbagba wɔ na, daa wɔ lambu nɛ baa tre demuji
         na be kaman to nna nseŋ duli lambu na. E daŋ shin nna nɛ b pɔr laŋ nɛ k du fanɛ kumo
         nɛ e wɔtɔ na gbagba n sa mbe eche nɛ e la Ijipt be ewura Fɛɛro pibiche na.9 Ajembu lela nɛ b daŋ ta n yili kaseto m pɔr ebuana na nɛ kelɔnɛ na be egbal n ya fo
         esoso. Kakpa nɛ baa bure ajembu to na nɛ b daŋ ya shɛl amo. 10 B daŋ shɛl ajembu gboŋgboŋi nɛ amo be ako be nteŋ la fanɛ ayadra kuduanu nɛ ako malɛ
         la ayadra kuduanyɔ nna m pɔr kowu na kikɛ be gbaltɔlase. 11 B daŋ shɛl ajembu krokrobi nna m pɔr m bɛ gbaltɔlase na so nseŋ ta sida be ndibi be
         eshabɔrɛ n deŋi amo so. 12 B ta ajembu nɛ b shɛl nna m pɔr egbal asa pɔɛŋ nseŋ ta sida be ndibi n deŋi so ŋ kulti
         ewura be laŋ na fanɛ kananɛ b baŋ pɔr bɔrɛlambu na nɛ kumo be kelɔnɛ be egbalana na.13 Ewura Sɔlɔmɔn daŋ shuŋi n tre kanyɛn ko nɛ baa tre Huram nɛ e wɔ Tayɛ be kade to nsaa
         kɔ edanyaŋ be keta n lɔŋɛ asɔ na be enɔ to be kenyi nna. 14 Mo tuto nɛ e la Tayɛ be esa nsaa maŋ naa wɔ ŋkpa to na gba daa la esa nɛ e kɔ danyaŋ
         be keta n lɔŋɛ asɔ be enɔ to be kenyi nna. Mo nio daŋ shi Naftali be yiri to nna.
         Huram daa la esa nɛ e kɔ enɔ to be kenyi nɛnɛ nna, amoso ewura Sɔlɔmɔn ka tre mo n
         ta danyaŋ be keta n lɔŋɛ asɔ be kushuŋ be kenimu n sa mo, e daŋ shuli nna.Danyaŋ be eshabɔrɛ anyɔ na be asheŋ(2 Kronikɛls 3:15-17)15 Huram daŋ ŋalga danyaŋ nna m bɛl eshabɔrɛ anyɔ. Kuko be jeŋgreŋ daa la ayadra adunyɔ
         nɛ ashunu nna nɛ kumo be bumburuŋ malɛ la ayadra kuduaburwa. 16 E daŋ lɔŋɛ danyaŋ be nwuro anyɔ nɛ amo be kekama be jeŋgreŋ la ayadra ashunu nɛ bargato
         m buu eshabɔrɛ na be esoso nna. 17 E daŋ wora asɔ ko nɛ e du fanɛ ŋgbɛlɛbi m mɛa abar na, be egbaŋ ashunushunu nna n
         deŋi eshabɔrɛ na be nwuro na be esoso, 18 nseŋ wora asɔ kulkulsobi ko nɛ a du fanɛ asɔrso nɛ baa tre pomegranates na be egbaŋ
         anyɔnyɔ n wea asɔ nɛ e duli ŋgbɛlɛbi na to n deŋi deŋi eshabɔrɛ na be kekama be esoso
         n ji amo kebita.19 Kedɛdɛ na to be eshabɔrɛ na be nwuro na be nteŋ daa la ayadra asheshe nna, nɛ e wora
         ketotodibi nɛ baa tre lili na be ndulgi n deŋi amo so,20 nseŋ wora ŋgbɛlɛbi nɛ a mɛa abar be ndulgi nɛ asɔ kulkulsobi ko nɛ a du fanɛ asɔrso
         nɛ baa tre pomegranates na be ndulgi kalfa kalfa n deŋi deŋi eshabɔrɛ na be kekama
         so, n ji amo kebita. 21 E daŋ yuu eshabɔrɛ na be kuko bɔrɛlambu na be kabuna to be anishito be kelargato be
         kaseto be kaba so nɛ baa tre kumo Jakin na nna nseŋ yuu kuko malɛ kumo be kelargato
         be esoso be kaba so nɛ baa tre kumo alɛ Boaz na. 22 B daŋ ta nwuro nɛ a duli ketotodibi nɛ baa tre lili na nna m buu eshabɔrɛ na so, nɛ
         eshabɔrɛ na be kushuŋ loge. 23 Huram daŋ lɔŋɛ danyaŋ be katishaŋgboŋ kulkulso nɛ baa tre Teku nna nɛ kumo be mpar
         daa sa fanɛ ayadra kuduanu, nɛ kumo be chuŋguluŋ malɛ daa sa fanɛ ayadra ashunu nɛ
         bargato nɛ kumo be kɔnɔkarso ŋ kulti be bumburuŋ daa la ayadra adena nɛ anu. 24 B daŋ ta danyaŋ nna n wora asɔ ko fanɛ ndeŋke nɛ a bɛ abar so esoso nɛ kaseto egbaŋ
         anyɔ n deŋi katishaŋgboŋ na be kɔnɔkarso n chambɔ. Katishaŋgboŋ na be kɔnɔkarso be
         keyadra be nteŋ kikɛ daa kɔ amo be kudukudu nna. 25 Katishaŋgboŋ na daa bɛ egbolu kuduanyɔ nɛ b ta danyaŋ n wora na so nna. Danyaŋ be
         egbolu na daŋ pal mman nna n sa abar nɛ besa kilgi anishito n shoŋi kelargato be esoso
         be kaba so nɛ besa malɛ kilgi n shoŋi kelargato be kaseto be kaba so nɛ besa malɛ
         kilgi n shoŋi epeŋitɔrkpa be kaba so nɛ besa malɛ kilgi anishito n shoŋi epeŋilarkpa
         be kaba so. 26 Katishaŋgboŋ na be nwɔr daa sa fanɛ enɔ be epunto be mpar. Nɛ kumo be kɔnɔkarso malɛ
         daa du fanɛ kusɔnuunchu nseŋ naŋ to n lar kaman fanɛ atoto na. K daa beeŋ tiŋ n sɔ
         nchu egalɔn ŋgboŋ kudukako nɛ alfa anu.27 Huram malɛ daŋ naŋ ta danyaŋ nna n lɔŋɛ asɔ nɛ baa ta asɔ a bɛ so kudu, nɛ a kɔ aya.
         Amo be kekama be nteŋ daa la ayadra asheshe nna nɛ amo be jeŋgreŋ malɛ daa la ayadra
         anana nɛ bargato nɛ amo be mpar gba la ayadra ashe ashe. 28 Ndibi baŋɛso nɛ b daŋ ta n yili teteri nseŋ ta amo be ako malɛ ŋ gbir m mata amo nɛ
         a yil na be akel to. 29 B daŋ wora ebuluŋ nɛ egbolu nɛ emalaika anyɔ na be ndulgi nna n deŋi ndibi nɛ a yil
         teteri na nɛ amo nɛ b ber m mata akel to na kikɛ so nna. Awule nɛ b daŋ ta n ji kakpa
         nɛ b wora ebuluŋ be ndulgi n deŋi so na be esoso nɛ kaseto kikɛ kebita. 30 Kusɔ nɛ baa ta asɔ a bɛ so na be kekama daa kɔ danyaŋ be aya ana nna nɛ danyaŋ be
         mpuliyabi fanɛ cheche be aya be mpuliyabi na. B lɔŋɛ abɛlso nna n wɔtɔ asɔ nɛ baa
         ta asɔ a bɛ so na be kekama be esoso be kebonfu kikɛ to nna a ta danyaŋ be ntishaŋ
         na a bɛso. 31 Kekrande kulkulso pantraŋ daa wɔ asɔ na be kekama to nna nɛ kumo be kakpa nɛ k tu
         n lar kusɔ na be esoso la keyadra koŋwule nɛ bargato nɛ kakpa nɛ k yuu to na malɛ
         la ayadra anyɔ nɛ gbrɛbi. B daŋ wora atoto be ndulgi nna n deŋi kekrande na be kɔnɔkarso
         na ŋ kulti. Kumo be kusɔ nɛ baa ta asɔ a bɛ so na bre gbagba daa maŋ du kulkulbi.
         32 Amo be aya na be kekama be jeŋgreŋ daa la ayadra anyɔ nɛ gbrɛbi nna nɛ amo be mpuliya
         nɛ asɔ nɛ baa ta asɔ a bɛ so na la kukoŋwule. 33 Aya na duli gbaŋɛturko be aya nna nɛ b ta danyaŋ n lɔŋɛ amo be anyembi nɛ mpuliyabi,
         nɛ kusɔ kikɛ. 34 Asɔ na be kekama be kebonfu to kikɛ daa kɔ kusɔ nɛ baa pɛ to nna nɛ k tu n lar kowu.
         35 Amo be kekama be kɔnɔkarso daa kɔ kekrande kulkulso nɛ kumo be bumburuŋ sa fanɛ keyadra
         be nteŋ nna nɛ b wora asɔ ko kumo be kebonfu to m pɛ kumo ŋ keta. 36 B daŋ wora atoto nɛ ebuluŋ nɛ abii be ndibi nɛ emalaika anyɔ na be ndulgi nna n deŋi
         asɔ na be kaplɛkama. 37 B daŋ lɔŋɛ asɔ na nna nɛ amo kikɛ sasa nseŋ duli abar.38 Huram malɛ gba daŋ naŋ ta danyaŋ n lɔŋɛ ntishaŋ kudu, turko kama nɛ kumo peya. Kusɔ
         nɛ baa ta asɔ a bɛ so kama nɛ kumo peya. Ntishaŋgboŋ na be kekama be kpaŋgelaŋ daa
         sa fanɛ ayadra ashe nna, nɛ amo be kekama beeŋ tiŋ n sɔ nchu egalɔn alfa anyɔ nɛ adesa.
         39 E daŋ ta asɔ nɛ baa ta asɔ a bɛ so na be anu nna n yili bɔrɛlambu na be kelargato
         be kaseto be kaba so nseŋ ta anu nɛ a ka na malɛ n yili kelargato be esoso be kaba
         so nseŋ ta katishaŋgboŋ nɛ baa tre Teku na malɛ n yili kumo be kelargato be kaseto
         a yɔ epeŋilarkpa be kukɔlɔbi na ase be kaba so. 40-45 Huram daŋ lɔŋɛ mpuliya nɛ eshabɔl nɛ ntishaŋ gba nna. Asɔ nɛ e daŋ nase kɔnɔ n sa
         ewura Sɔlɔmɔn fanɛ e beeŋ lɔŋɛ n sa bɔrɛlambu na nseŋ lɔŋɛ amo kikɛ n loge na be ako
         nde:Eshabɔrɛ anyɔ na nɛamo be nwuro anyɔ nɛ a deŋ amo be esoso na, nɛasɔ nɛ b chaŋ fanɛ ŋgbɛlɛbi nɛ a mɛa abar a deŋ shabɔrɛ na be kekama so na.Asɔ alfa ana nɛ a du fanɛ asɔrso kulkulbi nɛ baa tre amo pomegranates nɛ b ta danyaŋ
         n lɔŋɛ n deŋi eshabɔrɛ na be kekama so na.Asɔ nɛ baa ta asɔ a bɛ so kudu nɛ ntishaŋgboŋ kudu nanɛ Katishaŋgboŋ nɛ baa tre Teku naEdanyaŋ be egbolu kuduanyɔ nɛ katishaŋgboŋ na yil so naMpuliya nɛ eshabɔl nɛ ntoechɛgɛto na.Huram nɛ e kɔ enɔ to be kushuŋ be kenyi ga na e daŋ lɔŋɛ asɔ ere kikɛ. Danyaŋ nɛ k
         bee nyɛpkɛso nɛ e daŋ ta n lɔŋɛ amo fanɛ b ta a shuŋ Enyɛnpe Ebɔrɛ be bɔrɛlambu na
         to fanɛ kananɛ ewura Sɔlɔmɔn ŋini fanɛ b wora na gbagba. 46 Ewura na daŋ shin nna nɛ b ŋalga danyaŋ na nseŋ chulgi amo n wɔtɔ mpuliya nɛ b pɔr
         n yili lɔr nɛ baa tre Jɔɔdan na be keplasawule nɛ k wɔ Sukɔf nɛ Zereda be nferinto
         na to. 47 Ewura Sɔlɔmɔn daa maŋ shin nɛ b karga asɔ nɛ b ta danyaŋ n lɔŋɛ na be egbɛ. B daŋ
         ta danyaŋ nna n lɔŋɛ asɔ damta hale bumo gbagba maŋ naa nyi kananɛ amo be egbɛ sa.48 Ewura Sɔlɔmɔn daŋ shin nna nɛ b ta shuwa n lɔŋɛ bɔrɛlambu na to be asɔwurbi. Amo e
         la, bɔrɛsure na nɛ teebɔl nɛ baa ta ebodobodo a deŋi so a sa Ebɔrɛ na, 49 nɛ efitilatɔl kudu nɛ amo be anu yil acheembiana to be kakpa cheembi na be kelargato
         be kaseto be kaba so, nɛ anu malɛ yil kumo be kelargato be esoso be kaba so; 50 nɛ asɔ nuunchu nɛ asɔ nɛ baa ta a duŋ efitila nɛ ntishaŋ nɛ eduwu be mba nɛ ntishaŋ
         nɛ b kɔ a chɔɔ ajanwulɛ na. Shuwa lela nɛ b daŋ ta n lɔŋɛ asɔ ere kikɛ. 51 Ewura Sɔlɔmɔn ka wora bɔrɛlambu na to be kushuŋ kikɛ n loge, nɛ e ta asɔ nɛ mo tuto
         ewura Deevid ta m bɔɔ Enyɛnpe Ebɔrɛ enɔ na n wɔtɔ bɔrɛlambu na be ebuana nɛ baa ta
         asɔwurbi a yili na to. Amo e la shuwa nɛ gbiti nɛ asɔ nɛ baa ta a shuŋ bɔrɛlambu na
         to na.

B ka bar Enyɛnpe Ebɔrɛ be ŋkre be deka na bɔrɛlambu na to be asheŋ(2 Kronikɛls 5:2—6:2)81 B ka pɔr bɔrɛlambu na n loge be kaman nɛ Ewura Sɔlɔmɔn shuŋi n tre bejuŋkparpoana
         na kikɛ nɛ Israɛl be eyiriana nɛ mbuna mbunaana be benimuana kikɛ fanɛ b ba shɛr Jerusalɛm
         n ta Enyɛnpe Ebɔrɛ be ŋkre be deka na ashi Zayɔn nɛ k la Deevid be kade to na n yɔ
         bɔrɛlambu na to. 2 Kufɔl shunusopo nɛ baa tre Itaim na be saŋɛ nɛ baa ji ewajɛbu to be kejigboŋ na nɛ
         bumo kikɛ ba shɛr abar so. 3 Bejuŋkparpoana na kikɛ ka shɛr abar so, nɛ bɔrɛmatapoana na maŋ ŋkre be deka na so,
         4 n ta kumo n yɔ bɔrɛlambu na to. Bɔrɛmatapoana nɛ Livaiebi na gba daŋ ta Enyɛnpe Ebɔrɛ
         be wajɛbu na nɛ kumo be asɔ nɛ baa ta a shuŋ kumo to na kikɛ nna n yɔ bɔrɛlambu na
         to. 5 Ewura Sɔlɔmɔn nɛ Israɛlebi na kikɛ daŋ shɛr Enyɛnpe Ebɔrɛ be ŋkre be deka na be anishito
         nna m mɔ mbolpɔ nɛ ana damta nɛ b maŋ kɔ kekarga n lara sarga. 6 Bɔrɛmatapoana na e daŋ sulɔ Enyɛnpe Ebɔrɛ be ŋkre be deka na n ya yili m mata emalaika
         anyɔ na be aya ase ashi acheembiana to be kakpa cheembi na. 7 Emalaika anyɔ na be atɛ daŋ parga to nna m buu deka na nɛ ndibi nɛ b kɔ a sulɔ kumo
         na so. 8 Ndibi na daa wɔ nteŋ nna ga nɛ esa beeŋ tiŋ n yili acheembiana to be kakpa cheembi
         na be kabuna to n wu amo ama mannɛ kakpa kikɛ nɛ esa beeŋ tiŋ n yili n wu amo. Loŋ
         be ndibi na kraa wɔ ndoŋ hale nɛ mbre. 9 Shɛŋ shɛŋ daa maŋ wɔ ŋkre be deka na to ama ajembufalta anyɔ nɛ Mosis daŋ ta n wɔtɔ
         kumo to ashi kebeegboŋ nɛ baa tre Sainai na ase, saŋɛ so nɛ Enyɛnpe Ebɔrɛ daŋ lara
         Israɛlebi na Ijipt be efuli so nɛ bumo nɛ mo nase nnɔ n sa abar dra dra na. 10 Bɔrɛmatapoana na ka bee lar acheembiana to be kakpa cheembi na to, nɛ Enyɛnpe Ebɔrɛ
         be kuwɔlpa ba bɔlɔ bɔrɛlambu na kikɛ to 11 nɛ mbe kefulto bee nyɛkpɛ le palpal bumo be anishito nɛ b maŋ naŋ tiŋ m bɛta n luri
         n ya shuŋ bumo be ashuŋ. 12 Ndoŋ nna nɛ ewura Sɔlɔmɔn kule Ebɔrɛ le: “Enyɛnpe Ebɔrɛ, fo e to epeŋi ere n shiga
         esoso ama fo kaŋɛ fanɛ feeŋ baa wɔ awɔlpa lembir ere to. 13 Naniere bre m pɔr kemaŋkura be bɔrɛlambunɛ feeŋ baa wɔ ndoŋ mbaanaayɔ.”Sɔlɔmɔn ka malga n sa mbe basa be asheŋ(2 Kronikɛls 6:3-11)14 Israɛlebi na kikɛ daŋ shɛr abar so a yil ndoŋ nna nɛ ewura Sɔlɔmɔn kilgi mbe anishito
         n shoŋi bumo nseŋ nɛfa bumo. 15 Le nɛ e daŋ kaŋɛ: “Kapandi e baa la Enyɛnpe Ebɔrɛ Israɛl be Ebɔrɛ na peya! Mo e daŋ
         shin nɛ mbe nnɔ naseso bɔlɔ so n sa n tuto ewura Deevid nseŋ kaŋɛ mo le: 16 ‘Yili saŋɛ so nɛ n lara ma basa ashi Ijipt be efuli so na hale m ba fo kabre, maŋ
         lara kade kama ashi Israɛl be kasawule so fanɛ k baa la kakpa nɛ baaŋ pɔr bɔrɛlambu
         nsaa bunyaŋ ma, ama fo Deevid nɛ n lara fanɛ fo baa juŋkpar ma basa Israɛlebi.’ ”17 Kumo be kaman nɛ ewura Sɔlɔmɔn kaŋɛ le: “N tuto ewura Deevid e daŋ yili kumo fanɛ
         e beeŋ pɔr bɔrɛlambu nɛ b baa bunyaŋ Enyɛnpe Israɛl be Ebɔrɛ na ndoŋ, 18 ama le nɛ Enyɛnpe Ebɔrɛ na daŋ kaŋɛ mo. ‘Fo ka yɛ feeŋ pɔr bɔrɛlambu n sa ma ere,
         k kɔ ekpa ga, 19 ama mannɛ fo e naaŋ pɔr kumo, fo pibinyɛn nɛ e la fo gbagba be ŋklaŋ e naŋ ba pɔr
         ma bɔrɛlambu na n sa ma.’20 Enyɛnpe Ebɔrɛ be kɔnɔ nɛ e nase na bɔlɔ so naniere bre: Ma e sɔ n tuto so n ji Israɛl
         be kuwura, ma alɛ e pɔr bɔrɛlambu nɛ baaŋ ba bunyaŋ Enyɛnpe Israɛl be Ebɔrɛ na. 21 N ta Enyɛnpe Ebɔrɛ be ŋkre be deka nɛ afaltajembu nɛ a la ŋkre nɛ Enyɛnpe Ebɔrɛ nɛ
         mbe basa Israɛlebi kre saŋɛ nɛ e lara bumo ashi Ijipt be kasawule so na, n wɔtɔ n
         yili bɔrɛlambu na to.”Sɔlɔmɔn be kabɔrɛkule be asheŋ(2 Kronikɛls 6:12-42)22 Ndoŋ nna nɛ ewura Sɔlɔmɔn yili bɔrɛsure na be anishito Israɛlebi na kikɛ be anishito
         m maŋ mbe enɔana so ŋ kule Ebɔrɛ le: 23 Enyɛnpe nɛ fo la Israɛl be Ebɔrɛ na, ashi esoso nɛ kasawule kikɛ, Ebɔrɛ kikɛ maŋ naa
         wɔtɔ fanɛ fo. Fo maa teŋ ŋkre nɛ fo nɛ fo basa nase n sa abar na so kikɛ. Fo alɛ bee
         ŋini bumo fo kasha saŋɛ nɛ b ta bumo be ŋgbene kikɛ a wora kasonu a sa fo na nna.
         24 Fo bɛ kɔnɔ nɛ fo nase n sa n tuto ewura Deevid na so nseŋ shin nɛ kumo kikɛ bɔlɔ so
         kabre. 25 Naniere, Enyɛnpe Israɛl be Ebɔrɛ, shin nɛ fo kɔnɔ nɛ fo nase n sa n tuto fanɛ mbe
         kaman to ebi e naaŋ baa ji Israɛl be kuwura, nɛ baaŋ baa wora kasonu a sa fo mbra
         na fanɛ kananɛ n daŋ wora na, bɔlɔ so. 26 Amoso Enyɛnpe Israɛl be Ebɔrɛ, shin nɛ kusɔ kama nɛ fo nase kɔnɔ n sa fo kenya ewura
         Deevid na e bɔlɔ so.27 Ebɔrɛ beeŋ tiŋ a wɔ edimɛdi to durnya ere to a? Esoso kikɛ gba maaŋ tiŋ n sɔ fo. Nɛ
         nuso nɛ bɔrɛlambu nɛ m pɔr ere bre beeŋ tiŋ n sɔ fo? 28 N nyɛnpe Ebɔrɛ, n la fo kayɛrbi nna, nu ma kabɔrɛkule ere nseŋ wora kusɔ nɛ mee kule
         ere n sa ma. 29 Baa keni bɔrɛlambu ere so kapa nɛ kanyɛ. Fo nase kɔnɔ n sa ma fanɛ ndoŋ nɛ baaŋ baa
         bunyaŋ fo. Amoso saŋkama nɛ m baŋ kilgi anishito n shoŋi bɔrɛlambu ere ŋ kule fo,
         fo nu n sa ma. 30 Saŋkama nɛ ma nɛ fo basa Israɛlebi baŋ kilgi anishito n shoŋi kakpa ere a kule fo
         Ebɔrɛ, fo yili fo pe ebɔrɛso n nu n sa anyi nseŋ ta anyi be alubi m paŋ anyi.31 Nɛ fanɛ b ku asheŋ nna n deŋi esa fanɛ e wora mo barkasa kulubi nseŋ bar mo bɔrɛsure
         ase ashi fo bɔrɛlambu ere to ŋ kaŋɛ fanɛ e bɔ ntaŋ fanɛ e maŋ wora shɛŋ, 32 kumo ere Enyɛnpe Ebɔrɛ, fo yili esoso n ji fo nyɛrbi demu ŋ gberge esa nɛ e ji n tɔr
         na kusoe nseŋ yige emo nɛ e maŋ ji n tɔr na.33 Bedoŋ baaŋ kɔ m pɔɔ fo basa Israɛlebi so ŋkpal b ka wora alubi ŋ gbiti fo so, nɛ b
         baaŋ chɛrga bumo be nfɛra m bɛ fo so nseŋ ba fo kutɔ bɔrɛlambu ere to m ba kule fo
         alubi be ketampaŋ bre, 34 kumo ere fo yili esoso n nu bumo be kekule nseŋ ta bumo be alubi m paŋ bumo n naŋ
         bɛta bumo m ba kasawule nɛ fo ta n sa bumo nɛ bumo nananyɛnana na so.35 Fo baaŋ pɛ bɔrɛ ŋ keta ŋkpal fo basa ka wora kulubi ŋ gbiti fo so nɛ b chɛrga nseŋ
         kilgi bumo be anishito n shoŋi bɔrɛlambu ere nseŋ bar bumo be amu ase ŋ kule fo, 36 kumo ere, Enyɛnpe Ebɔrɛ, yili esoso n nu bumo be kekule nseŋ ta fo basa Israɛlebi
         be alubi m paŋ bumo nseŋ ŋini bumo kusɔ nɛ k daga, n shin nɛ bɔrɛ e ba fo kasawule
         nɛ fo ta n sa fo basa fanɛ bumo be kapetɛ mbaanaayɔ ere so. 37 “Akoŋ baŋ tɔr kasawule ere so, ŋko aleblawu ko e ba ŋko afugboŋ tushiso ŋko elotɔr
         e ba jija bumo be adɔjibi, ŋko bedoŋ ko e ba kaa kɔ bumo kena ŋko kayurnyaŋ ŋko kulɔ
         ko e ba luri bumo to, 38 kumo ere fo nu bumo be kekule. Nɛ fo basa Israɛlebi baŋ ta kagbenejija n teŋi bumo
         be enɔana kabɔrɛkule to n shoŋi bɔrɛlambu ere, 39 fo yili esoso n nu bumo be kekule nseŋ ta bumo be alubi m paŋ bumo. Fo nawule e nyi
         dimɛdi be kagbene to. Shin nɛ ekama e nya mbe asheŋ woraso be kakɔka, 40 saŋɛ na so fo basa beeŋ baa bunyaŋ fo nsaa nu a sa fo ashi kasawule nɛ fo ta n sa
         an nananyɛnana ere so.41-42 Befɔ nɛ b shi kufɔ na kaŋ nu eleŋ nɛ fo kɔ, nɛ asheŋgboŋ nɛ fee wora na, nseŋ ba bɔrɛlambu
         ere to m ba kule fo, 43 kumo ere fo yili esoso n nu bumo be kekule nseŋ wora kusɔ nɛ baa sha n sa bumo, saŋɛ
         na so durnya be basa kikɛ beeŋ pin fo nsaa nu a sa fo fanɛ kananɛ fo basa Israɛlebi
         bee nu a sa fo na. Loŋ nɛ baaŋ pin fanɛ bɔrɛlambu nɛ m pɔr ere la kakpa nɛ k daga
         b ka bee bunyaŋ fo nna.44 Fo kaŋ kaŋɛ fo basa kenishipereso fanɛ b ya kɔ bumo doŋana kena nɛ b yili kaplɛkama
         ŋ kilgi bumo be anishito n shoŋi kade nɛ fo lara ere nɛ bɔrɛlambu nɛ m pɔr n sa fo
         ere ŋ kule fo,45 kumo ere fo yili esoso n nu bumo be kekule n shin nɛ b kɔ m pɔɔ so.46 Ekama bee wora alubi, amoso hale nɛ fo basa wora alubi ŋ gbiti fo nɛ fo nya agbo n
         wɔtɔ bumo nseŋ ta bumo m bɔɔ bumo doŋana enɔ nɛ b pɛ bumo n yɔ efuli pɔtɛ wɔfɔ so
         gba, 47 fo nu fo basa be kabɔrɛkule. Nɛ fanɛ b chɛrga bumo be nfɛra nseŋ kule fo a bugi to
         a kaŋɛ bumo be alubi kananɛ b la basa lubi nɛ kananɛ b la amu kpakpasowuraana ashi
         efuli na so, kumo ere Enyɛnpe Ebɔrɛ, fo nu bumo be kekule. 48 Nɛ fanɛ b chɛrga bumo be nfɛra kashenteŋto nna ashi efuli na so bre nseŋ kilgi bumo
         be anishito n shoŋi kasawule nɛ fo ta n sa an nananyɛnana na nɛ kade nɛ fo lara ere
         nɛ bɔrɛlambu nɛ m pɔr n sa fo ere nseŋ kule fo, 49 kumo ere fo yili esoso n nu bumo be kekule nseŋ wu bumo kuwɔr, 50 n ta fo basa be alubi nɛ b wora ŋ gbiti fo kikɛ m paŋ bumo n shin bumo doŋana e baa
         wora bumo kelela. 51 Fo basa gbagba e la bumo nɛ b daa ji awurfoŋ ga nɛ fo lara bumo ashi Ijipt be kasawule
         so na.52 Enyɛnpetale, saŋkama nɛ fo mbia Israɛlebi nɛ bumo be ewura baŋ kule fo fanɛ fo chɛ
         bumo to, fo nu n sa bumo. 53 Fo ka lara an nananyɛnana ashi Ijipt be kasawule so na, nɛ fo kaŋɛ fo kayɛrbi Mosis
         fanɛ durnya ere kikɛ to, Israɛlebi nɛ fo lara fanɛ b baa la fo basa.”Lalaloge be kabɔrɛkule54 Ewura Sɔlɔmɔn ka kule Enyɛnpe Ebɔrɛ n loge, nɛ e niŋito n yili bɔrɛsure nɛ e gbir
         kumo ase na be anishito 55 ŋ kule Ebɔrɛ be nɛfa awɔrso n sa basa nɛ b shɛr na ŋ kaŋɛ: 56 “Kemaŋkura e baa la Enyɛnpe Ebɔrɛ nɛ e nase kɔnɔ fanɛ e beeŋ sa mbe basa kagbenewushi
         na peya. E daŋ bɔla mbe kayɛrbi Mosis so nna n shin nɛ mbe nnɔ naseso nɛ e nase n
         sa bumo na kikɛ bɔlɔ so. 57 Enyɛnpe anyi be Ebɔrɛ na e baa wɔ anyi alɛ gba kutɔ fanɛ kananɛ e daa wɔ an nananyɛnana
         kutɔ na, nsaa maŋ yige anyi ŋko ŋ kplaŋ anyi so; 58 E chɛ anyi to n shin nɛ an baa nu a sa mo nsaa bɛ mbe mbra nɛ keŋini nɛ e ta n sa
         an nananyɛnana na so. 59 Enyɛnpe anyi be Ebɔrɛ na, e baa nu ma kabɔrɛkule saŋkama. E baa chɛ Israɛl be basa
         nɛ bumo be ewura to nsaa wora bumo karechɛ kama be asheŋ tirso a sa bumo. 60 Saŋɛ na so durnya kikɛ beeŋ pin fanɛ fo Enyɛnpe na nawule e la Ebɔrɛ. Ebɔrɛ kikɛ maŋ
         naa wɔtɔ. 61 Men ta men be ŋgbene kikɛ a bɛ Enyɛnpe men be Ebɔrɛ na be mbra so fanɛ kananɛ menyee
         wora kabre ere.”Bɔrɛlambu na be keta m bɔɔ Ebɔrɛ enɔ be asheŋ(2 Kronikɛls 7:4-10)62 Ndoŋ nna nɛ ewura Sɔlɔmɔn nɛ basa nɛ b wɔ ndoŋ na kikɛ lara esarga n sa Enyɛnpe Ebɔrɛ.
         63 Ewura Sɔlɔmɔn daŋ mɔ ana ŋgboŋ adunyɔ nɛ anyɔ nɛ mbolpɔ nɛ mboe malɛ ŋgboŋ kalfa nɛ
         adunyɔ nna n lara kɔnɔkoŋwuleso be esarga pɔɛŋ nɛ mo nɛ basa na kikɛ ta bɔrɛlambu
         na m bɔɔ Ebɔrɛ enɔ. 64 Ewura Sɔlɔmɔn daŋ ta kelɔnɛ na be nferinto a mata bɔrɛlambu na be anishito ase na
         nna m bɔɔ Ebɔrɛ enɔ nseŋ lara sarga chɔɔso nɛ kɔnɔkoŋwuleso be sarga be asɔbɔya be
         nfɔ nɛ ajibi nɛ asɔnuuso be sarga. E daŋ wora loŋ nna ŋkpal danyaŋ be bɔrɛsure nɛ
         e daŋ pɔr bɔrɛlambu na be anishito na ka daa maŋ shibi ga nɛ b baa lara esarga na
         kikɛ kumo so so.65 Ewura Sɔlɔmɔn nɛ Israɛlebi na kikɛ daŋ ji abuu to be kebaawɔtɔ be kejigboŋ nchɛnshunu
         nna m bɛ abar so. Basa na daŋ shi efuli na be kaplɛkama nna. Bedamta daŋ shi Hamaf
         Paas ashi kelargato be esoso be kaba so nna nɛ beko malɛ shi Ijipt be kasawule be
         egbaŋ to ashi kelargato be kaseto be kaba so. 66 Kumo be kachɛ burwasopo na, nɛ ewura Sɔlɔmɔn shin nɛ basa na kikɛ yɔ bumo peana. Nɛ
         bumo be ŋgbeneana fuli bumo ga ŋkpal kananɛ Enyɛnpe Ebɔrɛ daŋ nɛfa mbe basa Israɛlebi,
         nɛ mbe kayɛrbi ewura Deevid na so.

Ebɔrɛ ka lara mbe kumu ŋ ŋini ewura Sɔlɔmɔn be asheŋ(2 Kronikɛls 7:11-22)91 Ewura Sɔlɔmɔn ka pɔr bɔrɛlambu na nɛ ewura be laŋ na nɛ kusɔ kama nɛ e bee sha na
         n loge, 2 nɛ Enyɛnpe Ebɔrɛ lara mbe kumu ŋ ŋini mo edare to kanyɛso ashi Gibiɔn 3 ŋ kaŋɛ mo le: “N nu fo kabɔrɛkule nseŋ shuli fanɛ bɔrɛlambu ere to nɛ baaŋ baa bunyaŋ
         ma mbaanaayɔ. Ma alɛ beeŋ baa kuŋ kumo saŋkikɛ. 4 Nɛ feeŋ baa kɔ kasonu n sa ma nsaa ji kashenteŋ fanɛ kananɛ fo tuto ewura Deevid daa
         du na, nsaa bɛ ma mbra nɛ ma keŋini so bre, 5 kumo ere ma kɔnɔ nɛ n nase n sa fo tuto fanɛ mbe kanaŋ to be esa e naaŋ baa ji Israɛl
         be kuwura saŋkama na beeŋ bɔlɔ so. 6 Ama nɛ fo ŋko fo kaman to ebi be beko kini kebɛ ma mbra so nsaa shuŋ efuli pɔtɛana
         so be agbir bre, 7 kumo ere meeŋ lara ma basa Israɛlebi ashi kasawule nɛ n ta n sa bumo ere so, nseŋ
         lar bɔrɛlambu nɛ n nɛfa ŋ kaŋɛ fanɛ meeŋ baa wɔ ndoŋ nɛ b baa bunyaŋ ma na to. Saŋɛ
         na so basa kikɛ beeŋ ba fɛl Israɛlebi nsaa keni bumo jiga. 8 Bɔrɛlambu ere beeŋ ki ajembu n deŋi abar so. Kumo be loŋ kaŋ wora malɛ, k beeŋ chinchiŋ
         basa kama nɛ baa bɔla kumo ase a choŋ na, nɛ b baa bishi le: ‘Manɛ nna nɛ Enyɛnpe
         Ebɔrɛ wora mbe basa nɛ b wɔ mbe bɔrɛlambu to ere le?’ 9 Nɛ basa e kaŋɛ le: ‘Ŋkpal b ka kini Enyɛnpe bumo be Ebɔrɛ nɛ e lara bumo nanaana ashi
         Ijipt be kasawule so na, nseŋ ya kaa bunyaŋ efuli pɔtɛana so be agbir so nɛ Enyɛnpe
         Ebɔrɛ shin nɛ le be asheŋ ere ba bumo so na.’ ”Ewura Sɔlɔmɔn nɛ ewura Hiram be kɔnɔkoŋwule be ŋkre be asheŋ(2 Kronikɛls 8:1, 2)10 Nfɛ adunyɔ nɛ ewura Sɔlɔmɔn daŋ ta m pɔr bɔrɛlambu na nɛ ewura be laŋ n loge. 11 Tayɛ be ewura, Hiram, e daŋ sa ewura Sɔlɔmɔn sida nɛ paɛŋ be ndibi nɛ shuwa nɛ b ta
         n shuŋ kushuŋ na kikɛ. B ka loge kumo be kushuŋ na, nɛ ewura Sɔlɔmɔn ta Galili be
         kebonfu na be kaba so be nde adunyɔ n sa ewura Hiram. 12 Ewura Hiram ka ya wu nde na, amo be asheŋ daa maŋ par mo. 13 Nɛ e kaŋɛ ewura Sɔlɔmɔn le: “N niopibi, nde nɛ fo ta n sa ma nde a?” Amoso e daŋ nase
         loŋ be kebonfu na be kaba so Kabɔl nna ŋkpal k ka daa maŋ kɔ tɔnɔ so. 14 Ewura Hiram daŋ shin nna nɛ b ta shuwa nɛ amo be egbɛ sa fanɛ kilo ŋgboŋ ana nna n
         ya sa ewura Sɔlɔmɔn.Asɔ nɛ Sɔlɔmɔn naŋ wora n ti so be asheŋ(2 Kronikɛls 8:3-18)15 Ewura Sɔlɔmɔn daŋ tintiŋ basa nna nɛ b pɔr bɔrɛlambu na nɛ ewura be laŋ na nseŋ sulɔ
         ajembu m mata kade na be epeŋilarkpa be kaba so be egbal na. Kumo be kaman nɛ e shin
         nɛ b pɔr egbal ŋ kulti kade na kikɛ. E daŋ shin nɛ b lɔŋɛ m pɔr Hazɔɔ nɛ Majido nɛ
         Gaza be nde gba nna. 16 Ijipt be ewura e daŋ ya kɔ Gɛza kena m pɔɔ so m mɔ basa nɛ b wɔ kumo to kikɛ nseŋ
         wɔtɔ kumo edɛ. Kumo be kaman nɛ e ta kumo n sa mo pibiche fanɛ mbe kejafɔ to be kakɛ
         saŋɛ so nɛ e ya kil ewura Sɔlɔmɔn na. 17 Ndoŋ nna nɛ Ewura Sɔlɔmɔn shin nɛ b naŋ lɔŋɛ kumo nɛ Bɛf Hɔrɔn nɛ k wɔ kaseto be kaba
         so na, 18 nɛ Balaaf nɛ Tamaa nɛ k wɔ keshishɛrsawule nɛ k wɔ Juda be efuli so na m pɔr, 19 nseŋ pɔr nde nɛ e bee ta mbe ajibi nɛ egbaŋɛturko nɛ egbaŋɛ a yili to na. Ewura Sɔlɔmɔn
         daŋ shin nna nɛ mbe beshumpo pɔr asɔ nɛ e bee sha n yili Jerusalɛm nɛ Lebanɔn nɛ mbe
         efuli so be kaplɛkama. 20-21 Ewura Sɔlɔmɔn daŋ shin nna nɛ Keenan be efuli so be basa, nɛ Israɛlebi daa maŋ mɔ
         saŋɛ nɛ b daŋ lar Ijipt m ba sɔ kasawule na bee shuŋ a sa mo. Bumo e daa la Hitebi
         nɛ Amɔriebi nɛ Pɛrizebi nɛ Hivebi nɛ Jebusiebi nɛ bumo be kaman to ebi la anya hale
         m ba fo kabre.22 Ewura Sɔlɔmɔn daa maa tintiŋ Israɛlebi na bre nɛ baa shuŋ ashuŋ kpakpaso ama e daŋ
         ta bumo be beko nna ŋ ki benapo n ta beko malɛ ki benapo be benimu n ta beko ŋ ki
         egbaŋɛturko be benimu nɛ beko malɛ bee dii egbaŋɛ a kɔ kena. 23 Sɔlɔmɔn daŋ lara ekrachi alfa anu nɛ adunu nna nɛ baa keni beshumpo nɛ baa pɔr mbe
         asɔ na kikɛ so.24 Ewura Sɔlɔmɔn be eche nɛ e la Ijipt be ewura pibiche na, daŋ koso Jerusalɛm be kaba
         ko nɛ baa tre Deevid be kade to na nna n yɔ ewura be laŋ popɔr nɛ ewura Sɔlɔmɔn pɔr
         n sa mo na to.25 Kafɛ kikɛ, ale asa nɛ ewura Sɔlɔmɔn daa chɔɔ duwu nsaa lara esarga chɔɔso nɛ kɔnɔkoŋwuleso
         be esarga a deŋi bɔrɛsure nɛ e pɔr n sa Enyɛnpe Ebɔrɛ na so, hale m ba pɔr bɔrɛlambu
         na n loge.26 Kumo be kaman nɛ ewura Sɔlɔmɔn yɔ Eziɔngɛba nɛ Elaf nɛ a wɔ teku peper na be kɔnɔ
         ase na n yaa wora ekuloŋgboŋana. 27 Ewura Hiram daŋ shin nna nɛ mbe basa nɛ b nyi nchu to be asheŋ nɛnɛ na ta ekuloŋgboŋana,
         nɛ bumo nɛ ewura Sɔlɔmɔn be basa bee shuŋ. 28 Bumo nɛ ewura Sɔlɔmɔn be basa e daŋ bɔla nchu so n yɔ efuli nɛ baa tre Ɔfir na. B
         ka bɛta a ba, nɛ b bar ewura Sɔlɔmɔn shuwa nɛ amo be egbɛ sa fanɛ kilo ŋgboŋ kuduana.

Shɛba be ewurche ka ba chɔrɔ ewura Sɔlɔmɔn be asheŋ(2 Kronikɛls 9:1-12)101 Shɛba be efuli so be ewurche ka nu kananɛ ewura Sɔlɔmɔn be ketre dii ga na, nɛ e yɔ
         Jerusalɛm nɛ e ya wora mo ŋ keni. 2 E daŋ keta mbe benimu damta ko nna nseŋ kre asɔ nɛ a kɔ efɛa belbelso nɛ yawu kpakpaso
         be abitasɔ nɛ shuwa damta ko n deŋi enyɔma so n yɔ. E ka ya fo nɛ mo nɛ ewura Sɔlɔmɔn
         malga asheŋ nɛ a wɔ mbe nfɛra to kikɛ. 3 Ewura Sɔlɔmɔn daŋ sa mmalga nɛ e bishi mo na kikɛ be atuwebi nna. Asheŋ bishiso na
         be kekama be ketuwebi daa maŋ du ewura Sɔlɔmɔn so kpakpa. 4 Shɛba be ewurche na daŋ nu ewura Sɔlɔmɔn be kanyiasheŋ be mmalga nseŋ wu mbe laŋ gboŋ
         nɛ e pɔr na gba. 5 E ka wu ajibi nɛ b chige n yili ewura Sɔlɔmɔn be teebɔl so na, nɛ ebuana nɛ mbe benimuana
         wɔtɔ na, nɛ kananɛ ewura be laŋ na to be beshumpo be asheŋ bee bɛ abar so nɛnɛ na,
         nɛ epiŋi nɛ nyɛrbi nɛ baa chige ajibi bee buu na, nɛ k chinchiŋ mo alegaiso. 6 Le nɛ ewurche na daŋ kaŋɛ ewura Sɔlɔmɔn: “Kusɔ nɛ n nu ma efuli so ashi fo kaplɛa
         so nɛ kanyiasheŋ nɛ fo kɔ na be asheŋ kikɛ la kashenteŋ nna! 7 N daa maŋ yirda kumo be loŋ ama ŋ gbagba ka ba wu kumo be kashenteŋ ere pɔɛŋ nɛ n
         yirda. N daŋ maŋ nu fo kanyiasheŋ nɛ fo kedamaya ere be asheŋ be bargato gba. Naniere
         kusɔ nɛ n nu ere chɔ kananɛ n nu kumo be asheŋ basa kutɔ na ga. 8 Basa nɛ baa shuŋ fo nsaa wɔ fo kutɔ saŋkikɛ a nu fo kanyiasheŋ be mmalga na, nu ebel
         pasaa! 9 Kemaŋkura e baa la Enyɛnpe fo Ebɔrɛ na peya. Mbe kagbene fuli fo so ga nna so nɛ e
         ta fo ŋ ki Israɛlebi be ewura nɛ fo baa ji bumo so eleŋ. Ŋkpal kasha nɛ e kɔ n sa
         mbe basa Israɛlebi na ka maŋ kɔ ekar so, nɛ e ta fo ŋ ki bumo be ewura nɛ fo baa ji
         asheŋ nɛ amo be ekpa so nsaa wora asɔ nɛ a niŋi ekpa a sa bumo na.”10 Ewurche na daŋ ta shuwa kilo ŋgboŋ ana nɛ yawu kpakpaso be abitasɔ damta nɛ asɔ nɛ
         a kɔ efɛa belbelso nɛ amo be efɛa maŋ kɔ sara nna m ba sa ewura Sɔlɔmɔn. Yawu kpakpaso
         be asɔ nɛ a kɔ efɛa belbelso kikɛ daa maŋ walɛ fanɛ amo nɛ Shɛba be ewurche na ta
         m ba sa ewura Sɔlɔmɔn na.11 Ewura Hiram nɛ e daa la kadegboŋ nɛ baa tre Tayɛ na be ewura be ekuloŋgboŋana nɛ a
         shi Ɔfir na gba daŋ sulɔ shuwa nɛ ndibi nɛ baa tre Junipa na be abaŋɛso nɛ yawu kpakpaso
         be abitasɔ nna m ba. 12 Ewura Sɔlɔmɔn daŋ ta ndibi na nna n lɔŋɛ bɔrɛlambu na nɛ ewura be laŋ be asɔ nɛ baa
         bɔla so a dii a luri amo to na, nseŋ ta amo be ako n lɔŋɛ ejaŋjilaŋ nɛ ejirgo n sa
         beshɛbompoana. Amo e daa la junipa be ndibi lela nɛ b daŋ shi efuli so m bar Israɛl
         be efuli so. B maŋ naŋ bar loŋ be ndibi Israɛl be efuli so kikɛ hale kabre. 13 Ewura Sɔlɔmɔn daŋ sa Shɛba be ewurche na kakɛ nɛ baa sa befɔ na nna nseŋ naŋ sa mo
         kusɔ kama nɛ e bee sha n ti so. Asɔ nɛ ewura Sɔlɔmɔn daŋ sa mo na daa chɔ kakɛ nɛ
         ewurche na bar mo na. Ndoŋ nna nɛ ewurche na nɛ mbe basa bɛta n yɔ Shɛba. 14 Kafɛ kikɛ ewura Sɔlɔmɔn daa nya shuwa kilo ŋgboŋ adunyɔ nɛ asa nna ashi lampo nɛ e
         bee sɔ to. 15 Eyawujipo nɛ benitepo be kusɔ nɛ baa sa mo bre maŋ ti so. Areebia be efuli so be bewura
         nɛ Israɛl be efuli so be abonfu be gomena be benimu gba daŋ ba sa mo shuwa nna. 16 Ewura Sɔlɔmɔn daŋ lɔŋɛ abɛlso be asɔkuŋso gboŋgboŋi nɛ benapo bee keta na be alfa
         anyɔ nɛ b bɛa shuwa nɛ amo be egbɛ sa fanɛ kilo ashunu m mata amo be kukoŋwule kikɛ
         so. 17 E daŋ wora asɔkuŋso wurbi alfa asa nɛ b bɛa shuwa nɛ amo be egbɛ sa fanɛ kilo anyɔ
         m mata amo alɛ gba be kekama so. E daŋ shin nna nɛ b ta asɔkuŋso na kikɛ n yili ewura
         be laŋ to be ebugboŋ nɛ baa tre Lebanɔn be kupo na to.18 Kusɔlnyi nɛ b daŋ ta n lɔŋɛ mbe echenakpa nseŋ ta shuwa lela malɛ m mata mata kumo
         so. 19-20 Diiso nɛ baa dii a fo kuwurputi na be echenakpa na la ateŋgreŋ ashe nna, nɛ buluŋ
         be kapɔrduli yil kuwurputi na be kaba kama so. B daŋ ta shuwa nna m mata mbe aya ase
         nɛ echenakpa na be kakpa nɛ mbe aya bee deŋi so kikɛ la shuwa. Efuli kama be kuwurji
         maŋ naŋ ji eleŋ durnya ere to fanɛ kumo.21 Shuwa lela nɛ b daŋ ta n lɔŋɛ ewura Sɔlɔmɔn be asɔ nuunchu nɛ laŋ to be asɔjito nɛ
         a wɔ mbe laŋ to be ebugboŋ nɛ baa tre Lebanɔn be kupo na to. Ewura Sɔlɔmɔn be jemanɛ
         so, b daa maa keni gbiti a bɔlɔ kenishi ŋkpal shuwa ka daŋ chase kaplɛkama so. 22 Ewura Sɔlɔmɔn daa kɔ nchu so be ekuloŋgboŋ damta nna, nɛ amo nɛ ewura Hiram be nchu
         so be ekuloŋgboŋ bee nite nchu so. Nfɛ asa kikɛ mbe nchu so be ekuloŋgboŋ na daa sulɔ
         shuwa nɛ gbiti nɛ asɔlnyii nɛ enyare nɛ efɛate nna a ba. 23 Ewura Sɔlɔmɔn daa kɔ kedamaya nɛ kanyiasheŋ a chɔ ewura kikɛ durnya to. 24 Durnya to be bewura kikɛ daa fin kananɛ baaŋ baa ba mo kutɔ nna m ba kaa nu mbe kanyiasheŋ
         be mmalga nɛ Ebɔrɛ ta n sa mo na be asheŋ. 25 Bewura kama nɛ b ba mo kutɔ daa bar mo kakɛ nna. Beko daa bar mo gbiti nɛ shuwa nɛ
         epiŋi tenteŋ nɛ adoŋsɔ nɛ asɔ nɛ a kɔ efɛa belbelso nɛ egbaŋɛ nɛ ekurma nna. Loŋ nɛ
         bekama nɛ baa ba mo kutɔ kafɛ kafɛ kikɛ na daa wora. 26 Mbe egbaŋɛturko nɛ egbaŋɛ daŋ baa wora keshi nna hale m ba fo egbaŋɛturko kagboŋ nɛ
         alfa ana nɛ egbaŋɛ malɛ ŋgboŋ kuduanyɔ. E daŋ yige beko Jerusalɛm nna nseŋ yige beko
         malɛ ndegboŋ na be ako to. 27 Saŋɛ so nɛ e daa ji kuwura na, gbiti bre daŋ gbigi nna fanɛ ajembu ashi Jerusalɛm
         be kade to nɛ ndibi nɛ baa tre sida na gba daŋ baŋ gbigi fanɛ ndibi nɛ baa tre sikamɔɔ
         nɛ a wɔ Juda be abee be efuli so na. 28 Ijipt nɛ efuli pɔtɛana so nɛ ewura Sɔlɔmɔn daa tɔ mbe egbaŋɛ. 29 Gbiti be ndarbi alfa ashe nɛ b daŋ tɔ mbe gbaŋɛturko na be kekama nseŋ tɔ gbaŋɛ kama
         malɛ gbiti be ndarbi kalfa nɛ adunu. Ijiptebi e daa fa egbaŋɛ nɛ egbaŋɛturko a sa
         Hitebi nɛ Siriyaebi be bewura gba.

Ewura Sɔlɔmɔn ka kini Enyɛnpe Ebɔrɛ na be asheŋ111 Ijipt be efuli so be ewura pibiche na be kaman ewura Sɔlɔmɔn daŋ ta efuli pɔtɛana
         fanɛ Hiti nɛ Mowab nɛ Ammɔn nɛ Edɔm nɛ Sidɔn be beche damta nna n ti so. 2 Kashenteŋ nna fanɛ Enyɛnpe Ebɔrɛ kaŋɛ Israɛlebi na fanɛ b sa maŋ kaŋ ta efuli pɔtɛana
         so be beche, ŋkpal manɛ so baaŋ shin nɛ b baa bunyaŋ bumo be agbirana, ama ewura Sɔlɔmɔn
         kini nseŋ wora loŋ. 3 E daŋ ta bewura be mbichebi alfa ashunu a kil nsaa kɔ bejipo malɛ alfa asa. Bumo e
         daŋ shin nɛ e kini Ebɔrɛ. 4 Ewura Sɔlɔmɔn ka bel nɛ mbe beche na yɛr mo kagbirshuŋ to nɛ e daa maŋ naa ji kashenteŋ
         a sa Enyɛnpe mbe Ebɔrɛ na fanɛ kananɛ mo tuto ewura Deevid daŋ wora na. 5 Ewura Sɔlɔmɔn daa shuŋ Sidɔn be kade be kegbirche Astat nɛ Ammɔn be efuli so be kegbir
         Molɛk, nɛ Ebɔrɛ kishi amo be asheŋ ga na nna. 6 E daŋ wora alubi nna ŋ gbiti Enyɛnpe Ebɔrɛ na nsaa maa bugi kagbene a shuŋ mo fanɛ
         kananɛ mo tuto ewura Deevid daŋ shuŋ mo na. 7 Ewura Sɔlɔmɔn daŋ pɔr agbirlambu ashi Jerusalɛm be kebee na be epeŋitɔrkpa be kaba
         so nna nɛ baa shuŋ Mowab be efuli so be kegbir nɛ baa tre Chemɔsh na nɛ Ammɔn be efuli
         so be kegbir nɛ baa tre Mɔlɛk nɛ Ebɔrɛ kishi ga na. 8 E daŋ pɔr agbir be mboŋ nɛ mbe beche nɛ b shi efuli pɔtɛana so na bee chɔɔ duwu nsaa
         lara esarga a sa bumo be agbirana gba nna.9-10 Enyɛnpe Israɛl be Ebɔrɛ na daŋ nya agbo nna n wɔtɔ ewura Sɔlɔmɔn ŋkpal e ka daŋ lara
         mbe kumu ŋ ŋini mo ale anyɔ kikɛ ŋ kaŋɛ mo fanɛ e sa maŋ kaŋ shuŋ efuli pɔtɛana so
         be agbir kikɛ, nɛ Sɔlɔmɔn kini so so. 11 Amoso le nɛ Enyɛnpe Ebɔrɛ daŋ kaŋɛ ewura Sɔlɔmɔn: “Ŋkpal fo ka kute ŋ kini ma nɛ fo
         be kɔnɔkoŋwule be ŋkre na nɛ ma mbra na be kebɛso so, meeŋ sɔ kuwurji na fo kutɔ n
         sa fo benimuana na be eko. 12 Ama ŋkpal fo tuto ewura Deevid so, m maaŋ wora loŋ saŋɛ so nɛ fo kraa wɔ ŋkpa to ere.
         Jemanɛ nɛ fo pibi beeŋ ki ewura na nɛ meeŋ wora loŋ. 13 Ma alɛ maaŋ sɔ efuli na kikɛ mo kutɔ ŋkpal ma kayɛrbi ewura Deevid nɛ Jerusalɛm nɛ
         k la ma kade na so. Meeŋ yige efuli na be kaba ko n sa mo.”Sɔlɔmɔn mo doŋana be asheŋ14 Ade kikɛ be kaman nɛ Enyɛnpe Ebɔrɛ shin nɛ ewura Hadad nɛ e shi Edɔm be efuli so be
         kuwurji be kanaŋ to na nɛ ewura Sɔlɔmɔn ki bedoŋ. 15-16 Dra dra na ewura Deevid daŋ kɔ Edɔm be efuli kena nna m pɔɔ kumo so nɛ mbe benapo
         be enimu Jɔab yɔ ndoŋ n ya puli basa nɛ b mɔ kena na to na kikɛ. Kumo be kaman nɛ
         mo nɛ mbe basa chena Edɔm afɔl ashe m mɔ enyɛn kikɛ nɛ e daa wɔ Edɔm. 17 Loŋ be jemanɛ na so nɛ ewura Hadad daa la kebia nna, nɛ mo nɛ mo tuto be nyɛrbiana
         ko daŋ shile n yɔ Ijipt be efuli so. 18 B daŋ yili Midian nna n yɔ Paran nɛ basa ko ya ti bumo so, nɛ b yɔ Ijipt be ewura
         kutɔ nɛ ewura na sa Hadad kasawule nɛ laŋ nɛ ajibi. 19 Hadad be asheŋ daŋ par Ijipt be ewura na ga nna nɛ e ta mbe eche ewurche Tapenis mo
         sipo n sa Hadad nɛ e ki mbe eche. 20 Hadad be eche na daŋ kurge ebinyɛn nna nɛ b nase mbe ketre Genubaf. Ewurche na e daŋ
         bela mo nɛ Ijipt be ewura na be mbia kikɛ laŋ koŋwule to.21 Hadad ka wɔ Ijipt nseŋ nu fanɛ ewura Deevid nɛ Jɔab nɛ e la Israɛl be benapo be enimu
         na kikɛ wu, nɛ e kaŋɛ Ijipt be ewura na le: “Shin nɛ m bɛta n yɔ ma kade to.” 22 Ndoŋ nna nɛ Ijipt be ewura na bishi mo le: “Fee sha kusɔ ko nna nɛ m mɔn fo so nɛ
         fee sha kebɛta n yɔ epe a?”Nɛ Hadad kaŋɛ ewura na le: “M-m, m baa sha nɛ n yɔ nna.” Nseŋ bɛta n yɔ mbe kade to.
         23 Ebɔrɛ malɛ daŋ shin nna nɛ Eliada pibinyɛn Rezɔn nɛ ewura Sɔlɔmɔn ki bedoŋ. Saŋɛ so
         nɛ ewura Deevid daŋ kɔ kena m pɔɔ ewura Hadadeza so nseŋ mɔ Siriya be basa nɛ b daŋ
         ba chɛ mo to a kɔ na nɛ Rezɔn ere daŋ shile mo nyɛnpe Zoba be ewura Hadadeza, 24 n ya kaa juŋkpar basa nɛ b maa nu a sa basa na be katuŋ. Rezɔn nɛ mbe basa na daŋ
         ya chena Damaskɔs nna nɛ b ta mo ŋ ki Siriya be ewura. 25 Ewura Sɔlɔmɔn be kuwurji be jemanɛ so kikɛ, nɛ Rezɔn nɛ Hadad la Israɛl be efuli so
         ebi bumo doŋ nna.Ebɔrɛ ka nase kɔnɔ n sa Jeroboam be asheŋ26 Nebat pibinyɛn Jeroboam nɛ e shi Efrayim be kade ko nɛ baa tre Zereda nseŋ daa la
         ewura Sɔlɔmɔn be benimuana na be eko na gba daŋ kilgi nna ŋ ki ewura Sɔlɔmɔn mo doŋ.
         Mo nio Zeruwa daa la ekulpoche nna. 27 Kananɛ asheŋ na daŋ nite nde.Ewura Sɔlɔmɔn daa lɔŋɛ Jerusalɛm be egbal na nna a pɔr nseŋ shin nɛ baa sulɔ ajembu
         a wɔtɔ kemaŋ nɛ k wɔ kumo be epeŋilarkpa be kaba so na to. 28 Jeroboam malɛ daa la esa nɛ e bee pere kenishi nna a shuŋ ga. Ewura Sɔlɔmɔn ka wu
         kumo be loŋ na, nɛ e lara mo fanɛ e baa la beshumpo nɛ b shi Manase nɛ Efrayim be
         eyiri to na be ejuŋkparpo. 29 Kachako, Jeroboam ka lar Jerusalɛm a yɔ kade ko, nɛ Enyɛnpe Ebɔrɛ be anebi nɛ baa
         tre Ahija nɛ e shi Shilo be kade to na tu mo nawule kepuŋ to kade na be ekpa to. 30 Nɛ anebi Ahija bugi mbe piŋi popɔr ŋ kpɛa kumo to achɛbi kuduanyɔ, 31 nseŋ kaŋɛ Jeroboam le: “Ta achɛbi ere be kudu nɛ a baa la feya, ŋkpal manɛ so Enyɛnpe
         Israɛl be Ebɔrɛ na e naa kaŋɛ fo le: ‘Meeŋ sɔ kuwurji na ashi ewura Sɔlɔmɔn kutɔ nseŋ
         shin nɛ fo baa ji eyiri kudu so kuwura. 32 Ama ŋ kraa beeŋ shin nɛ Sɔlɔmɔn e baa ji efuli na be kaba ko so nɛ Jerusalɛm nɛ k
         la ma kade laraso ashi Israɛl be efuli so na so kuwura ŋkpal e ka la ma kayɛrbi ewura
         Deevid pibinyɛn na so. 33 Meeŋ wora loŋ nna, ŋkpal manɛ so Sɔlɔmɔn kini ma nsaa shuŋ Sidɔn be kade be kegbir
         nɛ baa tre Astat na nɛ Mowab be efuli so be kegbir nɛ baa tre Chemɔsh na nɛ Ammɔn
         be efuli so be kegbir nɛ baa tre Mɔlɛk na. Sɔlɔmɔn kini kenu n sa ma, nseŋ kini ma
         mbra be kebɛso nɛ kebaawora asheŋ niŋiso fanɛ kananɛ mo tuto ewura Deevid daa wora
         na. 34 Ama maaŋ sɔ efuli na kikɛ mo kutɔ. Ŋ kraa beeŋ shin nɛ e baa ji kuwura n ya fo saŋɛ
         nɛ e beeŋ wu, ŋkpal ma kayɛrbi ewura Deevid nɛ ŋ gbagba lara nɛ e bɛ ma mbra nɛ ma
         keŋini so na so. 35 Ewura Sɔlɔmɔn bre pibinyɛn be enɔ to nɛ meeŋ sɔ kuwurji na nseŋ ta eyiri kudu na n
         sa fo, 36 nseŋ shin nɛ kuwurji na be kaba ko e baa kraa wɔ Sɔlɔmɔn pibinyɛn na be enɔ to, saŋɛ
         na so ewura Deevid be kanaŋ to be esa beeŋ baa kraa ji kuwura ashi Jerusalɛm be kade
         nɛ n lara fanɛ b baa bunyaŋ ma na to. 37 Ama fo ere Jeroboam bre, meeŋ shin nɛ fo nya kusɔ nɛ fo kagbene bee sha, nseŋ ki Israɛl
         be eyiri kudu nɛ b wɔ kelargato be esoso be kaba so na be ewura. 38 Nɛ fo baa bɛ ma mbra kikɛ so, nsaa wora kusɔ nɛ mee kaŋɛ, fanɛ kananɛ ma kayɛrbi ewura
         Deevid daa wora na bre, ma alɛ beeŋ baa wɔ fo kutɔ saŋkikɛ. Meeŋ shin nɛ fo ki Israɛl
         be ewura nɛ fo kaman to ebi gba e baa kaa ji kuwura fanɛ kananɛ n wora Deevid na.
         39 Ŋkpal Sɔlɔmɔn be kulubi nɛ e wora ere so, meeŋ gberge ewura Deevid be kaman to ebi
         kusoe n ya fo jemanɛ ko.’ ”40 Ewura Sɔlɔmɔn ka nu kusɔ nɛ Enyɛnpe Ebɔrɛ kaŋɛ Jeroboam na nɛ e bee sha kemɔ mo nɛ
         Jeroboam shile n yɔ Ijipt be efuli so n ya ŋana ewura Shishak kutɔ hale nɛ ewura Sɔlɔmɔn
         ya wu. 41 B daŋ sibɛ ewura Sɔlɔmɔn be kushuŋ be asheŋ nɛ mbe kanyiasheŋ nɛ e kɔ nɛ kusɔ nɛ e
         wora kikɛ be asheŋ nna n wɔtɔ Sɔlɔmɔn be adrasheŋ be nwɔl to. 42 Nfɛ adena nɛ ewura Sɔlɔmɔn daŋ ji Israɛl be kasawule so kikɛ be kuwura ashi Jerusalɛm
         to. 43 E ka wu nɛ b puli mo Jerusalɛm nɛ baa tre ewura Deevid be kade to na nɛ mo pibi Rehoboam
         sɔ mo so ŋ ki ewura.

Kelargato be esoso be kaba so be eyiriana na ka nyaŋɛto n wɔtɔ Rehoboam be asheŋ(2 Kronikɛls 10:1-19)121 Rehoboam daŋ yɔ Shɛkɛm nna nɛ Israɛlebi be kelargato be esoso be kaba so be eyiriana
         nɛ b chala abar a jo mo ndoŋ na, e buu mo kuwura. 2 Jeroboam nɛ e la Nebat pibinyɛn nseŋ daŋ shile n ya ŋana ewura Sɔlɔmɔn so ashi Ijipt
         be efuli so na ka nu loŋ nɛ e bɛta m ba epe. 3 Kelargato be esoso be kaba so be eyiriana na e daŋ shuŋi n tre mo, nɛ bumo nɛ mo kikɛ
         yɔ Rehoboam kutɔ n ya kaŋɛ mo le: 4 “Fo tuto ewura Sɔlɔmɔn bre daŋ tintiŋ anyi nna nseŋ shin nɛ anyee shuŋ a gben ga.
         Fo baŋ ku anyi be ashuŋ so nɛ anyi maŋ naa shuŋ tintiŋ be kushuŋ nɛ asheŋ bɔ n sa
         anyi bre, kumo ere anyi alɛ beeŋ baa shuŋ fo saŋkama.”5 Nɛ Rehoboam kaŋɛ bumo le: “Men sa ma nchɛ asa nɛ n fɛ kesheŋ ere be asheŋ. Kumo be
         kaman nɛ men bɛta m ba nu kusɔ nɛ k wɔtɔ.” Ndoŋ nna nɛ basa na bɛta n yɔ.6 Kumo be kaman nɛ Rehoboam ya bishi benimu nɛ b daa la mo tuto be besoetojipoana na
         le: “Manɛ nɛ menyee sha ŋ ka kaŋɛ basa ere?”7 Nɛ bumo alɛ kaŋɛ le: “Fo baa wora basa ere kelela nsaa wora kusɔ nɛ baa sha a sa bumo,
         kumo ere bumo alɛ beeŋ baa shuŋ fo saŋkikɛ.”8 Ama e daŋ kini benyɛnnimu na be kasotoji nna nseŋ ya ta mo braana mbifɔlbi, nɛ mo
         nɛ bumo la sarato na ŋ ki mbe besoetojipo. 9 Le nɛ e daŋ bishi bumo: “Manɛ be kasotoji nɛ men kɔ n sa ma? Manɛ nɛ menyee sha ŋ
         ka kaŋɛ basa nɛ baa kaŋɛ ma fanɛ ŋ ku bumo be kushuŋ so n sa bumo ere?”10 Ndoŋ nna nɛ mo braana nɛ mo nɛ bumo koso kebiato na kaŋɛ le: “Kaŋɛ basa na le: ‘Men
         sa maa ta n tuto a ber ma. 11 Nɛ n tuto daa ta ashuŋ damta a sa menyi, ma ere beeŋ naŋ wora amo keshi n ti so. Nɛ
         e daa ta kuchuchɔ fuloŋ a kuya menyi so, gbaŋɛ be kuchuchɔ nɛ ma ere beeŋ ta a kuya
         menyi so!!’ ”12 Nchɛ asa na ka fo nɛ Jeroboam nɛ basa na kikɛ bɛta m ba Rehoboam kutɔ fanɛ kananɛ
         e yili bumo na gbagba. 13 Rehoboam daŋ kini benyɛnnimu na be kasotoji nna nsaa malga basa na mmalga jiga, 14 fanɛ kananɛ mbrantiɛbia na kaŋɛ mo na, a kaŋɛ le: “Nɛ n tuto daa shin nɛ menyee shuŋ
         ga, ma ere beeŋ shin nɛ men shuŋ a chɔ loŋ. Nɛ e daa ta kuchuchɔ fuloŋ a kuya menyi
         so, ma ere beeŋ ta gbaŋɛ be kuchuchɔ ŋ kuya menyi so!” 15 K daa la Enyɛnpe Ebɔrɛ be kepar nna fanɛ kusɔ nɛ e bɔla anebi Ahija nɛ e shi kade
         nɛ baa tre Shilo na so ŋ kaŋɛ Nebat pibinyɛn Jeroboam na bɔlɔ so Kumo alɛ be loŋ so
         nɛ Rehoboam be shɛŋ daa maŋ wɔ basa na to na.16 Basa na ka wu fanɛ Rehoboam maŋ nu n sa bumo na, nɛ b ponte ŋ kaŋɛ le: “Anyi nɛ ewura
         Deevid nɛ mbe kanaŋ maŋ kɔ shɛŋ! Manɛ nɛ b daŋ wora n sa anyi? Israɛlebi, men shin
         nɛ an yɔ epe! Men yige Rehoboam nɛ e baa ji mbe laŋ to ebi nawuleso kuwura.Ndoŋ nna nɛ Israɛlebi na kini kenu n sa mo 17 nɛ Juda nɛ Bɛnjamin be kaba so ebi nawule sɔ Rehoboam fanɛ bumo be ewura.”18 Kede be kaman nɛ ewura Rehoboam shuŋi Adoniram nɛ e bee keni basa nɛ baa tintiŋ nɛ
         baa shuŋ na so fanɛ e ya malga Israɛlebi na kutɔ. E ka yɔ nɛ b kpa mo ajembu m mɔ.
         Nɛ Rehoboam nya manaŋ n luri mbe gbaŋɛturko to n shile n yɔ Jerusalɛm. 19 Baŋ yili loŋ be saŋɛ m ba fo kabre, basa nɛ b wɔ Israɛl be kelargato be esoso be kaba
         so na bee kini kebaanu a sa ewura Deevid be kanaŋ to ebi be kuwurji be mbra nna.20 Ndoŋ nna nɛ Israɛlebi na tre Jeroboam nɛ e shi Ijipt be efuli so m bɛta m ba Jerusalɛm
         na m buu mo Israɛl be kuwura. Nɛ Juda nɛ Bɛnjamin be eyiri na nawule ka a bɛ ewura
         Deevid be kaman to ebi so.Shemaya be kewuŋkaŋɛ be asheŋ(2 Kronikɛls 11:1-4)21 Ewura Rehoboam ka ba Jerusalɛm na, nɛ e tre Bɛnjamin nɛ Juda be yiri na to be benapo
         lempo ŋgboŋ kalfa nɛ aduburwa m ba abar so. E daa sha keyɔ n ya kɔ Israɛl be eyiri
         nɛ a wɔ kelargato be esoso be kaba so na kena nna, nseŋ shin nɛ efuli na kikɛ e baa
         kraa la kukoŋwule. 22 Ama Enyɛnpe Ebɔrɛ na daŋ kaŋɛ anebi Shemaya na fanɛ, 23 e ta le be kubɔya ere n sa ewura Rehoboam nɛ Juda nɛ Bɛnjamin be yiri to be basa na
         kikɛ. 24 E yɛ: “Men sa maŋ kaŋ kɔ menyi gbagba be basa Israɛlebi kena. Menyi kikɛ e baa yɔ
         epe. Ma keparso nɛ le be asheŋ ere kikɛ wora na.” Nɛ b nu kusɔ nɛ Enyɛnpe Ebɔrɛ kaŋɛ
         bumo na nseŋ yige keyakɔ Jeroboam nɛ mbe basa kena.25 Ewura Jeroboam daŋ naŋ pɔr egbalshin nna n sɔ kumo nɛ b pɔr ŋ kulti Shɛkɛm be kade
         ashi Efrayim be kebee be efuli so na to nna nseŋ chena ndoŋ n ji nchɛnnyɔ. Ade kikɛ
         be kaman nɛ e naŋ pɔr egbalshin n sɔ egbal nɛ b pɔr ŋ kulti Penuɛl gba na to. 26-27 Ndoŋ nna nɛ Jeroboam fɛ le: “Kananɛ asheŋ bee nite naniere, nɛ n shin nɛ ma basa bee
         yɔ bɔrɛlambu na to ashi Jerusalɛm n ya kaa lara esarga a sa Enyɛnpe Ebɔrɛ, baaŋ shile
         m bɛ Juda be ewura Rehoboam so nseŋ mɔ ma.” 28 E ka fɛ loŋ n loge, nɛ e ta shuwa n lɔŋɛ egbolu fɔlbi anyɔ nseŋ kaŋɛ mbe basa na le:
         “Menyi be kebaayɔ Jerusalɛm n ya ka bunyaŋ Enyɛnpe Ebɔrɛ na wora kufɔ ga. Israɛlebi
         menyi be agbir nɛ a lara men nananyɛnana ashi Ijipt be kasawule so na nde!” 29 E daŋ ta egbolufɔlbi nɛ e ta shuwa n lɔŋɛ na be kuko nna n yɔ Bɛtɛl be kade to nseŋ
         ta kuko malɛ n yɔ Dan be kasawule so. 30 Nɛ basa na wora kulubi ŋ gbiti Ebɔrɛ ŋkpal b ka bee yɔ Bɛtɛl nɛ Dan be nde to n ya
         ka shuŋ agbir na so. 31 Ewura Jeroboam gba daŋ wora kakpa nɛ baa shuŋ agbir nna ashi abee so nseŋ lara basa
         nɛ b maŋ shi Livai be kanaŋ to nɛ b ki bɔrɛmatapoana.32 Ewura Jeroboam malɛ gba daŋ naŋ yili kumo nna fanɛ b baa ji kabɔrɛshuŋ be kachɛgboŋ
         na kufɔl burwasopo be kachɛ kuduanusopo kikɛ fanɛ kananɛ baa ji Juda peya na. E daŋ
         lara esarga n sa shuwa be egbolu fɔlbi be agbir na nna ashi Bɛtɛl be bɔrɛsure na so
         nseŋ lara bɔrɛmatapoana n chena Bɛtɛl nɛ baa keni kagbirshuŋ be mboŋ nɛ e pɔr n yili
         na so. 33 Kufɔl burwasopo be kachɛ kuduanusopo nɛ mo gbagba lara n yili fanɛ k baa la kachɛgboŋ
         na nɛ e yɔ Bɛtɛl n ya lara sarga bɔrɛsure na so n ji loŋ be kachɛgboŋ na nseŋ kaŋɛ
         Israɛlebi na fanɛ b baa ji kumo kanyiŋi so.

131 Kachako nɛ ewura Jeroboam wɔ bɔrɛsure na ase a lara sarga ashi Bɛtɛl nɛ Enyɛnpe Ebɔrɛ
         yili Juda n shuŋi anebi ndoŋ. 2 Kusɔ nɛ Enyɛnpe Ebɔrɛ kaŋɛ fanɛ anebi na e kaŋɛ a laŋɛ bɔrɛsure na be kaplɛa so e
         la fanɛ: “Baaŋ kurge kebia ko ashi ewura Deevid be kanaŋ to n nase mbe ketre Josaya.
         E beeŋ mɔ bɔrɛmatapoana nɛ baa lara esarga a deŋi kumo so ere n lara sarga n deŋi
         kumo so nseŋ chɔɔ dimɛdi be awibi kumo so.” 3 Kusɔ nɛ feeŋ ta m pin fanɛ Enyɛnpe Ebɔrɛ na e bɔla ma to a malga e la fanɛ: “bɔrɛsure
         ere beeŋ tɔr m bureto nɛ kumo be nsunɔ e franyaŋ to.” 4 Ewura Jeroboam ka nu loŋ, nɛ e teŋi enɔ ŋ ŋini anebi na nseŋ kaŋɛ: “Men pɛ mo!” Epul
         na to nɛ mbe enɔ na wɔl nɛ e nyɔŋ kumo to ŋ gben. 5 Nɛ bɔrɛsure na bureto nɛ kumo be nsunɔ na franyaŋ to fanɛ kananɛ anebi na kaŋɛ ashi
         Enyɛnpe Ebɔrɛ be ketre to na gbagba. 6 Ndoŋ nna nɛ ewura Jeroboam kaŋɛ anebi na le: “Jande kule Enyɛnpe fo Ebɔrɛ na nɛ e
         chɛ ma enɔ n sa ma!”Nɛ anebi na kule Ebɔrɛ nɛ mbe enɔ na nya alenfia. 7 Kumo be kaman nɛ ewura na kaŋɛ anebi na le: “Ba nɛ an yɔ epe nɛ fo ya fin kusɔ ko
         n ji. Meeŋ sa fo kakɛ ŋkpal kusɔ nɛ fo wora ere so.”8 Nɛ anebi na kaŋɛ: “Hale fo ta fo asɔ nɛ fo kɔ kikɛ be bargato n sa ma gba, maaŋ bɛ
         fo so n ya ji fo ajibi ŋko n nuu fo nchu. 9 Enyɛnpe Ebɔrɛ na e kaŋɛ ma fanɛ n sa maŋ kaŋ ji ajibi ŋko n nuu nchu, ŋko n naŋ bɛta
         m bɔla ekpa nɛ m bɔla m ba na.” 10 Amoso e daa maŋ naŋ bɔla ekpa nɛ e daŋ bɔla m ba na ama e daŋ bɔla ekpa pɔtɛ nna.Anebi nimuso ko nɛ e shi Bɛtɛl na be asheŋ11 Kumo be jemanɛ na so nɛ anebi nimuso ko nɛ e wɔ Bɛtɛl be mbinyɛnsobi ba kaŋɛ mo kusɔ
         nɛ anebi nɛ e shi Juda na ba wora kumo be kachɛ na ashi Bɛtɛl nɛ kusɔ nɛ e kaŋɛ ewura
         Jeroboam. 12 Nɛ anebi nimuso na bishi: “E ka lar a yɔ na, ekpa mo nɛ e bɔla?” Nɛ mbe mbia na ŋini
         mo ekpa na. 13 Ndoŋ nna nɛ anebi nimuso na shin nɛ b ta gaare n deŋi mbe kurma so, nɛ e dii mo, 14 n ju m bɛ anebi nɛ e shi Juda na so. E ka ya wu mo nɛ e chena kedibi gboŋgboŋi ko
         be kifi to, nɛ e bishi mo le: “Fo e la Juda be anebi na a?”Nɛ kanyɛn na kaŋɛ le: “Mm, ma nna.” 15 Nɛ anebi nimuso na kaŋɛ mo le: “An yɔ laŋ to nɛ fo ya ji kusɔ ko.”16 Nɛ anebi nɛ e shi Juda na kaŋɛ le: “M maaŋ tiŋ n tu fo n yɔ, ma alɛ maaŋ tiŋ n tu
         fo n ji ŋko n tu fo n nuu shɛŋ, 17 ŋkpal manɛ so Enyɛnpe Ebɔrɛ na kaŋɛ ma nna fanɛ n sa maŋ kaŋ ji ŋko n nuu shɛŋ, ŋko
         n naŋ bɔla ekpa nɛ m bɔla so m ba na n yɔ epe.”18 Ndoŋ nna nɛ anebi nimuso na kaŋɛ le: “Ma alɛ gba la anebi nna. Enyɛnpe Ebɔrɛ be malaika
         e kaŋɛ ma fanɛ n yɛr fo ma laŋ to nɛ fo ya fin kusɔ ko n ji.” Ama anebi nɛ e shi Juda
         na daa maŋ nyi fanɛ anebi nimuso na daa ku efɛ nna.19 Ndoŋ nna nɛ Juda be anebi na yɔ anebi nimuso na be laŋ to nɛ b ya ji ajibi. 20 B ka tase a ji na nɛ Enyɛnpe Ebɔrɛ kaŋɛ anebi nimuso na 21 fanɛ e kaŋɛ Juda be anebi na le: “Enyɛnpe Ebɔrɛ yɛ, fo maŋ wora mo kasonu, nseŋ kini
         kusɔ nɛ e kaŋɛ fanɛ fo wora na. 22 E yɛ kakpa nɛ e kaŋɛ fanɛ fo sa maŋ kaŋ ji nɛ fo ba chena n ji. Amoso ŋkpal kusɔ nɛ
         fo wora ere so, feeŋ wu nɛ b maaŋ puli fo kakpa nɛ b puli fo kanaŋ to ebi na.”23 B ka ji ajibi na n loge na nɛ anebi nimuso na ta gaare n deŋi kurma so nɛ Juda be
         anebi na a dii a yɔ. 24 E ka bee yɔ nɛ buluŋ ya tu mo ekpa to m mɔ mo. E daa dese kubɔrbi na so nna nɛ kurma
         na nɛ buluŋ na yil mbe kebuni ase. 25 Basa ko ka bee choŋ nɛ b wu kebuni na ka dese kubɔrbi so nɛ buluŋ na yil kumo ase.
         Ndoŋ nna nɛ b yɔ Bɛtɛl n ya kaŋɛ kusɔ nɛ b wu na.26 Anebi nimuso na ka nu kumo be asheŋ nɛ e kaŋɛ le: “Anebi nɛ e kini kebɛ Enyɛnpe Ebɔrɛ
         be mbra so na nna na! Amoso nɛ Enyɛnpe Ebɔrɛ shin nɛ buluŋ mɔ mo nɛ Enyɛnpe be kamalga
         bɔlɔ so na.” 27 Kumo be kaman nɛ e kaŋɛ mbe mbinyɛnsobiana le: “Men ta gaare n deŋi ma kurma so n
         sa ma.” Nɛ b wora loŋ, 28 nɛ e dii kurma na m bɛ so n ya wu kanyɛn na be kebuni na ka dese kubɔrbi so nɛ kurma
         na nɛ buluŋ na yil kumo ase. Buluŋ na daa maŋ we kebuni na, kumo alɛ daa maŋ pɛ kurma
         na gba. 29 Nɛ anebi nimuso na ta kebuni na n deŋi mbe kurma so m ba Bɛtɛl m ba shu mbe keeli
         nseŋ puli mo. 30 Kakpa nɛ baa puli anebi nimuso na be kanaŋ to ebi nɛ e ya puli mo nɛ mo nɛ mbe mbinyɛnsobi
         shu mbe keeli ga ŋ kaŋɛ le: “O n niopibi. An niopibi Ebɔrɛ e yɔɔ fo nchaŋ.” 31 B ka puli mo n loge na nɛ anebi na kaŋɛ mbe mbinyɛnsobi le: “Ŋ kaŋ baŋ wu, men ta
         ma kebuni m puli m mata mo. 32 Kusɔ kama nɛ Enyɛnpe Ebɔrɛ na shin nɛ e malga a laŋɛ Bɛtɛl be bɔrɛsure nɛ Samɛria
         be agbirana be kaplɛa so na kikɛ beeŋ bɔlɔ so.”Ewura Jeroboam be kulubi be asheŋ33 Ade kikɛ be kaman ewura Jeroboam maŋ yige alubi be kewora. E daa wɔtɔ nna a lara basa
         nɛ b maŋ shi Livai be kanaŋ to a ki bɔrɛmatapoana nɛ b baa shuŋ agbirlambu nɛ e pɔr
         na to. E daa ta esa kama nɛ e bee sha kabɔrɛmata be kushuŋ nna a ki bɔrɛmatapo. 34 Le be kulubi nɛ e wora ere e naaŋ shin mbe kuwurji e tɔr nseŋ mur cheche kachako.
         
            

         
      

   
      
         14
Ewura Jeroboam pibinyɛn be luwu be asheŋ141 Saŋɛ nɛ ewura Jeroboam bee wora alubi a gbiti Enyɛnpe Ebɔrɛ na nɛ kulɔ pɛ mo pibinyɛn
         Abija. 2 Ndoŋ nna nɛ ewura Jeroboam kaŋɛ mbe eche le: “Chɛrga fo asɔbuuso saŋɛ na so esa kama
         maaŋ pin fo, nɛ fo yɔ Shilo, kakpa nɛ anebi Ahija nɛ e kaŋɛ ma fanɛ meeŋ ki Israɛl
         be ewura na wɔ na. 3 Ta ebodobodo kudu nɛ ekrakashi nɛ mushoŋ kɔlba be bɔlɔ n ya sa mo nseŋ bishi mo kusɔ
         nɛ k beeŋ wora anyi be kebia ere.”4 Ndoŋ nna nɛ ewura Jeroboam be eche yɔ anebi Ahija pe ashi Shilo. Loŋ be saŋɛ nɛ Ahija
         bel hale nɛ mbe anishi tan. 5 Ama Enyɛnpe Ebɔrɛ na teŋ kaŋɛ Ahija fanɛ Jeroboam be eche bee ba nɛ e ba bishi mbe
         kebia be kulɔ be asheŋ, nseŋ kaŋɛ Ahija kusɔ nɛ e beeŋ kaŋɛ mo.Ewura Jeroboam be eche ka ba ndoŋ, nɛ e wora mbe kumu fanɛ mannɛ mo nna. 6 Ahija ka nu mbe aya ka cha m ba fo kabuna to nɛ e kaŋɛ le: “Jeroboam be eche, luri
         m ba. Manɛ nna nɛ fee wora fanɛ mannɛ fo nna? Ŋ kɔ baru lubi nɛ n sa fo. 7 Ya kaŋɛ ewura Jeroboam fanɛ le nɛ Enyɛnpe nɛ e la Israɛl be Ebɔrɛ na yɛ: ‘N lara fo
         ashi fo basa to nna nseŋ ta fo ŋ ki ma basa Israɛlebi na be ejuŋkparpo. 8 N sɔ kuwurji na ashi ewura Deevid be kaman to ebi kutɔ nna n sa fo ama fo alɛ maŋ
         du fanɛ ma kayɛrbi Deevid nɛ e daa ji kashenteŋ a nu a sa ma, nsaa wora kusɔ kama
         nɛ ŋ kaŋɛ na. 9 Fo alubi nɛ fo wora gba chɔ bewura kama nɛ b juŋkpar fo na be alubi, ŋkpal manɛ so
         fo kini ma nseŋ nyaŋɛ ma agbo to ŋkpal fo ka ya ka bunyaŋ agbir nɛ fo ta abɛlso n
         lɔŋɛ na so. 10 Ŋkpal kusɔ nɛ fo wora ere so meeŋ mur fo kuwurji nseŋ mɔ fo kaman to ebi nɛ b la benyɛn
         nɛ benimu nɛ mbia kikɛ. Meeŋ mur fo kanaŋ nɛ b ki fanɛ kananɛ anabin bee chɔɔ a mur
         na. 11 Njɔnɔ malɛ e naaŋ ji fo kanaŋ to be esa kama nɛ e wu kade to, nɛ ejita malɛ e ji ekama
         nɛ e wu kupuŋ to. Ma Enyɛnpe Ebɔrɛ na e malga na.’ ”12 Kumo be kaman nɛ anebi Ahija kaŋɛ Jeroboam be eche na le: “Bɛta a yɔ epe. Fo baŋ luri
         kade to, fo pibi na beeŋ wu. 13 Israɛl be basa kikɛ beeŋ shu mbe keeli nseŋ puli mo. Mo nawule e naŋ nya kepuli lela
         ashi ewura Jeroboam be kanaŋ to kikɛ, ŋkpal manɛ so, mo nawule nɛ Enyɛnpe, Israɛl
         be Ebɔrɛ na be kagbene fuli so ga. 14 Enyɛnpe Ebɔrɛ na beeŋ lara esa popɔr nɛ e ji kuwura ashi Israɛl be efuli so nseŋ mur
         ewura Jeroboam be kanaŋ kikɛ. K maaŋ chɛr gba nɛ loŋ e wora. 15 Enyɛnpe Ebɔrɛ beeŋ gberge Israɛlebi kusoe nɛ b baa chicha fanɛ kananɛ nchu bee shile
         a bɛr nchu to be afitiri nɛ a bee yigbuŋ to na. E beeŋ nya agbo nseŋ lara Israɛlebi
         ashi kasawule lela nɛ e ta n sa bumo nananyɛnana na so nseŋ shin nɛ b pesaŋ to n ya
         baŋ Yufreetes be lɔrgboŋ be epeŋilarkpa be kaba so kufɔ kufɔ ŋkpal b ka bee shuŋ kegbir
         nɛ baa tre Ashira na so so. 16 Enyɛnpe Ebɔrɛ beeŋ kplaŋ Israɛlebi so ŋkpal ewura Jeroboam ka wora kulubi nseŋ shin
         nɛ Israɛlebi kikɛ wora alubi so.”17 Ewura Jeroboam be eche ka bɛta n yɔ mbe kade to Tiiza, pɔɛŋ nɛ e beeŋ luri mbe ebu
         to nɛ mo pibi na teŋ wu. 18 Nɛ Israɛlebi shu kebia na be keeli nseŋ ta mo n ya puli. Nɛ kusɔ nɛ Enyɛnpe Ebɔrɛ
         bɔla mbe kayɛrbi anebi Ahija so ŋ kaŋɛ na kikɛ bɔlɔ so.19 B sibɛ kusɔ kama nɛ ewura Jeroboam daŋ wora kikɛ, kananɛ e kɔ ana, nɛ kananɛ e ji
         kuwura, be asheŋ nna n wɔtɔ Israɛl be bewura be adrasheŋ be nwɔl to. 20 Ewura Jeroboam daŋ ji kuwura Israɛl be efuli so nfɛ adunyɔ nɛ anyɔ nna. E ka wu nɛ
         mo pibinyɛn Nadab sɔ mo so n ji kuwura.Juda be ewura Rehoboam be asheŋ21 Ewura Sɔlɔmɔn pibinyɛn Rehoboam daŋ ji nfɛ adena nɛ kako nna pɔɛŋ nseŋ ki Juda be
         ewura. Mo alɛ daŋ ji kuwura Jerusalɛm nɛ k la kade nɛ Enyɛnpe Ebɔrɛ lara ashi Israɛl
         be kasawule so kikɛ fanɛ b baa bunyaŋ mo na to nfɛ kuduashunu nna. Rehoboam mo nio
         e daa la Namaa nɛ e shi Ammɔn be efuli so na.22 Judaebi na daŋ wora alubi nna ŋ gbiti Enyɛnpe Ebɔrɛ nseŋ wora asheŋ nɛ a nyaŋɛ mbe
         agbo to ga a chɔ kananɛ bumo nananyɛnana daŋ wora na. 23 B daŋ pɔr agbirlambuana nna nseŋ ta ajembu m pɔr eshabɔrɛ nɛ kegbirche Ashira be mpɔrduli
         n yili abee so nɛ ndibigboŋ nɛ a maaŋ gbaŋgbaŋ amo be afantaŋ be afito nsaa bunyaŋ
         amo. 24 B daa kɔ beche nɛ benyɛn be esakale kakpa nɛ baa shuŋ agbir na nna, nɛ Judaebi na
         daa wora ekishi be asheŋ nɛ basa nɛ Enyɛnpe Ebɔrɛ daŋ ju kasawule na so dra dra, saŋɛ
         so nɛ Israɛlebi na daa ba nɛ b ba chena kumo so na, daa wora na nna.25 Ewura Rehoboam ka ji kuwura be kafɛ nusopo to nɛ Shishak nɛ e la Ijipt be efuli so
         be ewura na ba kɔ Jerusalɛm ebi kena. 26 E daŋ ta bɔrɛlambu na to nɛ ewura be laŋ to be yawu kpakpaso be asɔ lela nɛ shuwa
         be asɔ kuŋso nɛ benapo bee keta a yɔ kena to nɛ Sɔlɔmɔn daŋ lɔŋɛ na nna. 27 Ewura Rehoboam daŋ wora danyaŋ be asɔkuŋso nɛ baa keta a yɔ kena to na nna n tal shuwa
         peya na to nseŋ ta amo m bɔɔ bekumpo nɛ baa keni ewura be laŋ to be kabunagboŋ na
         so na enɔ. 28 Saŋkama nɛ ewura na baa yɔ bɔrɛlambu na to, bekumpo na bee ta asɔkuŋso na nna a keta.
         Ewura na baaŋ bɛta n yɔ epe nɛ b naŋ bɛta amo n ya wɔtɔ bekumpo be ebu na to.29 B sibɛ ewura Rehoboam be kusɔ nɛ e wora kikɛ n wɔtɔ Juda be bewura be adrasheŋ be
         nwɔl to. 30 Saŋɛ so nɛ ewura Rehoboam daa la Juda be ewura na, mo nɛ Israɛl be ewura Jeroboam
         daa kɔ abar kena nna saŋkikɛ. 31 Ewura Rehoboam ka wu, kakpa nɛ baa puli bewurbi ashi Jerusalɛm nɛ k la ewura Deevid
         be kade to na nɛ b puli mo. Ndoŋ nna nɛ mo pibinyɛn Abija sɔ mo so n ji kuwura.

Juda be ewura Abija be asheŋ(2 Kronikɛls 13:1—14:1)151 Nabat pibi ewura Jeroboam ka ji kuwura ashi Israɛl be efuli so be kafɛ kuduaburwasopo
         to nɛ Abija malɛ ki Juda be efuli so be ewura 2 nseŋ ji kuwura Jerusalɛm be kade to nfɛ asa. Mo nio e daa la Absalɔm pibiche Maaka.
         3 E daa maa ji kashenteŋ a sa Enyɛnpe mbe Ebɔrɛ na fanɛ kananɛ mo nananyɛn ewura Deevid
         daa wora na. E daa wora alubi nɛ mo tuto ewura Rehoboam daŋ wora na nna. 4 Ama ŋkpal ewura Deevid so, Enyɛnpe mbe Ebɔrɛ na daŋ sa ewura Abija ebinyɛn nɛ e beeŋ
         ba ji kuwura mbe kaman ashi Jerusalɛm to nsaa kuŋ Jerusalɛm nɛnɛ nna. 5 Enyɛnpe Ebɔrɛ daŋ wora loŋ nna ŋkpal ewura Deevid ka daa wora mbe aparsheŋ nsaa maa
         wora a da mbe mbra so so, ama kusɔ nɛ e daŋ wora Yuriya nɛ e la Hiti be esa na nawule.
         6 Ewura Abija ka wɔ ŋkpa to kikɛ nɛ kena nɛ k fara ewura Rehoboam nɛ e la Juda be efuli
         so be ewura na nɛ ewura Jeroboam nɛ e la Israɛl be efuli so be ewura na be jemanɛ
         so na kraa kɔ. 7 B daŋ sibɛ kusɔ kama nɛ ewura Abija wora kikɛ nna n wɔtɔ Juda be bewura be adrasheŋ
         be nwɔl to.8 Ewura Abija ka wu, ewura Deevid be kade to Jerusalɛm nɛ b puli mo, nɛ mo pibinyɛn
         Asa sɔ mo so n ji kuwura.Juda be ewura Asa be asheŋ(2 Kronikɛls 15:16—16:6)9 Israɛl be ewura Jeroboam be kuwurji be kafɛ adunyɔsopo to nɛ Asa malɛ ki Juda be ewura,
         10 nseŋ ji kuwura Jerusalɛm to nfɛ adena nɛ kako. Mo nanache e daa la Absalɔm pibiche
         Maaka. 11 Ewura Asa daŋ wora kusɔ nɛ k niŋi nsaa walɛ Enyɛnpe mbe Ebɔrɛ na be anishito nna fanɛ
         kananɛ mo nananyɛn ewura Deevid daŋ wora na. 12 E daŋ ju esakalenyɛn nɛ esakaleche nɛ baa shuŋ kakpa nɛ nnyamase bee shuŋ agbir na
         nna nseŋ mur agbir nɛ mo nananyɛnana daŋ lɔŋɛ na kikɛ. 13 Ewura Asa mo nanache Maaka daŋ yuu kedibi nna a shuŋ kegbirche nɛ baa tre Ashira na
         nɛ ewura Asa tia kumo ŋ kuya to n chɔɔ ashi Kidrɔn be ketaŋɛ nɛ k mata Jerusalɛm na.
         Ŋkpal kusɔ nɛ Maaka wora na so nɛ ewura Asa lara mo ashi eyilikpa nɛ e daa kɔ efuli
         na so fanɛ ewurche na. 14 Kashenteŋ nna fanɛ ewura Asa daa maŋ tiŋ m mur agbir nɛ mboŋ nɛ baa shuŋ amo na ashi
         Israɛl be kasawule so kikɛ, ama e daŋ ji kashenteŋ nna n sa Enyɛnpe Ebɔrɛ na mbe ŋkpa
         to kikɛ. 15 E daŋ ta asɔ nɛ mo tuto Abija daŋ ta m bɔɔ Enyɛnpe Ebɔrɛ enɔ na nna, nɛ gbiti nɛ shuwa
         be asɔ nɛ mo alɛ gbagba ta m bɔɔ Ebɔrɛ enɔ na kikɛ n wɔtɔ bɔrɛlambu na to.16 Juda be ewura Asa nɛ Israɛl be ewura Baasha daa kɔ abar kena nna saŋkama. 17 Israɛl be ewura Baasha daŋ kɔ n sɔ kade nɛ baa tre Raama ashi Juda be efuli so na
         nna nseŋ fara a pɔr egbalshin a sɔ egbal nɛ b pɔr ŋ kulti kumo na to, saŋɛ na so k
         bee nya eleŋ n ti so, nseŋ kuŋ basa nɛ baa luri Juda to a lar na akpa. 18 Ndoŋ nna nɛ ewura Asa shin nɛ b lara gbiti nɛ shuwa kikɛ ashi bɔrɛlambu na to nɛ ewurape
         n ya sa Ewura Bɛnhadad nɛ e la Siriya be efuli so be ewura ashi Damaskɔs be kadegboŋ
         to na, nseŋ kaŋɛ mo le: 19 “Shin nɛ anyi nɛ fo e wora kɔnɔkoŋwule fanɛ kananɛ an tutoana daŋ wora na. Gbiti nɛ
         shuwa ere bre la fo kakɛ nna. A daga fanɛ fo ku fo nɛ Israɛl be ewura Baasha be kɔnɔkoŋwule
         nɛ men kɔ na to, nɛ kumo be loŋ e shin nɛ e lara mbe benapo ashi ma kasawule so.”20 Nɛ ewura Bɛnhadad shuli kusɔ nɛ Asa kaŋɛ na nseŋ shuŋi mbe benapo nɛ bumo be benimu
         fanɛ b ya kɔ Israɛl be ndegboŋana na. Ndoŋ nna nɛ b ya kɔ m pɔɔ Ijɔn nɛ Dan nɛ Abel
         Bɛf Maaka nɛ efuli nɛ k wɔ Galili be teku na be kaba so nɛ Naftali be efuli so kikɛ.
         21 Ewura Baasha ka nu kusɔ nɛ k bee wora na, nɛ e shin nɛ b yige Raama be kade be egbal
         shiimbi na be kepɔr be kushuŋ na nseŋ bɛta n yɔ Tiiza.22 Ndoŋ nna nɛ ewura Asa tre Juda be efuli so be benyɛn n shɛr abar so ŋ kaŋɛ bumo fanɛ
         b muu ajembu nɛ ndibi nɛ ewura Baasha kɔ a shuŋ ashi Raama na. Ndoŋ nna nɛ b muu amo
         n ya pɔr egbalshin n sɔ egbal nɛ b pɔr ŋ kulti Gɛba nɛ k wɔ Bɛnjamin be efuli so na
         nɛ Mizpa be nde na to.23 B sibɛ Asa be kuwurji kikɛ be asheŋ nɛ nde nɛ e pɔr egbalana ŋ kulti na kikɛ n wɔtɔ
         Juda nɛ Israɛl be bewura be adrasheŋ be nwɔl to. Mbe mbel to nɛ kulɔ lubi ko pɛ mbe
         aya nɛ e ki bobi. 24 Ewura Asa ka wu, nɛ b ta mo n ya puli kakpa nɛ baa puli bewura na be kejembu laŋ be
         nchaŋ to ashi ewura Deevid be kade to Jerusalɛm. Ndoŋ nna nɛ mo pibinyɛn Jehoshafat
         sɔ mo so n ji kuwura.25 Ewura Asa ka ji Juda be kuwura be kafɛ nyɔsopo to nɛ ewura Jeroboam pibinyɛn Nadab
         malɛ ki Israɛl be ewura nseŋ ji Israɛl be kuwura nfɛ anyɔ. 26 Kananɛ mo tuto daŋ baŋ wora kulubi na gbagba chap nɛ mo alɛ gba daŋ wora, hale n shin
         nɛ Israɛl tɔr kulubi to. 27 Ahija pibinyɛn Baasha nɛ e shi Isaaka be yiri to daŋ kre kena nna m mɔ Nadab saŋɛ
         nɛ Nadab nɛ mbe benapo kulti Gibitɔn be kade ashi Filishia be efuli so n wɔtɔ na.
         28 Juda be ewura Asa ka ji kuwura be kafɛ sasopo to nɛ le be kasheŋ ere daŋ wora. Kumo
         be kaman nɛ Baasha sɔ Naadab so n ji Israɛl be kuwura. 29 Baasha ka baŋ ji kuwura nɛ e mɔ Jeroboam be kanaŋ to be basa kikɛ, nɛ kusɔ nɛ anebi
         Ahija nɛ e shi Shilo na daŋ kaŋɛ fanɛ, Jeroboam be kanaŋ to be esa kama maaŋ pete
         na bɔlɔ so. 30 Ŋkpal alubi nɛ ewura Jeroboam daŋ wora nseŋ shin nɛ Israɛlebi gba wora kulubi so,
         nɛ Enyɛnpe Israɛl be Ebɔrɛ na be agbo daŋ kaa nɛ e wora loŋ.31 B daŋ sibɛ kusɔ kama nɛ ewura Naadab daŋ wora kikɛ nna n wɔtɔ Israɛl be bewura be
         adrasheŋ be nwɔl to. 32 Jemanɛ nɛ Juda be ewura Asa nɛ Israɛl be ewura Baasha daa ji kuwura na, b daŋ baa
         kɔ abar kena nna saŋkama.Israɛl be Ewura Baasha be asheŋ33 Juda be Ewura Asa ka ji Juda be kuwura be kafɛ sasopo to nɛ Ahija pibinyɛn Baasha
         malɛ ki Israɛl be ewura nseŋ ji kuwura nfɛ adunyɔ nɛ ana ashi Tiiza be kade to. 34 E daŋ wora kulubi nna ŋ gbiti Enyɛnpe Ebɔrɛ fanɛ kananɛ ewura Jeroboam daŋ shin nɛ
         Israɛl tɔr kulubi to na gbagba.

161 Le be kubɔya nɛ Enyɛnpe Ebɔrɛ daŋ ta n sa Hanani pibinyɛn anebi Jehu fanɛ e ya sa
         Israɛl be efuli so be ewura Baasha: 2 “Fo daa maŋ la shɛŋ nɛ n lara fo ashi fo basa to nseŋ ta fo ŋ ki ma basa Israɛlebi
         be ejuŋkparpo. Ama fo alɛ wora alubi fanɛ kananɛ ewura Jeroboam daŋ wora na nseŋ shin
         nɛ ma basa wora alubi nɛ ma agbo kaa. 3 Ŋkpal loŋ so meeŋ mur fo nɛ fo kanaŋ kikɛ, fanɛ kananɛ n wora ewura Jeroboam nɛ mbe
         kanaŋ na. 4 Njɔnɔ e naaŋ we fo kanaŋ to be esa kama nɛ e wu kade to, nɛ ejita malɛ e ji ekama
         nɛ wu kade na be kupuŋ to.”5 B sibɛ kusɔ kama nɛ ewura Baasha wora, nɛ eleŋ nɛ e ji kikɛ be asheŋ n wɔtɔ Israɛl
         be bewura be adrasheŋ be nwɔl to. 6 Ewura Baasha ka wu Tiiza be kade to nɛ b puli mo nɛ mo pibinyɛn Ela sɔ mo so n ji
         kuwura.7 Anebi Jehu so nɛ Enyɛnpe Ebɔrɛ bɔla n fiɛ ewura Baasha nɛ mbe kanaŋ so, ŋkpal alubi
         nɛ ewura Baasha daŋ wora ŋ gbiti Enyɛnpe Ebɔrɛ na fanɛ kananɛ ewura Jeroboam daŋ wora
         na, nɛ ŋkpal e ka mɔ Jeroboam be kanaŋ kikɛ na so nɛ Enyɛnpe Ebɔrɛ be agbo daŋ kaa
         ga na.8 Juda be ewura Asa be kuwurji be kafɛ kuduashesopo to nɛ ewura Baasha pibinyɛn Ela
         ki Israɛl be ewura nseŋ ji kuwura Tiiza to nfɛ anyɔ. 9 Kanyɛn ko nɛ baa tre Zimri nɛ e daa la ewura Ela be benimuana na be eko nsaa keni
         mbe egbaŋɛturkoana be bargato so na daŋ kre keyamɔ ewura Ela nna. Kachako nɛ Ela yɔ
         Arza nɛ e bee keni ewura be laŋ to so na pe ashi Tiiza n ya nuu nsa m boo. 10 Ndoŋ nna nɛ Zimri luri laŋ na to m mɔ Ela nseŋ sɔ mo so n ji kuwura. Juda be ewura
         Asa be kuwurji be kafɛ adunyɔ nɛ ashunusopo to nɛ le be asheŋ ere kikɛ daŋ wora.11 Zimri ka baŋ ki ewura, epul na to nɛ e mɔ Baasha be kanaŋ kikɛ. E daŋ mɔ mo kurgepo
         nɛ mo teriana kama nɛ b la enyɛn kikɛ nna. 12 Zimri daŋ mɔ Baasha be kanaŋ kikɛ nna, nɛ kusɔ nɛ Enyɛnpe Ebɔrɛ daŋ bɔla anebi Jehu
         so n fiɛ Baasha so ŋ kaŋɛ na bɔla so. 13 Enyɛnpe Israɛl be Ebɔrɛ na be agbo kaa ŋkpal Baasha nɛ mo pibinyɛn Ela ka daa shuŋ
         agbir nseŋ shin nɛ Israɛlebi wora alubi so. 14 B sibɛ kusɔ kama nɛ ewura Ela daŋ wora be asheŋ nna n wɔtɔ Israɛl be bewura be adrasheŋ
         be nwɔl to.Israɛl be ewura zimri be asheŋ15 Juda be ewura Asa be kuwurji be kafɛ adunyɔ nɛ ashunusopo to nɛ Zimri malɛ gba ji
         Israɛl be kuwura nchɛnshunu ashi Tiiza be kade to. Loŋ be saŋɛ nɛ Israɛl be benapo
         daŋ kulti Gibitɔn nɛ Filisti be efuli so be nde n wɔtɔ na. 16 B ka nu fanɛ Zimri kre ewura na kulubi nna nseŋ mɔ mo na, nɛ bumo kikɛ wora kɔnɔkoŋwule
         m buu bumo be benapo be enimu Omri Israɛl be kuwura. 17 Ndoŋ nna nɛ Omri nɛ mbe benapo lar Gibitɔn be kade to n ya kulti Tiiza be kade n wɔtɔ
         ŋ kɔ bumo kena. 18 Zimri ka wu fanɛ b kɔ m pɔɔ kade na so, nɛ e ya luri ewura be laŋ na to be kumɔlga
         be kakpa lempo na to nseŋ wɔtɔ laŋ na edɛ nɛ k suse so n chɔɔ mo m mɔ. 19 Asheŋ ere kikɛ daŋ ba mo so nna ŋkpal e ka daŋ wora kulubi ŋ gbiti Enyɛnpe Ebɔrɛ fanɛ
         kananɛ ewura Jeroboam gba wora kulubi nseŋ shin nɛ Israɛl kikɛ wora kulubi na. 20 B sibɛ kusɔ kama nɛ ewura Zimri daŋ wora nɛ kananɛ e kre Ela kulubi be asheŋ nna n
         wɔtɔ Israɛl be bewura be adrasheŋ be nwɔl to.Israɛl be ewura Omri be asheŋ21 Ewura Zimri ka wu be kaman, nɛ Israɛlebi na barga to. Bumo be beko daa sha Ginaaf
         pibinyɛn Tibni ka ki ewura nna nɛ beko malɛ daa sha Omri ka ki ewura. 22 Ŋkpal Omri be basa nɛ b bɛ mo so na ka daa kɔ eleŋ ga so, b daŋ mɔ Tibni nna nɛ Omri
         nawule ka a ji Israɛl be kuwura. 23 Juda be ewura Asa ka ji kuwura be kafɛ adesa nɛ kakosopo to nɛ Omri malɛ gba ki Israɛl
         be ewura nseŋ ji kuwura nfɛ kuduanyɔ. E daŋ ji kuwura Tiiza be kade to nfɛ ashe, 24 nseŋ tɔ kebee nɛ baa tre Samɛria na gbiti be ndarbi ŋgboŋ ashe ashi kanyɛn nɛ baa
         tre Shema na kutɔ. Loŋ be kebee na so nɛ Omri daŋ pɔr mbe kadegboŋ nseŋ ta Shema nɛ
         e tɔ kebee na mo kutɔ na be ketre Samɛria n nase kumo.25 Ewura Omri be alubi nɛ e wora ŋ gbiti Enyɛnpe Ebɔrɛ daa chɔ bewura kama nɛ b juŋkpar
         mo na kikɛ be alubi. 26 Kulubi nɛ ewura Jeroboam daŋ wora hale n shin nɛ Israɛlebi bee shuŋ agbir, nɛ Enyɛnpe
         nɛ e la Israɛl be Ebɔrɛ na be agbo kaa na, gbagba nɛ mo alɛ gba daŋ wora. 27 B sibɛ kusɔ kama nɛ ewura Omri daŋ wora be asheŋ nna n wɔtɔ Israɛl be bewura be adrasheŋ
         be nwɔl to. 28 Ewura Omri ka wu Samɛria nɛ b puli mo nɛ mo pibinyɛn Ahab sɔ mo so n ji kuwura.Israɛl be ewura Ahab be asheŋ29 Ewura Asa ka ji kuwura ashi Juda be efuli so be kafɛ adesa nɛ aburwasopo be jemanɛ
         so nɛ ewura Omri malɛ pibinyɛn Ahab ki Israɛl be efuli so be ewura nseŋ ji kuwura
         Samɛria to nfɛ adunyɔ nɛ anyɔ. 30 Mo alɛ gba daŋ wora alubi ŋ gbiti Enyɛnpe Ebɔrɛ na a chɔ bewura kama nɛ b juŋkpar
         mo na kikɛ. 31 Mannɛ alubi nɛ Nebat pibinyɛn Jeroboam wora na nawule be yiri nɛ Ahab daŋ wora ama
         e daŋ wora amo nɛ a maŋ walɛ kekeni gba nna hale n ta Sidɔn be kade to be ewura Ɛfbaal
         pibiche Jɛzebel ŋ ki mbe eche nsaa shuŋ bumo be kegbir nɛ baa tre Baal na gba. 32 Ahab daŋ pɔr kegbir nɛ baa tre Baal na be lambu nna nseŋ pɔr bɔrɛsure n wɔtɔ kumo
         to ashi Samɛria. 33 E daŋ pɔr kegbirche Ashira gba nna n yili, nseŋ wora asheŋ lubi damta ga a chɔ Israɛl
         be bewura na kikɛ, nɛ Enyɛnpe nɛ e la Israɛl be Ebɔrɛ na be agbo kaa ga. 34 Jemanɛ nɛ Ahab daa ji kuwura na, nɛ Heil nɛ e shi Bɛtɛl na lɔŋɛ m pɔr Jɛriko be kade
         na. Saŋɛ so nɛ Heil daa pɔr kade na be egbal na be gbaltɔlase, nɛ mbe wurkoŋnyɛn Abiram
         wu. E ka pɔr kumo be mbunagboŋ a loge na malɛ nɛ mbe kowurnyɛn Segɔb malɛ wu. Le be
         kesheŋ ere daŋ wora nna nɛ kusɔ nɛ Enyɛnpe Ebɔrɛ daŋ bɔla Nun pibi Joshuwa so ŋ kaŋɛ
         dra dra na e bɔlɔ so.

Elaija nɛ ewule be asheŋ171 Anebi Elaija nɛ e shi Tishbe nɛ k wɔ Giliad be kasawule so na daŋ yɔ ewura Ahab kutɔ
         kachako nna n ya kaŋɛ mo le: “Enyɛnpe nɛ e la Israɛl be Ebɔrɛ nsaa wɔ ŋkpa to saŋkikɛ
         nɛ mee shuŋ na be ketre to nɛ mee kaŋɛ na fanɛ bɔrɛ ŋko bunyaŋ maaŋ tɔr n ya fo nfɛnyɔ
         ŋko nfɛ asa ama ma e baŋ kaŋɛ k ba pɔɛŋ nɛ k ba.”2 Kede be kaman nɛ Enyɛnpe Ebɔrɛ kaŋɛ Elaija le: 3 “Lar nfe n yɔ epeŋilarkpa be kaba so be kabombi nɛ baa tre Cheriff nɛ k wɔ Jɔɔdan
         be lɔr na be epeŋilarkpa na n ya ŋana. 4 Ŋ kaŋɛ emɔmɔ fanɛ b baa sa fo ajibi ndoŋ nɛ fo baa nuu kabombi na to be nchu malɛ.”5 Ndoŋ nna nɛ anebi Elaija wora Enyɛnpe Ebɔrɛ kasonu, nseŋ ya kaa wɔ Cheriff be kabombi
         na ase. 6 Kabombi na be nchu nɛ e daa nuu, nɛ emɔmɔ bee bar mo ajibi nɛ eblaŋ kachipurso nɛ
         kaaseso kikɛ. 7 K maŋ chɛr ko nɛ kabombi na wɔlto cheche ŋkpal bɔrɛ ka maŋ naa ba so.Elaija nɛ Zarefaat be ekulpoche na be asheŋ8 Ndoŋ nna nɛ Enyɛnpe Ebɔrɛ na kaŋɛ anebi Elaija le: 9 “Yɔ kade nɛ baa tre Zarefaat nɛ k mata Sidɔn be kade na n ya ka wɔ ndoŋ ŋkpal manɛ
         so ŋ kaŋɛ ekulpoche ko nɛ e wɔ ndoŋ fanɛ e baa sa fo ajibi.” 10 Anebi Elaija ka bee yɔ Zarefaat, n ya ka taga to kade na be kabunagboŋ na, nɛ e wu
         ekulpoche ko ka bee kil ndibi nɛ e kaŋɛ mo le: “Jande, sa ma nchu nɛ n nuu.” 11 Kache na ka bee yɔ nɛ e ya jɔ nchu na m ba, nɛ e naŋ kaŋɛ mo le: “Jande wora n fin
         ajibi gba n ti so a bar ma.”12 Ndoŋ nna nɛ kache na kaŋɛ le: “Enyɛnpe fo Ebɔrɛ na be ketre to, m maŋ kɔ ajibi kikɛ
         ma laŋ to. Kusɔ nɛ m baa kɔ kikɛ e la nyifu enɔ be bɔlɔ nɛ a wɔ cheenshi to nɛ ɔlif
         be ŋku gbrɛ. M ba nfe nna nɛ m ba kil ndibi n ya daŋɛ kusɔ kama nɛ ŋ kɔ, nɛ ma nɛ
         ma kebia e ji. Kumo e naaŋ baa la anyi be lalaloge be ajibi nɛ anyeeŋ ji nseŋ wu.”13 Ndoŋ nna nɛ anebi Elaija kaŋɛ le: “Sa maa fɔŋ, fo ere e yɔ n ya daŋɛ fo ajibi ama,
         pɔɛŋ nɛ fo daŋɛ amo na, ya daŋɛ fo ajibi nɛ fo kɔ na be gbrɛbi m bar ma pɔɛŋ, kumo
         be kaman nɛ fo daŋɛ amo nɛ a ka na nɛ fo nɛ fo kebia na e ji.14 Ŋkpal manɛ so, kusɔ nɛ Enyɛnpe Israɛl be Ebɔrɛ na kaŋɛ nde: ‘Nyifu maaŋ loge katishaŋ
         na to kikɛ ŋku malɛ gba maaŋ loge kɔlba na to kikɛ hale n ya fo kachɛ nɛ Enyɛnpe Ebɔrɛ
         beeŋ shin nɛ bɔrɛ e ba.’ ”15 Ndoŋ nna nɛ ekulpoche na ya wora kusɔ nɛ anebi Elaija kaŋɛ mo na gbagba chap, amoso
         mo nɛ mbe kebia na nɛ Elaija nya ajibi yɛlyɛla so a ji nchɛ damta. 16 Ŋkpal kɔnɔ nɛ Enyɛnpe Ebɔrɛ daŋ bɔla anebi Elaija so n nase na so, nyifu nɛ a wɔ katishaŋ
         na to na daa maŋ loge nɛ ŋku nɛ a daa wɔ kɔlba na to na gba daa maŋ loge.17 K maŋ chɛr nɛ kulɔ pɛ ekulpoche na be kebia na, nɛ e wu. 18 Ndoŋ nna nɛ ekulpoche na kaŋɛ anebi Elaija le: “Ebɔrɛ be esa, manɛ nna nɛ fo wora
         ma le? Fo ba nfe nna nɛ fo ba kaŋɛ Ebɔrɛ alubi nɛ n wora saŋɛ na so ma kebia beeŋ
         wu a?”19 Ndoŋ nna nɛ anebi Elaija kaŋɛ mo le: “Ta kebia na m bar ma.” Nɛ e ta kebia na m ba
         sa Elaija nɛ Elaija ta mo n dii n yɔ kuchoŋi be esoso be ebu nɛ e wɔtɔ na to, n ya
         nase kakpa nɛ e bee dese na, 20 nseŋ kule Ebɔrɛ awɔrso le: “O Enyɛnpe nɛ fo la ma Ebɔrɛ, manɛ nna nɛ fo shin nɛ le
         be kagbenejija be kesheŋ ere nya ekulpoche ere? Kelela damta nɛ e wora ma ere kikɛ
         be kaman nɛ fo mɔ mo pibi a?” 21 Kede be kaman nɛ anebi Elaija teŋi to n dese kebia na so ale asa nseŋ kule Ebɔrɛ ŋ
         kaŋɛ le: “O Enyɛnpe nɛ ma Ebɔrɛ, jande shin nɛ kebia ere e bɛta m ba ŋkpa to.” 22 Ndoŋ nna nɛ Enyɛnpe Ebɔrɛ na nu anebi Elaija be kabɔrɛkule na nseŋ shin nɛ kebia na
         naŋ fara a fute. 23 Nɛ anebi Elaija ta kebia na ŋ gbelge to m ba kuchoŋi na be kaseto m ba sa mo nio nseŋ
         kaŋɛ mo le: “Fo kebia na naŋ nya ŋkpa!” 24 Nɛ kache na kaŋɛ le: “Naniere nɛ m pin fanɛ Enyɛnpe Ebɔrɛ be esa e la fo kashenteŋto
         nɛ e bee bɔla fo so a malga!”

Anebi Elaija nɛ Baal be agbirwuraana be asheŋ181 Saŋɛ so nɛ ewule tɔr na be kafɛ sasopo to, nɛ Enyɛnpe Ebɔrɛ kaŋɛ anebi Elaija le:
         “Ta fo kumu n ya ŋini ewura Ahab pɔɛŋ nɛ n shin nɛ bɔrɛ e ba.” 2 Ndoŋ nna nɛ Elaija pɛ ekpa n yɔ nɛ e ya wu ewura Ahab.Kumo be jemanɛ so nɛ akoŋgboŋ tɔr Samɛria be kade to, 3 nɛ ewura Ahab shuŋi n tre Obadaya nɛ e daa keni ewura be laŋ so na. Obadaya daa shuŋ
         Ebɔrɛ kashenteŋto nna, 4 amoso Jɛzebel ka daa mɔ Enyɛnpe Ebɔrɛ be anebiana na, Obadaya e daŋ ta bumo be basa
         kalfa n ya ŋana abeelaŋ anyɔ to nsaa sa bumo ajibi nɛ nchu ndoŋ. E daŋ barga bumo
         to basa adununu nna n wɔtɔ kebeelaŋ kama to. 5 Obadaya ka ba nɛ ewura Ahab kaŋɛ mo le: “Shin nɛ an yɔ efuli ere be abuye nɛ kumo
         be ataŋɛ kikɛ to n ya keni anyeeŋ nya afitiri ndoŋ nɛnɛ nɛ anyi be egbaŋɛ nɛ ekurma
         e baa ji a? Saŋɛ na so an maaŋ mɔ amo be kekama ŋkpal akoŋ so.” 6 Ndoŋ nna nɛ b lara kaba mo so nɛ bumo be ekama beeŋ bɔla, nɛ Ahab sɔ kaba ko nɛ Obadaya
         malɛ sɔ kuko.7 Obadaya ka bee yɔ nɛ e ya tu anebi Elaija ekpa to m pin mo, nseŋ jɔŋɛ m bunyaŋ mo
         m bishi mo le: “N nyɛnpe Elaija, fo nde a?”8 Nɛ Elaija kaŋɛ: “Mm, ma nna. Ya kaŋɛ fo nyɛnpe ewura Ahab fanɛ n wɔ nfe.” 9 Nɛ Obadaya kaŋɛ le: “Manɛ nɛ n wora fo nɛ fee sha keta ma n wɔtɔ asheŋ to nɛ Ewura
         Ahab e mɔ ma? 10 Enyɛnpe fo Ebɔrɛ na be ketre so nɛ mee kaŋɛ fo na fanɛ ewura Ahab nite durnya ere
         be kaplɛkama a fin fo. Efuli kama malɛ nɛ b fin fo n yɔ, nɛ kumo be ewura kaŋɛ fanɛ
         e maŋ wu fo mbe efuli so, ewura Ahab bee shin nɛ e bɔ nna fanɛ e maŋ wu fo kashenteŋto.
         11 Kashenteŋto, fee sha fanɛ n ya kaŋɛ n nyɛnpe fanɛ anebi Elaija wɔ nfe a? 12 Ŋ kaŋ lar fo kutɔ, m maŋ nyi kakpa nɛ Enyɛnpe Ebɔrɛ na be kiyoyu beeŋ ta fo n yɔ.
         Ŋ kaŋ ya kaŋɛ Ahab fanɛ fo wɔ nfe, nɛ e maŋ wu fo nfe, e beeŋ mɔ ma. Baa nyiŋi fanɛ
         n fara a bunyaŋ Ebɔrɛ saŋɛ so nɛ n la kebifɔlbi kikɛ nna. 13 Fo maŋ nu fanɛ Jɛzebel bee mɔ Enyɛnpe Ebɔrɛ be anebiana na nna a? Ma e daŋ barga bumo
         be basa kalfa to basa adununu n ya ŋana abeelaŋ to nsaa yɛr ajibi nɛ nchu n ya ka
         sa bumo na. 14 Amoso fo ka kaŋɛ ma fanɛ n ya kaŋɛ ewura Ahab fanɛ anebi Elaija wɔ nfe ere, nɛ n wora
         loŋ e beeŋ mɔ ma?”15 Ndoŋ nna nɛ anebi Elaija kaŋɛ le: “Enyɛnpetale Ebɔrɛ nɛ mee shuŋ ere be ketre to,
         meeŋ yɔ n ya wu ewura Ahab kabre.”16 Ndoŋ nna nɛ Obadaya ya kaŋɛ ewura Ahab nɛ Ahab yɔ nɛ e ya tu anebi Elaija. 17 Ewura Ahab ka wu Elaija nɛ e kaŋɛ mo le: “Fo e la Israɛl kikɛ be asheŋwura na ŋko?”
         18 Nɛ anebi Elaija malɛ kaŋɛ le: “M maŋ la esa nɛ mee ku asheŋ. Fo nɛ fo tuto e naa ku
         asheŋ, nseŋ kini kebaanu a sa Enyɛnpe Ebɔrɛ nsaa shuŋ Baal be kegbir na. 19 Kaŋɛ Israɛlebi na kikɛ nɛ b ba kebeegboŋ nɛ baa tre Kamɛl na ase m ba tu ma. Keta
         Baal be agbirwuraana alfa ana nɛ adunu nɛ kegbirche Ashira be agbirwuraana alfa ana
         nɛ baa tu ewurche Jɛzebel a ji na m ba!” 20 Ndoŋ nna nɛ ewura Ahab kaŋɛ Israɛlebi na nɛ Baal be agbirwuraana na fanɛ b shɛr kebeegboŋ
         nɛ baa tre Kamɛl na ase. 21 Nɛ anebi Elaija yɔ basa na kutɔ n ya kaŋɛ bumo le: “Nchɛ afanɛ nɛ men yɛ men ta n
         yili men be kagbene kukoŋwule? Nɛ Enyɛnpe na e la Ebɔrɛ, men baa shuŋ mo! Nɛ Baal
         malɛ e la Ebɔrɛ kumo ere men baa shuŋ mo alɛ gba!” Ama basa na daa maŋ tuge shɛŋ.
         22 Ndoŋ nna nɛ anebi Elaija naŋ kaŋɛ le: “Ma nawule e la Enyɛnpe Ebɔrɛ be anebi nɛ e
         ka, ama Baal be agbirwuraana bre wɔ alfa ana nɛ adunu. 23 Men ta egbolu anyɔ m ba, nseŋ shin nɛ Baal be agbirwuraana e ta kukoŋwule m mɔ ŋ kuya
         to n deŋi ndibi so; ama b sa maŋ wɔtɔ ndibi na edɛ. Ma alɛ gba beeŋ ta gbolu nɛ k
         ka na n wora loŋ. 24 Kumo be kaman nɛ fo shin nɛ Baal be agbirwuraana na e kule bumo be kegbir nɛ ma alɛ
         e kule Enyɛnpe Ebɔrɛ na. Bumo be emo nɛ e beeŋ nu kekule n shin nɛ edɛ e ba na e la
         Ebɔrɛ.”Nɛ basa na cha awɔr fanɛ b wora loŋ.25 Ndoŋ nna nɛ anebi Elaija kaŋɛ Baal be agbirwuraana na le: “Menyi ere ka shibi ere,
         men juŋkpar n ta gbolu ko n wora loŋ, nseŋ kule menyi be kegbir na, ama men sa maŋ
         kaŋ wɔtɔ ndibi na to edɛ.”26 Nɛ b mɔ gbolu nɛ b sa bumo na n wora kananɛ b ŋini na nseŋ yili chipurso ŋ kule bumo
         be kegbir Baal na hale n ya fo kapaso. Le nɛ b daa cha awɔr a kaŋɛ: “Baal, nu anyi
         be kekule!” B daa boŋ nshɛ nna a cha awɔr a cha a kulti bɔrɛsure nɛ b pɔr na ama b
         daa maŋ nu shɛŋ.27 Kapa ka fo nɛ anebi Elaija fara a wora bumo eyurto a kaŋɛ le: “Men baa kule men be
         kegbir na awɔrso. E ka la kegbir so, ashere e bee di nna nsaa ku edare, ŋko e yɔ nna
         nɛ e ya jɔŋɛ, ŋko e yɔ kade nna, ŋko e di nna m mel nseŋ daga fanɛ men tiŋi mo na!”
         28 Amoso agbirwuraana na daa kule awɔrso nna nseŋ ta nsaŋɛbi nɛ etokobi a ku bumo be
         eyurana daŋkare be ekpa so nɛ ŋklaŋ bee lar. 29 B daa cha awɔr nna nsaa malga kawuliso be mmalga hale n ya fo kaaseso ama amo nɛ amo
         kikɛ b daa maŋ nu shɛŋ.30 Kumo be kaman nɛ Elaija kaŋɛ basa na le: “Men firgi n taga ma to.” Ndoŋ nna nɛ bumo
         kikɛ ba shɛr ŋ kulti mo. Nɛ e fara a lɔŋɛ Enyɛnpe Ebɔrɛ be bɔrɛsure nɛ k bure na.
         31 Kede be kaman nɛ e ta ajembu kuduanyɔ nɛ amo be kekama yili n sa Jeekɔb, nɛ Enyɛnpe
         Ebɔrɛ na nase ketre Israɛl na, be mbinyɛnsobi kuduanyɔ na be ekama. 32 Loŋ be ajembu na nɛ e ta n lɔŋɛ m pɔr Enyɛnpe Ebɔrɛ be bɔrɛsure nɛ baaŋ ba lara sarga
         kumo so a bunyaŋ mo na. E daŋ kur kaman nɛ k beeŋ tiŋ n sɔ nchu egalɔn asa nna ŋ kulti
         bɔrɛsure na. 33 Kumo be kaman nɛ e ta ndibi n deŋi bɔrɛsure na so nseŋ mɔ gbolu na ŋ kuya to n deŋi
         ndibi na so nseŋ kaŋɛ basa na le: “Men jɔ nchu m bɔlɔ mpuya gboŋgboŋi ana n chulgi
         n wurge sarga na nɛ ndibi na so.” Ndoŋ nna nɛ b wora loŋ. 34 Kumo be kaman nɛ e naŋ kaŋɛ le: “Men naŋ laŋɛ n wora loŋ.” Nɛ b wora. Nɛ e naŋ kaŋɛ:
         “Men naŋ wora loŋ kela sasopo.” Nɛ b wora. 35 Nɛ nchu na shile m bɔlɔ kaman nɛ b kur ŋ kulti bɔrɛsure na.36 Kaaseso be saŋɛ nɛ baaŋ lara sarga na ka fo, nɛ anebi Elaija yɔ bɔrɛsure na ase n
         ya kule Ebɔrɛ ŋ kaŋɛ le: “O Enyɛnpe, Eebraham nɛ Aizek nɛ Jeekɔb be Ebɔrɛ, shin nɛ
         basa ere e pin fanɛ fo e la Israɛl be Ebɔrɛ nɛ ma alɛ la fo kayɛrbi nsaa bɛ fo kɔnɔ
         so a wora asheŋ ere kikɛ. 37 Enyɛnpe, nu ma kekule, saŋɛ na so basa ere beeŋ pin fanɛ fo Enyɛnpe na e la ma Ebɔrɛ,
         saŋɛ na so baaŋ kilgi bumo be ŋgbene m bɛ fo so.” 38 Epul na to nɛ Enyɛnpe Ebɔrɛ shin nɛ edɛ ba chɔ sarga na nɛ ndibi na nɛ ajembu na nɛ
         shishɛr na, nɛ nchu nɛ a wɔ kemaŋ nɛ b kur ŋ kulti sarga na kikɛ feeto kuraa. 39 Basa na kikɛ ka wu loŋ, nɛ b jɔŋɛ kasawule nseŋ boŋto ŋ kaŋɛ le: “Enyɛnpe na nawule
         e la Ebɔrɛ! Enyɛnpe nawule e la Ebɔrɛ!” 40 Nɛ Elaija ponte ŋ kaŋɛ le: “Men pɛ Baal be agbirwuraana na. Men sa maŋ shin nɛ bumo
         be ekama e shile!” Nɛ basa na pɛ bumo kikɛ n yɔ Kishɔn be lɔr na to nɛ anebi Elaija
         shin nɛ b mɔ bumo kikɛ ndoŋ.41 Kede be kaman nɛ anebi Elaija kaŋɛ ewura Ahab le: “Ya fin kusɔ ko n ji naniere bre,
         ŋkpal manɛ so n nu bɔrɛ ka bee gbri a ba.” 42 Ahab ka yɔ nɛ e ya ji, nɛ Elaija dii kebeegboŋ nɛ baa tre Kamɛl na be esoso n ya murgi
         n ta kumu n wɔtɔ aya to ŋ kule Ebɔrɛ. 43 Kumo be kaman nɛ e kaŋɛ mbe kayɛrbi le: “Lar n ya keni Teku be kaba so.” Mbe kayɛrbi
         na ka ya keni, nɛ e bɛta m ba kaŋɛ anebi Elaija fanɛ mo ere maŋ wu shɛŋ. Ela ashunu
         kikɛ nɛ Elaija daŋ kaŋɛ mo fanɛ e ya keni. 44 E ka ya keni kela shunusopo na nɛ e bɛta m ba m ba kaŋɛ le: “N wu kuwɔlpa ko fanɛ
         enɔ be epunto be mpar ka shi Teku na be kaba so a ba.” Nɛ Elaija ponte ŋ kaŋɛ mbe
         kayɛrbi le: “Ya kaŋɛ ewura Ahab nɛ e wora manaŋ n luri mbe gbaŋɛturko to n yɔ epe
         pɔɛŋ nɛ bɔrɛ ere e kuŋ mo akpa.”45 K maŋ chɛr ko nɛ awɔlpa to kikɛ nyɔ le gbitigbiti. Nɛ afu fara a chala nɛ bɔrɛ fara
         a chulgi. Ndoŋ nna nɛ Ahab luri mbe gbaŋɛturko to n shile m bɛta n yɔ Jizreel be kade
         to. 46 Nɛ Enyɛnpe Ebɔrɛ be kiyoyu gbelge anebi Elaija so nɛ e lɔŋɛ mbe epiŋi ŋ kre to nseŋ
         shile n ya choŋ Ahab so n yɔ Jizreel be kade to.

Elaija ka yɔ kebee nɛ baa tre Sainai na so be asheŋ191 Ade kikɛ be kaman nɛ ewura Ahab kaŋɛ mbe eche Jɛzebel kusɔ kama nɛ anebi Elaija wora,
         nɛ kananɛ e shin nɛ b mɔ kegbir nɛ baa tre Baal na be agbirwuraana na kikɛ. 2 Ndoŋ nna nɛ Jɛzebel shuŋi fanɛ b ya kaŋɛ Elaija kubɔya ere. E yɛ: “Ta a ba echefo
         saŋɛ ere so nɛ ŋ ka maŋ wora fo kusɔ nɛ fo wora agbirwuraana ere gbagba n tal to,
         kumo ere agbir na e mɔ ma.” 3 Anebi Elaija ka nu loŋ nɛ kufu pɛ mo nɛ e shile a mɔlga mbe kumu. E daŋ keta mbe kayɛrbi
         nna n yɔ Bɛshiba nɛ k wɔ Juda be efuli so be kelargato be kaseto na n ya yige mo ndoŋ.
         4 Anebi Elaija be kachɛ lelemu nɛ e na kiyi to. Ndoŋ nna nɛ e ba tu kedibi ko n chena
         kumo be kifito nseŋ fɛ fanɛ e daŋ wu gba k bɔ mo so. Kumo be kaman nɛ e kule Ebɔrɛ
         ŋ kaŋɛ le: “Enyɛnpe, asheŋ ere bre chɔ ma so. Lara ma ŋkpa, ŋkpal manɛ so n chɛr a
         beeŋ wu nna!”5 Kumo be kaman nɛ e dese kedibi na be kifito a di. Epul to nɛ Ebɔrɛ be malaika ba tiŋi
         mo ŋ kaŋɛ le: “Koso n ji ajibi.” 6 E ka koso ŋ gbɛ ŋ keni nɛ e wu bodobodo nɛ nchu ka wɔ kusɔ to a yil mbe kumu ase,
         nɛ e ji amo nseŋ naŋ laŋɛ n dese. 7 Ndoŋ nna nɛ Enyɛnpe be malaika na naŋ bɛta m ba mo kutɔ kela nyɔsopo m ba tiŋi mo
         ŋ kaŋɛ le: “Koso n ji, mannɛ aloŋ, fo enite na beeŋ nu fo.” 8 Nɛ anebi Elaija koso n ji nseŋ nuu nchu nɛ ajibi na sa mo eleŋ nɛ e nite nchɛ adena
         kikɛ hale n yɔ kebee cheembi nɛ baa tre Sainai na. 9 Kumo be kanyɛso nɛ e yɔ kebeelaŋ to n ya dese a di. Ndoŋ nɛ e wɔ nɛ Enyɛnpe Ebɔrɛ
         na bishi mo le: “Elaija manɛ nɛ fee wora nfe?”10 Nɛ Elaija kaŋɛ le: “Enyɛnpetale Ebɔrɛ, fo nawule nɛ mee shuŋ saŋkikɛ. Ama Israɛlebi
         na bre ku kɔnɔkoŋwule be ŋkre nɛ fo nɛ bumo kɔ na to nna nseŋ da fo bɔrɛsureana n
         lɛ, m mɔ fo anebiana kikɛ. Naniere n nawule e ka nɛ baa sha kemɔ ma alɛ gba.”11 Nɛ Enyɛnpe Ebɔrɛ kaŋɛ mo le: “Lar n ya yili kebee na be esoso a jo ma, meeŋ ba choŋ.”
         Ndoŋ nna nɛ Enyɛnpe Ebɔrɛ shin nɛ afu lempo ko ba ber kebee na nseŋ bu kumo n lɛ m
         bure afalta nɛ a wɔ ndoŋ na to, ama Enyɛnpe na daa maŋ wɔ afu na to. Afu na ka yige
         nɛ kasawule be kegbuŋgbuŋ malɛ bɛ so ama Enyɛnpe na daa maŋ wɔ kumo alɛ gba to. 12 Kasawule be kegbuŋgbuŋ na ka ba choŋ nɛ edɛ malɛ bɛ so ama Enyɛnpe na daa maŋ wɔ edɛ
         na gba to. Edɛ na ka ba choŋ, nɛ ebɔl fimbi ko kuli mmalga.13 Anebi Elaija ka nu loŋ be ebɔl na nɛ e ta mbe piŋi m buu mbe anishi so nseŋ lar kebeelaŋ
         na to n ya yili kumo be kabuna to. Ndoŋ nna nɛ Enyɛnpe Ebɔrɛ naŋ bishi mo le: “Elaija
         manɛ nɛ fee wora nfe?”14 Nɛ Elaija naŋ kaŋɛ le: “Enyɛnpetale Ebɔrɛ, fo nawule nɛ mee shuŋ saŋkikɛ. Ama Israɛlebi
         na bre ku kɔnɔkoŋwule be ŋkre nɛ fo nɛ bumo kɔ na to nna nseŋ da fo ebɔrɛsureana n
         lɛ m mɔ fo anebiana kikɛ. Naniere n nawule e ka nɛ baa sha kemɔ ma alɛ gba.”15 Nɛ Enyɛnpe Ebɔrɛ kaŋɛ mo le, “Bɛta n yɔ kiyi nɛ k mata Damaskɔs be kade to na. Fo
         kaŋ fo ndoŋ nɛ fo ya fin kanyɛn ko nɛ baa tre Haziɛl na nseŋ chulgi ŋku n wurge mbe
         kumu so m buu mo Siriya be efuli so be kuwura. 16 Kumo be kaman nɛ fo yɔ Israɛl be efuli so n ya duga ŋku n do Nimshi pibinyɛn Jehu
         gba so m buu mo Israɛl be efuli so be kuwura, nseŋ naŋ duga ŋku n do Shafat pibinyɛn
         Elaisha nɛ e shi Abel Mahola na be kumu so saŋɛ na so fo luwu be kaman e beeŋ sɔ fo
         so ŋ ki anebi. 17 Meeŋ shin nɛ ewura Haziɛl e mɔ basa nɛ baa shuŋ kegbir nɛ baa tre Baal na kikɛ. Bumo
         alɛ be ekama nɛ e shile ŋ ŋana nɛ ewura Haziɛl maŋ nya mo m mɔ, ewura Jehu bre beeŋ
         mɔ mo. Ekama nɛ ewura Jehu malɛ maŋ nya m mɔ, anebi Elaisha bre beeŋ nya mo m mɔ.
         18 Basa ŋgboŋ ashunu nɛ b maŋ gbir m bunyaŋ kegbir nɛ baa tre Baal na nɛ n yige n sa
         ma kumu.”19 Anebi Elaija ka lar a yɔ nɛ e ya tu Shafat pibinyɛn Elaisha nɛ e kɔ ana dɔso a dɔ:
         Ana dɔso nɛ b chɛ m mata abar benyɔnyɔ kudukako e daŋ juŋkpar mo a dɔ. Nɛ mo alɛ keta
         katuŋ kuduanyɔsopo na a bɛ so. Ndoŋ nna nɛ anebi Elaija lara mbe piŋi n deŋi Elaisha
         so. 20 Nɛ Elaisha yige mbe ana dɔso na nseŋ shile m bɛ anebi Elaija so ŋ kaŋɛ mo le: “Shin
         nɛ n ya kela n tuto nɛ n nio pɔɛŋ nseŋ ba bɛ fo so.” Nɛ Elaija kaŋɛ mo le: “Baa yɔ,
         ama sa maŋ kaŋ teŋ so kusɔ nɛ n wora fo ere so.”21 Ndoŋ nna nɛ Elaisha ya mɔ mbe ana dɔso na nseŋ ta amo be abɔto be ndibi na m puga
         edɛ n daŋɛ amo be eblaŋ na n ta n sa basa na nɛ b we. Kumo be kaman nɛ e ya bɛ anebi
         Elaija so a chɛ mo to.

Israɛlebi ka ya kɔ Siriyaebi kena be asheŋ201 Siriya be efuli so be ewura Bɛnhadad daŋ tre mbe benapo kikɛ nna m ba abar so nɛ bewura
         adesa nɛ anyɔ ko gba nɛ bumo be egbaŋɛ nɛ egbaŋɛturko ba ti bumo so nɛ b ya kulti
         Samɛria be kade n wɔtɔ nɛ b kɔ kumo kena. 2 Ewura Bɛnhadad daŋ shuŋi mbɔ Israɛl be ewura Ahab nɛ e wɔ Samɛria be kade na kutɔ
         nɛ b ya kaŋɛ mo le: “Ewura Bɛnhadad yɛ an kaŋɛ fo fanɛ 3 fo ta fo shuwa nɛ gbiti nɛ fo beche nɛ b walɛ abita ga na nɛ fo mbia nɛ b kɔ eleŋ
         ga na m ba sa mo.”4 Ndoŋ nna nɛ ewura Ahab kaŋɛ le: “Men ya kaŋɛ ewura Bɛnhadad fanɛ n shuli kusɔ nɛ e
         kaŋɛ na. Ma nɛ kusɔ nɛ ŋ kɔ kikɛ la mo peya nna.”5 K maŋ chɛr ko nɛ ewura Bɛnhadad naŋ shuŋi mbɔ Ahab kutɔ fanɛ b ya kaŋɛ mo le: “N shuŋi
         mbɔ fo kutɔ fanɛ fo ta fo shuwa nɛ gbiti nɛ fo beche nɛ b walɛ abita ga na nɛ fo mbia
         nɛ b kɔ eleŋ ga na kikɛ n sa ma. 6 Echefo saŋɛ ere so meeŋ shuŋi ma benimu fo laŋ to nɛ fo benimuana be elaŋ to nɛ b
         ba keni n fin asɔ kama nɛ a walɛ na nseŋ ta amo kikɛ.”7 Ndoŋ nna nɛ ewura Ahab tre kade na to be bejuŋkparpoana kikɛ ŋ kaŋɛ bumo le: “Men
         wu kananɛ kanyɛn ere bee sha nɛ e ta anyi n wɔtɔ asheŋ to nna na. Men wu e ka shoŋi
         ma ebɔl fanɛ e beeŋ ba sɔ ma beche nɛ b walɛ abita ga na nɛ ma mbia nɛ b kɔ eleŋ ga
         na nɛ ma shuwa nɛ gbiti kikɛ, nɛ n shuli.”8 Nɛ bejuŋkparpo na kikɛ kaŋɛ le: “Sa maŋ tuge mo.”9 Ndoŋ nna nɛ Ahab kaŋɛ mbɔ na fanɛ b ya kaŋɛ Bɛnhadad le: “Men ya kaŋɛ ewura na fanɛ
         n shuli sososo be kusɔ nɛ e kaŋɛ na ama kenyɔsopo ere bre, m maaŋ shuli kumo.”Mbɔ na ka yɔ nɛ ewura Bɛnhadad naŋ ta kubɔya popɔr n sa bumo. 10 E yɛ: “Meeŋ shin nɛ benapo e ba jija fo kade ere nɛ shɛŋ shɛŋ maaŋ naŋ ka ndoŋ. Nɛ
         ŋ kaa maŋ wora loŋ, kumo ere agbir nɛ mee shuŋ ere e mɔ ma!”11 Ndoŋ nna nɛ ewura Ahab kaŋɛ le: “Men ya kaŋɛ ewura Bɛnhadad fanɛ enapo kashenteŋ bre
         bee ji njɔŋ saŋɛ so nɛ b kɔ kena n loge nna, mannɛ saŋɛ nɛ b kraa yɔ kena to.”12 Saŋɛ so nɛ ewura Bɛnhadad nɛ bewura nɛ baa chɛ mo to na nɛ bejuŋkparpoana na wɔ bumo
         be ewajɛbu to a nuu bumo be nsa na be jemanɛ so nɛ ewura Ahab be kubɔya na tu mo.
         E daŋ kaŋɛ mbe benapo nna fanɛ b koso n ya kɔ kade na, nɛ bumo kikɛ wora shiriya nɛ
         b ya kɔ kumo.13 Loŋ be jemanɛ nɛ anebi ko yɔ ewura Ahab kutɔ n ya kaŋɛ mo le: Enyɛnpe yɛ: “Men sa
         maa lɔ kufu ŋkpal benapo damta nɛ b kɔ ere so. Meeŋ shin nɛ men kɔ m pɔɔ bumo so,
         saŋɛ na so menyeeŋ pin fanɛ ma e la Enyɛnpe Ebɔrɛ na kashenteŋto!”14 Nɛ ewura Ahab bishi le: “Bumo e naaŋ kɔ n sa anyi?”Nɛ anebi na kaŋɛ le: “Enyɛnpe na yɛ mbrantiɛbia nɛ b la mbonfu mbonfu be egomena be
         benapo na e naaŋ wora loŋ.”Nɛ ewura Ahab naŋ bishi le: “Nɛ wanɛ e naaŋ juŋkpar bumo kena na to?”Nɛ anebi na kaŋɛ le: “Fo e naa shin nɛ fo juŋkpar bumo.”15 Ndoŋ nna nɛ ewura Ahab tre benapo fɔlbi nɛ b wɔ mbonfu mbonfu na m ba shɛr. B daa
         wɔ benapo alfa anyɔ nɛ adesa nɛ anyɔ. Bumo be kaman nɛ e naŋ tre Israɛl be benapo
         ŋgboŋ ashunu na malɛ m ba ti so.16 Kumo be kapiidi nɛ ewura Ahab nɛ Israɛlebi be benapo lar nɛ b ya kɔ Ewura Bɛnhadad
         nɛ mbe basa kena. Loŋ be jemanɛ na so nɛ ewura Bɛnhadad nɛ bewura adesa nɛ anyɔ nɛ
         mo nɛ bumo wora kɔnɔ na wɔ ewajɛbu to a nuu nsa. 17 Benapo fɔlbi nɛ b shi mbonfu mbonfu na daŋ juŋkpar n lar. Ndoŋ nna Bɛnhadad be benapo
         nɛ baa ŋana a dara asheŋ na ba kaŋɛ mo fanɛ benapo be katuŋ ko shi Samɛria a ba nɛ
         b ba kɔ bumo kena. 18 Nɛ ewura Bɛnhadad ponte ŋ kaŋɛ le: “Kena so nɛ baa ba ŋko kayurwushiso nɛ baa ba,
         men pɛ bumo nɛ baa keni.”19 Israɛl be benapo fɔlbi na daŋ juŋkpar nna a kɔ nɛ benapo gbagba na malɛ bɛ so. 20 Israɛl be benapo na be ekama daŋ mɔ esa nɛ mo nɛ mo tu abar a kɔ na nna. Ndoŋ nna
         nɛ Siriya be benapo nɛ b wɔ ŋkpa to na lara aya fuful a shile nɛ Israɛl be benapo
         ju a bɛ bumo so. Ewura Bɛnhadad bre nɛ basa nɛ baa dii egbaŋɛ a kɔ kena na, daŋ dii
         egbaŋɛ nna n shile n ya ŋana. 21 Nɛ ewura Ahab nɛ mbe benapo ju m buu Siriya be benapo na so n ya mɔ bumo be bedamta
         nseŋ sɔ bumo be egbaŋɛ nɛ egbaŋɛturko na kikɛ.22 Kede be kaman nɛ Anebi na yɔ Ewura Ahab kutɔ n ya kaŋɛ mo le: “Ya fin benapo n ti
         fo benapo nɛ fo kɔ na so ŋkpal manɛ so Siriya be ewura Bɛnhadad nɛ mbe benapo kraa
         beeŋ baa kɔ fo kena dɔchubɔrɛ be jemanɛ so.”Siriyaebi ka lɔŋɛ ŋ kɔ Israɛlebi kena be asheŋ23 Nɛ ewura Bɛnhadad be benimuana malɛ kaŋɛ mo le: “Abee so nɛ Israɛlebi na be agbir
         wɔ, amoso nɛ b tiŋ ŋ kɔ m pɔɔ anyi so abee so na. Nɛ an baŋ kɔ bumo keplasawule, anyeeŋ
         pɔɔ bumo so. 24 Amoso ju bewura adesa nɛ anyɔ na nseŋ ta fo gbagba be benapo be benimu n tal bumo
         be katelamu. 25 Ade kikɛ be kaman nɛ fo naŋ fin benapo damta nɛ egbaŋɛ nɛ egbaŋɛturko fanɛ kananɛ
         fo daa kɔ na nɛ an ya kɔ Israɛlebi na keplasawule so. An baa nyi geeŋ fanɛ anyeeŋ
         pɔɔ bumo so kede bre.”Nɛ ewura Bɛnhadad shuli m bɛ kusɔ nɛ b kaŋɛ mo na so. 26 Dɔchubɔrɛ be jemanɛ ka fo nɛ ewura Bɛnhadad gbargbar mbe benapo n yɔ Afɛk be kade
         to nɛ e ya kɔ Israɛlebi kena. 27 Nɛ Israɛlebi na gba bela ase nɛ b ya tu bumo ŋ kɔ. Ndoŋ nna nɛ bumo kikɛ ya wora bumo
         be nyi to ŋ kilgi amo be anishito n shoŋi abar. Siriya be benapo daa shibi nna n sɔ
         kaplɛkama pɛlɛlɛ ama Israɛlebi be benapo na bre daa du nna fanɛ mboe be ntuŋ wurbi
         anyɔ ka yil m mata abar.28 Nɛ anebi na yɔ ewura Ahab kutɔ n ya kaŋɛ mo le: “Enyɛnpe Ebɔrɛ yɛ, ŋkpal Siriyaebi
         ka kaŋɛ fanɛ n la abee so be ebɔrɛ nna nsaa maŋ tre ma kepla so be ebɔrɛ na so, meeŋ
         shin nɛ men kɔ m pɔɔ bumo be benapo damta ere so nɛ fo nɛ fo basa e pin fanɛ ma e
         la Enyɛnpe na kashenteŋto.”29 Nchɛ lela ashunu nɛ Siriyaebi nɛ Israɛlebi na wɔ bumo be nyi to a keni abar. Kachɛ
         shunusopo na ka fo nɛ kena na fara nɛ Israɛlebi na mɔ Siriyaebi na be benapo ŋgboŋ
         kalfa. 30 Bumo be bumo nɛ b maŋ nya m mɔ nɛ b shile n yɔ Afɛk be kade to na be basa ŋgboŋ adunyɔ
         nɛ ashunu nɛ kade na be egbal malɛ tɔr so m mɔ.Bɛnhadad gba daŋ shile nna n ya ŋana Afɛk be kade na be laŋ ko be kukɔlɔbi to be ebu
         to. 31 Kede be kaman nɛ mbe benimuana na yɔ mo kutɔ n ya kaŋɛ le: “An nu fanɛ Israɛl be bewura
         bee wu kuwɔr ga, amoso sa anyi ekpa nɛ an ta kagbenejijaso be asɔbuuso n dela anyi
         be nshɛr to nseŋ ta efɔl malɛ n chɛ anyi be abɔto kagbenejijaso n yɔ Israɛl be ewura
         na kutɔ. Ashere nɛ an wora loŋ e maaŋ mɔ fo.” 32 Ndoŋ nna nɛ b ta kagbenejijaso be asɔbuuso n dela bumo be nshɛr to nseŋ ta efɔl n
         chɛ bumo be abɔto kagbenejijaso n yɔ ewura Ahab kutɔ n ya kaŋɛ mo le: “Fo kayɛrbi
         Bɛnhadad bee kule fo nna fanɛ fo sa maŋ mɔ mo.” Nɛ ewura Ahab malɛ kaŋɛ le: “Bɛnhadad
         kraa wɔ ŋkpa to a? Kashenteŋto e du fanɛ n niopibi nna!”33 Bɛnhadad be benimuana na daa jo nna nɛ b nu asheŋ lela ashi ewura Ahab kutɔ. Amoso
         ewura Ahab ka tre Bɛnhadad mo niopibi na, k daŋ wora bumo ebel nna nɛ b kaŋɛ epul
         na to le: “Bɛnhadad la fo niopibi nna.”Nɛ Ahab kaŋɛ bumo le: “Men ya keta mo m ba ŋ kutɔ.” Bɛnhadad ka ba, nɛ Ahab shin nɛ
         e luri mbe gbaŋɛturko to n chena. 34 Nɛ Bɛnhadad kaŋɛ le: “Meeŋ laŋɛ nde nɛ n tuto kɔ n sɔ fo tuto kutɔ na n sa fo. Saŋɛ
         na so feeŋ fara a ji yawu ashi Damaskɔs be kade to fanɛ kananɛ n tuto gba daŋ wora
         ashi Samɛria be kade na.”Nɛ ewura Ahab kaŋɛ le: “Nɛ fo tiŋ n wora loŋ bre kumo ere ma alɛ beeŋ sa fo ekpa nɛ
         fo baa yɔ.”Ndoŋ nna nɛ b wora kɔnɔkoŋwule be ŋkre nɛ ewura Ahab sa Bɛnhadad ekpa nɛ e yɔ.Anebi ka kaŋɛ fanɛ Ahab maŋ la shɛŋ be asheŋ35 Loŋ be jemanɛ na so nɛ Enyɛnpe Ebɔrɛ kaŋɛ anebi ko fanɛ e kaŋɛ mo barkasa le: “Ŋmɛa
         ma.” Nɛ anebi na kini. 36 Ndoŋ nna nɛ anebi na kaŋɛ mo le: “Ŋkpal fo ka kini kebɛ Enyɛnpe Ebɔrɛ be kɔnɔ so so,
         fo baŋ lar ŋ kutɔ nfe, buluŋ beeŋ mɔ fo.” E ka lar malɛ, epul na to nɛ buluŋ mɔ mo.37 Nɛ loŋ be anebi koŋwule na naŋ ya tu esa ko nseŋ kaŋɛ mo le: “Ŋmɛa ma!” Nɛ kanyɛn
         na ŋmɛa mo ga hale nɛ e doro. 38 Ndoŋ nna nɛ anebi nɛ b ŋmɛa na ta kechɛbi m buu anishi so saŋɛ na so b maaŋ pin mo.
         Kumo be kaman nɛ e ya yili kubɔrbi so a jo Israɛl be ewura. 39 Ewura na ka bee choŋ nɛ anebi na boŋ to n tre mo nseŋ kaŋɛ mo le: “Yiramu! Kena nɛ
         anyee kɔ nɛ enapo ko keta edompo ko ka shile kena m ba ŋ kutɔ m ba kaŋɛ le: ‘Baa keni
         kanyɛn ere so, nɛ fo baŋ yige nɛ e shile, feeŋ paŋ fo ŋkpa, ŋko ŋ ka gbiti be ndarbi
         ŋgboŋ asa. 40 Ama ŋkpal ma kenishi ka daŋ pere ashuŋana ko so so, nɛ kanyɛn na daŋ nya ekpa n shile.’
         ”Nɛ ewura Ahab na kaŋɛ le: “Fo ji fo gbagba be kumu demu nna na, feeŋ nya kumo be kasogberge.”41 Ndoŋ nna nɛ anebi na bugi kechɛbi nɛ k buu mbe anishi so na, nɛ ewura na pin epul
         na to fanɛ anebiana na be eko e la mo. 42 Nɛ anebi na kaŋɛ ewura na fanɛ Enyɛnpe na yɛ: “Ŋkpal ŋ ka kaŋɛ fo fanɛ fo mɔ ewura
         Bɛnhadad nɛ fo shin nɛ e shile so, fo alɛ gba beeŋ paŋ fo ŋkpa nɛ fo benapo malɛ kikɛ
         e wu ŋkpal bumo alɛ gba ka shin nɛ mbe basa shile ŋ ŋana so.”43 Ndoŋ nna nɛ ewura Ahab ta agbo kagbenejija m bɛta n yɔ Samɛria.
         
            

         
      

   
      
         21
Nabɔf be asɔrso nɛ baa tre greep na be ndɔ be asheŋ211 Kanyɛn ko nɛ baa tre Nabɔf daa kɔ asɔrso nɛ baa tre greep na be kudɔ nna m mata ewura
         Ahab be laŋ ashi Jizreel. 2 Kachako nɛ ewura Ahab ya kaŋɛ Nabɔf le: “Ta fo asɔrso nɛ baa tre greep na be kudɔ
         nɛ k mata ma laŋ na n sa ma nɛ n dɔ epofantaŋ be kudɔ. Meeŋ sa fo asɔrso nɛ baa tre
         greep na be kudɔ lela n tal to. Nɛ fee sha malɛ, meeŋ ka fo kanaŋkama nɛ feeŋ fa kumo
         n sa ma.”3 Nɛ Nabɔf kaŋɛ ewura na le: “N nananyɛnana kutɔ nɛ n ji asɔrso be kudɔ ere be kapetɛ,
         amoso Ebɔrɛ e baa pete ma gba nɛ n ta kumo n sa fo!”4 Nɛ ewura Ahab nya agbo m bɛta n yɔ epe nɛ kagbenejija ŋkpal kusɔ nɛ Nabɔf kaŋɛ mo
         na so. E ka ba epe nɛ e ba dese ŋ kilgi mbe anishito n shoŋi egbal nseŋ kini keji
         ajibi. 5 Ndoŋ nna nɛ mbe eche Jɛzebel ya bishi mo le: “Manɛ nna nɛ fo kagbene jija fo loŋ hale
         nɛ fo kini keji ajibi?”6 Nɛ e yɛ: “Ŋkpal ŋ ka kaŋɛ Nabɔf fanɛ e fa mbe asɔrso be kudɔ n sa ma ŋko e shin nɛ
         n ta kuko n chɛr mo kumo, nɛ e kaŋɛ ma fanɛ e maaŋ sa ma kumo na so!”7 Nɛ Jɛzebel malɛ bishi mo le: “Fo maŋ la ewura nna nsaa beeŋ tiŋ n wora kusɔ kama nɛ
         fee sha a? Sa maŋ shin nɛ fo kagbene e baa jija fo. Koso n ji ajibi. Meeŋ fin Nabɔf
         be asɔrso nɛ baa tre greep na be kudɔ na n sa fo!”8 Ndoŋ nna nɛ e ta ewura Ahab be ketre n sibɛ nwɔl n ta mbe tɔɔnɛ be kebersobi n deŋi
         amo so nseŋ ta amo n shoŋi benimuana na nɛ bunyaŋwuraana nɛ b wɔ Jizreel nɛ k la Nabɔf
         be kade na to kikɛ. 9 Kananɛ e sibɛ nwɔl na nde: “Men lara kachɛ koŋwule m ber kebomboŋ n tre basa kikɛ
         n shɛr nseŋ kishi n shin nɛ Nabɔf e chena kemaŋkura be echenakpa nshɛr na to. 10 Men fin befɛpo anyɔ nɛ b yili mbe anishito ŋ ku mo kɔnɔ fanɛ e sho Ebɔrɛ nɛ ewura
         kikɛ kɔnɔ. Kumo be kaman nɛ men lara mo n yɔ kade na be ekarso n ya kpla mo ajembu
         m mɔ.”11 Ndoŋ nna nɛ benimuana na nɛ bunyaŋwuraana nɛ b wɔ Jizreel be kade na to kikɛ wora
         kusɔ nɛ Jɛzebel kaŋɛ na gbagba chap. 12 B daŋ lara kachɛ koŋwule nna m ber kebomboŋ n tre basa kikɛ n shɛr ŋ kishi, nseŋ shin
         nɛ Nabɔf chena kemaŋkura be echenakpa nshɛr na to. 13 Ndoŋ nna nɛ befɛpo anyɔ ko lar n yili Nabɔf be anishito ŋ kaŋɛ fanɛ e sho Ebɔrɛ nɛ
         ewura na kɔnɔ. Ŋkpal loŋ so nɛ b gberge mo n lar kade na be ekarso n ya kpla mo ajembu
         m mɔ. 14 B ka mɔ mo n loge nɛ b ta le be kubɔya n ya sa Jɛzebel: “An kpla Nabɔf na ajembu m
         mɔ.”15 Jɛzebel ka baŋ nu loŋ, epul to nɛ e ya kaŋɛ ewura Ahab le: “Nabɔf wu, amoso naniere
         bre feeŋ tiŋ n ya ta mbe asɔrso nɛ baa tre greep be kudɔ nɛ e kini kefa n sa fo na
         ŋ ki feya.” 16 Ewura Ahab ka nu loŋ, epul to nɛ e koso n yɔ nɛ e ya sɔ kudɔ na.17 Ndoŋ nna nɛ Enyɛnpe Ebɔrɛ kaŋɛ anebi Elaija nɛ e shi Tishbe be kade to na le: 18 “Yɔ Israɛl be ewura Ahab nɛ e bee shin nɛ e sɔ Nabɔf be asɔrso be kudɔ ŋ ki mo peya
         na kutɔ, 19 n ya kaŋɛ mo fanɛ ma Enyɛnpe Ebɔrɛ na e naa kaŋɛ mo fanɛ naniere fo ka mɔ Nabɔf na,
         mbe kapetɛ e ka nɛ fo ta ŋko? Kaŋɛ mo fanɛ kakpa nɛ njɔnɔ dente Nabɔf be ŋklaŋ na,
         ndoŋ gbagba nɛ baaŋ dente mo alɛ gba be ŋklaŋ!”20 Ewura Ahab ka wu Elaija nɛ e kaŋɛ le: “Ma doŋ, fo wu ma a?”Nɛ anebi Elaija malɛ kaŋɛ le: “Mm, n wu fo. Fo kebaawɔtɔ to kikɛ fee wora alubi nna
         a gbiti Enyɛnpe Ebɔrɛ na. 21 Amoso Enyɛnpe na yɛ: ‘Meeŋ shin nɛ fo ji jɛrbi. Meeŋ mur fo nseŋ mur fo kanaŋ to be
         benimu nɛ mbia kama nɛ b la benyɛn na kikɛ. 22 Kananɛ n wora Nebat pibinyɛn ewura Jeroboam nɛ Ahija pibinyɛn ewura Baasha na, nɛ
         mee shin nɛ n wora fo alɛ gba, ŋkpal fo ka wɔtɔ ma agbo to nseŋ shin nɛ ma basa Israɛlebi
         luri kulubi to so.’ 23 Enyɛnpe Ebɔrɛ na yɛ Jɛzebel bre, njɔnɔ e naaŋ ji mbe eyur ashi Jizreel be kade ere
         to. 24 Njɔnɔ malɛ gba e naaŋ ji fo kurgepo kama nɛ e wu kade na to nɛ ejita malɛ e ji fo
         kurgepoana kama nɛ b wu kupuŋ to.”25 Esa kama daa maŋ wɔtɔ loŋ be jemanɛ na nɛ kulubi bee wora mo ebel a chɔ ewura Ahab.
         Mbe eche Jɛzebel malɛ e daŋ shin nɛ e ki loŋ. 26 Alubi nɛ a maŋ walɛ kekeni nɛ e daŋ wora, ŋkpal e ka daa shuŋ agbir fanɛ kananɛ Amɔriebi
         nɛ Enyɛnpe Ebɔrɛ daŋ ju dra dra kasawule na so pɔɛŋ nɛ Israɛlebi na ba sɔ kumo na
         daa shuŋ na so.27 Anebi Elaija ka malga n loge nɛ ewura Ahab kpɛa mbe epiŋi to nseŋ lara amo n ta kagbenejijaso
         be piŋi a buu kapa nɛ kanya a ŋini fanɛ mbe kagbene jija ga. E daŋ kini ajibi gba
         nna nseŋ gbir kenishito.28 Ndoŋ nna nɛ Enyɛnpe Ebɔrɛ kaŋɛ anebi Elaija le: 29 “Fo gbagba ere wu kananɛ Ahab bar mbe kumu kaseto n sa ma nna na, amoso, m maaŋ shin
         nɛ jɛrbi e tu mo ama mo pibi be jemanɛ so nɛ meeŋ shin nɛ jɛrbi e ba mbe kanaŋ kikɛ
         so.”

Anebi Mikaya ka kpele Ahab kusoe be asheŋ(2 Kronikɛls 18:2-27)221 Nfɛ asa nɛ Israɛlebi nɛ Siriyaebi maa kɔ kena. 2 Kafɛ sasopo na to nɛ Juda be ewura Jehoshafat yɔ nɛ e ya bɔɔ Israɛl be ewura Ahab
         so.3 Ndoŋ nna nɛ Ahab kaŋɛ mbe benimuana le: “Manɛ nna nɛ anyi maaŋ wora ania ŋ kɔ n sɔ
         Ramɔf nɛ k wɔ Giliad na ashi Siriya be ewura na be enɔ to? Efuli na la anyi peya nna!”
         4 Kede be kaman nɛ ewura Ahab bishi ewura Jehoshafat le: “Feeŋ tu ma n ya kɔ Ramɔfebi
         kena a?”Nɛ ewura Jehoshafat kaŋɛ: “Saŋkama nɛ fo wora shiriya ma alɛ gba wora shiriya nɛ ma
         benapo nɛ benapo nɛ baa dii egbaŋɛ a kɔ na kikɛ gba wora shiriya. Anyeeŋ tu fo n yɔ.”
         5 Nseŋ naŋ kaŋɛ le: “Ama pɔɛŋ nɛ an wora loŋ, a daga an ka pin Enyɛnpe Ebɔrɛ be nfɛra.”6 Ndoŋ nna nɛ ewura Ahab tre anebiana alfa ana, m bishi bumo le: “N ya kɔ Ramɔfebi kena
         ŋko n sa maŋ yɔ?”Nɛ bumo alɛ kaŋɛ le: “Ya kɔ kumo, ŋkpal manɛ so Enyɛnpe Ebɔrɛ na beeŋ shin nɛ fo kɔ
         n sɔ kumo.”7 Nɛ ewura Jehoshafat naŋ bishi: “Ama anebi kama maŋ naa wɔtɔ nɛ an ya sɔ Enyɛnpe Ebɔrɛ
         be nfɛra mo kutɔ n ti so a?”8 Nɛ ewura Ahab kaŋɛ le: “Ekoŋwule ko kraa wɔtɔ nɛ anyeeŋ tiŋ n wu mo, mo e la Imla
         pibinyɛn Mikaya ama ŋ kishi mbe asheŋ ga ŋkpal manɛ so kusɔ kama nɛ e wu ŋ kaŋɛ ma
         maa walɛ.”Nɛ Jehoshafat kaŋɛ: “Sa maŋ kaŋ kaŋɛ loŋ!”9 Ndoŋ nna nɛ ewura Ahab tre mbe benimu na be eko n shuŋi mo fanɛ e ya tre Mikaya m
         ba epul na to.10 Bewura anyɔ na daŋ buu bumo be ewurpiŋi nna a tase bumo be nwurputi so ashi kugooro
         bri asɔ nɛ k wɔ Samɛria be kabunagboŋ na be ekarso na so, nɛ anebiana na kikɛ yil
         bumo be anishito a kaŋɛ kusɔ nɛ Ebɔrɛ kaŋɛ. 11 Chinana pibinyɛn Zɛdikaya nɛ e la anebiana be eko bre daŋ bɛl abɛlso be alambɛ nna
         nseŋ kaŋɛ ewura Ahab le: “Enyɛnpe Ebɔrɛ yɛ, le be kusɔ ere nɛ feeŋ ta ŋ kɔ Siriyaebi
         na kena m pɔɔ bumo so cheche.” 12 Anebiana na kikɛ daŋ kaŋɛ le nna: “Men ya kɔ Ramɔfebi. Enyɛnpe Ebɔrɛ na beeŋ shin
         nɛ men kɔ m pɔɔ so.”13 Esa nɛ e daŋ yɔ Mikaya kutɔ na daŋ ya kaŋɛ mo nna le: “Anebiana na kikɛ daŋ wu ŋ kaŋɛ
         nna fanɛ ewura na beeŋ kɔ m pɔɔ so, amoso fo alɛ gba e ya kaŋɛ loŋ.”14 Ama le nɛ anebi Mikaya daŋ kaŋɛ: “Kusɔ nɛ Enyɛnpe Ebɔrɛ nɛ e wɔ ŋkpa to na kaŋɛ ma
         nɛ meeŋ kaŋɛ!”15 Amoso e ka yɔ ewura Ahab kutɔ, le nɛ e daŋ bishi mo: “Mikaya, k daga fanɛ ma nɛ ewura
         Jehoshafat ka ya kɔ Ramɔfebi kena ŋko k maŋ daga?”Nɛ anebi Mikaya kaŋɛ: “Men ya kɔ, ŋkpal manɛ so menyeeŋ pɔɔ so. Enyɛnpe Ebɔrɛ na beeŋ
         shin nɛ men kɔ m pɔɔ so.”16 Nɛ ewura Ahab naŋ kaŋɛ: “Ŋ kaŋɛ fo alɛ damta fanɛ, fo baŋ yili Enyɛnpe Ebɔrɛ na be
         ketre to a malga, a daga fanɛ fo baa malga kashenteŋ! Alɛ fanɛ nɛ fee sha ŋ ka kaŋɛ
         fo le be kasheŋ?”17 Ndoŋ nna nɛ anebi Mikaya naŋ kaŋɛ le: “N wu Israɛl be benapo na ka pesaŋ to n sɔ abee
         so fanɛ mbolpɔ nɛ b maŋ kɔ ekpapo na. Nɛ Enyɛnpe Ebɔrɛ kaŋɛ le: ‘Basa ere maŋ kɔ ejuŋkparpo,
         shin nɛ b ta kagbenewushi a yɔ epe.’ ”18 Nɛ ewura Ahab kilgi ŋ kaŋɛ ewura Jehoshafat le: “N chɛr ŋ kaŋɛ fo fanɛ e maa wu asheŋ
         lela kikɛ a kaŋɛ ma kaplɛa so. Saŋkama asheŋ lubi nɛ e bee kaŋɛ a yɔ ma kaplɛa so!”19 Nɛ anebi Mikaya kraa malga nseŋ kaŋɛ le: “Nu! N wu Enyɛnpe Ebɔrɛ na ka chena mbe kuwurputi
         so nɛ mbe emalaika kikɛ kulti mo ashi Ebɔrɛso, 20 nɛ e kaŋɛ le: ‘Wanɛ e naaŋ tiŋ n shin nɛ ewura Ahab e yɔ Ramɔf nɛ b ya mɔ mo ndoŋ?’
         Nɛ emalaika na be beko malga asheŋ ko nɛ beko malɛ malga asheŋ pɔtɛ. 21 Kumo be kaman nɛ kiyoyu lar m ba Enyɛnpe Ebɔrɛ be anishito m ba kaŋɛ le: ‘Meeŋ tiŋ
         n shin nɛ e yɔ.’ 22 Nɛ Enyɛnpe Ebɔrɛ bishi mo le: ‘Ekpa mo so nɛ feeŋ bɔla n shin nɛ e yɔ?’ Nɛ kiyoyu
         na kaŋɛ: ‘Meeŋ ya shin nɛ Ahab be anebiana kikɛ e fule mo.’ ” Nɛ Enyɛnpe Ebɔrɛ na
         kaŋɛ: “Ya wora loŋ. Feeŋ pɔɔ so.”23 Kumo be kaman nɛ anebi Mikaya malga mbe lalaloge be kamalga ŋ kaŋɛ le: “Kusɔ nɛ k
         wora e la fanɛ Enyɛnpe Ebɔrɛ na e sa ekpa nɛ fo gbagba be anebiana kini keji fo kashenteŋ.
         Ama mo alɛ gbagba nyi fo ka beeŋ mur!”24 Ndoŋ nna nɛ anebi Zɛdikaya yɔ anebi Mikaya kutɔ n ya kpa mo etaŋ anishito nseŋ bishi
         mo le: “Saŋɛ mo nɛ Enyɛnpe Ebɔrɛ yige ma nseŋ ya malga fo kutɔ?”25 Nɛ anebi Mikaya kaŋɛ mo le: “Kachɛ nɛ feeŋ shile ŋkpal fo doŋana so n ya ŋana ebu
         nɛ k wɔ ketamanto na, nɛ feeŋ pin kumo be kashenteŋ.”26 Nɛ ewura Ahab ponte ŋ kaŋɛ le: “Men pɛ Mikaya n yɔ Ammɔn nɛ e la Samɛria be kade to
         be gomena na, nɛ ewurbi Jɔash kutɔ, 27 n ya kaŋɛ bumo fanɛ b ti mo ebu n sa maŋ kaŋ sa mo ajibi kikɛ ama bodobodo nɛ nchu
         nawule hale nɛ n ya shi kena na to m bɛta m ba nɛ alenfia pɔɛŋ.”28 Nɛ anebi Mikaya kaŋɛ le: “Fo baŋ bɛta m ba nɛ alenfia bre, kumo ere mannɛ Enyɛnpe
         Ebɔrɛ na e malga n sa ma!” Nseŋ kilgi ŋ kaŋɛ jimaŋ na le: “Men sa maŋ kaŋ teŋ kusɔ
         nɛ ŋ kaŋɛ ere so.”Ahab be luwu be asheŋ(2 Kronikɛls 18:28-34)29 Ndoŋ nna nɛ Israɛl be ewura Ahab nɛ Juda be ewura Jehoshafat yɔ nɛ b ya kɔ Siriya
         be ewura kena ashi Ramɔf nɛ k wɔ Giliad na. 30 Nɛ ewura Ahab kaŋɛ ewura Jehoshafat le: “An kaŋ baŋ yɔ kena na to, meeŋ chɛrga ma
         ewurpiŋi saŋɛ na so b maaŋ naŋ pin fanɛ n la ewura, ama fo ere beeŋ tiŋ m buu feya.”
         Amoso Israɛl be ewura na bre daa maŋ buu mbe ewurpiŋi n yɔ kena na to.31 Siriya be ewura na daŋ kaŋɛ mbe benapo adesa nɛ anyɔ nɛ baa ta egbaŋɛturko a kɔ kena
         na be benimu nna fanɛ b sa maŋ kaŋ kɔ esa kikɛ ama Israɛl be ewura na nawule. 32 Amoso Siriya be benapo na ka wu ewura Jehoshafat na, nɛ b fɛ fanɛ mo e la Israɛl be
         ewura na nsaa shin nɛ b kɔ mo kena. Ndoŋ nna nɛ ewura Jehoshafat shu n tre Enyɛnpe
         Ebɔrɛ na nɛ Ebɔrɛ shin nɛ benapo na yige mo. 33 Amoso Siriya be benapo ka wu fanɛ mannɛ Israɛl be ewura Ahab nna nɛ b yige keyakɔ
         bumo kena. 34 Ama kena na to nɛ Siriya be enapo ko to keta n lɛ kanaŋkama, nɛ k ya bɔla ewura Ahab
         be asɔkuŋso anyɔ be kefɛato n da mo. Ndoŋ nna nɛ Ahab kaŋɛ mbe gbaŋɛturkodiipo le:
         “B doro ma! Ta ma n lar kena ere to manaŋ!”35 B ka bee kɔ kena na kacha lelemu kikɛ na, nɛ ewura Ahab gbar mbe gbaŋɛturko to a keni
         Siriyaebi na. Nɛ kakpa nɛ ketanyembi na da mo na shile ŋklaŋ hale nɛ mbe gbaŋɛturko
         kikɛ to sɔ ŋklaŋ. Epeŋi ka bee tɔr nɛ e wu. 36 Epeŋi ka bee tɔr, nɛ Israɛl be benapo na be eko ponte awɔrso ŋ kaŋɛ mo braana le:
         “Ekama e yige kena na be kekɔ nseŋ bɛta a yɔ epe!”37 Ndoŋ nna nɛ b ta ewura Ahab n yɔ Samɛria n ya puli. 38 Kepa nɛ k wɔ Samɛria nɛ esakale bee bɛr kumo to na nɛ b daŋ ya fɔr ewura Ahab be gbaŋɛturko
         na be ŋklaŋ na n wɔtɔ. Nɛ njɔnɔ dente mbe ŋklaŋ nɛ a wurge kasawule na n ji nɛ kusɔ
         nɛ Enyɛnpe Ebɔrɛ kaŋɛ na bɔlɔ so chap. 39 B sibɛ kusɔ kama nɛ ewura Ahab wora, kananɛ e ta asɔlnyii n lɔŋɛ ewura be laŋ, nɛ
         nde nɛ e pɔr na kikɛ be asheŋ n wɔtɔ Israɛl be bewura be adrasheŋ be nwɔl to. 40 Ewura Ahab ka wu, mo pibinyɛn Ahaziya e sɔ mo so n ji kuwura.Juda be ewura Jehoshafat be asheŋ(2 Kronikɛls 20:31—21:1)41 Israɛl be ewura Ahab ka ji kuwura be kafɛ nasopo to nɛ Asa malɛ pibinyɛn Jehoshafat
         ki Juda be ewura. 42 Ewura Jehoshafat daŋ fo nfɛ adesa nɛ anu nna pɔɛŋ nseŋ ki Juda be ewura ama nfɛ adunyɔ
         nɛ anu nɛ e daŋ chena Jerusalɛm n ji kuwura. Mo nio e daa la Shilhi pibiche Azuba.
         43 Ewura Jehoshafat daŋ bɛ mo tuto Asa be aya so nna n wora kusɔ nɛ k walɛ Enyɛnpe Ebɔrɛ
         be anishito. Ama e daŋ maŋ jija mboŋ nɛ baa shuŋ nnyamase be agbirana na nɛ basa na
         kraŋ nya ekpa a lara esarga nsaa chɔɔ eduwu ndoŋ. 44 Ewura Jehoshafat nɛ Israɛl be ewura daŋ maa kɔ abar kena.45 B daŋ sibɛ kusɔ kama nɛ Jehoshafat daŋ wora nɛ mbe kenyɛn nɛ e ji kikɛ nɛ ana nɛ e
         kɔ kikɛ nna n wɔtɔ Juda be bewura be adrasheŋ be nwɔl to. 46 E daŋ ju esakalenyɛn nɛ becheso kikɛ nɛ b daa wɔtɔ a shuŋ agbirlambu to jemanɛ nɛ
         mo tuto Asa daa ji kuwurji na kikɛ na nna.47 Loŋ be jemanɛ na nɛ Edɔm be efuli so maŋ kɔ ewura, amoso Juda be ewura e daŋ lara
         mbe ebɛsopo nɛ e bee ji kumo be kuwura.48 Ewura Jehoshafat daŋ shin nna nɛ b lɔŋɛ nchu so be ekuloŋgboŋana, nɛ b ba ta a yɔ
         Ɔfir be kasawule so n ya kaa tɔ shuwa, ama a daŋ mur ashi Eziɔngɛba nna. A daŋ maŋ
         tiŋ n nite nchu so kikɛ. 49 Ndoŋ nna nɛ ewura Ahab pibinyɛn Ahaziya nɛ e la Israɛl be ewura na kaŋɛ ewura Jehoshafat
         fanɛ e shin nɛ bumo be nchu so be beshumpo e baa cha abar to a shuŋ nɛ Jehoshafat
         kini.50 Ewura Jehoshafat ka wu, kakpa nɛ baa puli bewura Jerusalɛm ashi ewura Deevid be kade
         to na, nɛ b daŋ puli mo alɛ gba, nɛ mo pibinyɛn Jehoram sɔ mo so n ji kuwura.51 Ewura Jehoshafat ka ji Juda be kuwura be kafɛ kuduashunusopo to nɛ Ahab malɛ pibinyɛn
         Ahaziya ki Israɛl be ewura nseŋ ji kuwura Samɛria to nfɛ anyɔ. 52 E daŋ wora kulubi nna ŋ gbiti Enyɛnpe Ebɔrɛ ŋkpal e ka daŋ bɛ mo tuto Ahab nɛ mo nio
         Jɛzebel nɛ ewura Jeroboam mo nɛ e shin nɛ Israɛlebi luri kulubi to so. 53 E daŋ shuŋ Baal be kegbir fanɛ kananɛ mo tuto daŋ shuŋ kumo na nna nɛ kumo be loŋ
         shin nɛ Enyɛnpe Israɛl be Ebɔrɛ na be agbo kaa.2 BEWURABewura be kawɔl nyɔsopo2 Bewura2BwBEWURABE KAWƆL NYƆSOPO

Anebi Elaija nɛ ewura Ahaziya be asheŋ11 Israɛl be ewura Ahab ka wu be kaman nɛ Mowab be efuli so be basa kini kenu n sa Israɛlebi.2 Kachako nɛ Israɛl be efuli so be Ewura Ahaziya shi mbe laŋ be kuchoŋi be esoso ashi
         Samɛria be kade to n tɔrto nseŋ doro ga. Ŋkpal loŋ so e daŋ shuŋi mbɔ Ekrɔn be kade
         to nna fanɛ b ya bishi Filistiebi be kegbir nɛ baa tre Baalzebɔb na ŋ keni e beeŋ
         nya alenfia ŋko e maaŋ nya? 3 Ndoŋ nna nɛ Enyɛnpe Ebɔrɛ be malaika kaŋɛ anebi Elaija nɛ e shi Tishbe na fanɛ e ya
         shɛr Ewura Ahaziya be mbɔ na to nseŋ bishi bumo le: “Manɛ nna nɛ menyee yɔ Ekrɔn nɛ
         men ya wu kegbir nɛ baa tre Baalzebɔb na? Menyee fɛ nna fanɛ Ebɔrɛ kikɛ maŋ wɔ Israɛl
         be efuli so nɛ men ya wu mo a? 4 Men ya kaŋɛ ewura na fanɛ ma Enyɛnpe Ebɔrɛ na kaŋɛ fanɛ e maaŋ naŋ nya alenfia kikɛ;
         e beeŋ wu!” Kusɔ nɛ Enyɛnpe Ebɔrɛ na daŋ kaŋɛ na gbagba chap nɛ anebi Elaija daŋ wora.
         5 Ama mbɔ na ka bɛta m ba ewura na kutɔ le nɛ e daŋ bishi bumo: “Manɛ nna nɛ men bɛta
         m ba manaŋ loŋ?”6 Nɛ b yɛ: “Kanyɛn ko e ba tu anyi nseŋ kaŋɛ anyi fanɛ an bɛta m ba kaŋɛ fo le: ‘Manɛ
         nna nɛ fo lara mbɔ fanɛ b yɔ Baalzebɔb be kegbir nɛ k wɔ Ekrɔn na to n ya bishi so?
         Fee fɛ fanɛ Ebɔrɛ kikɛ maŋ wɔ Israɛl be kasawule so nna a? Fo maaŋ naŋ nya alenfia
         ashi fo doro ere to kikɛ: Feeŋ wu!’ ”7 Nɛ ewura Ahaziya bishi bumo le: “Nuso b esa e la kanyɛn na?”8 Nɛ b yɛ: “E daŋ buu piŋi nɛ b ta asɔbɔya be kawɔl n lɔŋɛ nna nseŋ ta kawɔl be kreso
         ŋ kreto.”Ndoŋ nna nɛ ewura na kaŋɛ le: “Kumo ere Elaija nna na!”9 Nseŋ shuŋi benapo be enimu nɛ benapo adunu epul to fanɛ b ya bar anebi Elaija. Nɛ
         benapo be enimu na ya wu Elaija nɛ e tase kebee be esoso nseŋ kaŋɛ mo le: “Ebɔrɛ be
         esa, ewura yɛ, fo gbelge m ba, e bee sha k kewu fo.” 10 Nɛ Elaija malɛ kaŋɛ le: “Nɛ n la Ebɔrɛ be esa kashenteŋ nna, kumo ere Ebɔrɛ e shin
         nɛ edɛ e shi esoso m ba chɔɔ fo nɛ fo basa ere kikɛ m mɔ!” Epul to nɛ edɛ shi esoso
         m ba chɔɔ benapo be enimu na nɛ mbe benapo na kikɛ m mɔ.11 Kumo be kaman nɛ ewura na naŋ shuŋi benapo be enimu pɔtɛ ko nɛ mbe benapo adunu nɛ
         bumo alɛ naŋ yɔ Elaija kutɔ n ya kaŋɛ mo le: “Ebɔrɛ be esa, ewura yɛ fo gbelge m ba
         naniere, e bee sha kewu fo.”12 Nɛ Elaija malɛ kaŋɛ le: “Nɛ n la Ebɔrɛ be esa kashenteŋ nna, kumo ere Ebɔrɛ e shin
         nɛ edɛ e shi esoso m ba chɔɔ fo nɛ fo basa ere kikɛ m mɔ!” Epul to nɛ edɛ shi esoso
         m ba chɔɔ benapo be enimu na nɛ mbe benapo na kikɛ m mɔ.13 Ade kikɛ be kaman nɛ ewura na naŋ shuŋi benapo be enimu sasopo kutɔ nɛ benapo adunu
         Elaija. Nɛ enimu na ya dii kebee na n yɔ Elaija kutɔ n ya gbir mbe anishito amuli
         so ŋ kule mo ŋ kaŋɛ le: “Ebɔrɛ be esa, wu ma nɛ ma benapo ere kuwɔr nseŋ yige anyi
         nɛ an ji efute! 14 Edɛ daŋ shi esoso nna m ba chɔɔ benapo be benimu anyɔ nɛ bumo be basa nɛ b juŋkpar
         m ba mɔ, ama jande, wu ma ere kuwɔr!”15 Ndoŋ nna nɛ Enyɛnpe Ebɔrɛ be malaika ba kaŋɛ Elaija le: “Sa maa lɔ kufu, tu mo a yɔ.”
         Nɛ Elaija koso ŋ gbelge n tu benapo be enimu na n yɔ ewura na kutɔ 16 n ya kaŋɛ mo le: “Yiramu! Enyɛnpetale Ebɔrɛ yɛ, Israɛl ka maŋ kɔ Ebɔrɛ so nɛ fo shuŋi
         mbɔ Baalzebɔb be kegbir nɛ k wɔ Ekrɔn na to fanɛ b ya bishiso a? Ŋkpal fo ka wora
         le ere so, fo maa ba nɛ fo nya alenfia kikɛ. Feeŋ wu!”17 Amoso ewura Ahaziya daŋ wu nna, nɛ kusɔ nɛ Enyɛnpe Ebɔrɛ bɔla anebi Elaija so ŋ kaŋɛ
         na bɔlɔ so. Ahaziya daa maŋ kɔ mbinyɛnsobi amoso e ka wu mo sipo Joram e daŋ sɔ mo
         so n ji kuwura jemanɛ nɛ Jehoshafat pibinyɛn Jehoram daŋ ji Juda be kuwura be kafɛ
         nyɔsopo to na.18 B sibɛ kusɔ kama nɛ ewura Ahaziya daŋ wora jemanɛ nɛ e daa ji kuwura na be asheŋ kikɛ
         n wɔtɔ Israɛl be bewura be adrasheŋ be nwɔl to.

Anebi Elaija ka yɔ Ebɔrɛso be asheŋ21 Jemanɛ ka fo nɛ Enyɛnpe Ebɔrɛ na e bɔla kawuliwuli so n ta anebi Elaija n yɔ ebɔrɛso
         na, Elaija nɛ Elaisha daŋ lar Gilgaal be kade to nna a yɔ. 2 B ka wɔ ekpa to a yɔ na, nɛ anebi Elaija kaŋɛ Elaisha le: “Enyɛnpe Ebɔrɛ na kaŋɛ fanɛ
         n yɔ Bɛtɛl, amoso fo ere e baa jo nfe.” Nɛ Elaisha kaŋɛ le: “Enyɛnpe Ebɔrɛ ka baa
         wɔ ŋkpa to nɛ fo ere gba wɔ ŋkpa to ere bre, meeŋ tu fo n yɔ.” Amoso bumo kikɛ daŋ
         bɛ abar so nna n yɔ Bɛtɛl.3 B ka fo Bɛtɛl nɛ anebiana be katuŋ ko nɛ b wɔ Bɛtɛl na ya bishi Elaisha le: “Fo nyi
         Enyɛnpe Ebɔrɛ ka beeŋ ta fo nyɛnpe ere ŋ ka fo kabre a?”Nɛ Elaisha kaŋɛ: “Mm n nyi, ama sa maŋ kaŋ malga kumo be asheŋ.”4 Ndoŋ nna nɛ Anebi Elaija naŋ kaŋɛ Elaisha le: “Enyɛnpe Ebɔrɛ na yɛ n yɔ Jɛriko, amoso
         ba jo nfe.”Nɛ Elaisha malɛ kaŋɛ le: “Enyɛnpe Ebɔrɛ ka baa wɔ ŋkpa to nɛ fo ere gba wɔ ŋkpa to
         ere bre, maaŋ bɛta fo so kikɛ.” Ndoŋ nna nɛ b yɔ Jɛriko.5 Nɛ anebiana be katuŋ ko nɛ b wɔ Jɛriko na yɔ Elaisha kutɔ n ya bishi mo le: “Fo nyi
         Enyɛnpe Ebɔrɛ ka beeŋ ta fo nyɛnpe ere ŋ ka fo kabre a?”Nɛ Elaisha kaŋɛ: “Mm n nyi, ama men sa maŋ kaŋ naŋ malga kumo be asheŋ.”6 Kumo be kaman nɛ Elaija naŋ kaŋɛ Elaisha le: “Enyɛnpe Ebɔrɛ na yɛ n yɔ Jɔɔdan be Lɔr
         na to, amoso baa jo ma nfe.”Nɛ Elaisha yɛ: “Enyɛnpe Ebɔrɛ ka baa wɔ ŋkpa to nɛ fo ere gba wɔ ŋkpa to ere bre,
         maaŋ bɛta fo so kikɛ.” Ndoŋ nna nɛ b bɛ abar so a yɔ. 7 Nɛ anebiana na be basa adunu shi Jɛriko m bɛ bumo so n yɔ Jɔɔdan be lɔr na to nɛ anebi
         Elaija nɛ Elaisha ya yili lɔrkar na ase gbagba nɛ anebi adunu na malɛ feŋ bumo n yili.
         8 Ndoŋ nna nɛ anebi Elaija lara mbe piŋi nseŋ bɔlɔɔ kumo ŋ ŋmɛa nchu na nɛ a ku to anyɔ
         nɛ mo nɛ Elaisha nite kasawule wɔlso so n yɔ lɔr na be kaba ndoŋ.9 B ka fo lɔr na be kaba ndoŋ nɛ anebi Elaija bishi Elaisha le: “Manɛ nɛ fee sha ŋ ka
         wora n sa fo pɔɛŋ nɛ Enyɛnpe Ebɔrɛ e ta ma a yɔ?” Nɛ Elaisha malɛ kaŋɛ: “Sa ma fo
         kenebiya be eleŋ na be ntuŋnyɔ so saŋɛ na so meeŋ tiŋ n sɔ fo so a shuŋ.”10 Nɛ anebi Elaija kaŋɛ mo le: “Fo bishi kusɔ kpakpaso bre, ama fo baŋ wu ŋ ka bee yɔ,
         feeŋ nya kusɔ nɛ fee bishi ere, ama fo baa maŋ wu ŋ ka bee yɔ bre, fo maaŋ nya kumo.”11 B ka bee nite a yɔ nsaa malga na epul to nɛ egbaŋɛ nɛ e bee suse edɛ gberge egbaŋɛturko
         nɛ k bee suse edɛ m ba luri bumo be nferinto nɛ afu gboŋgboŋi lempo ko ba maŋ anebi
         Elaija so n yɔ ebɔrɛso. 12 Elaisha ka wu loŋ nɛ e boŋto ŋ kaŋɛ anebi Elaija le: “Israɛl be benapo nɛ baa dii
         egbaŋɛ a kɔ kena nɛ bumo nɛ baa ta egbaŋɛturko a kɔ kena na ta n nyɛnpe n choŋ!” E
         ka baŋ kaŋɛ loŋ n loge, e maŋ naŋ wu anebi Elaija.Nɛ Elaisha chaŋɛ mbe piŋi to a ŋini mbe kagbenejija. 13 Kumo be kaman nɛ e ya ta anebi Elaija be piŋi nɛ k gbaŋ n tɔr na m bɛta n yɔ Jɔɔdan
         be lɔr na to, 14 n ya ta piŋi na ŋ ŋmɛa nchu na so nseŋ kaŋɛ le: “Nnɛ nɛ anebi Elaija be Ebɔrɛ na wɔ?”
         Ndoŋ nna nɛ lɔr na naŋ ku to anyɔ nɛ e naŋ dii. 15 Jɛriko be anebiana adunu na ka wu loŋ nɛ b kaŋɛ le: “Anebi Elaija be eleŋ gbelge Elaisha
         so,” Kumo be kaman nɛ b ya shɛr mo to ŋ jɔŋɛ mo ase 16 ŋ kaŋɛ le: “Anyi basa adunu e ba nfe, anyi alɛ kikɛ kɔ eleŋ. Shin nɛ an ya fin fo
         nyɛnpe. Ashere Enyɛnpe Ebɔrɛ na be kiyoyu maŋ mo so nna n ya lɛ kebeegboŋ ko so ŋko
         ketaŋɛ ko to.”Nɛ Elaisha kaŋɛ le: “M-m, men sa maŋ yɔ.”17 Ama b daŋ mata so hale nɛ e wora bumo anishinyɔr nseŋ shuli. Ndoŋ nna nɛ anebiana
         adunu na ta nchɛ asa n fin anebi Elaija kanaŋkama ŋ gben. 18 B ka fin anebi Elaija ŋ gben nseŋ bɛta m ba Elaisha kutɔ ashi Jɛriko na, nɛ e kaŋɛ
         bumo le: “M maŋ kaŋɛ menyi fanɛ men maaŋ wu mo a?”Emamachisheŋ nɛ Elaisha wora be asheŋ19 Kachako nɛ Jɛriko be basa ko yɔ Elaisha kutɔ n ya kaŋɛ mo le: “An nyɛnpe, kakpa nɛ
         anyi be kade ere wɔ ere walɛ ama kumo be kebuye be nchu bre maŋ walɛ. Kumo be kasawule
         na gba maa wora adɔjibi.”20 Ndoŋ nna Elaisha kaŋɛ bumo le: “Men fin nfɔl n wɔtɔ katishaŋ popɔr to m ba sa ma.”
         Nɛ b ta amo m ba sa mo, 21 nɛ e ta nfɔl na n yɔ kebuye na ase n ya chulgi n wɔtɔ kumo be nchu to nseŋ kaŋɛ fanɛ
         Enyɛnpe Ebɔrɛ na yɛ: “N shin nɛ nchu na ki nchu lela, amoso basa maaŋ naa wu chilchil.
         Kasawule na malɛ beeŋ baa wora ajibi nɛnɛ.” 22 Baŋ yili loŋ be saŋɛ na m ba fo kabre, nchu na kraŋ baa walɛ nna fanɛ kananɛ Elaisha
         kaŋɛ na gbagba.23 Elaisha ka lar Jɛriko a yɔ Bɛtɛl, nɛ mbinyɛnsobi ko lar kade ko to m ba kaa wora mo
         eyurto a kaŋɛ awɔrso le: “Kumu nyiɛso wura, lar nfe!”24 Elaisha ka gbɛ ŋ keni n wu bumo nɛ e gbɛlɛ bumo nseŋ sho bumo kɔnɔ ashi Enyɛnpe Ebɔrɛ
         be ketre to. Epul to nɛ eshishiri cheso anyɔ lar kupuŋ to ŋ kpɛa mbia na be adena
         nɛ anyɔ to chɛbarchɛbarbi.25 Kede be kaman nɛ Elaisha dii n yɔ kebee nɛ baa tre Kaamɛl na so, nseŋ yili ndoŋ m
         bɛta n yɔ Samɛria be kade to.

Israɛl nɛ Mowab be kena be asheŋ31 Juda be efuli so be ewura Jehoshafat ka ji kuwura be kafɛ kuduaburwasopo be jemanɛ
         nɛ Ahab malɛ pibinyɛn Joram ki Israɛl be ewura nseŋ ji kuwura Samɛria be kade to nfɛ
         kuduanyɔ. 2 Mo alɛ gba daŋ wora kulubi ŋ gbiti Enyɛnpe Ebɔrɛ ama mo ere daa maŋ wora alubi fanɛ
         mo tuto ŋko mo nio Jɛzebel. E daŋ bure Baal be agbir nɛ mo tuto daŋ pɔr n yili a shuŋ
         na nna. 3 Ama kananɛ Nebat pibinyɛn ewura Jeroboam nɛ daŋ ji kuwura n wora alubi nseŋ shin nɛ
         Israɛlebi wora kulubi na, nɛ mo alɛ gba daŋ wora.4 Mowab be efuli so be ewura Mɛsha daa bela mbolpɔ nna, amoso kafɛ kikɛ e daa ka mbolpɔfɔlbi
         ŋgboŋ kalfa nɛ ekpakpa ŋgboŋ kalfa malɛ be afuibi be lampo nna a sa Israɛl be ewura.
         5 Ama Israɛl be ewura Ahab ka wu nɛ Mɛsha kini kebaanu a sa Israɛlebi na. 6 Ŋkpal loŋ so nɛ ewura Joram lar Samɛria be kade to n ya gbargbar Israɛl be efuli so
         be benapo abar so. 7 Nseŋ ta kubɔya n ya sa Juda be ewura Jehoshafat ŋ kaŋɛ: “Mowab be ewura kini kebaanu
         a sa ma. Feeŋ ba chɛ ma to ŋ kɔ bumo kena a?”Nɛ Jehoshafat kaŋɛ le: “N yil fo kaman, aloŋ e la ma basa nɛ ma egbaŋɛ gba. 8 Nnɛ nɛ anyeeŋ bɔla n ya kɔ bumo?”Nɛ Joram yɛ: “Anyeeŋ bɔla Edɔm be efuli so be keshishɛrsawule na so n yɔ.”9 Ndoŋ nna nɛ Edɔm be bewura ti bumo so nɛ bumo be bewura asa na keta bumo be benapo
         n lar nɛ b ya kɔ Mowab be ewura kena. B ka nite nchɛ ashunu nɛ bumo be nchu kikɛ loge
         nɛ benapo na nɛ egbaŋɛ na kikɛ maŋ naŋ nya nchu nɛ b nuu. 10 Nɛ ewura Joram ponte ŋ kaŋɛ le: “Nuso be kenishipere be asheŋ e tu anyi ere! Enyɛnpe
         Ebɔrɛ na bar anyi nfe nna nɛ Mowab be ewura na e ba kɔ m pɔɔ anyi so a?”11 Nɛ Jehoshafat bishi: “Anebi kikɛ maŋ wɔ nfe nɛ anyeeŋ yɔ mo kutɔ n ya sɔ Enyɛnpe Ebɔrɛ
         be nfɛra a?”Ndoŋ nna nɛ Joram be benapo be enimu ko kaŋɛ: “Shafat pibinyɛn Elaisha nɛ e daa la
         anebi Elaija be echɛtopo na wɔ an kutɔ nfe.”12 Nɛ ewura Jehoshafat kaŋɛ le: “E la kashenteŋ be anebi nna.” Ndoŋ nna nɛ bewura asa
         na yɔ Elaisha kutɔ.13 Nɛ Elaisha kaŋɛ Israɛl be ewura na le: “Manɛ nɛ ma nɛ fo kɔ nɛ mee chɛ fo to? Yɔ n
         ya bishi efuli pɔtɛana so be agbir nɛ fo tuto nɛ fo nio bee yɔ amo kutɔ n ya ka sɔ
         nfɛra na.”Nɛ ewura Joram kaŋɛ: “M-m, Enyɛnpe Ebɔrɛ na e bar anyi bewura asa ere nɛ anyi be benapo
         nfe nɛ Mowab be ewura e kɔ m pɔɔ anyi so.”14 Nɛ Elaisha malɛ kaŋɛ le: “Nɛ mannɛ Enyɛnpetale Ebɔrɛ nɛ e wɔ ŋkpa to nɛ mee shuŋ mo
         ere be ketre so, nɛ bunyaŋ nɛ ŋ kɔ a sa Juda be ewura Jehoshafat so n daa maaŋ malga
         fo kutɔ gba. 15 Ama men fin eshɛbompo nɛ e bee laŋ jaŋjilaŋ m bar ma naniere.”Eshɛbompo na ka fara a laŋ mbe jaŋjilaŋ na, nɛ Enyɛnpe Ebɔrɛ ta kubɔya ere n sa Elaisha
         fanɛ e sa ewura Joram. 16 E yɛ: “Chaŋɛ achubɔr n wɔtɔ eboŋ nɛ k feeto n wɔlto ere be kabombi to. 17 Fo maaŋ wu bɔrɛ ŋko afu gba, ama kepa ere beeŋ bɔlɔ nchu nɛ fo nɛ fo asɔbɔya e nya
         nchu n nuu yɛlyɛla so.” 18 Le be kesheŋ maŋ du Enyɛnpetale Ebɔrɛ so kpakpa. E beeŋ shin nɛ men kɔ m pɔɔ Mowabebi
         na so. 19 Meeŋ kɔ m pɔɔ bumo be nde nɛ b pɔr egbal ŋ kulti nɛ nde gboŋgboŋi lela kikɛ so. Menyeeŋ
         kuya bumo be ndibisɔrso nseŋ ti bumo be atirbu, nseŋ ta ajembu n lɛ n lɛ bumo be kasawule
         so nɛ a buu kumo kikɛ so n jija kumo.20 Kare ka chɛ kachipurso, saŋɛ so nɛ baa lara sarga a sa Enyɛnpe Ebɔrɛ na, nɛ nchu shi
         Edɔm be efuli so be kaba so n shile m ba bɔlɔ n sɔ kasawule na kikɛ so.21 Mowabebi na ka nu fanɛ bewura asa na bee ba nɛ b ba kɔ bumo kena, nɛ b tre benyɛn
         kikɛ, benimu nɛ mbrantiɛ nɛ baaŋ tiŋ ŋ kɔ kena na, n shin nɛ b ya yuu bumo be keeyi
         efuli na be kasawule so be ekar. 22 Ŋklade kachipurso, b ka koso, nɛ epeŋi nyaŋɛ n yuu nchu na so nɛ a pre le kpaw fanɛ
         ŋklaŋ na. 23 Ndoŋ nna nɛ bumo kikɛ kaŋɛ le: “Ŋklaŋ nna! Ashere bewura asa na be benapo e kilgi
         ŋ kɔ abar kena m mɔ abar na, amoso men shin nɛ an yɔ bumo be keeyi to n ya muu bumo
         be asɔ kikɛ.”24 B ka yɔ Israɛlebi na be keeyi to nɛ Israɛlebi na lar ŋ kɔ bumo nɛ b bɛta a shile nɛ
         b ju m bɛ bumo so n yɔ Mowab n ya mɔ bumo be damta, 25 nseŋ jija bumo be ndegboŋana na kikɛ. B daŋ ti Mowabebi na be abuye kikɛ nna nseŋ
         kuya bumo be ndibi sɔrso kikɛ n lɛ, nseŋ muu ajembu n lɛ bumo be nsawule lela so nɛ
         ajembu sɔ amo kikɛ so n jija amo. Bumo be kadegboŋ nɛ baa tre Kir Herɛs na nawule
         e daŋ ka, nɛ basa nɛ b kɔ atababu a kɔ kena ta bumo be atababu n ya kulti kumo n wɔtɔ
         ŋ kɔ kumo kena.26 Mowab be ewura na ka wu fanɛ kena na bee pɔɔ mo so, nɛ e ya keta benapo alfa ashunu
         nɛ b kɔ etokobi a kɔ kena na, nɛ b kɔ a fin fanɛ e lar bumo doŋana to n shile n yɔ
         Siriya be ewura kutɔ, ama b daŋ wora ŋ gben. 27 Ade kikɛ be kaman nɛ e ta mo pibinyɛn nimuso nɛ e beeŋ sɔ mo so n ji kuwura na n lara
         sarga n sa Mowab be kegbir ashi kade na be egbal be esoso. Nɛ kumo be loŋ daŋ pɛ Israɛlebi
         na kufu ga nɛ b bɛta n yɔ bumo be efuli so.

Elaisha ka chɛ Ekulpoche ko to be asheŋ41 Kachako nɛ ekulpoche nɛ e la anebiana na be katuŋ to be eche na yɔ Elaisha kutɔ n
         ya kaŋɛ mo le: “N nyɛnpe, ma kul wu nna. Fo alɛ nyi e ka daa la esa nɛ e kɔ kabɔrɛŋana
         ga. Naniere esa ko nɛ e paŋ amansherbi a maŋ tiŋ ŋ ka na, ba nɛ e ba keta ma mbinyɛnsobi
         anyɔ.”2 Ndoŋ nna nɛ Elaisha bishi mo le: “Manɛ nɛ fo kɔ laŋ to? Ashere meeŋ tiŋ n chɛ fo to.”Nɛ kache na yɛ: “M maŋ kɔ shɛŋ ama ɔlif be ŋku kɔlba fimbi ko be bɔlɔ nawule.”3 Ndoŋ nna nɛ Elaisha kaŋɛ mo le: “Yɔ fo kurgepoana kutɔ n ya kule bumo ekɔlba fuloŋ
         damta kananɛ feeŋ tiŋ. 4 Kumo be kaman nɛ fo nɛ fo mbinyɛnsobi na e luri ebu to n ti kukuloŋ nseŋ fara a chulgi
         ŋku na a wɔtɔ ekulba na to nsaa lɔŋɛ amo nɛ a bɔlɔ na a yili.”5 E ka malga n loge, nɛ kache na bɛta n yɔ epe n ya keta mbe mbia na n luri ebu to n
         ti kukuloŋ n fara e chulgi kɔlbabi na to be ŋku na a wɔtɔ ekɔlba na to nɛ mbe mbinyɛnsobi
         na malɛ bee ta ekɔlba fuloŋ na a sa mo. 6 B ka chulgi ŋku na n wɔtɔ ekɔlba na kikɛ to, nɛ kache na bishi le: “Kɔlba fuloŋ kama
         kra wɔtɔ a?” Nɛ mbe mbinyɛnsobi na be eko kaŋɛ le: “Ekɔlba na be lalaloge nna na.”
         Epul to nɛ kɔlbabi na be ŋku na ku. 7 E ka bɛta n yɔ anebi Elaisha kutɔ nɛ Elaisha kaŋɛ mo le: “Ya fa ŋku na ŋ ka fo akɔ
         kikɛ. Amansherbi na be akama nɛ a ka nɛ fo nɛ fo mbia e ta amo a chɛ men be amu to.”8 Kachako malɛ nɛ Elaisha yɔ kade ko nɛ baa tre Shunɛm nɛ damawurache ko wɔ ndoŋ. Nɛ
         damawurache na tre Elaisha mbe laŋ to fanɛ e ba tu mbe laŋ to ebi n ji. Baŋ yili loŋ
         be jemanɛ na, saŋkama nɛ Elaisha baŋ naŋ ba Shunɛm kache na b laŋ to nɛ e bee ji.
         9 Kachako nɛ kache na kaŋɛ mo kul le: “N tama fanɛ kanyɛn nɛ e bee ba nfe saŋkama ere
         la Ebɔrɛ be esa nna. 10 Amoso shin nɛ an pɔr ebu fimbi ko m bɛ anyi be kuchoŋi ere be esoso n ta gedo nɛ teebɔl
         nɛ kabɛ nɛ fitila n yili kumo to, saŋɛ na so saŋkama nɛ e ba, e beeŋ ba ka di ndoŋ.”
         Nɛ b wora loŋ.11 Kachako nɛ Elaisha yɔ Shunɛm n ya luri kache na be laŋ to nseŋ luri ebu nɛ e bee di
         to na to. 12 Kumo be kaman nɛ e shin nɛ mbe kayɛrbi Gehazi ya tre kache na. Kache na ka ba nɛ 13 Elaisha kaŋɛ Gehazi fanɛ e bishi mo kusɔ nɛ e bee sha fanɛ e wora n sa mo ŋkpal kelela
         nɛ e bee wora bumo na so. E yɛ: “E beeŋ ba sha fanɛ n ya kaŋɛ ewura ŋko benapo be
         enimu na mbe asheŋ lela ere be asheŋ a?”Nɛ kache na kaŋɛ le: “Ŋ kɔ kusɔ kama nɛ mee sha nfe ashi ma basa to.” Nseŋ bɛta n
         yɔ.14 Kumo be kaman nɛ Elaisha bishi Gehazi le: “Manɛ a daga ŋ ka wora n sa mo?” Nɛ Gehazi
         kaŋɛ: “E maŋ kɔ ebinyɛn, nɛ mo kul malɛ bel.”15 Nɛ Elaisha naŋ kaŋɛ Gehazi fanɛ e tre kache na nɛ e bɛta m ba. Ndoŋ nna nɛ Gehazi
         tre kache na nɛ e ba yili kabuna to 16 nɛ Elaisha kaŋɛ mo le: “Ta a ba kafɛ a ba saŋɛ ere so nɛ fo keta ebinyɛn fo enɔ to.”Nɛ kache na kaŋɛ: “Jande sa maŋ fule ma ŋkpal manɛ so Ebɔrɛ be esa e la fo!”17 Kusɔ nɛ Elaisha daŋ malga na bɔlɔ so. Kafɛ ka ya bɔ a ba nɛ kache na kurge ebinyɛn.18 Kebia na ka ki kebigboŋibi, kachako nɛ e tu mo tuto n yɔ ndɔ to kasɔteŋi be jemanɛ,
         nɛ mo tuto nɛ mbe beshumpo bee teŋi asɔ. 19 B wɔ ndɔ na to nna nɛ kebia na boŋto n tre mo tuto ŋ kaŋɛ: “Ma kumu bee besa! Ma kumu
         bee besa ma!”Ndoŋ nna nɛ kebia na mo tuto kaŋɛ mbe kayɛrbi fanɛ e keta kebia na n ya sa mo nio.
         20 Nɛ kayɛrbi na keta kebia na n ya sa mo nio nɛ mo nio ta mo n chena mbe aya so. Ta
         n ya fo kapaso be jemanɛ so nɛ kebia na wu. 21 Kebia na ka wu nɛ kache na ta mo m ba Elaisha be ebu to m ba nase mbe gedo so nseŋ
         lar n ti kukuloŋ. 22 Kumo be kaman nɛ e tre mo kul ŋ kaŋɛ mo le: “Shin nɛ fo nyɛrbi na be eko e ta kurma
         m bar ma. Mee sha nna nɛ n yɔ anebi Elaisha kutɔ m ba naniere.”23 Nɛ mo kul bishi mo: “Manɛ nna nɛ fee sha keyɔ kabre? Kabre maŋ la kewushiachɛ ŋko
         kufɔl popɔr be kejigboŋ be kachɛgboŋachɛ.”Nɛ kache na shuli so ŋ kaŋɛ: “Kashenteŋ nna.”24 Nseŋ shin nɛ b ta gaare n deŋi kurma so nɛ e kaŋɛ mbe kayɛrbi: “Shin nɛ kurma na e
         ba nite manaŋ manaŋ. Sa maŋ kaŋ pɔ aya kikɛ ama m ba kaŋɛ fo fanɛ fo wora loŋ nna.”
         25 Ndoŋ nna nɛ e ta n yɔ Elaisha kutɔ ashi kebeegboŋ nɛ baa tre Kaamɛl na so. Elaisha
         ka wu mo nɛ e kraŋ shi kufɔ e ba, nɛ e kaŋɛ mbe kayɛrbi Gehazi le: “Keni, kache nɛ
         e shi Shunɛm na e naa ba na! 26 Wora manaŋ n shɛr mo to m bishi mo fanɛ a wɔ ebel a? Kumo be kaman nɛ fo naŋ bishi
         mo kul nɛ mbe kebinyɛnsobi na be asheŋ.”Gehazi ka yɔ kache na kutɔ nɛ kache na kaŋɛ fanɛ kulubi kama maŋ wɔtɔ. 27 Ama e ka fo Elaisha kutɔ kebee na so, nɛ e gbir m pɛ mbe keyadra to. E ka wora loŋ
         na nɛ Gehazi bee shin nɛ a ŋin mo ashi Elaisha kutɔ nɛ Elaisha kaŋɛ: “Yige mo ŋkpal
         manɛ so n wu fanɛ mbe kagbene jija ga! Enyɛnpe Ebɔrɛ na malɛ maŋ naŋ kaŋɛ ma shɛŋ
         a yɔ mbe kaplɛa so.”28 Ndoŋ nna nɛ kache na kaŋɛ mo le: “N nyɛnpe! M maŋ kule fo fanɛ fo sa ma kebia. Manɛ
         nna nɛ fo sa ma tama fuloŋ?”29 Nɛ Elaisha kaŋɛ Gehazi le: “Wora shiriya n ta ma kekpabi n yɔ kache ere be laŋ to
         n ya deŋi kebia na be anishi so. Fo kaŋ ya tu esa kama ekpa to, fo sa maŋ malga mo
         kutɔ, hale esa na malga fo kutɔ gba, fo sa maŋ tuge mo.”30 Ndoŋ nna nɛ kebia na mo nio kaŋɛ Elaisha le: “Ŋkpal Ebɔrɛ ka la ma shɛdajipo nɛ menyi
         alɛ gba la so, maaŋ naŋ bɛta n yɔ epe ama fo baŋ bɛ ma so nna.” Nɛ Elaisha koso m
         bɛ mo so n yɔ. 31 Ndoŋ nna nɛ Gehazi juŋkpar n ta kekpabi na n ya deŋi kebia na so, ama kebia na daa
         maŋ gbegber to gba. Nɛ Gehazi bɛta n yɔ Elaisha kutɔ n ya kaŋɛ mo le: “Kebia na maŋ
         tiŋi.”32 Elaisha ka fo kache na pe nɛ e yɔ ebu nɛ kebia na wɔtɔ na to nɛ kebia na wu kashenteŋto
         a dese gedo so. 33 Ndoŋ nna nɛ Elaisha ti kukuloŋ nseŋ kule Enyɛnpe Ebɔrɛ. 34 Kumo be kaman nɛ e dese kebia na so nseŋ ta mbe kɔnɔ nɛ mbe anishi m pugi kebia na
         be kɔnɔ nɛ mbe anishi so nseŋ parga mbe enɔana n deŋi kebia na be enɔana so. E ka
         teŋi to n dese kebia na be eyur so na, nɛ kebia na be eyur fara a bel edɛ. 35 Kumo be kaman nɛ Elaisha koso n nite ŋ kilgi to ebu na to nseŋ naŋ ya teŋi to n dese
         kebia na so fanɛ kananɛ e daŋ wora sososo na. E ka wora loŋ kela nyɔsopo, nɛ kebia
         na ŋishi ale shunu nseŋ bugi mbe anishi. 36 Ndoŋ nna nɛ Elaisha kaŋɛ Gehazi fanɛ e tre kebia na mo nio m ba. Kache na ka ba nɛ
         Elaisha kaŋɛ mo le: “Keta fo kebia a yɔ.” 37 Nɛ kache na tɔr epun so bunyaŋ so Elaisha be aya ase. Kumo be kaman nɛ e keta mbe
         kebia n yɔ.Emamachisheŋ anyɔ mo nɛ Elaisha naŋ wora be asheŋ38 Ade be kaman nɛ Elaisha bɛta n yɔ Gilgaal nɛ akoŋgboŋ ko tɔr ndoŋ. E ka bee ŋini anebiana
         be katuŋ ko, nɛ e kaŋɛ mbe kayɛrbi fanɛ e ta kapuliya gboŋgboŋi n wora nyɔto n sa
         bumo. 39 Anebiana na be eko daŋ yɔ ndɔ to nna nɛ e ya fin epofantaŋ nseŋ wu kiyi to be kefantaŋ
         ko nɛ asɔrso bumbuŋ chɔ kumo so nɛ e chuge amo be adamta n wɔtɔ mbe piŋi to m ba chɛr
         to n wɔtɔ nyɔto na to. E daa maŋ nyi asɔ nɛ a la amo. 40 B ka ta nyɔto na n sa anebiana na nɛ b daŋ amo nseŋ kaŋɛ Elaisha le: “B wɔtɔ nyɔto
         na to kɔrtɔ nna.” Amoso anyi maaŋ ji amo. 41 Nɛ Elaisha kaŋɛ le: “Men fin nyifu n sa ma.” B ka fin amo n sa mo nɛ e chulgi amo
         n wɔtɔ kapuliya na nɛ nyɔto na to nseŋ kaŋɛ le: “Men jɔ nyɔto na be adamta n sa bumo.”
         B ka ji amo shɛŋ shɛŋ maŋ wora bumo.42 Kachako malɛ nɛ kanyɛn ko nɛ e shi Baal Shalisha ta ayu peper nɛ b fara n teŋi kafɛ
         to n wora ebodobodo adunyɔ nɛ aboyu bumbuŋ m bar Elaisha. Ndoŋ nna nɛ Elaisha kaŋɛ
         mbe kayɛrbi fanɛ e ta amo n ya sa anebiana na nɛ b ji. 43 Ama le nɛ mbe kayɛrbi na daŋ kaŋɛ: “Fee tama fanɛ ajibi ere beeŋ fo basa kalfa a?”Nɛ Elaisha kaŋɛ le: “Ta ajibi na n sa bumo nɛ b ji, ŋkpal manɛ so Enyɛnpe Ebɔrɛ na
         yɛ baaŋ ji amo m moɛ nɛ ako gba e ka.” 44 Ndoŋ nna nɛ mbe kayɛrbi na ta ajibi na n sa bumo nɛ bumo kikɛ ji hale nɛ ako ka. Nɛ
         kusɔ nɛ Enyɛnpe Ebɔrɛ bɔlɔ Elaisha so ŋ kaŋɛ na bɔlɔ so.

Neeman ka nya kechɛ be asheŋ51 Kanyɛn ko e daa wɔtɔ nɛ baa tre mo Neeman nɛ e daa la Siriya be benapo be enimu, nɛ
         Siriya be ewura daa sa mo bunyaŋ ga; ŋkpal Enyɛnpe Ebɔrɛ ka daŋ bɔla mo so n shin
         nɛ Siriyaebi be benapo daŋ kɔ m pɔɔ bumo doŋana so so. E daa nyi kena be kekɔ a chɔ
         ekama ama mo alɛ daa lɔ keboti nna.2 Jemanɛ ko nɛ Siriyaebi na ta kena n ya purgi Israɛlebi nseŋ pɛ Israɛl be kebichebi
         ko kena na to nɛ e ya ki Neeman be eche be kebita. 3 Ndoŋ nna nɛ kachako nɛ kebichebi na kaŋɛ mo chepe le: “N nyɛnpe daa beeŋ yɔ anebi
         nɛ e wɔ Samɛria na kutɔ nna, dafanɛ e beeŋ chɛ mbe keboti ere.” 4 Neeman ka nu loŋ nɛ e yɔ ewura na kutɔ n ya kaŋɛ mo kusɔ nɛ kebichebi na kaŋɛ kikɛ.
         5 Ndoŋ nna nɛ ewura na kaŋɛ mo le: “Kumo ere fo yɔ, meeŋ sa fo kawɔl nɛ fo ya sa Israɛl
         be ewura.”Nɛ Neeman ta gbiti be ndarbi ŋgboŋ adesa nɛ shuwa malɛ be ndarbi ŋgboŋ ashe nɛ ewajɛ
         lela malɛ be yiri yiri be mpɔ kudu m pɛ ekpa. 6 Le nɛ kawɔl nɛ e daŋ ta n ya sa Israɛl be ewura na kaŋɛ: “N shuŋi ma kayɛrbi Neeman
         nna fanɛ fo chɛ mbe keboti ere n sa mo.”7 Israɛl be ewura na ka kraŋ kawɔl na nɛ mbe aba pɔ mo nɛ kufu pɛ mo ŋkpal Siriya be
         benapo na be eleŋ nɛ b kɔ so nɛ e kpɛa mbe asɔbuuso to m ponte ŋ kaŋɛ le: “A ji nuso
         nɛ Siriya be ewura na kaŋɛ fanɛ kanyɛn ere e ba ŋ kutɔ nɛ n chɛ mbe keboti? E bee
         fɛ fanɛ n la Ebɔrɛ nna nsaa kɔ luwu nɛ ŋkpa be eleŋ a? Naniere bre k baŋ fuli geeŋ
         nna fanɛ kolu nɛ e bee sha ma!”8 Anebi Elaisha ka nu loŋ, nɛ e ta ebɔl n sa ewura na ŋ kaŋɛ le: “Manɛ nna nɛ fo kagbene
         jija fo loŋ? Shin nɛ kanyɛn na e ba ŋ kutɔ, nɛ ŋ ŋini mo fanɛ anebi wɔ Israɛl be efuli
         so!”9 Nɛ Neeman ta mbe egbaŋɛ nɛ amo be eturko n ya yili Elaisha be laŋ to be kabuna to.
         10 Ndoŋ nna nɛ Elaisha kaŋɛ mbe kayɛrbi fanɛ e lar kowu n ya kaŋɛ mo nɛ e yɔ Jɔɔdan be
         lɔr to n ya ber ale shunu nɛ keboti na kikɛ a yɔ. 11 Ama Neeman daŋ nya agbo nna a munto a yɔ a kaŋɛ le: “N fɛ fanɛ e beeŋ lar m ba ŋ kutɔ
         nna m ba teŋi mbe enɔ n shoŋi ma nseŋ kule mo Nyɛnpe Ebɔrɛ na n sa ma nɛ n nya alenfia!
         12 Elɔr nɛ baa tre Abana nɛ Faapa ashi ma kadegboŋ Damaskɔs na be nchu maŋ walɛ a chɔ
         Israɛl be efuli so be elɔrana be nchu a? N daa beeŋ tiŋ n ya bɛr amo to n nya kechɛ!”13 Ndoŋ nna nɛ Neeman be nyɛrbi yɔ mo kutɔ n ya kaŋɛ mo le: “Enyɛnpe, anebi ere daŋ kaŋɛ
         fanɛ fo wora kusɔ kpakpaso ko nna, fo daa maaŋ wora a? Nɛ manɛ e ba nɛ e kaŋɛ fo fanɛ
         fo ya bɛr nchu na to nseŋ nya alenfia nɛ fo kini?” 14 B ka kaŋɛ loŋ na nɛ Neeman yɔ Jɔɔdan be lɔr na to n ya muni kumo to ale shunu nɛ mbe
         keboti na kikɛ yɔ fanɛ kananɛ anebi Elaisha kaŋɛ na gbagba chap. Nɛ mbe kayurwule
         nyalɛ so a du fanɛ kebibi be kayurwule. 15 Kede be kaman nɛ Neeman nɛ basa nɛ mo nɛ bumo daŋ yɔ ndoŋ na kikɛ bɛta m ba anebi
         Elaisha kutɔ nɛ Neeman kaŋɛ le: “Naniere nɛ m pin fanɛ Ebɔrɛ kikɛ maŋ naa wɔtɔ ama
         Israɛl be Ebɔrɛ ere nawule. Amoso jande, sɔ ma kakɛ ere.”16 Nɛ Elaisha malɛ kaŋɛ le: “Enyɛnpe Ebɔrɛ nɛ mee shuŋ nɛ e wɔ ŋkpa to ere so, maaŋ sɔ
         kakɛ ere.”Ndoŋ nna nɛ Neeman mata mo so fanɛ e sɔ kakɛ na nɛ e kini. 17 Kumo be kaman nɛ Neeman kaŋɛ le: “Hale nɛ fo maaŋ sɔ kakɛ ere gba, kumo ere fo shin
         nɛ n jɔ fo kasawule ere so be shishɛr n sulɔ ma ekurma ere be benyɔ n yɔ epe, ŋkpal
         manɛ so baŋ yili kabre a yɔ, Enyɛnpe Israɛl be Ebɔrɛ na nawule nɛ meeŋ baa lara sarga
         ŋko sarga chɔɔso a sa.” 18 Ama mee kule Enyɛnpe Ebɔrɛ nna nɛ e ta ma alubi m paŋ ma saŋkama nɛ n shuŋi n nyɛnpe
         Siriya be ewura na n yɔ kegbirlambu to n ya bunyaŋ kegbir nɛ baa tre Rimmɔn na.19 Ndoŋ nna nɛ anebi Elaisha kaŋɛ mo le: “Ebɔrɛ e yɛr fo nɛ alenfia.” Nɛ Neeman lar n
         choŋ.Neeman ka baŋ yɔ anishito gbrɛbɛ, 20 nɛ anebi Elaisha be kayɛrbi Gehazi fɛ mbe kumu to le: “Manɛ nna nɛ n nyɛnpe yige Siriya
         be kanyɛn ere nɛ e bee yɔ jiga loŋ? K daŋ daga e ka sɔ kakɛ nɛ e bar mo na. Enyɛnpe
         Ebɔrɛ nɛ e wɔ ŋkpa to ere so meeŋ ju m buu mo so n ya sɔ kusɔ ko mo kutɔ.” 21 Ndoŋ nna nɛ Gehazi shile m bɛ Neeman so. Neeman ka wu e ka shile a bɛ mo so, nɛ e
         shin nɛ mbe gbaŋɛturko yili nɛ e shɛr mo to m bishi mo: “A wɔ ebel a?”22 Nɛ Gehazi kaŋɛ: “N nyɛnpe e shuŋi ma fanɛ ŋ kaŋɛ fo fanɛ anebiana be katuŋ ko be basa
         anyɔ e shi Efrayim be kebee be efuli so m ba. Amoso e bee sha fanɛ fo sa bumo gbiti
         be ndarbi ŋgboŋ asa nɛ ewajɛ lela malɛ be yiri yiri mpɔ anyɔ.”23 Ndoŋ nna nɛ Neeman kaŋɛ mo le: “Jande sɔ gbiti be ndarbi ŋgboŋ ashe a yɔ.” Nseŋ mata
         Gehazi so nɛ e sɔ amo, nɛ e kre gbiti be ndarbi na n wɔtɔ ekɔlgu anyɔ to nseŋ ta ewajɛ
         lela be yiri yiri be mpɔ anyɔ na n shin nɛ mbe nyɛrbi anyɔ ta amo n juŋkpar Gehazi
         nɛ e bɛ so. 24 B ka fo kebee nɛ Elaisha daa wɔ na so nɛ Gehazi ta asɔ na n luri mbe ebu to nseŋ shin
         nɛ Neeman be nyɛrbi na bɛta. 25 Kede be kaman nɛ Gehazi bɛta n yɔ laŋ to Elaisha kutɔ nɛ Elaisha bishi mo le: “Nnɛ
         nɛ fo shi?”Nɛ e yɛ: “N nyɛnpe, maŋ shi kaplɛkama.”26 Nɛ Elaisha kaŋɛ le: “Saŋɛ so nɛ kanyɛn na lar mbe gbaŋɛturko to nɛ fo nɛ mo yil na,
         nɛ n wɔ men kutɔ kiyoyu to. Mannɛ saŋɛ nɛ k daga fo ka sɔ amansherbi nɛ ewajɛ nɛ ɔlif
         be ndɔ nɛ ndibi nɛ baa tre greep na be ndɔ nɛ mbolpɔ nɛ ana ŋko nyɛrbi nde! 27 Ŋkpal kusɔ nɛ fo wora ere so Neeman be keboti ere beeŋ pɛ fo nseŋ ki fo nɛ fo kaman
         to ebi be kulɔ mbaanaayɔ.”Gehazi ka lar Elaisha kutɔ nɛ keboti pɛ mo, epul to nɛ mbe kayurwule kikɛ fuli parr
         fanɛ ketebi.

Kekpanfu nɛ k fuŋi nchu so na be asheŋ61 Kachako nɛ anebiana be katuŋ nɛ Elaisha bee keni so na fubel ŋ kaŋɛ mo le: “Kakpa
         nɛ anyi nɛ fo bee shɛr ere du fimbi ga! 2 Amoso to anyi ekpa nɛ an yɔ Jɔɔdan be lɔr to n ya ku ndibi m ba wora kakpa a wɔtɔ.”Nɛ Elaisha kaŋɛ le: “To, kenyalɛ, men yɔ.”3 Anebiana na be eko daŋ mata mo so nna fanɛ e tu bumo n yɔ, nɛ e shuli. 4 Mo nɛ bumo e daŋ pɛ ekpa n yɔ nɛ b ya fo Jɔɔdan be lɔr na ase m fara a ku ndibi. 5 Basa na be eko ka bee ku kedibi nɛ mbe kekpanfu be kebɛlso pe n tɔr nchu to. Nɛ kanyɛn
         na bishi Elaisha le: “Nuso nɛ meeŋ wora naniere n nyɛnpe? M paŋ kekpanfu ere nna!”6 Nɛ Elaisha bishi mo le: “Nnɛ nɛ kekpanfu na tɔr to?”Nɛ kanyɛn na ŋini mo kakpa nɛ k tɔr to. Ndoŋ nna nɛ Elaisha ku kedibi n lɛ nchu na
         to nɛ kebɛlso na tu n deŋi so. 7 Nɛ Elaisha kaŋɛ kanyɛn na le: “Deŋi kekpanfu na!” Nɛ kanyɛn na murgi n deŋi kumo.B ka kɔ m pɔɔ Siriya be benapo so be asheŋ8 Saŋkama nɛ Siriya be efuli so be ewura nɛ Israɛl be efuli so ebi bee kɔ kena e daa
         tre mbe benapo be benimu nna nɛ b fin kakpa nɛ baaŋ wora bumo be keeyi to. 9 Loŋ be saŋɛ malɛ kikɛ anebi Elaisha daa ta kubɔya nna a sa Israɛl be ewura a kpele
         mo kusoe a ŋini mo kakpa nɛ Siriyaebi na wɔ fanɛ e sa maŋ yɔ ndoŋ. 10 Nɛ Israɛl be ewura malɛ e kpele mbe benapo kusoe fanɛ b baa da loŋ be kaboŋ so.11 Siriya be ewura na ka pin kumo be loŋ nɛ e nya agbo alegaiso nseŋ tre mbe benapo be
         benimu m bishi bumo le: “Menyi be emo e naa kaŋɛ Israɛl be ewura anyi be ashiri?”12 Nɛ benapo na be eko kaŋɛ le: “Yiramu, manɛ anyi be ekama nna. Elaisha nɛ e la anebi
         a wɔ Israɛl na e naa kaŋɛ Israɛl be ewura na kusɔ kama. Hale kusɔ kama nɛ fo kaŋɛ
         fo ebu to wulo to gba, e beeŋ tiŋ n wu ŋ kaŋɛ.”13 Nɛ Siriya be ewura na kaŋɛ le: “Kumo ere men fin kakpa nɛ e wɔ, nɛ b ya pɛ mo m ba.”B ka kaŋɛ mo fanɛ Elaisha wɔ kade nɛ baa tre Dotan na, 14 nɛ e shin nɛ benapo damta ta egbaŋɛ nɛ egbaŋɛturko n yɔ ndoŋ n ya kulti kade na n
         wɔtɔ kanyɛ na kikɛ. 15 Kare ka chɛ chipurdidi nɛ anebi Elaisha be kayɛrbi tiŋi n lar laŋ to nseŋ wu Siriya
         be benapo be egbaŋɛ nɛ egbaŋɛturko ka kulti kade na kikɛ. Ndoŋ nna nɛ e ya kaŋɛ Elaisha
         le: “N nyɛnpe, an wu n loge! Nuso nɛ anyeeŋ wora?”16 Nɛ Elaisha kaŋɛ mo: “Sa maa lɔ kufu, benapo nɛ b wɔ an kutɔ chɔ bumo nɛ wu ere.” 17 Kumo be kaman nɛ Elaisha kule ŋ kaŋɛ: “O Enyɛnpe Ebɔrɛ bugi mbe anishi nɛ e wu kusɔ
         nɛ k wɔtɔ.” Nɛ Enyɛnpe Ebɔrɛ nu Elaisha be kekule nseŋ bugi mbe kayɛrbi be anishi
         nɛ e maŋ kumu so ŋ keni nɛ egbaŋɛ nɛ egbaŋɛturko nɛ e bee suse edɛ kulti Elaisha n
         wɔtɔ kebee na so kikɛ.18 Siriya be benapo na ka bee taga kade na to, nɛ Elaisha kule Ebɔrɛ ŋ kaŋɛ: “O Enyɛnpe
         Ebɔrɛ, shin nɛ basa ere kikɛ a tan!” Nɛ Enyɛnpe Ebɔrɛ nu mbe kekule nseŋ shin nɛ basa
         na kikɛ tan. 19 Ndoŋ nna nɛ Elaisha yɔ bumo kutɔ n ya kaŋɛ bumo: “Men fo ekpa nna, ŋkpal manɛ so manɛ
         kade nɛ menyee fin na nde. Men bɛ ma so nɛ n ya ŋini menyi esa nɛ menyee fin na.”
         Nseŋ keta bumo n yɔ Samɛria be kade to.20 B ka luri kade na to nɛ Elaisha kule Ebɔrɛ ŋ kaŋɛ: “Enyɛnpe Ebɔrɛ, bugi basa ere be
         anishi.” Nɛ Enyɛnpe Ebɔrɛ bugi bumo be anishi nɛ b wu fanɛ Samɛria nɛ b wɔ.21 Israɛl be ewura na ka wu Siriya be benapo na, nɛ e bishi Elaisha le: “N nyɛnpe m mɔ
         bumo a?”22 Nɛ Elaisha malɛ kaŋɛ: “Fo maŋ kɔ m pɔɔ benapo ere be ekama so, nɛ ekpa mo nɛ fo kɔ
         nɛ fo mɔ bumo? Sa bumo kusɔ ko nɛ b ji nseŋ sa bumo nchu nɛ b nuu. Kumo be kaman nɛ
         fo shin nɛ b bɛta n yɔ bumo be ewura kutɔ.” 23 Ndoŋ nna nɛ Israɛl be ewura na shin nɛ b wora kejigboŋ n sa Siriya be benapo na. B
         ka ji nseŋ nuu n loge na, nɛ e shin nɛ b bɛta n yɔ Siriya be ewura na kutɔ. Baŋ yili
         kumo be saŋɛ, nɛ Siriyaebi na yige kebaata kena a purgi Israɛl be efuli so ebi.Benapo ka pugi ŋ kulti Samɛria be asheŋ24 Asheŋ ere kikɛ be kaman be jemanɛ ko, nɛ Siriya be ewura Bɛnhadad juŋkpar mbe benapo
         nɛ e ya kɔ Israɛlebi kena nseŋ shin nɛ b pugi ŋ kulti Samɛria be kade na kikɛ. 25 Ŋkpal benapo na ka daŋ pugi ŋ kulti kade na so, ajibi be asheŋ daŋ ki kpakpa nna ashi
         kade na to. Ŋkpal loŋ so gbiti be ndarbi aduburwa nɛ b daa fa kurma be kumu nsaa fa
         kupuŋ to be albasa kurwa fimbi be bɔlɔ malɛ gbiti be ndarbi anu.26 Kachako nɛ Israɛl be ewura na daa na kade na be egbal nɛ b pɔr ŋ kulti na be esoso
         nseŋ nu kache ko ka boŋto ŋ kaŋɛ: “Yiramu, chɛ ma to!”27 Nɛ ewura na malɛ kaŋɛ: “Enyɛnpe Ebɔrɛ baa maŋ chɛ fo to, manɛ be kechɛto nɛ malɛ beeŋ
         tiŋ n sa fo? Fo wu ŋ ka kɔ ayu nɛ asɔnuuso nna nɛ n sa fo a?” 28 Kumo be kaman nɛ e bishi mo le: “Manɛ e kɔ fo?”Nɛ kache na yɛ: “Ŋkpal akoŋ ka pɛ anyi ga so, nɛ ma nɛ kache ko wora kɔnɔ fanɛ an
         mɔ ma kebia n we, kare kaŋ chɛ nɛ an mɔ mo alɛ peya n we. 29 Amoso an daŋ mɔ ma kebia nna n daŋɛ n we ndre. Nɛ ŋ kaŋɛ mo fanɛ kabre mo alɛ peya
         e ka nɛ an mɔ n daŋɛ n we nɛ e ta mo n ya ŋana!” 30 Ewura na ka nu baru ere nɛ e kpɛa mbe asɔbuuso to kagbenejijaso nɛ basa nɛ b wɔ egbal
         na be kaseto na wu e ka buu kagbenejijaso be asɔbuuso mbe epiŋi nɛ e buu na be kaseto.
         31 Ndoŋ nna nɛ ewura na kaŋɛ le: “Nɛ m baa maŋ shin nɛ b chuge Elaisha be kumu kabre
         kumo ere Ebɔrɛ e gberge ma kusoe alegaiso.” 32 Kumo be kaman nɛ e shuŋi kabɔ Elaisha kutɔ nɛ benimu ko malɛ baŋ ba nɛ b ba bɔɔ Elaisha
         so. Ama pɔɛŋ nɛ kabɔ na e ba na nɛ Elaisha tiŋ ŋ kaŋɛ benimu nɛ b ba nɛ b ba bɔɔ mo
         so na le: “Emɔpo na shuŋi esa ko fanɛ e ba mɔ ma. E kaŋ ba men ti kukuloŋ n sa maŋ
         shin nɛ e luri ebu ere to. Ewura na gba yil mbe kaman nna.”33 E kraa malga nna nɛ kabɔ na ba luri ŋ kaŋɛ le: “Enyɛnpe Ebɔrɛ na e bar le be kasogberge
         ere anyi so. Manɛ nna nɛ an naa jo mo fanɛ e wora kusɔ ko?”

71 Ade kikɛ be kaman nɛ Elaisha kaŋɛ fanɛ b loto n nu kusɔ nɛ Enyɛnpe Ebɔrɛ na kaŋɛ.
         E yɛ: “Echefo saŋɛ ere so menyeeŋ tɔ ayu lela kurwa asasa nɛ ayu peper malɛ kurwa
         asheshe gbiti be kadɛrbi koŋwule ashi Samɛria be kade to.”2 Ndoŋ nna nɛ ewura na be benapo be enimu nɛ e bee fute a yigeso na kaŋɛ anebi Elaisha
         le: “Loŋ maaŋ tiŋ n wora. Hale Enyɛnpe Ebɔrɛ shin nɛ bɔrɛ ba ga nɛ ayu wora ga gba,
         amo be yawu maaŋ baa du loŋ.”Nɛ Elaisha kaŋɛ: “Fo anishi nɛ feeŋ ta n wu amo ama fo maaŋ ji amo be ajibi.”Siriya be benapo ka bɛta n yɔ be asheŋ3 Jemanɛ na so nɛ ebotiponyɛn ana ko daa wɔ Samɛria be egbal na be ekarso a mata kabunagboŋ
         na nseŋ kaŋɛ abar le: “Manɛ e ba nɛ anyeeŋ chena nfe hale n ya wu? 4 An yɔ kade to gba an maaŋ nya shɛŋ ndoŋ n ji. Anyi alɛ chena nfe gba akoŋ e naŋ mɔ
         anyi. Amoso men shin nɛ an yɔ Siriyaebi na be keeyi to n ya ta anyi be amu m bɔɔ bumo
         enɔ. Ashere baaŋ mɔ anyi ŋko baaŋ yige anyi.” 5-6 Kanyɛ ka bee biri, nɛ ebotipo ana na lar n yɔ Siriyaebi na be keeyi to nɛ esa kama
         maŋ wɔtɔ. Enyɛnpe Ebɔrɛ na e shin nɛ Siriya be benapo na nu egbri ko fanɛ benapo damta
         ka dii egbaŋɛ nɛ egbaŋɛturko a ba na, nseŋ fɛ fanɛ Israɛl be ewura na e ya haya Hitebi
         nɛ Ijiptebi be bewura nɛ bumo benapo fanɛ b ba kɔ bumo kena. 7 Ŋkpal loŋ so nɛ Siriyaebi na shile bumo be keeyi to n yige bumo be ewajɛbu nɛ bumo
         be egbaŋɛ nɛ ekurma kumo be kanyɛ na kikɛ.8 Ebotipo ana na ka fo keeyi na to nɛ b ya luri ewajɛbu na be kuko to n ji ajibi nseŋ
         nuu asɔnuuso nɛ a wɔ kumo to na nseŋ muu shuwa nɛ gbiti nɛ asɔbuuso n ya ŋana nseŋ
         naŋ bɛta m ba luri wajɛbu ko gba to m muu asɔ nɛ a wɔ kumo to n ya ŋana. 9 Kumo be kaman nɛ b kaŋɛ abar le: “K daa maŋ daga an ka wora le! An kɔ baru lela ko
         nɛ k maŋ daga k shir an nawule kutɔ. An baŋ yige nɛ kare e chɛ anyi pɔɛŋ nɛ an bɔ
         baru ere, baaŋ gberge anyi kusoe, amoso men shin nɛ an yɔ manaŋ n ya kaŋɛ ewura na
         be benapo be benimu na kesheŋ ere!” 10 Ndoŋ nna nɛ b lar Siriyaebi be benapo na be keeyi to m bɛta n yɔ Samɛria be kade na
         to n ya ponte ŋ kaŋɛ kumo be mbunakumpoana na le: “An ka yɔ Siriyaebi be benapo na
         be keeyi to, anyi maŋ wu esa, anyi alɛ maŋ nu esa kama gba be asheŋ ndoŋ. Bumo be
         egbaŋɛ nɛ ekurma nawule a chɛ a mur ndoŋ ashi bumo be ewajɛbu ase.”11 Nɛ bekumpo na ya bɔ baru na ashi ewurkpa. 12 Ndoŋ nna nɛ ewura na koso kanyɛso na ŋ kaŋɛ mbe laŋ to be beshumpo be benimu na le:
         “Men shin nɛ ŋ kaŋɛ menyi kusɔ nɛ Siriya be benapo na bee kre. Ŋkpal b ka nyi akoŋ
         ka tɔr nfe so nɛ b lar bumo be keeyi to n ya ŋana kupuŋ to na, saŋɛ na so an kaŋ lar
         nɛ an ya fin ajibi, baaŋ kɔ m pɔɔ anyi so n sɔ anyi be kade.”13 Nɛ mbe benapo be benimu na be eko kaŋɛ le: “Anyi nɛ an ka ere gba bee shin nɛ an wu
         fanɛ bumo nɛ b juŋkpar n wu na nna na. Amoso men shin nɛ an ta egbaŋɛ nɛ b ka ere
         be benu n shuŋi basa nɛ b ya keni kusɔ nɛ k wora ere.” 14 Ndoŋ nna nɛ b lara basa ko nɛ b ta egbaŋɛturko anyɔ nɛ ewura na shuŋi bumo fanɛ b
         ya keni kusɔ nɛ k wora Siriya be benapo na. 15 Nɛ basa na pɛ ekpa hale n ya fo Jɔɔdan be lɔr na ase kikɛ nseŋ wu Siriyaebi na be
         asɔbuuso nɛ akɔsɔ nɛ b yige n lɛ kubɔrso saŋɛ so nɛ baa shile na. B ka wu loŋ na,
         nɛ b bɛta m ba kaŋɛ ewura na. 16 Ndoŋ nna nɛ Samɛriaebi na shile n yaa muu Siriyaebi na be asɔ ashi bumo be keeyi to.
         Nɛ kusɔ nɛ Enyɛnpe Ebɔrɛ kaŋɛ na fanɛ, baaŋ baa fa ayu lela kurwa asa asa nɛ ayu peper
         kurwa ashe ashe gbiti be kadɛrbi koŋwule na bɔlɔ so.17 Loŋ be saŋɛ na nɛ ewura na daŋ shin nɛ benapo be enimu nɛ e bee fute a yige so na
         bee keni kade na be kabunagboŋ na so, nɛ gbirgbir gbirgbir na shin nɛ basa chichi
         mo so m mɔ. Nɛ kusɔ nɛ Enyɛnpe Ebɔrɛ bɔla anebi Elaisha so ŋ kaŋɛ saŋɛ nɛ ewura na
         yɔ mo pe na bɔlɔ so. 18 Elaisha daŋ kaŋɛ ewura na nna fanɛ kare ya ka chɛ, baaŋ fa ayu lela kurwa asa asa
         ŋko ayu peper kurwa ashe ashe ashe gbiti be kadɛrbi koŋwule ashi Samɛria to. 19 Nɛ ewura na be laŋ to be beshumpo be enimu na malɛ kaŋɛ fanɛ hale nɛ Enyɛnpe Ebɔrɛ
         shin nɛ ayu wora ga gba loŋ maaŋ tiŋ n wora kikɛ. Nɛ Elaisha malɛ kaŋɛ mo le: “Feeŋ
         ta fo anishi n wu amo ama fo alɛ be kɔnɔ maaŋ bɛta amo!” 20 Loŋ malɛ gbagba e daŋ wora mo. Basa daŋ chichi mo so nna m mɔ ashi kabunagboŋ na to.
         Nɛ kusɔ nɛ Elaisha malga na gbagba bɔlɔ so.

Shunɛm be kache na ka bɛta m ba be asheŋ81 Elaisha daŋ kaŋɛ Shunɛm be kache nɛ mbe kebia daŋ wu nɛ mo ere Elaisha tiŋi mo na
         nna fanɛ e keta mbe kanaŋ n yɔ kaplɛkama nɛ e bee sha n ya chena ŋkpal manɛ so Enyɛnpe
         Ebɔrɛ na beeŋ shin nɛ akoŋgboŋ e tɔr kasawule na so nfɛ ashunu. 2 Kache na daŋ bɛ kusɔ nɛ Elaisha daŋ kaŋɛ na so nna nɛ mo nɛ mbe kanaŋ yɔ Filisti be
         kasawule so n ya ji ndoŋ nfɛ ashunu.3 Nfɛ ashunu na be kaman nɛ e naŋ bɛta n yɔ Israɛl be kasawule so nseŋ ya kule ewura
         na fanɛ b bɛta mbe kasawule nɛ mbe laŋ kikɛ n sa mo. 4 Ewura na malɛ daa malga Elaisha be kayɛrbi Gehazi kutɔ nna a bishi mo Elaisha be emamachisheŋ
         nɛ e wora na be asheŋ. 5 Gehazi ka bee kaŋɛ ewura na kananɛ Elaisha tiŋi kebia ashi luwu to, nɛ kache na fo
         ndoŋ. Nɛ Gehazi kaŋɛ ewura na le: “Yiramu, Kache nɛ Elaisha tiŋi mbe kebia ashi luwu
         to na nde!” 6 Nɛ Ewura na bishi kache na kesheŋ na, nɛ kache na kaŋɛ mo kusɔ nɛ Gehazi kaŋɛ na gbagba.
         Ndoŋ nna nɛ ewura na tre mbe benimuana na be eko ŋ kaŋɛ mo fanɛ e ya keni nɛ kache
         na e nya mbe asɔ kikɛ n ta tɔnɔ nɛ e daa beeŋ nya mbe ndɔ to nfɛ ashunu nɛ a choŋ
         na kikɛ n ti so.7 Jemanɛ na so nɛ Siriya be ewura Bɛnhadad daa lɔ, nɛ Elaisha yɔ Damaskɔs nɛ e ya chɔrɔ
         mo. B ka kaŋɛ ewura na fanɛ Elaisha ba ndoŋ, 8 nɛ e kaŋɛ kanyɛn ko nɛ baa tre Haziɛl nɛ e la mbe benimuana na be eko na le: “Ta kakɛ
         n ya sa anebi na ŋ kule mo fanɛ e bishi Enyɛnpe Ebɔrɛ ŋ keni meeŋ nya alenfia a?”
         9 Ndoŋ nna nɛ Haziɛl fin asɔ nɛ a walɛ be yiri yiri ashi Damaskɔs be kade to ŋ kre n
         deŋi enyɔma adena so nɛ e ya sa Elaisha. Haziɛl ka yɔ Elaisha kutɔ nɛ e kaŋɛ mo le:
         “Fo kayɛrbi ewura Bɛnhadad yɛ m ba bishi fo fanɛ e beeŋ koso mbe kulɔ ere to a?”10 Nɛ Elaisha malɛ kaŋɛ le: “Enyɛnpe Ebɔrɛ na lara ŋ ŋini ma fanɛ ewura Bɛnhadad beeŋ
         wu ama mo alɛ beeŋ nya alenfia pɔɛŋ.” 11 Ndoŋ nna nɛ Elaisha keni Haziɛl be anishito tenini nɛ anishinyɔr pɛ Haziɛl nɛ e kurgi
         kumu n yuu to nɛ Elaisha fara a shu. 12 Nɛ Haziɛl bishi mo: “Manɛ nna nɛ fee shu n nyɛnpe?” Nɛ Elaisha kaŋɛ: “Ŋkpal ŋ ka wu
         asheŋ lubi nɛ feeŋ wora Israɛlebi so. Feeŋ chɔɔ bumo be kumɔlga be mboŋ lempo nseŋ
         mɔ bumo be mbrantiɛ, m bure bumo be mbi popɔrbi be amu to nseŋ baŋɛ bumo be bedampoche
         be epunana to.”13 Nɛ Haziɛl kaŋɛ: “Fo kayɛrbi e la ma. M maŋ kɔ eleŋ. Fo tama fanɛ meeŋ shuli n wora
         loŋ a?”Nɛ Elaisha kaŋɛ mo le: “Enyɛnpe Ebɔrɛ na e lara ŋ ŋini ma fanɛ fo e naŋ ba ki Siriya
         be ewura m bɛ emo nɛ e bee ji ere so.”14 Haziɛl ka bɛta n yɔ ewura Bɛnhadad kutɔ nɛ e bishi mo kusɔ nɛ Elaisha kaŋɛ. Nɛ Haziɛl
         yɛ: “E kaŋɛ nna fanɛ feeŋ naŋ nya alenfia.” 15 Ama kare ka cha, nɛ Haziɛl ta ketaa gbɛgbɛso m pɔlɔ nchu to nseŋ ta kumo m buu ewura
         na be anishi so hale nɛ e wu.Nɛ Haziɛl sɔ Bɛnhadad so n ji Siriya be kuwura.Juda be ewura Jehoram be asheŋ(2 Kronikɛls 21:1-20)16 Ahab pibinyɛn Joram ka ji Israɛl be kuwura be kafɛ nusopo to nɛ Jehoshafat pibinyɛn
         Jehoram malɛ ji Juda be kuwura. 17 Nfɛ adesa nɛ anyɔ nɛ Jehoram daŋ ji pɔɛŋ ŋ ki ewura, nseŋ ji kuwura Jerusalɛm to nfɛ
         aburwa. 18 Ewura Jehoram daŋ ta ewura Ahab pibiche nna, amoso e daa wora asheŋ nna fanɛ ewura
         Ahab be kanaŋ to ebi nɛ Israɛl be bewura nseŋ wora alubi ŋ gbiti Enyɛnpe Ebɔrɛ na.
         19 Ama Enyɛnpe Ebɔrɛ na daa maa sha fanɛ e mur Juda ŋkpal e ka nase kɔnɔ n sa ewura Deevid
         dra dra fanɛ mbe kaman to ebi e naŋ baa ji Juda be kuwura saŋkikɛ so.20 Saŋɛ so nɛ Jehoram daa la Juda be ewura na, Edɔm be efuli so be basa na daa kini kebaanu
         a sa Judaebi nna nsaa lara bumo gbagba be bewura. 21 Amoso ewura Jehoram nɛ mbe benapo be benimuana na daŋ ta egbaŋɛturko nna n yɔ kade
         nɛ baa tre Zair nɛ b ya kɔ Edɔmebi na kena. Ama Edɔmebi na daŋ kulti bumo nna n wɔtɔ.
         Kanyɛ ka biri, nɛ Judaebi na kɔ Edɔmebi kena nɛ Edɔmebi na pɔɔ bumo so nɛ b shile
         n yɔ epe. 22 Yili loŋ be saŋɛ na, nɛ Edɔmebi sɔ bumo be amu ashi Judaebi be enɔ to. Kumo be saŋɛ
         nɛ Libna be kade to ebi gba kini kebaanu a sa ewura Jehoram ŋkpal e ka kini kebaanu
         a sa Enyɛnpe Ebɔrɛ nɛ e la mo nananyɛnana be Ebɔrɛ na so.23 B daŋ sibɛ kusɔ kama nɛ ewura Jehoram wora nna n wɔtɔ Juda be bewura be adrasheŋ be
         nwɔl to. 24 E ka wu, kakpa nɛ baa puli bewura ashi Jerusalɛm nɛ k la Deevid be kade to na nɛ b
         daŋ puli mo, nɛ mo pibinyɛn Azariya sɔ mo so n ji kuwura.Juda be ewura Ahaziya be asheŋ(2 Kronikɛls 22:1-6)25 Ahab pibinyɛn Joram ka ji Israɛl be kuwura be kafɛ kuduanyɔ to nɛ Jehoram pibinyɛn
         Ahaziya malɛ ki Juda be ewura. 26 Ahaziya daŋ fo nfɛ adunyɔ nɛ anyɔ nna pɔɛŋ nseŋ ki ewura. Mo alɛ daŋ ji kuwura Jerusalɛm
         to kafɛ koŋwule nna. Atalia nɛ e la Israɛl be Ewura Ahab pibiche nsaa la ewura Omri
         mo nanabi na, e daa la Ahaziya mo nio. 27 Ahaziya gba daŋ bɛ ewura Ahab be kaman to ebi be ekpa so nna n wora alubi ŋkpal mo
         nio Atalia nɛ e la Israɛl be ewura Ahab pibiche na so. 28 E daŋ bɛ bumo be kasotoji so nna n tu Israɛl be ewura Joram n ya kɔ Siriya be ewura
         Haziɛl kena. Ramɔf nɛ k wɔ Giliad na nɛ b daŋ tu abar ŋ kɔ kena na nseŋ doro ewura
         Joram ashi kena na to. 29 E ka doro na, nɛ e bɛta n yɔ Jezreel be kade to nɛ e ya chɛ mbe doro na, nɛ ewura
         Ahaziya yɔ ndoŋ nɛ e ya bɔ mo so.

B ka chulgi ŋku n wurge Jehu so n ta mo ŋ ki Israɛl be ewura91 Kachako nɛ anebi Elaisha tre anebiana be katuŋ na to be eko ŋ kaŋɛ mo le: “Bela ase
         n ta ɔlif be ŋku kɔlba ere n yɔ Ramɔf nɛ k wɔ Giliad na. 2 Fo kaŋ fo ndoŋ fo fin Jehoshafat pibinyɛn Jehu nɛ e la Nimshi mo nanabi na nseŋ keta
         mo n lar mo braana to n yɔ ebuŋkpar, 3 n ya chulgi ŋku n wurge mbe kumu so m buu mo kuwura ŋ kaŋɛ le: ‘Enyɛnpe Ebɔrɛ e lara
         fo fanɛ fo baa la Israɛl be ewura.’ Kumo be kaman nɛ fo lar kade na to manaŋ nsaa
         maŋ ji shɛŋ.” 4 Ndoŋ nna nɛ anebifɔlbi na yɔ Ramɔf. 5 E ka fo ndoŋ nɛ e wu benapo be benimu na nɛ b wɔ nshɛr to nɛ e kaŋɛ: “N nyɛnpe, ŋ
         kɔ baru ko nɛ ŋ kaŋɛ fo.”Nɛ Jehu bishi: “Anyi be emo bre nɛ fee malga a sa ere?”Nɛ anebifɔlbi na kaŋɛ: “N nyɛnpe fo nɛ mee malga a sa.” 6 Ndoŋ nna nɛ Jehu koso n luri ebu to nɛ anebifɔlbi na n luri ebu na to n ya chulgi
         ɔlif be ŋku n wurge mbe kumu so nseŋ kaŋɛ mo le: “Enyɛnpe nɛ e la Israɛl be Ebɔrɛ
         na yɛ e bee buu fo mbe basa Israɛlebi be kuwura nna. 7 Ama a daga fo ka mur ewura Ahab nɛ e la fo nyɛnpe na be laŋ to ebi kikɛ ŋ gberge bumo
         kusoe ŋkpal mbe eche Jɛzebel ka mɔ mbe anabiana nɛ mbe nyɛrbi so. 8 Ahab be kanaŋ nɛ mbe kaman to ebi kikɛ daga luwu. Meeŋ mur kanaŋ na to be benimu nɛ
         mbia nɛ b la benyɛn kikɛ. 9 Kananɛ m baŋ wora Israɛl be ewura Jeroboam nɛ mbe kanaŋ nɛ ewura Baasha nɛ mbe kanaŋ
         na gbagba nɛ meeŋ wora Ahab malɛ gba. 10 B maaŋ puli Jɛzebel, njɔnɔ e naaŋ we mbe kebuni ashi Jizreel be kade to.” Anebifɔlbi
         na ka malga n loge, nɛ e lar ebu na to n shile n yɔ.11 Ndoŋ nna nɛ Jehu bɛta n yɔ mo braana benimu na kutɔ nɛ b bishi mo le: “Nuso nɛ asheŋ
         du? Manɛ nɛ ebompo ere bee fin fo kutɔ?”Nɛ Jehu kaŋɛ: “Men nyi kusɔ nɛ e bee sha gba.” 12 Nɛ b kaŋɛ le: “An maŋ nyi, kaŋɛ anyi kusɔ nɛ e kaŋɛ!” Nɛ Jehu kaŋɛ: “Kusɔ nɛ e yɛ
         Enyɛnpe na kaŋɛ e la fanɛ, e buu ma Israɛl be kuwura.” 13 Epul to nɛ Jehu mo braana benimu na parga bumo be epiŋi to n deŋi ketempreŋ na so
         nɛ Jehu dii n yili so. Nɛ b foŋ mbel nseŋ cha awɔr ŋ kaŋɛ: “Jehu e la ewura!”B ka mɔ Israɛl be ewura Joram be asheŋ14-15 Loŋ be saŋɛ na nɛ ewura Joram daŋ nya doro ashi kena nɛ Ramɔfebi nɛ Siriya be ewura
         Haziɛl daŋ kɔ na to, nɛ mo ere ewura Joram na wɔ Jizreel a chɛ mbe kumu na, Jehu daŋ
         kaŋɛ mo braana benapo be benimu na nna le: “Menyi be ekama nɛ e bɛ ma so, e sa maŋ
         kaŋ juŋkpar n yɔ Ramɔf n ya kaŋɛ Jizreel be basa kesheŋ ere.” 16 Kede be kaman nɛ e luri mbe gbaŋɛturko to n yɔ Jizreel. Loŋ be jemanɛ na kikɛ nɛ Joram
         maŋ naŋ nya alenfia nɛ Juda be ewura Ahaziya malɛ yɔ ndoŋ nɛ e ya bɔɔ mo so.17 Ekumpo ko nɛ e yil egbal be kakpa jeŋgreŋ nɛ bekumpo bee keni so ashi Jizreel na ka
         wu Jehu nɛ mbe basa ka bee ba, nɛ e cha awɔr ŋ kaŋɛ ewura na le: “N wu basa ko ka
         bee ba.”Ndoŋ nna nɛ Joram kaŋɛ bumo le: “Men shuŋi esa ko nɛ e ta gbaŋɛ n ya bishi bumo fanɛ
         belɔpo e la bumo ŋko bedoŋ?”18 Nɛ kabɔ dii gbaŋɛ n yɔ Jehu kutɔ n ya kaŋɛ mo fanɛ ewura yɛ: “Kagbenewushiso nɛ fee
         ba a?”Nɛ Jehu kaŋɛ: “Kumo ere maŋ la fo asheŋ! Bɛ ma basa ere so.”Kumo be jemanɛ nɛ ekumpo nɛ e yil egbal be kakpa jeŋgreŋ na kaŋɛ fanɛ kabɔ na yɔ katuŋ
         na kutɔ ama mo alɛ maŋ naŋ bɛta m ba. 19 Ndoŋ nna nɛ b naŋ shuŋi kabɔ ko nɛ mo alɛ gba ya bishi Jehu loŋ be kesheŋ koŋwule
         na. Nɛ Jehu malɛ kaŋɛ le: “Kumo ere maŋ la fo asheŋ! Bɛ ma basa ere so.”20 Nɛ ekenipo na naŋ ba kaŋɛ ewura na fanɛ kabɔ na yɔ basa na kutɔ mo alɛ maŋ naŋ bɛta
         m ba, nseŋ kaŋɛ le: “Katuŋ na be ejuŋkparpo na bee dii mbe gbaŋɛturko na fanɛ ebompo.
         Ashere Jehu nna na!”21 Nɛ ewura Joram kaŋɛ: “Men ta ma gbaŋɛturko m bar ma.” B ka ta kumo m bar mo nɛ mo
         nɛ ewura Ahaziya dii bumo be egbaŋɛturko n ya shɛr Jehu to ashi kudɔsawule nɛ k daa
         la Nabɔf nɛ Jɛzebel daŋ mɔ ashi mbe ndibi be kudɔ to na peya na. 22 Joram ka wu Jehu na nɛ e bishi mo le: “Kagbenewushi so nɛ fee ba a?”Ndoŋ nna nɛ Jehu malɛ kaŋɛ: “Nuso nɛ kayurwushi beeŋ tiŋ a wɔtɔ saŋɛ so nɛ fo nio
         Jɛzebel be kegbaya nɛ kagbirshuŋ wɔ anyi to.”23 Ahaziya ka ta mbe gbaŋɛturko nɛ Joram kilgi nɛ e shile nseŋ kaŋɛ: “Ahaziya, an yɔ,
         kejigbelɛ nɛ b sho anyi na.” 24 Ndoŋ nna nɛ Jehu ta mbe keta n to Joram nɛ k ya da mbe kaman n luri n ya da mbe kukuumu
         n ya bɔl. Nɛ Joram tɔr mbe gbaŋɛturko to epul na to n wu. 25 Nɛ Jehu kaŋɛ Bidka nɛ e la mbe kayɛrbi na le: “Ta mbe kebuni na n ya lɛ kasawule nɛ
         k daa la Nabɔf peya na so. Fo nyiŋi saŋɛ so nɛ ma nɛ fo daa dii egbaŋɛturko a bɛ ewura
         Joram mo tuto Ahab so na a? Kumo be jemanɛ nɛ Enyɛnpe Ebɔrɛ na daŋ kaŋɛ le na.” 26 E yɛ: “N wu b ka mɔ Nabɔf be mbinyɛnsobi ndre. Ma alɛ beeŋ gberge fo kusoe kasawule
         nɛ b mɔ Nabɔf ere gbagba so.” Kumo be kaman nɛ Jehu kaŋɛ mbe kayɛrbi na fanɛ e ya
         ta Joram be kebuni n ya lɛ Nabɔf be kasawule na so saŋɛ na so Enyɛnpe Ebɔrɛ be kamalga
         na beeŋ bɔlɔ so.B ka mɔ Juda be ewura Ahaziya be asheŋ27 Ewura Ahaziya ka wu kusɔ nɛ k wora na, nɛ e luri mbe gbaŋɛturko to a shile a yɔ Bɛf
         Hegan nɛ Jehu ju m buu mo so nsaa kaŋɛ le: “Men mɔ mo alɛ gba!” Ndoŋ nna nɛ Jehu be
         benapo doro mo saŋɛ so nɛ e wɔ Guur nɛ k mata Iblim be kade to be ekpa to a yɔ na.
         Nɛ e keta doro na n ya fo kade nɛ baa tre Mɛjido na pɔɛŋ nseŋ wu. 28 Ndoŋ nna nɛ mbe benimu na ta mbe kebuni na n yɔ Jerusalɛm nɛ k la ewura Deevid be
         kade to na n ya puli bewura be kejembulaŋ be nchaŋ nɛ baa puli bewura na to.29 Ahab pibinyɛn Joram ka ji Israɛl be kuwura be kafɛ kudukakosopo to, nɛ Ahaziya malɛ
         ki Juda be ewura.B ka mɔ ewurche Jɛzebel be asheŋ30 Jehu ka yɔ Jizreel nɛ Jɛzebel nu mbe asheŋ, nseŋ ya ŋe kile nseŋ mɔ mbe emin to nɛnɛ
         nsaa jule a keni tokuro to ashi ewura na be laŋ to. 31 Jehu ka bɔla kade na be kabuna to a ba, nɛ Jɛzebel boŋ to ŋ kaŋɛ le: “Fo nɛ baa tre
         Zimri na a? Emɔpo ere! Manɛ e bar fo nfe?”32 Ndoŋ nna nɛ Jehu maŋ kumu so ŋ keni tokuro na ase m ponte ŋ kaŋɛ: “Wanɛ e bɛ ma so?”
         Nɛ ewura be laŋ to be benimuana yili tokuro na ase a jule a keni mo. 33 Nɛ Jehu ponte ŋ kaŋɛ bumo le: “Men ta Jɛzebel n lɛ tokuro na to!” Ndoŋ nna nɛ b ta
         mo n lɛ to nɛ egbaŋɛ chichi mo so nɛ mbe ŋklaŋ fiɛ egbal na nɛ egbaŋɛ nɛ b chichi
         mo so na. Nɛ Jehu dii mbe egbaŋɛturko n ya chichi mbe kebuni na so, 34 n ya luri ewura be laŋ na to nɛ e ya fin a ajibi n ji nseŋ kaŋɛ le: “Kashenteŋ nna
         fanɛ e la alubiworapo ama mo alɛ la ewura pibiche nna amoso meeŋ sa mo kupuli lela.”
         35 Basa nɛ b yɔ nɛ b ya puli mo na daa maŋ wu mbe eyur ama mbe kumuwibi nɛ mbe enɔana
         nɛ mbe aya be awibi nawule nɛ b daŋ wu. 36 B ka ya bɔ Jehu kesheŋ ere be baru nɛ e kaŋɛ le: “Kananɛ Enyɛnpe Ebɔrɛ bɔla mbe kayɛrbi
         Elaija so ŋ kaŋɛ fanɛ njɔnɔ e naŋ ji Jɛzebel be eyur ashi Jizreel be kasawule so na
         gbagba e wora na. 37 E yɛ baaŋ ta mbe eyur nɛ k ka na n farnyaŋ to n lɛ fanɛ anabin nɛ esa kama maaŋ tiŋ
         m pin mo.”

B ka mɔ Ahab be kaman to ebi be asheŋ101 Ewura Ahab be kaman to ebi be basa adushunu e daa wɔ Samɛria be kade to. Ndoŋ nna
         nɛ Jehu sibɛ kawɔl n sa kade na be ekrachi nɛ benimuana nɛ Ahab be kaman to ebi nɛ
         basa nɛ baa keni Ahab be mbia so. Kananɛ b daŋ sibɛ kawɔl na nde: 2 “B pɔr egbal ŋ kulti men be kade nna nɛ men kɔ egbaŋɛ nɛ egbaŋɛturko nɛ b kɔ a kɔ
         kena na, ma alɛ baa nyi geeŋ fanɛ menyi nɛ ewura Ahab be kaman to ebi e wɔ ndoŋ. Amoso
         men baŋ kraŋ kawɔl ere, 3 men lara ewura na be kaman to ebi be esa nɛ e daga m buu mo kuwura nseŋ wora shiriya
         malɛ fanɛ menyeeŋ kuŋ mbe kuwurji na nɛnɛ.”4 Ama kufu daŋ pɛ Samɛria be benimuana nna ga nna nɛ b yɛ: “Saŋɛ so nɛ ewura Joram nɛ
         ewura Ahaziya maŋ tiŋ m pɔɔ Jehu so anyi ere e naŋ tiŋ a?” 5 Ndoŋ nna nɛ krachi nɛ e bee keni ewura be laŋ to ebi so na nɛ enimu nɛ mo alɛ bee
         keni kade na so na nɛ benimuana na nɛ bumo kurgepoana na, ta le be kubɔya ere n ya
         sa Jehu. B yɛ: “An la fo nyɛrbi nna, anyi alɛ wora shiriya nɛ an wora kusɔ kama nɛ
         fo kaŋɛ anyi. Anyi maaŋ buu ekama kuwura, amoso wora kusɔ kama nɛ fee fɛ fanɛ k walɛ.”6 Nɛ Jehu naŋ sibɛ bumo kawɔl nyɔsopo le: “Nɛ men baa wɔ ma kaba so nsaa nu a sa ma
         bre, kumo ere men ku ewura Ahab be kaman to ebi na be amu m ba Jizreel echefo saŋɛ
         ere so m ba sa ma.”Basa nɛ b la bunyaŋwuraana ashi Samɛria na e daa keni ewura Ahab be kaman to ebi adushunu
         na so. 7 B ka kraŋ ewura Jehu be kawɔl na nɛ Samɛria be bejuŋkparpoana na mɔ Ahab be kaman
         to ebi adushunu na nseŋ ku bumo be amu n wɔtɔ nlantaŋɛ to n ya sa Jehu ashi Jizreel.8 B ka ya kaŋɛ Jehu fanɛ b bar Ahab be kaman to ebi na be amu na, nɛ e shin nɛ b koli
         amo ntuŋnyɔso n nase abar so ashi kade na be kabunagboŋ ase nseŋ yige amo n nase ndoŋ
         nɛ kare chɛ. 9 Kumo be ŋklade kachipurso, nɛ Jehu lar n yɔ kabunagboŋ na ase n ya kaŋɛ basa nɛ b
         wɔ ndoŋ na le: “Ma e daŋ wu ewura Joram kulubi nseŋ mɔ mo na, mannɛ menyi e mɔ mo;
         nɛ wanɛ e mɔ bede malɛ? 10 Nlantaŋɛ nɛ amu ere bee nyiŋi anyi kusɔ nɛ Enyɛnpe Ebɔrɛ na kaŋɛ a laŋɛ Ahab be kaman
         to ebi be kaplɛa so na ka beeŋ bɔlɔ so kashenteŋ nna. Anebi Elaija so nɛ Enyɛnpe Ebɔrɛ
         na bɔla n wora kusɔ nɛ e kaŋɛ fanɛ e beeŋ wora na.” 11 Kumo be kaman nɛ Jehu mɔ Ahab be basa nɛ b ka a wɔ Jizreel na kikɛ. Mbe ekrachiana
         nɛ mo teri kpakpasoana nɛ bɔrɛmatapoana na be ekama gba daa maŋ ka.B ka mɔ ewura Ahaziya mo kurgepoana be asheŋ12 Jehu ka lar Jizreel a yɔ Samɛria, n ya fo kakpa nɛ baa tre Mbolpɔkpapo be keeyi to
         na, 13 nɛ e tu Juda be ewura Ahaziya nɛ e wu na mo kurgepoana ko nseŋ bishi bumo le: “Basa
         mo e la menyi?”Nɛ b yɛ: “Ahaziya mo kurgepoana e la anyi nɛ anyee yɔ Jizreel nɛ an ya chɔrɔ ewurche
         Jɛzebel be mbia nɛ ewura Ahab be kanaŋ kikɛ.” 14 Ndoŋ nna nɛ Jehu kaŋɛ mbe basa le: “Men pɛ bumo nɛ b kraa keni!” Ndoŋ nna nɛ b pɛ
         bumo eleŋso, n yɛr bumo ketirbu nɛ k mata mbolpɔkpapoana be keeyi to na n ya mɔ bumo
         basa adena nɛ anyɔ na kikɛ ndoŋ. Esa koŋwule gba maŋ ka.B ka mɔ Ahab mo kurgepoana nɛ b ka na be asheŋ15 Jehu ka naŋ lar a yɔ, nɛ e ya tu Rekab pibinyɛn Jonadab. Ndoŋ nna nɛ Jehu chɔrɔ mo
         nseŋ bishi mo le: “Ma nɛ fo kikɛ be nfɛra la kukoŋwule nna. Feeŋ chɛ ma to a?” Nɛ
         Jonadab yɛ: “Mm, meeŋ chɛ fo to.” Ndoŋ nna nɛ Jehu kaŋɛ mo le: “Kumo ere ta fo enɔ
         n sa ma.” Nseŋ pɛ mbe enɔ to ŋ gberge mo nɛ e luri gbaŋɛturko na to, 16 nɛ e kaŋɛ mo le: “Tu ma nɛ an yɔ nɛ fo ya keni kananɛ m pere kenishi a shuŋ Enyɛnpe
         Ebɔrɛ na. Ndoŋ nna nɛ b dii bumo be egbaŋɛturko m bɛ abar so n yɔ Samɛria.” 17 B ka fo Samɛria na, nɛ Jehu mɔ Ahab mo kurgepoana kikɛ. E daa maŋ shin nɛ bumo be
         ekoŋwule gba ji efute. Kusɔ nɛ Enyɛnpe Ebɔrɛ bɔla anebi Elaija so ŋ kaŋɛ na daŋ bɔlɔ
         so nna kashenteŋto.18 Kede be kaman nɛ Jehu tre Samɛria be basa kikɛ n shɛr abar so nseŋ kaŋɛ bumo le: “Ewura
         Ahab bre daŋ shuŋ Baal be kegbir na gbrɛbi nna ama ma ere beeŋ shuŋ kumo ga. 19 Tre Baal be anebiana na kikɛ nɛ kumo be beshumpo nɛ agbirwuraana na kikɛ. Ekama maa
         kra kini. Mee shin nɛ n lara sargagboŋ n sa Baal be kegbir na nna. Ekama nɛ e maŋ
         ba nshɛr na to beeŋ wu.” Ama Jehu daa wora nambara nna nɛ e mɔ basa nɛ baa shuŋ Baal
         be kegbir na. 20 Ndoŋ na nɛ Jehu ponte ŋ kaŋɛ le: “Men kaŋɛ ekama kachɛ nɛ an lara n yili nɛ an shuŋ
         Baal be kegbir ere!” Nɛ b bɛ kusɔ nɛ e kaŋɛ na so. 21 Kede be kaman nɛ Jehu shuŋi n tre Israɛl be basa kama nɛ baa shuŋ Baal be kegbir na
         m ba shɛr. Nɛ Baal be kegbirlambu na bɔlɔ le kiŋkiŋkiŋ. 22 Ndoŋ nna nɛ Jehu kaŋɛ enimu nɛ e bee keni kegbir na be epiŋi so na fanɛ e ta amo m
         ba sa basa nɛ baa shuŋ kegbir na nawule. 23 Ade kikɛ be kaman, nɛ Jehu nɛ Rekab pibinyɛn Jonadab luri Baal be kegbirlambu na to
         n ya kaŋɛ basa nɛ b wɔ ndoŋ na le: “Men sa maŋ kaŋ shin nɛ basa nɛ baa shuŋ Enyɛnpe
         Ebɔrɛ na be ekama e luri nfe ama basa nɛ baa shuŋ Baal be kegbir na nawule.” 24 Ndoŋ nna nɛ Jehu nɛ Jonadab luri nɛ b ya lara esarga nɛ esarga chɔɔso n sa Baal. Ama
         Jehu daŋ kaŋɛ benapo aduburwa nɛ e shin nɛ b ŋana n yili kegbirlambu na be ketamanto
         na le nna: “Men mɔ Baal be beshumpo ere kikɛ, men sa maŋ shin nɛ bumo be ekama e shile.
         Fo kama nɛ fo shin nɛ bumo be ekama nya n shile, feeŋ ta fo ŋkpa n tal mo peya to!”25 Jehu ka baŋ lara esarga na n loge, nɛ e kaŋɛ benapo na le: “Men luri m mɔ basa na
         kikɛ; men sa maŋ shin nɛ bumo be ekoŋwule gba e shile!” Ndoŋ nna nɛ b ta bumo be etokobi
         n ya mɔ basa na kikɛ ŋ gbeye bumo n ya nase ketamanto, nseŋ luri n yɔ kegbirlambu
         na be ebuŋkpar to, 26 n ya lara kegbir na be kapɔrduli nɛ k wɔ ndoŋ na n chɔɔ. 27 Kumo be kaman nɛ b bure kegbir na be kapɔrduli na nɛ kegbirlambu na gba nseŋ ta ndoŋ
         ŋ kilgi dɔshia. Loŋ be kakpa na kraa wɔtɔ hale kabre.28 Kananɛ Jehu ju Baal be kagbirshuŋ ashi Israɛl be efuli so nna na. 29 Ama ewura Jehu gba wora alubi nɛ ewura Jeroboam daŋ wora saŋɛ so nɛ e ta shuwa n lɔŋɛ
         egbolufɔlbi nɛ Israɛl be basa shuŋ amo ashi Bɛtɛl nɛ Dan na nna. 30 Ade kikɛ be kaman nɛ Enyɛnpe Ebɔrɛ na kaŋɛ Jehu le: “Fo wora kusɔ kama nɛ mee sha
         fanɛ fo wora Ahab be kaman to ebi na. Amoso mee nase kɔnɔ a sa fo nna fanɛ baŋ yili
         fo kenana ko m ba fo fo kenana gbiramuli be jemanɛ so be basa e naaŋ baa ji Israɛl
         be efuli so be kuwura.” 31 Ama Jehu daa maŋ ta mbe kagbene kikɛ m bɛ Enyɛnpe nɛ e la Israɛl be Ebɔrɛ na be mbra
         so. E daa wora alubi nɛ Jeroboam daŋ wora nseŋ shin nɛ Israɛl be efuli tɔr kulubi
         to na nna.Jehu be luwu be asheŋ32 Jemanɛ nɛ Enyɛnpe Ebɔrɛ fara n shin nɛ Israɛl be kasawule bee duga so na, nɛ Siriya
         be ewura Haziɛl kɔ m pɔɔ Israɛlebi na so nseŋ sɔ bumo be kasawule 33 nɛ k wɔ Jɔɔdan be lɔr na be epeŋilarkpa hale ya fo Arowa be kade to ashi lɔr nɛ baa
         tre Aanɔn na ase n ta Giliad nɛ Bashan gba be nsawule nɛ Gad nɛ Ruben nɛ Manase be
         eyiriana be nsawule gba n ti so.34 B daŋ sibɛ kusɔ kama nɛ Jehu daŋ wora, nɛ mbe anyɛnsheŋ kikɛ be asheŋ nna n wɔtɔ Israɛl
         be bewura be adrasheŋ be nwɔl to. 35 Jehu ka wu, Samɛria nɛ b puli mo nɛ mo pibinyɛn Jehowahaz sɔ mo so n ji kuwura. 36 Nfɛ adunyɔ nɛ aburwa nɛ Jehu daŋ ji kuwura Samɛria be kade to ashi Israɛl be efuli
         so.

Juda be ewurche Atalia be asheŋ(2 Kronikɛls 22:10—23:15)111 Juda be ewura Ahaziya mo nio Atalia ka nu fanɛ mo pibinyɛn wu nna, nɛ e kaŋɛ fanɛ
         b mɔ basa nɛ b shi Juda be ewura be kanaŋ to na kikɛ. 2 Ahaziya pibinyɛn Jɔash nawule e daŋ nya ekpa n shile ŋ ŋana. Mo nɛ basa na kikɛ nɛ
         b daa sha kemɔ nɛ mo tana Jehosheba nɛ e daa la ewura Jehoram pibiche nsaa la Ahaziya
         malɛ mo tuto pibi na mɔlga mo. E daŋ ta mo nɛ eche nɛ e bee keta mo kakurge na nna
         ŋ ŋana Enyɛnpe be bɔrɛlambu na be ebu deseto to. Ŋkpal loŋ so, Atalia daa maŋ nya
         mo m mɔ. 3 Nfɛ ashe nɛ Jɔash daŋ ŋana bɔrɛlambu na to. Loŋ be jemanɛ na nɛ Atalia malɛ bee ji
         kuwurche ashe efuli na so.4 Kafɛ shunusopo na to nɛ bɔrɛmatapo Jehowada shuŋi n tre benimu nɛ benapo nɛ baa keni
         ewura be laŋ to so na nɛ b shɛr bɔrɛlambu na to m bɔ ntaŋ Enyɛnpe Ebɔrɛ be ketre so
         a yɔ kusɔ nɛ e bee sha kewora na be kaplɛa so. Ade kikɛ be kaman nɛ e ŋini bumo ewura
         Ahaziya pibinyɛn Jɔash 5 nseŋ kaŋɛ bumo le: “Men kaŋ baa ba kushuŋ to kewushiachɛ, kananɛ b barga menyi to
         ntuŋ asa na be katuŋ koŋwule e naŋ baa keni bɔrɛlambu na be mbunaana so, 6 nɛ katuŋ koŋwule malɛ e baa keni kabuna nɛ baa tre Suur be kabuna na so. Nɛ katuŋ
         nɛ k ka na malɛ e baa keni kakpa nɛ ewura be bekumpo wɔ na so. Loŋ be ntuŋ asa ere
         e naaŋ baa keni ewura na be laŋ so. 7 Ntuŋ na be anyɔ nɛ b maa yɔ kushuŋ to kewushiachɛ na, daga b ka ya yili bɔrɛlambu
         na ase nna a kuŋ Jɔash. 8 A daga men ka keta men be etokobi n wora shiriya n yili a kuŋ ewura Jɔash. Kaplɛkama
         nɛ e bee yɔ men bɛ mo so. Ekama malɛ nɛ e pɛl n taga mo to, daga luwu.”9 Benapo be benimu na daŋ bɛ kusɔ nɛ Jehowada kaŋɛ na so nna nseŋ shin nɛ bumo be basa
         ba mo kutɔ. Amoso benapo be benimu na daŋ gbargbar basa nɛ b koso kushuŋ to nɛ bumo
         nɛ b ba nɛ b ba sɔ bumo so na kikɛ ndoŋ nna. 10 Ndoŋ nna nɛ Jehowada ta akpa nɛ asɔkuŋso nɛ a daa la ewura Deevid peya nsaa yil bɔrɛlambu
         na to na n sa benapo be benimu na. 11 E daŋ shin nna nɛ bekumpo na ta bumo be etokobi ŋ keta n yili ŋ kulti bɔrɛsure na
         ashi bɔrɛlambu na be anishito a kuŋ Jɔash. 12 Kede be kaman nɛ Jehowada keta Jɔash n lar kowu nseŋ ta kuwurwuro m buu mo nseŋ n
         ta bewura be mbra be kawɔl n sa mo nseŋ chulgi ŋku n wurge mbe kumu so n ta mo ŋ ki
         ewura. Ndoŋ nna nɛ ekama na kpla enɔ nseŋ cha awɔr ŋ kaŋɛ le: “Ebɔrɛ e teŋi ewura
         na be ŋkpa so.” 13 Ewurche Atalia ka nu basa na ka bee dele ewura na, nɛ e nya manaŋ n yɔ kakpa nɛ jimaŋ
         na shɛr na ashi bɔrɛlambu na to. 14 E ka ya wu ewura popɔr na nɛ e yili eshabɔrɛana na akpa ashi bɔrɛlambu na be kabuna
         be anishito be kakpa nɛ bewura bee chena na, nɛ benapo be benimu nɛ mbelfompoana yili
         ŋ kulti mo, nɛ basa na kikɛ bee cha awɔr kagbenefuli so nsaa foŋ mbel nɛ bɔrɛlambu
         to be beshɛbompoana bee juŋkpar kasheŋ wora na kikɛ, nɛ e kpɛa mbe asɔbuuso to kagbenejijaso
         nseŋ boŋto ŋ kaŋɛ le: “Menyi bedebɔrpo ere!” 15 Jehowada daa maa sha b ka mɔ ewurche Atalia bɔrɛlambu na ase, ŋkpal loŋ so, e daŋ
         tre benapo be benimuana na nna ŋ kaŋɛ bumo le: “Men ta mo m bɔla bekumpo na to n yɔ.
         Esa kama malɛ nɛ e kaŋ pɛl a sha kesɔ mo n yige, men mɔ amodoŋwura.” 16 Ndoŋ nna nɛ b pɛ mo n ta mo n yɔ ewura be laŋ to be kelɔnɛ so be kakpa nɛ baa tre
         ‘Egbaŋɛ be Kabuna’ na, n ya mɔ mo ndoŋ.Jehowada ka naŋ lɔŋɛ asheŋ(2 Kronikɛls 23:16-21)17 Bɔrɛmatapo Jehowada daŋ shin nna nɛ mo nɛ ewura Jɔash nɛ basa na wora kɔnɔkoŋwule
         be ŋkre fanɛ baaŋ baa ji kashenteŋ a sa Enyɛnpe Ebɔrɛ. 18 Kumo be kaman nɛ b ya da Baal be lambu na n lɛ nseŋ bure kumo be ebɔrɛsure nɛ agbirana
         nɛ a wɔ ndoŋ na kikɛ nseŋ mɔ Maatan nɛ e la Baal be kegbirwura na ashi ebɔrɛsureana
         na ase gbagba. Ndoŋ nna nɛ Jehowada shin nɛ bekumpo yili a keni Enyɛnpe be bɔrɛlambu
         na so. 19 Ade kikɛ be kaman nɛ benapo be benimuana nɛ Jerusalɛm be kade to be benimuana nɛ ekrachiana
         nɛ basa nɛ b ka na kikɛ ba Jehowada kutɔ nɛ b bɛ abar so n ya keta ewura na bɔrɛlambu
         na to m ba ewura be laŋ to. Kabunagboŋ na to nɛ b daŋ bɔla n luri laŋ na to nɛ ewura
         na ya chena mbe kuwurputi so. 20 Basa na kikɛ be ŋgbene daŋ fuli bumo nna ga nɛ kade na kikɛ wora shruum ŋkpal ewurche
         Atalia ka wu na so. 21 Nfɛ ashunu nɛ Jɔash daŋ ji pɔɛŋ nseŋ ki Juda be ewura.

Juda be ewura Jɔash be asheŋ(2 Kronikɛls 24:1-16)121 Jehu ka ji Israɛl be kuwura be nfɛ ashunu nɛ Jɔash ki Juda be efuli so be ewura nseŋ
         ji kuwura nfɛ adena ashi Jerusalɛm to. Mo nio e daa la Zibia nɛ e shi Bɛshiba be kade
         to na. 2 E daa wora kusɔ nɛ k walɛ Enyɛnpe Ebɔrɛ be anishito nna ŋkpal manɛ so bɔrɛmatapo Jehowada
         e daŋ bela mo. 3 Ama Jɔash daa maŋ jija kakpa nɛ b daa shuŋ bumo be agbir na bre. Amoso basa na daa
         wɔtɔ nna a lara bumo be esarga nsaa chɔɔ eduwu ndoŋ.4 Kachako nɛ ewura Jɔash tre bɔrɛmatapoana na ŋ kaŋɛ bumo fanɛ b sɔ etoto nɛ elampo
         be amansherbi nɛ b chala na kikɛ n wɔtɔ bɔrɛlambu be kpanjawu na to. 5 E yɛ: “Bɔrɛmatapowura kikɛ kɔ ekpa nɛ e ta amansherbi na be ako ŋ ka bɔrɛlambu na
         be kelɔnɛ be kukɔ kama.” 6 Ama Jɔash ka ji kuwura be nfɛ adunyɔ nɛ asa kikɛ to nɛ bɔrɛmatapoana maŋ naŋ lɔŋɛ
         bɔrɛlambu na. 7 Ndoŋ nna nɛ ewura Jɔash tre bɔrɛmatapo Jehowada nɛ bɔrɛmatapoana na m bishi bumo le:
         “Manɛ nna nɛ menyi maa lɔŋɛ bɔrɛlambu na? Baŋ yili kabre a yɔ, men sa maŋ naŋ ta amansherbi
         nɛ menyee sɔ na a yili. Men baa ta amo a sa nɛ b baa lɔŋɛ bɔrɛlambu na.” 8 Ndoŋ nna nɛ bɔrɛmatapoana na maŋ shuli fanɛ b baa sɔ amansherbi na a yili nseŋ kaŋɛ
         fanɛ bumo alɛ maaŋ lɔŋɛ bɔrɛlambu na.9 Nɛ Jehowada ta deka n futi kumo be buuso nseŋ ta kumo n yili m mata bɔrɛsure nɛ k
         wɔ fo ka bee luri bɔrɛlambu na to be jisa so na. Bɔrɛmatapoana nɛ baa kuŋ bɔrɛlambu
         na be kabuna na, e naa sɔ basa be ŋkɛ a wɔtɔ deka na to. 10 Saŋkama nɛ amansherbi wora keshi deka na to, ewura be nwɔlsibɛpo nɛ bɔrɛmatapo nimuso
         na bee karga amo nna nseŋ ta amo n wɔtɔ ekɔlgu to. 11 Kumo be kaman nɛ b ta amansherbi na n sa basa nɛ baa keni bɔrɛlambu na be kelɔnɛ so
         na nɛ bumo alɛ e ta amo ŋ ka ekapɛnta nɛ bepɔrpo nɛ baa shuŋ ndoŋ na 12 nɛ bumo nɛ baa shɛl ajembu na nɛ bumo nɛ baa pɔr egbal na. B daŋ ta amansherbi na
         be ako gba nna ŋ ka bɔrɛlambu na be akɔ ko. 13 B daa maŋ ta amansherbi na be akama n wora gbiti be asɔ nuu nchu nɛ ntishaŋ jito nɛ
         mbel nɛ kefitilatɔl be asɔ nɛ baa ta amo be achɛbi a fɛga to na nɛ kusɔ kama nɛ baa
         ta gbiti ŋko shuwa a lɔŋɛ. 14 B daa ta loŋ be amansherbi na nna a ka beshumpo na nsaa ta amo be ako malɛ a tɔ asɔ
         nɛ baa ta a lɔŋɛ bɔrɛlambu na. 15 Basa nɛ kushuŋ na bɔɔ bumo be enɔ na kikɛ daa ji kashenteŋ nna, amoso esa kama daa
         maa keni bumo be asheŋ to. 16 B daa maa ta amansherbi nɛ b ta n lara alubi be ketampaŋ nɛ kejintɔr be esarga na
         bre a wɔtɔ bɔrɛlambu be amansherbi be deka na to. B daa ta amo ere nna a sa bɔrɛmatapoana
         na.17 Loŋ be jemanɛ na nɛ Siriya be Ewura Haziɛl daŋ ya kɔ m pɔɔ Gaaf be kade so nseŋ kilgi
         n ya kaa kɔ Jerusalɛm malɛ gba. 18 Ndoŋ nna nɛ Juda be ewura Jɔash ta esarga nɛ mo nananyɛnana Jehoshafat nɛ Jehoram
         nɛ Ahaziya daŋ ta n sa Enyɛnpe Ebɔrɛ na nɛ mo gbagba be sarga nɛ shuwa nɛ a wɔ bɔrɛlambu
         to nɛ ewura pe na n ya sa ewura Haziɛl fanɛ mbe kakɛ pɔɛŋ nɛ e shin nɛ mbe benapo
         lar Jerusalɛm to.19 B daŋ sibɛ kusɔ kama nɛ ewura Jɔash wora kikɛ n wɔtɔ Juda be bewura be adrasheŋ be
         nwɔl to.20-21 Shimei pibinyɛn Jozabad nɛ Shoma pibinyɛn Jehozabad nɛ b la ewura Jɔash be benimuana
         na e kre mbe kemɔ nseŋ mɔ mo ashi kowu nɛ b pɔr n yili kasawule nɛ k wɔ Jerusalɛm
         be epeŋilarkpa be kemantaŋ nɛ b sulɔ shishɛr n wɔtɔ nɛ k mata kade nɛ baa tre Silla
         na. Jerusalɛm nɛ k la ewura Deevid be kade to be kakpa nɛ baa puli bewura na, nɛ b
         daŋ puli Jɔash nɛ mo pibi Amaziya malɛ sɔ mo so n ji kuwura.

Israɛl be ewura Jehowahaz be asheŋ131 Ahaziya pibinyɛn Jɔash ka ji Juda be kuwura be nfɛ adunyɔ nɛ asa to, nɛ Jehu pibinyɛn
         Jehowahaz malɛ ki Israɛl be ewura nseŋ ji kuwura Samɛria be kade to nfɛ kudu ashunu.
         2 Mo alɛ gba daŋ wora alubi ŋ gbiti Enyɛnpe Ebɔrɛ nɛ Israɛl be efuli fanɛ kananɛ Nebat
         pibinyɛn ewura Jeroboam daŋ wora na nna. 3 Ŋkpal loŋ so, Enyɛnpe Ebɔrɛ na daŋ nya agbo nna n wɔtɔ Israɛl nseŋ shin nɛ Siriya
         be ewura Haziɛl nɛ mo pibinyɛn Bɛnhadad kɔ m pɔɔ Israɛl so n ji bumo so kuwura saŋɛ
         tenteŋ. 4 Jehowahaz ka wu kananɛ Siriya be ewura na bee tɔrɔ bumo nsaa mɛaŋ bumo na nseŋ kule
         Enyɛnpe Ebɔrɛ nɛ e nu mbe kekule, 5 nseŋ lara esa ko fanɛ e ba sɔ Israɛl n yige. Ndoŋ nna nɛ Israɛlebi nya kayurwushi
         fanɛ kananɛ b daa kɔ sososo na. 6 Ama b maŋ yige kebaawora alubi nɛ ewura Jeroboam daŋ shin nɛ Israɛl wora na. B daŋ,
         yige kegbirche Ashira be kegbirdibi tenteŋ nɛ b yuu n yili Samɛria na nna.7 Ŋkpal Siriya be ewura Haziɛl ka kɔ m pɔɔ Israɛl so nseŋ nɔkɔr bumo ga so, ewura Jehowahaz
         daa maŋ naa kɔ benapo damta, she egbaŋɛdiipo adunu nɛ egbaŋɛturko kudu nɛ benapo nɛ
         baa nite ayaso ŋgboŋ kudu nawule.8 B sibɛ kusɔ kama nɛ ewura Jehowahaz wora nɛ kenyɛn nɛ e ji n wɔtɔ Israɛl be bewura
         be adrasheŋ be nwɔl to. 9 Ewura Jehowahaz ka wu, Samɛria nɛ b puli mo nɛ mo pibinyɛn Jehɔash sɔ mo so n ji kuwura.Israɛl be ewura Jehɔash be asheŋ10 Juda be ewura Jɔash ka ji kuwura be nfɛ adesa nɛ ashunu to, nɛ Jehowahaz pibinyɛn
         Jehɔash ki Israɛl be ewura nseŋ ji kuwura Samɛria to nfɛ kuduashe. 11 Mo alɛ gba daŋ wora alubi nna ŋ gbiti Enyɛnpe Ebɔrɛ nseŋ bɛ ewura Jeroboam be aya
         so n wora alubi nɛ e ta Israɛl wɔtɔ to na. 12 B sibɛ kusɔ kama nɛ Jehɔash daŋ wora, mbe kenyɛn nɛ e ji nɛ kananɛ e kɔ Juda be ewura
         Amaziya kena na kikɛ be asheŋ n wɔtɔ Israɛl be bewura be adrasheŋ be nwɔl to. 13 Jehɔash ka wu, kakpa nɛ baa puli bewura ashi Samɛria na nɛ b puli mo nɛ mo pibinyɛn
         Jeroboam nyɔsopo sɔ mo so n ji kuwura.Anebi Elaisha be luwu be asheŋ14 Jemanɛ ko ka ba fo nɛ kulɔ lubi ko pɛ Elaisha nɛ e bee sha kewu, ndoŋ nna nɛ Israɛl
         be ewura Jehɔash yɔ nɛ e ya bɔ mo so. Jehɔash ka yili mo kutɔ, nɛ e shu ŋ kaŋɛ le:
         “N tuto! Fo e la Israɛl be ekumpo lempo! Manɛ nɛ anyeeŋ tiŋ n wora nɛ fo maŋ wɔtɔ?”15 Ndoŋ nna nɛ Elaisha kaŋɛ mo le: “Ya fin keta nɛ kumo be atanyembi m ba!” Nɛ Jehɔash
         ya fin amo. 16 Nɛ Elaisha kaŋɛ mo fanɛ e pɛ amo to ŋ keta. Ewura na ka wora loŋ n loge nɛ Elaisha
         ta mbe enɔ n deŋi ewura na be enɔ so nseŋ kaŋɛ mo le: 17 “Bugi epeŋilarkpa be tokuro nɛ k shoŋi Siriya be efuli be kaba so na.” Nɛ ewura na
         bugi kumo. Ndoŋ nna nɛ Elaisha kaŋɛ: “To ketanyembi na.” Ewura na ka to keta na nɛ
         anebi na kaŋɛ le: “Fo e la Enyɛnpe Ebɔrɛ be ketanyembi nɛ e beeŋ ta ŋ kɔ m pɔɔ Siriya
         so na. Feeŋ kɔ Siriyaebi na ashi Afɛk m mur bumo kikɛ.”18 Kumo be kaman nɛ Elaisha kaŋɛ ewura na fanɛ e ta atanyembi nɛ a ka na ŋ ŋmɛa kasawule.
         Nɛ ewura na ta amo ŋ ŋmɛa kasawule ale asa. 19 Ewura na ka wora loŋ nɛ anebi Elaisha nya agbo n wɔtɔ mo nseŋ kaŋɛ: “A daŋ daga fo
         ka ŋmɛa kasawule na ale anu ŋko ale ashe nna. Loŋ nɛ fo daa beeŋ kɔ m pɔɔ Siriyaebi
         na so cheche ama naniere feeŋ kɔ m pɔɔ bumo so ale asa nawule nna.”20 Asheŋ ere be kaman nɛ anebi Elaisha wu nɛ b puli mo.Kafɛ kikɛ malɛ be dɔchubɔrɛ so, Mowabebi be bejuŋkparpo bee shuŋi bumo be basa nɛ
         baa ta kena a purgi na nna nɛ b ba Israɛl be efuli so. 21 Kachako, Israɛl be esa ko ka wu nɛ b ya kaa puli mo, nseŋ wu Mowabebi be benapo nɛ
         baa ta kena a purgi na be katuŋ ko ka bee ba nɛ b ta ebuni na n lɛ anebi Elaisha be
         kejembu laŋ be nchaŋ to nseŋ shile. Ebuni na ka baŋ beta anebi Elaisha be awibi, nɛ
         e tiŋi epul na to.Israɛl nɛ Siriya be kena be asheŋ22 Saŋɛ so nɛ Jehowahaz daa la ewura na kikɛ, nɛ Siriya be ewura Haziɛl e daa ji Israɛl
         be efuli na so eleŋ. 23 Enyɛnpe Ebɔrɛ na daa wu Israɛlebi kuwɔr nna nsaa maa sha b ka mur ŋkpal mo nɛ bumo
         nananyɛnana Eebraham nɛ Aizek nɛ Jeekɔb be kɔnɔkoŋwule be ŋkre na so.24 Ewura Haziɛl ka wu, mo pibinyɛn Bɛnhadad e ji Siriya be kuwura. 25 Ndoŋ nna nɛ Jehowahaz pibinyɛn Jehɔash ya kɔ m pɔɔ Bɛnhadad so nseŋ sɔ nde nɛ ewura
         Haziɛl daŋ kɔ n sɔ mo tuto Jehowahaz kutɔ na. Ale asa kikɛ nɛ Jehɔash kɔ m pɔɔ mo
         so.

Juda be ewura Amaziya be asheŋ(2 Kronikɛls 25:1-25)141 Jehowahaz pibinyɛn Jehɔash ka ji Israɛl be kuwura be kafɛ nyɔsopo to, nɛ Jɔash pibinyɛn
         Amaziya malɛ ki Juda be ewura. 2 Amaziya ka ki ewura, nɛ e la nfɛ adunyɔ nɛ anu nna nseŋ ji kuwura Jerusalɛm to nfɛ
         adunyɔ nɛ akpanu. Mo nio be ketre e daa la Jehɔadin nɛ e shi Jerusalɛm. 3 Amaziya daŋ wora kusɔ nɛ k par Ebɔrɛ, ama mo alɛ daa maŋ wora kumo nɛ kagbene koŋwule
         fanɛ kananɛ mo nananyɛn ewura Deevid bre daa wora na. Kusɔ nɛ mo tuto Jɔash daŋ wora
         na gbagba nɛ mo alɛ gba daŋ wora. 4 Amaziya daa maŋ bure bumo be kakpa nɛ baa shuŋ agbir na amoso ndoŋ nɛ b daa lara bumo
         be esarga nsaa chɔɔ eduwu. 5 Mbe kuwurji ka baŋ yilito nɛnɛ, epul to nɛ e mɔ benimu nɛ b mɔ mo tuto ewura Jɔash
         na. 6 E daa maŋ mɔ bumo be mbia bre, ŋkpal manɛ so e daŋ bɛ kusɔ nɛ Enyɛnpe Ebɔrɛ kaŋɛ ashi
         Mosis be mbra to na so nna. E yɛ: “B sa maŋ kaŋ mɔ mbia bumo kurgepoana ŋkpal kulubi
         nɛ bumo be mbia wora so, loŋ koŋwule nɛ a maŋ daga b ka mɔ mbia ŋkpal kulubi nɛ bumo
         kurgepoana wora so. Ekama nɛ e wora kulubi, mo e daga kumo be kasogberge.”7 Amaziya e daŋ mɔ Edɔmebi be benapo ŋgboŋ kudu ashi ketaŋɛ nɛ baa tre Nfɔl be ketaŋɛ
         na ase saŋɛ nɛ e daa la ewura na. E daŋ kɔ n sɔ kade nɛ baa tre Sɛla na gba nna nseŋ
         nase kumo be ketre Joktihiil. Loŋ be ketre nɛ kade na kra ji hale kabre. 8 Kachako nɛ Juda be ewura Amaziya shuŋi mbɔ Israɛl be ewura Jehɔash kutɔ n to mo emaŋ
         fanɛ b kɔ kena. 9 Ndoŋ nna nɛ Jehɔash malɛ ta le be kubɔya ere n sa Amaziya. E yɛ: “Kachako nɛ Lebanɔn
         be abee so be ewidibi fimbi ko ta kubɔya n sa kedibi tenteŋ gboŋgboŋi ko nɛ baa tre
         Sida na fanɛ k ta kumo pibiche n sa mo pibinyɛn nɛ e kil. Ndoŋ nna nɛ kupuŋ to be
         kusɔbɔya ko ba fefɛa ewidibi na to n lɛ. 10 Amaziya fee wu fo kumu naniere nna, ŋkpal fo ka pɔɔ Edɔmebi so so, ama mee kaŋɛ fo
         nna fanɛ fo shir a wɔ laŋ to. Sa maŋ kil asheŋ nɛ a beeŋ mur fo kuwurji nɛ fo basa.”11 Ama Amaziya daŋ kini kenu nna, nɛ ewura Jehɔash kpal loŋ so ŋ keta mbe benapo nɛ e
         ya kɔ mo kena ashi Bɛf Shɛmɛsh nɛ k wɔ Juda be efuli so na. 12 Jehɔash be benapo daŋ kɔ m pɔɔ Amaziya be benapo kikɛ so nna nɛ b shile n yɔ bumo
         peana. 13 Ndoŋ nna nɛ Jɔash pɛ Amaziya nseŋ keta mo n yɔ Jerusalɛm n ya yili Efrayim be kabuna
         na ase m bure Jerusalɛm be egbal na fanɛ ayadra alfa ashe pɔɛŋ nseŋ fo kukɔlɔbi to
         be kabuna ase. 14 E daŋ muu bɔrɛlambu na to be shuwa nɛ gbiti nɛ kumo to be asɔwurbi kikɛ nna n ta ewura
         be laŋ to be ekpanjawu kikɛ, nseŋ pɛ basa n ti so m bɛta n yɔ Samɛria.15 B daŋ sibɛ ewura Jehɔash be kuwurji be asheŋ nɛ mbe kenyɛn nɛ e ji nɛ kananɛ mo nɛ
         Juda be ewura Amaziya kɔ kena na be asheŋ kikɛ n wɔtɔ Israɛl be bewura be adrasheŋ
         be nwɔl to. 16 Jehɔash ka wu, kakpa nɛ baa puli Samɛria be bewura na nɛ b puli mo nɛ mo pibinyɛn
         Jeroboam nyɔsopo sɔ mo so n ji kuwura.Juda be Ewura Amaziya be luwu be asheŋ(2 Kronikɛls 25:25-28)17 Israɛl be ewura Jehɔash ka wu be kaman nɛ Juda be ewura Amaziya naŋ ji nfɛ kuduanu
         n ti so. 18 Asɔ kama nɛ Amaziya wora saŋɛ so nɛ e daa la ewura na hale m ba wu na kikɛ be asheŋ
         wɔ Juda nɛ Israɛl be bewura be nwɔl to. 19 Baŋ yili saŋɛ so nɛ Amaziya kini kebaanu a sa Enyɛnpe Ebɔrɛ na, nɛ b fara a fin mo
         nɛ kulubi ashi Jerusalɛm to. Kumo so nɛ e shile n yɔ Lakish be kade to nɛ mo doŋana
         malɛ bɛ mo so n yɔ ndoŋ n ya mɔ mo. 20 B daŋ ta mbe kebuni nna n deŋi gbaŋɛ so m ba puli kakpa nɛ baa puli bewura na ashi
         Jerusalɛm ewura Deevid be kade to. 21 Kumo be kaman nɛ Juda be basa buu mo pibinyɛn Uziya nɛ e ji nfɛ kuduashe na kuwura.
         22 Uziya mo tuto ka wu na be kaman, nɛ e kɔ kena n sɔ Elaf nseŋ lɔŋɛ m pɔr kumo.Israɛl be ewura Jeroboam nyɔsopo na be asheŋ23 Jɔash pibinyɛn Amaziya ka ji Juda be kuwura be nfɛ kuduanu to, nɛ Jehɔash malɛ pibinyɛn
         Jeroboam nyɔsopo ki Israɛl be ewura nseŋ chena Samɛria n ji kuwura nfɛ adena nɛ kako.
         24 Mo alɛ gba daŋ bɛ asheŋ nɛ Nebat pibinyɛn ewura Jeroboam nyɔsopo daŋ wora na so nna
         n shin Israɛlebi wora alubi ŋ gbiti Enyɛnpe Ebɔrɛ na. 25 Mo e daŋ naŋ laŋɛ ŋ kɔ n sɔ Israɛl be efuli nɛ k yili Hamaf Paas be kelargato be esoso
         be kaba so n ya fo Teku wuso na be kelargato be kaseto be kaba so na kikɛ fanɛ kananɛ
         Enyɛnpe Israɛl be Ebɔrɛ na bɔla mbe kayɛrbi anebi Jona nɛ e la Amitai pibinyɛn nɛ
         e shi Gaaf Hifa na so n nase kumo be kɔnɔ na.26 Enyɛnpe Ebɔrɛ na daŋ chɛ ewura Jeroboam to nna nɛ e kɔ m pɔɔ so ŋkpal e ka wu kananɛ
         ekama, anya nɛ bumo nɛ b maŋ la anya kikɛ, wɔ kagbenejija nɛ tɔrɔ to, nɛ kananɛ esa
         kikɛ malɛ maŋ wɔtɔ nɛ e chɛ bumo to so. 27 Ama ŋkpal k kaa daa maŋ la Enyɛnpe Ebɔrɛ na be kepar fanɛ e mur Israɛl be basa cheche
         so, e daŋ bɔla ewura Jeroboam so nna m mɔlga bumo.28 B sibɛ kusɔ kama nɛ ewura Jeroboam nyɔsopo daŋ wora nɛ ana nɛ e kɔ nɛ kananɛ e naŋ
         laŋɛ n sɔ Damaskɔs nɛ Hamaf n ti Israɛl be efuli so na kikɛ n wɔtɔ Israɛl be bewura
         be adrasheŋ be nwɔl to. 29 Ewura Jeroboam nyɔsopo ka wu, kakpa nɛ baa puli bewura na nɛ b puli mo nɛ mo pibinyɛn
         Zakareya sɔ mo so n ji kuwura.

Juda be Ewura Uziya be asheŋ151 Israɛl be ewura Jeroboam be kuwurji be kafɛ adunyɔ nɛ ashunusopo to nɛ Amaziya pibinyɛn
         Uziya malɛ ki Juda be ewura. 2 Uziya daa la nfɛ kuduashe nna pɔɛŋ ŋ ki ewura nseŋ ji kuwura Jerusalɛm to nfɛ adunu
         nɛ anyɔ. Mo nio e daa la Jekolia nɛ e shi Jerusalɛm na. 3 E daŋ bɛ mo tuto be aya so nna nseŋ wora kusɔ nɛ k bee par Enyɛnpe Ebɔrɛ na. 4 Ama e daa maŋ shin nɛ b bure nnyamase na be agbirlambuana na, amoso basa na daa lara
         esarga nna nsaa chɔɔ eduwu ndoŋ. 5 Enyɛnpe Ebɔrɛ na daŋ shin nna nɛ keboti pɛ Uziya nɛ e keta kumo hale n ya wu. B daa
         maŋ naŋ sa mo ekpa nɛ e shuŋ kushuŋ kikɛ. E daa wɔ laŋ pɔtɛ to nna nɛ mo pibinyɛn
         Jotam sɔ mo so a wɔ ewura be laŋ to a ji efuli na so kuwura. 6 B daŋ sibɛ kusɔ kama nɛ ewura Uziya daŋ wora saŋɛ so nɛ e daa ji kuwura na nna n wɔtɔ
         Juda be bewura be adrasheŋ be nwɔl to. 7 Ewura Uziya ka wu, Jerusalɛm nɛ k la ewura Deevid be kade to nɛ b ya puli mo nɛ mo
         pibinyɛn Jotam sɔ mo so n ji kuwura.8 Juda be ewura Uziya be kuwura be kafɛ adesa nɛ aburwasopo to nɛ ewura Jeroboam nyɔsopo
         pibinyɛn Zakareya ki Israɛl be ewura nseŋ ji kuwura ashi Samɛria to afɔl ashe nawule.
         9 Kulubi nɛ bewura nɛ b juŋkpar mo na daŋ wora ŋ gbiti Enyɛnpe Ebɔrɛ na gbagba nɛ mo
         alɛ gba daŋ wora. E daŋ bɛ Nebat pibinyɛn ewura Jeroboam nɛ e shin nɛ Israɛl luri
         kulubi to na so nna. 10 Jabesh pibinyɛn Shalɔm daŋ kre ewura Zakareya asheŋ lubi nna nseŋ mɔ mo jimaŋ to n
         sɔ kuwura n ji. 11 B sibɛ kusɔ kama nɛ ewura Zakareya wora kikɛ n wɔtɔ Israɛl bewura be adrasheŋ be nwɔl
         to. 12 Kusɔ nɛ Enyɛnpe nase kɔnɔ n sa Jehu na bɔlɔ so. E yɛ: “Yili fo kenana m ya fo fo kenana
         gbiramuli be jemanɛ so fo basa e naaŋ baa ji Israɛl be efuli so be kuwura.”Israɛl be ewura Shalɔm be asheŋ13 Ewura Uziya ka ji Juda be kuwura be kafɛ adesa nɛ akpanusopo to nɛ Jabesh malɛ pibinyɛn
         Shalɔm ki Israɛl be ewura nseŋ ji kuwura Samɛria be kade to kufɔl koŋwule.14 Gaadi pibinyɛn Menahɛm, e daŋ shi Tiiza n yɔ Samɛria n ya mɔ Shalɔm n suge kuwura
         na n ji. 15 B daŋ sibɛ kusɔ kama nɛ Shalɔm daŋ wora nɛ mbe ashuŋ lubi kikɛ nɛ e daŋ wora n wɔtɔ
         Israɛl be bewura be adrasheŋ be nwɔl to. 16 Menahɛm ka shi Tiiza a ba na, nɛ e kɔ Tapua be kade kena n mur kumo nɛ kumo be basa
         kikɛ nɛ nde nɛ a kulti kumo na kikɛ, ŋkpal kade na to ebi ka maŋ shuli so n sa mo
         so. E daŋ baŋɛ bedampoche be epunana gba to nna.Israɛl be ewura Menahɛm be asheŋ17 Ewura Uziya ka ki Juda be ewura be kafɛ adesa nɛ akpanusopo to nɛ Gaadi pibinyɛn Menahɛm
         malɛ ji Israɛl be kuwura nseŋ chena Samɛria to n ji kuwura nfɛ kudu. 18 E daa maa nu a sa Enyɛnpe Ebɔrɛ na, nsaa wora alubi nɛ Nebat pibinyɛn Jeroboam daŋ
         wora nseŋ shin nɛ Israɛl luri kulubi to na. 19 Asiriya be ewurgboŋ Tiglaf Pilesa daŋ ba kɔ Israɛl kena nna nɛ Menahɛm sa mo shuwa
         kilo ŋgboŋ adesa saŋɛ na so mo nɛ mo beeŋ ba wɔ ebel nɛ e chɛ mo to n shin nɛ mbe
         efuli so ebi e baa nu a sa mo. 20 Menahɛm daŋ tintiŋ Israɛl be efuli so be damawuraana nna nɛ bumo be ekama ka gbiti
         be ndarbi adununu nɛ e ta amo n sa Tiglaf Pilesa. Kumo be kaman nɛ Tiglaf Pilesa bɛta
         n yɔ mbe efuli so.21 B sibɛ kusɔ kama nɛ Menahɛm wora n wɔtɔ Israɛl be bewura be adrasheŋ be nwɔl to. 22 Menahɛm ka wu, mo pibinyɛn Pɛkaliya e sɔ mo so n ji kuwura.Israɛl be ewura Pekahiya be asheŋ23 Ewura Uziya ka ji Juda be kuwura be kafɛ adunusopo to nɛ Menahɛm pibinyɛn Pekahiya
         malɛ ki Israɛl be ewura nseŋ ji kuwura Samɛria to nfɛ anyɔ. 24 E daŋ kini kenu n sa Enyɛnpe Ebɔrɛ nna nseŋ shin nɛ Israɛlebi na luri kulubi to fanɛ
         kananɛ Nebat pibinyɛn ewura Jeroboam gba daŋ wora na. 25 Remaliya pibinyɛn Peka e daa la Pekahiya be ekrachiana na to be enimu, ama mo alɛ
         daŋ kre kemɔ ewura na nna. Kachako nɛ e keta benapo lempo adunu nɛ b shi Giliad na
         n ya luri ewura be laŋ na to be kakpa nɛ baa kuŋ nɛnɛ ga ashi Samɛria na m mɔ Pekahiya
         nɛ Agob nɛ Arie nseŋ ki ewura.26 B sibɛ kusɔ kama nɛ Pehahiya wora kikɛ n wɔtɔ Israɛl be bewura be adrasheŋ be nwɔl
         to.Israɛl be ewura Peka be asheŋ27 Ewura Uziya ka ji Juda be kuwura be kafɛ adunu nɛ anyɔsopo to, nɛ Remaliya pibinyɛn
         Peka malɛ ki Israɛl be ewura nseŋ ji kuwura Samɛria to nfɛ adunyɔ. 28 E daŋ bɛ Nebat pibinyɛn ewura Jeroboam be asheŋ woraso so nna n wora alubi ŋ gbiti
         Enyɛnpe Ebɔrɛ nseŋ shin nɛ Israɛl wora kulubi.29 Saŋɛ so nɛ Pɛka daa ji Israɛl be kuwura na, nɛ Asiriya be ewurgboŋ nɛ baa tre Tiglaf
         Pilesa na kɔ n sɔ Ijɔn nɛ Abel Bɛf Maaka nɛ Janua nɛ Kadɛsh nɛ Hazɔɔ nɛ Giliad nɛ
         Galili nɛ Naftali be nsawuleana nseŋ pɛ Israɛlebi nɛ b wɔ ndoŋ na n yɔ Asiriya n ya
         ti ebu.30 Uziya pibinyɛn Jotam ka ji Juda be kuwura be kafɛ adunyɔsopo to, nɛ Ela pibinyɛn Hoshiya
         malɛ kre kena n ya kɔ ewura Pɛka nseŋ mɔ mo n sɔ mbe kuwura. 31 B sibɛ kusɔ kama nɛ Pɛka wora n wɔtɔ Israɛl be bewura be adrasheŋ be nwɔl to.32 Remaliya pibinyɛn Pɛka nɛ e la Israɛl be ewura na be kuwurji be kafɛ nyɔsopo to nɛ
         Uziya pibinyɛn Jotam malɛ ki Juda be ewura. 33 Nfɛ adunyɔ nɛ anu nɛ Jotam daŋ ji pɔɛŋ ŋ ki ewura nseŋ ji kuwura ashi Jerusalɛm to
         nfɛ kuduashe. Mo nio e daa la Zadɔk pibiche Jerusha. 34 Kananɛ mo tuto Uziya daŋ wora Enyɛnpe Ebɔrɛ be aparsheŋ na, gbagba na chap nɛ mo alɛ
         gba Jotam daŋ wora. 35 B daa maŋ mur agbirlambu be mboŋana nɛ b daa shuŋ bumo be agbir ndoŋ na bre amoso
         basa na daa lara esarga nna nsaa chɔɔ eduwu ndoŋ. Jotam e daŋ pɔr bɔrɛlambu na be
         kelargato to be esoso be kaba so be kabunagboŋ na.36 Kusɔ kama nɛ Jotam wora saŋɛ so nɛ e daa la ewura na be asheŋ kikɛ wɔ Juda be bewura
         be adrasheŋ be nwɔl to nna. 37 Saŋɛ so nɛ e daa la ewura na, nɛ Enyɛnpe Ebɔrɛ shuŋi Siriya be ewura Rezin nɛ Israɛl
         be ewura Pɛka fanɛ b ya kɔ Juda kena. 38 Jotam ka wu, Jerusalɛm nɛ k la ewura Deevid be kade to na nɛ b daŋ puli mo nɛ mo pibinyɛn
         Ahaz sɔ mo so n ji kuwura.

Juda be ewura Ahaz be asheŋ(2 Kronikɛls 28:1-27)161 Remaliya pibinyɛn Pɛka ka ji Israɛl be kuwura be kafɛ kuduashunusopo to, nɛ Jotam
         pibinyɛn Ahaz malɛ ki Juda be ewura. 2 Nfɛ adunyɔ nɛ Ahaz daŋ ji pɔɛŋ nseŋ ki ewura, mo alɛ daŋ ji kuwura Jerusalɛm to nfɛ
         kuduashe nna. E daa maŋ bɛ kebaawɔtɔ lela nɛ mo nananyɛn ewura Deevid daa kɔ na so.
         E daŋ maŋ wora kusɔ nɛ k bee par Enyɛnpe Ebɔrɛ na. 3 E daŋ bɛ Israɛl be bewura be kebaawɔtɔ lubi so nna. E daŋ ta mo gbagba pibinyɛn nna
         n lara sarga chɔɔso n sa agbir. Mo alɛ daa kute basa nɛ b daa wɔ Israɛl be efuli so
         nɛ Enyɛnpe Ebɔrɛ ju bumo saŋɛ so nɛ Israɛlebi daa ba kasawule na so na to nna. 4 Ahaz daa lara mbe esarga nsaa chɔɔ duwu mboŋ nɛ nnyamase bee shuŋ bumo be agbir ashi
         abee so nɛ ndibi be afito nna.5 Siriya be ewura Reezin nɛ Israɛl be ewura Pɛka daŋ ya kulti Jerusalɛm na nna n wɔtɔ
         ŋ kɔ kumo kena, ama bumo alɛ daa maŋ tiŋ m pɔɔ ewura Ahaz so. 6 Loŋ be saŋɛ na so gbagba nɛ Siriya be ewura Reezin laŋɛ n ya kɔ n sɔ Elaf nseŋ ju
         Judaebi nɛ b wɔ ndoŋ na. Kumo be kaman nɛ Edɔmebi ya chena Elam hale nɛ mbre. 7 Ndoŋ nna nɛ ewura Ahaz ya kule Tiglaf Pilesa nɛ e la Asiriya be efuli so be ewurgboŋ
         na fanɛ e wora bumo kechɛto. E yɛ: “N la fo kayɛrbi nna, amoso ba mɔlga ma ashi Siriya
         nɛ Israɛl be bewura nɛ baa kɔ ma kena na be enɔ to.” 8 Amoso ewura Ahaz daŋ ta asɔ ko nna ashi bɔrɛlambu na to nɛ ewura be laŋ to nɛ bejuŋkparpoana
         na pe n ya sa Asiriya be ewura na. 9 Tiglaf Pilesa ka nu Ahaz be baru na, nɛ e shin nɛ mbe benapo ya kɔ Damaskɔs kena n
         sɔ kumo nseŋ mɔ ewura Reezin gba, nseŋ pɛ ndoŋebi n ya ti ebu ashi Kiir.10 Ade kikɛ be kaman ewura Ahaz ka yɔ Damaskɔs n ya tu ewurgboŋ Tiglaf Pilesa na, nɛ
         e wu bɔrɛsure ko ndoŋ. Kumo be kaman nɛ e shin nɛ b ta kumo be foto n ya sa bɔrɛmatapo
         Uriya fanɛ e keni so m pɔr kumo be kaduli. 11 Ndoŋ nna nɛ Uriya pɔr bɔrɛsure na be kaduli gbagba n loge pɔɛŋ nɛ Ahaz bɛta m ba.
         12 Ewura Ahaz ka shi Damaskɔs m ba nɛ b teŋ pɔr bɔrɛsure na n loge. 13 Ndoŋ nna nɛ e lara sarga chɔɔso nɛ ayu be sarga nɛ asɔnuuso be sarga nɛ kɔnɔkoŋwuleso
         be sarga bɔrɛsure na so. 14 Danyaŋ be bɔrɛsure nɛ b daŋ ta m bɔɔ Enyɛnpe Ebɔrɛ enɔ na daa yil bɔrɛsure popɔr na
         nɛ bɔrɛlambu na be kefɛato nna, amoso ewura Ahaz daŋ shin nna nɛ b lɔŋɛ danyaŋ be
         bɔrɛsure na n yili bɔrɛsure popɔr na be kekilto ashi kelargato be esoso be kaba so.
         15 Kumo be kaman nɛ ewura Ahaz kaŋɛ bɔrɛmatapo Uriya le: “Yili kabre a yɔ baa lara esarga
         chɔɔso nɛ ayu be esarga nɛ ewura be esarga chɔɔso nɛ mbe ayu be esarga nɛ kasawule
         na so be basa kikɛ be esarga chɔɔso nɛ bumo be ayu nɛ asɔnuuso be esarga na kikɛ a
         deŋi ma bɔrɛsure gboŋgboŋi na so kachipurso nɛ kaaseso be jemanɛ kikɛ, nsaa ta asɔbɔya
         nɛ b mɔ n lara sarga na kikɛ be ŋklaŋ a ŋmenyaŋ kumo so. Ama meeŋ baa lara esarga
         danyaŋ be bɔrɛsure na bre so a bishi so a fin Enyɛnpe Ebɔrɛ na be nfɛra.” 16 Ndoŋ nna nɛ bɔrɛmatapo Uriya wora kusɔ nɛ ewura Ahaz kaŋɛ mo na kikɛ.17 Kumo be kaman nɛ ewura Ahaz shin nɛ b lara danyaŋ be eturko na nseŋ bɛge echeenshi
         nɛ a bɛ amo so na n yili, nseŋ shin nɛ b bɛge katishaŋgboŋ nɛ baa tre Teku, nɛ k bɛ
         danyaŋ be egbolu kuduanyɔ na be mman na, n yili kejembu be ketɔl so. 18 Ŋkpal ewura Ahaz ka daa sha kewora kusɔ nɛ k bee par Asiriya be ewurgboŋ Tiglaf Pilesa
         na so, e daŋ shin nna nɛ b gboŋi wajɛbu lela nɛ ewura bee chena to a shuŋ Enyɛnpe
         Ebɔrɛ kewushiachɛ kikɛ na nna nseŋ ti kabuna nɛ Juda be bewura bee bɔla a luri bɔrɛlambu
         na to na.19 B daŋ sibɛ kusɔ nɛ ewura Ahaz wora saŋɛ so nɛ e ji kuwura na kikɛ be asheŋ nna n wɔtɔ
         Juda nɛ Israɛl be bewura be adrasheŋ be nwɔl to. 20 Ewura Ahaz ka wu nɛ b puli mo Jerusalɛm nɛ k la ewura Deevid be kade to na, nɛ mo
         pibinyɛn Hɛzekaya sɔ mo so n ji kuwura.

Israɛl be ewura Hoshiya be asheŋ171 Ewura Ahaz ka ji kuwura Juda be efuli so be kafɛ kuduanyɔsopo to nɛ Ela pibinyɛn Hoshiya
         malɛ ki Israɛl be efuli so be ewura nseŋ ji kuwura Samɛria to nfɛ akpanu. 2 Mo alɛ gba daŋ wora alubi ŋ gbiti Enyɛnpe Ebɔrɛ nna, ama mbe alubi daa maŋ fo bumo
         nɛ b juŋkpar mo n ji kuwura na so. 3 Saŋɛ so nɛ Hoshiya bee ji kuwura na, Asiriya be ewurgboŋ Shalmaneesa daŋ kre kena
         nna n ya kɔ m pɔɔ Israɛl so nɛ ewura Hoshiya bee ka lampo a sa mo kafɛ kikɛ. 4 Kafɛ ko nɛ ewura Hoshiya shuŋi mbɔ Ijipt be efuli so be ewura nɛ baa tre Soo na kutɔ
         a fin fanɛ e chɛ mo to nɛ e sa maŋ naa ka kafɛ kafɛ kikɛ be lampo na a sa Asiriya
         be ewura na. Ewurgboŋ Shalmaneesa ka nu loŋ na, nɛ e shin nɛ b pɛ Hoshiya n ti ebu.B ka kɔ m pɔɔ Samɛria so be asheŋ5 Ndoŋ nna nɛ Shalmaneesa naŋ yɛr benapo n ya kɔ Israɛl kena nseŋ kulti Samɛria be kade
         n wɔtɔ nfɛ asa kikɛ. 6 Hoshiya be kuwurji be kafɛ kpanusopo to nɛ Asiriya be ewura kɔ m pɔɔ Samɛria be kade
         so nseŋ pɛ Israɛlebi na n yɔ Asiriya n ya ti ebu. E daŋ yɛr bumo be beko Halaf be
         kade to nna nseŋ yɛr beko malɛ Gozan be efuli so a mata Lɔr nɛ baa tre Habɔɔ na, nseŋ
         yɛr beko malɛ Midia be nde to nɛ b ya chena ndoŋ.7 B daŋ kɔ m pɔɔ Samɛria so nna ŋkpal Israɛlebi na ka daŋ wora alubi ŋ gbiti Enyɛnpe
         bumo be Ebɔrɛ nɛ e mɔlga bumo ashi Ijiptebi be enɔ to nseŋ lara bumo Ijipt be kasawule
         so dra dra na nna. B daa shuŋ agbirana nna, 8 nsaa bɛ basa nɛ Enyɛnpe Ebɔrɛ ju kasawule na so na be edaŋkaresheŋ nɛ asheŋ lubi nɛ
         Israɛl be bewura bar Israɛl be efuli so na kikɛ so nna. 9 Ade kikɛ be buushi Israɛlebi na kraa wora asheŋ nɛ a maa par Ebɔrɛ nna. B daŋ pɔr
         agbir nna n yili Israɛl be ndewurbi nɛ ndegboŋ nɛ b pɔr egbal ŋ kulti amo na nɛ abee
         be esoso ashi kupuŋ to kikɛ. 10 B daŋ ta ajembu nna m pɔr agbir nɛ kegbirche Ashira be kapɔrduli n yili abee so nɛ
         ndibi be afito a shuŋ amo. 11 B daa chɔɔ duwu mboŋ ere kikɛ nna a bunyaŋ agbir fanɛ kananɛ efuli pɔtɛana so be basa
         daa wora pɔɛŋ nɛ Enyɛnpe Ebɔrɛ ju bumo ashi kasawule na so na. Bumo be asheŋ lubi
         nɛ b daa wora na daŋ pɛ Enyɛnpe Ebɔrɛ agbo ga. 12 B daŋ kini kenu n sa Enyɛnpe Ebɔrɛ nna nsaa shuŋ agbir.13 Amoso Enyɛnpe Ebɔrɛ daŋ shuŋi mbɔ nɛ anebiana nna fanɛ b ya kpele Israɛl nɛ Juda be
         efuli so ebi na kusoe. E yɛ: “Men yige men be asheŋ lubi na be kebaawora, nseŋ bɛ
         ma mbra nɛ ma keŋini so. N ta amo nna n sa men nananyɛnana nseŋ kaŋɛ ma anebiana nɛ
         ma nyɛrbiana fanɛ b ta amo n sa menyi alɛ gba.” 14 Amo nɛ amo kikɛ Israɛlebi na daa maŋ wora kasonu n sa Enyɛnpe Ebɔrɛ na. Bumo alɛ gba
         daa kɔ asoe kpakpaso nna fanɛ bumo nananyɛnana nɛ b daŋ kini keshuŋ Enyɛnpe bumo be
         Ebɔrɛ na. 15 B daa maa bɛ Enyɛnpe Ebɔrɛ na be keŋini so, nseŋ kini kebɛ kɔnɔkoŋwule be ŋkre nɛ
         mo nɛ bumo nananyɛnana daŋ kre na gba so. B daa maŋ ta mbe kasokpele na gba n tre
         shɛŋ. B daa wɔtɔ nna a shuŋ agbir fuloŋ nseŋ ki basa fuloŋ. Efuli pɔtɛana nɛ a kulti
         bumo na be edaŋkaresheŋ nɛ Ebɔrɛ maa sha na nɛ b daa bɛ so. 16 Israɛlebi na daŋ kini kebɛ Enyɛnpe bumo be Ebɔrɛ na be mbra so nna nseŋ ta shuwa n
         lɔŋɛ egbolu fɔlbi anyɔ a shuŋ amo. B daŋ naŋ lɔŋɛ kegbirche Ashira gba be kapɔrduli
         nna nsaa shuŋ kumo nɛ achɛkpabi nɛ kegbir nɛ baa tre Baal na. 17 B daa ta bumo be mbia nna a chɔɔ a lara esarga nnyamase be agbir so nseŋ ki belejipo
         a kpal. Kusɔ nɛ Enyɛnpe Ebɔrɛ kishi na nɛ baa wora nɛ mbe agbo nyaŋɛ to. 18 Amoso Enyɛnpe Ebɔrɛ daŋ nya agbo nna ga n wɔtɔ Israɛlebi na nseŋ shin nɛ b pɛ bumo
         n yɔ kenyaya to efuli wɔfɔ so ŋ ka Judaebi na nawule.19 Judaebi na gba daa maŋ naa bɛ Enyɛnpe bumo be Ebɔrɛ na be mbra so nɛnɛ. Kusɔ nɛ Israɛlebi
         na daŋ wora na gbagba nɛ bumo alɛ gba daa wora. 20 Amoso Enyɛnpe Ebɔrɛ daŋ kplaŋ Israɛlebi nɛ Judaebi na so nna nseŋ gberge bumo kusoe
         n ju bumo mbe anishito, n yige bumo n sa bumo doŋana nɛ b tɔrɔ bumo ga.21 Enyɛnpe Ebɔrɛ ka barga Israɛl be efuli ashi Juda be efuli to na be kaman pɔɛŋ nɛ Israɛlebi
         na shin nɛ Nebat pibinyɛn Jeroboam ki bumo be ewura. Jeroboam daŋ shin nna nɛ b kini
         Ebɔrɛ nseŋ wora alubi nɛ a maŋ walɛ kekeni kikɛ. 22 Alubi nɛ Jeroboam daa wora na nɛ Israɛlebi na gba daŋ baa wora 23 hale nɛ Enyɛnpe Ebɔrɛ na ba ju bumo n lɛ fanɛ kananɛ e bɔla mbe nyɛrbi anebiana so
         ŋ kaŋɛ na. Kumo so nɛ b daŋ tintiŋ Israɛlebi na n lara bumo ashi bumo gbagba be kasawule
         so n yɔ Asiriya be efuli so kenyaya to, nɛ b wɔ ndoŋ hale kabre na.Asiriyaebi na ka ba chena Israɛl be efuli so be asheŋ24 Asiriya be ewurgboŋ na daŋ lara basa ashi Babilɔn nɛ Kuuta nɛ Awa nɛ Hamaf nɛ Sefavaim
         be nde to nna nseŋ tintiŋ bumo n yɔ Israɛl be efuli so nɛ b ya chena ndoŋ. B daŋ ya
         sɔ nde nɛ Israɛlebi na be nde nna n chena n ta bumo be kadegboŋ Samɛria n ti so. 25 B ka yɔ ndoŋ sososo na, b daa maa shuŋ Enyɛnpe Ebɔrɛ, ŋkpal loŋ so, e daŋ shin nna
         nɛ ebuluŋ mɔ basa na be beko. 26 Ndoŋ nna nɛ b shuŋi ŋ kaŋɛ Asiriya be ewura na fanɛ basa nɛ e shin nɛ b ba chena Samɛria
         na maŋ nyi kasawule na so be edaŋkaresheŋ, amoso nɛ ndoŋ be agbir shuŋi ebuluŋ nɛ
         b baa kaa mɔ bumo na. 27 Asiriya be ewura ka nu kubɔya na nɛ e kaŋɛ fanɛ b sa bɔrɛmatapoana nɛ b pɛ m ba ti
         ebu na be ekoŋwule ekpa nɛ e bɛta n ya ka wɔ Israɛl a ŋini basa na kasawule na so
         be edaŋkaresheŋ. 28 Amoso b daŋ lara Israɛl be bɔrɛmatapo ko ashi kabuti to nna nɛ e yɔ Bɛtɛl n ya kaa
         ŋini basa na kananɛ baa shuŋ Enyɛnpe Ebɔrɛ.29 Ama basa nɛ b yɛr n ya chena Israɛl na bre daŋ pɔr bumo gbagba be efuli so be agbirana
         nna nseŋ ta amo n yili n yili Israɛlebi na be mboŋ nɛ b daa shuŋ bumo be agbirana
         na. 30 Basa nɛ b shi Babilɔn na daŋ pɔr Sukɔf Bɛnɔf be kegbir na be kapɔrduli nna nɛ bumo
         nɛ bumo alɛ shi Kuuta na pɔr Nɛgal be kegbir na be kapɔrduli nɛ bumo nɛ b shi Hamaf
         malɛ pɔr Ashima be kegbir na be kapɔrduli, 31 nɛ Iwa malɛ be basa pɔr Nibhaaz nɛ Taatak be kegbir na be mpɔrduli; ama Sefavaim bre
         be basa ta bumo be mbia nna m mɔ n lara sarga chɔɔso n sa bumo be agbir Adramalɛk
         nɛ Anamalɛk. 32 Le be basa koŋwule ere kraŋ naa shuŋ Enyɛnpe Ebɔrɛ nna ama b daŋ lara bumo gbagba
         to b basa ko nna fanɛ b baa yili bumo be katelamu to a lara esarga a sa nnyamase be
         agbirana. 33 B daa shuŋ Enyɛnpe Ebɔrɛ nna nseŋ naa shuŋ bumo be efuliana so be agbirana n ti so.34 B kraa kɔ loŋ be edaŋkaresheŋ na to hale kabre. B maa shuŋ Enyɛnpe Ebɔrɛ na; bumo
         alɛ maŋ naa bɛ mbe mbra nɛ e ta n sa Jeekɔb nɛ e chɛrga mbe ketre ŋ ki Israɛl na nɛ
         mbe kaman to ebi na so. 35 Israɛlebi na nɛ Enyɛnpe Ebɔrɛ na ka daŋ wora kɔnɔkoŋwule be ŋkre na, le nɛ e daŋ kaŋɛ
         bumo: “Men sa maŋ kaa shuŋ agbir; ŋko a jɔŋɛ amo ase ŋko a lara esarga a sa mo. 36 Men baa bunyaŋ ma Enyɛnpe Ebɔrɛ nɛ m bɔla ma eleŋgboŋ so n lara menyi ashi Ijipt be
         efuli so na nsaa jɔŋɛ ma ase a lara esarga a sa n nawule. 37 Men baa bɛ mbra nɛ keŋini nɛ n ta n sa menyi na so kpakpa. Men sa maŋ kaŋ shuŋ kegbir
         kikɛ. 38 Menyi alɛ e sa maŋ kaŋ teŋ kɔnɔkoŋwule be ŋkre nɛ ma nɛ menyi kre na so. Ma e kaŋɛ
         menyi na fanɛ men sa maŋ kaŋ shuŋ kegbir kikɛ 39 n ti ma Enyɛnpe men be Ebɔrɛ na so. Saŋɛ na so meeŋ baa mɔlga menyi ashi men doŋana
         be enɔ to.” 40 Ama Israɛlebi na kini kenu kusɔ nɛ Enyɛnpe Ebɔrɛ kaŋɛ na nna nsaa bɛ bumo be agbir
         nɛ edaŋkaresheŋ so. 41 B kraŋ kini nna a shuŋ Ebɔrɛ nsaa shuŋ bumo be agbir a ti so. Hale m ba fo kabre,
         loŋ nɛ bumo be kaman to ebi gba kraa wora.

Juda be ewura Hɛzekaya be asheŋ(2 Kronikɛls 29:1-2; 31:1)181 Jemanɛ nɛ Ela pibinyɛn Hoshiya daa ji Israɛl be kuwura na be kafɛ sasopo to, nɛ Ahaz
         malɛ pibinyɛn Hɛzekaya ki Juda be ewura. 2 Nfɛ adunyɔ nɛ anu nɛ Hɛzekaya daŋ fo pɔɛŋ nseŋ ki Juda be ewura. Mo alɛ daŋ ji kuwura
         Jerusalɛm to nfɛ adunyɔ nɛ akpanu nna. Mo nio e daa la Zakareya pibiche Abija. 3 E daŋ bɛ mo nananyɛn ewura Deevid be aya so nna nseŋ wora kusɔ nɛ keniŋi Enyɛnpe Ebɔrɛ
         na be anishito. 4 E daŋ mur nnyamase be mboŋ nɛ baa bunyaŋ Ebɔrɛ na nna nseŋ bure ndoŋ be ajembu be
         eshabɔrɛ na nɛ kegbirche Ashira be mpɔrduli be ndibi n lɛ. E daŋ bɛa danyaŋ be kuwɔ
         nɛ baa tre Nehushtan nɛ bumo nananyɛn Mosis daŋ lɔŋɛ nɛ Israɛlebi na bee bunyaŋ kumo
         m ba fo loŋ be jemanɛ na to nna. 5 Hɛzekaya daŋ yirda Enyɛnpe Israɛl be Ebɔrɛ na nna. Juda be bewura nɛ b ji pɔɛŋ nɛ
         Hɛzekaya ji na nɛ bekama nɛ Hɛzekaya malɛ ji pɔɛŋ nɛ b ji na be ekama be kuwurji maŋ
         fo ewura Hɛzekaya peya so. 6 E ji kashenteŋ nsaa wora kasonu a sa Enyɛnpe Ebɔrɛ na nseŋ naa bɛ mbra nɛ Enyɛnpe
         Ebɔrɛ ta n sa Mosis dra dra na fanɛ e ta n sa mbe basa na so nɛnɛ. 7 Amoso Enyɛnpe Ebɔrɛ na daa wɔ mo kutɔ nna saŋkikɛ. Amoso kusɔ kama nɛ e daa wora daa
         nyalɛ a sa mo nna. E daŋ kini kenu n sa Asiriya be ewura nɛ kebaala mbe kayɛrbi nna.
         8 E daŋ kɔ m pɔɔ Filistiebi na so nna nseŋ sɔ bumo be ndewurbiana nɛ ndegboŋana kikɛ
         hale n ya fo Gaaza be kasawule so kikɛ.9 Hɛzekaya ka ji kuwura be kafɛ nasopo to, nɛ Ela pibinyɛn Hoshiya malɛ ka ki Israɛl
         be ewura be kafɛ shunusopo nɛ Shalmaneesa nɛ e la Asiriya be ewurgboŋ na yɛr benapo
         n ya kɔ Israɛl nseŋ kulti Samɛria be kade n wɔtɔ. 10 Nfɛ asa nɛ b daŋ ta ŋ kɔ n sɔ Samɛria. Ewura Hɛzekaya be kuwurji be kafɛ shesopo nɛ
         ewura Hoshiya malɛ be kuwurji be kafɛ kpanusopo to nɛ Israɛl be efuli so be kadegboŋ
         Samɛria kɔ n tɔr. 11 Asiriya be ewurgboŋ na ka kɔ m pɔɔ Samɛria be kade na so nɛ e pɛ Israɛlebi na n yɔ
         Asiriya n ya ti ebu. E daŋ yɛr bumo be beko Halaf be kade to nseŋ yɛr beko malɛ Gozan
         be efuli so a mata Lɔr nɛ baa tre Habɔɔ na nseŋ yɛr beko malɛ Midia be efuli so be
         nde to.12 B daŋ kɔ m pɔɔ Samɛria so nna ŋkpal Israɛlebi na ka daŋ wora alubi ŋ gbiti Enyɛnpe
         bumo be Ebɔrɛ na so. B daŋ kplaŋ kɔnɔkoŋwule be ŋkre nɛ bumo nɛ Enyɛnpe Ebɔrɛ na daŋ
         wora na so nna nseŋ kini kebɛ mbra nɛ e bɔla mbe kayɛrbi Mosis so n sa bumo na kikɛ
         so. B daa maa sha kenu b ka malga mbra na be asheŋ gba a bishi nɛ b bɛ amo so.Asiriya ka bee sha k kɔ n sɔ Jerusalɛm be asheŋ(2 Kronikɛls 32:1-19; Aizaaya 36:1-22)13 Ewura Hɛzekaya ka bee ji Juda be efuli so be kuwura be kafɛ kuduanasopo to nɛ Sennakerɛb
         nɛ e la Asiriya be efuli so be ewurgboŋ na ba kɔ Juda be ndegboŋ nɛ b pɔr egbal ŋ
         kulti na n sɔ amo. 14 Ndoŋ nna nɛ ewura Hɛzekaya ta le be kubɔya ere nɛ e ya sa Sennakerɛb ashi Lakish be
         kade to. E yɛ: “N wora alubi amoso jande yige kebaakɔ ma kena, saŋɛ na so meeŋ sa
         fo kusɔ kama nɛ fee sha.” Nɛ ewurgboŋ Sennakerɛb malɛ kela n shoŋi Hɛzekaya fanɛ e
         sa mo gbiti kilo ŋgboŋ kudu nɛ shuwa malɛ kilo kagboŋ koŋwule. 15 Ndoŋ nna nɛ Ewura Hɛzekaya shin nɛ b ta gbiti nɛ a wɔ Enyɛnpe Ebɔrɛ be bɔrɛlambu to
         nɛ mbe laŋ to be kpanjawu to na n ya sa mo. 16 E daŋ shin nna nɛ b marga bɔrɛlambu na to be akuloŋana so nɛ kumo be mbuna to be ndibi
         yuuso so na kikɛ be shuwa n ya sa ewurgboŋ Sennakerɛb. 17 Ndoŋ nna nɛ Asiriya be ewura na kaŋɛ mbe benapo be ejuŋkparpo fanɛ e lar kade nɛ baa
         tre Lackish na nseŋ keta benapo damta n yɔ Jerusalɛm n ya kɔ ewura Hɛzekaya kena.Benapo be bejuŋkparpogboŋ asa na e daŋ yɔ n ya yili ekpa nɛ k mata ewajɛluepoana be
         eshuŋkpa nɛ k dese ŋ kra kuchubɔr nɛ b kur nɛ nchu bee shi esoso be Kepa na to a bɔla
         a yɔ kade na to na. 18 Ndoŋ nɛ b yili n shuŋi ŋ kaŋɛ ewura Hɛzekaya fanɛ baa sha kemalga mo nɛ mbe benimu
         asa ko kutɔ. Bumo e daa la Eliakim nɛ e la Hilkiya pibinyɛn nseŋ daa la esa nɛ e bɛ
         ewura so na, nɛ Shɛbna nɛ e la ewura be esibɛpo na, nɛ Jowa nɛ e la Asaf pibinyɛn
         nseŋ daa la esa nɛ e bee keni ewurkpa be asheŋ nɛ b sibɛ n nase so na. 19 Kumo be kaman nɛ Asiriya be benapo be bejuŋkparpo na be eko kaŋɛ bumo fanɛ Asiriya
         be ewurgboŋ bee sha nɛ e pin kusɔ nɛ k shin nɛ ewura Hɛzekaya kɔ kenyɛn nseŋ yirda
         mbe kumu loŋ na. 20 Nseŋ naŋ kaŋɛ le: “Ŋko e bee fɛ fanɛ e beeŋ tiŋ n yili kɔnɔ to be mmalga nawule so
         nna ŋ kre kena ŋ kɔ m pɔɔ so a? Naniere ere e ka lar Asiriya be ewura kaman ere, wanɛ
         e naaŋ chɛ mo to? 21 E ta mbe kumu n to Ijipt be efuli nɛ kumo be ewura na so nna, ŋko? Nɛ k la loŋ bre,
         kumo ere kebaadu fanɛ e ka bee yirgi kedibi wuso nɛ k beeŋ tiŋ m bu n da mbe enɔ m
         bɔl so nna. Kananɛ Ijipt be ewura Fɛɛro du n sa ekama nɛ e ta mbe kumu n lɛ mo so
         nna na.” 22 Kede be kaman nɛ Asiriya be benapo be enimu na naŋ kaŋɛ: “Ŋko menyee sha kekaŋɛ ma
         fanɛ Enyɛnpe menyi be Ebɔrɛ na nɛ men ta menyi be amu a to so! Mannɛ Enyɛnpe Ebɔrɛ
         na be ebɔrɛsure nɛ mboŋ nɛ baa shuŋ mo na nɛ Hɛzekaya kaŋɛ fanɛ b mur amo kikɛ nseŋ
         ka kakpa koŋwule n sa basa nɛ b wɔ Juda be efuli so nɛ Jerusalɛm to nɛ b baa shuŋ
         Ebɔrɛ ndoŋ nawule a? 23 Naniere n yili Asiriya be ewura be aya to nna nɛ ma nɛ menyi a ji n yili fanɛ, nɛ
         menyeeŋ tiŋ n nya egbaŋɛ be bediipo, ma alɛ beeŋ sa menyi egbaŋɛ ŋgboŋ anyɔ. 24 Ama men ba nyi fanɛ menyi maaŋ tiŋ n tu Asiriya be efuli so be enapo nɛ e maŋ kɔ eyilikpagboŋ
         gba ŋ kɔ. Menyee tama fanɛ Ijiptebi beeŋ chise menyi egbaŋɛturko nɛ egbaŋɛ diipoana
         nɛ b ba chɛ menyi to ŋ kɔ kena a? 25 Men baa nyi fanɛ Enyɛnpe Ebɔrɛ na e kaŋɛ ma fanɛ m ba kɔ m mur menyi be efuli ere.
         Mo alɛ e naŋ chɛ ma to.”26 Ndoŋ nna nɛ Eliakim nɛ Shɛbna nɛ Jowa kaŋɛ benapo be ejuŋkparpo na le: “Jande, ta
         Aramaik be ŋgbar to a malga anyi kutɔ. Amo nɛ anyee nu. Sa maa malga Hibruw be ŋgbar
         to, ŋkpal manɛ so, basa nɛ b wɔ egbalana ere so ere kikɛ beeŋ nu kusɔ nɛ anyee malga
         ere.”27 Nɛ Asiriya be benapo be enimu na malɛ kaŋɛ: “Menyee tama fanɛ menyi nɛ ewura na nawule
         nɛ anyi be ewurgboŋ shuŋi ma fanɛ m ba malga n sa a? Manɛ aloŋ nna, basa nɛ b chena
         egbalana na so na gba nɛ mee malga a sa. K maaŋ chɛr bumo alɛ gba beeŋ ji bumo gbagba
         be ejɔŋɛ nseŋ nuu bumo be ebɔnfɔl, fanɛ kananɛ menyi benimuana ere gba beeŋ wora na.”28 Kumo be kaman nɛ benapo be enimu na ponte awɔrso Hibruw be ŋgbar to saŋɛ na so ekama
         nɛ e wɔ ndoŋ beeŋ nu. E yɛ: “Men nu kusɔ nɛ Asiriya be ewurgboŋ bee kaŋɛ menyi. 29 Men sa maŋ shin nɛ ewura Hɛzekaya e fule menyi. E maaŋ tiŋ m mɔlga menyi. 30 E kaŋ kaŋɛ menyi fanɛ Enyɛnpe Ebɔrɛ na beeŋ kɔ m mɔlga menyi ashi Asiriya be ewurgboŋ
         be enɔ to, men sa maŋ yirda kusɔ nɛ e kaŋɛ na. 31 Men sa maŋ nu n sa Hɛzekaya! Men nu n sa ma efuli so be ewura. Nɛ men ta menyi be
         amu n sa mo, e beeŋ shin nɛ men ba kraa kɔ menyi be waindibi be adɔana nɛ efigi be
         ndibi be asɔrso nsaa nuu menyi be atirbu to be nchu 32 n ya fo saŋɛ nɛ ewurgboŋ na beeŋ lɔŋɛ menyi n chena efuli nɛ k du fanɛ men gbagba
         be efuli, a kɔ ewaindibi be asɔrso nɛ menyeeŋ baa ta a wora eyabra, nɛ ayu nɛ men
         baa ta a wora ebodobodo, na so. K la kasawule nɛ k kɔ ɔlif be ŋku nɛ mushoŋ ga nna.
         Men baa kɔ kasonu n sa mo akoŋ maaŋ mɔ menyi ndoŋ kikɛ, menyeeŋ ba ji a moɛ. Men sa
         maŋ shin nɛ ewura Hɛzekaya e fule menyi nɛ men baa fɛ fanɛ Enyɛnpe Ebɔrɛ na beeŋ mɔlga
         menyi. 33 Efuli mo so be agbirana nɛ men daŋ nu fanɛ a tiŋ m mɔlga bumo be efuli ashi Asiriya
         be ewura be enɔ to. 34 Nnɛ nɛ basa nɛ b daa wɔ ndegboŋ nɛ baa tre Hamaf nɛ Appad nɛ Sefavaim nɛ Heena nɛ
         Iwa na be agbirana wɔ naniere? Samɛria be efuli so be agbirana daa maŋ tiŋ ŋ kuŋ kasawule
         na ashi Asiriya be benapo kutɔ. 35 Saŋɛ mo nɛ efuliana be agbirana daŋ mɔlga bumo be efuliana ashi anyi be ewura be enɔ
         to? Amoso manɛ bre so nɛ menyee fɛ fanɛ menyi be Ebɔrɛ na beeŋ tiŋ m mɔlga Jerusalɛm?”36 Ŋkpal ewura Hɛzekaya ka daŋ kaŋɛ bumo fanɛ b sa maŋ kaŋ kaŋɛ shɛŋ so, basa na daa
         maŋ malga. 37 Kumo be kaman nɛ Eliakim nɛ Shɛbna nɛ Jowa kpɛa bumo be asɔbuuso to kagbenejijaso
         nseŋ ya kaŋɛ ewura Hɛzekaya kusɔ nɛ Asiriya be benapo be enimu na kaŋɛ na.

Ewura na ka bee fin kasotoji Aizaaya kutɔ be asheŋ(Aizaaya 37:1-7)191 Ewura Hɛzekaya ka nu kubɔya nɛ Asiriya be benapo be enimu kaŋɛ na, nɛ mbe kagbene
         jija mo ga nɛ e kpɛa mbe asɔbuuso to nseŋ ta kagbenejijaso be asɔbuuso m buu n yɔ
         Enyɛnpe Ebɔrɛ na be bɔrɛlambu to. 2 Kumo be kaman nɛ e shuŋi Eliakim nɛ e bee keni ewurkpa so na nɛ Shɛbna nɛ e la ewura
         be esibɛpo nɛ bɔrɛmatapo nimusoana anebi Aizaaya nɛ e la Amɔz pibinyɛn na kutɔ. Bumo
         alɛ gba daŋ buu kagbenejijaso be asɔbuuso nna m ba. 3 Kubɔya nɛ ewura Hɛzekaya ta n shuŋi bumo fanɛ b ya sa anebi Aizaaya nde: “Kabre la
         awurfoŋ be kachɛ nna n sa anyi, an wɔ kasogberge nɛ ŋaba to nna. An du fanɛ eche nɛ
         e bee kurge nsaa maŋ naa kɔ eleŋ nɛ e kento ŋ kurge nna. 4 Asiriya be ewurgboŋ e shuŋi mbe benapo be enimu nɛ e ba tege Ebɔrɛ nɛ e wɔ ŋkpa to
         na. Enyɛnpe fo Ebɔrɛ na e naŋ nu katege ere kikɛ nseŋ gberge basa nɛ baa tege mo na
         kusoe. Amoso kule Ebɔrɛ n sa anyi be basa nɛ b kraa wɔ ŋkpa to.”5 Ewura Hɛzekaya be benimu nɛ e shuŋi na ka ba anebi Aizaaya kutɔ 6 nɛ e kaŋɛ bumo le: “Enyɛnpe Ebɔrɛ na bee kaŋɛ fanɛ men sa maŋ shin nɛ kusɔ nɛ Asiriyaebi
         na bee kaŋɛ fanɛ e maaŋ tiŋ m mɔlga menyi na e baa da menyi kufu. 7 Meeŋ shin nɛ Asiriya be ewurgboŋ na e nu kubɔya ko nɛ k shin nɛ e bɛta n yɔ mo gbagba
         be efuli so nɛ Enyɛnpe Ebɔrɛ e shin nɛ b ya mɔ mo ndoŋ.”8 Asiriya be benapo be enimu na ka nu fanɛ bumo be ewurgboŋ lar Lakish be kadegboŋ to
         n ya kaa kɔ Libna be kade nɛ k mata ndoŋ na kena nɛ b yɔ ndoŋ nɛ b ya bishi mo kusɔ
         nɛ baaŋ wora. 9 Loŋ be jemanɛ na gbagba nɛ Asiriya be ewurgboŋ, Sennakerɛb nu fanɛ Itiopia be ewura,
         Tɛhaka wɔ ekpa to a ba nɛ e ba kɔ mo kena. Ndoŋ nna nɛ ewurgboŋ Sennakerɛb sibɛ kawɔlbi
         ko n shuŋi mbɔ fanɛ b ta n ya sa Juda be ewura, Hɛzekaya. 10 Kusɔ nɛ e kaŋɛ kawɔlbi na to nde: “Sa maŋ ta fo yirda n wɔtɔ fo Ebɔrɛ na to ŋko n
         shin nɛ mbe kekaŋɛ fanɛ Asiriya be ewura maaŋ tiŋ ŋ kɔ m pɔɔ Jerusalɛm so na e fule
         fo. 11 Fo nu kananɛ anyi Asiriya be bewura mur efuli pɔtɛana ko cheche be asheŋ. Nɛ manɛ
         so nɛ fee fɛ fanɛ shɛŋ maaŋ tiŋ n wora fo? 12 N nananyɛnana e daŋ mur nde nɛ baa tre Gozan nɛ Haran nɛ Rezef, nseŋ mɔ Bɛtaden be
         basa nɛ b daa wɔ Tɛlassa na gba. Bumo be agbirana daŋ maŋ tiŋ m mɔlga bumo. 13 Bewura nɛ b daa wɔ nde nɛ baa tre Hamaf nɛ Apad nɛ Sefavaim nɛ Hena nɛ Iwa na kikɛ
         maŋ naa wɔtɔ. Bumo kikɛ mur!”14 Ewura Hɛzekaya ka sɔ kawɔl na mbɔ na kutɔ ŋ kraŋ nɛ e ta kumo n yɔ bɔrɛlambu na to
         n ya bugi kumo to n nase Enyɛnpetale Ebɔrɛ na be anishito, 15 nseŋ kule Ebɔrɛ ŋ kaŋɛ le: “Enyɛnpetale nɛ fo la Israɛl be Ebɔrɛ, fo e chena fo kuwurputi
         so awɔlto nɛ asɔkeniso nɛ a du fanɛ emalaika nɛ baa tre amo Chɛrubim na wɔ fo aya
         ase. Fo nawule e la Ebɔrɛ. Fo e to esoso nɛ kasawule nsaa ji kuwura durnya kikɛ so.
         16 Baŋ keni kananɛ Asiriya be ewura, Sennakerɛb tege fo, Ebɔrɛ nɛ fee sa ŋkpa na. 17 Enyɛnpetale Ebɔrɛ, an kikɛ nyi k ka la kashenteŋ fanɛ Asiriya be bewuraana mur efuli
         damtaana n shin nɛ amo be nsawule dese fuloŋ, 18 nseŋ naŋ chɔɔ efuliana na be agbir fuloŋ nɛ b ta ndibi nɛ ajembu n lɔŋɛ a shuŋ na.
         19 Ama fo Enyɛnpe e la anyi be Ebɔrɛ! Anyee kule fo nna nɛ fo mɔlga anyi ashi Asiriya
         be ewura be enɔ to, saŋɛ na so ekama nɛ e wɔ durnya to be efuli kama so beeŋ pin fanɛ
         fo nawule e la Ebɔrɛ.”Aizaaya be kubɔya nɛ e ta n sa ewura na be asheŋ(Aizaaya 37:21-38)20 Ndoŋ nna nɛ Aizaaya ta kubɔya ere n shuŋi n ya sa ewura Hɛzekaya a kaŋɛ mo kusɔ 21 nɛ Enyɛnpe Ebɔrɛ na malga a laŋɛ mbe kabɔrɛkule na be kaplɛa so. E yɛ: “Sennakerɛb,
         Jerusalɛm be basa bee mushe fo nna nsaa keni fo jiga. 22 Wanɛ nɛ fo daa fɛ fanɛ fee tege nsaa wora eyurto na? Ma, Israɛl be Ebɔrɛ cheembi na
         nɛ fo daa maa sa bunyaŋ na. 23 Fo daŋ shuŋi fo mbɔ nna nɛ b ba kaa puchi menyi ka daŋ ta menyi be egbaŋɛturko n dii
         n yɔ Lebanɔn be kebeegboŋ na be esoso n ya kɔ m pɔɔ so nna ashi ma Enyɛnpe Ebɔrɛ na
         be anishito. Menyee puchi fanɛ men daŋ tiŋ ŋ kuya sida be ndibi tenteŋ nɛ seprɛs be
         ndibi lelaana n lɛ nna ashi kebee na so hale n ya fo kupo na be nferinto. 24 Fo daŋ puchi fanɛ men daŋ kur atirbu efuli pɔtɛana so nseŋ nuu amo to be nchu. Kumo
         be kaman ma e shin nɛ Lɔrgboŋ nɛ baa tre Nail wɔl n dese nɛ benapo nite n nite kumo
         to na. 25 Menyi maŋ pin to fanɛ ma, Enyɛnpe Ebɔrɛ na e kre kumo loŋ dra na kikɛ nɛ naniere k
         wora m bɔlɔ so na. Ma e sa menyi eleŋ nɛ men tiŋ n shin nɛ ndegboŋ nɛ b pɔr egbalana
         ŋ kulti na ki nde bureso. 26 Basa nɛ b daa wɔ ndegboŋ na to na daa maŋ naa kɔ eleŋ, ŋkpal kufu ka daŋ pɛ bumo nɛ
         eburma tɔr bumo so so. B daa du fanɛ kudɔ to be afitiri nna ŋko afitiri popɔrbi nɛ
         a kɔr ebu be esoso nɛ epeŋilarkpa be afu tushiso ba ber amo so nɛ a bɛlɛ nna.27 Ama ma ere nyi kusɔ kama a laŋɛ fo kaplɛa so. N nyi kusɔ nɛ fee wora nɛ kakpa nɛ fee
         yɔ kikɛ. Ma alɛ naa nyi kananɛ fee nya agbo ga a wora ma. 28 N wu fo kamoowu nɛ agbogboŋ na kikɛ. Naniere meeŋ ta dariwa n wɔtɔ fo kamuna to nseŋ
         ta kebarga n wɔtɔ fo kɔnɔ to. Kumo be kaman nɛ n ta fo m bɔla ekpa nɛ fo bɔla so m
         ba na m bɛta n yɔ kakpa nɛ fo shi m ba na.”29 Ade kikɛ be kaman nɛ Aizaaya kaŋɛ Ewura Hɛzekaya le: “Kusɔ nɛ k beeŋ wora be tɔɔnɛ
         nna na. Kafɛ ere nɛ kafɛ a ba kikɛ menyi maaŋ dɔ n duu shɛŋ ama menyi alɛ beeŋ nya
         akɔrbua n teŋi n ji. Ama kafɛ nɛ k bɛ so kesasopo na bre menyeeŋ dɔ n duu ayu n teŋi
         nseŋ duu afeelebi nɛ a bee sɔr asɔrso nɛ baa tre amo greep na nseŋ nya amo be asɔrso
         n chuge n ji. 30 Basa nɛ baaŋ ji efute ashi Juda be efuli so na beeŋ purge fanɛ aduuso nɛ amo be achin
         yɔ nchiŋ kasawule to nɛ wora ga na. 31 Basa ko beeŋ ji efute ashi Jerusalɛm to nɛ Zayɔn be kebee so, ŋkpal manɛ so, Enyɛnpetale
         Ebɔrɛ na gbagba e naŋ shin nɛ loŋ a wora.32 Kusɔ nɛ Enyɛnpe Ebɔrɛ na kaŋɛ a laŋɛ Asiriya be ewurgboŋ na be kaplɛa so nde: ‘E maaŋ
         nya n luri kadegboŋ ere to ŋko n to kumo ketanyembi koŋwule gba. Benapo nɛ b keta
         abɛlso be asɔ kuŋamuso maaŋ taga to kadegboŋ na, bumo alɛ maaŋ nya n dɔ ashigboŋ nɛ
         baaŋ dii so n luri kumo to ŋko ŋ kulti kumo n wɔtɔ kikɛ. 33 Ekpa nɛ e baŋ bɔla so m ba na nɛ e beeŋ naŋ bɔla so n yɔ nɛ e maŋ nya n luri kadegboŋ
         na to. Ma, Enyɛnpe Ebɔrɛ na e malga na. 34 Meeŋ kuŋ kadegboŋ ere ŋkpal ŋ gbagba be kemaŋkura nɛ kɔnɔ naseso nɛ n nase n sa ma
         kayɛrbi Deevid na so.’ ”35 Ade be kaman nɛ Enyɛnpe Ebɔrɛ na shin nɛ mbe malaika yɔ Asiriya be basa be keeyi to
         kanyɛso n ya mɔ benapo ŋgboŋ kalfa nɛ aduburwa nɛ anu. Kare ka chɛ kachipurdidi nɛ
         bumo kikɛ wu a dese! 36 Ndoŋ nna nɛ Asiriya be ewurgboŋ, Sennakerɛb bɛta n yɔ mbe laŋ to ashi Asiriya be efuli
         so be kadegboŋ nɛ baa tre Ninɛve na. 37 Kachako e ka yɔ kegbirlambu to n ya kaa shuŋ mbe kegbir nɛ baa tre Nishrɔk na, nɛ
         mbe mbinyɛnso anyɔ nɛ baa tre bumo Adremalɛk nɛ Shareza na ta bumo be etokobi m mɔ
         mo ndoŋ nseŋ shile n yɔ Ararat be kasawule so nɛ mo pibinyɛn nɛ baa tre Essahaddɔn
         na sɔ mo so ŋ ki ewura.

Ewura Hɛzekaya ka nya alenfia be asheŋ(Aizaaya 38:1-8, 21-22; 2 Kronikɛls 32:24-26)201 Jemanɛ ko nɛ kulɔ pɛ ewura Hɛzekaya nɛ a ka gbrɛ nɛ e wu. Ndoŋ nna nɛ Amɔz pibinyɛn
         anebi Aizaaya yɔ nɛ e ya bɔ mo so nseŋ kaŋɛ mo le: “Enyɛnpe Ebɔrɛ yɛ fo bela ase n
         lɔŋɛ fo kusɔ kama n yili nɛnɛ, ŋkpal manɛ so, fo maaŋ naŋ nya alenfia. Bela ase a
         jo luwu.” 2 Ewura Hɛzekaya ka nu loŋ, nɛ e kilgi mbe anishito n shoŋi egbal nseŋ kule Ebɔrɛ ŋ
         kaŋɛ: 3 “Enyɛnpe Ebɔrɛ, baa nyiŋi kananɛ n shuŋ fo kashenteŋto nɛ kagbene koŋwule so. Ma alɛ
         wora ania fanɛ meeŋ wora kusɔ kama nɛ fee sha fanɛ n wora.” Kumo be kaman nɛ e shu
         ga. 4 Anebi Aizaaya ka lar ewura na be laŋ to a yɔ, nɛ a ka gbrɛbi nɛ e choŋ ewurkpa be
         kelɔnɛ na so na, nɛ Enyɛnpe Ebɔrɛ kaŋɛ mo 5 fanɛ e naŋ bɛta n yɔ ewura Hɛzekaya kutɔ n ya kaŋɛ mo le: “Ma, Enyɛnpe, fo nananyɛn
         ewura Deevid be Ebɔrɛ na, nu fo kabɔrɛkule nseŋ wu fo anishichubi na. Nchɛ asa be
         kefɛato, meeŋ chɛ fo nseŋ shin nɛ fo naŋ bɛta n yɔ bɔrɛlambu na to. 6 Meeŋ naŋ shin nɛ fo ji nfɛ kuduanu n ti so. Ma alɛ beeŋ kuŋ fo nɛ Jerusalɛm be kadegboŋ
         ere ashi Asiriya be ewurgboŋ na be enɔ to, ŋkpal ŋ gbagba be kemaŋkura nɛ kɔnɔ nɛ
         n nase n sa ma kayɛrbi ewura Deevid so.” 7 Pɔɛŋ nɛ ewura Hɛzekaya nya alenfia nseŋ boŋ kashɛ na, anebi Aizaaya daŋ kaŋɛ mo nna
         fanɛ e shin nɛ b kɔr kedibi nɛ baa tre figi na be afantaŋ m mata mbe kechuu bɔbɔ na
         so nɛ e nya alenfia. 8 Kumo be kaman nɛ ewura Hɛzekaya bishi: “Manɛ e naŋ ŋini fanɛ Enyɛnpe Ebɔrɛ beeŋ chɛ
         ma nɛ n tiŋ n yɔ mbe bɔrɛlambu to n ya shuŋ mo nchɛ asa be kefɛato?” 9 Ndoŋ nna nɛ anebi Aizaaya kaŋɛ: “Enyɛnpe Ebɔrɛ beeŋ lara tɔɔnɛ be kesheŋ ko ŋ ŋini
         nɛ fo pin fanɛ e maa kplaŋ mbe kɔnɔ naseso so. Feeŋ baa sha epeŋi be kiyoyu nɛ k wɔ
         atemprembi so ere ka firgi m bɛta kaman ayadra kudu nna ŋko k ka firgi n yɔ anishito
         ayadra kudu?” 10 Ndoŋ nna nɛ Hɛzekaya malɛ kaŋɛ: “Keshin nɛ kiyoyu e baa yɔ anishito du pɔtɔ pɔtɔ a
         chɔ keshin nɛ k baa yɔ kamanto. Amoso shin nɛ k bɛta kaman.” 11 Ndoŋ nna nɛ Aizaaya kule Enyɛnpe Ebɔrɛ nɛ e shin nɛ kiyoyul na bɛta n yɔ kaman ayadra
         kudu ashi ewura Ahaz be ebu be ketempreŋ so.Babilɔn be efuli so be mbɔ be asheŋ(Aizaaya 39:1-8)12 Merodak Baladan nɛ e la Baladan pibinyɛn nseŋ daa la efuli nɛ baa tre Babilɔn na be
         ewura ka daŋ nu fanɛ ewura Hɛzekaya daŋ lɔ nseŋ nya alenfia nɛ e shuŋi mbɔ nɛ b ta
         kawɔl nɛ kakɛ n ya sa mo. 13 Nɛ ewura Hɛzekaya wora mbɔ na maraba nseŋ ŋini bumo mbe shuwa nɛ gbiti nɛ eposɔ nɛ
         e bee wora epo a bel na nɛ ɔlif be ŋku lela nɛ etulale nɛ mbe benapo be akɔsɔ kikɛ.
         Shɛŋ daŋ maŋ naŋ ka ashi mbe ewurkpa ŋko mbe efuli na kikɛ so nɛ e maŋ ta ŋ ŋini mbɔ
         na. 14 Ndoŋ nna nɛ anebi Aizaaya yɔ ewura Hɛzekaya kutɔ n ya bishi mo: “Nnɛ nɛ basa ere shi
         m ba nfe; nɛ manɛ nɛ b kaŋɛ fo?” Nɛ Hɛzekaya kaŋɛ: “B shi efuli wɔfɔ ko nɛ baa tre
         kumo Babilɔn na nna.” 15 Nɛ Aizaaya naŋ bishi mo le: “Nɛ manɛ nɛ b wu ewurkpa nfe?” Nɛ ewura na kaŋɛ: “B wu
         kusɔ kama nɛ k wɔ nfe. Shɛŋ maŋ naŋ ka a wɔ nfe nɛ m maŋ ta ŋ ŋini bumo.” 16 Ndoŋ nna nɛ Aizaaya kaŋɛ ewura na: “Enyɛnpetale Ebɔrɛ na gbagba e kaŋɛ fanɛ 17 jemanɛ ko bee ba nɛ asɔ kama nɛ a wɔ ewurkpa nɛ fo nananyɛnana fin n yili hale m ba
         fo kabre na kikɛ, baaŋ ba sulɔ amo kikɛ n yɔ Babilɔn be efuli so nɛ shɛŋ shɛŋ maaŋ
         naŋ ka a wɔ nfe! 18 Baaŋ pɛ fo gbagba be mbinyɛnsobi ko n ya fɛl bumo nɛ b baa shuŋ Babilɔn be ewura be
         lambu to.” 19 Ewura Hɛzekaya bre daŋ fɛ nna fanɛ mo ere be jemanɛ to kayurwushi beeŋ baa wɔ efuli
         na so, amoso le nɛ e kaŋɛ: “Kubɔya nɛ fo ta n shi Enyɛnpe Ebɔrɛ kutɔ m ba sa ma ere
         walɛ.”Hɛzekaya be kuwurji be ekar be asheŋ(2 Kronikɛls 32:32-33)20 B daŋ sibɛ Hɛzekaya be kenyɛn nɛ e daŋ ji nɛ kananɛ e shin nɛ b gberge nchu m ba kadegboŋ
         na to be asheŋ kikɛ nna n wɔtɔ Juda be bewura be adrasheŋ be nwɔl to. 21 Ewura Hɛzekaya ka wu, mo pibinyɛn Manase a sɔ mo so n ji kuwura.

Juda be ewura Manase be asheŋ(2 Kronikɛls 33:1-20)211 Manase daŋ ji nfɛ kuduanyɔ nna pɔɛŋ nseŋ ki Juda be ewura, nseŋ ji kuwura Jerusalɛm
         to nfɛ adunu nɛ anu. Mo nio e daa la Hefziba. 2 Manase daŋ kini kenu n sa Enyɛnpe Ebɔrɛ nna nseŋ bɛ efuliana nɛ Enyɛnpe Ebɔrɛ ju kasawule
         na so, saŋɛ so nɛ e ta kasawule na n sa mbe basa Israɛlebi sososo na be asheŋ nɛ Ebɔrɛ
         kishi ga na so. 3 E daŋ lɔŋɛ m pɔr efuli pɔtɛana so be agbir nɛ mo tuto ewura Hɛzekaya daŋ mur na nna,
         nseŋ m pɔr ebɔrɛsure n sa Baal be kegbir na, nseŋ yuu kegbirche Ashira be mpɔrduli,
         nsaa shuŋ achɛkpabi gba. 4 E daŋ pɔr agbir be ebɔrɛsure ashi bɔrɛlambu nɛ Enyɛnpe Ebɔrɛ kaŋɛ fanɛ ndoŋ nɛ baaŋ
         baa shuŋ mo mbaanaayɔ na to nna. 5 E daŋ pɔr ebɔrɛsure ashi bɔrɛlambu na be alɔnɛ anyɔ na to nna nsaa shuŋ achɛkpabi.
         6 E daŋ ta mo gbagba pibinyɛn nna n lara sarga chɔɔso ashi ketaŋɛ nɛ baa tre Hinnɔm
         na to. E daa wora kegbaya nɛ ŋkilgisheŋ nna nsaa yɔ belejipoana kutɔ n ya ka kpal
         nsaa shuŋ bubuni gba a ti so. E daŋ wora alubi damta nna ŋ gbiti Enyɛnpe Ebɔrɛ n shin
         nɛ mbe agbo kaa ga. 7 E daŋ ta kegbirche Ashira be kapɔrduli nna n yili bɔrɛlambu nɛ Ebɔrɛ malga kumo be
         asheŋ n sa ewura Deevid nɛ mo pibinyɛn ewura Sɔlɔmɔn na to. Ebɔrɛ yɛ: “Bɔrɛlambu ere
         ashi Jerusalɛm nɛ n lara ashi Israɛl be efuli so kikɛ fanɛ b baa bunyaŋ ma kumo to
         mbaanaayɔ. 8 Nɛ ma basa Israɛlebi beeŋ bɛ ma mbra nɛ ma keŋini nɛ ma kayɛrbi Mosis ta n sa bumo
         dra dra na so bre, kumo ere m maaŋ shin nɛ b ju bumo ashi kasawule nɛ n ta n sa bumo
         nananyɛnana na so.” 9 Ewura Manase daŋ shin nɛ Juda nɛ Jerusalɛm be basa wora alubi a chɔ amo nɛ efuliana
         nɛ Enyɛnpe Ebɔrɛ ju kasawule na so saŋɛ so nɛ mbe basa daa ba kumo so sososo na daa
         wora na nna.10 Kachako nɛ Enyɛnpe Ebɔrɛ bɔla mbe nyɛrbi anebiana na so ŋ kaŋɛ le: 11 “Ewura Manase be asheŋ nɛ e daŋ wora na daŋ lubi a chɔ kusɔ nɛ Keenanebi na daŋ wora
         gba. E daŋ shuŋ agbir nna nseŋ shin nɛ Juda be efuli so ebi gba luri kulubi to. 12 Amoso ma Enyɛnpe Israɛl be Ebɔrɛ na beeŋ shin nɛ jɛrbi e ba Jerusalɛm to nɛ Juda be
         efuli so, nɛ k chinchiŋ esa kama nɛ e beeŋ nu kumo be asheŋ ga. 13 Kananɛ n daŋ gberge Samɛria be efuli so be basa nɛ Israɛl be ewura Ahab nɛ mbe kaman
         to ebi kusoe na, loŋ gbagba chap nɛ meeŋ gberge Jerusalɛm be basa gba kusoe. Meeŋ
         shin nɛ Jerusalɛm e naŋ ki kasawule fuloŋ a dese fanɛ kananɛ k daa du dra na. 14 Meeŋ kplaŋ basa nɛ b maŋ wu na so nseŋ shin nɛ bumo doŋana e kɔ m pɔɔ bumo so m muu
         bumo be kasawule na so be asɔ kikɛ. 15 Ŋkpal manɛ so ma basa Israɛlebi wora alubi ŋ gbiti ma nseŋ wɔtɔ ma agbo to yili saŋɛ
         nɛ bumo nananyɛnana lar Ijipt m ba fo kabre.”16 Ewura Manase daŋ mɔ basa damta nɛ b maŋ wora shɛŋ nna nɛ bumo be ŋklaŋ teŋi n sɔ Jerusalɛm
         be kubɔrbi so kikɛ. Ade kikɛ be kaman nɛ e naŋ shin nɛ Juda be efuli so be basa gba
         luri kagbirshuŋ to nseŋ wora kulubi ŋ gbiti Enyɛnpe Ebɔrɛ na.17 B sibɛ kusɔ kama nɛ ewura Manase wora, n ta mbe asheŋ lubi kikɛ n ti so nɛ e daŋ wora
         na kikɛ n wɔtɔ Juda be bewura be adrasheŋ be nwɔl na to. 18 Ewura Manase ka wu, ewurkpa be kakpa nɛ baa tre Uzza be kambɔl na to nɛ b puli mo
         nɛ mo pibinyɛn Ammɔn sɔ mo so n ji kuwura.Juda be ewura Ammɔn be asheŋ(2 Kronikɛls 33:1-20)19 Ammɔn daa la nfɛ adunyɔ nɛ anyɔ nna pɔɛŋ nseŋ ki Juda be ewura, mo alɛ nseŋ ji kuwura
         Jerusalɛm to nfɛ anyɔ. Mo nio e daa la Mɛshullemif nɛ mo alɛ mo nio la Haruz nɛ e
         shi Jotba be kade to na. 20 E daŋ wora alubi nna ŋ gbiti Enyɛnpe Ebɔrɛ fanɛ kananɛ mo tuto ewura Manase daŋ wora
         na gbagba. 21 Kusɔ nɛ mo tuto daŋ wora na gbagba chap nɛ mo alɛ gba daŋ wora. E daŋ shuŋ agbir nɛ
         mo tuto Manase gba daŋ shuŋ na nna. 22 E daŋ kini Enyɛnpe nɛ e la mo nananyɛnana be Ebɔrɛ na nna nsaa maŋ wora kasonu n sa
         mbe mbra.23 Ammɔn be benimuana daŋ we n wɔtɔ abar nna nseŋ ya mɔ mo ashi ewura be laŋ to. 24 Ndoŋ nna nɛ Juda be basa malɛ ya mɔ basa nɛ b mɔ ewura Ammɔn na nseŋ ta mo pibinyɛn
         Josaya ŋ ki ewura.25 B sibɛ kusɔ kama nɛ Ammɔn daŋ wora kikɛ n wɔtɔ Juda be bewura be adrasheŋ be nwɔl
         to. 26 Uzza be kambɔl na to nɛ b daŋ puli ewura Ammɔn nɛ mo pibinyɛn Josaya sɔ mo so n ji
         kuwura.

Juda be ewura Josaya be asheŋ(2 Kronikɛls 34:1-2)221 Josaya daŋ ji nfɛ aburwa nna pɔɛŋ nseŋ ki Juda be ewura, mo alɛ daŋ ji kuwura Jerusalɛm
         to nfɛ adesa nɛ kako nna. Mo nio e daa la Jedida nɛ e la Adaya nɛ e shi Bozkaf na
         pibiche. 2 E daa wora asheŋ nɛ a niŋi ashi Enyɛnpe Ebɔrɛ be anishito nna nsaa bɛ mo nananyɛn
         ewura Deevid be aya so nɛ Ebɔrɛ be mbra na kikɛ so dede.3 Josaya ka ji kuwura be kafɛ kuduaburwasopo to nɛ e shuŋi mbe nwɔlsibɛpo Shafan nɛ
         e la Azaliya pibinyɛn nɛ mo nananyɛn malɛ la Mɛshulam na ŋ kaŋɛ le: 4 “Yɔ bɔrɛmatapo nimuso Hilkiya kutɔ ashi Enyɛnpe Ebɔrɛ be bɔrɛlambu na to n ya kaŋɛ
         mo fanɛ e wora amansherbi nɛ bɔrɛmatapoana nɛ baa keni bɔrɛlambu na be mbunaana so
         na sɔ basa na kutɔ na be shiriya. 5 Nseŋ kaŋɛ mo fanɛ e ta amansherbi na n sa benyɛn nɛ baa keni bɔrɛlambu na be kelɔnɛ
         be kushuŋ so na, nɛ bumo alɛ e ta amo n sa 6 ekapɛnta nɛ bepɔrpo na nɛ b tɔ ajembu nɛ ndibi n lɔŋɛ ebu na. 7 Basa nɛ baa keni kushuŋ na so na kikɛ bee ji kashenteŋ nna, amoso anyi maaŋ keni bumo
         be asheŋ to a laŋɛ amansherbi na be keji be kaplɛa so.”8 Shafan ka lara kubɔya na n loge nɛ Hilkiya ta mbra be kawɔl na n sa mo nseŋ kaŋɛ le:
         “N wu mbra be kawɔl ere bɔrɛlambu to nna.” Ndoŋ nna nɛ Shafan kraŋ kawɔl na, 9 nseŋ yɔ ewura na kutɔ n ya kaŋɛ mo le: “Yiramu, an wora kusɔ kama nɛ fo kaŋɛ anyi
         na kikɛ. An ta amansherbi nɛ a wɔ bɔrɛlambu na to na n sa beshumpo na nɛ basa nɛ baa
         keni bumo so na.” 10 Kumo be kaman nɛ e naŋ kaŋɛ ewura na le: “Bɔrɛmatapo nimuso Hilkiya e ta kawɔl ere
         n sa ma.” Kumo be kaman nɛ e kraŋ kumo awɔrso ŋ ŋini ewura na.11 Ewura na ka nu kusɔ nɛ k wɔ mbra be kawɔl na to nɛ e kpɛa mbe asɔbuuso to kagbenejijaso,
         12 nseŋ tre Hilkiya nɛ Shafan nɛ Ahikam nɛ e la Shafan pibinyɛn na nɛ Akbɔ nɛ e la Mikaya
         pibinyɛn na n ta Asaya nɛ e la mo gbagba be kenya na m ba shɛr abar so epul to ŋ kaŋɛ
         bumo le: 13 “Enyɛnpe Ebɔrɛ na be agbo beeŋ baa wɔ ma nɛ ma basa kama nɛ b kraa wɔ Juda be efuli
         ere so so ga ŋkpal an nananyɛnana ka maŋ nu n sa mo nseŋ kini kewora kusɔ nɛ kawɔl
         ere bee ŋini fanɛ b wora na so. Amoso men ya bishi n fin kusɔ nɛ Enyɛnpe Ebɔrɛ na
         bee sha fanɛ an wora.”14 Hilkiya nɛ Ahikam nɛ Akbɔ nɛ Shafan nɛ Asaya e daŋ yɔ anebiche nɛ baa tre Hulda nɛ
         e wɔ Jerusalɛm be kelargato be esoso be kaba so na kutɔ. Hulda mo kul Shallum nɛ e
         la Tikva pibinyɛn nsaa la Hahas mo nanabi na e daa keni epiŋi so ashi bɔrɛlambu na
         to. B daŋ kaŋɛ anebi na kusɔ nɛ k wora kikɛ nna, 15 nɛ e kaŋɛ bumo fanɛ b bɛta n yɔ ewura na kutɔ n ya kaŋɛ mo fanɛ, 16 kubɔya nɛ k shi Enyɛnpe Ebɔrɛ kutɔ nde. Ebɔrɛ yɛ: “Meeŋ gberge Jerusalɛm be basa kikɛ
         kusoe fanɛ kananɛ b kraŋ mbra be kawɔl na to ashi Juda be ewura be anishito na. 17 Ŋkpal manɛ so b ka kini ma nseŋ lara esarga n sa efuli pɔtɛana so be agbirana nɛ ma
         agbo kaa bumo so ga. Kusɔ nɛ b wora na so ma agbo maaŋ wushi kikɛ. 18 Ama kusɔ nɛ ma Enyɛnpe Israɛl be Ebɔrɛ na kɔ nɛ ŋ kaŋɛ ewura na bre nde. Mo ere nu
         kusɔ nɛ b sibɛ n wɔtɔ mbra be kawɔl na to, 19 nseŋ chɛrga mbe nfɛra m bar mbe kumu kaseto ŋ kpɛa mbe asɔbuuso to kagbenejijaso a
         shu ŋkpal ŋ ka kaŋɛ fanɛ meeŋ gberge Jerusalɛm be basa kusoe n shin nɛ k ki kakpa
         nɛ basa beeŋ baa lɔ kufu keyɔ nɛ kumo be ketre malɛ e ki kɔnɔsho n sa basa so. N nu
         mo ere be kabɔrɛkule, 20 amoso kasogberge nɛ ŋ kɔ a ba Jerusalɛm be basa so na maaŋ ba, ama e wu kagbenewushiso
         nna pɔɛŋ.”Ndoŋ nna nɛ basa na ta kubɔya na n ya sa ewura Josaya.

Josaya ka ju kagbirshuŋ ashi Israɛl be asheŋ(2 Kronikɛls 34:3-7; 29—33)231 Ewura Josaya daŋ tre Juda nɛ Jerusalɛm be bejuŋkparpo kikɛ m ba abar so 2 nɛ mo nɛ bumo nɛ bɔrɛmatapoana na nɛ anebiana na nɛ damawuraana nɛ betirpo kikɛ yɔ
         bɔrɛlambu na to. Ndoŋ nna na nɛ ewura na kraŋ Ebɔrɛ be mbra be kawɔl nɛ b daŋ wu bɔrɛlambu
         na to na kikɛ bumo kikɛ be anishito. 3 Kumo be kaman nɛ e yili shabɔrɛ na be kakpa nɛ bewura bee chena na n nase kɔnɔ n sa
         Enyɛnpe Ebɔrɛ na fanɛ e beeŋ bugi mbe kagbene kikɛ n wora kasonu n sa mo nseŋ bɛ mbe
         mbra nɛ asheŋ nɛ e yili n sa bumo na, kɔnɔ naseso be ŋkre be asheŋ nɛ b sibɛ n wɔtɔ
         kawɔl na to na kikɛ so. 4 Ewura Josaya daŋ shin nna nɛ bɔrɛmatapo nimuso Hilkiya nɛ bɔrɛmatapoana nɛ b bɛ mbe
         kaman na nɛ bekumpo nɛ baa kuŋ bɔrɛlambu na be kabuna na lara asɔ nɛ b kɔ a shuŋ Baal
         be kegbir na nɛ kegbirche Ashira nɛ achɛkpabi na ashi bɔrɛlambu na to. E daŋ shin
         nna nɛ b ta asɔ na kikɛ n lar kade na be ekarso a mata Kidrɔn be ketaŋɛ na ase n ya
         chɔɔ amo nseŋ ta amo be nsunɔ n yɔ Bɛtɛl. 5 E daŋ ju agbirwuraana nɛ Juda be bewura daŋ lara fanɛ b baa lara esarga a deŋi nnyamase
         be ebɔrɛsureana so ashi Juda be efuli so be nde to nɛ nde nɛ a mata Jerusalɛm na nna.
         Loŋ be agbirwuraana na e daa lara esarga a sa Baal be kegbir na nɛ epeŋi nɛ kufɔl
         nɛ achɛkpabi be yiri to kikɛ. 6 E daŋ lara kegbirche Ashira be kapɔrduli na Enyɛnpe Ebɔrɛ be bɔrɛlambu na to nna n
         ta kumo n lar kade na to yɔ Kidrɔn be ketaŋɛ na to n ya chɔɔ kumo nseŋ bɛa kumo to
         nɛ k ki fanɛ nyifu nɛ e ta amo n lɛ basa be nchaŋana so. 7 E daŋ bure esakalenyɛn be ebuana nɛ a mata bɔrɛlambu na nna. Ndoŋ nɛ beche bee chena
         a lue ewajɛ nɛ baa ta a buu a shuŋ Ashira be kegbir na. 8 E daŋ shin nna nɛ bɔrɛmatapoana nɛ b wɔ Juda na kikɛ ba Jerusalɛm nɛ e bɔla daŋkare
         be ekpa so n jija bumo be ebɔrɛsure nɛ baa lara esarga amo so na. E daŋ bure ebɔrɛsure
         nɛ baa lara esarga amo so a sa kaboe be kiyoyu lubi nɛ k wɔ a mata kabuna nɛ kade
         na be gomena Joshuwa pɔr na nna. 9 B daa maŋ sa loŋ be bɔrɛmatapoana na ekpa fanɛ b baa shuŋ bɔrɛlambu na to, ama b daa
         kɔ ekpa bre nɛ bumo nɛ bumo braana bɔrɛmatapoana e ji bodobodo nɛ a maŋ kɔ yiisi na
         kɔnɔkoŋwuleso. 10 Ewura Josaya daŋ bɔla daŋkare be ekpa so nna n jija Tofɛf nɛ k wɔ Bɛnhinnɔm be ketaŋɛ
         to be bɔrɛsure na, saŋɛ na so b maaŋ naa ta bumo be bibinyɛn ŋko bibiche a lara sarga
         a sa Mɔlɛk be kegbir na. 11 E daŋ lara egbaŋɛ nɛ Juda be bewura ta m bɔɔ epeŋi enɔ na nna ashi Enyɛnpe Ebɔrɛ be
         bɔrɛlambu na be kabuna to. B daa wɔ kelɔnɛ nɛ k mata enimu nɛ baa tre Neetan Mɛlɛk
         na be ebu na ase nna. Ewura Josaya daŋ chɔɔ egbaŋɛturko nɛ b ta m bɔɔ epeŋi enɔ na
         nna. 12 Ewura Josaya daŋ bure ebɔrɛsure nɛ ewura Manase daŋ pɔr n yili bɔrɛlambu be alɔnɛ
         anyɔ na so nɛ ebɔrɛsure nɛ Juda be efuli so be bewura daŋ pɔr n yili ewura Ahaz be
         ewurkpa be ebu be esoso na kikɛ nna nseŋ bɛa amo to kpachɛrkpachɛrbi n ta amo n ya
         lɛ Kidrɔn be ketaŋɛ na to. 13 Ewura Josaya daŋ bɔla daŋkare be ekpa so nna n jija ebɔrɛsure nɛ ewura Sɔlɔmɔn daŋ
         pɔr Jerusalɛm be epeŋilarkpa be kaba so nɛ kebee nɛ baa tre Ɔlifs na be kelargato
         be kaseto be kaba so nɛ baa shuŋ kegbirche Ashira nɛ k wɔ Sidɔn be kade to na nɛ kegbir
         nɛ baa tre Chemɔsh nɛ k wɔ Mowab na nɛ kegbir nɛ baa tre Mɔlɛk nɛ k wɔ Ammɔn nɛ a
         la asɔ fuloŋ na. 14 Ewura Josaya daŋ bure agbir jembu na to nna kpachɛrkpachɛrbi nseŋ ku kegbirche Ashira
         be kapɔrduli na n lɛ nseŋ ta edimɛdi be awibi n fari kaboŋ nɛ a daa yili na be kaplɛkama.
         15 Ewura Josaya daŋ bure Nebat pibinyɛn ewura Jeroboam be kagbirshuŋ be mboŋ nɛ e daŋ
         pɔr n yili Bɛtɛl nɛ a shin nɛ Israɛlebi luri kulubi to na nna. E daŋ da bɔrɛsure na
         nna n lɛ m bure kumo be ajembu to kpachɛrkpachɛrbi ŋ kɔr amo to nɛ a ki fanɛ shishɛr.
         Kumo be kaman nɛ e chɔ kegbirche Ashira be kapɔrduli na gba. 16 Ewura Josaya ka keni ŋ kulti nseŋ wu nchaŋana ka wɔ kebee so, nɛ e shin nɛ b lara
         awibi nɛ a wɔ amo to na n ya deŋi bɔrɛsure na so n chɔɔ. Saŋɛ na so bɔrɛsure na beeŋ
         wora eyurpi daŋkare be ekpa so nɛ kusɔ nɛ Ebɔrɛ be anebi kaŋɛ dra dra saŋɛ so nɛ ewura
         Jeroboam daa yil bɔrɛsure na ase na e bɔlɔ so. Josaya ka naŋ keni nɛ e wu anebi nɛ
         e daŋ wu loŋ be asheŋ ŋ kaŋɛ na be nchaŋ. 17 Ndoŋ nna nɛ e bishi: “Wanɛ be nchaŋ nde?” Nɛ Bɛtɛl be basa na kaŋɛ: “Anebi nɛ e daŋ
         shi Juda m ba nfe m ba wu ŋ kaŋɛ kusɔ nɛ k beeŋ wora bɔrɛsure na be nchaŋ nna.” 18 Nɛ ewura Josaya kaŋɛ bumo: “Men yige kumo boeŋ. Men sa maŋ kaŋ kur n lara mbe awibi.”
         Amoso b daa maŋ kur n lara mbe awibi. B daa maŋ kur anebi ko nɛ mo alɛ gba daŋ shi
         Israɛl m ba wu nɛ b puli mo ndoŋ na gba be awibi. 19 Ewura Josaya daŋ jija agbir be mboŋ nɛ Israɛl be bewura daŋ lɔŋɛ n yili Israɛl be
         efuli so be nde to nɛ a kaa Enyɛnpe Ebɔrɛ agbo na kikɛ nna fanɛ kananɛ e daŋ wora
         Bɛtɛl na gbagba. 20 E daŋ mɔ agbirwuraana na nna n deŋi kakpa nɛ baa shuŋ agbir na be ebɔrɛsureana so,
         nseŋ chɔɔ edimɛdi be awibi n deŋi bɔrɛsure kikɛ so. Kumo be kaman nɛ e bɛta n yɔ Jerusalɛm.Ewura Josaya ka ji kebansonchoŋ be kejigboŋ na be asheŋ(2 Kronikɛls 35:1-19)21 Ewura Josaya daŋ kaŋɛ Juda be efuli so ebi na nna fanɛ b baa ji kebansonchoŋ be kejigboŋ
         na nsaa maŋkura bumo Nyɛnpe bumo be Ebɔrɛ na fanɛ kananɛ mbra be kawɔl kaŋɛ na gbagba
         chap. 22 Baŋ yili saŋɛ so nɛ bewura daa maŋ wɔtɔ, nɛ demujipoana daa juŋkpar na m ba fo Israɛl
         nɛ Juda be bewura be jemanɛ so kikɛ, basa daŋ maŋ naŋ shɛr alegaiso n ji kebansonchoŋ
         be kejigboŋ loŋ kikɛ. 23 Josaya ka ji kuwura be kafɛ kuduaburwasopo to nɛ b daŋ ji le be kebansonchoŋ be kejigboŋ
         ere ashi Jerusalɛm to. 24 Ewura Josaya ka daa sha nɛ e bɛ mbra be kawɔl nɛ anebi Hilkiya wu Enyɛnpe Ebɔrɛ be
         bɔrɛlambu na to na be mmalga so so, e daŋ lara bekpalpo nɛ ŋkilgiwuraana nɛ basa be
         elaŋ to be agbirana nɛ agbir kikɛ ashi Juda nɛ Jerusalɛm to nna. 25 Bewura nɛ b juŋkpar Josaya nɛ bekama nɛ b bɛ mo so na be ekama daa maŋ bɛ Mosis be
         mbra na so kenishipereso fanɛ mo. 26 Ama Enyɛnpe Ebɔrɛ na kraŋ nya agbo ga n wɔtɔ Juda ŋkpal asɔ damta nɛ ewura Manase
         wora nɛ mbe agbo kaa ga na so. 27 Amoso le nɛ Enyɛnpe Ebɔrɛ na daŋ kaŋɛ: “Meeŋ wora Juda gba kusɔ nɛ n wora Israɛl na.
         Meeŋ ju Juda be basa ashi ma anishito nseŋ kini Jerusalɛm nɛ k la ma kade na nɛ bɔrɛlambu
         nɛ baa bunyaŋ ma kumo to ere.”Ewura Josaya be kuwurji be lalaloge be asheŋ(2 Kronikɛls 35:20—36:1)28 B sibɛ kusɔ kama nɛ ewura Josaya wora kikɛ n wɔtɔ Juda be bewura be adrasheŋ be nwɔl
         to. 29 Ewura Josaya be kuwurji be jemanɛ so nɛ Ijipt be efuli so be ewura Neeko keta mbe
         benapo m bɔla kelargato be esoso be kaba so n yɔ Yufreetes be Lɔrgboŋ na ase nɛ e
         ya chɛ Asiriya be efuli to ŋ kɔ. Ndoŋ nna nɛ ewura Josaya keta mbe benapo n lar nɛ
         b ya kɔ ewura Neeko kena. B ka bee kɔ kena na ashi Majido nɛ b mɔ ewura Josaya ndoŋ.
         30 Ndoŋ nna nɛ mbe benimuana na ta mbe kebuni n wɔtɔ gbaŋɛturko to n yɔ Jerusalɛm n ya
         puli mo gbagba be nchaŋ nɛ e kur to. Kumo be kaman nɛ Juda be basa duga ŋku n wurge
         mo pibinyɛn Jehowahaz be kumu so n lara mo nɛ e ki Juda be ewura. 31 Jehowahaz daa la nfɛ adunyɔ nɛ asa nna pɔɛŋ nseŋ ji Juda be kuwura nseŋ ji kuwura
         afɔl asa ashi Jerusalɛm to. Mo nio e daa la Hamutal nɛ e la Jɛremaya nɛ e shi Libna
         na pibiche. 32 Kananɛ Jehowahaz mo nananyɛnana daŋ wora alubi ŋ gbiti Enyɛnpe Ebɔrɛ na gbagba chap
         nɛ mo alɛ gba daŋ wora. 33 Ijipt be efuli so be ewura Neeko daŋ pɛ Jehowahaz nna n ya ti ebu ashi Ribla nɛ k
         mata Hamaf na nseŋ tintiŋ Judaebi nɛ b ka gbiti kilo ŋgboŋ asa nɛ alfa ana nɛ shuwa
         kilo adesa nɛ ana n sa mo. 34 Ewura Neeko daŋ shin nɛ Josaya pibinyɛn Eliakim ki Juda be ewura nna nɛ e chɛrga mbe
         ketre ŋ ki Jehowakim. Ewura Neeko daŋ keta Jehowahaz bre nna n yɔ Ijipt be efuli so
         nɛ e ya wu ndoŋ.Juda be ewura Jehowakim be asheŋ(2 Kronikɛls 36:5-8)35 Ewura Jehowakim daŋ tintiŋ Judaebi na nna nɛ b ka lampo kananɛ ekama be eleŋ sa, saŋɛ
         na so e beeŋ tiŋ ŋ ka Ijipt be ewura Neeko be shuwa nɛ gbiti be kukɔ n sa mo. 36 Jehowakim daa la nfɛ adunyɔ nɛ anu nna pɔɛŋ nseŋ ki Juda be ewura nseŋ ji kuwura Jerusalɛm
         to nfɛ kudukako. Mo nio e daa la Zɛdida nɛ e la Pɛdaya nɛ e shi Ruma be kade to na
         pibiche. 37 Mo alɛ gba daŋ bɛ mo nananyɛnana be aya so nna n wora alubi ŋ gbiti Enyɛnpe Ebɔrɛ
         na.

241 Jemanɛ nɛ Jehowakim bee ji Juda be kuwura na nɛ Babilɔn be ewura Nebukadneeza ba kɔ
         n sɔ Juda nseŋ tintiŋ Jehowakim nɛ e shuŋ mo nfɛ asa. Kumo be kaman nɛ Jehowakim kini
         fanɛ e maaŋ naŋ nu n sa Nebukadneeza. 2 Ndoŋ nna nɛ Enyɛnpe Ebɔrɛ shin nɛ Babilɔn nɛ Siriya nɛ Mowab nɛ Ammɔn be benapo be
         ntuŋ nɛ baa ta kena a purgi na ya kɔ Jehowakim kena nseŋ jija Juda be efuli kikɛ fanɛ
         kananɛ e daŋ bɔla mbe nyɛrbi anebiana so ŋ kaŋɛ fanɛ e beeŋ mur Juda na. 3 Asheŋ ere daŋ wora nna ŋkpal ewura Manase be alubi damta nɛ e daŋ wora ŋ gbiti Enyɛnpe
         Ebɔrɛ na nseŋ shin nɛ basa damta wu nɛ 4 Enyɛnpe Ebɔrɛ daa maŋ ta m paŋ mo na so. 5 B daŋ sibɛ asɔ kama nɛ ewura Jehowakim daŋ wora kikɛ n wɔtɔ Juda be bewura be adrasheŋ
         be nwɔl to nna. 6 Ewura Jehowakim ka wu, mo pibinyɛn Jehowachin e daŋ sɔ mo so n ji kuwura. 7 Babilɔn be ewura daŋ kɔ m pɔɔ Ijipt be ewura Neeko so nna nseŋ sɔ kasawule nɛ k yili
         Yufreetes be lɔrgboŋ na n ya fo Ijipt be kelargato to be esoso be kaba so na nna,
         amoso Ijipt be ewura nɛ mbe benapo daa maŋ naŋ lar Ijipt n ya kɔ Juda kena kikɛ.Juda be ewura Jehowachin be asheŋ(2 Kronikɛls 36:9-10)8 Jehowachin daa la nfɛ kuduaburwa nna pɔɛŋ nseŋ ki Juda be ewura, mo alɛ daŋ ji kuwura
         Jerusalɛm to afɔl asa nna. Mo nio e daa la Nehushtan nɛ e la Elnatan nɛ e shi Jerusalɛm
         na pibiche. 9 Jehowachin gba daŋ bɛ mo tuto be aya so nna nseŋ wora kulubi ŋ gbiti Enyɛnpe Ebɔrɛ
         na. 10 Jehowachin be kuwurji be jemanɛ so nɛ ewura Nebukadneeza nɛ mbe benapo ya kɔ Jerusalɛm
         kena. 11 Saŋɛ nɛ ewura Nebukadneeza be benapo kulti Jerusalɛm n wɔtɔ na nɛ mo gbagba ba kade
         na to, 12 nɛ ewura Jehowachin nɛ mo nio nɛ mbe mbinyɛnsobiana nɛ mbe ekrachiana nɛ ewurkpa be
         benimuana na kikɛ tuba n ta bumo be amu n sa Babilɔnebi na. Nebukadneeza be kuwurji
         be kafɛ burwasopo to nɛ e pɛ ewura Jehowachin n ya ti ebu, 13 nseŋ muu bɔrɛlambu na to nɛ ewurape be yawukpakpaso be asɔ nɛ a wɔ amo to nɛ shuwa
         be ntishaŋ nɛ ewura Sɔlɔmɔn daŋ shin nɛ b lɔŋɛ na kikɛ nna n yɔ Babilɔn fanɛ kananɛ
         Enyɛnpe Ebɔrɛ daŋ kaŋɛ na gbagba. 14 E daŋ shin nna nɛ b pɛ Jerusalɛm be basa nɛ b shi ewurkpa nɛ bewurbi nɛ benapo be
         benimu nɛ basa nɛ b kɔ enɔ to be ashuŋ be kenyi nɛ ebɔyɛpo, nɛ bumo kikɛ yili basa
         ŋgboŋ kudu, n yɔ Babilɔn be efuli wɔfɔ na. Betirpo nawule nɛ b daŋ yige Juda be efuli
         so. 15 Nebukadneeza daŋ shin nna nɛ b pɛ ewura Jehowachin nɛ mo nio nɛ mbe beche nɛ mbe benimuana
         nɛ Juda be efuli so be bejuŋkparpoana kikɛ n yɔ Babilɔn n ya ti ebu. 16 Ewura Nebukadneeza daŋ pɛ benapo ŋgboŋ ashunu nɛ basa nɛ b kɔ enɔ to be kushuŋ be
         kenyi kagboŋ nɛ bekama nɛ b fo kena to be keyɔ n yɛr bumo kikɛ Babilɔn. 17 Ewura Nebukadneeza daŋ shin nna nɛ Jehowachin mo wɔpa Mataniya ki Juda be ewura nɛ
         e chɛrga mbe ketre ŋ ki Zɛdikaya. 18 Zɛdikaya daa la nfɛ adunyɔ nɛ kako nna nseŋ ki Juda be efuli so be ewura. Nfɛ kudukako
         nɛ e daŋ ji kuwura na ashi Jerusalɛm to. Mo nio e daa la Hamutal nɛ e la Jɛremaya
         nɛ e shi Libna be kade to na pibiche. 19 Ewura Zɛdikaya gba daŋ wora kulubi n da Enyɛnpe Ebɔrɛ so nna fanɛ kananɛ ewura Jehowakim
         daŋ wora na. 20 Ewura Zɛdikaya daŋ wora kusoe kpakpaso nna nseŋ kini kenu n sa Babilɔn be ewura Nebukadneeza.
         Enyɛnpe Ebɔrɛ na malɛ daŋ nya agbo ga nna n wɔtɔ Juda nɛ Jerusalɛm be basa nseŋ pal
         kaman n sa bumo. Amoso nɛ asheŋ lubi bee tu bumo na.

Jerusalɛm ka tɔr be asheŋ(2 Kronikɛls 36:13-21; Jɛremaya 52:3b-11)251 Zɛdikaya ka ji Juda be efuli so be kuwura be kafɛ kpanusopo to be kufɔl kudusopo be
         kachɛ kudusopo to nɛ Babilɔn be ewura, Nebukadneeza nɛ mbe benapo kikɛ ba nɛ b ba
         kɔ Jerusalɛm kena. B daŋ ba wora bumo be keeyi to nna m mata kade na nseŋ pugi ŋ kulti
         Jerusalɛm be kadegboŋ na kikɛ n wɔtɔ nsaa gbare shishɛr a deŋi abar so a mata kumo
         be egbal na nɛ b dii so n luri to. 2 Benapo na daŋ kulti kadegboŋ na nna n wɔtɔ fanɛ kafɛ nɛ bargato. 3 Ewura Zɛdikaya be kuwurji be kafɛ kudukakosopo to be kufɔl nasopo na be kachɛ kpanusopo
         na nɛ Jerusalɛm to be akoŋ na wora kishi alegaiso nɛ basa na maŋ naa kɔ ajibi nɛ b
         ji. 4 Loŋ be kafɛ na to nɛ Babilɔn be benapo na daŋ bure kade na be egbal n luri kade na
         to, nɛ ewura Zɛdikaya nɛ mbe benapo shile m bɔla kabunabi nɛ k wɔ kade na be egbal
         anyɔ be kefɛato a mata bewura be kambɔl na n sɔ Jɔɔdan be lɔr na be ketaŋɛ to be kaba
         so. 5 Ndoŋ nna nɛ Babilɔn be benapo ju bumo n ya pɛ ewura Zɛdikaya a mata keplasawule nɛ
         k mata kade nɛ baa tre Jɛriko na, nɛ mbe benapo kikɛ pesaŋ to nseŋ shile ŋ ka mo.
         6 Kumo be kaman nɛ b keta ewura Zɛdikaya n yɔ ewura Nebukadneeza kutɔ ashi kadegboŋ
         nɛ baa tre Ribla na nɛ ewura Nebukadneeza ji mo demu ŋ kaŋɛ fanɛ e wora n jija. 7 Ndoŋ nna nɛ Nebukadneeza shin nɛ b mɔ ewura Zɛdikaya be mbinyɛnsobi nɛ e yil a keni.
         Kumo be kaman nɛ ewura Nebukadneeza shin nɛ b chule ewura Zɛdikaya be anishi nseŋ
         chɛ mo ŋgbɛlɛbi n ta mo n yɔ Babilɔn be efuli so n ya ti ebu.B ka bure bɔrɛlambu na be asheŋ(Jɛremaya 52:12-23)8 Ewura Nebukadneeza ka ji Babilɔn be efuli so be kuwura be kafɛ kudu akpanusopo to
         be kufɔl nusopo to be kachɛ shunusopo na nɛ Nebuzaradan nɛ e la ewura be asoetojipo
         nɛ benapo nɛ baa kuŋ ewura na be enimu na ba Jerusalɛm to, 9 m ba chɔɔ bɔrɛlambu na nɛ ewurkpa nɛ Jerusalɛm to be basa nɛ bumo be atre dii na be
         nwu kikɛ. 10 Kumo be kaman nɛ Nebuzaradan be benapo na da egbalana nɛ a kulti kadegboŋ na n lɛ,
         11 nseŋ keta betirpo nɛ basa nɛ b nyi enɔ to be ashuŋ na nɛ bumo nɛ b daŋ shuli n sa
         mo nseŋ kraa wɔ Jerusalɛm to na kikɛ n yɔ Babilɔn be efuli so. 12 Ama e daŋ yige betirpo gbagba nɛ b maŋ kɔ kapetɛ kikɛ na bre nna ashi Juda be efuli
         so nɛ b baa shuŋ ndibi sɔrso nɛ adɔjibi be adɔana to.13 Babilɔn be benapo na daŋ bɛa danyaŋ be eshabɔrɛ nɛ eturko nɛ danyaŋ be katishaŋgboŋ
         nɛ baa tre Teku nɛ k daa wɔ bɔrɛlambu na to na to nna nseŋ lara amo be danyaŋ na kikɛ
         n yɔ Babilɔn. 14 Benapo na daŋ ta danyaŋ be shabɔl nɛ asɔ nɛ b kɔ a muu nsunɔ nɛ asɔ nɛ b kɔ a lɔŋɛ
         bɔrɛsure na so na nɛ asɔ nɛ b kɔ a duŋ efitila na nɛ ntishaŋ nɛ baa ta a suse asɔbɔya
         nɛ baa mɔ a lara sarga na be ŋklaŋ nɛ eduwu be echeenshi nɛ danyaŋ be asɔ wurbi nɛ
         baa ta a shuŋ bɔrɛlambu na to na kikɛ. 15 B daŋ ta asɔ kama nɛ b daŋ ta shuwa nɛ gbiti n lɔŋɛ na kikɛ nna n yɔ. 16 Danyaŋ be asɔ nɛ ewura Sɔlɔmɔn daŋ ta n lɔŋɛ bɔrɛlambu na be eshabɔrɛ na nɛ atɔl na
         nɛ katishaŋgboŋ na daa wɔ egbɛ nna ga nɛ b maŋ tiŋ ŋ karga amo be egbɛ. 17 Eshabɔrɛ anyɔ na be kekama be jeŋgreŋ daa sa fanɛ ayadra adunyɔ nɛ ashunu nna nɛ b
         ta danyaŋ n lɔŋɛ nwuro nɛ amo be jeŋgreŋ sa fanɛ ayadra ashunu nɛ bargato m buu amo
         be kekama so. Kumo be kaman nɛ b wora danyaŋ be asɔ ko nɛ a du fanɛ ŋgbɛlɛbi m mɛa
         abar n deŋi nwuro na be esoso, nseŋ wora asɔ kulkulsobi ko nɛ a du fanɛ asɔrso nɛ
         baa tre pomegranates na n deŋi eshabɔrɛ na be kekama be esoso n ji amo kebita.B ka yɛr Juda be basa Babilɔn be asheŋ(Jɛremaya 52:24-27)18 Ade be kaman nɛ benapo be enimu Nebuzaradan naŋ pɛ bɔrɛmatapo nimuso Seraiya nɛ Zefanaiya
         nɛ e bɛ mo so na, nɛ bɔrɛlambu na to be benimu asa ko gba n ti so. 19 Kumo be kaman nɛ e pɛ benapo be enimu ko nɛ ewura na be asoetojipoana na be benu nɛ
         enimu nɛ e bee nite efuli na so a koli basa a yɔ kena to na nɛ benapo adeshe nɛ b
         kraa wɔ kadegboŋ na to na. 20 Kumo be kaman nɛ Nebuzaradan keta bumo n yɔ Babilɔn be ewura kutɔ ashi Ribla, 21 nɛ k mata Hamaf na, nɛ ewura Nebukadneeza shin nɛ b bri bumo nseŋ mɔ bumo ndoŋ.Juda be basa daŋ maŋ naa wɔ bumo gbagba be efuli so ŋkpal b ka pɛ bumo n yɔ kenyaya
         to ashi efuli wɔfɔ so.Juda be ewura Gedaliya be asheŋ(Jɛremaya 40:7-9; 41:3)22 Babilɔn be ewura Nebukadneeza daŋ shin nna nɛ Ahikam pibinyɛn Gedaliya nɛ mo nananyɛn
         daa la Shafan na ki Juda be efuli so be gomena nseŋ shin nɛ e bee keni basa gbrɛbi
         nɛ b ka ndoŋ na so. 23 Nataniya Pibinyɛn Ishmaɛl nɛ Kariya pibinyɛn Johanan nɛ Tanhumɛf pibinyɛn Sɛriya nɛ
         b la Juda be efuli so be benapo be benimu n shin shile ŋ ŋana a maŋ bɛ Babilɔnebi
         na so n yɔ na ka nu loŋ na nɛ n shi Netofa be kade to n yɔ Gedaliya kutɔ ashi Mizpa.
         24 Ndoŋ nna nɛ Gedaliya leŋ bumo to ŋ kaŋɛ le: “Ma e kaŋɛ menyi na fanɛ men sa maa ŋana
         Babilɔn be efuli so be benapo na. Menyeeŋ tiŋ n chena nfe nsaa shuŋ Babilɔn be efuli
         so be ewura na nɛ asheŋ e baa nite nɛnɛ a sa menyi.”25 Kumo be kufɔl shunusopo to nɛ Ishmaɛl nɛ e la Netaniya pibinyɛn nɛ Ɛlshama mo nanabi
         nseŋ shi kuwurji be kanaŋ to na nɛ basa kudu ko yɔ Mizpa n ya mɔ Gɛdaliya nɛ mbe benimu
         nɛ b shi Juda nɛ Babilɔn na kikɛ. Ishmaɛl daŋ mɔ Israɛlebi nɛ Babilɔnebi be benapo
         nɛ b daa wɔ Gedaliya kutɔ ashi Mizpa ndoŋ na nna n ti so. 26 Ndoŋ nna nɛ Israɛlebi na be bumo nɛ b la damawuraana nɛ betirpo kikɛ nɛ benapo be
         benimu na kikɛ shile n yɔ Ijipt be efuli so ŋkpal b ka daa ŋana Babilɔnebi na so.B ka lara ewura Jehowachin kabuti to be asheŋ(Jɛremaya 52:31-34)27 Kufɔl kuduanyɔsopo be nchɛ adunyɔ nɛ ashunu to be kafɛ nɛ Evilmɛrodak ji Babilɔn be
         kuwura na b daŋ wu Juda be ewura Jehowachin nɛ b daŋ ti ebu nfɛ adesa nɛ ashunu kikɛ
         na kuwɔr nna nseŋ shin nɛ b lara mo kabuti to. 28 Ewura Evilmɛrodak daŋ shu Juda be ewura Jehowachin so n wora mo kelela nseŋ sa mo
         bunyaŋ a chɔ bewura kama nɛ b pɛ m ba Babilɔn be efuli so na kikɛ. 29 E daŋ sa ewura Jehowachin ekpa nna nɛ e maŋ naa buu kabuti to be asɔbuuso nsaa buu
         amo nɛ e bee sha. Mo alɛ nɛ Babilɔn be ewura daa chena mbe ejikpa nna a ji karechɛ
         kikɛ. 30 Ewura Jehowachin ka chena Babilɔn be efuli so ndoŋ hale n ya fo kachɛ nɛ e wu, Babilɔn
         be ewura daa sa mo amansherbi jiso nna karechɛ kikɛ.1 KRONIKƐLSKronikɛls be kawɔl juŋkparso1 Kronikɛls1KrKRONIKƐLSBE KAWƆL JUŊKPARSO

Yili Adam n ya fo Eebraham be kaman to ebi be asheŋ(Jɛnesis 5:1-32; 10:1-32; 11:10-26)11 Adam pibi e daa la Sɛf nɛ Sɛf malɛ pibi daa la Inɔsh nɛ Inɔsh malɛ pibi daa la Keenan,
         2 nɛ Keenan pibi la Mahalel nɛ Mahalel malɛ pibi la Jarɛɛd, 3 Nɛ Jarɛɛd malɛ pibi la Inɔk nɛ Inɔk malɛ pibi la Mɛtusɛla nɛ Mɛtusɛla malɛ pibi la
         Lamɛk nɛ Lamɛk malɛ pibi la Nowa. 4 Nowa daa kɔ mbinyɛnsobi asa nna. Bumo e daa la Shɛm nɛ Ham nɛ Jafɛf.5 Jafɛf be mbinyɛnsobi e daa la Gooma nɛ Magɔg nɛ Madai nɛ Javan nɛ Tubal nɛ Mɛshaak
         nɛ Tiras. Efuliana nɛ a bee ji bumo be atre ere be basa e la bumo be kenana. 6 Gooma be kaman to ebi e daa la Ashkenaz nɛ Rifaaf nɛ Togaama. 7 Jaavan malɛ be kaman to ebi e daa la Elaisha nɛ Taashish nɛ Kitebi nɛ Rodanebi.8 Ham be mbinyɛnsobi e daa la Kush nɛ Ijipt nɛ Libiya nɛ Keenan. Efuliana nɛ a bee ji
         bumo be atre ere be basa e la bumo be kenana. 9 Kush be kaman to ebi e daa la Sɛba nɛ Havila nɛ Sɛbta nɛ Raama nɛ Sabteka be basa.
         Raama be kaman to ebi e daa la Sheba nɛ Dedan be basa. 10 Kush pibinyɛn e daa la Nimrɔd. Nimrɔd e daa la durnya kikɛ be sososo be enapogboŋ.
         11 Ijipt malɛ be kaman to ebi e daa la Libiya nɛ Anaam nɛ Lehab nɛ Naftu be basa, 12 nɛ Patrɔs nɛ Kaslu nɛ Kreet, nɛ Filistiebi shi na, be basa. 13 Keenan be mbia e daa la Sidɔn nɛ Hɛf. Sidɔn e daa la mo pibinyɛn nimuso. Efuliana
         nɛ a bee ji bumo be atre ere be basa e daa la bumo be kenana. 14 Keenan malɛ be kenana e daa la Jebusiebi nɛ Amɔriebi nɛ Gɛgashebi, 15 nɛ Hivebi nɛ Aakebi nɛ Sinebi, 16 nɛ Arvadebi nɛ Zimarebi nɛ Hamafebi.17 Shɛm be mbinyɛnsobi e daa la Elaam nɛ Ashuur nɛ Apakshad nɛ Luud nɛ Araam nɛ Uz nɛ
         Huul nɛ Gɛda nɛ Mɛshɛk. Efuliana nɛ a bee ji bumo be atre ere be basa e daa la bumo
         be kenana. 18 Apakshad pibi e daa la Shɛla nɛ Shɛla malɛ pibi la Heba. 19 Heba daa kɔ mbinyɛnsobi anyɔ nna. Enimuso na e daa la Pɛlɛg. B daŋ sa mo ketre na
         nna ŋkpal durnya ka daŋ barga to ntuŋso loŋ be jemanɛ na so. Ebibiso na malɛ e la
         Jɔktan. 20 Jɔktan be kaman to ebi e daa la Almodad nɛ Shɛlef nɛ Hazamavɛf nɛ Jera nɛ 21 Hadoram nɛ Uzal nɛ Dikla nɛ 22 Ebal nɛ Abimaɛl nɛ Shɛba nɛ 23 Ɔfir nɛ Havila nɛ Jobaab.24 Kananɛ Shɛm be kanaŋ bɛ abar so m ba fo Eebraham nde. Bumo e daa la Shɛm nɛ Apakshad
         nɛ Shɛla 25 nɛ Heba nɛ Pɛlɛg nɛ Reu 26 nɛ Serɔg nɛ Nahɔɔ nɛ Tɛɛra 27 nɛ Eebram nɛ e ki Eebraham na.Eebraham be kaman to ebi be asheŋ(Jɛnesis 25:12-16)28 Eebraham daa kɔ mbinyɛnsobi anyɔ nna. Bumo e daa la Aizek nɛ Ishmaɛl. 29 Ishmaɛl be mbinyɛnsobi nɛ b daŋ ki eyiri kuduanyɔ be mbuna be benimu na e daa la Nebaiɔf
         nɛ e daa la Ishmaɛl pibinyɛn nimuso na, n ta Kedaar m bɛ so nɛ Adbeel nɛ Mibsam, 30 nɛ Mishma nɛ Duma nɛ Maasa nɛ Hadad nɛ Tɛma 31 nɛ Jɛtur nɛ Nafish nɛ Kɛdɛma.32 Eebraham daa kɔ ejipoche ko nɛ baa tre mo Ketura, nɛ mo nɛ mo kurge mbinyɛnsobi ashe.
         Bumo e la Zimran nɛ Jɔkshan nɛ Medan nɛ Midian nɛ Ishbak nɛ Shuwa. Jɔkshan daa kɔ
         mbinyɛnsobi anyɔ nna. Bumo e la Sheeba nɛ Dedan. 33 Midian daa kɔ mbinyɛnsobi anu nna. Bumo e la: Efa nɛ Efɛ nɛ Hanɔk nɛ Abida nɛ Ɛlda.Isɔɔ be kaman to ebi be asheŋ(Jɛnesis 36:1-19)34 Eebraham pibinyɛn Aizek be mbinyɛnsobi daa wɔ benyɔ. Bumo e la Isɔɔ nɛ Jeekɔb. 35 Isɔɔ be mbinyɛnsobi e daa la Elifas nɛ Ruwɛl nɛ Jewush nɛ Jalam nɛ Koora. 36 Ɛlifaz be mbia e daa la Teman nɛ Omaar nɛ Zefi nɛ Gatam nɛ Kenaaz nɛ Timna nɛ Amalɛk.
         37 Ruwɛl malɛ be mbia e daa la Nahaf nɛ Zera nɛ Shamaa nɛ Miiza.Basa nɛ b juŋkpar n chena Edɔm be asheŋ(Jɛnesis 36:20-30)38 Basa nɛ b juŋkpar n chena Edɔm na daŋ shi Siir be mbinyɛnsobi be kanaŋ to nna. Siir
         be mbinyɛnsobi e daa la Lotan nɛ Shobal nɛ Zibiɔn nɛ Ana nɛ Dishɔn nɛ Ezɛr nɛ Dishan.
         39 Lotan be mbinyɛnsobi e daa la Hɔri nɛ Homam. Lotan mo sipoche e daa la Timna. 40 Shobaal be mbinyɛnsobi e daa la Alvan nɛ Manahaf nɛ Ebal nɛ Shefo nɛ Onam. Zibiɔn
         be mbinyɛnsobi e daa la Aya nɛ Ana. 41 Ana pibinyɛn e daa la Dishɔn. Dishɔn malɛ be mbinyɛnsobi e daa la Hamran nɛ Eshban
         nɛ Itran nɛ Cheran. 42 Ezɛr be mbinyɛnsobi e daa la Bilhan nɛ Zaavan nɛ Jaakan. Dishan e daa la Uz nɛ Aran
         bumo tuto.Edɔm be bewura be asheŋ(Jɛnesis 36:31-43)43-50 Le be bewura ere e daŋ ji Edɔm be kasawule so be kuwura pɔɛŋ nɛ Israɛl be efuli so
         nya bewura.Bumo e la Bɛla nɛ mo tuto la Biyɔɔ nɛ e shi Dinhaba na,nɛ Johab nɛ mo tuto la Zɛra nɛ e shi Bozra nanɛ Husham nɛ e shi Teman be efuli so nɛ na m bɛ so,nɛ Hadad nɛ mo tuto la Bɛdad nɛ e shi Avif nseŋ daŋ kɔ kena m pɔ Midianebi so ashi
         Mowab be kasawule so na,nɛ Samla nɛ e shi Masreka na,nɛ Shaul nɛ e shi Rehobof be lɔr ase na,nɛ Baal Hanan nɛ mo tuto la Akɔɔ na;nɛ Hadad nɛ e shi Pawu na. Mbe eche e daa la Matrid pibiche Mehetabel nɛ mo nanache
         daa la Mezahab na.51 Edɔm be basa be mbuna be bewura e daa la, Timna nɛ Alvan nɛ Jatɛf 52 nɛ Oholibama nɛ Ela nɛ Pinɔn 53 nɛ Keenaz nɛ Teman nɛ Mibza 54 nɛ Magdiel nɛ Iram.

Juda be kaman to ebi be asheŋ21 Jeekɔb daa kɔ mbinyɛnsobi kuduanyɔ nna. Bumo e la Ruben nɛ Simiɔn nɛ Livai nɛ Juda
         nɛ Isaaka nɛ Zɛbyulɔn 2 nɛ Dan nɛ Josɛf nɛ Bɛnjamin nɛ Naftali nɛ Gad nɛ Ashɛr.3 Juda nɛ mbe Keenanche nɛ baa tre Bafshuwa na daa kɔ mbinyɛnsobi asa nna. Bumo e la
         Ɛr nɛ Onan nɛ Shɛla. Ɛr daa wora asheŋ lubi damta nna ŋkpal loŋ so nɛ Enyɛnpe Ebɔrɛ
         daŋ shin nɛ e wu. 4 Juda nɛ mo pibinyɛn be eche Tamaa gba daŋ kurge mbinyɛnsobi anyɔ nna. Bumo e daa la
         Pɛrɛs nɛ Zɛra.5 Pɛrɛs be mbinyɛnsobi e daa la Hezrɔn nɛ Hamuul. 6 Zɛra malɛ be mbinyɛnsobi e daa la Zimri nɛ Etan nɛ Heman nɛ Kalkol nɛ Daada. 7 Kaami nɛ e shi Zɛra be kanaŋ to na pibinyɛn Eekan e daŋ ta asɔ nɛ a la Ebɔrɛ peya,
         nɛ aleblawu tɔr Israɛl be efuli kikɛ so ŋkpal loŋ so na.8 Ebinyɛn koŋwule nɛ Etan daa kɔ, mo e la Azariya.Ewura Deevid be kaman to ebi be asheŋ9 Mbinyɛnsobi asa nɛ Hɛzrɔn daa kɔ. Bumo e la Jeramiil nɛ Raam nɛ Kalɛb.10 Yili Raam be kanaŋ n ya fo Jɛsi be kanaŋ be kananɛ k bɛ abar so nde. Raam pibinyɛn
         e daa la Aminadab nɛ Aminadab malɛ pibi daa la Nashɔn. Nashɔn e daa la Juda be yiri
         na to be ejuŋkparpo. 11 Nashɔn pibi e daa la Salmon nɛ Salmon malɛ pibi daa la Boaz. 12 Boaz pibi e daa la Obɛd nɛ Obɛd malɛ pibi daa la Jɛsi. 13 Jɛsi be mbinyɛnsobi daa wɔ beshunu. Kananɛ b bɛ abar so kenimu kenimuso nde. Eliab
         e la mo pibinyɛn nimuso n ta Abinadab nɛ Shamaa 14 nɛ Netanɛl nɛ Raddai 15 nɛ Ozɛm nɛ Deevid m bɛso. 16 Mbe mbichesobi daa wɔ benyɔ nna. Bumo e la Zeruwa nɛ Abigɛl.Jɛsi pibiche Zeruwa daa kɔ mbinyɛnsobi asa. Bumo e daa la Abishai nɛ Jɔab nɛ Asahɛl.
         17 Abigɛl mo kul be ketre e daa la Jɛta nɛ e daŋ shi Ishmaɛl be kanaŋ to. Bumo pibinyɛn
         be ketre e daa la Amasa.Hezrɔn be kaman to ebi be asheŋ18 Hezrɔn pibinyɛn Kalɛb e daŋ ta Azuba ŋ kurge ebiche nɛ baa tre mo Jeriɔf. Jeriɔf be
         mbinyɛnsobi e daa la Jɛsha nɛ Shobab nɛ Adɔn. 19 Azuba ka wu be kaman nɛ Kalɛb naŋ ta eche nɛ baa tre mo Efraf nseŋ kurge ebinyɛn nɛ
         baa tre mo Hur. 20 Hur pibinyɛn e daa la Yuri nɛ Yuri malɛ pibinyɛn la Bazilɛl.21 Hezrɔn ka ji nfɛ adeshe nɛ e ta Makiir pibiche nɛ e wɔ Giliad be efuli so na mo sipo
         ŋ kurge ebinyɛn nɛ baa tre Segɔb na, 22 nɛ Segɔb malɛ kurge ebinyɛn nɛ baa tre mo Jair. Jair e daa la ewura nsaa keni nde
         adunyɔ nɛ asa so ashi Giliad be efuli na so. 23 Jemanɛ ko ka ba fo, nɛ Gɛshur nɛ Mɛsopoteemia be efuli so be basa kɔ n sɔ nde adeshe
         ashi efuli na so. B daŋ sɔ Jair nɛ Kɛnaf gba be nde nɛ nde nɛ ndewurbi nɛ a kulti
         amo na kikɛ n ti so. Bekama nɛ b daa wɔ Giliad be efuli so na kikɛ daa la Makiir be
         kaman to ebi nna. 24 Hezrɔn ka wu be kaman, nɛ Kalɛb ta Efraf nɛ e daa la mo tuto be ekulpoche na a kil.
         Bumo pibinyɛn e daa la Ashuur nɛ e daŋ chena Tekua na.Jeramiil be kaman to ebi be asheŋ25 Jeramiil nɛ e daa la Hezrɔn pibinyɛn nimuso na daa kɔ mbinyɛnsobi anu nna. Raam e
         daa la mo pibinyɛn nimuso n ta Buna nɛ Orɛn nɛ Ozɛm nɛ Ahija m bɛso. 26 Jeramiil daa kɔ eche nyɔsopo nɛ baa tre mo Atara nɛ mo nɛ mo kɔ ebinyɛn nɛ baa tre
         Onam. 27 Raam daa kɔ mbinyɛnsobi asa nna. Bumo e daa la Maaz nɛ Jamin nɛ Eka. 28 Onam daa kɔ mbinyɛnsobi anyɔ nna. Bumo e daa la Shammai nɛ Jaada. Shammai malɛ gba
         daa kɔ mbinyɛnsobi anyɔ nna. Bumo e daa la Nadab nɛ Abishur.29 Abishur be eche e daa la Abiheel. B daŋ kurge mbinyɛnsobi anyɔ nna. Bumo e daa la
         Aban nɛ Mɔlid. 30 Nadab daa kɔ mbinyɛnsobi anyɔ nna. Bumo e daa la Sɛlɛd nɛ Apayim, ama Sɛlɛd bre daa
         maŋ kurge. 31 Apayim pibinyɛn e daa la Ishi nɛ Ishi malɛ pibi daa la Sheshan nɛ Sheshan malɛ pibinyɛn
         daa la Alai.32 Jɛta nɛ Jonatan bumo tuto e daa la Jaada. Jɛta bre daa maŋ kurge. 33 Jonatan bre daa kɔ mbinyɛnsobi anyɔ nna. Bumo e daa la Pɛlɛf nɛ Zaaza. Bumo kikɛ daa
         la Jeramiil be kaman to ebi nna.34 Sheshan bre daa maŋ kɔ mbinyɛnsobi, beche nawule nɛ e daŋ kurge. E daa kɔ kayɛrbi
         ko nɛ e shi Ijipt be efuli so nɛ baa tre mo Jaaha. 35 Sheshan daŋ ta mo pibiche ko nna n sa mbe kayɛrbi na nɛ e kil nseŋ kurge ebinyɛn nɛ
         baa tre mo Attai. 36 Yili Attai be kanaŋ n ya fo Elishama be kanaŋ be kananɛ k bɛ abar so nde. Attai pibi
         e daa la Neetan nɛ Neetan malɛ pibi daa la Zabad. 37 Zaabad pibi e daa la Efaal nɛ Efaal malɛ pibi daa la Obɛd, 38 Obɛd pibi e daa la Jehu nɛ Jehu malɛ pibi daa la Azariya, 39 Azariya pibi e daa la Hɛlɛz nɛ Hɛlɛz malɛ pibi daa la Eliaza, 40 Eliaza pibi e daa la Sismai nɛ Sismai malɛ pibi daa la Shalum, 41 Shalum, pibi e daa la Jekamaya nɛ Jekamaya malɛ pibi daa la Elishaama.Kalɛb be kaman to ebi be asheŋ42 Kalɛb nɛ e daa la Jeramiil mo sipo na be kaman to ebi nde. Mɛsha e daa la mo pibinyɛn
         nimuso. Mɛsha pibi e daa la Ziif nɛ Ziif malɛ pibi daa la Marɛsha nɛ Marɛsha malɛ
         pibi daa la Hibrɔn. 43 Hibrɔn daa kɔ mbinyɛnsobi ana nna. Bumo e la Koora nɛ Tapua nɛ Rekɛm nɛ Shema. 44 Shema pibi e daa la Raham nɛ Raham malɛ pibi daa la Jɔkiam nɛ Jɔkiam pibi daa la Rekɛm
         nɛ Rekɛm malɛ pibi la Shammai. 45 Shammai pibi e daa la Moan nɛ Moan malɛ pibi daa la Bɛfzur.46 Kalɛb daa kɔ ejipoche ko nɛ baa tre mo Efa. Mo nɛ eche na daa kɔ mbinyɛnsobi asa nna.
         Bumo e la Haran nɛ Moza nɛ Gazɛz. Haran gba daa kɔ ebinyɛn ko nɛ baa tre mo Gazɛz.47 Jadai daa kɔ mbinyɛnsobi ashe nna. Bumo e la, Regɛm nɛ Jotam nɛ Geshan nɛ Pɛlɛt nɛ
         Efa nɛ Shaaf.48 Kalɛb be eche ko be ketre e daa la Maaka. Mo nɛ Maaka daŋ kurge mbinyɛnsobi anyɔ nna.
         Bumo e la Sheba nɛ Tirhana. 49 K maŋ chɛr ko nɛ mo nɛ eche na naŋ kurge mbinyɛnsobi anyɔ. Bumo e la Shaaf nɛ e la
         Madmana mo tuto na, nɛ Sheeva nɛ mo alɛ la Makbeena mo tuto na nɛ Gibia.Kalɛb pibiche e daa la Aksa.50 Kalɛb be kaman to ebi e kraa la bede gba.Kalɛb pibinyɛn nimuso nɛ mo nɛ mbe eche Efraf daŋ kurge e daa la Hur. Hur pibinyɛn
         Shobal e daŋ juŋkpar n chena Kiriaf Jearim. 51 Mo pibinyɛn nyɔsopo nɛ baa tre Salma na, e daŋ juŋkpar n chena Bɛtlɛhɛm, nɛ mo pibinyɛn
         sasopo nɛ baa tre Harif na e daŋ juŋkpar n chena Bɛfgaada.52 Shobaal nɛ e juŋkpar n chena Kiriaf Jearim na b kenana e daa la Harowe be basa nɛ
         Menuhɔf be kabuna ebi na be bargato, 53 n ta Itriebi nɛ Putebi nɛ Shumebi nɛ Mishraebi be mbuna nɛ bumo alɛ gba daa wɔ Kiriaf
         Jearim na.54 Salma nɛ e daŋ juŋkpar n chena Bɛtlɛhɛm na e daa la Netofa be basa nɛ Atrɔf Bɛf Jɔab
         nɛ Zorebi nɛ b daa la Manahaf be mbuna anyɔ na be kuko bumo nananyɛn.55 Salma e daa la Jabez be kabuna ebi na bumo nananyɛn mo nɛ e daa sibɛ bumo be demuji
         be asheŋ nɛ abane be asheŋ kikɛ a nase. Bumo e daa la, Tirafebi nɛ Shimitebi nɛ Sukaebi.
         Bumo nɛ Rekabebi kikɛ daa la Haamaf nɛ e la Kɛn be esa na be kenana nna.

Ewura Deevid be mbia be asheŋ31-3 Saŋɛ so nɛ Deevid daa wɔ Hibrɔn na, mbinyɛnsobi ashe nɛ e daŋ kurge. Kananɛ b bɛ abar
         so kenimu kenimuso nde:Mo pibi nɛ e juŋkpar e la Ammɔn nɛ mo nio daa la Ahinɔam nɛ e shi Jizreel na.Emo nɛ e bɛ so enyɔsopo e la Danɛl nɛ mo nio daa la Abigɛl nɛ e shi Kamɛl na.Emo nɛ e bɛ so esasopo e la Absalɔm nɛ mo nio daa la Maaka nɛ e daa la Gɛshur be ewura
         Talmai pibiche na.Emo nɛ e bɛ so enasopo e la Adonija nɛ mo nio daa la Hagif na.Emo nɛ e bɛ so enusopo e la Shefatiya nɛ mo nio daa la Abitaal na.Emo nɛ e bɛ so eshesopo e la Itriam nɛ mo nio daa la Egla na4 Saŋɛ so nɛ Deevid daŋ ji kuwura ashi Hibrɔn nfɛ ashunu nɛ bargato na nɛ b daŋ kurge
         mbinyɛnsobi ashe ere kikɛ.Nfɛ adesa nɛ asa nɛ e daŋ ji kuwura ashi Jerusalɛm to, 5 nseŋ naŋ kurge mbinyɛnsobiana ko gba ndoŋ.Mo nɛ mbe eche Bɛshiba nɛ mo nio daa la Ammiɛl na daŋ kurge mbinyɛnsobi ana nna. Bumo
         e la Shimia nɛ Shobab nɛ Neetan nɛ Sɔlɔmɔn.6 Mbe mbinyɛnsobi akpanu ko malɛ e daa la Ibhar nɛ Elishuwa nɛ Elpelɛt 7 nɛ Noga nɛ Nefɛg nɛ Jafia 8 nɛ Elishaama nɛ Eliada nɛ Elifelɛt. 9 Deevid be mbinyɛnsobi ere be kaman nɛ e naŋ ta bejipo ko nɛ mo nɛ bumo naŋ kurge mbinyɛnsobi.
         E daŋ kurge ebiche gba nɛ baa tre mo Tamaa.Ewura Sɔlɔmɔn be kaman to ebi be asheŋ10 Kananɛ ewura Sɔlɔmɔn be kaman to ebi lar nde: Sɔlɔmɔn be mbinyɛnsobi e daa la Rehoboam
         nɛ Abija nɛ Asa nɛ Jehoshafat nɛ 11 Jehoram nɛ Ahaziya nɛ Jɔash nɛ 12 Amaziya nɛ Uziya nɛ Jotam nɛ 13 Ahaz nɛ Hɛzekaya nɛ Manase nɛ 14 Ammɔn nɛ Josaya. 15 Josaya daa kɔ mbinyɛnsobi ana nna. Bumo e la Johanan nɛ Jehowakim nɛ Zɛdekaya nɛ Shallɔm.
         16 Jehowakim malɛ daa kɔ mbinyɛnsobi anyɔ. Bumo e la Jehowachin nɛ Zɛdekaya.Ewura Jehowachin be kaman to ebi be asheŋ17 Ewura Jehowachin nɛ Babilɔnebi daŋ pɛ n yɔ bumo be efuli so na daa kɔ mbia ashunu
         nna. Bumo e la Shialtiɛl 18 nɛ Malchiram nɛ Pɛdaya nɛ Shenazza nɛ Jekamaya nɛ Hoshaama nɛ Nedabiya. 19 Pɛdaya malɛ daa kɔ mbinyɛnsobi anyɔ nna. Bumo e la Zerubabel nɛ Shimei. Zerubabel
         daa kɔ mbinyɛnsobi anyɔ nna. Bumo e la Mɛshulam nɛ Hananiya. E daa kɔ kebichebi koŋwule
         ko nɛ baa tre mo Shelomif. 20 Mbe mbinyɛnsobi anu ko e daa la Hashuba nɛ Ohɛl nɛ Bɛrekiya nɛ Hasadiya nɛ Jushab
         Hɛsɛd.21 Hananiya daa kɔ mbinyɛnsobi anyɔ nna. Bumo e la Pelatia nɛ Jeshaya. Rafia mo tuto
         e daa la Jeshaya, nɛ Arnaan malɛ mo tuto daa la Rafia nɛ Obadaya malɛ mo tuto daa
         la Arnaan, nɛ Shekanaya malɛ mo tuto daa la Obadaya. 22 Shekanaya daa kɔ ebinyɛn koŋwule nɛ baa tre mo Shemaya. Shekanaya mo nanabiana daa
         wɔ mbinyɛnsobi anu nna. Bumo e la Hatush nɛ Igaal nɛ Baria nɛ Neriya nɛ Shafat. 23 Neriya daa kɔ mbinyɛnsobi asa nna. Bumo e la Elionai nɛ Hizkiya nɛ Azrikam. 24 Elionai malɛ daa kɔ mbinyɛnsobi ashunu nna. Bumo e la Hadoviya nɛ Eliashib nɛ Pelaya
         nɛ Akuub nɛ Johanan nɛ Delaya nɛ Anani.

Juda be kaman to ebi be asheŋ41 Juda be kaman to ebi na be beko e daa la Pɛrez nɛ Hezrɔn nɛ Kaami nɛ Hur nɛ Shobaal.
         2 Shobaal pibi e daa la Riya, nɛ Riya malɛ pibi daa la Jahaf, nɛ Jahaf malɛ be mbinyɛnsobi
         daa la Ahumai nɛ Lahad. Bumo e daŋ ki Zoraebi be mbuna mbuna na.3-4 Kalɛb nɛ mbe eche Efraf pibinyɛn nimuso e daa la Hur. Hur be kaman to ebi e daŋ juŋkpar
         n chena Bɛtlɛhɛm. E daa kɔ mbinyɛnsobi asa nna. Bumo e daa la Etam nɛ Pɛnuɛl nɛ Eza.
         Etan malɛ daa kɔ mbinyɛnsobi asa nna. Bumo e daa la Jizreel nɛ Ishma nɛ Idbaash. Ebiche
         koŋwule nɛ e daa kɔ nɛ baa tre mo Hazelelfoni. Pɛnuɛl e daŋ juŋkpar n chena Gɛdɔ,
         nɛ Ezɛr malɛ juŋkpar n chena Huusha.5 Ashuur nɛ e daŋ juŋkpar n chena Tekua na daa kɔ beche anyɔ nna. Bumo e daa la Hɛla
         nɛ Naara. 6 Ashuur nɛ Naara daa kɔ mbinyɛnsobi ana nna. Bumo e daa la Ahuzaam nɛ Heefa nɛ Temeni
         nɛ Haahashtari. 7 Ashuur nɛ Heela daa kɔ mbinyɛnsobi asa nna. Bumo e daa la Zeref nɛ Iza nɛ Efnan.8 Kooz nɛ mbe mbinyɛnsobi daa la Anuub nɛ Zobeba na be kabuna ebi e daa la Ahahɛl nɛ
         Harum.9 Kanyɛn ko malɛ daa wɔtɔ nɛ baa tre mo Jabez nɛ e daa kɔ bunyaŋ ga ashi mbe kanaŋ to.
         Mo nio daŋ nase mo ketre ere nna ŋkpal e kaŋ daŋ nu ebesa mbe kakurge to so. 10 Ama Jabez daŋ kule Israɛl be Ebɔrɛ na nna ŋ kaŋɛ le: “Ebɔrɛ, nɛfa ma nseŋ shin nɛ
         ma kasawule e wora keshi ga. Baa wɔ ŋ kutɔ nsaa kuŋ ma ashi kulubi to, saŋɛ na so
         ebesa maaŋ ba ma so.” Nɛ Ebɔrɛ wora kusɔ nɛ e kule na gbagba n sa mo.11 Shuwa mo sipo Kelub pibinyɛn e daa la Mehiir. Eshtɔn malɛ mo tuto e daa la Mehiir.
         12 Eshtɔn daa kɔ mbinyɛnsobi asa nna. Bumo e la: Bɛtrafa nɛ Pasiya nɛ Tehinna. Tehinna
         e daŋ juŋkpar n chena Nahaash. Basa ere be kaman to ebi e daa la Reekaebi.13 Keenaz daa kɔ mbinyɛnsobi anyɔ nna. Bumo e la Ofniɛl nɛ Seraya. Ofniɛl malɛ gba daa
         kɔ mbinyɛnsobi anyɔ nna. Bumo e daa la Hataaf nɛ Meonotai. 14 Meonotai pibi e daa la Ofra. Seraya pibi e daa la Jɔab. Seraya e daŋ juŋkpar n chena
         kepla nɛ baa tre enɔ to be kushuŋ be kenyi na ase. Basa nɛ b wɔ ndoŋ na kikɛ daa kɔ
         enɔ to be kushuŋ be kenyi nna ga.15 Jefune pibinyɛn Kalɛb daa kɔ mbinyɛnsobi asa nna. Bumo e la: Iru nɛ Ela nɛ Naam. Keenaz
         mo tuto e daa la Ela.16 Jehalelɛl daa kɔ mbinyɛnsobi ana nna. Bumo e la Ziif nɛ Ziifa nɛ Tiiriya nɛ Asarɛl.17-18 Ɛzra daa kɔ mbinyɛnsobi ana nna. Bumo e daa la Jɛta nɛ Merɛd nɛ Efa nɛ Jaalɔn. Merɛd
         e daŋ ta Bitia nɛ e daa la Ijipt be ewura pibiche na ŋ kurge ebiche nɛ baa tre mo
         Miriam na. Miriam mo siponyɛnana e daa la Shammai nɛ Ishba. Ishba e daŋ juŋkpar n
         chena Eshtamɔa. Merɛd daŋ ta Juda be kanaŋ to be eche ko nɛ mo nɛ mo kurge mbinyɛnsobi
         asa. Bumo e daa la Jerɛd nɛ e daŋ juŋkpar n chena Gɛdɔ na, nɛ Hɛba nɛ mo alɛ juŋkpar
         n chena Soko na, nɛ Jekutiɛl nɛ e juŋkpar n chena Zanua na.19 Hodaya e daŋ ta Nahaam mo sipoche. Bumo be kaman to ebi e daa la Gaam be kabuna ebi
         nɛ b daa wɔ Keila na, nɛ Maaka be kabuna ebi, nɛ bumo alɛ daa wɔ Eshtamɔa be kade
         to na.20 Shimɔn daa kɔ mbinyɛnsobi ana nna. Bumo e daa la Amnɔn nɛ Rina nɛ Bɛnhanan nɛ Tilɔn.Ishi daa kɔ mbinyɛnsobi anyɔ, bumo e daa la Zohɛf nɛ Bɛnzohɛf.Shɛla be kaman to ebi be asheŋ21 Juda be mbinyɛnsobi na be eko e daa la Shɛla. Mbe kaman to ebi na be beko e daa la
         Err nɛ e daŋ juŋkpar n chena Leka na. Laada malɛ e daŋ juŋkpar n chena Marɛsha. Mbe
         kabuna ebi e daa wɔ Bɛf Ashbiya be kade to nsaa kɔ ago be ewajɛ be kelue be kenyi
         ga na. 22 Jokim nɛ basa nɛ b wɔ Koziba be kade to na, nɛ Jɔash nɛ Saraf, nɛ b daŋ ta Mowabebi
         be beche na, daŋ chena Bɛtlɛhɛm nna. B daŋ sibɛ le be asheŋ ere n nase la dra dra
         nna. 23 Bumo e daa pɔr mpuya nɛ mba nsaa wɔ Netaim nɛ Gɛdera be nde to a shuŋ a sa ewura na.Simiɔn be kaman to ebi be asheŋ24 Simiɔn daa kɔ mbinyɛnsobi anu nna. Bumo e la Nemuɛl nɛ Jamin nɛ Jarib nɛ Zɛra nɛ Shawul.
         25 Shawul pibinyɛn e daa la Shallɔm nɛ mo nanabinyɛnso malɛ la Mibsam nɛ mo kenanafofonyɛnso
         malɛ la Mishma. 26 Mishma pibinyɛn Hamuɛl nɛ mo nanabi Zakuur nɛ mbe kenanafofonyɛnso e daa la mbe kaman
         to ebi. 27 Mbinyɛnsobi kuduashe nɛ mbichesobi ashe nɛ Shimei daa kɔ, ama mo kurgepoana bre daa
         maŋ kurge ga, ŋkpal loŋ so Simiɔn be yiri to ebi daa maŋ shibi fanɛ Juda be yiri to
         ebi.28 Pɔɛŋ nɛ Deevid ba ki ewura na, Simiɔn be kaman to ebi na daa chena Bɛshiba nɛ Molada
         nɛ Hazashuwal nɛ 29 Bilha nɛ Ezɛm nɛ Tolad nɛ 30 Betuwɛl nɛ Hɔɔma nɛ Ziklag nɛ 31 Bɛf Maakabof nɛ Hazasusim nɛ Bɛfbiri nɛ Shaaraim nna. 32 B daŋ chena Etam nɛ Ayin nɛ Rimmɔn nɛ Tochɛn nɛ Ashan, 33 hale n ya fo Baalaf be kelargato be kaseto be kaba so a laŋɛ epeŋitɔrkpa be kaba so
         gba. Kusɔ nɛ Simiɔn be kaman to ebi sibɛ n nase a laŋɛ bumo be kaman to ebi nɛ bumo
         be echenakpaana be asheŋ be kaplɛa so nna na.34-38 Basa nɛ b daa la bumo be mbuna na be bejuŋkparpo e la,Mɛshobab nɛ Jamlɛk nɛ Amaziya pibinyɛn Josha nɛ Jowɛlnɛ Joshibiya pibinyɛn Jehu nɛ Sɛraya pibinyɛn Joshibiya nɛ Asiɛl malɛ pibinyɛn Sɛrayanɛ Elionai nɛ Jakɔba nɛ Jeshohaya nɛ Asaya nɛ Adiɛl nɛ Jesimiɛl nɛ Bɛnaya nɛShifi pibinyɛn Ziza nɛ Jedaya pibinyɛn Alɔn nɛ Shemaya pibinyɛn Shimri.Bumo be kanaŋ na daŋ baa wora keshi nna a ti so, 39 amoso b daŋ salga to nna n sɔ Gɛra be epeŋilarkpa be kaba so a fin bumo be asɔbɔya
         be ejikpa. 40 B daŋ wu asɔbɔya be ejikpa be kasawule gboŋgboŋi lela ko nna nɛ awɔr kikɛ maŋ wɔ ndoŋ
         nɛ ndoŋ kɔ kayurwushi ga. Hamebi e daŋ chena ndoŋ ŋ ku so.41 Saŋɛ so nɛ Hɛzekaya daa la Juda be ewura na, nɛ Simiɔn be kaman to ebi ko ya kɔ Hamebi
         nɛ Meuniebi kena n ju bumo n sɔ kasawule na n chena so ŋkpal asɔbɔya be ejikpa ka
         daa shibi ndoŋ ga so. 42 Kede be kaman nɛ Ishi be mbinyɛnsobi nɛ baa tre Pɛlatiya nɛ Neriya nɛ Rafaya nɛ Uziɛl
         na juŋkpar Simiɔn be yiri na to be basa alfa anu n ya kɔ n sɔ Edɔm be efuli. 43 B daŋ mɔ Amalɛkebi nɛ b ka ndoŋ na kikɛ nna nseŋ sɔ kakpa na n chena hale kabre.

Ruben be kaman to ebi be asheŋ51 Ruben nɛ e la Jeekɔb pibinyɛn nimuso na daŋ paŋ mbe kuwurkoŋ be eyilikpa nna nɛ b
         ta kumo n sa Josɛf ŋkpal mo nɛ mo tuto be eche ko ka daŋ di keche nɛ kenyɛnso. Amoso
         bumo be kakurge to, b maa karga mo fanɛ wurkoŋ. 2 Juda be yiri na e daa kɔ eleŋ ga, hale nɛ Israɛl be ejuŋkparpo gba bɔla kanaŋ na to
         m ba, ama amo nɛ amo kikɛ Josɛf be kanaŋ e nya kuwurkoŋ na be eyilikpa. 3 Jeekɔb pibinyɛn nimuso Ruben daa kɔ mbinyɛnsobi ana nna. Bumo e la Hanɔk nɛ Palu nɛ
         Hezrɔn nɛ Kaami.4-6 Jowɛl be kaman to ebi e daa la Shemaya nɛ Gɔg nɛ Shimei nɛ Mika nɛ Reya nɛ Baal nɛ
         Biira nɛ e daa la Ruben be yiri na be ejuŋkparpo na. Tiglaf Pilesa nɛ e daa la Asiriya
         be ewura na e daŋ kɔ m pɔɔ Biira so nseŋ pɛ mo n yɔ bumo be kasawule so.7 Ruben be yiri na to be kanaŋ be bejuŋkparpo e la Jeɛl nɛ Zakareya nɛ 8 Azaz pibinyɛn Bɛla nɛ mo nanabinyɛnso Shema nɛ e la Jowɛl pibinyɛn na. B daŋ chena
         Arowa nna hale n ya fo kelargato be esoso be kaba so ashi Nebo nɛ Baal Miɔn kikɛ.
         9 Ŋkpal b ka daa kɔ asɔbɔya damta ashi Giliad be kasawule so so, b daŋ chena nna hale
         n ya fo keshishɛrsawule nɛ k dese a laŋɛ Yufreetes be Lɔr na be epeŋilarkpa be kaba
         so na.10 Jemanɛ nɛ Sɔɔl daa ji kuwura na, nɛ Ruben be yiri na ya kɔ Hagebi kena nseŋ mɔ bumo
         n sɔ bumo be kasawule nɛ k wɔ Giliad be epeŋilarkpa be kaba so na n chena.Gad be kaman to ebi be asheŋ11 Gad be yiri na daŋ chena Baashan be kasawule so nna a yɔ Ruben be yiri na be kelargato
         be esoso be kaba so n ta n ya fo Saleka be epeŋilarkpa be kaba so. 12 Bumo be mbuna be bejuŋkparpo e daa la Jowɛl nɛ Shaafam nɛ Janai nɛ Shaafat. 13 Bumo kurgepoana ko e daa la Maikel nɛ Mɛshulam nɛ Sheeba nɛ Jorai nɛ Jaakan nɛ Ziya
         nɛ Heba. 14 B daa la Huuri nɛ mo nananyɛnana daa la Jarowa nɛ Giliad nɛ Maikel nɛ Jeshishai nɛ
         Jaado nɛ Buz pibinyɛn Abihail be kaman to ebi nna. 15 Abdiɛl pibinyɛn Ahi nɛ e la Guni mo nanabi na e daa la mbuna ere be enimu. 16 Bashan nɛ Giliad be kasawule so be nde to, nɛ kakpa nɛ Sharɔn be asɔbɔya bee ji nɛ
         Gad be basa daa wɔ. 17 Saŋɛ so nɛ ewura Jotam daa ji Juda be efuli so be kuwura nɛ ewura Jeroboam nyɔsopo
         malɛ bee ji Israɛl be kuwura na nɛ b sibɛ bumo kanaŋ to be asheŋ ere kikɛ n wɔtɔ nwɔl
         to.Epeŋilarkpa be kaba so be yiriana be benapo na be asheŋ18 Ruben nɛ Gad nɛ Manase be basa nɛ b wɔ epeŋilarkpa be kaba so na daa kɔ benapo ŋgboŋ
         adena nɛ ana nɛ alfa ashunu nɛ adeshe nɛ b ŋini bumo kananɛ baa ta abɛlso be asɔ kuŋso
         nɛ etokobi nɛ ata nɛ atanyembi a kɔ kena. 19 B daŋ ya kɔ Hagebi nɛ Jetur nɛ Nafish nɛ Nadab be eyiriana na kena nna. 20 B daŋ ta bumo be yirda nna n deŋi Ebɔrɛ so ŋ kule mo fanɛ e chɛ bumo to. Nɛ Ebɔrɛ
         nu bumo be kekule nseŋ chɛ bumo to nɛ b kɔ m pɔɔ Hagebi nɛ basa nɛ b chɛ bumo to a
         kɔ kena na kikɛ so. 21 B ka daŋ kɔ Hagebi na kena na, b daŋ sɔ bumo enyɔma ŋgboŋ adunu nɛ mbolpɔ ŋgboŋ alfa
         anyɔ nɛ adunu nɛ ekurma ŋgboŋ anyɔ nseŋ pɛ basa ŋgboŋ kalfa kena na to n yɔ bumo be
         efuli so. 22 Hag be basa damta daŋ wu kena na to nna ŋkpal Ebɔrɛ ka daŋ chɛ to ŋ kɔ bumo so. Ndoŋ
         nna nɛ Ruben nɛ Gad nɛ Manase be epeŋilarkpa be kaba so be basa sɔ bumo be efuli na
         n chena so n ya fo jemanɛ nɛ b pɛ bumo n yɔ Asiriya be efuli so.Manase be yiri nɛ k wɔ epeŋilarkpa be kaba so na be asheŋ23 Manase be yiri nɛ k wɔ epeŋilarkpa be kaba so na daa shibi ga, ŋkpal loŋ so bumo be
         basa daŋ chena Bashan be efuli na be kelargato be esoso be kaba so a yɔ Baal Hɛɛmɔn
         nɛ Senir nɛ kebeegboŋ nɛ baa tre Hɛɛmɔn na be kelargato be esoso be kaba so nna. 24 Efa nɛ Ishi nɛ Elliɛl nɛ Azriɛl nɛ Jɛremaya nɛ Hodaviya nɛ Jadiɛl e daa la bumo be
         kabuna na be bejuŋkparpo. B daa la benapo lempo nna ashi bumo be kabuna na.B ka kɔ m pɔɔ epeŋilarkpa be eyiri na so be asheŋ25 Ruben nɛ Gad nɛ Manase be epeŋilarkpa be eyiriana na daa maa ji kashenteŋ a sa bumo
         nananyɛnana be Ebɔrɛ na nseŋ shile mo n ya kaa shuŋ efuliana nɛ Ebɔrɛ ju ashi Keenan
         be kasawule so na be agbirana. 26 Amoso Ebɔrɛ daŋ shin nna nɛ Asiriya be ewura Puul nɛ mbe ketre ko bee ji Tiglaf Pilesa
         na, ya kɔ bumo be efuli na m pɔɔ bumo so. E daŋ pɛ Ruben nɛ Gad nɛ Manase be epeŋilarkpa
         be kaba so be basa nna n tintiŋ bumo n yɔ nde wɔfɔ nɛ baa tre Haala nɛ Haabɔ nɛ Haara
         nɛ a mata Gozan be Lɔr na n shin nɛ b chena ndoŋ hale kabre.

Bɔrɛmatapowura nimusoana be kanaŋ be asheŋ61 Livai daa kɔ mbinyɛnsobi asa nna. Bumo e daa la Gɛshɔn nɛ Kohaf nɛ Mɛrari.2 Kohaf daa kɔ mbinyɛnsobi ana nna. Bumo e daa la Amram nɛ Izha nɛ Hibrɔn nɛ Uziɛl.3 Amram malɛ daa kɔ mbinyɛnsobi anyɔ nna. Bumo e la: Ɛɛrɔn nɛ Mosis nɛ ebicheso nɛ baa
         tre mo Miriam.Ɛɛrɔn daa kɔ mbinyɛnsobi ana nna. Bumo e la Nadab nɛ Abihu nɛ Eliaza nɛ Itama.4 Eliaza be kaman to ebi e la Finihas nɛ Abishuwa 5 nɛ Buuki nɛ Uzzi nɛ 6 Zerahiya nɛ Mɛrayɔf nɛ 7 Amariya nɛ Ahitub nɛ 8 Zadɔk nɛ Ahimaaz nɛ 9 Azariya nɛ Johanan nɛ 10 Azariya mo nɛ e daa shuŋ bɔrɛlambu nɛ Sɔlɔmɔn daŋ pɔr ashi Jerusalɛm na to na, 11 nɛ Amariya nɛ Ahitub nɛ 12 Zadɔk nɛ Shalɔm nɛ 13 Hilkiya nɛ Azariya nɛ 14 Sɛraya nɛ Jehozadak. 15 Ewura Nebukadneeza daŋ pɛ Jehozadak nna n tintiŋ mo n yɔ kade wɔfɔ nɛ baa tre Babilɔn
         saŋɛ so nɛ Enyɛnpe Ebɔrɛ shin nɛ b pɛ Juda nɛ Jerusalɛm be basa n yɔ efuli pɔtɛ so
         na.Livai be kaman to ebi ko be asheŋ16 Livai daa kɔ mbinyɛnsobi asa nna. Bumo e la Gɛshɔn nɛ Kohaf nɛ Mɛrari. 17 Bumo be ekama daa kɔ mbinyɛnsobi. Gɛshɔn be mbia e daa la Libni nɛ Shimei. 18 Kohaf malɛ be mbia e daa la Amram nɛ Iza nɛ Hibrɔn nɛ Uziɛl. 19 Mɛrari malɛ be mbia e daa la Maali nɛ Muushi.20 Gɛshɔn be kaman to ebi e daa la Libni nɛ Jahaaf nɛ Zimma nɛ 21 Jɔa nɛ Iddo nɛ Zɛra nɛ Jeaterai.22 Kohaf malɛ be kaman to ebi e la Aminadab nɛ Koora nɛ Asiir nɛ 23 Ɛlkana nɛ Ebiasaf nɛ Asiir nɛ 24 Tahaaf nɛ Yuriɛl nɛ Uziya nɛ Shawul.25 Ɛlkana daa kɔ mbinyɛnsobi anyɔ nna. Bumo e la Amasai nɛ Ahimɔf. 26 Ahimɔf malɛ be kaman to ebi e daa la Ɛlkana nɛ Zofaya nɛ Nahaf nɛ 27 Eliab nɛ Jeroham nɛ Ɛlkana.28 Samuɛl daa kɔ mbinyɛnsobi anyɔ nna. Jowɛl e daa la mo pibi nimuso nɛ Abija malɛ la
         ebibiso.29 Mɛrari be kaman to ebi e daa la, Maali nɛ Libni nɛ Shimei nɛ Uzza nɛ 30 Shimeya nɛ Hagiya nɛ Asaya.Bɔrɛlambu to be beshɛbompo be asheŋ31 Saŋɛ so nɛ ewura Deevid shin nɛ b ta ŋkre be deka na n yɔ Jerusalɛm na, e daŋ lara
         basa ko nna fanɛ bumo e naŋ baa boŋ nshɛ nsaa laŋ alaŋsɔ ashi kakpa nɛ baa bunyaŋ
         Eyɛnpe Ebɔrɛ na. 32 B daa boŋ nshɛ ashi wajɛbu cheembi na ase nna pɔɛŋ nɛ ewura Sɔlɔmɔn ba pɔr bɔrɛlambu
         na. 33 Le nɛ basa nɛ baa boŋ nshɛ na be kaman to ebi lar.Kohaf be kabuna be basa nɛ b daa la beshɛbompo na nde. Hɛman e daa la beshɛbompo be
         katuŋ juŋkparso na be ejuŋkparpo. Jeekɔb be kaman to ebi e daa la mo. Mo tuto e daa
         la Jowɛl nɛ Jowɛl malɛ mo tuto daa la Samuɛl, 34 nɛ Samuɛl malɛ mo tuto daa la Ɛlkana nɛ Ɛlkana mo tuto daa la Jeroham nɛ Jeroham mo
         tuto daa la Eliɛl nɛ Eliɛl mo tuto daa la Toa, 35 Toa mo tuto e daa la Zuuf nɛ Zuuf mo tuto la Ɛlkana nɛ Ɛlkana mo tuto daa la Mahaf
         nɛ Mahaf mo tuto daa la Amasai nɛ Amasai mo tuto daa la 36 Ɛlkana nɛ Ɛlkana mo tuto daa la Jowɛl nɛ Jowɛl mo tuto daa la Azariya nɛ Azariya mo
         tuto daa la Zifanaya nɛ Zifanaya mo tuto daa la 37 Tahaaf nɛ Tahaaf mo tuto daa la Asiir nɛ Asiir malɛ mo tuto daa la Ebiasaf nɛ Ebiasaf
         malɛ mo tuto daa la Koora nɛ Koora malɛ mo tuto daa la, 38 Iza nɛ Iza malɛ mo tuto daa la Kohaaf nɛ Kohaf malɛ mo tuto daa la Livai nɛ Livai
         malɛ mo tuto daa la Jeekɔb.39 Asaf e daa la beshɛbompo be katuŋ nyɔsopo na be ejuŋkparpo. E daŋ shi Livai be kanaŋ
         to nna. Asaf be kanaŋ to ebi e daa la Bɛrekaya nɛ Shimeya nɛ 40 Maikel nɛ Basia nɛ Malkija nɛ 41 Ɛfni n ta Zɛra nɛ Adaya nɛ 42 Ɛtan nɛ Ziima nɛ Shimei nɛ 43 Jahaaf nɛ Gɛshɔn nɛ Livai.44 Mɛrari be kabuna nɛ Etan nɛ e la beshɛbompo be katuŋ sasopo na to be ejuŋkparpo na
         daŋ shi. Kananɛ mbe kanaŋ daŋ lar ashi Livai be yiri na to nde. Kishi pibinyɛn e daa
         la Etan nɛ Abdi malɛ pibinyɛn daa la Kish nɛ Maluk malɛ pibinyɛn daa la Abdi, 45 nɛ Hashabia malɛ pibinyɛn daa la Maluk nɛ Amaziya malɛ pibinyɛn daa la Hashabia nɛ
         Hilkiya malɛ pibinyɛn daa la Amaziya, 46 nɛ Amzi malɛ pibinyɛn daa la Hilkiya nɛ Bani malɛ pibinyɛn daa la Amzi nɛ Shema malɛ
         pibinyɛn daa la Bani, 47 nɛ Maali malɛ pibinyɛn daa la Shema nɛ Muushi malɛ pibinyɛn daa la Maali nɛ Mɛrari
         malɛ pibinyɛn daa la Muushi nɛ Livai malɛ pibinyɛn daa la Mɛrari.48 Livaiebi nɛ b ka na bre, b daŋ lara bumo nna fanɛ b baa shuŋ wajɛbu cheembi na to.Ɛɛrɔn be kaman to ebi be asheŋ49 Ɛɛrɔn nɛ mbe kaman to ebi nawule e daa lara duwu be sarga nɛ esarga chɔɔso bɔrɛsure
         na so. Bumo be kushuŋ e daa la kebaakeni acheembiana to be kakpa cheembi na be kabɔrɛshuŋ
         so nsaa yili Israɛlebi be katelamu to a lara alubi be ketampaŋ be sarga fanɛ kananɛ
         Ebɔrɛ be kayɛrbi Mosis kaŋɛ bumo na gbagba. 50 Kananɛ Ɛɛrɔn be kaman to ebi lar nde. Ɛɛrɔn pibinyɛn e daa la Eliaza nɛ Eliaza malɛ
         pibinyɛn daa la Finihas nɛ Finihas malɛ pibinyɛn daa la Abishuwa, 51 nɛ Abishuwa malɛ pibinyɛn daa la Buuki nɛ Buuki malɛ pibinyɛn daa la Uzzi nɛ Uzzi
         malɛ pibinyɛn daa la Zerahiya 52 nɛ Zerahiya malɛ pibinyɛn daa la Mɛriɔf nɛ Mɛriɔf malɛ pibinyɛn daa la Amariya nɛ
         Amariya malɛ pibinyɛn daa la Ahitub 53 nɛ Ahitub malɛ pibinyɛn daa la Zadɔk nɛ Zadɔk malɛ pibinyɛn daa la Ahimaaz.Livaiebi be nde be asheŋ54 Mboŋ nɛ b daŋ ta n sa Ɛɛrɔn be kaman to ebi nɛ b shi Kohaf be kabuna nseŋ juŋkpar
         n nya kasawule be kachige nɛ b daŋ ta n sa Livaiebi na nde: 55 B daŋ ta Hibrɔn nɛ k wɔ Juda be efuli so na nɛ asɔbɔya be ejikpa nɛ a kulti kumo na
         kikɛ nna n sa bumo. 56 Ama b daŋ ta kumo be adɔsawule nɛ ndewurbiana nɛ a chena ŋ kulti kumo na bre n sa
         Jefune pibinyɛn Kalɛb nna. 57-59 B daŋ ta le be kesɔnyige be nde nɛ esa nɛ e maŋ kute m mɔ esa beeŋ tiŋ n shile n ya
         ŋana ndoŋ nna n sa Ɛɛrɔn nɛ mbe kaman to ebi. Amo e la: Hibrɔn nɛ Jatiir nɛ Libna
         nɛ Eshtemɔa nɛ Hilɛn nɛ Dɛbir nɛ Ashan nɛ Bɛf Shɛmɛsh, n ta mboŋ nɛ bumo be asɔbɔya
         bee ya ka ji be nsawule n ti so. 60 B daŋ ta Gɛba nɛ Alemɛf nɛ Anatɔf nɛ amo be asɔbɔya be ejikpa be nsawule ashi Bɛnjamin
         be yiri to nna n sa Ɛɛrɔn be kaman to ebi. Nde nɛ b daŋ ta n sa Ɛɛrɔn be kaman to
         ebi kikɛ daa wɔ nde kuduasa. 61 B daŋ ta nde kudu nna ashi Manase be epeŋitɔrkpa be kaba so n sa Kohaf be kabuna nɛ
         k ka ashi Livai be yiri to na.62 B daŋ ta nde kuduasa ashi Isaaka nɛ Ashɛr nɛ Naftali nɛ Manase nɛ k wɔ epeŋitɔrkpa
         be kaba so ashi Bashan be efuli so na nna n sa Gɛshɔn be kabuna nɛ b shi Livai be
         yiri to na. 63 Loŋ koŋwule na nɛ b ta nde kuduanyɔ nɛ a wɔ Ruben nɛ Gad nɛ Zɛbyulɔn be yiri be nsawule
         so na nna n sa Mɛrari be kabuna ebi. 64 Kananɛ Israɛlebi na daŋ sa Livaiebi na nde nɛ asɔbɔya be ejikpa be nsawule nɛ a kulti
         ndoŋ nna na. 65 B daŋ to beri nna n fin Enyɛnpe Ebɔrɛ be nfɛra pɔɛŋ nseŋ chige nde nɛ a wɔ Juda nɛ
         Simiɔn nɛ Bɛnjamin be eyiri to be nsawule so na.66 Kohaf be kanaŋ na be kabuna ko bre daŋ nya bumo be nde nɛ asɔbɔya be ejikpa nna ashi
         Efrayim be yiri na be kasawule so. 67 Nde nɛ b daŋ ta n sa bumo e daa la Shɛkɛm nɛ k wɔ Efrayim be abee so be efuli so nsaa
         la kesɔnyige be nde na be kuko na, nɛ Gɛzɛr 68 nɛ Jokmiam nɛ Bɛf Hɔrɔn 69 nɛ Aijalɔn nɛ Gaf Rimmɔn. 70 B daŋ ta Manase be epeŋitɔrkpa be kaba so be nsawule nɛ amo be asɔbɔya be ejikpa nɛ
         a wɔ Ana nɛ Biliam na gba nna n sa bumo.71 B daŋ ta Manase be yiri to be epeŋilarkpa be kaba so be kade nɛ baa tre Golan nɛ k
         wɔ Bahan be kasawule so na nɛ Ashterɔf, nɛ amo be asɔbɔya be ejikpa be nsawule nna
         n sa Gɛshɔnebi.72 Nseŋ ta 73 Kadɛsh nɛ Daberaf nɛ Ramɔf nɛ Anɛm ashi Isaaka malɛ be yiri to n ti bumo so.74 Nde nɛ b daŋ nya ashi Ashɛr malɛ be yiri na to nɛ amo be asɔbɔya be ejikpa be nsawule
         e daa la Mashaal nɛ Abdɔn 75 nɛ Hukɔk nɛ Rehɔb.76 Nde nɛ amo be asɔbɔya be ejikpa be nsawule nɛ Gɛshɔnebi na daŋ nya ashi Naftali malɛ
         be yiri na to e daa la Kadɛsh nɛ k wɔ Galili na nɛ Hammɔn nɛ Kiriataim.77 Nde nɛ Mɛrari malɛ be kabuna nɛ k ka na daŋ nya e daa la,Rimmɔn nɛ Tabo nɛ amo be asɔbɔya be ejikpa be nsawule nɛ a wɔ Zɛbyulɔn be yiri to
         be kasawule be kaba so na.78 B daŋ naŋ nya nde ana ashi Ruben be yiri na kutɔ ashi Jɔɔdan be Lɔr na be epeŋilarkpa
         be kaba so a mata Jɛriko. Nde na e la Bɛza nɛ k wɔ kebeesawule so na nɛ Jaaza 79 nɛ Kɛdɛmɔf nɛ Mɛfaaf nɛ amo be asɔbɔya be ejikpa be nsawule. 80 Nde nɛ Mɛrariebi na daŋ nya ashi Gad malɛ be yiri na to e daa la Ramɔf nɛ k wɔ Galiad
         na nɛ Mahanaim 81 nɛ Hishbɔn nɛ Jaaza n ta amo be asɔbɔya be ejikpa be nsawule n ti so.

Isaaka be kaman to ebi be asheŋ71 Isaaka daa kɔ mbinyɛnsobi ana. Bumo e la Tola nɛ Puwa nɛ Jashub nɛ Shimrɔn.2 Tola malɛ daa kɔ mbinyɛnsobi ashe nna. Bumo e la Uzzi nɛ Refaya nɛ Jeriɛl nɛ Jamai
         nɛ Ibsam nɛ Shemuɛl. Bumo e daa la Tola be kabuna na be bejuŋkparpo nɛ benapo lempo.
         Jemanɛ nɛ ewura Deevid daa ji kuwura na nɛ bumo be kaman to ebi daa la basa ŋgboŋ
         adunyɔ nɛ anyɔ nɛ alfa ashe nna.3 Uzzi malɛ daa kɔ ebinyɛn koŋwule nna. Mo e la Izrahiya. Mbinyɛnsobi ana nɛ Izrahiya
         malɛ daa kɔ nɛ bumo kikɛ daa la bumo be nnaŋ na to be bejuŋkparpo. Bumo e la Maikel
         nɛ Obadaya nɛ Jowɛl nɛ Ishiya. 4 B daa kɔ beche damta nɛ mbia damta ga, ŋkpal loŋ so bumo be kanaŋ na to be benapo
         nawule daa wɔ ŋgboŋ adesa nɛ ashe.5 B ka karga Isaaka be kanaŋ na to be basa nɛ b fo kena to be keyɔ, b daa wɔ benapo
         ŋgboŋ aduburwa nɛ ashunu.Bɛnjamin nɛ Dan be mman to ebi be asheŋ6 Bɛnjamin daa kɔ mbinyɛnsobi asa nna. Bumo e la Bɛla nɛ Bɛka nɛ Jediɛl.7 Bɛla daa kɔ mbinyɛnsobi anu nna. Bumo e la Ezbɔn nɛ Uzzi nɛ Uziɛl nɛ Jɛrimɔf nɛ Iri.
         Bumo kikɛ daa la bejuŋkparpo nɛ benapo lempo nna ashi bumo be kanaŋ na to. Bumo be
         kanaŋ na to be benapo nɛ b daŋ fo kena to be keyɔ daa wɔ benyɛn ŋgboŋ adunyɔ nɛ anyɔ
         nɛ adesa nɛ ana.8 Bɛka daa kɔ mbinyɛnsobi akpanu nna. Bumo e la Zimira nɛ Jɔash nɛ Elieza nɛ Elionai
         nɛ Omri nɛ Jɛrimɔf nɛ Abija nɛ Anatɔf nɛ Alemɛf. 9 B ka daŋ karga bumo be benapo nɛ b daŋ fo kena to be keyɔ, b daa wɔ basa ŋgboŋ adunyɔ
         nɛ alfa anyɔ.10 Jediɛl daa kɔ ebinyɛn koŋwule nna. Mo e la Bilhan. Mbinyɛnsobi ashunu nɛ Bilhan malɛ
         daa kɔ. Bumo e la Jewush nɛ Bɛnjamin nɛ Ehud nɛ Chenani nɛ Zeetan nɛ Tashish nɛ Ahishaha.
         11 Bumo kikɛ daa la bejuŋkparpo nɛ benapo lempo nna ashi bumo be kanaŋ na to. Bumo be
         kanaŋ na to be bumo nɛ b fo kena to b keyɔ daa wɔ benyɛn ŋgboŋ kuduashunu nɛ alfa
         anyɔ. 12 Shuppim nɛ Hupim bumo tuto e daa la Irr nɛ b la Aher be kaman to ebi.Dan daa kɔ ebinyɛn koŋwule nna. Mo e daa la Hushim.Naftali be kaman to ebi be asheŋ13 Naftali daa kɔ mbinyɛnsobi ana. Bumo e daa la Jaziɛl nɛ Guni nɛ Jɛza nɛ Shallum. Naftali
         mo nio e daa la Bilha.Manase be kaman to ebi be asheŋ14 Manase daŋ ta Aremiya be eche nna ŋ kurge mbinyɛnsobi anyɔ. Bumo e daa la Asriɛl nɛ
         Makiir. Makiir pibi e daa la Giliad. 15 Makiir e daŋ fin eche n sa Huppim nɛ Shuppim. Mo sipoche be ketre e daa la Maaka.
         Makiir pibinyɛn nyɔsopo e daa la Zelofehad. Mbichesobi nawule nɛ Zelofehad daa kɔ.16 Makiir be eche Maaka daŋ kurge mbinyɛnsobi anyɔ nna nseŋ nase bumo be atre Pɛrɛsh
         nɛ Shɛrɛsh. Pɛrɛsh malɛ gba daa kɔ mbinyɛnsobi anyɔ nna. Bumo e daa la Ulam nɛ Rakɛm.
         17 Ulam malɛ pibinyɛn e daa la Bɛdan. Makiir pibinyɛn Giliad nɛ e la Manase mo nanabi
         na be kaman to ebi e daa la bumo.18 Giliad mo sipoche Hamolɛchɛf daa kɔ mbinyɛnsobi asa nna. Bumo e la Ishɔd nɛ Abieza
         nɛ Maala. 19 Shamida malɛ daa kɔ mbinyɛnsobi ana nna. Bumo e la Ahian nɛ Shɛkɛm nɛ Likhi nɛ Aniam.Efrayim be kaman to ebi be asheŋ20 Efrayim be kaman to ebi e daa la Shutɛla nɛ Bɛrɛd nɛ Tahaaf nɛ Elɛada nɛ 21 Zabad nɛ Shutɛla. Shutɛla be kaman, Efrayim daŋ naŋ kurge mbinyɛnsobi anyɔ nna. Bumo
         e la Eza nɛ Eliad nɛ b daa sha keyuri Gaaf be ndetobia be asɔbɔya nɛ b mɔ bumo na.
         22 Bumo tuto Efrayim daŋ shu bumo be keeli nchɛ damta nna nɛ mo kurgepoana ba lolo mo.
         23 Mo nɛ mbe eche ka di keche nɛ kenyɛn nɛ eche na di kedampo ŋ kurge ebinyɛn nɛ b nase
         mbe ketre Bɛriya ŋkpal asheŋ kraŋ kraŋ ka ba bumo be kanaŋ na to so.24 Efrayim pibiche e daa la Sheera. Mo e daŋ pɔr Bɛf Hɔrɔn be kelargato be esoso nɛ kaseto
         be kaba so be ndeana na nɛ Uzzen Sheera.25 Efrayim daŋ naa kɔ ebinyɛn ko nɛ baa tre mo Refa. Mbe kaman to ebi e daa la Reshɛf
         nɛ Tɛla nɛ Tehan nɛ 26 Ladan nɛ Amihuud nɛ Eliashama nɛ 27 Nun nɛ Joshuwa.28 B daŋ sɔ Bɛtɛl nɛ kumo be ndewurbiana nɛ a kulti kumo n ya fo Naraan be epeŋilarkpa
         be kaba so nɛ Gɛza be epeŋitɔrkpa be kaba so nɛ nde nɛ a kulti amo na kikɛ nɛ amo
         be nsawule nna n chena so. Shɛkɛm nɛ Aya nɛ nde nɛ a kulti amo na kikɛ gba daŋ ti
         so.29 Manase be kaman to ebi na e daa ji Bɛf Shan nɛ Taanak nɛ Majido nɛ Dɔɔ nɛ nde nɛ a
         kulti kumo na kikɛ so eleŋ.Le be nde ere to nɛ Jeekɔb pibinyɛn Josɛf be kaman to ebi daa wɔ.Asha be kaman to ebi be asheŋ30 Ashɛr daa kɔ mbinyɛnsobi ana nna. Bumo e la Imna nɛ Ishva nɛ Ishvi nɛ Bɛriya, nseŋ
         ta ebiche koŋwule nɛ baa tre mo Sɛra.31 Bɛriya malɛ daa kɔ mbinyɛnsobi anyɔ nna. Bumo e daa la Hɛba nɛ Malchiɛl. Malchiɛl
         e daŋ juŋkpar n chena Birzaf be kade to.32 Hɛba daa kɔ mbinyɛnsobi asa nna. Bumo e la Jaflɛt nɛ Shoma nɛ Hotam nɛ ebiche koŋwule
         nɛ baa tre mo Shuwa.33 Jaflɛt daa kɔ mbinyɛnsobi asa nna. Bumo e la Pasak nɛ Bimhaal nɛ Ashvaf.34 Shoma daa kɔ mbinyɛnsobi ana nna. Bumo e la Ahi nɛ Rooga nɛ Jehuba nɛ Aram. 35 Mo da Hotam daa kɔ mbinyɛnsobi ana nna. Bumo e la Zofa nɛ Imna nɛ Shɛlɛsh nɛ Amal.36 Zofa be kaman to ebi e daa la Suwa nɛ Hanɛfa nɛ Shuwal nɛ Bɛri nɛ Imra nɛ 37 Bɛza nɛ Hɔɔd nɛ Shaama nɛ Shilsha nɛ Itran nɛ Beera.38 Jɛta be kaman to ebi e daa la Jefune nɛ Pispa nɛ Ara. 39 Ulla malɛ be kaman to ebi e daa la Ara nɛ Haniɛl nɛ Riziya.40 Ashɛr be kaman to ebi kikɛ nna na. Bumo kikɛ daa la kanaŋ na to be bejuŋkparpo nɛ
         b kɔ bunyaŋ ga nɛ benapo lempo nna. Ashɛr be kaman to ebi na be bumo nɛ b fo kena
         to be keyɔ daa wɔ benapo ŋgboŋ adunyɔ nɛ ashe.

Bɛnjamin be kaman to ebi be asheŋ81 Bɛnjamin daa kɔ mbinyɛnsobi anu nna. Le nɛ b bɛ abar so kenimuso. Bɛla e daa la enimu
         n ta Ashbel m bɛ so nɛ Ahara nɛ 2 Noha nɛ Raafa.3 Bɛla be kaman to ebi e daa la Ada nɛ Gɛra nɛ Abihuud nɛ 4 Abishuwa nɛ Neeman nɛ Ahɔa nɛ 5 Gɛra nɛ Shɛfufan nɛ Huram.6-7 Ehud be kaman to ebi e daa la Neeman nɛ Abija nɛ Gɛra. Bumo kikɛ daa la kanaŋ na to
         be bejuŋkparpoana nna nsaa wɔ Gɛba ama saŋko b daŋ ba tintiŋ bumo nna n lara bumo
         n yɔ Manahaf. B ka daa sha k lar na, Uzza mo tuto Gɛra nɛ Ahihuud e daŋ juŋkpar bumo.8-9 Shaharaim daŋ kini mbe beche anyɔ nɛ baa tre Hushim nɛ Baraa na nna. E ka yɔ Mowab
         be efuli so na, nɛ e ya ta Hodɛsh nseŋ kurge mbinyɛnsobi ashunu. Bumo e la Jobaab
         nɛ Zibia nɛ Mɛsha nɛ Malkam nɛ 10 Jewush nɛ Sakiya nɛ Mirma. Mbe mbinyɛnsobiana e daŋ ba ki kanaŋ na to be bejuŋkparpoana.11 Mo nɛ Hushim daŋ kurge mbinyɛnsobi anyɔ nna. Bumo e la Abitub nɛ Elpaal.12 Elpaal malɛ gba daa kɔ mbinyɛnsobi asa nna. Bumo e la Eba nɛ Misham nɛ Shemɛd. Shemɛd
         e daŋ juŋkpar n chena Ono nɛ Lɔd nɛ ndewurbi nɛ a kulti amo na.Bɛnjaminebi nɛ b wɔ Gaaf nɛ Aijalɔn be asheŋ13 Bɛriya nɛ Shema e daa la kanaŋ nɛ b chena Aijalɔn na be benimu. Bumo e ju basa nɛ
         b wɔ Gaaf be kasawule so na. 14 Bɛriya be kaman to ebi e daa la Ahio nɛ Shashak nɛ Jɛrimɔf nɛ 15 Zebadiya nɛ Arad nɛ Eda nɛ 16 Maikel nɛ Ishpa nɛ Joha.Bɛnjaminebi nɛ b wɔ Jerusalɛm na be asheŋ17 Epal be kaman to ebi e daa la Zebadiya nɛ Mɛshulam nɛ Hizki nɛ Hɛba nɛ 18 Ishmeraya nɛ Izliya nɛ Jobaab.19 Shimei be kaman to ebi e daa la Jakim nɛ Zikri nɛ Zabdi nɛ 20 Elianaya nɛ Ziletai nɛ Eliɛl nɛ 21 Adaya nɛ Bɛraya nɛ Shimraf.22 Shashak be kaman to ebi e daa la Ishpan nɛ Eba nɛ Eliɛl nɛ 23 Abdɔn nɛ Zikri nɛ Hana nɛ 24 Hananiya nɛ Elam nɛ Antotija nɛ 25 Ipdeya nɛ Penuɛl.26 Jaarashiya be kaman to ebi e daa la Shamsheraya nɛ Shehariya nɛ Atalia nɛ 27 Jaarashiya nɛ Elaija nɛ Zikri.28 Bumo kikɛ daa la kanaŋ to be benimu nna nɛ bumo nananyɛnana daŋ chena Jerusalɛm.29 Gibiɔn mo tuto Jeɛl daa wɔ Gibiɔn be kade to nna. Mbe eche e daa la Maaka, 30 nɛ mo pibi nimuso malɛ daa la Abdɔn. Mbe mbinyɛnsobi ko e daa la Zur nɛ Kish nɛ Baal
         nɛ Nɛrr nɛ Nadab nɛ 31 Gɛdɔ nɛ Ahio nɛ Zeka nɛ 32 Miklɔf nɛ mo pibi la Shimia na. Bumo be kenan to ebi ko daŋ yɔ Jerusalɛm nna n ya
         chena bumo kurgepoana kutɔ.Ewura Sɔɔl be kaman to ebi33 Neer pibi e daa la Kish, nɛ Kish malɛ pibi daa la ewura Sɔɔl. Ewura Sɔɔl malɛ daa
         kɔ mbinyɛnsobi ana nna. Bumo e la Jonatan nɛ Malchishuwa nɛ Abinadab nɛ Eshbaal. 34 Jonatan pibi e daa la Mɛribaal nɛ Mɛribaal malɛ pibi daa la Maika.35 Maika daa kɔ mbinyɛnsobi ana nna. Bumo e la Pitɔn nɛ Mɛlɛk nɛ Tariya nɛ Ahaz. 36 Ahaz pibi e daa la Jehowada. Jehowada daa kɔ mbinyɛnsobi asa nna. Bumo e la Alɛmɛf
         nɛ Azmavɛf nɛ Zimri. Zimri pibi e daa la Moza. 37 Moza pibi e daa la Binia nɛ Binia malɛ pibi daa la Rafa nɛ Rafa malɛ pibi daa la Eliaza
         nɛ Eliaza malɛ pibi daa la Azɛl.38 Azɛl daa kɔ mbinyɛnsobi ashe nna. Bumo e la Azrikam nɛ Bokɛru nɛ Ishmaɛl nɛ Sheriya
         nɛ Obadaya nɛ Hanan. 39 Azɛl mo daa Eshɛk da kɔ mbinyɛnsobi asa nna. Bumo e la Ulaam nɛ Jewush nɛ Elifelɛt.40 Ulaam be mbinyɛnsobi na daa la benapo nɛ bekpampogboŋ nɛ b kɔ kenyɛn ga nna. Mbe mbinyɛnsobi
         nɛ mo nanabinyɛnsoana kikɛ daa wɔ basa kalfa nɛ adunu. Bumo kikɛ daa la Bɛnjamin be
         kaman to ebi nna.

Basa nɛ b pɛ kena to n yɔ efuli ko so na ka bɛta m ba be asheŋ91 B daŋ sibɛ Israɛlebi na kikɛ be atre kanaŋ kanaŋ so nna n wɔtɔ Israɛl be bewura be
         nwɔl to.Judaebi na ka daŋ wora alubi ŋ gbiti Ebɔrɛ na so nɛ b daŋ pɛ bumo nseŋ tintiŋ bumo
         n yɔ Babilɔn be efuli wɔfɔ na so na. 2 B ka bɛta a ba na be bumo nɛ b juŋkpar m ba bumo be nde to e daa la Israɛl be ndetobia
         na nɛ bɔrɛmatapoana na nɛ Livaiebi na nɛ bɔrɛlambu na to be beshumpo na. 3 Bumo be basa nɛ b shi Juda nɛ Bɛnjamin nɛ Efrayim nɛ Manase be yiri to na daŋ ya chena
         Jerusalɛm nna.4-6 Juda be yiri to be basa nɛ b daŋ ya chena Jerusalɛm na daa wɔ nnaŋ alfa ashe nɛ adekpanu.Bumo kikɛ ere daa la Juda be mbinyɛnsobi asa na be kaman to ebi nna. Bumo e la Pɛrɛs
         nɛ Shela nɛ Zɛra na. Bumo be bejuŋkparpoana e daa la Utai nɛ Asaya nɛ Jewuɛl. Amihuud
         pibinyɛn e daa la Utai. Utai be kaman to ebi e daa la Omri nɛ Imri nɛ Bani nɛ Pɛrɛs.
         Shɛla be kaman to be esa e daa la Asaya, nɛ Zɛra malɛ be kanaŋ to be esa daa la Jewuɛl.7-8 Bɛnjamin be yiri to be basa nɛ b daŋ ya chena Jerusalɛm na e la Sallu nɛ mo tuto daa
         la Mɛshulam nɛ mo alɛ mo tuto daa Hodaviya nɛ mo alɛ mo tuto laHassenuwa na, n taIbneya nɛ mo tuto daa la Jeroham, n taEla nɛ mo tuto la Uzzi nɛ mo alɛ mo tuto la Mikri na,n ta Mɛshulam nɛ mo tuto la Shefatiya nɛ mo alɛ mo tuto la Rewuɛl nɛ mo alɛ mo tuto
         la Ibnija na.9 Bɛnjamin be yiri to be nnaŋ nɛ b daa wɔ Jerusalɛm na kikɛ daa wɔ basa alfa akpanu
         nɛ adunu nɛ ashe. Benyɛn nɛ b sibɛ bumo be atre nfe ere kikɛ daa la kanaŋ na to be
         benimuana nna.Bɔrɛmatopoana nɛ b daa wɔ Jerusalɛm na be asheŋ10-12 Bɔrɛmatopoana nɛ b daa wɔ Jerusalɛm na e laJedaya nɛ Jehowarib nɛ Jakin,nɛ Hilkiya pibinyɛn Azariya nɛ e daa la bɔrɛlambu to be ekrachi be enimu na nɛ mo
         nananyɛnana daa la Mɛshulam nɛ Zadɔk nɛ Mɛrayɔf nɛ Ahitub na; nɛJeroham pibinyɛn Adaya nɛ mo nananyɛnana daa la Pashɔr nɛ Malkija na; nɛAdiɛl pibinyɛn Maasai nɛ mo nananyɛnana daa la Jazera nɛ Mɛshulam nɛ Mɛshillemif nɛ
         Imma na.13 Bɔrɛmatapowuraana nɛ b daa la kanaŋ na to be benimu na kikɛ daa wɔ basa kagboŋ nɛ
         alfa ashunu nɛ adeshe. B daa la basa nɛ b kɔ kenyi nna a shuŋ bɔrɛlambu na to be kushuŋ
         kikɛ.Livaiebi nɛ b daa wɔ Jerusalɛm na be asheŋ14-16 Livaiebi nɛ b daa wɔ Jerusalɛm na e la Shemaya nɛ e shi Mɛrari be kabuna nɛ mo nananyɛnana
         daa la Hashuub nɛ Azrikam nɛ Hashabia na;n ta Bakbakar nɛ Hɛrɛs nɛ Galaal nɛMika pibinyɛn Mataniya nɛ mo nananyɛnana daa la Zikri nɛ Asaf na;n ta Shemaya pibinyɛn Obadaya nɛ mo nananyɛnana daa la Galaal nɛ Jedutum na;n ta Asa pibinyɛn Bɛrekaya nɛ mo nananyɛn daa la Elkana nɛ e daa wɔ efuli nɛ k wɔ
         Netofa be ndekarso na.Bɔrɛlambu na to be beshumpo nɛ b wɔ Jerusalɛm na be asheŋ17 Bɔrɛlambu na be mbuna be bekumpo e daa la: Shallɔm nɛ Akuub nɛ Talmɔn nɛ Ahiman. Bumo
         be ejuŋkparpo e daa la Shallɔm. 18 B daŋ keni kakpa nɛ baa tre ewura be kabuna nɛ k wɔ epeŋilarkpa be kaba so na so na
         n chɛr. Sososo bre, bumo nananyɛnana daa keni Livaiebi na be echenakpaana be mbuna
         so.19 Kɔr pibinyɛn Shallɔm nɛ mo nananyɛn daa la Ebiasaf na nɛ Koora be kabuna be basa ko
         e daa keni kabuna nɛ baa bɔla a luri bɔrɛlambu na to na so fanɛ kananɛ bumo nananyɛnana
         daa keni wajɛbu cheembi na be kabuna so na. 20 Jemanɛ nɛ Eliaza pibinyɛn Finihas daa keni mbunakumpoana na so na, Enyɛnpe Ebɔrɛ na
         daa wɔ mo kutɔ nna.21 Mɛshɛlemiya pibinyɛn Zakareya gba daa keni Enyɛnpe Ebɔrɛ be wajɛbu na be mbuna na
         be kuko so nna.22 Basa nɛ b daŋ lara fanɛ b baa keni mbuna so nseŋ sibɛ bumo be ketre n wɔtɔ bumo be
         nnaŋ nɛ nde be nwɔl to na kikɛ daa wɔ benyɛn alfa anyɔ nɛ kuduanyɔ. Ewura Deevid nɛ
         anebi Samuɛl e daŋ lara bumo nananyɛnana fanɛ b baa shuŋ loŋ be kushuŋ na. 23 Bumo nɛ bumo be kaman to ebi be kushuŋ e la kebaakeni bɔrɛlambu na be mbunaana na
         so. 24 Mbuna na be kuko daa wɔ kelargato be esoso be kaba so nna nɛ kuko wɔ kelargato be
         kaseto be kaba so nɛ kuko wɔ epeŋilarkpa be kaba so nɛ kuko malɛ wɔ epeŋitɔrkpa be
         kaba so, nɛ amo alɛ be kekama kɔ kumo be bekumpo be enimu. 25 Mbunakenipoana be bekurgepoana daa shi bumo be nde nɛ a wɔ kadegboŋ na be ekarso na
         nna m ba kaa chɛ bumo to a shuŋ nchɛnshunu shunu pɔɛŋ nɛ beko malɛ e ba ka sɔ bumo
         so. 26 B daŋ ta ebuana nɛ a wɔ bɔrɛlambu na to na nɛ ekpanjawu nɛ a wɔ kumo to na kikɛ be
         kushuŋ nna n sa mbunakenipoana be benimu ana nɛ b la Livaiebi na nna. 27 B daa keni bɔrɛlambu na so kapa nɛ kanyɛ kikɛ nna nsaa bugi kumo be mbuna na kachipurso
         kikɛ.Livaiebi nɛ b ka na be asheŋ28 Livaiebi na be beko be kushuŋ e daa la kebaakeni ntishaŋ nɛ b kɔ a shuŋ Enyɛnpe Ebɔrɛ
         be bɔrɛlambu to na so. Pɔɛŋ nɛ b ta amo n shuŋ, baa karga amo nna. B naŋ ta amo n
         shuŋ n loge, nɛ b naŋ karga amo pɔɛŋ nseŋ ta amo n ya yili. 29 Bumo be beko malɛ e naa keni bɔrɛlambu na be asɔ cheembi nɛ b kɔ a shuŋ kumo to na,
         nɛ kumo to be nyifu nɛ nsa nɛ ɔlif be ŋku nɛ duwu nɛ asɔ nɛ a bee shin nɛ ajibi bee
         wora ebel na kikɛ so. 30 Bɔrɛmatapoana na nawule e kɔ ekpa nɛ b ta asɔ nɛ a bee shin nɛ ajibi bee wora ebel
         na n wea abar to.31 Matatiya nɛ e la Shallɔm pibinyɛn nimuso nsaa la Livai nseŋ shi Koora be kabuna na
         be kushuŋ e daa la kebaawora bodobodo nɛ baa ta a lara sarga a sa Ebɔrɛ na. 32 Livaiebi nɛ b shi Kohaf be kabuna na be kushuŋ e daa la kebaawora bodobodo cheembi
         a deŋi teebɔl na so kewushiachɛ kikɛ.33 Livai be kanaŋ na to be bejuŋkparpo nɛ b la bɔrɛlambu na to be beshɛbompo na daa wɔ
         bɔrɛlambu na to nna. Bumo ere daa maŋ naa kɔ kushuŋ kikɛ a shuŋ ŋkpal manɛ so kapa
         nɛ kanyɛ kikɛ baa shuŋ bɔrɛlambu na to nna.34 Le be basa ere kikɛ daa la Livai be kanaŋ na to be bejuŋkparpo nna nɛ b sibɛ bumo
         be kekurge to be asheŋ n nase. Jerusalɛm nɛ bumo be bejuŋkparpoana na kikɛ daŋ chena.Ewura Sɔɔl be kanaŋ to ebi be asheŋ35 Jeɛl e juŋkpar n chena Gibiɔn. Mbe eche be ketre e daa la Maaka. 36 Mo pibinyɛn nimuso e daa la Abdɔn nɛ mbe mbinyɛnsobiana ko malɛ daa la Zur nɛ Kish
         nɛ Baal nɛ Neer nɛ Nadab nɛ 37 Gɛdɔ nɛ Ahio nɛ Zakareya nɛ Miklɔf 38 nɛ e la Shimiya mo tuto na. Bumo kikɛ daŋ chena m mata bumo be kabuna be basa nna
         ashi Jerusalɛm to.39 Neer pibi e daa la Kish nɛ Kish malɛ pibi daa la Sɔɔl, nɛ e daŋ ba ki Israɛl be ewura
         na. Sɔɔl daa kɔ mbinyɛnsobi ana nna. Bumo e daa la Jonatan nɛ Malkishuwa nɛ Abinadab
         nɛ Eshbaal. 40 Jonatan pibi e daa la Mɛribaal nɛ Mɛribaal malɛ pibi daa la Maika. 41 Maika daa kɔ mbinyɛnsobi ana nna. Bumo e daa la Pitɔn nɛ Mɛlɛk nɛ Tariya nɛ Ahaz.
         42 Ahaz pibi e daa la Jaara. Jaara daa kɔ mbinyɛnsobi asa nna. Bumo e daa la Alɛmɛf nɛ
         Azmavɛf nɛ Zimri. Zimri pibi e daa la Moza. 43 Moza malɛ pibi e daa la Binia nɛ Binia pibi daa la Refaya nɛ Refaya malɛ pibi daa
         la Eliaza nɛ Eliaza malɛ pibi daa la Azɛl.44 Azɛl daa kɔ mbinyɛnsobi ashe nna. Bumo e la Azrikam nɛ Bocheru nɛ Ishmaɛl nɛ Sheriya
         nɛ Obadaya nɛ Haran.

Ewura Sɔɔl be luwu be asheŋ(1 Samuɛl 31:1-13)101 Kebeegboŋ nɛ baa tre Gilbɔa na so nɛ Filistiebi na daŋ yili a kɔ Israɛlebi na. B daŋ
         mɔ Israɛlebi na be bedamta kena na to nna nɛ bumo nɛ b ka na nɛ ewura Sɔɔl nɛ mbe
         mbinyɛnsobi shile. 2 Filistiebi na daŋ ju m buu Sɔɔl nɛ mbe mbia na so nna n ya mɔ Sɔɔl be mbinyɛnsobi
         asa, Jonatan nɛ Abinadab nɛ Malkishuwa. 3 Kena na be kenishipere be kakpa nɛ Sɔɔl daa wɔ, ŋkpal loŋ so bedoŋ na be atanyembi
         daŋ da mo nna n doro mo alegaiso. 4 Nɛ Sɔɔl kaŋɛ enapo nɛ e bee sulɔ mbe akɔsɔ na le: “Pee fo tokobi m mɔ ma! M maa sha
         Filistiebi, nnyamase ere ka wora ma eyurto nseŋ mɔ ma.” Ama enapo na daŋ kini kewora
         loŋ nna ŋkpal kufu ka daŋ pɛ mo ga so. Ndoŋ nna nɛ Sɔɔl ta mo gbagba be tokobi be
         kumu ase n yuu kasawule nseŋ tɔr kumo so. 5 Enapo nɛ e bee sulɔ Sɔɔl be akɔsɔ na ka wu fanɛ Sɔɔl wu na, nɛ mo alɛ gba wora kananɛ
         Sɔɔl wora na gbagba m mɔ mbe kumu. 6 Kananɛ Sɔɔl nɛ mbe mbinyɛnsobi asa nɛ mo kurgepoana nyɛnso kikɛ daŋ wu kachɛ koŋwule
         nna na. Kachɛ koŋwule na nɛ Sɔɔl nɛ mbe benapo na kikɛ daŋ wu. 7 Israɛlebi nɛ b wɔ Jizreel be ketaŋɛ to na ka nu fanɛ Israɛl be benapo shile nɛ b mɔ
         Sɔɔl nɛ mbe mbinyɛnsobi, nɛ bumo alɛ gba shile ŋ ka bumo be nde, nɛ Filistiebi na
         ba sɔ amo n chena.8 B ka kɔ kena na ŋ ŋklade na nɛ Filistiebi na yɔ nɛ b ya muu bubuni na be asɔ, nseŋ
         ya wu Sɔɔl nɛ mbe mbinyɛnsobi asa na nɛ b wu a dese kebeegboŋ nɛ baa tre Gilbɔa na
         so. 9 Ndoŋ nna nɛ Filistiebi na ku Sɔɔl be kumu nseŋ gbaŋ mbe kenyɛnkale nseŋ shuŋi mbɔ
         fanɛ b nite Filisti be efuli so be agbirlambu to nɛ kaplɛkama nɛ bumo be basa wɔ m
         bɔ baru lela ere. 10 Kumo be kaman nɛ b ta mbe kena to be akɔsɔ na n ya yili bumo be agbir be lambu ko
         to nseŋ ta mbe kumu na malɛ n shiga bumo be kegbir Dagɔn be lambu to.11 Jabesh be basa nɛ b wɔ Giliad na ka nu kusɔ nɛ Filistiebi na wora Sɔɔl na, 12 nɛ bumo be basa nɛ b kɔ kenyɛn ga na koso n ya ta Sɔɔl nɛ mbe mbinyɛnsobi na be kebuni
         n yɔ Jabesh n ya puli kedibi gboŋgboŋi ko be kifito, nseŋ kishi nchɛ ashunu a ŋini
         kananɛ bumo be ŋgbene daŋ jija bumo.13 Sɔɔl ka daa maa ji kashenteŋ a sa Enyɛnpe Ebɔrɛ so nɛ e daŋ wu na. E daŋ kini kebɛ
         Ebɔrɛ be mbra so nna nsaa yɔ belejipo kutɔ n ya ka kpal. 14 Loŋ so nɛ Enyɛnpe Ebɔrɛ daŋ shin nɛ e wu nɛ e ta mbe kuwurji n sa Jɛsi pibinyɛn Deevid
         na.

Deevid ka ki Israɛl nɛ Juda be ewura be asheŋ(2 Samuɛl 5:1-10)111 Israɛlebi na kikɛ daŋ ba Deevid kutɔ ashi Hibrɔn m ba kaŋɛ mo le: “Fo nio pibiana
         e la anyi. 2 Dra na kikɛ, hale saŋɛ so nɛ Sɔɔl daa la anyi be ewura na gba, fo e juŋkpar Israɛlebi
         na n yɔ kena to. Enyɛnpe Ebɔrɛ na e daŋ yili kumo fanɛ, fo e naŋ ba ki anyi be ejuŋkparpo
         nɛ ewura a keni anyi so fanɛ kananɛ mbolpɔkpapo bee keni mbe mbolpɔ so na.” 3 Amoso Israɛlebi be bejuŋkparpoana nɛ b daŋ ba Deevid kutɔ ashi Hibrɔn na shin nɛ bumo
         nɛ mo wora kɔnɔkoŋwule be ŋkre ashi Ebɔrɛ be anishito nna. Kumo be kaman nɛ b ta ŋku
         n do mbe kumu so m buu mo Israɛl be kuwura fanɛ kananɛ Enyɛnpe Ebɔrɛ ŋini anebi Samuɛl
         na gbagba.4 Ewura Deevid daŋ keta Israɛl be benapo kikɛ nna n ya kɔ Jerusalɛmebi. Loŋ be jemanɛ
         na nɛ b daa tre Jerusalɛm Jebusi nna. Jebusiebi na e daŋ juŋkpar n chena Jerusalɛm
         be kasawule na so. 5 Jebusiebi na daŋ kaŋɛ Deevid nna fanɛ e maaŋ tiŋ n luri bumo be kade na to kikɛ, ama
         Deevid daŋ ya tiŋ ŋ kɔ n sɔ kebeegboŋ nɛ baa tre Zayɔn na be kumɔlga be mboŋ lempo
         kikɛ nna nɛ kade na ki Deevid be kade to. 6 Ewura Deevid daŋ kaŋɛ mbe benapo nna le: “Ekama nɛ e baŋ juŋkpar m mɔ Jebusi be esa
         e naŋ ki ma benapo kikɛ be enimu!” Ndoŋ nna nɛ Jɔab nɛ mo nio la Zeruwa na, juŋkpar
         n yɔ kena na to nɛ b ta mo ŋ ki benapo na kikɛ be enimu. 7 Deevid daŋ ya chena kumɔlga be kakpa lempo na nna amoso nɛ b daa tre kumo “Deevid
         be kadegboŋ na.” 8 E daŋ shin nna nɛ b yili kebee na be epeŋilarkpa be kaba so be kakpa nɛ b sulɔ shishɛr
         m mata na n lɔŋɛ kade na m pɔr nɛ Jɔab malɛ pɔr kakpa nɛ k ka na n chɛ so. 9 Ŋkpal Enyɛnpetale ka daa wɔ Deevid kutɔ so, mbe kuwurji daŋ baa nya eleŋ nna a ti
         so saŋkikɛ.Deevid be benapo lempo be asheŋ(2 Samuɛl 23:8-39)10 Enyɛnpe Ebɔrɛ daŋ nase kɔnɔ nna fanɛ Deevid beeŋ ki ewura nɛ Israɛlebi na kikɛ e yili
         mbe kaman. Mbe kuwurji daŋ ji eleŋ ga ŋkpal benapo lempo ko ka daŋ chɛ mo to so.11 Benapo lempo na be ejuŋkparpo e daa la Jashobiam nɛ e la Hachmɔn pibinyɛn na. Mo e
         daa la benapo lempo na to be bekpakpaso asa be enimu na. Mo e daŋ ta kekpa m mɔ benapo
         alfa asa ashi kena koŋwule to na. 12 Benapo lempo asa na to be emo nɛ e naŋ bɛ so e la Dodo pibinyɛn Eliaza nɛ e shi Aho
         be kabuna na. 13 E daŋ chɛ Deevid to nna ŋ kɔ Filistiebi na kena ashi Pas Dummin. Ayu be kudɔ to nɛ
         e daa wɔ nɛ Israɛlebi na fara a shile, 14 ndoŋ nna nɛ mo nɛ mbe benapo yili kudɔ na be nferinto ŋ kɔ Filistiebi na kena nɛ Enyɛnpe
         Ebɔrɛ shin nɛ b kɔ m pɔɔ Filistiebi na so nɛnɛ.15 Kachako nɛ benapo lempo adesa to be benapo asa yɔ Deevid kutɔ kefalta ko ase ashi
         Adulam be kebeelaŋ ase nɛ Filistiebi malɛ be benapo wora bumo be keeyi to ashi Refaebi
         be Ketaŋɛ to. 16 Loŋ be jemanɛ na nɛ Deevid malɛ wɔ kumɔlga be kakpa lempo ashi kebee na so nɛ Filistiebi
         ko malɛ wɔ Bɛtlɛhɛm. 17 Ndoŋ nna nɛ achukoŋ pɛ Deevid nɛ e kaŋɛ le: “Nɛ esa ko daa beeŋ ya jɔ Bɛtlɛhɛm be
         kabunagboŋ na ase be ketirbu na be nchu m bar ma nɛ n nu nna, k daa beeŋ par ma ga!”
         18 Nɛ benapo lempo asa na ŋana n yɔ Filistiebi na be keeyi to n ya jɔ ketirbu nɛ k wɔ
         Bɛtlɛhɛm be kabunagboŋ na ase na be nchu m bar Deevid nɛ e kini amo be kenu nseŋ chulgi
         amo n wurge kasawule fanɛ sarga n sa Enyɛnpe Ebɔrɛ, 19 ŋ kaŋɛ le: “M maaŋ nuu nchu ere! M baŋ nuu amo, k beeŋ baa du fanɛ ŋ ka nuu basa nɛ
         b ta bumo be amu ŋ kpa kelara ere be ŋklaŋ nna!” Ndoŋ nna nɛ e kini amo be kenu. Benapo
         lempo asa na be kenyɛn nɛ b daŋ ji nna na.20 Jɔab mo da Abishai e daa la benapo adesa na be ejuŋkparpo. Mo e daŋ ta mbe kekpa m
         mɔ benapo alfa asa kikɛ na. Amoso mbe ketre daŋ dii nna fanɛ benapo lempo asa na.
         21 Mbe ketre e daŋ dii ga ashi benapo adesa na to, hale nɛ e ki bumo be ejuŋkparpo ama
         k daa maŋ dii n fo benapo lempo asa na peya so.22 Jehowada pibinyɛn Bɛnaya nɛ e shi Kabziil na daa la enapo lempo nna. E daŋ ji kenyɛn
         ekpa damta so ga hale m mɔ Mowab be benapo lempo anyɔ ko. Kachako nɛ e daŋ lar bɔrɛ
         nɛ abɔrɛjembubi to n ya gbelge kejamaŋ to m mɔ buluŋ. 23 E daŋ mɔ Ijipt be kanyɛn gboŋgboŋi ko nɛ mbe nteŋ du fanɛ ayadra ashunu nɛ bargato
         nɛ e daŋ keta kekpa gboŋgboŋi ko a kɔ mo, ama Bɛnaya bre daŋ ta kaprɛ nna ŋ kɔ mo
         nseŋ suge Ijipt be esa na be kekpa na ashi mbe enɔ to nseŋ mɔ mo. 24 Le be kenyɛn nɛ Bɛnaya nɛ e daa la benapo lempo adesa na to be eko na daŋ ji. 25 Mbe ketre daŋ dii ga ashi benapo adesa na kikɛ to ama mo alɛ daa maŋ fo benapo lempo
         asa na so. Mo nɛ ewura Deevid daŋ ta ŋ ki basa nɛ baa kuŋ mo na be enimu.26-47 Benapo lempo Adesa na be beko e la: Asahɛl nɛ e la Jɔab mo sipo na, nɛ Dodo nɛ e shi
         Bɛtlɛhɛm na pibinyɛn Elhanan, nɛ Shamma nɛ e shi Haarɔd na nɛ Hɛlɛz nɛ mo alɛ shi
         Pɛlɛt na, nɛ Ikkish nɛ e shi Tekua na pibinyɛn Ira, nɛ Abieza nɛ e shi Anatɔf na,
         nɛ Sibika nɛ e shi Husha na, nɛ Ilai nɛ e shi Aho, nɛ Maharai nɛ e shi Nɛtofa na,
         nɛ Baana nɛ e shi Nɛtofa na pibinyɛn Hɛlɛb, nɛ Ribai nɛ e shi Gibia nɛ k wɔ Bɛnjamin
         be efuli so na pibinyɛn Itai, nɛ Bɛnaya nɛ e shi Piratɔn na, nɛ Hurai nɛ mo alɛ shi
         ketaŋɛ nɛ k mata Gaash na, nɛ Abiɛl nɛ e shi Aba na, nɛ Azmavɛf nɛ e shi Bahurim na,
         nɛ Eliab nɛ e shi Shaalbɔn na kikɛ daa la Hashɛn nɛ e shi Gizɔn na be mbinyɛnsobi
         nna. Shagee nɛ e shi Haraa na pibinyɛn Jonatan, nɛ Saaka nɛ e shi Haara na pibinyɛn
         Ahiam, nɛ Ur pibinyɛn Elifal nɛ Hifa nɛ e shi Mɛkera na, nɛ Ahija nɛ e shi Pɛlɔn na,
         nɛ Hɛzro nɛ e shi Kamɛl na, nɛ Ezbai pibinyɛn Narai nɛ Neetan mo sipo Jowɛl nɛ Hagri
         pibinyɛn Mibha nɛ Zɛlɛk nɛ e shi Ammɔn na, nɛ Naharai nɛ e shi Bɛɛrɔf nseŋ daa keta
         Zeruwa pibinyɛn Jɔab be akɔsɔ na, nɛ Ira nɛ Garɛb nɛ b shi Jatiir na, nɛ Yuriya nɛ
         e la Hiti be esa na, nɛ Alai pibinyɛn Zabad nɛ Shiza pibinyɛn Adina, nɛ e daa la Ruben
         be yiri na to be ejuŋkparpo nsaa juŋkpar benapo adesa na, nɛ Maaka pibinyɛn Haanan
         nɛ Joshafat nɛ e shi Mitan na, nɛ Uziya nɛ e shi Ashtira na nɛ Hotam nɛ e shi Arowa
         na be mbinyɛnsobi Shaama nɛ Jiɛl nɛ Shimri nɛ e shi Tiiz na be mbinyɛnsobi Jediɛl
         nɛ Joha nɛ Eliɛl nɛ e shi Mahava na nɛ Elnaam be mbinyɛnsobi Jeribai nɛ Joshaviya
         nɛ Itma nɛ mo alɛ shi Mowab na nɛ Eliɛl nɛ Obɛd nɛ Jaasiɛl nɛ e shi Zoba na.

Deevid be bebɛsopo nɛ b shi Bɛnjamin be yiri to na be asheŋ121 Jemanɛ ko Deevid daŋ yɔ Ziklag nna n ya ŋana Kish pibinyɛn ewura Sɔɔl so. Ndoŋ nɛ
         benapo lempo ko ba tu mo. 2 Benapo na daŋ shi Bɛnjamin be yiri nɛ Sɔɔl gba shi kumo to na nna. B daa nyi ata nɛ
         atababu be keto ga. B daa tiŋ a ta enɔjiso nɛ enɔ bena kikɛ a to ata. 3-7 Shema nɛ e shi Gibia na be mbinyɛnsobi Ahieza nɛ Jɔash e daa la bumo be bejuŋkparpo.Benapo na e daa la Azmavɛf be mbinyɛnsobi Jeziɛl nɛ Pɛlɛt nɛBerika nɛ Jehu nɛ b shi Anatɔf na nɛIshmaya nɛ e la enapo lempo nseŋ shi Gibiɔn n daa la benapo adesa na be ejuŋkparpo
         na,nɛ Jɛremaya nɛ Jahaziɛl nɛ Johanan nɛ Jozabad nɛ e shi Gɛdera na,nɛ Eluzai nɛ Jɛrimɔf nɛ Bialia nɛ Shamariya nɛ Shefatiya nɛ e shi Harif na,nɛ Ɛlkana nɛ Isshaya nɛ Azarɛl nɛ Joeza nɛ Joshabim nɛ e shi Koora be kabuna na,nɛ Jeroham nɛ e shi Gɛdɔ na be mbinyɛnsobi Jola nɛ Zebadiya.Deevid be bebɛsopo nɛ b shi Gad be yiri to na be asheŋ8 Gad be yiri na to be basa ko gba daŋ ya tu Deevid ashi mbe kumɔlga be kakpa lempo
         keshishɛrsawule na so nna nseŋ ki mbe benapo. Bumo alɛ gba daa la benapo lempo nna
         nsaa nyi kananɛ baa ta asɔ kuŋso nɛ ekpa a kɔ kena nsaa gbir kenishi fanɛ ebuluŋ nseŋ
         naa du wurɛwurɛbi malɛ fanɛ kebee so be chibir. 9-13 Kananɛ b bɛ abar so nde. Eza e daa la bumo be ejuŋkparpo, n ta Obadaya m bɛ so n ta
         Eliab nɛ Mishmana nɛ Jɛremaya nɛ Attai nɛ Eliɛl nɛ Johanan nɛ Elzabad nɛ Jɛremaya
         nɛ Makbanaya.14 Gad be yiri to be basa ere be beko daa la benapo be benimugboŋ nɛ b daa keni benapo
         be katuŋ kagboŋ so nna nɛ beko malɛ la benimu nɛ baa keni benapo be katuŋ kalfa so.
         15 Bumo e daŋ dii Jɔɔdan be lɔr na saŋɛ nɛ k bɔlɔ n lar apla kafɛ be kufɔl juŋkparso
         to na n ju basa nɛ b wɔ kumo be epeŋilarkpa nɛ epeŋitɔrkpa be kaba so be kepla so
         na nɛ b pesaŋ to.Deevid be bebɛsopo nɛ b shi Bɛnjamin nɛ Juda na be asheŋ16 Saŋko Bɛnjamin nɛ Juda be benapo be katuŋ ko daŋ yɔ Deevid kutɔ nna ashi kumɔlga be
         kakpa lempo na. 17 Ndoŋ nna nɛ Deevid daŋ lar n ya tu bumo nseŋ kaŋɛ bumo le: “Nɛ men la beteri nɛ baa
         ba nɛ b ba chɛ ma to ŋ kɔ nna bre, kumo ere mee wora menyi ansaŋ nɛ keba. Ama nɛ fanɛ
         men ba nna nɛ men ba debɔr ma ŋ ŋini ma doŋana saŋɛ nɛ m maŋ wora menyi kulubi kikɛ
         ere, an nananyɛnana be Ebɔrɛ na beeŋ gberge menyi kusoe.”18 Ebɔrɛ be kiyoyu daŋ gbelge Amasai nɛ e la bumo be eko nseŋ ba ki benapo adesa na be
         enimu na so nna, nɛ e kaŋɛ:“Jɛsi pibinyɛn Deevid, an la feya nna!Fo nɛ fo basa beeŋ ba kɔ a pɔso saŋkama!Ŋkpal manɛ so Ebɔrɛ wɔ fo kaman.”Nɛ Deevid sɔ bumo nɛnɛ nseŋ ta bumo ŋ ki mbe benapo nɛ baa ta kena a purgi basa na
         be benimu.Deevid be bebɛsopo nɛ b shi Manase be yiri to na be asheŋ19 Manase be yiri to be benapo ko daŋ ya ti Deevid be benapo so nna saŋɛ nɛ e daŋ lar
         n ya tu Filistiebi na nɛ e kɔ ewura Sɔɔl kena na. E daa maŋ naŋ chɛ Filistiebi na
         to ŋkpal manɛ so b daa fɛ nna fanɛ e beeŋ debɔr bumo ŋ ŋini mo nyɛnpe dra Sɔɔl. Amoso
         b daŋ shin nna nɛ Deevid bɛta n yɔ Ziklag. 20 Benapo nɛ b daŋ shi Manase be yiri to n ya ti Deevid so saŋɛ so nɛ e bɛta a yɔ Ziklag
         na e daa la Adna nɛ Jozabad nɛ Jedial nɛ Maikel nɛ Jozabad nɛ Elihu nɛ Zilletai. Bumo
         b ekama daa keni benapo kagboŋ be katuŋ so ashi Manase be yiri to nna. 21 B daa la benapo lempo nna. Ŋkpal loŋ so nɛ Deevid ta bumo ŋ ki mbe benapo be benimu.
         Bumo e daa chɛ mo to a kɔ mo doŋana nɛ baa ta kena a purgi basa na.22 Saŋkama benapo popɔr daa ti Deevid be benapo na so nna ŋkpal loŋ so nɛ mbe benapo
         na wora kishi ga.Deevid be benapo be asheŋ23-37 Saŋɛ so nɛ Deevid daa wɔ Hibrɔn na, benapo damta ko daŋ ba ti mbe benapo so nna nseŋ
         ta Deevid ŋ ki ewura n tal Sɔɔl be katelamu fanɛ kananɛ Enyɛnpe Ebɔrɛ kaŋɛ na gbagba.
         Kananɛ benapo na daa sa nde.Juda be benapo daa wɔ ŋgboŋ ashe nɛ alfa aburwa nsaa kɔ akɔsɔ damta nseŋ keta asɔ
         kuŋso nɛ akpa.Simiɔn be yiri to be benapo nɛ b nyi kena be kekɔ nɛnɛ daa wɔ ŋgboŋ ashunu nɛ kalfa.Livai be yiri to be benapo daa wɔ ŋgboŋ ana nɛ alfa ashe.Ɛɛrɔn mo nanabi Jehowada be benapo nɛ b daa bɛ mo so daa la ŋgboŋ asa nɛ alfa ashunu
         nna.Zadɔk nɛ e la enapo lempo na malɛ mo kurgepoana nɛ b la benapo daa wɔ basa adunyɔ
         nɛ anyɔ.Bɛnjamin be yiri nɛ k la Sɔɔl gbagba be yiri na daa kɔ benapo ŋgboŋ asa. Bɛnjamin
         be yiri na to be basa damta daa shuŋ Sɔɔl nna.Efrayim be yiri to be benapo lempo nɛ bumo be kanaŋ to be mbuna nɛ ekama nyi bumo
         be asheŋ daa wɔ basa ŋgboŋ adunyɔ nɛ alfa aburwa.Manase be yiri na to be epeŋitɔrkpa be kaba so be benapo nɛ b daŋ lara fanɛ b ya buu
         Deevid kuwura m ba na daa wɔ basa ŋgboŋ kuduaburwa.Isaaka be yiri to be bejuŋkparpo nɛ basa nɛ b daa juŋkpar a ŋini kusɔ nɛ k daga kewora
         nɛ kusɔ nɛ k ba nɛ k daga b ka wora kumo na kikɛ daa wɔ basa alfa anyɔ.Zɛbyulɔn be yiri to be benapo nɛ b nyi akɔsɔ be yiri kikɛ be keta ŋ kɔ kena nseŋ wora
         kena to be keyɔ be shiriya saŋkama malɛ daa wɔ basa ŋgboŋ adunu,Naftali be yiri to be benapo juŋkparpo daa wɔ kagboŋ, nɛ bumo nɛ bumo be benapo nɛ
         b nyi asɔkuŋso nɛ ekpa b keta ŋ kɔ kena nɛnɛ malɛ daa wɔ basa ŋgboŋ adesa nɛ ashunu.Dan be yiri na to be benapo nɛ b koya kena be kekɔ nɛnɛ daa wɔ ŋgboŋ adunyɔ nɛ aburwa
         nɛ alfa ashe.Asha be yiri to be benapo nɛ b wora shiriya nɛ b yɔ kena to saŋkama daa wɔ basa ŋgboŋ
         adena.Ruben nɛ Gad nɛ Manase be epeŋilarkpa be yiri nɛ b daa wɔ Jɔɔdan be lɔr na be epeŋilarkpa
         be kaba so na be benapo nɛ b nyi akɔsɔ be yiri kikɛ b k ta ŋ kɔ kena na, daa wɔ ŋgboŋ
         kalfa nɛ adunyɔ.38 Benapo na kikɛ daŋ yɔ Hibrɔn nna nɛ b ya buu Deevid Israɛl be kuwura. Israɛlebi kikɛ
         gba daa sha kumo be loŋ nna. 39 Bumo nɛ Deevid kikɛ daŋ ji ndoŋ nchɛ asa nna nsaa ji ajibi a nuu asɔnuuso nɛ bumo
         kurgepoana bar bumo na. 40 Isaaka nɛ Zɛbyulɔn nɛ Naftali be eyiri nɛ b wɔ kufɔ na daŋ sulɔ ajibi nɛ nyifu nɛ
         asɔrso nɛ baa tre greep na be awɔlso nɛ asɔnuuso nɛ ɔlif be ŋku, ekurma nɛ enyɔma
         nɛ egbolufɛlso so nna. B daŋ bar ana nɛ mbolpɔ gba ndoŋ m ba mɔ n ji. Ade kikɛ daa
         ŋini kagbenefuli nɛ b nya efuli na so nna.

B bar ŋkre be deka na Kiriaf Jearim be asheŋ(2 Samuɛl 6:1-11)131 Ewura Deevid daŋ tre mbe benapo be benimu nɛ baa keni benapo be ntuŋ kagboŋ kagboŋ
         nɛ kalfa kalfa so na nna nɛ mo nɛ bumo to jina. 2 Kumo be kaman nɛ e kaŋɛ Israɛlebi na kikɛ le: “Nɛ kepar menyi nsaa la Enyɛnpe Ebɔrɛ
         gba be kepar, kumo ere men shin nɛ an shuŋi mbɔ anyi be basa nɛ b ka na nɛ bɔrɛmatapoana
         na nɛ Livaiebi nɛ b wɔ bumo be nde to na kutɔ ŋ kaŋɛ bumo nɛ b ba anyi kutɔ nfe. 3 Saŋɛ na so anyeeŋ ya ta Enyɛnpe Ebɔrɛ be ŋkre be deka nɛ an daŋ kplaŋ so saŋɛ so nɛ
         Sɔɔl daa la ewura na.” 4 E ka sa le be nfɛra ere n loge, nɛ kumo be loŋ par basa na kikɛ ga nɛ b shuli kumo
         be loŋ.5 Ndoŋ nna nɛ ewura Deevid tre Israɛl be basa ashi efuli na so kikɛ, yili lɔr nɛ baa
         tre Shihɔ nɛ k wɔ Ijipt be kasawule so na n ya fo Lebo Hamaf ashi kelargato be esoso
         be kaba so nɛ b ya ta ŋkre be deka na ashi Kiriaf Jearim m ba Jerusalɛm. 6 Deevid nɛ mbe basa daŋ yɔ Baala nɛ baa tre kumo Kiriaf Jearim nɛ k wɔ Juda be efuli
         so na nna nɛ b ya ta Enyɛnpe be ŋkre be deka nɛ mbe ketre Enyɛnpetale deŋ mbe kuwurputi
         so ashi emalaika anyɔ na be nferinto kumo so na. 7 B daŋ lara ŋkre be deka na Abinadab be laŋ to nna m ba deŋi turko popɔr ko so. Uzza
         nɛ Ahio e daa keni turko na so. 8 Nɛ Deevid nɛ Israɛlebi na ta bumo be eleŋ kikɛ a cha nsaa boŋ nshɛ a maŋkura Enyɛnpe
         Ebɔrɛ. B daa laŋ ejaŋjilaŋ nɛ ŋkure nɛ echakachaka nna nsaa foŋ mbel.9 B ka fo kakpa nɛ Kidɔn bee bri mbe ayu na nɛ egbolufɛlso na fiti nɛ ŋkre be Deka na
         bee shin nɛ k tɔr nɛ Uzza teŋi enɔ nɛ e suse kumo to. 10 Epul na to nɛ Enyɛnpe Ebɔrɛ nya agbo n wɔtɔ Uzza nseŋ mɔ mo ŋkpal e ka teŋi enɔ m
         beta deka na so. E daŋ tɔr Ebɔrɛ be anishito nna n wu. 11 Ndoŋ nna nɛ Deevid nya agbo ga ŋkpal Enyɛnpe Ebɔrɛ ka nya agbo m mɔ Uzza so. Hale
         nɛ mbre Enyɛnpe nɛ mbe agbo mɔ Uzza na nɛ b kraa tre loŋ be kakpa na.12 Nɛ Ebɔrɛ be asheŋ pɛ Deevid kufu ga nɛ e kaŋɛ le: “Nuso nɛ meeŋ wora n ta ŋkre be
         deka ere n yɔ naniere.” 13 Amoso Deevid daa maŋ ta ŋkre be deka na n yɔ Jerusalɛm to. E daŋ yige kumo kanyɛn
         ko nɛ baa tre Obɛd Edɔm nɛ e la Gaaf be kadetobia na be laŋ to nna. 14 Ŋkre be deka na daa wɔ ndoŋ nna n ya fo afɔl asa nɛ Enyɛnpe Ebɔrɛ nɛfa Obɛd Edɔm nɛ
         mbe kanaŋ nɛ kusɔ kama nɛ e kɔ kikɛ.

Kaboŋ nɛ ewura Deevid daa wɔ ashi Jerusalɛm be asheŋ(2 Samuɛl 5:11-16)141 Tai be ewura Hiram daŋ shuŋi mbɔ ewura Deevid kutɔ nna. E daŋ shuŋi ekapɛnta nɛ basa
         nɛ baa ta ajembu a pɔr nna nseŋ ta ndibi nɛ baa tre sida na n ti so fanɛ b ya pɔr
         ewura be laŋ n sa Deevid. 2 Nɛ Deevid pin fanɛ Enyɛnpe Ebɔrɛ na e yili kumo kashenteŋto fanɛ e ki Israɛl be ewura
         nseŋ kpal mbe basa Israɛlebi so a nɛfa mbe kuwurji.3 Deevid ka lar Hibrɔn m ba Jerusalɛm na, e daŋ ta beche damta nna ŋ kurge mbinyɛnsobi
         nɛ mbichesobi damta. 4 Mbia nɛ e daŋ kurge Jerusalɛm to e la Shamua nɛ Shobab nɛ Neetan nɛ Sɔlɔmɔn nɛ 5 Ibhar nɛ Elishuwa nɛ Elpelɛt nɛ 6 Noga nɛ Nefɛg nɛ Jafaya nɛ 7 Elishama nɛ Beeliada nɛ Elefilɛt.Ewura Deevid ka kɔ m pɔɔ Filistiebi na so be asheŋ(2 Samuɛl 5:17-25)8 Filistiebi na ka nu fanɛ Deevid e ki Israɛl be efuli so kikɛ be ewura, nɛ bumo be
         benapo kikɛ ya ka fin mo nɛ b pɛ. Ndoŋ nna nɛ ewura Deevid bela ase nɛ e ya n ya tu
         bumo. 9 Loŋ be jemanɛ na nɛ Filistiebi be benapo na ta kena n ya purgi Refaebi be ketaŋɛ to
         be ndeana nsaa muu bumo be asɔ. 10 Kumo be kaman nɛ Deevid bishi Enyɛnpe Ebɔrɛ le: “K daga ŋ ka ya kɔ Filistiebi ere
         kena a? Feeŋ chɛ ma to nɛ ŋ kɔ m pɔɔ bumo so a?”Nɛ Enyɛnpe Ebɔrɛ shuli so ŋ kaŋɛ: “Mm, ya kɔ bumo! Ŋkpal manɛ so, meeŋ shin nɛ fo
         kɔ m pɔɔ so kashenteŋto!”11 Ndoŋ nna nɛ Deevid nɛ mbe benapo yɔ Baal Pɛrazim n ya kɔ m pɔɔ Filistiebi na so, nseŋ
         kaŋɛ le: “Enyɛnpe Ebɔrɛ bure n luri ma doŋana na to fanɛ kananɛ nchu bee bɔlɔ a luri
         kakpa na. Ndoŋ nna nɛ e nase kaboŋ na Baal Perazim. Kumo be kifito e la Enyɛnpe Ebɔrɛ
         nɛ e bee bure e luri to na.” 12 Filistiebi be benapo na ka shile n yige bumo be agbir na nɛ Deevid kaŋɛ mbe benapo
         na fanɛ b ya chɔɔ amo.13 K maŋ chɛr ko nɛ Filistiebi be benapo na naŋ bɛta n ta kena n ya purgi Refaebi be
         ketaŋɛ na to be nde kikɛ. 14 Nɛ Deevid naŋ bishi Enyɛnpe Ebɔrɛ kusɔ nɛ e beeŋ wora, nɛ Enyɛnpe Ebɔrɛ kaŋɛ mo le:
         “Men sa maŋ kaŋ ta kena n tu bumo nfe, ama men wora shiriya a kulti bumo a yɔ ndibi
         nɛ baa tre balsam ere ase n ya kɔ bumo ndoŋ. 15 Men ka baŋ nu awɔr ka shi ndibi na so a ba fanɛ benapo ka bɛ abar so a nite na, kumo
         ere men fara a kɔ bumo, ŋkpal manɛ so meeŋ juŋkpar menyi n ya kɔ m pɔɔ Filistiebi
         be benapo na so.” 16 Ndoŋ nna nɛ Deevid wora kusɔ nɛ Enyɛnpe Ebɔrɛ kaŋɛ na nseŋ yili Gibiɔn n ju Filisti
         be benapo na kikɛ n ya fo Gɛza. 17 Amoso Deevid be ketre daŋ dii n yɔ kaplɛkama nna, nɛ Enyɛnpe Ebɔrɛ shin nɛ efuli kama
         so ebi bee ŋana mo.

B ka ta ŋkre be deka na m ba Jerusalɛm to be asheŋ151 Ewura Deevid daŋ pɔr nwu damta nna ashi Jerusalɛm nseŋ shin nɛ b yuu wajɛbu nɛ b ta
         ŋkre be deka na bre n yili ndoŋ. 2 Kumo be kaman nɛ Deevid kaŋɛ le: “Livaiebi na nawule a daga fanɛ b baa sulɔ ŋkre be
         deka na ŋkpal manɛ so bumo nɛ Enyɛnpe Ebɔrɛ lara fanɛ b baa sulɔ kumo nsaa shuŋ mo
         mbaanaayɔ.” 3 Kumo be kaman nɛ Deevid tre Israɛlebi na kikɛ m ba Jerusalɛm, nɛ b ya ta ŋkre be deka
         na m ba wajɛbu nɛ e yuu ŋkpal kumo so na to. 4 Kede be kaman nɛ e tre Ɛɛrɔn malɛ be kaman to ebi nɛ Livaiebi na. 5 E daŋ tre Kohaf be kabuna nɛ b shi Livai be yiri to na be ejuŋkparpo nɛ baa tre Yuriɛl
         nɛ e bee juŋkpar mbe kabuna be basa kalfa nɛ adunyɔ na, 6 nɛ Asaya nɛ e bee juŋkpar basa alfa anyɔ nɛ adunyɔ ashi Mɛrari be kabuna na, 7 nɛ Jowɛl nɛ e bee juŋkpar basa kalfa nɛ adesa ashi Gɛshɔn be kabuna na, 8 nɛ Shamaya nɛ e bee juŋkpar basa alfa anyɔ ashi Elizafan be kabuna na 9 Eliɛl nɛ e daa juŋkpar basa aduburwa ashi Hibrɔn be kabuna na, 10 nɛ Aminadab nɛ mo alɛ daa juŋkpar basa kalfa nɛ kuduanyɔ ashi Uziɛl be kabuna na.11 Ewura Deevid daŋ shuŋi n tre Zadɔk nɛ Abiata nɛ b la bɔrɛmatapoana nɛ Livai be basa
         ashe nna. Bumo e la Yuriɛl nɛ Asaya nɛ Jowɛl nɛ Shemaya nɛ Eliɛl nɛ Aminadab. 12 Le nɛ e daŋ kaŋɛ Livaiebi na: “Menyi e la Livaiebi na be kabuna be bejuŋkparpoana.
         Amoso menyi nɛ men braana Livaiebi na e lara alubi ashi menyi be ŋgbene to nseŋ ki
         cheembi, saŋɛ na so menyeeŋ tiŋ n ta Enyɛnpe Israɛl be Ebɔrɛ na be ŋkre be deka na
         n yɔ kakpa nɛ n lɔŋɛ fanɛ b ta kumo m ba yili na. 13 Ŋkpal men ka daa maŋ wɔtɔ nɛ men sulɔ kumo sososo na so, Enyɛnpe Ebɔrɛ daŋ gberge
         anyi kusoe nna ŋkpal anyi ka daa maŋ wora kusɔ nɛ k daga so.”14 Ndoŋ nna nɛ bɔrɛmatapoana nɛ Livaiebi na lara alubi bumo be ŋgbene to nseŋ ki cheembi,
         saŋɛ na so baaŋ tiŋ n sulɔ Enyɛnpe Israɛl be Ebɔrɛ na be ŋkre be deka na. 15 Livaiebi na daa ta ndibi tentembi nna a wɔtɔ kumo to a maŋ so a deŋi bumo be abatimu
         so a sulɔ fanɛ kananɛ Enyɛnpe Ebɔrɛ baaŋ kaŋɛ Mosis na gbagba.16 Ewura Deevid daŋ kaŋɛ Livaiebi be bejuŋkparpo na kenishipereso nna fanɛ b lara Livaiebi
         na be beko nɛ b baa boŋ nshɛ nsaa laŋ ejaŋjilaŋ nɛ echakachaka kagbenefuliso 17-21 Beshɛbompo nɛ b daa laŋ danyaŋ be echakachaka e daa la Jowɛl pibinyɛn Heman, nɛ mo
         kurgepo Asaf nɛ e la Berekia pibinyɛn na, nɛ Kushiya pibinyɛn Etan nɛ e shi Mɛrari
         be kabuna na. Basa nɛ b daa chɛ bumo to a laŋ ejaŋjilaŋ wurbi e daa la Zakareya nɛ
         Jaziɛl nɛ Shemiramɔf nɛ Jehiɛl nɛ Yuni nɛ Eliab nɛ Maseya nɛ Bɛnaya.Bumo nɛ bumo alɛ daa laŋ ejaŋjilaŋ gboŋgboŋi na e daa la, Matitiya nɛ Elifilehu nɛ
         Mikneya nɛ Azaziya n ta Obɛd Edɔm nɛ Jeɛl nɛ b la bɔrɛlambu na to be mbuna be bekenipo
         na n ti so.22 Ŋkpal Chɛnanaya ka daa kɔ nshɛ be keboŋ be kakɛ so, mo nɛ b daŋ lara fanɛ e baa la
         Livaiebi na be beshɛbompo be ejuŋkparpo. 23-24 Bɛrekaya nɛ Ɛlkana nɛ Obɛd Edɔm nɛ Jehiya nɛ b daŋ lara fanɛ b baa keni ŋkre be deka
         na so. Bɔrɛmatapoana Shebaniya nɛ Joshafat nɛ Netanɛl nɛ Amaziya nɛ Zakareya nɛ Bɛnaya
         nɛ Elieza nɛ b daŋ lara fanɛ b baa foŋ mbel ashi ŋkre be deka na be anishito.B ka bar ŋkre be deka na Jerusalɛm to be asheŋ(2 Samuɛl 6:12-22)25 Ewura Deevid nɛ Israɛl be bejuŋkparpoana na nɛ benapo be benimuana na daŋ yɔ Obɛd
         Edɔm be laŋ to nna nɛ b ya ta ŋkre be deka na nseŋ ji eyur ndoŋ ga. 26 Ŋkpal Ebɔrɛ ka daŋ chɛ Livaiebi na to nɛ b tiŋ n sulɔ Enyɛnpe be ŋkre be deka na so,
         egbolu ashunu nɛ ekpakpa ashunu nɛ b daŋ ta n lara sarga n sa Enyɛnpe Ebɔrɛ na. 27 Deevid nɛ beshɛbompo be enimu Chɛnanaya nɛ Livaiebi nɛ b daŋ sulɔ ŋkre be deka na
         daŋ buu ago be kechɛbi lela be epiŋi nna. Ewura Deevid bre daŋ buu kabɔrɛmata be piŋi
         nɛ baa tre ɛfɔd na nna n daŋi mbe piŋi so. 28 B ka ta ŋkre be deka na a ba na, Israɛlebi na kikɛ daa boŋ nshɛ kagbenefuliso nna
         nsaa foŋ mbel a laŋ echakachaka nɛ ejaŋjilaŋ hale m ba luri Jerusalɛm to.29 B ka ta ŋkre be deka na a luri kade na to na, nɛ Sɔɔl pibiche Mikaal keni tokuro to
         n wu ewura Deevid ka bee cha a tɛto, nɛ mbe asheŋ nu mo agbo alegaiso nɛ e maŋ naa
         keni mo a bɔlɔ kenishi.

161 B daŋ ta ŋkre be deka na nna n ya yili wajɛbu nɛ Deevid yuu ŋkpal kumo so na to, nseŋ
         lara esarga chɔɔso nɛ kɔnɔkoŋwuleso be esarga n sa Ebɔrɛ. 2 Ewura Deevid ka lara esarga chɔɔso na n loge nɛ e nɛfa basa na ashi Enyɛnpe Ebɔrɛ
         be ketre to, 3 nseŋ sa bumo kikɛ ajibi. E daŋ sa Israɛl be eche nɛ enyɛn kikɛ bodobodo lelemu nɛ
         eblaŋ tɔso nɛ greep be asɔrso wɔlso nna.4 Deevid daŋ lara Livaiebi na be beko nna fanɛ b baa shuŋ Enyɛnpe Israɛl be Ebɔrɛ na
         be kushuŋ nsaa boŋ nshɛ a maŋkura mo ashi ŋkre be deka na ase. 5 Asaf e daa la bumo be ejuŋkparpo nɛ Zakareya bɛso. Jeɛl nɛ Shemiramɔf nɛ Jehiɛl nɛ
         Matitiya nɛ Eliab nɛ Benaya nɛ Obɛd Edɔm nɛ Jeɛl e daa laŋ ejaŋjilaŋ. Asaf malɛ e
         daa laŋ echakachaka 6 nɛ Bɛnaya nɛ Jahaziɛl nɛ b la bɔrɛmatapoana na malɛ daa foŋ mbel ashi ŋkre be deka
         na be anishito saŋkama. 7 Kumo be jemanɛ nɛ ewura Deevid ta nshɛ be keboŋ n di Enyɛnpe Ebɔrɛ epaŋ be kushuŋ
         n sa Asaf nɛ mo braana Livaiebi na.Kapandi be kashɛ(Nshɛ 105:1-15; 96:1-13; 106:1, 47-48)8 Men ta kechɔrɔ n sa Enyɛnpe Ebɔrɛ nsaa maŋ mbe ketregboŋ na so,men kaŋɛ basa mbe asheŋ woraso ŋ ŋini ekama.9 Men boŋ kapandi be nshɛ m maŋkura Enyɛnpe Ebɔrɛ;nseŋ kaŋɛ mbe mamachi be asheŋ woraso be asheŋ.10 Men shin nɛ men be ŋgbene e baa fuli menyi ŋkpal anyi ka la mo peya so;nɛ bekama nɛ baa bunyaŋ mo na malɛ be ŋgbene e fuli bumo!11 Men ta men be yirda n deŋi Enyɛnpe Ebɔrɛ na so,nsaa bunyaŋ mo saŋkikɛ.12-13 Menyi Jeekɔb be kaman to ebi nɛ Ebɔrɛ be anya nɛ menyi Israɛl be kaman to ebi nɛ Ebɔrɛ
         lara na, men baa nyiŋi Ebɔrɛ be emamachisheŋnɛ kananɛ e bee ji asheŋ nɛ amo be ekpa so be asheŋ.14 Enyɛnpe na e la anyi be Ebɔrɛ;nɛ mbe mbra wɔtɔ n sa durnya kikɛ.15 Men sa maŋ kaŋ teŋ Ebɔrɛ be ŋkre nɛe kre mbaanaayɔ na kikɛ so,16 loŋ be ŋkre na nɛ mo nɛ Eebraham kre,nɛ e nase kumo be kɔnɔ n sa Aizek malɛ na.17 Enyɛnpe Ebɔrɛ na nɛ Jeekɔb gba daŋ kre ŋkrenɛ k beeŋ baa wɔtɔ mbaanaayɔ.18 E yɛ: “Meeŋ ta Keenan be kasawule na n sa menyi,nɛ k baa la menyi be kapetɛ.”19 Kumo be jemanɛ na nɛ Ebɔrɛ be basa daa maŋ shi,nseŋ daa la befɔ ashi Keenan be kasawule so.20 B daŋ baa wɔtɔ nnaa kilgi to efuliana nɛ nsawuleana so.21 Ama Ebɔrɛ daa maŋ shuli nɛ ekama mɛaŋ bumo.E daŋ kpele ndoŋ be bewura kusoe nnasaŋɛ na so b maaŋ wora bumo shɛŋ,22 nseŋ kaŋɛ bumo le: “Men sa maŋ kaŋ tɔrɔ ma basa laraso,ŋko n tɔrɔ ma anebiana.”23 Ekama nɛ e wɔ durnya ere to e boŋ kashɛ n sa Enyɛnpe Ebɔrɛ na!Men baa malga kananɛ e mɔlga menyi na be asheŋ karechɛ kikɛ.24 Men malga kananɛ Ebɔrɛ be kemaŋkura du n sa efuliana kikɛ,nseŋ malga mbe asheŋgboŋ nɛ e bee wora ŋ ŋini basa kikɛ.25 Enyɛnpe Ebɔrɛ kɔ eleŋ nseŋ daga kemaŋkura.Mo e daga bunyaŋ a chɔ agbir.26 Agbir nɛ efuli pɔtɛana bre be basa bee shuŋ,ama Enyɛnpe Ebɔrɛ e to esoso nɛ kasawule.27 Kemaŋkura nɛ kuwurji daga mo nna, nɛeleŋ nɛ kagbenefuli kikɛ bɔlɔ mbe bɔrɛlambu to.28 Ekama nɛ e wɔ durnya ere to e di Enyɛnpe Ebɔrɛ epaŋ,men ta mbe kemaŋkura nɛ mbe eleŋ n sa mo.29 Enyɛnpe be ketre daga bunyaŋ, amoso men shin nɛ an maŋkura mo.Men ta men be sarga m ba mbe lambu to.Enyɛnpe cheembi na kaŋ lar a ba,a daga fanɛ men bunyaŋ mo.30 Esa kama nɛ e wɔ durnya ere to beeŋ chicha ashi mbe anishito!Durnya na yil kiŋkiŋ nna nsaa maa gbuŋgbuŋ.31 Esoso nɛ kasawule so ebi, men shin nɛ men be ŋgbene e baa fuli!Men kaŋɛ efuliana na fanɛ Enyɛnpe Ebɔrɛ na e la ewura.32 Teku nɛ kusɔ kama nɛ k wɔ kumo to e baa cha awɔr;Ndɔana nɛ asɔ kama nɛ a wɔ amo to, men baa kɔ kagbenefuli!33 Ndibi nɛ a wɔ kupo to beeŋ baa boŋ nshɛ kagbenefuliŋkpal manɛ so Enyɛnpe na bee ba nɛ e ba ji durnya be basa demu.34 Men ta kechɔrɔ n sa Enyɛnpe Ebɔrɛ ŋkpal manɛ so, e walɛ,nɛ mbe kasha malɛ wɔtɔ mbaanaayɔ.35 Men kaŋɛ mo le: “Anyi be Ebɔrɛ nɛ anyi be emɔlgapo, mɔlga anyi.Gbegbar anyi abar so nseŋ mɔlga anyi ashi efuli pɔtɛ ana be enɔ to,saŋɛ na so anyeeŋ ta kechɔrɔ n sa fo,nseŋ di fo ketre cheembi ere epaŋ.”36 Men di Enyɛnpe Israɛl be Ebɔrɛ na epaŋ!Men di mo epaŋ naniere hale mbaanaayɔ!Ndoŋ nna nɛ basa na kikɛ shuli so ŋ kaŋɛ le: “Amɛn” Nseŋ di Enyɛnpe Ebɔrɛ epaŋ.B ka bee shuŋ Enyɛnpe Ebɔrɛ ashi Jerusalɛm nɛ Gibiɔn be asheŋ37 Ewura Deevid daŋ lara Asaf nɛ Livaiebi nɛ b la kabuna koŋwule ebi na nna fanɛ b baa
         keni kakpa nɛ ŋkre be deka na yil na be kushuŋ so karechɛ kikɛ. 38 Jedutum pibinyɛn Obɛd Edɔm nɛ mbe kabuna be basa adeshe nɛ aburwa e daa chɛ bumo to.
         Hosa nɛ Obɛd Edɔm e daa keni mbuna na so.39 Bɔrɛmatapowura Zadɔk nɛ mo braana bɔrɛmatapoana e daa keni Enyɛnpe Ebɔrɛ be wajɛbu
         na so ashi Gibiɔn. 40 Kachipurso nɛ kaaseso kikɛ b daa lara sarga chɔɔso nna a deŋi bɔrɛsure na so fanɛ
         kananɛ Enyɛnpe Ebɔrɛ kaŋɛ Israɛlebi na mbe mbra to na gbagba. 41 Heman nɛ Jedutum e daa la bumo be bechɛtopo, n ta bumo nɛ b daŋ lara fanɛ b baa boŋ
         nshɛ a maŋkura Enyɛnpe Ebɔrɛ ŋkpal mbe kasha ka maŋ kɔ ekarso na n ti so. 42 Heman nɛ Jedutum malɛ gba e daŋ naa foŋ mbel nsaa laŋ echakachaka nɛ alaŋsɔ nɛ baa
         laŋ nsaa boŋ nshɛ a di Ebɔrɛ epaŋ jemanɛ kikɛ. Basa nɛ b shi Jedutum be kabuna na
         e daa keni bumo be mbunaana so.43 Ndoŋ nna nɛ ekama yɔ epe nɛ Deevid malɛ yɔ mbe kanaŋ kutɔ.

Neetan ka ta kubɔya m ba sa ewura Deevid be asheŋ(2 Samuɛl 7:1-17)171 Ewura Deevid ka ya kaa wɔ mbe kuwura laŋ popɔr na to nɛ e tre anebi Neetan ŋ kaŋɛ
         mo le: “Keni! Ndibi nɛ baa tre sida na nɛ b ta m pɔr ewura be laŋ nɛ n wɔtɔ ere, ama
         Enyɛnpe Ebɔrɛ be ŋkre be deka na bre wɔ wajɛbu to nna!”2 Nɛ Neetan shuli so ŋ kaŋɛ le: “Wora kusɔ kama nɛ fee fɛ fanɛ feeŋ wora, ŋkpal manɛ
         so Enyɛnpe Ebɔrɛ na wɔ fo kutɔ.”3 Kumo be kanyɛso, nɛ Enyɛnpe Ebɔrɛ kaŋɛ Neetan le: 4 “Ya kaŋɛ ma kayɛrbi Deevid fanɛ ma Enyɛnpe Ebɔrɛ e naa kaŋɛ mo na fanɛ mannɛ mo nɛ
         mee sha fanɛ e pɔr bɔrɛlambu n sa ma nɛ m baa wɔtɔ. 5 Yili jemanɛ so nɛ n lara Israɛlebi ashi Ijipt be efuli so dra dra na m ba fo kabre,
         m maŋ naŋ chena bɔrɛlambu to kikɛ. Kaplɛkama nɛ n yɔ malɛ, wajɛbu to nɛ mee luri.
         6 Enite damta nɛ ma nɛ Israɛlebi nite ere kikɛ, m maŋ naŋ bishi bumo be bejuŋkparpo
         nɛ n tre fanɛ b baa keni ma basa so fanɛ kananɛ mbolpɔkpapo bee keni mbe mbolpɔ so
         na be ekama kusɔ nɛ k ba nɛ b maŋ ta ndibi nɛ baa tre sida na m pɔr bɔrɛlambu n sa
         ma.”7 Amoso ya kaŋɛ ma kayɛrbi Deevid fanɛ le nɛ ma Enyɛnpetale na kaŋɛ: “N lara fo ashi
         mbolpɔkpapo be kushuŋ to nna n ta fo ŋ ki ma basa Israɛlebi na be ejuŋkparpo. 8 Kaplɛkama nɛ fo daŋ yɔ, ma nɛ fo nna. Nɛ ma alɛ bee pɔɔ fo doŋana kikɛ so a sa fo.
         Kananɛ basa ko be atre dii ga durnya ere to na, loŋ gbagba nɛ meeŋ shin nɛ fo alɛ
         gba be ketre e dii. 9-10 N sa ma basa Israɛlebi bumo gbagba be kakpa nɛ baaŋ chena nɛ basa lubi maaŋ naŋ mɛaŋ
         bumo. Baŋ yili saŋɛ nɛ b ba chena kasawule ere so nɛ saŋɛ nɛ n sa bumo bejuŋkparpo
         na kikɛ, basa lubi maŋ yige bumo, ama loŋ maaŋ naŋ wora kikɛ. Ŋkpal manɛ so, meeŋ
         pɔɔ fo doŋana so n sa fo nseŋ shin nɛ fo kaman to ebi e baa ji kuwura. 11 Fo kaŋ wu nɛ b ta fo n ya nase fo nananyɛnana be edesekpa, meeŋ shin nɛ fo mbinyɛnsobi
         ere be eko e ki ewura, nɛ n shin nɛ mbe kuwurji malɛ e baa kɔ eleŋ ga. 12 Mo e naŋ pɔr ma bɔrɛlambu n sa ma. Ma alɛ beeŋ shin nɛ mbe kuwurji e baa wɔtɔ mbaanaayɔ.
         13 Meeŋ ki mo tuto, nɛ mo alɛ e baa la m pibinyɛn. M maaŋ yige kebaachɛ mo to fanɛ kananɛ
         n yige Ewura Sɔɔl mo nɛ n lara kuwurji to nseŋ ta fo n yuu to na. 14 Meeŋ ta mo ŋ ki ma basa be ejuŋkparpo nɛ e baa keni ma efuli kikɛ so. Mbe mbia e naŋ
         ba ji kuwura a ka a sa abar so mbaanaayɔ.”15 Kusɔ nɛ Ebɔrɛ daŋ kaŋɛ Neetan na gbagba chap nɛ e kaŋɛ ewura Deevid.Ewura Deevid be kabɔrɛchɔrɔ be asheŋ(2 Samuɛl 7:18-29)16 Ndoŋ nna nɛ Ewura Deevid ya luri Enyɛnpe Ebɔrɛ be wajɛbu na to n ya chena ŋ kule Ebɔrɛ
         ŋ kaŋɛ le: “Ma nɛ ma kanaŋ maŋ daga kenya kusɔ nɛ fo wora n sa anyi ere. 17 Kede be kaman, fo kraŋ nase kɔnɔ n sa ma kaman to ebi. Enyɛnpe Ebɔrɛ, fee keni ma
         a bɔlɔ kenishi fanɛ esagboŋ ko nna. 18 Manɛ nɛ n naa kɔ nɛ ŋ kaŋɛ? Fo nyi ma, fo kenya nɛnɛ. Ama fo kraŋ ta ma n yili kemaŋkura
         be eyilikpa. 19 Fo keparso nɛ fo wora asheŋ ere n sa ma nseŋ nase le be nnɔgboŋ ere n sa ma. 20 Ebɔrɛ kikɛ maŋ naa wɔtɔ fanɛ fo Enyɛnpe na. Fo nawule nɛ an nyi fo ka la Ebɔrɛ. 21 Efuli kikɛ maŋ naa wɔ kasawule ere so fanɛ Israɛl be efuli nɛ fo lara ashi kenyaya
         to nseŋ shin nɛ b ki fo basa na. Mamachi be asɔ damta nɛ fo wora n sa bumo na e shin
         nɛ fo ketre dii durnya ere to. Fo mɔlga fo basa ashi Ijipt be kasawule so, m bar bumo
         nfe nseŋ ju efuli ere so ebi n shin nɛ fo basa chena bumo be nsawule so. 22 Dra dra na kikɛ nɛ fo ta Israɛlebi ŋ ki fo gbagba be basa mbaanaayɔ, nseŋ ki bumo
         be Ebɔrɛ.23 N nyɛnpe nɛ ma Ebɔrɛ shin nɛ kusɔ nɛ fo nase n sa ma nɛ ma kaman to ebi na e bɔlɔ
         so. Enyɛnpe, jande wora kusɔ nɛ fo kaŋɛ na. 24 Saŋɛ na so fo ketre beeŋ dii nɛ ekama e baa kaŋɛ le: ‘Enyɛnpetale na e la Israɛl be
         Ebɔrɛ.’ Feeŋ yili ma kuwurji mbaanaayɔ. 25 Ŋkpal fo ka la ma Ebɔrɛ nseŋ nase kɔnɔ fanɛ ma kaman to ebi beeŋ baa la bewura na
         so nɛ fo kayɛrbi maa pɔ aba nɛ kebaakule fo na. 26 Enyɛnpe, fo e la Ebɔrɛ nseŋ nase le be kɔnɔ fanɛ feeŋ wora asɔ lela ere n sa ma. 27 Enyɛnpetale nɛfa ma kaman to ebi, saŋɛ na so feeŋ baa lara fo bewura bumo to saŋkama.
         Fo Enyɛnpe Ebɔrɛ na e nase kɔnɔ fanɛ fo nɛfa beeŋ baa wɔ ma kaman to ebi so hale mbaanaayɔ.”

Deevid be kekɔmpɔɔso be asheŋ(2 Samuɛl 8:1-18)181 Kede be kaman be jemanɛ ko ewura Deevid naŋ lɔŋɛ n ya kɔ Filistiebi na kena nna nseŋ
         pɔɔ bumo so. E daŋ kɔ n sɔ Gaf be kade nɛ ndewurbi nɛ a kulti kumo na kikɛ nna. 2 Ewura Deevid daŋ kɔ m pɔɔ Mowabebi gba so nna nseŋ shin nɛ b sɔ mo ŋ ki bumo be ewura
         a ka lampo a sa mo.3 Kumo be kaman nɛ ewura Deevid lar n ya kɔ m pɔɔ Zoba nɛ k mata Hamaf nɛ k wɔ Siriya
         be efuli so na be ewura nɛ baa tre Hadadeza na so, saŋɛ nɛ e daŋ ya kaa shin nɛ e
         sɔ Yufreetes be Lɔr na ase be efuli na ŋ ki mo peya na. 4 Kena na to nɛ ewura Deevid suge egbaŋɛturko kagboŋ nseŋ pɛ egbaŋɛdiipoana ŋgboŋ ashunu
         nɛ benapo nɛ b na ayaso malɛ ŋgboŋ adunyɔ. E daŋ tuge egbaŋɛ na kikɛ be achin nna
         nseŋ yige bumo to be kalfa nɛ baa gberge eturko na.5 Siriyaebi nɛ b shi Damaskɔs na ka shuŋi benapo fanɛ b ya chɛ Zoba be ewura Hadadeza
         to ŋ kɔ kena, nɛ ewura Deevid mɔ bumo be basa ŋgboŋ adunyɔ nɛ anyɔ. 6 Kede be kaman nɛ Deevid shin nɛ mbe benapo na be beko chena Damaskɔs n shin nɛ Siriyaebi
         na sɔ Deevid ŋ ki bumo be ewura a ka lampo a sa mo. Kaplɛkama nɛ ewura Deevid daŋ
         baŋ yɔ Enyɛnpe Ebɔrɛ daa shin nɛ e bee kɔ a pɔɔ so nna. 7 Ade kikɛ be kaman nɛ ewura Deevid ta Hadadeza be benimu be shuwa be asɔ kuŋso na n
         yɔ Jerusalɛm. 8 E daŋ sɔ danyaŋ damta gba ashi Tibhaf nɛ Kun be nde nɛ Hadadeza daa ji kuwura amo
         so na gba to nna. Amo nɛ ewura Deevid pibi Sɔlɔmɔn daŋ ta n lɔŋɛ bɔrɛlambu na to be
         katishaŋgboŋ nɛ baa tre teku na, nɛ eshabɔrɛ nɛ danyaŋ be ntishaŋ jito na.9 Hamaf be kade to be ewura Toi ka nu fanɛ ewura Deevid kɔ m pɔɔ Hadadeza be benapo
         kikɛ so na, 10 nɛ e shuŋi mo pibinyɛn Joram fanɛ e ya chɔrɔ ewura Deevid nseŋ sa mo ansaŋ nɛ kushuŋ
         ŋkpal e ka kɔ m pɔɔ Hadadeza nɛ mo ere Toi kɔ mo kena alɛ damta nsaa maŋ tiŋ m pɔɔ
         mo so so. Asɔ nɛ b ta shuwa nɛ gbiti nɛ danyaŋ n wora nɛ Joram daŋ ta m ba kɛ ewura
         Deevid. 11 Ndoŋ nna nɛ ewura Deevid ta asɔ na n ti shuwa nɛ gbiti nɛ e kɔ Edɔm nɛ Mowab nɛ Ammɔn
         nɛ Filisti nɛ Amalɛk be efuliana n sɔ na so m bɔɔ Ebɔrɛ enɔ.12 Ewura Deevid be enapo nɛ baa tre Abishai nɛ mo nio daa la Zuriya na e daŋ kɔ m pɔɔ
         Edɔmebi nɛ b daa wɔ Nfɔl be ketaŋɛ na ase nseŋ mɔ basa ŋgboŋ kuduaburwa kikɛ. 13 E daŋ wora benapo be echenakpaana nna ashi Edɔm be efuli so kikɛ nna n shin nɛ basa
         nɛ b wɔ ndoŋ na kikɛ sɔ ewura Deevid ŋ ki bumo be ewura. Kaplɛkama malɛ nɛ ewura Deevid
         daŋ yɔ, Enyɛnpe Ebɔrɛ na daa shin nna nɛ e bee kɔ a pɔɔ so.14 Ewura Deevid daa la Israɛl be efuli so kikɛ be ewura nna nseŋ daa ji asheŋ nɛ amo
         be ekpa so nsaa wora asheŋ nɛ a niŋi. 15 Zeruwa pibinyɛn Jɔab e daa la benapo na be enimu, nɛ Ahilud malɛ pibinyɛn Jehoshafat
         daa la esa nɛ e bee sibɛ asheŋ a nase kawɔl to. 16 Ahitub pibinyɛn Zadɔk nɛ Abiata pibinyɛn Ahimɛlɛk e daa la bɔrɛmatapoana. Sɛraya malɛ
         e daa la ewura be esibɛpo. 17 Jehowada pibinyɛn Bɛnaya e daa la benapo nɛ baa kuŋ ewura Deevid na be enimu, nɛ ewura
         Deevid malɛ be mbinyɛnsobi daa la mbe ekrachigboŋ.

Ewura Deevid ka kɔ m pɔɔ Ammɔnebi nɛ Siriyaebi so be asheŋ(2 Samuɛl 10:1-19)191 K maŋ chɛr ko nɛ Ammɔn be ewura Nahaash wu, nɛ mo pibinyɛn Hanuun ki ewura. 2 Ndoŋ nna nɛ ewura Deevid fɛ le: “A daga ŋ ka bugi kagbene n wora Hanuun kelela, fanɛ
         kananɛ, mo tuto Nahaash gba daŋ bugi mbe kagbene n wora ma kelela na.” Amoso Deevid
         daŋ shuŋi mbɔ nna fanɛ b ya wora Hanuun edaŋkena. B ka ya fo Ammɔn be kasawule so,
         3 nɛ Ammɔn be bewurbi na kaŋɛ ewura na le: “Fee fɛ fanɛ fo tuto be bunyaŋ so nɛ ewura
         Deevid shuŋi basa ere fanɛ b ba wora fo edaŋkena ere a? Manɛ loŋ so nna! E shuŋi bumo
         nna nɛ b ba dara anyi be efuli ere saŋɛ na so e beeŋ ba kɔ m pɔɔ anyi so!”4 Ndoŋ nna nɛ Hanuun shin nɛ b pɛ Deevid be mbɔ na n she bumo be ntɔl nseŋ ku bumo be
         epiŋi be aya ase n ya fo bumo be nshɛr to nseŋ yige bumo nɛ b choŋ. 5 Nɛ mbɔ na fin kananɛ baaŋ naŋ bɛta n yɔ epe ŋ gben ŋkpal anishinyɔr so. Ewura Deevid
         ka nu kusɔ nɛ k wora na nɛ e shuŋi n ya kaŋɛ mbɔ na fanɛ b ya kaa wɔ Jɛriko n ya fo
         jemanɛ nɛ bumo be ntɔl na beeŋ kɔr pɔɛŋ nɛ b ba epe.6 Ewura Hanun nɛ Ammɔnebi na malɛ ka pin fanɛ ewura Deevid ki bumo doŋ, nɛ b ta gbiti
         be ndarbi nɛ amo be egbɛ sa fanɛ kilo ŋgboŋ adesa nɛ ana n ya haya egbaŋɛturko nɛ
         egbaŋɛturko be bediipoana ashi Mɛsopoteemia be efuli so nɛ Maaka nɛ Zoba nɛ a la Siriyaebi
         be efuli na. 7 Egbaŋɛturko nɛ amo be bediipo ŋgboŋ adesa nɛ anyɔ nɛ b daŋ haya na, nɛ Maaka be ewura
         be benapo e daŋ ba wora bumo be keyi to m mata Mɛdiba. Nɛ Ammɔn be benapo na malɛ
         lar bumo be nde to n ya bela ase nɛ b kɔ kena.8 Ewura Deevid ka nu kusɔ nɛ k bee wora na, nɛ e shuŋi Jɔab nɛ mbe benapo kikɛ nɛ b
         ya tu bumo. 9 Nɛ Ammɔn be benapo kre kena n yili bumo be kade Raba be kabunagboŋ na ekpa nɛ Siriya
         be benapoana na malɛ kre n yili kade na be laŋgar.10 Jɔab ka wu fanɛ mo doŋana na wɔ mbe anishito nɛ kaman kikɛ na, nɛ e lara Israɛl be
         benapo lempo na fanɛ b ya kɔ Siriyaebi na, 11 nseŋ shin mo sipo Abishai malɛ juŋkpar benapo nɛ b ka na n ya kaa kɔ Ammɔnebi na.
         12 Le nɛ Jɔab kaŋɛ Abishai: “Fo baŋ wu fanɛ Siriyaebi na bee pɔɔ ma so, fo wora ania
         m ba chɛ ma to, nɛ Ammɔnebi na kaa pɔɔ fo alɛ so, ma alɛ beeŋ ba chɛ fo to. 13 Baa kɔ eleŋ nsaa leŋ fo kumo to kpakpa! Men shin nɛ an pere kenishi ŋ kɔ n sa anyi
         be basa nɛ Ebɔrɛ be nde, nɛ Enyɛnpe Ebɔrɛ be aparsheŋ e wora.”14 Ndoŋ nna nɛ Jɔab nɛ mbe benapo yɔ nɛ b ya kɔ Siriyaebi na kena, nɛ b shile. 15 Ammɔnebi na ka wu fanɛ Siriyaebi na bee shile, nɛ bumo alɛ gba lara keya fuful Abishai
         nɛ mbe benapo be anishito n shile n luri kade to. Ndoŋ nna nɛ Jɔab bɛta n yɔ Jerusalɛm.16 Siriyaebi na ka wu fanɛ Israɛlebi na pɔɔ bumo so na nɛ b shuŋi n tre Siriyaebi nɛ
         b wɔ lɔrgboŋ nɛ baa tre Yufreetes na be kaba ndoŋ na. Shobak nɛ e bee juŋkpar Zoba
         be ewura Hadadeza be benapo na e daa la bumo be ejuŋkparpo. 17 Ewura Deevid ka nu loŋ nɛ e shin nɛ Israɛl be benapo na kikɛ chala abar so n dii Jɔɔdan
         be Lɔr na, n ya tu Siriyaebi na. Kena na ka fara na, 18 nɛ Israɛlebi na ju m buu Siriyaebi be benapo na so nɛ ewura Deevid nɛ mbe benapo mɔ
         Siriyaebi na be egbaŋɛturkodiipo ŋgboŋ ashunu nɛ benapo nɛ b na ayaso malɛ ŋgboŋ adena.
         B daŋ mɔ Shobak nɛ e la Siriyaebi be benapo be enimu na gba kena na to nna. 19 Bewura mo nɛ b daa bɛ ewura Hadadeza so na ka pin fanɛ Israɛlebi na pɔɔ bumo so nɛ
         b fara a fin kagbenewushi ewura Deevid kutɔ, hale n shin nɛ e ki bumo be ewura. Kumo
         be kaman nɛ Siriyaebi na kini fanɛ b maaŋ naŋ chɛ Ammɔnebi na to kikɛ.

Ewura Deevid ka kɔ n sɔ Raaba be asheŋ(2 Samuɛl 12:26-31)201 Dɔchubɔrɛ be saŋɛ nɛ bewura bee yɔ kena to na nɛ Jɔab juŋkpar Israɛl be benapo nɛ
         e ya kɔ n sɔ Ammɔn be kasawule. Ewura Deevid bre daŋ shir a wɔ Jerusalɛm nna. Benapo
         na daŋ pugi ŋ kulti kadegboŋ nɛ baa tre Raaba na nna n wɔtɔ ŋ kɔ m mur kumo. 2 Kumo be kaman nɛ ewura Deevid yɔ Raaba n ya ta bumo be kegbir nɛ baa tre Mɔlɛk na
         be kuwurwuro nɛ b ta shuwa nɛ amo be egbɛ sa fanɛ kilo adesa nɛ ana n lɔŋɛ na. Kuwuro
         na to daa kɔ kemaŋkanibi lela ko nna nɛ ewura Deevid ta kumo m mata mbe kuwurwuro
         so. E daŋ tintiŋ nna m muu kade na to be asɔ lela kikɛ gba n yɔ. 3 Nseŋ tintiŋ kade na to be basa nɛ baa ta ekapɛnta be nsaŋɛgboŋ nɛ abɛlso be ntekpa
         nɛ akpanfu a shuŋ. Loŋ koŋwule na nɛ e daŋ wora nde nɛ a wɔ Ammɔn be efuli so na kikɛ.
         Kumo be kaman nɛ mo nɛ mbe benapo bɛta n yɔ Jerusalɛm.4 Kede be kaman nɛ Israɛlebi na kɔ Filistiebi na kena ashi Gɛza. Loŋ be kena na to nɛ
         Sibikai nɛ e shi Husha na mɔ kanyɛn tenteŋ gboŋgboŋi ko nɛ baa tre Sipaya na nseŋ
         pɔɔ Filistiebi na so.5 Kena ko ka naŋ koso Israɛlebi na nɛ Filistiebi na be kefɛato nɛ Jair pibinyɛn Ɛlhanan
         mɔ Lami nɛ e la Goliɛf nɛ e shi Gaaf na mo da na. Mbe kekpa be kedibi be bumburuŋ
         daa du fanɛ keyapuye nna.6 Kena nyɔsopo ka naŋ koso ashi Gaaf, nɛ kanyɛn tenteŋ gboŋgboŋi ko nɛ e la Filisti
         be enapo nsaa kɔ ashilbi nɛ anashibi asheshe wɔ ndoŋ. E daa la dra na be basa tenteŋ
         gboŋgboŋiana nɛ baa tre Rafa na be kenana nna. 7 Mo e daŋ wora Israɛlebi na eyurto nɛ ewura Deevid mo da Shamaa pibinyɛn Jonatan mɔ
         mo na.8 Basa asa nɛ ewura Deevid nɛ mbe benapo mɔ ere kikɛ daa la Gaaf be basa tenteŋ gboŋgboŋi
         na be kenana nna.

Ewura Deevid ka karga mbe basa be asheŋ(2 Samuɛl 24:1-25)211 Setani daa sha kebar tɔrɔ Israɛl be basa so nna, amoso e daŋ sa ewura Deevid nfɛra
         nna fanɛ e karga basa na. 2 Ndoŋ nna nɛ ewura Deevid kaŋɛ Jɔab nɛ benimuana na le: “Meeŋ ya yili Dan be kade to
         ashi efuli na so be kelargato be esoso ŋ karga Israɛlebi na kikɛ n ya fo Bɛshiba ashi
         kelargato be kaseto. Saŋɛ na so meeŋ pin bumo nɛ b fo kena to be keyɔ be kɔnɔ.”3 Nɛ Jɔab kaŋɛ ewura Deevid le: “Yiramu, hale nɛ Enyɛnpe fo Ebɔrɛ na shin nɛ Israɛl
         be benapo wora kishi n ti so fanɛ ntuŋ kalfa a chɔ kananɛ b du naniere gba bumo kikɛ
         kra la fo nyɛrbi nna. Manɛ e ba nɛ fee sha fanɛ fo wora le be kesheŋ nɛ k maŋ shi
         Ebɔrɛ kutɔ ere n shin nɛ nfɛra lubi ere e ba efuli ere so?” 4 Ama ewura Deevid kini kechɛrga mbe nfɛra nseŋ shin nɛ Jɔab nu n sa mo nseŋ ya karga
         Israɛl be benapo na nseŋ bɛta m ba Jerusalɛm, 5 m ba kaŋɛ ewura Deevid fanɛ benapo nɛ b fo kena be kekɔ ashi Israɛl be efuli so wɔ
         ŋgboŋto ŋgboŋto be kagboŋ koŋwule nɛ ŋgboŋ kalfa, nɛ Juda malɛ be benapo la ŋgboŋ
         alfa ana nɛ adushunu. 6 Ŋkpal ewura na be kusɔ nɛ e kaŋɛ na ka daŋ maŋ par Jɔab so, e daa maŋ karga Livai
         nɛ Bɛnjamin bre be eyiri na.7 Ŋkpal ewura Deevid ka shin nɛ b karga benapo na so Ebɔrɛ daŋ nya agbo nna nseŋ gberge
         Israɛlebi kusoe. 8 Ndoŋ nna nɛ ewura Deevid kaŋɛ Enyɛnpe Ebɔrɛ le: “Kusɔ nɛ n wora ere bee ŋini nna fanɛ
         n wora kulubi gboŋgboŋi. Amoso jande, ta m paŋ ma ŋkpal manɛ so n wora kawulisheŋ.”9 Ndoŋ nna nɛ Enyɛnpe Ebɔrɛ kaŋɛ anebi Gad le: 10 “Ya kaŋɛ Deevid fanɛ e lara asɔ asa nɛ mee sa mo ere to be kumo nɛ e bee sha fanɛ
         n ta ŋ gberge mo kusoe.”11 Ndoŋ nna nɛ anebi Gad yɔ ewura Deevid kutɔ n ya kaŋɛ mo kusɔ nɛ Enyɛnpe Ebɔrɛ kaŋɛ
         na. E yɛ: “Asɔ asa ere to be kumo nɛ feeŋ ba sha? 12 Akoŋgboŋ be ketɔr fo kasawule so nfɛ asa ŋko fo keshile fo doŋana afɔl asa ŋko kulɔ
         be aleblawu ko be keba fo kasawule so m ba mɔ basa nchɛnsa? Fɛ kumo be asheŋ nseŋ
         kaŋɛ ma kusɔ nɛ fee sha fanɛ ŋ kaŋɛ Enyɛnpe Ebɔrɛ.”13 Ndoŋ nna nɛ ewura Deevid kaŋɛ Gad le: “N wɔ kagbenejija be kebaawɔtɔ to nna ama maa
         sha dimɛdi ka gberge ma kusoe. Ŋkpal Enyɛnpe Ebɔrɛ ka bee wu kuwɔr so, mo gbagba e
         gberge ma kusoe.”14 Amoso Enyɛnpe Ebɔrɛ daŋ shin nna nɛ kulɔ be aleblawu ba Israɛlebi so nɛ bumo be basa
         ŋgboŋ adushunu kikɛ wu. 15 Enyɛnpe Ebɔrɛ ka shuŋi malaika fanɛ e ya mur Jerusalɛm na, nɛ kuwɔr naŋ pɛ mo nɛ e
         chɛrga mbe nfɛra a yɔ basa na be kasogberge be kaplɛa so nseŋ kaŋɛ malaika nɛ e bee
         mɔ bumo na le: “K nyalɛ loŋ, Lara fo enɔ ashi bumo be asheŋ to!” Kumo be jemanɛ na
         nɛ Malaika na teŋ fo Aruna nɛ e shi Jerusalɛm na be kugooro na ase. 16 Deevid ka wu malaika na ka wɔ esoso ŋ keta mbe tokobi nɛ e mur Jerusalɛm na, nɛ mo
         nɛ Israɛl be bejuŋkparpoana nɛ b buu kagbenejijaso be asɔbuuso na tɔr epun so n dese
         kasawule. 17 Nɛ Deevid kule Enyɛnpe Ebɔrɛ ŋ kaŋɛ le: “Ma e wora n jija nseŋ wora kulubi ŋkpal ŋ
         ka shin nɛ baa karga basa na so. Nɛ manɛ nɛ bebɔlpo ere malɛ wora? N nyɛnpe nɛ ma
         Ebɔrɛ. Ma nɛ ma kanaŋ e daga fo ka gberge kusoe nseŋ yige basa ere bre.”18 Nɛ Enyɛnpe Ebɔrɛ be malaika na kaŋɛ Gad fanɛ e ya kaŋɛ ewura Deevid le: “Yɔ Aruna
         be kugooro nɛ baa bri asɔ na so n ya pɔr bɔrɛsure n sa Enyɛnpe Ebɔrɛ na.” 19 Ndoŋ nna nɛ ewura Deevid wora kusɔ nɛ Enyɛnpe Ebɔrɛ bɔla anebi Gad so ŋ kaŋɛ mo na.
         20 Aruna nɛ mbe mbinyɛnsobi ana ka wɔ kugooro na so a bri ayu nseŋ wu malaika na, nɛ
         mbe mbinyɛnsobi na shile n ya ŋana. 21 Aruna ka wu ewura Deevid ka bee ba mo kutɔ na, nɛ e lar kugooro na so n ya gbir kasawule
         Deevid be anishito ŋ kur mbe kumu n yuu to. 22 Ndoŋ nna nɛ ewura Deevid kaŋɛ mo le: “M ba nna nɛ m ba tɔ fo kugooro ere m pɔr bɔrɛsure
         n sa Enyɛnpe Ebɔrɛ, saŋɛ na so e beeŋ ju aleblawu ere ashi anyi so. Meeŋ tɔ kumo kanaŋkama
         nɛ feeŋ fa kumo.”23 Nɛ Aruna kaŋɛ le: “Yiramu! Ta kumo n wora kusɔ kama nɛ kepar fo n sa Enyɛnpe Ebɔrɛ
         na. Ana gba nde! Feeŋ tiŋ n ta amo n lara sarga bɔrɛsure na so nseŋ ta ndibi nɛ b
         kɔ a bri ayu na malɛ m puga edɛ nseŋ ta ayu malɛ n lara ajibi be sarga. Amo kikɛ la
         feya nna.”24 Nɛ ewura Deevid malɛ kaŋɛ mo le: “M-m, meeŋ ka amo be kukɔ n sa fo ŋkpal manɛ so m
         maa sha k lara sarga nɛ m maŋ bɔ kukɔ kumo so n sa Enyɛnpe Ebɔrɛ.” 25 Kede be kaman nɛ e tɔ kugooro na Aruna kutɔ shuwa be ndarbi alfa ashe. 26 E daŋ pɔr bɔrɛsure ndoŋ nna n sa Enyɛnpe Ebɔrɛ nseŋ lara esarga chɔɔso nɛ kɔnɔkoŋwuleso
         be esarga, nɛ Enyɛnpe Ebɔrɛ shin nɛ edɛ shi esoso m ba chɔɔ sarga na ashi bɔrɛsure
         na so.27 Ndoŋ nna nɛ Enyɛnpe Ebɔrɛ kaŋɛ malaika na fanɛ e ta mbe tokobi na n wɔtɔ kumo be efar
         to, nɛ e wora loŋ. 28 Ewura Deevid ka wu malaika na ka wora loŋ a ŋini fanɛ Enyɛnpe Ebɔrɛ nu mbe kekule
         na, nɛ e naŋ lara esarga n ti so n sa Enyɛnpe na ashi Aruna be kugooro na so. 29 Enyɛnpe Ebɔrɛ be wajɛbu nɛ Mosis daŋ yuu ashi kiyi na to nɛ bɔrɛsure nɛ e pɔr nɛ b
         daa lara sarga chɔɔso kumo so na kikɛ daa wɔ kakpa nɛ baa bunyaŋ Enyɛnpe Ebɔrɛ loŋ
         be saŋɛ na ashi Gibiɔn na nna; 30 ama ewura Deevid bre daa maŋ tiŋ n yɔ ndoŋ n ya bunyaŋ Ebɔrɛ ŋkpal e ka daa ŋana Enyɛnpe
         Ebɔrɛ be malaika na be tokobi na so.

221 Amoso le nɛ ewura Deevid daŋ kaŋɛ: “Kugooro ere so nfe ashi Jerusalɛm nɛ baaŋ pɔr
         Enyɛnpe Ebɔrɛ be bɔrɛlambu na, nɛ bɔrɛsure nɛ Israɛlebi beeŋ baa lara esarga kumo
         so na gba e baa wɔ nfe.”B ka wora bɔrɛlambu na be kepɔr be shiriya be asheŋ2 Ŋkpal loŋ so ewura Deevid daŋ shin nɛ befɔ nɛ b wɔ Israɛl na kikɛ daŋ ba shɛr Jerusalɛm
         nna, nɛ e shin nɛ bumo be beko bee kuya ajembu be ebirkesi nɛ a shishi nɛ b pɔr bɔrɛlambu
         na. 3 E daŋ fin abɛlso damta nɛ baaŋ ta n lɔŋɛ anyembi nɛ asɔ nɛ baaŋ ta ŋ gbir akuloŋ m
         mata nna, nseŋ bar danyaŋ damta nɛ b maŋ tiŋ ŋ karga amo be egbɛ. 4 E daŋ ŋ kla nna n shoŋi Tayɛ nɛ Sidɔn be basa nɛ b bar mo sida be ndibi damta. 5 Le nɛ ewura Deevid daŋ kaŋɛ: “Bɔrɛlambu nɛ m pibinyɛn Sɔlɔmɔn beeŋ pɔr na beeŋ baa
         walɛ m baŋ so nɛ durnya kikɛ e nu kumo be asheŋ. Ama ŋkpal e ka kraa la kebia a maŋ
         naŋ pin asɔ damta to na so, a daga fanɛ n wora kumo be shiriya n yili mo.” Amoso ewura
         Deevid daŋ fin bɔrɛlambu na be kapɔr be asɔ damta nna n yili pɔɛŋ nseŋ wu.6 Ndoŋ nna nɛ ewura Deevid shuŋi n tre mo pibinyɛn Sɔlɔmɔn ŋ kaŋɛ mo fanɛ e pɔr bɔrɛlambu
         n sa Enyɛnpe, Israɛl be Ebɔrɛ na. 7 Le nɛ Deevid kaŋɛ mo: “M pibinyɛn, n daa sha fanɛ m pɔr bɔrɛlambu nna m maŋkura Enyɛnpe
         Ebɔrɛ na. 8 Ama Ebɔrɛ daŋ kaŋɛ ma nna fanɛ ŋkpal ŋ ka kɔ ana damta nseŋ mɔ basa ga na so, e maaŋ
         shin nɛ m pɔr bɔrɛlambu n sa mo. 9 Enyɛnpe na malɛ teŋ juŋkpar n nase le be kɔnɔ n sa ma: Fo pibi kaŋ ba ki ewura meeŋ
         shin nɛ kagbenewushi e baa wɔ mbe kasawule so. Kebia na be ketre e naŋ ba la Sɔlɔmɔn
         ŋkpal manɛ so mbe kuwurji be saŋɛ nɛ meeŋ kuŋ Israɛl nɛnɛ nɛ kagbenewushi e baa wɔ
         kumo to. 10 Mo e naŋ pɔr bɔrɛlambu n sa ma. Meeŋ tre mo m pibi nɛ mo alɛ gba e tre ma mo tuto.
         Mbe mbia e naa baa ji Israɛl be kuwura a ka a sa abar mbaanaayɔ.”11 Kumo be kaman nɛ Deevid yɛ: “M pibinyɛn Sɔlɔmɔn, Enyɛnpe fo Ebɔrɛ na e baa wɔ fo kutɔ
         n shin nɛ kɔnɔ nɛ e nase fanɛ e beeŋ chɛ fo to nɛ fo pɔr bɔrɛlambu n sa mo na e bɔlɔ
         so. 12 Enyɛnpe nɛ e la fo Ebɔrɛ na e sa fo kanyiasheŋ nɛ nfɛra nɛ fo baa wora asheŋ amo be
         ekpa so, nseŋ juŋkpar Israɛl ashi mbe mbra be ekpa so nɛnɛ. 13 Fo baa bɛ mbra nɛ keŋini nɛ Enyɛnpe Ebɔrɛ ta n sa an nananyɛn Mosis dra dra na fanɛ
         e ta n sa Israɛlebi na so bre, asheŋ beeŋ nyalɛ n sa fo. Ama baa yil to kpakpa a leŋ
         fo kumu to nsaa maa lɔ kufu. 14 N wora ania n gama asɔ damta nɛ a daga fanɛ b ta m pɔr bɔrɛlambu na abar so. Ŋ kɔ
         shuwa nɛ amo be egbɛ sa fanɛ kilo ŋgboŋto ŋgboŋto be ŋgboŋ asa nɛ ŋgboŋ alfa ana,
         nɛ gbiti nɛ amo alɛ be egbɛ sa fanɛ kilo ŋgboŋto ŋgboŋto be ŋgboŋ adesa nɛ ana, nɛ
         fo ta n lɔŋɛ bɔrɛlambu na. Ŋ kɔ ndibi nɛ ajembu lela nɛ danyaŋ nɛ abɛlso damta nɛ
         maaŋ tiŋ ŋ karga amo be egbɛ gba. Ama fo alɛ gba kraŋ beeŋ tiŋ m bishi kusɔ kama nɛ
         fee sha n ti so. 15 Men kɔ beshumpo damta. Basa nɛ baa bure ajembu to nɛ bepɔrpo nɛ ekapɛnta nɛ basa damta
         nɛ b nyi enɔ to be ashuŋ damta 16 nsaa tiŋ a ta shuwa nɛ gbiti nɛ danyaŋ nɛ kebɛlso a lɔŋɛ asɔ. K daga fanɛ men fara
         kushuŋ na naniere nɛ Enyɛnpe Ebɔrɛ na e chɛ menyi to.”17 Kede be kaman nɛ ewura Deevid kaŋɛ Israɛl be bejuŋkparpoana nna fanɛ b chɛ Sɔlɔmɔn
         to. 18 E yɛ: “Enyɛnpe men be Ebɔrɛ na e chɛ menyi to nseŋ sa menyi kagbenewushi ekpa kama
         so. E chɛ ma to nɛ ŋ kɔ m pɔɔ basa nɛ b daa wɔ kasawule na so nseŋ shin nɛ baa shuŋ
         ma nɛ Enyɛnpe Ebɔrɛ na. 19 Men ta men be ŋgbene nɛ men be ayoyu kikɛ a shuŋ Ebɔrɛ. Men fara a pɔr bɔrɛlambu na
         saŋɛ na so menyeeŋ ta Enyɛnpe Ebɔrɛ be ŋkre be deka na nɛ asɔ cheembi nɛ b kɔ a bunyaŋ
         Enyɛnpe Ebɔrɛ na n ya yili kumo to.”

231 Deevid ka bel, nɛ e ta mo pibinyɛn Sɔlɔmɔn ŋ ki Israɛl be ewura.Livaiebi na be kushuŋ be asheŋ2 Saŋko ka ba fo, nɛ ewura Deevid shin nɛ Israɛlebi be bejuŋkparpoana na nɛ bɔrɛmatapoana
         na nɛ Livaiebi na kikɛ ba shɛr abar so. 3 E daŋ karga Livaiebi be benyɛn nɛ b daŋ fo nfɛ adesa ŋko m baŋ so na nna. Bumo kikɛ
         daa la basa ŋgboŋ adesa nɛ aburwa nna. 4 E daŋ shin nna nɛ Livaiebi na be basa ŋgboŋ adunyɔ nɛ ana bee shuŋ bɔrɛlambu na to
         nɛ basa ŋgboŋ ashe malɛ la nwɔlsibɛpoana nɛ demujipoana, 5 nɛ basa ŋgboŋ ana malɛ bee kuŋ bɔrɛlambu na nɛ ŋgboŋ ana malɛ bee ta alaŋsɔ nɛ ewura
         sa bumo na a laŋ a maŋkura Enyɛnpe Ebɔrɛ.6 Ewura Deevid daŋ barga Livaiebi na to mbuna ntuŋ asa nna. Amo e la Gɛshɔn be kabuna
         nɛ Kohaf be kabuna nɛ Mɛrari be kabuna.7 Ladan nɛ Shimei daŋ shi Gɛshɔn be kabuna nna. 8 Ladan daa kɔ mbinyɛnsobi asa nna. Bumo e daa la Jehiɛl nɛ Zetam nɛ Jowɛl. Bumo e daa
         la Ladan be kabuna na be benimu. 9 Shimei malɛ daa kɔ mbinyɛnsobi asa nna. Bumo e la Shelomɔf nɛ Haziɛl nɛ Haran. 10-11 Bede be kaman nɛ Shimei naŋ nya mbinyɛnsobi ana. Bumo e la Jahaf nɛ Zina nɛ Jewush
         nɛ Beriya. Jewush nɛ Beriya bre be mbia daa maŋ shi amoso b daŋ ta bumo nna m ber
         abar so fanɛ kanaŋ koŋwule be basa.12 Kohaf daa kɔ mbinyɛnsobi ana nna. Bumo e daa la Amram nɛ Izha nɛ Hibrɔn nɛ Uziɛl.
         13 Amram nɛ e daa la mo pibinyɛn nimuso na be mbia e daa la Ɛɛrɔn nɛ Mosis. Ɛɛrɔn nɛ
         mbe kaman to ebi nɛ b daŋ lara n yili fanɛ b baa keni asɔ cheembi na so mbaanaayɔ.
         Bumo alɛ e naaŋ baa chɔɔ duwu saŋɛ so nɛ baa bunyaŋ Enyɛnpe Ebɔrɛ na, nsaa shuŋ mo
         a kule mo fanɛ e baa nɛfa mbe basa. 14 Ama Mosis nɛ e la Ebɔrɛ be esa na be mbinyɛnsobiana bre, daŋ ti Livaiebi na so nna.
         15 Mosis be mbinyɛnsobi e daa la Gɛshɔm nɛ Eliaza. 16 Gɛshɔm pibinyɛn nimuso e daa la Shebuwɛl. 17 Ebinyɛn koŋwule nɛ Eliaza daa kɔ. Mbe ketre e daa la Rahabiya. Rahabiya bre daa kɔ
         kaman to ebi damta nna.18 Kohaf pibinyɛn nyɔsopo e daa la Izha nɛ Izha pibinyɛn nimuso daa la Shelomif. 19 Hibrɔn nɛ e la Kohaf pibinyɛn sasopo na daa kɔ mbinyɛnsobi ana nna. Bumo e la Jeriya
         nɛ Amariya nɛ Jehaziɛl nɛ Jekamiɛm. 20 Uziɛl nɛ e la Kohaf pibinyɛn nasopo na daa kɔ mbinyɛnsobi anyɔ nna. Bumo e la Maika
         nɛ Ashiya.21 Mɛrari daa kɔ mbinyɛnsobi anyɔ nna. Bumo e la Maali nɛ Mushi. Maali gba daa kɔ mbinyɛnsobi
         anyɔ nna. Bumo e daa la Eliaza nɛ Kish. 22 Eliaza bre daa maŋ kurge mbinyɛnsobi, mbichesobi nawule nɛ e daŋ kurge nɛ bumo alɛ
         kil bumo tutokar Kish be mbia. 23 Mushi nɛ e la Mɛrari pibinyɛn nyɔsopo na daa kɔ mbinyɛnsobi asa nna. Bumo e daa la
         Maali nɛ Eda nɛ Jerɛmɔf.24 Livai be kabuna nɛ mbe kaman to ebi nɛ b daŋ karga nna na. B daŋ shin nna nɛ bumo
         be bumo nɛ b fo nfɛ adunyɔ ŋko m baŋ so na bre daa shuŋ Enyɛnpe Ebɔrɛ be bɔrɛlambu
         na to.25 Ŋkpal manɛ so Deevid yɛ, Enyɛnpe Israɛl be Ebɔrɛ na sa mbe basa kagbenewushi, mo alɛ
         Ebɔrɛ na beeŋ baa wɔ Jerusalɛm mbaanaayɔ. 26 Amoso Livaiebi na maaŋ naa sulɔ Enyɛnpe Ebɔrɛ be wajɛbu na nɛ asɔ nɛ b kɔ ashuŋ kumo
         to na a nite. 27 Kusɔ nɛ Deevid yili e la fanɛ Livaiebi kama nɛ b fo nfɛ adunyɔ na daga fanɛ b sibɛ
         bumo be atre nɛ b fara a shuŋ. 28 Livaiebi na be kushuŋ e daa la kebaachɛ Ɛɛrɔn be kaman to ebi to ashi Enyɛnpe Ebɔrɛ
         be bɔrɛlambu na be kushuŋ to. Bumo e naŋ baa lɔŋɛ kumo nsaa keni kumo be alɔnɛ nɛ
         ebuana nɛ asɔ cheembi na so nɛ a saa maa wora eyurpi. 29 Bumo koŋwule na e naaŋ naa keni bodobodo nɛ b ta n lara sarga n sa Enyɛnpe Ebɔrɛ na,
         nɛ nyifu nɛ b kɔ a lara sarga na nɛ ekrakashi nɛ a maaŋ kɔ yiisi na so, nsaa wora
         bodobodo nɛ baa ta n lara sarga na. Bumo koŋwule na e naa karga kusɔ kama, nsaa ta
         duwu nɛ asɔ warabi nɛ nyifu nɛ ɔlif be ŋku a wea abar to a wora asɔ ashi bɔrɛlambu
         na to. 30 Bumo Livaiebi na e naaŋ baa chɔrɔ Enyɛnpe Ebɔrɛ nsaa boŋ nshɛ e di mo epaŋ kachipurso
         nɛ kaaseso kikɛ. 31 Bumo koŋwule na e naŋ baa ta kechɔrɔ a sa Enyɛnpe Ebɔrɛ nsaa di mo epaŋ saŋkama nɛ
         baa lara kewushiachɛ nɛ kufɔl popɔr be nchɛgboŋ nɛ nchɛgboŋana kikɛ be esarga na.
         Kushuŋ nɛ b sa Livaiebi be katuŋ kama na e daga fanɛ b baa shuŋ Enyɛnpe Ebɔrɛ na be
         anishito saŋkama. 32 Saŋko bumo e daa keni Enyɛnpe Ebɔrɛ be wajɛbu na so, ama naniere bre bumo e naa keni
         bɔrɛlambu na so nsaa chɛ Ɛɛrɔn be kanaŋ nɛ b shi kebɔrɛmata be kanaŋ na to na to a
         shuŋ Ebɔrɛ be bɔrɛlambu na to.

Bɔrɛmatapoana be kushuŋ be asheŋ241 B daŋ barga Ɛɛrɔn be kaman to ebi to ntuŋso nna. Ɛɛrɔn daa kɔ mbinyɛnsobi ana nna.
         Bumo e daa la: Nadab nɛ Abihu nɛ Eliaza nɛ Itama. 2 Nadab nɛ Abihu bre daŋ wu nna pɔɛŋ nɛ bumo tuto wu. Bumo alɛ daa maŋ kurge mbinyɛnsobi,
         amo so nɛ Eliaza nɛ Itama daŋ ki bɔrɛmatapoana na. 3 Ewura Deevid daŋ barga Ɛɛrɔn be kaman to ebi na to ntuŋso ntuŋso nna a laŋɛ bumo be
         kushuŋ be kaplɛa so. Eliaza mo nanabi Zadɔk nɛ Itama mo nanabi Ahimɛlɛk e daŋ chɛ
         Deevid to m barga bumo to. 4 B daŋ barga Eliaza be kaman to ebi to ntuŋ kuduashe nna nseŋ barga Itama malɛ be kaman
         to ebi ntuŋ aburwa ŋkpal manɛ so Eliaza be kaman to ebi daa kɔ benyɛn be bejuŋkparpo
         damta nna. 5 Ŋkpal bɔrɛlambu na to be beshumpo nɛ bɔrɛmatapoana ka daa wɔ Eliaza nɛ Itama kikɛ
         be kaman to ebi to na so, b daa to beeri nna a fin Ebɔrɛ be nfɛra pɔɛŋ nsaa barga
         bumo be ashuŋ to. 6 B ka daŋ barga ashuŋ na to n sa ntuŋana na, Natanɛl nɛ e la Livai be esa na pibinyɛn
         Shemaya e daŋ sibɛ kanaŋ na be ejuŋkparpo nɛ e bee keni katuŋ na so be ketre n nase.
         Ewura Deevid nɛ mbe benimuana nɛ bɔrɛmatapo Zadɔk nɛ Abiata pibinyɛn Ahimɛlɛk nɛ kabɔrɛmata
         be nnaŋ na be benimuana nɛ Livai be nnaŋ na kikɛ daa wɔ ndoŋ nna.7-18 Kananɛ b daŋ barga Bɔrɛmatapoana be ntuŋ adunyɔ nɛ ana na to nɛ b baa shuŋ kebɛso
         kebɛso nde. Jehowarib naaŋ juŋkpar n shuŋ nseŋ ta Jedaya m bɛso, n ta Harim n ta Seorim
         n ta Malkija n ta Mijamin n ta Hakkɔz n ta Abija n ta Joshuwa n ta Shekanaya n ta
         Eliashib n ta Jakim n ta Huupa n ta Jeshibiab n ta Bilga n ta Imma n ta Heziir n ta
         Hapizɛz n ta Petahiya n ta Jehezkɛl n ta Jakin n ta Gamul nɛ Delaya n ta Mazia.19 Kananɛ Enyɛnpe Ebɔrɛ nɛ e la Israɛl be Ebɔrɛ na daŋ kaŋɛ bumo nananyɛn Ɛɛrɔn nɛ e
         yili bumo be ashuŋ ashi bɔrɛlambu na to nna na.20 Livai be kaman to ebi ko malɛ nde.Shebuwɛl nɛ Jedaya nɛ b la Amram be kaman to ebi na,21 nɛ Isshaya nɛ e la Rehabiya be kaman to ebi na;22 nɛ Shelomɔf nɛ mo tuto daa la Jahaf nɛ mo nananyɛn malɛ la Izha na;23 nɛ Hibrɔn be mbinyɛnsobi, Jeriya nɛ Amariya;nɛ Jahaziɛl nɛ Jakamiam nɛ b bɛ abar so kenimu kenimuso na;24 nɛ Shamir nɛ mo tuto la Mika nɛ mo nananyɛn la Uziɛl na;25 nɛ Mika mo da la Isshaya nɛ mo tuto la Zakareya na,26 nɛ Maali nɛ Muushi nɛ Jazaya nɛ bumo tuto daa la Mɛrari na. 27 Jaazaya daa kɔ mbinyɛnsobi asa nna. Bumo e la Shoham nɛ Zakuur nɛ Ibri.28-29 Maali daa kɔ mbinyɛnsobi anyɔ nna. Bumo e la Eliaza nɛ Kish. Eliaza bre daa maŋ kɔ
         bibinyɛn ama Kish bre daa kɔ ebinyɛn koŋwule, mo e daa la Jeramiil. 30 Muushi daa kɔ mbinyɛnsobi asa nna. Bumo e la Maali nɛ Eda nɛ Jerɛmɔf.Livai be kaman to ebi nɛ b sibɛ bumo be atre mbuna mbuna so nna na.31 Kabuna kikɛ be enimu nɛ mo sipo daŋ to beri nna m bishi Ebɔrɛ be nfɛra a laŋɛ kushuŋ
         nɛ baaŋ baa shuŋ be kaplɛa so, fanɛ kananɛ bumo kurgepoana, bɔrɛmatapoana nɛ b shi
         Ɛɛrɔn be kanaŋ to daŋ wora na. Ewura Deevid nɛ Zadɔk nɛ Ahimɛlɛk nɛ bɔrɛmatapoana
         nɛ b shi Livai be kanaŋ to na be anishito nɛ b daŋ wora loŋ.

Bɔrɛlambu to be beshɛbompoana be asheŋ251 Ewura Deevid nɛ Livaiebi be bejuŋkparpoana daŋ lara Asaf nɛ Heman nɛ Jedutum nna fanɛ
         b baa la bɔrɛlambu to be beshɛbompo. Bumo e naŋ baa laŋ ejaŋjilaŋ nɛ echakachaka nɛ
         egoji a maŋkura Ebɔrɛ nsaa juŋkpar basa a bunyaŋ Ebɔrɛ. Basa nɛ b lara fanɛ b baa
         juŋkpar basa a bunyaŋ Ebɔrɛ na be atre nde.2 Asaf e daa juŋkpar mbe mbinyɛnsobi ana nɛ baa laŋ alaŋsɔ nsaa boŋ nshɛ saŋkama nɛ
         ewura na bee sha kashɛ be kenu. Bumo e daa la Zakuur nɛ Josɛf nɛ Netaniya nɛ Asharila.3 Jedutum malɛ e daa juŋkpar mbe mbinyɛnsobi ashe nɛ baa laŋ ejaŋjilaŋ nsaa boŋ nshɛ
         a maŋkura Enyɛnpe Ebɔrɛ na. Bumo e daa la Gedaliya nɛ Zeeri nɛ Jeshaya nɛ Shimei nɛ
         Hashabia nɛ Matatiya.4 Heman bre daa kɔ mbinyɛnso kuduana nna. Bumo e daa la Buukiya nɛ Mataniya nɛ Uziɛl
         nɛ Shebuwɛl nɛ Jerimɔf nɛ Hananiya nɛ Hanani nɛ Eliata nɛ Gidalti nɛ Romamti Eza nɛ
         Joshbekasha nɛ Malooti nɛ Hotiir nɛ Mahaziɔf. 5 Heman daa la ewura na be anebi ko nna nɛ Ebɔrɛ ta mbinyɛnsobi kuduana ere nɛ mbicheso
         asa n nɛfa mo. 6 Heman e daa juŋkpar mbe mbia kuduana na nɛ baa laŋ echakachaka nɛ ejaŋjilaŋ a bunyaŋ
         Enyɛnpe Ebɔrɛ na ashi bɔrɛlambu na to. Ama ewura Deevid gbagba e daa ŋini Asaf nɛ
         Jedutum nɛ Heman bre kusɔ nɛ k daga fanɛ b wora.7 Bumo nɛ bumo braana Livaiebi nɛ bumo kikɛ koso basa alfa anyɔ nɛ aduburwa nɛ aburwa
         na kikɛ daa nyi nshɛ be keboŋ nɛnɛ nna.8 B daa to beri nna a lara ekama be kushuŋ a sa mo. K maŋ tir fanɛ fo la kebia ŋko enimu
         ŋko eŋinipo ŋko ekoyapo.9-31 B daŋ barga benyɛn alfa anyɔ nɛ aduburwa nɛ aburwa na to ntuŋ adunyɔ nɛ ana nna nɛ
         katuŋ kama to la basa kuduanyɔ nsaa kɔ kumo be ejuŋkparpo. Katuŋ kama be ejuŋkparpo
         be ketre nɛ b daŋ ta n nase kumo, nɛ baa shuŋ bumo be ashuŋ kebɛso kebɛso le. Josɛf
         be katuŋ e juŋkpar nseŋ ta Gɛdaliya nɛ Zakuur nɛ Zeeri nɛ Netaniya nɛ Buukiya nɛ Asarila
         nɛ Jeshaya nɛ Mataniya nɛ Shimei nɛ Uziɛl nɛ Hashabia nɛ Shebuwɛl nɛ Matatiya nɛ Jerimɔf
         nɛ Hananiya nɛ Joshbekasha nɛ Hanani nɛ Malooti nɛ Eliata nɛ Hotiir nɛ Gidalti nɛ
         Mahaziɔf nɛ Romamti Eza be ntuŋana m bɛso.

Bɔrɛlambu to be bekumpo be asheŋ261 B daŋ yili mbuna mbuna so nna mbarga bɔrɛlambu na to be bekumpo na to ntuŋ ntuŋ so.
         Koora pibinyɛn Mɛshɛlemiya nɛ e shi Koora be kabuna na daa la Asaf be kenana nna.
         2 E daa kɔ mbinyɛnsobi ashunu nɛ b bɛ abar so kenimu kenimuso le. Zakareya nɛ Jedial
         nɛ Zebadiya nɛ Jafniɛl nɛ 3 Elaam nɛ Jehohanan nɛ Eliehonaya.4 Obɛd Edɔm gba daa kɔ mbinyɛnsobi aburwa nna. Kananɛ mbe mbinyɛnsobi na bɛ abar so
         kenimu kenimuso nde. Shemaya nɛ Jehozabad nɛ Jowa nɛ Saaka nɛ Natanɛl 5 nɛ Ammiɛl nɛ Isaaka nɛ Pelletai.6-7 Obɛd Edɔm pibinyɛn nimuso Shemaya daa kɔ mbinyɛnsobi ashe nna. Bumo e la Ofni nɛ Refɛl
         nɛ Obɛd nɛ Elzabad nɛ Elihu nɛ Samakiya. B daa la basagboŋ nna bumo be kanaŋ to ŋkpal
         kenyi nɛ b daa kɔ so. Mbe mbia anyɔ nɛ b shir kaman na bre e daa kɔ kenyi ga.8 Benyɛn adeshe nɛ anyɔ nɛ b nyi kushuŋ nɛnɛ a kɔ eleŋ nɛ b shuŋ bekumpo be kushuŋ ashi
         bɔrɛlambu na to na daŋ shi Obɛd Edɔm be kabuna nna.9 Benyɛn kuduaburwa nɛ bumo alɛ gba nyi kushuŋ nɛnɛ e daŋ shi Mɛshɛlemiya be kabuna.10-11 Hoosa nɛ e shi Mɛrari be kabuna na daa kɔ mbinyɛnsobi ana nna. Bumo e la Shimri nɛ
         Hilkiya nɛ Tebaliya nɛ Zakareya. Hoosa daŋ ta Shimri nna ŋ ki bumo be ejuŋkparpo,
         ama mannɛ mo e daa la mbe wurkoŋ. Basa kuduasa e daŋ shi Hoosa be kanaŋ to a kuŋ bɔrɛlambu
         na.12 B daŋ yili kanaŋ kanaŋ so nna mbarga bɔrɛlambu na to be bekumpo na to ntuŋ ntuŋ so
         nseŋ sa bumo ashuŋ fanɛ bumo braana Livaiebi nɛ b ka na. 13 Kanaŋ kama daa to beri nna a pin kabuna nɛ baaŋ baa keni so. K maŋ tir kananɛ kanaŋ
         na sa. 14 Shelemaya e daa keni epeŋilarkpa be kabuna na so nɛ mo pibinyɛn Zakareya nɛ e daa
         sa kasotoji lela na daa keni kelargato be esoso be kaba so be kabuna na so. 15 Kelargato be kaseto be kaba so be kabuna nɛ Obɛd Edɔm daa keni so nɛ mbe mbinyɛnsobiana
         malɛ bee keni ebuana nɛ bumo be asɔ bee yili to ashi loŋ be kabuna ase na so. 16 Shuupim nɛ Hoosa nɛ b daŋ ta epeŋitɔrkpa be kabuna na nɛ Shalekɛf be kabuna nɛ k wɔ
         esoso be kubɔrbi na ase na n sa nɛ baa keni so. B daŋ barga kushuŋ na to nna n sa
         bekumpo na nɛ baa shuŋ kumo kebɛso kebɛso. 17 Karechɛ kama bekumpo ashe e daa keni bɔrɛlambu na be epeŋilarkpa be kaba so nɛ bena
         malɛ bee keni kumo be kelargato be esoso be kaba so nɛ bekumpo ana malɛ bee keni kelargato
         be kaseto be kaba so. Bekumpo ana malɛ e daa keni ebuana nɛ baa ta bumo be asɔ a yili
         to na so. Basa anyɔ anyɔ e daa keni ebu koŋwule so. 18 Bekumpo ana e daa keni kubɔrbi nɛ k bee yɔ kelɔnɛ nɛ k dese epeŋitɔrkpa be kaba so
         na so nɛ benyɔ malɛ bee keni kelɔnɛ na gbagba so. 19 Mbuna be kekeniso be kushuŋ nɛ b ta n sa Koora nɛ Mɛrari be mbunaebi nna na.Bɔrɛlambu to be ashuŋ nɛ a ka na be asheŋ20 Livaiebi nɛ bumo kurgepoana la Koora nɛ Mɛrari be mbunaebi na e daa keni bɔrɛlambu
         na to be ebuana nɛ baa yili amansherbi nɛ asɔ nɛ b kɔ a shuŋ Ebɔrɛ amo to na so. 21 Ladan nɛ e shi Gɛshɔn be kabuna na pibinyɛn e daa la Jehiɛl. Mo alɛ be kaman to ebi
         be galenga daa la nnaŋ be benimuana nna ashi kabuna na. 22 Jehiɛl be mbinyɛnsobi Zetam nɛ Jowɛl e daa keni bɔrɛlambu na be amansherbi nɛ asɔ
         be ebuana so.23 Amram nɛ Iza nɛ Hibrɔn nɛ Uziɛl nɛ b shi Koha be kabuna na gba daŋ ti basa nɛ baa
         keni amansherbi nɛ asɔ be ebuana so na nna.24 Shebuwɛl daa la Mosis pibinyɛn Gɛshɔm be kenana nna. Mo e daa la bɔrɛlambu na to be
         amansherbi nɛ asɔ be ebuana be bekenipoana na be enimu. 25 Gɛshɔm mo da Eliaza mo kurgepo e daa la Shelomif. Eliaza pibi e daa la Rehabiya, nɛ
         Rehabiya malɛ pibi daa la Jeshaya nɛ Jeshaya malɛ pibi daa la Joram nɛ Joram malɛ
         pibi daa la Zikri nɛ Zikri malɛ pibi daa la Shelomif. 26 Shelomif nɛ mo kurgepoana e daa keni ŋkɛ kama nɛ ewura Deevid nɛ kanaŋ be benimuana
         nɛ mbuna be bejuŋkparpoana nɛ benapo be benimuana ta m ba sa Ebɔrɛ na so. 27 Saŋkama nɛ b kɔ kena n sɔ asɔ, baa ta amo be alela nna m ba bɔrɛlambu na to m ba bɔɔ
         Ebɔrɛ enɔ. 28 Shelomif koŋwule na nɛ mo kurgepoana e naa keni ŋkɛ nɛ anebi Samuɛl nɛ ewura Sɔɔl
         nɛ Neer pibinyɛn Abna nɛ Zeruwa pibinyɛn Jɔab bar bɔrɛlambu na to na nɛ amo nɛ basa
         pɔtɛ bar na kikɛ gba so. 29 Chanania nɛ e la Iza be kenana na nɛ mbe mbinyɛnsobiana e daa la ekrachi nimuso a
         sibɛ asheŋ a nase nwɔl to nseŋ naa la demujipoana ashi Israɛl be efuli so, ama b daa
         maa shuŋ bɔrɛlambu na bre to.30 Hashabia nɛ e shi Hibrɔn be kanaŋ to na nɛ mo kurgepoana kagboŋ nɛ alfa ashunu nɛ
         b kɔ kenyi ga na e daa juŋkpar kabɔrɛshuŋ nɛ ekrachisheŋ kikɛ ashi Israɛl be efuli
         nɛ k wɔ Jɔɔdan be lɔr na be epeŋitɔrkpa be kaba so na. 31 Jeriya e daa la Hibrɔn be kaman to ebi be ejuŋkparpo. Deevid ka daŋ ji kuwura na be
         kafɛ adenasopo to nɛ b keni Hibrɔn be kaman to ebi to nɛnɛ n wu fanɛ benapo lempo
         ko shi kanaŋ na to a wɔ Jaza ashi Giliad be kasawule so. 32 Ndoŋ nna nɛ ewura Deevid lara Jeriya be kanaŋ to be bejuŋkparpo nɛ baa tiŋ a wora
         asheŋ nɛnɛ na be basa ŋgboŋ anyɔ nɛ alfa ashunu nɛ baa juŋkpar kabɔrɛshuŋ nɛ ekrachi
         be asheŋ ashi Israɛl be kasawule nɛ k wɔ Jɔɔdan be lɔr na be epeŋilarkpa be kaba so
         nsaa la Ruben nɛ Gad nɛ Manase be yiri be bargato be nsawule na so.

Benapo be katuŋ be asheŋ271 Kufɔl kikɛ benyɛn ŋgboŋ adunyɔ nɛ ana nɛ b daa lara nɛ baa shuŋ fanɛ benapo ashi Israɛl
         be efuli so. Kanaŋ to be bejuŋkparpoana nɛ benapo be benimu nɛ ewura be beyaasepo
         gba daŋ ti loŋ be basa na so a shuŋ.2-15 Basa nɛ b daa juŋkpar benapo na kufɔl kufɔl e daa la,Zabdiɛl pibinyɛn Jashobiam nɛ e shi Pɛrɛs be kabuna na e daa juŋkpar benapo ŋgboŋ
         adunyɔ nɛ ana na kufɔl juŋkparso na to.Dodai nɛ e la Ahohi be kanaŋ to be esa na e daa la benapo na be enimu kufɔl nyɔsopo
         na to. Miklɔf malɛ e daa chɛ mo to a juŋkpar katuŋ na,nɛ bɔrɛmatapo Jehowada pibinyɛn Bɛnaya daa la benapo na be enimu kufɔl sasopo na to.
         Bɛnaya ere daa la benapo adesa nɛ b kɔ kenyɛn ga na to be eko nna. Mo pibinyɛn Amizabad
         malɛ e daŋ sɔ mo so a juŋkpar benapo na.Jɔab mo sipo Asahɛl e daa la benapo na be enimu kufɔl nasopo na to. Mo pibinyɛn Zebadiya
         e daŋ sɔ mo so ŋ ki benapo na be ejuŋkparpo.Shamhuuf nɛ e shi Izha be kanaŋ to na e daa la benapo na be enimu kufɔl nusopo na
         to.Ikkish nɛ e shi Tekua na pibinyɛn Ira e daa la benapo na be enimu kufɔl shesopo na
         to.Hɛlɛz nɛ e la Efrayim be esa nsaa shi Pelɔn na e daa la benapo na be enimu kufɔl shunusopo
         na to.Sibbekai nɛ e shi Husha na e daa la benapo na be enimu kufɔl burwasopo na to. E daa
         la Zɛra be kabuna be esa nna nsaa shi Juda be yiri to.Abieza nɛ e shi Anatɔf nsaa la Bɛnjamin be yiri to be esa na, e daa la benapo na be
         enimu kufɔl kpanusopo na to.Maharaya nɛ e shi Netofa nsaa la Zɛra be kabuna be esa na e daa la benapo na be enimu
         kufɔl kudusopo na to.Bɛnaya nɛ e shi Piratɔn nɛ k wɔ Efrayim be yiri to be efuli so na e daa la benapo
         na be enimu kufɔl kudukakosopo na to.Hɛldaya nɛ e shi Netofa nsaa la Ofniɛl be kenanabi na e daa la benapo na be enimu
         kufɔl kuduanyɔsopo na to.Eyiriana na be benimuana be asheŋ16-22 Israɛl be eyiriana to be ekrachi nde:Zikri pibinyɛn Eliaza e daa la Ruben be yiri to be krachi nimuso.Maaka pibinyɛn Shefatiya e daa la Simiɔn be yiri to be krachi nimuso.Kemuɛl pibinyɛn Hashabia e daa la Livai be yiri to be ekrachi nimuso.Zadɔk e daa la Ɛɛrɔn be yiri to be krachi nimuso.Ewura Deevid mo da Elihu e daa la Juda be yiri to be krachi nimuso.Maikel pibinyɛn Omri e daa la Isaaka be yiri to be krachi nimuso.Obadaya pibinyɛn Ishmaya e daa la Zɛbyulɔn be yiri to be krachi nimuso.Azriɛl pibinyɛn Jɛrimɔf e daa la Naftali be yiri to be krachi nimuso.Azaziya pibinyɛn Hoshiya e daa la Efrayim be yiri to be krachi nimuso.Pɛdaya pibinyɛn Jowɛl e daa la Manase be epeŋitɔrkpa be kaba so be yiri to be krachi
         nimuso.Zakareya pibinyɛn Iddo e daa la Manase be epeŋilarkpa be kaba so be yiri to be krachi
         nimuso.Abna pibinyɛn Jaasiɛl e daa la Bɛnjamin be yiri to be krachi nimuso.Jeroham pibinyɛn Azarɛl e daa la Dan be yiri to be krachi nimuso.23 Ewura Deevid daa maŋ karga Israɛl be basa nɛ b daa maŋ naŋ fo nfɛ adunyɔ na ŋkpal
         Enyɛnpe Ebɔrɛ ka daŋ nase kɔnɔ fanɛ e beeŋ shin nɛ Israɛl be basa e wora kishi fanɛ
         achɛkpabi nɛ a wɔ awɔlpa to. 24 Jɔab nɛ mo nio daa la Zeruwa na, e daŋ fara a karga bumo ama e maŋ tiŋ n loge ŋkpal
         Ebɔrɛ ka daa gberge Israɛlebi kusoe ŋkpal kabasakarga na so so. Amoso b daa maŋ sibɛ
         kananɛ basa na sa n nase ewura Deevid be nwɔl to.Ekrachi nɛ baa keni ewurkpa be asɔ so be asheŋ25-31 Basa nɛ b daa keni ewurkpa be asɔ so na nde:Adiɛl pibinyɛn Asmavɛf e daa keni ewurkpa be ebuana nɛ baa ta ewura gbagba be asɔ
         a yili to na so.Uziya pibinyɛn Jonatan e daa keni asɔ be ebuana nɛ a wɔ ndekarso nɛ ndegboŋ to na
         nɛ atempreŋ jeŋgreŋ nɛ bekumpo bee yili so na kikɛ so.Chɛlub pibinyɛn Ezri e daa keni basa nɛ baa shuŋ ewura be ndɔ to na so.Shimei nɛ e shi Rama na e daa keni asɔrso nɛ baa tre greep na be kudɔ so.Zabdi nɛ mo alɛ shi Shefam na e daa keni greep be asɔrso na be asɔnuuso so.Baal Haanan nɛ e la Gɛda be esa na e daa keni ndibi nɛ baa tre ɔlif nɛ sikamɔɔ nɛ
         a wɔ epeŋitɔrkpa be kaba so be abee be efuli so na so.Jɔash e daa keni kakpa nɛ baa yili ɔlif be ŋku na so.Shatai nɛ e shi Sharɔn na e daa keni ana nɛ b wɔ ndoŋ be keplasawule so na so.Adlai pibinyɛn Shafat malɛ e daa keni ana nɛ b wɔ kebeemase na so.Obil nɛ e la Ishmaɛl be kanaŋ to be esa na e daa keni bumo be enyɔma so.Jedaya nɛ e shi Mɛrinɔf na e daa keni bumo be ekurma so.Jaaziz nɛ e la Hag be esa na e daa keni bumo be mbolpɔ nɛ mboe so.Ewura Deevid be asoetojipoana be asheŋ32 Ewura Deevid mo wɔpa Jonatan daa la asoetojipo lela nɛ enyipo nna. Mo nɛ Hakmoni pibinyɛn
         Jehiɛl e daa ŋini ewura be mbinyɛnsobi. 33 Ahitofɛl e daa la ewura na be asoetojipo nɛ Hushai nɛ e la Aki be esa na, daa la ewura
         na mo teri nɛ asoetojipo. 34 Ahitofɛl ka wu be kaman, Abiata nɛ Bɛnaya pibinyɛn Jehowada e daŋ ki ewura na be besoetojipo.
         Jɔab malɛ e daa la ewura be benapo be enimu.

Ewura Deevid ka ŋini kananɛ baaŋ pɔr bɔrɛlambu na be asheŋ281 Pɔɛŋ nɛ b pɔr bɔrɛlambu na ewura Deevid daŋ tre Israɛl be bejuŋkparpoana nɛ eyiriana
         na be benimuana nɛ ekrachi nimuso nɛ benapo be benimuana nɛ benimu nɛ baa keni ewura
         na nɛ mbe mbia be asɔ nɛ asɔbɔya so na nɛ ewurkpa be benimuana nɛ benapo nɛ b kɔ kenyɛn
         ga na m ba shɛr Jerusalɛm nna.2 Ewura Deevid daŋ niŋito nna n yili bumo be anishito nseŋ kaŋɛ bumo le: “Ma basa, men
         nu nfe. N daa sha kepɔr bɔrɛlambu nɛ ŋkre be deka na beeŋ baa wɔtɔ ndoŋ nna mbaanaayɔ,
         saŋɛ na so anyeeŋ baa yɔ ndoŋ n ya ka bunyaŋ Enyɛnpe Ebɔrɛ na. N wora asɔ kama nɛ
         a daga fanɛ an ta m pɔr loŋ be bɔrɛlambu na be shiriya 3 ama Enyɛnpe Ebɔrɛ daa maŋ shuli fanɛ n wora loŋ ŋkpal ŋ ka la enapo nseŋ mɔ basa damta
         so. 4 Enyɛnpe nɛ e la Israɛl be Ebɔrɛ na e lara ma nɛ ma kaman to ebi fanɛ an baa ji Israɛl
         be kuwura mbaanaayɔ. N tuto be kanaŋ ashi Juda be yiri na to nɛ e lara fanɛ b baa
         la bejuŋkparpo. Mbe keparso nɛ e keni n tuto be kanaŋ na kikɛ to n lara ma fanɛ ŋ
         ki Israɛl be ewura. 5 Enyɛnpe Ebɔrɛ ta mbinyɛnsobi damta n nɛfa ma ama m pibinyɛn Sɔlɔmɔn nɛ e lara fanɛ
         e ki Israɛl be ewura ma kaman.6 Le nɛ Enyɛnpe Ebɔrɛ daŋ kaŋɛ ma: ‘Fo pibinyɛn Sɔlɔmɔn e naŋ pɔr ma bɔrɛlambu n sa
         ma. Ma e lara mo fanɛ e baa la ma kebia nɛ ma alɛ e baa la mo tuto. 7 Nɛ e beeŋ baa bɛ ma mbraana so nɛnɛ nsaa wora kusɔ nɛ mee kaŋɛ mo saŋkama bre, mbe
         kuwurji beeŋ baa wɔtɔ hale mbaanaayɔ.’ ”8 “Amoso mee kaŋɛ menyi nna ashi Enyɛnpe Ebɔrɛ nɛ Israɛlebi kikɛ nɛ b shɛr nfe ere be
         anishito fanɛ men baa de so nsaa bɛ kusɔ kama nɛ Enyɛnpe Ebɔrɛ na kaŋɛ anyi na so.
         Saŋɛ na so kasawule lela ere kraa beeŋ ba la menyi peya, nɛ menyi alɛ gba e ta kumo
         n sa men be kaman to ebi nɛ k ki bumo be kapetɛ mbaanaayɔ.”9 Ade kikɛ be kaman nɛ e kaŋɛ Sɔlɔmɔn malɛ le: “M pibinyɛn, ta fo kagbene nɛ fo nfɛra
         kikɛ a shuŋ fo tuto be Ebɔrɛ na. Mo e nyi anyi be nfɛra nɛ kusɔ nɛ anyee sha kikɛ.
         Nɛ fo ba mo kutɔ, e beeŋ sɔ fo, ama nɛ fo shile mo bre, mo alɛ beeŋ kplaŋ fo so mbaanaayɔ.
         10 Baa nyi fanɛ Enyɛnpe Ebɔrɛ na e lara fo fanɛ fo pɔr mbe bɔrɛlambu cheembi na n sa
         mo. Amoso a daga fo ka nya kagbene m pɔr kumo nɛnɛ.”11 Ewura Deevid daŋ ŋini Sɔlɔmɔn kananɛ baŋ pɔr bɔrɛlambu na nɛ kumo be ebuana nɛ baa
         ta asɔwurbi a yili to na nɛ kumo be epunto be ebuana nɛ acheembiana to be kakpa cheembi
         nɛ baa ta alubi a paŋ na nna. 12 E daŋ ŋini mo kananɛ e beeŋ wora kumo be kelɔnɛ na nɛ ebuana nɛ a kulti kumo na nɛ
         kakpa nɛ baa ta bɔrɛlambu na to be amansherbi nɛ asɔ nɛ b kɔ a shuŋ Ebɔrɛ na nɛ ŋkɛ
         nɛ b ta m ba sa Enyɛnpe Ebɔrɛ na a wɔtɔ na nna. 13 Ewura Deevid daŋ naŋ ŋini mo kananɛ e beeŋ barga bɔrɛmatapoana nɛ Livaiebi na to ntuŋ
         ntuŋ so nɛ b baa shuŋ bumo be ashuŋ bɔrɛlambu na to nsaa keni bɔrɛlambu na to be asɔ
         nɛ b kɔ a shuŋ Enyɛnpe Ebɔrɛ na so na nna. 14 E daŋ ŋini mo shuwa nɛ gbiti nɛ a daga fanɛ b ta n lɔŋɛ asɔwurbi nɛ 15 nɛ efitilatɔl na kikɛ, 16 nɛ shuwa be teebɔl nɛ baaŋ baa ta bodobodo nɛ a la Ebɔrɛ peya na a deŋi so na nɛ gbiti
         be eteebɔl nɛ a ti so na nna. 17 E daŋ naŋ ŋini mo shuwa nɛ gbiti nɛ a daga fanɛ b ta n lɔŋɛ ntoe chɛgato nɛ ntishaŋ
         nɛ asɔnuunchu nɛ ntishaŋ jito kikɛ, 18 nɛ shuwa nɛ baaŋ ta n lɔŋɛ bɔrɛsure nɛ baaŋ baa chɔɔ duwu kumo so na nɛ kananɛ e beeŋ
         lɔŋɛ asɔ nɛ a du fanɛ emalaika nɛ b parga bumo be aba m buu Enyɛnpe be ŋkre be deka
         na be buuso so na nna. 19 Kumo be kaman nɛ ewura Deevid naŋ kaŋɛ Sɔlɔmɔn le: “Kananɛ Enyɛnpe Ebɔrɛ ŋini ma bɔrɛlambu
         na be kananɛ k daga fanɛ b pɔr kumo nna na.”20 Kede be kaman nɛ ewura Deevid naŋ kaŋɛ mo pibinyɛn Sɔlɔmɔn le: “Sa maa lɔ kufu ŋko
         a pɔ aba, ŋkpal manɛ so Enyɛnpe Ebɔrɛ nɛ mee shuŋ na beeŋ chɛ fo to. E maaŋ kplaŋ
         fo so kikɛ, ama fo pɔr bɔrɛlambu na n loge nna. 21 Bɔrɛmatapoana nɛ Livaiebi na tea nyi ashuŋ nɛ baaŋ shuŋ bɔrɛlambu na to. Basa kama
         nɛ b kɔ enɔ to be kushuŋ be kenyi na gba kikɛ wora shiriya fanɛ baaŋ chɛ to n shuŋ
         kushuŋ na. Kusɔ kama malɛ nɛ fo kaŋɛ basa na nɛ bumo be bejuŋkparpoana fanɛ b wora,
         baaŋ wora.”

Ŋkɛ nɛ b ta m pɔr bɔrɛlambu na be asheŋ291 Kede be kaman nɛ ewura Deevid kaŋɛ basa na malɛ le: “M pibinyɛn Sɔlɔmɔn nɛ Ebɔrɛ lara
         fanɛ e pɔr bɔrɛlambu na ama mo alɛ kra la kebia nna, e maŋ naŋ pin asheŋ nɛnɛ. Bɔrɛlambu
         na malɛ be kushuŋ maŋ la alefasha, ŋkpal manɛ so k maŋ la edimɛdi peya, Enyɛnpe Ebɔrɛ
         be bɔrɛlambu nna. 2 Amoso nɛ n wora ania n fin shuwa nɛ gbiti nɛ danyaŋ nɛ abɛlso nɛ ndibi nɛ yawu kpakpaso
         be ajembu be yiri yiri nɛ abitasɔ nɛ ajembu kpakpaso lela nɛ baa ta a pɔr na, nɛ e
         beeŋ ta m pɔr kumo na. 3 Ade kikɛ be kaman, n lara ŋ gbagba be gbiti nɛ shuwa n sa, nɛ loŋ bee ŋini kananɛ
         Ebɔrɛ be bɔrɛlambu ere be asheŋ tir ma. 4 Shuwa lela nɛ amo be egbɛ sa fanɛ kilo ŋgboŋ kalfa, nɛ gbiti nɛ amo alɛ be egbɛ sa
         fanɛ kilo ŋgboŋ alfa anyɔ nɛ adena nɛ n ta n sa fanɛ b ji bɔrɛlambu na be egbalana
         kebita, 5 nseŋ ta ako malɛ n sa basa nɛ b kɔ enɔ to be kushuŋ be kenyi nɛ b lɔŋɛ asɔ warabi.
         Naniere, wanɛ e naŋ bugi kagbene n sa kusɔ ko nɛ b ta m pɔr Enyɛnpe Ebɔrɛ be bɔrɛlambu
         na?”6 Ewura Deevid ka malga n loge na, nɛ kanaŋ kanaŋ be bejuŋkparpoana nɛ eyiri to be benimuana
         nɛ benapo be benimuana nɛ ekrachi nimuso kikɛ bugi ŋgbene n sa asɔ. 7 B daŋ sa shuwa nɛ amo be egbɛ sa fanɛ kilo ŋgboŋ kalfa nɛ adushunu, nɛ gbiti nɛ amo
         be egbɛ sa fanɛ kilo ŋgboŋ alfa asa nɛ adena, nɛ danyaŋ nɛ amo be egbɛ sa fanɛ ŋgboŋ
         alfa ashe nɛ adunyɔ, nɛ abɛlso nɛ amo alɛ be egbɛ sa fanɛ kilo ŋgboŋto ŋgboŋto be
         ŋgboŋ asa nɛ ŋgboŋ alfa ana. 8 Ekama nɛ e daa kɔ yawu kpakpaso be ajembu daŋ ta amo nna n yɔ bɔrɛlambu na be amansherbi
         nɛ asɔ be ebu nɛ Jehiɛl nɛ e la Livai be esa nsaa shi Gɛshɔm be kabuna na bee keni
         so na to nna. 9 Ewura Deevid nɛ basa na kikɛ be ŋgbene daŋ fuli bumo ga nna nɛ b ji eyur ŋkpal ŋkɛ
         nɛ b daŋ bugi ŋgbene n sa Enyɛnpe Ebɔrɛ na so.Ewura Deevid ka di Ebɔrɛ epaŋ be asheŋ10 Ewura Deevid daŋ yili basa na kikɛ be anishito nna n di Enyɛnpe Ebɔrɛ epaŋ ŋ kaŋɛ
         le: “Enyɛnpe Ebɔrɛ nɛ fo la an nana Jeekɔb be Ebɔrɛ na, kapandi e baa la fo peya mbaanaayɔ!
         11 Fo kuwurgboŋ nɛ eleŋ nɛ kemaŋkura nɛ kuwurji wɔtɔ nna mbaanaayɔ. Fo e kɔ esoso nɛ
         kasawule so kikɛ be eleŋ nsaa ji kusɔ kama so kuwura. 12 Fo e naa sa basa kedamaya nɛ eleŋ nɛ kemaŋkura. Fo gbagba be eleŋ nɛ yuku so nɛ fee
         ji kusɔ kama so kuwura. 13 Anyi be Ebɔrɛ, kechɔrɔ nɛ kapandi e baa la fo peya.14 Ma nɛ ma basa maŋ kɔ ekpa nɛ an ji eyur ŋkpal ŋkɛ nɛ an sa fo ere so, ŋkpal manɛ so
         asɔ na kikɛ chɛr a la fo peya nna. 15 An la befɔ nna a wɔ durnya ere to fanɛ kananɛ an nananyɛnana gba daa wɔ kumo to na.
         Anyi be nchɛ du nna fanɛ kiyoyul na, k maa chɛr nsaa choŋ. 16 O Enyɛnpe Ebɔrɛ, asɔ damta nɛ an ta m ba nɛ an ba pɔr bɔrɛlambu m maŋkura fo ketre
         ere kikɛ la fo peya nna. Fo e wɔ amo nseŋ ta amo n sa anyi. 17 N nyi fo ka nyi ekama be kagbene. Ma nɛ ma basa nɛ b wɔ nfe ere kikɛ bugi ŋgbene kagbenefuliso
         nna m bar asɔ ere kikɛ m ba sa fo. 18 Enyɛnpe Ebɔrɛ nɛ fo la an nananyɛn Eebraham nɛ Aizek nɛ Jeekɔb be Ebɔrɛ na, shin nɛ
         fo basa e baa kɔ kakɛ be ŋgbene nsaa ji kashenteŋ a sa fo loŋ mbaanaayɔ. 19 Jande sa m pibinyɛn Sɔlɔmɔn kasonu be kagbene nseŋ shin nɛ e ta kenishipere m pɔr
         bɔrɛlambu nɛ n chala kumo be kepɔr be asɔ kikɛ ere.”20 Kede be kaman nɛ ewura Deevid kaŋɛ basa na kikɛ le: “Men di Enyɛnpe men nananyɛnana
         be Ebɔrɛ na epaŋ.” Ndoŋ nna nɛ basa na kikɛ di Ebɔrɛ epaŋ nseŋ jɔŋɛ ŋ kurgi bumo be
         amu n yuu to m bunyaŋ Enyɛnpe Ebɔrɛ nɛ ewura Deevid kikɛ.21 Kumo be ŋklade, nɛ b mɔ asɔbɔya n lara esarga n sa Enyɛnpe Ebɔrɛ na. Kumo be kaman
         nɛ b mɔ egbolu kagboŋ nɛ ekpakpa kagboŋ nɛ ekpakpafɔlbi kagboŋ n chɔɔ n lara sarga
         bɔrɛsure na so n sa mo. B daŋ ta asɔnuuso gba n ti so n lara sarga na. 22 Kumo be kamɔnchɛ ekama be kagbene daŋ fuli mo ga nɛ b ji nseŋ nuu ashi Enyɛnpe Ebɔrɛ
         be anishito.Ndoŋ nɛ b lara Sɔlɔmɔn kelɛ nyɔsopo fanɛ ewura nseŋ yili Enyɛnpe Ebɔrɛ be ketre to
         n ta ŋku n do mo so n lara mo ŋ ki bumo be ewura nseŋ ta ŋku n do Zadɔk malɛ so n
         lara mo ŋ ki bumo be bɔrɛmatapo.23 Amoso Sɔlɔmɔn e daŋ sɔ mo tuto so n ji kuwura nɛ Enyɛnpe Ebɔrɛ yili n sa bumo na,
         nɛ asheŋ nite nɛnɛ nɛ Israɛl be efuli na so ebi kikɛ bee nu a sa mo. 24 Benimuana nɛ benapo na nɛ ewura Deevid be mbinyɛnsobi na kikɛ daŋ nase kɔnɔ fanɛ baaŋ
         baa nu a sa mo fanɛ bumo be ewura. 25 Enyɛnpe Ebɔrɛ daŋ maŋ Sɔlɔmɔn so nna nseŋ shin nɛ mbe kuwurji daa kɔ kemaŋkura a chɔ
         Israɛl be ewura kama peya; nɛ kumo be loŋ daŋ chinchiŋ efuli na so ebi kikɛ ga.Ewura Deevid be lalaloge be asheŋ26 Jɛsi pibinyɛn Deevid nɛ e la Sɔlɔmɔn mo tuto na e daa la Israɛl kikɛ be ewura. 27 Nfɛ adena nɛ e daŋ ji kuwura ashi Israɛl be efuli so kikɛ. E daŋ ji kuwura Hibrɔn
         be kade to nfɛ ashunu nna nseŋ ji kuwura nfɛ adesa nɛ asa malɛ Jerusalɛm be kade to.
         28 E daa la damawura nna nsaa kɔ kemaŋkura basa kutɔ, nseŋ bel pɔɛŋ n wu nɛ mo pibinyɛn
         Sɔlɔmɔn sɔ mo so n ji kuwura. 29 Kusɔ kama nɛ Deevid wora saŋɛ so nɛ e daa la ewura na be asheŋ kikɛ daa wɔ anebi Samuɛl
         nɛ Neetan nɛ Gad be nwɔl to. 30 Asheŋ nɛ b daŋ sibɛ n wɔtɔ nwɔl na to daa ŋini kananɛ e daŋ ji kuwura, nɛ kananɛ e
         ji eleŋ, nɛ asheŋ nɛ a tu mo nɛ Israɛl be efuli, nɛ efuliana nɛ a kulti kumo na kikɛ.2 KRONIKƐLSKronikɛls be kawɔl nyɔsopo2 Kronikɛls2KrKRONIKƐLSBE KAWƆL NYƆSOPO

11 Sɔlɔmɔn nɛ e la ewura Deevid pibinyɛn na daŋ ji Israɛl be efuli na so eleŋ ga ŋkpal
         Enyɛnpe nɛ e la mbe Ebɔrɛ na ka daŋ nɛfa mo nseŋ sa mo eleŋ ga so.2 Kachako nɛ ewura Sɔlɔmɔn kaŋɛ mbe benapo be benimuana nɛ b daa keni benapo kagboŋ
         be katuŋ so nɛ benapo kalfa be katuŋ so nɛ ekrachi nimuso nɛ kanaŋ to be benimuana
         nɛ basa nɛ b ka na kikɛ nna kenishipereso 3 fanɛ b tu mo n yɔ kakpa nɛ baa bunyaŋ Ebɔrɛ ashi Gibiɔn na. B daŋ yɔ ndoŋ nna ŋkpal
         Enyɛnpe Ebɔrɛ be wajɛbu nɛ mbe kayɛrbi Mosis daŋ lɔŋɛ ashi kiyi to dra dra na ka daa
         wɔ ndoŋ so. 4 Loŋ be saŋɛ na nɛ b ta Enyɛnpe Ebɔrɛ be ŋkre be deka na ashi Kiriaf Jearim m ba yili
         wajɛbu nɛ ewura Deevid wora ashi Jerusalɛm na to. 5 Danyaŋ be bɔrɛsure nɛ Yuri pibinyɛn Bezalɛl nɛ e la Hur mo nanabi daŋ lɔŋɛ na gba
         daa yil Enyɛnpe Ebɔrɛ be wajɛbu na be anishito nna ashi Gibiɔn. Ewura Sɔlɔmɔn nɛ basa
         na kikɛ daŋ yɔ ndoŋ nna n ya bunyaŋ Enyɛnpe Ebɔrɛ. 6 Ewura Sɔlɔmɔn ta asɔbɔya kagboŋ nna n chɔɔ n lara sarga danyaŋ be bɔrɛsure na so n
         sa Enyɛnpe Ebɔrɛ.7 Kumo be kanyɛso na gbagba nɛ Ebɔrɛ lara mbe kumu ŋ ŋini Sɔlɔmɔn edare to nseŋ bishi
         mo le: “Manɛ nɛ fee sha nɛ n wora n sa fo?”8 Nɛ ewura Sɔlɔmɔn kaŋɛ Enyɛnpe na le: “Kasha nɛ fo kɔ n sa fo kayɛrbi, n tuto Deevid
         maa chɛrga kikɛ. Naniere fo alɛ ta ma n tal mbe katelamu to nɛ ŋ ki ewura. 9 O Enyɛnpe Ebɔrɛ, jande shin nɛ fo nnɔ nɛ fo nase n sa n tuto na e bɔlɔ so. Fo ta ma
         nna ŋ ki basa nɛ b shibi m baŋ so kekarga ere be ewura, 10 amoso jande sa ma kanyiasheŋ nɛ nfɛra nɛ meeŋ ta n ji bumo so kuwura nɛnɛ, nɛ mannɛ
         aloŋ, nuso nɛ meeŋ wora n tiŋ n ji fo basa lempo ere kikɛ so kuwura?”11 Nɛ Enyɛnpe Ebɔrɛ malɛ kaŋɛ Sɔlɔmɔn le: “Fo kule kusɔ nɛ k walɛ. Fo maŋ kule kedamaya
         ŋko amansherbi ŋko fo ketre be kedii ŋko fo doŋana be luwu ŋko ŋkpa tenteŋ n sa fo
         kumu ama kanyiasheŋ nɛ nfɛra nɛ fo kule ma nɛ fo tiŋ n ji ma basa nɛ n ta fo ŋ ki
         bumo be ewura na so kuwura nɛnɛ. 12 Meeŋ sa fo kanyiasheŋ nɛ nfɛra nseŋ naŋ ta kedamaya nɛ amansherbi n ti fo so. Ma alɛ
         beeŋ shin nɛ fo ketre e dii a chɔ bewura kama nɛ b juŋkpar fo nɛ bumo nɛ baaŋ bɛ fo
         so kikɛ.”Ewura Sɔlɔmɔn be eleŋ nɛ mbe kedamaya be asheŋ(1 Bewura 10:26-29)13 Ndoŋ nna nɛ ewura Sɔlɔmɔn lar kakpa nɛ Enyɛnpe Ebɔrɛ be wajɛbu na daa wɔ ashi Gibiɔn
         na m bɛta n yɔ Jerusalɛm n ya kaa ji Israɛl be kuwura. 14 Mbe egbaŋɛturko nɛ egbaŋɛ daŋ baa wora keshi nna hale m ba fo egbaŋɛturko kagboŋ nɛ
         alfa ana nɛ egbaŋɛ malɛ ŋgboŋ kuduanyɔ. E daŋ yige beko Jerusalɛm nna nseŋ yige beko
         malɛ ndegboŋ na be ako to. 15 Jemanɛ nɛ e daa ji kuwura na, shuwa nɛ gbiti bre daŋ gbigi nna fanɛ ajembu ashi Jerusalɛm
         be kade to, nɛ ndibi nɛ baa tre sida na malɛ daŋ gbigi fanɛ ndibi nɛ baa tre sikamɔɔ
         nɛ a wɔ Juda be abee be efuli so na. 16 Ewura Sɔlɔmɔn be ewurkpa be eyawujipoana e daa tɔ mbe ewurkpa be egbaŋɛ ashi efuli
         wɔfɔana nɛ baa tre Musri nɛ Silishiya na a bar mo. 17 Gbiti be ndarbi alfa ashe nɛ b daŋ tɔ mbe gbaŋɛturko na be kekama nseŋ tɔ gbaŋɛ kama
         malɛ gbiti be ndarbi kalfa nɛ adunu. Bumo e daa fa egbaŋɛ nɛ egbaŋɛturko a sa Hitebi
         nɛ Siriyaebi be bewura gba.

Kebelase m pɔr bɔrɛlambu na be asheŋ(1 Bewura 5:1-18)21 Ewura Sɔlɔmɔn yili kumo nna fanɛ e beeŋ pɔr bɔrɛlambu nɛ baaŋ baa bunyaŋ Enyɛnpe Ebɔrɛ
         kumo to nseŋ pɔr ewura malɛ be laŋ n sa mo gbagba be kumu. 2 E daŋ shin nna nɛ beshumpo ŋgboŋ adushunu bee sulɔ bɔrɛlambu na be asɔ nɛ b kɔ a pɔr
         kumo na nseŋ shin nɛ basa ŋgboŋ aduburwa malɛ bee bure ajembu to ashi abee be efuli
         na so. Benyɛn ŋgboŋ asa nɛ alfa ashe nɛ e daŋ ta nɛ baa keni kushuŋ na so nɛ k baa
         nite nɛnɛ.3 Ewura Sɔlɔmɔn daŋ ta le be kubɔya ere nna n ya sa Tayɛ be Ewura Hiram: “Shin nɛ ma
         nɛ fo e baa ji yawu fanɛ kananɛ fo nɛ n tuto ewura Deevid daa ji yawu na, nɛ fo baa
         fa ndibi nɛ baa tre sida na a sa ma fanɛ kananɛ fo daŋ fa amo n sa mo nɛ e pɔr mbe
         ewura be laŋ na. 4 Mee pɔr lambu nna nɛ m maŋkura Enyɛnpe Ebɔrɛ. K beeŋ baa la kakpa cheembi nɛ ma nɛ
         ma basa beeŋ baa bunyaŋ Ebɔrɛ nsaa chɔɔ duwu nɛ a kɔ efɛa belbelso nsaa lara bodobodo
         cheembi be sarga a sa mo saŋkikɛ. Ndoŋ malɛ gba nɛ anyeeŋ baa lara sarga chɔɔso kachipurso
         nɛ kaaseso kikɛ nɛ kewushiachɛ kikɛ nɛ kufɔl popɔr to be kachɛ juŋkparso kikɛ nɛ ewushi
         be nchɛ a maŋkura an Enyɛnpe nɛ an be Ebɔrɛ na. Mo e kaŋɛ Israɛlebi kenishipereso
         fanɛ b baa wora loŋ mbaanaayɔ. 5 Mee sha kepɔr bɔrɛlambu nɛ k shibi ga nna, ŋkpal manɛ so, anyi be Ebɔrɛ na kɔ eleŋ
         a chɔ kegbir kikɛ. 6 Ama esa kama maŋ wɔtɔ nɛ e beeŋ tiŋ m pɔr lambu nɛ k beeŋ tiŋ n sɔ Ebɔrɛ, ŋkpal manɛ
         so, esoso kikɛ gba kra du fimbi nɛ k tiŋ n sɔ mo. Kakpa nɛ ma ere beeŋ tiŋ m pɔr e
         la lambu nɛ baaŋ baa chɔɔ duwu kumo to a sa Ebɔrɛ. 7 Lara esa nɛ e kɔ kenyi a tiŋ a wora asɔ a deŋi shuwa nɛ gbiti nɛ danyaŋ nɛ abɛlso
         be asɔ so nsaa kɔ ewajɛ buru nɛ apeper kunɔkunɔ nɛ apeper kpaw be kelue be kenyi nɛ
         mo nɛ basa nɛ b kɔ enɔ to be kushuŋ be kenyi nɛ n tuto Deevid lara nɛ b wɔ Juda nɛ
         Jerusalɛm na e baa kaa shuŋ. 8 N nyi fo basa nɛ baa ku ndibi na ka nyi bumo be kushuŋ nɛnɛ, amoso mee kule fo nna
         nɛ fo sa ma ndibi nɛ baa tre sida na nɛ ndibi nɛ baa tre seprɛs na nɛ ndibi nɛ baa
         tre junipa nɛ a wɔ Lebanɔn na be ndishaŋ. N wora shiriya nɛ n shuŋi ma basa nɛ b ba
         chɛ fo basa to 9 n fin ndibi nɛ b kɔ a wora ebu na be adamta m ba, ŋkpal manɛ so bɔrɛlambu nɛ mee sha
         kepɔr na beeŋ ba shibi nsaa walɛ ga. 10 Meeŋ sa fo beshumpo na ayu ebɔtɛ ŋgboŋ alfa anyɔ nɛ ayu peper be ebɔtɛ ŋgboŋ alfa
         anyɔ nɛ nsa edurɔm ŋgboŋ kalfa nɛ kudu nɛ ɔlif be ŋku be edurɔm ŋgboŋ kalfa nɛ kudu.”11 Ndoŋ nna nɛ ewura Hiram sibɛ kawɔl n sa ewura Sɔlɔmɔn ŋ kaŋɛ mo le: “Enyɛnpe Ebɔrɛ
         be kasha nɛ e kɔ n sa mbe basa so nɛ e ta fo ŋ ki bumo be ewura. 12 Kemaŋkura e baa la Enyɛnpe Ebɔrɛ nɛ e la Israɛl be Ebɔrɛ nɛ esoso nɛ kasawule kikɛ
         be etopo na peya! Mo e sa ewura Deevid ebinyɛn nyiashempo nɛ e kɔ asheŋ be kepinto
         nɛ kasheŋwora be kenyi nsaa sha kepɔr bɔrɛlambu n sa Enyɛnpe Ebɔrɛ nɛ ewura be laŋ
         n sa mbe kumu. 13 Meeŋ shin nɛ esa nɛ e nyi asheŋ nsaa kɔ enɔ to be kushuŋ be kenyi nɛnɛ nɛ baa tre
         mo Huram na e ba fo kutɔ. 14 Mo nio shi Dan be yiri to nna nɛ mo tuto malɛ la Tayɛ be kadetobia. E nyi kananɛ baa
         ta shuwa nɛ gbiti nɛ danyaŋ nɛ abɛlso nɛ ajembu nɛ ndibi a lɔŋɛ asɔ damta. E beeŋ
         tiŋ n lue ewajɛ buru nɛ apeper kpaw nɛ apeper kunɔkunɔ nɛ ago. E kɔ kenyi a laŋɛ kebaachaŋ
         asɔ a deŋi asɔ so nsaa beeŋ tiŋ n wora ndulgi kama nɛ b ŋini mo fanɛ e wora. Shin
         nɛ e tu fo beshumpo nɛ b kɔ enɔ to be kushuŋ be kenyi ga na nɛ bumo nɛ b daa shuŋ
         a sa fo tuto ewura Deevid na a shuŋ. 15 Amoso wora ania n ta ayu nɛ ayu peper nɛ nsa nɛ ɔlif be ŋku nɛ fo nase kɔnɔ fanɛ feeŋ
         sa na n chise beshumpo na. 16 Anyeeŋ ku ndibi nɛ baa tre sida nɛ fee sha na ashi Lebanɔn be abee so nseŋ ta amo
         n yɔ teku be kɔnɔ ase n ya kre amo nɛ eyɔri to n ta amo m bɔla teku so n yɔ Jɔpa,
         nɛ fo ya ta amo ndoŋ n yɔ Jerusalɛm.”B ka fara bɔrɛlambu na be kepɔr be asheŋ(1 Bewura 6:1-38)17 Ewura Sɔlɔmɔn daŋ karga befɔ nɛ b wɔ Israɛl be kasawule so kikɛ na nna, fanɛ kananɛ
         mo tuto Deevid daŋ wora na. Befɔ na daa wɔ basa ŋgboŋ kalfa nɛ adunu nɛ asa nɛ alfa
         ashe. 18 E daŋ lara bumo be ŋgboŋ adushunu nna fanɛ b baa sulɔ asɔ nɛ b kɔ a pɔr bɔrɛlambu
         na, nseŋ lara basa ŋgboŋ aduburwa malɛ fanɛ b baa shɛl ajembu abee so, nseŋ lara basa
         ŋgboŋ asa nɛ alfa ashe malɛ fanɛ b baa keni ashuŋ na so.

31 Ewura Deevid nɛ e la Sɔlɔmɔn mo tuto na daŋ lɔŋɛ bɔrɛlambu na be kakpa nna ashi Jerusalɛm
         be kebeegboŋ nɛ baa tre Moriya na so. Ndoŋ nɛ Enyɛnpe Ebɔrɛ daŋ lara mbe kumu ŋ ŋini
         mo ashi kugooro nɛ Aruna nɛ e la Jerusalɛm be esa na daa bri mbe ayu so na. 2 Ewura Sɔlɔmɔn malɛ e fara bɔrɛlambu na be kepɔr saŋɛ nɛ e ji kuwura na be kafɛ nasopo
         be kufɔl nyɔsopo na be kachɛ nyɔsopo na. 3 Bɔrɛlambu nɛ Ewura Sɔlɔmɔn pɔr na be nteŋ daa la ayadra adekpanu nna nɛ kumo be mpar
         malɛ daa la ayadra adesa. 4 Bɔrɛlambu na be anishito daa kɔ kedɛdɛ nɛ baa bɔla to a luri kumo to nna, nɛ kedɛdɛ
         na be mpar la ayadra adesa nɛ kumo be jeŋgreŋ malɛ la ayadra adesa. B daŋ ta shuwa
         nna m mata kedɛdɛ na be epunto be egbal kikɛ so. 5 B daŋ ta sida be ndibi nna m mata ebugboŋ na be egbal so ŋ kulti n ta shuwa lela m
         mata m mata amo so nseŋ wora abii be ndibi nɛ ŋgbɛlɛbi be efoto n deŋi amo so. 6 Ewura na daŋ ta ajembu nɛ amo be yawu du kpakpa nna nɛ shuwa nɛ b tɔ ashi Parvaim
         be kasawule so na nna n ji bɔrɛlambu na kebita. 7 E daŋ ta shuwa na nna m mata m mata bɔrɛlambu na be egbal so nɛ kumo be eyɔri so nɛ
         kabuna to nɛ kumo be akuloŋ so. Beshumpo na malɛ daŋ wora asɔ anyɔ ko nɛ a du fanɛ
         emalaika nɛ baa tre amo chɛrubim be ndulgi nna n deŋi egbal na so. 8 Ebu nɛ baa tre acheembiana to be kakpa cheembi na be nteŋ daa la ayadra adesa nna
         nɛ kumo be mparto malɛ gba daa la ayadra adesa. Shuwa nɛ amo be egbɛ sa fanɛ kilo
         ŋgboŋ adunyɔ nɛ anu nɛ b daŋ ta m mata m mata acheembiana to be kakpa cheembi na be
         egbalana so. 9 Shuwa nɛ amo be egbɛ sa fanɛ kilo be bargato nɛ b ta n lɔŋɛ kumo be anyembi nseŋ ta
         shuwa m mata m mata kumo be esoso be ebuana na be egbalana so.10 Ewura Sɔlɔmɔn daŋ kaŋɛ mbe beshumpo nna fanɛ b ta kebɛlso n lɔŋɛ emalaika anyɔ be
         mpɔrduli nseŋ ta shuwa m mata m mata amo so n ta amo n yili acheembiana to be kakpa
         cheembi na to 11-13 nɛ b yili ŋ karga abar so, nɛ bumo be anishito e baa keni kabuna to be kaba so. Amo
         be kekama daa kɔ aba anyɔ nyɔ nna nɛ aba na be kekama be nteŋ daa sa fanɛ ayadra ashunu
         nɛ bargato. Amo be kekama parga aba to nna nɛ keba ko bee chute ebu na be kaba ko
         be egbal nɛ kuko malɛ bee chute kumo barkasa be keba ashi ebu nɛ kumo be nteŋ la ayadra
         adesa na be nferinto. 14 Ago be kechɛbi nɛ achɛbi ko nɛ b nyɔ amo buru nɛ apeper kpaw nɛ apeper kunɔkunɔ nɛ
         b jɔ emalaika be ndulgi n deŋi so na nɛ b ta n lɔŋɛ patisa ŋ kuŋ acheembiana be kakpa
         cheembi na be kabuna to.Danyaŋ be eshabɔrɛ anyɔ na be asheŋ(1 Bewura 7:15-22)15 Ewura Sɔlɔmɔn daŋ shin nna nɛ b yuu eshabɔrɛ anyɔ ashi bɔrɛlambu na be anishito nna
         nɛ amo be kekama be nteŋ daa sa fanɛ ayadra adunu nɛ anyɔ. Amo be kekama malɛ daa
         kɔ kuwuro nɛ kumo be nteŋ la ayadra ashunu nɛ bargato nna. 16 B daŋ wora ŋgbɛlɛbi nɛ a mɛa abar be ndulgi nɛ asɔ kulkulbi ko nɛ a du fanɛ asɔrso
         nɛ baa tre pomegranates na be kalfa kalfa nna n deŋi n deŋi eshabɔrɛ na be kekama
         be esoso n ji amo kebita. 17 B daŋ yuu eshabɔrɛ na be kuko bɔrɛlambu na be kelargato be kaseto be kaba so nɛ baa
         tre kumo Jakin na nna, nseŋ yuu kuko malɛ kumo be kelargato be esoso be kaba so nɛ
         baa tre kumo alɛ Boaz.
         
            

         
      

   
      
         4
Asɔ nɛ b ta n lɔŋɛ n bɔrɛlambu na to be asheŋ(1 Bewura 7:23-51)41 Ewura Sɔlɔmɔn daŋ shin nɛ b lɔŋɛ danyaŋ be bɔrɛsure nɛ kumo be nteŋ daa la ayadra
         adesa nɛ kumo be mpar gba la ayadra adesa nɛ kumo be jeŋgreŋ malɛ la ayadra kuduanu
         nna. 2 E daŋ lɔŋɛ danyaŋ be katishaŋgboŋ kulkulso nɛ baa tre Teku nna nɛ kumo be mpar daa
         sa fanɛ ayadra kuduanu, nɛ kumo be chuŋguluŋ malɛ daa sa fanɛ ayadra ashunu nɛ bargato
         nɛ kumo be kɔnɔkarso ŋ kulti daa la ayadra adena nɛ anu. 3 B daŋ wora asɔ ko nna fanɛ egbolu nɛ a bɛ abar so esoso nɛ kaseto egbaŋ anyɔ n deŋi
         ketishaŋgboŋ na be kɔnɔkarso n ji kumo kebita n chambɔ. 4 Katishaŋgboŋ na daa bɛ egbolu kuduanyɔ nɛ b ta danyaŋ n lɔŋɛ so nna. Danyaŋ be egbolu
         na daŋ pal mman nna n sa abar nɛ besa be anishito kilgi n shoŋi kelargato be esoso
         be kaba so nɛ besa kilgi n shoŋi kelargato be kaseto be kaba so nɛ besa malɛ kilgi
         n shoŋi epeŋitɔrkpa be kaba so nɛ besa kilgi anishito n shoŋi epeŋilarkpa be kaba
         so. 5 Katishaŋgboŋ na be gbenteliŋ daa sa fanɛ enɔ be epunto be mpar nna. Nɛ kumo be kɔnɔkarso
         malɛ daa du fanɛ kusɔnuunchu nseŋ naŋ to n lar kaman fanɛ atoto na. K daa beeŋ tiŋ
         n sɔ egalɔn ŋgboŋ kuduanu be asɔ. 6 B daŋ naŋ lɔŋɛ ntishaŋgboŋ kudu nna n ti katishaŋgboŋ na so nseŋ ta amo be anu n yili
         bɔrɛlambu na be kelargato be kaseto be kaba so nseŋ ta anu nɛ a ka na malɛ n yili
         kelargato be esoso be kaba so. B daa ta amo to be nchu nna a nyɛlpɔ asɔ nɛ baa ta
         a lara sarga chɔɔso na so. Katishaŋgboŋ na to bre be nchu na la bɔrɛmatapoana na peya
         nna nɛ baa ta a wora daŋkare be kefɔrso be asheŋ.7-8 Kananɛ b daŋ yili kumo fanɛ baaŋ lɔŋɛ shuwa be efitilatɔl kudu nɛ eteebɔl kudu na
         gbagba chap nɛ b daŋ lɔŋɛ amo nseŋ ta amo n yili bɔrɛlambu na be ebu gboŋ na to. B
         daŋ ta eteebɔl na be anu nɛ efitilatɔl anu nna n yili ebu na be kaba nseŋ ta anu malɛ
         efitilatɔl anu n yili kumo be kaba ko. B daŋ lɔŋɛ shuwa be ntishaŋ nɛ baa ta asɔ be
         ŋklaŋ a wɔtɔ a ŋmenyaŋ asɔbɔya so na be kalfa gba n ti so.9 B daŋ wora kelɔnɛ laŋ na be epunto nna n sa bɔrɛmatapoana nawule nseŋ wora kuko malɛ
         kowushina. B daŋ ta danyaŋ nna m mata akuloŋ nɛ a wɔ alɔnɛ anyɔ na be kefɛato na so.
         10 B daŋ ta katishaŋgboŋ nɛ baa tre Teku na nna n yili bɔrɛlambu na be kukɔlɔ to ashi
         kelargato be kaseto be kaba so a laŋɛ epeŋilarkpa be kaba so na.11-16 Hiram e daŋ lɔŋɛ mpuliya nɛ eshabɔl nɛ ntishaŋ. Asɔ nɛ e daŋ nase kɔnɔ n sa ewura
         Sɔlɔmɔn fanɛ e beeŋ lɔŋɛ n sa bɔrɛlambu na nseŋ lɔŋɛ amo n loge na be ako e daa la,Eshabɔrɛ anyɔ na nɛamo be ebuuso nɛ a deŋ amo be esoso na,nɛ Asɔ nɛ b chaŋ fanɛ ŋgbɛlɛbi nɛ a mɛa abar n deŋ shabɔrɛ na be kekama so nanɛ asɔ alfa ana nɛ a du fanɛ asɔrso kulkulbi nɛ baa tre amo pomegranates nɛ b ta danyaŋ
         n lɔŋɛ n deŋi eshabɔrɛ na be kekama so na;nɛ eturko kudu nɛ ebɔtɛ kudu na,nɛ katishaŋgboŋ nɛ baa tre teku na,nɛ edanyaŋ be egbolu kuduanyɔ nɛ katishaŋgboŋ na yil so na,nɛ mpuliya nɛ eshabɔl nɛ ntoe chɛgato na.Huram nɛ e kɔ enɔ to be kushuŋ be kenyi ga na e daŋ lɔŋɛ asɔ ere kikɛ. Danyaŋ nɛ k
         bee nyɛpkɛso nɛ b daŋ ta n lɔŋɛ amo fanɛ b ta a shuŋ ashi Enyɛnpe Ebɔrɛ be bɔrɛlambu
         na to fanɛ kananɛ ewura Sɔlɔmɔn ŋini fanɛ b wora na gbagba.17 Ewura Sɔlɔmɔn na daŋ shin nna nɛ b ŋalga danyaŋ na nseŋ chulgi amo n wɔtɔ mpuliya
         nɛ b pɔr n yili lɔr nɛ baa tre Jɔɔdan na be keplasawule nɛ k wɔ Sukɔf nɛ Zereda be
         kefɛato na. 18 B daŋ ta danyaŋ nna n lɔŋɛ asɔ damta ga hale bumo gbagba maŋ naa nyi kananɛ amo be
         egbɛ sa gba.19 Ewura Sɔlɔmɔn daŋ ta shuwa nna n ji asɔ nɛ a wɔ bɔrɛlambu na to kebita. Amo e la,
         bɔrɛsure na nɛ eteebɔl nɛ baa ta ebodobodo a deŋi so a sa Ebɔrɛ na; 20 nɛ kefitilatɔl na nɛ efitila nɛ b ta shuwa lela n lɔŋɛ nɛ baa chɔ amo e yili acheembiana
         to be kakpa cheembi na, 21 nɛ asɔ ko nɛ b wora fanɛ atoto na nɛ efitila na nɛ ntoe chɛgato, 22 nɛ asɔ nɛ baa ta a duŋ efitila na nɛ ntishaŋ nɛ eduwu be mba nɛ asɔ nɛ b kɔ a chɔɔ
         edɛ na. Shuwa lela nɛ b daŋ ta n lɔŋɛ asɔ ere kikɛ. Shuwa nɛ b daŋ ta m mata m mata
         bɔrɛlambu na be kowushina be akuloŋana nɛ kumo be acheembiana to be ebu cheembi na
         be akuloŋana na so kikɛ.

51 Ewura Sɔlɔmɔn ka wora bɔrɛlambu na to be kushuŋ kikɛ n loge, nɛ e ta asɔ nɛ mo tuto
         ewura Deevid daŋ ta m bɔɔ Enyɛnpe Ebɔrɛ enɔ na n wɔtɔ bɔrɛlambu na be ebuana nɛ baa
         ta asɔwurbi a yili na to. Amo e la gbiti nɛ shuwa nɛ asɔ nɛ baa ta a shuŋ bɔrɛlambu
         na to na.B ka ta ŋkre be deka na m ba bɔrɛlambu to be asheŋ2 Kumo be kaman nɛ ewura Sɔlɔmɔn shuŋi n tre bejuŋkparpoana na kikɛ nɛ Israɛl be eyiriana
         nɛ mbuna mbunaana kikɛ fanɛ b ba shɛr Jerusalɛm to, saŋɛ na so baaŋ lara Enyɛnpe Ebɔrɛ
         be ŋkre be deka ashi Zayɔn nɛ k la Deevid be kade to na n yɔ bɔrɛlambu na to. 3 Saŋɛ so nɛ baa ji ewajɛbu to be kejigboŋ na nɛ b daŋ shɛr kufɔl shunusopo na to. 4 Bejuŋkparpoana na kikɛ ka shɛr abar so na, nɛ Livaiebi na maŋ ŋkre be deka na so 5 n ta kumo n yɔ bɔrɛlambu na to. Bɔrɛmatapoana nɛ Livaiebi na gba daŋ ta Enyɛnpe Ebɔrɛ
         be wajɛbu na nɛ kumo be asɔ nɛ baa ta a shuŋ Enyɛnpe Ebɔrɛ kumo to na kikɛ nna n yɔ
         bɔrɛlambu na to. 6 Ewura Sɔlɔmɔn nɛ Israɛlebi na kikɛ daŋ shɛr Enyɛnpe Ebɔrɛ be ŋkre be deka na be anishito
         nna m mɔ mbolpɔ nɛ ana damta nɛ b maŋ kɔ kekarga gba n lara sarga. 7 Bɔrɛmatapoana na e daŋ ta Enyɛnpe Ebɔrɛ be ŋkre be deka na n ya yili m mata emalaika
         anyɔ na be aya ase ashi acheembiana to be kakpa cheembi na to. 8 Bumo be atɛ daŋ parga to nna m buu deka na nɛ ndibi nɛ b kɔ a sulɔ kumo na so. 9 Ndibi na daa wɔ nteŋ nna ga nɛ esa beeŋ tiŋ n yili acheembiana to be kakpa cheembi
         na be kabuna to n wu amo ama manɛ kakpa kikɛ nɛ esa beeŋ tiŋ n yili n wu amo. Loŋ
         be ndibi na yili ndoŋ n chɛr ga. 10 Shɛŋ shɛŋ daa maŋ wɔ ŋkre be deka na to ama ajembu paŋgelambi anyɔ nɛ Mosis daŋ ta
         n wɔtɔ kumo to ashi kebeegboŋ nɛ baa tre Sainai na ase saŋɛ so nɛ Israɛlebi na lar
         Ijipt be efuli so nɛ bumo nɛ Enyɛnpe Ebɔrɛ yili ŋkre n sa abar na.Enyɛnpe Ebɔrɛ be kemaŋkura be asheŋ11-14 Bɔrɛmatapoana na kikɛ daŋ lara kulubi bumo be ŋgbene to nna nsaa du cheembi. Katuŋ
         nɛ bumo be ekama daa wɔtɔ to na be asheŋ daŋ maŋ tir bumo. Asaf nɛ Heman nɛ Jedutum
         nɛ bumo be kabuna be basa nɛ b la Livaiebi na e daa la beshɛbompo. B daa buu ago be
         kechɛbi lela be asɔbuuso nna. Livaiebi na daŋ yili bɔrɛsure na be epeŋilarkpa nna
         a laŋ echakachaka nɛ ejaŋjilaŋ nɛ bɔrɛmatapoana kalfa nɛ adunyɔ malɛ bee foŋ mbel.
         Beshɛbompoana na ka bee boŋ nshɛ a maŋkura Enyɛnpe Ebɔrɛ na nɛ basa nɛ baa foŋ mbel
         na nɛ bumo nɛ baa laŋ echakachaka nɛ alaŋsɔ be yiri kikɛ na bee laŋ a kukwe nshɛ na
         so. Beshɛbompoana na daa boŋ nshɛ a maŋkura Enyɛnpe Ebɔrɛ na nna a kaŋɛ le: “Men maŋkura
         Enyɛnpe Ebɔrɛ na, ŋkpal manɛ so e walɛ, nɛ mbe kasha malɛ wɔtɔ mbaanaayɔ.”Bɔrɛmatapoana na ka bee lar bɔrɛlambu na to na, nɛ Enyɛnpe Ebɔrɛ bɔla kuwɔlpa to m
         luri m bɔlɔ bɔrɛlambu na to epul to a nyɛkpɛ so pɛlpɛl nɛ b maŋ naŋ tiŋ m bunyaŋ mo
         gba.

Ewura Sɔlɔmɔn ka malga n sa basa na be asheŋ(1 Bewura 8:12-21)61 Ade be kaman nɛ ewura Sɔlɔmɔn kule Ebɔrɛ le:“Enyɛnpe Ebɔrɛ, fo e kaŋɛ fanɛ feeŋ baa wɔ awɔlpa lembir ere to.2 Naniere bre, m pɔr kemaŋkura be bɔrɛlambunɛ feeŋ baa wɔ ndoŋ mbaanaayɔ.”3 Israɛlebi na kikɛ daŋ shɛr abar so a yil ndoŋ nna nɛ ewura Sɔlɔmɔn na kilgi mbe anishito
         n shoŋi bumo nseŋ nɛfa bumo. 4 Le nɛ e daŋ kaŋɛ: “Kapandi e baa la Enyɛnpe Ebɔrɛ nɛ e la Israɛl be Ebɔrɛ na peya!
         Mo e daŋ shin nɛ mbe nnɔ naseso bɔlɔ so n sa n tuto ewura Deevid nseŋ kaŋɛ mo fanɛ,
         5 yili saŋɛ so nɛ n lara ma basa ashi Ijipt be efuli so na hale m ba fo kabre, maŋ lara
         kade kama ashi Israɛl be kasawule so fanɛ k baa la kakpa nɛ baaŋ pɔr bɔrɛlambu nsaa
         bunyaŋ ma ndoŋ, ma alɛ maŋ lara esa kama fanɛ e baa juŋkpar ma basa Israɛlebi. 6 Naniere bre Jerusalɛm nɛ n lara fanɛ k baa la kade nɛ baaŋ baa bunyaŋ ma kumo to,
         nɛ fo alɛ Deevid e baa juŋkpar ma basa.”7 Kumo be kaman nɛ ewura Sɔlɔmɔn kaŋɛ le: “N tuto ewura Deevid e daŋ yili kumo fanɛ
         e beeŋ pɔr bɔrɛlambu nɛ b baa bunyaŋ Enyɛnpe nɛ e la Israɛl be Ebɔrɛ na ndoŋ, 8 ama le nɛ Enyɛnpe Ebɔrɛ na daŋ kaŋɛ mo: ‘Fo ka yɛ feeŋ pɔr bɔrɛlambu n sa ma ere,
         k kɔ ekpa ga, 9 ama mannɛ fo e naaŋ pɔr kumo, fo pibinyɛn nɛ e la fo gbagba be ŋklaŋ na e naaŋ ba
         pɔr ma bɔrɛlambu na n sa ma.’10 Enyɛnpe Ebɔrɛ be kɔnɔ nɛ e nase na bɔlɔ so naniere bre. Ma e sɔ n tuto so n ji Israɛl
         be kuwura, ma alɛ e pɔr bɔrɛlambu nɛ baaŋ ba bunyaŋ Enyɛnpe Israɛl be Ebɔrɛ na kumo
         to na. 11 N ta Enyɛnpe Ebɔrɛ be ŋkre be deka na n yili bɔrɛlambu na to, nseŋ ta ajembu paŋgelambi
         anyɔ nɛ b sibɛ ŋkre n deŋi so nɛ Enyɛnpe Ebɔrɛ na nɛ an nananyɛnana kre saŋɛ nɛ e
         lara bumo ashi Ijipt be efuli so dra dra na n wɔtɔ kumo to.”Ewura Sɔlɔmɔn be kabɔrɛkule be asheŋ(1 Bewura 8:22-53)12 Ndoŋ nna nɛ ewura Sɔlɔmɔn yili bɔrɛsure na be anishito Israɛlebi na kikɛ be anishito
         m maaŋ mbe enɔana so ŋ kule Ebɔrɛ. 13 Sɔlɔmɔn daŋ wora danyaŋ be ketempreŋ nɛ kumo be nteŋ la ayadra ashunu nɛ bargato nɛ
         kumo be mparto gba la ayadra ashunu nɛ bargato nɛ kumo be jeŋgreŋ la ayadra anu nna
         n yili kelɔnɛ na be kowushina be nferinto. E daŋ yuu kusɔ jeŋgreŋ ere nna nseŋ gbir
         kumo so m maŋ mbe enɔana so esoso, kakpa nɛ ekama beeŋ baa wu mo, 14 ŋ kule Ebɔrɛ le: “Enyɛnpe nɛ fo la Israɛl be Ebɔrɛ na, Ebɔrɛ kikɛ maŋ naa wɔtɔ fanɛ
         fo ashi esoso nɛ kasawule kikɛ. Fo maa teŋ ŋkre nɛ fo nɛ fo basa nase n sa abar na
         so kikɛ. Fo alɛ bee ŋini bumo fo kasha saŋɛ so nɛ b ta bumo be ŋgbene kikɛ a wora
         kasonu a sa fo na nna. 15 Fo shin nɛ fo kɔnɔ nɛ fo nase n sa n tuto ewura Deevid na bɔlɔ so kabre. 16 Naniere, Enyɛnpe nɛ fo la Israɛl be Ebɔrɛ, shin nɛ fo kɔnɔ nɛ fo nase n sa n tuto
         ewura Deevid fanɛ nɛ mbe kaman to ebi baa wora fo kasonu bre, bumo e naŋ baa ji Israɛl
         be kuwura na e bɔlɔ so. 17 Enyɛnpe nɛ fo la Israɛl be Ebɔrɛ na, shin nɛ kusɔ kama nɛ fo nase kumo be kɔnɔ n sa
         fo kenya ewura Deevid na a bɔlɔ so.18 Fo Ebɔrɛ beeŋ tiŋ a wɔ edimɛdi to durnya ere to a? Esoso kikɛ gba maaŋ tiŋ n sɔ fo.
         Nɛ nuso nɛ bɔrɛlambu nɛ m pɔr ere bre beeŋ tiŋ n sɔ fo? 19 N nyɛnpe Ebɔrɛ, n la fo kayɛrbi nna, nu ma kabɔrɛkule ere nseŋ wora kusɔ nɛ mee kule
         ere n sa ma. 20 Ba keni bɔrɛlambu ere so kapa nɛ kanyɛ. Fo nase kɔnɔ n sa ma fanɛ, ndoŋ nɛ baaŋ ba
         bunyaŋ fo. Amoso saŋkama nɛ m baŋ kilgi anishito n shoŋi bɔrɛlambu ere ŋ kule fo,
         fo nu ma kekule. 21 Saŋkama nɛ ma nɛ fo basa Israɛlebi baŋ kilgi anishito n shoŋi kakpa ere a kule fo
         Ebɔrɛ, fo yili fo pe ebɔrɛso n nu n sa anyi nseŋ ta anyi be alubi m paŋ anyi.22 Nɛ fanɛ b ku asheŋ nna n deŋi esa fanɛ e wora mo barkasa kulubi nseŋ bar mo bɔrɛsure
         ase ashi fo bɔrɛlambu ere to m ba kaŋɛ fanɛ e bɔ ntaŋ fanɛ e maŋ wora shɛŋ, 23 kumo ere Enyɛnpe Ebɔrɛ, fo yili esoso n ji fo nyɛrbi demu nseŋ gberge esa nɛ e ji
         n tɔr na kusoe nseŋ yige emo nɛ e maŋ ji n tɔr na.24 Nɛ bedoŋ baaŋ kɔ m pɔɔ fo basa Israɛlebi so ŋkpal b ka wora alubi ŋ gbiti fo so, nɛ
         b baaŋ chɛrga bumo be nfɛra nseŋ ba fo kutɔ bɔrɛlambu ere to m ba kule fo alubi be
         ketampaŋ, 25 kumo ere fo yili esoso n nu bumo be kekule nseŋ ta bumo be alubi m paŋ bumo nseŋ bɛta
         bumo m ba kasawule nɛ fo ta n sa bumo nɛ bumo nananyɛnana na so.26 Fo baaŋ pɛ bɔrɛ ŋ keta ŋkpal fo basa ka wora kulubi ŋ gbiti fo so nɛ b baaŋ tuba nseŋ
         kilgi bumo be anishito n shoŋi bɔrɛlambu m bar bumo be amu ase ŋ kule fo, 27 kumo ere, Enyɛnpe Ebɔrɛ yili esoso n nu bumo be kekule nseŋ ta fo basa Israɛlebi be
         alubi m paŋ bumo nseŋ ŋini bumo kusɔ nɛ k daga nseŋ shin nɛ bɔrɛ e ba fo kasawule
         nɛ fo ta n sa fo basa fanɛ bumo be kapetɛ mbaanaayɔ ere so.28 Nɛ akoŋ baŋ tɔr kasawule ere so, ŋko aleblawu ko e ba ŋko afugboŋ tushiso ŋko elotɔr
         e ba jija bumo be adɔjibi, ŋko bedoŋ ko e ba kaa kɔ bumo kena ŋko kayurnyaŋ ŋko kulɔ
         ko e ba luri bumo to, 29 kumo ere fo nu bumo be kekule. Nɛ fo basa Israɛlebi baŋ ta kagbenejija n teŋi bumo
         be enɔana kabɔrɛkule to n shoŋi bɔrɛlambu ere, 30 fo yili esoso n nu bumo be kekule nseŋ ta bumo be alubi m paŋ bumo. Fo nawule e nyi
         dimɛdi be kagbene to. Shin nɛ ekama e nya mbe asheŋ woraso be kakɔka, 31 saŋɛ na so fo basa beeŋ baa bunyaŋ fo nsaa nu a sa fo ashi kasawule nɛ fo ta n sa
         an nananyɛnana ere so.32 Befɔ nɛ b shi kufɔ na kaŋ nu eleŋ nɛ fo kɔ nɛ kananɛ fee teŋi fo enɔ lempo na a wora
         asheŋ na, kaŋ baŋ ba bɔrɛlambu ere to m ba kule fo, 33 kumo ere fo yili esoso n nu bumo be kekule nseŋ wora kusɔ nɛ baa sha n sa bumo saŋɛ
         na so durnya be basa kikɛ beeŋ pin fo nsaa nu a sa fo fanɛ kananɛ fo basa Israɛlebi
         bee nu a sa fo na. Loŋ nɛ baaŋ pin fanɛ bɔrɛlambu nɛ m pɔr ere e la kakpa nɛ k daga
         fanɛ b baa bunyaŋ fo na.34 Fo kaŋ kaŋɛ fo basa kenishipereso fanɛ b ya kɔ bumo doŋana kena nɛ b yili kaplɛkama
         ŋ kilgi bumo be anishito n shoŋi kade nɛ fo lara nɛ bɔrɛlambu nɛ m pɔr n sa fo ere
         ŋ kule fo, 35 kumo ere fo yili esoso n nu bumo be kekule n shin nɛ b kɔ m pɔɔ so.36 Ekama bee wora alubi, amoso hale nɛ fo basa wora alubi ŋ gbiti fo nɛ fo nya agbo n
         wɔtɔ bumo nseŋ ta bumo m bɔɔ bumo doŋana enɔ nɛ b pɛ bumo n yɔ efuli pɔtɛ nɛ k wɔ
         kufɔ so gba, 37 fo nu fo basa be kabɔrɛkule. Nɛ fanɛ b chɛrga bumo be nfɛra nseŋ kule fo a bugi to
         e kaŋɛ bumo be alubi kananɛ b la basa lubi nɛ kananɛ b la amu kpakpasowuraana ashi
         efuli na so, kumo ere Enyɛnpe Ebɔrɛ, fo nu bumo be kekule. 38 Nɛ fanɛ b chɛrga bumo be nfɛra kashenteŋto nna ashi efuli na so bre nseŋ kilgi bumo
         be anishito n shoŋi kasawule nɛ fo ta n sa an nananyɛnana na nɛ kade nɛ fo lara ere
         nɛ bɔrɛlambu nɛ m pɔr n sa fo ere nseŋ kule fo, 39 kumo ere fo yili esoso n nu bumo be kekule nseŋ wu bumo kuwɔr n ta fo basa be alubi
         kikɛ m paŋ bumo.40 O Ebɔrɛ, keni anyi so nseŋ nu anyi be kabɔrɛkule nɛ anyee kule nfe ere. 41 Enyɛnpe Ebɔrɛ, koso m bɔla ŋkre be deka nɛ k yili a sa eleŋ nɛ fo kɔ na so n luri
         bɔrɛlambu ere to, nsaa wɔ ndoŋ mbaanaayɔ. Nɛfa fo bɔrɛmatapoana ashi kusɔ kama nɛ
         baa wora to nseŋ shin nɛ fo basa malɛ kikɛ be ŋgbene e fuli bumo ŋkpal fo kelela nɛ
         fee wora a sa bumo so. 42 Enyɛnpe Ebɔrɛ, sa maŋ kini ewura nɛ fo lara na n lɛ. Baa nyiŋi kasha nɛ fo kɔ n sa
         fo kayɛrbi ewura Deevid na.”

Keta bɔrɛlambu na m bɔɔ Ebɔrɛ enɔ be asheŋ(1 Bewura 8:62-66)71 Ewura Sɔlɔmɔn ka kule Ebɔrɛ n loge, nɛ edɛ shi esoso m ba chɔɔ sarga nɛ b lara na.
         Ndoŋ nna nɛ Enyɛnpe Ebɔrɛ be kefulto nyaŋɛ n fulto bɔrɛlambu na kikɛ to. 2 Bɔrɛmatapoana na daŋ maŋ tiŋ n luri bɔrɛlambu na to ŋkpal kefulto gboŋgboŋi nɛ k nyaŋɛ
         a wɔ kumo to na so. 3 Israɛlebi na kikɛ ka wu edɛ na ka shi esoso m ba sɔ bɔrɛlambu na kikɛ to na, nɛ b
         gbir m bunyaŋ Ebɔrɛ a di mo epaŋ ŋkpal mbe kelela nɛ mbe kasha nɛ k wɔtɔ mbaanaayɔ
         so. 4 Ndoŋ nna nɛ ewura Sɔlɔmɔn nɛ basa na kikɛ lara esarga n sa Enyɛnpe Ebɔrɛ. 5 Ewura Sɔlɔmɔn daŋ mɔ ana ŋgboŋ adunyɔ nɛ anyɔ nɛ mbolpɔ nɛ mboe malɛ ŋgboŋ kalfa nɛ
         adunyɔ nna n lara kɔnɔkoŋwuleso be sarga pɔɛŋ nɛ mo nɛ basa na kikɛ ta bɔrɛlambu na
         m bɔɔ Ebɔrɛ enɔ. 6 Israɛlebi na kikɛ daŋ niŋi to a yil nna. Bɔrɛmatapoana na daa yil kakpa nɛ b sa bumo
         na nna. Nɛ Livaiebi na malɛ yili ŋ kilgi anishito n shoŋi bumo nsaa laŋ alaŋsɔ nɛ
         ewura Deevid sa bumo na a maŋkura Enyɛnpe Ebɔrɛ a boŋ nshɛ a kaŋɛ: “Mbe kasha wɔtɔ
         nna mbaanaayɔ!” Bɔrɛmatapoana na malɛ daa foŋ mbel nna.7 Ewura Sɔlɔmɔn daŋ ta kelɔnɛ na be nferinto a mata bɔrɛlambu na be anishito ase na
         nna m bɔɔ Ebɔrɛ enɔ nseŋ lara kechɔɔ m mur be esarga nɛ kɔnɔkoŋwuleso be asɔbɔya be
         esarga be nfɔ nɛ ajibi be sarga. E daŋ wora loŋ nna ŋkpal danyaŋ be bɔrɛsure nɛ e
         daŋ pɔr na ka daa maŋ shibi ga nɛ b baa lara esarga na kikɛ kumo so so.8 Ewura Sɔlɔmɔn nɛ Israɛlebi na kikɛ daŋ ji abuu to be kebaawɔtɔ be kejigboŋ nchɛnshunu
         nna m bɛ abar so. Basa damta na be beko daŋ shi Hamaf Paas ashi kelargato be esoso
         be kaba so nna nɛ beko malɛ shi Israɛl nɛ Ijipt be kasawule be egbaŋ to ashi kelargato
         be kaseto be kaba so. 9 B daŋ ji nchɛnshunu nna ŋkpal bɔrɛsure na be keta m bɔɔ Ebɔrɛ enɔ so nseŋ naŋ ji nchɛ
         ashunu malɛ ŋkpal abuu to be kebaawɔ be kejigboŋ na so n ti so. Kumo be kaman nɛ b
         ta kachɛ koŋwule n ti so n shɛr m bunyaŋ Ebɔrɛ. 10 Kumo be ŋklade nɛ k la kufɔl shunusopo na be nchɛ adunyɔ nɛ asa na, nɛ ewura Sɔlɔmɔn
         shin nɛ basa na kikɛ yɔ bumo peana. Bumo be ŋgbene daŋ fuli bumo ga ŋkpal kananɛ Enyɛnpe
         Ebɔrɛ daŋ nɛfa mbe basa Israɛlebi, nɛ ewura Deevid nɛ ewura Sɔlɔmɔn so.Ebɔrɛ ka naŋ lara mbe kumu ŋ ŋini ewura Sɔlɔmɔn be asheŋ(1 Bewura 9:1-9)11 Ewura Sɔlɔmɔn ka pɔr bɔrɛlambu na nɛ ewura be laŋ na n loge, nɛ kusɔ kama nɛ e kre
         n yili a yɔ amo be kaplɛa so na nite nɛnɛ, 12 nɛ Enyɛnpe Ebɔrɛ lara mbe kumu ŋ ŋini mo edare to kanyɛso nseŋ kaŋɛ mo le: “N nu fo
         kabɔrɛkule nseŋ shuli fanɛ bɔrɛlambu ere to nɛ baaŋ baa lara esarga a sa ma. 13 Nɛ fanɛ m pɛ bɔrɛ ŋko n shin nɛ elotɔr ba ji menyi be adɔjibi ŋko n shin nɛ aleblawu
         ko ba ma basa so, 14 nɛ ma basa bar bumo be amu kaseto ŋ chɛrga bumo be nfɛra a laŋɛ alubi nɛ baa wora
         na be kaplɛa so nseŋ kule ma bre, meeŋ yili esoso n nu bumo be kekule nseŋ ta bumo
         be alubi m paŋ bumo nseŋ naŋ nɛfa bumo be kasawule n shin nɛ k baa wora adɔjibi nɛnɛ.
         15 Meeŋ nu kekule kama nɛ b kule bɔrɛlambu ere to, 16 ŋkpal manɛ so k la meya nna. Baaŋ baa shuŋ ma ndoŋ hale mbaanaayɔ, ma alɛ maaŋ yige
         kumo be kekeni so kikɛ. 17 Fo tuto Deevid daa kɔ kasonu nna n sa ma amoso fo alɛ gba, Sɔlɔmɔn e baa wora loŋ.
         Baa bɛ ma mbra nɛ ma keŋini so, 18 saŋɛ na so ma kɔnɔ nɛ n nase n sa fo tuto fanɛ mbe kanaŋ to be esa e naŋ baa ji Israɛl
         be kuwura saŋkama na beeŋ bɔlɔ so. 19 Ama nɛ fanɛ fo ŋko Israɛl be basa ko kini kebɛ ma mbra so nsaa shuŋ efuli pɔtɛana
         so be agbir, 20 kumo ere meeŋ lara menyi ashi kasawule nɛ n ta n sa menyi ere so nseŋ lar bɔrɛlambu
         nɛ n nɛfa ŋ kaŋɛ fanɛ meeŋ baa wɔ ndoŋ nɛ men baa bunyaŋ ma na to nɛ basa kikɛ e ta
         kumo fanɛ epel be kakpa nsaa keni kumo jiga. 21 Kashenteŋ nna fanɛ bɔrɛlambu na walɛ, ama nɛ kumo be loŋ kaŋ ba wora, k beeŋ chinchiŋ
         basa kama nɛ baa bɔla kumo ase a choŋ nɛ b baa bishi le: ‘Manɛ nna nɛ Enyɛnpe Ebɔrɛ
         wora mbe basa nɛ b wɔ mbe bɔrɛlambu to le?’ 22 Nɛ basa e kaŋɛ bumo le: ‘Ŋkpal b ka kplaŋ Enyɛnpe bumo tutoana be ebɔrɛ nɛ e lara
         bumo ashi Ijipt be efuli so na so nseŋ ya kaa shuŋ agbir pɔtɛana so nɛ e shin nɛ le
         be aleblawu ba bumo so na.’ ”

Kusɔ nɛ ewura Sɔlɔmɔn tiŋ n wora be asheŋ(1 Bewura 9:10-28)81 Nfɛ adunyɔ nɛ Sɔlɔmɔn daŋ ta m pɔr bɔrɛlambu na nɛ ewura be laŋ n loge. 2 Kumo be kaman nɛ e naŋ lɔŋɛ m pɔr nde nɛ ewura Hiram nɛ e la Tayɛ be ewura daŋ ta
         n sa mo na gba nseŋ shin nɛ Israɛlebi na ya chena amo to.3 Ewura Sɔlɔmɔn daŋ ya kɔ Hamaf Zoba kena nna n sɔ ndoŋ be kaba na so kikɛ. 4 E daŋ shin nna nɛ mbe beshumpo lɔŋɛ m pɔr kade nɛ baa tre Tadmɔ nɛ k wɔ keshishɛrsawule
         so na nɛ nde nɛ a wɔ Hamaf nɛ e bee yili mbe ajibi ndoŋ na. 5 E daŋ naŋ lɔŋɛ m pɔr Bɛf Hɔrɔn nɛ k wɔ esoso be kaba so na nɛ Bɛf Hɔrɔn nɛ kumo alɛ
         wɔ kaseto be kaba so na nseŋ shin nɛ b pɔr egbal ŋ kulti amo nseŋ wɔtɔ amo be mbunagboŋana
         kikɛ abersobi. 6 Loŋ koŋwule na nɛ e wora n sa Baalaf nɛ nde nɛ e bee ta ajibi nɛ egbaŋɛturko nɛ egbaŋɛ
         a yili na. Ewura Sɔlɔmɔn daŋ shin nna nɛ mbe beshumpo pɔr asɔ nɛ e bee sha n yili
         Jerusalɛm nɛ Lebanɔn nɛ mbe efuli so be kaplɛkama.7-8 Ewura Sɔlɔmɔn daŋ shin nna nɛ Keenan be efuli so b basa nɛ Israɛlebi daa maŋ mɔ saŋɛ
         nɛ b daŋ lar Ijipt m ba sɔ kasawule na bee shuŋ a sa mo. Bumo e daa la Hitebi nɛ Amɔriebi
         nɛ Pɛrizebi nɛ Hivebi nɛ Jebusiebi nɛ bumo be kaman to ebi la anya hale m ba fo loŋ
         be jemanɛ na so. 9 Ewura Sɔlɔmɔn daa maa tintiŋ Israɛlebi na bre nɛ baa shuŋ ashuŋ kpakpaso ama e daŋ
         ta bumo be beko nna ŋ ki benapo nseŋ ta beko malɛ ŋ ki benapo be benimu nseŋ ta beko
         ŋ ki egbaŋɛturko nɛ bumo nɛ bumo baa dii egbaŋɛ a kɔ kena nɛ benapo nɛ baa nite ayaso
         a kɔ kena be benimu nna.10 Ewura Sɔlɔmɔn daŋ lara ekrachi alfa anyɔ nɛ adunu nna nɛ baa keni beshumpo nɛ baa
         pɔr mbe asɔ na kikɛ so.11 Ewura Sɔlɔmɔn be eche nɛ e la Ijipt be ewura pibiche na, daŋ koso Jerusalɛm be kaba
         ko nɛ baa tre Deevid be kade to na nna n yɔ ewura be laŋ popɔr nɛ Sɔlɔmɔn pɔr na to.
         B ka daŋ ta Enyɛnpe Ebɔrɛ be ŋkre be deka na n ya yili Deevid be kade to na, kumo
         be loŋ e daŋ shin nɛ ewura be laŋ na ki cheembi nɛ ewura Sɔlɔmɔn be eche na maŋ naŋ
         tiŋ n chena kumo to.12 Ewura Sɔlɔmɔn daŋ lara esarga bɔrɛsure nɛ b pɔr bɔrɛlambu na be anishito nna n sa
         Enyɛnpe Ebɔrɛ. 13 E daŋ bɛ kananɛ Mosis ŋini fanɛ b baa lara esarga kewushiachɛ na, nɛ kufɔl popɔr kikɛ
         be kachɛ sososo nɛ bodobodo nɛ a maŋ kɔ yiisi be kachɛgboŋ nɛ kasɔteŋi be kachɛgboŋ
         nɛ abuu to be kebaawɔ be kachɛgboŋ so nna.14 Kananɛ mo tuto ewura Deevid nɛ e la Ebɔrɛ be esa na daŋ kaŋɛ mo na, nɛ mo alɛ gba
         bɛ so nseŋ nyiŋi m barga kushuŋ na to n sa bɔrɛmatapoana nɛ Livaiebi nɛ baa chɛ bɔrɛmatapoana
         to a boŋ nshɛ nseŋ naa chɛ bumo to a shuŋ karechɛ kikɛ na. E daŋ barga bɔrɛlambu na
         be mbuna be bekenipo na to ntuŋ ntuŋ so nna n yili nɛ baa shuŋ mbunagboŋ na be kekama
         ekpa karechɛ kikɛ. 15 B daŋ bɛ asheŋ nɛ ewura Deevid daŋ kaŋɛ bɔrɛmatapoana nɛ Livaiebi na a laŋɛ ajibi
         be ebuana nɛ asheŋ ko ana gba be kaplɛa so nna dede.16 Ewura Sɔlɔmɔn daŋ wora kusɔ kama nɛ e kre fanɛ e beeŋ wora na kikɛ nna n loge, baŋ
         yili saŋɛ so nɛ b fara Enyɛnpe Ebɔrɛ be bɔrɛlambu na be gbaltɔlase hale nɛ k ya loge.17 Kumo be kaman nɛ ewura Sɔlɔmɔn yɔ Eziɔngɛba nɛ Elaf nɛ a la Edɔm be kasawule so be
         ndegboŋ anyɔ nɛ a wɔ teku peper na be kɔnɔ ase na. 18 Ewura Hiram daŋ shin nna nɛ mbe basa nɛ b nyi nchu to be asheŋ nɛnɛ na ta ekuloŋgboŋana
         ko m ba sa ewura Sɔlɔmɔn. Bumo nɛ Sɔlɔmɔn be basa e daŋ bɔla nchu so n yɔ efuli nɛ
         baa tre Ɔfir na. B ka bɛta a ba, nɛ b bar ewura Sɔlɔmɔn shuwa nɛ amo be egbɛ sa fanɛ
         kilo ŋgboŋ kuduanu.

Shɛba be ewurche ka ba bɔɔ ewura Sɔlɔmɔn so be asheŋ(1 Bewura 10:1-13)91 Shɛba be ewurche ka nu kananɛ Ewura Sɔlɔmɔn be ketre daŋ dii ga nna nɛ e keta mbe
         benimu damta nseŋ kre asɔ nɛ a kɔ efɛa belbelso nɛ shuwa damta ko n deŋi enyɔma so
         n yɔ Jerusalɛm nɛ e ya bishi ewura Sɔlɔmɔn mmalga kpakpaso. Mo nɛ ewura Sɔlɔmɔn ka
         tu abar nɛ e bishi mo asheŋ nɛ e wɔ mbe nfɛra to kikɛ. 2 Ewura Sɔlɔmɔn daŋ sa mmalga na kikɛ be atuwebi nna. Asheŋ bishiso na be kekama daa
         maŋ du mo so kpakpa. 3 Shɛba be ewurche na daŋ nu ewura Sɔlɔmɔn be kanyiasheŋ be mmalga nseŋ wu ewura be
         laŋ nɛ e pɔr na gba. 4 E ka wu ajibi nɛ b chige n yili ewura Sɔlɔmɔn be teebɔl so na, nɛ ebuana nɛ mbe benimuana
         wɔtɔ na, nɛ kananɛ ewura be laŋ na be beshumpo be asheŋ bee bɛ abar so nɛnɛ nɛ epiŋi
         nɛ nyɛrbi nɛ baa chige ajibi kejigboŋ nɛ esarga be kelara be jemanɛ ashi bɔrɛlambu
         to na bee buu na, nɛ k chinchiŋ mo alegaiso.5 Ndoŋ nna nɛ e kaŋɛ ewura Sɔlɔmɔn le: “Kusɔ nɛ n nu ma efuli so a laŋɛ fo kaplɛa so
         nɛ kanyiasheŋ nɛ fo kɔ kikɛ la kashenteŋ nna! 6 N daa maŋ yirda kumo be loŋ, ama ŋ gbagba ka ba wu kumo be kashenteŋ ere pɔɛŋ nɛ n
         yirda. M maŋ nu fo kanyiasheŋ ere be asheŋ be bargato gba. Fo kanyiasheŋ chɔ kananɛ
         n nu kumo be asheŋ basa kutɔ na ga. 7 Basa nɛ baa shuŋ fo nsaa wɔ fo kutɔ saŋkikɛ a nu fo kanyiasheŋ be mmalga na nu ebel
         pasaa! 8 Kemaŋkura e baa la Enyɛnpe fo Ebɔrɛ na peya. Mbe kagbene fuli fo so ga nna so nɛ e
         ta fo ŋ ki Israɛlebi be ewura nɛ fo baa ji bumo so eleŋ. Ŋkpal e ka bee sha mbe basa
         Israɛlebi nsaa sha kebaakuŋ bumo saŋkama nɛ so e ta fo ŋ ki bumo be ewura nɛ fo baa
         ji asheŋ nɛ amo be ekpa so nsaa wora asɔ nɛ a niŋi ekpa a sa bumo na.9 Ewurche na daŋ ta shuwa kilo ŋgboŋ ana nɛ abitasɔ damta nɛ asɔ nɛ a kɔ efɛa belbelso
         nɛ amo be efɛa maŋ kɔ sara nna m ba sa ewura Sɔlɔmɔn. Asɔ nɛ a kɔ efɛa belbelso kikɛ
         daa maŋ walɛ n fo amo nɛ Shɛba be ewurche na ta m ba sa ewura Sɔlɔmɔn na so”.10 Ewura Sɔlɔmɔn daŋ sa Shɛba be ewurche na kusɔ kama nɛ e daa sha nna. Asɔ nɛ ewura
         Sɔlɔmɔn daŋ sa mo na daa chɔ kakɛ nɛ ewurche na daŋ bar mo na. Ade be kaman nɛ Shɛba
         be ewurche na nɛ mbe basa bɛta n yɔ bumo be efuli so. 11 Ewura Hiram nɛ ewura Sɔlɔmɔn be basa nɛ baa shuŋ nchu so na shi efuli nɛ baa tre Ɔfir
         na nna m bar ewura Sɔlɔmɔn shuwa nɛ ndibi nɛ baa tre junipa na nɛ abitasɔ.12 Ewura Sɔlɔmɔn daŋ ta ndibi na nna n lɔŋɛ bɔrɛlambu na nɛ ewura be laŋ be asɔ nɛ baa
         bɔla so a dii a luri amo to na nseŋ ta amo be ako n lɔŋɛ ejaŋjilaŋ nɛ ejirgo n sa
         beshɛbompoana. Loŋ be asheŋ maŋ naŋ wora ashi Juda be kasawule so kikɛ.13 Ewura Sɔlɔmɔn daa nya shuwa kilo ŋgboŋ adunyɔ ashi lampo nɛ e bee sɔ to nna. 14 Ama eyawujipo nɛ benitepo be asɔ nɛ baa sa mo bre maŋ ti so. Areebia be efuli so be
         bewura nɛ Israɛl be efuli so be abonfu to be gomena be benimu gba daa sa mo gbiti
         nɛ shuwa nna.15 Ewura Sɔlɔmɔn daŋ lɔŋɛ benapo be abɛlso be asɔkuŋso gboŋgboŋi alfa anyɔ nɛ b bɛa shuwa
         nɛ amo be egbɛ sa fanɛ kilo asa m mata amo be kekama so nna, 16 nseŋ wora amo be awurbi alfa asa nɛ b bɛa shuwa nɛ amo be egbɛ sa fanɛ kilo koŋwule
         nɛ bargato m mata amo alɛ be kekama so. E daŋ shin nna nɛ b ta asɔkuŋso na kikɛ n
         yili ewura be laŋ to be ebugboŋ nɛ baa tre Lebanɔn be kupo na to.17 Kusɔlnyi nɛ b daŋ ta n lɔŋɛ mbe kuwurputi be echenakpa gboŋgboŋi nseŋ ta shuwa lela
         malɛ m mata m mata kumo kikɛ so. 18 Atemprembi ashe nɛ baa dii so a yɔ kuwurputi na be echenakpa. B daŋ ta shuwa nna mata
         kabɛ nɛ mbe aya bee yili so nɛ echenakpa na be kakpa nɛ enɔ bee deŋi so na kikɛ nna.
         Ebuluŋ be mpɔrduli malɛ daa yil kuwurputi na be bena nɛ jisoso kikɛ nna. 19 Ebuluŋ be mpɔrduli kuduanyɔ e daa yil atemprembi ashe na ase. Ketemprembi kama be
         kaba kama daa kɔ buluŋ be kapɔrduli nna m mata kumo. Loŋ be ewura be echenakpa na
         be kaduli maŋ wɔ efuli kikɛ so.20 Shuwa lela nɛ b daŋ ta n lɔŋɛ ewura Sɔlɔmɔn be asɔ nuu nchu nɛ laŋ to be asɔjito nɛ
         a wɔ mbe laŋ to be ebugboŋ nɛ baa tre Lebanɔn be kupo na to. Ewura Sɔlɔmɔn be jemanɛ
         so b daa maa keni gbiti a bɔlɔ kenishi ŋkpal shuwa ka daŋ chase kaplɛkama so. 21 Ewura Sɔlɔmɔn daa kɔ nchu so be ekuloŋgboŋ damta nɛ amo nɛ ewura Hiram be nchu so
         be ekuloŋgboŋ bee nite nchu so. Nfɛ asa kikɛ mbe nchu so be ekuloŋgboŋ na daa sulɔ
         shuwa nɛ gbiti nɛ asɔlnyii nɛ enyare nɛ efɛate nna a bɛta a ba.22 Ewura Sɔlɔmɔn daa kɔ kedamaya nɛ kanyiasheŋ a chɔ ewura kikɛ durnya to. 23 Bewura kikɛ daa ba mo kutɔ nna m baa kaa a nu mbe kanyiasheŋ be mmalga nɛ Ebɔrɛ ta
         n sa mo na. 24 Bewura nɛ baa ba mo kutɔ na be ekama daa bar mo kakɛ nna. Beko daa bar mo gbiti nɛ
         shuwa nɛ epiŋi tenteŋ nɛ akɔsɔ nɛ asɔ nɛ a kɔ efɛa belbelso nɛ egbaŋɛ nɛ ekurma. Loŋ
         nɛ bekama nɛ baa ba mo kutɔ kafɛ kafɛ kikɛ na daa wora.25 Ewura Sɔlɔmɔn daa kɔ egbaŋɛturko nɛ egbaŋɛ be eyilikpa ŋgboŋ ana nna, nsaa kɔ egbaŋɛ
         nawule malɛ ŋgboŋ kuduanyɔ. E daŋ shin nna nɛ amo be ako wɔ Jerusalɛm nɛ ako malɛ
         wɔ mbe nde pɔtɛana to. 26 Mo e daa ji bewura nɛ b wɔ Lɔrgboŋ nɛ baa tre Yufreetes na ashi kelargato be esoso
         n ya fo Filistiebi be efuli so ashi kelargato be kaseto n ta n ya fo Ijiptebi be kasawule
         be egbaŋ to kikɛ so eleŋ. 27 Mbe jemanɛ so gbiti daŋ baŋ gbigi Jerusalɛm nna fanɛ ajembu na, nɛ ndibi nɛ baa tre
         sida na malɛ gba daŋ gbigi fanɛ ndibi nɛ baa tre sikamɔɔ nɛ e wɔ Juda be kebeemase
         na. 28 Ijipt nɛ efuli pɔtɛana so nɛ ewura Sɔlɔmɔn daa tɔ mbe egbaŋɛ.Ewura Sɔlɔmɔn be lalaloge be kamalga be asheŋ(1 Bewura 11:41-43)29 B daŋ sibɛ kusɔ kama nɛ ewura Sɔlɔmɔn naŋ wora saŋɛ nɛ e daa la ewura na nna n wɔtɔ
         anebi Neetan nɛ anebi Abija nɛ e shi Shilo na nɛ anebi Iduu nɛ e sibɛ Nebat pibinyɛn
         Jeroboam be asheŋ na be nwɔl to. 30 Nfɛ adena nɛ Sɔlɔmɔn daŋ ji Israɛl be kasawule so kikɛ be kuwura ashi Jerusalɛm to.
         31 E ka wu nɛ b ya puli mo Jerusalɛm nɛ baa tre Deevid be kade to na, nɛ mo pibinyɛn,
         Rehoboam, malɛ sɔ mo so ŋ ki ewura.

Eyiriana nɛ a wɔ kelargato be esoso be kaba so na ka kini kenu n sa ewura Rehoboam
         be asheŋ(1 Bewura 12:1-20)101 Rehoboam daŋ yɔ Shɛkɛm nna nɛ Israɛlebi nɛ b wɔ kelargato be esoso be kaba so chala
         abar a jo mo ndoŋ nɛ b buu mo kuwura. 2 Jeroboam nɛ e la Nebat pibinyɛn nseŋ daŋ shile n ya ŋana Ewura Sɔlɔmɔn so ashi Ijipt
         na ka nu loŋ nɛ e bɛta m ba epe. 3 Kelargato be esoso be kaba so be eyiriana na e daŋ shuŋi n tre mo, nɛ bumo nɛ mo kikɛ
         yɔ Rehoboam kutɔ n ya kaŋɛ mo le: 4 “Fo tuto bre daŋ shin nɛ anyee gben ga. Fo baaŋ ku anyi be ashuŋ so nseŋ shin nɛ asheŋ
         bɔ n sa anyi bre, kumo ere anyi alɛ beeŋ baa shuŋ fo saŋkama.”5 Nɛ Rehoboam kaŋɛ bumo le: “Men sa ma nchɛ asa nɛ n fɛ kesheŋ ere be asheŋ. Kumo be
         kaman nɛ men bɛta m ba nu kusɔ nɛ k wɔtɔ.” Ndoŋ nna nɛ basa na bɛta n yɔ.6 Kumo be kaman nɛ Rehoboam ya bishi benimu nɛ b daa la mo tuto be asoetojipoana na
         le: “Manɛ nɛ menyee sha fanɛ ŋ kaŋɛ basa ere?”7 Nɛ bumo alɛ kaŋɛ le: “Fo baa wora basa ere kelela nsaa wora kusɔ nɛ baa sha a sa bumo,
         kumo ere bumo alɛ beeŋ baa shuŋ fo saŋkikɛ.”8 Ama e daŋ kini benyɛnnimu na be kasotoji nna nseŋ ya sɔ mo braana mbifɔlbi nɛ mo nɛ
         bumo la sarato na be kasotoji. 9 Le nɛ e daŋ bishi bumo: “Manɛ be kasotoji nɛ men kɔ n sa ma? Manɛ nɛ menyee sha ŋ
         ka kaŋɛ basa nɛ baa kaŋɛ ma fanɛ ŋ ku bumo be kushuŋ so n sa bumo ere?”10 Ndoŋ nna nɛ mo braana nɛ mo nɛ bumo koso kebiato na kaŋɛ e kaŋɛ basa na le: “Men sa
         maa ta n tuto a ber ma. 11 Nɛ n tuto daa ta ashuŋ damta a sa menyi nna ma ere beeŋ naŋ wora amo keshi n ti so.
         Nɛ e daa ta kuchuchɔ fuloŋ a kuya menyi so, ma ere beeŋ ta gbaŋɛ be kuchuchɔ a kuya
         menyi so!”12 Nchɛ asa na ka fo nɛ Jeroboam nɛ basa na kikɛ bɛta m ba Rehoboam kutɔ fanɛ kananɛ
         e yili bumo na gbagba. 13 Ewura na daŋ kini benyɛnnimu na be kasotoji nna nsaa malga basa na m malga jiga 14 fanɛ kananɛ mbrantiɛbia na kaŋɛ mo na, a kaŋɛ le: “Nɛ n tuto daa shin nɛ menyee shuŋ
         ga, ma ere beeŋ shin nɛ men shuŋ a chɔ loŋ. Nɛ e daa ta kuchuchɔ fuloŋ a kuya menyi
         so, ma ere beeŋ ta gbaŋɛ be kuchuchɔ ŋ kuya menyi so!” 15 K daa la Enyɛnpe Ebɔrɛ be kepar nna fanɛ kusɔ nɛ e bɔla anebi Ahija nɛ e shi Shilo
         na so ŋ kaŋɛ Nebat pibinyɛn Jeroboam na e bɔlɔ so. Kumo alɛ be loŋ so nɛ ewura na
         be shɛŋ daa maŋ wɔ basa na to na. 16 Basa na ka wu fanɛ ewura na maŋ nu n sa bumo na, nɛ b ponte ŋ kaŋɛ le: “Anyi nɛ Deevid
         nɛ mbe kanaŋ maŋ kɔ shɛŋ! Manɛ nɛ b daŋ wora n sa anyi? Israɛlebi, men shin nɛ an
         yɔ epe! Men yige Rehoboam nɛ e baa ji mbe laŋ to ebi nawuleso kuwura.”Ndoŋ nna nɛ Israɛlebi na kini kenu n sa mo 17 nɛ Juda be kaba so nawule ebi sɔ Rehoboam fanɛ bumo be ewura.18 Kede be kaman nɛ ewura Rehoboam shuŋi Adoniram nɛ e bee keni beshumpo so na fanɛ e
         ya malga Israɛlebi na kutɔ. E ka yɔ nɛ b kpa mo ajembu m mɔ. Nɛ Rehoboam nya manaŋ
         n luri mbe gbaŋɛturko to n shile n yɔ Jerusalɛm. 19 Baŋ yili loŋ be saŋɛ m ba fo kabre, basa nɛ b wɔ Israɛl be kelargato be esoso be kaba
         so na bee kini kebaanu a sa ewura Deevid be kanaŋ to be kuwurji be mbra nna.

Shemaya be kewuŋkaŋɛ be asheŋ(1 Bewura 12:21-24)111 Ewura Rehoboam ka ba Jerusalɛm na, nɛ e tre Bɛnjamin nɛ Juda be yiri na to be benapo
         lempo ŋgboŋ kalfa nɛ aduburwa m ba abar so. E daa sha keyɔ n ya kɔ Israɛl be eyiri
         nɛ a wɔ kelargato be esoso be kaba so na kena nna saŋɛ na so efuli na kikɛ beeŋ baa
         kraa la kukoŋwule. 2 Ama Enyɛnpe Ebɔrɛ na daŋ kaŋɛ anebi Shemaya 3 nna fanɛ e ta le be kubɔya ere n sa ewura Rehoboam nɛ Juda nɛ Bɛnjamin be yiri to
         be basa na kikɛ. 4 E yɛ: “Men sa maŋ kaŋ kɔ menyi gbagba be basa Israɛlebi na kena. Menyi kikɛ e baa
         yɔ epe. Ma keparso nɛ le be asheŋ ere kikɛ wora na.” Nɛ b nu kusɔ nɛ Enyɛnpe Ebɔrɛ
         kaŋɛ bumo na nseŋ yige keya kɔ Jeroboam nɛ mbe basa kena.Rehoboam ka pɔr egbal ŋ kulti ndeana na be asheŋ5 Nɛ ewura Rehoboam shir a wɔ Jerusalɛm nseŋ shin nɛ b pɔr egbalana ŋ kulti Juda nɛ
         Bɛnjamin be yiri to be nde ere. 6 Amo ale Bɛtlɛhɛm nɛ Etam nɛ Tekua 7 nɛ Bɛfzur nɛ Soko nɛ Adulam 8 nɛ Gaaf nɛ Marɛsha nɛ Ziif 9 nɛ Adoraim nɛ Lakish nɛ Azeka 10 nɛ Zora nɛ Aijalɔn nɛ Hibrɔn. 11 E daŋ shin nna nɛ baa kuŋ amo nɛnɛ nseŋ lara benapo be benimu nɛ baa keni nde na be
         kekama so nseŋ ta ajibi nɛ ɔlif be ŋku nɛ asɔnuuso, 12 nɛ abɛlso be asɔkuŋso nɛ akpaana n wɔtɔ amo to. Ŋkpal loŋ so e daŋ ji eleŋ Juda nɛ
         Bɛnjamin be nde so ga.Bɔrɛmatapoana nɛ Livaiebi ka ba Juda be kasawule so be asheŋ13 Bɔrɛmatapoana nɛ Livaiebi nɛ b shi Israɛl be kelargato be esoso be kaba so be eyiri
         to na kikɛ daa bɛ ewura Rehoboam so nna. 14 Livaiebi na yige bumo be asɔbɔya be ejikpa nɛ nsawule ko nna n lɛ nseŋ koso n yɔ Juda
         nɛ Jerusalɛm ŋkpal ewura Jeroboam nɛ e bee ji Israɛl be kuwura na nɛ bewura nɛ b bɛ
         mo so na kikɛ ka maŋ shuli fanɛ b baa shuŋ fanɛ Enyɛnpe Ebɔrɛ be bɔrɛmatapoana so.
         15 Ewura Jeroboam daŋ lara mo gbagba be bɔrɛmatapoana nna fanɛ b baa shuŋ kakpa nɛ nnyamase
         na bee lɔŋɛ bumo be agbir na nsaa sha fanɛ b baa shuŋ ayoyu lubi nɛ egbolufɔlbi nɛ
         e lɔŋɛ fanɛ agbir na. 16 Ndoŋ nna nɛ Israɛl be eyiriana na to be basa nɛ b daa sha kebaashuŋ Enyɛnpe Ebɔrɛ
         kashenteŋto na bɛ bɔrɛmatapoana na nɛ Livaiebi na so n yɔ Jerusalɛm, saŋɛ na so baaŋ
         tiŋ a lara esarga a sa Enyɛnpe Ebɔrɛ nɛ e la bumo nananyɛnana be Ebɔrɛ na. 17 Ŋkpal loŋ so Juda be kuwurji na daŋ ji eleŋ ga nɛ b chɛ Sɔlɔmɔn Pibinyɛn Rehoboam
         to nfɛ asa, nɛ bumo nɛ mo chena fanɛ kananɛ bumo nɛ ewura Deevid nɛ ewura Sɔlɔmɔn
         daa wɔtɔ na.18 Ewura Rehoboam e daŋ ta Mahalaf nɛ mo tuto daa la Jerimɔf nɛ e la ewura Deevid pibinyɛn
         na. Mo nio e daa la Eliab pibiche Abiheel nɛ e la Jɛsi nɛ e la ewura Deevid mo tuto
         na mo nanabi na. 19 Ewura Rehoboam nɛ Mahalaf daa kɔ mbinyɛnsobi asa nna: Bumo e la, Jewush nɛ Shemariya
         nɛ Zaham. 20 Kumo be kaman nɛ Rehoboam ta Absalɔm pibiche Maaka. Mo nɛ Maaka daa kɔ mbinyɛnsobi
         ana nna, bumo e daa la: Abija nɛ Attai nɛ Ziza nɛ Shelomif.21 Ewura Rehoboam daa kɔ beche kuduaburwa nɛ bejipo malɛ adeshe. E daa kɔ bibinyɛn adunyɔ
         nɛ aburwa nɛ bibiche malɛ adeshe. Mbe beche nɛ bejipo kikɛ to Maaka nɛ e daa sha ga.
         22 Mbe mbia malɛ kikɛ to, Maaka be pibinyɛn Abija nɛ e daa sha ga hale n lara mo fanɛ
         esa nɛ e beeŋ ba sɔ mo so n ji kuwura mbe kaman. 23 Ewura Rehoboam daŋ wora kanyiasheŋ nna n shin nɛ mbe mbinyɛnso na be ekama bee keni
         Juda nɛ Bɛnjamin be eyiriana be nde nɛ b pɔr egbal ŋ kulti na so. E daŋ sa bumo asɔ
         kama nɛ baaŋ ta a keni ndeana na so nna nseŋ ta beche damta n sa bumo n ti so.

Ijipt be esa ka kɔ m pɔɔ Juda so be asheŋ(1 Bewura 14:25-28)121 Rehoboam be kuwura ka baŋ yili nɛnɛ, nɛ mo nɛ mbe basa kini kebaabɛ Enyɛnpe Ebɔrɛ
         be mbra so. 2 Rehoboam ka ji kuwura be kafɛ nusopo to, nɛ Enyɛnpe Ebɔrɛ gberge bumo kusoe n shin
         nɛ Ijipt be ewura Shishak ba kɔ n sɔ Jerusalɛm ŋkpal b ka maa wora Enyɛnpe Ebɔrɛ kasonu
         so. 3 Benapo nɛ baa ta egbaŋɛturko a kɔ kena na be basa kagboŋ nɛ alfa anyɔ nɛ egbaŋɛdiipoana
         malɛ ŋgboŋ adeshe nɛ benapo damta nɛ esa maaŋ tiŋ ŋ karga nɛ b shi Libiya nɛ Sukkit
         nɛ Itiopia nɛ ewura na daŋ ta n ya kɔ kena na. 4 E daŋ kɔ n sɔ Juda be nde nɛ b pɔr egbal ŋ kulti na kikɛ nna hale n ya fo Jerusalɛm.5 Anebi Shemaya daŋ yɔ ewura Rehoboam nɛ Juda be bejuŋkparpoana nɛ b shile n ya ŋana
         Shishak so ashi Jerusalɛm na kutɔ nna n ya kaŋɛ bumo le: “Enyɛnpe be kubɔya nɛ e kɔ
         a sa menyi nde. E yɛ: ‘Ŋkpal men ka kini ma so, ma alɛ gba yige menyi m bɔɔ Shishak
         enɔ.’ ”6 Nɛ ewura na nɛ mbe bejuŋkparpoana shuli fanɛ b wora kulubi nseŋ kaŋɛ le: “Kusɔ nɛ
         Enyɛnpe Ebɔrɛ wora na kɔ akpa.”7 Enyɛnpe Ebɔrɛ na ka nu loŋ, nɛ e kaŋɛ Shemaya le: “Ŋkpal b ka shuli fanɛ b wora kulubi
         so, m maaŋ mur bumo. Hale Shishak bee kɔ bumo gba, baaŋ pete. Ma agbo maaŋ naŋ ba
         Jerusalɛm so ga, 8 ama Shishak beeŋ pɔɔ bumo so, loŋ nɛ baaŋ pin kebaashuŋ ma nɛ kebaashuŋ durnya ere
         to be bewura ere be mbarga.”9 Ewura Shishak daŋ ba Jerusalɛm nna m ba ta bɔrɛlambu na to nɛ ewura be laŋ to be asɔ
         lela kikɛ. E daŋ ta asɔ kikɛ nna nseŋ ta benapo be shuwa be asɔkuŋso nɛ ewura Sɔlɔmɔn
         lɔŋɛ na gba n ti so. 10 Ewura Rehoboam daŋ lɔŋɛ danyaŋ be asɔkuŋso nna n tal amo na to nseŋ ta amo n wɔtɔ
         bekumpo nɛ baa keni ewurkpa be mbunagboŋ so na be benimu be enɔ to. 11 Saŋkama nɛ ewura na baaŋ yɔ bɔrɛlambu na to, bekumpo na bee ta asɔkuŋso na nna a keta,
         ewura na baaŋ bɛta n yɔ epe nɛ b naŋ bɛta amo n ya wɔtɔ ebu nɛ baa kuŋ na to. 12 Ŋkpal ewura Rehoboam ka naŋ bɛta m ba Enyɛnpe Ebɔrɛ kutɔ so, Enyɛnpe na be agbo daa
         maŋ mur mo cheche, nɛ asheŋ naŋ nyalɛ ashi Juda be efuli so.13 Ewura Rehoboam daŋ ji kuwura ashi Jerusalɛm nna nɛ mbe kuwura malɛ ji eleŋ ga. E daa
         la nfɛ adena nɛ kako nna pɔɛŋ nseŋ ji kuwura nfɛ kuduashunu ashi Jerusalɛm nɛ Enyɛnpe
         Ebɔrɛ lara ashi Israɛl be efuli so kikɛ fanɛ b baa bunyaŋ mo ndoŋ na. Ewura Rehoboam
         mo nio e daa la Naama nɛ e shi Ammɔn be efuli so na. 14 E daŋ wora alubi nna ŋkpal e ka daa maa wora Enyɛnpe Ebɔrɛ be aparsheŋ so.15 B sibɛ ewura Rehoboam be kusɔ nɛ e wora saŋɛ so nɛ e daa la ewura na nɛ mbe kanaŋ
         to be asheŋ kikɛ nna n wɔtɔ anebi Shemaya nɛ anebi Iddo be adrasheŋ be nwɔl to. Saŋɛ
         so nɛ Rehoboam daa la Juda be ewura na, mo nɛ Israɛl be ewura Jeroboam daa kɔ abar
         kena nna saŋkikɛ. 16 Ewura Rehoboam ka wu, kakpa nɛ baa puli bewurbi ashi Jerusalɛm nɛ k la ewura Deevid
         be kade to na nɛ b daŋ puli mo. Ndoŋ nna nɛ mo pibinyɛn Abija sɔ mo so ŋ ki ewura.

Abija ka kɔ Jeroboam kena be asheŋ(1 Bewura 15:1-8)131 Ewura Jeroboam ka ji kuwura ashi Israɛl be efuli so be kafɛ kuduaburwasopo be jemanɛ
         so nɛ Abija malɛ ki Juda be efuli so be ewura 2 nseŋ ji kuwura Jerusalɛm to nfɛ asa. Mo nio e daa la Yuriya nɛ e shi Gibia na pibiche
         Mikaya. Ndoŋ nna nɛ kena tɔr ewura Abija nɛ ewura Jeroboam so. 3 Abija be benapo daa wɔ basa ŋgboŋ alfa ana, nɛ Jeroboam daŋ keta benapo ŋgboŋ alfa
         aburwa n ya kɔ mo kena.4 Benapo na daŋ ya tu abar abee so be efuli nɛ k wɔ Efrayim na nna. Ewura Abija daŋ
         dii kebeegboŋ nɛ baa tre Zemariam na nna n yɔ kumo be esoso n ya tre Jeroboam nɛ Israɛlebi
         na m ponte ŋ kaŋɛ le: “Men nu nfe! 5 Men maŋ nyi fanɛ Enyɛnpe Ebɔrɛ nɛ e la Israɛl be Ebɔrɛ na nase kɔnɔ kpakpaso n sa
         ewura Deevid fanɛ mo ere Ebɔrɛ na ta Israɛl be kuwurji nna n sa mbe kaman to ebi mbaanaayɔ
         a? 6 Nebat pibinyɛn Jeroboam daŋ kini kenu n sa mbe ewura Sɔlɔmɔn nna.” 7 Kumo be kaman nɛ e chala befɛpo nɛ basa fuloŋ be katuŋ ko nɛ b tintiŋ Rehoboam nɛ
         e baa wora kusɔ nɛ baa sha ŋkpal e ka kra la kebia nsaa maaŋ tiŋ n yili asheŋ kananɛ
         a daga loŋ be saŋɛ na so. 8 Naniere, fee fɛ fanɛ feeŋ tiŋ ŋ kɔ m pɔɔ kuwurji nɛ Enyɛnpe ta n sa ewura Deevid be
         kaman to ebi ere so nna? Menyi alɛ kɔ benapo damta nɛ agbir nɛ Jeroboam ta shuwa n
         lɔŋɛ fanɛ egbolu fɔlbi na nna nɛ e baa la menyi be agbirana. 9 Fo ju Enyɛnpe Ebɔrɛ be bɔrɛmatapoana nɛ b la Ɛɛrɔn be kaman to ebi na nseŋ ju Livaiebi
         na gba. Fo lara basa pɔtɛ ko nna nɛ b sɔ bumo be kabɔrɛmata be kushuŋ be eyilikpa
         fanɛ kananɛ efuli pɔtɛ ko be basa bee wora na. Ekama malɛ nɛ e baŋ ta gbolu ŋko mbolpɔ
         ashunu m ba, fo shin nɛ e bee ki menyi be agbirana nɛ a maŋ la shɛŋ na be kegbirwura
         nna.10 “Ama anyi ere kraa shuŋ Enyɛnpe nɛ e la anyi be Ebɔrɛ na nna. Anyi alɛ maaŋ kini mo
         kikɛ. Ɛɛrɔn be kaman to ebi e kraa shuŋ kabɔrɛmata be kushuŋ na nɛ Livaiebi na malɛ
         bee chɛ bumo to. 11 Kachipurso nɛ kaaseso kikɛ, baa chɔɔ duwu nɛ asɔbɔya be kechɔɔ m mur be esarga nna
         a sa Enyɛnpe Ebɔrɛ. Baa ta bodobodo be sarga na nna a deŋi teebɔl nɛ k du cheembi
         na so daŋkare be ekpa so nsaa chɔɔ efitila nɛ a yil shuwa be kefitilatɔl na malɛ so
         kaaseso kikɛ. Anyi ere bee bɛ Enyɛnpe Ebɔrɛ be mbra na so nna, ama menyi ere kini
         mo. 12 Ebɔrɛ gbagba e la anyi be ejuŋkparpo nɛ mbe bɔrɛmatapoana malɛ wora shiriya nɛ b foŋ
         bumo be mbel n tre anyi nɛ anyi nɛ menyi e kɔ kena. Israɛlebi, men sa maŋ kaŋ kɔ an
         nananyɛnana be Ebɔrɛ na kena ŋkpal manɛ so menyi maaŋ pɔɔ so kikɛ!”13 Jemanɛ ere so nɛ ewura Jeroboam shin nɛ mbe benapo ko ya pugi Judaebi na be benapo
         na be kaman to nɛ bumo nɛ b ka na malɛ wɔ bumo be anishito a jo nɛ b kɔ bumo kena.
         14 Judaebi na ka keni n wu fanɛ b kulti bumo n wɔtɔ na, nɛ b shu n tre Ebɔrɛ fanɛ e chɛ
         bumo to. Ndoŋ nna nɛ bɔrɛmatapoana na foŋ bumo be mbel 15 nɛ Judaebi na cha kena to be awɔr ga. Kede be kaman nɛ ewura Abija juŋkpar bumo n
         ya kɔ kena na nɛ Ebɔrɛ chɛ bumo to nɛ b pɔɔ Jeroboam nɛ Israɛlebi be benapo na so
         m mɔ bumo. 16 Israɛlebi na daŋ kilgi nna a shil nɛ Ebɔrɛ na shin nɛ Judaebi na ju m bɛ bumo so a
         mɔ bumo. 17 Ewura Abija nɛ mbe benapo daŋ kɔ m pɔɔ Israɛlebi na so nna nseŋ mɔ bumo be benapo
         ŋgboŋ alfa anu kikɛ. 18 Ŋkpal Juda be basa ka ta bumo be yirda n lɛ Enyɛnpe Ebɔrɛ nɛ e la bumo nananyɛnana
         be Ebɔrɛ na so so, nɛ b daŋ kɔ m pɔɔ Israɛlebi na so na.19 Ewura Abija daŋ ju m buu Jeroboam be benapo na so nna hale n ya sɔ bumo be nde ko
         ana. Nde na e la Bɛtɛl nɛ Jeshana nɛ Efrɔn nɛ ndewurbi nɛ a kulti amo na kikɛ. 20 Jemanɛ nɛ Abija daa ji Juda be efuli so be kuwura na, Jeroboam daa maŋ naŋ nya eleŋ
         kikɛ. Amo kikɛ be lalaloge, nɛ Enyɛnpe Ebɔrɛ shin nɛ e wu.21 Abija bre be kuwurji be eleŋ daŋ baa ti so nna ga. E daa kɔ beche kuduana nɛ mbinyɛnsobi
         adunyɔ nɛ anyɔ nɛ mbichesobi kuduashe nna. 22 B daŋ sibɛ Abija be mmalga nɛ mbe aworbi kikɛ nna n wɔtɔ anebi Iddo be adrasheŋ be
         nwɔl to.

Ewura Asa ka kɔ m pɔɔ Itiopiaebi na so be asheŋ141 Ewura Abija ka wu, kakpa nɛ baa puli bewura na nɛ b ta mo n ya puli ashi Jerusalɛm
         nɛ baa tre ewura Deevid be kade to na. Mo pibinyɛn Asa e daŋ sɔ mo so n ji kuwura.
         Asa be jemanɛ to, efuli na kikɛ daŋ nya kagbenewushi nfɛ kudu kikɛ nna. 2 Ewura Asa daŋ wora kusɔ nɛ k niŋi nsaa walɛ Enyɛnpe mbe Ebɔrɛ na be anishito nna.
         3 E daŋ bure efuli pɔtɛana so be ebɔrɛsureana nɛ mboŋ nɛ baa shuŋ bumo be agbirana kikɛ
         nna nseŋ bure agbirjembu nɛ eshabɔrɛ be mboŋ nɛ basa bee shuŋ kegbirche Ashira na
         ashi mbe efuli so. 4 Kumo be kaman nɛ e kaŋɛ Juda be basa kenishipereso fanɛ b baa bɛ Enyɛnpe Ebɔrɛ nɛ
         e la bumo nananyɛnana be Ebɔrɛ na be keŋini nɛ mbe mbra so. 5 Ŋkpal e ka bure agbirana nɛ ebɔrɛsureana nɛ baa chɔɔ duwu amo so ashi Juda be nde
         kikɛ to na so, mbe kuwurji be jemanɛ daa kɔ kagbenewushi nna. 6 Mbe jemanɛ to e daŋ shin nna nɛ b naŋ pɔr egbalana n deŋi deŋi egbalana nɛ b pɔr ŋ
         kulti Juda be nde na so nɛ nde na nya eleŋ n ti so. Amoso nfɛ damta nɛ b daa maŋ naa
         kɔ kena ŋkpal Enyɛnpe Ebɔrɛ ka sa bumo kagbenewushi so. 7 Le nɛ e daŋ kaŋɛ Juda be basa: “Men shin nɛ an pɔr atempreŋ jeŋgreŋ nseŋ pɔr egbalana
         ŋ kulti anyi be ndeana, nseŋ wɔtɔ amo ekuloŋgboŋ nɛ anyeeŋ baa ti nsaa ta ndibi gboŋgboŋi
         a laga amo to. An kɔ kasawule na so be eleŋ. Ŋkpal an ka bee wora Enyɛnpe Ebɔrɛ be
         aparsheŋ so, E kuŋ anyi be ŋkpa ekpa kikɛ so.” Amoso b daŋ pere kenishi nna m pɔr
         ga nseŋ nya nɛfa malɛ ga. 8 Ewura Asa be benapo nɛ b shi Juda n daa kɔ abɛlso be asɔkuŋso nɛ ekpa na daa wɔ basa
         ŋgboŋ alfa asa nɛ bumo nɛ bumo alɛ daa shi Bɛnjamin nsaa kɔ abɛlso be asɔkuŋso wurbi
         nɛ ata na daa wɔ basa ŋgboŋ alfa anyɔ nɛ aduburwa. Bumo kikɛ daa kɔ kenyɛn ga nsaa
         nyi kena be kekɔ nɛnɛ.9 Zɛra nɛ e shi Itiopia be efuli so na e daŋ juŋkpar benapo damta nɛ b maŋ kɔ kekarga
         na nɛ egbaŋɛturko nɛ b kɔ a kɔ kena be benapo alfa asa n ya kɔ Juda hale ŋ kɔ n ya
         lar kade nɛ baa tre Marɛsha na kikɛ. 10 Nɛ ewura Asa nɛ mbe benapo lar n ya yili ŋ karga abar so n wora shiriya nɛ b tu mo
         ŋ kɔ kena ashi Zefata be ketaŋɛ nɛ k mata Marɛsha na ase. 11 Ndoŋ nna nɛ ewura Asa kule Enyɛnpe mbe Ebɔrɛ na ŋ kaŋɛ le: “O Enyɛnpe Ebɔrɛ, fo nawule
         e naa tiŋ a chɛ benapo pɔshipo to nɛ baa tiŋ a kɔ a pɔɔ benapo lempo so. Amoso, an
         Nyɛnpe nɛ anyi be Ebɔrɛ, ba chɛ anyi to naniere, ŋkpal manɛ so, fo nɛ anyee fute a
         yige so. Fo ketre be eleŋ na malɛ to nɛ an ba nɛ an ba kɔ benapo damta ere na. Enyɛnpe,
         fo e la anyi be Ebɔrɛ. Esa kama malɛ maŋ wɔtɔ nɛ e beeŋ tiŋ m pɔɔ fo so.”12 Enyɛnpe Ebɔrɛ daŋ chɛ Asa nɛ mbe benapo to nna nɛ b kɔ m pɔɔ Itiopiaebi na so nɛ bumo
         be benapo kikɛ shile, 13 nɛ Asa nɛ mbe benapo ju m buu bumo so hale n ya fo Gɛra. B daŋ pɔɔ bumo so cheche
         nna hale Itiopiaebi na daa maŋ naŋ tiŋ nɛ b kɔ gba. B daŋ mɔ bumo be bedamta nna.
         Enyɛnpe Ebɔrɛ na e daŋ kɔ m pɔɔ bumo so n sa benapo na nɛ b muu Itiopiaebi na be asɔ
         kikɛ. 14 Kumo be kaman nɛ Asa be benapo na kɔ ndewurbi nɛ a kulti Gɛra na kena m pɔɔ amo kikɛ
         so ŋkpal Enyɛnpe Ebɔrɛ be kusɔ nɛ e wora na ka shin nɛ kufu pɛ bumo ga so. Ndoŋ nna
         nɛ Juda be benapo na muu bumo be asɔ lela kikɛ n yɔ. 15 B daŋ yɔ mbolpɔkpapoana be echenakpaana nɛ a mata nde na gba to nna n ya kɔ bumo kena
         nseŋ pɛ bumo be mbolpɔ nɛ mboe nɛ enyɔma damta. Ade kikɛ be kaman nɛ b bɛta n yɔ Jerusalɛm.

Ewura Asa ka lɔŋɛ asheŋ be asheŋ151 Asheŋ ere ka wora n choŋ na, nɛ Ebɔrɛ be kiyoyu gbelge Odɛd pibinyɛn Azariya so, 2 nɛ e yɔ ewura Asa kutɔ n ya kaŋɛ mo le: “Ewura Asa nɛ Juda nɛ Bɛnjamin be basa, men
         kikɛ e nu nfe! Men baa nu a sa Enyɛnpe Ebɔrɛ na, mo alɛ beeŋ baa wɔ menyi kutɔ saŋkikɛ.
         Men baa fin mo, menyeeŋ wu mo, ama nɛ men baŋ pal kaman n sa mo bre, mo alɛ beeŋ yige
         menyi to. 3 Israɛlebi na daŋ yige keshuŋ kashenteŋ be Ebɔrɛ na n chɛr ga. B daa maŋ naa kɔ bɔrɛmatapoana
         nɛ baa ŋini bumo Ebɔrɛ be akpa. Amoso b daa maŋ naa bɛ Ebɔrɛ be mbra so. 4 Ama saŋkama nɛ b luri tɔrɔ to baa fin Enyɛnpe Israɛl be Ebɔrɛ na nna nsaa wu mo. 5 Loŋ be jemanɛ na so, esa kikɛ daa maaŋ tiŋ n nite yɛlyɛla so ŋkpal manɛ so kena daŋ
         baa wɔ kaplɛkama nna. 6 Efuliana kikɛ daŋ baa mɛaŋ abar nna nɛ ndegboŋana na gba bee mɛaŋ abar ŋkpal Ebɔrɛ
         ka daa bar awurfoŋ nɛ etɔrɔ bumo so na so. 7 Ama menyi ere e baa kɔ eleŋ nsaa maa pɔ aba ŋkpal manɛ so menyi be kushuŋ nɛ menyee
         wora na beeŋ bar tɔnɔ.”8 Ewura Asa ka nu kewuŋkaŋɛ nɛ Odɛd pibinyɛn Azariya kaŋɛ na, nɛ e nya keleŋto. E daŋ
         mur agbir nɛ a wɔ Juda nɛ Bɛnjamin be kasawule so nna nɛ amo nɛ a wɔ nde nɛ e kɔ n
         sɔ Efrayim be abee be efuli so na kikɛ. E daŋ lɔŋɛ Enyɛnpe Ebɔrɛ be bɔrɛsure nɛ k
         daa yil bɔrɛlambu na be kelɔnɛ so ashi Jerusalɛm na gba nna m pɔr.9 Basa damta nɛ b shi Efrayim nɛ Manase nɛ Simiɔn be kasawule so daŋ ba ka wɔ ewura
         Asa be kasawule so nna ŋkpal b ka wu Enyɛnpe Ebɔrɛ na ka wɔ mo kutɔ so. Ewura Asa
         daŋ tre bumo nɛ Juda nɛ Bɛnjamin be basa kikɛ nna m ba abar so. 10 Asa be kuwurji be kafɛ kuduanusopo be kufɔl sasopo to nɛ bumo kikɛ ba shɛr Jerusalɛm
         to. 11 Kumo be kamɔnchɛ nɛ b daŋ ta asɔ nɛ b daŋ muu kena to ashi Gɛra na m ba lara sarga
         n sa Enyɛnpe Ebɔrɛ. Asɔ na e daa la ana alfa ashunu nɛ mbolpɔ nɛ mboe ŋgboŋ ashunu.
         12 B daŋ nase nnɔ nna n sa abar a laŋɛ kananɛ baaŋ ta bumo be ŋgbene nɛ ayoyu kikɛ a
         bunyaŋ bumo nananyɛnana be Ebɔrɛ na. 13 B yɛ a daga b ka mɔ ekama nyam nna, kebia, ŋko enimu ŋko enyɛn ŋko eche nɛ e maa bunyaŋ
         Enyɛnpe Ebɔrɛ na nna. 14 B daŋ bɔ ntaŋ Enyɛnpe Ebɔrɛ be ketre to awɔrso nna fanɛ baaŋ bɛ kɔnɔ naseso nɛ b nase
         na so kpakpa nsaa foŋ mbel a cha awɔr nsaa ji bumo be eyur. 15 Juda be basa kikɛ be ŋgbene daŋ fuli bumo nna ŋkpal b ka ta bumo be ŋgbene kikɛ n
         nase nnɔ n sa abar na so. Saŋkama nɛ baa bunyaŋ Ebɔrɛ, bumo be ŋgbene daa fuli bumo
         nna ŋkpal e ka daŋ sɔ bumo nseŋ sa bumo kagbenewushi ashi kusɔ kama to so.16 Ewura Asa mo nanache Maaka daŋ yuu kedibi nna a shuŋ kegbirche nɛ baa tre Ashira na
         nɛ ewura Asa tia kumo ŋ kuya to n chɔɔ ashi Kidrɔn be ketaŋɛ to. Ŋkpal kusɔ nɛ Maaka
         wora na so nɛ ewura Asa lara mo ashi eyilikpa nɛ e daa kɔ efuli na so to. 17 Kashenteŋ nna fanɛ ewura Asa daa maŋ tiŋ m mur agbirana kikɛ ashi Israɛl be kasawule
         so, ama mbe ŋkpa kikɛ to e daŋ ji kashenteŋ nna n sa Ebɔrɛ. 18 E daŋ ta asɔ nɛ mo tuto Abija daŋ ta m bɔɔ Enyɛnpe Ebɔrɛ enɔ na nna, nɛ gbiti nɛ shuwa
         be asɔ nɛ mo alɛ gbagba ta m bɔɔ Ebɔrɛ enɔ na kikɛ n wɔtɔ bɔrɛlambu na to. 19 B daa maŋ naŋ kɔ kena kikɛ hale n ya fo Asa be kuwurji be nfɛ adesa nɛ anu.

Ewura Asa be lalaloge be nchɛ be asheŋ(1 Bewura 15:17-22)161 Juda be ewura Asa ka ji kuwura be kafɛ adesa nɛ ashesopo to, nɛ Israɛl be ewura Baasha
         kɔ n sɔ kade nɛ baa tre Raama na ashi Juda be efuli so nseŋ fara a pɔr egbal a kulti
         kumo, saŋɛ na so e beeŋ kuŋ basa nɛ baa luri Juda to a lar na akpa.2 Ndoŋ nna nɛ ewura Asa shin nɛ b lara gbiti nɛ shuwa ashi bɔrɛlambu na to nɛ ewurkpa
         n ya sa ewura Bɛnhadad nɛ e la Siriya be ewura na ashi Damaskɔs na, nseŋ kaŋɛ mo le:
         3 “Shin nɛ anyi nɛ fo e wora kɔnɔkoŋwule fanɛ kananɛ an tutoana daŋ wora na. Gbiti nɛ
         shuwa na bre la fo kakɛ nna. A daga fanɛ fo ku fo nɛ Israɛl be ewura Baasha be kɔnɔkoŋwule
         nɛ men kɔ na to, nɛ kumo be loŋ e shin nɛ e lara mbe benapo ashi ma kasawule so.”4 Nɛ ewura Bɛnhadad shuli kusɔ nɛ Asa kaŋɛ na nseŋ shuŋi mbe benapo nɛ bumo be benimu
         fanɛ b ya kɔ Israɛl be ndegboŋana na. B daŋ ya kɔ m pɔɔ Ijɔn nɛ Dan nɛ Abel Mayim
         nɛ Naftali be ndegboŋana nɛ b daa ta bumo be asɔ a yili to na kikɛ so nna. 5 Ewura Baasha ka nu kusɔ nɛ k bee wora na, nɛ e shin nɛ b yige egbal na be kepɔr ŋ
         kulti Raama be kushuŋ na nseŋ bɛta n yɔ epe. 6 Ndoŋ nna nɛ ewura Asa tre Juda be efuli so be benyɛn n shɛr abar so ŋ kaŋɛ bumo fanɛ
         b muu ajembu nɛ ndibi nɛ Baasha kɔ a shuŋ ashi Raama na. Ndoŋ nna nɛ b muu amo m ya
         pɔr egbal ŋ kulti Gɛba nɛ Mizpa be nde.Anebi Hanani be asheŋ7 Loŋ be saŋɛ na nɛ anebi Hanani yɔ ewura Asa kutɔ n ya kaŋɛ mo le: “Ŋkpal fo ka ta
         fo yirda n deŋi Siriya be ewura so nseŋ kini keta fo yirda n deŋi Enyɛnpe Ebɔrɛ so
         so, fo maaŋ naŋ tiŋ m pɔ Siriya be benapo so kikɛ. 8 Etopiya be efuli so ebi nɛ Libiya be efuli so ebi kɔ benapo damta nɛ egbaŋɛturko nɛ
         egbaŋɛdiipo damta. Ama ŋkpal fo ka ta fo yirda n deŋi Enyɛnpe Ebɔrɛ so so nɛ e shin
         nɛ fo kɔ m pɔɔ bumo so na. 9 Enyɛnpe Ebɔrɛ na nyi kusɔ nɛ durnya to ebi kikɛ bee wora, nsaa sa bekama nɛ b kɔ kasonu
         a sa mo na eleŋ. Ama ŋkpal fo ka wora kawulisheŋ so, yili kabre a yɔ, feeŋ baa kɔ
         kena nna saŋkama.”10 Ewura Asa ka nu loŋ nɛ e nya agbo n wɔtɔ anebi na n shin nɛ b pɛ mo n ya ti ebu. Loŋ
         be jemanɛ na so nɛ ewura Asa fara a mɛaŋ basa na be beko.Asa be kuwurji be ekar be asheŋ(1 Bewura 15:23-24)11 B sibɛ Asa ka ji kuwura hale n ya loge be asheŋ kikɛ n wɔtɔ Juda nɛ Israɛl be bewura
         be adrasheŋ be nwɔl to. 12 Asa ka ji kuwura be kafɛ adesa nɛ akpanusopo to nɛ kulɔ lubi ko pɛ mbe aya nɛ e ki
         bobi; ŋkeshin nɛ amo nɛ amo kikɛ e daa maŋ fin kechɛto ashi Enyɛnpe Ebɔrɛ kutɔ. Edɔkta
         kutɔ nɛ e daŋ ya kaa fin kechɛto. 13 E ka naŋ ji nfɛnyɔ n ti so, nɛ e wu 14 nɛ b ta mo n ya puli mo gbagba be kejembu laŋ be nchaŋ nɛ e shin nɛ b kur n nase mo
         ashi Jerusalɛm nɛ k wɔ Ewura Deevid be kade to na to. B daŋ ta efɛa belbelso be duwu
         nna nɛ etulale be ŋkuana n ya gbiti mbe kebuni pɔɛŋ n ta mo m puli, nseŋ puga edɛgboŋ
         mbe keelibuna n shu mbe keeli bunyanso.

Jehoshafat ka ki Ewura be asheŋ171 Ewura Asa pibinyɛn Jehoshafat e daŋ sɔ mo tuto so n ji kuwura nseŋ bela mbe kumu ase
         nɛnɛ nɛ e kɔ Israɛl kena. 2 E daŋ ta benapo nna n yili Juda be nde nɛ b pɔr egbal ŋ kulti na nɛ ndekarso ko ashi
         Juda be kasawule so nɛ nde nɛ mo tuto Asa kɔ n sɔ ashi Efrayim be kasawule so na.
         3 Enyɛnpe Ebɔrɛ daŋ nɛfa ewura Jehoshafat nna ŋkpal e ka daŋ bɛ kebaawɔtɔ lela nɛ mo
         tuto daa kɔ nseŋ kini kebunyaŋ Baal be kegbir na so. 4 E daŋ shuŋ mo tuto be Ebɔrɛ nseŋ bɛ Ebɔrɛ be mbra so, a maŋ wora kananɛ Israɛl be
         bewuraana daŋ wora na. 5 Enyɛnpe Ebɔrɛ daŋ sa ewura Jehoshafat eleŋ nna nɛ Juda be efuli so be kusɔ kikɛ daa
         wɔ mbe kuwura be kaseto. Basa na kikɛ daŋ bar mo ŋkɛ nna nɛ e ki damawura nseŋ nya
         bunyaŋ n ya baŋ so. 6 E daŋ shuŋ Enyɛnpe Ebɔrɛ na kashenteŋto ga nseŋ jija nnyamase na be ademaŋana nɛ kakpa
         nɛ baa shuŋ kegbirche nɛ baa tre Ashira ashi Juda be efuli so na kikɛ.7 Jehoshafat ka ji kuwura be kafɛ sasopo nɛ e lara benimu ere fanɛ b ya ka ŋini Enyɛnpe
         Ebɔrɛ be mbra na ashi nde nɛ a wɔ Juda be efuli so na kikɛ to. Bumo e la Bɛnheel nɛ
         Obadaya nɛ Zakareya nɛ Natanɛl nɛ Mikaya. 8 Livai be basa akpanu nɛ bɔrɛmatapoana anyɔ e daŋ shuŋi bumo n yɔ. Livai be basa na
         e daa la Shemaya nɛ Netanaya nɛ Zebadiya nɛ Asahɛl nɛ Shamiramɔf nɛ Jehonatan nɛ Adonija
         nɛ Tobija nɛ Tobadonija. Bɔrɛmatapoana na malɛ e daa la Elishaama nɛ Jehoram. 9 B daŋ ta Enyɛnpe Ebɔrɛ be mbra be kawɔl na nna n yɔ Juda be ndeana kikɛ to n ya ka
         ŋini basa na.Jehoshafat ka la esagboŋ be asheŋ10 Enyɛnpe daŋ shin nɛ kufu pɛ efuli nɛ a kulti Juda na nna nɛ b maŋ tiŋ ŋ kɔ Ewura Jehoshafat
         kena. 11 Filistiebi na be beko daŋ ta gbiti damta nɛ ŋkɛ ko nna m ba sa ewura Jehoshafat a
         ŋini fanɛ b sɔ mo ŋ ki bumo be ewura. Nlɔrbu ko gba daŋ ta mbolpɔ ŋgboŋ ashunu nɛ
         alfa ashunu nɛ mboe ŋgboŋ ashunu nɛ alfa ashunu nna m ba sa mo. 12 Ewura Jehoshafat be kuwurji be eleŋ daŋ baa ti so nna saŋkikɛ. E daŋ pɔr egbalana
         nna ŋ kulti Juda be nde nseŋ pɔr nde nɛ baaŋ baa yili 13 bumo be asɔ amo to, nseŋ shin nɛ benapo be benimu ko nɛ b nyi kena be kekɔ nɛnɛ chena
         Jerusalɛm. 14 Adna e daa la Juda be kabuna be benapo be enimu, nseŋ daa kɔ benapo ŋgboŋ alfa asa
         a keni so. 15 Jehohanan e daa la enimu nyɔsopo m bɛ mo so nsaa keni benapo ŋgboŋ alfa anyɔ nɛ aduburwa
         so. 16 Enimu sasopo e daa la Zikri pibinyɛn Amaziya nɛ mo alɛ daa keni benapo ŋgboŋ alfa
         anyɔ so. Amaziya daŋ lara mbe kumu nna n yili fanɛ e beeŋ shuŋ Enyɛnpe Ebɔrɛ.17 Benapo be enimu nɛ e daa keni Bɛnjamin be kabuna be benapo so e daa la Eliada nɛ e
         daa la enapo lempo nsaa keni benapo ŋgboŋ alfa anyɔ nɛ b kɔ abɛlso be asɔkuŋso nɛ
         ata a kɔ kena na so. 18 Emo nɛ e bɛ mo so nsaa juŋkpar benapo ŋgboŋ kalfa nɛ aduburwa nɛ b kɔ kena to be adoŋsɔ
         nɛnɛ na, e daa la Jehozabad. 19 Le be basa ere kikɛ daa shuŋ ewura na ashi Jerusalɛm nna, ama e daŋ naŋ ta benapo
         ko gba n chena nde nɛ b pɔr egbal ŋ kulti ashi Juda be efuli so na kikɛ nna.

Anebi Mikaya ka kpla ewura Ahab kusoe be asheŋ(1 Bewura 22:1-28)181 Ewura Jehoshafat nɛ e daa la Juda be ewura na ka ki damawura nɛ mbe ketre dii ga na,
         nɛ mo nɛ Israɛl be ewura Ahab wora kɔnɔkoŋwule nɛ mo pibinyɛn e ta Ahab pibiche ŋ
         ki mbe eche. 2 B ka wɔtɔ n ya fo saŋko, nɛ ewura Jehoshafat yɔ Samɛria be kade to nɛ e ya bɔɔ Ahab
         so. Ewura Ahab daŋ mɔ mbolpɔ nɛ ana damta nna n wora kejigboŋ ŋ keta ewura Jehoshafat
         nɛ mbe basa kefɔ. E daa lɔlɔ Jehoshafat nna nɛ e tu mo n ya kɔ Ramɔfebi nɛ b wɔ Giliad
         be kasawule so na kena. 3 Le nɛ e daŋ bishi mo: “Feeŋ tu ma n ya kɔ Ramɔfebi kena a?”Nɛ ewura Jehoshafat kaŋɛ: “Saŋkama nɛ fo wora shiriya, ma alɛ gba wora shiriya, nɛ
         ma benapo gba wora shiriya. Anyeeŋ tu fo n yɔ. 4 Ama pɔɛŋ nɛ an wora loŋ, a daga an ka pin Enyɛnpe Ebɔrɛ be nfɛra.”5 Ndoŋ nna nɛ Ahab tre anebiana alfa ana m bishi bumo le: “N ya kɔ Ramɔf ebi kena ŋko
         n sa maŋ yɔ?”Nɛ bumo alɛ kaŋɛ le: “Ya kɔ kumo, ŋkpal manɛ so Enyɛnpe Ebɔrɛ na beeŋ shin nɛ fo kɔ
         m sɔ kumo.”6 Nɛ Jehoshafat naaŋ bishi: “Ama anebi kama maŋ naa wɔtɔ nɛ an ya sɔ Enyɛnpe Ebɔrɛ be
         nfɛra mo kutɔ n ti so a?”7 Nɛ ewura Ahab kaŋɛ le: “Ekoŋwule ko kraa wɔtɔ nɛ anyeeŋ tiŋ n wu mo, mo e la Imla
         pibinyɛn Mikaya ama ŋ kishi mbe asheŋ ga ŋkpal manɛ so kusɔ kama nɛ e wu ŋ kaŋɛ ma
         maa walɛ.”Nɛ ewura Jehoshafat kaŋɛ: “Sa maŋ kaŋ kaŋɛ loŋ!”8 Ndoŋ nna nɛ ewura Ahab tre mbe benimu na be eko n shuŋi mo fanɛ e ya tre Mikaya m
         ba epul na to.9 Bewura anyɔ na daŋ buu bumo be ewurpiŋi nna a tase bumo nwurputi so ashi kugooro nɛ
         baa bri asɔ nɛ k wɔ Samɛria be kabunagboŋ na be ekarso na so, nɛ anebiana na kikɛ
         yil bumo be anishito a kaŋɛ kusɔ nɛ Ebɔrɛ kaŋɛ. 10 Chinana pibinyɛn Zɛdikaya nɛ e la anebiana na be eko bre, daŋ bɛl abɛlso be alambɛ
         nna nseŋ kaŋɛ Ahab le: “Enyɛnpe Ebɔrɛ yɛ, le be kusɔ ere nɛ feeŋ ta ŋ kɔ Siriyaebi
         na kena m pɔɔ bumo so cheche.” 11 Anebiana na kikɛ daŋ kaŋɛ le nna: “Men ya kɔ Ramɔf ebi; Enyɛnpe Ebɔrɛ na beeŋ shin
         nɛ men kɔ m pɔɔ so.”12 Esa nɛ e daŋ yɔ Mikaya kutɔ na daŋ ya kaŋɛ mo nna le: “Anebiana na kikɛ daŋ wu ŋ kaŋɛ
         nna fanɛ ewura na beeŋ kɔ m pɔɔ so, amoso fo alɛ gba e ya kaŋɛ loŋ.”13 Ama le nɛ Mikaya daŋ kaŋɛ: “Kusɔ nɛ Enyɛnpe Ebɔrɛ nɛ e wɔ ŋkpa to na kaŋɛ ma nɛ meeŋ
         kaŋɛ!”14 Amoso e ka yɔ ewura Ahab kutɔ, le nɛ e daŋ bishi mo: “Mikaya, k daga fanɛ ma nɛ ewura
         Jehoshafat ka ya kɔ Ramɔf ebi kena ŋko k maŋ daga?”Nɛ Mikaya kaŋɛ: “Men ya kɔ, ŋkpal manɛ so menyeeŋ pɔɔ so. Enyɛnpe Ebɔrɛ na beeŋ shin
         nɛ men kɔ m pɔɔ so.”15 Nɛ ewura Ahab naŋ kaŋɛ: “Ŋ kaŋɛ fo ale damta fanɛ, fo baŋ yili Enyɛnpe Ebɔrɛ na be
         ketre to a malga, a daga fanɛ fo baa malga kashenteŋ! Ale fanɛ nɛ fee sha ŋ ka kaŋɛ
         fo le be kesheŋ ere?”16 Ndoŋ nna nɛ Mikaya naŋ kaŋɛ le: “N wu Israɛl be benapo na ka pesaŋ to n sɔ abee so
         fanɛ mbolpɔ nɛ b maŋ kɔ ekpapo na.” Nɛ Enyɛnpe Ebɔrɛ kaŋɛ le: “Basa ere maŋ kɔ ejuŋkparpo,
         shin nɛ b ta kagbenewushi a yɔ epe.”17 Nɛ ewura Ahab kilgi ŋ kaŋɛ ewura Jehoshafat le: “N chɛr ŋ kaŋɛ fo fanɛ e maa wu asheŋ
         lela kikɛ a kaŋɛ ma kaplɛa so. Saŋkama asheŋ lubi nɛ e bee kaŋɛ a yɔ ma kaplɛa so!”18 Nɛ Mikaya kraa malga nseŋ kaŋɛ le: “Nu! N wu Enyɛnpe Ebɔrɛ na ka chena mbe kuwurputi
         so nɛ mbe emalaika kikɛ kulti mo ashi ebɔrɛso, 19 nɛ Enyɛnpe Ebɔrɛ na kaŋɛ le: ‘Wanɛ e naaŋ tiŋ n shin nɛ Ahab e yɔ Ramɔf nɛ b ya mɔ
         mo ndoŋ?’ Nɛ emalaika na be beko malga asheŋ ko nɛ beko malɛ malga asheŋ pɔtɛ. 20 Kumo be kaman nɛ kiyoyu ko lar m ba Enyɛnpe Ebɔrɛ be anishito m ba kaŋɛ le: ‘Meeŋ
         tiŋ n shin nɛ e yɔ.’ Nɛ Enyɛnpe Ebɔrɛ bishi mo le: ‘Ekpa mo so nɛ feeŋ bɔla n shin
         nɛ e yɔ?’ 21 Nɛ kiyoyu na kaŋɛ: ‘Meeŋ ya shin nɛ Ahab be anebiana kikɛ e fule mo.’ Nɛ Enyɛnpe Ebɔrɛ
         na kaŋɛ: ‘Ya wora loŋ. Feeŋ pɔɔ so.’22 Ndoŋ nna nɛ Mikaya malga mbe lalaloge be kamalga ŋ kaŋɛ le: ‘Kusɔ nɛ k wora e la fanɛ
         Enyɛnpe Ebɔrɛ na e shin nɛ fo gbagba be anebiana kini keji fo kashenteŋ. Ama mo alɛ
         gbagba nyi fo ka beeŋ mur!’ ”23 Ndoŋ nna nɛ Anebi Zɛdikaya yɔ Mikaya kutɔ n ya kpa mo etaŋ anishito m bishi mo le:
         “Saŋɛ mo nɛ Enyɛnpe Ebɔrɛ be kiyoyu yige ma n ya malga fo kutɔ?”24 Nɛ Mikaya kaŋɛ mo le: “Kachɛ nɛ feeŋ shile ŋkpal fo doŋana so n ya ŋana ebu nɛ k wɔ
         ketamanto na, nɛ feeŋ pin kumo be kashenteŋ.”25 Nɛ ewura Ahab ponte ŋ kaŋɛ le: “Men pɛ Mikaya n yɔ Ammɔn nɛ e la Samɛria be kade to
         be gomena na, nɛ ewurbi Jɔash kutɔ, 26 n ya kaŋɛ bumo fanɛ b ti mo ebu n sa maŋ kaŋ sa mo ajibi kikɛ ama bodobodo nɛ nchu
         nawule hale nɛ n ya bɛta m ba nɛ alenfia pɔɛŋ.”27 Nɛ Mikaya kaŋɛ le: “Fo baŋ bɛta m ba nɛ alenfia bre, kumo ere mannɛ Enyɛnpe Ebɔrɛ
         na e malga n sa ma!” Nseŋ kilgi kaŋɛ jimaŋ na le: “Men sa maŋ kaŋ teŋ kusɔ nɛ ŋ kaŋɛ
         ere so.”Ewura Ahab ka wu ashi Ramɔf be asheŋ28 Ndoŋ nna nɛ Israɛl be ewura Ahab nɛ Juda be ewura Jehoshafat yɔ nɛ b ya kɔ Siriya
         be ewura kena ashi Ramɔf nɛ k wɔ Giliad na. 29 Nɛ ewura Ahab kaŋɛ ewura Jehoshafat le: “An kaŋ baŋ yɔ kena na to, meeŋ chɛrga ma
         ewurpiŋi saŋɛ na so b maaŋ naŋ pin fanɛ n la ewura, ama fo ere beeŋ tiŋ m buu fo peya.”
         Amoso Israɛl be ewura na bre daa maŋ buu mbe ewurpiŋi n yɔ kena na to.30 Siriya be ewura na daŋ kaŋɛ mbe benapo nɛ baa ta egbaŋɛturko a kɔ kena na be benimu
         nna fanɛ b sa maŋ kaŋ kɔ esa kikɛ ama Israɛl be ewura na nawule. 31-32 Amoso b ka wu Jehoshafat na, nɛ b fɛ fanɛ mo e la Israɛl be ewura na nsaa shin nɛ
         b kɔ mo kena. Ndoŋ nna nɛ ewura Jehoshafat shu n tre Enyɛnpe Ebɔrɛ na nɛ Ebɔrɛ shin
         nɛ benapo na yige mo.33 Ama kena na to nɛ Siriya be enapo ko to keta n lɛ kanaŋkama, nɛ k ya bɔla ewura Ahab
         be asɔkuŋso anyɔ be kefɛato n da mo. Ndoŋ nna nɛ Ahab kaŋɛ mbe gbaŋɛturko diipo le:
         “B doro ma! Ta ma n lar kena ere to manaŋ!” 34 Kena na ka bee kɔ na, nɛ ewura Ahab gbar mbe gbaŋɛturko to a keni Siriyaebi na. Epeŋi
         ka yaa kaa tɔr nɛ e wu.

Anebi ka kpele ewura Jehoshafat kusoe be asheŋ191 Juda be ewura Jehoshafat bɛta n yɔ mbe kuwura laŋ to ashi Jerusalɛm nɛ shɛŋ shɛŋ maŋ
         wora mo. 2 Nɛ anebi Jehu nɛ e la Hanani pibinyɛn na yɔ mo kutɔ n ya kaŋɛ mo le: “Fee fɛ fanɛ
         fo ka chɛ ewura Ahab esa lubi nɛ e kishi Enyɛnpe Ebɔrɛ to ere walɛ a? Kusɔ nɛ fo wora
         ere shin nɛ Enyɛnpe Ebɔrɛ nya agbo n wɔtɔ fo ga. 3 Ama amo nɛ amo kikɛ asheŋ lela ko wɔ fo to. Fo jija kegbirche Ashira be mpɔrduli nɛ
         basa bee shuŋ na kikɛ, fo alɛ gbagba nsaa wora ania a bɛ Ebɔrɛ be ekpa so.”4 Kashenteŋ nna fanɛ ewura Jehoshafat daa wɔ Jerusalɛm nna, ama e daa yili Bɛshiba nɛ
         k wɔ kelargato be kaseto be kaba so na nna a nite a bɔɔ basa na so n ya ka fo Efrayim
         be kebee be efuli na be kelargato be esoso be kaba so be ekarso saŋkama a leŋ bumo
         to fanɛ b naŋ bɛta a shuŋ bumo nananyɛnana be Ebɔrɛ na. 5 E daŋ lara demujipoana nna n wɔtɔ nde nɛ b pɔr egbal ŋ kulti amo ashi Juda be efuli
         so na be kekama to 6 nseŋ kaŋɛ bumo le: “Men ba de so kananɛ menyee ji basa demu, ŋkpal manɛ so mannɛ dimɛdi
         be eleŋ so nɛ menyee bɔla a ji demu, ama Enyɛnpe Ebɔrɛ peya. Ebɔrɛ na malɛ wɔ menyi
         kutɔ saŋɛ nɛ menyee ji demu na. 7 Men baa bunyaŋ Enyɛnpe Ebɔrɛ na nsaa de so, ŋkpal manɛ so Enyɛnpe nɛ e la anyi be
         Ebɔrɛ na maa sha kapuni nɛ ŋkpɛato nɛ brɔbu be asheŋ.”8 Ewura Jehoshafat daŋ lara Livaiebi nɛ bɔrɛmatapoana nɛ nnaŋ be bejuŋkparpo malɛ nna
         ashi Jerusalɛm to fanɛ b baa ji basa nɛ baa kini kebaabɛ Enyɛnpe Ebɔrɛ be mbra be
         ekpa so na nɛ basa nɛ bumo nɛ bumo braana ndetobia kɔ asheŋ na demu. 9 Le be asheŋ ere nɛ e daŋ kaŋɛ bumo: “Men ba wora men be ashuŋ nɛnɛ ashi kabɔrɛŋana
         nɛ kashenteŋji be ekpa so. 10 Saŋkama nɛ men braana ndetobia na baŋ ta bumo be asheŋ fanɛ kamɔ ŋko kekini kenu n
         sa Ebɔrɛ be keŋini nɛ mbe mbra be asheŋ m ba menyi kutɔ, k daga men ka fɛa bumo so
         nɛ b sa maŋ kaŋ wora kulubi ŋ gbiti Enyɛnpe Ebɔrɛ saŋɛ na so mbe agbo maaŋ ba menyi
         nɛ bumo kikɛ so. Men baa wora loŋ bre, Ebɔrɛ maaŋ wu menyi kulubi. 11 Bɔrɛmatapowura nimuso Amariya e naaŋ baa ji kabɔrɛshuŋ be kaplɛa so be asheŋ to, nɛ
         Zebadiya nɛ e la Ishmaɛl pibinyɛn nɛ e la Juda be gomena na malɛ e baa ji asheŋ nɛ
         a ka na to. Livaiebi na malɛ e naŋ baa keni nɛ kananɛ b nase asheŋ na a shuŋ. Men
         ba leŋ men be amu to nsaa bɛ keŋini ere so nɛ Enyɛnpe Ebɔrɛ e baa wɔ bekama nɛ b kɔ
         kashenteŋ be kaman!”

B ka kɔ m pɔɔ Mowab nɛ Ammɔn so be asheŋ201 Jemanɛ ko ka ba fo nɛ Mowab nɛ Ammɔn be benapo ya ti Meuniebi nɛ b wɔ Edɔm be efuli
         so na so nɛ b kɔ Judaebi kena. 2 Nɛ mbɔ ko ba kaŋɛ ewura Jehoshafat le: “Benapo damta ko nɛ b shi Edɔm be efuli so
         na lar Teku wuso na be kaba ndoŋ m ba nɛ b ba kɔ fo kena. B tiŋ n ya kɔ m pɔɔ Engedi
         bre so.” 3 Ndoŋ nna nɛ kufu pɛ Jehoshafat ga nɛ e kule Enyɛnpe Ebɔrɛ fanɛ e ŋini mo kusɔ nɛ e
         beeŋ wora. Kumo be kaman nɛ e shin nɛ efuli na be basa kikɛ kishi ŋ kule Ebɔrɛ n sa
         mo. 4 Amoso Juda be efuli so be basa daŋ ba shɛr Jerusalɛm nna nɛ b fin kechɛto ashi Enyɛnpe
         Ebɔrɛ kutɔ.5 Bumo kikɛ ka ba shɛr bɔrɛlambu na be kelɔnɛ popɔr na so nɛ ewura Jehoshafat ya yili
         bumo be anishito 6 nseŋ kule Ebɔrɛ le: “O Enyɛnpe nɛ fo la an nananyɛnana be Ebɔrɛ. Fo e naa ji ebɔrɛso
         nɛ durnya ere be efuli kikɛ so kuwura. Fo alɛ kɔ eleŋ ga nɛ esa kikɛ maŋ wɔtɔ nɛ e
         beeŋ tiŋ m pɔɔ fo so. 7 Fo e la anyi be Ebɔrɛ. Fo basa Israɛlebi na ka koso m ba kasawule ere so na, fo e
         ju basa nɛ b daa wɔ nfe na nseŋ ta kasawule na n sa fo teri Eebraham be kaman to ebi
         nɛ k baa la bumo peya mbaanaayɔ. 8 B chena kasawule ere so nna m ba pɔr bɔrɛlambu ere nɛ k baa la kemaŋkura n sa fo,
         9 saŋɛ na so nɛ kena ŋko alɔ ŋko akoŋ be jɛrbi kaŋ ba bumo so, baaŋ tiŋ m ba kakpa nɛ
         baa bunyaŋ fo na ashi bɔrɛlambu ere be anishito m ba kule fo ashi bumo be etɔrɔ be
         jemanɛ nɛ fo nu nseŋ mɔlga bumo.10 Naniere Ammɔn nɛ Mowab nɛ Edɔm be basa ba nɛ b ba kɔ anyi kena. An nananyɛnana ka
         lar Ijipt be efuli so a ba na, fo daa maŋ shuli nɛ b kɔ n sɔ loŋ be nsawule na, ŋkpal
         loŋ so an nananyɛnana daŋ maŋ mur bumo. 11 Kukɔ nɛ baa ka anyi a tal to nna na. B ba nɛ b ba ju anyi ashi kasawule nɛ fo ta n
         sa anyi na so nna. 12 Fo e la anyi be Ebɔrɛ! Gberge bumo kusoe ŋkpal manɛ so anyi ere maŋ kɔ eleŋ nɛ an
         kɔ benapo damta nɛ baa ba nɛ b ba kɔ anyi kena ere. Anyi maŋ nyi kananɛ anyeeŋ wora
         ama anyee kule fo nna nɛ fo chɛ anyi to.”13 Le be saŋɛ so nɛ Juda be benyɛn nɛ bumo be beche nɛ mbia yil bɔrɛlambu na ase. 14 Enyɛnpe Ebɔrɛ be kiyoyu na daŋ gbelge Livai be kanyɛn ko so nna saŋɛ so nɛ e daa wɔ
         jimaŋ na to na. Mbe ketre e daa la Jahaziil nɛ mo tuto la Zakareya nɛ mo alɛ mo tuto
         la Bɛnaya nɛ mo alɛ mo tuto la Jaɛl nɛ mo alɛ mo tuto la Mataniya ashi Asaf be kabuna.
         15 Ndoŋ nna nɛ Jahaziil kaŋɛ le: “Enyɛnpe Ebɔrɛ yɛ, fo nɛ Juda nɛ Jerusalɛm be basa kikɛ
         e sa maa lɔ kufu ŋko a pɔ aba ŋkpal benapo damta ere so. Mannɛ men gbagba e naŋ kɔ
         kena ere. Ebɔrɛ e naŋ kɔ n sa menyi. 16 Kusɔ nɛ menyeeŋ wora e la fanɛ, echefo nɛ men doŋana be benapo na kaŋ bɔla keshishɛrsawule
         nɛ k dese ŋ kulti Jeruwɛl be kade na a ba, menyi alɛ gba e ya tu bumo ashi Ziz be
         kade to saŋɛ so nɛ b bɔla ketaŋɛ na ase a ba na. 17 Mannɛ menyi e naŋ kɔ kena ere. Menyi ere e bela ase a yil. Menyeeŋ wu kananɛ Enyɛnpe
         Ebɔrɛ na beeŋ kɔ m pɔɔ so n sa menyi. Juda nɛ Jerusalɛmebi, men sa maa lɔ kufu. Men
         lar n yɔ kena na to, Enyɛnpe Ebɔrɛ beeŋ ba wɔ menyi kutɔ!”18 Ndoŋ nna nɛ ewura Jehoshafat nɛ basa na kikɛ kurgi amu n yuu to, m bunyaŋ Enyɛnpe
         Ebɔrɛ. 19 Livaiebi nɛ b shi Kohaf nɛ Koora be kabuna na be beko daŋ koso n yili nna a cha awɔr
         a maŋkura Enyɛnpe nɛ e la Israɛl be Ebɔrɛ na.20 Ŋklade kachipurdidi saŋɛ so nɛ ekama lar a yɔ keshishɛrsawule nɛ k mata Tekua na,
         nɛ ewura Jehoshafat niŋi to ŋ kaŋɛ jimaŋ na le: “Menyi Juda nɛ Jerusalɛm ebi! Men
         ta men be yirda n deŋi Enyɛnpe nɛ e la menyi be Ebɔrɛ na so nsaa yili to kpakpa. Men
         yirda kusɔ nɛ mbe anebiana na kaŋɛ menyi na saŋɛ na so asheŋ beeŋ nyalɛ n sa menyi.”
         21 Ewura na ka malga basa na kutɔ n loge, nɛ e shin nɛ beshɛbompo ko ta epiŋi nɛ baa
         buu nchɛgboŋ achɛ na m buu n juŋkpar benapo na nsaa a boŋ nshɛ a kaŋɛ le, “Kemaŋkura
         e baa la Enyɛnpe Ebɔrɛ na peya! Mbe kasha wɔtɔ nna hale mbaanaayɔ!”22 B ka baŋ fara a boŋ nshɛ na, nɛ Enyɛnpe Ebɔrɛ shin nɛ keyeŋiyeŋi tɔr bedoŋ be benapo
         na so nɛ b wulto epul to. 23 Ammɔnebi nɛ Mowabebi daŋ kilgi nna ŋ kɔ Edɔmebi na be benapo kena nna m mur bumo cheche.
         Kumo be kaman nɛ b kilgi a mɔ abar. 24 Judaebi be benapo na ka fo ketempreŋ jeŋgreŋ nɛ k wɔ keshishɛrsawule na ase na, nɛ
         b wu kananɛ bumo doŋana kikɛ wu a dese kasawule. Bumo be ekoŋwule gba daa maŋ naŋ
         ka.25 Ndoŋ nna nɛ ewura Jehoshafat nɛ mbe benapo ya muu bumo be asɔ damta nseŋ ta ana damta
         nɛ ajibi nɛ epiŋi nɛ asɔ damta n ti so. Nchɛ asa nɛ b daŋ ta a muu asɔ na ama amo
         nɛ amo kikɛ b daa maŋ tiŋ m muu amo n loge. 26 Kumo be kachɛ nasopo na, nɛ b shɛr Bɛraka be ketaŋɛ na to nseŋ di Enyɛnpe Ebɔrɛ epaŋ
         ŋkpal kusɔ nɛ e wora so. Amoso nɛ baa tre ketaŋɛ na Bɛraka na. Kumo be kifito ashi
         Hibruwebi be ŋgbar to e la, kapandi. 27 Kumo be kaman nɛ Ewura Jehoshafat juŋkpar mbe benapo n yɔ Jerusalɛm kagbenefuliso
         ŋkpal Enyɛnpe Ebɔrɛ ka pɔɔ bumo doŋana so n sa bumo so. 28 B ka fo kade to nɛ b ta ejaŋjilaŋ nɛ nlopi nɛ mbel m boŋ nshɛ n yɔ bɔrɛlambu na to.
         29 Ndoŋ nna nɛ kufu pɛ efuli kama nɛ k nu kananɛ Enyɛnpe Ebɔrɛ kɔ m pɔɔ Israɛlebi bumo
         doŋana so na ga. 30 Amoso Jehoshafat daŋ ji mbe kuwura kagbenewushiso nna nɛ Ebɔrɛ daŋ kuŋ mo ekpa kama
         so.Ewura Jehoshafat ka ji mbe kuwura n ya fo ekar be asheŋ(1 Bewura 22:41-50)31 Ewura Jehoshafat daŋ fo nfɛ adesa nɛ anu nna pɔɛŋ nseŋ ki Juda be ewura, ama nfɛ adunyɔ
         nɛ anu nɛ e daŋ chena Jerusalɛm n ji kuwura. Mo nio e daa la Shilhi pibiche Azuba.
         32 Kananɛ ewura Jehoshafat mo tuto Asa daa kɔ kasonu n sa Enyɛnpe Ebɔrɛ na, loŋ nɛ mo
         alɛ gba daa du, 33 ama e daa maŋ mur ndoŋ be mboŋ nɛ baa shuŋ agbir na kikɛ. Ŋkpal loŋ so basa na daa
         maŋ ta bumo be ŋgbene kikɛ m bɛ bumo nananyɛnana be Ebɔrɛ na so.34 B daŋ sibɛ kusɔ kama nɛ Jehoshafat daŋ wora saŋɛ so nɛ e daa la ewura na nna n wɔtɔ
         Hanani pibinyɛn Jehu be adrasheŋ be nwɔl nɛ amo alɛ gba ti Israɛl be bewura be adrasheŋ
         be nwɔl so na to.35 Jemanɛ ko, Juda be ewura Jehoshafat nɛ Israɛl be ewura Ahaziya nɛ e daŋ wora asheŋ
         lubi damta ga na, daŋ wora kɔnɔkoŋwule be ŋkre nna. 36 B daŋ lɔŋɛ teku so be ekuloŋgboŋana nna ashi kade nɛ baa tre Eziɔngɛba nɛ k wɔ teku
         peper na be kɔnɔ ase na. 37 Ama Eliaza nɛ e la Dodavahu pibinyɛn nsaa la anebi a shi Mɛrasha be kade to na daŋ
         kpele ewura Jehoshafat kusoe nna ŋ kaŋɛ le: “Ŋkpal fo nɛ ewura Ahaziya ka wora kɔnɔkoŋwule
         be ŋkre so, Enyɛnpe Ebɔrɛ beeŋ mur ekuloŋgboŋ nɛ fo lɔŋɛ ere.” Ndoŋ nna nɛ bumo be
         nchu so be ekuloŋgboŋana jija nɛ b lɔŋɛ amo ŋ gben.

211 Ewura Jehoshafat ka wu, kakpa nɛ baa puli bewura ashi ewura Deevid be kade to Jerusalɛm
         na, nɛ b puli mo alɛ gba, nɛ mo pibinyɛn Jehoram sɔ mo so n ji kuwura.Juda be ewura Jehoram be asheŋ(2 Bewura 8:17-24)2 Ewura Jehoshafat pibinyɛn Jehoram daa kɔ besipo nyɛnso ashe nna. Bumo e daa la Azariya
         nɛ Jehiɛl nɛ Zakareya nɛ Azariahu nɛ Maikel nɛ Shefatiya. 3 Bumo tuto, ewura Jehoshafat, daŋ ta shuwa nɛ gbiti damta nɛ asɔ lela ko gba n ti so
         n sa bumo nseŋ shin nɛ bumo be ekoŋwule kikɛ bee keni kade kama nɛ b pɔr egbal ŋ kulti
         kumo ashi Juda be efuli so so, ama Jehoram e daŋ sɔ mo tuto Jehoshafat so n ji kuwura
         ŋkpal e ka la mbe wurkoŋ so. 4 Jehoram be kuwurji ka nya eleŋ, nɛ e shin nɛ b mɔ mo sipoana na kikɛ nɛ Israɛl be
         benimuana na be beko.5 Nfɛ adesa nɛ anyɔ nɛ Jehoram daŋ ji pɔɛŋ nseŋ ki ewura nseŋ chena Jerusalɛm to n ji
         kuwura nfɛ aburwa. 6 Ŋkpal ewura Jehoram ka ta ewura Ahab pibiche so e daa kɔ kumukpakpaso nna fanɛ ewura
         Ahab nɛ Israɛl be bewura ko nseŋ wora alubi ŋ gbiti Enyɛnpe Ebɔrɛ, 7 ama Enyɛnpe Ebɔrɛ na daa maa sha fanɛ e mur ewura Deevid be kaman to ebi na, ŋkpal
         mo nɛ ewura Deevid ka wora ŋkre nɛ e nase kɔnɔ fanɛ ewura Deevid be kaman to ebi e
         naaŋ baa ji kuwura mbaanaayɔ so.8 Saŋɛ so nɛ Jehoram daa la ewura na, Edɔm be basa na daa kini kebaanu a sa Judaebi
         na nna nsaa lara bumo gbagba be bewura. 9 Ŋkpal loŋ so ewura Jehoram nɛ mbe benapo be benimuana na daŋ ta egbaŋɛturko nna n
         ya kɔ Edɔmebi na kena nɛ Edɔmebi na kulti bumo n wɔtɔ. Kanyɛ ka biri, nɛ Judaebi na
         ŋana n shile. 10 Yili loŋ be saŋɛ na, nɛ Edɔmebi sɔ bumo be amu ashi Judaebi be enɔ to. Kumo be saŋɛ
         nɛ Libna be kade to ebi gba kini kebaanu a sa ewura Jehoram ŋkpal e ka kini kebaanu
         a sa Enyɛnpe Ebɔrɛ nɛ e la mo nananyɛnana be Ebɔrɛ na so. 11 Ewura Jehoram daŋ pɔr agbir be mboŋ ashi Juda be abee be efuli so nna nseŋ shin nɛ
         Juda nɛ Jerusalɛm be basa wora alubi ŋ gbiti Enyɛnpe Ebɔrɛ.12 Kachako nɛ Anebi Elaija sibɛ kawɔl n sa ewura Jehoram a kaŋɛ mo le: “Enyɛnpe Ebɔrɛ
         nɛ e la fo nananyɛn ewura Deevid be Ebɔrɛ na yɛ fo maŋ wora nɛnɛ ŋkpal fo ka maŋ bɛ
         fo tuto ewura Jehoshafat nɛ fo nananyɛn ewura Asa be ekpa so na so. 13 Fo bɛ Israɛl be bewura na be ekpa so nna nseŋ shin nɛ Juda nɛ Jerusalɛm be basa maŋ
         naa ji kashenteŋ a sa Ebɔrɛ fanɛ kananɛ Ahab nɛ mbe kaman to ebi daŋ shin nɛ Israɛl
         be efuli so ebi maŋ ji kashenteŋ n sa Ebɔrɛ na. Fo mɔ fo sipo nyɛnsoana nɛ b bɔ fo
         na. 14 Ŋkpal loŋ so, Enyɛnpe Ebɔrɛ na beeŋ gberge fo basa nɛ fo kanaŋ to ebi kikɛ kusoe nseŋ
         mur fo asɔ kikɛ gba n ti so. 15 Fo alɛ gbagba beeŋ nya epunto be kulɔ kpakpaso nɛ k tɔrɔ fo hale nɛ fo ya wu.”16 Kede be kaman nɛ Enyɛnpe Ebɔrɛ na shin nɛ Filistiebi nɛ Nlɔrbu nɛ b chena m mata Itiopiaebi
         na ya kɔ Jehoram kena. 17 B daŋ kɔ nna n sɔ Juda nseŋ muu ewura be laŋ to be asɔ kikɛ, m pɛ mbe beche nɛ mbinyɛnsobi
         kikɛ n yɔ. Mbe pibinyɛn Ahaziya nɛ e la kaluge na nawule nɛ b daa maŋ pɛ.18 Ade kikɛ be kaman, nɛ Enyɛnpe Ebɔrɛ shin nɛ epunto be ebesa tɔr ewura na so. 19 Kumo be nfɛ anyɔ be kefɛato, nɛ mbe kulɔ na nyaŋɛto nɛ e wu ebesa damta to. Mbe beyaasepo
         daa maŋ puga edɛgboŋ mbe keelibuna m maŋkura mo fanɛ kananɛ b wora n sa mo nananyɛnana
         na.20 Nfɛ adesa nɛ anyɔ nɛ Jehoram daŋ ji pɔɛŋ nseŋ ki ewura, ama e daŋ ji kuwura Jerusalɛm
         to nfɛ aburwa nna. E ka daŋ wu, k daa maŋ jija ekama be kagbene. Jerusalɛm nɛ k la
         ewura Deevid be kade to na nɛ b daŋ puli mo, ama b daa maŋ puli mo kakpa nɛ baa puli
         bewura na.

Juda be ewura Ahaziya be asheŋ(2 Bewura 8:25-29; 9:21-28)221 Nlɔrbu na ka daŋ ta kena n ya purgi Juda na nɛ b mɔ ewura Jehoram be mbinyɛnsobi kikɛ
         ŋ ka Ahaziya nɛ e la mbe kaluge na nawule. Amoso Jerusalɛm be basa daŋ shin nna nɛ
         Ahaziya sɔ mo tuto so n ji kuwura. 2-3 Ahaziya daa la nfɛ adunyɔ nɛ anyɔ nna pɔɛŋ nseŋ ki ewura. Mo alɛ daŋ ji kuwura Jerusalɛm
         to kafɛ koŋwule nna. Ahaziya gba daŋ bɛ ewura Ahab be kanaŋ to ebi be ekpa so nna
         n wora alubi ŋkpal mo nio Atalia nɛ e la Israɛl be ewura Ahab pibiche nsaa la Omri
         mo nanabi na ka ji mo asoeto lubi so. 4 Ahaziya mo tuto ka wu na be kaman, e daŋ wora kulubi nna ŋ gbiti Enyɛnpe Ebɔrɛ ŋkpal
         e ka daŋ lara Ahab be kanaŋ na to be basa ko ŋ ki mbe asoetojipoana so. Bumo be kasotoji
         na malɛ e shin nɛ e tɔr. 5 E daŋ bɛ bumo be kasotoji so nna n tu Israɛl be ewura Joram n yɔ nɛ b ya kɔ Siriya
         be ewura Haziɛl kena. Ramɔf nɛ k wɔ Giliad na nɛ b daŋ tu abar ŋ kɔ kena na nɛ b doro
         Joram ashi kena na to. 6 E ka doro na, nɛ e bɛta n yɔ Jezreel be kade to nɛ e ya chɛ mbe doro na, nɛ Ahaziya
         yɔ ndoŋ nɛ e ya bɔ mo so.7 Ahaziya be keya bɔɔ Joram so na, e daŋ da mo n lɛ. E ka ba Joram kutɔ na, nɛ mo nɛ
         Joram ya tu Nimshi pibinyɛn Jehu nɛ Enyɛnpe Ebɔrɛ lara fanɛ e mur Ahab be kuwurji
         na. 8 Jehu ka bee wora kusɔ nɛ Ebɔrɛ kaŋɛ mo na, nɛ e wu Juda be bejuŋkparpoana nɛ Ahaziya
         mo wɔpabiana nɛ b daŋ tu mo m ba nɛ b ba bɔ Joram so na. Nɛ Jehu mɔ Ahaziya mo wɔpabiana
         na nɛ benimuana na be beko 9 nseŋ kaŋɛ fanɛ b ya fin Ahaziya malɛ, nɛ b ya wu mo nɛ e ŋana Samɛria. Ndoŋ nna nɛ
         b pɛ mo n yɔ ewura Jehu kutɔ n ya mɔ. B daŋ puli Ahaziya nna ŋkpal b ka daa sa mo
         nananyɛn wura Jehoshafat bunyaŋ ŋkpal e ka daŋ wora ania n shuŋ Enyɛnpe Ebɔrɛ nɛnɛ
         so. Esa kikɛ malɛ daa maŋ naŋ ka Ahaziya be kanaŋ to nsaa kɔ eleŋ nɛ e tiŋ n ji kuwura
         na.Juda be ewurche Atalia be asheŋ(2 Bewura 11:1-3)10 Juda be Ewura Ahaziya mo nio Atalia ka nu fanɛ mo pibinyɛn wu nna, nɛ e kaŋɛ fanɛ
         b mɔ basa nɛ b shi Juda be ewura be kanaŋ to na kikɛ. 11 Ahaziya daa kɔ esipoche nɛ baa tre mo Jehosheba nɛ e daa kil bɔrɛmatapo ko nɛ baa
         tre mo Jehowada. Mo e daŋ mɔlga Ahaziya pibinyɛn Jɔash nɛ e la Ahaziya be mbinyɛnsobi
         nɛ b daa sha kemɔ na be eko. E daŋ ta mo nna ŋ ŋana Enyɛnpe be bɔrɛlambuna be ebu
         deseto to. Ŋkpal loŋ so, Atalia daa maŋ nya mo m mɔ. 12 Nfɛ ashe nɛ Jɔash ŋana bɔrɛlambu na to. Loŋ be jemanɛ na nɛ Atalia malɛ bee ji kuwurche
         ashi efuli na so.

Judaebi ka kini kenu n sa ewura Atalia be asheŋ(2 Bewura 11:4-16)231 Ahaziya pibinyɛn Jɔash ka ŋana bɔrɛlambu na to nfɛ ashe na, nɛ bɔrɛmatapo Jehowada
         wu fanɛ k daga e ka wora kusɔ ko. Ndoŋ nna nɛ e ya fin benapo be benimu nɛ baaŋ yili
         mo kaman. Bumo e daa la Joram pibinyɛn Azariya nɛ Jehohanan pibinyɛn Ishmaɛl nɛ Obɛd
         pibinyɛn Azariya nɛ Adaya pibinyɛn Maaseia nɛ Zikri pibinyɛn Elishafat. 2 Basa ere kikɛ daŋ yɔ Juda be efuli so be nde kikɛ to nna n ya bar Livaiebi nɛ mbuna
         mbuna be bejuŋkparpoana na kikɛ ashi Jerusalɛm.3 Bumo kikɛ daŋ ba shɛr bɔrɛlambu na to nna nɛ bumo nɛ ewura pibinyɛn Jɔash wora kɔnɔkoŋwule
         be ŋkre. Ndoŋ nna nɛ Jehowada kaŋɛ bumo le: “Ewura nɛ e wu na pibinyɛn nde. Mo e naŋ
         ki ewura naniere ŋkpal manɛ so Enyɛnpe Ebɔrɛ na nase kɔnɔ nna fanɛ ewura Deevid be
         kaman to ebi e naaŋ baa ji kuwura saŋkikɛ. 4 Ama kusɔ nɛ k daga an ka wora nde. Bɔrɛmatapoana nɛ Livaiebi na kaŋ ba kushuŋ to kewushiachɛ
         ere, kananɛ b barga bumo to ntuŋ asa so na be katuŋ koŋwule e naaŋ baa keni bɔrɛlambu
         na be mbunaana so, 5 nɛ katuŋ koŋwule malɛ e baa keni ewura be laŋ to so nɛ katuŋ koŋwule nɛ k ka na malɛ
         e baa keni kabuna nɛ baa tre Gbaltɔlase be kabuna na so. Nɛ menyi nɛ men ka na a yili
         a keni bɔrɛlambu na be kelɔnɛ na so. 6 Ekama maŋ kɔ ekpa nɛ e luri bɔrɛlambu na to ama bɔrɛmatapoana nɛ Livaiebi nɛ baa shuŋ
         kumo to kamɔnchɛ na nawule. Bumo ere beeŋ tiŋ ŋ luri ŋkpal b ka lara kulubi bumo be
         ŋgbene to nsaa du cheembi so. Ama menyi nɛ men ka ere bre daga fanɛ men bɛ Enyɛnpe
         Ebɔrɛ be keŋini so nseŋ yili kowushina. 7 Livaiebi na beeŋ keta bumo be etokobi n wora shiriya n yili a kuŋ ewura na. Kaplɛkama
         nɛ ewura na bee yɔ nɛ b bɛ mo so. Ekama malɛ nɛ e pɛl n luri bɔrɛlambu na to daga
         luwu.”8 Livaiebi nɛ Juda be basa na kikɛ daŋ wora kusɔ nɛ Jehowada kaŋɛ na nna. B daa maŋ
         sa basa nɛ b shuŋ bumo b kushuŋ kewushiachɛ n loge na ekpa fanɛ b yɔ epe amoso bumo
         nɛ basa nɛ b ba nɛ b ba sɔ bumo so na kikɛ daa wɔ ndoŋ nna. Amoso benapo be benimu
         na daŋ gbargbar basa nɛ b koso kushuŋto nɛ bumo nɛ b ba nɛ b ba sɔ bumo so na kikɛ
         ndoŋ nna. 9 Ndoŋ nna nɛ Jehowada ta ekpa nɛ abɛlso be asɔkuŋso nɛ a daa la ewura Deevid peya nsaa
         yil bɔrɛlambu na to na n sa benapo be benimu na. 10 E daŋ shin nna nɛ bekumpo na ta bumo be etokobi ŋ keta n yili ŋ kulti bɔrɛsure na
         ashi bɔrɛlambu na be anishito a kuŋ ewura na. 11 Ade kikɛ be kaman nɛ Jehowada nɛ mbe mbinyɛnsobi ya keta Jɔash n lar kowu nseŋ ta
         kuwurwuro m buu mo. Kumo be kaman nɛ b ta bewura be mbra be kawɔl n sa mo n ta mo
         ŋ ki ewura. Bɔrɛmatapo Jehowada nɛ mbe mbinyɛnsobi e daŋ duga ŋku n do Jɔash be kumu
         so n ta mo ŋ ki ewura, nɛ ekama cha awɔr ŋ kaŋɛ: “Ebɔrɛ e teŋi ewura be ŋkpa so!”12 Ewurche Atalia ka nu basa na ka bee dele ewura na, nɛ e nya manaŋ n yɔ kakpa nɛ jimaŋ
         na shɛr na ashi bɔrɛlambu na to. 13 E ka ya wu ewura popɔr na nɛ e yil eshabɔrɛ na ekpa ashi bɔrɛlambu na be kabuna be
         anishito be kakpa nɛ bewura bee chena na, nɛ benapo be benimu nɛ mbelfompoana yili
         ŋ kulti mo, nɛ basa na kikɛ bee cha awɔr kagbenefuliso nsaa foŋ mbel nɛ bɔrɛlambu
         to be beshɛbompoana bee juŋkpar kasheŋwora na kikɛ na, nɛ e kpɛa mbe asɔbuuso to kagbenejijaso
         nseŋ boŋto ŋ kaŋɛ le: “Menyi bedebɔrpo ere!”14 Jehowada daa maa sha b ka mɔ ewurche Atalia bɔrɛlambu na ase, ŋkpal loŋ so, e daŋ
         tre benapo be benimuana na nna ŋ kaŋɛ bumo le: “Men ta mo m bɔla bekumpo na to n yɔ.
         Esa kama malɛ nɛ e kaŋ pɛl a sha k sɔ mo n yige, men mɔ amodoŋwura.”15 Ndoŋ nna nɛ b pɛ mo n ta mo n yɔ ewura be laŋ to be kelɔnɛ so be kakpa nɛ baa tre
         Egbaŋɛ be Kabuna na, n ya mɔ mo ndoŋ.Jehowada ka chɛrga asheŋ16 Bɔrɛmatapo Jehowada daŋ shin nna nɛ mo nɛ ewura Jɔash nɛ basa na wora kɔnɔkoŋwule
         be ŋkre fanɛ baaŋ baa ji kashenteŋ a sa Enyɛnpe Ebɔrɛ. 17 Kumo be kaman nɛ b ya da Baal be lambu na n lɛ nseŋ bure kumo be ebɔrɛsure nɛ agbirana
         nɛ a wɔ ndoŋ na kikɛ nseŋ mɔ Maatan nɛ e la Baal be kegbirwura na ashi ebɔrɛsureana
         na ase gbagba. 18 Ewura Jehowada daŋ shin nna nɛ bɔrɛmatapoana nɛ Livaiebi na bee keni bɔrɛlambu na
         be kushuŋ so fanɛ kananɛ ewura Deevid yili n sa bumo na. Bumo be kushuŋ e la kebaachɔɔ
         esarga nɛ b lara n sa Enyɛnpe Ebɔrɛ na ashi Mosis be mbra be ekpa so, nɛ kebaajuŋkpar
         a boŋ nshɛ kasheŋwora kikɛ to. 19 Ewura Jehowada daŋ ta bekumpo nna nɛ baa keni bɔrɛlambu na be mbunaana so saŋɛ na
         so basa kama nɛ b kɔ eyurpi daŋkare be ekpa so na, maaŋ luri kumo to.20 Ade kikɛ be kaman nɛ benapo be benimuana nɛ Juda be kade to be benimuana nɛ ekrachiana
         nɛ basa nɛ b ka na kikɛ ba ewura Jehowada kutɔ nɛ b bɛ abar so n ya keta ewura na
         bɔrɛlambu na to m ba ewura be laŋ to. Kabunagboŋ na to nɛ b daŋ bɔla n luri laŋ na
         to nɛ ewura na ya chena mbe kuwurputi so. 21 Basa na kikɛ be ŋgbene daŋ fuli bumo nna ga nɛ kade na kikɛ wora shruum ŋkpal ewurche
         Atalia ka wu na so.

Juda be ewura Jɔash be asheŋ(2 Bewura 12:1-16)241 Jɔash ka ki Juda be efuli so be ewura nɛ e la nfɛ ashunu nna, nseŋ ji kuwura nfɛ adena
         ashi Jerusalɛm to. Mo nio e daa la Zibia nɛ e shi Bɛshiba be kade to na. 2 E daa wora kusɔ nɛ k walɛ Enyɛnpe Ebɔrɛ be anishito saŋɛ so nɛ bɔrɛmatapo Jehowada
         daa wɔ ŋkpa to na nna. 3 Jehowada daŋ ta beche anyɔ nna n sa ewura Jɔash nɛ mo nɛ bumo kurge bibinyɛn nɛ bibiche.4 Jɔash ka ji kuwura n ya fo saŋko na, nɛ e yili kumo fanɛ e beeŋ lɔŋɛ bɔrɛlambu na
         nɛnɛ. 5 E daŋ shin nna nɛ bɔrɛmatapoana nɛ Livaiebi na yɔ Juda be efuli so be nde to, n ya
         sɔ basa na kikɛ kafɛ kafɛ be lampo nɛ baa sɔ a lɔŋɛ bɔrɛlambu na. E kaŋɛ bumo nna
         fanɛ b wora kumo manaŋ ama Livaiebi na daa maŋ ta kumo to manaŋ. 6 Amoso e daŋ shuŋi nna n tre Jehowada nɛ e la bɔrɛmatapo nimuso na m bishi mo le: “Manɛ
         nna nɛ fo maŋ shin nɛ Livaiebi na sɔ lampo ashi Juda nɛ Jerusalɛm be basa na kutɔ
         fanɛ kananɛ Enyɛnpe Ebɔrɛ be kenya Mosis daŋ shin nɛ baa ka nɛ baa ta a chɛ Enyɛnpe
         be Nshɛr be wajɛbu na be kushuŋ to na?”7 Ewurche Atalia nɛ e la kumu kpakpasowura na be mbinyɛnsobi e daŋ jija bɔrɛlambu na
         nseŋ ta kumo to be asɔ cheembi na a shuŋ kegbir nɛ baa tre Baal na.8 Ewura na daŋ kaŋɛ Livaiebi na nna fanɛ b lɔŋɛ amansherbi be kadekabi, nɛ baaŋ ta n
         yili bɔrɛlambu na be kabuna to a sɔ etoto. 9 E daŋ sa ebɔl Jerusalɛm nɛ Juda kikɛ to nna fanɛ b ta bumo be etoto m ba bɔrɛlambu
         nɛ k wɔ Jerusalɛm na to fanɛ kananɛ Ebɔrɛ be kenya Mosis daŋ yili kumo kiyi to fanɛ
         b baa sɔ Israɛlebi na kutɔ a sa Enyɛnpe Ebɔrɛ na. 10 Nɛ benimuana na nɛ basa na kikɛ shuli kumo be loŋ nseŋ ta bumo be amansherbi m ba
         kaa wɔtɔ deka na to hale nɛ k ya bɔlɔ. 11 Karechɛ kikɛ Livaiebi na bee ta deka na nna n yɔ ewura na be krachi nɛ esa nɛ e bɛ
         bɔrɛmatapo nimuso na so kutɔ nɛ b lara amansherbi na ŋ karga amo. Kumo be kaman nɛ
         b naŋ bɛta deka na n yɔ bɔrɛlambu na to. Ŋkpal b ka bee wora loŋ karechɛ kikɛ so,
         amansherbi damta nɛ b daŋ chala. 12 Ewura na nɛ Jehowada e daa ta amansherbi na a sa basa nɛ baa keni bɔrɛlambu na be
         kelɔnɛ be kushuŋ so na, nɛ bumo alɛ e ta amo n haya bepɔrpo nɛ ekapɛnta nɛ ebɔyɛpo
         nɛ b ta abɛlso nɛ danyaŋ n lɔŋɛ asɔwurbi n wɔtɔ Enyɛnpe Ebɔrɛ be bɔrɛlambu na to.
         13 Basa na daŋ shuŋ kenishipereso nna nseŋ lɔŋɛ bɔrɛlambu na fanɛ kananɛ k daa du sososo
         na gbagba, nɛ k naaŋ nya eleŋ ga n ti so. 14 B ka lɔŋɛ bɔrɛlambu na n loge na, nɛ b ta amansherbi nɛ a ka na m ba sa ewura na nɛ
         Jehowada. Loŋ be amansherbi nɛ a ka na malɛ nɛ b ta n lɔŋɛ asɔwurbi nɛ shuwa nɛ gbiti
         be ntishaŋ nɛ b kɔ a wora asheŋ ashi Enyɛnpe Ebɔrɛ be bɔrɛlambu na to.Bɔrɛmatapo Jehowada ka daa wɔ ŋkpa to na, b daa mɔ asɔbɔya nna a lara sarga chɔɔso
         bɔrɛlambu na to a sa Enyɛnpe Ebɔrɛ saŋkama. 15 Ewura Jehowada daŋ ji nfɛ kalfa nɛ adesa pɔɛŋ nseŋ wu. 16 Kakpa nɛ baa puli bewura ashi ewura Deevid be kade to Jerusalɛm na, nɛ b daŋ puli
         mo alɛ gba ŋkpal kushuŋ lela nɛ e daŋ wora n sa Israɛl be basa nɛ kushuŋ nɛ e shuŋ
         ashi Ebɔrɛ be bɔrɛlambu na to so.17 Ewura Jehowada ka wu na be kaman nɛ Juda be bejuŋkparpoana na ya bunyaŋ ewura Jɔash
         nseŋ lɔlɔ mo nɛ e bee bɛ bumo be kasotoji so. 18 Basa na daa maŋ naa yɔ bɔrɛlambu na to n ya kaa bunyaŋ bumo nananyɛnana be Ebɔrɛ na.
         B daŋ naŋ fara nna a shuŋ agbir nɛ kegbirche Ashira be kegbir be kapɔrduli. Ŋkpal
         kulubi nɛ b wora ere so, Enyɛnpe Ebɔrɛ be agbo daŋ ba Juda nɛ Jerusalɛm be basa so
         nna. 19 Amo nɛ amo kikɛ Enyɛnpe Ebɔrɛ na daŋ shuŋi anebiana nna fanɛ b ya kpele bumo kusoe
         n shin nɛ b bɛta m ba mo kutɔ nɛ b kini kenu. 20 Ndoŋ nna nɛ Ebɔrɛ be kiyoyu ba bɔrɛmatapo Jehowada pibinyɛn Zakareya so. Nɛ e yili
         kakpa nɛ basa na beeŋ wu mo ŋ kaŋɛ le: “Enyɛnpe Ebɔrɛ yɛ, manɛ nna nɛ men kini kebɛ
         mbe mbra so nsaa kil kasogberge a sa menyi be amu loŋ! Men ka kini mo na so nɛ mo
         alɛ gba kini menyi na.” 21-22 Ewura Jɔash daŋ teŋ kelela nɛ Zakareya mo tuto Jehowada daŋ wora mo na so nna nseŋ
         ti bejuŋkparpo na so nɛ b kre fanɛ b mɔ Zakareya. Ewura na e daŋ sa ekpa nɛ b kpa
         Zakareya ajembu m mɔ ashi Enyɛnpe Ebɔrɛ be bɔrɛlambu na be kelɔnɛ so.Zakareya ka bee wu nɛ e kaŋɛ le: “Enyɛnpe Ebɔrɛ wu kusɔ nɛ fee wora ere kikɛ. Mo alɛ
         beeŋ gberge fo kusoe n tal to!”Ewura Jɔash be kuwurji be lalaloge be asheŋ23 Kpanchali be jemanɛ ka fo, nɛ Siriya be benapo yɔ Juda nɛ Jerusalɛm n ya kɔ bumo kena
         m mɔ bumo be bejuŋkparpoana kikɛ nseŋ muu bumo be asɔ damta kena na to n ya sa bumo
         be ewura ashi Damaskɔs. 24 Kashenteŋ nna fanɛ Siriya be benapo na daa maŋ shibi, ama Enyɛnpe Ebɔrɛ daŋ shin nna
         nɛ b kɔ m pɔɔ Juda be benapo damta na so ŋkpal b ka kini mo Enyɛnpe bumo nananyɛnana
         be Ebɔrɛ na so. Kananɛ Enyɛnpe na daŋ gberge ewura Jɔash kusoe nna na. 25 Ewura Jɔash daŋ doro kena na to nna ga, ama bedoŋ na ka bɛta, nɛ mbe benimuana na
         be benyɔ ya mɔ mo ashi ebu nɛ e dese to na to m bishi kuwule ŋkpal e ka mɔ bɔrɛmatapo
         Jehowada pibinyɛn na so. Ewura Deevid be kade to nɛ b daŋ ta mo n ya puli, ama b daa
         maŋ puli mo kakpa nɛ baa puli bewura na. 26 Basa nɛ b daŋ wora loŋ na, e daa la kache nɛ e shi Ammɔn be efuli so nɛ baa tre mo
         Shimish na pibinyɛn Zabad na nɛ Mowab be efuli so be kache nɛ baa tre mo Shimrif na
         pibinyɛn Jehozabad. 27 Bewura be adrasheŋ gba bee malga Jɔash be mbinyɛnsobi be asheŋ nɛ kananɛ anebiana
         na malga mbe asheŋ nɛ kananɛ e lɔŋɛ bɔrɛlambu na nɛnɛ be asheŋ kikɛ. Jɔash ka wu,
         mo pibinyɛn Amaziya e sɔ mo so n ji kuwura.
         
            

         
      

   
      
         25
Juda be ewura Amaziya be asheŋ(2 Bewura 14:2-6)251 Amaziya ka ki ewura, nɛ e la nfɛ adunyɔ nɛ anu nna nseŋ ji kuwura Jerusalɛm to nfɛ
         adunyɔ nɛ akpanu. Mo nio be ketre e daa la Jehɔadin nɛ e shi Jerusalɛm na. 2 Amaziya daŋ wora kusɔ nɛ k par Ebɔrɛ, ama mo alɛ daa maŋ wora kumo nɛ kagbene koŋwule.
         3 Mbe kuwurji ka baŋ yili to nɛnɛ, nɛ e mɔ benimu nɛ b mɔ mo tuto ewura Jɔash na epul
         to. 4 E daa maŋ mɔ bumo be mbia bre, ŋkpal manɛ so e daŋ bɛ kusɔ nɛ Enyɛnpe Ebɔrɛ kaŋɛ ashi
         Mosis be mbra to na so nna. E yɛ: “B sa maŋ kaŋ mɔ ekurgepo ŋkpal kulubi nɛ bumo be
         mbia wora so. Loŋ koŋwule nɛ a maŋ daga b ka mɔ mbia ŋkpal kulubi nɛ bumo kurgepoana
         wora so. Ekama nɛ e wora kulubi, mo e daga kumo be kasogberge.” 5 Ewura Amaziya daŋ shuŋi nna n tre Juda nɛ Bɛnjamin be eyiriana to be benyɛn nɛ b fo
         nfɛ adunyɔ m baŋ so na n shin nɛ b barga to n yili mbuna mbuna so, nɛ e lara benapo
         be benimu nɛ baaŋ baa keni basa kagboŋ kagboŋ be ntuŋ so nɛ basa kalfa kalfa be ntuŋ
         so n sa bumo. Benyɛn nɛ b daŋ fo ekpa nɛ abɛlso be asɔkuŋso be keta ŋ kɔ kena na kikɛ
         daa la basa ŋgboŋ alfa asa nna. 6 E daŋ ta gbiti nɛ amo be egbɛ sa fanɛ kilo ŋgboŋ asa nɛ alfa ana nna n haya benapo
         ŋgboŋ kalfa ashi Israɛl be efuli so n ti bumo so. 7 Ama Ebɔrɛ be anebi daŋ yɔ ewura na kutɔ nna n ya kaŋɛ mo le: “Yiramu, sa maŋ shin
         nɛ Israɛl be benapo ere e bɛ fo so n yɔ kena to, ŋkpal manɛ so, Enyɛnpe Ebɔrɛ maŋ
         wɔ bekama nɛ b shi Israɛl be efuli so be kelargato be esoso be kaba so na be kaman.
         8 Menyee fɛ nna fanɛ bumo e naŋ shin nɛ men baa kɔ eleŋ, ama Ebɔrɛ na e naa shin nɛ
         basa bee kɔ a pɔɔ so. Nɛ men shin nɛ b bɛ menyi so e beeŋ shin nɛ men doŋana e kɔ
         m pɔɔ menyi so.” 9 Nɛ ewura Amaziya bishi anebi na le: “Nɛ gbiti nɛ n teŋ ta n sa bumo fanɛ bumo be kakɔka
         na malɛ a?”Nɛ anebi na malɛ kaŋɛ le: “Enyɛnpe Ebɔrɛ na beeŋ tiŋ n sa fo kusɔ nɛ k chɔ loŋ!” 10 Ndoŋ nna nɛ ewura Amaziya shin nɛ benapo nɛ b haya na kikɛ bɛta n yɔ bumo peana. Ama
         pɔɛŋ nɛ b yɔ na b daŋ nya agbo nna ga n wɔtɔ Juda be basa.11 Ndoŋ nna nɛ ewura Amaziya leŋ mbe kumu to nseŋ juŋkpar mbe benapo n yɔ Nfɔl be Ketaŋɛ
         na to n ya kɔ kena m mɔ Edɔm be efuli so be benapo ŋgboŋ kudu kikɛ, 12 nseŋ naŋ pɛ basa ŋgboŋ kudu malɛ gba. B daŋ ta bumo nna n yɔ kade nɛ baa tre Sɛla
         na be kebeegboŋ na be kakpa chulgiso n ya da bumo n lɛ to nɛ b tɔr afalta so kaseto
         n wu.13 Loŋ be jemanɛ na Israɛlebi be benapo nɛ ewura Amaziya daa maŋ shuli nɛ b tu mo n yɔ
         kena na to na, ya kɔ Juda be nde nɛ a wɔ Samɛria nɛ Bɛf Hɔrɔn be kefɛato na nna nseŋ
         mɔ basa ŋgboŋ asa m muu bumo be asɔ damta kena na to.14 Ewura Amaziya ka ya kɔ m pɔɔ Edɔmebi na so na nɛ e ta bumo be agbir m ba yili ŋ ki
         mbe agbir nsaa shuŋ amo a lara sarga a sa amo. 15 Ndoŋ nna nɛ Enyɛnpe Ebɔrɛ nya agbo ga ŋkpal le be asheŋ ere so nseŋ shuŋi anebi ewura
         Amaziya kutɔ n ya bishi mo le: “Manɛ nna nɛ fee shuŋ efuli pɔtɛana so be agbir nɛ
         a maŋ tiŋ m mɔlga amo gbagba be basa ashi fo enɔ to ere?”16 Nɛ ewura Amaziya ku mbe kamalga na to ŋ kaŋɛ le: “Saŋɛ mo nɛ an ta fo ŋ ki ewura be
         asoetojipo? Lo fo kɔnɔ na pɔɛŋ nɛ n shin nɛ b ba mɔ fo ndoŋ!”Anebi na ka jo nɛ e malga n loge, nɛ mo alɛ kaŋɛ le: “Naniere nɛ m pin fanɛ Ebɔrɛ
         bee sha kemur fo nna ŋkpal fo ka kplaŋ ma kasotoji so nseŋ wora asheŋ ere kikɛ so.”B ka kɔ Israɛl kena be asheŋ(2 Bewura 14:8-20)17 Juda be ewura Amaziya nɛ mbe besoetojipoana daŋ kre nɛ b ya kɔ Israɛl kena nna, nseŋ
         ta kubɔya n ya sa Israɛl be ewura Jehɔash nɛ e la Jehowahaz pibinyɛn nsaa la Jehu
         mo nanabi na, a to mo emaŋ fanɛ b kɔ kena. 18 Ndoŋ nna nɛ ewura Jehɔash malɛ ta le be kubɔya ere n sa ewura Amaziya. E yɛ: “Kachako
         nɛ Lebanɔn be abee so be ewidibi ko ta kubɔya n sa kedibi nɛ baa tre Sida na fanɛ
         e ta mo pibiche n sa mo pibinyɛn nɛ e kil. Ndoŋ nna nɛ kupuŋ to be kusɔbɔya ko ba
         fefɛa ewidibi na to n lɛ. 19 Naniere Amaziya fee wu fo kumu nna, ŋkpal fo ka pɔɔ Edɔmebi so so, ama mee kaŋɛ fo
         nna fanɛ fo shir a wɔ laŋ to. Sa maŋ kil asheŋ nɛ a beeŋ bar jɛrbi m ba sa fo nɛ fo
         basa.”20 Ama ewura Amaziya daŋ kini kenu nna ŋkpal manɛ so Ebɔrɛ e daa sha fanɛ b kɔ m pɔɔ
         mo so ŋkpal e ka daa shuŋ Edɔmebi be agbir so. 21 Amoso Israɛl be ewura Jehɔash nɛ Juda be ewura Amaziya daŋ ya kɔ abar kena nna. Bɛf
         Shɛmɛsh ashi Juda be efuli so nɛ b daŋ ya kɔ kena na. 22 Israɛlebi na daŋ kɔ m pɔɔ Juda be efuli so be benapo na so nna nɛ b shile n yɔ bumo
         pe ana. 23 Ndoŋ nna nɛ Jehɔash pɛ Amaziya ŋ keta mo n yɔ Jerusalɛm n ya yili Efrayim be kabuna
         na ekpa m bure Jerusalɛm be egbal na fanɛ ayadra alfa ashe n ya fo kukɔlɔbi to be
         kabuna na ase. 24 E daŋ muu bɔrɛlambu na to be shuwa nɛ gbiti nɛ kumo to be asɔwurbi kikɛ nɛ ewura be
         laŋ to be ekpanjawu nɛ Obɛd Edɔm be kaman to ebi daa keniso na kikɛ nna, nseŋ pɛ basa
         gba n ti so m bɛta n yɔ Samɛria. 25 Israɛl be ewura Jehɔash ka wu be kaman nɛ Juda be ewura Amaziya naŋ ji nfɛ kuduanu
         n ti so. 26 Asɔ kama nɛ Amaziya wora saŋɛ so nɛ e daa la ewura na hale m ba wu na kikɛ be asheŋ
         wɔ Juda nɛ Israɛl be bewura be nwɔl to. 27 Baŋ yili saŋɛ so nɛ ewura Amaziya kini kebaanu a sa Enyɛnpe Ebɔrɛ na, nɛ b fara a
         fin mo nɛ kulubi ashi Jerusalɛm. Ade kikɛ be kaman nɛ e shile n yɔ Lakish nɛ mo doŋana
         malɛ bɛ mo so n yɔ ndoŋ n ya mɔ mo. 28 B daŋ ta mbe kebuni nna n deŋi gbaŋɛ so m ba puli kakpa nɛ baa puli bewura na ashi
         Deevid be kade to Jerusalɛm.

Juda be ewura Uziya be asheŋ(2 Bewura 14:21-22; 15:1-7)261-3 Ewura Amaziya ka wu na nɛ Juda be efuli so ebi kikɛ lara Amaziya pibinyɛn Uziya nɛ
         e daa la nfɛ kuduashe na ŋ ki ewura. Uziya daŋ ji kuwura Jerusalɛm to nfɛ adunu nɛ
         anyɔ nna. Mo nio e daa la Jekolia nɛ e shi Jerusalɛm na. Mbe saŋɛ so nɛ e naaŋ kɔ
         n sɔ Elɛf nseŋ lɔŋɛ kumo m pɔr. 4 E daŋ bɛ mo tuto be aya so nna n wora kusɔ nɛ k bee par Enyɛnpe Ebɔrɛ na. 5 Ewura Uziya be asoetojipo e daa la Zakareya. Saŋɛ so nɛ Zakareya daa wɔ ŋkpa to na
         ewura Uziya daa ji kashenteŋ nna a sa Ebɔrɛ, nɛ Ebɔrɛ malɛ daa nɛfa mo.6 Ewura Uziya daŋ ya kɔ Filistiebi na kena nna nseŋ da Gaaf nɛ Jamnia nɛ Ashdɔd be nde
         na kikɛ be egbalana n lɛ. Kumo be kaman nɛ e wora nde popɔr m mata Ashdɔd nseŋ pɔr
         egbalana ŋ kulti amo nɛ Filisti be efuli so be nde ko. 7 Ebɔrɛ e daŋ chɛ mo to nɛ e kɔ m pɔɔ Filistiebi nɛ Nlɔrbu nɛ b daa wɔ Gurbaal na nɛ
         Meuniebi nɛ b shi Edɔm be efuli so na kikɛ so. 8 Ammɔnebi na daa ka lampo nna a sa ewura Uziya ŋkpal loŋ so e daŋ ji eleŋ ga nna nɛ
         mbe ketre daŋ dii hale nɛ Ijipt be kasawule so ebi nu mbe asheŋ.9 Ewura Uziya daŋ naŋ shin nna nɛ b pɔr atempreŋ jeŋgreŋ n yili Jerusalɛm be egbal na
         be kukɔlɔ to be kabuna na so nɛ Ketaŋɛ be kabuna na so nɛ egbal na be kebonfu ko so,
         n shin nɛ a naŋ wora eleŋ n ti so. 10 Mo alɛ daŋ m pɔr atempreŋ jeŋgreŋ nna ashi efuli na be kiyi to nseŋ kur edampu damta
         ŋkpal e ka kɔ asɔbɔya damta nɛ b wɔ epeŋitɔrkpa be kaba so be abee be efuli nɛ keplasawule
         so na so. Ŋkpal e ka bee sha kudɔ ga so, e daŋ leŋ basa na to nna fanɛ b baa dɔ ndibi
         nɛ baa tre greep na be adɔ ashi abee be efuli na so nsaa dɔ adɔjibi ndoŋ be kasawule
         lela na so.11 E daa kɔ benapo damta nɛ b wora shiriya nɛ b ya kɔ kena saŋkama nna. Hananiya nɛ e
         daa la ewura be benimuana to be eko na e daa keni Jeɛl nɛ Maaseia nɛ b daa sibɛ benapo
         na nɛ kena to be asheŋ a wɔtɔ nwɔl to na so. 12-13 Benapo be benimu ŋgboŋ anyɔ nɛ alfa ashe e daa keni benapo ŋgboŋ alfa asa nɛ ashunu
         nɛ alfa anu nɛ b nyi kena be kekɔ nɛnɛ nsaa kɔ ewura na mo doŋana na so. 14 Ewura Uziya e daa sa benapo na abɛlso be asɔkuŋso nɛ ekpa nɛ abɛlso be akpaŋwuro nɛ
         kena to be epiŋi nɛ ata nɛ atanyembi nɛ atababu be ajembu. 15 Mbe beshumpo nɛ b nyi kushuŋ nɛnɛ na be beko daŋ lɔŋɛ akɔsɔ ko nɛ baa ta a to atanyembi
         nɛ ajembu gboŋgboŋi nna. Ewura Uziya daŋ ta loŋ be akɔsɔ na nna n yili atempreŋ jeŋgreŋ
         nɛ a wɔ Jerusalɛm be egbal na be abonfu na so nna. Ebɔrɛ daŋ chɛ ewura Uziya to nna
         nɛ e ji eleŋ ga nɛ mbe ketre malɛ dii ashi durnya ere be efuli kikɛ so.16 Ewura Uziya ka nya eleŋ nɛ mbe ketre dii ga na, nɛ kamoowu luri mo to nɛ kumo be loŋ
         shin nɛ e tɔr. E daŋ wora kusoe kpakpaso nna n sa Enyɛnpe mbe Ebɔrɛ na nseŋ ya luri
         bɔrɛlambu na to nɛ e chɔɔ duwu bɔrɛsure nɛ baa chɔɔ duwu kumo so na so. 17 Ndoŋ nna bɔrɛmatapo Azariya nɛ bɔrɛmatapoana aduburwa nɛ b kɔ kenyɛn ga daŋ bɛ ewura
         na so 18 nɛ b ya kuŋ mo akpa. B yɛ: “Uziya, fo maŋ kɔ ekpa nɛ fo chɔɔ duwu n sa Enyɛnpe Ebɔrɛ.
         Bɔrɛmatapoana nɛ b shi Ɛɛrɔn be kanaŋ to na nawule e kɔ ekpa nɛ b tiŋ n wora loŋ.
         Lar kakpa cheembi ere ŋkpal manɛ so fo wora kulubi ŋ gbiti Ebɔrɛ nɛ mbe nɛfa maŋ naa
         wɔ fo so.”19 Ewura Uziya daa yil bɔrɛlambu na to nna m mata bɔrɛsure nɛ baa chɔɔ duwu kumo so na
         a kɔ kusɔ chɔɔ duwu to. E ka nu bɔrɛmatapoana na be kefiɛso nɛ e nya agbo nɛ keboti
         pɛ mbe kasɔto epul na to. 20 Bɔrɛmatapo Azariya nɛ bɔrɛmatapoana na ka wu kulɔ lubi na mbe kasɔto nɛ b kaŋɛ fanɛ
         e lar bɔrɛlambu na to epul na to. Mo gbagba ka pin fanɛ Enyɛnpe Ebɔrɛ e naa gberge
         mo kusoe so, nɛ e wora manaŋ n lar ndoŋ.21 Ewura Uziya daŋ ki botipo nna hale n ya wu. Amoso b daa maŋ naŋ sa mo ekpa nɛ e luri
         bɔrɛlambu na to kikɛ. E daa wɔ laŋ pɔtɛ to nna nɛ mo pibinyɛn Jotam sɔ mo so a wɔ
         ewura be laŋ to a ji efuli na so be kuwura.22 Anebi Aizaaya nɛ e la Amɔz pibinyɛn na e daŋ sibɛ kusɔ kama nɛ ewura Uziya daŋ wora
         saŋɛ so nɛ e daa ji kuwura na. 23 Ewura Uziya ka wu, b daa maŋ puli mo kakpa nɛ baa puli bewura gbagba na. B daŋ ya
         puli mo kakpa pɔtɛ nɛ kumo alɛ gba la bewura be kakpa nna ŋkpal e ka kɔ keboti so.
         Mo pibinyɛn Jotam malɛ e daŋ sɔ mo so n ji kuwura.

Juda be ewura Jotam be asheŋ(2 Bewura 15:32-38)271 Nfɛ adunyɔ nɛ anu nɛ Jotam daŋ ji pɔɛŋ nseŋ ji kuwura ashi Jerusalɛm to nfɛ kuduashe.
         Mo nio e daa la Zadɔk pibiche Jerusha. 2 Kananɛ mo tuto ewura Uziya daŋ wora Enyɛnpe Ebɔrɛ be aparsheŋ na, gbagba na chap nɛ
         mo alɛ gba daŋ wora; ama mo ere daa maŋ wora kulubi n chɔɔ duwu bɔrɛlambu to. Basa
         na bre daa wɔtɔ nna a wora alubi a ti so saŋkama.3 Ewura Jotam e daŋ pɔr Kabuna nɛ k wɔ bɔrɛlambu na be kelargato be esoso be kaba so
         na nseŋ lɔŋɛ Jerusalɛm be egbal nɛ baa tre Ɔfɛl na nɛnɛ ga n ti so. 4 E daŋ pɔr ndegboŋana nna ashi Juda be abee so nseŋ pɔr kumɔlga be mboŋ lempo nɛ atempreŋ
         jeŋgreŋ n yili kupo to. 5 E daŋ ya kɔ Ammɔn be ewura nɛ mbe benapo kena nna nseŋ pɔɔ bumo so n tintiŋ Ammɔnebi
         na nɛ baa ka lampo a sa mo kafɛ kafɛ kikɛ hale n ya fo nfɛ asa. Asɔ nɛ b daa ka a
         sa mo na e la, gbiti kilo ŋgboŋ asa nɛ alfa ana nɛ ayu ebɔtɛ ŋgboŋto be kagboŋ koŋwule
         nɛ ayu peper malɛ ebɔtɛ ŋgboŋto gboŋto be kagboŋ koŋwule. 6 Ewura Jotam daŋ ji eleŋ ga ŋkpal e kaa daa ji kashenteŋ nsaa bɛ Enyɛnpe mbe Ebɔrɛ
         na so so. 7 Kusɔ kama nɛ Jotam wora saŋɛ so nɛ e daa la ewura na nɛ ana nɛ e daŋ kɔ na kikɛ be
         asheŋ daa wɔ Israɛl nɛ Juda be bewura be adrasheŋ be nwɔl to nna. 8 Nfɛ adunyɔ nɛ anu nɛ Jotam daŋ ji pɔɛŋ m ba ki ewura, nseŋ ji kuwura ashi Jerusalɛm
         to nfɛ kuduashe. 9 E ka wu, ewura Deevid be kade to Jerusalɛm nɛ b daŋ puli mo nɛ mo pibinyɛn Ahaz sɔ
         mo so n ji kuwura.
         
            

         
      

   
      
         28
Juda be ewura Ahaz be asheŋ(2 Bewura 16:1-4)281 Nfɛ adunyɔ nɛ Ahaz daŋ ji pɔɛŋ nseŋ ki ewura, mo alɛ daŋ ji kuwura Jerusalɛm to nfɛ
         kuduashe nna. E daa maŋ bɛ kebaawɔtɔ lela nɛ mo nananyɛn ewura Deevid daa kɔ na so
         n wora kusɔ nɛ k bee par Enyɛnpe Ebɔrɛ na. 2 E daŋ bɛ Israɛl be bewura be kebaawɔtɔ lubi so nna. E daŋ ta abɛlso nna n lɔŋɛ Baal
         be kegbir na be mpɔrduli. 3 E daa chɔɔ duwu ashi kepla nɛ baa tre Hinnɔm na so nna hale n ta mo gbagba be mbinyɛnsobi
         n lara sarga chɔɔso n sa agbir. Mo alɛ daa kute basa nɛ b daa wɔ Israɛl be efuli so
         nɛ Enyɛnpe Ebɔrɛ ju bumo saŋɛ so nɛ Israɛlebi daŋ ba kasawule na so sososo na be asheŋ
         woraso lubi nɛ Ebɔrɛ kishi ga na to nna. 4 Ewura Ahaz daa lara mbe esarga nsaa chɔɔ duwu, ashi nnyamase be mboŋ nɛ baa shuŋ bumo
         be agbir nɛ abee so nɛ ndibi be afito nna.Siriya nɛ Israɛl be kena be asheŋ(2 Bewura 16:5)5-6 Ŋkpal ewura Ahaz ka wora kulubi nɛ Juda be basa malɛ kini Enyɛnpe bumo nananyɛnana
         be Ebɔrɛ na so, Ebɔrɛ shin nna nɛ Siriya be ewura kɔ m pɔɔ mo so nseŋ pɛ Judaebi be
         basa damta n yɔ kabuti to ashi Damaskɔs. Enyɛnpe Ebɔrɛ na daŋ naŋ shin nna nɛ Israɛl
         be ewura Pɛka nɛ e la Remaliya pibinyɛn na kɔ m pɔɔ ewura Ahaz so nseŋ mɔ Juda be
         benapo nɛ b kɔ kenyɛn ga na be ŋgboŋ kalfa nɛ adunyɔ kachɛ koŋwule be epeŋi to. 7 Loŋ be kena na to, nɛ Israɛl be enapo ko nɛ baa tre Zikri na mɔ benyɛn asa nɛ b kɔ
         eyilikpagboŋ ashi Juda be efuli so na. Bumo e la Mɛseya nɛ e la ewura na pibinyɛn
         nɛ Azrikam nɛ e bee keni ewura be laŋ so na nɛ Ɛlkana nɛ e la enimu a bɛ ewura na
         so na. 8 Kashenteŋ nna fanɛ Judaebi na nɛ Israɛlebi daa la bekurgepoana gbagba nna, ama Israɛlebi
         be benapo na daŋ pɛ Judaebi na be beche nɛ mbia ŋgboŋ alfa anyɔ nna nseŋ muu asɔ damta
         kena na to m bɛta n yɔ Samɛria.Anebi Odɛd be asheŋ9 Kede be kaman nɛ kanyɛn ko nɛ baa tre Odɛd nɛ e la Enyɛnpe Ebɔrɛ be anebi a wɔ Samɛria
         be kade to na lar n ya shɛr Israɛlebi be benapo nɛ b keta Juda b basa nɛ b pɛ kena
         to a ba Samɛria na to, saŋɛ so nɛ b daa shin nɛ b luri kade to na, nseŋ kaŋɛ bumo
         le: “Enyɛnpe men nananyɛnana be Ebɔrɛ na daŋ nya agbo nna n wɔtɔ Juda nseŋ shin nɛ
         men kɔ m pɔɔ bumo so, ama mo alɛ naŋ wu kananɛ men maŋ wu bumo kuwɔr nseŋ mɔ bumo
         alegaiso. 10 Naniere menyeeŋ sha keta Juda nɛ Jerusalɛm be benyɛn nɛ beche nna ŋ ki men be anya
         na. Menyi maŋ nyi fanɛ nɛ men wora loŋ menyi alɛ gba wora alubi ŋ gbiti Enyɛnpe men
         be Ebɔrɛ na nna ere a? 11 Men nu nfe! Basa nɛ men pɛ ere la men siponyɛn nɛ men sipocheana nna, amoso men shin
         nɛ b bɛta a yɔ epe, nɛ mannɛ aloŋ, Enyɛnpe na b agbo beeŋ kaa, nɛ e gberge menyi kusoe.”12 Loŋ be saŋɛ na gbagba nɛ Azariya nɛ e la Jehohanan pibinyɛn na nɛ Bɛrekaya nɛ mo alɛ
         la Mɛshillemɔf pibinyɛn na nɛ Jehizkia nɛ e la Shallɔm pibinyɛn na nɛ Amasa nɛ mo
         alɛ la Hadlai pibinyɛn nɛ b la Israɛl be benimu ana na gba ba kaŋɛ fanɛ Israɛl be
         benapo na maŋ wora n nyalɛ. 13 B yɛ: “Men sa maŋ ta basa nɛ men pɛ kena to na m ba nfe! An tiŋ n wora alubi ŋ gbiti
         Enyɛnpe Ebɔrɛ na nseŋ wɔtɔ mo agbo to n daga mbe kasogberge. Naniere, menyee shin
         nɛ men wora kusɔ nɛ k beeŋ shin nɛ anyi be kulubi na e wora alegai nna na.” 14 Ndoŋ nna nɛ benapo na ta basa nɛ b pɛ na nɛ asɔ nɛ b muu kena to na n sa bumo be benimuana
         na ashi jimaŋ na be anishito, 15 nɛ benimuana na lara epiŋi ashi asɔ nɛ b muu na to n sa basa nɛ b pɛ kena to na b
         bumo nɛ b maŋ kɔ asɔbuuso na. Kumo be kaman nɛ b sa bumo kikɛ epiŋi nɛ asɛbta nɛ ajibi
         nɛ nchu nseŋ wora ɔlif be ŋku a wɔtɔ bumo be achuuana to. Kede be kaman nɛ b ta bumo
         bekama nɛ b maŋ kɔ eleŋ na n chena ekurma so nseŋ keta bumo n yɔ Jɛriko be kade nɛ
         baa tre abii be ndibi be kade na to. Kumo be kaman nɛ Israɛlebi na bɛta n yɔ bumo
         pe Samɛria.16-18 K maŋ chɛr ko nɛ Edɔmebi naŋ ya kɔ Judaebi kena nseŋ pɛ bumo be basa damta. Loŋ be
         saŋɛ na gbagba nɛ Filistiebi na ta kena n ya purgi epeŋitɔrkpa be kebeemase be nde
         na nɛ Juda be kelargato be kaseto be kaba so be nde. B daŋ kɔ nna n sɔ Bɛf Shimɛsh
         nɛ Aijalɔn nɛ Gɛdɛrɔf nɛ Soko be nde nɛ Timna nɛ Gimzo nɛ amo be ndewurbiana kikɛ
         nseŋ chena ndoŋ. Ndoŋ nna nɛ ewura Ahaz ya kule Tiglaf Pilesa nɛ e la Asiriya be efuli
         so be ewurgboŋ na fanɛ e wora bumo kechɛto. 19 Ŋkpal Juda be ewura Ahaz ka daŋ maŋ wora Enyɛnpe Ebɔrɛ na kasonu nseŋ yige mbe basa
         nɛ baa wora alubi so nɛ Enyɛnpe na daŋ bar le be etɔrɔ Juda be efuli so na. 20 Asiriya be ewurgboŋ na ka beeŋ chɛ Ahaz to na, nɛ e naŋ kilgi a fin asheŋ a sa mo.
         21 Amoso ewura Ahaz daŋ ta shuwa nna ashi bɔrɛlambu na to nɛ ewura be laŋ to nɛ bejuŋkparpoana
         na pe n ya sa Asiriya be ewura na, ama amo nɛ amo kikɛ ewura na daŋ maŋ chɛ mo to.22 Ewura Ahaz ka luri etɔrɔ damta ere to be kaman, nɛ e naaŋ wora alubi ŋ gbiti Enyɛnpe
         Ebɔrɛ na ga a chɔ sososo na gba. 23 E daŋ lara esarga nna n sa Siriyaebi nɛ b daŋ kɔ m pɔɔ mo so na be agbirana. Le nɛ
         e daŋ fɛ: “Siriya be agbirana na a chɛ Siriya be bewura to, amoso nɛ m baŋ lara sarga
         n sa amo, a beeŋ chɛ ma alɛ gba to.” Aloŋ so nɛ mo nɛ mbe efuli so ebi ji jɛrbi ga
         na. 24 E daŋ muu bɔrɛlambu na to be asɔwurbiana nɛ b kɔ a shuŋ Ebɔrɛ na nna m bure to kpachɛrkpachɛrbi
         nseŋ ti kumo so. Kumo be kaman nɛ e yuu agbir be ebɔrɛsureana ashi Jerusalɛm to be
         kaplɛkama. 25 E daŋ pɔr mboŋ nɛ baaŋ baa shuŋ agbir nɛ kakpa nɛ baaŋ baa chɔɔ duwu a sa efuli pɔtɛana
         so be agbir ashi ndegboŋ nɛ ndewurbi kikɛ nɛ a wɔ Juda be efuli so na nna. Kumo be
         loŋ e daŋ shin nɛ Enyɛnpe Ebɔrɛ nɛ e la mo nananyɛnana be Ebɔrɛ na be agbo ba mo so
         na.26 B daŋ sibɛ kusɔ nɛ ewura Ahaz wora saŋɛ so nɛ e ji kuwura na kikɛ be asheŋ nna n wɔtɔ
         Juda nɛ Israɛl be bewura be adrasheŋ be nwɔl to. 27 Ewura Ahaz ka wu nɛ b puli mo Jerusalɛm to ama b daa maŋ puli mo kakpa nɛ baa puli
         bewura na. Mo pibinyɛn Hɛzekaya e daŋ sɔ mo so n ji kuwura.

Juda be ewura Hɛzekaya be asheŋ(2 Bewura 18:1-3)291 Nfɛ adunyɔ nɛ anu nɛ Hɛzekaya daŋ fo pɔɛŋ nseŋ ŋ ki Juda be ewura. Mo alɛ daŋ ji kuwura
         Jerusalɛm to nfɛ adunyɔ nɛ akpanu nna. Mo nio e daa la Zakareya pibiche Abija. 2 E daŋ bɛ mo nananyɛn ewura Deevid be aya so nna nseŋ wora kusɔ nɛ keniŋi Enyɛnpe Ebɔrɛ
         na be anishito.B ka fɔr bɔrɛlambu na so daŋkare be ekpa so be asheŋ3 Kafɛ nɛ Hɛzekaya ki ewura na be kufɔl juŋkparso to nɛ e shin nɛ b lɔŋɛ bɔrɛlambu na
         be akuloŋana nseŋ bugi amo. 4 E daŋ shin nna nɛ bɔrɛmatapoana na, nɛ Livaiebi na shɛr bɔrɛlambu na be kelɔnɛ na
         be epeŋilarkpa be kaba so 5 nɛ e malga bumo kutɔ ndoŋ ŋ kaŋɛ le: “Livaiebi, men lara alubi men be ŋgbene to a
         du cheembi nseŋ luri Enyɛnpe nɛ e la men nananyɛnana be Ebɔrɛ na be bɔrɛlambu na to
         n lara kusɔ kama nɛ k wora eyurpi daŋkare be ekpa so ashi kumo to. 6 An nananyɛnana daa maŋ ji kashenteŋ, bumo alɛ daa maŋ wora kasonu n sa Enyɛnpe an
         be Ebɔrɛ na. Mannɛ Enyɛnpe Ebɔrɛ na nawule nɛ b daŋ kini, b daŋ kplaŋ mbe bɔrɛlambu
         na gba so nna. 7 B daŋ ti bɔrɛlambu na be akuloŋana so nna nseŋ duŋ kumo to be efitila nseŋ yige eduwu
         gba be kebaachɔɔ nɛ kebaalara sarga chɔɔso a sa Israɛl be Ebɔrɛ na. 8 Ŋkpal le be asheŋ ere so, Enyɛnpe Ebɔrɛ daŋ nya agbo nna ga n wɔtɔ Juda nɛ Jerusalɛm
         ebi nseŋ wora bumo kusɔ nɛ k pɛ ekama kufu nseŋ mɔ ekama kɔnɔ. Men gbagba ere nyi
         le be kesheŋ ere nɛnɛ. 9 B daŋ mɔ an tutoana ashi kena to nna nseŋ pɛ anyi be beche nɛ mbia kena to n yɔ efuli
         pɔtɛ so.10 Naniere bre ma nɛ Enyɛnpe nɛ e la Israɛl be Ebɔrɛ na beeŋ tiŋi ŋkre dra na to. Ashere
         nɛ n wora loŋ, mbe agbo maaŋ naa wɔ anyi so. 11 Ma mbinyɛnsobi, men sa maa jija saŋɛ, ŋkpal manɛ so, menyi nɛ Enyɛnpe Ebɔrɛ na lara
         fanɛ men baa chɔɔ duwu a sa mo nsaa juŋkpar basa nɛ b baa shuŋ mo.”12-14 Livaiebi nɛ b daa wɔ kushuŋ na to e daa laMahaf nɛ e la Amasai pibinyɛn na nɛ Jowɛl nɛ e la Azariya pibinyɛn na e daŋ shi Kohaf
         be kabuna.Kish nɛ e la Abdi pibinyɛn na nɛ Azariya nɛ e la Jehalelɛl pibinyɛn na e daŋ shi Mɛrari
         be kabuna.Jowanɛ e la Zimna pibinyɛn na nɛ Edɛn nɛ e la Jowa pibinyɛn na e daŋ shi Gɛshɔn be
         kabuna.Shimri nɛ Jeuɛl daa la Elizafan be kaman to ebi nna.Zakareya nɛ Mataniya daa la Asaf be kaman to ebi nna.Jehuɛl nɛ Shimei daa la Heman be kaman to ebi nna.Shemaya nɛ Uziɛl daa la Jedutum be kaman to ebi nna.15 Basa ere kikɛ daŋ tre bumo braana Livaiebi na nna n shɛr nɛ bumo kikɛ fɔr bumo be
         amu so daŋkare be ekpa so. Kumo be kaman nɛ b wora kusɔ nɛ ewura na kaŋɛ fanɛ b wora
         na nseŋ luri n ya lɔŋɛ bɔrɛlambu na to daŋkare be ekpa so fanɛ kananɛ Enyɛnpe Ebɔrɛ
         be mbra bee ŋini na. 16 Bɔrɛmatapoana na ka luri bɔrɛlambu na to nɛ b ya lɔŋɛ kumo to daŋkare be ekpa so na,
         nɛ b lara kusɔ kama nɛ k maŋ walɛ so na kikɛ m ba kumo be kelɔnɛ so. Nɛ Livaiebi na
         malɛ ta amo ndoŋ n ya lɛ Kidrɔn be ketaŋɛ na to.17 Kufɔl juŋkparso na be kachɛ juŋkparso nɛ b fara kushuŋ na nseŋ ta nchɛ aburwa n lɔŋɛ
         bɔrɛlambu na be kelɔnɛ so n ta nchɛ aburwa malɛ n lɔŋɛ bɔrɛlambu na gbagba to, nɛ
         kushuŋ na kikɛ loge kachɛ kuduashesopo na.18 Kubɔya nɛ Livaiebi na daŋ ta m ba sa ewura Hɛzekaya nde: “Yiramu, an lɔŋɛ bɔrɛlambu
         na to nɛ bɔrɛsure nɛ baa chɔɔ sarga kumo so na nɛ teebɔl nɛ baa ta bodobodo cheembi
         a deŋi so na nɛ asɔwurbiana nɛ b kɔ a shuŋ kumo to na kikɛ daŋkare be ekpa so n loge.
         19 An naŋ bɛta asɔwurbi kama nɛ Ewura Ahaz daŋ ta saŋɛ so nɛ e daa maa ji kashenteŋ a
         sa Ebɔrɛ na kikɛ m ba bɔɔ Enyɛnpe Ebɔrɛ enɔ. Amo kikɛ wɔ Enyɛnpe be bɔrɛsure na be
         anishito.”20 Epul to nɛ ewura Hɛzekaya tre kade na to be benimuana na nɛ b yɔ bɔrɛlambu na to.
         21 B daŋ bar egbolu ashunu nɛ ekpakpa ashunu nɛ ekpakpafɔlbi ashunu nɛ mboe ashunu nna
         fanɛ b ta n lara Hɛzekaya nɛ mbe kanaŋ nɛ Juda be basa be alubi be ketampaŋ be sarga
         nseŋ fɔr bɔrɛlambu na gba so daŋkare be ekpa so. Kede be kaman nɛ Hɛzekaya kaŋɛ bɔrɛmatapoana
         nɛ b la Ɛɛrɔn be kaman to ebi na fanɛ b ta loŋ be asɔbɔya na n lara sarga bɔrɛsure
         na so. 22 Egbolu na nɛ bɔrɛmatapoana na juŋkpar m mɔ n ta ekpakpa na m bɛ so nseŋ ta ekpakpafɔlbi
         na malɛ m bɛso. B daŋ chulgi asɔbɔya na be kekama be ŋklaŋ nna n wurge bɔrɛsure na
         so. 23 B daŋ ta mboe na bre nna n yɔ ewura na nɛ basa nɛ b wɔ ndoŋ a bunyaŋ Ebɔrɛ na kutɔ
         nɛ b ta bumo be enɔana n deŋi n deŋi bumo so. 24 Kumo be kaman nɛ bɔrɛmatapoana na mɔ mboe na nseŋ chulgi amo be ŋklaŋ n wurge bɔrɛsure
         na so fanɛ alubi be ketampaŋ be sarga, ŋkpal manɛ so, ewura na kaŋɛ nna fanɛ b ta
         amo n lara Israɛl be efuli so ebi kikɛ be sarga chɔɔso nɛ alubi be ketampaŋ be sarga.25 Ewura na daŋ bɛ keŋini nɛ Enyɛnpe Ebɔrɛ daŋ bɔla anebi Gad nɛ nɛ anebi Neetan so ŋ
         kaŋɛ ewura Deevid na so nna n shin nɛ Livaiebi na ta ejaŋjilaŋ nɛ echakachaka a wɔ
         bɔrɛlambu na to. 26 Livaiebi na daŋ bela ase nna nɛ b laŋ ewura Deevid be alaŋsɔ na, nɛ bɔrɛmatapoana
         malɛ wora shiriya nɛ b foŋ bumo be mbel. 27 Ewura Hɛzekaya ka baŋ sa ekpa fanɛ b lara sarga chɔɔso na; nɛ basa na fara a boŋ nshɛ
         a di Enyɛnpe Ebɔrɛ epaŋ nɛ beshɛbompo na malɛ fara a foŋ bumo be mbel nsaa laŋ alaŋsɔ
         28 Bekama nɛ b daa wɔ ndoŋ na kikɛ daŋ ti bumo so nna a bunyaŋ Enyɛnpe Ebɔrɛ na nsaa
         boŋ nshɛ a laŋ alaŋsɔ hale nɛ b lara sarga chɔɔso na n loge. 29 Ade kikɛ be kaman nɛ ewura Hɛzekaya nɛ basa na kikɛ gbir m bunyaŋ Ebɔrɛ. 30 Ewura na nɛ efuli na so be bejuŋkparpoana na daŋ kaŋɛ Livaiebi na nna fanɛ b baa boŋ
         nshɛ nɛ ewura Deevid nɛ anebi Asaf daŋ sibɛ n nase na. B ka bee boŋ amo nɛ ekama be
         kagbene fuli nɛ b gbir m bunyaŋ Ebɔrɛ.31 Ndoŋ nna nɛ ewura Hɛzekaya kaŋɛ basa na le: “Naniere bre men ka nyalɛ so daŋkare be
         ekpa so ere, men ta men be kabɔrɛchɔrɔ be esarga m ba sa Enyɛnpe Ebɔrɛ.” Nɛ basa na
         wora loŋ, nɛ bumo be beko malɛ bar asɔbɔya m ba lara sarga chɔɔso bumo be keparso
         nɛ esa kama maŋ bishi bumo. 32 B daŋ ta egbolu adushunu nɛ ekpakpa kalfa nɛ ekpakpafɔlbi alfa anyɔ nna n lara sarga
         chɔɔso n sa Enyɛnpe Ebɔrɛ na, 33 nseŋ ta egbolu alfa ashe nɛ ekpakpa ŋgboŋ asa n lara sarga ŋ kule Enyɛnpe Ebɔrɛ be
         nɛfa. 34 Ŋkpal bɔrɛmatapoana ka daa maŋ shibi nɛ b bɛ asɔbɔya na so, Livaiebi na e daŋ chɛ
         bumo to m bɛ asɔbɔya na kikɛ. Loŋ be jemanɛ na, nɛ Livaiebi damta tiŋ n fɔr bumo be
         amu so daŋkare be ekpa so nɛ bɔrɛmatapoana na bre be damta daa maŋ naŋ wora loŋ. 35 Kechɔɔ m mur be sarga na be buushi, bɔrɛmatapoana na be kushuŋ e daŋ naa la kebaachɔɔ
         sarga nɛ basa kɔ ekpa nɛ b ji na be nfɔ, nɛ kebaachulgi asɔnuuso nɛ a ti sarga chɔɔso
         so na a wurge bɔrɛsure na so.Amoso b daŋ naŋ fara kabɔrɛshuŋ nna ashi bɔrɛlambu to 36 Ewura Hɛzekaya nɛ basa na kikɛ be ŋgbene daŋ fuli bumo nna ŋkpal Ebɔrɛ ka chɛ bumo
         to nɛ b wora loŋ be asheŋ na manaŋ manaŋ so.

K bela ase n ji kebansonchoŋ be kejigboŋ na be asheŋ301-3 Basa na daa maŋ tiŋ n ji kebansonchoŋ be kejigboŋ na kufɔl juŋkparso na to, ŋkpal
         manɛ so bɔrɛmatapoana na be bedamta daa maŋ fɔrso n lar so daŋkare be ekpa so nɛ basa
         damta malɛ daa maŋ ba Jerusalɛm to. Ŋkpal loŋ so, ewura Hɛzekaya nɛ mbe benimuana
         nɛ Jerusalɛm be basa daŋ shuli nna fanɛ b ji kejigboŋ na kufɔl nyɔsopo na to. Kumo
         be kaman b sa Israɛl nɛ Judaebi nɛ Efrayim nɛ Manase be eyiri na ebɔl fanɛ b ba nɛ
         b ji kebansonchoŋ be kejigboŋ na ashi Jerusalɛm be bɔrɛlambu na to nɛ k baa la kemaŋkura
         n sa Enyɛnpe Israɛl be Ebɔrɛ na. 4 Ewura na nɛ basa na kikɛ be ŋgbene daŋ fuli bumo nna ŋkpal kusɔ nɛ b kre na so. 5 B daŋ yili Dan be kasawule so be kelargato be esoso be kaba so nna n tre Israɛlebi
         na kikɛ n ya fo Bɛshiba be kelargato be kaseto be kaba so fanɛ b chala abar a chɔ
         kananɛ b daa chala abar na m ba Jerusalɛm m ba ji kebansonchoŋ be kejigboŋ na kananɛ
         mbra na ŋini na. 6 Ewura na nɛ mbe benimuana na daŋ shin nna nɛ mbɔ ta le be kubɔya ere n yɔ Juda nɛ
         Israɛl be efuli so kikɛ:“Menyi Israɛl be basa nɛ men nya men be amu saŋɛ so nɛ Asiriyaebi daŋ kɔ n sɔ kasawule
         ere na, e bɛta m ba Enyɛnpe Ebɔrɛ nɛ e la an nananyɛnana Eebraham nɛ Aizek nɛ Jeekɔb
         be Ebɔrɛ na kutɔ nɛ mo alɛ gba e sɔ menyi. 7 Menyi ere e sa maŋ kaŋ ki fanɛ men nananyɛnana nɛ men braana Israɛlebi nɛ b daa maŋ
         ji kashenteŋ n sa Enyɛnpe bumo be Ebɔrɛ na. Men gbagba wu kananɛ e gberge bumo kusoe
         alegaiso. 8 Menyi ere e sa maŋ wora amu kpakpaso fanɛ kananɛ men nananyɛnana daŋ wora na, ama
         men baa nu a sa Enyɛnpe Ebɔrɛ na. Men ba men Nyɛnpe Ebɔrɛ be bɔrɛlambu cheembi nɛ
         k wɔ Jerusalɛm na to m ba bunyaŋ mo saŋɛ na so e maaŋ naŋ nya agbo n wɔtɔ menyi. 9 Men baŋ bɛta m ba Enyɛnpe Ebɔrɛ na kutɔ, kumo ere basa kama nɛ b kɔ n sɔ men kurgepoana
         na beeŋ wu bumo kuwɔr nseŋ shin nɛ b naŋ bɛta m ba epe. Men Nyɛnpe men be Ebɔrɛ na
         la esa ga nsaa wu kuwɔr, amoso nɛ men baaŋ bɛta m ba mo kutɔ, mo alɛ gba beeŋ sɔ menyi.”10 Mbɔ na daŋ yɔ nde nɛ a wɔ Efrayim nɛ Manase be eyiriana na be efuli so kikɛ to nna
         hale n ta n ya fo Zɛbyulɔn be yiri na be kelargato be esoso be kaba so kikɛ, ama basa
         daŋ mushe bumo nna nseŋ wora bumo amɔmɔshiasheŋ. 11 Ama amo nɛ amo kikɛ, eyiri nɛ b daa shi Ashɛr nɛ Manase nɛ Zɛbyulɔn be kaba so na
         be basa ko bre daa sha keba Jerusalɛm nna. 12 Ebɔrɛ daŋ shuŋ mbe kushuŋ ashi Juda nna nseŋ leŋ basa na to nɛ b nya kɔnɔkoŋwule a
         wora ania a wora mo kasonu nsaa bɛ ewura na nɛ mbe benimuana na malɛ be mbra so.B ka ji kebansonchoŋ be kejigboŋ na be asheŋ13 Basa damta daŋ ba shɛr Jerusalɛm kufɔl nyɔsopo na to nna nɛ b ji bodobodo nɛ a maŋ
         kɔ yiisi na be kejigboŋ na. 14 B daŋ lara efuli pɔtɛana so be ebɔrɛsure nɛ b daa lara esarga nsaa chɔɔ eduwu amo
         so na nna n lɛ Kidrɔn be ketaŋɛ na to. 15 B daŋ mɔ ekpakpafɔlbi nɛ b kɔ a lara kebansonchoŋ be kejigboŋ be sarga kufɔl na be
         kachɛ kuduanasopo na to nna. Anishinyɔr daŋ pɛ Bɔrɛmatapoana nɛ Livaiebi nɛ b daa
         maŋ walɛ so daŋkare be ekpa so na nna nɛ b ta bumo be amu n bɔɔ Enyɛnpe Ebɔrɛ enɔ
         pɔɛŋ nseŋ tiŋ n lara sarga chɔɔso bɔrɛlambu na to. 16 Kede be kaman nɛ b fara a shuŋ bumo be ashuŋ bɔrɛlambu to fanɛ kananɛ Ebɔrɛ be kenya
         Mosis be mbra yili n sa bumo na. Livaiebi na e ta asɔbɔya nɛ b ta n lara esarga na
         be ŋklaŋ n sa bɔrɛmatapoana na nɛ bumo alɛ ta amo ŋ ŋmenyaŋ bɔrɛsure na so. 17 Ŋkpal basa na be bedamta ka daa maŋ walɛ so daŋkare be ekpa so na so, b daa maŋ tiŋ
         m mɔ kebansonchoŋ be ekpakpafɔlbi na. Amoso Livaiebi na e daŋ mɔ bumo be asɔbɔya nseŋ
         ta amo m bɔɔ Enyɛnpe Ebɔrɛ na enɔ n sa bumo. 18 Amo nɛ amo kikɛ basa na be bedamta nɛ b shi Efrayim nɛ Manase nɛ Isaaka nɛ Zɛbyulɔn
         be eyiri to na daa maŋ fɔr bumo be amu so daŋkare be ekpa so nseŋ ji kebansonchoŋ
         be kejigboŋ na ekpa nɛ k maŋ daga so. Ndoŋ nna nɛ ewura Hɛzekaya kule le be kabɔrɛkule
         ere n sa bumo. 19 E yɛ: “O! Enyɛnpe an nananyɛnana be Ebɔrɛ nɛ fo walɛ, ta bekama nɛ baa shuŋ fo nɛ
         kagbene koŋwule na be alubi m paŋ bumo, hale b ka maŋ walɛ so daŋkare be ekpa so kikɛ
         ere gba.” 20 Enyɛnpe Ebɔrɛ na daŋ nu ewura Hɛzekaya be kabɔrɛkule nna nseŋ ta basa na be alubi
         m paŋ bumo nsaa maŋ tɔrɔ bumo. 21 Basa nɛ b daŋ ba shɛr Jerusalɛm na daŋ ta nchɛ ashunu nna n ji bodobodo nɛ a maŋ kɔ
         yiisi be kejigboŋ na kagbenefuliso nɛ Livaiebi na nɛ bɔrɛmatapoana na bee boŋ nshɛ
         nsaa laŋ alaŋsɔ a di Enyɛnpe Ebɔrɛ epaŋ karechɛ kikɛ. 22 Ewura Hɛzekaya daŋ chɔrɔ Livaiebi na nna ŋkpal kenyi nɛ b daa kɔ a juŋkpar basa nɛ
         baa bunyaŋ Enyɛnpe Ebɔrɛ na so.Kejigboŋ nyɔsopo na be asheŋNchɛ ashunu nɛ b ta n lara sarga n di Enyɛnpe bumo nananyɛnana be Ebɔrɛ na epaŋ na
         be kaman, 23 nɛ bumo kikɛ naŋ yili kumo fanɛ b naŋ ji kejigboŋ na nchɛ ashunu n ti so. Ndoŋ nna
         nɛ b ji kumo kagbenefuliso nchɛ ashunu n ti so. 24 Ewura Hɛzekaya daŋ sa basa na egbolu kagboŋ nɛ ekpakpa ŋgboŋ ashunu nna fanɛ b mɔ
         n we. Nɛ benimuana na malɛ sa bumo egbolu kagboŋ nɛ ekpakpa ŋgboŋ kudu, nɛ bɔrɛmatapoana
         damta fɔr bumo be amu so daŋkare be ekpa so. 25 Amoso Judaebi na nɛ bɔrɛmatapoana na, nɛ Livaiebi na, nɛ Israɛlebi na, nɛ befɔ nɛ
         b wɔ Israɛl nɛ Juda be efuli so kikɛ be ŋgbene daŋ fuli bumo nna. 26 Kagbenefuli daŋ baa wɔ Jerusalɛm kikɛ to nna, ŋkpal manɛ so yili ewura Deevid pibinyɛn,
         ewura Sɔlɔmɔn be jemanɛ so kikɛ, loŋ be asheŋ maŋ naŋ wora kikɛ. 27 Bɔrɛmatapoana na nɛ Livaiebi na daŋ kule Enyɛnpe Ebɔrɛ be nɛfa nna n sa basa na, nɛ
         Enyɛnpe Ebɔrɛ na shi esoso n nu bumo be kekule.

Hɛzekaya ka naŋ lɔŋɛ kabɔrɛshuŋ n yili to be asheŋ311 Kejigboŋ na ka loge, nɛ Israɛlebi na yɔ Juda be efuli so be kade kikɛ to, n ya bure
         ndoŋ be ajembu be eshabɔrɛ nɛ kegbirche Ashira be mpɔrduli be ndibi n lɛ nseŋ mur
         ndoŋ be ebɔrɛsure nɛ kakpa nɛ nnyamase bee shuŋ bumo be agbirana na kikɛ. B daŋ wora
         loŋ nna ashi Juda be efuli so kikɛ nɛ Bɛnjamin nɛ Efrayim nɛ Manase be kaba so kikɛ.
         Kumo be kaman nɛ b bɛta n yɔ epe.2 Ewura Hɛzekaya daŋ naŋ lɔŋɛ nna n yili bɔrɛmatapoana nɛ Livaiebi na be ntuŋ nɛ ashuŋ
         nɛ baa shuŋ. Ashuŋ na be ako e la kebaalara esarga chɔɔso nɛ kɔnɔkoŋwule be esarga
         nɛ kebaabunyaŋ Ebɔrɛ nɛ kebaadi Ebɔrɛ epaŋ nsaa juŋkpar kabɔrɛchɔrɔ ashi bɔrɛlambu
         na to. 3 Ewura na daa lara mo gbagba be mbolpɔ nɛ ana nna a sa nɛ baa lara sarga chɔɔso kachipurso
         nɛ kaaseso kikɛ, nɛ kewushiachɛ be sarga nɛ kufɔl popɔr be kejigboŋ nɛ kabɔrɛshuŋ
         kikɛ be kejigboŋ be esarga nɛ Enyɛnpe Ebɔrɛ be mbra ŋini fanɛ b baa lara na.4 E daŋ kaŋɛ Jerusalɛm be basa nna fanɛ b baa ta esarga nɛ baa lara a sa bɔrɛmatapoana
         nɛ Livaiebi na n sa bumo, saŋɛ na so baaŋ nya saŋɛ nɛnɛ a shuŋ Enyɛnpe Ebɔrɛ be kushuŋ
         na. 5 Israɛlebi na ka baŋ nu loŋ, epul to nɛ b ta ayu nɛ asɔnuuso nɛ ɔlif be ŋku nɛ mushoŋ
         nɛ sososo be adɔjibiana be ŋkɛana nɛ bumo be kudukudusopo m ba. 6 Basa nɛ b daa wɔ Juda be nde nɛ a ka na to gba daŋ ta bumo be ana nɛ mbolpɔ be kudukudusopo
         nɛ ŋkɛ damta ko nna m ba sa Enyɛnpe bumo be Ebɔrɛ na. 7 Kafɛ to be kufɔl sasopo na to nɛ basa na fara a bar bumo be ŋkɛana nseŋ kɛ le hale
         afɔl ana kikɛ nɛ baa koli bumo be ŋkɛ abar so. 8 Ewura Hɛzekaya nɛ mbe benimuana ka wu kananɛ basa na sa na, nɛ b di Enyɛnpe Ebɔrɛ
         epaŋ nseŋ chɔrɔ Israɛlebi gba. 9 Ndoŋ nna nɛ ewura na bishi bɔrɛmatapoana na nɛ Livaiebi na ŋkɛ na be asheŋ 10 nɛ bɔrɛmatapo nimuso Azariya nɛ e la Zadɔk be kaman to ebi be esa na kaŋɛ mo le: “Baŋ
         yili saŋɛ so nɛ basa na fara a bar bumo be ŋkɛ bɔrɛlambu to na, an bee nya ajibi nna
         a ji yɛlyɛla so. An daa nya amo kikɛ nna ŋkpal Enyɛnpe Ebɔrɛ na ka nɛfa mbe basa so.
         Keni amo be amo nɛ a ka.”11 Nɛ ewura na shin nɛ b pɔr ebuana nɛ baaŋ ba ta asɔ a yili to ashi bɔrɛlambu na be
         kelɔnɛ na be ekarso, 12 nsaa ta ŋkɛ na nɛ kudukudusopo na n yili ndoŋ, saŋɛ na so shɛŋ shɛŋ maaŋ tiŋ n ta
         amo. B daŋ ta Livainyɛn nɛ baa tre Konaniya na nna fanɛ e baa keni amo so nseŋ ta
         mo sipo Shimei malɛ m bɛ mo so. 13 Ewura Hɛzekaya nɛ bɔrɛmatapo nimuso Azariya daŋ lara Livaiebi kudu malɛ nna fanɛ b
         baa chɛ bumo to a shuŋ. Bumo e la Jehiɛl nɛ Azariya nɛ Nahaf nɛ Asahɛl nɛ Jerimɔf
         nɛ Jozabad nɛ Elliɛl nɛ Ismakaya nɛ Mahaf nɛ Bɛnaya. 14 Imna pibinyɛn Kɔr nɛ e la Livai be esa nsaa keni bɔrɛlambu na be epeŋilarkpa be kaba
         so be kabuna na so na e daa sɔ ŋkɛ nɛ baa bar Enyɛnpe Ebɔrɛ na nsaa barga amo to a
         sa Livaiebi na nɛ bɔrɛmatapoana na. 15 Nde kama nɛ bɔrɛmatapoana daa wɔ na, Livaiebi ko e daŋ bugi ŋgbene a chɛ mo to. Bumo
         e la, Edɛn nɛ Miniamin nɛ Joshuwa nɛ Shemaya nɛ Amariya nɛ Shekanaya. B daa yili kananɛ
         bumo braana Livaiebi be kushuŋ du so nna a chige ajibi na to dede a sa bumo. 16 B daa maa chige amo mbuna mbuna so. B daa yili ekama be kare chɛ kikɛ be kushuŋ nɛ
         e bee shuŋ bɔrɛlambu na to so nna a chige amo a sa bumo be benyɛn nɛ b fo nfɛ adesa
         m baŋ so na. 17 Mbuna mbuna so nɛ b daŋ yili m barga kushuŋ na to n sa bɔrɛmatapoana na, ama Livaiebi
         nɛ b fo nfɛ adunyɔ m baŋ so na bre, ntuŋ ntuŋ so nɛ b daŋ yili m barga kushuŋ na to
         n sa bumo. 18 B daŋ sibɛ bumo nɛ bumo be beche nɛ mbia nɛ basa kama nɛ b wɔ bumo kutɔ kikɛ be atre
         nna nase, ŋkpal manɛ so bumo alɛ gba daga fanɛ b baa du cheembi nna nsaa beeŋ tiŋ
         n shuŋ loŋ be kushuŋ na saŋkikɛ. 19 Bɔrɛmatapoana nɛ b daa wɔ nde nɛ b ta n sa Ɛɛrɔn be kaman to ebi ŋko nde na be asɔbɔya
         be ejikpa be mboŋ na, benyɛn ko nɛ baa tiŋ a keta bumo be amu daa wɔ loŋ be nde nɛ
         bɔrɛmatapoana nɛ b la Ɛɛrɔn be kaman to ebi wɔ ndoŋ a chige ajibi a sa benyɛn nɛ b
         wɔ kebɔrɛmata be kanaŋ to na nna nɛ beko malɛ ti Livaiebi be kabuna ebi na so.20 Ewura Hɛzekaya daŋ wora kusɔ nɛ k daga nsaa par Enyɛnpe mbe Ebɔrɛ na nna ashi Juda
         be efuli so kikɛ. 21 Kusɔ kama nɛ e bee wora daa yɔ anishito nna ŋkpal bɔrɛlambu na to be kusɔ kama nɛ
         e wora ka daa walɛ nɛ mo alɛ naa kɔ kasonu n sa Enyɛnpe Ebɔrɛ be mbra na so.

Asiriyaebi ka kre k kɔ Jerusalɛm be asheŋ(2 Bewura 18:13-37; 19:14-19, 35-37; Aizaaya 36:1-22; 37:8-38)321 Ewura Hɛzekaya ka wora kasonu n sa Enyɛnpe Ebɔrɛ n wora asheŋ ere kikɛ na be kaman
         nɛ Asiriya be ewurgboŋ Sennakerɛb ba kɔ Juda be efuli kena. Mbe benapo daŋ kulti Juda
         be nde nɛ b pɔr egbal ŋ kulti na nna n wɔtɔ, ŋ kaŋɛ fanɛ b bure nde na be egbalana
         na n luri. 2 Hɛzekaya ka wu fanɛ ewura Sennakerɛb bee shin nɛ e kɔ Jerusalɛm gba kena, 3-4 nɛ mo nɛ mbe benimuana yili kumo fanɛ baaŋ ti bumo be nchu nɛ a bee shile a yɔ kade
         na be ekarso na saŋɛ na so Asiriyaebi na kaŋ fo Jerusalɛm nɛ b ba kɔ bumo kena, b
         maaŋ nya nchu. Ndoŋ nna nɛ benimuana na juŋkpar basa damta nɛ b ya ti abuyeana na
         kikɛ nɛ a maŋ naa bul nchu. 5 Ewura Hɛzekaya daŋ shin nna nɛ b naŋ lɔŋɛ m pɔr kade na be egbal na nseŋ pɔr atempreŋ
         jeŋgreŋ n yili kumo so nseŋ naŋ pɔr egbal nyɔsopo kedra na be kaman. Ade kikɛ be kaman
         nɛ e shin nɛ b sulɔ asɔ n ti kemaŋ nɛ k wɔ Jerusalɛm be epeŋilarkpa be kaba so na
         nseŋ pɔr egbal n yili ndoŋ. E daŋ shin nna nɛ b lɔŋɛ ekpa nɛ abɛlso be asɔkuŋso damta
         gba. 6 Kumo be kaman nɛ e lara benapo be benimu nɛ baa keni basa na kikɛ so n shin nɛ bumo
         kikɛ shɛr kade na be kabunagboŋ na be kelɔnɛ so nɛ e kaŋɛ bumo le: 7 “Men ba kɔ eleŋ nsaa leŋ men be amu to. Men saa maa ŋana Asiriya be ewurgboŋ na nɛ
         mbe benapo nɛ e bee juŋkpar na. Eleŋ nɛ k wɔ anyi be kaba so na chɔ bumo peya na.
         8 Dimɛdi be eleŋ nɛ mo ere kɔ, ama anyi ere kɔ Enyɛnpe anyi be Ebɔrɛ na nna nɛ e bee
         kɔ anyi be ana a sa anyi. Ndoŋ nna nɛ basa na nya keleŋto ŋkpal kusɔ nɛ ewura kaŋɛ
         na so.”9 Jemanɛ nɛ ewura Sennakerɛb nɛ mbe benapo kraa wɔ Lakish na nɛ e ta le be kubɔya ere
         n sa ewura Hɛzekaya nɛ Juda be basa nɛ b wɔ Jerusalɛm to na: 10 “Ma Sennakerɛb nɛ n la Asiriya be ewurgboŋ na e naa bishi menyi kusɔ nɛ k ba nɛ men
         nya kagbene a wɔ Jerusalɛm to saŋɛ so nɛ benapo kulti menyi n wɔtɔ ere. 11 Men be ewura Hɛzekaya bee kaŋɛ menyi fanɛ Enyɛnpe men be Ebɔrɛ na beeŋ mɔlga menyi
         ashi anyi be enɔ to, ama e bee fule menyi nna nɛ akoŋ nɛ achukoŋ e mɔ menyi. 12 Mannɛ mo e daŋ bure agbir nɛ ebɔrɛsure na nseŋ kaŋɛ Juda nɛ Jerusalɛm be basa fanɛ
         b baa chɔɔ duwu ashi bɔrɛsure koŋwule so na a? 13 Men maŋ nyi kusɔ nɛ ma nɛ n nananyɛnana daŋ wora efuli pɔtɛ so ebi na a? Efuli pɔtɛ
         so be agbirana na be kumo a tiŋ m mɔlga bumo be basa ashi Asiriya be ewurgboŋ na be
         enɔ to? 14 Saŋɛ mo nɛ efuliana be agbirana daŋ mɔlga amo be basa ashi anyi be enɔ to? Amoso manɛ
         bre so nɛ menyee fɛ fanɛ menyi be Ebɔrɛ na beeŋ tiŋ m mɔlga menyi ashi ma enɔ to ere?
         15 Men sa maŋ shin nɛ ewura Hɛzekaya e fule menyi nseŋ shin nɛ men foe akpa. Men sa maŋ
         yirda mo! Efuliana ere be kekama be kegbir maŋ naŋ tiŋ m mɔlga kumo be efuli be basa
         ashi Asiriya be ewurgboŋ na be enɔ to. Amoso menyi be Ebɔrɛ ere gba maaŋ tiŋ m mɔlga
         menyi!”16 Asiriya be benimuana na gba daŋ malga asheŋ lubi dama ŋ gbiti Enyɛnpe Ebɔrɛ na nɛ
         mbe kayɛrbi Hɛzekaya. 17 Kede be kaman nɛ Asiriya be ewura sibɛ kawɔl a fɛl Enyɛnpe nɛ e la Israɛl be Ebɔrɛ
         na a kaŋɛ le: “Efuli pɔtɛana so be agbirana na gba maŋ tiŋ m mɔlga bumo ashi ma enɔ
         to, loŋ koŋwule na nɛ ewura Hɛzekaya gba be Ebɔrɛ na maaŋ tiŋ m mɔlga mbe basa ashi
         ma enɔ to.” 18 Asiriya be benimuana na daa ponte Hibruw be ŋgbar to nna a kaŋɛ kusɔ nɛ kawɔl na bee
         kaŋɛ na saŋɛ na so kufu beeŋ pɛ Jerusalɛm be basa nɛ b wɔ kade na be egbal na so na
         nɛ b pɔ aba nɛ b kɔ m pɔɔ bumo so. 19 Kananɛ b daŋ baa malga Jerusalɛm be Ebɔrɛ na be asheŋ du nna fanɛ kananɛ b daa malga
         basa pɔtɛana be agbir nɛ b ta bumo be enɔana n lɔŋɛ na be asheŋ na.20 Ndoŋ nna nɛ ewura Hɛzekaya nɛ Amɔz pibinyɛn, anebi Aizaaya kule Ebɔrɛ n shu n fin
         kechɛto mo kutɔ. 21 Nɛ Enyɛnpe Ebɔrɛ shuŋi malaika nɛ e ya mɔ Asiriya be benapo na nɛ bumo be benapo be
         benimuana na kikɛ. Nɛ ewurgboŋ na ta anishinyɔr m bɛta n yɔ epe. Kachako e ka wɔ mbe
         kegbir be lambu to nɛ mbe mbinyɛnsobi ko ta bumo be etokobi m ba mɔ mo.22 Kananɛ Enyɛnpe Ebɔrɛ na mɔlga ewura Hɛzekaya nɛ Jerusalɛm be basa ashi Asiriya be
         ewurgboŋ Sennakerɛb nɛ bumo doŋana nɛ b ka na be enɔ to nna na. Kumo be kaman nɛ e
         shin nɛ kayurwushi ba bumo nɛ efuliana nɛ b chena m mata bumo na kikɛ to. 23 Basa damta daŋ shi Jerusalɛm nna n ta bumo be esarga m ba sa Enyɛnpe Ebɔrɛ na nseŋ
         ta ŋkɛ malɛ m ba sa ewura Hɛzekaya. Yili loŋ be saŋɛ na efuliana kikɛ daa sa ewura
         Hɛzekaya bunyaŋ nna.Ewura Hɛzekaya be kulɔ nɛ mbe kamoowu be asheŋ(2 Bewura 20:1-3, 12-19; Aizaaya 38:1-3; 39:1-8)24 Jemanɛ ko ka ba fo nɛ kulɔ pɛ ewura Hɛzekaya nɛ e bee sha nɛ e wu. Ndoŋ nna nɛ e kule
         Ebɔrɛ nɛ Enyɛnpe Ebɔrɛ sa mo tɔɔnɛ fanɛ e beeŋ nya alenfia. 25 Ama ewura Hɛzekaya daa wu mbe kumu na ga nseŋ kini keta kechɔrɔ n sa Enyɛnpe Ebɔrɛ
         a laŋɛ kusɔ nɛ e wora n sa mo na so. Ŋkpal loŋ so nɛ Enyɛnpe Ebɔrɛ na nya agbo nsaa
         shin nɛ e gberge ewura Hɛzekaya nɛ Juda nɛ Jerusalɛm be basa kusoe. 26 Ade kikɛ be kaman nɛ ewura Hɛzekaya nɛ Jerusalɛm be basa na bar bumo be amu kaseto
         nseŋ kule Ebɔrɛ alubi be ketampaŋ nɛ Enyɛnpe Ebɔrɛ ta m paŋ bumo nseŋ maŋ naŋ gberge
         bumo kusoe n ya fo saŋɛ so nɛ Hɛzekaya wu pɔɛŋ.Ewura Hɛzekaya be kedamaya nɛ mbe kela be asheŋ27 Ewura Hɛzekaya daŋ dii dama nna ga nɛ ekama daa sa mo bunyaŋ. E daŋ shin nna nɛ b
         pɔr asɔ be ebuana nɛ baa ta mbe shuwa nɛ gbiti nɛ yawukpakpaso be ajembu nɛ efɛa belbelso
         be asɔ nɛ abɛlso be asɔkuŋso nɛ asɔ lela kikɛ a wɔtɔ ndoŋ. 28 Ade be kaman e daa kɔ asɔ be ebuana nɛ e bee ta mbe ayu nɛ asɔnuuso nɛ ɔlif be ŋku
         a wɔtɔ nsaa kɔ ana nɛ mbolpɔ be aluu be yiriyiri. 29 Ebɔrɛ daŋ shin nna nɛ ewura Hɛzekaya dii dama ga n tɔ mbolpɔ nɛ mboe nɛ ana n ti so
         nseŋ pɔr nde damta. 30 Ewura Hɛzekaya e daŋ wora nchu be kubɔr nɛ nchu bee shi Gihɔn be kebuye to a bɔla
         to a yɔ Jerusalɛm be kade to na. Ewura Hɛzekaya daŋ ji kɔŋkɔŋ kusɔ kama nɛ e bee wora
         to nna. 31 Babilɔn be bejuŋkparpoana ka shuŋi mbɔ fanɛ b ya bishi ewura Hɛzekaya etɔɔnɛsheŋ nɛ
         Ebɔrɛ sa mo na, Ebɔrɛ daŋ wora mo nna ŋ keni e bee ji kashenteŋ a sa mo nseŋ shin
         nɛ ewura Hɛzekaya sa bumo mo gbagba atuwebi.Ewura Hɛzekaya be kuwura be lalaloge be asheŋ(2 Bewura 20:20-21)32 B daŋ sibɛ kusɔ kama nɛ ewura Hɛzekaya daŋ wora nɛ kananɛ e ji kashenteŋ n sa Enyɛnpe
         Ebɔrɛ na nna n wɔtɔ Amɔz pibinyɛn Aizaaya be kewuŋkaŋɛ be nwɔl nɛ Juda nɛ Israɛl be
         bewura be adrasheŋ be nwɔl to. 33 Ewura Hɛzekaya ka wu, kakpa nɛ baa puli bewura nɛ b kɔ bunyaŋ ga na nɛ b ya puli mo.
         Juda nɛ Jerusalɛm be basa kikɛ daŋ sa mbe keeliwora kemaŋkura ga. Mo pibinyɛn Manase
         e daŋ sɔ mo so n ji kuwura.

Juda be ewura Manase be asheŋ(2 Bewura 21:1-9)331 Manase daŋ ji nfɛ kuduanyɔ nna pɔɛŋ nseŋ ki Juda be ewura, nseŋ ji kuwura Jerusalɛm
         to nfɛ adunu nɛ anu. 2 E daŋ kini kenu n sa Enyɛnpe Ebɔrɛ nna nseŋ bɛ efuliana nɛ Enyɛnpe Ebɔrɛ ju kasawule
         na so, saŋɛ so nɛ mbe basa Israɛlebi bee ba kumo so sososo na be asheŋ nɛ Ebɔrɛ kishi
         ga na so. 3 E daŋ lɔŋɛ nna m pɔr efuli pɔtɛana so be agbir nɛ mo tuto ewura Hɛzekaya daŋ mur na
         nna, nɛ ebɔrɛsure n sa Baal be kegbir na, nseŋ yuu kegbirche Ashira be mpɔrduli, nsaa
         shuŋ achɛkpabi gba. 4 E daŋ pɔr agbir be ebɔrɛsure ashi bɔrɛlambu, nɛ Enyɛnpe Ebɔrɛ kaŋɛ fanɛ ndoŋ nɛ baaŋ
         ba shuŋ mo mbaanaayɔ na, to nna. 5 E daŋ pɔr ebɔrɛsure bɔrɛlambu na be alɔnɛ anyɔ na so nna a shuŋ achɛkpabi. 6 E daŋ ta mbe mbia nna n lara sarga chɔɔso ashi ketaŋɛ nɛ baa tre Hinnɔm na to. E daa
         wora kegbaya nɛ ŋkilgisheŋ nna nsaa yɔ belejipo kutɔ n ya ka kpal nsaa shuŋ bubuni
         gba a ti so. E daŋ wora alubi damta nna ŋ gbiti Enyɛnpe Ebɔrɛ n shin nɛ mbe agbo kaa
         ga. 7 E daŋ ta kegbir be kapɔrduli nna n yili bɔrɛlambu nɛ Ebɔrɛ kaŋɛ kumo be asheŋ le n
         sa ewura Deevid nɛ mo pibinyɛn ewura Sɔlɔmɔn na to. E yɛ: “Bɔrɛlambu ere to ashi Jerusalɛm
         nɛ n lara ashi Israɛl be efuli so kikɛ fanɛ b baa bunyaŋ ma kumo to mbaanaayɔ. 8 Nɛ ma basa Israɛlebi beeŋ bɛ ma mbra nɛ ma keŋini nɛ ma kayɛrbi Mosis ta n sa bumo
         dra dra na so bre, kumo ere maaŋ shin nɛ b ju bumo ashi kasawule nɛ n ta n sa bumo
         nananyɛnana na so.” 9 Ewura Manase daŋ shin nna nɛ Juda nɛ Jerusalɛm be basa wora alubi a chɔ amo nɛ efuliana
         nɛ Enyɛnpe Ebɔrɛ ju kasawule na so saŋɛ so nɛ mbe basa daa ba kumo so sososo na wora
         na.10 Kashenteŋ nna fanɛ Enyɛnpe Ebɔrɛ na daŋ kpele ewura Manase nɛ mbe basa kusoe a laŋɛ
         bumo be alubi be kaplɛa so ama b daa maŋ nu n sa mo. 11 Amoso Enyɛnpe Ebɔrɛ na daŋ shin nna nɛ Asiriya be benapo be benimuana ya kɔ n sɔ Juda
         be efuli na, nseŋ pɛ ewura Manase n ta kekɔltobi ŋ kɔl mbe kamuna to nseŋ ta ŋgbɛlɛbi
         ŋ kre mo n ta mo n yɔ Babilɔn. 12 Ewura Manase ka wɔ kabuti to ashi Babilɔn na nɛ e bar mbe kumu kaseto n sa Enyɛnpe
         mbe Ebɔrɛ na nseŋ kule mo fanɛ e chɛ mo to. 13 Nɛ ewura Manase be asheŋ pɛ Ebɔrɛ kuwɔr nɛ e nu mbe kekule nseŋ shin nɛ e bɛta n yɔ
         Jerusalɛm n ya kaa ji mbe kuwura. Ndoŋ nɛ ewura Manase pin fanɛ Enyɛnpe na e la Ebɔrɛ.14 Kede be kaman nɛ ewura Manase lɔŋɛ m pɔr ewura Deevid be kade be egbal nyɔsopo na
         n shin nɛ k dii n ti so. E daŋ fara kebuye nɛ k dese m mata Gihɔn be kaba so na nna
         m pɔr kumo n ya fo kelargato be esoso be kaba so be kabuna nɛ baa tre Kɔrɔtɔ be Kabuna
         na be kaba so a mata kade na be kaba nɛ baa tre Kebeegboŋ Ɔfɛl na. Mo alɛ daŋ naŋ
         shin nna nɛ benapo be benimu nɛ bumo be benapo chena Juda be nde nɛ b pɔr egbal ŋ
         kulti na be kekama to. 15 E daŋ lara efuli pɔtɛana so be agbirana nɛ kegbir be kapɔrduli nɛ e daŋ ta n yili
         bɔrɛsure na ase na nna ashi bɔrɛlambu na to. Nseŋ lara agbir be ebɔrɛsureana nɛ e
         pɔr n yili kebee nɛ b pɔr bɔrɛlambu na n yili so na nɛ Jerusalɛm be kade to kikɛ,
         n ta amo kikɛ n lar kade na be ekarso n ya lɛ. 16 E daŋ naŋ lɔŋɛ bɔrɛsure nɛ baa lara kɔnɔkoŋwuleso nɛ kechɔrɔ be esarga kumo so na
         nna n sa Enyɛnpe Ebɔrɛ, nseŋ kaŋɛ Juda be basa kikɛ fanɛ b baa shuŋ Enyɛnpe nɛ Ebɔrɛ
         na. 17 Nɛ basa na bɛ kusɔ nɛ ewura Manase kaŋɛ na so, ama b daŋ ya ka shuŋ Enyɛnpe Ebɔrɛ
         na nna ashi kakpa nɛ baa shuŋ bumo be agbirana na. 18 Kusɔ kama nɛ ewura Manase daŋ wora na, nɛ mbe kabɔrɛkule, nɛ abɔya kama nɛ Enyɛnpe
         Israɛl be Ebɔrɛ na daŋ bɔla anebiana so n sa mo na kikɛ be asheŋ wɔ Israɛl be bewura
         be adrasheŋ be nwɔl na to. 19 Ewura Manase be kabɔrɛkule nɛ kananɛ Ebɔrɛ nu mbe kekule, nɛ alubi nɛ e wora kikɛ
         pɔɛŋ nseŋ chɛrga, nɛ nnyamase be agbirana nɛ e shuŋ nɛ mboŋ nɛ e pɔr kegbirche Ashira
         nɛ agbirana be mpɔrduli, nɛ asheŋ nɛ e wora kikɛ be asheŋ wɔ anebiana be adrasheŋ
         be nwɔl to. 20 Manase ka wu, ewura be laŋ to nɛ b daŋ puli mo, nɛ mo pibinyɛn Ammɔn sɔ mo so n ji
         kuwura.Juda be ewura Ammɔn be asheŋ(2 Bewura 21:19-26)21 Ammɔn daa la nfɛ adunyɔ nɛ anyɔ nna pɔɛŋ nseŋ ki Juda be ewura, mo alɛ nseŋ ji kuwura
         Jerusalɛm to nfɛ anyɔ. 22 E daŋ wora alubi nna ŋ gbiti Enyɛnpe Ebɔrɛ fanɛ kananɛ mo tuto ewura Manase daŋ wora
         na gbagba. Agbir nɛ mo tuto daŋ shuŋ na, amo nɛ mo alɛ gba daŋ shuŋ. 23 Ammɔn bre daa maŋ chɛrga mbe nfɛra m bar mbe kumu ase n sa Enyɛnpe Ebɔrɛ fanɛ kananɛ
         mo tuto daŋ wora na. Mo ere be kulubi gba daa chɔ mo tuto peya ga.24 Ewura Ammɔn be benapo be benimuana daŋ we n wɔtɔ abar nna n ya mɔ mo ashi ewura be
         laŋ to. 25 Ndoŋ nna nɛ Juda be basa mɔ basa nɛ b mɔ ewura Ammɔn na nseŋ ta mo pibinyɛn Josaya
         ŋ ki ewura.

Juda be ewura Josaya be asheŋ(2 Bewura 22:1-2)341 Josaya daŋ ji nfɛ aburwa nna pɔɛŋ nseŋ ki Juda be ewura, mo alɛ daŋ ji kuwura Jerusalɛm
         to nfɛ adesa nɛ kako nna. 2 E daa wora asheŋ nɛ a niŋi ashi Enyɛnpe Ebɔrɛ be anishito nna nsaa bɛ mo nananyɛn
         ewura Deevid be aya so nɛ Ebɔrɛ be mbra na kikɛ so dede.3 Josaya ka ji kuwura be kafɛ burwasopo to, jemanɛ nɛ e kra la kabrantiɛfɔlbi na, nɛ
         e fara a bunyaŋ mo nananyɛn ewura Deevid be Ebɔrɛ na. Mbe kuwurji be kafɛ kuduanyɔsopo
         to, nɛ e fara a jija mboŋ nɛ nnyamase bee shuŋ bumo be agbir, nɛ kegbirche Ashira
         be mpɔrduli nɛ agbir nɛ b shɛl, nɛ amo nɛ b ŋalga asɔ n wora na kikɛ ashi Juda be
         efuli so nɛ Jerusalɛm to. 4 E daŋ shin nna nɛ b bure kegbir nɛ baa tre Baal na be ebɔrɛsure nɛ ebɔrɛsure nɛ baa
         chɔɔ duwu amo so na. Nseŋ shin nɛ b bɛa kegbirche Ashira be mpɔrduli nɛ agbir nɛ a
         ka na kikɛ to n lɛ basa nɛ b daa shuŋ amo na be nchaŋana so. 5 Kumo be kaman nɛ ewura Josaya shin nɛ b chɔɔ agbirwuraana na be awibi ashi ebɔrɛsure
         nɛ b daa shuŋ agbir na so. Nɛ kumo be loŋ shin nɛ Juda be efuli so ebi nɛ Jerusalɛm
         to ebi lar kagbirshuŋ be eyurpi to. 6 E daŋ wora loŋ koŋwule na nna ashi ndegboŋana nɛ ndewurbi nɛ a wɔ Manase be epeŋitɔrkpa
         be kaba so nɛ Efrayim nɛ Simiɔn be eyiri be nsawule so hale n ya fo Naftali be kelargato
         be esoso be kaba so kikɛ. 7 E daŋ bure ebɔrɛsure nɛ kegbirche Ashira be mpɔrduli nɛ a wɔ Israɛl be kelargato be
         esoso be kaba so be efuli so kikɛ nna nseŋ kɔr agbir na to nseŋ bɛa ebɔrɛsure nɛ baa
         chɔɔ eduwu amo so na to kpachɛrkpachɛrbi. E ka wora loŋ n loge nɛ e bɛta n yɔ Jerusalɛm.8 Ewura Josaya ka ji kuwura be kafɛ kuduaburwasopo to saŋɛ so nɛ e lara asɔ lubi kikɛ
         ashi kasawule na so nɛ Enyɛnpe Ebɔrɛ be lambu to na, nɛ e shuŋi mbe benimuana asa
         fanɛ b ya shin nɛ b lɔŋɛ bɔrɛlambu na to. Benimu na e daa la Shafan nɛ e la Azaliya
         pibinyɛn na nɛ Gomena Maseya nɛ e shi Jerusalɛm na nɛ Jɔa nɛ e la Jɔahaz pibinyɛn
         nɛ e bee sibɛ gomena be asɔ a nase nwɔl to na. 9 Le be basa asa ere daŋ ta amansherbi nɛ Livaiebi nɛ baa keni bɔrɛlambu be mbunaana
         so na daŋ sɔ ashi Manase be epeŋitɔrkpa be kaba so be basa, nɛ Efrayim nɛ Israɛl be
         basa nɛ b ka na, nɛ bekama nɛ b wɔ Juda nɛ Bɛnjamin nɛ Jerusalɛm na, nna n ya sa bɔrɛmatapo
         nimuso Hilkiya. 10 Loŋ be amansherbi na nɛ b ta n sa benyɛn asa nɛ baa keni bɔrɛlambu na be kelɔnɛ be
         kushuŋ so na, nɛ bumo alɛ ta amo n sa 11 ekapɛnta nɛ bepɔrpo na fanɛ b tɔ ajembu nɛ ndibi n lɔŋɛ ebu nɛ Juda be bewura na shin
         nɛ k jija na. 12 Basa nɛ b daŋ shuŋ kushuŋ na daŋ ji kashenteŋ ga. Livai be basa ana e daa keni bumo
         so. Basa ana na e daa la Jahaf nɛ Obadaya nɛ b shi Mɛrari be kabuna na, nɛ Zakareya
         nɛ Meshulam nɛ b shi Kohaf be kabuna na. Livaiebi ko malɛ nɛ b nyi nshɛ be keboŋ ga
         na 13 e daa keni basa nɛ baa sulɔ ajembu nɛ ndibi nɛ b kɔ a pɔr na nɛ bumo nɛ baa shuŋ ashuŋ
         be yiri yiri na so, nɛ beko malɛ la besibɛpo nɛ beko malɛ bee keni mbunaana na so.14 B ka lara amansherbi na ebu nɛ baa ta asɔ a wɔtɔ na to, nɛ bɔrɛmatapo Hilkiya wu Enyɛnpe
         Ebɔrɛ be mbra be kawɔl nɛ e ta n sa Mosis dra dra na ashi keshishɛrsawule na so na.
         15 Hilkiya daŋ ta kawɔl na nna n sa Shafan nɛ e la esibɛpo ashi ewura be laŋ to na nseŋ
         kaŋɛ le: “N wu mbra be kawɔl ere bɔrɛlambu to nna.” 16 Ndoŋ nna nɛ Shafan ta kumo n ya sa ewura na nseŋ kaŋɛ mo le: “Yiramu, an wora kusɔ
         kama nɛ fo kaŋɛ anyi na kikɛ. 17 An ta amansherbi nɛ a wɔ bɔrɛlambu na to na n sa beshumpo na nɛ basa nɛ baa keni bumo
         so na kikɛ.” 18 Kumo be kaman nɛ e naŋ kaŋɛ le: “Bɔrɛmatapo Hilkiya e ta kawɔl ere n sa ma.” Nseŋ
         kraŋ kumo awɔrso n sa ewura na.19 Ewura na ka nu kusɔ nɛ k wɔ mbra be kawɔl na to na, nɛ e kpɛa mbe epiŋi to kagbenejijaso,
         20 nseŋ tre Hilkiya nɛ Shafan nɛ Ahikam nɛ e la Shafan pibinyɛn na nɛ Abdɔn nɛ e la Maika
         pibinyɛn na n ta Asaya nɛ e la mo gbagba be kenya na m ba shɛr abar so epul na to
         nseŋ kaŋɛ le: 21 “Enyɛnpe Ebɔrɛ na be agbo beeŋ ba wɔ ma nɛ ma basa kama nɛ b kra wɔ Israɛl nɛ Juda
         na so ga ŋkpal an nananyɛnana ka maŋ nu n sa mo nseŋ kini kewora kusɔ nɛ kawɔl ere
         bee ŋini fanɛ b wora na so. Amoso men ya bishi n fin kusɔ nɛ Enyɛnpe Ebɔrɛ na bee
         sha fanɛ an wora.”22 Ndoŋ nna nɛ Hilkiya nɛ basa nɛ ewura na shuŋi na yɔ anebiche nɛ baa tre Hulda nɛ e
         wɔ Jerusalɛm be kelargato be esoso be kaba so na kutɔ. Hulda mo kul Shallum nɛ e la
         Tikva pibinyɛn nsaa la Hahas mo nanabi na e daa keni bɔrɛlambu na be epiŋi so. B daŋ
         kaŋɛ anebi na kusɔ nɛ k wora kikɛ nna, 23 nɛ e kaŋɛ bumo fanɛ b bɛta n yɔ ewura na kutɔ n ya kaŋɛ mo 24 le be kubɔya nɛ k shi Enyɛnpe Ebɔrɛ kutɔ ere. E yɛ Ebɔrɛ yɛ: “Meeŋ gberge Juda be
         basa kikɛ kusoe fanɛ kananɛ b kraŋ kawɔl na to ashi Juda be ewura be anishito na.
         25 Ŋkpal b ka kini ma nsaa lara esarga a sa efuli pɔtɛana be agbirana so ma agbo kaa
         ga. Kusɔ nɛ b wora na so, ma agbo maaŋ wushi kikɛ. 26 Ewura na bre, kusɔ nɛ ma Enyɛnpe Israɛl be Ebɔrɛ na kɔ nɛ ŋ kaŋɛ mo nde. Fo ere nu
         kusɔ nɛ b sibɛ n wɔtɔ kawɔl na to 27 nseŋ chɛrga fo nfɛra m bar fo kumu kaseto ŋ kpɛa fo asɔbuuso to kagbenejijaso a shu
         ŋkpal ŋ ka kaŋɛ fanɛ meeŋ gberge Juda be basa kusoe so. N nu fo kabɔrɛkule, 28 amoso kasogberge nɛ ŋ kɔ a ba Juda be basa so na maaŋ ba, ama fo wu kagbenewushiso
         nna pɔɛŋ.” Ndoŋ nna nɛ basa na ta kubɔya na m ba sa ewura Josaya.Ewura Josaya ka kre kewora Enyɛnpe Ebɔrɛ kasonu be asheŋ(2 Bewura 23:1-20)29 Ndoŋ nna nɛ ewura Josaya tre Juda nɛ Jerusalɛm be bejuŋkparpo na kikɛ m ba abar so
         30 nɛ mo nɛ bumo nɛ bɔrɛmatapoana na nɛ Livaiebi na nɛ basa nɛ b ka na, damawuraana nɛ
         betirpo kikɛ, n yɔ bɔrɛlambu na to. B ka shɛr na nɛ ewura na kraŋ Ebɔrɛ be ŋkre be
         kawɔl nɛ b daŋ wu bɔrɛlambu na to na bumo kikɛ be anishito. 31 Kumo be kaman nɛ e yili shabɔrɛ na be kakpa nɛ bewura bee chena na n nase kɔnɔ n sa
         Enyɛnpe Ebɔrɛ na fanɛ e beeŋ bugi mbe kagbene kikɛ n wora kasonu n sa mo nseŋ bɛ mbe
         mbra nɛ asheŋ nɛ e yili n sa bumo na nɛ kɔnɔ naseso be ŋkre be asheŋ nɛ b sibɛ n wɔtɔ
         kawɔl na to na kikɛ so. 32 E daŋ shin nna nɛ Bɛnjamin be yiri to be basa nɛ bekama nɛ b daa wɔ bɔrɛlambu na to
         na kikɛ nase kɔnɔ fanɛ baaŋ baa bɛ kɔnɔ naseso be ŋkre na so. Amoso Juda be basa daa
         bɛ bumo nananyɛnana nɛ Ebɔrɛ be kɔnɔ naseso be ŋkre na so nna. 33 Ewura Josaya daŋ mur agbir nɛ Ebɔrɛ kishi ga na nna ashi Israɛl be kasawule na so
         kikɛ. Mo alɛ ka daa wɔ ŋkpa to na, e daŋ shin nna nɛ basa na bee shuŋ Enyɛnpe bumo
         nananyɛnana be Ebɔrɛ na nna.

Ewura Josaya ka ji kebansonchoŋ be kejigboŋ na be asheŋ(2 Bewura 23:21-23)351 Ewura Josaya daŋ yili kumo nna fanɛ b ji kebansonchoŋ be kejigboŋ na ashi Jerusalɛm
         m maŋkura Enyɛnpe Ebɔrɛ na; nɛ b mɔ kejigboŋ na be kubɔlpo na kufɔl sososo na be nchɛ
         kuduana na. 2 E daŋ sa bɔrɛmatapoana na kushuŋ nɛ k daga fanɛ b baa shuŋ bɔrɛlambu na to nna, nseŋ
         leŋ bumo to fanɛ b baa shuŋ kumo nɛnɛ. 3 Kusɔ nɛ e daŋ kaŋɛ Livaiebi nɛ b ta m bɔɔ Enyɛnpe Ebɔrɛ enɔ nɛ b la Israɛlebi be mbra
         ŋinipoana na nde: “Men maaŋ naa sulɔ Enyɛnpe Ebɔrɛ be ŋkre be deka cheembi na a nite
         a kilgi to, ŋkpal manɛ so k tea yil bɔrɛlambu nɛ ewura Sɔlɔmɔn nɛ e la ewura Deevid
         pibinyɛn na pɔr nɛ menyeeŋ baa shuŋ Enyɛnpe men be Ebɔrɛ na nɛ mbe basa Israɛlebi
         na to nna. 4 Men wora shiriya mbuna mbuna so n shuŋ kushuŋ nɛ ewura Deevid nɛ mo pibinyɛn ewura
         Sɔlɔmɔn sa menyi na, 5 nseŋ barga men be amu to, saŋɛ na so Israɛl be kanaŋ kikɛ beeŋ baa nya kechɛto men
         kutɔ ashi bɔrɛlambu na to. 6 Basa baŋ bar kebansonchoŋ be ekpakpafɔlbi nɛ mboe, menyi e daga fanɛ men mɔ amo n
         lɔŋɛ amo nseŋ fɔr menyi be amu so daŋkare be ekpa so pɔɛŋ n ta amo n lara sarga n
         sa Enyɛnpe Ebɔrɛ na, nseŋ shin nɛ Israɛlebi e bɛ keŋini nɛ Enyɛnpe Ebɔrɛ ta n sa Mosis
         na so n ji kejigboŋ na. Amoso men keta men be amu nɛnɛ, n sa maŋ wora kusɔ kama nɛ
         k beeŋ shin nɛ men wora eyurpi daŋkare be ekpa so.”7 Mbɔlpo nɛ mboe ŋgboŋ adesa, nɛ egbolu malɛ ŋgboŋ asa nɛ ewura Josaya gbagba daŋ lara
         n sa fanɛ b ta n lara kebansonchoŋ be sarga na. 8 Mbe benimuana na gba daŋ lara asɔbɔya nna n sa basa na nɛ bɔrɛmatapoana nɛ Livaiebi
         na. Hilkiya nɛ Zakareya nɛ Jehiɛl nɛ baa keni bɔrɛlambu na so na gba daŋ ta ekpakpafɔlbi
         nɛ mboe ŋgboŋ anyɔ nɛ alfa ashe nɛ egbolu alfa asa nna n sa bɔrɛmatapoana na fanɛ
         b ta n lara sarga kebansonchoŋ be kejigboŋ na be kachɛ na. 9 Konaya nɛ Shemaya nɛ Natanɛl nɛ b la Konaya mo sipoana na, nɛ Hashabia nɛ Jeɛl nɛ
         Jozabad nɛ b la Livaiebi be benimu na gba daŋ bar ekpakpafɔlbi nɛ mboefɔlbi ŋgboŋ
         anu nɛ egbolu alfa anu nna m ba sa Livaiebi na fanɛ b ta n lara sarga.10 B ka daŋ bela kusɔ kama ase n loge nsaa shin nɛ b ji kebansonchoŋ be kejigboŋ na,
         nɛ bɔrɛmatapoana na nɛ Livaiebi na ya yili bumo be eyilikpa nɛ ewura na daŋ sa bumo
         na. 11 B ka mɔ ekpakpafɔlbi na nɛ mboe na n loge, nɛ Livaiebi na bɛ amo nɛ bɔrɛmatapoana
         na malɛ ta amo be ŋklaŋ ŋ ŋmenyaŋ bɔrɛsure na so. 12 Ndoŋ nna nɛ b barga eblaŋ nɛ baaŋ ta n lara sarga chɔɔso na to n sa basa na kanaŋ
         kanaŋ nɛ ntuŋ ntuŋ so fanɛ kananɛ Mosis ŋini mbe mbra na to na gbagba chap. Loŋ koŋwule
         na nɛ b daŋ ta egbolu na gba n wora. 13 Livaiebi na daŋ tɔ kebansonchoŋ be kejigboŋ be esargablaŋ na edɛ to nna fanɛ kananɛ
         mbra na ŋini na gbagba chap, nseŋ chige amo manaŋ manaŋ n sa basa na. Mpuliya nɛ edadishani
         nɛ echeenshi nɛ b daŋ ta n daŋɛ eblaŋ nɛ a ka na bre. 14 Bɔrɛmatapoana na daŋ chɔɔ asɔbɔya nɛ baa chɔɔ kelelemuto na nna, nɛ asɔbɔya be eblaŋ
         lela nɛ baa chɔɔ a lara sarga na bɔrɛsure na so nna hale nɛ kanyɛ ya biri. B ka wora
         ade kikɛ n loge, nɛ Livaiebi na chige eblaŋ nɛ a ka na to n sa bumo be amu nɛ bɔrɛmatapoana
         nɛ b la Ɛɛrɔn be kaman to ebi na. 15 Livaiebi nɛ b la beshɛbompo nsaa shi Asaf be kabuna na bre daa wɔ kaboŋ nɛ ewura Deevid
         nɛ Asaf nɛ Heman nɛ Jedutum nɛ e la ewura Deevid be anebi na daŋ yili fanɛ b baa wɔ
         na nna. Bekumpo nɛ baa keni bɔrɛlambu na be mbuna so na gba daa maŋ yige bumo be ashuŋ,
         ŋkpal bumo braana Livaiebi na ka shuŋ kebansonchoŋ be kejigboŋ na be kushuŋ n sa bumo
         so. 16 Ewura Josaya daŋ shin nna nɛ b ji Kebansonchoŋ be kejigboŋ na, nseŋ chɔɔ esarga bɔrɛsure
         na so m bunyaŋ Enyɛnpe Ebɔrɛ na kananɛ b yili kumo dra dra na gbagba chap. 17 Ndoŋ nna nɛ Israɛl be basa na ta nchɛ ashunu m bɛ abar so n ji Kebansonchoŋ be kejigboŋ
         na. Kumo koŋwule nɛ baa tre Bodobodo nɛ a maŋ kɔ yiisi na be kejigboŋ na. 18 Baŋ yili anebi Samuɛl be jemanɛ so kikɛ, basa daŋ maŋ naŋ shɛr alegaiso n ji kebansonchoŋ
         be kejigboŋ loŋ kikɛ. Bewura nɛ b ji n choŋ na be ekama daŋ maŋ ji kebansonchoŋ be
         kejigboŋ fanɛ kananɛ ewura Josaya nɛ bɔrɛmatapoana nɛ Livaiebi nɛ Juda nɛ Israɛl nɛ
         Jerusalɛm be basa kikɛ chala n ji kumo na. 19 Ewura Josaya ka ji kuwura be kafɛ kuduaburwasopo to nɛ b daŋ ji le be kejigboŋ ere.Ewura Josaya be kuwurji be lalaloge be asheŋ(2 Bewura 23:28-30)20 Ade kikɛ be kaman, saŋɛ nɛ ewura Josaya lɔŋɛ bɔrɛlambu na to n loge na, nɛ ewura Neeko
         nɛ e shi Ijipt be efuli so, juŋkpar mbe benapo n yɔ Kachimish nɛ k wɔ Yufreetes be
         lɔrgboŋ na ase na nɛ b ya kɔ kena. Nɛ ewura Josaya gba nɛ mbe benapo lar n yɔ nɛ b
         ya tu bumo ŋ kɔ, 21 nɛ ewura Neeko ta le be kubɔya ere n sa ewura Josaya. E yɛ: “Juda be ewura, fo kɔnɔ
         maŋ ti kena nɛ mee kɔ ere so. Mannɛ fo nɛ m ba nɛ m ba kɔ, ndoŋana nɛ m ba nɛ m ba
         kɔ nɛ Ebɔrɛ kaŋɛ ma fanɛ n wora loŋ manaŋ. Ebɔrɛ wɔ ma kaman, amoso sa maŋ kuŋ ma
         akpa, nɛ mannɛ aloŋ e beeŋ mur fo.” 22 Ama ewura Josaya bre daŋ baa yili kena na be kekɔ so nna. E daŋ kini kenu kusɔ nɛ
         Ebɔrɛ bɔla ewura Neeko so ŋ kaŋɛ na nna nseŋ chɛrga mbe asɔbuuso n yɔ Magido be kepla
         na so n ya kɔ ewura Neeko kena.23 Kena na to nɛ Ijipt be benapo ko to atanyembi n da ewura Josaya. Ndoŋ nna nɛ e kaŋɛ
         mbe nyɛrbi le: “Men keta ma n lar nfe, ŋkpal manɛ so n doro ga!” 24 Ndoŋ nna nɛ b lara mo gbaŋɛturko nɛ e daa wɔtɔ na to n wɔtɔ mbe gbaŋɛturko pɔtɛ to
         n yɔ Jerusalɛm. E ka wu, nɛ b ya puli mo kakpa nɛ baa puli bewura na, nɛ Juda nɛ Jerusalɛm
         be basa kikɛ shu mbe keeli.25 Ndoŋ nna nɛ anebi Jɛremaya wora ewura Josaya be keeli be kashɛ. Israɛl be benyɛn nɛ
         beche kra boŋ kashɛ na a nyiŋi ewura Josaya be luwu saŋkama. Loŋ be kashɛ na wɔ Israɛlebi
         be nli be nshɛ be kawɔl to.26 Ewura Josaya be kananɛ e ta mbe kumu m bɔɔ Enyɛnpe Ebɔrɛ enɔ nɛ kananɛ e daa wora
         kasonu a sa Enyɛnpe be mbra na, 27 nɛ mbe sososo nɛ lalaloge kikɛ be kusɔ nɛ e wora kikɛ wɔ Israɛl nɛ Juda be bewura
         be adrasheŋ be nwɔl to.

Juda be ewura Jehowahaz be asheŋ(2 Bewura 23:30-35)361 Ewura Josaya ka wu be kaman nɛ Juda be basa lara mo pibinyɛn Jehowahaz ŋ ki Juda be
         ewura. 2 Jehowahaz daa la nfɛ adunyɔ nɛ asa nna pɔɛŋ nseŋ ki Juda be ewura nseŋ ji kuwura afɔl
         asa ashi Jerusalɛm to. 3 Ijipt be ewura Neeko daŋ pɛ Jehowahaz nna nseŋ tintiŋ Judaebi nɛ b ka gbiti kilo ŋgboŋ
         asa nɛ alfa ana nɛ shuwa kilo adesa nɛ ana n sa mo. 4 Ewura Neeko daŋ shin nna nɛ Jehowahaz mo da Eliakim ki Juda be ewura nɛ e chɛrga mbe
         ketre ŋ ki Jehowakim. E daŋ ta Jehowahaz nna n yɔ Ijipt be efuli so n ya ti ebu.Juda be ewura Jehowakim be asheŋ(2 Bewura 23:36—24:7)5 Jehowakim daa la nfɛ adunyɔ nɛ anu nna pɔɛŋ nseŋ ki Juda be ewura nseŋ ji kuwura Jerusalɛm
         to nfɛ kudukako. E daŋ wora alubi nna ŋ gbiti Enyɛnpe mbe Ebɔrɛ na. 6 Jemanɛ nɛ Jehowakim bee ji kuwura na nɛ Babilɔn be ewura Nebukadneeza kɔ n sɔ Juda
         nseŋ pɛ Jehowakim n ta danyaŋ be ŋgbɛlɛbi ŋ kre mo n yɔ Babilɔn. 7 Ewura Nebukadneeza daŋ ta Enyɛnpe Ebɔrɛ be bɔrɛ lambu na to be asɔ lela nna n ya wɔtɔ
         mbe laŋ to ashi Babilɔn. 8 B daŋ sibɛ asɔ kama nɛ ewura Jehowakim daŋ wora, nɛ asheŋ lubi nɛ Ebɔrɛ kishi ga kama
         nɛ e daŋ wora na kikɛ n wɔtɔ Israɛl nɛ Juda be bewura be adrasheŋ be nwɔl to nna.
         Mo pibinyɛn Jehowachin e daŋ sɔ mo so n ji kuwura.9 Jehowachin daa la nfɛ kuduaburwa nna pɔɛŋ nseŋ ki Juda be ewura. Mo alɛ daŋ ji kuwura
         Jerusalɛm to afɔl asa nɛ nchɛ kudu nna. Mo alɛ gba daŋ wora kulubi nna ŋ gbiti Enyɛnpe
         Ebɔrɛ na. 10 Dɔchubɔrɛ be jemanɛ ka fo nɛ ewura Nebukadneeza pɛ Jehowachin nseŋ ta bɔrɛlambu na
         to be asɔ lela n ti mo so n yɔ Babilɔn nseŋ ta Jehowachin mo wɔpa Zɛdikaya ŋ ki Jerusalɛm
         be ewura.11 Zɛdikaya daa la nfɛ adunyɔ nɛ kako nna pɔɛŋ nseŋ ki Juda be ewura, mo alɛ nseŋ ji
         kuwura Jerusalɛm to nfɛ kudukako. 12 E daŋ wora kulubi nna ŋ gbiti Enyɛnpe Ebɔrɛ nseŋ kini kebar mbe kumu kaseto n nu anebi
         Jɛremaya be kubɔya nɛ k shi Enyɛnpe Ebɔrɛ kutɔ na.13 Ewura Zɛdikaya daŋ kini kenu n sa ewura Nebukadneeza nɛ e daŋ tintiŋ mo nɛ e bɔ Ebɔrɛ
         fanɛ e beeŋ bugi kagbene a shuŋ mo na nna. E daa kɔ kumu kpakpaso nna nseŋ kini kechɛrga
         m bɛta m ba Enyɛnpe Israɛl be Ebɔrɛ na kutɔ. 14 Ndoŋ nna nɛ Juda be basa nɛ bɔrɛmatapoana na wora alubi damta nɛ Ebɔrɛ kishi ga na.
         B daa shuŋ efuli pɔtɛana nɛ a chena m mata bumo na be agbirana nna, nsaa wora eyurpisheŋ
         a gbiti Enyɛnpe Ebɔrɛ be bɔrɛlambu cheembi nɛ k wɔ Jerusalɛm to na. 15 Enyɛnpe Ebɔrɛ nɛ e la bumo nananyɛnana be Ebɔrɛ na daa shuŋi anebiana nna, nɛ baa
         kpele bumo kusoe ŋkpal e ka daa maa sha kemur mbe basa nɛ mbe bɔrɛlambu nɛ e wɔ kumo
         to na so. 16 Ama b daŋ kplaŋ Enyɛnpe Ebɔrɛ be kamalga so nna nsaa wora mbe mbɔ nɛ e daa shuŋi bumo
         kutɔ na amɔmɔshiasheŋ nsaa mushe mbe anebiana na, hale nɛ Enyɛnpe Ebɔrɛ be agbo kaa
         alegaiso nɛ shɛŋ maŋ naa wɔtɔ nɛ k sɔ basa na.17 Ŋkpal loŋ so Enyɛnpe Ebɔrɛ daŋ shin nna nɛ Babilɔn be ewura nɛ mbe benapo ba kɔ bumo
         kena, nseŋ mɔ Juda be mbrantiɛbia nɛ b wɔ bɔrɛlambu na to na. E daa maŋ wu esa kikɛ
         kuwɔr, nseŋ mɔ mbifɔlbi nɛ benimu nɛ benyɛn nɛ beche nɛ belɔpo nɛ alenfiawuraana kikɛ.
         Ebɔrɛ daŋ shin nna nɛ e mɔ basa kikɛ kade na to. 18 Ewura Nebukadneeza daŋ ta bɔrɛlambu na to be amansherbi nɛ kumo to be asɔ nɛ a ka
         kikɛ nna n ta ewura na nɛ mbe benimuana be amansherbi kikɛ n ti so m bɛta n yɔ Babilɔn.
         19 Ewura Nebukadneeza daŋ chɔɔ bɔrɛlambu na nɛ ewura be laŋ nɛ kade na kikɛ nna nseŋ
         da kumo be egbal n lɛ. 20 E daŋ pɛ basa nɛ b maŋ wu kena to na nna n yɔ Babilɔn be efuli wɔfɔ na nɛ b ya ki
         mo nɛ mbe mbia be anya hale n ya fo jemanɛ nɛ Pɛshiya be efuli so be kuwurji fara
         a ji eleŋ na. 21 Ndoŋ nna nɛ Israɛl be kasawule na dese nfɛ adushunu nɛ esa maŋ wɔ kumo so, nɛ kusɔ
         nɛ Enyɛnpe Ebɔrɛ daŋ bɔla anebi Jɛremaya so ŋ kaŋɛ fanɛ kasawule na beeŋ ki keshishɛrsawule
         n dese nfɛ adushunu na, bɔlɔ so.Ewura Sairus ka shin nɛ Juwebi na bɛta m ba Juda be asheŋ(Ɛzra 1:1-4)22 Pɛshiya be ewurgboŋ nɛ baa tre Sairus na be kuwurji be kafɛ juŋkparso to nɛ Enyɛnpe
         Ebɔrɛ shin nɛ e sibɛ kubɔya ere n wɔtɔ nwɔl to nseŋ chige nwɔl na n sa mbe efuli so
         kikɛ ebi nɛ b kraŋ nwɔl na awɔrso, saŋɛ na so kusɔ nɛ e bɔlɔ anebi Jɛremaya so m malga
         na beeŋ bɔlɔ so.23 “Ma Sairus nɛ n la Pɛshiya be efuli so be ewurgboŋ na e naa kaŋɛ menyi le na fanɛ
         Enyɛnpe Ebɔrɛ nɛ e wɔ ebɔrɛso na e ta durnya ere kikɛ be kuwura m buu ma nseŋ ta bɔrɛlambu
         na be kepɔr ashi Jerusalɛm nɛ k wɔ Juda be efuli so na be kushuŋ n sa ma. Amoso, menyi
         bekama nɛ men la Ebɔrɛ be basa na e yɔ n ya lɔŋɛ bɔrɛlambu na m pɔr. Enyɛnpe menyi
         be Ebɔrɛ na e baa wɔ menyi kutɔ.”ƐZRAAnebi Ɛzra be kawɔlƐzraƐzANEBIƐZRABE KAWƆL

Ewura Sairus ka shin nɛ Juwebi bɛta n yɔ Jerusalɛm be asheŋ11 Sairus ka ji Pɛshiya be kuwura be kafɛ juŋkparso to nɛ Enyɛnpe Ebɔrɛ na shin nɛ mbe
         kamalga nɛ e bɔla anebi Jɛremaya so m malga n nase na bɔlɔ so. E daŋ shin nna nɛ Pɛshiya
         be ewura Sairus sa ebɔl fanɛ b sibɛ n sa efuli na so ebi kikɛ ŋ kaŋɛ bumo fanɛ 2 kusɔ nɛ Pɛshiya be ewura, Sairus, kaŋɛ nde: “Enyɛnpe Ebɔrɛ nɛ e wɔ ebɔrɛso na e ta
         efuliana nɛ e wɔ durnya ere kikɛ to be kuwura m buu ma, nseŋ kaŋɛ ma fanɛ n ya pɔr
         bɔrɛlambu n sa mo ashi Jerusalɛm nɛ k wɔ Juda be efuli so na. 3 Bekama nɛ b la Enyɛnpe Ebɔrɛ na be basa beeŋ tiŋ n yɔ n ya lɔŋɛ Israɛl be Ebɔrɛ nɛ
         e wɔ Jerusalɛm to na be bɔrɛlambu na m pɔr. 4 Bekama nɛ bumo nɛ Enyɛnpe Ebɔrɛ na be basa chena n sha abar e ta shuwa nɛ gbiti nɛ
         asɔ lela be yiri kikɛ nɛ asɔbɔya nɛ baaŋ ta n ya lara sarga ashi Ebɔrɛ be lambu nɛ
         k wɔ Jerusalɛm to na n chɛ bumo to.”5 Ndoŋ nna nɛ Juda nɛ Bɛnjamin be nnaŋ to be benimuana nɛ bɔrɛmatapoana nɛ Livaiebi
         nɛ bekama nɛ bumo be ŋgbene daa wɔ kebɛta n yɔ Jerusalɛm to na bela ase nɛ b yɔ Jerusalɛm
         n ya pɔr Enyɛnpe Ebɔrɛ na be lambu na. 6 Basa nɛ b tu bumo n chena na kikɛ daŋ ta shuwa nɛ gbiti nɛ asɔ lela be yiri kikɛ nɛ
         asɔbɔya be yiri kikɛ nna n chɛ bumo enɔ so. Yawu kpakpaso be asɔ nɛ asɔ nɛ baaŋ ta
         n ya lara sarga ashi bɔrɛlambu na to nɛ b daŋ sa bumo. 7 Ade kikɛ be kaman, nɛ ewura Sairus bɛta echeenshi nɛ ekurwa nuunchu nɛ ewura Nebukadneeza
         daŋ ta bɔrɛlambu na to ashi Jerusalɛm n ya wɔtɔ mbe agbir be ebu to na n sa bumo.
         8 Mitrɛdat nɛ e daa la basa nɛ baa keta ewura be amansherbi be enimu na nɛ e shin nɛ
         e karga amo m bɔɔ Shɛshbaza nɛ e daa la Juda be efuli so be gomena na enɔ. 9-10 Kananɛ asɔ na daa sa nde: Shuwa be echeenshi daa wɔ adesa nɛ gbiti be echeenshi daa
         wɔ kagboŋ koŋwule nɛ gbiti be echeenshigboŋ daa wɔ adunyɔ nɛ akpanu, nɛ shuwa be echeenshiwurbi
         daa wɔ adesa, nɛ gbiti be echeenshiwurbi daa wɔ alfa ana nɛ kudu, nɛ asɔ pɔtɛ malɛ
         daa wɔ kagboŋ koŋwule.11 Shuwa nɛ gbiti nɛ asɔ pɔtɛ nɛ a ti so na kikɛ daa wɔ ŋgboŋ anu nɛ alfa ana. Nɛ Shɛshbaza
         nɛ mo braana nɛ b yɔ kenyaya to na bɛta amo n shi Babilɔn m ba Jerusalɛm.

Basa nɛ b shi Babilɔn be efuli so m ba na be asheŋ21 Basa nɛ ewura Nebukadneeza daŋ pɛ n yɔ kenyaya to ashi Babilɔn be efuli so nɛ bumo
         be galeŋga daŋ naŋ bɛta m ba bumo ndeana to ashi Juda be efuli so na e daa la. 2 Bumo e la: Zerubabel nɛ Joshuwa nɛ Nehemaya nɛ Seraya nɛ Reelaya nɛ Mɔdikaya nɛ Bilshan
         nɛ Mispa nɛ Bigvai nɛ Rehum nɛ Baana.Israɛl be mbuna ebi nɛ kananɛ b sa nseŋ bɛta m ba bumo be efuli so e daa la 3 Parush be kaman to ebi daa la basa ŋgboŋ anyɔ nɛ kalfa nɛ adushunu nɛ anyɔ. 4 Shɛfatiya be kaman to ebi daa la basa alfa asa nɛ adushunu nɛ anyɔ. 5 Ara be kaman to ebi daa la basa alfa ashunu nɛ adushunu nɛ anu. 6 Pahaf Mowab be kaman to ebi nɛ b shi Joshuwa nɛ Jɔab be mbuna na malɛ daa la basa
         ŋgboŋ anyɔ nɛ alfa aburwa nɛ kudu anyɔ. 7 Elam be kaman to ebi daa la basa kagboŋ nɛ alfa anyɔ nɛ adunu nɛ ana. 8 Zatu be kaman to ebi daa la basa alfa akpanu nɛ adena nɛ anu. 9 Zakayi be kaman to ebi daa la basa alfa ashunu nɛ adeshe. 10 Bani be kaman to ebi daa la basa alfa ashe nɛ adena nɛ asa. 11 Bebaye be kaman to ebi daa la basa alfa ashe nɛ adunyɔ nɛ asa. 12 Azgad be kaman to ebi daa la basa kagboŋ nɛ alfa anyɔ nɛ adunyɔ nɛ anyɔ. 13 Adonikam be kaman to ebi daa la basa alfa ashe nɛ adeshe nɛ ashe. 14 Bigvai be kaman to ebi daa la basa ŋgboŋ anyɔ nɛ adunu nɛ ashe. 15 Adin be kaman to ebi daa la basa alfa ana nɛ adunu nɛ ana. 16 Atɛɛ, nɛ mo koŋwule na la Hɛzekaya na, be kaman to ebi daa la basa adekpanu nɛ aburwa.
         17 Bezayi be kaman to ebi daa la basa alfa asa nɛ adunu nɛ asa. 18 Jora be kaman to ebi daa la basa kalfa nɛ kudu anyɔ. 19 Hashum be kaman to ebi daa la basa alfa anyɔ nɛ adunyɔ nɛ asa. 20 Giba be kaman to ebi daa la basa adekpanu nɛ anu. 21 Nde nɛ amo to be basa bɛta m ba malɛ e daa la: Bɛtlɛhɛm ebi daa la basa kalfa nɛ adunyɔ
         nɛ asa. 22 Netofa ebi daa la basa adunu nɛ ashe. 23 Anatɔf ebi daa la basa kalfa nɛ adunyɔ nɛ aburwa. 24 Azmavɛf ebi daa la basa adena nɛ anyɔ. 25 Kiriaf Jeerim nɛ Kɛfira nɛ Beerɔt ebi daa la basa alfa ashunu nɛ adena nɛ asa. 26 Rama nɛ Geba ebi daa la basa alfa ashe nɛ adunyɔ nɛ kako. 27 Mikmash ebi daa la basa kalfa nɛ adunyɔ nɛ anyɔ. 28 Bɛtɛl nɛ Ai ebi daa la basa alfa anyɔ nɛ adunyɔ nɛ asa. 29 Nebo ebi daa la basa adunu nɛ anyɔ. 30 Magbish ebi daa la basa kalfa nɛ adunu nɛ ashe. 31 Elam nyɔsopo na ebi malɛ daa la basa kagboŋ nɛ alfa anyɔ nɛ adunu nɛ ana. 32 Hiram ebi daa la basa alfa asa nɛ adunyɔ. 33 Lɔd nɛ Hadid nɛ Ono ebi daa la basa alfa ashunu nɛ adunyɔ nɛ anu. 34 Jɛriko ebi daa la basa alfa asa nɛ adena nɛ anu. 35 Sɛnaa ebi daa la basa ŋgboŋ asa nɛ alfa ashe nɛ adesa. 36 Basa nɛ b daŋ shi bɔrɛmatapoana be kanaŋ to m ba malɛ nde: Jedaya nɛ e shi Joshuwa
         be kanaŋ to be kaman to ebi daa la basa alfa akpanu nɛ adushunu nɛ asa. 37 Imma be kaman to ebi daa la basa kagboŋ nɛ adunu nɛ anyɔ. 38 Pashɔ be kaman to ebi daa la basa kagboŋ nɛ alfa anyɔ nɛ adena nɛ ashunu. 39 Hiram be kaman to ebi daa la basa kagboŋ nɛ kudu ashunu. 40 Livai be kabuna ebi nɛ b bɛta m ba nde: Joshuwa nɛ Kadmiɛl nɛ b shi Hodaviya be kanaŋ
         to be kaman to ebi daa la basa adushunu nɛ ana. 41 Beshɛbompo nɛ b shi Asaf be kanaŋ to m bɛta m ba daa la basa kalfa nɛ adunyɔ nɛ aburwa.
         42 Basa nɛ b daa keni bɔrɛlambu na be mbuna so nseŋ shi Shalum nɛ Atɛ nɛ Talmɔn nɛ Akuub
         nɛ Hatita Shobayi be nnaŋ to na daa la basa kalfa nɛ adesa nɛ akpanu. 43 Bɔrɛlambu na to be beshumpo nɛ bumo be mbuna ebi bɛta m ba na nde: Ziha nɛ Hasufa
         nɛ Tabaof, 44 nɛ Kɛros nɛ Siaha nɛ Padon, 45 nɛ Lebana nɛ Hegaba nɛ Akuub, 46 nɛ Hegab nɛ Shalmayi nɛ Hanan, 47 nɛ Gidɛl nɛ Gaha nɛ Rɛaya, 48 nɛ Rezin nɛ Nekoda nɛ Gazam, 49 nɛ Yuza nɛ Pasea nɛ Besaya, 50 nɛ Asna nɛ Mɛyunim nɛ Neefusim, 51 nɛ Bakbuk nɛ Hakufa nɛ Haahɔɔ, 52 nɛ Bazlɔt nɛ Mehida nɛ Haasha, 53 nɛ Baakɔs nɛ Sisɛra nɛ Tɛma, 54 nɛ Nezia nɛ Hatifa. 55 Sɔlɔmɔn be nyɛrbi be kaman to ebi nɛ b bɛta m ba e daa la Sotayi be kaman to ebi nɛ
         Hasofɛrɛt be kaman to ebi nɛ Pɛruda be kaman to ebi 56 nɛ Jaala be kaman to ebi nɛ Dakɔn be kaman to ebi nɛ Gidɛl be kaman to ebi nɛ 57 Shefatiya be kaman to ebi nɛ Hatil be kaman to ebi nɛ Pokerɛf Hazabeem nɛ Ami be kaman
         to ebi.58 Bɔrɛlambu na to be beshumpoana be kaman to ebi nɛ Sɔlɔmɔn be nyɛrbi be kaman to ebi
         kikɛ daa la basa alfa asa nɛ adekpanu nɛ anyɔ nna.59 Basa nɛ b daa maŋ tiŋ ŋ ŋini Israɛl be kanaŋ nɛ b shi kumo to kikɛ ama nseŋ shi Tɛl
         Mɛla nɛ Tɛl Hasha nɛ Kerub nɛ Adɔn nɛ Imma be nde to m ba na e daa la.60 Delaya be kaman to ebi nɛ Tobaya be kaman to ebi nɛ Nekoda be kaman to ebi. Bumo kikɛ
         daa la basa alfa ashe nɛ adunu nɛ anyɔ.61 Bumo nɛ b shi bɔrɛmatapoana be kabuna ama bumo alɛ be asheŋ daa maŋ wɔ nwɔl to a ŋini
         fanɛ b shi bɔrɛmatapoana be kanaŋ to na malɛ e daa la Hobaya be kaman to ebi nɛ Hakkoz
         be kaman to ebi nɛ Baazilaya be kaman to ebi. B daa tre mo Baazilaya nna ŋkpal e ka
         daŋ ta Giliad be efuli so be eche nɛ e shi Baazilaya be kanaŋ to so.62 Ŋkpal bumo be asheŋ ka maŋ wɔ nwɔl to fanɛ b shi bɔrɛmatapoana be kabuna so, b daŋ
         maŋ sɔ bumo fanɛ bɔrɛmatapoana. Amoso b daa maŋ sa bumo ekpa fanɛ b shuŋ bɔrɛmatapoana
         be kushuŋ. 63 Ndoŋ nna Juwebi be gomena yili fanɛ b maŋ kɔ ekpa nɛ b ji ajibi nɛ b ta n lara sarga
         n sa Ebɔrɛ na n ya fo fanɛ bɔrɛmatapoana ka beeŋ ba bishi Ebɔrɛ m pin fanɛ b la bɔrɛmatapoana
         nna ŋko b maŋ la.64 Basa nɛ b daŋ shi Babilɔn m ba na daŋ fo basa ŋgboŋ adena nɛ anyɔ nɛ alfa asa nɛ adeshe
         nna. 65 Nɛ bumo be nyɛrbi nɛ mbita malɛ daa la basa ŋgboŋ ashunu nɛ alfa asa nɛ adesa nɛ ashunu.
         Beshɛbompo malɛ daa la basa alfa anyɔ. 66 Bumo be egbaŋɛ daa la alfa ashunu nɛ adesa nɛ ashe nɛ asɔbɔya nɛ kurma nɛ gbaŋɛ gama
         ŋ kurge na malɛ daa la alfa anyɔ nɛ adena nɛ anu. 67 Enyɔma daa la alfa ana nɛ adesa nɛ anu, nɛ ekurma malɛ daa la ŋgboŋ ashunu nɛ alfa
         ashunu nɛ adunyɔ.68 Basa na ka fo kakpa nɛ Enyɛnpe Ebɔrɛ be bɔrɛlambu na daa yil ashi Jerusalɛm to na
         nɛ nnaŋ be benimuana na bugi ŋgbene n lara keparso be esarga n sa fanɛ b ta n lɔŋɛ
         bɔrɛlambu na m pɔr n yili kumo be epul dra na to. 69 Kananɛ ekama daa beeŋ tiŋ nɛ e daŋ sa nɛ amo kikɛ koso shuwa be ndarbi alfa anu nɛ
         gbiti be ndarbi ŋgboŋ anyɔ nɛ alfa aburwa, nɛ bɔrɛmatapoana be epiŋi malɛ kalfa. 70 Kumo be kaman, nɛ bɔrɛmatapoana na nɛ Livaiebi na nɛ beshɛbompo na nɛ basa nɛ baa
         keni bɔrɛlambu na be mbuna so na nɛ bɔrɛlambu na to be beshumpoana na nɛ basa na to
         be beko gba kikɛ yɔ n ya chena bumo be ndeana to. Nɛ Israɛlebi nɛ b ka na malɛ gba
         yɔ bumo be ndeana to n ya chena.

Bɔrɛsure na be kelɔŋɛ m pɔr be asheŋ31 Israɛlebi na daŋ ta afɔl ashunu nna n chena bumo be ndeana to n loge. Kumo be kaman
         nɛ bumo kikɛ ba shɛr Jerusalɛm to. 2 Ndoŋ nna nɛ Jozadak pibinyɛn Joshuwa nɛ mo braana bɔrɛmatapoana na nɛ Shɛɛltiɛl pibinyɛn,
         Zerubabel, nɛ mo kurgepoana fara nɛ b pɔr Israɛl be Ebɔrɛ na be bɔrɛsure, saŋɛ na
         so baŋ tiŋ a lara esarga kumo so fanɛ kananɛ Mosis be mbra bee ŋini na. 3 Kufu nɛ k daa wɔ bumo to ŋkpal basa nɛ b kulti bumo na kikɛ be kaman, b daŋ pɔr bɔrɛsure
         na n yili kumo be gbaltɔlase dra na so nna. Kapa nɛ kanyɛ kikɛ b daa lara esarga bɔrɛsure
         na so nna a sa Ebɔrɛ. 4 B daŋ ji Abuu to be kachɛgboŋ na nna fanɛ kananɛ mbra na bee ŋini na gbagba chap.
         Esarga nɛ a daga b lara karechɛ kama be kachipurso nɛ kaaseso kikɛ na nɛ b daŋ lara.
         5 Kumo be kaman nɛ b lara sarga chɔɔso nɛ k daga na malɛ gba. Bumo alɛ daŋ naŋ lara
         kufɔl popɔr be esarga nɛ esarga kama nɛ a daga fanɛ b baa lara nchɛgboŋ nɛ Enyɛnpe
         Ebɔrɛ na yili n sa bumo na kikɛ. 6 Kufɔl shunusopo na be kachɛ juŋkparso na nɛ b fara sarga chɔɔso be kelara n sa Enyɛnpe
         Ebɔrɛ na, ama loŋ be jemanɛ na nɛ b maŋ naŋ tɔl Enyɛnpe Ebɔrɛ na be bɔrɛlambu na be
         gbaltɔlase gba.Bɔrɛlambu na be kelɔŋɛ m pɔr be asheŋ7 Ade kikɛ be kaman, nɛ basa na sa bepɔrpo nɛ ekapɛnta amansherbi nseŋ ta ajibi nɛ asɔnuuso
         nɛ ɔlif be ŋku n shuŋi n ya sa Sidɔnebi nɛ Tayɛebi fanɛ b ku sida be ndibi n yili
         Lebanɔn n ta amo m bɔla teku so m bar bumo ashi Jɔpa fanɛ kananɛ Pɛshiya be ewura,
         Sairus, kaŋɛ na.8 Kafɛ nɛ Israɛlebi na ba Enyɛnpe Ebɔrɛ na be lambu na ase ashi Jerusalɛm to na be kufɔl
         nyɔsopo to nɛ Shɛɛltiɛl pibinyɛn, Zerubabel nɛ Jozadak pibinyɛn, Joshuwa nɛ bumo kurgepoana,
         nɛ b la bɔrɛmatapoana nɛ Livaiebi nɛ bekama nɛ b bɛta m ba Jerusalɛm to na, fara bɔrɛlambu
         na be kepɔr. B daŋ lara Livaiebi nɛ b fo nfɛ adunyɔ m baŋ so na nna fanɛ b baa keni
         kushuŋ na so. 9 Joshuwa nɛ mo bibinyɛn nɛ mo kurgepoana nɛ Kadmiɛl nɛ mo bibinyɛn, nɛ b la Hodaviya
         be kaman to ebi na, n ta Hɛnadad nɛ mo bibinyɛn nɛ mo kurgepoana nɛ bumo kikɛ shi
         Livai be kabuna na e daŋ ber abar so a keni basa nɛ baa pɔr Ebɔrɛ be lambu na so.10 Bepɔrpo na ka baŋ tɔl Enyɛnpe Ebɔrɛ be lambu na be gbaltɔlase na n loge, nɛ bɔrɛmatapoana
         ta bumo be epiŋi m buu nseŋ ta mbel nɛ Asaf be mbinyɛnso nɛ b la Livaiebi na malɛ
         ta edawuro, nɛ bekama yili bumo be eyilikpa nseŋ fara a boŋ nshɛ a kpaŋ Ebɔrɛ. Ŋkpal
         manɛ so, ketande nɛ ewura Deevid nase n sa bumo nna na. 11 Le be kapandi be kashɛ nɛ b daa boŋ a fur Enyɛnpe Ebɔrɛ na:“Enyɛnpe Ebɔrɛ na walɛ;Kasha nɛ e kɔ n sa Israɛl na maŋ kɔ ekar.”Ndoŋ nna nɛ basa na kikɛ fara a kpaŋ Enyɛnpe Ebɔrɛ na awɔrso, ŋkpal b ka tɔl mbe lambu
         na be gbaltɔlase so. 12 Basa kpar nɛ b daa la bɔrɛmatapoana nɛ Livaiebi nɛ nnaŋ be benimuana na be galeŋga
         ka daa nyi kananɛ lambu dra na daa du so, b ka wu kepopɔr ere be gbaltɔlase na nɛ
         b shu awɔrso; ama beko bre daa wora awɔr kagbenefuliso nna. 13 K daa du kpakpa nɛ kepin awɔr nɛ b daa wora na be kumo nɛ k daa la kagbenefuli peya
         nɛ kumo nɛ k daa la kushu peya. Ŋkpal manɛ so, basa na kikɛ daa wora awɔr na nna ga
         nɛ k daa yɔ kufɔ kufɔ.

Beko ka maŋ shuli fanɛ b pɔr bɔrɛlambu na be asheŋ41 Juda nɛ Bɛnjamin ebi be bedoŋ ka nu fanɛ Israɛlebi na bɛta m ba nɛ b ba lɔŋɛ Enyɛnpe,
         Israɛl be Ebɔrɛ na be lambu m pɔr, 2 nɛ b yɔ Zerubabel nɛ mbuna mbuna be benimuana na kutɔ n ya kaŋɛ le: “Men shin nɛ an
         chɛ menyi to n pɔr. Ŋkpal manɛ so, anyi nɛ menyi kikɛ bee shuŋ Ebɔrɛ koŋwule nna.
         Yili jemanɛ nɛ Asiriya be ewura, Esahadɔn, bar anyi kasawule ere so hale m ba fo kabre;
         menyi be Ebɔrɛ ere nɛ anyi alɛ gba bee shuŋ nsaa lara sarga a sa.”3 Nɛ Zerubabel nɛ Joshuwa nɛ Israɛl be mbunaana na be benimuana na malɛ kaŋɛ bumo: “Anyi
         maa sha menyi be kechɛto ashi bɔrɛlambu na be kepɔr n sa Enyɛnpe anyi be Ebɔrɛ na
         to. Anyi nawule beeŋ tiŋ m pɔr kumo fanɛ kananɛ Pɛshiya be ewura, Sairus yili na.”4 Ndoŋ nna nɛ Judaebi be bechenashapoana na fara a funti bumo a fin kananɛ baaŋ wora
         m pɔ Judaebi na aba nseŋ shin nɛ kufu a pɛ bumo nɛ b yige lambu na be kelɔŋɛ m pɔr.
         5 Nɛ b ya ber Pɛshiya be gomena be benimu ko paa fanɛ b ba funti Judaebi na n lara bumo
         lambu na be kapɔr to. Ewura Sairus be jemanɛ so nɛ b keta kumo loŋ hale m ba fo ewura
         Dariɔs be jemanɛ so.Beko ka maŋ shuli fanɛ b lɔŋɛ Jerusalɛm m pɔr be asheŋ6 Kafɛ nɛ ewurgboŋ Zɛɛzɛs ji kuwura na nɛ basa nɛ b daa wɔ Juda nɛ Jerusalɛm to na be
         bedoŋ sibɛ kawɔl ŋ ku bumo kɔnɔ.7 Pɛshiya be ewurgboŋ Atazɛzɛs be jemanɛ to gba, Bishlam nɛ Mitrɛdat nɛ Tabil nɛ bumo
         braana sibɛ kawɔl nna n sa ewurgboŋ Atazɛzɛs. Aramaik be ŋgbar to nɛ b daŋ sibɛ kumo.8 Rehum nɛ e daa la gomena na nɛ Shimshayi nɛ mo alɛ daa la efuli na be esibɛpo na e
         sibɛ kawɔl na n sa ewurgboŋ Atazɛzɛs a malga Jerusalɛm be asheŋ a kaŋɛ le:9 “Rehum nɛ e la gomena na nɛ Shimshayi nɛ e la efuli na be esibɛpo na nɛ bumo braana
         demujipoana nɛ benimuana nɛ baa keni basa nɛ b shi Tripolis nɛ Pɛshiya nɛ Erɛk nɛ
         Babilɔn be efuliana so na, n ta Elam ebi nɛ b shi Susa na nɛ 10 basa nɛ bunyaŋwura Ashubanipal daŋ shin nɛ b ba chena Samɛria be kadegboŋ to na nɛ
         nde nɛ a wɔ Yufreetes be epeŋitɔrkpa be kasawule so na kikɛ e naa sibɛ kawɔl ere na.11 Ewurgboŋ Atazɛzɛs, fo nyɛrbi nɛ fo basa nɛ b chena lɔrgboŋ nɛ baa tre Yufreetes na
         be epeŋitɔrkpa be kasawule so na e naa sibɛ fo kawɔl ere:12 ‘Yiramu, anyee sha fo pin fanɛ Juwebi nɛ b shi fo kutɔ m ba anyi kutɔ nfe na yɔ Jerusalɛm
         nna n ya kaa lɔŋɛ kade lubi nɛ k maŋ kɔ kasonu na a pɔr. B tiŋ n fara a pɔr kumo be
         egbalana nsaa lɔŋɛ kumo be gbaltɔlaseana gba. K maaŋ chɛr baaŋ pɔr kumo n loge.13 Yiramu, nɛ basa ere baŋ lɔŋɛ kade ere m pɔr nɛ kumo be egbalana kikɛ yili, kumo ere
         b maaŋ naŋ ka lampo ŋko toto kikɛ n sa ewura. Loŋ malɛ beeŋ shin nɛ ewura be kpanjawu
         to be amansherbi a duga so. 14 Ŋkpal fo ka wɔ anyi a keni so nɛ anyi alɛ maa sha ewura ka ji nyɔmɔ so nɛ anyee sibɛ
         fo kawɔl ere na 15 nɛ fo shin nɛ b keni fo nananyɛnana nɛ fo tutoana be nwɔl nɛ a dese na to. Feeŋ wu
         fanɛ le be kade ere la kade lubi nna nɛ k bee bar etɔrɔ bewura so. Kusɔ nɛ k bar kumo
         be kemur nna na. 16 Yiramu, anyee sha fo baa nyi fanɛ nɛ b baŋ lɔŋɛ kade ere m pɔr, kumo ere shɛŋ maaŋ
         naa shi Yufreetes be epeŋitɔrkpa a ba fo kutɔ.’ ”17 Ndoŋ nna nɛ ewura na malɛ ta ebɔl ere n shoŋi bumo. E yɛ: “Ebɔl ere shi ma, ewurgboŋ
         Atazɛzɛs, kutɔ nna a yɔ Rehum, nɛ e la gomena nɛ Shimshayi, nɛ mo alɛ la efuli na
         so be esibɛpo na nɛ bumo braana nɛ b wɔ Samɛria nɛ Yufreetes be epeŋitɔrkpa be kasawule
         so na kikɛ kutɔ.Ma kechɔrɔ nde!”18 B daŋ kraŋ nseŋ kilgi kawɔl nɛ men sibɛ n shoŋi na n sa ma. 19 Nɛ n shin nɛ b keni asheŋ na to nseŋ wu fanɛ kashenteŋ nɛ kade na la kade lubi dra
         dra kikɛ. B daa maa sa bewura kashuli. Bumo alɛ daa kɔ keŋkenshi nɛ kagbene kpakpaso
         ga. 20 Bewura nɛ b daŋ ji eleŋ ga daŋ chena Jerusalɛm to nseŋ daŋ ji kuwura basa nɛ b daa
         tase Yufreetes be epeŋitɔrkpa be kasawule so, bumo alɛ daa tu bumo a sɔ elampo nɛ
         atoto nna. 21 Men sa basa na ebɔl fanɛ b yige kade na be kelɔŋɛ m pɔr na n ya fo fanɛ ŋ ka beeŋ
         naŋ sa bumo ekpa. 22 Men baa de so nsaa maaŋ ta kesheŋ ere m pɛl n shin nɛ ewura e paŋ mbe kepar.23 B ka kraŋ ewurgboŋ Atazɛzɛs be kawɔl na n sa Rehum nɛ Shimshayi nɛ bumo braana na
         nɛ b wora manaŋ n ya tintiŋ Juwebi nɛ b wɔ Jerusalɛm to na fanɛ b yige kade na be
         kelɔŋɛ m pɔr.24 Ndoŋ nna nɛ bɔrɛlambu na be kapɔr na shir n yili loŋ hale n ya fo Pɛshiya be ewurgboŋ
         Dariɔs be kuwurji be kafɛ nyɔsopo to.

51 Heegai nɛ Iddo pibinyɛn, Zakareya, nɛ b daa la anebiana na daŋ bɔla Israɛl be Ebɔrɛ
         nɛ e bee keni bumo so na be ketre so nna m malga n sa Juwebi nɛ b daa wɔ Juda be efuli
         so nɛ Jerusalɛm to na. 2 Kumo be kaman nɛ Shɛɛltiɛl pibinyɛn, Zerubabel, nɛ Jozadak pibinyɛn, Joshuwa, naŋ
         fara Ebɔrɛ be lambu na be kelɔŋɛ m pɔr ashi Jerusalɛm to, nɛ anebiana na daa chɛ bumo
         to.3 Ndoŋ nna nɛ lɔrgboŋ nɛ baa tre Yufreetes na be epeŋitɔrkpa be kasawule so be gomena,
         Tatɛnayi, nɛ Shɛta Bozenayi nɛ bumo braana yɔ bumo kutɔ n ya bishi bumo le: “Wanɛ
         e sa menyi ekpa fanɛ men lɔŋɛ bɔrɛlambu ere m pɔr?” 4 Kumo be kaman nɛ b bishi basa nɛ baa pɔr lambu na be atre. 5 Ama ŋkpal Ebɔrɛ ka daa keni Israɛl be benimuana na so so, Pɛshiya be benimuana na
         daŋ maŋ tiŋ n ju bumo kapɔr na be kushuŋ to. B daa sha kesibɛ kawɔl nna n sa ewurgboŋ
         Dariɔs nseŋ nu kusɔ nɛ e beeŋ kaŋɛ pɔɛŋ.6 Kawɔl nɛ Yufreetes be epeŋitɔrkpa be efuli so be gomena, Tatɛnayi, nɛ Shɛta Bozenayi
         nɛ bumo braana nɛ benimu nɛ b wɔ Yufreetes be epeŋitɔrkpa be efuli so na sibɛ n chise
         ewurgboŋ Dariɔs nde: 7 “Yiramu, anyi be bunyaŋ be kechɔrɔ nde!8 Yiramu, anyee sha nna nɛ fo pin fanɛ an yɔ Juda be efuli so n ya wu fanɛ basa na bee
         lɔŋɛ a pɔr Ebɔrɛ Ewurgboŋ na be bɔrɛlambu na. Ajembu gbɛgbɛso nɛ ndibi gbɛgbɛso nɛ
         b kɔ a pɔr kumo. Kenishipereso nɛ baa pɔr kumo, amoso kushuŋ na bee yɔ manaŋ manaŋ
         nna a sa bumo.9 Ndoŋ nna nɛ an bishi benimuana na fanɛ wanɛ e sa bumo ekpa fanɛ b lɔŋɛ bɔrɛlambu na
         m pɔr? 10 Anyi alɛ naŋ bishi m pin bumo be bejuŋkparpo be atre, saŋɛ na so anyeeŋ sibɛ amo n
         chise fo.11 Ama kusɔ nɛ b kaŋɛ nde:‘Anyi ere la Ebɔrɛ nɛ esoso nɛ kasawule kikɛ la mo peya na be anya nna. Bɔrɛlambu
         nɛ Israɛl be ewurgboŋ ko daŋ pɔr nfɛ damta nɛ a choŋ na nɛ anyee lɔŋɛ a pɔr. 12 Ŋkpal an tutoana ka daŋ wora n da Ebɔrɛ nɛ e wɔ esoso na so so, e daŋ nya agbo nna
         nseŋ shin nɛ Babilɔn be Ewurgboŋ, Nebukadneeza, nɛ e shi Chaldian, ba kɔ m pɔɔ bumo
         so. Kumo be kaman nɛ Nebukadneeza pɛ bumo anya n yɔ Babilɔn be efuli so.13 Ama kafɛ nɛ ewurgboŋ Sairus ji Babilɔn be kuwura na, nɛ e sa kɔnɔ fanɛ a daga b naŋ
         lɔŋɛ m pɔr Ebɔrɛ be lambu na. 14 Mo alɛ daŋ naŋ bɛta Ebɔrɛ be lambu to be shuwa nɛ gbiti be asɔ nɛ ewurgboŋ Nebukadneeza
         daŋ ta ashi Jerusalɛm n ya wɔtɔ mbe agbir be ebu to ashi Babilɔn na n sa Shɛɛshbaza,
         nɛ e daa la Juda be gomena na nna. 15 E ka ta amo n sa Shɛɛshbaza na nɛ e kaŋɛ fanɛ e ta asɔ ere n ya wɔtɔ bɔrɛlambu nɛ
         k wɔ Jerusalɛm na to; nseŋ lɔŋɛ Ebɔrɛ be lambu na m pɔr n yili kumo be epul dra na
         gbagba to. 16 Nɛ Shɛɛshbaza ba tɔl bɔrɛlambu na be gbaltɔlase. Yili loŋ be jemanɛ na m ba fo kabre,
         kapɔr na bee pɔr gbrɛgbrɛbi nna. K maŋ naŋ loge bre. 17 Yiramu, nɛ fee sha, fo shin nɛ b keni Babilɔn be bewura be adrasheŋ be nwɔl to, feeŋ
         wu fanɛ kashenteŋ nɛ ewurgboŋ Sairus daŋ sa ekpa fanɛ b lɔŋɛ Ebɔrɛ be lambu na m pɔr
         ashi Jerusalɛm to. Kumo be kaman nɛ ewura e shin nɛ an nu kusɔ nɛ e bee sha demu ere
         to.’ ”

Kusɔ nɛ Ewurgboŋ Dariɔs yili be asheŋ61 Nɛ Ewurgboŋ Dariɔs kaŋɛ fanɛ b keni Babilɔn be bewura be adrasheŋ be nwɔl to, nɛ b
         wora loŋ. 2 Ndoŋ nna nɛ b wu kawɔl ko ashi Midia be efuli so be kadegboŋ nɛ baa tre Ɛkbatana na.
         Kubɔya nɛ k daa wɔ kawɔl na to nde:3 Kafɛ nɛ ewurgboŋ Sairus ji kuwura na nɛ e sa kɔnɔ a yɔ Ebɔrɛ be lambu nɛ k wɔ Jerusalɛm
         to na be kaplɛa so le:“Bɔrɛlambu nɛ k daa wɔ Jerusalɛm to na daga kelɔŋɛ m pɔr nseŋ shin nɛ k baa la kakpa
         nɛ basa beeŋ baa lara esarga. Kumo be gbaltɔlase gba daga ketɔl. A daga kumo be jeŋgreŋ
         e baa la ayadra adekpanu nɛ kumo be mparto malɛ gba e baa la ayadra adekpanu. 4 Nɛ b baa pɔr kumo be egbalana, a daga b ka ta ndibi kpakpaso m bɛ ajembu be egbal
         asa kama nɛ baaŋ pɔr m bɛ abar so so. Kumo be pɔr be kukɔ na beeŋ shi ewura be amansherbi
         be lɔkɔ to nna. 5 Kumo be kaman nɛ b bɛta shuwa nɛ gbiti be asɔ nɛ ewura Nebukadneeza sulɔ n shi bɔrɛlambu
         nɛ k wɔ Jerusalɛm to n yɔ Babilɔn be efuli so na kikɛ n yɔ amo be mboŋ ashi bɔrɛlambu
         na to.”Ewura Dariɔs ka sa kɔnɔ fanɛ kushuŋ na e naŋ fara be asheŋ6 Kede be kaman nɛ ewurgboŋ Dariɔs sibɛ kawɔl n shoŋi Yufreetes be epeŋitɔrkpa be kasawule
         so be gomena, Tatɛnayi, nɛ Shɛta Bɔzanayi nɛ bumo braana nɛ b daa la efuli na be benimu
         na kikɛ ŋ kaŋɛ bumo fanɛ b sa maŋ naŋ yɔ bɔrɛlambu na ase kikɛ. 7 E yɛ: “Men sa maŋ naŋ ta menyi be asheŋ n wea bɔrɛlambu na be kepɔr na be asheŋ to.
         Men shin nɛ Juwebi be gomena nɛ bumo be benimuana na e lɔŋɛ bɔrɛlambu na m pɔr n yili
         kumo be eyilikpa dra na.8 Ma alɛ naa yili kumo nna a sa menyi fanɛ men chɛ bumo to m pɔr bɔrɛlambu na. Kukɔ
         kama nɛ k ba kapɔr na be kaplɛa so, men lara amansherbi ashi amansherbi nɛ menyee
         sɔ Yufreetes be epeŋitɔrkpa be efuli so na to ŋ ka, nɛ kushuŋ na e sa maaŋ shir n
         yili. 9 Karechɛ kikɛ, men baa sa bɔrɛmatapoana nɛ b wɔ Jerusalɛm to na asɔ fanɛ egbolu nɛ
         ekpakpa nɛ ekpakpafɔlbi nɛ ayu nɛ nfɔl nɛ yabra belbelso nɛ ɔlif be ŋku nɛ b kaŋɛ
         fanɛ baa sha nɛ b ta n lara sarga n sa Ebɔrɛ nɛ e wɔ ebɔrɛso na kikɛ. 10 Loŋ e naŋ shin nɛ b lara esarga nɛ a beeŋ par Ebɔrɛ nɛ mo alɛ e nɛfa ma nɛ ma kaman
         to ebi kikɛ.11 Ma, ewura, bee yili kumo nna fanɛ esa kama nɛ e chɛrga ma kamalga ere, meeŋ shin nɛ
         b pee mbe ebu be keyɔri nseŋ shɛl kumo n da mo n futi m bɔl. Kumo be kaman nɛ b bure
         mbe kowu na kikɛ nɛ k ki kelambure. 12 Ebɔrɛ nɛ mbe ketre deŋ Jerusalɛm be bɔrɛlambu na so na malɛ e mur ewura kama ŋko basa
         kama nɛ baaŋ chɛrga kusɔ nɛ n yili ere ŋko n fin bɔrɛlambu ere be kejija.Kusɔ nɛ ma, ewura Dariɔs yili nna na. Ekama daga fanɛ e nuu nseŋ bɛ kumo so.”13 Ndoŋ nna nɛ Tatɛnayi, nɛ e la gomena na nɛ Shɛta Bɔzanayi nɛ bumo braana nɛ benimuana
         na wora m bɛ kusɔ nɛ ewura na kaŋɛ na so. 14 Juwebi be bejuŋkparpo na daŋ wora asɔ ga ashi bɔrɛlambu na be kepɔr na to. Bumo alɛ
         daŋ naa nya keleŋto ashi anebi Heegai nɛ Zakareya, nɛ e shi Iddo be kanaŋ to na be
         keŋini to. Kananɛ Israɛl be Ebɔrɛ bɔla Pɛshiya be bewura fanɛ Sairus nɛ Dariɔs nɛ
         Atazɛzɛs so ŋ ŋini bumo kananɛ e bee sha bɔrɛlambu na gbagba chap nɛ b daŋ pɔr kumo.
         15 Ewurgboŋ Dariɔs ka ji kuwura be kafɛ shesopo be kufɔl nɛ Juwebi bee tre Ada na be
         nchɛ asa to nɛ b pɔr bɔrɛlambu na n loge. Ada la Hibruwebi be kafɛ to be kufɔl kuduanyɔsopo
         nna.16 Kumo be kaman nɛ Israɛlebi na, bɔrɛmatapoana nɛ Livaiebi nɛ bekama nɛ b bɛta m ba
         na kikɛ, be ŋgbene fuli bumo ga nɛ b ta bɔrɛlambu na m bɔɔ Ebɔrɛ enɔ. 17 Kachɛ nɛ b ta bɔrɛlambu na m bɔɔ Ebɔrɛ enɔ na, egbolu kalfa nɛ ekpakpa alfa anyɔ nɛ
         mbolpɔ alfa ana nɛ b ta n lara sarga n sa Ebɔrɛ. B daŋ mɔ mboe kudu anyɔ nna n lara
         sarga ŋ kule alubi be ketampaŋ n sa Israɛl be nnaŋ kudu anyɔ na kikɛ. 18 B daŋ ŋini bɔrɛmatapoana na nɛ Livaiebi na ashuŋ nɛ baŋ baa shuŋ bɔrɛlambu na to ashi
         Jerusalɛm to fanɛ kananɛ anebi Mosis be mbra bee ŋini na nna.Kebansonchoŋ be kejigboŋ na be asheŋ19 Juwebi be kebɛta m ba na be kufɔl juŋkparso na to be nchɛ kudu ana na nɛ b ji kebansonchoŋ
         be kejigboŋ na. 20 Bɔrɛmatapoana na nɛ Livaiebi na daŋ fɔr bumo be amu so daŋkare be ekpa so nna, nɛ
         kulubi kikɛ daŋ maŋ naŋ gbiti bumo. Nɛ Livaiebi na mɔ kebansonchoŋ be asɔbɔya na n
         sa bumo kurgepoana nɛ bɔrɛmatapoana nɛ bumo gbagba. 21 Basa nɛ b chena m mata Israɛlebi na nseŋ lara bumo be amu ashi nnyamase nɛ bumo be
         agbirsheŋ to nseŋ ta bumo be amu n sa Israɛl be Ebɔrɛ na e tu Israɛlebi na n ji kejigboŋ
         na. 22 Nchɛ ashunu nɛ baa ji bodobodo nɛ k maŋ kɔ yiisi na be kejigboŋ na kagbenefuliso Bumo
         be ŋgbene daŋ fuli bumo nna ŋkpal Enyɛnpe Ebɔrɛ na ka chɛrga Asiriya be ewura be kagbene
         nseŋ shin nɛ e chɛ bumo to nɛ b lɔŋɛ Israɛl be Ebɔrɛ be bɔrɛlambu na m pɔr so.

Anebi Ɛzra ka ba Jerusalɛm to be asheŋ71 Asheŋ ere kikɛ be kaman nɛ anebi Ɛzra shi Babilɔn be efuli so m bɛta m ba Jerusalɛm
         Pɛshiya be ewurgboŋ Atazɛzɛs be jemanɛ to. Kananɛ anebi Ɛzra be kanaŋ to lar nde:
         Ɛzra mo tuto e daa la Seraya, nɛ Seraya malɛ mo tuto daa laa Azariya nɛ mo alɛ daa
         la Hilkiya pibinyɛn. 2 Hilkiya mo tuto e daa la Shalum nɛ mo alɛ mo tuto daa la Zadɔk. Zadɔk mo tuto e daa
         la Ahitub. 3 Ahitub malɛ mo tuto e daa la Amariya nɛ mo alɛ mo tuto daa la Mɛrerɔf. 4 Mɛrerɔf mo tuto e daa la Zerahiya nɛ mo alɛ mo tuto daa la Uzzi nɛ e daa la Bukki
         pibinyɛn na. 5 Bukki mo tuto e daa la Abishuwa nɛ mo alɛ mo tuto daa la Finihas. Finihas mo tuto
         e daa la Eliaza nɛ e daa la bɔrɛmatapo nimuso Ɛɛrɔn pibinyɛn. 6 Ɛzra daŋ shi Babilɔn be efuli so nna m ba Jerusalɛm. E daa la eŋinipo nɛ e daa nyi
         Israɛl be Ebɔrɛ na be mbra nɛ e ta m bɔla Mosis so n sa mbe basa na ga nna. Ewura
         na daŋ sa Ɛzra kusɔ kama nɛ e daŋ kule mo na nna ŋkpal Ebɔrɛ be nɛfa ka daa wɔ mo
         so so. 7 Ewurgboŋ Atazɛzɛs ka ji kuwura be kafɛ shunusopo to nɛ Israɛlebi na nɛ bɔrɛmatapoana
         na nɛ Livaiebi na nɛ nshɛbompoana na nɛ mbunagboŋ kenipoana na nɛ bɔrɛlambu to be
         beshumpo na kikɛ shi Babilɔn be efuli so m bɛta m ba Jerusalɛm to.8 Loŋ be kafɛ shunusopo na be kufɔl nusopo na to nɛ Ɛzra bɛta m ba Jerusalɛm. 9 Kufɔl juŋkparso na be kachɛ juŋkparso na nɛ e daŋ koso Babilɔn be efuli so nseŋ ba
         fo Jerusalɛm kufɔl nusopo na be kachɛ juŋkparso. Ŋkpal manɛ so, Ebɔrɛ be kuwɔr wu
         be nɛfa daa wɔ anebi Ɛzra so nna. 10 Ɛzra bre daŋ ta Ebɔrɛ be mbra na be kekoya nɛ amo be kenu nseŋ wora, nɛ mbra na be
         atande be keta ŋ ŋini Israɛl be efuli so kenishipereso nna.Kawɔl nɛ ewurgboŋ Atazɛzɛs sibɛ n sa Ɛzra na be asheŋ11 Kawɔl nɛ ewurgboŋ Atazɛzɛs sibɛ n ta m bɔɔ Ɛzra nɛ e daa la bɔrɛmatapo nɛ eŋinipo
         nsaa nyi Enyɛnpe Ebɔrɛ na be atande nɛ e ta n sa Israɛlebi na nde: 12 “Ma, ewurgboŋ Atazɛzɛs, e naa sibɛ kawɔl ere a sa fo, Ɛzra, nɛ fo la bɔrɛmatapo nɛ
         Ebɔrɛ nɛ e wɔ ebɔrɛso na be mbra ŋinipo na. Fo kechɔrɔ nde! 13 Mee sa kɔnɔ fanɛ Israɛlebi be esa kama, n ta bɔrɛmatapoana nɛ Livaiebi kikɛ n ti so,
         nɛ e bee sha ketu fo n yɔ Jerusalɛm be efuli so beeŋ tiŋ m bɛ fo so n yɔ. 14 Ma, ewura nɛ ma ejinatopo ashunu, e naa shuŋi fo fanɛ fo ya keni Judiya nɛ Jerusalɛm
         be efuli so be asheŋ to a laŋɛ fo Ebɔrɛ be mbra nɛ e ta m bɔɔ fo enɔ na be kaplɛa
         so. 15 Fo alɛ kaŋ yɔ fo ta shuwa nɛ egbiti nɛ ma nɛ ma ejinatopoana ta n sa Israɛl be Ebɔrɛ
         nɛ mbe lambu wɔ Jerusalɛm to na a yɔ. 16 Ta shuwa nɛ egbiti nɛ baaŋ sa fo ashi Babilɔn be efuli so na nɛ esarga nɛ basa na
         nɛ bɔrɛmatapoana na beeŋ lara a laŋɛ bɔrɛlambu na be kaplɛa so na gba n ti so. 17 Ya ta amansherbi na be ako n tɔ egbolu nɛ ekpakpa nɛ mbolpɔ nseŋ ta ako malɛ n tɔ
         ajibi nɛ asɔnuuso n lara sarga bɔrɛsure nɛ k wɔ Ebɔrɛ be lambu nɛ k wɔ Jerusalɛm na
         so. 18 Amansherbi nɛ a beeŋ ka na malɛ, fo nɛ fo kurgepoana Juwebi na beeŋ ta amo n wora
         kusɔ kama nɛ k daga nsaa par men be Ebɔrɛ na. 19 Asɔ kama nɛ b ta n sa fo fanɛ fo ta n ya shuŋ Ebɔrɛ ashi bɔrɛlambu na to na, daga
         fanɛ fo ta amo n ya wora loŋ. 20 Kusɔ kama nɛ k daga fanɛ fo nya a laŋɛ Ebɔrɛ be bɔrɛlambu na be kepɔr be kaplɛa so,
         feeŋ tiŋ ŋ keni ewura be kpanjawu to n fin kumo. 21 Ma, ewurgboŋ Atazɛzɛs, e naa sa bekama nɛ baa keni Yufreetes be epeŋitɔrkpa be efuli
         so be amansherbi so na ebɔl fanɛ kusɔ kama nɛ Ɛzra, nɛ e la bɔrɛmatapo nɛ Ebɔrɛ be
         mbra na be eŋinipo na bee sha, b sa mo. 22 Hale nɛ e bee sha gbiti nɛ amo be egbɛ fo fanɛ kilo ŋgboŋ asa nɛ alfa ana ŋko ayu
         nɛ amo be egbɛ fo fanɛ kilo ŋgboŋ kudu ŋko yabra belbelso be egalɔn alfa ashe ŋko
         nfɔl kanaŋkamaso gba, a daga fanɛ b sa mo amo. 23 Kusɔ kama nɛ Ebɔrɛ nɛ e wɔ ebɔrɛso na baŋ kaŋɛ fanɛ e bee sha, a daga fanɛ b wora
         kumo kananɛ e bee sha na manaŋ manaŋ n sa mo. Men sa maŋ shin e nya agbo n wɔtɔ ma
         ŋko bekama nɛ baaŋ ba ma kaman na. 24 A maŋ daga fanɛ b tu bɔrɛmatapoana na nɛ Livaiebi na nɛ beshɛbompo na nɛ mbunagboŋ
         kenipoana na nɛ bekama nɛ baa shuŋ bɔrɛlambu na to na kikɛ n sɔ toto be yiri kikɛ.
         25 Ɛzra, ta kanyiasheŋ nɛ Ebɔrɛ sa fo na ŋ keni to n lara sheriajipoana nɛ demujipoana
         nɛ b baa keni to a ji asheŋ ashi Yufreetes be epeŋitɔrkpa be efuli so ndoŋ. A daga
         fanɛ b baa la basa nɛ b nyi fo Ebɔrɛ na be mbra na. Fo alɛ e naaŋ baa ŋini bekama
         nɛ b maŋ nyi amo na. 26 Esa kama nɛ e kini kewora m bɛ fo Ebɔrɛ na be mbra so ŋko ewura be mbra so daga luwu
         ŋko keju n lar efuli na so ŋko kesuge mbe kapetɛ kikɛ ŋko n ti amodoŋwura ebu be kasogberge
         nna.” 27 Ndoŋ nna nɛ Ɛzra kaŋɛ le: “Kemaŋkura e baa la an nananyɛnana be Ebɔrɛ na peya. Mo
         e sa ewura na le be nfɛra nɛ e ta bunyaŋ n sa Enyɛnpe Ebɔrɛ be lambu nɛ k wɔ Jerusalɛm
         na. 28 Mo, Ebɔrɛ koŋwule, na be katiŋ to so nɛ ewura nɛ mbe benimu nɛ basa gboŋana na kikɛ
         wu ma kuwɔr nseŋ shin nɛ n nya le be ekpa ere na. N nyɛnpe nɛ ma Ebɔrɛ na so nɛ n
         nya kagbene n ta kenyɛn m malga n sa Israɛl be benimu kpakpaso nɛ b nu nseŋ bɛ ma
         so n yɔ Jerusalɛm na.”

Nnaŋ to be benimu nɛ b tu Ɛzra n yɔ na be asheŋ81 Israɛl be nnaŋ nɛ b daa wɔ kenyaya to ashi Babilɔn be efuli so nseŋ bɛ Ɛzra so m bɛta
         m ba Jerusalɛm na be benimu e daa la: 2 Gɛɛshɔm nɛ e shi Finihas be kabuna na, nɛ Danɛl nɛ mo alɛ shi Itama be kabuna na,
         3 nɛ Shekanaya pibinyɛn, Hatush, nɛ mo alɛ gba shi Deevid be kabuna na; nɛ Zakareya
         nɛ e shi Parosh be kabuna na nɛ basa kalfa nɛ adunu e daŋ ba nɛ bumo kikɛ be atre
         daa dese nwɔl to; 4 Zɛrahiya pibinyɛn, Eliɛhɔnayi, nɛ e shi Pahaf Mowab be kabuna nɛ basa alfa anyɔ ko
         e daŋ ba; 5 Jahaziɛl pibinyɛn, Shekanaya, nɛ e shi Zaatu be kabuna nɛ basa alfa asa ko e daŋ ba;
         6 Jonatan pibinyɛn, Ebed, nɛ e shi Adin be kabuna nɛ basa adunu e daŋ ba; 7 Atalia pibinyɛn, Jeshaya, nɛ e shi Elam be kabuna nɛ basa adushunu e daŋ ba; 8 Maikel pibinyɛn, Zebadiya, nɛ e shi Shɛfatiya be kabuna nɛ basa aduburwa e daŋ ba;
         9 Jehiɛl pibinyɛn, Obadaya, nɛ e shi Jɔab be kabuna nɛ basa alfa anyɔ nɛ kuduaburwa
         e daŋ ba; 10 Josifɛya pibinyɛn, Shɛlomit, nɛ e shi Bani be kabuna nɛ basa kalfa nɛ adeshe e daŋ
         ba; 11 Bebaye pibinyɛn, Zakareya, nɛ e shi Bebaye be kabuna nɛ basa adunyɔ nɛ aburwa e daŋ
         ba; 12 Hakatan pibinyɛn, Johanan, nɛ e shi Azgad be kabuna nɛ basa kalfa nɛ kudu e daŋ ba;
         13 Ɛlifɛlɛt nɛ Jeɛl nɛ Shemaya nɛ b shi Adonikam be kabuna, nseŋ ti bumo nɛ b shir kaman
         m ba na so na, nɛ basa adeshe k e daŋ ba; 14 Utai nɛ Zakɔɔ nɛ b shi Bigvai be kabuna na nɛ basa adushunu malɛ e daŋ ba.Ɛzra ka fin Livaiebi nɛ baaŋ baa shuŋ bɔrɛlambu na to be asheŋ15 Ndoŋ nna nɛ n shɛr basa na kikɛ kabombi nɛ k bee shile a yɔ kade nɛ baa tre Ahava
         na nɛ an daŋ ji nchɛ asa ndoŋ na ase. Ŋ ka keni basa na nɛ bɔrɛmatapoana na to n daa
         maŋ wu Livaiebi bumo to. 16 Ndoŋ nna nɛ n shuŋi n tre Eliaza nɛ Ariɛl nɛ Shemaya nɛ Ɛlnatan nɛ Jarib nɛ Ɛlnatan
         nɛ Netan nɛ Zakareya nɛ Mɛshulam nɛ b daa la bejuŋkparpo na. Ma alɛ daŋ naŋ tre Jowarib
         nɛ Ɛlnatan nɛ b daa la basa nɛ b koya nsaa kɔ kenyi ga na nna. 17 Kumo be kaman nɛ n shuŋi bumo Kasifiya be efuli so be enimu nɛ baa tre Iddo nɛ mo
         braana, nɛ b la bɔrɛlambu na to be beshumpo na, kutɔ fanɛ b sa anyi basa nɛ baaŋ baa
         shuŋ Ebɔrɛ be kushuŋ ashi bɔrɛlambu na to. 18 Ŋkpal Ebɔrɛ be kuwɔrwu ka daa wɔ anyi so so, Livainyɛn ko nɛ e shi Maali be kabuna
         nɛ baa tre mo Shɛribiya na nɛ b daŋ lara n sa anyi. E daa shuŋ ga. Mo nɛ mbe mbinyɛnsobi
         nɛ mo siponyɛnsoana kuduaburwa e daŋ ba. 19 Bumo alɛ daŋ naŋ shin nɛ Hashabia nɛ Jeshaya nɛ b shi Mɛrari be kabuna malɛ nɛ bumo
         kurgepoana adunyɔ gba ba. 20 Kumo be kaman, b daŋ naŋ shin nɛ basa nɛ ewura Deevid nɛ mbe benimu daŋ yili kumo
         fanɛ b baa chɛ Livaiebi na to na to be basa alfa anyɔ nɛ adunyɔ ba nɛ b baa ka chɛ
         to a shuŋ bɔrɛlambu na to.21 Ahava be kabombi na ase nɛ ŋ kaŋɛ fanɛ a daga an kikɛ ka kishi nseŋ bar anyi be amu
         kaseto ashi Ebɔrɛ be anishito nseŋ kule mo nɛ e juŋkpar anyi nseŋ keni anyi nɛ anyi
         be mbia nɛ anyi be asɔ kikɛ so ashi anyi be enite to. 22 K daa beeŋ baa la nyɔmɔ nna n sa ma, fanɛ an ka beeŋ kaŋɛ ewura fanɛ e sa anyi esoji
         nɛ b baa kuŋ anyi ashi an doŋana kutɔ ashi anyi be enite ere to. Ŋkpal manɛ so, n
         daŋ kaŋɛ mo fanɛ an be Ebɔrɛ na bee nɛfa esa kama nɛ e ta mo yirda ŋ wɔtɔ mo to nna.
         Ebɔrɛ malɛ be kagbene maa fuli esa kama nɛ e kplaŋ mo so so. E bee gberge loŋ be esa
         kusoe nna. 23 Ndoŋ nna nɛ an kishi ŋ kule Ebɔrɛ fanɛ e kuŋ anyi nɛ mo alɛ nu anyi be kekule.24 Nɛ ŋ keni bɔrɛmatapoana na to n lara Shɛribiya nɛ Hashabia nɛ bumo kurgepoana kudu
         ko n ti bumo so. 25 Kumo be kaman nɛ ŋ karga gbiti nɛ shuwa nɛ asɔ nɛ ewura nɛ mbe benimu na nɛ Israɛlebi
         na kikɛ daŋ ta n chɛ anyi enɔ so fanɛ an ta n ya lara sarga ashi bɔrɛlambu na to na
         n sa bumo. 26 Gbiti be ndarbi alfa ashe nɛ adunu nɛ gbiti be echeenshi kalfa nɛ shuwa be ndarbi
         kalfa; 27 nɛ shuwa be echeenshi adunyɔ, nɛ amo be yawu beeŋ fo fanɛ pɔŋ kagboŋ, nseŋ ta danyaŋ
         be echeenshi anyɔ, nɛ amo nɛ shuwa be echeenshi be yawu sasa na, n ti so n sa bumo.
         28 Kumo be kaman nɛ ŋ kaŋɛ bumo le: “Menyi nɛ asɔ ere kikɛ ki asɔ cheembi nna n sa Enyɛnpe
         men nanaana be Ebɔrɛ na. Shuwa nɛ gbiti na kikɛ la kagbene koŋwule so be sarga nna
         nɛ an lara n sa Enyɛnpe men tutoana be Ebɔrɛ na. 29 Men baa de amo so nɛnɛ hale nɛ men ya fo Jerusalɛm nseŋ karga amo m bɔɔ bɔrɛmatapoana
         na enɔ ashi bɔrɛmatapo nimuso na nɛ Livaiebi nɛ Israɛlebi be nnaŋ be benimu na kikɛ
         be anishito ashi bɔrɛlambu na to.” 30 Ndoŋ nna nɛ bɔrɛmatapoana na nɛ Livaiebi na sɔ gbiti nɛ shuwa be asɔ n ta n yɔ bɔrɛlambu
         na to ashi Jerusalɛm.Kebɛta n yɔ Jerusalɛm be asheŋ31 Kufɔl juŋkparso na be kachɛ kudu anyɔsopo na nɛ an fara n shi Ahava be kabombi na
         ase a yɔ Jerusalɛm. Anyi nɛ anyi be Ebɔrɛ e daa la nɛ e daa kuŋ anyi nɛ an doŋana
         maaŋ kuŋ anyi ekpa n tu anyi ŋ kɔ ŋko beyu e kuŋ anyi ekpa n suge anyi be asɔ. 32 An ka ya fo Jerusalɛm nɛ an wushi nchɛ nsa. 33 Kachɛ nasopo na nɛ an yɔ bɔrɛlambu na to n ya karga gbiti nɛ shuwa nɛ echeenshi na
         kikɛ m bɔɔ Uriya pibinyɛn, Mɛremɔf, nɛ e daa la bɔrɛmatapo na enɔ. Mo nɛ Finihas pibinyɛn,
         Eliaza, nɛ Joshuwa pibinyɛn, Jozabad, nɛ Binuyi pibinyɛn, Nowadiya nɛ b la Livaiebi
         na e daa la. 34 An daŋ karga nseŋ ber kusɔ kama na nna nseŋ sibɛ amo be kananɛ a sa kikɛ n wɔtɔ nwɔl
         to loŋ be kamɔnchɛ na. 35 Basa nɛ b daŋ bɛta m ba na kikɛ daŋ bar esarga nna m ba chɔɔ n sa Israɛl be Ebɔrɛ
         na. B daŋ yili Israɛlebi kikɛ be katelamu to nna n ta egbolu kudu anyɔ nɛ ekpakpa
         adekpanu nɛ ashe nɛ ekpakpafɔlbi adushunu nɛ ashunu n lara sarga. Kumo be kaman nɛ
         b ta mboe kudu anyɔ n lara sarga ŋ kule alubi be ketampaŋ. B daŋ chɔɔ le be asɔbɔya
         ere kikɛ nna n lara sarga n sa Enyɛnpe Ebɔrɛ na. 36 Bumo alɛ daŋ naŋ ta kawɔl nɛ ewura na sibɛ n sa fanɛ b ta m ba sa Yufreetes be epeŋitɔrkpa
         be efuli so be gomena nɛ ndoŋ be benimu na nna n ya sa bumo. Nɛ bumo alɛ gba chɛ Israɛlebi
         na nɛ bɔrɛlambu na be kushuŋ to ga.

Anebi Ɛzra ka pin Juwebi nɛ basa pɔtɛ be kakil be asheŋ91 Asheŋ ere kikɛ ka wora n loge be kaman, nɛ Israɛlebi be bejuŋkparpo na ba kaŋɛ ma
         fanɛ basa na nɛ bɔrɛmatapoana na nɛ Livaiebi na kra maŋ lara bumo be amu ashi basa
         nɛ b chena ŋ kulti bumo na be asheŋ woraso lubi to. B ta bumo be amu n wɔtɔ Keenanebi
         nɛ Hitebi nɛ Pɛrizebi nɛ Jebusiebi nɛ Ammɔnebi nɛ Mowabebi nɛ Ijiptebi nɛ Amɔriebi
         be mbushusheŋ nɛ b daa wora to nna. 2 Juwebi be benyɛn nɛ bumo be bibinyɛnsobiana daa ta eyiri pɔtɛana be mbichesobi nna
         a kil nɛ loŋ nɛ Ebɔrɛ be basa maŋ naa du cheembi. Israɛlebi be benimuana na e daŋ
         sɔ kumo be kejuŋkpar. 3 Ŋ ka nu loŋ be kubɔya na nɛ kpɛa ma piŋi to nseŋ gberge ma kumu so nɛ katɔl be emin
         n tia nseŋ chena kagbenejija to. 4 Kagbenejija na to nɛ n chena loŋ hale n ya fo jemanɛ nɛ baa lara kaaseso be sarga
         na. Ndoŋ nna nɛ basa nɛ kufu kɔ bumo ŋkpal kusɔ nɛ Israɛl be Ebɔrɛ kaŋɛ a laŋɛ alubi
         be kaplɛa so na ba shɛr ŋ kulti ma. 5 Kaaseso be sarga be kelara be jemanɛ ka fo, nɛ n ta kagbenejija nɛ ma asɔ kpɛatoso
         na loŋ ŋ koso n ya gbir nseŋ maŋ ma enɔana so kabɔrɛkule to ŋ ŋini Enyɛnpe ma Ebɔrɛ
         na 6 nseŋ kule Ebɔrɛ ŋ kaŋɛ: “O ma Ebɔrɛ, k kɔ ma nyɔmɔ nɛ anishinyɔr nna fanɛ ŋ ka beeŋ
         maŋ ma enɔ so fo anishito, ŋkpal manɛ so, anyi be alubi shi m baŋ anyi so hale n dii
         n ya fo ebɔrɛso gba kuraa. 7 Baŋ yili an nananyɛnana be jemanɛ so m ba fo kabre, anyi be alubi baa shi ga nna.
         Ŋkpal alubi na so, anyi nɛ anyi be bewura nɛ anyi be bɔrɛmatapoana kikɛ ki anya nna
         n sa efuli pɔtɛ so ebi nɛ baa mɔ anyi nsaa suge anyi be asɔ nseŋ naa pɛ anyi a yɔ
         kenyaya to. K shin nɛ an ji anishinyɔr ga nseŋ kra ji kumo kabre. 8 Ama, O Enyɛnpe anyi be Ebɔrɛ, jemanɛ gbrɛbi nɛ k choŋ ere fo wu anyi kuwɔr nseŋ shin
         nɛ anyi be beko kra wɔ ŋkpa to ashi fo kakpa cheembi ere. Fo lara anyi kenyaya to
         nseŋ sa anyi ŋkpa popɔr. 9 An daa la anya nna, ama fo maŋ yige anyi kenyaya na to. Fo shin nɛ Pɛshiya be bewura
         wu anyi kuwɔr nseŋ shin nɛ an kraa wɔ ŋkpa to hale nɛ m ba nya ekpa nɛ an ba lɔŋɛ
         m pɔr fo bɔrɛlambu nɛ k daŋ ki kelambure a dese na. Kumo be kaman, an naŋ nya anyi
         be amu a wɔ Juda be efuli so nɛ Jerusalɛm be kade to. 10 O Ebɔrɛ, asheŋ nɛ a wora ere kikɛ be kaman, manɛ nɛ anyeeŋ naŋ kaŋɛ? Ŋkpal manɛ so,
         anyi maŋ wora m bɛ fo 11 mbra nɛ fo bɔla anebiana nɛ b daa la fo mbɔ na so n nase n sa anyi na so. B daŋ kaŋɛ
         anyi fanɛ kasawule nɛ an daa yɔ nɛ an ya chena so na la kakpa nɛ eyurpisheŋ daa shi
         nna. Ŋkpal manɛ so, basa nɛ b daa wɔ kumo so na daa wɔ mbushusheŋ nɛ eyurpisheŋ be
         kebaawɔtɔ to nna. 12 Anebiana na daŋ kaŋɛ anyi fanɛ nɛ anyee sha kenu kasawule na be ebel nseŋ ji kumo
         ŋ ka n yili anyi be kaman to ebi bre, an sa maŋ ta bumo be beche, ŋko ŋ kil bumo be
         benyɛn. B yɛ anyi alɛ e sa maŋ kaŋ ji bumo keteri, ŋko n shin nɛ b ji eleŋ anyi so.
         13 Kusogberge nɛ k ba anyi so ŋkpal anyi be alubi so ere kikɛ be kaman, an wu fanɛ fo,
         anyi be Ebɔrɛ na, kraŋ shu anyi so nna. Ŋkpal manɛ so, mannɛ kasogberge nɛ k daga
         anyi nɛ fo sa anyi na. Fo kraŋ shin nɛ anyi to be beko kraa wɔ ŋkpa to. 14 Nɛ manɛ so, nɛ anyeeŋ naŋ kini kebɛ fo mbra na so nseŋ ya ta ŋko ŋ kil le be basa
         nɛ b wɔ eyurpisheŋ to ere? Nɛ an wora loŋ feeŋ nya agbo n wora anyi nseŋ mur anyi
         gba kuraa. Fo alɛ maaŋ naŋ shin nɛ anyi to be ekoŋwule gba e baa wɔ ŋkpa to. 15 Enyɛnpe Israɛl be Ebɔrɛ, kashenteŋ jipo e la fo. Fo maŋ shin nɛ an mur, ama fo shin
         nɛ an ji ŋkpa. Anyee shuli kewora n jija fo anishito nsaa nyi fanɛ an daa maŋ kɔ ekpa
         nɛ an ba fo anishito gba kuraa.”

Israɛlebi ka kre keyige eyiri pɔtɛana be kakil be asheŋ101 Anebi Ɛzra ka wɔ nɛ alubi be ketampaŋ be kabɔrɛkule to nsaa shu ŋkpal bumo be alubi
         damta nɛ b wora na so na, nɛ Israɛlebi be benyɛn nɛ beche nɛ mbia damta ko ba yili
         ŋ kulti mo ŋ wɔtɔ a shu kenishipereso. 2 Ndoŋ nna nɛ Jehiɛl pibinyɛn, Shekanaya, nɛ e shi Elam be kabuna kaŋɛ anebi Ɛzra: “Anyi
         maŋ ji kashenteŋ n sa Ebɔrɛ ŋkpal befɔche nɛ an ta a kil ere so. Ama tama kra wɔtɔ
         n sa Israɛlebi. 3 To, men shin nɛ an nase kɔnɔ fanɛ anyeeŋ yige loŋ be beche na nseŋ lara bumo nɛ bumo
         be mbia be asheŋ ashi anyi be asheŋ to nseŋ wora asheŋ fanɛ kananɛ fo nɛ bekama nɛ
         baa ŋana Ebɔrɛ bee kaa ji anyi asoe to a kaŋɛ na, saŋɛ na so anyeeŋ wora asheŋ m bɛ
         Ebɔrɛ be mbra na so. 4 Kusɔ kama bɔɔ fo enɔ nna na, amoso, koso to nɛ an pɛ fo kashɛr to. Baa kɔ kenyɛn nɛ
         kusɔ kama e nyalɛ.”5 Ndoŋ nna nɛ anebi Ɛzra koso n shin nɛ bɔrɛmatapoana be bejuŋkparpo nɛ Livaiebi be
         bejuŋkparpo kikɛ nase nnɔ fanɛ baaŋ wora kusɔ nɛ Shekanaya kaŋɛ na. 6 Kumo be kaman nɛ e lar bɔrɛlambu na to n yɔ Eliyashib pibinyɛn, Jehohanan, be ebu
         to n ya ka wɔ ekishi to. Ajibi nɛ nchu daa maŋ beta mbe kɔnɔ, ŋkpal basa na ka maŋ
         ji kashenteŋ n sa Ebɔrɛ na so.7 Ndoŋ nna nɛ bejuŋkparpo na nɛ benimu na sa ebɔl Juda be efuli so nɛ Jerusalɛm to fanɛ
         bekama nɛ b bɛta m ba na kikɛ e shɛr Jerusalɛm to. 8 Nseŋ kaŋɛ fanɛ esa kama nɛ e kini keba nshɛr na to nchɛ asa be kefɛato, beeŋ paŋ mbe
         asɔ kikɛ. Kumo ba kaman nɛ an lara mo ashi anyi to nɛ e maaŋ naa la anyi to be eko.
         9 Nchɛ nsa na ka fo, kumo e la fanɛ, kufɔl kpanusopo na be kachɛ kudu anyɔsopo na nɛ
         Juda nɛ Bɛnjamin be efuliana so ebi kikɛ ba shɛr bɔrɛlambu na ase. Ŋkpal nshɛr na
         ka la kenishipere n sa bumo so b daŋ kplaŋ bɔrɛ so nna nɛ gboŋgboŋi ko bri bumo hale
         nɛ baa gbugbo. 10 Ndoŋ nna nɛ Ɛzra, nɛ e la bɔrɛmatapo na, koso n yili nseŋ kaŋɛ bumo: “Men maŋ ji kashenteŋ
         n sa Ebɔrɛ, ŋkpal manɛ so men ta befɔche a kil n shin nɛ Israɛl be alubi naŋ wora
         keshi n ti so. 11 Amoso, men tuba n lar men be alubi to ashi men nananyɛnana be Ebɔrɛ na be anishito
         nseŋ fara a wora mbe aparsheŋ. Men lar basa pɔtɛ nɛ b wea men to ere be asheŋ to nseŋ
         yige befɔche nɛ men ta a kil na.”12 Ndoŋ nna nɛ basa na kikɛ boŋ to awɔrso ŋ kaŋɛ: “Kashenteŋ nɛ fo ji! Anyeeŋ wora kusɔ
         nɛ fo kaŋɛ na. 13 Ama basa nɛ b shɛr nfe ere shi ga nɛ bɔrɛ malɛ naa ba ŋkpal loŋ so anyi maaŋ tiŋ a
         yil kowushina loŋ. Kumo be kaman, kesheŋ na maaŋ la kachɛ koŋwule ŋko nchɛ nyɔ be
         kesheŋ nna. Ŋkpal manɛ so, basa nɛ b wora alubi na shi ga. 14 Men shin nɛ anyi be bejuŋkparpo a shir Jerusalɛm ŋ keni demu na to n sa anyi. Kumo
         be kaman, nɛ an yili kachɛ nɛ bekama nɛ b kɔ befɔche a kil na nɛ bejuŋkparpo na nɛ
         demujipoana na kikɛ e shɛr Jerusalɛm to nfe. Loŋ e naŋ shin nɛ Ebɔrɛ be agbo e wushi
         nseŋ lar anyi so ŋkpal demu ere so.” 15 Asahɛl pibinyɛn, Jonatan, nɛ Tikva pibinyɛn, Jeezia nawule e daa maŋ shuli m bɛ kamalga
         na so; nɛ Mɛshulam nɛ Shabetayi, nɛ e shi Livai be kabuna na, malɛ daa yil bumo be
         kaman. 16 Ŋkpal galeŋga ka daŋ shuli n sa kamalga na so, Ɛzra, bɔrɛmatapo na, daŋ lara bejuŋkparpo
         na be beko nna n shin nɛ b sibɛ bumo be atre n nase. Kufɔl kudusopo na be kachɛ juŋkparso
         na nɛ b fara a keni asheŋ na to. 17 Afɔl asa nɛ b ta ŋ keni bumo nɛ b daŋ ta befɔche a kil na be asheŋ to.Benyɛn nɛ b kɔ eyiri pɔtɛ be beche a kil be asheŋ18 Benyɛn nɛ b shi bɔrɛmatapoana be kabuna nsaa kɔ eyiri pɔtɛ be beche a kil na e daa
         la Maaseia nɛ Eliaza nɛ Jarib nɛ Gɛdaliya nɛ b la Jehozadak be bibinyɛn nseŋ shi Joshuwa
         nɛ sipoana be kabuna na. 19 Bumo kikɛ daŋ nase nnɔ nna fanɛ baaŋ yige eyiri pɔtɛ nɛ b kɔ a kil na. Kumo be kaman
         nɛ bumo be ekama na ta kpakpa n lara sarga ŋ kule alubi be ketampaŋ. 20 Benyɛn nɛ b shi Imma be kabuna nseŋ daa kɔ eyiri pɔtɛ a kil na malɛ e daa la Hanani
         nɛ Zɛbadiya. 21 Bumo nɛ bumo alɛ shi Harim be kabuna nseŋ daa kɔ eyiri pɔtɛ a kil na e daa la Maaseia
         nɛ Elaija nɛ Shɛmaaya nɛ Jehiɛl nɛ Uziya. 22 Basa nɛ bumo alɛ shi Paashɛ be kabuna nseŋ ta eyiri pɔtɛ a kil na e daa la Ɛliyonayi
         nɛ Maaseia nɛ Ishmaɛl nɛ Netanɛl nɛ Jozabad nɛ Elasa. 23 Basa nɛ b shi Livai be kabuna nseŋ ta eyiri pɔtɛ a kil na e daa la Jozabad nɛ Shimɛya
         nɛ Kɛlaiya, nɛ baa tre mo Kelita na, nɛ Pɛtahiya nɛ Juda nɛ Eliaza. 24 Ɛliyashib nɛ e shi beshɛbompo be kabuna na gba daa kɔ yiri pɔtɛ nna a kil. Basa nɛ
         b daa yili bɔrɛlambu na be mbunagboŋ ase a kuŋ nseŋ ta eyiri pɔtɛ a kil e daa la Shalum
         nɛ Tɛlɛm nɛ Yuri. 25 Basa nɛ b shi Israɛl be mbuna nɛ a ka na nseŋ daa kɔ eyiri pɔtɛ a kil na malɛ e daa
         la Ramiya nɛ Iziya nɛ Malkija nɛ Mijamin nɛ Eleyaza nɛ Malkija nɛ Bɛnaya nɛ b shi
         Parosh be kabuna. 26 Bumo nɛ b shi Elam be kabuna malɛ e daa la Mataniya nɛ Zakareya nɛ Jehiɛl nɛ Abdi
         nɛ Jerɛmɔf nɛ Elaija. 27 Bumo nɛ b shi Zaatu be kabuna e daa la Ɛliyonayi nɛ Ɛliyashib nɛ Mataniya nɛ Jerɛmɔf
         nɛ Zabad nɛ Aziza. 28 Bumo nɛ b shi Bebaye be kabuna e daa la Jehohanan nɛ Hananiya nɛ Zabai nɛ Atlai. 29 Bumo nɛ b shi Bani be kabuna e daa la Meshulam nɛ Maluk nɛ Adaya nɛ Jashub nɛ Shɛal
         nɛ Jerɛmɔf. 30 Bumo nɛ b shi Pahaf Mowab be kabuna e daa la Adena nɛ Kɛlal nɛ Bɛnaya nɛ Maaseia nɛ
         Mataniya nɛ Bɛzalɛl nɛ Binuyi nɛ Manase. 31 Bumo nɛ b shi Harim be kabuna e daa la Eliaza nɛ Ishija nɛ Malkija nɛ Shemaya nɛ Shimiyɔn
         32 nɛ Bɛnjamin nɛ Maluk nɛ Shemariya. 33 Bumo nɛ b shi Hashum be kabuna e daa la Matɛnayi nɛ Matata nɛ Zabad nɛ Ɛlifɛlɛt nɛ
         Jerɛmayi nɛ Manase nɛ Shimeyi. 34 Bumo nɛ b shi Bani be kabuna e daa la Maadai nɛ Amram nɛ Yuwɛl 35 nɛ Benayi nɛ Bedaye nɛ Keluhi 36 nɛ Vaniya nɛ Meremɔf nɛ Ɛliyashib 37 nɛ Mataniya nɛ Matɛnayi nɛ Jaasu. 38 Bumo nɛ b shi Binuyi be kabuna e daa la Shimɛyi 39 nɛ Shelemaya nɛ Netan nɛ Adaya 40 nɛ Maknadebayi nɛ Shashayi nɛ Sɛɛrai 41 nɛ Azarɛl nɛ Shelemaya nɛ Shemariya 42 nɛ Shalum nɛ Amariya nɛ Josɛf. 43 Bumo nɛ b shi Nebo be kabuna e daa la Jeyɛl nɛ Matitiya nɛ Zabad nɛ Zebina nɛ Jadayi
         nɛ Jowɛl nɛ Benaya. 44 Basa ere kikɛ e daa kɔ befɔche a kil hale nɛ bumo beko daŋ ta bumo ŋ kurge mbia, ama
         b daŋ ba yige beche na nɛ mbia na kikɛ nna.NEHEMAYANehemaya be kawɔlNehemayaNehNEHEMAYABE KAWƆL

11 Ma e la Nehemaya Hakalia pibinyɛn. Asheŋ nɛ n wora nɛ amo nɛ m malga nɛ n sibɛ n wɔtɔ
         kawɔl ere to na.Ewurgboŋ Atazɛzɛs ka ji kuwura Pɛshiya be efuli so be kafɛ adunyɔ to nɛ ma, Nehemaya
         daa wɔ kadegboŋ lempo nɛ baa tre Susa nɛ k la efuli na be kadegboŋ na to nna. Juwebi
         be kufɔl nɛ baa tre Kislɛv na to e daa la. 2 N sipoana to be eko nɛ baa tre Hanani na daŋ keta benyɛn be katuŋ ko nna n shi Juda
         be efuli so m ba ndoŋ. Nɛ m bishi bumo Jerusalɛm be kade to nɛ ŋ kurgepoana Juwebi
         nɛ b shi Babilɔn nfe m bɛta n yɔ na be asheŋ. 3 Nɛ b kaŋɛ ma fanɛ basa nɛ b bɛta n yɔ Jerusalɛm na wɔ tɔrɔ nɛ awurfoŋ to nna. B yɛ
         Jerusalɛm be egbal na bure n tɔr nɛ kumo be mbunagboŋana na malɛ gba ji edɛ. 4 Ŋ ka nu loŋ nɛ n chena n shu nchɛ damta ŋkpal kumo so nseŋ kishi ŋ kule Ebɔrɛ ŋ kaŋɛ
         le: 5 “O Enyɛnpe Ebɔrɛ nɛ fo wɔ ebɔrɛso, fo e kɔ eleŋ ga nɛ fo bunyaŋ shi m baŋ so. Fo alɛ
         e naa wora a bɛ fo nnɔ naseso so a sa bekama nɛ baa sha fo nsaa wora fo mmalga kasonu.
         6 Enyɛnpe Ebɔrɛ, keni ma so nseŋ nu ma kekule ŋkpal kananɛ mee kule fo kapa nɛ kanyɛ
         ere a sa fo nyɛrbi Israɛlebi na so. N shuli fanɛ anyi Israɛlebi nɛ an nanaana kikɛ
         wora alubi ŋ gbiti fo. 7 Anyi alɛ maŋ naŋ wora fo mbra nɛ fo ta n sa an nananyɛn Mosis fanɛ e ta n sa anyi
         na gba kasonu. 8 Jande nyiŋi kusɔ nɛ fo kaŋɛ fo kayɛrbi Mosis na, fanɛ nɛ anyi Israɛlebi maŋ ji kashenteŋ
         n sa fo, kumo ere feeŋ pesaŋ anyi to n yɔ efuli pɔtɛana ko so. 9 Ama nɛ fanɛ an bɛta m ba fo kutɔ nseŋ wora kusɔ nɛ fo nase n sa anyi na bre, hale
         nɛ an pesaŋ to n sɔ durnya ere be efuli kikɛ so gba, feeŋ naŋ bɛta anyi m ba kakpa
         nɛ fo daŋ yili kumo fanɛ an baa shuŋ fo na. 10 Enyɛnpe Ebɔrɛ, fo nyɛrbi nɛ fo gbagba be basa nna na. Ŋkpal manɛ so, fo gbagba be
         eleŋgboŋ nɛ fo ta m mɔlga bumo nɛ b baa la fo basa. 11 O Enyɛnpe Ebɔrɛ, nu ma nɛ fo nyɛrbi nɛ b kɔ kasha n sa fo nsaa ŋana fo ketre na be
         kabɔrɛkule. Chɛ ma to nɛ n nya kusɔ nɛ mee tama kabre ere nseŋ shin nɛ ewura malɛ
         gba e wu ma kuwɔr.”Loŋ be jemanɛ nɛ ma e daa duga ewurgboŋ Atazɛzɛs be yabra a sa mo nɛ e bee nuu.

Nehemaya ka yɔ Jerusalɛm be asheŋ21 Juwebi be kufɔl nɛ baa tre Nisan na to nɛ ewurgboŋ Atazɛzɛs ka ji kuwura be kafɛ adunyɔ
         na to nɛ n ta yabra nɛ n ya sa mo. Mo alɛ daŋ maŋ naŋ wu ma anishiakpa ka chɛrga n
         duli esa nɛ mbe kagbenejija mo kikɛ. 2 Ndoŋ nna nɛ e bishi ma: “Manɛ nna nɛ fo anishiakpa chɛrga fanɛ esa nɛ mbe kagbenejija
         mo loŋ? Fo alɛ maa lɔ. N tama fanɛ fo kagbene e maŋ fuli fo?.”Kedaŋ shin nɛ kufu pɛ ma ga. 3 Nɛ ŋ kaŋɛ mo le: “Yiramu, Ebɔrɛ e teŋi fo efute so! Ma kagbene maŋ fuli ma, ŋkpal
         manɛ so, kadegboŋ nɛ b puli n nanaana na bure a dese nɛ kumo be mbunagboŋana kikɛ
         ji edɛ.”4 Ndoŋ nna nɛ wura na naŋ bishi ma: “Manɛ nɛ fee sha fanɛ n wora n sa fo?”Nɛ ŋ kule Ebɔrɛ ma kagbene to. 5 Kumo be kaman nɛ ŋ kaŋɛ ewura na le: “Yiramu, jande, nɛ k maaŋ tɔrɔ fo, sa ma ekpa
         nɛ n yɔ Juda be kasawule so n ya lɔŋɛ kadegboŋ nɛ b puli an nanaana kumo to na m pɔr.”6 Ewura na nɛ mbe eche e daa tase, nɛ e bishi ma le: “Nchɛ afanɛ nɛ feeŋ ta n lɔŋɛ m
         pɔr kumo n loge nseŋ bɛta m ba?” Nɛ ŋ kaŋɛ mo jemanɛ nɛ meeŋ bɛta m ba. Nɛ kumo be
         loŋ par ewura na, nɛ e shuli nseŋ sa ma akpa.7 Kumo be kaman nɛ ŋ kaŋɛ mo le: “Yiramu, jande, wora ania n sibɛ nwɔl n sa ma nɛ n
         ta n ya sa efuliana nɛ a wɔ Lɔr nɛ baa tre Yufreetes na be epeŋitɔrkpa be kaba so
         na be egomena nɛ b wɔ fo kaseto na, saŋɛ na so, meeŋ nya ekpa n yɔ Juda be efuli so
         nɛ shɛŋ maaŋ wora ma. 8 Ma alɛ daa beeŋ baa sha kawɔl nɛ meeŋ ta n ya sa kanyɛn nɛ baa tre Asaf nɛ e bee keni
         ewura be kupo so na, saŋɛ na so Asaf beeŋ sa ma ekpa nɛ ŋ ku ndibi be kupo na to n
         lɔŋɛ mbuna n wɔtɔ ebu lempo jeŋgreŋ nɛ a yil m mata bɔrɛlambu na nɛ kadegboŋ na gba
         to be egbalana na nɛ laŋ nɛ ŋ gbagba beeŋ ya kaa wɔtɔ to na. Ebɔrɛ ka daa wɔ ŋ kutɔ
         so, ewura na daŋ shuli nna n sa ma kusɔ kama nɛ n daŋ kule mo.9 Ewura na daŋ lara benapo nimuso nɛ benapo nɛ baa dii egbaŋɛ nɛ b baa kuŋ ma nna; nɛ
         b tu ma m bɔla Yufreetes be Lɔrgboŋ na be epeŋitɔrkpa be kaba so n ta nwɔl nɛ ewurgboŋ
         na sibɛ na n ya sa egomenaana nɛ b wɔ ekpa na so na. 10 Ama kanyɛn nɛ baa tre Sanballat nɛ e shi kade nɛ baa tre Horɔn na nɛ Tobaya nɛ e la
         Ammɔn be efuli so be krachigboŋ ko na ka nu fanɛ m ba na, nɛ b nya agbo ga. Ŋkpal
         manɛ so, b maa sha fanɛ esa kikɛ e chɛ Israɛlebi to.”Nehemaya ka ya keni ŋ keni Jerusalɛm be egbalana na be asheŋ11 An ka fo Jerusalɛm na be nchɛ asa be kaman, 12 nɛ ma nɛ basa gbrɛbi ko koso kanyɛso a yɔ. Jemanɛ na so nɛ ma alɛ daŋ maŋ naŋ kaŋɛ
         esa kikɛ kusɔ nɛ Ebɔrɛ ta n deŋi ma kagbene so fanɛ n wora n sa Jerusalɛmebi. Kurma
         nɛ n daŋ dii na nawule e daa la kusɔbɔya nɛ an keta n yɔ. 13 Kabuna nɛ k wɔ epeŋitɔrkpa nɛ baa tre kumo Ketaŋɛ be kabunagboŋ na to nɛ m bɔla to
         n lar n sɔ kelargato be kaseto be kaba so n ya bɔla kechubu nɛ baa tre Dragɔn na ase
         n ya fo kabunagboŋ nɛ baa tre Epi be kabuna na ase. Jemanɛ nɛ n dii kurma a choŋ na
         nɛ mee dara egbalana nɛ e bure n tɔr nɛ mbunagboŋana nɛ e daŋ chɔɔ na kikɛ. 14 Ŋ ka fo Kadegboŋ na be epeŋilarkpa na nɛ ŋ kilgi n yɔ kechubu be kabunagboŋ na ase
         nɛ ewura be Kepa na ase. Ama ekpa na daa maŋ naaŋ kpalga to a shi n sa kurma nɛ n
         daa dii na. 15 Amoso nɛ ŋ kilgi n sɔ ketaŋɛ nɛ baa tre Kidrɔn na be kaba so n ya bɔla ndoŋ a choŋ
         nsaa maŋ kumu so a keni kadegboŋ na be egbal na. Kumo be kaman nɛ m bɛta m bɔla Ketaŋɛ
         be kabunagboŋ na to n luri kadegboŋ na to pɔɛŋ nɛ kakpa bugi to. 16 Kadegboŋ na to be ekrachigboŋana na be ekama daa maŋ nyi kakpa nɛ n yɔ ŋko kusɔ nɛ
         mee wora. Le be jemanɛ ere kikɛ nɛ m maŋ naŋ kaŋɛ m braana Juwebi na shɛŋ, hale Bɔrɛmatapoana
         nɛ bejuŋkparpoana na nɛ ekrachigboŋana na nɛ Juwebi nɛ bumo alɛ gba bee chɛ to a shuŋ
         kushuŋ na kikɛ maŋ nu shɛŋ ŋ kutɔ. 17 Ama ŋ ka bɛta n yɔ na nɛ n ya kaŋɛ bumo le: “Menyi alɛ gba wu tɔrɔ nɛ an wɔ kumo to
         ŋkpal Jerusalɛm ka bure a dese nɛ kumo be mbunagboŋana kikɛ chɔɔ n tɔr nna na! Men
         wora ania n shin nɛ an pɔr kadegboŋ ere be egbalana nɛ a tɔr ere, saŋɛ na so anyi
         maaŋ naŋ ji anishinyɔr.”18 Ma alɛ daŋ naŋ kaŋɛ bumo kananɛ Ebɔrɛ wɔ ma kutɔ nseŋ chɛ ma to nɛ kusɔ nɛ ewurgboŋ
         na gba kaŋɛ ma.Ndoŋ nna nɛ b kaŋɛ: “Men shin nɛ an fara kapɔr na naniere!” Ndoŋ nna nɛ b bela ase
         nɛ b fara kushuŋ na.19 Sanballat nɛ Tobaya nɛ kalɔrbunyɛn ko nɛ baa tre mo Gɛshem ka nu kusɔ nɛ an kre kewora
         na be asheŋ nɛ b mushe anyi ga nseŋ kaŋɛ: “Manɛ nɛ menyee fɛ fanɛ menyee wora ere?
         Menyee sha kelɔŋɛ kadegboŋ na be egbalana nna m pɔr nseŋ lar ewura kaman ŋ kɔ mo kena,
         ŋko?”20 Nɛ n shuli ŋ kaŋɛ le: “Ebɔrɛ nɛ e wɔ ebɔrɛso na beeŋ chɛ anyi to nɛ an pɔɔ so, ŋkpal
         manɛ so, an la mbe nyɛrbi nna. Mo e naŋ shin nɛ an tiŋ n shuŋ kushuŋ na n loge nɛ
         shɛŋ maŋ wora. Amoso anyeeŋ fara Jerusalɛm be egbalana na be kepɔr. Ama menyi ere
         maŋ kɔ ekpa nɛ men nya kapetɛsɔ kikɛ ashi Jerusalɛm be kadegboŋ na to, ŋkpal manɛ
         so, menyi maŋ ti kumo be edaŋkaresheŋ so.”

Jerusalɛm be egbalana be kelɔŋɛ m pɔr be asheŋ31 Kananɛ b lɔŋɛ m pɔr Jerusalɛm be egbalana na nde. Bɔrɛmatapo nimuso Eliyashib nɛ mo
         braana bɔrɛmatapoana na e lɔŋɛ kakpa nɛ baa tre Mbolpɔ be Kabuna ekpa na m pɔr nseŋ
         wɔtɔ kumo akuloŋ. Kumo be kaman nɛ b yili ndoŋ n ta egbal na be mba nɛ baa tre Ebu
         jeŋgreŋ Kalfa nɛ Hanamɛl be Ebu jeŋgreŋ na kikɛ m bɔɔ Ebɔrɛ enɔ. 2 Jɛriko be kadegboŋ na be basa malɛ e shi ndoŋ m ba lɔŋɛ m pɔr egbal na be kaba nɛ
         k bɛ so na. Zakuur nɛ e la Imri pibinyɛn e pɔr kaba nɛ kumo alɛ naŋ bɛ so na. 3 Hassina be kaman to ebi e lɔŋɛ m pɔr kaba nɛ baa tre Kɔrɔtɔ be kabuna ekpa na. B daŋ
         ta mbunagboŋ na be ndibi nna n wɔtɔ nseŋ gbir akuloŋ na n wɔtɔ. Kumo be kaman nɛ b
         gbir abɛlso m mata akuloŋ na so nsaa ta ndibi gbɛgbɛso a kɔl amo to a ber so. 4 Yuraya pibinyɛn, Mɛremɔf nɛ mo nananyɛn la Hakɔz na, e lɔŋɛ m pɔr egbal na be kaba
         nɛ k bɛ so na.Bɛrekaya pibinyɛn, Mɛshulam nɛ mo nananyɛn daa la Mɛshezabel na malɛ e lɔŋɛ m pɔr
         egbal na be kaba nɛ k bɛ so na nɛ Baana pibinyɛn Zadɔk malɛ lɔŋɛ m pɔr kaba nɛ k wɔ
         kumo alɛ be kekel to na.5 Tekua be kade to ebi e daŋ daga fanɛ b lɔŋɛ m pɔr kaba nɛ k bɛ so na, ama bumo be
         bejuŋkparpoana na bre kini fanɛ b maaŋ shuŋ kushuŋ kpakpaso nɛ benimu nɛ baa keni
         beshumpo na so na sa bumo na. 6 Pasea pibinyɛn Jowada nɛ Besodaya pibinyɛn Meshulam e lɔŋɛ m pɔr kabunagboŋ nɛ baa
         tre Jeshana be kabuna na. B daŋ ta mbuna be ndibi na nɛ amo be akuloŋ ana nna n wɔtɔ
         amo be kakpa nseŋ naŋ ta abersobi na malɛ gba n wɔtɔ akuloŋ ana na to nseŋ ta ndibi
         gbɛgbɛso ŋ kɔl amo to m ber so. 7 Melataya nɛ e shi Gibiɔn be kade to nɛ Jadon nɛ e shi Mɛronɔt be kade to na, n ta
         basa nɛ b shi Gibiɔn nɛ Mizpa be ndeana to na e lɔŋɛ m pɔr egbal na be kaba nɛ k bɛ
         so na. B daŋ pɔr hale n fo Yufreetes be epeŋitɔrkpa be kebonfu na be gomena be kowu
         ekpa nna. 8 Haahaya pibinyɛn Uziɛl nɛ e la shuwa be bɔyɛpo na e lɔŋɛ m pɔr egbal na be kaba nɛ
         k bɛ so na.Hananaya nɛ e bee lɔŋɛ etulale na malɛ e lɔŋɛ m pɔr kaba nɛ k wɔ a yɔ egbal kpaŋgalaŋ
         na akpa.9 Hur pibinyɛn Refaya nɛ e daa keni Jerusalɛm be kebonfu be bargato na so na malɛ e
         lɔŋɛ m pɔr egbal na be kaba nɛ k bɛ so na.10 Egbal na be kaba nɛ k bɛ so na daŋ mata Harumat pibinyɛn Jadaya be laŋ nna nɛ e lɔŋɛ
         m pɔr ndoŋ be egbal na.Hashabnaya pibinyɛn Hatush malɛ e lɔŋɛ m pɔr kaba nɛ k bɛ so na.11 Ndoŋ nna nɛ Harim pibinyɛn Malkija nɛ Pahaf Mowab pibinyɛn Hashuub malɛ lɔŋɛ m pɔr
         mba anyɔ nɛ a bɛ so na nɛ bodobodo be ebu Jeŋgreŋ na gba n ti so.12 Halohɛsh pibinyɛn Shalum, nɛ e daa keni Jerusalɛm be Kebonfu nyɔsopo na so na nɛ mbe
         mbichesobiana e lɔŋɛ m pɔr egbal na be kaba nɛ k bɛ so na.13 Hanuun nɛ basa nɛ b wɔ Zanua be kade to e lɔŋɛ m pɔr Ketaŋɛ be kabuna na akpa. B daŋ
         wɔtɔ akuloŋ mbunagboŋ na to nna nseŋ ta abersobi n wɔtɔ amo to nseŋ ta ndibi gbɛgbɛso
         ŋ kɔl amo to m ber so. B daŋ lɔŋɛ egbal na m pɔr n fo fanɛ ayadra alfa ana nɛ adena
         nna hale n ya fo Epi be kabuna na ase.14 Rekkab pibinyɛn Malchija nɛ e daa keni Bɛf Hakkerɛm be kebonfu so na e daŋ lɔŋɛ m
         pɔr Epi be Kabuna ekpa na be egbal. E daŋ ta mbuna na be akuloŋ ana kikɛ nna n wɔtɔ
         mbuna na to nseŋ ta abɛlso be abersobi malɛ gba m mata amo so nseŋ ta ndibi gbɛgbɛso
         ŋ kɔl amo to m ber so.15 Kolhoze pibinyɛn Shalum, nɛ e daa keni Mizpa be kebonfu so na e daŋ lɔŋɛ m pɔr Kuchubu
         be Kabuna ekpa na. E daŋ ta kusɔ nna n ti mbuna na. Kumo be kaman nɛ e wɔtɔ akuloŋ
         nɛ amo be abɛlso be abersobi nseŋ ta ndibi gbɛgbɛso m ber amo so. Mo koŋwule na e
         daŋ lɔŋɛ m pɔr egbal nɛ k wɔ kakpa nɛ baa tre Shɛla be Kepa na. K daŋ mata ewura be
         kambɔl na nna nseŋ ta hale n ya fo atemprembi nɛ e dii a yɔ ewura Deevid be kadegboŋ
         na to na.16 Azbuk pibinyɛn Nehemaya nɛ e daa keni Bet Zur be kebonfu na be bargato so na malɛ
         e lɔŋɛ m pɔr egbal nɛ k bɛ so na, hale n ya fo kakpa nɛ baa puli bewura nɛ baa tre
         ndoŋ ewura Deevid be nchaŋ ase nɛ kepa nɛ b kur na nɛ benapo be echenakpa na ase.Livaiebi nɛ b shuŋ egbal na be kushuŋ na be asheŋ17 Livaiebi nɛ b lɔŋɛ m pɔr egbal na n chɔga so na e daa la Bani pibinyɛn Rehum nɛ Hashabia
         nɛ e daa keni Keyila be kebonfu be bargato so na. Mo ere daŋ yili mbe kebonfu be katelamu
         to n shuŋ kushuŋ na nna. 18 Henadad pibinyɛn Bavai nɛ e daa keni Keyila be kebonfu be bargato nɛ k ka na so na
         malɛ e lɔŋɛ m pɔr egbal na be kaba nɛ k bɛ so na.19 Joshuwa pibinyɛn Eza nɛ e daa keni Mizpa be kade so na e daŋ lɔŋɛ m pɔr kaba nɛ k
         wɔ kakpa nɛ b daa yili benapo be akɔsɔ na be anishito hale n ya fo kakpa nɛ b gbɛ
         egbal na. 20 Zabai pibinyɛn Baruk malɛ e pere kenishi n lɔŋɛ m pɔr egbal na be kaba nɛ k ka n ya
         fo bɔrɛmatapo nimuso Eliyashib be kowu ase na. 21 Yuraya pibinyɛn Mɛremɔf nɛ mo nananyɛn daa la Hakkoz na e lɔŋɛ m pɔr egbal na be kaba
         nɛ k niŋi teteri n ya fo Eliyashib be kowu be ekar na.Bɔrɛmatapoana nɛ b chɛ to m pɔr egbal na be asheŋ22 Bɔrɛmatapoana nɛ b chɛ to n lɔŋɛ m pɔr egbal na e daa la: Bɔrɛmatapoana nɛ b shi Kebonfu
         nɛ k kulti Jerusalɛm na e lɔŋɛ m pɔr egbal na be kaba nɛ k bɛ so na. 23 Nɛ Bɛnjamin nɛ Hashuub malɛ lɔŋɛ m pɔr egbal na be mba nɛ a bɛ so nsaa wɔ bumo elaŋ
         be anishito na.Maasaya pibinyɛn Azariya nɛ mo nananyɛn daa la Ananaya na malɛ e lɔŋɛ m pɔr egbal
         na be mba nɛ a bɛ so nsaa wɔ bumo be elaŋ be anishito na.24 Nɛ Henadad pibinyɛn Biniyu malɛ lɔŋɛ m pɔr egbal na be kaba nɛ k bɛ so nsaa wɔ yili
         Azariya be laŋ ase hale n ya fo kakpa nɛ b gbɛ egbal na. 25 Uzaya pibinyɛn Palal e lɔŋɛ m pɔr egbal nɛ b gbɛ na n ya fo ewurkpa be ebu jeŋgreŋ
         nɛ k mata bekumpo be kelɔnɛ ase na.Parosh pibinyɛn Pɛdaya malɛ e lɔŋɛ m pɔr kaba nɛ k bɛ so na. 26 E daŋ pɔr nna m ba fo kakpa nɛ k mata Nchu be kabuna nɛ k wɔ a laŋɛ epeŋilarkpa be
         kaba so nɛ ebu jeŋgreŋ nɛ k mata bɔrɛlambu na ase na nna. K mata kadegboŋ na be kaba
         nɛ baa tre Ofɛl nɛ bɔrɛlambu na be beshumpo na daa wɔ ndoŋ na nna.Bepɔrpoana na be beko be baru be asheŋ27 Kade nɛ baa tre Tekua na be benyɛn malɛ e daŋ lɔŋɛ m pɔr egbal na be kaba nɛ k bɛ
         so na. Kaba nyɔsopo nɛ b daŋ pɔr nna na. B daŋ yili kakpa nɛ k wɔ ebu jeŋgreŋ gboŋ
         nɛ k bee kuŋ bɔrɛlambu na be anishito hale n ya fo egbal nɛ k mata Ofɛl na nna.28 Bɔrɛmatapoana ko malɛ e lɔŋɛ m pɔr egbal na be kaba nɛ k bɛ so na. B daŋ fara kakpa
         nɛ baa tre Egbaŋɛ be Kabuna nɛ k wɔ a laŋɛ kelargato be esoso be kaba so na nna. Bumo
         be ekama malɛ daŋ lɔŋɛ m pɔr egbal na be kaba nɛ k bɛ so nsaa wɔ mo gbagba be laŋ
         to be anishito nna.29 Imma pibinyɛn Zadɔk malɛ gba e lɔŋɛ m pɔr egbal nɛ k bɛ so a wɔ mbe laŋ be anishito
         na.Nɛ Shekanaya pibinyɛn Shemaya nɛ e daa keni Epeŋilarkpa be kabuna so na malɛ lɔŋɛ
         m pɔr kaba nɛ k naŋ bɛ so na.30 Shɛlemaya pibinyɛn Hananaya nɛ Hanun nɛ e la Zalaf pibi shesopo na malɛ e lɔŋɛ m pɔr
         egbal na be kaba nɛ k bɛ kumo so na. Kumo a ti so bumo be kakpa nyɔsopo nɛ b pɔr.Bɛrekaya pibinyɛn Mɛshulam e lɔŋɛ m pɔr kaba nɛ k bɛ kumo so so nsaa wɔ mo gbagba
         be laŋ be anishito na.31 Malkija nɛ e la shuwa be bɔyɛpo na e lɔŋɛ m pɔr kaba nɛ kumo alɛ bɛ kumo so na hale
         n ya fo laŋ nɛ bɔrɛlambu na be beshumpo nɛ eyawujipoana daa wɔtɔ to na ase. Kakpa
         ere daa wɔ kabuna nɛ baa tre Gama abar be Kabuna nɛ k mata ebu nɛ k wɔ egbal na so
         ashi kelargato be esoso be epeŋilarkpa be kebonfu na be anishito nna.32 Shuwa be ebɔyɛpo nɛ eyawujipoana na malɛ e lɔŋɛ m pɔr egbal na be kakpa lalaloge.
         Kumo alɛ yili ebu nɛ k wɔ kebonfu to be ebu na nna hale n ya fo kaboŋ nɛ baa tre Mbolpɔ
         be Kabuna na ase nna.

Kananɛ Nehemaya pɔɔ bedoŋ so be asheŋ41 Sanballat, nɛ e la Samɛria be efuli so be gomena na, ka nu fanɛ anyi Juwebi na fara
         a pɔr Jerusalɛm be egbalana na, nɛ e nya agbo nseŋ fara a wora anyi be basa eyurto.
         2 Le nɛ e kaŋɛ mo braana nɛ Samɛria be benapo be anishito: “Manɛ nɛ Juwebi, basa pɔso
         be katuŋ ere bee fɛ fanɛ baa wora ere? Baa sha keta kachɛ koŋwule nna n lɔŋɛ egbal
         na m pɔr nseŋ lara esarga loŋ be kachɛ koŋwule na gbagba a? Baa fɛ fanɛ baaŋ tiŋ n
         ta ajembu nɛ a chɔɔ m biti abar so ere n lɔŋɛ kusɔ ko a?”3 Jemanɛ na so nɛ Tobaya nɛ e shi Ammɔn be efuli so na yil mo kutɔ, nseŋ kaŋɛ le: “Nuso
         bre be egbal nɛ baa sha kepɔr ere? Jiŋkaamu gba beeŋ tiŋ ŋ ŋin kumo n lɛ!”4 Ama n daŋ kule Ebɔrɛ nna ŋ kaŋɛ: “O Ebɔrɛ, basa ere kishi anyi nna nsaa sha fanɛ asheŋ
         lubi e tu anyi. Jande nu anyi be kekule nseŋ shin nɛ bumo be katege na e laŋɛ bumo
         be amu so! Shin nɛ b baa la basa nɛ bumo doŋana beeŋ pɛ bumo kena to ŋ gberge bumo
         n yɔ kabuti to. 5 Sa maŋ kaŋ ta bumo be alubi nɛ kekeni jiga nɛ b keni bepɔrpo na m paŋ bumo kikɛ.”6 Beshumpo na daŋ shuŋ ga nɛ an naŋ pɔr Jerusalɛm be egbal na n fo nferinto. 7 Sanballat nɛ Tobaya nɛ Nlɔrbu na nɛ Ammɔnebi na nɛ basa nɛ b shi kadegboŋ nɛ baa tre
         Ashdɔd na daŋ wu fanɛ egbal na daa dii nna a shin nɛ k shɛrto. Amoso b daŋ nya agbo
         nna, 8 nseŋ daŋ kre fanɛ baaŋ bar kebagato nseŋ kɔ Jerusalɛmebi na. 9 Ama an kule anyi be Ebɔrɛ nseŋ lara benapo nɛ b baa keni so nsaa kuŋ egbal na kapa
         nɛ kanyɛ kikɛ.10 Loŋ be jemanɛ na nɛ Juda be basa na daa kɔ bumo be kashɛ ko a boŋ nɛ k bee keta kebɔltofinfin.
         B yɛ:“An gben a chul to ŋkpal an ka sulɔ esulɔ gbɛgbɛso so.Ajembu burtoso na shi ga n sa anyi nɛ an sulɔ n ya lɛ.Nuso nɛ anyeeŋ wora n tiŋ m pɔr egbal na n loge kabre?”11 An doŋana malɛ daŋ naa kaŋɛ le nna: “Pɔɛŋ nɛ Jerusalɛm be basa ere e pin kusɔ nɛ k
         bee wora na, nɛ an ŋana n ya mɔ bumo kikɛ nɛ bumo be kushuŋ na e ba ekar.”12 Ama ale kudu kikɛ nɛ Jerusalɛm be basa nɛ b daŋ wea anyi doŋana to n chena na kpele
         anyi kusoe a laŋɛ kusɔ nɛ an doŋana na bee kre kewora anyi be kaplɛa so. 13 Amoso nɛ n ta etokobi nɛ ekpa nɛ ata nɛ atanyembi n sa ma basa nseŋ gama bumo kakurge
         be ntuŋso a mata egbal na be kaba nɛ k maŋ naŋ pɔr n loge na nɛ b baa kuŋ. 14 Kumo be kaman nɛ n wu fanɛ basa na be ŋgbene jija bumo, nɛ ŋ kaŋɛ bumo nɛ bumo be
         bejuŋkparpo nɛ ekrachi na le: “Men sa maa ŋana anyi doŋana ere. Men baa nyiŋi kananɛ
         Enyɛnpe na be eleŋ shi ga nɛ kananɛ mbe asheŋ bee keta kufu. Amoso men leŋ menyi be
         amu to nseŋ kɔ kenishipereso n sa menyi be basa nɛ mbia nɛ beche nɛ elantoebi!”15 An doŋana daŋ mige to m pin fanɛ an nyi ŋkre lubi nɛ baa kre a laŋɛ anyi be kaplɛa
         so na kikɛ. Ebɔrɛ malɛ daŋ jija bumo be ŋkre na nna. Amoso anyi kikɛ naŋ bɛta n yɔ
         egbal na be kelɔŋɛ m pɔr to nna. 16 Yili loŋ be jemanɛ na mbrantiɛbia na be bargato bee shuŋ nna nɛ bargato malɛ e buu
         anyɛn kale gbɛgbɛso nseŋ keta ekpa nɛ abɛlso be asɔ kuŋ eyur so nɛ ata nɛ atanyembi
         a yil a kuŋ. Anyi be benapo be benimuana na malɛ daa yili bepɔrpo na be kaman nna.
         17 Basa nɛ b daa sulɔ kapɔr be asɔ na be ekama daŋ keta kekɔsɔ enɔ koŋwule to nna nseŋ
         ta enɔ koŋwule malɛ m pɛ asɔ na to. 18 Bepɔrpo na malɛ ta etokobi nna n wɔtɔ efar to n chɛ bumo be nshɛr to. Esa nɛ e beeŋ
         foŋ kabel n juge anyi na bre daa wɔ ma kutɔ nna.19 Kumo be kaman nɛ ŋ kaŋɛ basa na nɛ bumo be ekrachi nɛ bejuŋkparpoana na le: “Ŋkpal
         anyi be kushuŋ na ka barga to a wɔ mboŋ damta so, an barga abar nna ga. 20 Men baŋ nu kabel na be kushu, men wora manaŋ m ba shɛr ŋ kulti ma. Anyi be Ebɔrɛ na
         beeŋ chɛ anyi to ŋ kɔ.”21 Amoso anyi bee wule a koso kachipurdidi nna a shuŋ egbal na be kushuŋ hale nɛ kanyɛ
         e ya biri. Basa na be bargato bee shuŋ nna nɛ bargato malɛ e keta bumo be ekpa a yil
         a kuŋ. 22 Loŋ be jemanɛ nɛ ŋ kaŋɛ basa nɛ baa keni beshumpo na so na nɛ bumo be beshumpo kikɛ
         fanɛ baa b wɔ Jerusalɛm be kadegboŋ na to kanyɛso kikɛ nsaa keni so a kuŋ kade na.
         Amoso b daa shuŋ kapaso nna nsaa keni kade na so a kuŋ kumo kanyɛso malɛ. 23 Ma nɛ m braana nɛ beshumpo na nɛ bekumpo na kikɛ maa lara anyi be asɔbuuso kanyɛso
         nsaa dese. Anyi alɛ kikɛ maa shin nɛ anyi be akɔsɔ bee barga anyi kikɛ.

Kananɛ betirpo bee wu tɔrɔ be asheŋ51 Jemanɛ ko ka fo nɛ benyɛn nɛ beche na be beko fara a fubel a bile asheŋ a malga a
         gbiti bumo braana. 2 Le nɛ beko daa kaŋɛ: “Nnaŋgboŋ nɛ anyi be beko kɔ a bela. Ayu damta nɛ e daga fanɛ
         an nya a ji nseŋ tiŋ a wɔ ŋkpa to.” 3 Nɛ beko malɛ kaŋɛ le: “Akoŋ be jemanɛ na, anyi be adɔsawule nɛ ndibi sɔrso be adɔ
         nɛ nwu nɛ an daŋ ta n yili tarma nseŋ nya ayu n ji.”4 Kumo be kaman nɛ beko malɛ kaŋɛ le: “An paŋ amansherbi nna pɔɛŋ nseŋ tiŋ ŋ ka anyi
         be adɔsawule nɛ ndibi sɔrso be akɔ n sa ewura. 5 Anyi alɛ gba la Juwebi nna, nɛ anyi be mbia nɛ bumo be mbia kikɛ la kukoŋwule. Ama
         anyi ere bee fa anyi be mbia nna nɛ baa ki anya. Naniere anyi maŋ naa kɔ kechɛto kikɛ
         be tama ŋkpal an ka ta anyi be adɔsawule nɛ ndibi sɔrso be adɔana ŋ n chɛr ayu so.”
         6 Ŋ ka nu b kaa bee fubel a bile asheŋ na nɛ agbo pɛ ma ga. 7 Ndoŋ nna nɛ n fɛ kumo be asheŋ nseŋ kaŋɛ bejuŋkparpoana na nɛ ekrachiana na le: “Manɛ
         nna nɛ menyee paŋ menyi be basa gbagba amansherbi nsaa wɔtɔ bumo nchu?Kumo be kaman nɛ n tre ekama n shɛr nseŋ malga ŋ gbiti bejuŋkparpoana na ŋ kaŋɛ bumo
         le, 8 An wora ania n tɔ anyi be basa nɛ b pɛ anya n yɔ efuli pɔtɛana so na m bɛta m ba.
         Ama naniere menyi e naa fa bumo be bedamta na, nɛ an naŋ ya tɔ bumo!” Ekrachi na nɛ
         bejuŋkparpoana na daa maŋ kaŋɛ shɛŋ, ŋkpal b ka nyi k kaa la kashenteŋ so.9 Ndoŋ nna nɛ n naŋ kaŋɛ le: “Kusɔ nɛ men wora na maŋ daga kuraa! A daga fanɛ anyi be
         kebaawɔtɔ e baa sa Ebɔrɛ bunyaŋ, saŋɛ na so nnyamase na maaŋ wu kulubi anyi to. 10 Naniere n shin nɛ basa na paŋ amansherbi nɛ aboyu ma kutɔ nna. Nteriana nɛ basa nɛ
         baa shuŋ a sa ma na gba ti so. Naniere men shin nɛ an kikɛ e ta asɔ nɛ b paŋ anyi
         na ŋ kɛ bumo. 11 Men yige menyi be akɔ kama nɛ b ji na ŋ kɛ bumo, hale nɛ a la amansherbi ŋko aboyu
         ŋko asɔnuuso ŋko ɔlif be ŋku gba. Men bɛta bumo be nsawule nɛ ndibisɔrso be adɔana
         nɛ ɔlif be ndibi be mboŋana nɛ bumo be elaŋana n sa bumo manaŋ.” 12 Nɛ bejuŋkparpo na kaŋɛ le: “Kusɔ kama nɛ fo kaŋɛ, anyeeŋ wora loŋ. Anyi beeŋ ta bumo
         be mpetɛ n sa bumo, anyi alɛ maŋ naŋ bishi bumo anyi be akɔ nɛ b ji na gba.” Ndoŋ
         nna nɛ n tre bɔrɛmatapoana na nseŋ shin nɛ bejuŋkparpoana na nase kɔnɔ bumo be anishito
         saŋɛ na so baaŋ bɛ bumo be nnɔ nɛ b nase na so. 13 Kumo be kaman nɛ n saŋɛ kreso nɛ n ta n chɛ ma kashɛr to na nseŋ gbaŋgbaŋ kumo to
         a ŋini fanɛ loŋ nɛ Ebɔrɛ beeŋ gbaŋgbaŋ bekama nɛ b maa bɛ bumo be nnɔ nase so so na.
         Kumo alɛ be kaman nɛ ŋ kaŋɛ le: “Ebɔrɛ beeŋ sɔ men be ebuana nɛ kusɔ kama nɛ men kɔ,
         saŋɛ na so, men maa naa kɔ shɛŋ.” Ndoŋ nna nɛ bekama nɛ b daa wɔ ndoŋ na shuli so
         ŋ kaŋɛ: “Amɛn!” Kumo be kaman nɛ b di Enyɛnpe Ebɔrɛ na epaŋ. Ade kikɛ be kaman nɛ
         bejuŋkparpoana na bɛ bumo be nnɔ naseso so.Nehemaya ka maa fɛ mo nawule be asheŋ14 Atazɛzɛs ka ji kuwura be nfɛ adunyɔ n ya fo nfɛ adesa nɛ anyɔsopo to nɛ ma e la Juda
         be efuli so be gomena. Nfɛ kuduanyɔ nɛ n la gomena na kikɛ, ma ŋko ŋkurgepoana maŋ
         sɔ ajibi nɛ a daga ma fanɛ gomena na. 15 Egomena kama nɛ b juŋkpar na daa tɔrɔ basa na nna ga. B daa sɔ gbiti be ndarbi adena
         nna a tɔ ajibi nɛ asɔnuuso karechɛ kikɛ nna. Bumo be nyɛrbi gba daa tɔrɔ basa na nna,
         ama ŋkpal ma ere ka bee ŋana Ebɔrɛ na so nɛ ma kebaawɔtɔ daa kɔr bumo to na. 16 Ma ere ta ma eleŋ kikɛ nna n wɔtɔ egbal na be kepɔr to nsaa maa fin shɛŋ kumo to.
         Ma alɛ maŋ tɔ nsawule ŋko nwu n sa ma kumu. Bekama nɛ bumo alɛ bee shuŋ a sa ma na
         kikɛ chɛ to nna m pɔr egbal na. 17 Basa nɛ b shi efuli pɔtɛana so m baa kaa chɔrɔ ma na be kaman, Jerusalɛm to be basa
         kalfa nɛ adunu nɛ bumo be bejuŋkparpo nɛ n daa sa ajibi. 18 Karechɛ kama mee sa kena koŋwule nɛ mbolpɔ lela ashe nɛ ŋkoshi damta nɛ ajibi nna,
         nsaa chige asɔnuuso popɔr nchɛ kudu kikɛ. Ama ade kikɛ be kaman n nyi asheŋ kpakpaso
         nɛ a beeŋ ba basa na so, amoso n daa maa sɔ gomena be kakɔka.19 O Ebɔrɛ, mee kule fo nna nɛ fo nyiŋi kusɔ nɛ n wora n sa basa ere nseŋ nɛfa ma.

Kananɛ baa kre Nehemaya nia lubi be asheŋ61 Sanballat nɛ Tobaya, nɛ Geshɛm nɛ an doŋana nɛ b ka na be beko nu fanɛ an pɔr egbal
         na n loge. Kusɔ nɛ an daa maŋ wora e la akuloŋ na be keta n wɔtɔ mbunaana na to. 2 Ŋkpal Sanballat nɛ Geshɛm ka bee sha fanɛ b tɔrɔ ma so, b ta kubɔya nna n shoŋi ma
         fanɛ m ba nɛ ma nɛ bumo e wu abar ashi ndebiana nɛ e wɔ kakpa nɛ baa tre Ono be Ketaŋɛ
         na be kuko to. 3 Nɛ ma alɛ shuŋi mbɔ ŋ kaŋɛ bumo le: “Ŋ kɔ kushuŋ kpakpaso nna a wora, amoso m maaŋ
         tiŋ n yɔ ndoŋ. M maaŋ tiŋ ŋkpal ma nɛ menyi be kewu abar so n yige kushuŋ ere.” 4 Ale ana nɛ b kela n tre ma, ama saŋkama kamalga koŋwule na nɛ ma alɛ bee kaŋɛ bumo.
         5 Ndoŋ nna nɛ Sanballat naŋ shuŋi krachi ko fanɛ e ta kawɔl m ba sa ma. 6 Le nɛ kawɔl na bee kaŋɛ: “Geshɛm kaŋɛ ma fanɛ basa bee kuli a malga asheŋ ko a kaŋɛ
         fanɛ fo nɛ fo basa bee kre anyi nia nna nɛ men lar Pɛshiya be efuli so be ewurgboŋ
         na kaman. Aloŋ malɛ so nɛ fee lɔŋɛ a pɔr egbal na. Mo alɛ naa kaŋɛ gba fanɛ fee sha
         keta fo kumu nna ŋ ki Jerusalɛm be ewura. 7 E naŋ kaŋɛ gba fanɛ fo nɛ anebiana ko wora kɔnɔkoŋwule nna fanɛ b baa malga a sa Jerusalɛm
         be kade to ebi fanɛ fo e la Juda be ewura. Kesheŋ ere la kusɔ nɛ Pɛshiya be ewurkpa
         ebi na tiŋ n nu nna, kumo so nɛ mee bar nfɛra fanɛ k daga fanɛ ma nɛ fo e chena m
         malga nɛnɛ a laŋɛ kumo be kaplɛa so na.” 8 Kumo be kaman nɛ ma alɛ sa mo ebɔl nseŋ kaŋɛ mo le: “Kashenteŋ maŋ wɔ kusɔ nɛ fee
         kaŋɛ ere to kikɛ. Fo gbagba be keblɔmbi nɛ fo wora na.” 9 B daa sha fanɛ b funti anyi nna nɛ an sa maŋ tiŋ n loge kushuŋ na. Nɛ ŋ kule Ebɔrɛ
         ŋ kaŋɛ le: “Ebɔrɛ sa ma eleŋ naniere!” 10 Kachako nɛ n yɔ nɛ n ya bɔɔ Delai pibinyɛn Shemaya nɛ e la Mehetabel mo nanabi nyɛnso
         nɛ e daŋ shir a wɔ mbe laŋ to na so nɛ e kaŋɛ ma le: “A daga fanɛ ma nɛ fo ka ŋana
         bɔrɛlambu na be kakpa cheembi na nseŋ ti akuloŋ, ŋkpal fo doŋana kaa bee sha fanɛ
         b mɔ fo na so. Baŋ yili kanyɛ ere a yɔ baŋ ba mɔ fo.” 11 Ndoŋ nna nɛ ŋ kaŋɛ: “Ma ere maŋ la basa nɛ baa shile a ŋana na be ako nna. Fee fɛ
         nna fanɛ meeŋ shile ŋ ŋana bɔrɛlambu ere to nna ŋkpal ma kumɔlga so a? M maaŋ wora
         loŋ kikɛ.” 12 Ŋ ka lɔŋɛ n fɛ kesheŋ ere be nfɛra nɛnɛ na nɛ n pin fanɛ Ebɔrɛ maŋ malga Shemaya kutɔ,
         ama Tobaya nɛ Sanballat e daŋ sa mo brɔbu nseŋ kaŋɛ mo fanɛ e kpele ma kusoe. 13 B daŋ ber mo paa nna fanɛ e funti ma nɛ n wora kulubi, saŋɛ na so ma ketre beeŋ jija
         nɛ anishinyɔr e pɛ ma. 14 Ndoŋ nna nɛ ŋ kule Ebɔrɛ le: “Ebɔrɛ nyiŋi kusɔ nɛ Tobaya nɛ Sanballat wora nɛ anebiche
         nɛ baa tre Nodaya nɛ anebiana nɛ b ka na be kananɛ b fin ekpa nɛ b funti ma. Jande
         gberge bumo kikɛ kusoe n sa ma.”Kushuŋ na be lalaloge be asheŋ15 Nchɛ adunu nɛ anyɔ nɛ an ta m pɔr Jerusalɛm be egbalana na n loge. Juwebi be kufɔl
         nɛ baa tre Elul na be kachɛ adunyɔ nɛ anusopo na nɛ egbal na be kushuŋ loge. 16 Anyi doŋana nɛ b wɔ efuli pɔtɛ so na ka nu loŋ nɛ kufu pɛ bumo, ŋkpal ekama na ka
         pin fanɛ Ebɔrɛ be kechɛto so nɛ kushuŋ na tiŋ n loge. 17 Loŋ be jemanɛ na so Juda be bejuŋkparpoana na nɛ Tobaya e daa sibɛ nwɔl a shoŋi abar.
         18 Basa damta daa yil Tobaya be kaman nna ŋkpal Ara pibinyɛn, Shekanaya ka la mo shanyɛn
         so. Kusɔ nɛ k naŋ ti so e la fanɛ mo pibinyɛn Jehohanan e ta Berekia pibinyɛn, Mɛshulam
         pibiche a kil. 19 Basa bee kaŋɛ ma ashuŋ lela nɛ Tobaya bee wora kikɛ nna saŋɛ na so baaŋ nu ma kɔnɔ
         to be kamalga n ya kaŋɛ mo. Saŋkama mo alɛ bee sibɛ nwɔl nna a funti ma.

71 Naniere b loge egbal na be kelɔŋɛ m pɔr nseŋ ta mbuna na be akuloŋ na n wɔtɔ amo to.
         Kumo be kaman nɛ b sa bɔrɛlambu to be bekumpo na nɛ beshɛbompo na nɛ Livaiebi nɛ b
         ka na kikɛ bumo be ashuŋ. 2 Basa anyɔ nɛ n daŋ lara fanɛ b baa la benimu nsaa keni Jerusalɛm be kadegboŋ na so.
         Bumo e la n sipo Hanani nɛ Hananiya nɛ e la enapo nimuso nɛ e bee keni kakpa lempo
         na so na. Ŋkpal manɛ so, Hananiya la esa nɛ feeŋ tiŋ n yirda nna, mo alɛ nseŋ naa
         kɔ kabɔrɛŋana a chɔ basa damta. 3 Kumo be kaman nɛ ŋ kaŋɛ bekumpo fanɛ b sa maa wule a bugi Jerusalɛm be mbuna na, ama
         epeŋi daŋ nna pɔɛŋ. A daga fanɛ b baa ti amo a ber amo so kaaseso pɔɛŋ nsaa koso kushuŋ
         to. Ma alɛ naŋ kaŋɛ bumo nna fanɛ b lara bumo gbagba to be basa nɛ b shi Jerusalɛm
         to nɛ b baa yili egbal na be mboŋ ko a kuŋ kumo nɛ beko malɛ e baa kuŋ bumo be nwuana.Basa nɛ b shi kenyaya to m ba na be atre be asheŋ(Ɛzra 2:1-70)4 Jerusalɛm daa la kade gboŋgboŋi nna, ama basa gbrɛbi ko e daa wɔ kumo to. Bumo alɛ
         daa maŋ naŋ lɔŋɛ m pɔr bumo be nwu ndoŋ. 5 Amoso Ebɔrɛ daŋ sa ma nfɛra nna fanɛ ŋ gama basa na nɛ bumo be bejuŋkparpo nɛ ekrachi
         na ŋ keni basa nɛ ewurgboŋ Nebukadneeza pɛ n yɔ Babilɔn be efuli so nɛ b bɛta m ba
         na be nnaŋ be atre be nwɔl to ŋ karga bumo. Kusɔ nɛ n wu nwɔl na to nde.6 Basa nɛ b pɛ n yɔ Babilɔn be efuli so na be galeŋga bɛta m ba Jerusalɛm nɛ Juda be
         efuli so nna. Ekama daŋ yɔ mbe kade to nna. Jemanɛ nɛ ewurgboŋ Nebukadneeza daŋ pɛ
         bumo fanɛ anya n yɔ na, bumo be nnaŋ to be basa daa wɔ kadegboŋ nɛ baa tre Babilɔn
         na nna. 7 Bumo be bejuŋkparpo e daa la Zerubabel nɛ Joshuwa nɛ Nehemaya nɛ Azariya nɛ Ramaya
         nɛ Nahamani nɛ Mɔdikaya nɛ Bilshan nɛ Misperɛf nɛ Bigvai nɛ Nehum nɛ Baana.8-25 Israɛl be basa nɛ b bɛta m ba na be kananɛ b sa mbuna mbuna so nde:Parosh be kabuna ebi daa la basa ŋgboŋ anyɔ nɛ kalfa nɛ adushunu nɛ anyɔ nna.Shefataya be kabuna ebi daa la basa alfa asa nɛ adushunu nɛ anyɔ nna.Ara be kabuna ebi daa la basa alfa ashe nɛ adunu nɛ anyɔ nna.Pahaf Mowab be kabuna ebi, fɔŋfɔŋ Joshuwa nɛ Jɔab be kaman to ebi daa la basa ŋgboŋ
         anyɔ nɛ alfa aburwa nɛ kuduaburwa nna.Elam be kabuna ebi daa la basa kagboŋ nɛ alfa anyɔ nɛ adunu nɛ ana nna.Zaatu be kabuna ebi daa la basa alfa aburwa nɛ adena nɛ anu nna.Zakai be kabuna ebi daa la basa alfa ashunu nɛ adeshe nna.Biniyu be kabuna ebi daa la basa alfa ashe nɛ adena nɛ aburwa nna.Bebaye be kabuna ebi daa la basa alfa ashe nɛ adunyɔ nɛ aburwa nna.Azgad be kabuna ebi daa la basa ŋgboŋ anyɔ nɛ alfa asa nɛ adunyɔ nɛ anyɔ nna.Adonikam be kabuna ebi daa la basa alfa ashe nɛ adeshe nɛ ashunu nna.Bigvai be kabuna ebi daa la basa ŋgboŋ anyɔ nɛ adeshe nɛ ashunu nna.Adin be kabuna ebi daa la basa alfa ashe nɛ adunu nɛ anu nna.Atɛr nɛ mbe ketre ko la Hɛzekaya na be kabuna ebi daa la basa adekpanu nɛ aburwa nna.Hashum be kabuna ebi daa la basa alfa asa nɛ adunyɔ nɛ aburwa nna.Bɛzai be kabuna ebi daa la basa alfa asa nɛ adunyɔ nɛ ana nna.Harif be kabuna ebi daa la basa kalfa nɛ kudu anyɔ nna.Gibiɔn be kabuna ebi daa la basa adekpanu nɛ anu nna.26-38 Benyɛn nɛ b daŋ shi nde ere to m bɛta m ba nde.Bɛtlɛhɛm nɛ Netofa be benyɛn daa la basa kalfa nɛ aduburwa nɛ aburwa nna.Anatɔf be benyɛn daa la basa kalfa nɛ adunyɔ nɛ aburwa nna.Bɛt Azmavɛf be benyɛn daa la basa adena nɛ anyɔ nna.Kiriaf Jearim nɛ Kefira nɛ Berof be benyɛn daa la basa alfa ashunu nɛ adena nɛ asa
         nna.Rama nɛ Gɛba be benyɛn daa la basa alfa ashe nɛ adunyɔ nɛ kako nna.Mikmas be benyɛn daa la basa kalfa nɛ adunyɔ nɛ anyɔ nna.Bɛtɛl nɛ Ai be benyɛn daa la basa kalfa nɛ adunyɔ nɛ asa nna.Nibo be benyɛn daa la basa adunu nɛ anyɔ nna.Elaam ko na be benyɛn daa la basa kagboŋ nɛ alfa anyɔ nɛ adunu nɛ ana nna.Harim be benyɛn daa la basa alfa asa nɛ adunyɔ nna.Jɛriko be benyɛn daa la basa alfa asa nɛ adena nɛ anu nna.Lɔd nɛ Hadid nɛ Ono be benyɛn daa la basa alfa ashunu nɛ adunyɔ nɛ kako nna.Senaa be benyɛn daa la basa ŋgboŋ asa nɛ alfa akpanu nɛ adesa nna.39-42 Bɔrɛmatapoana na be mbunaebi nɛ b bɛta m ba na nde.Jedaya be kabuna ebi, fɔŋfɔŋ Joshuwa be kaman to ebi, daa la basa alfa akpanu nɛ adushunu
         nɛ asa nna.Ima be kabuna ebi daa la basa kagboŋ nɛ adunu nɛ anyɔ nna.Pashɔr be kabuna ebi daa la basa kagboŋ nɛ alfa anyɔ nɛ adena nɛ ashunu nna.Harim be kabuna ebi daa la basa kagboŋ nɛ kudu ashunu nna.43-45 Livaiebi be mbunaebi nɛ bumo alɛ gba bɛta m ba nde.Joshuwa nɛ Kadmiɛl nɛ b la Hodeva be kaman to ebi be mbunaebi daa la basa adushunu
         nɛ ana nna.Bɔrɛlambu to be Nshɛbompoana nɛ b la Asaf be kaman to ebi daa la basa kalfa nɛ adena
         nɛ aburwa nna.Bɔrɛlambu to be bekumpo nɛ b la Shalum nɛ Atɛ nɛ Talmɔn nɛ Akuub nɛ Hatita nɛ Shobayi
         be kamanebi na be kabuna ebi daa la basa kalfa nɛ adesa nɛ aburwa nna.46-56 Bɔrɛlambu to be beshumpo be mbunaebi nɛ bumo alɛ gba daŋ bɛta m ba nde.Ziha nɛ Hasufa nɛ Tabaof be kabuna ebi nɛKeros Sia nɛ Paadɔn be kabuna ebi, nɛLebana nɛ Hegaba nɛ Shalmai be kabuna ebinɛ Hanan nɛ Gidɛl nɛ Gaha be kabuna ebiRia nɛ Rezin nɛ Nekoda be kabuna ebinɛ Gazam nɛ Uza nɛ Pasea be kabuna ebinɛ Bɛsai nɛ Mewunim nɛ Nefushesim be kabuna ebinɛ Bakbuk nɛ Hakufa nɛ Hahɔr be kabuna ebinɛ Bazlif nɛ Mehida nɛ Hasha be kabuna ebinɛ Bakos nɛ Sisɛra nɛ Tema be kabuna ebinɛ Nezia nɛ Hatifa be kabuna ebi57-59 Ewura Sɔlɔmɔn be nyɛrbi be mbuna ebi nɛ bumo alɛ gba bɛta m ba nde.Sotai nɛ Sofɛrɛ nɛ Pɛrida be kabuna ebinɛ Jaala nɛ Daakɔn nɛ Gidɛl be kabuna ebinɛ Shefatiya nɛ Hatil nɛ Pokerɛf Hazebem nɛ Ammɔn be kabuna ebi.60 Bɔrɛlambu to be beshumpo na nɛ Sɔlɔmɔn be nyɛrbi na be mbunaebi nɛ b bɛta na kikɛ
         daŋ koso basa alfa asa nɛ adekpanu nɛ anyɔ nna.61-62 Basa alfa ashe nɛ adena nɛ anyɔ e daŋ shi Delaya nɛ Tobaya nɛ Nekoda be mbuna m bɛta
         m ba, ama bumo alɛ daa maŋ tiŋ ŋ ŋini fanɛ b la Israɛl be basa gbagba nna. Nde nɛ
         b daŋ chena to e daa la Tɛl Mela nɛ Tɛl Hasha nɛ Cherub nɛ Adɔn nɛ Ima.63-64 Bɔrɛmatapoana nɛ b daa maŋ tiŋ n nya kawɔl nɛ k bee ŋini kananɛ bumo be nnaŋ lar e
         la Hobia nɛ Hakɔz nɛ Bazilai. Bazilai nɛ e shi bɔrɛmatapoana be kabuna ere mo nananyɛn
         daŋ ta Giliad be kasawule so be Bazilai be kabuna be eche nna nseŋ ta mo shanyɛn be
         ketre n nase mbe kabuna na. Ŋkpal b k daa maŋ tiŋ ŋ ŋini kananɛ bumo kekurge to lar
         so, b daa maŋ sa bumo ekpa nɛ b ki bɔrɛmatapoana. 65 Gomena na daŋ kaŋɛ bumo ere nna fanɛ b maaŋ tiŋ n ji ajibi nɛ b ta n lara sarga n
         sa Ebɔrɛ na ama bɔrɛmatapo ko baaŋ ta asɔ nɛ baa tre Urim nɛ Thummim na n to beri
         ŋ ŋini fanɛ b la bɔrɛmatapoana kashenteŋto nna pɔɛŋ nɛ b tiŋ n ji esargajibi na.66-69 Basa nɛ b daŋ bɛta m ba na kikɛ daŋ koso basa ŋgboŋ adena nɛ anyɔ nɛ alfa asa nɛ adeshe
         nna.Bumo be nyɛrbi nɛ mbita malɛ daa la basa ŋgboŋ ashunu nɛ alfa asa nɛ adesa nɛ ashunu
         nna.Bumo be beshɛbompo nyɛnso nɛ becheso kikɛ daa la basa alfa anyɔ nɛ adena nɛ anu nna.Bumo be egbaŋɛ malɛ daa la alfa ashunu nɛ adesa nɛ ashe nna.Bumo be ekurma nɛ a duli egbaŋɛ na malɛ daa la alfa anyɔ nɛ adena nɛ anu nna.Bumo be enyɔma daa la alfa ana nɛ adesa nɛ anu nna.Nɛ bumo be ekurma gbagba malɛ daa la ŋgboŋ ashe nɛ alfa ashunu nɛ adunyɔ.70-72 Basa damta daŋ sa asɔ nna n chɛ bɔrɛlambu na be kelɔŋɛ m pɔr be kushuŋ to. Gomena
         na gbagba daŋ sa shuwa nɛ amo be egbɛ fo fanɛ kilo aburwa nɛ ntishaŋ peper adunu nɛ
         bɔrɛmatapoana be epiŋi alfa anu nɛ adesa. Mbuna be benimuana na malɛ daŋ sa shuwa
         nɛ amo be egbɛ fo fanɛ kilo kalfa nɛ adunu nɛ asa nɛ gbiti nɛ amo alɛ be egbɛ daŋ
         fo fanɛ kilo kagboŋ nɛ alfa ana nɛ adunu nɛ aburwa. Kusɔ nɛ basa nɛ b ka na malɛ sa
         e la shuwa nɛ amo be egbɛ daŋ fo fanɛ kilo kalfa nɛ adunu nɛ asa nɛ gbiti malɛ fanɛ
         kilo kagboŋ nɛ alfa asa nɛ adunyɔ nɛ anu nɛ bɔrɛmatapoana be epiŋi adeshe nɛ ashunu.73 Ndoŋ nna nɛ bɔrɛmatapoana na nɛ Livaiebi na nɛ bɔrɛlambu to be bekumpo na nɛ beshɛbompoana
         na nɛ basa na be beko nɛ bɔrɛlambu to be beshumpo na nɛ Israɛlebi na kikɛ chena bumo
         be ndeana to ashi Juda be efuli so kikɛ.

Ɛzra ka kraŋ mbra na n sa basa na be asheŋ81 Afɔl ashunu nɛ Israɛlebi na daŋ ta n chena bumo be ndeana to n loge. Kufɔl shunusopo
         na to be kachɛ sososo na nɛ bumo kikɛ gama abar so ashi Jerusalɛm be kadegboŋ na to
         be kelɔnɛ nɛ k dese kabuna nɛ baa tre Nchu be Kabuna na ase. Kumo be kaman nɛ b kaŋɛ
         bɔrɛmatapo Ɛzra, nɛ e daa ŋini mbra nɛ Ebɔrɛ daŋ bɔla an nananyɛn Mosis so n ta n
         sa Israɛlebi na, fanɛ e ya ta mbra be kawɔl na m ba. 2 Ndoŋ nna nɛ Ɛzra ya ta mbra be kawɔl na m ba. Benyɛn nɛ beche nɛ mbia nɛ baa pin asheŋ
         to na kikɛ e daŋ shɛr ndoŋ. 3 Yili kachipurdidi n ya fo kapiidi nɛ e yili kelɔnɛ nɛ k mata kabuna so a kraŋ mbra
         be kawɔl na a sa basa na nɛ baa nu kumo nɛnɛ. 4 B daŋ ta ndibi n yuu kejaŋ nna nɛ Ɛzra yili kumo so loŋ be kachɛ nna. Basa nɛ b daa
         yil mbe jisoso a la Mattitia nɛ Shema nɛ Anaya nɛ Yuriya nɛ Hilkiya nɛ Maseya. Bumo
         nɛ bumo alɛ daa yil mbe bena so malɛ e daa la Pedaya nɛ Mishaal nɛ Malkiya nɛ Hashum
         nɛ Hash Badaana nɛ Zakareya nɛ Mɛshulam.5 Ɛzra daŋ yili kejaŋ jeŋgreŋ na so nna a keni basa na kaseto nɛ bumo alɛ gba be anishi
         yuu mo so. E ka bugi kawɔl na to a kraŋ na kikɛ nɛ basa na kikɛ yil nna. 6 Ɛzra ka kraŋ kawɔl na n loge nɛ e kaŋɛ: “Kemaŋkura e baa la Enyɛnpe Ebɔrɛ nɛ e shi
         ga na peya!” Nɛ basa na kikɛ maŋ bumo be enɔana esoso nseŋ shuli so ŋ kaŋɛ: “Amɛn!
         Amɛn!” Kumo be kaman nɛ b gbir ŋ kurgi bumo be amu n yuu to m bunyaŋ Enyɛnpe Ebɔrɛ
         na.7-8 B ka wora loŋ n loge nɛ b koso n yili nɛ Joshuwa nɛ Bani nɛ Sherebia nɛ Jamin nɛ Akkub
         nɛ Shebataya nɛ Hodia nɛ Maaseia nɛ Kɛlita nɛ Azariya nɛ Jozabad nɛ Hanan nɛ Pɛleeyaa
         nɛ b la Livaiebi na luri basa na to n ya kaa kute mbra nɛ Ɛzra kraŋ na be afito a
         ŋini bumo.9 Basa na ka nu kusɔ nɛ mbra na bee kaŋɛ na nɛ k luri bumo to ga nɛ b fara a shu. Amoso
         Nehemaya nɛ e daa la gomena na nɛ bɔrɛmatapo Ɛzra nɛ e la mbra na be eŋinipo na nɛ
         Livaiebi nɛ baa kute mbra na be afito a sa basa na kaŋɛ: “Kabre la kachɛ cheembi nna
         n sa Enyɛnpe menyi be Ebɔrɛ na. Amoso k maŋ daga fanɛ men baa shu a wora kuwɔr be
         asheŋ.” 10 Kumo be kaman nɛ Nehemaya kaŋɛ basa na: “Naniere men yɔ epe n ya wora kejigboŋ n ji
         menyi be nnɔ nseŋ ku ajibi na be ako n sa bumo nɛ b maŋ kɔ shɛŋ nɛ b ji na. Kabre
         la kachɛ cheembi nna n sa Enyɛnpe anyi be Ebɔrɛ na. Amoso men sa maŋ shin nɛ men be
         ŋgbene a baa jija menyi. Enyɛnpe Ebɔrɛ beeŋ sa menyi kagbenefuli nɛ k beeŋ sa menyi
         eleŋ.”11 Ndoŋ nna nɛ Livaiebi na bee nite a kulti a leŋ basa na to fanɛ b yige kushu n saa
         maŋ shin nɛ bumo be ŋgbene e baa jija bumo kachɛ cheembi ere. 12 Kumo be kaman nɛ basa na kikɛ lar n yɔ bumo peana n ya ji nseŋ nuu kagbenefuliso Bumo
         alɛ daŋ chige ajibi nɛ asɔnuuso nna n sa beko, ŋkpal manɛ so, b pin kusɔ nɛ mbra nɛ
         b kraŋ n sa bumo na bee ŋini.Kebaawɔ Abuu to be Kachɛgboŋ na be asheŋ13 Kumo be ŋklade nɛ nnaŋ to be benimuana na kikɛ, nɛ bɔrɛmatopoana na nɛ Livaiebi na
         yɔ Ɛzra kutɔ nɛ e ya ŋini bumo mbra na. 14 B ba pin fanɛ mbra nɛ Ebɔrɛ bɔla bumo nananyɛn Mosis so n sa bumo na bee ŋini fanɛ
         jemanɛ kama nɛ baa ji Abuu to be Kachɛgboŋ na kufɔl shunusopo na to na, a daga fanɛ
         b baa yuu abuu nɛ a maa chɛr nsaa wɔ amo to hale nɛ kachɛgboŋ na e fo ekar. 15 Bumo alɛ daŋ naŋ koya fanɛ a daga fanɛ b ber kebomboŋ efuli na kikɛ so fanɛ b yɔ kupuŋ
         to n ya ku ndibi nɛ amo be afantaŋ maa gbaŋgbaŋ fanɛ ɔlifdibi nɛ ŋkubadibi be ayabi
         m ba yuu abuu na.16 Ndoŋ nna nɛ basa na ya ku ndibi nɛ amo be afantaŋ maa gbaŋgbaŋ na be ayabi m ba yuu
         abuu bumo be achoŋiana so nɛ bumo be elaŋ to be alɔnɛ so nɛ bɔrɛlambu na be kelɔnɛ
         so nɛ alɔnɛ nɛ a dese m mata mbuna nɛ baa tre Nchu be Kabuna nɛ Efrayim be Kabuna
         ase na so. 17 Bekama nɛ b shi Babilɔn be kadegboŋ na to m bɛta m ba daŋ yuu abuu nna a wɔ amo to
         a ji Abuu to be Kachɛgboŋ na kagbenefuliso nna. Ŋkpal manɛ so, yili Nun pibinyɛn Joshuwa,
         nɛ e fara n juŋkpar Israɛlebi na ŋ kɔ n sɔ kasawule na be jemanɛ na kikɛ b maŋ daŋ
         naŋ ji kachɛgboŋ na kikɛ ama loŋ be kachɛ na. 18 Baŋ yili kachɛ nɛ b fara kachɛgboŋ na be keji n ya fo kumo be kachɛ shunusopo na,
         Ɛzra daa kraŋ mbra be kawɔl na nna a sa basa na karechɛ kikɛ. Kachɛ burwasopo na nɛ
         ekama gama abar so nɛ b bunyaŋ Ebɔrɛ, fanɛ kananɛ mbra na ŋini na.

Basa na ka bugi to ŋ kaŋɛ bumo be alubi be asheŋ91 Kufɔl shunusopo na be kachɛ adunyɔ nɛ ana na nɛ Israɛlebi na shɛr ŋ kishi nseŋ buu
         nli be nle nseŋ wora eshishɛr ŋ gbiti bumo be amu to a ŋini bumo be ŋgbene ka jija
         bumo ŋkpal bumo be alubi so so. 2 B daŋ barga bumo amu ashi befɔ na kutɔ nna nseŋ ya yili m bugi to ŋ kaŋɛ bumo nɛ bumo
         nanaana be alubi nɛ b wora. 3 Awa asa nɛ b yil a nu b ka bee kraŋ Enyɛnpe bumo be Ebɔrɛ na be mbra be kawɔl na.
         Kumo be kaman nɛ b naŋ ta awa asa malɛ ŋ kule Ebɔrɛ ŋ kaŋɛ bumo be alubi nseŋ bunyaŋ
         Enyɛnpe Ebɔrɛ na.4 Ndoŋ nna nɛ Joshuwa nɛ Kadmiɛl nɛ Bani nɛ Shebania nɛ Bunni nɛ Sherebia nɛ Bani nɛ
         Chenani dii n yili kejaŋ nɛ k yuu n sa Livaiebi na so ŋ kule Enyɛnpe bumo be Ebɔrɛ
         na awɔrso. 5 Ndoŋ nna nɛ Joshuwa nɛ Kadmiɛl nɛ Bani nɛ Hashabnaya nɛ Sherebia nɛ Hodia nɛ Shebania
         nɛ Petahiya nɛ b shi Livai be yiri to na kaŋɛ basa le:“Men koso n yili nseŋ boŋ to m maŋkuraEnyɛnpe menyi be Ebɔrɛnɛ e wɔ ŋkpa to mbaanaayɔ na.Men maŋkura mbe mamachi be Ketre na,E shi ga nɛ kɔnɔ to be mmalgamaaŋ tiŋ n ji mbe asheŋ.”Basa na ka kule Ebɔrɛ be asheŋ6 Ndoŋ nna nɛ basa na kule Ebɔrɛ ŋ kaŋɛ:“Fo nawule e la Enyɛnpe anyi be Ebɔrɛ na.Fo e to ebɔrɛso nɛ achɛkpabi kikɛ,Fo e to kasawule nɛ asɔ nɛ e wɔ kumo so kikɛ.Fo e to teku nɛ kumo to be asɔ keniso kikɛŊkpa kikɛ shi fo kutɔ nna,nɛ achɛkpabi nɛ a wɔ awɔlpa to kikɛbee fur fo a kpaŋ fo.7 Fo e la Enyɛnpe anyi be EbɔrɛFo e lara an nananyɛn Eebram dra dra naashi kade nɛ baa tre Ur nɛ k wɔ Babilɔn be efuli sonseŋ chɛrga mbe ketre ŋ ki Eebraham na.8 Ŋkpal e ka daa ji kashenteŋ a sa fo sofo nɛ mo daŋ wora kɔnɔkoŋwule be ŋkre nnafanɛ feeŋ ta Keenanebi nɛ Hitebinɛ Amɔriebi nɛ Pɛrizebi nɛJebusiebi nɛ Giigaebibe nsawule n sa mbe kaman to ebi.Naniere fo wora fo kɔnɔ naseso na m bɔlɔ sofanɛ kananɛ fee wora saŋkikɛ na.9 An nanaana ka daa wɔ Ijipt be efuli so na,fo daŋ wu awurfoŋ nɛ b daa ji.B ka ya fo Teku Peper na asenɛ b shu a fin fo kechɛto,nɛ fo alɛ nu bumo be kushunseŋ chɛ bumo to.10 Fo daa nyi kananɛ Ijipt be ewurgboŋ Fɛɛronɛ mbe ekrachiana nɛ efuli na kikɛ be basadaŋ kɔrfɛ fo basa.Amoso fo daŋ wora emamachisheŋnɛ e bee keta kufu nnaŋ gbiti Ijipt be efuli so be ewura Fɛɛro nɛ mbe basanseŋ nya ketre lela nɛk wɔtɔ hale nɛ mbre.11 Fo e daŋ shin nɛ Teku chiŋgeliŋ na ku tonɛ fo basa nite kasawule wɔlso som bɔla kumo to n dii n choŋ.Ama fo daŋ shin nna nɛ bumo doŋanabre mur nchu na to nnafanɛ kananɛ kejembu bee tɔr nchu to na.12 B ka dii teku na be kaman,karechɛ kikɛ fo daa bɔlaawɔlpa to nna a juŋkpar fo basa kapaso,nsaa bɔla edɛ be kabɔlpi soa juŋkpar a ŋini bumo ekpa kanyɛso.13 Fo daŋ shi ebɔrɛso nna ŋ gbelge m baSainai be kebee na so m ba sa fo basambra nɛ keŋini nɛ a walɛ ga n sa bumo.14 Fo yili kumo n sa bumo fanɛ b baata fo kewushiachɛ na fanɛ kachɛ cheembi.Fo daŋ kaŋɛ fo kayɛrbi Mosis nnafanɛ e ŋini bumo fo mbraana na.15 Akoŋ ka daŋ pɛ bumofo sa bumo ajibi nɛ a shi ebɔrɛso nna.Achukoŋ ka daa kɔ bumo,fo daŋ shin nɛ nchu lar kefalta to nnanɛ b nuu.Kumo be kaman nɛ fo kaŋɛ bumofanɛ b kɔ n suge kasawule nɛfo nase kumo be kɔnɔ na nna.16-17 Ama an nanaana nɛ b laŋgbene kpakpasowuraana nadaa maŋ wora fo kasonu.B daŋ teŋ emamachisheŋnɛ fo daŋ wora n sa bumo na so nna,nseŋ daŋ yili kumo fanɛ baaŋ bɛtan yɔ Ijipt be efuli so n naŋ ya ki anya ndoŋ.Ama fo, anyi be Ebɔrɛ na bee wu kuwɔr,nsaa ta alubi a paŋ manaŋ manaŋ nna.Fo la alelaworpo nna nsaa kɔ kasha nɛ kanyiti.Jemanɛ nɛ b lɔŋɛ kenabi be kapɔrdulia bunyaŋ kumo na,18 fo daa maŋ lar bumo kaman.”B daa tege fo nna a kaŋɛ:“Kegbir nɛ k kɔ n suge anyiashi Ijipt be efuli so nna na.”19 “Ŋkpal fo kuwɔrwu ka shi ga sofo daa ŋini bumo ekpa nna saŋkikɛ,fo alɛ daa maŋ yige bumo n lɛ keshishɛrsawule so.Fo daa bɔla kuwɔlpa so nna a ŋini bumoekpa kapaso nsaa bɔlaedɛ be kabɔlpi so a juŋkpar bumo kanyɛso.20 Fo Kiyoyu lela e ŋini bumo kusɔ nɛ k daganseŋ sa bumo ajibi nɛ baa tre manna na nɛ b ji.Kumo be kaman nɛ fo sa bumo nchu nɛ b nuu.21 Fo daŋ keni bumo so nɛnɛ,Nfɛ adena nɛ shɛŋ maŋ tir bumo.Bumo be asɔbuuso daa maŋ wu.Bumo be asɛbta daa maŋ ji,nɛ bumo be aya malɛ daa maŋ puŋi.22 Fo daŋ chɛ bumo to nɛ b pɔɔ bewura son suge bumo be nsawule.Hɛshbɔn be efuli so be ewura Sihɔn,nɛ Baashan be efuli so be ewura Ɔggba daŋ ti bewura nɛ b daŋ pɔɔ so na so nna.23 Fo daŋ bar bumo kasawulenɛ fo nase kumo be kɔnɔn sa bumo nanaana na so nna.Kumo be kaman nɛ fo nɛfa bumonɛ k wora fanɛ bumo be efuli so be basaka daa shi a chɔ achɛkpabi nɛ e wɔ awɔlpa to na.24 Ade kikɛ be kaman nɛ bumo nanaanakɔ n suge Keenanebi be kasawule.Fo e daŋ chɛ bumo to nɛ b kɔ m pɔɔbewuraana nɛ efuli pɔtɛana so.Fo e shin nɛ b tiŋ n wora bumo doŋanakusɔ kama nɛ baa sha kikɛ.25 Kumo be kaman nɛ b sugendegboŋ nɛ egbalana kulti nanɛ adɔsawule nɛ e walɛ.B daŋ suge nwu nɛ basa daa wɔ amo tonɛ atirbu nɛ b kur n laa to a saŋ nchu,nɛ ndibi sɔrso be adɔana,nɛ ɔlifs be ndibi be adɔananɛ ndibi sɔrso damtaana nna.B daa ji nna a moɛnseŋ daa ji eyur ŋkpal fo enɛfa damta so.26 Ade kikɛ be kaman b kraŋ lar fo kamannseŋ kini kewora fo mbra kasonu.B daŋ mɔ fo anebiananɛ b daŋ kpele bumo kusoefanɛ b bɛta m ba fo kutɔ na nna.Kumo be kaman nɛ b shoduu fo ketre.27 Amoso fo ta bumo nnam bɔɔ bumo doŋana enɔ,nɛ b kɔrfɛ bumo ga.Ama bumo be awurfoŋ na to,b daŋ kule fo fanɛ fo chɛ bumo to nna.Ebɔrɛso nɛ fo wɔ nseŋ nu bumo be kekule,ŋkpal fo kuwɔrwu ka shi ga so,fo daŋ shuŋi bejuŋkparpo nnanɛ b ba kɔ n suge bumo ashi bedoŋ be enɔ to.28 Ama b baŋ nya kayurwushi,baa kilgi nna a wora alubi a da fo so,nɛ fo naŋ ta bumo m bɔɔbumo doŋana enɔ.Kumo be kaman nɛ b naŋ kule n fin fo kechɛto,ŋkpal fo kuwɔrwu ka shi ga so,fo naŋ laŋɛ m mɔlga bumo.29 Fo kpele bumo kusoe fanɛ b bɛ fo keŋini soama ŋkpal bumo be kamoowuso,b kini kebɛ fo mbra na soamo nɛ esa beeŋ bɛ so nseŋ nya kebaawɔtɔ lela,ama ŋkpal bumo be ŋgbene kpakpaso sob kini kewora fo kasonu.30 Nfɛ damta nɛ fo kpele bumo kusoe kanyitiso,fo Kiyoyu malɛ bɔla anebiana so m malgakenishipereso n sa bumo, ama b kini kenu n sa fo.Amoso nɛ fo ta bumo bɔɔ bumo doŋana enɔ na.31 Ŋkpal fo kuwɔrwu kaa shi ga so,fo maŋ pal kaman n sa bumo ŋko m mur bumo na,ŋkpal manɛ so, fo la kuwɔrwu be Ebɔrɛ nna.32 O, anyi be Ebɔrɛ mo nɛ eleŋ kikɛ bɔɔ fo enɔ,nɛ fo asheŋ kɔ kufu;fo maa lar fo kamalga kaman kikɛ,kasha malɛ bɔlɔ fo to kiŋkiŋ.Nyiŋi awurfoŋ nɛ k ba anyi nɛ anyi be bewura nɛbejuŋkparpo nɛ bɔrɛmatapoana nɛ anebiana nɛ an nanaananɛ anyi be basa kikɛ so,yili Asiriya be ewura be jemanɛ kikɛ so m ba fo kabre.33 Fo kɔ ekpa nɛ fo tɔrɔ anyi ŋkpal fo kashenteŋ so,ama fo yige alubi nɛ an wora ere kikɛ m paŋ anyi.34 Anyi be bewura nɛ bejuŋkparpo nɛ bɔrɛmatapoananɛ an nanaana maŋ bɛ fo mbra nɛ mmalgakpakpaso mo nɛ fo ŋini bumo fanɛ b bɛ so na so.35 Ŋkpal fo nɛfa nɛ fo daŋ ta n sa fo basa sobewura e daa juŋkpar bumo.Loŋ be saŋɛ na, nɛ b daa wɔ kasawulenɛ fo ta n sa bumo na so,ama b kini nsaa wɔ kulubi to.36 Kabre an ki anya ashi kasawule lela nɛ fo ta n saan nanaana fanɛ b baa ji kumo be tɔnɔ na;an ki anya kashenteŋto.37 Kasawule na malɛ be asɔrso lela kikɛ kibewura nɛ fo lara fanɛ b baa ji kuwura anyi soŋkpal anyi be alubi so na peya nna;bumo alɛ naa ji eleŋ anyi nɛ anyi be asɔbɔya so,ŋkpal loŋ so an wɔ kagbenejija to nna.”38 Ŋkpal le so an sibɛ ŋkre kpakpaso n nase,nɛ anyi be bejuŋkparpo nɛ Livaiebinɛ bɔrɛmatapoana shuli so nɛ ŋkre na yili.

101 Basa nɛ b daŋ yisi enɔ nɛ ŋkre na yili e la Hakalia pibinyɛn Nehemaya nɛ e la gomena
         na nɛ Zɛdikaya nɛ bɔrɛmatapoana 2-8 Seria nɛ Azariya nɛ Jɛremaya,nɛ Paasha nɛ Amariya nɛ Malkijanɛ Haatush nɛ Shebania nɛ Maluknɛ Harim nɛ Meremɔf nɛ Obadayanɛ Danɛl nɛ Ginetɔn nɛ Baruknɛ Mɛshulam nɛ Abija nɛ Mijaminnɛ Mazia nɛ Bilgai nɛ Shemaya.9 Livaiebi nɛ bumo alɛ gba yisi enɔ e la,Azariya pibinyɛn Joshuwanɛ Binui nɛ e shi Henadad Kadmiɛl be kabuna,10 nɛ mo kurgepoana la Shebanianɛ Hodia nɛ Kalita nɛ Pelaya nɛ Hanan11 nɛ Maika nɛ Rehɔb nɛ Hashabia12 nɛ Zakɔɔ nɛ Sherebia nɛ Shebania13 nɛ Hodia nɛ Bani nɛ Beninu na.14 Bejuŋkparpo na malɛ e daa la Parosh nɛ Pahaf Mowab nɛ Elaa nɛ Zaatu nɛ Bani,15 nɛ Buuni nɛ Azgad nɛ Bebai,16 nɛ Adonija nɛ Bigvai nɛ Adin,17 nɛ Atɛr nɛ Hɛzekaya nɛ Azzu,18 nɛ Hodia nɛ Haashum nɛ Bɛzai,19 nɛ Harif nɛ Anatɔf nɛ Nebai,20 nɛ Magpiash nɛ Mɛshulam nɛ Heza,21 nɛ Meshezabe nɛ Zadɔk nɛ Jadua,22 nɛ Pelatia nɛ Hanan nɛ Anaya,23 nɛ Hoshia nɛ Hananiya nɛ Hashuub,24 nɛ Halohɛsh nɛ Pilha nɛ Shobek,25 nɛ Rehum nɛ Hashabna nɛ Maaseia,26 nɛ Ahia nɛ Hanan nɛ Anan,27 nɛ Maluk nɛ Harim nɛ Baana.Kɔnɔkoŋwule be ŋkre be asheŋ28-29 Anyi Israɛlebi na kikɛ, ta bɔrɛmatapoana nɛ Livaiebi nɛ bɔrɛlambu to be bekumpo na
         nɛ beshɛbompoana na nɛ bɔrɛlambu to be beshumpo na nɛ bejuŋkparpoana na n ta anyi
         be beche nɛ mbia nɛ b daŋ kikɛ n ti so, barga anyi be amu ashi befɔ nɛ b wɔ kasawule
         ere so to nna. Naniere an wora kɔnɔkoŋwule nna fanɛ anyeeŋ pin kusɔ nɛ anyee wora
         to nɛnɛ. Amoso nɛ an baŋ maŋ naŋ wora Enyɛnpe anyi be Ebɔrɛ na be mbra nɛ keŋini nɛ
         e ta m bɔla mbe kayɛrbi Mosis so n sa anyi na kasonu, kumo ere Ebɔrɛ be kɔnɔsho e
         ba anyi so.30 Anyi maaŋ shin nɛ anyi be mbicheso e kil befɔ.31 Anyi alɛ maaŋ tɔ asɔ, hale ajibi jiso gba esa kikɛ kutɔ Kewushiachɛ na ŋko kachɛ cheembi
         kikɛ.Kafɛ shunusopo kikɛ, anyeeŋ shin nɛ anyi be adɔsawule e dese n wushi. Anyi alɛ beeŋ
         ta basa be akɔ nɛ b ji anyi ŋ kɛ bumo loŋ be jemanɛ na.32 An yili kumo nna fanɛ kafɛ kikɛ anyeeŋ sa gbiti be ndarbi gbrɛbi n chɛ Ebɔrɛ be lambu
         to be kushuŋ to.33 Amansherbi na beeŋ chɛ to ŋ ka ebodobodo cheembi na nɛ karechɛ kikɛ be esarga chɔɔso
         nɛ ayu be esarga na nɛ esargagboŋ nɛ baa lara Kewushiachɛ nɛ Kufɔl Popɔr be Kachɛgboŋ
         nɛ nchɛgboŋ nɛ a ka na kikɛ be kukɔ. Amo alɛ beeŋ naŋ ka anyi be alubi be ketampaŋ
         be esarga nɛ kabɔrɛshuŋ be kukɔ kikɛ ashi bɔrɛlambu na to.34 Anyi alɛ naŋ yili kumo fanɛ kafɛ kikɛ bɔrɛmatapoana na nɛ Livaiebi nɛ basa na to be
         bebɔlpo na be nnaŋ to be basa beeŋ baa bar ndibi puga edɛ bɔrɛlambu na to nna, saŋɛ
         na so baaŋ tiŋ a lara esarga bɔrɛsure na so, fanɛ kananɛ Enyɛnpe Ebɔrɛ na yili kumo
         na. 35 Kafɛ kikɛ anyeeŋ baa bar anyi be ayu nɛ asɔrso nɛ an juŋkpar n teŋi ŋko n chuge, bɔrɛlambu
         na to.36 Anyi alɛ beeŋ naŋ bar an gbagba be ewurkoŋ nyɛnso nɛ anyi be ana nɛ mbolpɔ nɛ mboe
         be ewurkoŋ nyɛnso bɔrɛlambu na to m ba sa bɔrɛmatapoana nɛ baa shuŋ ndoŋ na nɛ b ta
         m bɔɔ Ebɔrɛ enɔ. Ŋkpal manɛ so, kusɔ nɛ k sibɛ a dese Ebɔrɛ be mbra to nna na.37 Anyi alɛ beeŋ naŋ bar aboyu nyifu nɛ an fara ŋ kɔr m ba sa bɔrɛmatapoana na ashi bɔrɛlambu
         na to. Amo nɛ asɔrso nɛ a walɛ ga na nɛ yabra popɔr nɛ ɔlif be ŋku.Anyeeŋ bar anyi be ayu teŋiso be kudu kudusopo m ba sa Livaiebi nɛ baa nite a sɔ asɔ
         ashi ndeana na to na. 38 A daga bɔrɛmatapo nɛ e shi Ɛɛrɔn be kanaŋ to ka wɔtɔ jemanɛ nɛ Livaiebi na beeŋ sɔ
         kudukudusopo na ashi nde nɛ baa shuŋ to na kikɛ. Kumo be kaman nɛ Livaiebi na gba
         e lara bumo be kudukudusopo m ba sa Ebɔrɛ ashi mbe bɔrɛlambu nɛ kumo be ebu nɛ baa
         yili bumo be ajibi nɛ asɔwurbi na to. 39 Israɛl be basa nɛ Livaiebi na daga fanɛ b bar bumo be nyifu nɛ asɔnuuso, nɛ ɔlif be
         ŋku kakpa nɛ baa yili bɔrɛlambu na to be asɔ nɛ b kɔ a daŋɛ nɛ asɔ jito na. Bɔrɛlambu
         na be kakpa nɛ bekenipo nɛ beshɛbompoana nɛ bɔrɛmatapoana na wɔ na.Anyi maaŋ kplaŋ anyi be Ebɔrɛ na be bɔrɛlambu so kikɛ.

Basa nɛ b naaŋ ba chena Jerusalɛm to na be asheŋ111 Basa na be bejuŋkparpoana na daa wɔ Jerusalɛm to nna nɛ bumo nɛ b ka na malɛ to beri
         n lara basa kudu kikɛ to be esa koŋwule nɛ e ya chena Jerusalɛm nɛ k la kade cheembi
         na to nɛ bekpanu nɛ b ka na malɛ a ya chena nde mo nɛ a ka na to. Ŋkpal manɛ so nwu
         daa maŋ shi Jerusalɛm to. 2 Ndoŋ nna nɛ basa na nɛfa bekama nɛ b shuli fanɛ bumo ere beeŋ yɔ Jerusalɛm n ya chena
         na. 3 Bekama nɛ b wɔ nde nɛ a wɔ Juda be efuli so na daŋ chena bumo gbagba be nsawule so
         nna ashi bumo be nde to nsaa ji bumo be amu so. Bumo e daa la Israɛlebi na be beko
         nɛ bɔrɛmatapoana na nɛ Livaiebi na nɛ bɔrɛlambu na to be beshumpo na nɛ ewura Sɔlɔmɔn
         be nyɛrbi be kaman to ebi. 4 Juda mo nanabiana nɛ Bɛnjamin mo nanabiana ko daa wɔ Jerusalɛm to nna. Juda be kanaŋ
         to ebi nɛ b daŋ chena Jerusalɛm to na e daa la Ataya nɛ mo tuto la Uzaya nɛ mo alɛ
         mo tuto la Zakareya nɛ mo alɛ mo tuto la Amariya nɛ mo alɛ mo tuto la Shefatiya nɛ
         mo alɛ mo tuto la Mahalalɛl nɛ e la Pɛrez be kanaŋ to be esa na; 5 nɛ Maaseia nɛ mo tuto la Baruk nɛ mo alɛ mo tuto la Kolhoze nɛ mo alɛ mo tuto la Hazaya
         nɛ mo alɛ mo tuto la Adaya nɛ mo alɛ mo tuto la Joarib, nɛ mo alɛ mo tuto la Zakareya
         nɛ e la Shela be kanaŋ to be esa na. 6 Pɛrez mo nanabiana nɛ b daŋ chena Jerusalɛm daa la basa lempo alfa ana nɛ adeshe nɛ
         aburwa nna. 7 Bɛnjamin malɛ be kanaŋ to ebi e daa la Saalu nɛ e la Mɛshulam pibinyɛn nɛ mo nanabi
         malɛ la Joɛd na. Mbe kanaŋ to be basa ko malɛ e daa la Pɛdaya nɛ Kolaya nɛ Maaseia
         nɛ Itiɛl nɛ Jeshaya. 8 Gabai nɛ Salai malɛ la basa nɛ bumo nɛ Sallu be kukurge mata abar nna nɛnɛ. Bumo be
         kanaŋ to ebi kikɛ la basa alfa akpanu nɛ adunyɔ aburwa nna. 9 Zikri pibinyɛn Jowɛl e daa la bumo be ejuŋkparpo nɛ Hassenua pibinyɛn Juda malɛ la
         bumo be krachigboŋ nyɔsopo mo nɛ e bee keni bumo be kadegboŋ na so. 10 Bɔrɛmatapoana bena e chena Jerusalɛm to. Emo nɛ e juŋkpar e la Jedaya nɛ mo tuto la
         Joarib nɛ mo tutokar la Jakin na.11 Enyɔsopo e daa la Seria nɛ mo tuto la Hilkiya nɛ mo alɛ mo tuto la Mɛshulam nɛ mo
         alɛ mo tuto la Zadɔk nɛ mo alɛ mo tuto la Meriɔf nɛ mo tuto la Ahitub nɛ e daa la
         bɔrɛmatapo nimuso na. 12 Bɔrɛlambu na to be beshumpo kikɛ daa la basa alfa aburwa nɛ adunyɔ nɛ anyɔ nna.Esasopo e daa la Jeroham pibinyɛn, Adaya nɛ mo nanaana la Pɛlaliya, nɛ Amzi nɛ Zakareya
         nɛ Pasha nɛ Malkija. 13 Bumo nɛ b la kanaŋ na to be benimu kikɛ la basa alfa anyɔ nɛ adena nɛ anyɔ nna.Bɔrɛmatapo nasopo e la Azarɛl pibinyɛn Amaslisa. Mo nanaana e daa la la Azai nɛ Meshlemɔf
         nɛ Imma. 14 Bumo be kabuna ebi kikɛ daa la basa kalfa nɛ adunyɔ nɛ aburwa nɛ esa beeŋ tiŋ n yirda
         bumo kashenteŋto. Bumo ejuŋkparpo e daa la Zabdiɛl, Hegalion pibinyɛn.15 Livaiebi damta e daŋ chena Jerusalɛm to. Emo nɛ ejuŋkparso e la Hashub pibinyɛn, Shemaya
         nɛ mo nananyɛnana la Azrikam nɛ Hashabia nɛ Buuni. 16 Bumo nɛ b bɛ so e la Shabbeta nɛ Jozabad nɛ b daa la Livaiebi na be benimu nsaa keni
         bɔrɛlambu na be kowushina be ashuŋ so na. 17 Mika pibinyɛn Mataniya malɛ gba daŋ ti Livaiebi na so. Mo nananyɛnana e daa la Zaabdi
         nɛ Asaf. Mataniya e daa juŋkpar bɔrɛlambu na to be beshɛbompo be katuŋ nɛ baa bunyaŋ
         Ebɔrɛ na. Esa nɛ e daa sɔ Mataniya so e la Bakbukia.Shamua malɛ pibinyɛn Abda nɛ e la Galal mo nanabiana gba daa la Livaiebi nɛ b chena
         Jerusalɛm to na be eko nna. Le be Galal ere shi Jedutum be kanaŋ to nna.18 Livaiebi nɛ b daa wɔ Jerusalɛm to na kikɛ daa la basa alfa anyɔ nɛ aduburwa nɛ ana
         nna.19 Basa nɛ b daa keni mbunaana na so na malɛ e daa la Akuub nɛ Taalmɔn nɛ mo kurgepoana.
         B daa la basa kalfa nɛ adushunu nɛ anyɔ nna. 20 Israɛlebi be basa nɛ b ka na nɛ bɔrɛmatapoana nɛ Livaiebi na kikɛ da chena bumo be
         amu so nna ashi Juda be efuli so be nde to. 21 Jerusalɛm to be kaba nɛ baa tre Ofɛl na, nɛ bɔrɛlambu na to be beshumpo kikɛ na daa
         wɔ. Ziha nɛ Gishpa malɛ e daa la bumo be bejuŋkparpo. 22 Bani pibinyɛn mo nɛ baa tre Uzzi nɛ e la Hashabia mo nanabi na e daa keni bumo so
         ashi Jerusalɛm. Mo nananyɛnana e la Mataniya nɛ Mika nɛ b shi Asaf be kanaŋ to nsaa
         la bɔrɛlambu na to be beshɛbompo be enimu. 23 Ewura daŋ nase mbra nna n sa bumo a ŋini kananɛ baaŋ baa juŋkpar nshɛ kebɛso kebɛso
         ashi bɔrɛlambu na to karechɛ kama. 24 Mɛshezabel pibinyɛn Pethalia nɛ e shi Zeera be kanaŋ to nsaa la Juda be yiri to be
         esa na e daa yili Israɛlebi be katelamu to ashi Pɛshiya be efuli so be ewurgboŋ be
         lambu to.Basa nɛ b wɔ nde pɔtɛ to be asheŋ25 Basa na be beko daa wɔ ndegboŋ nɛ a mata bumo be ndɔana to na nna. Juda be yiri to
         ebi daa wɔ Kiriaf Aba nɛ Dibɔn nɛ Jekabzeel nɛ 26 Joshuwa nɛ Molada nɛ Befpɛlɛt 27 nɛ Hazashuwal nɛ Bɛshiba nɛ 28 nɛ Ziklag nɛ Mɛkona 29 nɛ Envimɔn nɛ Zora nɛ Jamaf 30 nɛ Zanua nɛ Adulam nɛ Lakish nɛ Azika. Ndeana ere kikɛ daa dese Bɛshiba nɛ k wɔ kelargato
         be kaseto be kaba so nna hale n ya lar Hinnɔm be ketaŋɛ nɛ k wɔ kelargato be esoso
         ashi Jerusalɛm be kekel to na. 31 Nde nɛ Bɛnjamin be yiri to ebi malɛ daa wɔ e la Geeba nɛ Mikmash nɛ Ai nɛ Bɛtɛl nɛ
         kumo be ndewurbi nɛ 32 Anatɔf nɛ Nɔb nɛ Anani 33 nɛ Hazɔɔ nɛ Rama nɛ Gitaɛm, 34 nɛ Hadid nɛ Zebotim nɛ Nebalaat 35 nɛ Lɔd nɛ Ono, nɛ ketaŋɛ nɛ baa tre Enɔto be beshumpo be Ketaŋɛ na. 36 B daŋ yɛr Livaiebi nɛ b daa wɔ Juda be kebonfu to na be galeŋga nna nɛ b ya tu Bɛnjamin
         be basa na n chena.

Bɔrɛmatapoana nɛ Livaiebi be asheŋ121 Bɔrɛmatapoana nɛ Livaiebi nɛ Shealtiɛl pibinyɛn, Zerubabel nɛ Joshuwa daŋ juŋkpar
         ŋ keta bumo n shi Babilɔn be efuli so kenyaya to m bɛta m ba na be atre nde. 2-7 Bɔrɛmatapoana na e daa laSeria nɛ Jɛremaya nɛ Ɛzra,nɛ Amariya nɛ Maluk nɛ Hatush,nɛ Shekanaya nɛ Rehum nɛ Meremɔf,nɛ Iddo nɛ Ginetɔi nɛ Abija,nɛ Mijamin nɛ Maadiya nɛ Bilga,nɛ Shemaya nɛ Joirib nɛ Jedaya,nɛ Sallu nɛ Amɔk nɛ Hilkiyah nɛ Jedaya.Joshuwa be jemanɛ na, le be basa ere e daa la bejuŋkparpo ashi bumo braana bɔrɛmatapoana
         kikɛ to.8 Livaiebi nɛ bumo alɛ gba bɛta m ba e la Joshuwa nɛ Binui nɛ Kadmiɛl nɛ Sherebia nɛ
         Juda nɛ Mataniya. Bumo nɛ bumo be bechɛtopo e daa juŋkpar a boŋ kapandi be nshɛ. 9 Bakbukia nɛ Uno nɛ bumo be bechɛtopo malɛ e daa shuli nshɛ nɛ b daa boŋ na so a sa
         bumo.Bɔrɛmatapo Nimuso Joshuwa be kaman to ebi be asheŋ10 Joshuwa e daa la Joikim mo tuto, nɛ Joikim malɛ daa la Eliashib mo tuto; nɛ Eliashib
         malɛ daa la Joida mo tuto 11 nɛ Joida malɛ daa la Jonatan mo tuto; nɛ Jonatan malɛ daa la Jadua mo tuto.Bɔrɛmatapoana be mbuna be benimu be asheŋ12 Saŋɛ so nɛ Joikim daa la bɔrɛmatapo nimuso na bɔrɛmatapoana ere e daa la bumo be mbuna
         be benimuana: Meeria e daa la Seiria be kabuna be benimu. Hanani malɛ e daa la Jɛremaya
         be kabuna be enimu. 13 Ɛzra be kabuna be enimu e la Mɛshulam nɛ Amariya be kabuna be enimu la Jehohanan.
         14 Maluk be kabuna be enimu e la Jonatan nɛ Shebania be kabuna be enimu la Josɛf. 15 Harim be kabuna be enimu e la Adna nɛ Meraɔf be kabuna be enimu la Helkia. 16 Iddo be kabuna be enimu e la Zakareya nɛ Ginetɔn be kabuna be enimu la Mɛshulam. 17 Abija be kabuna be enimu e la Zikri nɛ Miniamin nɛ Moadia be kabuna be enimu la Piltia.
         18 Bilga be kabuna be enimu e la Shamua nɛ Shemaya be kabuna be enimu la Jehonatan. 19 Joirib be kabuna be enimu e la Mattenia nɛ Jedaya be kabuna be enimu e la Uzzi. 20 Salai malɛ be kabuna be enimu e la Kallai nɛ Amɔk malɛ be kabuna be enimu la Eber.
         21 Hilkiya be kabuna be enimu e la Hashabia nɛ Jedaya malɛ be kabuna be enimu la Netanɛl.Bɔrɛmatapoana nɛ Livaiebi be nnaŋ be asheŋ22 Jemanɛ nɛ Eliashib nɛ Joida nɛ Johanan nɛ Jadua daŋ ki bɔrɛmatapo nimusoana kebɛso
         kebɛso nɛ ewurgboŋ Dariɔs daa ji Pɛshiya be efuli so be kuwura na, b daŋ sibɛ Livaiebi
         nɛ bɔrɛmatapoana be benimuana be atre n wɔtɔ kawɔl to n nase nna. 23 Ama Johanan be luwu be kaman, b maŋ naŋ sibɛ Livaiebi be benimuana na be atre n wɔtɔ
         kawɔl to n nase.24 Hashabia nɛ Sherebia nɛ Kadmɛl pibinyɛn Joshuwa nɛ Binui nɛ basa nɛ baa sɔ bumo so
         a boŋ nshɛ na e daŋ juŋkpar Livaiebi na be ntuŋ anyɔ m boŋ kapandi be nshɛ m maŋkura
         Ebɔrɛ fanɛ kananɛ Ebɔrɛ be kayɛrbi ewura Deevid daŋ yili kumo na.25 Mataniya nɛ Bakbukia nɛ Obadaya nɛ Mɛshulam nɛ Talmɔn nɛ Akuub e daa la basa nɛ b
         daa keni ebuana nɛ baa yili asɔ amo to ashi bɔrɛlambu na be mbuna ase na so.26 Joshuwa pibinyɛn, ewura Jowakim nɛ mo nananyɛn daa la ewura Jozadak na be jemanɛ to
         kikɛ nɛ basa ere wɔtɔ. Loŋ be jemanɛ na ma e daa la gomena nɛ Ɛzra nɛ e daa ŋini Mosis
         be mbra na malɛ daa la bɔrɛmatapo.Nehemaya ka ta Jerusalɛm be egbal na m bɔɔ Ebɔrɛ enɔ be asheŋ27 Jemanɛ nɛ b daa ta Jerusalɛm be egbal nɛ b lɔŋɛ m pɔr na a bɔɔ Ebɔrɛ enɔ na, b daŋ
         kela n tre Livaiebi nɛ b wɔ Juda be efuli kikɛ so nna nɛ b ba ta alaŋsɔ be yiri yiri
         m boŋ kapandi be nshɛ m maŋkura Ebɔrɛ. 28-29 Livaiebi nɛ b la beshɛbompo na daa wɔ ndewurbi nɛ a kulti Jerusalɛm na nna. Amoso
         bumo be ndeana to nɛ ndewurbi nɛ a kulti Netofa nɛ Bɛf Gilgaal nɛ Gɛba nɛ Azmavɛf
         na nɛ b daŋ shi m ba kesheŋ wora na to. 30 Bɔrɛmatapoana na nɛ Livaiebi na daŋ fɔrso daŋkare be ekpa so nna ŋ ki cheembi. Kumo
         be kaman nɛ b wora loŋ n sa basa nɛ b ka na nɛ mbunaana na nɛ kadegboŋ na be egbalana,
         nɛ amo alɛ gba ki cheembi.31 N daŋ shin nɛ Juda be bejuŋkparpoana na dii kadegboŋ na be egbal na so nna nɛ n ta
         beshɛbompo be ntuŋ anyɔ nɛ b bɛ abar so a nite egbal na so a boŋ nshɛ a di Ebɔrɛ epaŋ
         na be kekeni so m bɔɔ bumo enɔ. Katuŋ ko daŋ bɛ abar so a nite a yɔ Epi be Kabuna
         na be kaba so be jisoso nna. 32 Hoshiya malɛ nɛ bejuŋkparpoana na be bargato daŋ bɛ beshɛbompo na so a yɔ. 33 Kumo be kaman nɛ Azariya nɛ Ɛzra nɛ Mɛshulam nɛ b la bɔrɛmatapoana na 34 nɛ Juda nɛ Bɛnjamin nɛ Shemaya nɛ Jɛremaya malɛ gba bee foŋ mbel a bɛ bumo so. 35 Ndoŋ nna nɛ Zakareya nɛ mo tuto la Jonatan nɛ mo alɛ mo tuto la Shemaya nɛ mo alɛ
         mo tuto la Mattania nɛ mo alɛ mo tuto la Mikaya nɛ mo alɛ mo tuto la Zakku nɛ mo alɛ
         mo tuto la Asaf na 36 nɛ Shamaya nɛ Azarɛl nɛ Mikalai nɛ Gilalai nɛ Maai nɛ Netanɛl nɛ Juda nɛ Hanani kikɛ
         keta alaŋsɔ a laŋ a bɛ Ɛzra nɛ e la mbra ŋinipo na so. Alaŋsɔ na barkasa nɛ Ebɔrɛ
         be kenya ewura Deevid daŋ laŋ dra dra na. 37 B ka ta n ya fo Kechubu be Kabuna na ase nɛ b dii atemprembi nɛ baa diiso a yɔ ewura
         Deevid be Kadegboŋ na to na n ya baŋ mbe Lambu na so m bɛta n yɔ egbal nɛ k wɔ Nchu
         be Kabuna nɛ k wɔ kadegboŋ na be epeŋilarkpa be kaba so ase na.38 Beshɛbompoana na be katuŋ nyɔsopo na malɛ bɛ abar so n sɔ bena so a nite egbal na
         so nna nɛ ma alɛ bɛ bumo so. Bumo nɛ Juda be bejuŋkparpoana na be bargato nɛ b ka
         na e daa nite a yɔ. An daŋ nite n ya baŋ Asure be Ebu jeŋgreŋ na so n ya fo Egbal
         Gboŋ na ase nna. 39 An shi ndoŋ nna n ya baŋ Efrayim be Kabuna na nɛ Jeshana be Kabuna na nɛ Kɔrɔtɔ be
         Kabuna na nɛ Hananɛl be Ebu jeŋgreŋ na nɛ Kalfa be Ebu jeŋgreŋ na nɛ Mbolpɔ be Kabuna
         na so. Bekumpo be Kabuna nɛ k wɔ bɔrɛlambu na ase na nɛ an ya tar.40 Ntuŋ anyɔ nɛ b daa nite a boŋ nshɛ a di Ebɔrɛ epaŋ na kikɛ daŋ ba shɛr abar so bɔrɛlambu
         na ase nna. Ndoŋ nna nɛ ntuŋ na be kekama be basa ya yili bumo be eyilikpa ashi bɔrɛlambu
         na to nɛ ma alɛ nɛ bejuŋkparpoana na be bargato malɛ yɔ anyi be kakpa. 41 Bɔrɛmatapoana nɛ b daŋ ti anyi be katuŋ na so a foŋ mbel na e daa la Eliakim nɛ Maaseia
         nɛ Miniamin nɛ Mikaya nɛ Elionai nɛ Zakareya nɛ Hananiya. 42 Bumo nɛ b daa yil ndoŋ saŋɛ nɛ Jezrahiya daa juŋkpar beshɛbompo nɛ b daa boŋ nshɛ
         awɔrso na e la Maaseia nɛ Shemaya nɛ Eleazar nɛ Uzzi nɛ Jehohanan nɛ Malkija nɛ Elaam
         nɛ Ezar. 43 Ebɔrɛ daŋ shin nɛ basa na be ŋgbene fuli bumo nna ga, amoso b daŋ ji bumo be amu nna
         nseŋ lara esarga damta n sa Ebɔrɛ. Beche nɛ mbia kikɛ daŋ ti kayurji na so nna. Esa
         daa wɔ kufɔ nɛ Jerusalɛm be kadegboŋ na gba e daa beeŋ nu awɔr nɛ basa na daa wora
         kagbene fuli so na.44 Loŋ be kamɔnchɛ na b daŋ lara basa ko nna fanɛ b baa keni ebuana nɛ baa yili ajibi
         nɛ asɔ wurbi ashi bɔrɛlambu na to na so nna. Bumo alɛ e naaŋ baa sɔ adɔjibi nɛ b juŋkpar
         n teŋi na nɛ adɔjibi nɛ asɔbɔya be kudu kudusopo nɛ b lara m ba sa Ebɔrɛ na. Bumo
         koŋwule na e naaŋ baa sɔ adɔjibi nɛ Mosis be mbra bee ŋini fanɛ b baa bar m ba kaa
         sa bɔrɛmatapoana nɛ Livaiebi na gba.45 Bɔrɛmatapoana na nɛ Livaiebi na be kushuŋ daŋ bɔlɔ ekama kenishi jemanɛ nɛ b daŋ wora
         edaŋkaresheŋ nɛ a shin nɛ basa na nyalɛ so nseŋ tiŋ n nya m bunyaŋ Ebɔrɛ na nna. Beshɛbompoana
         na nɛ bɔrɛlambu na to be bekumpo na daŋ shuŋ bumo be ashuŋ nɛnɛ nna fanɛ kananɛ ewura
         Deevid nɛ mo pibinyɛn ewura Sɔlɔmɔn daŋ yili kumo n sa bumo na. 46 Dra na kikɛ ashi ewura Deevid nɛ Asaf be jemanɛ to, beshɛbompo na e naa juŋkparpo
         basa na a boŋ nshɛ a di Ebɔrɛ epaŋ. 47 Jemanɛ nɛ Zerubabel daa la bɔrɛmatapo nimuso nɛ ma, Nehemaya, malɛ daa la gomena ashi
         Juda be efuli so na, ekama ashi Israɛl be efuli so daa sa kusɔ nɛ k daga fanɛ e sa
         nɛ beshɛbompo na nɛ bɔrɛlambu na to be bekumpo nɛ b shi Livaiebi be yiri to na e baa
         nya bumo be karechɛ kikɛ be kusɔ jiso nna. Basa na daa lara ŋkɛ cheembi nna a sa Livaiebi
         na nɛ bumo alɛ bee lara amo to be amo nɛ a daga na a sa bɔrɛmatapoana nɛ b la Ɛɛrɔn
         be kaman to ebi na.

Israɛlebi ka barga bumo be amu ashi befɔ to be asheŋ131 Kachɛ nɛ b kraŋ Mosis be mbra na awɔrso n sa ekama na nɛ kelar efuli fanɛ Ammɔnebi
         nɛ Mowabebi maŋ daga fanɛ b ti Ebɔrɛ be basa so. 2 Ŋkpal manɛ so b daŋ kini kesa Israɛl be basa ajibi nɛ nchu nna nseŋ naŋ ber Balaam
         paa fanɛ e shoduu bumo jemanɛ nɛ Ebɔrɛ daŋ lara bumo n shi Ijipt be efuli so a yɔ
         Keenan be kasawule so nɛ b ya kɔ n sɔ kasawule na. Ama anyi be Ebɔrɛ na daŋ kilgi
         Balaam be shoduu na nna ŋ ki nɛfa n sa anyi. 3 B ka kraŋ Mosis be mbra na nɛ Israɛlebi na nu so, b daŋ fara a ju basa kama nɛ bumo
         nanaana daa la befɔ ashi bumo to na nna.Nehemaya ka naŋ gama mbe basa abar so be asheŋ4 Bɔrɛmatapo Eliashib daa la Tobaya mo kurgepo nna nɛ e daŋ shin nɛ e daa keni bɔrɛlambu
         na to be ebuana nɛ baa yili asɔ amo to na so. 5 E daŋ shin nna nɛ Tobaya daa wɔ ebuana na be kegboŋgboŋi nɛ baa yili asɔ be yiri yiri
         fanɛ esarga be aboyu nɛ duwu nɛ bɔrɛlambu na to be asɔ daŋɛso nɛ ashuŋsɔ nɛ ayu nɛ
         yabra nɛ ɔlif be ŋku be kudu kudusopo nɛ b bar m ba sa Livaiebi nɛ beshɛbompo na nɛ
         bɔrɛlambu na to be bekumpo na nɛ ŋkɛ nɛ b bar m ba sa bɔrɛmatapoana na kikɛ na to.6 Ewurgboŋ Atazɛzɛs ka bee ji Babilɔn be efuli so be kuwura be kafɛ adesa nɛ anyɔ to
         nɛ le be kesheŋ ere daŋ wora. N daa maŋ wɔ Jerusalɛm to loŋ be jemanɛ na ŋkpal ŋ ka
         daŋ yɔ nɛ n ya bɔ ewura Atazɛzɛs kubɔya a laŋɛ kananɛ asheŋ nite ashi Juda be efuli
         so na so. Kumo be kaman nɛ ŋ kule ewurgboŋ na ekpa m bɛta n yɔ Jerusalɛm. 7 Ŋ ka bɛta n yɔ na pɔɛŋ nɛ m pin kusɔ lubi nɛ Eliashib wora ŋkpal e ka shin nɛ Tobaya
         wɔ bɔrɛlambu na be ebu na to so. 8 Kedaŋ nu ma agbo ga nna nɛ m bela Tobaya be asɔ kikɛ n lɛ kowu. 9 Kumo be kaman nɛ ŋ kaŋɛ fanɛ b fɔr ebu na daŋkare be ekpa so nɛ k ki cheembi n sa
         Enyɛnpe Ebɔrɛ na pɔɛŋ nseŋ bɛta bɔrɛlambu na be asɔ daŋɛso na kikɛ nɛ esarga be ayu
         na nɛ duwu na n ya wɔtɔ kumo to.10 Ma alɛ naŋ nu fanɛ bɔrɛlambu na to be beshɛbompo nɛ Livaiebi na be galeŋga lar Jerusalɛm
         to nna m bɛta n yɔ bumo be adɔana to, ŋkpal manɛ so, basa na daa maŋ naa sa bumo ajibi
         nɛ a bee fo bumo. 11 Ndoŋ nna nɛ n tre bejuŋkparpoana na nseŋ malga agbo so m bishi bumo: “Manɛ nna nɛ
         men kplaŋ bɔrɛlambu na so?” Kumo be kaman nɛ ŋ kaŋɛ bumo fanɛ b fara a shuŋ bumo be
         ashuŋ. 12 Kede be kaman nɛ ekama ashi Juda be efuli so bar ayu nɛ yabra nɛ ɔlif be ŋku be kudu
         kudusopo m ba wɔtɔ bɔrɛlambu na be ebuana nɛ baa yili ajibi amo to na to. 13 B ka bar amo n loge nɛ n lara basa asa nɛ bumo be kebaawɔtɔ walɛ nɛ esa beeŋ tiŋ n
         yirda bumo nseŋ shin nɛ baa keni asɔ nɛ basa na bar na so nsaa chige amo to a sa basa.
         Basa nɛ n lara na e la Shelemaya nɛ e la bɔrɛmatapo na, nɛ Zadɔk nɛ e la mbra ŋinipo
         na, nɛ Pedaya nɛ e la Livai be esa na. Esa nɛ e daa chɛ bumo to e la Zakku pibinyɛn
         Hanan nɛ mo nananyɛn daa la Mataniya na.14 Ma, Nehemaya bee kule Ebɔrɛ nna fanɛ e nyiŋi ma ŋkpal asɔ lela nɛ mee wora a sa bɔrɛlambu
         ere nɛ basa nɛ baa bunyaŋ mo kumo to na so.15 Ma alɛ daŋ naŋ dara m pin kusɔ nɛ Juda be basa na bee wora Kewushiachɛ na. Mannɛ kebaachichi
         asɔrso nɛ baa tre greep na so a wora yabra nawule nɛ b daa wora ama b daa teŋi ayu,
         nsaa chuge egreep nɛ figi be asɔrso nɛ adɔjibi pɔtɛana kikɛ n ti so nna Kewushiachɛ
         na. Bumo alɛ daa naa ta ekurma a sulɔ amo nna a yɔ Jerusalɛm n ya ka fa. Amoso n daŋ
         kpele bumo kusoe nna fanɛ b sa maŋ naa fa ajibi Kewushiachɛ. 16 Basa nɛ b daŋ shi kadegboŋ nɛ baa tre Tayɛ nɛ b daa wɔ Jerusalɛm to na daa bar ekɔrɔtɔ
         nɛ asɔ pɔtɛana ko nna m ba ka fa ndoŋ Kewushiachɛ na. 17 Ndoŋ nna nɛ n nya agbo n fɛa Juda be bejuŋkparpoana so ŋ kaŋɛ: “Kulubi nɛ menyee wora
         ere, Kewushiachɛ na nɛ menyee keni jiga na! 18 Ebɔrɛ daa maŋ gberge anyi nɛ Jerusalɛm be kadegboŋ be basa ere kusoe nna ŋkpal an
         nanaana ka daŋ wora asheŋ nɛ anyee wora ere so a? To menyee sha keŋaba Kewushiachɛ
         na nɛ Ebɔrɛ be agbo e koso, ŋko?”19 N daŋ yili kumo nna fanɛ pɔɛŋ nɛ Kewushiachɛ na e fara kaaseso na, b ti Jerusalɛm
         be mbuna na kikɛ nsaa maŋ bugi amo hale nɛ Kewushiachɛ na e ji n choŋ pɔɛŋ. Kumo be
         kaman nɛ n ta mbuna na be kekeni so be kushuŋ m bɔɔ ŋ gbagba be benyɛn nɛ n lara fanɛ
         b sa maŋ shin nɛ sheŋ e luri kadegboŋ na to Kewushiachɛ na enɔ. 20 Beeŋ wora fanɛ kela koŋwule ŋko ale anyɔ nɛ eyawujipo ko nɛ bumo be asɔ faso dese
         Jerusalɛm be kadegboŋ na be kowushina ŋklade. 21 Ama n daŋ fɛa bumo so nna ŋ kaŋɛ le: “Nɛ men naŋ wora loŋ, meeŋ shin nɛ b pɛ menyi
         n ti ebu. Yili loŋ be kachɛ na a yɔ, b maŋ naŋ ba Jerusalɛm to Kewushiachɛ kikɛ. 22 Kumo be kaman nɛ ŋ kaŋɛ Livaiebi na fanɛ b baa wora bumo be amu cheembi nsaa kuŋ Jerusalɛm
         be kadegboŋ na be mbuna na Kewushiachɛ kikɛ, saŋɛ na so basa beeŋ ta kumo ŋ ki kachɛ
         cheembi nsaa sa kumo bunyaŋ.Ebɔrɛ la ewɔrwupo nna, mee kule mo fanɛ e wu ma kuwɔr nseŋ nɛfa ma ŋkpal kusɔ nɛ mee
         wora ere so.23 Ma alɛ daŋ naŋ wu fanɛ Juwebi na be benyɛn ko daŋ ta beche ashi Ashdɔd be kadegboŋ
         to nɛ Ammɔn nɛ Mowab be efuliana so nna. 24 Bumo be mbia be bargato daa maa tiŋ a malga Hibruw be ŋgbar. Ashdɔd be ŋgbar nɛ ŋgbar
         pɔtɛana ko nɛ b daa gbar. 25 Amoso n daŋ shoduu loŋ be benyɛn agbo so nna nseŋ naŋ shin nɛ b bri beko nseŋ gberge
         bumo be emin gba n tia. Kumo be kaman nɛ n shin nɛ b nase kɔnɔ ŋ kaŋɛ: ‘An bɔ ntaŋ
         a nase kɔnɔ Ebɔrɛ be ketre to fanɛ anyi maaŋ shin nɛ anyi be mbinyɛnso ŋko mbicheso
         e ta ŋko ŋ kil befɔ.’ 26 Ebɔrɛ daŋ sha Israɛl be ewura Sɔlɔmɔn ga nseŋ daŋ shin nɛ durnya to kikɛ be ewura
         kikɛ maŋ fo mo so, ama beche pɔtɛ nɛ e ta na daŋ shin nɛ e shuŋ agbir nseŋ tɔr kulubi
         to nna. 27 Amoso anyeeŋ nu n sa fo nsaa maaŋ kil befɔ n lar anyi be Ebɔrɛ kaman n wora kulubi
         ŋ gbiti mo.”28 Joida nɛ mo tuto la bɔrɛmatapo nimuso Eliashib na pibinyɛn ko daŋ ta Sanballat nɛ
         e shi Bɛf Hɔrɔn na pibiche nna nɛ n ju mo pibinyɛn na n lar Jerusalɛm to.29 Mee kule Ebɔrɛ nna fanɛ e gberge bumo kusoe ŋkpal b ka wora n da bumo be kabɔrɛmata
         be atande so nseŋ ŋaba Livai be yiri na so.30 Kumo be kaman nɛ n wora ania fanɛ befɔ maaŋ naŋ nya ekpa a leŋ basa na to a wɔtɔ asheŋ
         lubi to nseŋ naŋ sa bɔrɛmatapoana na nɛ Livaiebi na ashuŋ nɛ baaŋ baa shuŋ jemanɛ
         kikɛ. 31 Ma alɛ daŋ naŋ yili kumo nna fanɛ basa na beeŋ baa bar ndibi puga edɛ bɔrɛsure na
         ase karechɛ kikɛ nseŋ naa bar bumo be adɔjibi nɛ baaŋ teŋi sososo na bɔrɛlambu na
         to.Mee kule Ebɔrɛ nna fanɛ e nɛfa ma ŋkpal asɔ lela nɛ mee wora ere so.ƐSTAƐsta be kawɔlƐstaƐstƐSTABE KAWƆL

B ka gboŋi ewurche Vashti kuwurche to be asheŋ11-2 Pɛshiya be efuli so be ewura nɛ baa tre Sɛgsis na daa wɔ mbe kadegboŋ nɛ baa tre Susa
         na nna a ji kuwura efuli na be abonfugboŋ kalfa nɛ adunyɔ nɛ ashunu nɛ a yili Indiya
         be efuli so ashi epeŋilarkpa n ya fo Etopiya be efuli so ashi epeŋitɔrkpa na so. 3 E ka ji kuwura be kafɛ sasopo to nɛ e wora kejigboŋ n sa mbe benimuana nɛ ekrachiana.
         Pɛshiya be efuli so nɛ Midia be efuli so be esoji be benimu, n ta bewura nɛ b wɔ efuli
         na so nɛ bejuŋkparpoana kikɛ e daŋ ba kejigboŋ na to. 4 Afɔl lela ashe kikɛ nɛ e bee ŋini basa nɛ b ba kejigboŋ na to na mbe kedamaya nɛ mbe
         kuwura be kemaŋkura nɛ asɔ nɛ a wɔ mbe efuli so kikɛ. 5 Afɔl ashe na be kaman, nɛ ewura na naŋ wora kejigboŋ m bɛ abar so nchɛ ashunu n sa
         Susa be kade to ebi kikɛ. Damawuraana nɛ betirpo kikɛ daŋ yɔ kejigboŋ na to nna ashi
         ewura na be laŋ nɛ b pɔr egbal ŋ kulti na be kelɔnɛgboŋ na so. 6 B daŋ ta ago be kechɛbi fuful parr nɛ kumo be kechɛbi nɛ k du fanɛ buru nna n wora
         patisa ŋ kulti kaboŋ na, nseŋ ta kechɛbi peper kunɔkunɔ m bɔla gbiti be mpinibi to
         n chɛ n chɛ patisa na m mata eshabɔrɛ nɛ b ta yawu kpakpaso be ajembu m pɔr na so.
         Shuwa nɛ gbiti be asɔ chenaso daa yil ndoŋ be mboŋ nɛ b ta yawu kpakpaso be ajembu
         nyɛkpɛso be yiri yiri n lɔŋɛ kasawule na so nna. 7 Shuwa be asɔnuunchu nɛ amo kikɛ kɔr abar to nɛ b daa kɔ a chige nsa a sa basa nɛ b
         yɔ kejigboŋ na to na. Ewura na daŋ bugi kagbene nna n wora asheŋ. 8 E daŋ sa ekpa nna fanɛ ekama beeŋ tiŋ n nuu nsa kanaŋkamaso nɛ k par mo. E daŋ kaŋɛ
         ewurkpa be nyɛrbi na nna fanɛ b sa ekama nsa kanaŋkamaso nɛ e beeŋ tiŋ n nuu. 9 Jemanɛ nɛ benyɛn na nɛ ewura na bee ji na nɛ ewurche Vashti gba wora kejigboŋ n sa
         kade na to be beche kikɛ ashi ewura Sɛgsis be laŋ to. 10 Kachɛ shunusopo na nɛ ewura na be kagbene fuli mo ga ŋkpal nsa nɛ e nuu na so, nɛ
         e tre mbe nyɛrbi ashunu nɛ b fɛl bumo nɛ b wɔ mo kutɔ saŋkikɛ a shuŋ mo na. Bumo e
         la Mehuman nɛ Bizta nɛ Harbona nɛ Bigta nɛ Abagta nɛ Zeta nɛ Kakas. 11 E daŋ shuŋi bumo fanɛ b ya shin nɛ ewurche Vashti e buu mbe kuwurwuro m ba mo kutɔ.
         Ewura na daa sha keta ewurche na nna n ji njɔŋ n ŋini ekrachiana na nɛ mbe befɔ nɛ
         b ba ndoŋ na kikɛ ŋkpal mbe kebita so. 12 Ewura na be nyɛrbi na ka ya kaŋɛ ewurche Vashti kusɔ nɛ ewura na kaŋɛ na, nɛ e kini
         keba. Ndoŋ nna nɛ Ewura na nya agbo ga nseŋ tinto. 13 Saŋkama malɛ, pɔɛŋ nɛ ewura na e wora kusɔ ko a laŋɛ bumo be daŋkare nɛ mbra be ekpa
         so, e bee tre mbe benyiashempo nna m bishi bumo kusɔ nɛ k daga kewora. Amoso e daŋ
         tre mbe basa nɛ baa ji mo asoeto nna m bishi bumo kusɔ nɛ k daga fanɛ e wora. 14 Bumo e la Kashena nɛ Sheta nɛ Admata nɛ Tarshish nɛ Mɛrɛs nɛ Masena nɛ Memukan nɛ
         b la Pɛshiya nɛ Midia be efuli so be benimugboŋ ashunu nɛ e bee to jina saŋkikɛ na.
         15 Le nɛ e daŋ kaŋɛ bumo: “Ma ewura Sɛgsis e shuŋi n tre ewurche Vashti nɛ e kini keba!
         Naniere nuso nɛ anyi be mbra bee ŋini fanɛ an wora mo?” 16 Ndoŋ nna nɛ Memukan kaŋɛ ewura na nɛ mbe benimuana na le: “Mannɛ ewura ere nawule
         nɛ ewurche Vashti keni jiga na, ama mbe benimuana nɛ mbe efuli so ebi kikɛ nɛ e keni
         jiga na. 17 Efuli ere so be beche baŋ nu kusɔ nɛ ewurche Vashti wora ere baaŋ fara a keni bumo
         kulana jiga. Baaŋ baa kaŋɛ le: ‘Ewura Sɛgsis tre ewurche Vashti nɛ e kini.’ 18 Pɛshiya nɛ Midia be benimuana be beche baŋ nu kusɔ nɛ ewurche ere wora, bumo alɛ gba
         beeŋ fara a wora bumo kulana loŋ kabre kikɛ. Kaplɛkama malɛ be beche beeŋ fara a fɛl
         bumo kulana, nɛ bumo kulana malɛ e baa nya agbo n wɔtɔ bumo. 19 Yiramu, nɛ k par fo bre, fo nase mbra nɛ baaŋ sibɛ n wɔtɔ Pɛshiya nɛ Midia be efuli
         so be mbra be nwɔl to nɛ esa kikɛ maaŋ tiŋ n chɛrga kumo, fanɛ Vashti e sa maŋ naŋ
         ta keya n cha ewura pe kikɛ. Kumo be kaman nɛ fo ta mbe kuwurche na n sa eche nɛ e
         bɔ mo. 20 Fo baŋ nase le be mbra ere n sa fo efuli gboŋgboŋi ere kikɛ so ebi bre, beche nɛ b
         wɔ efuli ere so kikɛ beeŋ baa sa bumo kulana bunyaŋ hale nɛ b la damawuraana ŋko betirpo
         gba.” 21 Le be nfɛra nɛ Memukan bar ere daŋ par ewura na nɛ mbe benimuana ga, nɛ ewura na wora
         kusɔ nɛ e kaŋɛ bumo na kikɛ. 22 Ewura na daŋ sibɛ nwɔl yiri kikɛ be ŋgbarto nna n sa mbe efuli so ebi kikɛ fanɛ, k
         daga kowurnyɛn kikɛ be kamalga ka kɔ eleŋ mbe laŋ to.

B ka ta Ɛsta ŋ ki ewurche be asheŋ21 Ewura Sɛgsis be agbo ka wushi na kikɛ, nɛ e kraa fɛ kusɔ nɛ Vashti wora na nɛ mbra
         nɛ mo alɛ nase a yɔ mbe kaplɛa so na be asheŋ. 2 Ndoŋ nna nɛ ewura na be besoetojipo nɛ e yirda ga na be beko kaŋɛ mo le: “Shin nɛ
         b luri to n fin besuŋgurbi nɛ b walɛ abita nsaa maŋ nyi benyɛn m ba sa ewura. 3 Lara fo efuli ere be kaba kama so be ekrachi n shin nɛ b fin besuŋgurbi nɛ b walɛ
         abita m ba Susa m baa wɔtɔ ewura be laŋ to be kaboŋ nɛ baa wɔtɔ beche nawule na. Nseŋ
         ta bumo m bɔɔ Heegai nɛ b fɛl nɛ e bee keni beche so na enɔ, nɛ e ŋini bumo kananɛ
         baŋ baa lɔŋɛ bumo be amu nɛnɛ n lar kebita n ti so. 4 Saŋɛ na so feeŋ lara bumo to be emo nɛ fee sha nɛ e ki ewurche n tal Vashti to.” Ewura
         na ka nu le be kasotoji ere nɛ e wu fanɛ k walɛ nseŋ bɛ kumo so. 5 Jemanɛ ere so nɛ Juw be kanyɛn nɛ baa tre Mɔdikaya na wɔ Susa. Mo tuto e daa la Jaɛr
         nɛ mo nananyɛn Shimei malɛ la Kish nɛ e shi Bɛnjamin be kanaŋ to na pibinyɛn. 6 Mɔdikaya daŋ ti basa nɛ ewura Nebukadneeza nɛ e la Babilɔn be ewura na daŋ pɛ fanɛ
         anya ashi Jerusalɛm nseŋ tintiŋ bumo n yɔ mbe efuli so, saŋɛ nɛ e daŋ pɛ Juda be ewura
         Jehowachin na so nna. 7 Mɔdikaya mo wɔpa pibiche ko nɛ e daa walɛ kebita ga nsaa la kumunibi nɛ mbe Juw be
         ketre la Hadasa nɛ mbe ketre ko malɛ la Ɛsta na, daa wɔ Mɔdikaya kutɔ nna. Mɔdikaya
         daŋ ta mo nna fanɛ mo gbagba pibi ŋkpal mo nio nɛ mo tuto kikɛ ka wu ŋ ka mo so. 8 Ewura na ka sa ebɔl nɛ b bar besuŋgurbi damta ewura be laŋ to be kakpa nɛ baa wɔtɔ
         beche nawule ashi Susa na, Ɛsta gba daŋ ti bumo so. B daŋ yɛr mo alɛ gba Heegai nɛ
         e bee keni ewurkpa be beche so na kutɔ nna. 9 Ɛsta be asheŋ daŋ par Heegai ga. Ŋkpal loŋ so, e daa sa mo abitasɔ nɛ ajibi lela nna.
         Kaboŋ nɛ b wɔtɔ beche na be kakpa lela nɛ e daŋ shin nɛ b ta mo n wɔtɔ nseŋ lara ewurkpa
         be mbita ashunu nɛ baa shuŋ mo. 10 Ŋkpal Mɔdikaya ka ji Ɛsta asoeto so e daa maŋ lara mbe kumu efuli ŋ ŋini bumo fanɛ
         e la Juw be esa nna. 11 Karechɛ kama malɛ Mɔdikaya daa nite nna a kulti ewurkpa be kakpa nɛ beche na kikɛ
         wɔ na be anishito a fin kepin kananɛ Ɛsta du nɛ kusɔ nɛ k bee wora mo. 12 Kafɛ koŋwule nɛ b sa beche na fanɛ b ta n lɔŋɛ bumo be amu n nyalɛ kebita n ti so.
         Baaŋ ta ŋku nɛ baa tre mir na n lɔŋɛ bumo be eyur so afɔl ashe nseŋ ta etulale malɛ
         be ŋku n lɔŋɛ bumo be eyur afɔl ashe nɛ a ka na. Kumo be kaman nɛ b yɛr beche na be
         ekama ewura Sɛgsis be anishito kukoko to. 13 Saŋkama nɛ beche na be ekama bee sha nɛ e yɔ ewura na be anishito, kusɔ kama nɛ k
         par eche na nɛ e bee buu a lar kakpa nɛ b wɔtɔ beche na a yɔ ewura na be anishito.
         14 Eche na beeŋ yɔ ewura na kutɔ kaaseso nseŋ ya bɛta m ba Shaashgaz nɛ b fɛl nɛ e bee
         keni ewura be beche so ashi kakpa nɛ beche nawule wɔ na kutɔ kachipurso. Mo alɛ maaŋ
         naŋ bɛta n yɔ ewura na kutɔ kikɛ ama mbe asheŋ baaŋ par Ewura na nna nɛ e ti mbe ketre
         n shuŋi n tre mo. 15 Jemanɛ ka fo nɛ Mɔdikaya mo wɔpa nɛ baa tre Abihail na, pibiche Ɛsta nɛ e ta ŋ ki
         fanɛ mo gbagba pibiche na e yɔ ewura na kutɔ nɛ e buu nle nɛ Heegai nɛ e bee keni
         kakpa nɛ beche na wɔ so na kaŋɛ mo fanɛ e buu na. Ɛsta malɛ be asheŋ daa par ekama
         nna. 16 Ewura Sɛgsis ka ji kuwura be kafɛ shunusopo be kufɔl kudusopo nɛ baa tre Tibez na
         nɛ b bar Ɛsta ewura na pe. 17 Ɛsta be asheŋ daŋ par ewura na ga nseŋ bɔlɔ mo kenishi nɛ e sha mo a chɔ beche na
         be ekama. Ŋkpal loŋ so nɛ e ta kuwurche be kuwurwuro n buu mo nɛ e ki ewurche n tal
         ewurche Vashti to. 18 Kumo be kaman nɛ ewura na shin nɛ b wora kejigboŋ n sa benimuana na nɛ ekrachiana
         na ŋkpal Ɛsta so. Nseŋ sa ebɔl fanɛ kumo be kachɛ e baa la kewushiachɛ n sa mbe efuli
         so be basa kikɛ. Ewura na daŋ sa basa ŋkɛ damta gba n ti so.Mɔdikaya ka mɔlga ewura na be ŋkpa be asheŋ19 Besuŋgurbi na ka naŋ ba gama abar so kela nyɔsopo na, nɛ ewura na teŋ ta Mɔdikaya
         ŋ ki ewurkpa be krachi. 20 Ŋkpal Mɔdikaya ka kaŋɛ Ɛsta fanɛ e sa maŋ kaŋɛ esa kama yiri nɛ k la mo so, Ɛsta daa
         maŋ kaŋɛ esa kikɛ yiri nɛ k la mo. Ɛsta daŋ wora loŋ nna ŋkpal e ka bee wora Mɔdikaya
         kasonu mbe kebia to kikɛ so.21 Jemanɛ nɛ Mɔdikaya daa la ewurkpa be krachi na, nɛ Bigtana nɛ Terɛsh nɛ b fɛl bumo
         nɛ baa keni ewura be ebu dese to so be kabuna so na, nya agbo n wɔtɔ ewura Sɛgsis
         nsaa kre mbe kemɔ ŋgbalanto. 22 Mɔdikaya ka pin kumo be loŋ, nɛ e nya manaŋ n ya kaŋɛ ewurche Ɛsta nɛ mo alɛ kaŋɛ
         ewura na kusɔ nɛ Mɔdikaya kaŋɛ mo. 23 B ka lara basa nɛ b lege kesheŋ na to n ya wu fanɛ k la kashenteŋ nna nɛ b chɛ basa
         anyɔ na efɔl n shiga ndibi so. Ndoŋ nna nɛ ewura na shin nɛ b yili mbe anishi to n
         sibɛ loŋ be kesheŋ na n wɔtɔ bumo be adrasheŋ be nwɔl to nɛ k baa la kanyiŋi.

Heman ka kre Juwebi be kemɔ be asheŋ31 Asheŋ ere be kaman nɛ ewura Sɛgsis ta kenimu nɛ k bɛ ewura na so na n sa kanyɛn ko
         nɛ baa tre mo Heman nɛ e la Hammedaata pibinyɛn nseŋ shi Agag be kanaŋ to na. 2 Ewura na daŋ tre mbe benimu nɛ baa shuŋ ewurkpa na kikɛ nna, ŋ kaŋɛ bumo fanɛ b baa
         bunyaŋ Heman nseŋ naa jɔŋɛ mo ase. Nɛ bumo kikɛ bɛ kusɔ nɛ e kaŋɛ na so ama Mɔdikaya
         nawule. 3 Ndoŋ nna nɛ benimu nɛ baa shuŋ ewurkpa na bishi Mɔdikaya le: “Manɛ nna nɛ fo ere maa
         bɛ kusɔ nɛ ewura nase n sa anyi na so?” 4 Saŋkama nɛ b baŋ kaŋɛ Mɔdikaya fanɛ e jɔŋɛ Heman ase, e bee kini nna nseŋ kaŋɛ fanɛ
         mo ere la Juw be esa nna, amoso e maaŋ jɔŋɛ Heman ase. Ndoŋ nna nɛ b kaŋɛ Heman kumo
         be asheŋ nsaa keni ŋko e beeŋ yige Mɔdikaya ŋkpal e ka la Juw so.5 Heman ka pin fanɛ Mɔdikaya kini kejɔŋɛ mo ase ŋko m bunyaŋ mo, nɛ e nya agbo ga. 6 E ka pin fanɛ Mɔdikaya la Juw be esa nna nɛ e yili kumo fanɛ e maaŋ tɔrɔ Mɔdikaya
         nawule, nsaa kre nia fanɛ e beeŋ mɔ Juw kama nɛ e wɔ Ewura Sɛgsis be efuli so. 7 Ewura Sɛgsis ka ji kuwura be kafɛ kuduanyɔsopo be kufɔl sososo nɛ baa tre Nisan na
         to, nɛ Heman shin nɛ b to beri a fin kachɛ nɛ k daga fanɛ e wora kusɔ nɛ e bee kre
         na. Nɛ beri na ya tɔr kufɔl kuduanyɔsopo nɛ baa tre Ada na be nchɛ kuduasa. 8 Ndoŋ nna nɛ Heman kaŋɛ ewura Sɛgsis le: “Yiri ko ebi salga to m bɔlɔ fo efuli ere
         kikɛ so. Bumo alɛ be daŋkare kɔr basa kama peya to. B maa bɛ efuli ere be mbra gba
         so, amoso m baa nyi geeŋ fanɛ nɛ fo yige bumo, k maaŋ chɛ fo to. 9 Nɛ k par fo, kumo ere, Yiramu, fo nase mbra fanɛ bumo kikɛ daga kemɔ. Nɛ fo shuli
         so n wora loŋ, ma alɛ beeŋ wora ania n fin amansherbi damta n wɔtɔ ewurkpa be amansherbi
         be kɔlgu na to nɛ ekrachi nɛ b wɔ ewurkpa na e ta amo n shuŋ.” 10 Ndoŋ nna nɛ ewura na lara mbe kepinibi nɛ e kɔ a dulgi mbe nwɔl sibɛ so na n sa Hammedaata
         pibinyɛn Heman nɛ e la Juwebi bumo doŋ na 11 nseŋ kaŋɛ mo le: “Basa na nɛ bumo be amansherbi kikɛ la fo peya nna; amoso wora bumo
         kusɔ kama nɛ k par fo.” 12 Amoso kufɔl sososo na to be kachɛ kuduasasopo na nɛ Heman tre ewura na be nwɔlsibɛpoana
         na ŋ kaŋɛ bumo fanɛ b kilgi mbe mbra nɛ e nase na n wɔtɔ bumo be efuli na so be ŋgbarana
         nɛ nsibɛ be yiriana to n chige to n sa bewurbi nɛ benimu nɛ ekrachiana nɛ b wɔ efuli
         na so na kikɛ. Ewura Sɛgsis be ketre so nɛ b daŋ bɔla n sibɛ nwɔl na nseŋ ta mbe kepinibi
         n dulgi amo. 13 Mbɔ nɛ b kɔ eleŋ a shile ga na, nɛ b ta nwɔl na n shuŋi fanɛ b chige efuli na so kikɛ.
         Kusɔ nɛ kawɔl na bee kaŋɛ e la fanɛ b mɔ Juwebi na kikɛ kufɔl kuduanyɔsopo nɛ baa
         tre Ada na be kachɛ kuduasasopo na to. Kawɔl na bee ŋini fanɛ b mɔ mbia nɛ benimu
         nɛ beche nɛ mbiwurbi kikɛ kumo be kamɔnchɛ na nseŋ muu bumo be asɔ nɛ b kɔ kikɛ. 14 A daga fanɛ b yili jimaŋ to ŋ kraŋ kusɔ nɛ k wɔ kawɔl na to n sa efuli na so be kaba
         kama so ebi kikɛ. Saŋɛ na so ekama beeŋ bela ase a jo kumo be kachɛ. 15 Ewura Sɛgsis e daŋ shin nɛ b yili jimaŋ to n wora mbra na manaŋ manaŋ ashi Susa be
         kade to. Ewura na nɛ Heman daŋ chena nna a nuu nsa, nɛ Susa be kade to ebi malɛ be
         nfɛra bee baga bumo to ŋkpal mbra na so.

Mɔdikaya ka bee fin kechɛto ashi Ɛsta kutɔ be asheŋ41 Mɔdikaya ka nu kusɔ nɛ ewura na wora na, nɛ e kpɛa mbe asɔbuuso to kagbenejijaso,
         nseŋ ta kagbenejijaso be kusɔbuuso m buu n wora nsunɔ n wurge mbe kumu so nsaa shu
         awɔrso ebesa so a na a kulti kade na to, 2 hale m ba fo ewura na be lambu be kabuna ase. Mo alɛ daa maŋ nya ekpa n luri lambu
         na to ŋkpal manɛ so esa kama nɛ e buu kagbenejijaso be kusɔbuuso maŋ kɔ ekpa nɛ e
         luri ndoŋ. 3 Efuli na so be kaplɛkama malɛ nɛ b kraŋ kawɔl na jimaŋ to, Juwebi nɛ b wɔ ndoŋ bee
         teŋi keeli nna a boŋto a shu. B daŋ kishi nna nseŋ shu ga nɛ bumo be bedamta ta kagbenejijaso
         be asɔbuuso m buu nseŋ dese nsunɔ to. 4 Ɛsta be mbita nɛ benyɛn nɛ b fɛl nɛ baa shuŋ mo na ka kaŋɛ mo Mɔdikaya be asheŋ, nɛ
         mbe kagbenejija mo ga, nɛ e ta asɔbuuso lela n sa fanɛ b ya sa Mɔdikaya, saŋɛ na so
         e beeŋ lara kagbenejijaso be asɔbuuso na, nɛ Mɔdikaya kini. 5 Ndoŋ nna nɛ Ɛsta shin nɛ ewura na be benyɛn nɛ b fɛl e la Ɛsta be kayɛrbi, nɛ baa
         tre mo Hataak na, ya bishi Mɔdikaya kusɔ nɛ k kɔ mo. 6 Nɛ Hataak yɔ Mɔdikaya kutɔ ashi ewurkpa be kelɔnɛ so. 7 Ndoŋ nna nɛ Mɔdikaya kaŋɛ mo kusɔ nɛ k wora kikɛ nɛ kananɛ Heman nase kɔnɔ fanɛ e
         beeŋ ta amansherbi damta n wɔtɔ ewurkpa be kɔlgu to, nɛ b mɔ Juwebi kikɛ. 8 Kumo be kaman nɛ e ta kawɔl nɛ b sibɛ ashi Susa nɛ k bee kaŋɛ fanɛ a daga b ka mɔ
         Juwebi kikɛ na be kuko n sa Hataak fanɛ e ta n ya ŋini Ɛsta nseŋ bugi to ŋ kaŋɛ mo
         kusɔ nɛ k wɔtɔ, saŋɛ na so e beeŋ kule ewura na nɛ e wu mbe basa kuwɔr. 9 Nɛ Hataak wora loŋ. 10 Ndoŋ nna nɛ Ɛsta sa ebɔl fanɛ e bɛta n ya kaŋɛ Mɔdikaya le: 11 “Ewurkpa be mbra bee ŋini fanɛ esa kama nɛ e luri ewura kutɔ nɛ e maŋ tre mo, daga
         luwu. Ewura na be asoetojipoana nɛ mbe kasawule so be kaba kikɛ so ebi gba nyi kumo
         be loŋ. Ama ewura na baaŋ teŋi mbe shuwa be kuwurkpabi na nna ŋ shoŋi esa na. Loŋ
         bre, b maaŋ mɔ mo. Amoso k beeŋ baa du kpakpa n sa ma nɛ n wu ewura na ŋkpal manɛ
         so kufɔl lelemu nna na e ka maŋ shuŋi n tre ma.” 12 Mɔdikaya ka nu Ɛsta be kubɔya na 13 nɛ mo alɛ ta le be kubɔya ere n shoŋi mo: “Sa maŋ kaa fɛ fanɛ nɛ baa mɔ Juwebi kikɛ,
         fo ere beeŋ nya fo kumu ŋkpal fo ka wɔ ewura pe so. 14 Nɛ fo baŋ maŋ wora shɛŋ le be jemanɛ ere, ashere, echɛtopo ko beeŋ shi kakpa ko m
         ba mɔlga anyi. Ama fo ere nɛ fo tuto be kanaŋ to ebi kikɛ beeŋ mur. Wanɛ e nyi fanɛ
         le bre so nɛ fo ki ewurche le be jemanɛ ere?” 15 Ndoŋ nna nɛ Ɛsta shuŋi ŋ kaŋɛ Mɔdikaya le: 16 “Shin nɛ Juwebi nɛ b wɔ Susa na kikɛ e ba abar so m ba kishi nchɛ asa nɛ nnyɛ asa
         ŋ kule Ebɔrɛ n sa ma. Ma alɛ gba nɛ ma mbita beeŋ luri loŋ be ekishi na to. Kumo be
         kaman, nɛ n yɔ ewura na kutɔ. Hale nɛ mbra maŋ sa ma ekpa gba, meeŋ wora loŋ. Nɛ k
         la luwu nɛ n wu.” 17 Ndoŋ nna nɛ Mɔdikaya ya wora kusɔ kama nɛ Ɛsta kaŋɛ mo na kikɛ.

Ɛsta ka tre ewura na nɛ Heman kejigboŋ to be asheŋ51 Ekishi na be kachɛ sasopo nɛ Ɛsta ta mbe kuwurche be kale m buu nseŋ ya yili ewura
         na be lambubi na be kabuna to. Ewura na malɛ daa tase mbe kuwurputi so nna lambu na
         to a keni kabuna to. 2 Ewura na ka wu ewurche Ɛsta ka yil kabuna to na, nɛ mbe asheŋ par mo ga, nɛ e teŋi
         mbe shuwa be kuwurkpabi na ŋ shoŋi mo. Nɛ Ɛsta ya pɛ kuwurkpabi na be kɔnɔso. 3 Ndoŋ nna nɛ ewura na bishi le: “Ewurche Ɛsta, manɛ e kɔ fo? Manɛ nɛ fee sha? Kaŋɛ
         ma kusɔ kama nɛ k tir fo. Hale ma efuli ere be bargato gba nɛ fee sha, meeŋ ta n sa
         fo.” 4 Nɛ Ɛsta kaŋɛ le: “Yiramu! Nɛ k par fo, kumo ere fo nɛ Heman e ba tu ma n ji kejigboŋ
         kabre kaaseso.” 5 Nɛ ewura na shuŋi fanɛ b ya tre Heman manaŋ m ba nɛ b yɔ Ɛsta kutɔ. Nɛ Heman ba, nɛ
         mo nɛ ewura na yɔ Ɛsta be kejigboŋ na to. 6 B ka bee nuu nsa nɛ ewura na kaŋɛ Ɛsta le: “Kaŋɛ kusɔ kama nɛ fee sha nɛ n sa fo kumo.
         Manɛ bre e tir fo? Hale ma efuli ere be bargato gba nɛ fee sha, meeŋ sa fo kumo.”
         7 Nɛ Ɛsta kaŋɛ: 8 “Nɛ k par fo Yiramu, fo nɛ Heman e naŋ ba tu ma n ji kejigboŋ nfe echefo, saŋɛ na
         so, meeŋ kaŋɛ fo kusɔ nɛ mee sha.”Heman ka kre kemɔ Mɔdikaya be asheŋ9 Nɛ Heman ta kagbenefuli nɛ kagbenewushi n lar Ɛsta kutɔ. E ka bee yɔ na nɛ e wu Mɔdikaya
         ewurkpa be kabuna na ase. Ama e ka wu fanɛ Mɔdikaya maŋ koso n yili n sa mo bunyaŋ
         nɛ e nya agbo ga. 10 Ama e daŋ ji kanyiti nna n yɔ epe n ya tre mo teriana nɛ mbe eche Zɛrɛsh n shɛr, 11 n ji njɔŋ ŋ ŋini bumo kananɛ e dii kedama nɛ kananɛ e kɔ mbinyɛnsobi damta nɛ kananɛ
         ewura maŋ mo so nseŋ sa mo kenimu a chɔ ekrachiana nɛ benimuana na be ekama. 12 Kede be kaman nɛ Heman naŋ kaŋɛ: “Asɔ damta gba kraŋ ti so, ma nɛ ewura nawule nɛ
         ewurche Ɛsta tre mbe kejigboŋ to, e maŋ tre esa kikɛ n ti anyi so. E yɛ echefo gba
         an naaŋ ba tu mo n ji. 13 Ama ade kikɛ kraa maa bɔlɔ ma kenishi ŋkpal Juwnyɛn na, Mɔdikaya, ka kraa chena ewurkpa
         be kabuna to na so.” 14 Ndoŋ nna nɛ mo teriana nɛ mbe eche Zɛrɛsh kaŋɛ mo le: “Manɛ nna nɛ fo maaŋ ku kadebi
         nɛ kumo be nteŋ sa fanɛ ayadra adushunu nɛ anu n yuu nseŋ kule ewura ekpa echefo kachipurso
         n ya chɛ Mɔdikaya efɔl n shiga kumo so. Kumo be kaman nɛ fo ta kagbenefuli n tu ewura
         na n yɔ kejigboŋ na to.” Heman be kagbene daŋ fuli mo ga ŋkpal le be nfɛra nɛ b sa
         mo ere so. Ndoŋ nna nɛ e shin nɛ b yuu kedibi na.

Ewura na ka sa Mɔdikaya bunyaŋ be asheŋ61 Kanyɛ ka biri nɛ ewura na di ŋ gben, nseŋ shin nɛ b bar mbe efuli na so be asheŋ nɛ
         a wora mbe kuwurji be jemanɛ so nɛ b sibɛ amo n wɔtɔ nwɔl to na kikɛ, m baa kaa kraŋ
         a ŋini mo. 2 B ka bee kraŋ na, nɛ b ya lar kananɛ Mɔdikaya daŋ pin Bigtana nɛ Tɛrɛsh nɛ b daŋ fɛl
         nɛ baa yili a kuŋ ewura be ebu be kabuna to na, ka daa kre ewura be kemɔ ŋgblaŋto
         be asheŋ nseŋ kaŋɛ ewura na. 3 Nɛ ewura na bishi bumo le: “Mɔdikaya ka wora le ere bre, manɛ be kakɔka nɛ kemaŋkura
         bre nɛ an sa mo n tal to?” Nɛ mbe nyɛrbi na yɛ: “B maŋ wora shɛŋ n sa mo.” 4 Loŋ be jemanɛ so nɛ Heman baŋ ba luri ewurkpa nɛ e ba kule ewura ekpa n ya shin nɛ
         b chɛ Mɔdikaya efɔl n shiga kedibi nɛ e yuu na so. Nɛ ewura bishi le: “Wanɛ e wɔ lambu
         to ere?” 5 Ndoŋ nna nɛ mbe nyɛrbi na kaŋɛ: “Heman nna.” Nɛ ewura na kaŋɛ: “Men shin nɛ e baa
         luri.” 6 Heman ka luri nɛ ewura na bishi mo le: “Manɛ e daga ŋ ka wora n sa esa nɛ mee sha
         keta n yili bunyaŋ be eyilikpa?” Nɛ Heman fɛ le: “M baa nyi geeŋ fanɛ ma nɛ ewura
         bee sha kewora le be kusɔ ere n sa na.” 7 Ndoŋ nna nɛ e kaŋɛ ewura na le: 8 “Shin nɛ b ta fo piŋi tenteŋ nɛ fo buu ere be kuko m buu esa kama nɛ e daga le be
         bunyaŋ ere nseŋ shin nɛ b mɛa fo gbagba be egbaŋɛ ere be eko to, 9 nseŋ shin nɛ fo benimuana na be eko e ta esa na n chena gbaŋɛ na so ŋ keta mo ŋ kulti
         kade ere be abɔrbi kikɛ so a kaŋɛ awɔrso le: ‘Men keni, kananɛ ewura bee ta esa a
         yili bunyaŋ be eyilikpa nna!.’ ” 10 Ndoŋ nna nɛ ewura na kaŋɛ Heman le: “Kumo ere wora manaŋ n ya fin piŋi na nɛ gbaŋɛ
         na m ba wora kusɔ nɛ fo kaŋɛ ere gbagba n sa Mɔdikaya nɛ e la Juw na. Mo e naa chena
         ewurkpa be kabunagboŋ na ase na. Nyiŋi n wora kusɔ kama nɛ fo kaŋɛ ere n sa mo nsaa
         maaŋ teŋ shɛŋ so.” 11 Ndoŋ nna nɛ Heman ta ewura be piŋi m buu Mɔdikaya nseŋ shin nɛ e chena gbaŋɛ nɛ b
         mɛa to fanɛ ewura peya na so nɛ e juŋkpar a nite a gberge Mɔdikaya nɛ gbaŋɛ na a kulti
         kade na to a kaŋɛ awɔrso le: “Men keni kananɛ ewura bee ta esa a yili bunyaŋ be eyilikpa!”
         12 B ka kilgi to n loge, nɛ Mɔdikaya bɛta n ya chena ewurkpa be kabunagboŋ na ase, nɛ
         Heman malɛ ta anishinyɔr gboŋgboŋi n jɔto n yɔ epe, 13 n ya kaŋɛ mbe eche nɛ mo teriana kusɔ nɛ k nya mo kikɛ. Ndoŋ nna nɛ mbe eche nɛ mo
         teriana na kaŋɛ mo le: “Mɔdikaya ka la Juw be esa ere bre fo maaŋ tiŋ m pɔɔ mo so
         kikɛ. Baa nyi fanɛ fo eleŋ baa fo ekar nna na. Feeŋ ki esa fuloŋ.” 14 B kraa malga nna nɛ ewura be nyɛrbi ba shin nɛ Heman wora manaŋ nɛ b yɔ Ɛsta be kejigboŋ
         nɛ e wora n yili na to.

B ka Mɔ Heman be asheŋ71 Kede be kaman nɛ ewura na nɛ Heman yɔ Ɛsta kutɔ nɛ b ya ji. 2 B kaa tase a nuu nsa kejigboŋ nyɔsopo na to na, nɛ ewura na naŋ bishi Ɛsta le: “Manɛ
         bre e tir fo? Kusɔ kama nɛ k tir fo, fo kaŋɛ ma nɛ n sa fo kumo. Hale ma efuli ere
         be bargato gba nɛ fee sha, feeŋ nya kumo.” 3 Ndoŋ nna nɛ ewurche Ɛsta kaŋɛ: “Yiramu, nɛ k par fo bre, kumo ere fo wora le be kusɔ
         ere n sa ma. Mɔlga ma ŋkpa nseŋ sɔ ma basa n yige n sa ma. 4 B fa ma nɛ ma basa kikɛ fanɛ b mɔ anyi nna. K daa la fanɛ baa fa anyi nna fanɛ anya
         gba, ndafanɛ maaŋ bugi kɔnɔ ŋ kaŋɛ fo shɛŋ, ama baa kre kemɔ anyi kikɛ nna!” 5 Nɛ ewura Sɛgsis bishi Ewurche Ɛsta le: “Wanɛ malɛ e nya kagbene a sha kewora le be
         kesheŋ ere? Nnɛ nɛ loŋ be esa na wɔ?” 6 Nɛ Ɛsta yɛ: “Mo e la Heman ere. E la esa lubi nɛ edoŋ nɛ emɔpo nna.” Ndoŋ nna nɛ kufu
         pɛ Heman ga ashi ewura na nɛ ewurche na be anishito.7 Nɛ ewura na nya agbo ga ŋ koso n yige nsa na nseŋ yɔ ewurkpa be kelɔnɛ na so. Heman
         ka pin fanɛ ewura na beeŋ gberge mo kusoe nɛ e shir kaman a kule ewurche Ɛsta fanɛ
         e mɔlga mbe ŋkpa. 8 Ewura na ka shi kelɔnɛ na so m bɛta a ba ebu na to nɛ e wu Heman ka jɔŋɛ ŋ gbasa Ɛsta
         be kuwurputi a kule mo kenishipereso fanɛ e chɛ mo to. Ewura na ka wu loŋ nɛ e ponte
         ŋ kaŋɛ le: “Kanyɛn ere bee sha kepur ma eche ere ma anishito nna ashi ewurkpa nfe
         a?” Ewura na maŋ naŋ malga n loge gba nɛ mbe nyɛrbi ba nyaŋ Heman ŋ gberge mo ashi
         ewurche na kutɔ. 9 Nɛ nyɛrbi na be emo nɛ baa tre Harbona na kaŋɛ le: “Yiramu, Heman koŋwule ere yuu
         kedibi nna mbe laŋ to fanɛ b chɛ Mɔdikaya nɛ e mɔlga fo ŋkpa na efɔl n shiga so. Kedibi
         na be nteŋ la ayadra adushunu nɛ anu nna!” Nɛ ewura na kaŋɛ: “Men chɛ Heman efɔl n
         shiga loŋ be kedibi na so!” 10 Nɛ b ya chɛ Heman efɔl n shiga kedibi nɛ e yuu fanɛ b chɛ Mɔdikaya n shiga so na so.
         Nɛ ewura na be kagbene wushi mo.

Juwebi ka kɔ n sɔ bumo be amu be asheŋ81 Kumo be kaman nɛ ewura Sɛgsis ta Heman nɛ e la Juwebi bumo doŋ na be kapetɛ kikɛ n
         sa ewurche Ɛsta kumo kamɔnchɛ kikɛ. Ndoŋ nna nɛ Ɛsta kaŋɛ ewura na kananɛ mo nɛ Mɔdikaya
         be kekurgeto lar kikɛ. Kumo be kamɔnchɛ nɛ ewura ta Mɔdikaya ŋ ki mbe ekrachi nimuso
         na be eko. 2 Kumo be kaman nɛ ewura na ta mbe kepinibi nɛ k daa wɔ Heman kutɔ nɛ b kɔ a dulgi ewura
         be nwɔl sibɛso na n sa Mɔdikaya. Nɛ Ɛsta malɛ shin nɛ Mɔdikaya bee keni Heman be asɔ
         na so. 3 Nɛ Ɛsta naŋ laŋɛ n yɔ Ewura na kutɔ n ya gbir mbe anishito n shu ŋ kule mo fanɛ e
         wora ania n laŋɛ Heman nɛ e la Agag be kaman to ebi be ŋkre lubi nɛ e daŋ kre Juwebi
         na. 4 Ndoŋ nna nɛ ewura na teŋi mbe shuwa be kuwurkpabi na ŋ shoŋi Ɛsta nɛ e niŋi to n yili
         nseŋ kaŋɛ le: 5 “Yiramu, nɛ k par fo nsaa walɛ n sa fo, nɛ fee fɛ ma asheŋ bre, kumo ere fo sibɛ nwɔl
         ŋ kaŋɛ fanɛ kananɛ Heman kre fanɛ b mɔ anyi Juwebi kikɛ ashi fo kasawule so na e sa
         maŋ naŋ wora. 6 M maaŋ tiŋ n chena a keni nɛ ma basa e mur.” 7 Nɛ ewura Sɛgsis kaŋɛ ewurche Ɛsta nɛ Mɔdikaya nɛ e la Juw be esa na le: “Ŋkpal Heman
         ka bee fin kewora Juwebi na kulubi so nɛ n shin nɛ b chɛ mo n shiga kedibi so, nseŋ
         ta mbe kapetɛ gba n sa Ɛsta na. 8 Ŋkpal esa ka maaŋ naŋ tiŋ n chɛrga kawɔl kikɛ nɛ b sibɛ ashi ewura be ketre to nseŋ
         ta mbe kepinibi n dulgi so, n sa fo ekpa fanɛ fo ere gba e sibɛ kawɔl kananɛ k par
         fo nsaa beeŋ tiŋ m mɔlga Juwebi na nseŋ ta ewura be kepinibi nɛ b kɔ a dulgi mbe nwɔl
         sibɛso na n dulgi kumo.” 9 Kufɔl sasopo nɛ baa tre Sivan na be nchɛ adunyɔ nɛ asa nɛ b shɛr ewurkpa be nwɔlsibɛpoana
         na epul to, nɛ Mɔdikaya malga nɛ b sibɛ nwɔl n sa Juwebi na nɛ bejuŋkparpo nɛ ekrachiana
         nɛ benimuana nɛ b wɔ efuli na be abonfu kalfa nɛ adunyɔ nɛ ashunu nɛ a yili Indiya
         be efuli so ashi epeŋilarkpa n ya fo Etopiya be efuli so ashi epeŋitɔrkpa na. Efuli
         kama so ebi be ŋgbar to nɛ Juwebi be ŋgbar to nɛ b daŋ sibɛ nwɔl na n sa bumo. 10 Ewura Sɛgsis be ketre to nɛ Mɔdikaya daŋ shin nɛ b sibɛ nwɔl na kikɛ nseŋ ta ewura
         na be kepinibi nɛ b kɔ a dulgi nwɔl na n dulgi amo kikɛ. Kumo be kaman nɛ b ta amo
         n sa ewura be egbaŋɛ nɛ baa shile ga na be bediipo fanɛ b chige. 11 Kusɔ nɛ nwɔl na kaŋɛ e la fanɛ ewura sa Juwebi ekpa fanɛ b kreto nɛnɛ ŋ kɔ m mɔlga
         bumo amu. E yɛ nɛ benapo ko koso nɛ b ba kɔ Juwebi be benyɛn ŋko beche ŋko mbia, Juwebi
         na kɔ ekpa nɛ b tu loŋ be bedoŋ na ŋ kɔ m mɔ bumo be kikɛ nseŋ ta bumo asɔ kikɛ ŋ
         ki bumo peya. 12 Kufɔl kuduanyɔsopo nɛ baa tre Adar na be nchɛ kuduasa, nɛ b daŋ yili fanɛ baaŋ mɔ
         Juwebi kikɛ ashi ewura Sɛgsis be efuli so na nɛ mbra nɛ Mɔdikaya sa na gba daga fanɛ
         k shuŋ. 13 A daga fanɛ efuli na so ebi kikɛ ka nu mbra na, saŋɛ na so Juwebi na beeŋ wora shiriya
         ŋ kɔ bumo doŋana na loŋ be kamɔnchɛ. 14 Ndoŋ nna nɛ ewura sa ekpa nɛ egbaŋɛdiipoana na ta ewurkpa be egbaŋɛ na n lar n shile
         eleŋso n ya chige nwɔl na efuli na kikɛ so. Nɛ mbra na sɔ Susa gba be kade to kikɛ.
         15 Kumo be kaman nɛ Mɔdikaya ta kuwurpiŋi lela ko nɛ k la buru nɛ kefuful be weato m
         buu nseŋ ta ago be piŋi peper kunɔkunɔ m buu n deŋi kumo so, n ta shuwa be kuwurwuro
         nyɛkpɛso m buu nseŋ lar ewurkpa n yɔ. Nɛ Susa be kade to ebi be ŋgbene fuli bumo nɛ
         baa cha awɔr nsaa ponte to kagbenefuliso 16 K daa la kagbenefuli nɛ kumu saŋɛ nna n sa Juwebi na kikɛ nɛ b nya tama fanɛ baaŋ
         kɔ m pɔɔ so. 17 Efuli kama nɛ kade kama to nɛ ewura na be mbra na yɔ, Juwebi nɛ b wɔ ndoŋ be ŋgbene
         bee fuli bumo nna ga nɛ baa ji eyur nsaa wora kejigboŋ. Ŋkpal loŋ so basa damta daŋ
         ta bumo be amu nna ŋ ki Juwebi ŋkpal b ka bee ŋana Juwebi na so so.

Juwebi na ka kɔ m pɔɔ bumo doŋana so be asheŋ91 Kufɔl kuduanyɔsopo nɛ baa tre Adar na be nchɛ kuduasa nɛ sososo be mbra na daŋ daga
         fanɛ k shuŋ. Loŋ be kachɛ na nɛ Juwebi bumo doŋana na daŋ fɛ fanɛ baaŋ pɔɔ bumo so
         nseŋ wora bumo, bumo be kepar ama Juwebi na e daŋ kilgi m pɔɔ bedoŋana na so. 2 Juwebi na daŋ chala abar so nna kade kama to nɛ b wɔ ashi efuli na so kikɛ, saŋɛ na
         so baaŋ kɔ basa kama nɛ baa sha ketɔrɔ bumo na. Basa nɛ b wɔ efuli na so na malɛ be
         bekama daŋ maŋ tiŋ n tu Juwebi na ŋ kɔ ŋkpal manɛ so b daa ŋana bumo nna. 3 Abane b ekrachiana nɛ efuli na so be benimuana nɛ bejuŋkparpoana na kikɛ daa yil Juwebi
         na be kaman nna ŋkpal bumo kikɛ ka daa ŋana Mɔdikaya so. 4 Mɔdikaya daŋ ki esagboŋ nna ashi ewurkpa na nɛ mbe ketre dii ashi efuli na so kikɛ
         nɛ mbe eleŋ malɛ bee ti so saŋkama. 5 Ŋkpal loŋ so Juwebi na daŋ wora bumo doŋana na kusɔ k par bumo nna nseŋ ta etokobi
         m mɔ bumo kikɛ. 6 Juwebi na daŋ mɔ basa alfa anu nna ashi Susa be kade to gbagba, ama b daa maŋ ta bumo
         be asɔ bre. 7-10 Heman nɛ e daa la Juwebi bumo doŋ na daa kɔ mbia kudu nna. Bumo alɛ gba daŋ ti basa
         nɛ b mɔ na so. Mbe mbia na e daa la Pashandaata nɛ Dalfɔn nɛ Aspaata nɛ Poraata nɛ
         Adalia nɛ Aridaata nɛ Pamashta nɛ Arisai nɛ Aridai nɛ Vaizaata. 11 Kumo be kamɔnchɛ gbagba nɛ b kaŋɛ ewura basa nɛ b mɔ ashi Susa be kade to. 12 Ndoŋ nna nɛ ewura na kaŋɛ ewurche Ɛsta le: “Basa alfa anu nɛ Juwebi na mɔ ashi Susa
         be kade to gbagba. Heman be mbinyɛnbi kudu kikɛ daŋ ti bumo so. Kusɔ nɛ b naŋ wora
         ma efuli na be mba nɛ a ka na bre m maŋ nyi. Manɛ nɛ fo naa sha ŋ ka naŋ wora n sa
         fo? Kaŋɛ ma! Meeŋ wora kusɔ kama nɛ fee sha n sa fo.” 13 Nɛ Ɛsta kaŋɛ mo le: “Yiramu, nɛ k par fo bre, fo naŋ shin nɛ Juwebi na e wora kusɔ
         nɛ b wora kabre ashi Susa ere echefo gba, nseŋ shin nɛ b chɛ Heman be mbinyɛnsobi
         kudu na be kebuni efɔl n shiga ndibi nɛ b yuu na so.” 14 Nɛ Ewura na sa ekpa ashi Susa be kade to fanɛ b chɛ Heman be mbia na be kebuni efɔl
         n shiga nɛ esa kama e wu bumo. Ndoŋ nna nɛ b chɛ mbe mbinyɛnsobi kudu na kikɛ be kebuni
         efɔl n shiga. 15 Kufɔl nɛ baa tre Adar na be nchɛ kuduana nɛ Juwebi nɛ b wɔ Susa be kade to na naŋ
         chala abar m mɔ basa alfa asa kade na to, ama b maŋ ta bumo be kusɔ kama bre. 16 Juwebi nɛ b wɔ ewura na be efuli na so be abonfu nɛ a ka na gba daŋ chala abar nna
         ŋ kɔ n sɔ bumo be amu ashi bumo doŋana kutɔ. Bumo alɛ daŋ mɔ basa ŋgboŋ adushunu nɛ
         anu ama, b daa maŋ ta bumo be kusɔ kama. 17 Kufɔl nɛ baa tre Adar na be nchɛ kuduasa na nɛ loŋ daŋ wora. Kachɛ kuduanasopo na
         bre, b daa maŋ mɔ basa. B daŋ ta loŋ be kachɛ na nna ŋ ki kagbenefuli nɛ kejigboŋ
         be kachɛ. 18 Juwebi nɛ b wɔ Susa na bre daŋ ta kufɔl na be nchɛ kuduanu na nna ŋ ki kagbenefuli
         nɛ kejigboŋ nɛ kewushiachɛ ŋkpal manɛ so bumo ere daŋ mɔ bumo doŋana nchɛ kuduasa
         nɛ kuduana na nna. 19 Amoso nɛ Juwebi nɛ b wɔ ndekarso na yili kufɔl nɛ baa tre Adar na be nchɛ kuduana
         na fanɛ kagbenefuli nɛ kejigboŋ be kewushiachɛ nɛ kachɛ nɛ baa chige abar ajibi na.
         20 Mɔdikaya daŋ sibɛ kusɔ kama nɛ k wora na kikɛ n wɔtɔ kawɔl to, nseŋ sa Juwebi nɛ b
         wɔ ewura Sɛgsis be efuli so na kikɛ nwɔl na, 21 fanɛ kufɔl nɛ baa tre Adar na be nchɛ kuduana nɛ kuduanu na e baa la nchɛgboŋ kafɛ
         kikɛ to n sa bumo. 22 Le be nchɛ ere nɛ Juwebi na daŋ pɔɔ bumo doŋana so nɛ bumo kagbenejija ki kagbenefuli
         na. E daŋ kaŋɛ bumo nna fanɛ b ta loŋ be nchɛ na nna ŋ ki kejigboŋ nɛ ajibi be kedaŋɛ
         n chige abar nɛ betirpo. 23 Ndoŋ nna nɛ Juwebi na shuli n sɔ kusɔ kama nɛ Mɔdikaya sibɛ n sa bumo na, nseŋ ta
         loŋ be nchɛ na ŋ ki nchɛgboŋ kafɛ kikɛ to.24 Hammedaata nɛ e shi Agag be kanaŋ to na pibinyɛn Heman nɛ e la Juwebi bumo doŋ na
         e daŋ to beri m fin kachɛ nɛ k daga b ka mɔ Juwebi na kikɛ. 25 Nɛ Ɛsta yɔ ewura kutɔ nɛ ewura na shin nɛ b sibɛ mbra nɛ k shin nɛ kusɔ nɛ Heman kre
         fanɛ e beeŋ wora Juwebi na laŋɛ n ji mo. Nɛ b chɛ mo nɛ mbe mbinyɛnsobi kikɛ efɔl
         n shiga ndibi nɛ b yuu na so. 26 Ŋkpal kawɔl nɛ Mɔdikaya sibɛ na so, nɛ ŋkpal kusɔ nɛ k wora Juwebi na so, b daa tre
         nchɛgboŋ na Purim nna. Kumo be kifito e la keto beri. 27 Juwebi na yili kumo nna fanɛ bumo nɛ bumo nanabiana kikɛ nɛ esa kama nɛ e beeŋ ba
         ki Juw be esa kachako so, beeŋ baa ji loŋ be nchɛgboŋ anyɔ na fanɛ kananɛ Mɔdikaya
         kaŋɛ bumo na gbagba. 28 Amoso, baŋ yili loŋ be saŋɛ na a yɔ k ki mbra nna fanɛ Juwebi na nɛ bumo be kanaŋ
         kikɛ, nɛ bumo nɛ baaŋ koso kachako so kikɛ daga b ka bee nyiŋi nchɛgboŋ anyɔ nɛ baa
         tre Purim na nsaa ji amo kafɛ kikɛ. 29 Ndoŋ nna nɛ ewurche Ɛsta nɛ e la Abihail pibiche na nɛ Mɔdikaya cha abar n sibɛ kawɔl
         kpakpaso ko nɛ k kɔ ewurche na be eleŋ na ti kawɔl nɛ Mɔdikaya teŋ sibɛ a laŋɛ nchɛgboŋ
         nɛ baa tre Purim na so. 30 Kumo be kaman nɛ Mɔdikaya chige nwɔl na to n sa Juwebi nɛ b wɔ ewura Sɛgsis be efuli
         kalfa nɛ adunyɔ nɛ ashunu na so kikɛ. Kagbenewushi nɛ keleŋto gba be asheŋ daa wɔ
         kawɔl na to, 31 nsaa nyiŋi Juwebi na nɛ bumo nanabiana fanɛ b baa nyiŋi a ji nchɛgboŋ nɛ baa tre Purim
         na fanɛ kananɛ baa ji ekishi nɛ nli be nchɛgboŋ na. Mɔdikaya nɛ ewurche Ɛsta e daŋ
         yili le be kesheŋ ere n sa bumo. 32 Ewurche Ɛsta be eleŋ so nɛ b wora nchɛgboŋ nɛ baa tre Purim na be mbra n nase kanyiŋi
         be nwɔl to.

Mɔdikaya ka ki esagboŋ be asheŋ101 Ewura Sɛgsis yili lampo nna n sa basa nɛ b tase teku ase nɛ bumo nɛ b maŋ tase teku
         ase ashi mbe efuli so kikɛ. 2 B sibɛ kananɛ e ji eleŋ mbe kuwura to nɛ kananɛ e maŋ Mɔdikaya so n yili eyilikpagboŋ
         kikɛ n wɔtɔ Pɛshiya nɛ Midia be efuliana so be bewura be adrasheŋ be nwɔl kikɛ to
         nna. 3 Mɔdikaya e daa la enimu m bɛ ewura Sɛgsis so. E daa la esagboŋ nna Juwebi na kutɔ
         nɛ b daa sha mbe asheŋ ga ŋkpal e ka daŋ chɛ bumo to nsaa malga a sɔ bumo a yige so.JOBJob be kawɔlJobJobJOBBE KAWƆL

Job nɛ mbe kanaŋ be asheŋ11 Kanyɛn ko e daa wɔ Uz be kasawule so nɛ baa tre mo Job. Job daa la esa nɛ esa kikɛ
         maŋ tiŋ n wu mo kulubi nna. E daa la esa nɛ e bee bunyaŋ Ebɔrɛ nseŋ kishi kulubi be
         kewora nna. 2 E daa kɔ bibinyɛn ashunu nɛ bibiche asa nna, 3 nseŋ daa kɔ mbolpɔ ŋgboŋ ashunu nɛ enyɔma ŋgboŋ asa nɛ ana kagboŋ nɛ ekurma alfa anu
         nna. Mo alɛ daa naa kɔ beshumpo damta ga nseŋ daa la esa nɛ e dii dama a chɔ ekama
         ashi efuliana nɛ a wɔ epeŋilarkpa be kaba so na.4 Job be bibinyɛn ashunu na daa wora kejigboŋ bumo be elaŋana to kebɛso kebɛso nna nsaa
         tre bumo sipocheana besa na nɛ baa ba m ba kaa tu bumo a ji nsaa nuu. 5 Mbia na baŋ ji kejigboŋ ŋklade kachipurso kikɛ, Job beeŋ shuŋi n tre bumo m ba lara
         esarga chɔɔso n sa Ebɔrɛ ŋ kule alubi be ketampaŋ n sa mbia na, a fɛ fanɛ ashere b
         kaa bee ji nsaa nuu na b wora kulubi ko n da Ebɔrɛ so nɛ b maŋ nyi.Sososo be kewora ŋ keni nɛ k ba Job so be asheŋ6 Kachako nɛ Ebɔrɛ be emalaika ba shɛr Enyɛnpe Ebɔrɛ na kutɔ ashi ebɔrɛso nɛ Setani
         gba ba ti bumo so ndoŋ. 7 Ndoŋ nna nɛ Enyɛnpe Ebɔrɛ bishi Setani le: “Nnɛ nɛ fo shi! Manɛ nɛ fo daa wora?”Nɛ Setani kaŋɛ: “N na a kulti durnya kikɛ to nna.”8 Kumo be kaman nɛ Enyɛnpe Ebɔrɛ na naŋ bishi Setani le: “Manɛ nɛ fee fɛ a laŋɛ ma kayɛrbi
         Job be kaplɛa so? Durnya kikɛ to, esa kikɛ maŋ du fanɛ mo. Ŋkpal manɛ so, e la esa
         nɛ esa maaŋ tiŋ n wu mo kulubi nna. Mo alɛ bee bunyaŋ Ebɔrɛ nseŋ kishi kulubi be kewora
         nna.”9 Ndoŋ nna nɛ Setani malɛ kaŋɛ le: “Manɛ nna nɛ Job maaŋ baa ŋana Ebɔrɛ? 10 Jemanɛ kikɛ fee kuŋ mo nɛ mbe kanaŋ nɛ kusɔ kama nɛ e kɔ nna nseŋ naa shin nɛ kusɔ
         kama nɛ e bee wora bee nyalɛ a sa mo, hale nɛ mbe mbolpɔ nɛ ana salga to n sɔ kaplɛkama.
         11 To, fo ere e mur mbe kusɔ nɛ e kɔ kikɛ ŋ keni a, e maaŋ yili fo gbagba be anishito
         n shoduu fo?”12 Ndoŋ nna nɛ Enyɛnpe Ebɔrɛ na kaŋɛ Setani le: “Yoo, n ta kusɔ kama nɛ e kɔ m bɔɔ fo
         enɔ, ama sa maŋ kaŋ doro Job gbagba bre.”Nɛ Setani lar Enyɛnpe Ebɔrɛ kutɔ n choŋ.Job be kusɔ nɛ e kɔ kikɛ ka mur be asheŋ13 Kachako nɛ Job be bibinyɛn ashunu nɛ bumo sipocheana besa na yaŋ wora kejigboŋ a ji
         nsaa nuu ashi Job be wurkoŋ be laŋ to. 14 Ndoŋ nɛ nna kabɔ ko ber to m ba Job kutɔ m ba kaŋɛ mo le: “An daa kɔ ana na nna a
         dɔ nɛ ekurma na malɛ wɔ kupuŋ to m mata anyi a ji. 15 Epul na to nɛ Sabiaebi ko ba lar anyi so m mɔ beshumpo na nseŋ kpa ana nɛ ekurma na
         kikɛ n choŋ. N nawule e tiŋ n nya n shile m ba nɛ m ba kaŋɛ fo kusɔ nɛ k wora.”16 Kabɔ na kraa malga nna nɛ enyɔsopo shile m ba kaŋɛ le: “Bɔrɛ nyɛkpɛ nna m ponte mbolpɔ
         na nɛ mbolpɔkpapoana na m mɔ. N nawule e nya n shile m ba nɛ m ba kaŋɛ fo kusɔ nɛ
         k wora.”17 Mo alɛ gba kraa malga nna nɛ kabɔ sasopo ba kaŋɛ Job le: “Beyu nɛ b kɔ akɔsɔ be ntuŋ
         asa shi Babilɔn be efuli so nɛ k wɔ kelargato be esoso be epeŋilarkpa na nna m ba
         kɔ n suge fo enyɔma na nseŋ kpa amo kikɛ n choŋ. N nawule e nya n shile m ba nɛ m
         ba kaŋɛ fo kusɔ nɛ k wora.”18 Loŋ be kabɔ na gba kraa malga nna nɛ enasopo shile m ba kaŋɛ le: “Fo mbia daŋ wora
         kejigboŋ nna a ji nsaa nuu ashi fo wurkoŋ be laŋ to 19 nɛ bɔrɛfugboŋ ko ber n shi keshishɛrsawule so epul to m ba da kowu na n lɛ fo mbia
         na kikɛ so m mɔ. N nawule e nya n shile m ba nɛ ba kaŋɛ fo kusɔ nɛ k wora.”20 Job ka nu le be asheŋ ere kikɛ, nɛ e pɛ mbe asɔbuuso ŋ kpɛa to nseŋ she mbe kumu so
         be emin kikɛ ŋkpal kagbenejija damta nɛ k tɔr mo so na so. Kumo be kaman nɛ e gbir
         m bunyaŋ Ebɔrɛ 21 nseŋ kaŋɛ le:“B ka kurge ma m ba durnya to,m maaŋ bar shɛŋ.Ŋ ka naŋ wu a lar durnya to, m maaŋ ta shɛŋ n lar.Enyɛnpe Ebɔrɛ na e sa, mo alɛ e sɔ;Kemaŋkura e baa la Enyɛnpe Ebɔrɛ peya!”22 Asheŋ nɛ e wora ere kikɛ to, Job daa maŋ wora kulubi m malga ŋ gbiti Ebɔrɛ.

Job be kewora ŋ keni nyɔsopo be asheŋ21 Ebɔrɛ be emalaika ka naŋ ba shɛr Enyɛnpe Ebɔrɛ na be anishito ashi ebɔrɛso, nɛ Setani
         gba naŋ ba tu bumo n shɛr ndoŋ. 2 Ndoŋ nna nɛ Enyɛnpe Ebɔrɛ na bishi Setani le: “Nnɛ nɛ fo shi! Manɛ nɛ fo daa wora?”Nɛ Setani kaŋɛ: “N na a kulti durnya kikɛ to nna.”3 Ndoŋ nna nɛ Enyɛnpe Ebɔrɛ na naŋ bishi mo: “Manɛ nɛ fee fɛ a laŋɛ ma kayɛrbi Job be
         kaplɛa so? Durnya kikɛ to esa kama maŋ du fanɛ mo. E la esa nɛ esa maaŋ tiŋ n wu mo
         kulubi nna nɛ mo alɛ bee bunyaŋ Ebɔrɛ nseŋ kishi kulubi be kewora. Fo ka kule ma ekpa
         n ya mur mbe asɔ kikɛ, nɛ e maŋ wora shɛŋ gba na, e kraa maŋ chɛrga mbe kebaawɔtɔ
         to.”4 Nɛ Setani kaŋɛ Ebɔrɛ le: “Esa shuli e ka paŋ asɔ nɛ e kɔ kikɛ nsaa kɔ mbe ŋkpa a wɔtɔ.
         5 Fo ere e ta kayurnyaŋ n lɛ Job so ŋ keni, e beeŋ yili fo gbagba be anishito n shoduu
         fo.”6 Ndoŋ nna nɛ Enyɛnpe Ebɔrɛ malɛ naŋ kaŋɛ le: “To, n nu! Feeŋ tiŋ n shin nɛ kayurnyaŋ
         e tɔr Job so nɛ e ji awurfoŋ kananɛ fee sha, ama sa maŋ kaŋ mɔ mo bre!” 7 Nɛ Setani lar Enyɛnpe Ebɔrɛ na be anishito nseŋ ya ta achuu besa so n lɛ Job so. Yili
         mbe kumu so m ba fo mbe ayadra so kikɛ daŋ wora achuu nna.8 Ndoŋ nna nɛ Job lar n ya chena kumuni so nseŋ ta kapɛlanfu a kuti mbe achuu na to.
         9 Nɛ mbe eche ba kaŋɛ mo: “Manɛ nna nɛ fo kraŋ yirda Ebɔrɛ ashi awurfoŋ nɛ fee ji ere
         kikɛ to? Shoduu mo nseŋ wu nɛ k loge!”10 Ndoŋ nna nɛ Job kaŋɛ mbe eche le: “Sa maa malga fanɛ ewulpo! Nɛ anyeeŋ sɔ Ebɔrɛ be
         nɛfa nɛ enɔgboŋ anyɔ, manɛ nna nɛ anyi maaŋ sɔ etɔrɔ bre mo kutɔ?” Asheŋ ere kikɛ
         to, Job maŋ malga ŋ gbiti Ebɔrɛ fanɛ e maŋ wora n nyalɛ.Job mo teriana besa na be asheŋ11 Job daa kɔ benekpana kpakpaso asa ko nna. Bumo e daa la Ɛlifaz nɛ e shi kadegboŋ nɛ
         baa tre Tɛman na nɛ Bildad nɛ e shi Shuuwa be kasawule so nɛ Zofa nɛ mo alɛ shi Naama
         be kasawule so na. B ka nu awurfoŋ nɛ Job bee ji na be asheŋ nɛ b kre keyɔ n ya leŋ
         mo to nseŋ wushi mo kagbene. 12 B kraa wɔ kufɔ kufɔ nna nseŋ wu Job, ama b daa maŋ pin mo. B ka ba pin fanɛ Job nna
         nɛ b fara a shu a boŋ to awɔrso nseŋ kpɛa bumo be asɔbuuso to nsaa wora eshishɛr a
         wurge bumo be amu so a ŋini fanɛ bumo be ŋgbene jija bumo. 13 Kumo be kaman nɛ b ya tu Job n chena kasawule nchɛ ashunu nɛ nnyɛ ashunu nɛ ekama
         maa bugi kɔnɔ a kaŋɛ shɛŋ, ŋkpal awurfoŋ gboŋgboŋi nɛ b wu e ka bee ji so.

Job ka fubel n sa Ebɔrɛ be asheŋ31 Kumo be lalaloge nɛ Job faram malga n shoduu mbe kakurgeachɛ ŋ kaŋɛ Ebɔrɛ le:2-3 O Ebɔrɛ, sho kachɛ nɛ b kurge ma na kɔnɔ,nseŋ shoduu kanyɛ nɛ n nio sɔ ma kedampo na gba!4 Ebɔrɛ, shin nɛ loŋ be kachɛ na e ki tentembiri plɔ.Sa maŋ naa nyiŋi kumo be asheŋ kikɛ kuraa,fo alɛ e sa maŋ naŋ shin nɛ k fulto kikɛ.5 Shin nɛ k baa la kachɛ nɛ k biri to a la tentembiri plɔ;nseŋ shin awɔlpa e buu kumo so nɛ epeŋi e sa maŋ nyaŋɛ.6 Lara loŋ be kanyɛ na ashi kafɛ be nchɛ to,nsaa maŋ naŋ shin nɛ b karga kumo n ti nchɛ so.7 Sa maŋ naŋ shin nɛ b kurge ebi le be kachɛ fanɛ kede ere,ŋko n naŋ shin nɛ kusɔ ko e wora nɛ basa e baa wora awɔrkagbenefuli so loŋ be kanyɛ kikɛ mbaanaayɔ.8 Sa belejipo ekpa nɛ b shoduu loŋ be kachɛ na.Bumo e naa tiŋ a shin nɛ teku tobe kusɔbɔya gbeyeso gboŋgboŋi na bee nyaŋɛ to.9 Shin nɛ kachɛ na be kachipurso be kechɛkpabi e biri to,nsaa maŋ naŋ shin nɛ k baa tama karechɛ kikɛ.10 Sho kanyɛ nɛ b kurge ma na kɔnɔŋkpal k ka shin nɛ b kurge n wɔtɔ durnyanɛ etɔrɔ bɔlɔ kumo to ere so.11 Manɛ nna nɛ n daa maŋ laŋɛkachɛ nɛ b kurge ma na bre?12 Manɛ nna nɛ n nio ta ma n deŋi mbe aya so,nseŋ sa ma mbe kenyipo nɛ n nyipo?13 N daŋ wu n laŋɛ nna,ndafanɛ n daa beeŋ ya tu14 bewura nɛ benimuana nɛ b wunseŋ ka bumo be ewurkpaana nɛ nwugboŋnɛ a bure a dese na.15 Ndoŋ nɛ meeŋ ya dese a di fanɛ bewuranɛ b daŋ gbare eshuwa nɛ egbiti m bɔlɔ nwu,16 ŋko n ya dese nchaŋ to fanɛ kebianɛ b kurge nɛ e laŋɛ nsaamaŋ wu kananɛ karechɛ du na.17 Basa lubi maŋ naa tiŋ a wora asheŋ lubi nchaŋ to,basa nɛ b shuŋ ŋ gben malɛ bee nya a wushi ndoŋ nna.18 Basa nɛ b daŋ ti ebu gba bee nya kayurwushi nna,b maŋ naa nu basa nɛ baa keni bumo so na be kaponteŋko a wu bumo be kamɛaŋ.19 Basa nɛ b kɔ atre nɛ bebɔlpo kikɛ wɔ ndoŋ nna.Anya gba nya bumo be amu ndoŋ.20 Manɛ nna nɛ Ebɔrɛ shin nɛ n wɔ ŋkpa to,saŋɛ nɛ kebaawɔtɔ du kekekra le ere?21 Ma ere bee sha luwu gaa chɔ keta kenishipere n finyawu kpakpaso be asɔ,ama luwu malɛ maa ba.22 Shɛŋ shɛŋ maaŋ tiŋ n fuli ma kagbenea chɔ kewu n yɔ nchaŋ to.23 Manɛ nna nɛ ŋ kraa wɔ ŋkpa to,jemanɛ nɛ Ebɔrɛ nawule nyi kananɛma kebaawɔtɔ beeŋ baa du echefoso?24 Ma keji nɛ kenuu e kiebɔl to nɛ kagbene to be kushu na.25 Asheŋ nɛ mee ŋana ga nakikɛ e ki kashenteŋ na.26 M maŋ kɔ kagbenewushiŋko ewushi kikɛ ma kebaawɔtɔ to,she etɔrɔ nɛ kagbenekuu damta nawule.

Ɛlifaz ka juŋkpar m malga be asheŋ(4:1—14:22)Ɛlifaz41 Job mo nekpa Ɛlifaz, nɛ e shiTɛman be kadegboŋ to na e juŋkpar ŋ kaŋɛ:2 “Job, jande nya kanyiti n sa manseŋ nu kusɔ nɛ mee sha kekaŋɛ ere.3-4 Nyiŋi kananɛ fo mmalga daŋ leŋ basa damtanɛ asheŋ daŋ tir bumo na to,a ŋini bumo kananɛ baaŋ baa wora asheŋ na.5 Ama naniere kufugboŋ tɔr fo sonɛ fo gbagba bee kule a fin luwuŋkpal etɔrɔ ka ba fo so na so.6 Fo la esa nɛ e bee shuŋ Ebɔrɛa wɔ kebaawɔtɔ niŋiso to nna,amoso nya kagbene nsaa maŋ paŋ tama!7 Fo daŋ nu fanɛ esa nɛ e niŋi kebaawɔtɔ todaŋ ji awurfoŋ pɔɛŋ nseŋ wu a?8 Kusɔ nɛ ma ere nyi e la fanɛbasa nɛ baa du kulubibumo be amu to nɛ k bee kɔr.9 Kananɛ bɔrɛfu bee jija asɔ na,aloŋ nɛ Ebɔrɛ bee nya agbo a mur bumo.10 Kumu kpakpaso wuraanabee kaa ponte to fanɛ ebuluŋ nna,ama Ebɔrɛ e naa buri bumo be anyiinɛ bumo be nnɔ bee lo.11 Kananɛ ebuluŋ maa nya shɛŋa pɛ a ji nsaa wu na,aloŋ nɛ bumo alɛ gba beeŋ wuŋ ka bumo be mbia nɛ b pesaŋ to.12 Esa ko daŋ kuli ŋ kaŋɛ ma ashiri ko;e daa maŋ malga kumo awɔrso.13 N daa maŋ tiŋ n di kamɔnchɛ be kanyɛso;ŋkpal edare bubɔrɔ nɛ n daa ku so.14 Kufu daŋ pɛ ma hale nɛ n daa chicha.15 Kebuniyoyu ko e daŋ lar ma sonɛ kufu pɛ ma ga hale nɛ awo bibi dii ma.16 Ndoŋ nna nɛ kebuniyoyu na pɛ afu n yili diim, a maŋ naa gbegber tonɛ m pɛshɛ kumo lee, ma alɛ maŋ pin kusɔ nɛ k la.Kumo be kaman nɛ n nu ebɔl ko ka kaŋɛ le:17 ‘Edimɛdi kikɛ maŋ niŋi Ebɔrɛnɛ e to bumo na be anishito.18 Ebɔrɛ maa yirda mbe emalaikanɛ baa shuŋ mo ebɔrɛso na gba.19 Edimɛdi nɛ b maa chɛr nsaa wu fanɛkananɛ kapuya maa chɛr nsaa bure na nɛ e beeŋ tiŋ n yirda a?20 Esa beeŋ tiŋ a wɔ ŋkpa to kachipurso,ama ta a ba kaaseso nɛ e wu n choŋnɛ esa kama maŋ nyi gba.21 Dimɛdi be ŋkpa maa chɛr kelar mo to,Ebɔrɛ baŋ lara efute na, epul to nɛ e wu,nɛ k daa maŋ daga fanɛ e wu.’ ”

51 “Job, shu n fin kechɛto ŋ keni a,malaika ko beeŋ ba chɛ fo to a?2 Kayurbesa nɛ kukɔrkɔe naŋ mɔ ewulpo nɛ e maŋ nyi asheŋ.3 N wu bewulpo ka yili to nɛnɛ kebaawɔtɔ to,ama kɔnɔsho ka ba bumo nɛ bumo belaŋ to ebi so nɛ asheŋ bri bumo.4 Bumo be mbia maŋ nya esa nɛ e beeŋ kuŋ bumo;esa malɛ kikɛ maŋ yili bumo be kaman ashi demujikpa.5 Kumo be kaman nɛ kejimuni wuraana nɛbasa nɛ akoŋ kɔ ba fuu bumo be adɔjibinseŋ gbare bumo be mpetɛsɔ ŋ ki bumo peya.6 Awurfoŋ nɛ anyee ji maa shianyi be adɔjibi ka maa wora to.7 Ayai! Edimɛdi gbagba e naafin asheŋ a sa bumo be amu;fanɛ kananɛ ajanwulɛ bee pante edɛ na.8 Job, nɛ ma e daa la fo,meeŋ ta ma asheŋ m bɔɔ Ebɔrɛ enɔnɛ e chɛ ma to.9 Anyi maaŋ tiŋ m pin asheŋ nɛ Ebɔrɛ bee wora to.Mo alɛ be emamachisheŋ maŋ kɔ ekar.10 Mo e naa shin nɛ bɔrɛ bee banɛ adɔsawule bee nya kayul.11 Ebɔrɛ e naa maŋ bebɔlpo so,nsaa sa basa nɛ baa shu nli kagbenewushi.12-13 Mo e naa melgi basa nɛ b nyi asheŋ ga be ŋkre a buu,nsaa bɔla benyiashempo be kanyiasheŋ so a pɛ bumo;saŋɛ na so kusɔ kama nɛ baa wora maa nyalɛ a sa bumo.14 Hale kapiidi gba baa nite nnaa la a la a fin ekpafanɛ b ka na tentembiri to na.15 Ama Ebɔrɛ e naa mɔlga basa nɛ asheŋ tir naashi kumukpakpaso wuraana be nnɔ to be mmalganɛ belempo be eleŋ tonɛ belempo be kɔrfɛ to.16 Mo e naa sa betirpo tama a shin nɛkemaa ji asheŋ nɛ amo be ekpa so bee ba ekar.17 Kagbenefuli la esa kama nɛ Enyɛnpetale Ebɔrɛbee niŋi ekpa na peya nna.Amoso sa maŋ kaŋ keni mbe kefiɛso jiga.18 E beeŋ tiŋ m bar doro nɛ ebesa fo so,ama mo alɛ beeŋ naŋ chɔɔ fo achuunɛ alɔbi na kikɛ n chɛ amo.19 Saŋɛ kikɛ Ebɔrɛ beeŋ baa lara fo ashi etɔrɔ damtanɛ a bee bar fo kagbenejija ga ere kikɛ to.20 Ebɔrɛ e naŋ kuŋ fo ashi luwu to jemanɛ kikɛ;akoŋgboŋ nɛ kena be jemanɛ gba, fo maaŋ wu.21 Mo e naŋ kuŋ fo ashi basa nɛ baa jija fo kutɔ,nseŋ mɔlga fo ashi kemur kama nɛ k bee ba fo so to.22 Kemur nɛ akoŋgboŋbe asheŋ maaŋ tir fo ere.Fo alɛ maaŋ naa ŋana kupuŋ to be asɔbɔya lubi.23 Fo kudɔsawule maaŋ baa kɔ ajembu nɛ afalta;kupuŋ to be asɔbɔya lubi malɛ maaŋ pɛ fo.24 Feeŋ chena fo laŋ to nɛ kagbenewushi,nɛ shɛŋ maaŋ wora fo asɔ nɛ fo kɔ.25 Fo kamanebi beeŋ baa shia chɔ afitiri nɛ e wɔ durnya kikɛ to.26 Fo ŋkpa beeŋ teŋi so nɛ fo chɛr,fo alɛ beeŋ baa kɔ eleŋ eyurtohale n ya fo kachɛ nɛ feeŋ wu.27 Job, an dara asheŋ ere nna nseŋ koya amo n chɛr.A la kashenteŋ nna, amoso ta amo n shuŋ fo kebaawɔtɔ to.”

Job ka tuge Ɛlifaz be kamalga to be asheŋJob61 Ndoŋ nna nɛ Job tuge Ɛlifazbe kamalga na to nseŋ kaŋɛ le:2 “K beeŋ baa du kpakpa ga nɛ esa e tiŋ mpin awurfoŋ nɛ keboltofinfiŋ damtanɛ a tu ma ere to.3 A shi a chɔ teku ase be shishɛr;amoso nɛ n daa maŋ fɛ nfɛra pɔɛŋ nseŋ malga na.4 K du fanɛ Enyɛnpetale Ebɔrɛ na ka toatanyembi nna nɛ amo be kebɔr luri ma eyur to.Ebɔrɛ ta kufugboŋ nna n lɛ ma so.5 Kurma baŋ nya afitiri a ji,kumo be kenishi bee bɔlɔ nna.Kena malɛ gba baŋ nya afitiri wɔlso a we,k maŋ naa shu.6 Esa bee tiŋ n ji ajibi tataso nɛ nfɔl maŋ wɔ amo to a?Ŋko ebel mo e wɔ kefule be kefuful na to?7 Kananɛ ma ajibi du nna, e maŋ wɔ ebel.A maa yɛlga ma gba kuraa.8-9 Ebɔrɛ daŋ nu ma kabɔrɛkulenseŋ mɔ ma nɛ n wushikedaa beeŋ par ma.10 Nɛ e daa beeŋ wora loŋ nna,ebesa nɛ mee ji ere kikɛ be kamann daa beeŋ baa tɛto kagbenefulisoN nyi fanɛ Ebɔrɛ du cheembi nna;ma alɛ maŋ naŋ wora mo kusoe kpakpaso kikɛ.11 Nuso be eleŋ e kraa wɔ ma to,nɛ a daga fanɛ m baa kraa kɔ tama?Manɛ bre nɛ men naŋ nya echefoso,nɛ a daga fanɛ m baa kraa wora kanyiti?12 M maŋ kɔ eleŋ fanɛ kejembu ŋko danyaŋ peper.13 M maŋ naa kɔ eleŋ kikɛ nɛ m mɔlga ma kumu;kaplɛkama maŋ wɔtɔ nɛ n yɔ n ya nya kechɛto.14 Esa kama nɛ e wɔ le be awurfoŋ to,hale nɛ e maŋ naa kɔ kabɔrɛŋanan sa Enyɛnpetale Ebɔrɛ gba;a daga mo nekpaana ka yilimbe kaman nna a leŋ mo to.15 Ama menyi nɛ men la n nekpaana erebee fule ma nna nsaa du fanɛ mbombi nɛ bɔrɛbaŋ yili gbrɛbi kikɛ nɛ e wɔlto na.M maaŋ tiŋ n ta ma egbɛ n lɛ menyi so.16 Eshishɛr bee ti loŋ be mbombi na nnanɛ amo be nchu maa shibi,17 ketar baŋ wurge nɛ a maaŋ naa kɔ nchu a shile,nɛ epeŋi malɛ baŋ ber amo so nɛ nchu na feeto.18 Eyawujipo nɛ baa dii enyɔmabaaŋ ta tama n bɛ mbombi ere so,a fin nchu nɛ b nuu baa foe nnan ya wu n tɔr keshishɛrsawule so m mur.19 Tɛma be kadegboŋ nɛ Sheba be efuliana sobe eyawujipo nɛ b dii enyɔmabee kaa bɛ amo so nna a fin nchu nɛ b nuu,20 ama mbombi wɔlso nɛ baa tu,nɛ bumo be tama a loge nɛ aba e pɔ bumo.21 Menyi alɛ gba du fanɛloŋ be mbombi na nna na.Men ka ba wu awurfoŋ nɛ mee ji na,nɛ kufu pɛ menyi nɛ menyee fɛ keyige ma n lɛ.22 M maŋ daŋ kule menyi be ekamafanɛ e sa ma kakɛ kikɛ23 ŋko ŋ kaŋɛ mo fanɛ e ka amansherbin sa bedoŋ nɛ b ta ma n lɛ.24 To, men ŋini ma kulubi nɛ n wora.Meeŋ lo ma kɔnɔ to nseŋ nu menyi kutɔ.25 Kashenteŋ bee besa jemanɛ kikɛ nna,ama kusɔ nɛ menyee kaŋɛ ere maa ŋini shɛŋ.26 Naniere ma kenishi pere nna na,ama menyee ta ma mmalga fanɛ afu fuloŋ nna.27 Menyi ere beeŋ tiŋ m barga amunibi to n sa abarŋko n fa men nekpaana gba n nya amansherbi!28 Men keni ma anishito nɛnɛ,m maaŋ fule ŋko ŋ ku efɛ n sa menyi.29 Men yige kebaakuu ma kɔnɔ,nɛ manɛ aloŋ, ma ketre beeŋ jija.30 N nyi kulubi nɛ kelela be mbarga,m maa ku efɛ nna.”

Manɛ so nɛ kebaawɔtɔ du kpakpa loŋ71 Manɛ nna nɛ kebaawɔtɔ du kpakpa loŋ?Manɛ nna nɛ anyee ji awurfoŋ loŋ?2 An du fanɛ anya nɛ baa fin kiyoyulnɛ b chena to n wushi nna;An la beshumpo nɛ anyee joanyi be kakɔka kenishipereso nna.3 Ebɔrɛ shin nɛ ma nchɛ maŋ naa kɔ tɔnɔ n sa manɛ kanyɛso bar ma keboltofinfiŋ damta.4 M baŋ dese kanyɛso kikɛ, meekilgi kelaŋ so nna a kule Ebɔrɛfanɛ kare e chɛ manaŋ,ama kumo alɛ maa chɛ manaŋ.5 Achuu nɛ e bee lar nchu nɛ ashushombie sɔ ma eyur kikɛ so,abibi sɔ ma eyur kikɛ nna.6 Ma nchɛ bee duga so manaŋ manaŋa chɔ kɔrɛ be kekpaltobi be jese.7 Ebɔrɛ, mee kule fo nna;sa maŋ teŋ ma so!Ma ŋkpa baa du fanɛ afu nna,ma kagbenefuli teŋ fo ekar.8 Anishi nɛ a bee wu ma kabre eremaaŋ naŋ wu ma kikɛ;Menyeeŋ keni n fin ma,ama m maaŋ naa wɔtɔ.9 Kananɛ abɔrɛwɔlpa bee deŋi nsaa choŋ na,a loŋ nɛ basa bee wu nsaa maŋ naa bɛta a ba.10 Ma alɛ gba maaŋ naŋ bɛta m ba epe,k maaŋ chɛr basa beeŋ teŋ ma so.11 Amoso m maaŋ tiŋ n lo ma kɔnɔ.Kagbenejija nɛ ebesa damta tonɛ mee fubel a bile asheŋ na.12 M maŋ la teku ŋko kusɔ gbeyeso gboŋnɛ k wɔ teku chiŋgeliŋ tonɛ fo ti ma n wɔtɔ a kuŋ ma.13 M baŋ yɔ kelaŋ so,nsaa tama fanɛ ma ebesa beeŋ ku14 fee ta edare lubi nna a tɔrɔ manɛ kufu bee pɛ ma ga15 hale nɛ mee yɛlga fanɛb nyaŋ ma ebɔl to m mɔ gba k bɔ ma soa chɔ ŋ ka wɔ ŋkpa to.16 Ma ere maŋ naŋ ta ma ŋkpa n tre shɛŋ.Kebaawɔtɔ fi ma! Yige ma asheŋ!Ma kebaawɔtɔ maŋ naa kɔ tɔnɔ n sa ma.17 Enyɛnpe Ebɔrɛ, manɛ nna nɛ dimɛdi be asheŋ tir fo ganɛ fo lakal baa wɔ mbe asheŋ woraso so ere?18 Manɛ nna nɛ fee keni dimɛdibe asheŋ to saŋkikɛ nsaa wora mo a kenikachipurso nɛ kapaso nɛ kanyɛso ere bre?19 Ama fo maaŋ naŋ kpele fo anishi ma sonɛ n nya m min echɔl gba a?20 Hale nɛ n wora kulubi gba,kumo be nnɛ e nya fo?Manɛ nna nɛ fo lara kenishi n yuu ma loŋ?Ma asheŋ bee tɔrɔ fo nna a?21 Manɛ nna nɛ fo maŋ tiŋ n ta ma lubi m paŋ ma?M maaŋ naŋ chɛr nseŋ yɔ eshishɛr to n ya dese.Fo alɛ beeŋ keni n fin ma, nɛ fo maaŋ wu ma.

Job mo nekpa Bildad be sososo be kamalga be asheŋBildad81 Ndoŋ nna nɛ Job mo nekpa Bildad nɛ e shi Shuuwa be efuli so na kaŋɛ:2 “Jemanɛ mo nɛ feeŋ yige fo mmalga fuloŋnɛ e maŋ kɔ kifi to ere be kebaamalga?3 Enyɛnpetale Ebɔrɛ na maa ji esa durmu,mo alɛ maa wora kusɔ nɛ k maŋ daga.4 Ashere fo mbia na wora n da Ebɔrɛ so nna,amoso nɛ e gberge bumo kusoe nɛ k daga bumo na.5 Ama nɛ fanɛ fo bɛta n yɔ Ebɔrɛ kutɔ,nseŋ ya kule Enyɛnpetale Ebɔrɛ na;6 ŋko nɛ fanɛ fo la esa nɛ fo niŋinɛ kulubi kikɛ maŋ wɔ fo so nna,kumo ere Ebɔrɛ beeŋ naŋ chɛ fo tonseŋ shin nɛ fo naŋ nya asɔ nɛ fo paŋ na kikɛ.7 E beeŋ shin nɛ fo echefoso be kebaawɔtɔe baa bɔ fo kebaawɔtɔ dra na ga.8 An nanaana daa nyi asheŋ ga,amoso koya asheŋ bumo kutɔ.9 Anyi maŋ chɛr durnya to, anyi alɛ maŋ nyi shɛŋ.Anyi maa chɛr kasawule ere so nsaa choŋ fanɛ afu.10 Ama an nanaana na bre beeŋ ŋini fo kasheŋwora,nɛ fo pin amo to nɛnɛ.11 Agasa maa daŋ a yili kakpa nɛ nchu maŋ wɔ;amo alɛ maa kɔr kpakpa nɛ k maa petɛ nchu.12 Nɛ fanɛ nchu na malɛ baŋ feeto ndoŋ,agasa na e naa daŋ afitiri kikɛ kewu.13 Basa nɛ b maŋ nyi Ebɔrɛ du fanɛ agasa nna,jemanɛ nɛ b maŋ nyi mo na nɛ bumo be tama bee loge.14 Loŋ be basa bee ta bumo be tama a deŋikusɔ nɛ k maŋ kɔ eleŋ fanɛ nansa be ketata so nna.15 Nɛ b baŋ ta bumo be egbɛ n lɛ ketata so malɛ,k maaŋ tiŋ n sɔ bumo to.16 Basa lubi du fanɛ afitiri nɛ a bee nya epeŋinɛ bɔrɛchu nɛnɛ nna;a bee daŋ nɛnɛ nna nɛ amo be nliŋi bee yɔ kufɔn sɔ kudɔbi na kikɛ to.17 Loŋ be afitiri na be nliŋi bee luri ajembu to nnaa nya a mur achin a yili nɛnɛ.18 Ama nɛ esa baŋ gberge afitiri na n tia,b maaŋ naŋ pin fanɛ afitiri daŋ yili ndoŋ ŋ ku so gba.19 Kashenteŋto, kebaawɔtɔ nɛ basa lubi kɔ kikɛ e baa la na.B maa chɛr nɛ basa ko ba sɔ bumo be kakpa a wɔtɔ.20 An nyi fanɛ Ebɔrɛ maa kiniesa nɛ basa maa wu kulubi mo so a lɛ,mo alɛ maa chɛ alubiworapo to.21 Amoso, e beeŋ naŋ shin nɛ fo kagbene e fulinɛ fo mushe awɔrso nɛ basa e nu fo asheŋ.22 Ama e beeŋ shin nɛ fo doŋana bre e ji anishinyɔrnseŋ mur gba kuraa nɛ esa maaŋ naŋ wu bumo kikɛhale mbaanaayɔ.”

Job ka tuge Bildad be kamalga to be asheŋJob91 Ndoŋ nna nɛ Job kaŋɛ:2 “Kashenteŋ nɛ fo ji.Dimɛdi kikɛ maaŋ tiŋ n ji n larEbɔrɛ be anishito.3 Nɛ anyi nɛ Ebɔrɛ yɔ demujikpa ale kagboŋ gba,anyi maaŋ tiŋ n ya ji m bri mo.4 Ebɔrɛ nyi asheŋ nsaa kɔ eleŋ ga,esa kikɛ maaŋ tiŋ n tu mo n ji emɔrɔ m pɔɔ so.5 Nɛ Ebɔrɛ baŋ nya agbo,e beeŋ tiŋ m pulgi abee nseŋ melgi amo m buu,nɛ k purgi basa.6 Ebɔrɛ beeŋ tiŋ n shin nɛ kasawulenɛ kumo be gbaltɔlase kikɛ a gbuŋgbuŋ to.7 E beeŋ naŋ tiŋ n shin nɛ epeŋi nɛ achɛkpabie biri to nɛ kakpa e fuli to ŋ gben.8 Ebɔrɛ nawule e to kuwɔlpa m parga kumo to n sɔ kaplɛkama,mo alɛ e naa ji teku nɛ kumo to be asɔ kikɛ so eleŋ.9 Ebɔrɛ koŋwule na e to achɛkpabi be yiri yiri awɔlpa to,Mo e to achɛkpabi nɛ baa tre Shishirigboŋ na nɛ koshi nɛ mbe bibinɛ achɛkpabi nɛ a wɔ awɔlpa to be kelargato be kaseto na kikɛ.10 Anyi maaŋ tiŋ m pin Ebɔrɛ be emamachisheŋnɛ e bee wora na be kukoŋwule gba to kikɛ.11 Ebɔrɛ baŋ bɔla ma ase a choŋ gba,m maaŋ wu mo ŋko m pin mbe asheŋ.12 E baŋ ta kusɔ, esa maaŋ tiŋ ŋ kuŋ mo akpa.Esa malɛ maaŋ tiŋ m bishi mo fanɛ manɛ nɛ fee wora ere?13 Ebɔrɛ be kagbene baŋ kaa,e bee mur mo doŋana nɛ baa chɛkusɔkpaŋ gboŋgboŋi lubi nɛ k wɔ teku tonɛ baa tre Reehab na to na nna.14 Nɛ nuso nɛ ma alɛ le beeŋ tiŋn ji Ebɔrɛ emɔrɔ ashi ma demu ere to?15 Kashenteŋ nna fanɛ m maŋ wora shɛŋ,ama kusɔ nɛ meeŋ tiŋ n wora kikɛ e lakekule Ebɔrɛ nɛ e la ma demujipo na,nɛ e wu ma kuwɔr.16 Hale nɛ e sa ma ekpa nɛ m malga gba a,m maŋ yirda fanɛ e beeŋ nu n sa ma.17 E beeŋ shin nɛ bɔrɛfugboŋ e doro ma n ti so,nɛ m maŋ wora shɛŋ.18 Pɔɛŋ nɛ meeŋ nya n fute n wushi gba na,e beeŋ shin nɛ ma awurfoŋ e ti so.19 Nɛ kela fanɛ eleŋ nna, Ebɔrɛ kɔ eleŋ a chɔ ma!Nɛ kela asheŋ be keji malɛ gba nna,wanɛ e naŋ tiŋ n tre Ebɔrɛ demujikpa?20 Nɛ fanɛ m maŋ wora n da so gba,ma kɔnɔ to be mmalga beeŋ ji m biri ma.21 Hale esa kikɛ maŋ wu kulubi ma so gba,ama kusɔ kama nɛ k beeŋ wora mabe asheŋ maŋ naa tir ma.22 Ŋkpal manɛ so, Ebɔrɛ bee mur basa nɛ b wora n da sonɛ bumo nɛ b maŋ wora n da so kikɛ nna.23 Nɛ esa lela baŋ wu luwu purgiase gba,Ebɔrɛ bee chena nna a mushe.24 Ebɔrɛ e sa basa lubi ekpa,nɛ b sɔ durnya m pugi so;nseŋ tan demujipoana malɛ.Nɛ mannɛ Ebɔrɛ e wora loŋ, wanɛ e wora loŋ?25 K du fanɛ ma nchɛ bee choŋ manaŋ manaŋ nna,nɛ m maŋ naa tama kagbenefuli kikɛ kuraa.26 Ma ŋkpa bee choŋ manaŋ manaŋ nna fanɛ afu na,k bee yɔ manaŋ manaŋ a chɔkusore ka gbelge to n fuu kusɔ gba.27 Jemanɛ ko mee wora aniafanɛ meeŋ baa leŋ ma kumu tonseŋ yige kebaamuni to a fubel nna,28 ama ma awurfoŋana na bee da ma kufu nna.Ŋkpal manɛ so, n nyi Ebɔrɛ ka kraa wu ma fanɛesa nɛ e wora n da so nna.29 Nɛ e kraa wu ma fanɛ esa nɛ e wora n da so bre,manɛ nna nɛ n naa tɔrɔ ma kumu a fin keji n lar?30 Kɔya be yiri kikɛ maŋ wɔtɔnɛ n tiŋ n ta n fɔr so n nyalɛ so.31 Ebɔrɛ ta ma n lɛ kemaŋ dufɛso to nna,hale ma asheŋ bee ketama asɔbuuso gba nyɔmɔ.32 Ebɔrɛ maŋ la dimɛdi bomin fanɛ ma.M maaŋ tiŋ n tre mo nɛ e ba demujikpanɛ an ji asheŋ.33 Esa kikɛ maŋ wɔtɔ nɛ e tiŋ n ji ma nɛ Ebɔrɛbe kefɛato be asheŋ ere.34 Esa ko maŋ wɔtɔ nɛ e tiŋ n sɔ kedibinɛ Ebɔrɛ kɔ a funti ma ere mbe enɔ.35 Esa daa wɔtɔ nɛ e wora loŋ nna,n daa beeŋ malga n wushi ashi Ebɔrɛ be anishitonɛ kufu maŋ kɔ ma.Ama kananɛ asheŋ du naniere,m maaŋ tiŋ m malga n wushi.”

Job ka fubel ŋ ŋini Ebɔrɛ be asheŋ101 Kebaawɔtɔ lar ma ebɔl!O Ebɔrɛ, nya asoe n nu makenishipere be nfubel ere.2 O Ebɔrɛ, sa maŋ kaŋ ji m bri ma loŋ!Manɛ be demu nɛ ma nɛ fo kɔnɛ an ji ashi demujikpa?3 Manɛ nna nɛ fo kekini ma n lɛ par fo,nɛ fo maa wora shɛŋ a laŋɛ basalubi be ŋkre bre be kaplɛa so?4 Kananɛ anyi edimɛdi bee keni nsaa wora asheŋ nanɛ fo, Ebɔrɛ gba bee keni nsaa wora asheŋ a?5 Fo alɛ gba be ŋkpa maŋ wɔ nteŋfanɛ anyeya nna a?6 Ama amoso nɛ fee nya manaŋa mige to a fin kewu ma kulubi ere a?7 Fo nyi ŋ ka maŋ wora n jija,ama wanɛ e naaŋ tiŋ m malgaŋ kuŋ ma fo kutɔ?8 Fo gbagba be enɔana nɛ fo ta m pɔr ma.Ama naniere feeŋ shuli m mur ma a?9 Baa nyiŋi fanɛ fo e pɔr mafanɛ kananɛ baa ta ebɔ a pɔr asɔ na.Amoso sa maŋ naŋ kilgi ma eshishɛr a!10 Fo e wɔtɔ n tuto eleŋ nɛ e tiŋ n di n nio kedampo,nseŋ shin nɛ n tiŋ n daŋ n nio be epun to.11 Fo e bela ma awibi n chuge abar sonseŋ wora eblaŋ nɛ kawɔl m buu awibi na so.12 Fo e sa ma ŋkpa nseŋ ŋinima fo kasha nɛ k maa loge na.Fo e naa keni ma sonɛ n wɔ ŋkpa to na.13 Ama kusɔ nɛ fo ta ŋ ŋana fo kagbene to nde,ma alɛ nyi k kaa wɔ fo nfɛra to.14 Kumo e la fanɛ, fee keni nna a fin ma kulubi,saŋɛ na so nɛ fo gberge ma kusoe ŋkpal kumo so.15 M baŋ wora kulubi, mee nya asheŋ fo kutɔ nna,ama nɛ m baŋ wora kelela bre, m maa nya mbo.Naniere ma kagbene jija ma ga nɛ anishinyɔr pɛ ma.16 Kanaŋ kama nɛ m pere kenishi n wora asheŋ gba,fo kraa pete ma nna fanɛ kananɛ ekpampo bee pete buluŋ na,saŋɛ na so feeŋ ŋini ma fo mamachi be yuku na.17 Jemanɛ kikɛ fee wu ma kulubi nna.Fo agbo bee wora keshi ma so nna a ti sonɛ jemanɛ kikɛ fo alɛ bee fin ekpa popɔrnɛ feeŋ bɔla so ŋ kɔ ma.18 Ebɔrɛ, manɛ nna nɛ fo shin nɛ b kurge ma bre?A daŋ daga ŋ ka laŋɛ kachɛ nɛ b kurge ma na nna.19 Keshi n nio be epun to n yɔ nchaŋ todaa beeŋ baa bɔ ma so a chɔ ŋ kaa wɔ ŋkpa to ere.20 Ma nchɛ maŋ naa shi durnya to.Yige ma nɛ n ji ma kumu gbrɛbi.21-22 K maaŋ chɛr ko nɛ n wu n yɔnsaa maŋ naŋ bɛta m ba.Mee yɔ kakpa nɛ tentembiri plɔ wɔ nna,kakpa nɛ tama kikɛ maŋ naa wɔtɔ n esa na.Ndoŋ be kefulto e du fanɛ tentembiri na.
         
            

         
      

   
      
         11
Zofa be sososo be kamalga be asheŋZofa111 Ndoŋ nna nɛ Job mo nekpa Zofanɛ e shi Neeman be efuli so na kaŋɛ le:2 “Esa maaŋ tiŋ ŋ kplaŋ le be kawulibe mmalga damta ere sonɛ e maŋ nya kusɔ ko ŋ kaŋɛ.3 Job, fee fɛ fanɛ anyi maaŋ tiŋn tuge fo mmalga ere to nna a?Esa wɔtɔ nɛ e fɛa fo so ŋkpal fommalga jiga ere so!4 Fee ta fo kumu fanɛ fo maŋ wora kulubi kikɛnsaa ji emɔrɔ a kaŋɛ fanɛ fo ere beasheŋ woraso kikɛ bee par Ebɔrɛ nna.5 Aloko Ebɔrɛ daa beeŋ tuge fo nna!6 E daa beeŋ shin nɛ fo pinkakpa nɛ kanyiasheŋ shi.Asheŋ ko du chiŋgeliŋ nna n sa dimɛdinɛ e tiŋ m pin amo to.Fo alɛ daa beeŋ naŋ pin fanɛkasogberge nɛ Ebɔrɛ sa fo namaŋ fo kumo nɛ k daga fo na so.7 Feeŋ tiŋ m pin Enyɛnpetale Ebɔrɛbe keshi nɛ mbe eleŋgboŋ to a?8 Mbe keshi nɛ mbe eleŋgboŋ awɔlpa so,nɛ fo maaŋ tiŋ n fo amo.Amo alɛ naa du chiŋgeliŋ a chɔ nchaŋMo alɛ naa nyi kusɔ nɛ k bee wora bubuni tonɛ fo maŋ nyi kumo kikɛ kuraa.9 Mbe keshi nɛ eleŋgboŋ wɔ mpar a chɔkasawule nɛ etekuana kikɛ.10 Nɛ fanɛ Ebɔrɛ ti fo ebuŋko n yɛr fo demujikpa,manɛ nɛ feeŋ tiŋ n wora mo?11 Ebɔrɛ nyi basa nɛ b du jiga,mo alɛ nsaa wu bumo be asheŋ lubi kikɛ.12 Keshin nɛ ewulpo e pin asheŋ du kpakpa a chɔkeshin nɛ kurma kpeŋso e nu n sa esa.13 Job, yili fo kagbene kukoŋwule n sa Ebɔrɛ,nseŋ bɛta n yɔ mo kutɔ kabɔrɛkule to.14 Tuba n lara kulubi ashi fo laŋ to,hale amo nɛ fo wora ashiri to na gba.15 Nɛ fo wora loŋ, fo maŋ naŋ ji anishinyɔrfo alɛ beeŋ nya kenyɛn a maaŋ naa wɔkufu be kebaawɔtɔ to.16 Kumo be kaman nɛ fo etɔrɔbi erekikɛ be asheŋ e lar fo nfɛra tofanɛ nchu ka bɔla kuturko to n choŋ na.17 Kebaawɔtɔ beeŋ fulto parr a chɔ kapiidinɛ tentembiri malɛ e ki fanɛ kachipurso n sa fo.18 Sheŋ maa naa tɔrɔ fo ashi fo kebaawɔtɔ to,Ebɔrɛ beeŋ sa fo tama nɛ fo maŋ naa wɔ kafɔŋ to.19 Fo maaŋ naa ŋana fo doŋana.Basa damta malɛ beeŋ baa fin kechɛto fo kutɔ.20 Ama basa lubi bre beeŋ paŋ tama nseŋ fo akpa.Bumo be tama kikɛ beeŋ baa la luwu nna.”

Job ka tuge Zofa be kamalga to be asheŋJob121-2 Ndoŋ nna nɛ Job kaŋɛ mo nekpaana na le:“Menyee fɛ fanɛ men la basa kre anishi ko nnaashi menyi be atuwebi nɛ men sa ma na to.3 Ama kusɔ nɛ men nyi na nɛ ma alɛ gba nyi,kumo koŋwule na nɛ ekama gba nyi.4 Jemanɛ kikɛ kebaawɔtɔ niŋiso to nɛ n daa wɔ,nɛ Ebɔrɛ malɛ daa nu ma kabɔrɛkule.Ama naniere n nekpaana e naa wora ma eyur to na.5 Nɛ esa baa maŋ wɔ etɔrɔ kikɛ to,k maŋ du kpakpa n sa mo nɛ kemalga ŋ gbitiesa nɛ e bee ji awurfoŋ.6 Beyu nɛ basa nɛ b maa ŋana Ebɔrɛwɔ kayurwushi to nna,ama kusɔ koŋwule nɛ b yirdae la eleŋ nɛ b kɔ na.7 Menyi beeŋ tiŋ ŋ koya asɔ damtaashi mbuibi nɛ asɔbɔya kutɔ.8 Menyi alɛ beeŋ naŋ tiŋ ŋ kule kanyiasheŋ ashikasawule so nɛ nchu to be asɔ keniso kutɔ.9 Amo be kekama beeŋ tiŋ ŋ kaŋɛ menyikusɔ nɛ Enyɛnpe Ebɔrɛ na wora.10 Kusɔ futeso kikɛ be ŋkpa bɔɔ Ebɔrɛ enɔ nna.11 Men nyi fanɛ asoe nɛ an kɔ a nu mmalgansaa kɔ adonduloŋ malɛ a nu ajibi be ebel.12-13 Basakpar kutɔ nɛ anyee koya kanyiasheŋ.Ama Ebɔrɛ bre kɔ kanyiasheŋ nɛ yuku kikɛ nna.Basakpar beeŋ tiŋ m pin asheŋ toama Ebɔrɛ bre bee pin asheŋ tonseŋ naa kɔ yuku nɛ e wora amo.14 Esa kikɛ maaŋ tiŋ n lɔŋɛ kusɔ nɛ Ebɔrɛ jija,ŋko n lara basa nɛ e ti ebu ashi kabuti na to.15 Ebɔrɛ e naa pɛ bɔrɛ nɛ ewule bee yili,mo alɛ naŋ shin nɛ bɔrɛ ba ga,nchu bee sɔ kaplɛkama nna n jija kasawule.16 Jemanɛ kikɛ Ebɔrɛ kɔ eleŋ a tiŋ a kɔ a pɔɔ so nna.Befɛpo nɛ basa nɛ baa fule kikɛ wɔ mbe eleŋ be kaseto to nna.17 Mo e naa suge bewura be kanyiasheŋ,nsaa shin nɛ bejuŋkparpo bee wora asheŋ fanɛ bewulpo.18 Mo e naa gboŋi bewura kuwura tonsaa shin nɛ baa nya efɔl a wɔtɔ bumo be nshɛr toa gberge bumo a yɔ fanɛ anya na.19 Ebɔrɛ e naa lara bɔrɛmatapoana nɛ basanɛ b ji eleŋ ga n chɛr na ashi bumo be eyilikpa.20 Mo e naa shin nɛ basa nɛ ekama yirdabe nnɔ bee mɔ bumo,nsaa suge basakpar be kanyiasheŋ.21 Mo e naa shin nɛ bewurgboŋ bee ji anishinyɔr,nsaa shin nɛ bumo be yuku bee ba ekar.22 Ebɔrɛ e naa shin nɛ tentembiri bee ki kefulto.23 Mo e naa shin nɛ efuli bee ki efuligboŋ nsaa nya eleŋ,kumo be kaman nɛ e naŋ pɔ amo so m mur amo na.24 Mo e naa shin nɛ efuliana na bewuraana bee ki bewulpo,nsaa mel to a nite keshishɛrsawule nɛ akpaana maŋ wɔ so na.25 Bewuraana na bee la tentembiri to nnaa nite a jante fanɛ b ka nuu nsa m boo na.”

131 “N nyi asheŋ nɛ menyee malga ere kikɛ,ma alɛ pin amo be kekama to.2 Menyi be ekama maŋ kɔ kenyi a chɔ ma.Menyi alɛ maŋ nyi kusɔ ko nɛ m maŋ nyi kumo.3 Ama Enyɛnpetale Ebɔrɛ nanɛ mee sha nɛ n tu n ji kusɔ nɛ k tu ma ere,mannɛ menyi.4 Efɛ nawule nɛ menyi ere bee ku a deŋi ma.Men du fanɛ bechɛpo nɛ b maŋ nyi shɛŋ nna.5 Kanyiasheŋ be kusɔ nɛ menyeeŋ tiŋ n wora kikɛe la kelo menyi be nnɔ to n chena.6 Men lo to a keni ma nɛ ŋ gbagba a ji ma asheŋ.7 Mmalga nɛ menyee ta a wɔtɔ Ebɔrɛ be kɔnɔ to8 jemanɛ nɛ men sɔ mo so a malga,nsaa maa ji kashenteŋ na.9 Nɛ Ebɔrɛ mige menyi to ŋ keniasheŋ beeŋ nyalɛ n sa menyi a?Menyee tama fanɛ menyeeŋ tiŋ n fule Ebɔrɛfanɛ kananɛ menyee fule basa na a?10 Nɛ menyi maŋ ji kashenteŋ ashiri to gba,e beeŋ fɛa menyi so n niŋi menyi asheŋ,11 nɛ mbe eleŋgboŋ na e shin nɛ kufugboŋe tɔr menyi so nɛ men baa chicha.12 Menyi be aŋasa nɛ menyee bɔnɛ emɔrɔ nɛ menyee ji na kikɛdu fanɛ kalabɛr nɛ afu bee ber a yɔ nna.13 Men lo menyi be nnɔ nseŋ sa ma ekpa nɛ m malga,kumo be kaman pɔɛŋ nɛ menyi alɛ e malga.14 Kusɔ kama nɛ k nya mashi ŋ gbagba be kumu to nna.15 Hale nɛ Ebɔrɛ bee sha kemɔ ma gba,ŋ kraa beeŋ yirda mo.16 Kusɔ nɛ k beeŋ mɔlga ma nna na,ŋkpal manɛ so, esa nɛ e wora n jija kikɛmaaŋ shuli m ba Ebɔrɛ be anishito nɛ e ji mo demu.17 Men kaŋ asoe n nu ma mmalga nɛnɛ!18 M bela ma demu na ase nɛnɛ nna,ma alɛ baa nyi geeŋ fanɛ meeŋ ji n lar kumo to.19 Nɛ fo, Ebɔrɛ beeŋ tiŋ ŋ kaŋɛ fanɛ n wora n jija,kumo ere meeŋ lo ma kɔnɔ nseŋ wu nɛ k loge.20 Ma Ebɔrɛ, asɔ anyɔ nɛ mee kule fo,amo be kaman, m maaŋ naaŋ shile ŋ ŋana fo so.21 Amo e la fanɛ yige kebaagberge ma kusoenɛ kebaa funti ma nɛ m baa chicha.22 Kumo be kaman nɛ fo semaŋ ma,nɛ m ba malga n chɛ ma kɔnɔ.Ŋko fo shin nɛ m malga,nɛ fo ere e sa ma atuwebi.23 Jande, ŋini ma alubi nɛ n wora,nɛ m pin amo kikɛ.24 Manɛ nna nɛ fee ŋana ma sonsaa ta ma fanɛ fo doŋ?25 Kashenteŋto, kebaa funti esa nɛ e maŋ wɔ egbɛfanɛ kefantaŋ nɛ afu kɔ a yɔ na e naa par fo a?26 Asheŋ lubi nɛ e maaŋ daga kuraa na,hale amo nɛ n wora ma kebia to kikɛnɛ fo ta a deŋi ma so.27 Fo lara kenishi n yuu ma,a keni kusɔ kama nɛ mee wora;hale a karga aya nɛ mee tia kikɛ.K du nna fanɛ fo ka ta ŋgbɛlɛbi n chɛ ma aya nna.28 Ma eyur baa bɛlge nna ayiyantofanɛ kechɛbi nɛ e kaŋkaŋ muu na.”

141 “Dimɛdi be nchɛ maŋ shi durnya to,amo alɛ nɛ etɔrɔ damta nna.2 Dimɛdi du fanɛ ketoto ŋko kenyɔlɔ nna,k maa chɛr nɛ k bolo ŋko n wɔl n choŋ.3 Amoso nɛ mee bishi fo, Ebɔrɛ,fanɛ manɛ nna nɛ fo lara kenishi n yuu ma loŋa fin keji ma demu?4 Dimɛdi kikɛ maŋ wɔtɔ nɛ kulubimaŋ wɔ mo to.5 Anyi edimɛdi be saŋɛ maŋ shi durnya to,Fo, Ebɔrɛ na, tea nyi nchɛ nɛ esa beeŋ ji durnya to.6 Manɛ nna nɛ fo maaŋ yige anyinɛ an gbagba e fin kagbenefuli n sa anyi be amu,jemanɛ nɛ an wɔ kegben damta to ere?7 Kedibi nɛ b ku n lɛ gba kraa kɔ tamafanɛ k beeŋ naŋ purge kachako.8 Kedibi beeŋ tiŋ n wu a yil,9 ama k baŋ nya nchu nɛ k naŋ purge afantaŋ popɔr kaseto.10 Ama anyi edimɛdi kɔr ndibi to,an baŋ wu asheŋ loge.11 An du fanɛ mbombi nɛ apaana nna,amo to be nchu baaŋ feeto a bee wɔlto nna.12 Anyi edimɛdi malɛ baaŋ wu,anyi maaŋ naŋ koso kikɛ,hale nɛ durnya e fo ekar.13 Jande, Ebɔrɛ, ta ma ŋ ŋanakasawule be kechimbi to.Fo agbo kaŋ wushinɛ fo nyiŋi n sɔ ma n yige.14 Nɛ esa baŋ wu, e maaŋ naŋ tiŋ m ba ŋkpa to.Amoso awurfoŋ nɛ mee ji ere kikɛ mee jo ma saŋɛ nna.15 Feeŋ tre ma, nɛ n shuli,nɛ ma asheŋ a par fo, ma etopo.16 Kumo be kaman nɛ fo baa keni aya nɛ meeŋ baa tia,ama fo maaŋ baa karga ma alubi a nase.17 Feeŋ ta ma alubi m paŋ ma nseŋ kplaŋ amo so.Fo alɛ beeŋ kpra ma asheŋ lubi kikɛ n lɛ.18 Kananɛ abee bee buri so a tɔrnɛ afalta bee bure to19 nɛ nchu bee fɔr ajembu so nsaa sulɔ eshishɛr a yɔ na,aloŋ nɛ fee shin nɛ edimɛdi be tama bee mur!20 Fo, e naa shin nɛ anyee bel a chɛrga anishiakpa;kumo be kaman nɛ an wu n choŋnsaa maaŋ naa wɔtɔ hale mbaanaayɔ.21 Anyi maa chena a chɛr a wu anyi be mbiaka nya kemaŋkura ŋko ka ji anishinyɔr ashi kebaawɔtɔ to.22 Anyi maŋ naa nu ebesa kikɛn naŋ ti an gbagba peya so;anyi alɛ maa shu esa kikɛ be keeli,ama an gbagba peya.”

Kusɔ nɛ Ɛlifaz kaŋɛ be asheŋƐlifaz151 Ndoŋ nna nɛ Job mo nekpa Ɛlifaznɛ e shi kade nɛ baa tre Teman na kaŋɛ le:2-3 “Job, nɛ fo daa nyi asheŋ nna,fo daa beeŋ yige mmalga fuloŋnɛ fee malga ere.4 Fo mmalga ere beeŋ tiŋ n shin nɛbasa pɔtɛ e lar Ebɔrɛ kamannsaa maŋ naŋ yirda mo.5 Fo kɔnɔ to be mmalga e naa ŋini fo asheŋ lubi.Kamalganyi nɛ fee ta a kuŋ fo kumu bre de.6 M maŋ wɔ nfe nna nɛ n ji fo demu;fo gbagba be mmalga e naa ji a bri fo.7 Mannɛ fo e la dimɛdi juŋkparso durnya to.Fo alɛ maŋ chɛr a chɔ abee nɛ Ebɔrɛ to na.8 Ebɔrɛ ka daa wora mbe ŋkre sososo na,fo daa wɔ ndoŋ a?Fo nawule e kɔ kanyiasheŋ a?9 Kusɔ ko wɔtɔ nɛ fo nyi kumonɛ anyi ere maŋ nyi kumo a?10 Basa nɛ b bel a chɔ fo tuto gbakutɔ nɛ anyi ere koya kanyiasheŋ.11 Ebɔrɛ gbagba e naa lolo fo na.Kumo be loŋ maŋ kukwe fo a?Anyi alɛ gba chɛ mo to m malgakagbenewushi be mmalga n sa fo.12 Fo kagbene koso m baŋ so ga,n shin nɛ fo ki esa ŋana so.13 Amoso nɛ fo nya agbo n wɔtɔ Ebɔrɛnsaa malga a gbiti mo na.14 Dimɛdi kikɛ maŋ wɔtɔ nɛ e maŋ wora kulubinsaa la esa niŋiso Ebɔrɛ be anishito.15 Nɛ Ebɔrɛ maaŋ tiŋ n yirda emalaikanɛ baa shuŋ mo ebɔrɛso na gba,16 edimɛdi bre nɛ e beeŋ tiŋ n yirda a?Alubi la fanɛ nchu nna n sa anyi edimɛdinɛ anyee nuu kapa nɛ kanyɛ.17 Job, kaŋ kusoe n nu kusɔ nɛ n nyi,nseŋ koya kusɔ ko kumo to.18 Benyiashempo e ŋini ma kashenteŋnɛ b koya bumo nanaana kutɔ.Bumo alɛ maŋ ta ashiri kikɛ ŋ ŋana.19 Bekama nɛ b nya le be kanyiasheŋ eremalɛ gba e nya kasawule n chena so.Efuli pɔtɛ so be basa ka bɔla kasawule na so a choŋ ndoŋ,b maŋ tiŋ n lara bumo be nfɛra ashi Ebɔrɛ so.20 Ama awurfoŋ wɔtɔ karechɛ kikɛ nnan sa basa nɛ b wɔ alubi be kebaawɔtɔ to.21 Asheŋ nɛ e bee keta kufugboŋ na nawulebe asheŋ nɛ baa nu saŋkikɛ.Jemanɛ nɛ asheŋ bee nite nɛnɛ a sa bumo nanɛ beyu nɛ baa suge basa be asɔ nabee baa kaa suge bumo be asɔ.22 Bumo be kelamba kikɛ e latentembiri nɛ kepaŋ tama nɛ luwu.23 Baaŋ baa kulti a fin ajibi fanɛ ejita,bumo alɛ nsaa nyi fanɛ tentembiribe kachɛ na taga to.24 Kemurgboŋ, e du fanɛ ewura lempo ka bee shin nɛ e kɔ bumo kena,a jo nɛ k mur bumo cheche.25-26 Kusɔ nɛ k beeŋ ba basa nɛ b kini Ebɔrɛnseŋ lar Enyɛnpetale Ebɔrɛ kamann ta akɔsɔ a kɔ Ebɔrɛ nna na.27 Loŋ be basa na beeŋ tiŋ a ladamawuraana nɛ b ji n daŋ,28 ama baaŋ baa ka wɔ nde buresonɛ ekama shile ŋ ka to nna.29 Bumo be mpetɛsɔ nɛ kedamaya kikɛbeeŋ duga so loŋ hale m ba logeŋ ka bumo gba kuraa.30 B maaŋ tiŋ ŋ gelge tentembiri kikɛ.Ebɔrɛ be agbo nɛ k bee suse wuloŋwuloŋfanɛ edɛ na beeŋ mur bumo cheche.31 Nɛ b paŋ nfɛra nseŋ ta bumobe yirda n wɔtɔ asheŋ lubi to bre,kumo ere asheŋ lubi be kakɔka nɛ baaŋ nya.32 Pɔɛŋ nɛ bumo be kakɔka be saŋɛ na a fo,bumo be kebaawɔtɔ beeŋ ki fanɛkedibi nɛ k bolo a shin nɛ kewu nna.33 Bumo alɛ beeŋ naŋ ki fanɛ kedibi be ayabinɛ amo be asɔrso maŋ bel nseŋ chuge n tɔr,ŋko kedibi sɔrso nɛ kumo be atoto gbaŋgbaŋ n wurge.34 Kashenteŋto, edɛ e naŋ ji bɔrɛkinipoananɛ kejimuniwuraana be nwu nɛ bumo be kaman to ebi m mur.35 Ŋkpal manɛ so, b la basa nɛ baa kre asheŋ lubinsaa wora amo nna.Efɛ nɛ kafule malɛ e bɔlɔ bumo be ŋgbene to.”

Job ka tuge Ɛlifaz be kamalga na to be asheŋJob161 Ndoŋ nna nɛ Job tuge Ɛlifaz to ŋ kaŋɛ le:2 “N daŋ kenu le be mmalga ere ŋ ku so,amo alɛ maa wushi ma kagbene kikɛ.3 Amoso lo fo kɔnɔ nsaa maŋ naŋ kaŋɛ shɛŋ.Manɛ e kɔ fo nɛ fee sha kamɔrɔji loŋ bre?4 Nɛ fanɛ fo e daa wɔ kebaawɔtɔ nɛ n wɔ kumo to ere,nɛ ma alɛ wɔ kumo nɛ fo wɔtɔ to ere,ma alɛ gba daa beeŋ tiŋ a malga kananɛ fee malga ere.N daa beeŋ tiŋ n nya kusɔ ko m malga ŋ gbiti fonseŋ keni fo n fifi kumu fanɛ kananɛ fee wora ere.5 Ama ma ere daa beeŋ malga nna n leŋ fo tonseŋ lolo fo n wushi fo kagbene.6 Nɛ fanɛ m malga ŋko m maŋ malga gba,awurfoŋ to nɛ ŋ kraa wɔ a ji ebesa na.7 O Ebɔrɛ, fo bar ma kasetonseŋ mur ma laŋ to ebi kikɛ kuraa.8 Fo shin nɛ n nyɔr ŋ ki fanɛ awibi nawule,nɛ basa bee wu ma nsaa kaŋɛ fanɛma alubi so nɛ ŋ ki loŋ.9 Ebɔrɛ nya agbo nna a kɔrfɛ ma kenishipereso,nseŋ ta anishi n yuu ma so a we anyii to yurkishi so.10 Basa bee gbɛlɛ ma nna nsaa mɛr nnɔ a ŋini ma.Baa gama nna a kpa ma anishitoetaŋ nsaa wora ma eyurto.11 Ebɔrɛ malɛ e ta ma m bɔɔ basa lubi enɔ,nɛ jimaŋ nɛ k maa wu kuwɔr ere nya ma e wora loŋ.12 Kusɔ kama daa nite nɛnɛ ma kebaawɔtɔ to nnapɔɛŋ nɛ Ebɔrɛ to m pɛ ma ebɔl to m buri ma to n lɛ.Ebɔrɛ lara ma n yili fanɛ kusɔ nɛ e beeŋ13 ta mbe atanyembi n yuu so n to nna.Mo alɛ maŋ wu ma kuwɔr nseŋ futi ma epunn lara ma apuntosɔ n lɛ kasawule.14 E baa doro ma ale anyɔ nyɔ nna.E ba ma so fanɛ enapo nɛe nya agbo yurkishi so nna.15 Amoso nɛ n ta bɔtɛ m ba piŋi m buunseŋ chena eshishɛrpumpuŋ to a shufanɛ ŋ ka bee shu keeli na.16 N shu nna nɛ ma anishi m pere,hale puŋi m buu sonɛ m maŋ naa wu nɛnɛ.17 Ama ma alɛ maŋ diewu n wora kulubi ko.Kebɔrkɔnshi kikɛ maŋ wɔ ma kabɔrɛkule to.18 Nɛ fanɛ n wu gba, mee kule kasawule nnafanɛ k sa maŋ shin nɛ kushu nɛ mee shua fin kashenteŋ ere e ŋana basa so kikɛ.19 Naniere gba, Ebɔrɛ nɛ e wɔ ebɔrɛso nae la ma shɛdajipo nɛ ma ekumpo.20 N nekpaana bre kini ma nna n lɛ,ama Ebɔrɛ nɛ mee shu a ŋini.21 Kananɛ esa bee kule Ebɔrɛ a sa mo nekpa nanɛ mee fin esa nɛ e beeŋ kule Ebɔrɛ n sa ma.22 Ŋkpal manɛ so, m maaŋ naŋ ji nfɛ damtanseŋ wu n yɔ a maaŋ naŋ bɛta m ba.”

Job ka fubel ŋ ŋini Ebɔrɛ be asheŋ171 Ma tama loge nɛ ma jemanɛ malɛ fo n loge,nɛ ma nchaŋ malɛ kur a dese a jo ma.2 Kusɔ nɛ mee wu kikɛ e la jimaŋ nɛ b diewua wora ma eyurto kenishipereso.3 Nɛ fo, Enyɛnpe Ebɔrɛ na maŋ chɛ ma to,wanɛ e naŋ ka kukɔ na n sɔ ma n yige?4 Ŋkpal fo so, n nekpaana kini kenukusɔ nɛ mee kaŋɛ na.Amoso a daga fo shin nɛ b pinfanɛ b maŋ wora n nyalɛ.5 B ji m bri ma nna ŋkpal kusɔ nɛ baaŋ nya so,amoso shin nɛ bumo be mbia be anishi e biri bumo.6 Fo, Ebɔrɛ na so nɛ basa nya ma a tegensaa tu echɔl a wɔtɔ ma anishito na.7 A ka gbrɛ nɛ n tan,ŋkpal kushu nɛ kagbenejija damta so.Ma eyur ere malɛ maŋ naa dukananɛ k daa du na.8 Basa nɛ b la basa lela kashenteŋto baŋ wu mabumo be nnɔ bee mɔ bumo nnanɛ baa nya agbo a wɔtɔ n nekpaananɛ b maa sa Ebɔrɛ bunyaŋ ere.9 Basa niŋiso beeŋ baa wora kusɔ nɛ k daga,ŋkpal loŋ so baaŋ baa nya eleŋ a ti so.10 Ama n nekpaana ere to be ekamamaŋ kɔ kanyiasheŋ kikɛ mo to.11 Ma nchɛ bee ba ekar nna na,ma ŋkre kikɛ jija.Ma alɛ be tama kikɛ loge.12 Ama kusɔ nɛ n nekpaana na beeŋ tiŋ n worae la kebaasa ma tama fuloŋ; b maa ji kashenteŋ.13 Ma tama kikɛ e la keyɔ bubuni to,kakpa nɛ meeŋ ya dese tentembiri to.14 Kumo be kaman nɛ n ta nchaŋ n tre n tuto,nseŋ ta ashushombi nɛ e beeŋ ji ma nan tre n nio nɛ n sipocheana.15 Nɛ loŋ nna, ma tama wɔ nnɛ?Wanɛ e naŋ tiŋ n wu kumo?16 Tama maaŋ tu ma n yɔ luwu to,kumo alɛ maaŋ tu ma n yɔ bubuni to.

Bildad be kamalga nyɔsopo be asheŋBildad181 Ndoŋ nna nɛ Job mo nekpa Bildad nɛ e shiShuuwa be kasawule so na naŋ kaŋɛ le:2 “Job, saŋɛ mo nɛ feeŋ yige fo mmalga ere bre?Baa kɔ nfɛra nseŋ shin nɛ anyi ere e malga.3 Fee fɛ nna fanɛ asɔbɔya nɛ a maŋ kɔ nfɛrae la anyi, ŋko nuso?4 Fo nya agbo nna a doro fo kumu kenyanyaŋɛso na.Fo kanya agbo na maaŋ tiŋ ŋ gbuŋgbuŋ durnya.Ebɔrɛ malɛ maaŋ kpal fo so m pulgi abee.5-6 Basa lubi be efitila maa chɛr nsaa duŋa ka bumo tentembiri to ashi bumobe elaŋana to.7 Bumo be aya daa kɔ eleŋ nna ga,ama naniere e ki aya pɔso.Bumo gbagba be asheŋ worasoe shin nɛ b fiti n tɔr.8 Baa nite nna n ya kaa luri ashewu tonɛ e bee pɛ bumo be aya.9 Bumo alɛ naa nite nna n ya kaa chichi ajigbelɛ sonɛ e bee pɛ bumo be anakuŋ to kpakpa.10 Ajigbelɛ bee ŋana a dese kasawule to nna,nɛ ajigbelɛ pul bumo be ekpaana to a jo bumo.11 Kenishipere nɛ k bee keta kufubɛ bumo so kaba kama so nna.12 B daŋ dii kedama nna,ama naniere akoŋ e naa mɔ bumo.Jɛrbi yil nna a jo bumo kaba kama so.13 Kumo be kaman nɛ luwu gbagbae ba ji bumo m mur kuraa.14 Baa gberge basa lubi na nna a larbumo be elaŋana to nɛ b yawu eluwu bumbuŋ nɛ e bee keta kufu.15 Kumo be kaman nɛ bumo be elaŋananɛ asɔ kikɛ e chɔɔ m mur ŋ ki nsunɔ.16 Kumo be kaman nɛ b ki fanɛ ndibinɛ amo be nliŋi nɛ ayabi kikɛ wu.17 Bumo ere choŋ nɛ ekama teŋ bumo so nna na.18 B lar basa keniso be kasawule so nna na,nɛ k wora fanɛ b ka lar kefulto ton ya luri tentembiri to na.19 Bumo ere maaŋ naa kɔ mbia ŋko kaman to ebinɛ esa beeŋ keni bumo so n nyiŋi bumo.20 Yili epeŋilarkpa n ya fo epeŋitɔrkpaesa kama nɛ e nu bumo be asheŋ,kufugboŋ beeŋ tɔr amodoŋwura sonɛ e baa chicha.21 Kelamba nɛ k jo basa lubinɛ bumo be nnaŋ to ebinɛ b maŋ nyi Ebɔrɛ nna na.”

Job ka tuge Bildad be kamalga na to be asheŋJob191 Ndoŋ nna nɛ Job kaŋɛ mo nekpa Bildad le:2 “Manɛ nna nɛ fee kɔrfɛ ma nɛ fo mmalga ere bre?3 Ale kudu nna na fo kaa bee malga a gbiti ma.Nyɔmɔ maŋ kɔ fo a?4 Hale nɛ n wora kulubi gba,k nya fo nnɛ?5 Fo alelasheŋ so nɛ fee puchi,a fɛ fanɛ n wora n jija na sonɛ mee ji awurfoŋ.6 Ama Ebɔrɛ e maŋ wora n nyalɛŋkpal e kaa bee wu ma kulubi so.7 Ŋ ka shu ŋ kaŋɛ fanɛ e wora n da ma so,m maŋ nya esa nɛ e tuge ma.Ŋ ka shu n fin kechɛto,esa kikɛ maŋ ji ma asheŋ n sa ma.8 Ebɔrɛ kuŋ ekpa nna nɛ m maaŋ tiŋ n choŋ,mo alɛ shin nɛ ma ekpa ki tentembiri n sa ma nna.9 E shin nɛ m paŋ ma mpetɛsɔnɛ bunyaŋ nɛ ketre lela kikɛ.10 Ebɔrɛ baŋ mur ma kikɛ nnanɛ m maŋ naa kɔ tama kikɛ kuraa.11 Mbe agbo koso ma so alegaiso nna,nɛ e bee wora ma fanɛ mo doŋ gbagba na.12 K wora fanɛ e ka shuŋi mbebenapo kikɛ fanɛ b ba kɔ ma nna,nɛ b kre m ba kulti ma laŋ n wɔtɔ.13 Ebɔrɛ shin nɛ ŋ gbagba be kanaŋ kini ma n lɛ.Ŋ ki efɔ basa nɛ b nyi ma kutɔ nna.14 Ŋ kurgepoana shile ŋ ka ma,nɛ n nekpaana teŋ ma so.15 Basa nɛ n daŋ keta kefɔ ma laŋ to teŋ ma so,nɛ ma laŋ to be beshumpo kikɛ bee wora ma fanɛ efɔ na.16 M baŋ tre ma nyɛrbi gba,baa kini keba nna.17 M baŋ fute m buu ma eche gbae bee shile a ka ma nna.N niopibi nyɛnsoana gbagba maasha kebaamata ma.18 Mbiwurbi gba maa sha kebaamata ma,nɛ m baŋ taga bumo to baa mushe ma nnansaa shile.19 M baa dufɛ nteri kpakpasoana be mmuna so nna,nɛ basa nɛ mee sha ga malɛ kilgi a kɔ ma.20 N foe eyur to nna ŋ ki fanɛ awibi nawule.Gbrɛ a ka nɛ n wu.21 N teriana, men baa shu ma so.Ŋkpal manɛ so, Ebɔrɛ e ber ma n nase na.22 Manɛ e baa nɛ menyi alɛ gba naa kɔrfɛ mafanɛ kananɛ Ebɔrɛ bee kɔrfɛ ma na?Awurfoŋ nɛ mee ji ere maŋ kukwe loŋ a?23 B daŋ sibɛ ma mmalga ere n nase kawɔl tok daa beeŋ par ma ga.24 B daŋ chaŋ amo n deŋi kefalta so nna,a beeŋ baa dese mbaanaayɔ.25 N nyi ma emɔlgapo Ebɔrɛ na ka wɔ ebɔrɛso,nɛ asheŋ ere kikɛ be lalalogee beeŋ gbelge m ba durnya to m ba mɔlga ma.26 Hale pɔɛŋ nɛ ma eyur ere e mur gba,ŋ gbagba beeŋ wu Ebɔrɛ kenishiso.27 Kashenteŋto, ŋ gbagba e naŋ wu mo,ma alɛ bee keni loŋ be kachɛ na ekpa nna.28 N teriana, menyi ere bee fɛ ekpanɛ menyeeŋ bɔla so n wu ma kulubi nseŋ mɛaŋ ma nna,a kaŋɛ fanɛ ma e ta ma kumu n wɔtɔ asheŋ to.29 Ama men baa de demuji nɛ k bee ba menyi sojemanɛ nɛ Ebɔrɛ beeŋ gberge menyi kusoe na so.”

Zofa ka naŋ malga be asheŋZofa201 Ndoŋ nna nɛ Job mo nekpa Zofa nɛ e shiNaama be kasawule so na kaŋɛ le:2 “Job, fo mmalga bee chɔ ma kagbene to pasaa;a daga ŋ ka nya kusɔ ko ŋ kaŋɛ fo naniere.3 Kusɔ nɛ fo malga na la katege nna,ama ma alɛ gba nyi kusɔ nɛ meeŋ kaŋɛ fo.4 Kashenteŋto fo alɛ gba baa nyi fanɛ dra na kikɛ,yili jemanɛ nɛ Ebɔrɛ to dimɛdi n wɔtɔ durnya to na5 basa lubi be kagbenefuli maa chɛr.6 Baaŋ tiŋ n nya eyilikpagboŋ n ji eleŋ ga,nɛ k wora fanɛ b kaa bee chute awɔlpa na,7 ama bumo alɛ beeŋ choŋ fanɛ afu ka ta kalabɛr na;nɛ basa nɛ b daa nyi bumo na e baa bishi abar fanɛ,nnɛ nɛ b yɔ?8 Basa beeŋ teŋ bumo so fanɛkananɛ baa teŋ edareana so na.9 Basa lubi beeŋ foe basa be anishi so ashi mboŋnɛ b daa wɔ na nɛ bumo be basa gbagbaa fin bumo ŋ gben.10 Bumo be mbia e naŋ ba kaasɔ nɛ bumo kurgepoana sugebetirpo kutɔ na be akɔ n sa bumo.11 Basa lubi bee wu a yɔ nchaŋ to nnanɛ b kraa la mbifɔlbi.12-13 Alubi bee wora basa lubi ebel nna ganɛ baa ji amo a nuamo be ebel fanɛ ajibi na.14 Ama alubi nɛ b min fanɛ ajibi nabeeŋ ki kekera bumo be nnɔ to nɛ kɔrtɔ bumo be epunana to.15 Ndoŋ nna nɛ Ebɔrɛ e shin nɛ b paŋasɔ nɛ b suge beko kutɔ na kikɛ.16 Baaŋ wu nɛ k wora fanɛawɔ lubi ka duŋ bumo m mɔ na.17 B maaŋ naŋ nya ekpa n ji asɔ lela nɛ e beeŋ chase;fanɛ ɔlif be ŋku nɛ kenyipochu nɛ mushoŋchu nɛa sɔ kaplɛkama a shile fanɛ lɔr na.18-19 Ŋkpal b ka puni betirpo n suge bumo be nwu so,bumo be kegben beeŋ to jiga nɛ b maaŋ ji amo be tɔnɔ.20 Kejimuni so, b maa nya asɔ, nɛ a bee kukwe bumo.21 Jemanɛ nɛ shɛŋ maaŋ naa wɔtɔnɛ b gbare n sa bumo be amu na,nɛ bumo be kanyɛ kikɛ beeŋ mur.22 Saŋɛ nɛ b nya kusɔ kikɛ nɛ eyur wushi bumo nanɛ baaŋ paŋ kusɔ kikɛ nɛ kayurnyaŋnɛ awurfoŋ gboŋgboŋi e ba bumo so.23 Jemanɛ nɛ b ji m bɔlɔ epunana na,nɛ Ebɔrɛ beeŋ shin nɛ mbe agbonɛ k bee suse fanɛ edɛ na e ba bumo so.24 Jemanɛ nɛ baaŋ baa shile abɛlso akpa na,nɛ danyaŋ be atanyembi beeŋ da bumo m mɔ.25 B baŋ gberge atanyembi na m pee,amo be nnɔso beeŋ baa chise ŋklaŋ a donɛ kufugboŋ e luri m bɔlɔ bumo be ŋgbene to.26 Asɔ kama nɛ b gbare n yili na beeŋ mur.Ebɔrɛ beeŋ shin nɛ edɛ wuloŋ wuloŋe ba chɔɔ bumo nɛ bumo be asɔ kikɛ m murashi bumo be elaŋ to.27 Esoso nɛ kasawule kikɛ beeŋ ji shɛdaŋ gbiti bumo be asheŋ lubi nɛ b wora na.28 Ebɔrɛ be agbo beeŋ ki fanɛ nchugboŋm ba sulɔ bumo be asɔ kikɛ n yɔ.29 Kusɔ nɛ Ebɔrɛ kre n yili n sakumukpakpaso wuraana nna na.”

Job ka tuge Zofa be kamalga to be asheŋJob211 Ndoŋ nna nɛ Job kaŋɛ:2 “Nɛ fanɛ fee sha kemalga n wushi ma kagbene nna,kumo ere nu ma kamalga ere.3 Ŋ kaŋ malga n loge,feeŋ naŋ tiŋ n fara a worama eyur to.4 M maa bile asheŋ a gbiti dimɛdi ko nna,Ebɔrɛ nɛ mee bile asheŋ a gbiti.Amoso nɛ maa wora kanyiti na.5 Keni kananɛ ŋ ki.Ma asheŋ maa chinchiŋ fonsaa mɔ fo kɔnɔ a?6 Nɛ ŋ gbagba baa fɛ kusɔ nɛ k tu ma ere be nfɛra,k bee ta kufu nna a pɛ ma nɛ m baa chicha.7 Manɛ nna nɛ Ebɔrɛ bee sa basa lubi ekpanɛ baa chena chɛr ga nɛ asheŋbee nite nɛnɛ a sa bumo?8 Manɛ nna nɛ bumo be mbia nɛ bumo nanabianabee daŋ a tu bumo nɛ b kraa wɔ ŋkpa to?9 Shɛŋ maŋ tir bumo ashi bumo be elaŋana to,Ebɔrɛ malɛ maa kaa gberge bumo kusoe.10 Bumo be ana bee kurge nna ga,anabi na malɛ be ekoŋwule gba maa wu.11 Bumo be mbia bee pɛl nna nɛ esa maa keni bumo so,shɛŋ malɛ maa wora bumo.12 Baa ta echakachaka nɛ ejaŋjilaŋnɛ nlopi a boŋ nshɛ a ji eyur nna.13 Kebaawɔtɔ malɛ bee nite nɛnɛ nna a sa bumo,shɛŋ maa tɔrɔ bumo be nfɛra hale n ya fokachɛ nɛ baaŋ wu.14 Ama le nɛ basa lubi na bee kaŋɛEnyɛnpetale Ebɔrɛ na: ‘Yige anyi!Anyi maa sha kepin fo aparsheŋ.15 Anyi maa nya tɔnɔ kikɛ ashikebaakule nɛ kebaabunyaŋ fo to.16 Anyi gbagba be eleŋ sonɛ asheŋ bee nite nɛnɛ a sa anyi.’Amoso nɛ ma, Job bre lara ma kumu ashiloŋ be basa, nɛ bumo be ŋkre lubiana to na.17 Ale afanɛ nɛ Ebɔrɛ daŋ nya agboŋ gberge alubiworapoana kusoen shin nɛ b ji jɛrbi?18 Ale afanɛ nɛ e daŋ farnyaŋ bumo tofanɛ kananɛ afugboŋ bee kpeta amimi a lɛ na?19 Menyi kaa kaŋɛ le: ‘Ebɔrɛ beeŋ gbergealubiworapoana be mbia kusoe ŋkpalbumo kurgepoana be asheŋ lubi so.’Ama le nɛ ma ere kaŋɛ: ‘Ebɔrɛ e gbergealubiworapoana na gbagba kusoe nɛ b pinfanɛ bumo gbagba be alubi so nɛ e wora loŋ.’20 Shin nɛ Enyɛnpetale Ebɔrɛ na be agbogboŋ nae ba alubiworapoana gbagba so nɛ b mur cheche.21 Ŋkpal manɛ so, bumo be luwu be kamankusɔ kama nɛ k beeŋ wora bumo be mbiabe asheŋ maaŋ naa tir bumo.22 Wanɛ e naŋ tiŋ ŋ kaŋɛ Ebɔrɛkusɔ nɛ e beeŋ wora?Mo e naa ji basa nɛ b yil eyilikpagboŋ demu.23-24 Anyi be beko bee dii kedama nnansaa wɔ alenfia to pɔɛŋ nsaa wu.25 Beko bre ketir nɛ ebesa to nɛ baa wu.26 Ama luwu koŋwule nɛ an kikɛ bee wunɛ baa puli anyi nɛ ashushombi bee ji anyi.27 N nekpaana, n nyi fanɛ menyeekre ma ŋkre lubi nna.28 Menyee bishi fanɛ: ‘Basa gboŋ nɛ baawora alubi na be elaŋana nɛ b daa wɔamo to na naa wɔ nnɛ naniere?’29 Basa kama nɛ b taga toŋko nɛ b wɔ kufɔ kikɛ shuli so30 fanɛ Ebɔrɛ baŋ nya agbo,basa nɛ baa wora asheŋ lubimaa ji jɛrbi.31 Esa kikɛ maa kaŋɛ bumo alubi nɛ b wora,ŋko a gberge bumo kusoe ŋkpal amo so.32 Kumo be kaman, baa kpaŋ bumoashi bumo be nlibuna nna.33 Kasawule gba bee sɔ bumo nɛnɛ nna,nɛ basa damta damta bee shu bumo be nli.34 Ama mmalga fuloŋ nɛ a maŋ kɔ kifi tonɛ men kɔ a lolo ma ere na.Kusɔ kama nɛ menyee kaŋɛ na la efɛ nna.”

Ɛlifaz be kamalga sasopo be asheŋƐlifaz221 Ndoŋ nna nɛ Job mo nekpa Ɛlifaz nɛ e shiTɛman be kade to na naŋ kaŋɛ:2 “Manɛ be tɔnɔ nɛ edimɛdi kɔ n sa Ebɔrɛ?Hale edimɛdi to be benyiashempo gbamaŋ kɔ tɔnɔ n sa mo.3 Nɛ fanɛ fo, Job, maŋ naŋ worakulubi ŋ ku so gba,kumo be loŋ kraa maŋ kɔ tɔnɔn sa Enyɛnpetale Ebɔrɛ na bre.4 Mannɛ fo ka bee ŋana Ebɔrɛ nsaa shuŋ mo sonɛ e bee kpele fo kusoe a ŋini fo ekpa na.5 Ayai! Mannɛ a loŋ so nna.Fo asheŋ lubi so nɛ e bee wora loŋ.6 Fo shin nɛ fo niopibi ka fo kekɔ nɛ e ji fo,mbe asɔbuuso nɛ fo sɔ nɛ e maŋ naa kɔ shɛŋ a buu.7 Fo alɛ kini kesa basa nɛ akoŋ nɛ achukoŋ kɔajibi nɛ nchu nɛ b ji nseŋ nuu.8 Fo yuku nɛ eyilikpa nɛ fo tan sɔ kasawule ere kikɛ m pugi so.9 Fo kini kechɛ bekulpoche to,nseŋ kɔrfɛ amunibi n suge bumo be asɔ n ti so.10 Amoso nɛ kufugboŋ ki fanɛajigbelɛ ŋ kulti fo n wɔtɔ11 nɛ k wora fanɛ kaplɛkama ka biri to nɛ fo maa wu,nɛ nchu bɔlɔ ŋ kulti fo n wɔtɔ na.12 Ebɔrɛ wɔ ebɔrɛso nɛ k wɔ awɔltoa chɔ achɛkpabi nɛ a wɔ esoso ga nna,nsaa wu kusɔ kama.13 Fo tama fanɛ tentembiri plɔ beeŋ tiŋn ta fo ŋ ŋana Ebɔrɛ so a?14 Awɔlpa nɛ a biri to maaŋ tiŋ m buumbe anishi so nɛ e sa maa wu,saŋɛ nɛ e bee nite a kulti awɔlto ndoŋ na.15-16 Men yige adrasheŋ fuloŋ nɛ alubiworapoanadaŋ yirda nɛ nchu daŋ bɔlɔ m ba sulɔ bumon choŋ nɛ b maŋ nyi na be kebɛso.17 Alubiworapo na daŋ kiniEnyɛnpetale Ebɔrɛ na nna,a fɛ fanɛ e maŋ tiŋ n wora bumo shɛŋ.18 Ama Ebɔrɛ malɛ daŋ shin nɛbumo be nnaŋ to ebi dii kedama nna.Ma ere maa pin alubiworapoana erebe kusɔ nɛ baa fɛ bumo be nfɛra to.19 Ebɔrɛ be basa be ŋgbene bee fulibasa nɛ b kini Ebɔrɛ be kasogberge so nnanɛ baa ji eyur kagbenefuliso a kaŋɛ le,20 ‘An doŋana maŋ naa wɔtɔ,edɛ malɛ mur bumo be asɔ kikɛ.’21 To, Job, shin nɛ fo nɛ Ebɔrɛ e naŋ nyalɛ abar sonɛ fo sa maŋ naa ta mo fanɛ fo doŋ.Nɛ fo wora loŋ, e beeŋ nɛfa fo.22 Sɔ keŋini kama nɛ e bee sa fo na,nseŋ ta mbe mmalga n wɔtɔ fo kagbene to.23 Nɛ fo baŋ bɛta m ba Ebɔrɛ kutɔ nseŋ lar alubi to,asheŋ beeŋ nite nɛnɛ n sa fo.24 Amoso lara fo shuwa lela na kikɛ n lɛeboŋ nɛ a wɔlto be ataŋɛ tonseŋ wu amo fanɛ eshishɛr nɛ a maŋ kɔ tɔnɔ.25 Kumo be kaman nɛ Enyɛnpetale Ebɔrɛ nae ki fanɛ shuwa nɛ gbiti lela ga n sa fo.26 Aloŋ nɛ feeŋ nya kagbenefuliashi kebaabunyaŋ mo to.27 Ebɔrɛ beeŋ nu fo kabɔrɛkule,nɛ fo alɛ e wora m bɔlɔ nnɔ nasesonɛ fo nase n sa mo na so.28 E beeŋ wora kusɔ kama nɛ fo kule mo,nseŋ shin nɛ kefulto e ba fo ekpa so,nɛ fo baa wora mbe aparsheŋ.29 Nɛ beko tɔr kebaawɔtɔ to gba,nɛ fo kule Ebɔrɛ n sa bumoe beeŋ nu fo kekule nseŋ maŋ bumo so.30 Hale basa nɛ b wora n jija gbabeeŋ nya ketampaŋ,ŋkpal fo ka bee wora Ebɔrɛ kasonu so.”

Job ka tuge Ɛlifaz be kamalga na to be asheŋJob231 Ndoŋ nna nɛ Job kaŋɛ mo nekpa Ɛlifaz le:2 “Hale nɛ kabre, ŋ kraa bile asheŋ kenishipereso nna,ŋkpal Ebɔrɛ ka tɔrɔ ma ganseŋ shin nɛ n ji awurfoŋ so.3 Nɛ fanɛ n daa nyi kakpa nɛ Ebɔrɛ wɔnɛ kananɛ meeŋ wora n yɔ ndoŋ nna,n daa beeŋ yɔ mo kutɔ4 n ya tu mo n ji asheŋ,nseŋ ji mo emɔrɔ kenishipereso.5 Aloŋ nɛ meeŋ pin kusɔnɛ e kɔ nɛ e kaŋɛ ma.6 Ebɔrɛ maaŋ kpal mbe eleŋgboŋ soŋ kini kenu ma kamalga.7 Ŋkpal manɛ so, m maŋ wora kulubi kikɛ,mo alɛ beeŋ kaŋɛ fanɛ,kulubi kikɛ maŋ bɛ ma,nɛ n nya ma kumu n ji.8 Ama ŋ keni epeŋilarkpa,nɛ Ebɔrɛ maŋ wɔ ndoŋ.Nɛ n naŋ keni epeŋitɔrkpa,ŋ kraa maŋ wu mo ndoŋ gba.9 Ebɔrɛ bee shuŋ kelargato be esoso nɛ kaseto kikɛ,ama ŋ kraa maa wu mo ndoŋana gba.10 Ama Ebɔrɛ bre nyi kusɔ kama nɛ mee wora,mo alɛ baŋ wora ma ŋ keni, e beeŋ wu mafanɛ shuwa nɛ eyurpi maŋ wɔ kumo to.11 M maŋ naŋ kini kebɛ mbe mbra kikɛ so,ma alɛ maa lar mbe ekpaana so kikɛ.12 Kusɔ kama nɛ Ebɔrɛ yili, mee wora kumo nna.Mbe aparsheŋ nɛ mee bɛ so, mannɛ meya.13 Ebɔrɛ maa chɛrga, esa kikɛ malɛ maaŋ tiŋ ŋ kɔ moŋko ŋ kuŋ mo ekpa nɛ e sa maŋ wora mbe kepar.14 Kusɔ nɛ e kre a laŋɛ ma kaplɛa soashi mbe ŋkre damtaana to,kumo nɛ e beeŋ wora ma.15 Amoso nɛ mbe asheŋ bee keta ma kufu ga na.M baŋ fɛ ade kikɛ be asheŋ,kufugboŋ bee pɛ ma nna nɛ m baa chicha.16 Ebɔrɛ shin nɛ ma kenyɛn lar ma to,Enyɛnpetale Ebɔrɛ shin nɛ kufugboŋ pɛ ma.17 Ama ŋ kraa maaŋ lo ma kɔnɔ ŋkpaltentembiri plɔ nɛ k buu ma anishi so ere so.”

241 Manɛ nna nɛ Ebɔrɛ maŋ yili demuji be kachɛ?Manɛ nna nɛ basa nɛ b nyi mo maŋ nyi loŋ be kachɛ na?2 Alubiworapoana tia bumo nɛ bumo braana be nsawulebe egbaŋto be ajembu dulgiso nseŋ nya nsawule damta.Bumo alɛ naŋ yuri beko be mbolpɔ n ti bumo peya so.3 Baa suge amunibi be ekurmansaa sɔ bekulpoche be ana a yili tarma nna.4 Baa kuŋ betirpo ekpa nnanɛ b sa maa nya asɔ nɛ a la bumo peya.Bumo alɛ naa nyaŋ bumo nna nɛ baa shile a ŋana.5 Ŋkpal loŋ so, betirpo bee nite keshishɛrsawule sofanɛ kupuŋ to be ekurma nna a fin kusɔ jiso.Kaplɛkama maŋ naa wɔtɔ nɛ b nya ajibi n sa bumo be mbia.6 Betirpo na bee yɔ adɔana nɛ e maŋ labumo peya to nna n ya kaa fin ayu nɛ baaŋ ji,nsaa yɔ alubiworapoana be ndibi sɔrso be adɔana ton ya kaa shishi asɔrso jiso a ji.7 Kanyɛso baa dese awo to nna nɛ b maŋ buu shɛŋ,ŋkpal b ka maŋ nya ewajɛbuuso so.8 Bɔrɛgboŋ baa ba, abeelaŋ to nɛ baa shilen ya kaa ŋana nɛ bɔrɛ na e sa maŋ bri bumo.9 Basa lubi bee suge mbia nɛ bumo tutoana wu nnaashi bumo nioana kutɔ a ta bumo a ki anyaŋkpal b ka maŋ tiŋ ŋ ka bumo be akɔ so.10 Kumo be kaman nɛ b nyaŋ mbia na nɛ b ta akoŋ a shuŋayu be adɔana to nɛ b maŋ buu asɔ nɛ e beeŋ baa kuŋ bumo.Ŋkpal manɛ so, b maŋ kɔ loŋ be asɔbuuso na nɛ b buu.11 Mbia na e naŋ kɔr ɔlif be bibi to n wora ŋkunseŋ nyaŋ greep be asɔrso malɛ to n wora yabra,ama achukoŋ e naa mɔ bumo.12 Basa nɛ b doro nɛ bumo nɛ baa wuashi ndegboŋana be agbembiana so nabee shu a fin kechɛto, ama Ebɔrɛ maa wora shɛŋ.13 Basa lubi ko kini Enyɛnpe Ebɔrɛnɛ e la Kefulto na nna.B maa pin mo to ŋko a wɔ mbe ekpa to.14 Kakpa baŋ biri to, bemɔpo na bee koso nnan ya kaa mɔ betirpo nɛ betentaŋasepo.Kanyɛso saŋko malɛ nɛ b ya kaa yuri.15 Bumo nɛ baa ji kubojua na malɛbee jo kaboŋ e biri to nna nɛ b bela asɔm buu bumo be amu so saŋɛ na so ekama maaŋ pin bumo.16 Kanyɛso nɛ beyu bee bure a luri basa be elaŋ to,ama kare baŋ chɛ nɛ b shile ŋ ŋana,ŋkpal manɛ so, b maa sha kefulto be asheŋ.17 Kanyɛso nɛ baa sha a chɔ kapaso,ŋkpal manɛ so, bumo nɛ kanyɛso be asɔnɛ e bee keta kufu na ji abar keteri nna.18 Alubiworapo na du fanɛ kepɔpɔ nɛ e deŋnchu so nɛ nchu na sulɔ amo a yɔ nna.Amoso Ebɔrɛ be shoduu beeŋ ba bumo be adɔjibinɛ ndibi sɔrso be adɔana so nɛ a maŋ tiŋ n wora.19 Kananɛ kenyɔlɔ maa chɛr epeŋi so na,aloŋ nɛ alubiworapoana gba maaŋ chɛr nseŋ wu n choŋnɛ b maaŋ naŋ wu bumo.20 Bumo nioana gba maaŋ naŋ nyiŋi bumo,ashushombi beeŋ ji bumo m mur fanɛkedibi ka bu n tɔr nɛ kaŋkaŋ muu kumo na.21 Ade kikɛ bee wora bumo nna ŋkpal b ka bee ji eleŋbekulpoche so nsaa maa wora begbentepo kelela so.22 Ebɔrɛ be yuku na e naa mur basagboŋ na.Hale nɛ k wora fanɛ asheŋ bee nite nɛnɛ a sa bumo gba,asheŋ kraa beeŋ bri bumo nɛ b wora asheŋ ŋ gben.23 Ebɔrɛ beeŋ tiŋ n shin nɛ b baa wɔtɔfanɛ shɛŋ ka maaŋ tiŋ n wora bumo na,ama mo alɛ be anishi wɔ bumo so jemanɛ kikɛ nna.24 Alubiworapoana beeŋ tiŋ n nyalɛ kabre,ama k maaŋ chɛr ko nɛ bumo be asɔ na e mur cheche.Baaŋ ba kaseto fanɛ b ka buse afitiri n lɛ na.25 Esa ko beeŋ tiŋ ŋ kaŋɛ fanɛkusɔ nɛ ŋ kaŋɛ ere maaŋ la kashenteŋ a,nseŋ fɛ fanɛ k maŋ kɔ kifi to a?

Bildad be kamalga sasopo be asheŋBildad251 Ndoŋ nna nɛ Job mo nekpa Bildadnɛ e shi Shuuwa na naŋ kaŋɛ le:2 “Ebɔrɛ shi ga nseŋ daga keŋana,ŋkpal manɛ so, mo e naa ji kuwuraebɔrɛso, nɛ kusɔ kama bee nite nɛnɛ ndoŋ.3 Wanɛ e naŋ tiŋ ŋ karga emalaikanɛ bekama nɛ baa shuŋ mo ebɔrɛso na?Ebɔrɛ be kefulto bee nyaŋɛ kaplɛkama nna.4 Esa kikɛ maaŋ tiŋ ŋ kaŋɛ fanɛ mo eremaŋ wora n jija Ebɔrɛ be anishito.5 Kufɔl nɛ achɛkpabi gba maa fulto parrEbɔrɛ bre be anishito.6 Nɛ nuso nɛ dimɛdi bomin,nɛ e du fanɛ kushushombi,bre du ga ashi Ebɔrɛ be anishito?”

Job ka tuge Bildad be kamalga na to be asheŋJob261 Ndoŋ nna nɛ Job malɛ kaŋɛ mo nekpa Bildad le:2 “Fo la echɛtopo nna n sa ma,etirpo nɛ esa pɔso fanɛ ma le!3 Keni kasotojigboŋ nɛ fo ta n saesa nɛ asheŋ tir ga fanɛ ma le!4 Wanɛ e chɛ fo to nɛ fo tiŋ m malga nɛnɛ le ere?Bildad5 Basa nɛ b wu be ayoyu wɔ bubuni totekugboŋ be kaseto nna a chicha kenishipereso.6 Kusɔ kama nɛ k wɔ bubuni to ŋko nɛ k murmaŋ ŋana Ebɔrɛ bre so.7 Ebɔrɛ e parga awɔlpa nɛ k wɔ kelargato be esoso na to,nseŋ shin nɛ durnya shaso nɛ shɛŋ maŋ kɔ kumo to.8 Mo e shin nɛ nchu wɔ bɔrɛwɔlpa to,ama amo malɛ maa tɔr to ŋkpal amo be egbɛ so.9 Mo koŋwule na e naa shin nɛ bɔrɛwɔlpabee buu kufɔl lelemu so nɛ esa maa wu kumo na.10 Ebɔrɛ e chaŋ kefulto nɛ tentembiribe gbaŋfɔl n deŋi teku so.11 Mo e naa ponte to nɛ awɔlpabe eshabɔrɛ bee gbuŋgbuŋ to na.12 Ebɔrɛ be eleŋgboŋ nɛ e ta m pulgi teku to,nseŋ bɔla mbe kanyiasheŋ so ŋ ku teku to bekusɔbɔya lubi gboŋgboŋi nɛ baa tre Reehab na to.13 Mo e fute n shin nɛ esoso fulto,nɛ e ta mbe enɔana m mɔkusɔkpaŋ nɛ k bee gbeye na.14 Ade bre la Ebɔrɛ be eleŋgboŋ na be ashuŋ wurbi nna na.To, wanɛ e naŋ tiŋ m pin kananɛ Ebɔrɛ be keshi gbagba du?”

Job271 Kede be kaman nɛ Job kraŋ naŋ kaŋɛ:2 “Ma kenishi pere nna ŋkpalEnyɛnpetale Ebɔrɛ ka kinikewora kusɔ nɛ k daga nseŋ shin nɛkebaawɔtɔ ki kekera n sa ma so.3 Ŋ ka baa wɔ ŋkpa to nseŋ kraakɔ efute nɛ Ebɔrɛ sa ma ere,4 ma kɔnɔ maaŋ tuge kamalga lubi kikɛ.Ma kudonduloŋ malɛ maaŋ ku efɛ kikɛ.5 M maaŋ shuli fanɛ kusɔ nɛ men kaŋɛ na bɔla ekpahale n ya fo kachɛ nɛ meeŋ wu.6 Ŋkpal manɛ so, karechɛ kikɛ ma nfɛrabee wora ma nna fanɛ m maŋ wora kulubi.7 Mee kule Ebɔrɛ nna nɛ n doŋanae ji awurfoŋ ga fanɛ kumu kpakpasowuraana!8 Jemanɛ nɛ Ebɔrɛ beeŋ sɔ basanɛ b kini mo na be ŋkpa na,tama kikɛ maaŋ naa wɔtɔ n sa bumo.9 Tɔrɔ be jemanɛ baŋ ba,Ebɔrɛ maaŋ nu bumo be kekule.10 Kusɔ nɛ Ebɔrɛ beeŋ wora bumo nna.Ŋkpal manɛ so, b maa sha Ebɔrɛ ŋko kabɔrɛkule.11 Meeŋ ŋini menyi kananɛ Ebɔrɛ be yuku shi,nseŋ bugi to ŋ kaŋɛ menyi kusɔ nɛEnyɛnpetale Ebɔrɛ na kre.12 Menyi gbagba wu asheŋ ere kenishiso,nɛ manɛ nna nɛ men naa malga asheŋnɛ e maŋ kɔ kifi to?Zofa13 Kusɔ nɛ Enyɛnpetale Ebɔrɛ bee woraamukpakpaso wuraana nɛ b maa shu basa so nde.14 Baaŋ tiŋ ŋ kurge mbia damta ga,ama akoŋ ŋko kena e naŋ mɔ bumo be galeŋga.15 Bumo be mbia nɛ baaŋ ji efute malɛ beeŋ lɔ nna n wu.Bumo be bekulpoche maaŋ nya n shu mbia na be nli gba.16 Amukpakpaso wuraana beeŋ tiŋa kɔ amansherbi nɛ asɔbuusodamta ga fanɛ b ka kolieshishɛr m biti abar so na.17 Ama Ebɔrɛ be basa e naŋ sɔ asɔbuuso na m buu,nseŋ chige bumo be amansherbidamta na to n sa abar.18 Nwu nɛ amukpakpaso wuraanapɔr na maŋ chɛr kikɛ.A du fanɛ enansatataŋko ndɔtobuuana nna.19 Alubiworapo beeŋ tiŋ n diikedama nseŋ ya dese kanyɛso,ŋklade kachipurso ŋ koso ŋ ki betirpo.20 Kufugboŋ beeŋ pɛ bumo kanyɛsofanɛ nchu ka bɔlɔ n sɔ kaplɛkama na,ŋko bɔrɛfugboŋ ka bee ber bumo na.21 Kumo be kaman nɛ epeŋilarkpa be afu tushisoe ber m ba sulɔ bumo n lar bumo be elaŋana to.22 Jemanɛ nɛ baaŋ wora ania fanɛbaaŋ shile m mɔlga bumo be amu na,afu na maaŋ wu bumo kuwɔr kikɛ.23 Kumo be lalaloge nɛ k wora fanɛ afu naka bee mushe nsaa wora bumo eyur toŋkpal b ka maŋ naa wɔtɔ so na.”

281 Mboŋ nɛ baa kur kasawule a larashuwa nɛ gbiti wɔtɔ nna,nɛ kakpa nɛ baa ŋalga amo toa lɔŋɛ amo so malɛ gba wɔtɔ.2 Kasawule to nɛ baa kur a lara ajembugboŋ,nsaa bure ajembugboŋ na to a laraanyembi kpakpaso nɛ danyaŋ peper.3 Basa bee sulɔ efitila nnaa luri kasawule chiŋgeliŋ to tentembiri ton ya kaa fin abɛlso ere.4 Baa lar kakpa nɛ basa wɔ nna a yɔ kufɔn ya kur amaŋ fanɛ abɔrbi na,nseŋ pɛ efɔl to ŋ gbelge amo to.5 Adɔsawule be kaseto chililinɛ baa ta edɛ a bure afalta6 nɛ yawu kpakpaso be ajembunɛ baa tre safai na ŋko shuwa nɛ a wɔ amo to na.7 Basa nɛ baa kur kasawule a fin abɛlso bee yɔmboŋ nɛ kusore maŋ tiŋ n wu ŋkoejita maŋ naŋ firgi m bɔla ndoŋ n choŋ nna.8 Mboŋ nɛ ebuluŋ ŋko kusɔbɔya lubi be yiri kikɛmaŋ naŋ bɔla ŋ kuso na nɛ basa na bee nite.9 Enɔana nɛ dimɛdi kɔ a bure afalta kasawule tonsaa shin nɛ abee be epul to bee dii efuli.10 Baa bure afalta na nna a finyawu kpakpaso be ajembu nɛ abɛlso lela.11 Baa kuŋ kakpa nɛ elɔr bee shi a shile na to nna,nsaa nya a lara asɔ nɛ a ŋana to.12 Ama nnɛ nɛ esa beeŋ wu kanyiasheŋ?Nnɛ nɛ anyi beeŋ tiŋ ŋ koya asheŋ be kepinto?13 Esa maaŋ tiŋ n wu kanyiasheŋ edimɛdi to.Esa kama malɛ maŋ nyi tɔnɔ nɛ k kɔ.14 Kanyiasheŋ maŋ wɔ tekube kechimbi to gba.15 Esa maaŋ tiŋ n ta shuwa ŋko gbitinɛ k maŋ kɔ eyurpi n tɔ kumo.16 Kanyiasheŋ be yawu du kpakpa a chɔajembu lela ŋko shuwa nɛ e maŋ kɔ eyurpi be yawu.17 Kumo be yawu du kpakpa a chɔshuwa ŋko asɔ nɛ b ta digi lela n lɔŋɛ be yawu.18 Kanyiasheŋ kɔ yawu a chɔ ajembu lela nɛ baa tre kɔralnɛ kefitiri bumbuŋ be ajembu lela nɛ baa tre jaspa na,ŋko ajembu lela peper nɛ baa tre rubi na gba.19 Itiopia be efuli so be ajembu lela nɛ baa tre topas nanɛ shuwa nɛ e maŋ kɔ eyurpi na kikɛbe yawu maŋ fo kanyiasheŋ be yawu so.20 To, nnɛ bre nɛ kanyiasheŋ wɔ?Nnɛ nɛ asheŋ be kepin to wɔ?21 Dimɛdi kikɛ be kenishi maaŋ tiŋ n wu kumo,mbuibi nɛ a bee firgi ere gba maaŋ tiŋ n wu kumo.22 Luwu nɛ kemur gba nu kumo be asheŋ,a maŋ nyi kakpa nɛ k wɔ.23 Ebɔrɛ nawule e nyi ekpa nɛ k bee yɔ kanyiasheŋ akpa.Mo nawule e nyi kakpa nɛ k wɔ.24 Ŋkpal manɛ so, mo e naa wu kusɔ kamanɛ k wɔ kasawule so.25 Jemanɛ nɛ Ebɔrɛ daŋ sa afu kumo be eleŋnseŋ ku kananɛ teku beeŋ baa sa n sa kumo na26 nseŋ naŋ yili kakpa nɛ bɔrɛ beeŋ baa banɛ ekpa nɛ bɔrɛ beeŋ baa bɔla so a nyɛkpɛ na27 nɛ e wu kanyiasheŋ nseŋ wora kumobe tɔnɔ nɛ k kɔ ŋ keni nseŋ kaŋɛ fanɛ k walɛ.28 Kumo be kaman nɛ e kaŋɛ edimɛdi le:“Kanyiasheŋ e la keta bunyaŋ gboŋn sa ma, Enyɛnpe Ebɔrɛ na.Nɛ kelar alubi to malɛ la asheŋ be kepin to.”

Job be lalaloge be kamalgaJob291 Nɛ Job naŋ kaŋɛ:2 “Mee yɛlga fanɛ ma kebaawɔtɔ e baa dufanɛ kumo nɛ n daa kɔ jemanɛ nɛEbɔrɛ daa keni ma so na.3 Ebɔrɛ daa wɔ ma kutɔ nna jemanɛ kikɛ,nseŋ daa shin nɛ kakpa bee fulto a sa manɛ mee tiŋ a nite tentembiri to.4 Jemanɛ nɛ asheŋ daa nite nɛnɛ a sa ma na,Ebɔrɛ nɛ e la n teri kpakpaso na, e daa nɛfama laŋ to ebi kikɛ.5 Enyɛnpetale Ebɔrɛ na daa wɔ ŋ kutɔ nna jemanɛ na so,nɛ ma mbia kikɛ malɛ daŋ kulti ma n wɔtɔ kaplɛkama.6 N daa nya kenyipochu damta ga nna ashi ma ana nɛ mboe to,nseŋ daa nya ŋku ga ashi ma ɔlif be ndibi be asɔrso to.7 Jemanɛ kikɛ nɛ kadegboŋ na be benimu shɛrkadegboŋ na be kabuna nɛ ma alɛ gba ya tu bumo n chena,8 mbifɔlbi bee lɔŋɛ a yili ekarso nna,nɛ basa kpar malɛ e baa koso a yili a bunyaŋ ma.9 Benimuana na bee yige kamalga nnansaa ta bumo be enɔana a buu nnɔ so.10 Basagboŋ nɛ basa bee sa bunyaŋ gba bee lo bumo be nnɔ nna.11 Kusɔ kama nɛ n wora ŋko ŋ kaŋɛdaa par ekama nna nsaa fuli bumo be ŋgbene.12 Jemanɛ kikɛ nɛ betirpo ŋko amunibi bee sha kechɛto,mee chɛ bumo to nna.13 Bekama nɛ asheŋ pɔɔ so nɛ n chɛ bumo to na nɛfa ma,ma alɛ daŋ chɛ bekulpoche to nɛ bumo be ŋgbene fuli bumo.14 Jemanɛ kikɛ n daa wora kusɔ nɛ k daga nna,nsaa maa kpɛa esa kikɛ to.15 N daa wora etanpo nɛ ebobi kelela nna.16 N daa la fanɛ etuto nna n sa betirpo,nseŋ daa ji asheŋ a chɛ befɔ to ashi demujikpa.17 Nɛ basa lubi ya nyaŋ basa n wɔtɔ a tɔrɔ bumo,mee kɔ a suge bumo nna nseŋ ju basa lubi na n lɛ.18 N daa fɛ fanɛ meeŋ chɛr fanɛ jitanseŋ dese ŋ gbagba be ebu ton wu nɛ kayurwushi nna.19 N daa kɔ eleŋ a yil to nna fanɛ kedibinɛ k mur achin n yili m mata nchu nɛ bunyaŋbee shi kumo be afantaŋ nɛ ayabi so a wurge kanyɛso nna.20 Ekama daa kpaŋ ma nna jemanɛ kikɛ,nɛ ma eleŋ malɛ daa maa duga so.21 M baa ji basa asoe to,baa lo to a nu kusɔ nɛ mee kaŋɛ na nna.22 Ma alɛ baŋ malga n loge,b maŋ naa kaŋɛ shɛŋ a ti so.Ma mmalga daa luri bumo to nnafanɛ bɔrɛchu ka bee luri kasawule to na.23 B daa suse ma mmalga to nnafanɛ kananɛ bedɔpo bee suse dɔchubɔrɛ so be nchu na.24 M baŋ mushe n wɔtɔ bumojemanɛ nɛ asheŋ maŋ bɔ n sa bumo,k bee leŋ bumo to nna nsaa sa bumo tama.25 N daa wɔ bumo to nna fanɛ ewuranseŋ daa malga nɛ baa nu a sa mafanɛ ewura ka bee juŋkpar mbe benapoŋko fanɛ esa nɛ e bee malga a lulobasa nɛ b wɔ kagbenejija nɛ kushu to.”

301 Naniere mbifɔlbi bee tege ma nna,ama bumo tutoana daa maŋ la basa nɛmeeŋ shin nɛ b ti ma njɔnɔ so a keni ma mbolpɔ so gba.2 Bumo alɛ daa la basa nɛ b kɔ eleŋ nnanɛ n daa maaŋ shuli n ta bumo kushuŋ gba.3 B daa nite a kulti keshishɛrsawule so kanyɛso nna a fin kusɔ nɛ baaŋ ji,ŋkpal b ka la betirpo jalɛ so.4 Baa nite a shishi afantaŋ nɛ e maŋ wɔ ebelnɛ ndibi be nliŋi nna a ji.5 Ekama malɛ ju bumo n lar kade na to nnansaa ponte bumo so fanɛ b ka la beyu na.6 Abee laŋ nɛ amaŋ nɛ basa kur m mata abeenɛ mbombi nɛ a wɔlto e ki bumopeana nɛ b wɔ amo to.7 Ndoŋ nɛ b wɔ a wora awɔr fanɛ ekurma,bumo alɛ nsaa biti abar so a dese ndibi be afito.8 B ki fanɛ basa fuloŋ nɛ b maŋ kɔ tɔnɔnɛ b ju bumo n lar kasawule na so nna.9 Naniere le be basa fuloŋ ere wora nshɛ nnaa boŋ a wora ma eyur to.10 B ta ma fanɛ kejijɛ be esa nna,a fɛ fanɛ b walɛ so nna a chɔ ma.Baa kaa yili ma anishito a tu echɔl gba nna.11 Ŋkpal Ebɔrɛ ka shin nɛ awurfoŋ nɛ tɔrɔ ba ma so so,kusɔ kama nɛ baa sha, kumo nɛ baa wora ma.12 Ŋ ka maaŋ tiŋ ŋ kɔ n sa ma kumu ere gba,b kraa maa yige kebaakɔ ma.K du fanɛ b ka sho ajigbelɛ a fin ma kepɛ nna.13 Ŋkpal b ka nyi ŋ ka maŋ kɔ echɛtopo so,baa wora asheŋ ko nna a shin nɛ maawurfoŋ bee wora keshi a ti so.14 Baa shi kaba kama so nna m ba kaa mel ma so,nsaa biti ma so jemanɛ nɛ n tɔr a dese na.15 Kufugboŋ gboŋi tɔr ma so;m paŋ ma bunyaŋ nɛ kedamaya kikɛ nnafanɛ kusɔ ka pante nɛ afu lar na.16 Naniere mee shin nɛ n wu nna na.Shɛŋ maa sɔ ma ashi ma awurfoŋ to.17 Ma awibi to bee we ma to nna kanyɛso kikɛ,ebesa nɛ mee nu ma eyur to na maa yige kikɛ.18 Ebɔrɛ be enɔ lempo e pɛ ma kale to,ma piŋi be kubɔ to nɛ e nyaŋ ŋ keta.19 E ta ma n lɛ edepɔ to nna,nɛ ŋ kikɛ ki fanɛ depɔ.20 Ŋ kule Ebɔrɛ fanɛ e chɛ ma to,nɛ e kini, e maŋ tuge ma gba.Nɛ ŋ koso n yili, ama e baa keni ma nna de.21 Ebɔrɛ maŋ shu ma so kuraa n wu ma kuwɔr.Mbe eleŋgboŋ nɛ e ta ŋ kɔrfɛ ma.22 E shin nɛ bɔrɛfugboŋ ba fuu ma nna n lɛ,nɛ n tɔr a gbelti.23 K maaŋ chɛr e beeŋ shin nɛ n wu n yɔ bubuni to,kakpa nɛ ekama beeŋ yɔ kachako na.24 Esa kikɛ maaŋ kini kechɛ basa nɛ b ji jɛrbinsaa kule a fin kechɛto to.25 N daŋ tu basa nɛ baa shu n shu,nseŋ naŋ tu bumo nɛ baa ji awurfoŋ n ji awurfoŋ.26 Ama naniere ma ere ka bee fin kesɔnyige nɛ kefulto,jɛrbi nɛ tentembiri nɛ n nya.27 Kafɔŋ nɛ ebesa shin nɛ ma apumbi to bee kii to,karechɛ kama malɛ, awurfoŋ to nɛ n wɔ.28 Awurfoŋ shin nɛ ma kayurwule kilgi m biri, mannɛ epeŋi.Nɛ ŋ koso n yili basa to a shu a fin kechɛto.29 N daa shu kuwɔr so fanɛ ejiŋkaamuŋko egbuŋgbula nna.30 Ma eyur so kikɛ chɔɔ nna a fɔlge sonɛ ma eyur to bel edɛ a tushi fanɛ edɛ gbagba na.31 Mboŋ nɛ n daa nu kagbenefuli be nshɛ na,kushu nɛ kagbenejija be awɔr nɛ mee nu ndoŋ.

Job ka kraa malga be asheŋ311 Ma, Job bɔ ntaŋ n nase kɔnɔ fanɛm maa ba nɛ ŋ keni eche kayɛlga so kikɛ.2 Ŋkpal manɛ so, Enyɛnpetale Ebɔrɛ bee gbergebenyɛn kama nɛ baa wora loŋ kusoe nna.3 Kashenteŋto, Ebɔrɛ bee shin nɛbekama nɛ baa wora alubi bee ji jɛrbi nna.4 Mo alɛ nyi kusɔ kama nɛ mee wora,nsaa wu keya kama nɛ mee tia.5 Nɛ fanɛ n daŋ ku efɛ n sa esa,ŋko n fule esa ko ma kebaawɔtɔ to,6 Ebɔrɛ e wora ma ŋ keni,e beeŋ wu fanɛ kulubi maŋ wɔ ma to.7 Nɛ fanɛ n daŋ foe ekpa wora kusɔ ko nɛ k maŋ niŋi,ŋko n ta ma kumu n wɔtɔ kulubi ko to,ŋko n ta ma enɔana n wora kulubi ko nna,8 kumo ere basa pɔtɛ e ji ma adɔjibiŋko ma adɔjibi e mur kuraa.9 Nɛ fanɛ n daŋ yɛlga esa ko be echenseŋ ya ŋana n sha mo,10 Ebɔrɛ e shin nɛ enyɛn pɔtɛe suge ma eche ŋ kutɔ.11 Nɛ n daŋ ta esa ko be eche nna,k daa beeŋ baa la mbushu lubi lubi,12 nɛ k beeŋ mur manseŋ shin nɛ ma adɔjibi e ji edɛ.13 Nɛ fanɛ n daa maŋ wora kusɔ nɛ k dagan sa ma nyɛrbi nɛ mbita jemanɛ nɛ asheŋ kodaŋ ba ma nɛ bumo be kefɛato na,14 n daa maaŋ tiŋ n ya yili Ebɔrɛbe anishito nɛ e ji ma demu nɛ n ji n lar.15 Ŋkpal manɛ so, Ebɔrɛ koŋwule nae to ma nɛ ma nyɛrbi nɛ mbita na kikɛ.16 M maŋ naŋ kini kechɛ betirpo to kikɛ,ma alɛ maŋ naŋ mɔn bekulpoche kusɔ nɛ baa sha kikɛ.17 Ma alɛ maŋ naŋ ji m mɔɛnɛ amunibi bre dese akoŋ kikɛ.18 Ma kebrantiɛ to kikɛ nɛ mee bela amunibinsaa chɛ bekulpoche to.19 M baŋ wu esa nɛ e maŋ kɔ asɔbuuso,20 mee sa mo asɔbuuso nɛ b ta ŋ gbagbabe mbolpɔ be afuibi n lue nna.Kumo be kaman nɛ amodoŋwura e di ma epaŋ ga.21 Nɛ fanɛ n daŋ puni kumunibi ko,ŋkpal ŋ ka nyi fanɛmeeŋ tiŋ n ji m bri mo demujikpa so,22 Ebɔrɛ e shin nɛ ma mbree yili ma abatimu so ŋ ku so n tɔr.23 Ŋkpal ŋ kaa bee ŋana Ebɔrɛ be kasogberge so,m maaŋ shuli n wora le be asheŋ ere.24 Ma ere maŋ naŋ ta ma yirdan deŋi kedamaya so kikɛ,25 ŋko a puchi ŋkpal asɔ damta nɛ ŋ kɔ so.26 Ma alɛ maŋ naŋ lar efuli ŋko ŋ ŋanan shuŋ epeŋi ŋko kufɔl kikɛ ashi ma kebaawɔtɔ to.27 Ebɔrɛ be kaman, m maŋ bunyaŋ kusɔ kikɛ,ŋko n ta kusɔ ko ma enɔ to n lara sarga n sa kusɔ ko kikɛ.28 Le be alubi ere daa beeŋ tiŋ m bar ma kasogberge,ŋkpal manɛ so nɛ n daŋ wora amo kumo ere m maŋ ji kashenteŋn sa Enyɛnpetale Ebɔrɛ na nna na.29 Ma kagbene maŋ naŋ fuliŋkpal n doŋana be awurfoŋ so,ŋko jemanɛ nɛ b ji jɛrbi so.30 Ma alɛ maŋ naŋ kule Ebɔrɛ n fin bumo be luwunɛ kebaala kulubi n sa ma kikɛ.31 Esa kikɛ maŋ naŋ di akoŋ ma laŋ to kikɛ.Ma beshumpo gba nyi ŋ ka bee sɔ befɔ nɛnɛ.32 M maa shin nɛ befɔ nɛ b maŋ kɔ kakpa a luribee dese kowushina, ŋkpal manɛ so,ma laŋ be mbuna bugi nna n sa bumo.33 Basa ko bee ta bumo be alubi a ŋana nna,ama nɛ ma ere wora kulubim maaŋ ta kumo ŋ ŋana kikɛ.34 M maa ŋana kusɔ nɛ basa beeŋ kaŋɛ a laŋɛ ma kaplɛa so,Ma alɛ maŋ naŋ lo ma kɔnɔ ŋko n ta ma kumu ŋ ŋana ma laŋ toŋkpal ŋ ka bee ŋana kufu fanɛ basa beeŋ keni ma jiga so.35 Esa ko maaŋ nu kusɔ nɛ mee kaŋɛ erenseŋ ji n chɛ ma to a?Nɛ fanɛ Ebɔrɛ wu kusɔ ko ma so gba nna,e malga ŋko n sibɛ kumo n sa ma.36 Saŋɛ na so meeŋ ta kusɔ nɛ e wu ma so nam mata ma asɔbuuso nɛ ma kasɔtonɛ ekama e wu kumo.37 Kumo be kaman, meeŋ kaŋɛ Ebɔrɛkusɔ nɛ n wora kikɛ nseŋ nya kagbenen yili mbe anishito.38 Nɛ fanɛ n yuri kasawule nɛ mee dɔ so na nna,ŋko n suge kumo basa nɛ b wɔ kumo kutɔ nna,39 ŋko nɛ fanɛ n ji adɔjibi nɛ e worakasawule na so na kikɛ nnansaa maŋ sa beshumpo nɛ b dɔ amo na,40 kumo ere Ebɔrɛ e shin nɛ afitiri nɛ ewia kɔr n sɔ kasawule na kikɛ so,mannɛ ayu ŋko aboyu.Job be kamalga be ekar nna na.

Elihu ka nya agbo n wɔtɔ Job mo nekpaana be asheŋ321 Ŋkpal Job ka wu mbe kumu fanɛ e maŋ wora kulubi so, mo nekpaana besa na yige mbe asheŋ
         nna n sa mo nsaa maŋ naa ji mo emɔrɔ.2 Ama kanyɛn ko nɛ baa tre Elihu na daa yil a nu kusɔ nɛ k bee wora na kikɛ nseŋ daŋ
         nya agbo n wɔtɔ Job ŋkpal Job ka daa maŋ wu mbe kumu fanɛ e wora kulubi nseŋ daa bile
         Ebɔrɛ so. E daa la kanyɛn nɛ baa tre Barakɛl nɛ e shi Buz be kasawule so nseŋ shi
         Ram be kabuna na pibinyɛn nna. 3 Mo alɛ daŋ naŋ nya agbo n wɔtɔ Job mo nekpaana besa na gba nna, ŋkpal b ka daa maŋ
         tiŋ n shin nɛ Job pin kulubi nɛ e wora so, nɛ k ba fanɛ Ebɔrɛ bre e wora n jija na
         so. 4 Elihu daŋ yige basa asa na nna nɛ b malga n sa Job ŋkpal e ka daa la kebibi bumo to
         so.5 Ama e ka daŋ wu fanɛ basa asa nadaa maŋ naa kɔ shɛŋ nɛ b kaŋɛ Job na nɛ e nya agbo6 nseŋ kaŋɛ bumo le:“N la kebifɔlbi nna nɛ menyi alɛ la basakpar,amoso nɛ n sa menyi bunyaŋnsaa maŋ kaŋɛ menyi kusɔ nɛ mee fɛ na.7 Ma ere daa fɛ nna fanɛbasakpar e kɔ kanyiasheŋ.8 Ama n wu fanɛ Enyɛnpetale Ebɔrɛ be Kiyoyue naa luri dimɛdi to a sa mo kanyiasheŋ.9 Mannɛ kechɛr nfɛ toe naa shin nɛ esa bee nya kanyiasheŋ,ŋko a chɛ mo to nɛ e bee pin asheŋ to.10 Amoso, men nu kusɔ nɛ ma alɛ kɔ nɛ ŋ kaŋɛ.11 N wora ania n nukusɔ nɛ menyi be ekama malga,ama menyi be ekama maŋ tiŋ n shin nɛJob pin fanɛ e maŋ wora n nyalɛ.12 Ŋ kaŋ kusoe n nu menyi be mmalga nɛnɛ,ama menyi to be ekoŋwule gba maŋ tiŋ n saJob kamalga nɛ k shin nɛ e pin e ka wora n foe.13 Men sa maŋ kaŋɛ le:‘Anyi ere nyi kusɔ nɛ k daga!Ebɔrɛ e naŋ gberge mo kusoe.’14 Job daa malga a sa menyi nna, mannɛ ma,ama ma ere daa maaŋ malgakananɛ men malga ere n sa mo.15 Job, fo mmalga na mɔ bumo kɔnɔ,b maŋ naa nyi kusɔ nɛ baŋ naŋ kaŋɛ fo.16 Ama a daga fanɛ ma alɛ gba e lo ma kɔnɔŋkpal b ka maŋ naa kɔ shɛŋ nɛ b kaŋɛ fo so a?17 Ayai! Meeŋ kaŋɛ fo kusɔ nɛ mee fɛ.18 Ŋkpal manɛ so, asɔ damta nɛ ŋ kɔ nɛ ŋ kaŋɛ,amoso m maaŋ tiŋ n lo ma kɔnɔ.19 Nɛ m maŋ nya ekpa m malga,meeŋ pante fanɛ kasapuya nɛ k bɔlɔ nsa m pante na.20 M maŋ nya m malga, maaŋ nya ma kumu,a daga ŋ ka malga.21 M maaŋ malga ŋ kpɛa ekama to,ma alɛ maaŋ ku efɛ n fur esa ko.22 Ma ere maŋ nyi kananɛ baa ku efɛ a fur basa.N wora loŋ, Ebɔrɛ nɛ e to ma nabeeŋ gberge ma kusoe epul to.”
         
            

         
      

   
      
         33
Elihu be kamalga be asheŋ331 Job, jande nu nfe nɛnɛ!2 Kusɔ nɛ k wɔ ma nfɛra tonɛ mee shin nɛ ŋ kaŋɛ na.3 Kagbenefuful nɛ ŋ kɔ a malga na,kashenteŋ nɛ ma alɛ bee ji.4 Enyɛnpetale Ebɔrɛ na be Kiyoyu e to ma,nseŋ sa ma efute nɛ ŋkpa.5 To, nɛ feeŋ tiŋ, fo kaŋɛ ma kusɔ nɛ fo kɔ nɛ fo kaŋɛ,nseŋ bela ase nɛ ma nɛ fo e ji amo.6 Ebɔ nɛ Ebɔrɛ ta m pɔr ma nɛ fo kikɛ.Ashi mbe anishito, anyi maŋ kɔr abar to.7 Amoso, sa maa ŋana maŋko kusɔ nɛ meeŋ wora fo.8 Kusɔ nɛ n nu fo ka kaŋɛ nde:9 “Ma ere maŋ wora n jija.Kulubi kikɛ maŋ bɛ ma.10 Ama Ebɔrɛ bre e naa wu ma kulubinsaa ta ma fanɛ mo doŋ.11 Mo e ta ŋgbɛlɛbi ŋ kre ma aya,nsaa dara aya kama nɛ mee tia.”12 Ama mee kaŋɛ fo, Job, nna fanɛ fo wora n foe.Ebɔrɛ e chɔ dimɛdi kikɛ.13 Nɛ nuso nɛ fee ji mo emɔrɔ a kaŋɛ fanɛe maa sa dimɛdi be asheŋ bishi so be atuwebi?14 Ekpa damta so nɛ Ebɔrɛ bee bɔla a malga,ama anyi e maa kaa nu kusɔ nɛ e bee kaŋɛ.15 Saŋko nɛ edimɛdi dese a di kanyɛso,Ebɔrɛ bee bɔla edare so nna a malga a sa bumo.16 E bee kaa shin nɛ baa nu kusɔ nɛ e bee kaŋɛ nnanɛ mbe kasokpele malɛ bee ta kufu a pɛ bumo.17 Ebɔrɛ bee malga nna a sa bumo edare tonɛ k shin nɛ b lar alubi nɛ kamoowu to.18 E maaŋ shin nɛ b mur.E bee mɔlga bumo luwu to nna.19 Jemanɛ ko Ebɔrɛ bee bɔla kulɔnɛ eyur to be ebesa so nnaa ŋini edimɛdi kusɔ nɛ k daga kebaawɔtɔ to.20 Ajibi maa kaa yɛlga belɔpo,hale ajibi nɛ baa sha ga gbabee dufɛ bumo be mmuna so nna.21 Bumo alɛ bee kaa foe eyur to nnahale nɛ bumo be awibi bee lar.22 Nɛ loŋ baŋ wora, baa taga to luwu nna na.23 Ashere Ebɔrɛ be emalaikaŋgboŋ to ŋgboŋ to nɛ baa nyiŋiedimɛdi kusɔ nɛ k daga na be eko e naaŋ bachɛ bumo to.24 Malaika na beeŋ wu bumo kuwɔr ŋ kaŋɛluwu fanɛ e yige bumo, ŋkpal manɛ so,b teŋ ka alubi na be kukɔ.25 Kumo be kaman nɛ b naŋ nya alenfia,nseŋ naŋ nya eleŋ ŋ ki fanɛ mbifɔlbi na.26 Kumo be kaman nɛ b kule Ebɔrɛ nɛ e nu,nɛ b ta kagbenewushi m bunyaŋ Ebɔrɛ,nɛ e naŋ shin nɛ asheŋ e nyalɛ n sa bumo.27 Loŋ malɛ kaŋ wora, baaŋ kaŋɛ ekama le:“An daŋ wora alubi nseŋ foe Ebɔrɛ be ekpa so,ama Ebɔrɛ ta m paŋ anyi28 nseŋ sɔ anyi n yige ashi luwu tonɛ an kraa wɔ ŋkpa to.”29 Ebɔrɛ bee bugi ekpa nnaa sa anyi be ekama30 nɛ an nya kumɔlga ashi luwu to.E bee bar anyi mbe kefulto nɛ k bee sa ŋkpa na to nna.31 Amoso, Job, sa maŋ ku ma kamalga na to.Lo fo kɔnɔ n shin nɛ m malga.32 Nɛ fo kɔ kusɔ ko nɛ fo kaŋɛ,meeŋ shuli kagbenefuliso fanɛ fo kɔ ekpa.33 Nɛ mannɛ aloŋ,lo fo kɔnɔ nɛ ŋ ŋini fo kanyiasheŋ.

341 Ndoŋ nna nɛ Elihu naŋ kaŋɛ:2 “Menyi edimɛdi bee fɛ fanɛ men nyi asheŋ nna,ama men nu ŋ kutɔ!3 Men baŋ da ajibi nɛ e wɔ ebel ŋ keni,menyee pin amo nna,ama nɛ men nu kanyiasheŋ be mmalga bre,menyi maa pin amo ere.4 K ka anyi kutɔ nna nɛ an keni demu na tonseŋ ji kumo nɛnɛ nɛ k yili kananɛ k daga.5 Job bee ŋini fanɛ e maŋ wora kulubi,Ebɔrɛ bre e naa kini keji asheŋnɛ amo be ekpa so n sa mo.6 Job malɛ naa kaŋɛ fanɛ Ebɔrɛbee tre mo efɛpo nna.Mo alɛ maŋ wora kulubi kikɛnsaa ji awurfoŋ damta na.7 Men daŋ wu esa nɛ e du fanɛ Job a?E maa sa Ebɔrɛ bunyaŋ kikɛ!8 Mo nɛ alubiworapoanae naa tu abar a wora asheŋ.9 Ŋkpal manɛ so, e yɛ, esa baa woraEbɔrɛ be aparsheŋ e maa nya tɔnɔ kikɛ.10 Men nu nfe, menyi nɛ menyee pin asheŋ to ere!Enyɛnpetale Ebɔrɛ beeŋ shuli n wora kusɔ nɛ k maŋ daga a?11 Ekama be kusɔ nɛ e wora nɛ Ebɔrɛ bee keni so,nsaa ka amodoŋwura kukɔ.12 Ekpa kikɛ maŋ wɔtɔ nɛ Enyɛnpetale Ebɔrɛ nae tiŋ m bɔla so n wora kulubi.E bee ji asheŋ nɛ amo be ekpa so nna a sa ekama.13 Sososo na kikɛ nɛ Ebɔrɛ kɔ yukudurnya kikɛ so nsaa keni kumo so.14 Nɛ Ebɔrɛ baŋ sɔ efute nɛ k sa anyi ŋkpa ere15 anyi edimɛdi beeŋ wu nseŋ bɛta n yɔ eshishɛr to.16 Amoso nɛ men nyi asheŋ,men nu kusɔ nɛ mee kaŋɛ ere!17 Menyee ji a bri Ebɔrɛ nɛ e niŋi na nna,ŋkpal menyi ka bee fɛ fanɛ e kishi kebaaji asheŋnɛ amo be ekpa so so.18 Kashenteŋto, Ebɔrɛ e naa ji a bribewura nɛ b maŋ kɔ tɔnɔnsaa la kumukpakpaso wuraana.19 Ebɔrɛ e to anyi kikɛ kuraa.Mo alɛ maa keni eko a bɔlɔ kenishi a chɔ eko.Damawura ŋko etirpo, ewura ŋko ebɔlpo,kikɛ la kukoŋwule nna ashi mbe anishito.20 Bewura nɛ b ji eleŋ ga gba bee wu kanyɛso,tentembiri to, jemanɛ nɛ b maa fɛ fanɛ loŋ beeŋ wora,fanɛ anyi be ekama nna.21 Ebɔrɛ bee wu kusɔ kama nɛ anyee wora.22 Tentembiri plɔ gba maaŋ tiŋ n taalubiworapo ŋ ŋana Ebɔrɛ so.23 Amoso Ebɔrɛ maŋ lara kachɛnɛ e beeŋ ji demu n yili.24 E maa kule esa ko ekpa nsaa lara bejuŋkparpogboŋashi kejuŋkpar to nseŋ naa ta beko e tal bumo to.25 Ŋkpal manɛ so, mo e nyi kusɔ nɛ baa wora,mo alɛ e naa lara bumo kiidiso nɛ baa tɔr kuraa.26 E bee gberge bumo kusoekakpa nɛ basa beeŋ wu bumo nna27 ŋkpal b ka yige kebaabɛ mo sonseŋ kplaŋ mbe mbra kikɛ so so.28 Betirpo nɛ b daŋ shu ŋ ŋini Ebɔrɛnɛ mo alɛ nu bumo be kushu nseŋ chɛ bumo to.29 Nɛ Ebɔrɛ baŋ maŋ wora shɛŋ gba,esa ko ŋko efuli ko beeŋ tiŋ n wu mo kulubi a?30 Ama e kraa gberge bewuranɛ baa kɔrfɛ bumo be basa kusoe.31 Job, a daga fo kaŋɛ Ebɔrɛ fanɛ fo wora n jija,nseŋ nase kɔnɔ fanɛ fo maaŋ naŋ wora kulubi kikɛ.32 Kumo be kaman nɛ fo kule monɛ e shin nɛ fo pin kulubi nɛ fo wora,saŋɛ na so, fo maaŋ naŋ wora kumo kikɛ.33 Fo ka kini kewora kusɔ nɛ Ebɔrɛ bee sha ere,fee sha fanɛ mo ere e wora kusɔ nɛ fee sha n sa fo a?Fo e daga fanɛ fo yili kusɔ ko n sa fo kumu, mannɛ ma.Naniere, kaŋɛ anyi kusɔ nɛ fee fɛ!34 Job, esa kama nɛ e kɔ nfɛra lela beeŋ tiŋ m pin35 fanɛ kawuli be mmalga nɛ fee malga na,a maŋ kɔ kanyiasheŋ kikɛ.36 Amoso mee kule Ebɔrɛ nna fanɛ fo ji awurfoŋ ga,ŋkpal fo ka malga fanɛ alubiworapo so.37 Fo lar Ebɔrɛ kaman nna n ti alubinɛ fo wora n da mo so na so.Anyi kikɛ be anishito nɛ fo keniEbɔrɛ jiga n wora mo eyur to.”

351 Ade kikɛ be kaman nɛ Elihu naŋ kaŋɛ:2 “Job, fo tama fanɛ fo maŋ wora kulubi kikɛashi Ebɔrɛ be anishito kashenteŋto a?3 Fo maŋ yirda kashenteŋto fanɛkewora Ebɔrɛ kasonu kɔ tɔnɔ ga a?4 Meeŋ sa asheŋ nɛ fo nɛ fonekpaana bishi na be atuwebi.5 Men keni kananɛ bɔrɛwɔlpa wɔ esoso kufɔ loŋ!6 Nɛ fo wora alubi, k beeŋ tiŋ n tɔrɔ Ebɔrɛ a?Fo alɛ naŋ wora n da so ale damta gba,e maaŋ tiŋ n wora mo shɛŋ.7 Nɛ fo la esa niŋiso, manɛ nɛ fee sa mo,ŋko manɛ nɛ Ebɔrɛ bee fin fo kutɔ?8 Kulubi ŋko kelela kama nɛ fee wora na,fo braana edimɛdi nɛ fee wora amo.9 Etɔrɔ be jemanɛ ekama bee kuleEbɔrɛ gboŋgboŋi na nna nɛ e wumo kuwɔr nseŋ mɔlga mo.10 Ama Ebɔrɛ nɛ e to bumo nabaŋ chɛ bumo to jemanɛ nɛ asheŋki kpakpa na be kaman baa teŋ mo so nna.11 B maŋ naa bɛta a yɔ Ebɔrɛ nɛ e shin nɛan nyi asheŋ a chɔ asɔbɔya nɛ mbuibi na kutɔ.12 Ebɔrɛ maa nu kamoowu wuraananɛ alubiworapoana be kabɔrɛkule.13 Nɛ Enyɛnpetale Ebɔrɛ na bee kini kenukabɔrɛkule fuloŋ nɛ baa kule na bre,14 kumo ere e beeŋ kini kenu fo alɛ gbabe kekule nɛ fo maŋ nya kanyiti nsaa finfo nɛ mo be keyili demujikpa na.15 Job, fo maŋ wora n nyalɛ ŋkpal fo ka kaŋɛfanɛ Ebɔrɛ maa gberge basa nɛ baa wora alubi kusoe so.16 Asheŋ kama nɛ fo malga na kikɛbee ŋini fanɛ fo maŋ nyi kusɔ nɛ fee kaŋɛ nna.”
         
            

         
      

   
      
         36
361 Elihu daŋ ta mbe kamalga nanna n chuge so ŋ kaŋɛ:2 “Nya kanyiti gbrɛbi n sa ma.Ŋ kraa kɔ kusɔ ko nɛ ŋ kaŋɛa laŋɛ Ebɔrɛ be kaplɛa so.3 Kusɔ kama nɛ Ebɔrɛ wora niŋi nna.Ebɔrɛ gbagba kutɔ nɛ n nya le be kenyi ere.4 Baa nyi geeŋ fanɛ kusɔ kamanɛ mee kaŋɛ ere la kashenteŋ nna.5 Ebɔrɛ shi ga nsaa kɔ eleŋ ga,ekama be asheŋ tir n sa mo nna.Shɛŋ malɛ maŋ wɔtɔ nɛ e maa pin kumo to.6 E maa sa alubiworapoana ekpa fanɛ b baa wɔtɔ mbaanaayɔ,e bee ji asheŋ nɛ amo be ekpa so a sabasa nɛ beko bee tɔrɔ bumo na.7 Ebɔrɛ e naa keni basa niŋiso so nsaa kuŋ bumo,mo alɛ nsaa shin nɛ baa wora asheŋ fanɛ bewura,nseŋ naa shin nɛ basa bee sa bumo bunyaŋ mbaanaayɔ.8 Ama nɛ fanɛ basa wɔ kabuti toa ji awurfoŋ ŋkpal kusɔ nɛ b wora so,9-10 Ebɔrɛ bee shin nɛ baa pin bumo be alubinɛ kamoowu be kebaawɔtɔ na nnanseŋ kpele bumo kusoe fanɛ b bɛta m ba mo kutɔ.11 Nɛ b wora Ebɔrɛ kasonu nsaa shuŋ mo,asheŋ naa nite nɛnɛ nna a sa bumonɛ b naŋ nya kayurwushi bumo be kebaawɔtɔ to.12 Ama nɛ b wora kawulisheŋnseŋ kini kenu n sa mo bre,baaŋ wu luwu besaso n yɔ bubuni to.13 Basa nɛ b maa ŋana Ebɔrɛ ashi bumo be ŋgbene to,kanya agbo e bɔlɔ bumo to.Nɛ Ebɔrɛ baŋ gberge bumo kusoe gbab maa kule mo fanɛ e chɛ bumo to.14 Ŋkpal loŋ so baa wu anishinyɔr be luwu nnajemanɛ nɛ b kraa la mbifɔlbi.15 Awurfoŋ nɛ etɔrɔbi nɛ Ebɔrɛ bee bɔla soa bugi basa be anishi nsaa ŋini bumo asheŋ.16 Le be jemanɛ ere Ebɔrɛ be kenishi pere nnanɛ e lara fo ashi tɔrɔ tonseŋ sa fo kusɔ kama nɛ fee sha yɛlyɛla so.17 Ama naniere fo kaa bee nya fo alubi be kakɔka ere,18 baa da so nɛ esa kikɛ maaŋ ta asɔ n fule foŋko kakɛ ko n lɔlɔ fo n wɔtɔ kulubi to.19 Fo eyilikpa nɛ kedamaya maaŋ tiŋŋ kuŋ fo ashi awurfoŋ damta to.20 Fo alɛ e sa maa kule a fin luwu nɛ k du fanɛ tentembiria gberge basa a lara bumo be elaŋana to na gba.21 Baa de so nɛ fo maaŋ kilgi n yɔ alubinɛ fee fɛ fanɛ amo a bɔ awurfoŋ nɛ fee ji na to.22 Ebɔrɛ be eleŋgboŋ maŋ kɔ ekar.Eŋinipo kikɛ maŋ naa wɔtɔ fanɛ mo.23 Esa kikɛ maa ŋini Ebɔrɛ kusɔ nɛ e beeŋ wora.Esa kikɛ malɛ maaŋ tiŋ n wu mo kulubi kikɛ.24 Beko kpaŋ Ebɔrɛ ŋkpal kusɔ nɛ e wora so,a daga fanɛ fo alɛ gba e kpaŋ mo.25 Edimɛdi kikɛ wu kusɔ nɛ e wora,ama kewora fanɛ kufɔ nɛ b yili n wu amo.26 Anyi maaŋ tiŋ m pin Ebɔrɛ be keshi to,ŋko n tiŋ ŋ karga mbe nfɛ nɛ e ji.27 Ebɔrɛ e naa shin nɛ bunyaŋbee gama a ki bɔrɛwɔlpa.28 Mo e naa shin nɛ bɔrɛwɔlpa bee babɔrɛchu damta a sa edimɛdi kikɛ.29 Esa kikɛ maaŋ tiŋ m pin kananɛ Ebɔrɛbee shin nɛ bɔrɛwɔlpa bee salga to a sɔ kaplɛkama,ŋko kananɛ e wɔ kakpa nɛ e wɔnsaa ponte to saŋɛ nɛ bɔrɛ bee ba.30 Mo e naa shin nɛ bɔrɛ bee nyɛkpɛa fulto kaplɛkama, hale teku be kaseto gba.31 Ekpa nɛ e bee bɔla so a keni durnyabe efuliana na so nna na.Bɔrɛchu nɛ e bee sa na e naa wora ajibi a sa anyi.32 Mo e kɔ bɔrɛ be kenyɛkpɛ mbe enɔana to,nsaa kaŋɛ kumo kakpa nɛ k beeŋ ya yuunɛ k ya yu so ndoŋ.33 Bɔrɛ nɛ k bee ponte nabee ŋini bɔrɛfugboŋ nɛ k bee ba be asheŋ nna,fanɛ kananɛ kena bee shu a ŋini k ka bee ba na.”

371-3 M baŋ nu Ebɔrɛ be ebɔl kaa bee muni tofanɛ bɔrɛ ka ponte, nseŋ wu bɔrɛ ka nyɛkpɛŋ ku awɔlpa to a choŋ, ma kagbene bee ku nnanɛ kufu e pɛ ma nɛ ma eyur kikɛ e baa chicha.4 Kumo be kaman nɛ ekama e nu mbe ebɔlgboŋ na,kumo e naa gbri fanɛ bɔrɛ ka ponte na.Mbe ebɔlgboŋ na baŋ gbri,shɛŋ maŋ naa ka.5 Ebɔrɛ baŋ ponte ŋ kaŋɛ kesheŋ,emamachisheŋ nɛ e bee mɔ kɔnɔe naa wora.6 Mo e naa shin nɛ kenyɔlɔ bee tɔr kasawule so,nsaa shin nɛ bɔrɛgboŋ bee ba nɛ mboŋ bee pete.7 Saŋɛ na so basa nɛ e to beeŋ pin mbe kasheŋwora,nɛ ekama nyam e yige kushuŋ ŋkpal mbe eleŋ so.8 Ndoŋ nna nɛ asɔbɔya e shile n ya ŋanabumo be edikpaana to.9 Bɔrɛfugboŋ beeŋ shi kelargato be kaseto m ba,nɛ gbaŋgbaŋ be awo e shi kelargato be esoso m ba.10 Ebɔrɛ baŋ fute, mbe efute bee shin nɛ mbombinɛ elɔr kikɛ be nchuana bee wushi a ki fanɛabɔrɛjembubi nna.11-12 Ebɔrɛ e naa ponte bɔrɛwɔlpa nɛ e bee shin nɛbɔrɛ bee nyɛkpɛ so nɛ e bee sɔ awɔltom salga to m buu durnya kikɛ so.13 Mo e naa shin nɛ bɔrɛ bee ba kasawule so nɛ kakpa bee wushi.E beeŋ tiŋ n shin nɛ k ba ŋ gberge basa kusoe,mo alɛ beeŋ naŋ tiŋ n shin nɛ k ba a ŋini mbe kasha.14 Job, fɛ Ebɔrɛ be emamachisheŋ damtanɛ e bee wora na be asheŋ nɛnɛ ŋ keni.15 Feeŋ tiŋ m bugi to ŋ kaŋɛ kusɔ nɛ k banɛ bɔrɛ be kenyɛkpɛ bee nu Ebɔrɛnɛ e nyi kusɔ kikɛ na be kɔnɔ a?16 Fo nyi kusɔ nɛ k kɔ bɔrɛwɔlpa to awɔlto a?Ebɔrɛ nɛ e nyi kusɔ kikɛ na be emamachisheŋ nna.17 Jemanɛ nɛ keshishɛrsawule so be afu daŋ ber kasawule na so na,kaboŋ na kikɛ daŋ bel edɛ nna nɛ kaplɛkama wora shruum.18 Ebɔrɛ bre beeŋ tiŋ n shin nɛ bɔrɛwɔlpa e parga tom buu so nɛ kakpa e wushi,ama fo alɛ beeŋ tiŋ n wora loŋ a?19 To, kaŋɛ anyi kusɔ nɛ anyeeŋ kaŋɛ Ebɔrɛ,anyi ere be nfɛra wea to nna na.Anyi maŋ kɔ shɛŋ nɛ an naŋ kaŋɛ.20 A daga ŋ kaŋɛ Ebɔrɛ fanɛ meesha kemalga mo kutɔ nɛ e mur ma a?21 Esa kikɛ maaŋ tiŋ n ta anishi fuloŋŋ keni epeŋi jemanɛ nɛbɔrɛwɔlpa maŋ buu kumo so.22 Ama Enyɛnpetale Ebɔrɛ na be kemaŋkurafulto a nyɛkpɛ a chɔ epeŋi ga.23 Ebɔrɛ be eleŋgboŋ na shi ga,anyi alɛ maaŋ tiŋ n wu mo kenishiso.Ama mo alɛ niŋi nna nsaa maa kpɛa edimɛdi to.24 Amoso edimɛdi bee ŋana mo nsaa bunyaŋ mo nna,ŋkpal manɛ so, e maa keni kamoowu wuraananɛ baa fɛ fanɛ b nyi asheŋ ga na a bɔlɔ kenishi.

Enyɛnpe Ebɔrɛ na ka tuge Job to be asheŋ381 Ndoŋ nna nɛ Enyɛnpe Ebɔrɛ bɔlabɔrɛfu so ŋ kaŋɛ Job le:2 Manɛ nna nɛ fee malga ga loŋ,saŋɛ nɛ fo mmalga maŋ kɔ shɛŋ amo to?3 To, naniere wora shiriya nɛ ma nɛ fo e ji asheŋ!Meeŋ bishi fo asheŋ, nɛ fo sa ma amo be atuwebi.4 Ŋ ka daa nase durnya be gbaltɔlase na,nɛ fo daa wɔtɔ a?5 Wanɛ e chaŋ kumo be mparto nɛ nteŋ to?M maŋ tama fo ka nyi.6 Manɛ nɛ kumo be kifi yil so?Wanɛ e pɔr eshabɔrɛ nɛ a kɔ kumo to na?7 Loŋ be kachɛ na be kachipurdidi,achɛkpabi daa boŋ nshɛ nna,nɛ ebɔrɛso be emalaika kikɛ daa ji eyur.8 Jemanɛ nɛ n to teku na,wanɛ e chaŋ kumo be egbaŋ ŋ kuŋ kumo?9 Ma, Ebɔrɛ na, e daŋ ta awɔlpa m buu kumo so fanɛ ketaa,n shin nɛ tentembiri plɔ buu kumo so.10 Ndoŋ nna nɛ k wora fanɛ ŋ kapɔr egbal ŋ kulti teku na n wɔtɔ,nseŋ shin nɛ k wɔ kumo to fanɛŋ ka ber mbuna so ŋ gba kumo so na.11 Kumo be kaman nɛ ŋ kaŋɛ kumo le:“Kakpa nɛ feeŋ tiŋ m ba fo nna nasa maŋ kaŋ choŋ so ndoŋ.Kakpa nɛ fo atili lempo na daga e fo nna na.”12 Job, fo daŋ kaŋɛ epeŋi fanɛ k pete kachipurdidi,nɛ k nu n sa fo a?13 Fo daŋ kaŋɛ karechɛso fanɛ k banɛ kakpa fuli to n lara kumu kpakpaso wuraanaefuli ashi bumo be eŋanakpa a?14 Karechɛ bee shin nɛ abee nɛ ataŋɛ bee lar efuli nnanɛ baa wu amo fanɛ kananɛ kabaa bee shin nɛkusɔbuuso be kananɛ b baa kumo na bee dese nɛnɛ na,ŋko b ka ta kusɔ n yisi ebɔ wushi so nɛ kumo be ndulideŋi ebɔ wushiso na so na nna.15 Karechɛ be kefulto bee lara kumukpakpasowuraanabe ashuŋ lubi efuli nna nɛ b maa nya a wora amo.16 Job, fo daŋ yɔ teku be kaseto ŋ ku so a?Ŋko n nite kumo be kaseto be kasawule so ŋ ku so a?17 Fo daŋ wu kakpa nɛ bubuni wɔ nabe kabuna kenishiso ŋ ku so a?18 Fo nyi kananɛ durnya be mparto sa a?Kaŋɛ ma, nɛ fo nyi nna na!19 Fo nyi kakpa nɛ kefulto nɛtentembiri kikɛ bee shi a ba a?20 Feeŋ tiŋ n juŋkpar amo n yɔ kakpa nɛ e wɔ a?Fo nyi ekpa nɛ k bee yɔ ndoŋ bre a?21 N nyi geeŋ fanɛ feeŋ tiŋ n wora loŋ,ŋkpal manɛ so, b kurge fo nna pɔɛŋnɛ n to kusɔ kama.22 Fo daŋ yɔ mboŋ nɛ mee yiliabɔrɛjembubi nɛ kunyɔlɔ a?23 N yili amo nna a jo kebagato be jemanɛnɛ jemanɛ nɛ meeŋ gberge efuliana na kusoe.24 Nnɛ nɛ bɔrɛ be kenyɛkpɛ bee shi a lar,ŋko nnɛ nɛ epeŋilarkpa be afu bee shi a ba?25 Wanɛ e chaŋ kubɔr n sa bɔrɛchugboŋnseŋ bugi ekpa n sa bɔrɛfugboŋ?26 Wanɛ e naa shin nɛ bɔrɛ bee bakeshishɛrsawule nɛ ekama maŋ wɔ so na?27 Wanɛ e naa wurge kasawule wɔlso so nchunɛ afitiri bumbuŋ bee kɔr kumo so?28 Wanɛ e la bunyaŋ nɛ bɔrɛ, amo tuto?29-30 Wanɛ e kurge abɔrɛjembubi be yiri kikɛ,nɛ a bee shin nɛ nchu bee ki fanɛ ajembunɛ mbombi nɛ apa be nchu bee wushi a ki abɔrɛjembubi?31 Feeŋ tiŋ n shin nɛ achɛkpabi e ba abar sofanɛ amo nɛ baa tre koshi nɛ mbe bibi nna a?32 Feeŋ tiŋ ŋ ŋini achɛkpabi kusɔ nɛ a beeŋ baa wora,ŋko n ta achɛkpabi nɛ baa tre Shishirigboŋ nɛShishiribi n yili amo be eyilikpa a?33 Fo nyi mbra nɛ e wɔtɔ n sa awɔlpa to be asɔ a?Fo alɛ beeŋ tiŋ n shin nɛ mbra nae shuŋ kasawule so a?34 Feeŋ tiŋ ŋ kaŋɛ awɔlpa nɛ a shin nɛ bɔrɛgboŋ e ba a?35 Fo e naa kaŋɛ bɔrɛ nɛ k bee nyɛkpɛ a?Nɛ fo e naa kaŋɛ kumo, k bee nu a sa fo a?36 Fo e naa ŋini ebɔnbɔŋɛ kechalinɛ ketar be jemanɛ nɛ a bee ba nsaa yɔ a?37-38 Feeŋ tiŋ ŋ karga awɔlpa ŋko n shin nɛ nchu nɛ a wɔamo to na e ba bɔrɛ kasawule wɔlso so a?39 Nɛ akoŋ kɔ ebuluŋ, fo e naa chɛamo to nɛ a bee nya asɔbɔya a pɛ a ji a?40 Fo e naa kaŋɛ ebuluŋ nɛ a beeyɔ amo be edikpa a?41 Wanɛ e naa sa ejɔnɔkosonɛ amo be bibi ajibijemanɛ nɛ akoŋ kɔ amo nɛa bee shu a tre ma a fin ajibi na?

Enyɛnpe Ebɔrɛ ka kraa malga be asheŋ391 Fo nyi jemanɛ nɛ kebee so be mboe nɛ echibir bee kurge a?Fo daŋ yili ŋ keni a kaa bee kurge amo be bibi a?2-3 Afɔl afanɛ nɛ a bee dii adampo nsaa kurge?Fo nyi saŋɛ nɛ a bee kurge a?4 Amo be bibi maa chɛr nsaa nya eleŋnsaa yige amo nioana be kebɛ so n ya ka ji amo be amu sonsaa maŋ naa bɛta a ba amo nioana kutɔ ashi kupuŋ to.5 Wanɛ e naa tuge kupuŋ to be ekurma afɔl sonɛ a bee nya amo be amu a nite a kulti?6 Ma, Enyɛnpe Ebɔrɛ na nawule e naa chɛ emo tonɛ a bee tiŋ a wɔ keshishɛrsawule nɛ nfɔl wɔ kumo be shishɛr to na.7 Kupuŋ to be ekurma ere barga ndegboŋ nnaa wɔ kupuŋ to wɔfɔ ŋkpal a ka maa sha awɔr so.Amo alɛ maaŋ shuli nɛ esa e pɛ amo n ta amo n shuŋ.8 Ama a bee nite a kulti abee so nnaa fin afitiri bumbuŋ a ji.9 Kupuŋ to be kena beeŋ shulim ba kaa wɔ fo kenalu to nsaa shuŋ a sa fo a?10 Feeŋ tiŋ n ta kubɔ to be kebargan wɔtɔ kumo n shin nɛ k dɔ a?Ŋko n shin nɛ k gberge katekpam pumpuŋ kudɔ to a?11 Feeŋ shuli n to eyur n lɛ kumo so nɛ k ta eleŋgboŋnɛ k kɔ na n shuŋ ashuŋ kpakpaso n sa fo a?12 Feeŋ shuli n yirda kumo nɛ k sulɔ foayu teŋiso m bar fo nɛ fo wɔtɔ mpuro to a?13 Nyiŋgbeŋ bee ber atɛ to manaŋ manaŋ ga,ama kumo alɛ maaŋ tiŋ n firgi n fo tɔkɔrkɔ so.14 Nyiŋgbeŋ bee yige kumo be afule nnaa nase kasawule nɛ kasawule na e bel amo edɛ.15 K maŋ nyi fanɛ esa ŋko kusɔbɔya kobeeŋ tiŋ n chichi amoso m bure.16 K bee wora nna fanɛafule na ka maŋ la kumo peya na.Kumo alɛ be kegben jiga be asheŋmaŋ tir kumo.17 Ŋkpal manɛ so, mee to kumokusɔbɔya wulpo nɛ k maŋ nyi shɛŋ.18 Ama nɛ k baŋ fara a shile,k bee choŋ egbaŋɛdiipo so nna nsaa mushe bumo.19 Fo, Job e sa egbaŋɛ eleŋŋko amo be kubɔ so be afuibi na a?20 Fo e shin nɛ a bee tiŋ a tɛ fanɛ abamber a,ŋko a fute eleŋso a funti basa na a?21 B baaŋ dii egbaŋɛ a yɔ kena to,a bee mur aya kasawule nna ŋ kpa eshishɛr,n shile eleŋso n luri kena na to.22 A maŋ nyi kusɔ nɛ baa tre kufu,amo alɛ maa wu tokobi nsaa shile kumo.23 Amo be bediipo be akɔsɔ bee kplaabar nna nsaa nyɛkpɛ epeŋi so.24 Egbaŋɛ bre maaŋ tiŋ n yili boeŋ.Kena to be mbel baŋ shu,a bee yarase a yɔ kena to nna.25 Kabel baŋ shu, baa fute eleŋso nna.Baa nu kena be asheŋ kufɔ nna,nsaa nu amo be bediipoana be mmalga.26 Jemanɛ nɛ kɔl bee firgi a yɔ kelargato be kasetoketarso na, fo e ŋini kumo nɛ k keparga atɛ n firgi a?27 Fo e naa kaŋɛ kusore nɛ k bee firgi esosonsaa tɔ kumo be kesha abee be awɔlto a?28 K bee ta kebee be awɔlto nna a ki kumo pe,nɛ kebee na be afalta na e baa kuŋ kumo.29 Ndoŋ nɛ k bee shi a keni kufɔ nɛ tatato,nsaa wu kusɔ nɛ k beeŋ nya m pɛ n ji.30 Ejɔnɔkoso bee bar asɔ nɛ e bee pɛ nnanɛ emo be bibi e baa chala a mel amo so a ji.

Enyɛnpe Ebɔrɛ ka kraa malga asheŋ401 Ndoŋ nna nɛ Enyɛnpe Ebɔrɛ na naŋ kaŋɛ Job le:2 “Ma e la Enyɛnpetale Ebɔrɛ na,ama fo, Job malga ŋ kasar ma ŋ kaŋɛ fanɛm maŋ wora n nyalɛ.To, sa ma mmalga nɛ m bishi fo na be atuwebi naniere.”Job ka tuge Ebɔrɛ be kamalga to be asheŋ3 Ndoŋ nna nɛ Job kaŋɛ Enyɛnpe Ebɔrɛ le:4 “Ma alɛ e la wanɛ nɛ n tiŋ n tuge fo mmalga?Mee wora ma kɔnɔ kare nɛ m malga ŋ kasar fo.5 N daŋ malga kela koŋwule ŋko ale anyɔ ko nna,ama m maaŋ naŋ malga kikɛ.”6 Kede be kaman nɛ bɔrɛfugboŋ ko ber m banɛ Enyɛnpe Ebɔrɛ na bɔla kumo toŋ kaŋɛ Job le:7 “Kilgi fo anishito n shoŋi ma nseŋ sa maasheŋ bishiso ere be atuwebi!8 Fee sha nɛ fo ŋini fanɛ m maa ji asheŋ nɛ amo be ekpa so.Ma e maŋ wora n nyalɛ, fo ere e wora n nyalɛ, ŋko?9 Fo eleŋ fo ma eleŋ so a?Fo ebɔl beeŋ tiŋ m ponte to fanɛ meya a?10 Kumo ere shin nɛ ekama e wu kemaŋkuranɛ yukugboŋ nɛ fo kɔ na.11 Keni basa nɛ baa maŋ bumo be amu so,nseŋ shin nɛ fo kanya agbogboŋ e barbumo kaseto nɛ ŋ keni!12 To, bar bumo nɛ kumukpakpaso wuraanakaseto nseŋ chichi bumo so kakpa nɛ b wɔ na!13 Ta kesaŋɛ ŋ ŋmea bumo be ekama nseŋ gama bumon ya puli nchaŋ to!14 Nɛ fo tiŋ n wora ade kikɛ, ŋ gbagba beeŋ shuli sofanɛ fo e kɔ kashenteŋ.15 Keni churu le.Ma e to kumo nɛ fo kikɛ.Ama afitiri nawule nɛ k bee ji fanɛ kena.16 Keni kananɛ k pɔl eyur tonsaa kɔ eleŋ aya ase loŋ.17 Kumo be kodu yil nna fanɛkakubadibi,nɛ kumo be ebɛaŋ malɛ pɔlto nɛnɛ.18 Kumo be awibi be eleŋ du fanɛdanyaŋ peper ŋko kebɛlso nna.19 Ma e to kumo nɛ k kɔ eleŋ a chɔma asɔ toso kikɛ,ama ŋ kraa chɔ kumo eleŋ.20 Abee to nɛ k bee nya afitiri a jinɛ asɔbɔya nɛ a ka na malɛ e baa wɔ ndoŋ a pel.21-22 Ndibi nɛ a yil lɔrkar be kiyoyul tonɛ k bee dese a wushi nsaa ŋanaagasa nɛ a yil kakpa nɛ k bee pete nchu na to.23 Jɔɔdan be Lɔr na bee da nchu a buu kumo gba,k bee dese boeŋ nna a maa lɔ kufu.24 Wanɛ e naŋ tiŋ m buu kumo be anishi so m pɛ kumo?Ŋko n ta kusɔ ŋ kɔl kumo be kamuna to m pɛ kumo?”

Enyɛnpe Ebɔrɛ ka kraa malga asheŋ411 Feeŋ tiŋ n ta kɔrɔtɔ be dariwa m pɛkusɔbɔya gboŋ lubi nɛ k wɔ teku to nna a?Ŋko ŋ kre kumo be kɔnɔ afɔl n nase a?2 Feeŋ tiŋ n futi kumo be kamuna n wɔtɔ kumo efɔl a?Ŋko n ta dariwa n da kumo be ketaya m bɔl a?3 K beeŋ shuli ŋ kule fo fanɛ fo wu kumo kuwɔr a?Ŋko m malga boeŋ boeŋ n sa fo a?4 K beeŋ shuli fanɛ k beeŋ baa lafo kenya mbaanaayɔ a?5 Feeŋ tiŋ n chɛ kumo afɔl fanɛ kabuibin sa fo mbia nɛ b keta a pɛl a?6 Eyawujipo beeŋ shuli n ji kumo be kebɛ a?Baaŋ shuli ŋ kuya kumo to n fa a?7 Esa beeŋ tiŋ n da kumo kekpaŋko n to kumo malfa m mɔ a?8 Fo baŋ tu kumo ŋ kɔ kela koŋwule,fo maaŋ naŋ shuli n tu kumo ŋ kɔ kikɛ.9 Esa kama nɛ e wu kusɔkpaŋ lubi gboŋgboŋi nakenishiso bee paŋ mbe kenyɛn nna nseŋ tɔr kasawule.10 Nɛ esa kikɛ maŋ kɔ eleŋ nɛnɛ nɛ e tiŋn tu kumo ŋ kɔ,kumo ere wanɛ e naŋ tiŋ n tu ma ŋ kɔ?11 Ma e naa yili asheŋ a sa durnya kikɛ,ma alɛ maŋ ji esa kikɛ be kukɔ.12 Shin nɛ ŋ kaŋɛ fo kusɔ ko a laŋɛ kusɔkpaŋ lubigboŋgboŋi ere be aya be kaplɛa sonseŋ bugi kumo be keshi nɛ eleŋ be asheŋ to ŋ kaŋɛ fo.13 Esa kikɛ maaŋ tiŋ n luu kumo be kawɔl,ŋko n ta kebarga n wɔtɔ kumo be kɔnɔ to.14 Esa kikɛ maŋ shuli m bugi kumo be kɔnɔ,ŋkpal manɛ so,kumo be kɔnɔ to be anyi bee keta kufu nna.15 Abɛlso be asɔ kuŋkumuso e buukumo be kaman kikɛ so.Amo alɛ pɛ abar nna a kɔ eleŋ fanɛ kejembu.16 Kekama pɛ kumo barkasa to be kpakpa nna,afu gba maaŋ tiŋ n luri amo be kefɛato.17 Amo alɛ naŋ pɛ abar nna ganɛ shɛŋ maaŋ tiŋ m marga amo ashi abar so.18 Kusɔkpaŋ lubi gboŋgboŋi erebaŋ kpa kamuna to, edɛ e naa lar.Kumo be anishi malɛ bee kpa edɛ nnafanɛ epeŋi ka pete na.19 Edɛ wuloŋ wuloŋ e naa lar kumo be kɔnɔ to,a shin nɛ edɛ be adondulombi bee parga to a sɔ kaplɛkama.20 Edishi malɛ bee lar kumo be kamuna to nna,fanɛ kapuliya fuloŋ ka bɛ asure so nɛ edishi bee kaa kumo to na.21 K baŋ fute, kakpa bee suse edɛ nna,ŋkpal edɛ be adondulombi kaa bee larkumo be kɔnɔ to so.22 Kumo be kubɔ kɔ eleŋ ga,nɛ ekama nɛ e tu kumo,kufu bee pɛ mo nna nɛ e baa chicha.23 Kumo be kawɔl be kaplɛkama maŋ du pɔtɔ pɔtɔ,kumo kikɛ baa du kpakpa nna fanɛ kebɛlso na.24 Kumo be kagbene so du kpakpa ga nnafanɛ kuboo.25 Kusɔkpaŋ lubi gboŋgboŋi erebaŋ lara kumo be kumu efulikufu bee pɛ belempo gba nnanɛ b baa shile.26 Tokobi ŋko kekpa kikɛ maaŋ tiŋn doro kumo kikɛ.27 Danyaŋ ŋko abɛlso be akɔsɔdu fanɛ agasa ŋko ndibi wusonna n sa kumo.A maaŋ tiŋ n wora kumo shɛŋ.28 Atanyembi maa shin nɛ k bee shile,ŋkpal manɛ so, k maa ŋana amo.Ketababu be kejembu malɛ dufanɛ kuyu be kewabi nna n sa kumo.29 Kaprɛ bre du fanɛ kegasa nna n sa kumo,basa baa kpa kumo akpa, k bee mushe bumo nna.30 K baa gbeye depɔ to, kumo be epun sobe afɔfɔ nɛ a du fanɛ mpɛlanfu nabee kori depɔ nna nsaa nase kubɔr.31 Nɛ k baŋ muni nchu be kechimbi to malɛnchu na bee fɔnɔto nna nɛ teku na to e baga tofanɛ ŋku ka bɛ edɛ so a falte na.32 Nɛ kumo be kubɔr e baa nyɛkpɛ a bɛ kumo sonɛ teku be nchu na e ka kupɔpɔ.33 Kupɔrso kikɛ maŋ wɔtɔ durnya tonɛ k kɔ kenyɛn n fo kumo so.K maa ŋana kufu kikɛ.34 Kumo e la ewura asɔbɔya ŋana so kikɛ to.Amoso k bee keni amo kikɛ jiga nna.

Job ka tuge Enyɛnpe Ebɔrɛ be kamalga na to be asheŋJob421 Ndoŋ nna nɛ Job malɛ kaŋɛ Enyɛnpe Ebɔrɛ le:2 “Enyɛnpe Ebɔrɛ, n nyi fanɛ fo e la Enyɛnpetale Ebɔrɛ na.Ma alɛ nyi fanɛ feeŋ tiŋ n wora kusɔ kama nɛ fee sha.3 Fee bishi kusɔ nɛ k ba nɛ mee malga ga,jemanɛ nɛ ma mmalga maŋ kɔ shɛŋ amo to.Kashenteŋto, asɔ nɛ a baŋ ma kepinto so gabe asheŋ nɛ m malga.4 Fo kaŋɛ ma fanɛ n lo to n nu fo kutɔnseŋ sa asheŋ bishiso nɛ feeŋ bishi ma nabe atuwebi.5 Beko kutɔ nɛ n daŋ nu fo asheŋ,ama naniere bre ŋ gbagba wu fo kenishiso.6 Amoso nɛ ŋ gbagba be asheŋ bee nu ma agbonɛ n tuba nseŋ chena nsunɔ to,a ŋini kebɔltofinfin nɛ k kɔ ma.”Enyɛnpe Ebɔrɛ ka naŋ nɛfa Job be asheŋ7 Job ka malga n loge nɛ Enyɛnpe Ebɔrɛ kaŋɛ Job mo nekpa, Ɛlifaz nɛ e shi Teman be kadegboŋ
         to na le: “Kusɔ nɛ ma kayɛrbi Job kaŋɛ a laŋɛ ma kaplɛa so na la kashenteŋ nna, ama
         n nya agbo nna n wora fo nɛ fo nekpaana benyɔ na, ŋkpal men ka kini keji kashenteŋ
         na so. 8 Amoso mee sha fanɛ men ta egbolu ashunu nɛ ekpakpa ashunu n ya sa Job nɛ e ta amo
         n yili men be katelamu to n lara sarga chɔɔso nɛ k beeŋ par ma. Kumo be kaman nɛ ma
         kayɛrbi Job e kule Ebɔrɛ n sa menyi nɛ n sɔ mbe kekule na nsaa maaŋ naŋ wora menyi
         kusɔ nɛ k daga menyi ŋkpal menyi be kawuli so. Menyi maŋ malga kusɔ nɛ k daga a laŋɛ
         ma kaplɛa so fanɛ kananɛ ma kayɛrbi Job bre wora na.”9 Ndoŋ nna nɛ Job mo nekpaana besa na, Ɛlifaz nɛ Bildad nɛ Zofa, wora kusɔ nɛ Enyɛnpe
         Ebɔrɛ na kaŋɛ bumo na, nɛ Ebɔrɛ sɔ Job be kekule nɛ e kule n sa bumo na.Asheŋ ka nyalɛ n sa Job be asheŋ10 Job ka kule Ebɔrɛ n sa mo nekpaana na be kaman, nɛ Enyɛnpe Ebɔrɛ na naŋ shin nɛ e
         naŋ nya asɔ nɛ e daa kɔ nseŋ paŋ amo na be kekama be ntuŋ anyɔso nseŋ naŋ dii kedama
         ga n ti so. 11 Kumo be kaman nɛ Job wora kejigboŋ n sa mo niopibiana kikɛ nɛ mo teri draana kikɛ
         ashi mbe laŋ to. B daŋ ba wushi mo kagbene nseŋ lolo mo nna a laŋɛ etɔrɔ nɛ Enyɛnpe
         Ebɔrɛ na daŋ sa ekpa nɛ a ba mo so na kikɛ be kaplɛa so nna. Bumo be ekama daŋ sa
         mo amansherbi nɛ shuwa be kepinibi nna.12 Ade kikɛ be kaman, nɛ Enyɛnpe Ebɔrɛ na naŋ nɛfa Job a chɔ kananɛ e daŋ nɛfa mo dra
         na. E daŋ naŋ sa mo mbolpɔ ŋgboŋ kuduana nɛ enyɔma ŋgboŋ ashe nɛ egbolu dɔso be benyɔ
         nyɔ be ntuŋ kagboŋ nɛ ekurma kagboŋ nna.13 E daŋ naŋ sa Job bibinyɛn ashunu nɛ bibiche asa nna. 14 Nɛ Job nase mo pibiche sososo na Jimaima nseŋ nase enyɔsopo na Keziya nɛ esasopo na
         malɛ Kɛren Happuk. 15 Eche kikɛ daa maŋ wɔ kasawule na so nɛ e walɛ kebita n fo Job be bibiche asa na so.
         Bumo tuto malɛ daŋ yige kapetɛ nna n sa bumo nɛ bumo danyɛnsoana na.16 Ade kikɛ be kaman, Job daŋ ji nfɛ kalfa nɛ adena nna pɔɛŋ nseŋ wu. E daŋ nya benanabiana
         nna hale n ya fo bumo nɛ b bɛ so benasopo gba. 17 E daŋ bel nɛnɛ nna pɔɛŋ nseŋ wu.NSHƐNshɛ be kawɔlNshɛNshNSHƐBE KAWƆL

SOSOSO(Nshɛ 1—41)Kashenteŋ be kagbenefuli be asheŋ11 Kagbenefuli la bekama nɛ b maa sɔalubiworapoana be kasotoji,ŋko a kute alubiworapoana toa wora asheŋ,ŋko a tu basa nɛ b maŋ kɔ saŋɛa sa Ebɔrɛ na peya nna.2 Bumo be kagbenefuli bee shiEnyɛnpe Ebɔrɛ na be keŋinibe kebaawɔtɔ to nna;nɛ kumo be loŋ malɛwɔ bumo be nfɛra tokapa nɛ kanyɛ.3 Loŋ be basa du fanɛboŋkarase be ndibinɛ a bee sɔr asɔrsosaŋɛ nɛ k daga na nna.Amo be afantaŋ maagbaŋgbaŋ kikɛ.Kusɔ kama nɛ baa worabee nite nɛnɛ nna a sa bumo.4 Ama mannɛ loŋ nɛ k dun sa alubiworapoana bre.Bumo ere du fanɛ asɔ be afɔfɔnɛ afu bee foŋ n ya kaa lɛ nna.5 Ebɔrɛ be demujiachɛ na,alubiworapoana kikɛ beeŋ ji n tɔr.Ebɔrɛ beeŋ barga bumoashi basa nɛ baa ŋana monsaa wora asheŋnɛ a niŋi ekpa na kutɔ.6 Enyɛnpe Ebɔrɛ na e naa kuŋloŋ be basa nsaa ŋini bumo ekpa.Ama alubiworapoana bre be ekpakɔ bumo nna a yɔ kemur to.

Ebɔrɛ be ewura laraso be asheŋ21 Manɛ nna nɛ efuliana nabee kre ŋkre lubi loŋ?Manɛ nna nɛ amo be basabee kre asheŋ fuloŋ?2 Nɛ manɛ nna nɛ amo be bewuranɛ bejuŋkparpoana bee wora kɔnɔa kini kenu n sa Enyɛnpe Ebɔrɛnɛ mbe esa lara so na?3 Le nɛ baa kaŋɛ:“Men shin nɛ an suge anyi be amuashi bumo be enɔ to,nseŋ nya anyi be amu a ji.”4 Ebɔrɛ tase mbe kuwurputi soesoso nna ŋ kplaŋ bumo so,nsaa mushe bumo.5 Enyɛnpe Ebɔrɛ fɛa bumo so agbo so,nɛ kufu pɛ bumo ga, nɛ e kaŋɛ bumo le:6 “M buu ma ewura nna n chena Zayɔnnɛ k la ma kebee cheembi na soashi Jerusalɛm to.”7 Nɛ ewura na kaŋɛ le:“Meeŋ bɔ kɔnɔ nɛ Enyɛnpe Ebɔrɛ nanase n sa ma na be kubɔya.”E yɛ: “Fo e la m pibinyɛn na;kabre, ŋ ki fo tuto.8 Amoso kule ma,nɛ n ta efuliana ere kikɛ n sa fo;nseŋ shin nɛ durnya ere kikɛe ki feya.9 Feeŋ ta fo kebɛlso be kuwurkpabin ji amo so kuwura.Fo alɛ beeŋ bure amo tofanɛ ebɔ be kapuya na10 Amoso menyi bewura e kaŋ asoen nu le be kefiɛso ere;Menyi, durnya to be bejuŋkparpoe koya le be asheŋ ere.11 Men ta kufu nɛ kechicha chichaa shuŋ Ebɔrɛ, nseŋ shin nɛmen be ŋgbene e fuli.12 Men baa jɔŋɛ a bunyaŋ mo pibi na,nɛ mannɛ aloŋ e beeŋ nya agboepul to m mur menyi.E bee nɛfa nsaa kuŋ bekamanɛ baa shile a yɔ mo kutɔ na nna.”

Saŋɛ nɛ Ewura David bee shile mo pibinyɛn Absalɔm be kena na nɛ e boŋ kashɛ ere.31 N nyɛnpe Ebɔrɛ,ŋ kɔ bedoŋ damta ga.Basa damta e naa kɔ ma.2 Baa malga a gbiti ma nnaa kaŋɛ le:“Ebɔrɛ maaŋ mɔlga mo.”3 Ama, fo Enyɛnpe Ebɔrɛ na,e naa kuŋ ma saŋkikɛ.Fo e naa shin nɛ mee kɔ a pɔɔ so,nsaa shin nɛ mee nyabunyaŋgboŋ nɛ keleŋto.4 N shu n tre fo Enyɛnpe Ebɔrɛ na;nɛ fo nu ma kushuashi fo kebee cheembi na so.5 Saŋkama nɛ n dese a di,Enyɛnpe Ebɔrɛ nabee keni ma so nna,a kuŋ ma kanyɛ na kikɛ.6 Hale bedoŋ kagboŋ kulti ma gba,m maa lɔ kufu.7 Enyɛnpe Ebɔrɛ, mɔlga ma.Gberge ma doŋana kusoe,n shin nɛ bumo be eleŋ e yɔɔ,nɛ b sa maŋ tiŋ m pɔɔ ma so.Fɛta ma doŋana be atayamu,nseŋ gbaŋ bumo be anyi.8 Kekuŋ shi Enyɛnpe Ebɔrɛ kutɔ nna.Enyɛnpe nɛfa fo basa.

Ewura Deevid be kashɛ be asheŋ41 Enyɛnpe Ebɔrɛnɛ fo la ma ekumpo,nu ma kekule.N daa wɔ tɔrɔ to nnanɛ fo chɛ ma to.Amoso wu ma kuwɔrnseŋ nu ma kekule.2 Saŋɛ mo nɛ menyi basa erebeeŋ yige ma katege?Saŋɛ mo nɛ menyeeŋ yigeasheŋ fuloŋ be kasha,nɛ kebaaju a buu efɛ so?3 Men nyi fanɛ Enyɛnpe Ebɔrɛ na,ta basa nɛ baa wora asheŋ niŋiso nnaŋ ki mbe mbia;saŋkama nɛ n shu n tre mo,e bee nu ma kekule nna.4 Men ta kufu nɛ kechicha chichan lar men be alubi to.Men keni men be ŋgbene to nɛnɛ,saŋɛ nɛ men nawule dese kelaŋ so na.5 Men lara sarga nɛ k dagan sa Enyɛnpe Ebɔrɛ na,nseŋ yirda mo.6 Basa damta bee kuleEbɔrɛ nna a kaŋɛ le:“Enyɛnpe Ebɔrɛ nɛfa anyi,nseŋ wu anyi kuwɔr.”7 Kagbenefuli nɛ fo sa ma na chɔkumo nɛ aboyu damta be keburiŋko nsa damta be kenyabee sa basa ga.8 Mee dese nna a di nɛ kagbenewushi,ŋkpal manɛ so, fo Enyɛnpe Ebɔrɛnawule e naa kuŋ ma.

Ewura Deevid be kashɛKekuŋ be kabɔrɛkule be asheŋ51 Enyɛnpe Ebɔrɛ;nu ma kekule;nɛ ma kushuto.2 Ma Ebɔrɛ nɛ ma ewura,nu ma kushu.Enyɛnpe Ebɔrɛ,mee kule fo nna,chɛ ma to.3 Kachipurso kikɛfee nu ma kekule nna.Mee ta ma asheŋ tirso nnaa ba kaa nase fo anishito,nsaa jo fo atuwebi.4 Alubi maa par fo.Fo alɛ nɛ alubiworapomaaŋ tiŋ n chena abar so.5 Ŋkpensheŋ wura maaŋ tiŋn yili fo anishito.Fo kishi basanɛ baa wora alubi ga.6 Feeŋ mur befɛpo kikɛ.Fo kishi kumukpakpasonɛ kafule ga.7 Ama ŋkpal fo kuwɔrwu ka shi so,meeŋ tiŋ m ba fo bɔrɛlambu to;m ba gbir bunyanso,m maŋkura fo.8 Enyɛnpe Ebɔrɛ, juŋkpar maŋkpal fo ka bee wora asheŋ niŋiso so.Ŋini ma fo ekpa niŋiso na,ŋkpal ŋ ka kɔ bedoŋ damta so.9 M maaŋ tiŋ n yirdakusɔ nɛ ma doŋana bee kaŋɛ.Esa be kejija nɛ baa fin.Efɛ e bɔlɔ bumo be mmalga tofanɛ kemaŋ chiŋgeliŋ nɛ asɔ buu so.Bumo be adonduloŋ malɛ bee kuefɛ nawule nna.10 Enyɛnpe Ebɔrɛ, shin nɛ b ji n tɔr.Shin nɛ bumo gbagba be ŋkree shin nɛ b mur.Ju bumo ashi fo anishito,ŋkpal bumo be alubi nɛkumukpakpaso so.11 Ama bumo nɛ baa fin kekuŋashi fo kutɔ na bre be ŋgbenebee fuli bumo nna,nɛ baa boŋ nshɛ kagbenefulisosaŋkama.Baa kuŋ bumo nɛ baa sha fo na;Shin nɛ bumo be ŋgbenee baa fuli bumo ŋkpal fo so.12 Enyɛnpe Ebɔrɛ,fee nɛfa bekama nɛ baa worafo kasonu nsaa wora asɔ nɛ niŋi nna.Fee kuŋ bumo nna fanɛ kananɛkebɛlso be kusɔ kuŋsobee kuŋ benapo na.

Ewura Deevid be kashɛTɔrɔ to be kabɔrɛkule be asheŋ61 Enyɛnpe Ebɔrɛ,sa maŋ nya agbo ŋ kaŋɛ fanɛn wora n jija,nseŋ gberge ma kusoe agbo so.2 Wu ma kuwɔr nseŋ sa ma eleŋ;ŋkpal manɛ so,ma eyur kikɛ chɛl ma nna3 nɛ mee shin nɛ n wu.Saŋɛ mo nɛ feeŋ chɛ ma to,Enyɛnpe Ebɔrɛ?4 Enyɛnpe, ba mɔlga ma.Wu ma kuwɔr,nseŋ mɔlga ma ashi luwu to.5 M baŋ wu,m maaŋ naŋ tiŋ n fur fo,ŋko n nyiŋi fo asheŋ.6 Kebɔltofinfin e naa mɔ ma.Kanyɛso kikɛ, ma anishichubibee pɔ ma gedo nɛ kaputi nna.7 N doŋana shin nɛkagbenejija pɛ ma,nɛ n shu nɛ ma anishi puŋia maŋ naa wu nɛnɛ.8 Basa lubi, men shile ma so!Enyɛnpe Ebɔrɛ na,nu ma kushu.9 E nu ma kekule nseŋ wu ma kuwɔr,n wora ma asheŋ tirso n sa ma.10 Anishinyɔr beeŋ pɛ ma doŋana kikɛnɛ kufu e pɛ bumo ga nɛ b wulto,nseŋ pal kaman n ta nyɔmɔ n shile n yɔ.

Ewura Deevid be kashɛ be asheŋ71 N nyɛnpe nɛ ma Ebɔrɛ,m ba fo kutɔ nna nɛ fo kuŋ ma,nseŋ mɔlga ma.Sɔ ma n yige ashi basa nɛ b jua buu ma so na kutɔ.2 Nɛ mannɛ aloŋ baaŋ kpɛa ma tofanɛ buluŋ ka kpɛa kusɔbɔya to na.Esa kama maaŋ tiŋ n sɔ maama fo nawule.3 Enyɛnpe Ebɔrɛ,nɛ n wora kulubi n daesa ko so,4 ŋko n lar nlɔpo kikɛ kaman,ŋko ŋ kɔ n sɔ n doŋ be asɔnɛ e maŋ wora shɛŋ;5 nɛ n wora asɔ ere be kekama,kumo ere fo shin nɛma doŋana e ju ma n pɛ.Shin nɛ b chichi ma so m mɔnseŋ yige ma n lɛ shishɛr to.6 Enyɛnpe Ebɔrɛ,nya agbo ŋ kpa n niŋi ton tu ma doŋana nɛ b nya agbo ga na;yili to n shin nɛ kashenteŋji e di efuli.7 Shin nɛ basa kikɛ e shɛr fo anishitonɛ fo yili esoso n ji bumo so kuwura.8 Fo e la durnya kikɛ be demujipo na.Amoso Enyɛnpe Ebɔrɛ,shin nɛ n ji n lar;ŋkpal ŋ kaa bee ji kashenteŋ,a maŋ wora n jija so.9 Fo la Ebɔrɛ nɛ e bee woraasheŋ nɛ a niŋi nna,a nyi esa be kagbene tonɛ mbe nfɛra to be asheŋ kikɛ.Shin nɛ alubiworapo e yigealubi be kebaawora,nseŋ kuŋ basa lela ashi alubi to.10 Fo, Ebɔrɛ e la ma ekumpo.Fo e naa kuŋkagbene koŋwulewurana kikɛ.11 Fee ji asheŋ nɛ amobe ekpa so nna,nsaa nya agbo karechɛ kikɛŋkpal alubi so.12 Nɛ alubiworapo maŋ tubaashi mbe alubi to,fo yee fo tokobi nnanseŋ gberge fo keta to;13 fo ta kudur lubi nna n daŋɛfo atanyembi nɛ fo gbergealubiworapoana kusoe.14 Basa di alubi be dampo,nseŋ bela ase nɛ b kurgekafulesheŋ nɛ kumukpakpaso.15 Ama bumo gbagbae naŋ kilgi n tɔr amaŋ chiŋgeliŋnɛ b kur n nase beko na to.16 Bumo gbagba be alubi beeŋ laŋɛn deŋi bumo be amu so,nɛ kananɛ baa tintiŋ basaa shin nɛ baa wora asheŋ nae laŋɛ bumo so.17 Mee chɔrɔ Enyɛnpe Ebɔrɛ gaŋkpal e ka bee wora asheŋnɛ amo be ekpa so so.Meeŋ boŋ kashɛ n diEnyɛnpetale Ebɔrɛnɛ e wɔ esoso na epaŋ.

Ewura Deevid be kashɛ be asheŋEbɔrɛ be kemaŋkura nɛ dimɛdi be bunyaŋ be asheŋ81 Enyɛnpe, anyi be Ebɔrɛ,fo keshi nɛ fo mamachibe aworbi wɔ durnya erebe kaplɛkama;nɛ fo kemaŋkura wɔ esoso.2 Hale mbi popɔrbi nɛ mbiwurbikikɛ bee boŋ nshɛ a di fo epaŋ.Fo kuŋ fo kumuashi fo doŋana be enɔ to.Fo alɛ maaŋ safo doŋ kikɛ kashuli.3 N baŋ keni awɔlpa nɛ fo to,nɛ kananɛ fo ta kufɔl nɛachɛkpabi n yili amo be eyilikpa,4 kusɔ nɛ mee bishi e la fanɛ:“Manɛ bre e baa la dimɛdinɛ mbe asheŋ tir fo,nɛ fee fɛ mbe asheŋ loŋ?”5 Fo nawule e chɔ dimɛdiashi fo asɔ toso kikɛ to.Fo alɛ e sa mokemaŋkura nɛ bunyaŋ.6 Nseŋ shin nɛ e ki foasɔ toso kikɛ to be ejuŋkparpo.Fo ta asɔ kikɛ fanɛ7 mbolpɔ nɛ ananɛ kupuŋ to be asɔbɔya,8 nɛ mbuibi nɛ ekɔrɔtɔnɛ teku to be asɔ kikɛm bɔɔ mo enɔ nna.9 Enyɛnpe anyi be Ebɔrɛ,fo keshi nɛ fo mamachi be aworbiwɔ durnya ere be kaplɛkama nna.

Ewura Deevid be kashɛ be asheŋEbɔrɛ be kapandi be kashɛ91 Enyɛnpe Ebɔrɛ, meeŋ bugima kagbene kikɛ n fur fo,nseŋ kaŋɛ etumasesheŋnɛ fo wora kikɛ.2 Ma kagbene beeŋ fuli manɛ n ji eyur ŋkpal fo so.Enyɛnpetale Ebɔrɛ,meeŋ boŋ kashɛn di fo ketre epaŋ.3 N doŋana baŋ wu fo,baa kilgi nna a shile,nsaa fiti a tɔr a wu.4 Eshenteŋjipo e la fonɛ fee ji asheŋ nɛ amo be ekpa so.Fo ji ma asheŋ kashenteŋ be ekpa son ŋini fanɛ n ji n lar.5 Fo fɛa efuliana sonseŋ shin nɛ alubiworapoana mur;nɛ fo bubɔ bumo be atre mbaanaayɔ.6 Ama doŋana mur cheche.Fo jija bumo be ndeana kikɛ,nɛ esa kikɛ maaŋ naŋ nyiŋibumo hale mbaanaayɔ.7 Fo Enyɛnpe Ebɔrɛ e naa ji kuwuradurnya kikɛ so mbaanaayɔ,nsaa tase fo kuwurputi so a ji demu.8 Feeŋ ji durnya ebi demunɛ kumo be ekpa so,nseŋ ji basa so kuwuraekpa niŋiso so.9 Fo Enyɛnpe Ebɔrɛ kutɔnɛ basa nɛ baa mɛaŋbeeŋ tiŋ n shile m banɛ fo kuŋ bumo.Fo e la ekuŋkpa lempoawurfoŋ be saŋɛ.10 Bumo nɛ b nyi fo nabeeŋ ta bumo be yirda n deŋi fo so;Ŋkpal manɛ so, fo Enyɛnpe Ebɔrɛ namaŋ naŋ pal kama n sa bekamanɛ baa fin fo kikɛ.11 Men boŋ nshɛ n fur Enyɛnpe Ebɔrɛnɛ e wɔ Zayɔn be kebee soa ji basa so kuwura na,n shin nɛ efuliana e nu kusɔ nɛ e wora.12 Mo e maŋ teŋ kegbergealubiworapo kusoe so,mo alɛ maa kplaŋ kenubumo nɛ b wɔ awurfoŋ tobe kushu so.13 Enyɛnpe Ebɔrɛ, keni kananɛndoŋana shin nɛ mee ji awurfoŋ.Wu ma kuwɔr,m mɔlga ma ashi luwu to,14 nɛ n yili Jerusalɛmebi be anishiton fur fo ŋ kaŋɛ asɔ nɛ fo wora,nseŋ ji eyur ŋkpal fo kumɔlga so.15 Efuli pɔtɛana so ebi tɔr amaŋnɛ bumo gbagba kur to,nɛ ajigbelɛ nɛ b sho nakilgi m pɛ bumo.16 Enyɛnpe Ebɔrɛ be kebaajiasheŋ nɛ amo be ekpa sonɛ baa ta a pin mo.Ama alubiworapoana gbagbabe alubi e naa kilgi a ji bumo.17 Belubiworapo bee yɔ luwu to nna,nɛ b ya tu efuli pɔtɛana so ebinɛ b kini fo na.18 Ama fo maaŋ teŋ bekamanɛ asheŋ tir bumo nabre so mbaanaayɔ;ŋko n shin nɛ betentaŋasepobe tama e loge cheche.19 Enyɛnpe Ebɔrɛ, maŋ kumu so,sa maŋ shin nɛ dimɛdie kini kebaanu a sa fo.Shin nɛ efuli pɔtɛana kikɛ so ebie yili fo anishito nɛ fo ji bumo demu.20 Enyɛnpe Ebɔrɛ, shin nɛ kufugboŋe tɔr efuli pɔtɛana na so,nɛ b pin fanɛ b la edimɛdi nnaashi fo anishito.

Kekule Ebɔrɛ n fin kechɛto be asheŋ101 Enyɛnpe Ebɔrɛ,Manɛ nna nɛ k du fanɛfo ka kplaŋ ma so loŋ?Manɛ nna nɛ fee tafo kumu a ŋana ma sosaŋɛ nɛ n wɔ tɔrɔ to?2 Ŋkpensheŋ e lurim bɔlɔ basa lubi tonɛ baa fin bebɔlponɛ b baa tɔrɔ saŋkama.Shin nɛ b tɔr ajigbelɛnɛ bumo gbagba sho na to.3 Belubiworapo bee ji njɔŋ nnaŋkpal bumo be aparsheŋ lubi so.Nɛ kejimuniwuraana malɛ kishi fonsaa shoduu fo.4 Belubiworapo be shɛŋmaŋ wɔ Enyɛnpe Ebɔrɛ to.Bumo be kamoowu so,b maa fɛ Ebɔrɛ be asheŋ gba kuraa.5 Ama saŋkikɛ asheŋbee nite nɛnɛ nna a sa bumo.Bumo be shɛŋ maŋ wɔ fo mbra to;bumo alɛ naa keni bumodoŋana jiga nna saŋkikɛ.6 Le nɛ baa kaŋɛ bumo be ŋgbene to:“Shɛŋ shɛŋ maaŋ tiŋ n wora anyi.Anyi be ŋgbene beeŋ baa fuli saŋkama.Asheŋ lubi maaŋ tu anyi kikɛ.”7 Bumo be mmalga kikɛ lashoduu nɛ kafule nɛ kafunti nna,nɛ bumo be bare kikɛ malɛ yilasheŋ lubi nɛ alubi be kewora so.8 Baa ŋana ndekarso be ekpa to nna a jo,a fin esa nɛ e maŋ wora alubi nɛ b mɔkenyanyaŋɛso.Baa dara nna a fin loŋ be esa.9 Baa jo bumo be eŋanakpa nnafanɛ buluŋ na,a tɛ basa nɛ b maaŋ tiŋ m mɔlgabumo be amunɛ b tɔr bumo be ajigbelɛ to,nɛ b pɛ bumo.10 Baa nyaŋ basa nɛ baa pɛ na nnanɛ bumo be eleŋ kikɛnɛ b suge ŋ gben.11 Le nɛ baa kaŋɛ bumo be amu:“Ebɔrɛ be shɛŋ maŋ wɔtɔ.E buu mbe anishi so nna.E maa wu anyi.”12 Enyɛnpe Ebɔrɛ, wora kusɔ ko.Maŋ fo enɔ lempo na son chɛ bumo nɛ b maaŋ tiŋ n chɛbumo be amu to na to.13 Manɛ nna nɛ belubiworapobee keni fo jigansaa kaŋɛ bumo be ŋgbene to le:“Ebɔrɛ maaŋ ji anyi demuŋ gberge anyi kusoe”?14 Ama fo Ebɔrɛ na bee wutɔrɔ nɛ awurfoŋ ere kikɛ,nseŋ wora shiriya nɛ fo chɛ to.Basa nɛ baa wu awurfoŋ nabɔɔ fo enɔ nna.Fo e naa chɛ amunibi to na.15 Jija belubiworaponɛ basa lubi be eleŋ.Gberge bumo kusoeŋkpal bumo be alubi so,nseŋ shin nɛ b yigealubi be kebaawora.16 Enyɛnpe Ebɔrɛ na e naa jikuwura kusɔ kama so mbaanaayɔ.Efuli pɔtɛana na beeŋ murashi mbe kasawule so.17 Enyɛnpe Ebɔrɛ, fo e naa nubumo nɛ baa ji awurfoŋ be kekule.Feeŋ nu bumo be nfubelnseŋ leŋ bumo to.18 Fo e naa kuŋ amunibinɛ basa nɛ baa mɛaŋ na;saŋɛ na so, dimɛdi nɛ e lashishɛr na maaŋ naa tɔrɔmo braana n shin nɛkufu e baa pɛ bumo ga.

Keta yirda ŋ deŋi Enyɛnpe Ebɔrɛ so be asheŋ111 Ŋkpal Enyɛnpe Ebɔrɛ naka la ma ekumpo so,k maŋ la kesheŋ tirso fanɛfo kaŋɛ ma fanɛ n firgi fanɛkabuibi n yɔ kebeegboŋ sobe kakpa nɛ meeŋ nya kekuŋ.2 Ŋkpal basa lubi ka ŋanaayoyul to ŋ gberge bumo be atanɛ b to n da basa lelabe ŋgbene to so,3 manɛ nɛ basa lelabeeŋ naŋ tiŋ n worasaŋɛ nɛ kusɔ kikɛ jija?4 Enyɛnpe Ebɔrɛ na wɔmbe bɔrɛlambu cheembi na to.E tase mbe kuwurputi soashi ebɔrɛso nnaa keni basa kaplɛkama.E bee wu kusɔnɛ ekama bee wora.5 Enyɛnpe Ebɔrɛ na bee worabasa lela nna a keni.Ama e kishi kumu kpakpasowuraananɛ baa sha alubi be kebaaworansaa maa wu kuwɔr na nna.6 E beeŋ ta ajanwulɛ tushisonɛ edɛ wuloŋwuloŋ n lɛ basa lubi sonseŋ ta kawuliwuli tushisoŋ gberge bumo kusoe.7 Ŋkpal manɛ so, Enyɛnpe Ebɔrɛ nabee wora asheŋ nɛ amo be ekpa so nnansaa sha kashenteŋji.Bumo nɛ baa wora asheŋ niŋisoe naŋ baa wɔ mo kutɔ.

Kefin kechɛto be kabɔrɛkule be asheŋ121 Enyɛnpe Ebɔrɛ, chɛ ma to.Basa nɛ baa ŋana Ebɔrɛmaŋ naa wɔtɔ.Beshenteŋjipologe durnya to.2 Ekama bee fulemo barkasa nna.Mmalga belbelsonɛ b kɔ a fule abar.3 Enyɛnpe Ebɔrɛ,shin nɛ kafule bemmalga belbelso na e ku,nɛ adonduloŋ nɛ a bee jinjɔŋ a kaŋɛ fanɛ4 anyi be mmalga bee sa anyikusɔ kama nɛ anyee sha nna.Anyeeŋ kaŋɛ kusɔ kamanɛ k tir anyi nɛ esa kamamaaŋ tiŋ ŋ kaŋɛ fanɛ an loto.5 Ndoŋ nna nɛ Enyɛnpe Ebɔrɛ kaŋɛ le:“Meeŋ koso,ŋkpal bepɔshipo be kamɛaŋ,nɛ basa nɛ asheŋ bee tɔrɔbe kushuto so.Meeŋ sɔ bumo n yige.”6 Enyɛnpe be nnɔ nasesola kashenteŋ nna.A du fanɛ gbiti nɛ b tan wɔtɔ edɛ to ale shunun lara amo to be eyurpikikɛ na nna.7 O, Enyɛnpe Ebɔrɛ, feeŋ kuŋ anyi,n shin nɛ an nya kekuŋ ashiloŋ be basa kutɔ mbaanaayɔ.8 Belubiworapo bee feŋ ŋgbenea nite kamoowuso nna;a kpaŋ bumo be asheŋ worasonsaa keni asɔ nɛ a dagakemaŋkura jiga.

Kefin kechɛto be kabɔrɛkule be asheŋ131 Enyɛnpe Ebɔrɛ,feeŋ teŋ ma so mbaanaayɔ a?Feeŋ ŋana ma so n chɛr a?2 Nchɛ afanɛ nɛ fee sha fanɛma nfɛra e sa maŋ dese ma?Nchɛ afanɛ nɛ fee sha fanɛkagbenejija e baa wɔ ma to?Feeŋ shin nɛ n doŋanae pɔɔ ma so n chɛr a?3 Enyɛnpe Ebɔrɛ kaŋ kusoen nu ma kabɔrɛkule,nseŋ wora kusɔ nɛ meekule fo ere n sa ma.Shin nɛ ma anishito e saŋɛ to;nɛ mannɛ aloŋ meeŋ wu,4 nɛ n doŋana e kaŋɛ fanɛb kɔ m pɔɔ ma so nna,nɛ bumo be ŋgbene e fuli bumoŋkpal ŋ ka tɔr so.5 Ama ma tama deŋ fo kashanɛ k maa loge na so nna.Ma kagbene beeŋ fuli maŋkpal fo ka beeŋ mɔlga ma so.6 Enyɛnpe Ebɔrɛ,meeŋ boŋ kashɛ m maŋkura fo,ŋkpal fo ka wora ma kelela so.

Esa kikɛ ka maaŋ tiŋ ŋ kplaŋ Enyɛnpe Ebɔrɛ so be asheŋ141 Ewulpo e naa kaŋɛ mbekagbene to fanɛ Ebɔrɛ maŋ wɔtɔ.Loŋ be basa maa wora asheŋnɛ a bee bɔla ekpa.Bumo be asheŋ woraso kikɛla alubi nna.Bumo be ekama maa woraasheŋ lela.2 Enyɛnpe Ebɔrɛ wɔ ebɔrɛsoa keni a fin fanɛ basa ko wɔtɔa nyi asheŋ nsaa fin mo a?3 Ama basa kikɛ wora n foe ekpa.Bumo kikɛ wora alubi.Ekama maŋ wɔtɔ a wora alela;esa koŋwule gba maŋ wɔtɔ.4 Ama alubiworapo maaŋ koya a?Menyee suge ma basa nna a ji,nsaa kini kekule Ebɔrɛ.5 Menyi alɛ nɛ kufu nɛ keyeŋiyeŋi nna,ŋkpal manɛ so, Ebɔrɛ wɔ basanɛ baa wora asheŋ niŋiso kutɔ nna.6 Menyi, alubiworapoanae naa jija betirpo be ŋkre.Ama Enyɛnpe Ebɔrɛe naa kuŋ bumo.7 Israɛl be kumɔlga beeŋ shi Zayɔn nna.Enyɛnpe Ebɔrɛ na e naŋ shin nɛasheŋ e naa nite nɛnɛ n sa bumo;nɛ Israɛlebi be ŋgbene e fuli bumo ga.

Esa nɛ e beeŋ shuŋ Enyɛnpe Ebɔrɛ be asheŋ151 Enyɛnpe Ebɔrɛ, wanɛ e naŋ nya ekpaa wɔ fo bɔrɛlambu na to?Wanɛ e naŋ chenafo kebee cheembi na so?2 Basa nɛ baa wora Ebɔrɛkasonu kusɔ kama to na,nɛ bumo nɛ bumo be asheŋworaso niŋi akpa na,nɛ bumo nɛ baa ji kashenteŋashi bumo be ŋgbene to3 nsaa maa ku efɛa deŋi bumo braana,ŋko a malga asheŋ lubia gbiti bumo na;nɛ bumo nɛ baa sabasa bunyaŋ na,4 nɛ bumo nɛ bumo nɛalubiworapoana maŋ kɔ shɛŋ na.Bumo e naa sa basanɛ baa ŋana Ebɔrɛ bunyaŋnsaa wora a bɔlɔbumo be nnɔ naseso so,hale k du kpakpa gba na.5 Bumo nɛ baa ta bumobe amansherbi a paŋ basansaa maa wɔtɔ nchu na;ŋko a sɔ brɔbu nsaa jia chɛ alubiworapoana to na.Loŋ be basa bre maaŋ jianishinyɔr kikɛ.

Kekuŋ be kabɔrɛkule be asheŋ161 Enyɛnpe Ebɔrɛ,baa keni ma so;nsaa kuŋ ma.2 Enyɛnpe,Fo e la ma EbɔrɛAsɔ lela nɛ ŋ kɔ kikɛshi fo kutɔ nna.3 Enyɛnpe Ebɔrɛ fo basala basa cheembi nna.Ma kagbene beeŋ fuli ma gafanɛ n ti bumo so.4 Ama bekama nɛ b shila bɛ agbirana so nabre be etɔrɔ beeŋ wora keshi ga.M maaŋ tu bumo n larabumo be agbir na be esarga.Ma alɛ maaŋ bunyaŋ amo.5 Enyɛnpe Ebɔrɛ fo nawule nɛ ŋ kɔ.Fo alɛ bee sa ma kusɔ kamanɛ k tir ma.Fo enɔ to nɛ ma echefosobe kebaawɔtɔ wɔ.6 Ŋkɛ nɛ fo sa ma na walɛnsaa a par ma ga.7 Meeŋ chɔrɔ Enyɛnpe Ebɔrɛnɛ e bee ji ma asoeto na.E bee bɔla ma kagbene to nnaa malga a sa ma kanyɛso gba.8 Enyɛnpe Ebɔrɛ na be asheŋdeŋ ma kagbene so nna saŋkama.Ŋkpal e ka taga ma to so,shɛŋ shɛŋ maa keta ma kufu.9 Amoso ma kagbene fuli ma nna,nɛ mee ji eyurŋkpal ŋ ka nya kekuŋ so.10 Ŋkpal manɛ so,fee kuŋ ma ashi luwu to.Fo maaŋ shin nɛ fo kenyae luri nchaŋ to;ŋko n shin nɛ fo esa cheembie wu m bɛ.11 Fo shin nɛ m pinfo ŋkpa be ekpa na.Fo kebaawɔ ma kutɔ,e naa shin nɛ ma kagbenebee fuli ga saŋkama.

Deevid be kabɔrɛkule.171 O Enyɛnpe Ebɔrɛ,nu ma kekule ere;ŋkpal ŋ ka maŋwora n da so so,Nu ma kushu.Kaŋ kusoe n numa kabɔrɛkule.Mannɛ efɛ bekudonduloŋ to nɛ k shi.2 Feeŋ ji n chɛ ma to;ŋkpal manɛ so,fo anishi e naa wuasheŋ niŋiso.3 Fo nyi ma kagbene to.Fo wora ma ŋ keni kanyɛson wu fanɛ maŋ wora n jija.N yili kumo ma kagbene tofanɛ m maaŋ ku efɛ kikɛ.4 M maa wora asheŋnɛ basa bee wora na.Mee bɛ fo mbra na so nna.M maa tu basa nɛ baa tintiŋbasa a suge asɔ na a wora asheŋ.5 Saŋɛ kikɛ mee nite fo ekpa to nna.M maa kple kumo kikɛ.6 Enyɛnpe Ebɔrɛ, mee kule fo nna.Ŋkpal fo ka beeŋ chɛ ma to so.Kaŋ kusoe n nu ma kabɔrɛkule.7 Ŋini fo mamachi be kasha na.Fo enɔ lempo na nɛ fee ta a mɔlgabumo nɛ baa shile a ba fo kutɔashi bumo doŋana be enɔ to.8 Kuŋ ma fanɛ fo kenishi na.Ta ma ŋ ŋana fo atɛ to9 ashi basa lubi nɛ baa kɔ mansaa fin ma nɛ b mɔ na,nɛ ma doŋana nɛ b kultima n wɔtɔ na so.10 B maa wu kuwɔrnsaa ji njɔŋ.11 B ju ma m pɛnseŋ kulti ma n wɔtɔ,a fin keŋin ma n lɛ nna.12 B du fanɛ ebuluŋ nɛ akoŋ kɔnɛ baa fin kusɔ ko nɛ b pɛ n ji nna;ŋko ebulumbi nɛ b ŋana a desea jo kusɔ ko nɛ b pɛ n ji na.13 Enyɛnpe Ebɔrɛ kosoŋ kɔ m pɔɔ bumo so.Ta fo tokobi m mɔlga maashi amu kpakpasowuraanabe enɔ to.14 Enyɛnpe Ebɔrɛ ta fo enɔ lempo nam mɔlga ma ashi loŋ be basa be enɔ to.Basa nɛ durnya ere be kebaawɔtɔnawule la bumo be tɔnɔ.Fo e naa sa basa nɛ fee sha ajibi;bumo be mbia beeŋ nyan ji kanaŋkama so,nɛ bumo nanabiana gbae nya n ji kanaŋkama so.15 Meeŋ ba fo anishito,ŋkpal manɛ so,m maŋ wora kulubi kikɛ.M baŋ tiŋi nseŋ wufanɛ fo wɔ ma kutɔ,ma kagbene beeŋ fuli nna.

Kashɛ nɛ Deevid boŋ jemanɛ nɛ Enyɛnpe Ebɔrɛ mɔlga mo ashi mo doŋana, fɔŋfɔŋ ewura
         Sɔɔl be enɔ to na.181 Enyɛnpe Ebɔrɛ mee sha fo;fo kutɔ nɛ ma eleŋ bee shi.2 Enyɛnpe Ebɔrɛ nae la ma kefalta gboŋ;Mo kutɔ nɛ mee nyakekuŋ nɛ kumɔlga.Ma Ebɔrɛ na e lakefaltagboŋ nɛ meeŋana mo to.Mo e du fanɛ benapobe kusɔ kuŋso a kuŋ ma.Mo e naa kɔ a mɔlga mansaa sa ma eleŋ.3 Meeŋ di Enyɛnpe Ebɔrɛ na epaŋ;ŋkpal e ka mɔlga ma ashima doŋana be enɔ to.4 Luwu be ŋgbɛlɛbi chambɔ ma nna;nɛ kemur be nchu kulti ma n wɔtɔ,5 nɛ luwu sho ma ajigbelɛ,nɛ kenishipere gboŋgboŋi tɔr ma so.6 Nɛ n ta kebɔltofinfinn shu n tre Enyɛnpe Ebɔrɛ.N shu n tre ma Ebɔrɛfanɛ e chɛ ma to;nɛ ma kushu tɔr mbe asoe tonɛ e yili mbe bɔrɛlambu ton nu ma ebɔl.7 Nɛ kasawule gbuŋgbuŋ to m baŋɛ,nɛ abeegboŋ be kaseto gbuŋgbuŋ.A gbuŋgbuŋ nna ŋkpalEbɔrɛ ka nya agbo so.8 Edishi shi mbekamuna to nna a lar;nɛ edɛ nɛ a bee chɔɔ a mɔmalɛ shi mbe kɔnɔ to a lar,fanɛ ajanwulɛ nɛ a bee suse na.9 Nɛ esoso bugi nɛ e lar m banɛ awɔlpa jimajima wɔmbe aya ase.10 Nɛ e dii n chena asɔ firgisonɛ baa tre chɛrubim na son firgi afu to a ba.11 E ta tentembiri nnaŋ kulti mbe kumu,nɛ abɔrɛwɔlpa ta moŋ ŋana awɔlpa to.12 Nɛ abɔrɛjembubinɛ bɔrɛ be kenyɛkpɛbe edɛ juŋkpar mon fulto ashi awɔlpajimajima na to.13 Enyɛnpe Ebɔrɛshi esoso m ponte,nɛ basa nu mbe ebɔl.14 Nɛ e to atanyembi,nɛ mo doŋana kikɛ pesaŋ to,nɛ bɔrɛ nyɛkpɛ nɛ b lara aya fuful.15 Nɛ fo kaponte na shinnɛ teku be kasawulebiwɔlto a dese kpantaŋkpalaŋ,nɛ kasawule be gbaltɔlaselar n dese kpatokplo.16 Nɛ Enyɛnpe Ebɔrɛ nashi esoso n to m pɛ ma to,ŋ gberge ma n chuleashi nchu chiŋgeliŋ na to.17 E mɔlga ma ashibedoŋ lempoana na be enɔ to,nɛ bumo nɛ b kishi mansaa chɔ ma eleŋ na kutɔ.18 Saŋɛ nɛ kenishipere tu ma na,nɛ b baa ka kɔ ma,nɛ Enyɛnpe Ebɔrɛ na kɔ n sɔ ma.19 Mo e lara maashi kenishipere na to,nseŋ mɔlga ma ŋkpal maasheŋ ka bee bɔlɔ mo kenishi so.20 Enyɛnpe Ebɔrɛ wora loŋ nnan sa ma ŋkpal ŋ kaa bee wora asheŋnɛ a niŋi so.Ŋ ka maa wora alubi nabe kakɔka nna na.21 Ŋkpal manɛ so,Enyɛnpe Ebɔrɛ nabe ekpa so nɛ m bɛ.Ma alɛ maŋ naŋ worakulubi nseŋ pal kamann sa mo.22 Mee bɛ mbe mbra kikɛ so nna.Ma alɛ maŋ naŋ kinikebɛ mbe keŋini so kikɛ.23 M maŋ naŋ woran da mo so kikɛ.Saŋkama meegelge alubi nna.24 Enyɛnpe Ebɔrɛ wora makelela nna ŋkpal ŋ ka bee woraasheŋ nɛ a niŋi ekpa so.E wora loŋ nna ŋkpal e ka nyiŋ kaa maa wora alubi so.25 Fee ji kashenteŋ nna a sabekama nɛ baa ji kashenteŋ na.Fo alɛ maa pɔlɔ bumonɛ b maŋ kɔ mpulɔ na.26 Fee ta kagbenekoŋwule nnaa wora asheŋ a sabumo nɛ b kɔ kagbenekoŋwule.Ama fee gberge alubiworapoanabre kusoe nna.27 Fee mɔlga bumo nɛ b kɔkamubrase nna,nsaa bar kamoowuwuraanakaseto.28 Fo Enyɛnpe Ebɔrɛ nae naa ŋini ma kefulto be ekpa,nsaa ta tentembiri a kikefulto a sa ma.29 Fo e naa sa ma eleŋnɛ mee kɔ ma doŋana.Fo so nɛ mee pɔɔbumo so.30 Enyɛnpe Ebɔrɛmaa wora shɛŋ a foe.Mbe kamalga la kashenteŋ nna.E du fanɛ benapobe kusɔ kuŋ so gboŋ nna,a kuŋ ekama nɛ e bee shilea ba mo kutɔ.31 Enyɛnpe na nawulee la Ebɔrɛ.Mo nawule e du fanɛkefalta gboŋ a kuŋ.32 Mo e naa sa ma eleŋ,nsaa shin nɛ meewora asheŋ niŋiso.33 Mo e naa sa ma aya shilesofanɛ chibir na,a shin nɛ mee tiŋ a dii abeea maa fiti a tɔr.34 Mo e naa ŋini makananɛ baa kɔ kena;nsaa chɛ ma to nɛ mee tiŋ a tadanyaŋ be keta a kɔ kena.35 Mo e naa kuŋ ma nsaa mɔlga ma.Mbe enɔ lempo na e naa pɛ ma to.Mbe kechɛto so nɛ e ki esagboŋ.36 Mo e naa lɔŋɛ ekpa a sa manɛ maa nite a fiti.37 N ju m bɛ ndoŋana so nnan ya pɔɔ bumo so.M maŋ bɛta kaman kikɛ;m mur bumo cheche nna.38 Ŋ ŋmɛa bumo n lɛnɛ b koso ŋ gben,nɛ n chichi bumo so n nasema aya to.39 Fo e sa ma eleŋ nɛ ŋ kɔ kena,nseŋ shin nɛ ŋ kɔ m pɔɔ ma doŋana so.40 Fo shin nɛ ndoŋana kilgin lara aya fuful n shile,nɛ ju m bɛ bumo so m mɔbekama nɛ b kishi ma na.41 B daa yɛla kenishi to nnaa fin kechɛto;ama esa kama maŋ mɔlga bumo,nɛ b shu n tre Enyɛnpe Ebɔrɛ;ama e daa maŋ tuge bumo.42 Nɛ n nɔkɔr bumo fanɛkepumpuŋ nɛ afu bee ta na,nseŋ chichi bumo so fanɛekpa to be depɔ na.43 Fo mɔlga ma ashikumukpakpaso wuraanabe enɔ to;nseŋ ta ma ŋ ki efuli pɔtɛanabe ejuŋkparpo.Basa nɛ n daa maŋ tama fanɛbaaŋ shuli n sɔ maŋ ki bumo be ewura na.44 Efuli pɔtɛ so ebi bee jɔŋɛma ase nna.M baŋ yili kesheŋ n sa bumo,baa bɛ so nna.45 Bumo be aba pɔ bumo,nɛ baa lar bumo beekuŋkpa lempoana toa chicha kufuso a ba.46 Fo Enyɛnpe Ebɔrɛ nawɔ ŋkpa to nna.Meeŋ fur fo, Enyɛnpe Ebɔrɛ,ma kefaltagboŋ nɛ fee kuŋ ma.Meeŋ maŋkura fo,ma emɔlgapo.47 Fo e bishi kuwule n sa manseŋ shin nɛ efuliana bee nua sa ma.48 Fo e mɔlga maashi ndoŋana be enɔ tonseŋ ta ma n yili eyilikpagboŋ.Fo sɔ ma n yige ashi basa nɛ baata tintiŋ a suge basa be asɔ na be enɔ to.49 Amoso, Enyɛnpe Ebɔrɛ,meeŋ fur fo ashi efuli pɔtɛana kikɛbe anishito to.Meeŋ boŋ nshɛ n di fo epaŋ.50 Fo e shin nɛ fo ewura kɔ m pɔɔ so.Fo ŋini fo esa laraso,ewura Deevid, fo kashanɛ k maŋ kɔ ekar na,nseŋ wu mo nɛ mbe kaman to ebikuwɔr mbaanaayɔ.

Ebɔrɛ be kemaŋkura ashi mbe asɔ toso to be asheŋ191 Esoso bee di Ebɔrɛbe kemankura efuli nna,nɛ awɔlpa malɛ bee ŋinimbe asɔ toso.2 Karechɛ kikɛ bee shin nɛmbe kemaŋkura nɛ kenyimalɛ bee di efuli nna,nɛ kanyɛso kikɛ malɛ gbabee wora loŋ.3 A maa bugi kɔnɔ a malgaŋko a gbar ŋgbar kikɛ;4 ama durnya to ebi kikɛ bee wukusɔ nɛ a bee ŋini saŋkama nna.Ebɔrɛ wora awɔlpa nnafanɛ wajɛbu n sa epeŋi.5 Chipurso kikɛ k bee lar nna a bafanɛ kejafɔ mo kul ka bee lar ebu to,ŋko fanɛ ekpampo ka bee legekusɔbɔya be kubɔr na.6 K bee fara awɔlpa tobe kaba ko so nna;n ta loŋ n ya fo kaba ko.Shɛŋ malɛ maaŋ tiŋ ŋ ŋanakumo be loŋ so.Enyɛnpe be mbra na be asheŋ7 Enyɛnpe Ebɔrɛ be mbra nabee niŋi ekpa nsaa sa ŋkpa nna.Asɔ nɛ Enyɛnpe be mbra bee ŋini nala asɔ nɛ esa beeŋ tiŋ n yirda nna.Amo alɛ bee sa bebɔlpo,kanyiasheŋ nna.8 Enyɛnpe be mbra na bee niŋi ekpa,nsaa sa basa nɛ baa bɛamo so na kagbenefuli nna.Enyɛnpe be mbra na di efuli nna,a shin nɛ esa bee pin kebaawɔtɔ to nɛnɛ.9 Kabɔrɛŋana walɛ nna,nsaa beeŋ baa wɔtɔ mbaanaayɔ.Enyɛnpe be mbra na la kashenteŋ nna.Amo alɛ maa wora a foe ekpa.10 A walɛ a chɔ shuwa lela kikɛ,hale shuwa nɛ k maŋkɔ eyurpi gba.Enyɛnpe be mbra wɔ ebela chɔ mushoŋchu,hale mushoŋchu nɛ a maŋkɔ eyurpi gba.11 Enyɛnpe be mbra nabee kpele basa kusoe nna.Basa nɛ baa bɛ amo sobee nya tɔnɔ gboŋgboŋi nna.12 Esa kikɛ maaŋ tiŋ m pinalubi nɛ e wora kikɛ.Ta ma alubi nɛ m maŋ kuten wora na m paŋ ma.13 Nseŋ pete ma ashi alubibe kekute n wora to.Sa maŋ shin nɛ loŋ be alubie pɔɔ ma so.Saŋɛ na so ma nfɛra maaŋ jim bri ma nɛ n ji n lar alubi to.14 Enyɛnpe Ebɔrɛ nɛ fo lama kefaltagboŋ nɛ ma emɔlgapo.Shin nɛ ma kɔnɔ to be mmalganɛ ma kagbene to be nfɛra,e baa bɔlɔ fo kenishi.

Kekɔmpɔɔso be kabɔrɛkule be asheŋ201 Enyɛnpe Ebɔrɛ na,e nu fo kekule saŋɛ sonɛ kebaawɔtɔ ki fo so jiga na.An nananyɛn Jeekɔb be Ebɔrɛ nae baa kuŋ fo.2 E shin nɛ kechɛto e shimbe bɔrɛlambu to m ba fo kutɔ;nseŋ yili Zayɔn be kebeegboŋ na soashi Jerusalɛm to m mɔlga fo.3 E nyiŋi fo esarga nɛ fo lara na kikɛ,nseŋ sɔ fo esarga chɔɔso.4 E shin nɛ fo nya fo kagbenebe aparsheŋ kikɛ;nseŋ shin nɛ fo ŋkre kikɛbɔlɔ so.5 Nɛ asheŋ nite nɛnɛ n sa fo,anyeeŋ cha awɔr kagbenefuliso;nseŋ maŋ anyi be etuta soashi anyi be Ebɔrɛ be ketre to.Enyɛnpetale Ebɔrɛ na e woraasɔ nɛ fee bishi na n sa fo.6 N nyi geeŋ fanɛ Enyɛnpe Ebɔrɛ nabeeŋ mɔlga mbe ewura lara so.E beeŋ yili mbe ebɔrɛsocheembi na n nu ma kekulenseŋ ta mbe enɔ lempo nam mɔlga ma.7 Basa ko bee wu bumo be amu nnaŋkpal bumo be kena tobe egbaŋɛturko so.Nɛ beko malɛ bee wu bumo be amuŋkpal bumo be kena to be egbaŋɛ so.Ama anyi ere be yirda wɔ foEnyɛnpe Ebɔrɛ na to nna.8 Loŋ be basa na beeŋ fiti n tɔr,ama anyi ere baa yil nna kiŋkiŋ.Shɛŋ shɛŋ maa gbuŋgbuŋ anyi.9 Enyɛnpetale Ebɔrɛ,mɔlga anyi be ewura.Enyɛnpe Ebɔrɛ,nu anyi be kekule.

Kekɔmpɔɔso be kapandi be asheŋ211 Enyɛnpe Ebɔrɛ,ewura be kagbene fuli nnaŋkpal fo ka sa mo eleŋ so.Kechɛto nɛ fo sa mo nae shin nɛ mbe kagbene fuli ga.2 Fo wora mbe kagbene beaparsheŋ n sa mo.Fo maŋ kini kewora kusɔnɛ e bishi fo na.3 Fo nɛfa mo kashenteŋto,nseŋ ta shuwa bekuwurwuro m buu mo.4 E kule fo ŋkpa tenteŋnɛ fo sa mo ŋkpanɛ k maŋ kɔ ekar.5 E nya bunyaŋ gboŋgboŋiŋkpal kechɛto nɛ fo sa mo na so.Fo shin nɛ e nya ketre nɛ eleŋ.6 Kashenteŋto,fo sa mo nɛfa mbaanaayɔ;fo nɛ mo be kebaala namalɛ bee fuli mo kagbene nna.7 Ewura na yirda Enyɛnpe Ebɔrɛ nna.Ŋkpal Ebɔrɛ malɛ be kashanɛ k maa loge na so,shɛŋ shɛŋ maa gbuŋgbuŋ mo.8 Fo ta fo enɔ lempo naŋ ŋmɛa fo doŋana n lɛ.Fo enɔ jisa nɛ feeŋ tam pɛ basa nɛ b kishi fo kikɛ.9 Fo kaŋ ba, feeŋ ta edɛ fufuln chɔɔ bumo m mur,nɛ fo agbo e shin nɛ b ki fanɛedɛ be kepa.10 Feeŋ mur bumo be kaman to ebikasawule ere so cheche;nɛ b maaŋ naŋ nyiŋi bumobe asheŋ kuraa.11 Kanaŋkama sonɛ b kre fo ŋkre lubi gba;b maaŋ tiŋ m pɔɔ fo so kikɛ.12 Fo baŋ to bumo fo atanyembi,baaŋ pal kaman n shile.13 Enyɛnpe Ebɔrɛ,kemaŋkura e baa la fo peya.Anyeeŋ boŋ nshɛ m maŋkura foŋkpal fo eleŋgboŋ na so.
         
            

         
      

   
      
         22
Kebɔltofinfin be kabɔrɛkule be asheŋ221 Ma Ebɔrɛ,manɛ nna nɛ fo kplaŋ ma so?Manɛ nna nɛ fo wɔ kufɔ loŋ?Fo maaŋ nu makebɔltofinfin be kushuto,nseŋ ba mɔlga ma a?2 Ma Ebɔrɛ, mee shu a tre fokapa nɛ kanyɛ nna,fo alɛ maa nu.Amoso ma kagbenemaŋ dese ma.3 Ama fo la esa cheembi nnaa tase fo kuwurputi so.Fo nɛ Israɛlebi bee kpaŋ.4 Fo nɛ an nananyɛnanata bumo be yirda n deŋi so.B yirda fo nna,nɛ fo mɔlga bumo.5 B shu n tre fo,nɛ fo lara bumo ashi tɔrɔ to.B yirda fo,nɛ fo alɛ maŋ shin nɛb ji anishinyɔr.6 Ama m maŋ naa du fanɛ dimɛdi.Ŋ ki fanɛ kushushombi nnanɛ basa bee keni ma jigansaa wora ma eyurto.7 Ekama nɛ e wu mabee wora ma shia nna.Baa fifi amu nnansaa tege ma a kaŋɛ:8 “Fo yɛ fo yirda Ebɔrɛ nna,nɛ manɛ nna nɛ e maŋ mɔlga fo?Nɛ fo asheŋ bee bɔlɔ mo kenishi,manɛ nna nɛ e maŋ chɛ fo to.”9 Ŋkeshin nɛ foe shin nɛ b kurge ma.Fo e keni ma so saŋɛ so nɛn la kebi nyiposo gba na.10 B ka kurge ma kikɛfo enɔ to nɛ n wɔ;fo alɛ e la ma Ebɔrɛsaŋkikɛ.11 Sa maŋ barga ma n yɔ kufɔ;ŋkpal manɛ so,ma nɛ tɔrɔ maŋ wɔ kufɔ.Esa kama malɛ maŋ wɔtɔnɛ e chɛ ma to.12 Bedoŋ damta e kulti man wɔtɔ fanɛ apuntona.B kɔ eleŋ nna nseŋ lubi fanɛBashan be efuli so be egbolu.13 N doŋana na du nnafanɛ ebuluŋ nɛ b ya bumo bennɔ to a ponte to,nsaa kpɛa kusɔ kamanɛ b pɛ to na.14 Ma eleŋ kikɛ loge nnafanɛ nchu ka feeto na,nɛ ma echɛkpaana dufanɛ ma awibi ka maŋ naachɔ abar so na.Ma kagbene malɛ ki fanɛŋku bumbuŋ ka ŋalga na nna.15 Ma eleŋ kikɛ loge fanɛkusɔ nuunchu ka baŋɛ to na;nɛ ma kudonduloŋ wɔlm mata ma anyifar to.Fo Enyɛnpe Ebɔrɛ nayige ma nna nɛ n wun tɔr shishɛr to a?16 Basa lubi be katuŋkulti ma nna n wɔtɔ fanɛ njɔnɔ,a chɛ a far ma aya nɛ enɔana.17 Meeŋ tiŋ ŋ karga ma awibi kikɛ,nɛ ma doŋana mɛrge anishin yuu ma so a keninsaa mushe ma.18 B to beri nnam barga ma asɔbuuso ton sa abar.19 Ama Enyɛnpe Ebɔrɛ,sa maŋ barga ma ga.Ma elempo,ba manaŋ m ba chɛ ma to.20 N doŋana du fanɛ njɔnɔ nna.Mɔlga ma nɛ b sa maŋ mɔ ma.21 Mɔlga ma ashiebuluŋ na kutɔ.Sɔ ma n yige ashiapuntona na kutɔ.22 Meeŋ kaŋɛ ma basakusɔ nɛ fo wora;nseŋ yili fo basanɛ b shɛr to n fur fo.23 Menyi nɛ menyee ŋanaEbɔrɛ na e fur mo.Menyi nɛ men la an nananyɛnJeekɔb be kenana kikɛe bunyaŋ mo.Israɛlebi, men shuŋEnyɛnpe Ebɔrɛ na bunyaŋ so.24 Ŋkpal manɛ soe maŋ pal kaman n sabumo nɛ b wɔ awurfoŋ to na.E maŋ kplaŋ bumo sosaŋɛ so nɛ b shu n tre mo na.E nu bumo be kushu nna.25 Saŋɛ nɛ ma nɛ fo basa shɛr na,nɛ meeŋ fur foŋkpal kusɔ nɛ fo wora so;nseŋ tia nnɔ nɛ n nase n sa fo naashi bumo be anishito.26 Betirpo beeŋ ji m moɛ,nɛ bekama nɛ baabunyaŋ fo na e chɔrɔ fo.Shin nɛ asheŋ e baa nyalɛa sa bumo saŋkama.27 Efuliana kikɛ so ebibeeŋ nyiŋi Enyɛnpe Ebɔrɛ na,nɛ basa e shi durnya be kaplɛkama,ŋ kilgi m bɛ mo so a bunyaŋ mo.28 Ŋkpal manɛ soEnyɛnpe Ebɔrɛ e naa jikusɔ kama so eleŋ,nsaa ji efuliana kikɛ so kuwura.29 Durnya to be amansherbiwuraananɛ b kɔ asɔ ga beeŋ bunyaŋ mo,nɛ bumo nɛ b gbar nchaŋbe kɔnɔ gba e fur mo.30 Echefosoebi kikɛ beeŋ bunyaŋ mo,nseŋ ji mbe asheŋ be shɛdan sa bumo be kaman to ebi.31 Bumo nɛ b kurge kaman to gbabeeŋ ba nu fanɛ Enyɛnpe Ebɔrɛ nae mɔlga anyi.

231 Enyɛnpe Ebɔrɛ na e naa keni ma so,fanɛ kananɛ mbolpɔkpapo bee kenimbe mbɔlpo so na.Amoso mee nya kusɔ kamanɛ k tir ma nna.2 Kakpa nɛ afitiri bumbuŋ lela wɔnɛ e bee yɛr ma nɛ mee ya ka jinsaa dese a wushi.Mo e naa juŋkpar ma a yɔeboŋ be kakpa nɛ nchumaa shile eleŋso.3 Mo e naa sa ma eleŋ popɔr,nsaa ŋini ma kebaawɔtɔ niŋisofanɛ kananɛ e nase kɔnɔ na.4 Hale nɛ n natentembiri to mina gba,kufu maa pɛ ma.Ŋkpal manɛ so,fo wɔ ma kutɔ.Fo kuwurkpabinɛ fo kuchuchɔe naa kuŋ ma.5 N doŋana be anishito,nɛ fee wora kejigboŋ a yili ma.Fo sɔ ma fanɛ fo efɔgboŋ nna,a keta ma kananɛ k daga so.6 Kashenteŋto,feeŋ baa wora ma kelela,nsaa ŋini ma kasha,jemanɛ nɛ n wɔ ŋkpa to kikɛ.Meeŋ chena Enyɛnpe Ebɔrɛbe laŋ to hale mbaanaayɔ.

Deevid be kashɛ be asheŋ241 Kasawule ere nɛ kusɔ kikɛnɛ k wɔ kumo so,la Enyɛnpe Ebɔrɛ na peya nna.Basa nɛ b wɔ durnya ere to kikɛ,la Enyɛnpe Ebɔrɛ na peya nna.2 Mo e ta kumo n yili,nseŋ ta teku nɛ nchuanan wɔtɔ kumo be kaseto.3 Wanɛ e kɔ ekpa nɛ e dii n yɔEnyɛnpe be kebee na be esoso?Wanɛ e naŋ tiŋ n luri n yayili mbe bɔrɛlambu cheembi na to?4 Basa nɛ bumo be ashuŋ shuŋsonɛ nfɛra fɛso niŋi ekpa,nɛ bumo alɛ maa shuŋ agbir,ŋko a bɔ ntaŋ a ku efɛ na.5 Loŋ be basa nɛ Enyɛnpe Ebɔrɛ nabee nɛfa nsaa mɔlga,a shin nɛ baa ji a lar mbe anishitofanɛ basa nɛ b maŋ wora n jija na.6 Loŋ be basa e naa finEnyɛnpe Ebɔrɛ be ekpa,nsaa shuŋ an nananyɛnJeekɔb be Ebɔrɛ na.7 Men bugi kadegboŋ nabe mbuna dra na;nɛ ewura nɛ kemankurakulti mo na e luri to.8 Wanɛ e la le be kemankurabe ewura ere?Mo e la an nyɛnpe nɛ e kɔ eleŋnsaa kɔ ana a pɔɔ so saŋkama na.9 Men bugi kadegboŋ nabe mbuna dra nanɛ ewura nɛ kemankurakulti na e luri.10 Wanɛ e la ewuranɛ kemankura kulti ere?Mo e la Enyɛnpetale Ebɔrɛ,elempo na.

251 Fo Enyɛnpe Ebɔrɛ na nɛ mee kule.2 Ma Ebɔrɛ, fo nɛ n yirda.Sa maŋ shin nɛ n ji anishinyɔr,ŋko n shin nɛ ma doŋanae pɔɔ ma so.3 Esa kama nɛ mbe tama deŋ fo somaaŋ ji anishinyɔr kikɛ.Ama bekama nɛ b kɔ kebɔrkɔnshibre beeŋ ji anishinyɔr.4 Enyɛnpe, ŋini ma fo ekpa na;nseŋ ŋini ma kananɛmeeŋ bɛ kumo so.5 Ta fo kashenteŋ na n ŋini ma ekpa.Ŋkpal manɛ so,fo e la Ebɔrɛ a mɔlga ma,nɛ ma tama deŋ fo so saŋkikɛ.6 N nyɛnpe, nyiŋi fo kuwɔrwunɛ fo kasha nɛ k maa loge,nsaa wɔtɔ dra dra na kikɛ na.7 Ta ma kebiato be alubinɛ kusoe kpakpasobe asheŋ woraso m paŋ ma,nseŋ nyiŋi ma ŋkpal fo kashanɛ fo alelasheŋ so.8 Ŋkpal Enyɛnpe Ebɔrɛ ka walɛnɛ mbe asheŋ woraso niŋi ekpa so,e bee ŋini alubiworapoanambe ekpa nna nɛ b bɛ so.9 Nsaa ŋini basa nɛ b kɔkamubrase malɛ mbe ekpaniŋiso nɛ kusɔ nɛ k daga na.10 E bee ji kashenteŋ nnansaa kɔ kasha.E bee juŋkpar bekamanɛ baa wora asheŋ niŋisonsaa wora mbe mbra kasonu nna.11 O Enyɛnpe Ebɔrɛ,ta alubi damtanɛ n wora m paŋ ma,ŋkpal fo ketre so.12 Fee ŋini basa nɛ baa ŋanafo bunyaŋ so na ekpanɛ fo lara n sa bumo fanɛb bɔla so na nna.13 Asheŋ beeŋ baa nitenɛnɛ a sa bumo,nɛ bumo be mbia e jibumo be kasawule be kapetɛ.14 Enyɛnpe Ebɔrɛ,fo nɛ basa nɛ baa ŋana fobee ji keteri nna.Fo e naa shin nɛ baa pinkɔnɔ naseso be ŋkre nɛ fonase dra na n sa fo basa na.15 Ma anishi yuu Enyɛnpe na so nna;ŋkpal manɛ so,mo e naa mɔlga ma ashi ajigbelɛ to.16 Kenawule nɛ awurfoŋ kɔ ma nna;amoso Enyɛnpe Ebɔrɛ,ba chɛ ma to.17 Mɔlga ma ashi etɔrɔnɛ ma kagbenejija gboŋgboŋinɛ k bee ti so ere to.18 Keni ma awurfoŋnɛ kebɔltofinfin ere so,nseŋ ta ma alubi m paŋ ma.19 Keni kananɛ ma doŋana wora keshi,nɛ kananɛ b kishi ma alegaiso.20 Kuŋ ma nseŋ mɔlga ma.Sa maŋ shin nɛ n ji anishinyɔr,ŋkpal manɛ so,fo kutɔ nɛ mee fin kechɛto.21 Keni ma alelasheŋnɛ aworbi nɛ a niŋi ekpa so,nseŋ kuŋ ma ŋkpa.Ŋkpal manɛ so,ma tama deŋ fo so nna.22 O Enyɛnpe Ebɔrɛ,jande mɔlga Israɛlebiashi bumo be awurfoŋ to.

Deevid be kashɛ be asheŋ261 Enyɛnpe shin nɛ n ji n lar;ŋkpal manɛ so,ma kebaawɔtɔ maŋ kɔ mpulɔ kikɛ.Ma yirda kikɛ deŋ fo so nna,ma alɛ maa wora shikashika kikɛ.2 Enyɛnpe Ebɔrɛ, wora ma ŋ keni;mige ma asheŋ to ŋ kenima nfɛra to.3 M maaŋ teŋ fo kashanɛ k maa loge na so kikɛ.Fo kashenteŋji e naajuŋkpar ma saŋkikɛ.4 Ma nɛ befɛpo maa gamaabar so a wora asheŋ.Ma nɛ kebirkɔnshiwuraanamalɛ maŋ kɔ shɛŋ.5 Ma nɛ belubiworapo maŋ kɔ shɛŋ.Ma alɛ maa tukumukpakpasowuraana a chena.6 Enyɛnpe Ebɔrɛ, n fɔr ma enɔ n lar,nsaa kulti fo bɔrɛsure a bunyaŋ fo,7 nsaa boŋ kapandi be nshɛ,a malga fo mamachibe ashuŋ be asheŋ.8 Mee sha fo bɔrɛlambu na,nɛ kakpa nɛ fokemaŋkura wɔ ga na.9 Sa maŋ gama ma nɛ alubiworapon ti abar so m mɔ.Ŋko n ta ma n ti bemɔpo,10 nɛ baa wora asheŋ lubi,nsaa sa basa brɔbu saŋkikɛ so.11 Ma ere maŋ du fanɛ bumo.Ŋkpal manɛ so,ma kebaawɔtɔ niŋi nna.Amoso wu ma kuwɔrnseŋ mɔlga ma.12 Ŋkpal fo ka wɔ ŋ kutɔnsaa beeŋ chɛ ma tosaŋɛ nɛ k daga so,meeŋ fur foashi fo basa be nshɛr to.

Deevid be kashɛ be asheŋ271 Enyɛnpe Ebɔrɛ nae la ma kefulto,mo alɛ e naa mɔlga ma;amoso maaŋ ŋana esa kikɛ.Enyɛnpe Ebɔrɛ na du fanɛekuŋkpagboŋ nna a kuŋ ma;amoso maa lɔ kufu.2 Basa lubi baa fin ma nɛ b mɔ,ŋko nɛ bedoŋ bee kɔ ma gba,baaŋ fiti n tɔr.3 Hale benapo damtakulti ma n wɔtɔ gba,kufu maaŋ pɛ ma.Hale nɛ baa kɔ ma kena gba,ŋ kraa beeŋ yirda fo.4 Kusɔ koŋwule nɛ mee finEnyɛnpe Ebɔrɛ kutɔ;Kumo e la fanɛ,ŋ ka beeŋ baa wɔ mbe laŋ tosaŋɛ so nɛ n wɔ ŋkpa to ere;saŋɛ na so mbe alelasheŋbeeŋ baa bɔlɔ ma kenishi,nɛ m baa wɔ mo kutɔashi mbe bɔrɛlambu to.5 Saŋɛ na so e beeŋ baa kuŋ matɔrɔ be jemanɛ;a ta ma a ŋana mbe bɔrɛlambu to.E beeŋ ta ma n yili kefaltagboŋ so,nɛ n nya kekuŋ.6 Ndoŋ nna nɛ ŋ kɔ m pɔɔ n doŋana sonseŋ lara sarga ashi mbe bɔrɛlambu to;nseŋ cha awɔr kagbenefulisom boŋ nshɛ m fur Enyɛnpe Ebɔrɛ na.7 M baŋ shu n tre fo, Enyɛnpe Ebɔrɛ,jande nu ma ebɔl,nseŋ wu ma kuwɔr n nu ma kekule.8 N yili ma kagbene to nnafanɛ meeŋ fin fo;amoso nɛ m pere kenishinɛ n wu fo na.9 Jande sa maŋ pal kaman n sa ma,sa maŋ nya agbo n ju fo kenya n lɛ.Fo e la ma echɛtopo,amoso, ma Ebɔrɛ nɛ ma emɔlgapo;sa maŋ kplaŋ ma so ŋko n yige ma.10 Hale nɛ tuto nɛ n nio kini ma gba;Enyɛnpe Ebɔrɛ na bre beeŋ keni ma so.11 Ŋini ma ekpa lela nɛ fee shafanɛ m baa bɔla so,nɛ ma doŋana maaŋ nya ma.12 Sa maŋ yige ma n sa ma doŋananɛ b ta efɛ nɛ kafunti a kɔ ma,nseŋ nya ma n wora kusɔ nɛ baa sha.13 M baa nyi geeŋ fanɛ meeŋ ji efute,nseŋ wu fo alelasheŋ durnya ere to.14 Yirda Enyɛnpe Ebɔrɛ na.Baa kɔ eleŋ nseŋ nya kagbenea keni mbe anishito.

Kechɛto be kefin be kabɔrɛkule be asheŋ281 Enyɛnpe Ebɔrɛ,fo e la kefaltagboŋ a kuŋ ma.Amoso, nu ma kekulensaa maŋ kplaŋ ma so.Fo baŋ kplaŋ ma so,k maaŋ chɛr nɛ n wun yɔ nchaŋ to.2 Jande, nu ma kekule,saŋɛ so nɛ m maŋ ma enɔana son shoŋi fo bɔrɛlambu cheembi naa bunyaŋ fo nsaa kule fo,a fin kechɛto ere.3 Sa maŋ ta ma n tikumukpakpasowuraananɛ basa lubi nɛ baa malgabumo braana kutɔ kashasonsaa kre bumo ŋkre lubiashi bumo be ŋgbene to na soŋ kaŋɛ fanɛ n ji n tɔr.4 Gberge bumo kusoeŋkpal bumo be ashuŋ lubi so;Shin nɛ b nya bumobe asheŋ lubi be kakɔka;n shin nɛ bumo be asheŋ lubinɛ b wora na kikɛ e laŋɛ bumo so.5 Bumo be shɛŋ maŋ wɔEnyɛnpe Ebɔrɛ be asheŋ to.Amoso e beeŋ gberge bumo kusoenseŋ mur bumo cheche.6 Meeŋ di Enyɛnpe Ebɔrɛ na epaŋ,ŋkpal e ka nu ma kushunseŋ chɛ ma to so.7 Enyɛnpe Ebɔrɛ na e naasa ma eleŋ nsaa kuŋ ma.N yirda mo kashenteŋto.E chɛ ma to n shin nɛma kagbene fuli ma.Amoso meeŋ ji eyurnseŋ boŋ nshɛn di mo epaŋ.8 Enyɛnpe Ebɔrɛ nae naa sa mbe basa eleŋ.Mo e naa kuŋ nsaa mɔlgambe ewura laraso.9 Enyɛnpe Ebɔrɛ,mɔlga fo basa;nɛfa fo basa laraso.Baa keni bumo sofanɛ kananɛ mbolpɔkpapobee keni mbe mbɔlpo sona mbanaayɔ na.

Enyɛnpe Ebɔrɛ be ebɔl ashi afugboŋ to be asheŋ291 Menyi emalaika nɛ men wɔebɔrɛso e di Enyɛnpe Ebɔrɛ na epaŋ,ŋkpal mbe kemaŋkura nɛ eleŋ so.2 Men di mbe ketrenɛ k kɔ kemaŋkura na epaŋ;nseŋ bunyaŋ mo ŋkpal e ka ducheembi nsaa kɔ kemaŋkura so.3 Enyɛnpe Ebɔrɛ nabe ebɔl bee gbri teku so nnafanɛ bɔrɛ ka bee ponte na.4 Enyɛnpe Ebɔrɛ nabe ebɔl kɔ eleŋ nna;nɛ mbe kamalga kɔyuku kumo to.5 Enyɛnpe Ebɔrɛ be kamalgabee buri ndibi nɛ baatre sida na to nna.K bee buri sida be ndibinɛ a wɔ Lebanɔn be kebeegboŋna so burburbi nna.6 Enyɛnpe Ebɔrɛ nabe kamalga e naa shin nɛLebanɔn be kebeegboŋ nabee tɛto fanɛ kenabi,nɛ Hɛɛmɔn be kebeegboŋmalɛ bee tɛto fanɛ gbolu fɔlbi.7 Enyɛnpe Ebɔrɛ be kamalgabee nyɛkpɛ nna fanɛbɔrɛ ka nyɛkpɛ na.8 Enyɛnpe Ebɔrɛ na be kamalgabee shin nna nɛ keshishɛrsawulebee gbuŋgbuŋ to.Mbe kamalga e shin nɛ Kadɛshbe keshishɛrsawule gbuŋgbuŋ to.9 Enyɛnpe Ebɔrɛ be kamalgae naa shin nɛ ndibigboŋbee gbuŋgbuŋ to;nɛ kupo to be ndibi be afantaŋbee chuge a tɔr;nɛ basa nɛ b wɔ mbe bɔrɛlambu na tobee ponte a kaŋɛ fanɛ kemaŋkurae baa la Enyɛnpe Ebɔrɛ peya.10 Enyɛnpe Ebɔrɛ na e naa ji kuwuranchuaana nɛ a wɔ nchiŋ gba so.E bee ji kuwura nna mbaanaayɔ.11 Enyɛnpe Ebɔrɛ nae naa sa mbe basa eleŋ,nsaa nɛfa bumo nɛ kagbenewushi.

Kechɔrɔ be kabɔrɛkule be asheŋ301 Enyɛnpe Ebɔrɛ, meeŋ fur fo;ŋkpal fo ka mɔlga mansaa maŋ shin nɛ ma doŋanaji eyur ŋkpal b ka pɔɔ ma so so.2 N shu n tre fo Enyɛnpe ma Ebɔrɛ;nɛ fo chɛ ma to,3 nsaa maŋ shin nɛ n yɔ nchaŋ to.N daa gbar nchaŋ be kɔnɔ nna,nɛ fo mɔlga ma, a maŋ shin nɛ n wu.4 Menyi nɛ menyee ji kashenteŋ nae boŋ nshɛ n chɔrɔ Enyɛnpe Ebɔrɛ,ŋkpal asɔ lela nɛ e wora n sa anyi na so.5 E maa nya agbo a chɛr;Mbe kelela bre wɔtɔ nnan sa esa saŋɛ nɛ e wɔ ŋkpa to kikɛ.Kushu beeŋ tiŋ m ba kanyɛso,ama kare tea ka chɛ nɛ kagbenefuli ba.6 Ŋ ka daŋ nya asɔ nɛ mee sha na;n daŋ fɛ nna fanɛ shɛŋmaaŋ naŋ tir ma kikɛ.7 Enyɛnpe Ebɔrɛ,fo daŋ wora ma kelela,n sa ma eleŋ fanɛ kebeegboŋ na.Ama fo ka pal kaman n sa manɛ kufu pɛ ma ga.8 Fo Enyɛnpe Ebɔrɛ nanɛ mee shu a tre,fanɛ fo wu ma kuwɔr.9 Manɛ be tɔnɔ nɛ ma luwukɔ n sa fo?Manɛ nɛ ma keyɔ nchaŋ tobeeŋ wora fo?Bubuni beeŋ tiŋ n fur fo a?Baaŋ tiŋ m malga fo kashenteŋjinɛ alelasheŋ be asheŋ a?10 Enyɛnpe Ebɔrɛ,jande, nu ma kekule,nseŋ wu ma kuwɔr n chɛ ma to.11 Fo e chɛrga ma kushuŋ ki kayurji;nɛ m maŋ naŋ buukagbenejijaso be asɔbuuso.12 Amoso m maaŋ lo ma kɔnɔ.Enyɛnpe Ebɔrɛ, meeŋ fur fo,a di fo ketre epaŋ mbaanaayɔ.
         
            

         
      

   
      
         31
Yirda be kabɔrɛkule be asheŋ311 Fo Enyɛnpe Ebɔrɛ nakutɔ nɛ m ba nɛ fo kuŋ ma.Sa maŋ shin nɛ n ji anishinyɔr.Enyɛnpe, jande, sɔ ma n yige;ŋkpal fo ka la esa niŋiso so.2 Nu ma kekulenseŋ mɔlga ma manaŋ.Baa la ma kefaltagboŋ,nɛ kumɔlga be kakpa lemponɛ mee nya kumɔlga fo kutɔ.3 Fo Enyɛnpe Ebɔrɛ na,e la ma kefaltagboŋ a kuŋ ma.Amoso baa juŋkpara ŋini ma ekpa lela na;nɛ fo ketre e nya kemaŋkura.4 Kuŋ ma ashi ajigbelɛnɛ ma doŋana sho ma to,n shin nɛ n nya kumɔlga.5 Enyɛnpe Ebɔrɛ,fo e naa keni ma so.Jande mɔlga ma ŋkpal foka la eshenteŋjipo so.6 Ŋ kishi basa nɛ baa shuŋ agbirnɛ a maŋ la shɛŋ na ga.Fo Enyɛnpe Ebɔrɛ na nɛ n yirda.7 Ma kagbene beeŋ fuli ma, nɛ n ji eyurŋkpal fo kasha nɛ k maa loge na so.Fo wu ma etɔrɔ nɛ awurfoŋnseŋ chɛ ma to.8 Fo maŋ yige ma n wɔtɔma doŋana be enɔ to.Ama fo sɔ ma n yige,nɛ n nya ma kumu a ji.9 Enyɛnpe Ebɔrɛ wu ma kuwɔrŋkpal tɔrɔ nɛ n wɔtɔ so.N shu nɛ ma anishi puŋi m puŋi;hale ma eyur to kikɛ bee besa ma.10 Kagbenejija shin nɛ n bel katiŋso;nɛ kebɔltofinfin bee ku ma ŋkpa so.Awurfoŋ shin nɛ ŋ ki esa pɔso,nɛ ma awibi to maŋ naa kɔ eleŋ.11 N doŋana nɛ ma bechenashapokikɛ bee keni ma jiga nna.Ŋ ki kusɔ ŋana so n teriana kutɔ,nɛ baa wu ma nsaa shile.12 B teŋ ma so nna fanɛ esa nɛ e wu,nɛ ŋ ki fanɛ kapɛlanfu na.13 N nu basa ka bee kuli ma,nɛ kufu pɛ ma ga.B yɛ, baa kre ma ŋkre nna,a fin ma nɛ b mɔ.14 Ama ma yirda deŋ fo so nna.Enyɛnpe, fo e la ma Ebɔrɛ.15 Ma ŋkpa wɔ fo enɔ to nna.Mɔlga ma ashi ma doŋananɛ b ju a buu ma sosaŋkama na kutɔ.16 Wu fo kenya kuwɔrnseŋ mɔlga ma,ŋkpal fo kashanɛ k maŋ kɔ ekar na so.17 Enyɛnpe Ebɔrɛ,fo nɛ mee shu a tre.Sa maŋ shin nɛ anishinyɔre ji ma.Ama shin nɛ basa lubi bree ji anishinyɔr,hale n ya wu n yɔ nchaŋ to.18 Shin nɛ befɛpo nae lo bumo be nnɔ.Bumo e naa wu bumo be amunsaa keni basa niŋiso jiga na.19 Fo kelela shi m baŋ so;nɛ fee sha kebaawora basanɛ baa ŋana fo kelela.Ekama nyi fo kelela nɛ kananɛfee kuŋ basa nɛ b yirda fo.20 Fee kuŋ bumo ashi basanɛ baa kre bumo ŋkre lubibe enɔ to nna,nsaa ta bumo a gelge kategenɛ asheŋ nɛ bedoŋ bee kua deŋi bumo.21 Kapandi e baa la Enyɛnpe na peya.Ŋkpal manɛ so e ŋini ma kashagboŋ,saŋɛ so nɛ bedoŋ kulti ma n wɔtɔfanɛ kananɛ benapo bee kulti kadegboŋnɛ b pɔr egbal ŋ kulti a wɔtɔ na.22 Kufu daa kɔ ma nna,nɛ n daa fɛ fanɛ Ebɔrɛ ju maashi mbe anishito nna.Ama n shu n tre mofanɛ e chɛ ma to,nɛ e nu ma kekule.23 Menyi Ebɔrɛ be basae baa sha Enyɛnpe na.Ŋkpal manɛ so,e bee kuŋ beshenteŋjipo nna,nsaa gberge kamoowuwuraanabre kusoe kananɛ k daga bumo.24 Amoso menyi kikɛ nɛ men be yirdadeŋ Enyɛnpe Ebɔrɛ na so na,e baa kɔ eleŋ nsaa leŋ men be amu to.

Ketampaŋ be kabɔrɛkule be asheŋ321 Kagbenefuli la bekamanɛ Ebɔrɛ ta bumo be alubim paŋ bumo na peya nna.Bumo nɛ e ta bumobe aworandeso ŋ kɛ bumo na.2 Kagbenefuli la esa nɛEnyɛnpe Ebɔrɛ maŋ naa nyiŋimbe alubi na peya nna.Mo e maŋ ta kulubi kikɛŋ ŋana mbe kagbene to na.3 Ŋ ka daa maŋ tubaashi ma alubi to na;egbɛ ko daa deŋ ma so nnaŋkpal kare chɛ kikɛ be kushu so.4 Fo kasogberge daa wɔ ma sokapa nɛ kanyɛ nna;nɛ ma eleŋ kikɛ loge fanɛ ketarsobe epeŋi ka shin nɛ nchu feeto na.5 Nɛ n tuba nseŋ kaŋɛ fo ma alubi kikɛ.M maŋ naŋ ta kulubi kikɛ n ŋana;nɛ fo ta ma alubi kikɛ m paŋ ma.6 Amoso fo kama nɛ fee ŋana Ebɔrɛ,nsaa wɔ tɔrɔ to, fo kule mo.Saŋɛ na so, tɔrɔ be awɔrfoŋ nɛ k dufanɛ nchu ka to chufulgboŋa ba eleŋso na maaŋ sulɔ fo n yɔ.7 Fo e la ma eŋanakpa.Fo alɛ beeŋ mɔlga ma ashi tɔrɔ to;nɛ m boŋ nshɛ awɔrsoŋkpal fo ka mɔlga ma so.8 Fo yɛ feeŋ ŋini maekpa nɛ meeŋ bɔla so.Feeŋ ji ma asoetonseŋ keni ma so.9 Amoso n sa maŋ wulifanɛ gbaŋɛ ŋko kurma;nɛ baa wɔtɔ kebarga ŋko efɔlpɔɛŋ nɛ e bee shulia sa mo nyɛnpe na.10 Belubiworapo beeŋ luriawurfoŋ be yiri yiri to.Ama Enyɛnpe Ebɔrɛ nabeeŋ ta mbe kashanɛ k maa loge na ŋ kuŋbasa nɛ b yirda mo na bre.11 Amoso, menyi bekamanɛ menyee wora asheŋ niŋiso na;e shin nɛ men be ŋgbenee fuli menyi nɛ men ji eyur;ŋkpal kusɔ nɛ Enyɛnpe na wora so.Menyi nɛ menyee wora mo kasonu nae boŋ nshɛ kagbenefuliso.

Kapandi be kashɛ be asheŋ331 A daga fanɛ menyi bekamanɛ menyee wora asheŋ niŋiso na;e boŋ nshɛ kagbenefulisoŋkpal kusɔ nɛ Enyɛnpe na wora so.Menyi nɛ menyee wora mo kasonu na;e boŋ nshɛ kagbenefuliso n fur mo.2 Men ta alaŋsɔ n fur mo.Men ta ejaŋjilaŋ n laŋm boŋ nshɛ n dele mo.3 Men boŋ nshɛ popɔr n dele mo.Men laŋ ejaŋjilaŋ kenyiso,nseŋ cha awɔr kagbenefuliso.4 Ŋkpal manɛ so,Enyɛnpe Ebɔrɛ na be kamalgala kashenteŋ nna.Nɛ mbe asheŋ woraso niŋi,nɛ esa beeŋ tiŋ n yirda mo.5 Kusɔ nɛ k niŋi ekpa nɛkebaaji asheŋ nɛ amo be ekpa so;nɛ Enyɛnpe Ebɔrɛ na bee sha.Mbe kasha nɛ k maŋ kɔ ekar nabɔlɔ durnya kikɛ to nna.6 Enyɛnpe Ebɔrɛ na be kamalga sonɛ e bɔla n to esoso.E malga nna nɛ epeŋi nɛ kufɔlnɛ achɛkpabi lar.7 Mo e gbargbar teku be nchu kikɛn wɔtɔ kakpa koŋwule.Mo koŋwule na e koli nchu nan wɔtɔ kakpa chiŋgeliŋ to fanɛ ebu na.8 Kasawule so ebi kikɛe shuŋ Enyɛnpe na,nɛ durnya to be basa kikɛe bunyaŋ mo.9 Mo e malga nɛ durnya fara.Mo e kaŋɛ nɛ kusɔ kama ba.10 Enyɛnpe Ebɔrɛ nae naa jija efuliana be ŋkre.Mo e naa kuŋ bumo be nfɛralubiana ekpa.11 Kusɔ nɛ Enyɛnpe na kre brewɔtɔ nna mbaanaayɔ.Kusɔ nɛ e yili maa chɛrga kikɛ.12 Kagbenefuli la efuli kama so ebinɛ bumo be Ebɔrɛ la Enyɛnpe napeya nna.Kagbenefuli la bekama nɛ e larafanɛ b baa la mbe basa napeya nna.13 Enyɛnpe Ebɔrɛ na wɔebɔrɛso nna a wu basa kikɛ.14 E wɔ kakpa nɛ e bee jikuwura na nna nsaa keni kasetoa wu basa nɛ b wɔ durnya to kikɛ.15 Mo e sa bumo nfɛra nɛ baa fɛ asheŋ.Amoso e nyi kusɔ kama nɛ baa fɛ.16 Mannɛ ewura be benapo be eleŋ so,nɛ e bee tiŋ a kɔ a pɔɔ so.Mannɛ benapo gba be eleŋ so,nɛ baa tiŋ a kɔ kena a pɔɔ so.17 Egbaŋɛ nɛ b kɔ a kɔ kenabe eleŋgboŋ na maaŋ tiŋm mɔlga esa ŋko ŋ kuŋ mo.18 Enyɛnpe Ebɔrɛ na bee kenibekama nɛ baa wora mokasonu so nna;nɛ mbe kasha nɛ k maa loge namalɛ wɔ bekama nɛ b yirdamo na so.19 E bee mɔlga bumo nnanɛ b maa wu manaŋ,nsaa sa bumo ŋkpaakoŋgboŋ be saŋɛ.20 Enyɛnpe Ebɔrɛ na tonɛ anyi be tama wɔ.Mo e la anyi be ekumponɛ echɛtopo.21 Anyi be ŋgbene fuli anyi nna;ŋkpal an ka yirda mbe ketre so.22 Enyɛnpe Ebɔrɛ, an ka ta anyibe yirda n wɔtɔ fo to ere,shin nɛ fo kasha nɛ k wɔtɔmbaanaayɔ na e baa wɔ anyi so.

341 Meeŋ baa fur Enyɛnpe na saŋkama.M maaŋ yige mbe kechɔrɔ kikɛ.2 Meeŋ fur mo ŋkpal kusɔ nɛ e wora so,nɛ bekama nɛ baa ji awurfoŋ nae nu kumo be loŋ nɛ bumo be ŋgbenee fuli bumo.3 Men ba chɛ ma to nɛ an malgaEnyɛnpe na be keshi be asheŋ.Men shin nɛ an cha abarn fur mbe ketre.4 Ŋ kule Enyɛnpe Ebɔrɛ nanɛ e nu ma kekule,nseŋ sɔ ma n yige ashi asɔnɛ a bee da ma kufu na to.5 Bekama nɛ bumo be anishiyuu mo so be ŋgbenebee fuli bumo nna.Bumo alɛ maaŋ ji nyɔmɔ kikɛ.6 Mo nɛ betentaŋasepo bee shu a tre,nɛ e bee nu bumo be kushu,nsaa mɔlga bumo ashi bumobe etɔrɔ to na.7 Enyɛnpe be emalaika bee kultibekama nɛ baa bunyaŋ mo nna a wɔtɔ,nsaa mɔlga bumo ashi kenishipere to.8 Nɛ fo firgi n taga Enyɛnpe na to,feeŋ wu fanɛ e walɛ.Nɛfa la bekama nɛ baa nya kekuŋashi Enyɛnpe na to peya nna.9 Bekama nɛ b la Enyɛnpe Ebɔrɛbe basa na e bunyaŋ mo.Ŋkpal manɛ so,e bee sa bumo nɛ b yirda mo naasɔ nɛ a tir bumo nna saŋkikɛ.10 Ebuluŋ gba bee kaa di akoŋama bekama nɛ baa woraEnyɛnpe na kasonu bre,maa fin kusɔ lela a gben.11 Ma mbia, men kaŋ kusoe n nu;nɛ n ŋini menyi kananɛmenyeeŋ baa bunyaŋ Enyɛnpe na.12 Menyeeŋ baa sha kenukebaawɔtɔ to be ebel a?Menyeeŋ baa shaefute tenteŋ nɛ kagbenefuli a?13 Kumo ere men sa maatuge malga lubi,ŋko n shin nɛ men be nnɔe baa ku efɛ.14 Men yige alubi be kebaaworansaa wora alela;meeŋ baa kɔ a fin kagbenewushiashi men be ŋgbene to.15 Enyɛnpe Ebɔrɛ na bee kenibasa nɛ baa wora asheŋ niŋiso sonsaa nu bumo be kekule nna.16 Ama e bee pal kaman nnaa sa alubiworapo bre.Bumo alɛ baŋ wu e beeshin nɛ baa teŋ bumo sokuraa nna.17 Enyɛnpe Ebɔrɛ na bee nuesa nɛ e bee wora asheŋ niŋisobe kushu nna,nsaa mɔlga mo ashi mbe tɔrɔ to.18 Enyɛnpe Ebɔrɛ na taga basanɛ bumo be aba pɔ bumo na to nna.E bee mɔlga bekamanɛ b maŋ naa kɔ tama na nna.19 Basa lela bee kaa nya etɔrɔ damta nna.Ama Enyɛnpe Ebɔrɛ nabeeŋ mɔlga bumo ashi etɔrɔ na kikɛ to.20 Enyɛnpe Ebɔrɛ na e naa kuŋ bumo.Bumo be kuwibi koŋwule gba maaŋ bu.21 Alubiworapoana be asheŋ lubibee kilgi nna a ji bumo.Ebɔrɛ beeŋ gberge bekamanɛ b kishi mbe basa kusoe.22 Enyɛnpe Ebɔrɛ nabeeŋ mɔlga mbe basa.E beeŋ kuŋ bekama nɛ baa finkekuŋ ashi mo kutɔ na.

Kechɛto be kabɔrɛkule be asheŋ351 Enyɛnpe Ebɔrɛ,kɔ bekama nɛ baa kɔ ma na;nseŋ kuŋ bumo nɛ baa kuŋ maekpa na ekpa.2 Chɛ ma to nseŋ kuŋ ma.3 Maŋ fo kekpa nɛ chutre soŋ kuŋ bumo nɛ b jua bɛ ma so na ekpa;n shin nɛ m pin fanɛfo e la ma emɔlgapo.Nase kɔnɔ fanɛ feeŋmɔlga ma.4 Shin nɛ bekama nɛ baafin ma nɛ b mɔ nae ji anishinyɔr nseŋ kɔ n tɔr.Shin nɛ bekama nɛ baa kre maŋkre lubi na kikɛ e wultom bɛta kaman.5 Shin nɛ b ki fanɛ afɔfɔnɛ afu bee foŋ a lɛ na,saŋɛ so nɛ Enyɛnpe be malaikabee ŋin bumo na.6 Shin nɛ bumo be ekpa toe ki tentembiri nsaa fɛrge,saŋɛ so nɛ Enyɛnpe be malaikaju a bɛ bumo so na.7 M maŋ wora bumo shɛŋnɛ b fe ma kejigbelɛ;nseŋ kur kemaŋ chiŋgeliŋn nase fanɛ n tɔr to.8 Ama kemur beeŋ purgi bumo.Bumo gbagba be ajigbelɛnɛ b fe na beeŋ kilgi m pɛ bumo.Baaŋ tur amaŋ nɛ bumogbagba kur na to.9 Nɛ ma kagbene e fuli maŋkpal Enyɛnpe Ebɔrɛ na so;nɛ n ji eyur ŋkpal e ka mɔlga ma so.10 Nseŋ ta ma kagbene kikɛŋ kaŋɛ Enyɛnpe na le:“Esa kama maŋ du fanɛ fo.Fo e naa kuŋ bepɔshipoashi belempo be enɔ to,nsaa mɔlga betirpoashi basa lempo be kamɛaŋ to.”11 Belubiworapo bee ku efɛa ji shɛda a gbiti ma.Baa ku ma kɔnɔ a kaŋɛ fanɛn wora asɔ nɛ m maŋ nyiamo be asheŋ gba.12 Baa ta alubi nna a kama alela be kukɔ;nɛ kenawule nɛ kebɔltofinfintɔr ma so.13 Ama b ka bee lɔ,kagbenejijaso be asɔbuuso nɛ m buu;m mɔn ma kumu ajibi;m bar ma kumu ase ŋ kule Ebɔrɛ14 fanɛ kananɛ meeŋ woran sa n teri ŋko n niopibi na.N shu kagbenejijaso nna fanɛŋ ka bee shu n nio be keeli na.15 Ama asheŋ ka tu ma erebumo be ŋgbene fuli bumo nnanɛ b shɛr a wora ma eyurto.Nɛ befɔ kulti ma n wɔtɔa bri ma, nɛ b la ma to.16 B wora ma eyurto nnafanɛ kananɛ basa nɛ b maa ŋanaEbɔrɛ bee wora ebobi eyurto na;nsaa keni ma yurkishi so.17 Enyɛnpe Ebɔrɛ, feeŋ ba tase a keninɛ b baa wora ma le a?Mɔlga ma ashi basa lubi ere be enɔ to.Mɔlga ma ŋkpa ashi basa nɛ b du fanɛebuluŋ ere be enɔ to.18 Saŋɛ na so meeŋ chɔrɔ foashi fo basa nɛ b shɛr be anishito;nseŋ yili bumo to n fur fo.19 Sa maŋ shin nɛ ma doŋana,befɛpo na, be ŋgbene e fuli bumoŋkpal b ka pɔɔ ma so so.Sa maŋ shin nɛ bumo nɛ b kishi makenyanyaŋɛso na e mushe maŋkpal ŋ ka wɔ tɔrɔ to so.20 B maa malga kelɔposo kikɛ.B wɔtɔ nna a ku efɛ a sa basanɛ ma nɛ bumo wɔtɔkagbenewushiso na.21 Baa nya manaŋ a ku asheŋa deŋi ma nna; nsaa ponte a kaŋɛ le:“An gbagba be kenishi e wukusɔ nɛ fo wora.”22 Enyɛnpe Ebɔrɛ,fo gbagba wu kesheŋ ere.Amoso sa maŋ lo to.Enyɛnpe Ebɔrɛ,sa maŋ yɔ kufɔ ŋ ka ma.23 Niŋi to, ŋ koso m ba kuŋ ma.Enyɛnpe, ma Ebɔrɛ;ba kɔ n sɔ ma.24 Enyɛnpe Ebɔrɛ,ŋkpal fo ka la esa niŋiso so,n shin nɛ b pin fanɛ m maŋ wora n foe.Sa maŋ shin nɛ ma doŋana e mushe ma.25 Sa maŋ shin nɛ b kaŋɛ le:“Mannɛ mo nde a?An nya mo n wɔtɔ enɔ to a!”26 Shin nɛ bumo nɛ bumo be ŋgbenebee fuli ŋkpal ma awurfoŋ so nabe nfɛra e wea to nɛ b kɔ n tɔr cheche.Shin nɛ bumo nɛ baa kaŋɛ fanɛb bɔ ma na e ji nyɔmɔ nseŋ sipa.27 Shin nɛ bumo nɛ baafin fanɛ n ji n lar na e cha awɔrkagbenefuliso ŋ kaŋɛ le:“Kemaŋkura e baa la Enyɛnpe na peya,Mbe kagbene e naa fuliŋkpal mbe kenya be nɛnɛ so na.”28 Nɛ m malga kananɛ fee woraasheŋ niŋiso be asheŋ,nseŋ fur fo kachɛ lelemu.

Dimɛdi be alubi nɛ Ebɔrɛ be alelasheŋ be asheŋ361 Belubiworapo maa sa Ebɔrɛ bunyaŋ.Alubi nawule be asheŋ nɛ baa fɛashi bumo be ŋgbene to.2 Ŋkpal b kaa bee sha bumo gbagbabe amu ga so so;b maa wu alubi nɛ baa wora,hale nɛ baa kishi amo gba.3 Kafulesheŋ nɛ efɛ e bɔlɔbumo be nnɔ to.Bumo be nfɛra maa ŋinibumo kebaawɔtɔ lela;bumo alɛ maa wora kelela.4 B dese bumo be edesekpa gbaalubi be kewora be ŋkre nɛ baa kre.B maa wora asheŋ lela kikɛ.Kulubi kama malɛ maa choŋ bumo so.5 Enyɛnpe Ebɔrɛ, fo kashenteŋjinɛ kasha nɛ fo kɔ a sa basa shi ga.Kumo alɛ maa chɛrga;k bee fo kaplɛkama,hale esoso nɛ awɔlpa to kikɛ.6 Fo asheŋ woraso niŋi ekpa nnansaa du fanɛ kebeegboŋnɛ k maa gbuŋgbuŋ na.Kananɛ fee mige basa be asheŋ toa ji asheŋ nɛ amo be ekpa sodu chiŋgeliŋ fanɛ teku nna.Fo enɔ to nɛ edimɛdinɛ asɔbɔya kikɛ wɔ.7 Fo kasha nɛ k maa chɛrgansaa maa loge na du fanɛ shuwa nna;nɛ bebɔlpo nɛ basagboŋ kikɛbee nya kekuŋ ashi fo kiyoyul to.8 Fee wora kejigboŋ nna a safo befɔ ashi fo laŋ to.Fo kasha nɛ fo kɔ a sa anyi nabaŋ anyi be nfɛra so.9 Fo kutɔ nɛ ŋkpa kikɛ shi;nɛ fo kefulto bee bugianyi be anishi nɛ anyee pin fo.10 Enyɛnpe Ebɔrɛ, baa ŋini bekamanɛ b nyi fo na kasha saŋkama;nsaa wora bumo nɛ baa woraasheŋ niŋiso na kelela.11 Sa maŋ shin nɛ kanyishawuraanae baa kɔ ma, ŋko n shin nɛkumukpakpasowuraanae ju ma n lɛ.12 Keni kakpa nɛ belubiworapoana,tɔr a dese.Bumo alɛ maaŋ naŋ tiŋ n worashɛŋ kikɛ.

Keyirda Ebɔrɛ be asheŋ371 Sa maŋ shin nɛ belubiworapoanabe asheŋ woraso e baa fɔŋ fo,ŋko n shin nɛ bumo be kanya be asheŋe baa besa fo.2 Ŋkpal manɛ so, b du fanɛafitiri ŋko afantaŋ bumbuŋ nna,b maa chɛr nsaa wɔl a wu.3 Yirda Enyɛnpe Ebɔrɛ na,nsaa wora alelasheŋ.Saŋɛ na so feeŋ chenakasawule ere so n nya kekuŋ.4 Shin nɛ fo kagbene e baa fuli fo ga;ŋkpal fo ka bee wora Enyɛnpe Ebɔrɛ nabe aparsheŋ so.Mo alɛ beeŋ baa wora kusɔnɛ fee sha a sa fo.5 Shin nɛ Enyɛnpe Ebɔrɛ nae baa juŋkpar fo kusɔ kama to.Yirda fanɛ e beeŋ chɛ fo to.6 Shin nɛ fo asheŋ woraso niŋisoe baa kpa edɛ fanɛ karechɛ,nɛ kananɛ fee ji asheŋnɛ amo be ekpa so,e baa di efuli fanɛ kapiidi be epeŋi.7 Baa kɔ kanyiti a jo Enyɛnpe be saŋɛ.Sa maŋ shin nɛ k baa tɔrɔ foŋkpal asheŋ ka bee nite nɛnɛa sa belubiworapo so.8 Saa maa nya agboŋko a wora asheŋ agbo so.Agbo bee yɛra esa alubi to nna.9 Alubiworapoana kikɛ beeŋ mur.Ama bekama nɛ b yirdaEnyɛnpe Ebɔrɛ na brebeeŋ ji kasawule ere so be tɔnɔ.10 K maaŋ chɛr nɛ alubiworapoana e mur,nɛ fo keni n fin bumo ŋ gben.11 Ama bebɔlpo bre beeŋ jikasawule ere so be tɔnɔ;nseŋ nya kagbenewushi gboŋgboŋi.12 Belubiworapo bee krebasa lela asheŋ lubi nna,nsaa keni bumo yurkishiso.13 Ama Enyɛnpe Ebɔrɛ nabee mushe belubiworapo nna,ŋkpal bumo be kasogbergebe saŋɛ ka maaŋ chɛr nseŋ ba so.14 Belubiworapo bee pe nsaŋɛ nnansaa gberge bumo be ata toa fin betirpo nɛ betentaŋaseponɛ basa nɛ baa wora asheŋ niŋisonɛ b mɔ.15 Ama bumo gbagba be nsaŋɛ nabeeŋ kilgi n da bumo m mɔ,nɛ bumo be ata na e buri to.16 Kebaa kɔ kebaawɔtɔ niŋisonsaa la etirpobɔ kebaala damawuransaa la alubiworapo.17 Ŋkpal manɛ so,Enyɛnpe Ebɔrɛ na beeŋ jijabelubiworapo be eleŋ kikɛ;nseŋ sa bumo nɛ baa bɔla mbeekpa niŋiso so na eleŋ.18 Enyɛnpe Ebɔrɛ na e naa kenibekama nɛ baa wora mo kasonu so.Kusɔ kama nɛ mo alɛ sa bumobeeŋ baa la bumo peya mbaanaayɔ.19 B maaŋ ji awurfoŋ jɛrbi be saŋɛ.Akoŋ be jemanɛ malɛ,bumo ere beeŋ baa kɔajibi yɛlyɛla so.20 Ama belubiworapo,nɛ b la Ebɔrɛ mo doŋana na bre,beeŋ foe fanɛ kananɛ edishibee shi edɛ to a lar a foe na.21 Belubiworapo bee paŋ asɔ nna,nsaa kini keka.Ama basa nɛ baa wora asheŋnɛ a niŋi na bre bee bugikagbene nna a kɛ basa asɔ saŋkama.22 Basa nɛ Enyɛnpe Ebɔrɛ nɛfa na,e naŋ ji kasawule ere so be tɔnɔ.Ama bekama nɛ Ebɔrɛ sho kɔnɔ nabre beeŋ mur.23 Nɛ esa be asheŋ woraso baa fuliEnyɛnpe Ebɔrɛ na be kagbene;e bee ŋini mo kananɛ e beeŋ baatia mbe aya nna.24 E fiti gba, e maaŋ tɔr;ŋkpal manɛ so,Enyɛnpe Ebɔrɛ gbagbae naŋ pɛ mo to n yili.25 Yili ma kebiato kikɛ m bafo ma mbel to;m maŋ naŋ wu Enyɛnpe Ebɔrɛka kplaŋ esa lela so;ŋko n wu esa lela be mbiaka ta kawie a na a kule ajibi.26 Ama baa nya a ji nɛnɛ nna,nsaa bugi kagbene a kɛbasa asɔ yɛlyɛla so;nɛ bumo be mbia malɛbee nya nɛfa.27 Yige asheŋ lubi be kebaawora;nseŋ fara a wora alelasheŋ.Saŋɛ na so fo kaman to ebibeeŋ nya kasawule ere son chena mbaanaayɔ.28 Ŋkpal manɛ so,Enyɛnpe Ebɔrɛ na bee shabekama nɛ baa wora asheŋnɛ amo be ekpa so na nna.Mo alɛ maaŋ kplaŋ bekamanɛ baa ji kashenteŋ so.Enyɛnpe na beeŋ baa kuŋ bumo,ama e beeŋ mur belubiworapobre be kaman to ebi.29 Kasawule ere beeŋ baa la basanɛ baa wora asheŋ nɛ a niŋi na peya,nɛ b chena kumo so mbaanaayɔ.30 Kanyiasheŋ be mmalgae naa lar esa nɛ e bee woraasheŋ nɛ a niŋi be kɔnɔ to,nɛ mbe kudonduloŋ bee tugeasheŋ nɛ a niŋi ekpa.31 E ta Ebɔrɛ be mbra na nnan wɔtɔ mbe kagbene to;amoso e bee pere kenishi nnaa bɛ kumo so saŋkikɛ.32 Belubiworapo bre beeŋana nna a finbasa lela nɛ b mɔ.33 Ama Enyɛnpe Ebɔrɛ nawɔ basa lela kutɔ nna;nsaa beeŋ malga n sɔ bumo n yige;saŋɛ nɛ baŋ bar bumo demujikpa na.34 Ta fo yirda n wɔtɔ Enyɛnpe na to,nsaa bɛ mo so.E beeŋ shin nɛ fo chena kasawule ere son wu kananɛ belubiworapo beeŋ mur.35 N wu amukpakpasowuraanaka puni basa n nyalɛ;fanɛ kananɛ ndibi bee daŋa walɛ nɛnɛ ashi kasawule lela so na.36 Ama k maaŋ chɛr ko nɛ b foe;nɛ ŋ keni nɛ b maaŋ naa wɔtɔ.37 Keni, asheŋ lela bee jobasa nɛ baa ji kashenteŋnsaa maa wora a foe;nsaa fin kayurwushi nabe kaman to ebi nna.38 Ama alubiworapoananɛ bumo be kaman to ebi kikɛbeeŋ mur.39 Enyɛnpe Ebɔrɛ nae naa kuŋ mbe basa,nsaa mɔlga bumo tɔrɔ be saŋɛ.40 Enyɛnpe na e naa mɔlga bumo;ashi alubiworapoana be enɔ to,ŋkpal b kaa bee fin kekuŋashi mo kutɔ so.

Tɔrɔ be jemanɛ be kabɔrɛkule be asheŋ381 Enyɛnpe Ebɔrɛ,sa maŋ nya agbo n fiɛ ma so,ŋko ŋ gberge ma kusoe.2 Fo to ma fo atanyembinseŋ ta fo enɔ ŋ ŋmɛa ma.3 Ma eyur kikɛ bee besa nnaŋkpal fo agbo so,nɛ mee nu ebesa ma awibi to,4 nɛ ma alubi wora ma so egbɛhale a buri ma to.5 Ŋkpal ma kawuli so,ma eyur kikɛ kɔ achuunɛ a bɛ a dufɛ nna.6 Ma eyur banto nna nɛ n nyɔŋ toa tekeŋto saŋkama.7 Ma kaman bel edɛ nnaa besa ma pelpelpel.Ma eyur kikɛ maŋ kɔ alenfia.8 Ma eyur kikɛ bɛa ma to nna,nɛ eleŋ fimbi kikɛ maŋ naa wɔ ma to.9 Enyɛnpe Ebɔrɛ,fo nyi ma asheŋ tirsonɛ ma kushuto nɛ meeshuto kikɛ.10 Ma kagbene bee to nna pep pep pep,nɛ ma eleŋ kikɛ logenɛ ma anishi ki m perea maŋ naa wu.11 Ŋkpal ma achuu na so,n nekpaana nɛ ŋ kurgepoanabee gelge ma nna;hale n niopibiana gbamaŋ naa taga ma to.12 Bumo nɛ baa fin ma luwubee sho ma ajigbelɛ nna;nɛ bumo nɛ baa fin ma nɛ b jijamalɛ bee kre ma ŋkre lubikarechɛ kikɛ.13 Ŋ ki fanɛ kpawu nna,m maŋ naa nu.Ŋ ki fanɛ neemu nna,m maŋ naa tiŋ a malga.14 Ŋ ki kpawu nna nɛ ma kɔnɔmaaŋ naŋ tiŋ n tuge shɛŋ.15 Fo Enyɛnpe Ebɔrɛ nanɛ n yirda;amoso, jande wora kusɔ ko.16 Sa maŋ shin nɛ b wora ma eyurto;ŋko a wu bumo be amu n wɔtɔ maŋkpal ŋ ka fɛrge n tɔr so.17 Ŋkpal ma eyur to be ebesa damta so,mee shin nɛ n lar n tɔr nna.18 Ŋ kaŋɛ fo ma alubi kikɛ,nɛ kananɛ n tuba n lar amo to.19 Bedoŋ lempo damtae kishi ma kenyanyaŋɛso.20 Baa ta kulubi nna a kama kelela be kukɔ,nsaa malga a gbiti maŋkpal ŋ kaa bee wora alela so.21 Enyɛnpe Ebɔrɛ,sa maŋ kini ma n lɛ!N nyɛnpe, sa maŋ yɔ kufɔ ŋ ka ma.22 Fo e naa chɛ ma to saŋkama;Amoso jande wora manaŋm mɔlga ma.

Alubi be ketampaŋ be kabɔrɛkule be asheŋ391 Ŋ kaŋɛ fanɛ meeŋ baa de so,nɛ ma kudonduloŋ maaŋ wora alubi.N yɛ, meeŋ kre ma kɔnɔ so,saŋɛ nɛ ma nɛ basa lubi wɔtɔ na.2 Ŋ ka loto n yili shruuma maa malga kelela na,nɛ ma eyur to be ebesanɛ tɔrɔ na wora kishi n ti so.3 Nɛ kewora fanɛ edɛka bee chɔɔ ma eyur to na.M baa fɛ kumo be asheŋ,k bee chɔɔ ma to ga nna.Ndoŋ nna nɛ ŋ kaŋɛ le:4 “Enyɛnpe Ebɔrɛ, jande ŋini makusɔ nɛ k beeŋ wora ma echefoso.Meeŋ wu naniere nna a?”5 Fo wora ma ŋkpa shiŋgblembi nna;nɛ nfɛ nɛ meeŋ ji maŋ la shɛŋ fo kutɔ.Dimɛdi be ŋkpa du fanɛafu ka ber n choŋ nna.6 K bee choŋ manaŋ manaŋ nnafanɛ kiyoyul na.Awurfoŋ nɛ anyee ji erekikɛ la fuloŋ nna.Anyee fin asɔ nnaa deŋi abar so a yilinsaa maŋ nyi esa nɛ e beeŋ baji amo be kapetɛ kachako so.7 Naniere, Enyɛnpe Ebɔrɛ,manɛ bre nɛ n naa fin?Ma tama deŋ fo so nna.8 Mɔlga ma ashi ma alubi to.Jande, sa maŋ shin nɛbewulpo e mushe ma.9 Fo e shin nɛ n ji le be awurfoŋn shin nɛ n lotoa maŋ bugi kɔnɔ ŋ kaŋɛ shɛŋ na.10 Fo maaŋ yige kebaa gbergema kusoe loŋ a?Ebɔl lar ma.11 Fee gberge dimɛdi kusoe alegaisoŋkpal mbe alubi so nna.Fee jija anyi be asɔ lela nnafanɛ kananɛ elala bee jija asɔbuuso na.Dimɛdi du fanɛ afu ka ber n choŋ nna.12 Enyɛnpe Ebɔrɛ,jande, nu ma kekule.Nu ma kushu nseŋ chɛ ma to.Anishichubi e bɔlɔ ma anishi kikɛ to.N du fanɛ efɔ nna ashi fo kutɔ,fanɛ kananɛ n nananyɛnanadaa la befɔ na.13 Sa maŋ naŋ nya agbo n wɔtɔ ma,saŋɛ na so meeŋ nya kagbenefuli gbrɛbipɔɛŋ nseŋ lar durnya ere to.

Kechɛto be kabɔrɛkule be asheŋ401 N ta kanyiti nna n joEnyɛnpe Ebɔrɛ na fanɛe chɛ ma to,nɛ e nu ma kekulenseŋ chɛ ma to.2 K du fanɛ n daŋ tɔrkemaŋ chiŋgeliŋ nɛ depɔbɔlɔ kumo to nna,nɛ e gberge man lara ashi kumo to.Nseŋ ta ma n yili kefalta so;kakpa nɛ m maaŋ naŋ nia.3 E sa ma kashɛ popɔr nna,nɛ m boŋ n fur mo,nɛ basa damta e wu kusɔ nɛEnyɛnpe Ebɔrɛ na wora,nsaa ŋana mo;saŋɛ na so, baaŋ ta bumobe yirda n deŋi mo so.4 Enyɛnpe Ebɔrɛ na bee nɛfabekama nɛ b yirda monɛ bumo nɛ b maa shuŋ agbirnɛ a la asɔ fuloŋ na nna.5 Enyɛnpe Ebɔrɛ,fo wora emamachisheŋ damta.Ŋkre nɛ fo kɔ n sa anyishi m pɔɔ anyi be nfɛra so.Esa kama maŋ du fanɛ fo.M maaŋ tiŋ ŋ kute fo asheŋworaso kikɛ.6 Mannɛ basa be esarga nɛ ŋkɛe naa bɔlɔ fo kenishi.Mannɛ esarga chɔɔsonɛ alubi be ketampaŋ be esarganɛ amo be ŋkɛ nɛ fee fin.Ama kusɔ nɛ k tir fo kashenteŋtoe la ŋ kaa beeŋ baa wora fo kasonu.7 Amoso nɛ ŋ kaŋɛ fanɛ ma nde na.Meeŋ wora asheŋ nɛ b sibɛ n wɔtɔfo mbra be kawɔl na to fanɛ m bɛ so na;Kumo e kaŋɛ le na:8 “Kebaa wora fo aparsheŋe naa fuli ma kagbene,amoso n ta fo mbra n wɔtɔma kagbene to nna.”9 Meeŋ kaŋɛ kananɛ feemɔlga anyi saŋkamaashi fo basa be nshɛrgboŋ to.Enyɛnpe, fo nyi ŋ ka maaŋ loma kɔnɔ to kikɛ.10 M maŋ ta fo kumɔlga be asheŋ nan wɔtɔ n nawule be kagbene to nna na.Ŋ ji fo kumɔlga nɛ fo kashenteŋjinɛ fo kasha nɛ k maa chɛrga nabe asheŋ be shɛda nnaashi fo basa be nshɛrgboŋ to.11 Enyɛnpe Ebɔrɛ, n nyi fo kamaaŋ yige kebaawu ma kuwɔr.Fo kasha nɛ k maa chɛrga nanɛ fo kashenteŋji e naakuŋ ma saŋkama.12 Ma etɔrɔsheŋ shi alegaisonɛ ma alubi kulti man wɔtɔ kaplɛkamanɛ m maŋ naa nyikusɔ nɛ meeŋ wora.Ma alubi shi a chɔ eminnɛ a wɔ ma kumu so gba,nɛ kumo be loŋ shin nɛ m pɔ aba.13 Enyɛnpe Ebɔrɛ, jande, mɔlga ma.Ba chɛ ma to manaŋ.14 Wul basa nɛ baa fin manɛ b mɔ na be nfɛra tonseŋ shin nɛ b ji anishinyɔr.Shin nɛ bekama nɛ baa fin maluwu na e sipa.15 Shin nɛ anishinyɔr gboŋgboŋi e pɛbekama nɛ baa kaŋɛ ma le na:“Men keni kananɛ e ki a.”Nɛ kufu e pɛ bumo nɛ b baa chicha.16 Enyɛnpe Ebɔrɛ,shin nɛ bumo nɛ baa bunyaŋ fo nabe ŋgbene e fuli bumo nɛ b ji eyur.Shin nɛ bekama nɛ baa sha fokumɔlga na e baa kaŋɛ le saŋkama:“Enyɛnpe Ebɔrɛ na shibi ga.”17 N la etirpo nɛ etentaŋasepo nna;m maaŋ tiŋ n wora shɛŋ.Ama ma asheŋ tir fo,Enyɛnpe Ebɔrɛ na.Fo e la ma emɔlgapo,amoso jande,nya manaŋ m ba mɔlga ma.

Kulɔ be saŋɛ be kabɔrɛkule be asheŋ411 Enyɛnpe Ebɔrɛ, fee nɛfa bekamanɛ baa chɛ betirpo to nna,nsaa mɔlga loŋ be basatɔrɔ be saŋɛ so.2 Bumo be ŋkpa wɔ fo enɔ to nnanɛ fee kuŋ bumo saŋkikɛ.Fee shin nɛ bumo be ŋgbene bee fulikasawule ere so nfe nna.Fo alɛ maa ta bumo a bɔɔbumo doŋana enɔ.3 B baa lɔ fee leŋ bumo to nnansaa chɛ bumo be alɔ.4 Enyɛnpe, jande wu ma kuwɔr!Hale ŋ ka wora alubin da fo so ere gba kikɛ,ta m paŋ ma.5 Bedoŋ bee malga asheŋ lubia laŋɛ ma kaplɛa so nnaa kaŋɛ le: “Saŋɛ mo nɛ feeŋ wunɛ b teŋ fo ketre so?”6 Bekama nɛ baa ba kaa bɔɔ ma so na,bee malga mmalga fuloŋ nawule nna.B baŋ naŋ laŋɛ a yɔ malɛŋkuli nɛ efɛ nɛ b kɔ a salga to a yɔ.7 Bedoŋ baa kuli ma,nfɛra lubi nawule nɛ b kɔa laŋɛ ma kaplɛa so;8 a kaŋɛ fanɛ kulɔ mɔso e kɔ mo,amoso e maaŋ naŋ kosoashi kakpa nɛ e dese ere.9 Nteri kpakpasoana nɛ n yirda ga,nɛ b daa tu ma a ji gbapal kaman nna n sa ma.10 Ama, Enyɛnpe, jande,fo ere e wu ma kuwɔr,n shin nɛ n niŋi ton wora bumo n tal to.11 Sa maŋ shin nɛ ndoŋanae pɔɔ ma so, nɛ m pinfanɛ ma asheŋ bee bɔlɔfo kenishi kashenteŋto.12 Ŋkpal ŋ kaa bee woraasheŋ niŋiso so,feeŋ chɛ ma to, nseŋ shin nɛm baa wɔ fo kutɔ saŋkama.13 Kechɔrɔ e baa la EnyɛnpeIsraɛl be Ebɔrɛ na peyahale mbaanaayɔ.Amɛn.

KENYƆSOPO(Nshɛ 42—72)Esa nɛ b pɛ n yɔ efuli pɔtɛ so be kabɔrɛkule be asheŋ421 Kananɛ achukoŋ bee pɛ chibirnɛ e bee yɛla kenishi to a fineboŋ nɛ k kɔ nchu na,aloŋ nɛ mee fin fo Ebɔrɛkenishipereso ashi makagbene to.2 Kananɛ achukoŋ bee pɛ esanɛ e bee fin nchu na,aloŋ nɛ mee fin foEnyɛnpe Ebɔrɛ naashi ma kagbene to.Saŋɛ mo nɛ meeŋ wu fo?3 M ma anishichubi e ki makapa nɛ kanyɛ be ajibi.Nɛ saŋkama basabee bishi ma fanɛnnɛ nɛ fo Ebɔrɛ na wɔ.4 M baŋ nyiŋi kananɛn daa juŋkpar basa nɛbaa bɛ abar so a yɔfo bɔrɛlambu tonsaa cha awɔr a boŋ nshɛkagbenefuliso a bunyaŋ fo na,ma kagbene bee jijaalegaiso nna.5 Manɛ nna nɛ ma aba pɔ ma?Manɛ nna nɛ ma kagbenemaŋ dese ma?Ŋ kraŋ yirda fo;ma alɛ kraŋ beeŋ di fo epaŋŋkpal fo ka chɛ ma to so.6 Fo e la ma Ebɔrɛ.M baŋ fɛ fo asheŋashi kakpa nɛ Jɔɔdanbe lɔr na fara ashi abeegboŋnɛ baa tre Hɛɛmɔnnɛ Miza na ase,ma aba bee pɔ ma nna.7 Fo agbo ba ma so nna fanɛteku be nchu ka baga tom muni ma so na,ŋko nchu ka shi kebeebe awɔlto a wurge waa waa na.8 Karechɛ kikɛ fee wora alela nna.Kanyɛso malɛ kikɛ fee sa makashɛ popɔr nna,a ŋini ma fo kashanɛ k maa chɛrga na,nɛ k la ma kabɔrɛkulea yɔ fo kutɔ.Enyɛnpe Ebɔrɛ,fo wɔ ŋkpa to nna.9 Fo e du fanɛ kefalta a kuŋ ma.Manɛ nna nɛ fo teŋ ma so?Manɛ nna nɛ bedoŋ bee mɛaŋ ma,a shin nɛ ma kagbene maa fuli ma?10 Ma eyur to kikɛ bee besa ma nnanɛ bedoŋ bee wora ma eyurtoa bishi fanɛ ma Ebɔrɛ na wɔ nnɛ?11 Manɛ nna nɛ ma aba pɔ ma?Manɛ nna nɛ ma kagbenemaŋ dese ma?Ŋ kraŋ yirda fo;ma alɛ kraŋ beeŋ di fo epaŋŋkpal fo ka chɛ ma to so.Fo e la ma Ebɔrɛ.

431 Enyɛnpe, ŋini fanɛ m maŋwora n jija!Malga ŋ kuŋ ma ashi basanɛ b maŋ nyi fo na kutɔ.Mɔlga ma ashi befɛpo nɛ b kɔamu kpakpaso na kutɔ.2 Fo e la ma ekumpo lempo;manɛ nna nɛ fee ju ma a lɛ?Sa maŋ shin bedoŋ e baa mɛaŋ man shin nɛ ma kagbene e baa jija.3 Shin nɛ fo kefulto nɛ k beeshin nɛ mee pin fo na,nɛ fo kashenteŋ na e baaŋini ma fo ekpa na.Shin nɛ a baa juŋkpar ma a bafo lambu nɛ fo wɔ kumo toashi kebee cheembi nɛ baa treZayɔn nɛ k wɔ Jerusalɛm na to.4 Saŋɛ na so meeŋ ya bunyaŋ foashi fo bɔrɛsure na ase,ŋkpal fo ka sa ma kagbenefuligboŋgboŋi so so.Meeŋ ta ma jaŋjilaŋn laŋ m maŋkura fo,ma Ebɔrɛ na.5 Manɛ nna nɛ ma aba pɔ ma?Manɛ nna nɛ ma kagbenemaŋ dese ma?Ŋ kraŋ yirda fo,ma alɛ kraŋ beeŋ di fo epaŋŋkpal fo ka chɛ ma to so.Fo alɛ e la ma Ebɔrɛ.

Kefin kechɛto be kabɔrɛkule be asheŋ441 Enyɛnpe anyi be Ebɔrɛ,an nananyɛnana kaŋɛ anyikusɔ nɛ fo wora dra dra na.Nɛ anyi alɛ kaŋ asoe n nu,2 kananɛ fo ta fo eleŋ n ju basanɛ b daa wɔ efuli ere so dra dra na,nseŋ shin nɛ an nananyɛnanasɔ kasawule erenɛ kananɛ fo shin nɛ asheŋ nitenɛnɛ n sa bumo.3 Mannɛ bumo gbagba be eleŋ nɛ akɔsɔe daŋ shin nɛ b sɔ kasawule ere,ŋko n shin nɛ b kɔ m pɔɔ so.Ama ŋkpal fo kagbeneka fuli bumo so so,nɛ fo chɛ bumo tonɛ b kɔ m pɔɔ bumodoŋana so.4 Fo e la ma Ebɔrɛ nɛ ma ewura;fo e shin nɛ Israɛlebi kɔ m pɔɔ so.5 Fo eleŋgboŋ na e shin nɛan ŋmɛa an doŋana n lɛnseŋ chichi bumo so.6 M maŋ ta ma yirda n deŋima keta ŋko ma tokobi so,fanɛ amo e naŋ mɔlga maashi bedoŋ be enɔ to.7 Fo nɛ n yirda fanɛ feeŋ shin nɛŋ kɔ m pɔɔ bedoŋ so n shin nɛanishinyɔr e pɛ bumo nɛb kishi anyi na.8 Fo anyi be Ebɔrɛ na sonɛ anyee ji njɔŋnsaa fur fo ketresaŋkama.9 Ama naniere, fo pal kamann sa anyin shin nɛ an ki bebɔlpo.Fo maŋ naa tu anyibe benapo a yɔ kena to.10 Fo shin nɛ an bɛta n shilean doŋana be anishitonɛ b ba muu anyi be asɔ.11 Fo yige anyi nnanɛ an ki fanɛ asɔbɔyanɛ basa bee mɔ a ji,nseŋ pesaŋ anyi ton wɔtɔ efuli pɔtɛana to.12 K du fanɛ fo maŋ fafo basa yawu kpakpaso,amoso fo maŋ nya tɔnɔ kikɛ.13 Fo shin nɛ an ki basa fuloŋashi an braana be anishito nna.Nseŋ shin nɛ anyibe bechenashapo bee woraanyi amɔmɔshiasheŋnsaa keni anyi jiga.14 Fo shin nɛ an ki basamusheso ashi efuliana so,nɛ baa wu anyi nsaa fifi amunsaa wora anyi eyurto.15 Sipa wɔ ma so kachɛ kama nna,nɛ mee ji anishinyɔr saŋkama.16 Bedoŋ bee bishi ma kuwule nna,nɛ basa bee jule a keni mansaa wora ma eyurto.17 An maŋ teŋ fo so,ŋko n lar anyi nɛ fobe kɔnɔ koŋwulebe ŋkre na to.Ama asheŋ erekikɛ tu anyi.18 An maŋ lar fo kaman,ŋko ŋ kplaŋ fo keŋini so.19 Ama k du nna fanɛ fo yigeanyi n lɛ kakpa chil,nɛ teŋtembiri mina buu anyi son wɔtɔ kakpa nɛ asɔkpaŋ wɔ,nɛ anyi maaŋ tiŋ n wora shɛŋ.20 An daŋ teŋ fo so nna,nseŋ ya kaa bunyaŋ efulipɔtɛana so be agbirana,21 fo daŋ beeŋ pin;ŋkpal manɛ so, fo nyikagbene to be ashiri kikɛ.22 Ŋkpal fo so anyee luriluwu to nna saŋkikɛ.An du fanɛ mbolpɔnɛ b gberge a yɔ nɛb ya mɔ nna.23 Enyɛnpe Ebɔrɛ,jande ba chɛ anyi to.Wora kusɔ ko.Sa maŋ kini anyi n lɛ.24 Manɛ nna nɛ fo ŋana anyi so,nseŋ teŋ anyi be awurfoŋnɛ kamɛaŋ so?25 Bedoŋ pɔɔ anyi so chechenɛ an tɔr kasawulea dese shishɛr to.26 Jande wora kusɔ ko n chɛ anyi to.Mɔlga anyi ŋkpal fo kashanɛ k maa chɛrga na so.

Kijafo to be kashɛ be asheŋ451 Ŋ kɔ mmalga lela manfɛra to nɛ n sa ewura.Meeŋ ta ma kudonduloŋm boŋ amo fanɛ kananɛesibɛpo lela bee takelembi a sibɛ na.2 Enyɛn kikɛ maŋ walɛkeyɛrbi fanɛ fo.Mmalga belbelso nawulee naa shi fo kɔnɔ to.Amoso nɛ Ebɔrɛ beenɛfa fo.3 Ewurgboŋ, kemaŋkura wuranɛ ejuŋkparpo,ta fo tokobi n wɔtɔ kumobe efar to ŋ kre kashɛr to.4 Nseŋ dii fo kediiso bunyaŋ soŋ kɔ m pɔɔ soa laŋɛ kashenteŋ nɛ kuwɔrwunɛ keji asheŋ nɛ amo be ekpa sobe kaplɛa so.Ta fo enɔjiso lempo nan wora asheŋ nɛ a bee mɔ kɔnɔ.5 Shin nɛ fo atanyembi pelpelso nae da ewura mo doŋana be ŋgbene to.Shin nɛ efuli pɔtɛana so ebie tɔr fo aya ase.6 Kuwurji nɛ Ebɔrɛ sa fo nabeeŋ baa wɔtɔ mbaanaayɔ.Nɛ fo baa ji basa be asheŋnɛ amo be ekpa so.7 Fee sha asɔ nɛ a niŋi ekpa nnanseŋ ŋ kishi alubi.Amoso nɛ fo Ebɔrɛ lara fo,nseŋ sa fo kagbenefuli nɛk chɔ fo braana peya na.8 Etulale lela dufɛso nɛ baatre mir nɛ alowe na be efɛaa wɔ fo asɔbuuso so,nɛ baa laŋ ejaŋjilaŋ nɛ alaŋsɔa deŋi fo anishito ashi fo lambunɛ b ta ejebotenyi n ji kumo kebita na to.9 Bewura be mbichesobie wɔ fo lambu to,nɛ eche nɛ fee shin nɛ fo ta nawɔtɔ shuwa be abitasɔa yil fo kuwurputi be jisoso.10 Eche nɛ ewura bee shin nɛe ta na, e kaŋ kusoe n nu.Teŋ fo basa nɛ fo tutobe laŋ to ebi so.11 Fo kela e shin nɛ ewurabe kagbene pɛ fo ga na.Amoso baa sa mo bunyaŋnsaa wora kusɔ kama nɛe bee sha a sa mo.12 Basa beeŋ shi Tayɛ be kade tom bar fo ŋkɛ,nɛ damawuraana e tammalga belbelso m ba fule fonɛ fo wora asɔ nɛ baa sha n sa bumo.13 Ma ewura, eche nɛ feeshin nɛ fo ta na be kebitashi mbe kagbene to nna.Shuwa be ejesebi nɛ b ta n jɔmbe kejafɔ to be kale.14 Kale nɛ b jɔ nɛnɛ nɛ e buu,nɛ b keta mo m bar fo,nɛ mo teriana nɛ b la etumbachebɛ mo so m ba fo kutɔ.15 Nɛ b ta kagbenefuli m bɛ fo son luri ewura be laŋ to.16 Fo mbinyɛnsobi nɛ fo nanabianabeeŋ ba ki bewurafanɛ fo nananyɛnana.Feeŋ ta bumo ŋ ki bejuŋkparpodurnya be kaplɛkama.17 Yili kabre a yɔ meeŋ shin nɛfo ketre e dii nɛ ekamae baa fur fo saŋkama mbaanaayɔ.

Ebɔrɛ ka la an be ekumpogboŋ be asheŋ461 Ebɔrɛ e la anyi beekumpogboŋ saŋkikɛ,nsaa sa anyi eleŋ.Mo e wɔtɔ saŋkama a chɛanyi to tɔrɔ be jemanɛ.2 Amoso hale nɛ kasawulegbuŋgbuŋ to nɛ abeegboŋ tian tɔr teku be kakpa chiŋgeliŋ gba,kufu maŋ kɔ anyi.3 Hale teku bee baga to a kaa apɔpɔa gbuŋgbuŋ abeegboŋ a lɛ gba,4 eboŋ ko wɔtɔ nna a shile boeŋ boeŋ,a bar kagbenefuli ashi Ebɔrɛbe kadegboŋ cheembinɛ Enyɛnpetale Ebɔrɛ nawɔ kumo be basa to na so.5 Ŋkpal Ebɔrɛ ka wɔ kadegboŋ na to so,shɛŋ shɛŋ maa gbuŋgbuŋ kumo.Kachipurdidi kikɛ e bee chɛ kumo to nna.6 Nɛ efuli pɔtɛana bee baga to,nɛ kuwurjiana bee tɔr,nɛ Ebɔrɛ ponte nɛkasawule ŋalga gba,7 Enyɛnpetale Ebɔrɛ nawɔ anyi kutɔ nna.Ebɔrɛ nɛ an nananyɛnJeekɔb shuŋ na e laanyi be ekumpogboŋ.8 Ba keni kusɔ nɛEnyɛnpe Ebɔrɛ wora.E wora asheŋ gboŋgboŋiashi durnya to kikɛ.9 E shin nɛ kena loge durnya to.E buri benapo be atanyembinɛ akpa to nseŋ chɔɔbumo be asɔ kuŋso kikɛ.10 E yɛ: “Wushi eyur boeŋ,feeŋ wu fanɛ ma e la Ebɔrɛ!Durnya to be efuliana so ebi kikɛmalɛ beeŋ maŋkura ma.”11 Enyɛnpetale Ebɔrɛ nawɔ anyi kutɔ.An nananyɛn Jeekɔbbe Ebɔrɛ na e laanyi be ekumpogboŋ.

Ebɔrɛ ka bee ji efuliana so kuwura be asheŋ471 Menyi efuliana na be basakikɛ e kpla enɔ,nseŋ ponte kagbenefulison di Ebɔrɛ epaŋ.2 Enyɛnpetale Ebɔrɛ na be asheŋworaso kɔ mamachi nɛ kufu nna.Mo e la ewurgboŋ,a ji durnya kikɛ so kuwura.3 Ebɔrɛ na e shin nɛ an pɔɔefuli kikɛ so nsaaji amo so eleŋ.4 Mo e lara kasawulenɛ an nananyɛn Jeekɔb,nɛ e bee sha ga nabee puchi so na, n sa anyi.5 Kagbenefuli be awɔr be kecha,nɛ mbel be kefoŋ be awɔr tonɛ Ebɔrɛ bɔla so n dii n yɔmbe kuwurputi soashi bɔrɛlambu na to.6 Men boŋ nshɛ n dian be ewura Ebɔrɛ epaŋ.7 Ŋkpal manɛ so mo, e ladurnya kikɛ be ewura nna.Amoso men boŋ nshɛn di mo epaŋ.8 Ebɔrɛ tase mbe kuwurputicheembi so nna a jidurnya kikɛ so kuwura.9 Durnya be bejuŋkparpo kikɛba abar so nna m ba kian nananyɛn Eebrahambe Ebɔrɛ na be basa.Durnya to be bewura kikɛla Ebɔrɛ peya nna.Kemaŋkura e baa laEbɔrɛ na peya.

Ebɔrɛ be kadegboŋ nɛ baa tre Zayɔn na be asheŋ481 Enyɛnpe Ebɔrɛ na shinseŋ daga an ka fur mo gaashi kadegboŋ nɛ e wɔ kumo tonɛ k tase mbe kebeegboŋ cheembinɛ baa tre Zayɔn na so na.2 Mbe kebeegboŋ cheembi nadu jeŋgreŋ nna nsaa walɛ.Nɛ Ebɔrɛ Ewurgboŋnɛ e wɔ kumo so nabee sa durnya tobe basa kikɛ kagbenefuli.3 Ebɔrɛ na e wɔ kumo soa kuŋ kumo.E shin nɛ basa pin fanɛ,mo Ebɔrɛ na e lakadegboŋ na be ekumpo.4 Bewura chala abar m banɛ b ba kɔ kadegboŋ na kena,5 ama b ka wu kumonɛ kufu pɛ bumo ganɛ b shile.6 Kechichachicha nɛ ebesadaŋ tɔr bumo so nna fanɛeche ka bee shin nɛ e kurge na.7 Ŋko fanɛ afugboŋ ka koso teku soa kpata nchu so be kuloŋgboŋa yɔ a ba na.8 An daŋ nu kusɔ nɛEnyɛnpe Ebɔrɛ na wora,ama naniere an wu kumo ashiEnyɛnpetale anyi be Ebɔrɛ nabe kadegboŋ nɛ baa treJerusalɛm na to.Mo alɛ beeŋ baakuŋ kumo saŋkama.9 Enyɛnpe Ebɔrɛ, saŋkama nɛan yɔ fo bɔrɛlambu na to,fo kasha nɛ k maa chɛrga nabe asheŋ bee ba anyibe nfɛra to nna.10 Fo asheŋ worasoniŋi saŋkama nna,nɛ fo ketre dii nɛ basa bee fur foashi durnya ere be kaplɛkama.11 Amoso Jerusalɛm nɛ Judabe ndeana to ebi be ŋgbenefuli bumo nna ŋkpal fo kaabee ji asheŋ nɛ amobe ekpa so so.12 Ebɔrɛ be basa,men nite ŋ kulti Jerusalɛmŋ karga kumo be atempreŋ jeŋgreŋ.13 Men keni kumo be egbal lemponɛ kumo be ekuŋkpa lempoana na.Saŋɛ na so menyeeŋ tiŋ ŋ kaŋɛmen be kaman to ebi le:14 “Ebɔrɛ ere e la anyibe Ebɔrɛ mbaanaayɔ.Mo alɛ beeŋ baa juŋkparanyi saŋkama.”

Sa maŋ ta fo egbɛ ŋ deŋi amansherbi so491 Esa kama nɛ e wɔ durnya to,e kaŋ kusoe n nu kusɔnɛ mee kaŋɛ ere.2 Kanaŋkama nɛ fo du,nɛ fo la etirpoŋko damawura nna,fo kaŋ kusoe n nu.3 Kanyiasheŋ be mmalganɛ mee malga,nɛ kusɔ nɛ mee kaŋɛmalɛ kɔ kifito.4 Aŋasa nɛ mee shin nɛ m bɔ,ama meeŋ ŋini amo be afitosaŋɛ nɛ mee laŋ jaŋjilaŋ na.5 Saŋɛ nɛ kenishipere tu ma,ŋko saŋɛ nɛ bedoŋ fɛpokulti ma n wɔtɔ na,m maaŋ baa lɔ kufu.6 Bumo ere yirda asɔ nɛ b kɔ nnansaa puchi ŋkpal bumobe kedamaya so.7 Esa maaŋ tiŋ ŋ ka dimɛdi kukɔn sɔ mo barkasa n yige,ŋko ŋ ka Ebɔrɛ kukɔ n wora loŋ.8 Ŋkpal manɛ so,ŋkpa be yawu du kpakpa ga.Esa maaŋ tiŋ ŋ ka Ebɔrɛkumo be kukɔ,9 nseŋ nya a wɔ ŋkpa tombaanaayɔ;ŋko nɛ e maaŋ wu kikɛ.10 Anyee wu benyiashemponɛ bewulpo kikɛ ka bee wu;nɛ basa pɔtɛ e ta bumo be asɔ.11 Hale b daa kɔ bumo gbagbabe nsawule gba,nchaŋ e naŋ ki bumo pembaanaayɔ, nɛ b baawɔ ndoŋ saŋkama.12 Anyi edimɛdi be eyilikpamaa chɛr nsaa loge nɛ an wu,fanɛ kananɛ kusɔbɔya bee wu na.13 Kusɔ nɛ k dese a jo bekamanɛ b yirda bumo gbagba be amunɛ kusɔ nɛ bumo be beyaasepobee kaŋɛ bumo na nna na.14 B du fanɛ mbolpɔ nnanɛ luwu bee kpa bumoa yɔ bumo be nchaŋ to.Ebɔrɛ be basa e naŋ jibumo so kuwura chipursonɛ bumo be eyuranae baa dese nchaŋ to a bɛ.15 Ama Ebɔrɛ beeŋ mɔlga ma ereashi nchaŋ to n ta man yɔ mo kutɔ.16 Saŋ maŋ shin nɛ bekobe kebaala damawuraana,a ji bumo be amu na e tir fo.17 K maaŋ chɛr nɛ b wunseŋ yige bumo be asɔ na kikɛ.18 Nɛ dimɛdi baa kɔ ŋkpa,nɛ asheŋ bee nite nɛnɛ a sa monɛ basa bee fur mo,k bee wora mo ebel nna.19 Ama an kikɛ beeŋ ya tuan nananyɛnana,nsaa maaŋ naŋ wukarechɛ be kefulto kikɛ.20 Dimɛdi be eyilikpakikɛ beeŋ choŋ,nɛ e wu fanɛ kusɔbɔya na.

Kashenteŋ be kabɔrɛbunyaŋ be asheŋ501 Enyɛnpetale Ebɔrɛ, elempo na,bee tre durnya to be basa kikɛnɛ b wɔ epeŋitɔrkpa nɛepeŋilarkpa na nna fanɛ b shɛr.2 Ebɔrɛ wɔ kadegboŋ nɛ k walɛ ga,nɛ baa tre kumo Jerusalɛm na toa kpa edɛ pɛlpɛl nna.3 Anyi be Ebɔrɛ na bee ba,nɛ an nu mbe egbri,nɛ edɛ be adondulombijuŋkpar mo,nɛ afugboŋ lempo kultimo n wɔtɔ.4 E tre esoso nɛ kasawule kikɛfanɛ eshɛdajipo nna,nɛ b keni kananɛ e bee jimbe basa demu.5 E yɛ: “Men tre ma basa nɛbaa ji kashenteŋ a sa mansaa lara sarga a sa ma na,nɛ ma nɛ bumo e worakɔnɔkoŋwule be ŋkre.”6 Esoso bee ŋini anyi nna fanɛEbɔrɛ bee ji basa be asheŋnɛ amo be ekpa so nna.7 Ma basa, men nu.Israɛlebi, menyi be Ebɔrɛ nabee ji demu nna a gbiti menyi.8 M maŋ kaŋɛ fanɛ menwora n jija nna;ŋkpal men ka bee laraesarga chɔɔso nɛ ŋkɛa sa ma saŋkama na so.9 Mannɛ men be egbolunɛ mboe nɛ a shibi a wɔmen be aluu tonɛ mee sha.10 Ŋkpal manɛ so,kupuŋ to be kusɔbɔya kikɛla meya nna,aloŋ e la ana nɛ a wɔ abeekagboŋ so na gba.11 N nyi mbuibi nɛ a wɔabeegboŋ so kikɛ,nɛ kusɔ toso kikɛ la meya.12 Nɛ akoŋ kɔ ma gbam maaŋ kaŋɛ menyi,ŋkpal manɛ so,durnya nɛ kusɔ kamanɛ k wɔ kumo to kikɛla meya nna.13 M maa we egbolu be eblaŋŋko a nuu mboe be ŋklaŋ.14 Ma e la Enyɛnpetale Ebɔrɛ na.Kechɔrɔ, nɛ k baa nase nnɔnsaa bɛ amo so be esarganɛ mee sha.15 Men shu n tre maashi men be etɔrɔ tonɛ n mɔlga menyi,nɛ men bunyaŋ ma.16 Ama mee kaŋɛ alubiworapo brenna fanɛ, e maŋ kɔ ekpanɛ e malga ma mbra na be asheŋŋko n ji ma kɔnɔ nasesobe ŋkre na be asheŋ.17 Men kini ma keŋininsaa kplaŋ ma mbra so.18 Beyu nɛ basa lubi nɛmenyee ji keteri nsaasha basa nɛ b maa bɛbumo be kakil tobe nnɔ naseso so.19 Asheŋ lubi be keworanawule be bare nɛ menyee bir;men be mmalga malɛ kikɛ la efɛ nna.20 Men tase nna a kulimen kurgepoana nsaa jijamen niopibiana gbagba be atre.21 Men ka wora ade kikɛ,m maŋ bugi kɔnɔ,nɛ men fɛ fanɛ ma Ebɔrɛgba du fanɛ menyi nna.Ama naniere bre meeŋ malgaŋ gbiti menyi ashi men be anishito.22 Men kplaŋ ma so,amoso men kaŋ kusoe n nu nfe,nɛ mannɛ aloŋ meeŋ mur menyinɛ esa kama maaŋ chɛ menyi to.23 Sarga nɛ k bee bar ma kemaŋkurae la kagbene nɛ k bee ji a chɔrɔ.Men wora ma kasonunɛ ma, menyi be Ebɔrɛ nae ŋini menyi kumɔlga be ekpa.

Alubi be ketampaŋ be kabɔrɛkule be asheŋ511 Enyɛnpe Ebɔrɛ, wu ma kuwɔrŋkpal fo kasha nɛ k maa loge na so.Kpra ma alubiŋkpal fo kuwɔrwu na so.2 Fɔr ma alubi nɛ ma keworan da so kikɛ nɛ n nyalɛ so.3 Ŋkpal manɛ so, n nyi ma alubikikɛ be asheŋ.Ma alɛ maaŋ teŋ asheŋ lubinɛ n wora na so kikɛ.4 Kashenteŋto, fo nɛ n wora n da so.N wora n jija ŋkpal ŋ ka kinikewora fo kasonu so.Amoso k daga nna nsaa walɛfanɛ fo gberge ma kusoen niŋi ma ekpa.5 Kachɛ nɛ b kurge ma na kikɛnɛ n la alubiworapo.6 Kashenteŋ nawule nɛfo ere bee sha.Amoso ŋini ma kashenteŋbe kanyiasheŋ.7 Ta hisɔp n fɔr ma sonɛ n nyalɛ son fuli fanɛ ateebi.8 Shin nɛ ma kagbene e fulinɛ n ji eyur.Fo daŋ shin nɛ ma eyurburi ma nnaama naniere, shin nɛn ji ma kumu.9 Kplaŋ ma alubi sonseŋ da m buu makewora n da so so.10 Shin nɛ n nya nfɛra niŋisonseŋ shin nɛ n naa ji kashenteŋ.11 Sa maŋ ju ma ashi fo anishito.Ŋko n lara fo kiyoyu cheembi naashi ma to.12 Shin nɛ ma kagbene e naŋfuli ma fanɛ kananɛ k daa dusaŋɛ so nɛ fo mɔlga ma na;nseŋ shin nɛ n naa shakebaawora fo kasonu.13 Nɛ n ŋini alubiworapoanafo mbra nɛ b bɛta m ba fo kutɔ.14 Mɔlga ma ashi kamɔ be kulubi to.Ŋkpal manɛ so, fo nawulee naŋ tiŋ m mɔlga ma.Saŋɛ na so meeŋ boŋkashɛ awɔrso ŋ kaŋɛfo kumɔlga be eleŋ na be asheŋ.15 Enyɛnpe Ebɔrɛ,bugi ma kɔnɔ nɛ n fur fo.16 Esarga nɛ etoto daa bɔlɔ fokenishi nna,n daa beeŋ bar fo amo.17 Esa be kagbene be kejija mo gaŋkpal alubi so e naa bɔlɔ fo kenishi.18 Enyɛnpe Ebɔrɛ, jande,shin nɛ asheŋ e nyalɛ Zayɔn to,nɛ b pɔr Jerusalɛm be egbal na.19 Saŋɛ na so baaŋ lara esarga cheembinɛ esarga chɔɔso nɛ a bee par fo,nseŋ ta egbolu n lara sarga n sa fo.

Kusɔ kama ka wɔ Ebɔrɛ be enɔ to be asheŋ521 Feeŋ tiŋ a la elemponsaa ji njɔŋ ŋkpal fo alubi so.Ama esa beeŋ tiŋ n yirdaEbɔrɛ saŋkama.2 Asheŋ lubi nɛ fee kre saŋkikɛ;fo kudonduloŋ fɛpo nabee ji fanɛ bɔrfɔ nna.3 Fee sha asheŋ lubi a chɔ asheŋ lela;nsaa sha efɛ a chɔ kashenteŋ be keji.4 Asheŋ besaso nɛ fee sha kebaamalga,nɛ kafule bɔlɔ fo kudonduloŋ to.5 Kashenteŋto, Ebɔrɛ beeŋjija fo mbaanaayɔ;E beeŋ to m pɛ fo toŋ gberge fo n lar fo laŋ to.E beeŋ tia fo ashi basa kenisobe kasawule so.6 Nɛ basa cheembi e wu loŋ bekusɔ nɛ k bee keta kufu erenseŋ mushe ŋ kaŋɛ le:7 “Men keni basa nɛ b kiniketa bumo be yirda n deŋi Ebɔrɛ so,nseŋ ta bumo be yirda n deŋibumo be kedamaya nɛ asheŋ lubibe kewora so na.”8 Ama ma ere du fanɛ ɔlif be kedibi nna,a daŋ nsaa walɛ saŋkamaashi Ebɔrɛ be laŋ to.Ma alɛ be yirda deŋ mbe kashanɛ k maŋ kɔ ekar na so saŋkikɛ nna.9 Ŋkpal kusɔ nɛ fo wora someeŋ baa fur fo saŋkikɛ.Ŋ kɔ tama ashi fo ketre to,ŋkpal manɛ so, fo ketre walɛ.Amoso meeŋ baa fur foashi fo basa cheembi be anishito.

Esa kikɛ ka maaŋ tiŋ ŋ kplaŋ Ebɔrɛ so be asheŋ531 Ewulpo nawule e naa kaŋɛmbe kagbene to fanɛEbɔrɛ maŋ wɔtɔ.Loŋ be basa la basa fuloŋ,nɛ b maa wu kuwɔr nna.Bumo alɛ maa woraasheŋ niŋiso kikɛ.2 Ebɔrɛ wɔ esoso nna a keni kasetoa fin enyiashemponɛ e bee fin mo ere Ebɔrɛ!3 Ama esa kama maawora asheŋ niŋiso.Ekama maa wora asheŋnɛ amo be ekpa so.Esa koŋwule gba maŋwɔtɔ a wora alela.4 Menyi alubiworapoanamaaŋ koya a?Menyi nɛ men maa kule Ebɔrɛnsaa wɔtɔ a kpɛa ma basa tofanɛ b ka bee we bodobodo na.5 Kufu beeŋ pɛ menyi a chɔkananɛ k daŋ pɛ menyi dra na.Ebɔrɛ beeŋ farnyaŋmo doŋana be awibi tonɛ anishinyɔr e pɛ menyiŋkpal Ebɔrɛ ka kini menyi so.6 Mee jo saŋɛ nɛ esako beeŋ shi Zayɔnm ba mɔlga Israɛl nna.Anyi be Ebɔrɛ,fo baŋ naŋ nɛfa fo basa,Jeekɔb be kanaŋ to ebibe ŋgbene beeŋ fuli bumo,nɛ Israɛlebi e ji eyur.

Keyirda Ebɔrɛ ashi awurfoŋ to be asheŋ541 Enyɛnpe Ebɔrɛ,ta fo eleŋ na m mɔlga ma,ŋ ŋini fanɛ m maŋ wora n jija.2 O Enyɛnpe Ebɔrɛ,jande, nu ma kekule;jande nu kusɔ nɛ mee kaŋɛ.3 Befɔ nɛ b la amukpakpasowuraanae naa kɔ ma.Bumo alɛ be ekama be shɛŋmaŋ wɔ fo to.4 Enyɛnpe Ebɔrɛ fo e naŋchɛ ma to, ŋ kuŋ manɛ n sa maŋ tɔr.5 Feeŋ gberge ma doŋana kusoe,ŋkpal bumo be alubi nɛ b wora so.Feeŋ mur bumoŋkpal fo kashenteŋji so.6 Meeŋ ber kagbenen lara sarga n sa fo.Enyɛnpe Ebɔrɛ,meeŋ fur fo ketre,ŋkpal fo ka walɛ so.7 Ŋkpal manɛ so, fo mɔlga maashi ma awurfoŋ kikɛ to,nseŋ shin nɛ ŋ gbagba wuma doŋana ka kɔ n tɔr.

Esa nɛ b lar mo kaman be kabɔrɛkule be asheŋ551 Enyɛnpe Ebɔrɛ, nu ma kekule.Jande, sa maŋ kplaŋ kusɔ nɛmee bishi fo ere so.2 Wora ania n nu ma kekule ere;ŋkpal manɛ so,ma kagbene jija nna ga;3 ŋkpal bedoŋ ka bee cha awɔrnsaa ponte to a kɔ ma agboso so.4 Ma kagbene bee to nna pep pep pep,nɛ mee lɔ kufu fanɛ meeŋ wu.5 Kufu gboŋgboŋi nɛ kechicha chichatɔr ma so nna nɛ ma kagbenemaŋ dese ma kuraa.6 N daa kɔ atɛ fanɛ keli nna,n daa beeŋ firgi n yɔkakpa nɛ meeŋ nyakagbenewushi.7 N daa beeŋ ya kaa wɔkeshishɛrsawule so kufɔ kufɔ.8 N daa beeŋ nya manaŋ n yɔkakpa nɛ meeŋ nya kekuŋashi afugboŋ nɛ atiligboŋ so.9 Enyɛnpe Ebɔrɛ,shin nɛ ma doŋana e wulto to.Jija bumo be ŋkre kikɛ.Kumukpakpaso nɛ kebaamaashubasa so nawule nɛ mee wu,ashi kadegboŋ na to.10 B du nna fanɛ bekumpoka kulti kumo be egbal n wɔtɔkapa nɛ kanyɛ na.Asheŋ lubi nɛ tɔrɔ e bɔlɔkadegboŋ na to.11 Durmu be keji nɛ kebaadaasheŋ a wea abar tonɛ efɛ e sɔ kadegboŋ nabe agbembi so kikɛ.12 Nɛ bedoŋ e daa tege mansaa wora ma eyurto,n daa beeŋ tiŋ n nyitiŋko n shile ŋ ŋana bumo so.13 Ama nteri kpakpasonɛ n yirda,14 nɛ ma nɛ mo bee ji kakurge,nsaa tu m braana a yɔanyi be Ebɔrɛ be lambu to nae naa wora ma loŋ.15 Alubi e naa ji bekamanɛ b kishi ma na so eleŋ.Amoso shin nɛ luwu e purgi bumonɛ b yɔ nchaŋ to nɛ b kraa keni.16 Ama n shu n tre Enyɛnpe Ebɔrɛnɛ e mɔlga ma.17 Chipurso nɛ kapasonɛ kanyɛso kikɛ,e bee nu ma nfubel nna.18 Bedoŋ bee kɔ makaba kama so nna;ama e beeŋ mɔlga maashi kena na tonɛ m maaŋ nya doro kikɛ.19 Ebɔrɛ nɛ e bee ji kuwurasaŋkama mbaanaayɔ nabeeŋ nu ma kushu.E beeŋ shin nɛ m pɔɔ bedoŋ soŋkpal manɛ so, b maa bunyaŋ mo.20 N teri pal kaman n sambe kɔnɔ nasesonsaa kɔ ma.21 Mbe kamalga wɔ ebel nnafanɛ mushoŋ;ama kekishi e bɔlɔ mbekagbene to nɛ e wora shiriyanɛ e ta tokobi ŋ kɔ ma.22 Enyɛnpe Ebɔrɛ, an la fo basa nnansaa kaŋɛ fo asheŋ nɛ a tir anyi.Fo alɛ maaŋ shin nɛ an kɔ n tɔr.23 Ama fo Enyɛnpe Ebɔrɛ beeŋ tabasa nɛ b maa shu basa so na bren lɛ kemaŋ chiŋgeliŋnɛ k maŋ kɔ ekar na to,pɔɛŋ nɛ bumo be saŋɛ e fo.Ma ere yirda fo nna.

Yirda be kabɔrɛkule be asheŋ561 O, Enyɛnpe Ebɔrɛ, wu ma kuwɔr.Bedoŋ ju a buu ma sokapa nɛ kanyɛ nna.Saŋɛ kikɛ baa firgia taga ma to nna.2 Bumo be bedamtabaa yuu ma so nna,a kɔ ma kamoowuso.3 Ama hale kufu kɔ ma gbaŋ kraa beeŋ yirda fo.4 Meeŋ fur fo ŋkpal fokɔnɔ naseso so.N yirda fo,amoso kufu maŋ kɔ ma.Manɛ nɛ dimɛdi beeŋ tiŋn wora ma?5 Karechɛ kikɛ bedoŋ beewu ma kulubi nna.Bumo be nfɛra e baa lakananɛ baaŋ wora n doro ma.6 Baa ŋana a pugi nna a kɔ ma.Baa dara keya kama nɛ n tia nna,a fin kananɛ baa nya ma m mɔ.7 Enyɛnpe Ebɔrɛ,sa maŋ shin nɛ b tabumo be amu n ji kikɛ.Ŋkpal manɛ so,fo baaŋ nya agbo,fee mur efuliana na nna.8 Awurfoŋ nɛ mee ji kikɛbe asheŋ bɔɔ fo enɔ nna,nɛ fo nyi ma anishichubinɛ a lar be asheŋ.Amo kikɛ maŋ belaŋ fo so.9 Saŋkama nɛ m baŋ kule fondoŋana bee bɛta kaman nna.Kumo be loŋ e shin nɛ m pinfanɛ fo wɔ ma kutɔ.10 Meeŋ fur fo ŋkpal fokɔnɔ naseso be mmalga na so.11 Enyɛnpe Ebɔrɛ n yirda fo,amoso kufu maŋ kɔ ma.Manɛ nɛ dimɛdi beeŋtiŋ n wora ma?12 Enyɛnpe ma Ebɔrɛ, meeŋ bɛkɔnɔ nɛ n nase n sa fo na so.Meeŋ ta ma kechɔrɔbe kakɛ m bar fo.13 Ŋkpal manɛ so,fo mɔlga ma ashi luwu to,a maŋ shin nɛ n fiti n tɔr.Amoso meeŋ baa wora foaparsheŋ nsaa na fo kefultonɛ k bee yɛra esa ŋkpa to na to.

Kedi Ebɔrɛ epaŋ be asheŋ571 Enyɛnpe Ebɔrɛ,jande wu ma kuwɔr.Wu ma kuwɔr, ŋkpal manɛ sofo kutɔ nɛ mee nya kekuŋ.Fo aba to nɛ mee shile a ŋananɛ kenishipere e choŋpɔɛŋ nɛ n lar.2 Fo Enyɛnpetale Ebɔrɛnɛ fo la ma ekumpo nanɛ mee shu a tre.3 Feeŋ shin nɛ kechɛtoe shi ebɔrɛsom ba sɔ ma n yige.Nseŋ shin nɛ tɔrɔe tɔr bumo nɛ baa kɔ makenishipereso na bre so.Fo la eshinteŋjipo nɛ esabeeŋ tiŋ n yirda nna.4 N wɔ bedoŋ nɛ b du fanɛ ebuluŋ,nɛ baa kpɛa basa to na to nna.Bumo be anyii du fanɛatanyembi nɛ akpa nna.Nɛ bumo be adonduloŋbee ji fanɛ etokobi.5 Shin nɛ basa e wu fo aworbigboŋashi awɔlpa to,nɛ fo kemaŋkuragboŋashi kasawule so kikɛ.6 Bedoŋ bee fe ma ajigbelɛ nnaa da ma a lɛ.Baa kur amaŋ chiŋgeliŋma ekpa to nna, nsaa kilgia tɔr amo to bumo gbagba.7 Mee ji kashenteŋ nna a sa fo,nɛ feeŋ tiŋ n yirda ma.Meeŋ boŋ kashɛ nseŋ laŋ alaŋsɔn sa fo ma, Ebɔrɛ na.8 Edi maŋ wɔ ma anishi to,meeŋ laŋ ma jaŋjilaŋhale nɛ kare e ya chɛ.9 Enyɛnpe Ebɔrɛ, meeŋ fur fonɛ ekama e nu.Nseŋ boŋ kabɔrɛshuŋ be nshɛashi basa kikɛ be anishito.10 Ŋkpal manɛ so,fo kasha baŋ esoso so,nɛ fo kemankurachoŋ awɔlpa so.11 Enyɛnpe Ebɔrɛ shin nɛfo keshi e choŋ so esoso sonɛ fo kemankura e baa wɔdurnya be kaplɛkama.

Kekule Ebɔrɛ nɛ e gberge bedoŋ kusoe be asheŋ581 Menyi bejuŋkparpo, bee ji asheŋnɛ amo be ekpa so a?Menyee ji basa be asheŋkananɛ k daga so a?2 M-m, asheŋ lubi nawule be asheŋnɛ menyee kre ashi men be ŋgbene to,nsaa ta men be enɔana a mɔ basa.3 Yili men be kakurgeachɛ kikɛm ba fo mbre, men wɔtɔ nnaa wora alubi nsaa ku efɛ.4 Men be mmalga du fanɛ kuwɔka duŋ esa nna,5 nɛ e kini kenu esa nɛ e kɔ awɔbe kudur be ebɔl nna.6 Mee ŋana bedoŋ nna fanɛ ebuluŋ na.Enyɛnpe Ebɔrɛ, buri bumo anyiinɛ a du fanɛ ebuluŋ be anyii na.7 Shin nɛ b foe fanɛ kabombi tobe nchu ka wɔlto na.B baŋ gberge bumo be ata to,fo shin nɛ atanyembi nabe nnɔ e gbel.8 Shin nɛ b wɔlso fanɛ kontenseŋ shin nɛ b sa maŋ wu epeŋifanɛ kebia nɛ e laŋɛ.9 Pɔɛŋ nɛ kapuliya nɛ k bɛ edɛwuloŋwuloŋ so beeŋ bel edɛ,nɛ fo teŋ m mur bumo.10 Nɛ belelaworapo baŋ wualubiworapoana ka nyabumo be alubi be kasogberge,bumo be ŋgbene beeŋ fuli bumonɛ b fɔr bumo be aya ashibumo doŋana na be ŋklaŋ to.11 Nɛ basa e kaŋɛ:“Kashenteŋ, basa cheembi kraanya bumo be kakɔka.Kashenteŋ, Ebɔrɛ kraa ji asheŋnɛ amo be ekpa so ashi durnya to.”

Kekuŋ be kabɔrɛkule591 Mɔlga ma, Enyɛnpe Ebɔrɛ,kuŋ ma ashi bedoŋ nɛ baa kɔma na kutɔ.2 Kuŋ ma ashi kumukpakpasowuraananɛ baa fin ma nɛ b mɔ na kutɔ.3 Enyɛnpe Ebɔrɛ, keni kananɛb ŋana m pugi a jo ma.Basa lubi bee kre maŋkre lubi nna,a fin ma nɛ b mɔ.Ma alɛ maŋ wora bumo shɛŋ,ŋko n wora kulubi kon da bumo so.4 M maŋ wora kulubi kikɛ,ama b wora shiriya nɛ b kɔ ma.Keni ma awurfoŋ nɛ mee ji ere sonseŋ wora kusɔ ko n chɛ ma to.5 Enyɛnpetale Israɛlebi be Ebɔrɛ,niŋi to ŋ gberge efuli pɔtɛana nabe basa kikɛ kusoe.Sa maŋ wu basa lubi,nɛ baa mɔ basa na kuwɔr.6 Baa bɛta a ba kaaseso kikɛ nnam ba kaa na kade toa gbu fanɛ njɔnɔ na.7 Nu mmalga nɛ a bee larbumo be nnɔ to.Asɔ nɛ baa kaŋɛ bee besa nnafanɛ b ka da esa kasaŋɛ na.Baa kaŋɛ bumo be amu nnafanɛ esa kama maanu kusɔ nɛ baa kaŋɛ na.8 Ama fo Enyɛnpe Ebɔrɛ nabre bee mushe bumo nna,nsaa wora efuliana na eyurto.9 Fo e la ma ekumpogboŋnɛ ma tama deŋ fo so.10 Ma Ebɔrɛ nɛ e bee sha ma nabeeŋ chɛ ma to,n shin nɛ n wu bedoŋ ka kɔ n tɔr.11 Ama sa maŋ mɔ bumo.Mannɛ aloŋ ekama beeŋ teŋ so.Ta fo eleŋgboŋ nan shin nɛ b chicha n tɔr.Fo e la kusɔ kuŋsogboŋa kuŋ fo basa.12 Bedoŋ na la befɛpo nna,amoso shin nɛ bumobe njɔŋ fuloŋ nɛ baa ji nae kilgi m pɛ bumo.13 Nya agbo m mur bumo cheche.Saŋɛ na so efuli pɔtɛana nakikɛ beeŋ pin fanɛ fo e naaji Israɛl so kuwura.14 Baa bɛta a ba kaaseso kikɛ nna,m ba kaa na kade toa gbu fanɛ njɔnɔ na.15 Baa nite nna a gbua yɛla kenishi to a fin ajibi,ama b baŋ moɛ nna pɔɛŋ nseŋ yɔ.16 Ama ma ere beeŋ boŋ kashaa laŋɛ fo Ebɔrɛ beeleŋgboŋ na be kaplɛa so.Chipurso kikɛ, meeŋ boŋ kashɛa laŋɛ fo kasha be kaplɛa so.Ŋkpal manɛ so,fo e la ma ekumpo,kakpa nɛ mee shile a ŋanaashi tɔrɔ be jemanɛ.17 Meeŋ boŋ nshɛ n fur fo.Fo e la ma ekumpogboŋnsaa sha ma.

Tama be keta n deŋi Ebɔrɛ so be asheŋ601 Enyɛnpe Ebɔrɛ, fo nya agbo nnan wɔtɔ anyi nseŋ kini anyi,n shin nɛ an tɔr m buri to.Naniere naaŋ sa anyi eleŋ.2 Fo shin nɛ kasawule gbuŋgbuŋ tom baŋɛ to m bugi to.Naniere shin nɛ kasawule nae cha abar so nseŋ yigekebaa gbuŋgbuŋ to.3 Fo shin nɛ saŋɛ kpakpasotu fo basa, nɛ afu bee beranyi nɛ anyee lente.4 Ama fo sa basanɛ baa ŋana fo bre tɔɔnɛnɛ b bɔla kumo so ŋ gelgebedoŋ be atanyembi.5 Enyɛnpe Ebɔrɛ,nu anyi be kekulenseŋ ta fo enɔ lempo nam mɔlga anyi nɛ an lafo basa shaso na.6 An Nyɛnpe nɛ anyi be Ebɔrɛ,fo nase kɔnɔ fanɛ feeŋ bargakadegboŋ nɛ baa treShɛkim na to,nseŋ chige ketaŋɛ nɛ baa treSukɔf na to.7 Fo yɛ Giliad nɛ Manase la feya nna,nɛ Efrayim la fo kebɛlso be kuwuro,nɛ Juda malɛ la fo kekpabi.8 Nɛ Mowab la fo kusɔ fɔr enɔ,nɛ fee ta fo asɛbta malɛa deŋi Edɔm so,nsaa yili Filisti malɛ so a chakekɔmpɔɔso be awɔr.9 Wanɛ e naaŋ yɛr makadegboŋ nɛ b pɔregbal ŋ kulti na to?Wanɛ e naaŋ juŋkpar man yɔ Edɔm be efuli so?10 Enyɛnpe Ebɔrɛ,fo kini anyi kashenteŋtonsaa maaŋ naŋ juŋkparanyi be benapo nna a?11 Chɛ anyi to nɛ an kɔ m pɔɔan doŋana so, ŋkpal manɛ so,dimɛdi bre be kechɛto maŋ la shɛŋ.12 Fo Ebɔrɛ nawule e naŋ tiŋ nshin nɛ an kɔ m pɔɔ so,nɛ fo fifɛa an doŋanam mata kasawule.

Kebaa wɔ Ebɔrɛ be kekuŋ to be asheŋ611 Enyɛnpe Ebɔrɛ,jande nu ma kushunɛ ma kabɔrɛkule!2 Ma tama kikɛ logenɛ n wɔ efuli wɔfɔ soa shu a tre fo.Juŋkpar ma n yɔ kefalta gboŋnɛ k du jeŋgreŋ a chɔ ma na so.3 Ŋkpal manɛ so, fo e lama ekuŋkpa lempo,nɛ mee shile n ya kaa ŋana toashi ma doŋana so.4 Enyɛnpe, ma Ebɔrɛ,shin nɛ m baa wɔ fo kutɔmbaanaayɔ,saŋɛ na so meeŋ nya kekuŋashi fo aba to.5 Enyɛnpe Ebɔrɛ,fo nu ma kɔnɔ naseso nanseŋ nɛfa ma fanɛkananɛ fo nɛfa bumo nɛbaa bunyaŋ fo na.6 Sa fo ewura ŋkpa tenteŋnɛ eyur be alenfia.7 Shin nɛ e baa ji kuwurafo anishito mbaanaayɔnɛ fo kasha nɛ kashenteŋjie baa kuŋ mo.8 Saŋɛ na so meeŋ baa di foketre epaŋ saŋkamansaa wora a bɔlɔ ma kɔnɔnaseso so saŋkama.

Enyɛnpe na ka kɔ eleŋ nsaa wu kuwɔr be asheŋ621 Enyɛnpe Ebɔrɛ na tonɛ ma kiyoyu bee nya ewushi.Mo nawule e naa mɔlga ma.2 Mo e la kefaltagboŋ nɛ emɔlgapo.Mo e la ma ekuŋkpa lempoa kuŋ ma.3 Nchɛ afanɛ nɛ menyeeŋ tam bri esa?Menyeeŋ yili egbalnɛ k kulti ere son ta mo n lɛ to a?4 Menyee fin kananɛ menyee lara moashi mbe kemaŋkura be eyilikpa nna.Efɛ nawule nɛ menyee kuu.Nɛ mmalga lela lar menyi be nnɔ to gba,kekishi nɛ shoduu e bɔlɔ menbe ŋgbene bre to.5 Enyɛnpe Ebɔrɛ na nawulee naa sa kagbenewushi;amoso mo so nɛ ma tama yil so.6 Mo nawule e la ma kefaltagboŋnɛ ma emɔlgapo.Mo e la maa ekuŋkpagboŋ,amoso ma lɔ kufu.7 Mo e naa mɔlga mansaa sa ma kemaŋkura.Mo e la kefaltagboŋ nɛ mee nyakekuŋ ashi kumo so na.8 Basa, men yirda Enyɛnpe Ebɔrɛ nansaa kaŋɛ mo men be asheŋtirso saŋkama.Ŋkpal manɛ so, Ebɔrɛ na nawulee la anyi be ekumpo.9 Anyi edimɛdi baa du fanɛesa ka fute afu nna.Anyi be ekama maŋ la shɛŋ.Anyi kikɛ be egbɛ maŋ foesa be efute be egbɛ so.10 Sa maŋ ta fo tama n deŋikapuni be asɔ so,ŋko a wu fo kumu ŋkpalkayu be asɔ so.Loŋ beeŋ tiŋ n sa fo asɔ damta,ama sa maŋ ta fo kagbene n deŋiamo so.11 Kusɔ koŋwule nɛ Ebɔrɛ malga,ama asɔ anyɔ nɛ n nu.Amo e la fanɛ,fo Enyɛnpe Ebɔrɛ na kɔ eleŋ12 nsaa kɔ kasha.Kashenteŋto malɛ nɛ feeŋyili kusɔ kama nɛ esa wora soŋ ka mo kumo be kukɔ.

Ebɔrɛ be kasha be asheŋ631 Enyɛnpe, fo e la ma Ebɔrɛ.Mee fin fo ma kagbeneto kashenteŋto;fanɛ kananɛ meeŋ pere kenishin fin nchu ketarso kpantaŋkpalaŋashi keshishɛrsawule so na.2 N wu fo eleŋ nɛ fo kemaŋkuraashi fo bɔrɛlambu to.3 Ŋkpal fo kasha ka shia chɔ kebaawɔtɔ someeŋ di fo epaŋ.4 Meeŋ di fo epaŋ saŋɛ sonɛ n wɔ ŋkpa to kikɛ;nseŋ maŋ ma enɔana soashi fo ketre to.5 Meeŋ boŋ kapandi be nshɛkagbenefuliso;nɛ ma eyur e saŋɛ ma ton shin nɛ m moɛ,fanɛ b ka worakejigboŋ nɛ n ji na.6 Kanyɛso nɛ m baŋ desegedo so mee nyiŋi fo nna,a fɛ fo asheŋ ashi maedesekpa saŋkama.7 Ŋkpal fo ka la ma echɛtopo so,meeŋ chena fo aba be kiyoyul to,m boŋ kagbenefuli be nshɛ.8 M baa mar fo nna,nɛ fo enɔ lempo na,e baa kɔ ma to.9 Bekama nɛ baa fin ma ŋkpabe kelara na,beeŋ wu n yɔ nchaŋ to.10 Etokobi nɛ baaŋ ta m mɔ bumo,nɛ kupuŋ to be njɔnɔ e ji bumo.11 Ama ewura na nɛ bumo nɛb yirda fo na bre beeŋ ji eyur,ŋkpal fo Enyɛnpe Ebɔrɛ na so.Ama befɛpo bre beeŋlo bumo be nnɔ.

Baa ji eyur ŋkpal Enyɛnpe na so641 Enyɛnpe Ebɔrɛ,nu ma nfubel,nseŋ kuŋ ma ashibedoŋ be enɔ to.2 Jande, kuŋ ma ashikumukpakpaso wuraananɛ basa lubi be katuŋ nabe ŋkre nɛ baa kre ma na to.3 Bumo be atuwebi bee besa nnafanɛ b ka ŋe esa kasaŋɛ na,nɛ bumo be mmalga du fanɛb ka da esa ketanyembi na.4 Baa ŋana kupuŋ to nna,a to basa nɛ b maŋ wora alubi,nɛ kumo be loŋ maŋ kɔ bumo kufu.5 Baa leŋ abar to nna a wɔtɔalubi be kewora to,nsaa malga kananɛ baaŋ shobumo be ajigbelɛ ŋ ŋana,nsaa kaŋɛ fanɛ esa kikɛmaaŋ wu bumo.6 Baa kre asheŋ nɛ a maŋniŋi be kewora nna,a kaŋɛ fanɛ kusɔ nɛb kre na walɛ ga.Kashenteŋto dimɛdibe kagbene nɛ mbe nfɛra lubi ga.7 Ama Ebɔrɛ gbagba beeŋ to bumoatanyembi n doro bumo.8 Bumo gbagba be mmalgabeeŋ kilgi n ji bumo,nɛ kufu e pɛ bekamanɛ b wu bumo,nɛ b fifi amu n chicha.9 Kufu beeŋ pɛ basa, nɛ b jiEbɔrɛ be ashuŋ shuŋsobe asheŋ be shɛda,nsaa fɛ kusɔ nɛe wora na be asheŋ.10 Basa nɛ baa wora asheŋniŋiso na beeŋ ji eyur ŋkpalkusɔ nɛ Enyɛnpe na wora so;nseŋ ta bumo be amuŋ ŋana Enyɛnpe na to.

Enyɛnpe Ebɔrɛ ka bee nu kekule be asheŋ651 Anyi be Ebɔrɛ, k daga fanɛan fur fo ashi Zayɔn to.Ndoŋ nɛ anyeeŋ bɛ nnɔ nɛan nase n sa fo na so.2 Ekama beeŋ ba fo kutɔŋkpal fo ka bee nu kekule so.3 Anyi be alubi pɔɔ anyi so,nɛ fo ta anyi be aworandesom paŋ anyi.4 Fo nɛfa bekama nɛ fo lara na nna,n shin nɛ b chena n sha foashi fo bɔrɛlambu to.Anyeeŋ ji anyi be amuashi fo laŋ to nɛ fobɔrɛlambu cheembi na to.5 An be Ebɔrɛ, fo mɔlga anyi,nɛ fo aworbi nɛ a bee keta kufu nashin nɛ an pin fanɛ fo nu kekulenɛ anyee kule a fin kashenteŋji na.Fo e naa sa durnya ere be basa kikɛ tama,hale bumo nɛ b wɔ teku be kabanɛ anyi maŋ nyi na kikɛ gba.6 Fo e kɔ eleŋ nɛ yuku n taabeegboŋ n yili amo be eyilikpa.7 Fo e naa shin nɛ teku be awɔr bee lo.Fo e yɔɔ nchu be atili nɛ efuliana nabe awɔr nɛ baa cha.8 Fo aworbi nɛ a bee keta kufu nabee chinchiŋ basa nɛ b wɔ kufɔ kufɔ gba.Durnya ere to ebi kikɛ bee boŋ nshɛnsaa ji eyur nna ŋkpal fo so.9 Fo e naa keni kasawule ere sonsaa shin nɛ bɔrɛ bee ba a wushi kumonɛ asɔ duuso be yiri yiri kikɛbee wora kumo so.Fo eboŋana maa wɔlto kikɛ;fo alɛ e naa shin nɛ kasawulebee wora ajibi nɛnɛ.10 Fo e naa wurge adɔana so nchua shin kasawule bee wushia ki pɔtɔ pɔtɔ nɛ asɔ bee tiŋ a kɔr.11 Fo e naa shin nɛ adɔjibi bee woranɛnɛ nɛ mpuro bee bɔlɔ a wurge.12 Fo e naa shin nɛ afitirinɛ a wɔ keshishɛrsawule sobee daŋ nɛnɛ;nsaa shin nɛ abeeana bee ji eyur.13 Fo shin nɛ asɔbɔya sɔ kaplɛkamanɛ ataŋɛ to be ajibi bee wora alegaiso;nɛ amo kikɛ bee boŋ nshɛ awɔrsokagbenefuliso.

Kapandi nɛ kechɔrɔ be kashɛ661 Menyi basa nɛ men wɔkasawule ere so kikɛe cha awɔr n fur Ebɔrɛ.2 Men boŋ nshɛ m maŋkura mbeketre nseŋ ta kapandi n fur mo.3 Men kaŋɛ Ebɔrɛ fanɛ mbeaworbi kikɛ kɔ kufu nna,nɛ mbe eleŋgboŋ na beeshin nɛ mo doŋana beechicha a jɔŋɛ mo ase kufuso.4 Durnya ere to be esa kikɛbee bunyaŋ fo nsaa fur fo.5 Ba keni kusɔ nɛ Ebɔrɛ wora;nɛ ashuŋ nɛ a bee keta kufunɛ e shuŋ dimɛdi be kaplɛa so.6 Mo e shin nɛ teku wɔlto ŋ ki kasawule,nɛ an nananyɛnana nite kumo to n dii,nɛ an ji eyur ŋkpal kusɔ nɛ e wora na so.7 E kɔ mbe eleŋgboŋ nnaa ji kuwura mbaanaayɔ,nɛ efuliana na maaŋ tiŋn wora shɛŋ shɛŋ ŋ ŋana mo so.Amoso, amukpakpasowuraanamaaŋ tiŋ ŋ kre kena ŋ kɔ mo.8 Basa, men kikɛ e ba nɛ an furanyi be Ebɔrɛ na.Men fur mo nɛ basa e nu.9 Mo e kuŋ anyi be ŋkpan shin nɛ an nya a wɔtɔ.10 Anyi be Ebɔrɛ, fo woraanyi ŋ keni,fanɛ kananɛ baa woragbiti a keni na.11 Fo shin nɛ an tɔr kashewu to;fo sulɔ anyi esulɔ gbɛgbɛso.12 Fo shin nɛ an doŋana pɔɔ anyi sonɛ an luri edɛ nɛ nchu to,ama fo bar anyi kasawulenɛ k kɔ asɔ damta so.13-14 Meeŋ wora m bɛ kɔnɔnɛ n nase n sa fo saŋɛ sonɛ n daa wɔ tɔrɔ to na so.Meeŋ ba lara sarga ashi fobɔrɛlambu to n sa fo.15 Meeŋ ta mbolpɔ lela n larasarga n sa fo,nseŋ mɔ egbolu nɛ mboe n larasarga chɔɔso ashi fo bɔrɛsure so.16 Menyi nɛ menyee bunyaŋEnyɛnpe Ebɔrɛ na kikɛ e ba,nɛ ŋ kaŋɛ menyi kusɔ kamanɛ Ebɔrɛ wora n sa ma.17 N shu n tre Enyɛnpe nanseŋ fur mo.18 Alubi daa wɔ ma kagbene to,e daa maaŋ nu ma kekule.19 Ama Enyɛnpe Ebɔrɛ nanu ma kekule nseŋ worakusɔ nɛ ŋ kule mo na n sa ma.20 Meeŋ di Ebɔrɛ epaŋ;ŋkpal e ka bee nu ma kekulensaa wora ma kelela saŋkikɛ so.

Kechɔrɔ be kashɛ671 Anyi be Ebɔrɛ, wu anyi kuwɔr,n shin nɛ fo kagbene e fuli anyi so,nɛ fo wora anyi kelela nseŋ nɛfa anyi;2 nɛ ekama durnya ere toe pin fo ekpa na,nɛ efuliana na kikɛ be basae wu fo kumɔlga na.3 Shin nɛ basa kikɛ e fur fo awɔrso.4 Shin nɛ efuliana na be basakikɛ be ŋgbene e fuli bumo,nɛ b boŋ nshɛ kagbenefulisoŊkpal manɛ so, fee ji asheŋnɛ amo be ekpa so nnansaa ŋini efuliana na be basaekpa nɛ k daga.5 Shin nɛ ekama e fur fo awɔrso.6 Anyi be Ebɔrɛ na nɛfa kasawulen shin nɛ k wora ajibi n sa anyi.7 Ebɔrɛ beeŋ nɛfa anyi,nɛ durnya to be basa kikɛe bunyaŋ mo.

Ebɔrɛ ka beeŋ kɔ m pɔɔ so be asheŋ681 Ebɔrɛ koso,n shin nɛ fo doŋanae pesaŋ to n shile.2 Shin nɛ b pesaŋ to fanɛ edishi.Shin nɛ b ŋalga fo anishitofanɛ kananɛ kemushoŋmarbee ŋalga edɛ to na.3 Ama shin nɛ basa nɛ baa woraasheŋ niŋiso na brebe ŋgbene e fuli bumo,nɛ b ji eyur fo anishito.4 Men boŋ nshɛ n sa Ebɔrɛ,men boŋ nshɛ n fur mbe ketre.Mo e dii n chena awɔlpa so,amoso men maŋkura mo.Mbe ketre e la Enyɛnpe na,nɛ anyee tiŋ n ji eyurnseŋ maŋkura mo.5 Mo e wɔ mbe kakpa cheembi,nsaa la amunibi bumo tutoa kuŋ bekulpoche na.6 Mo e naa ta bumo nɛ b maŋkɔ basa a ki kanaŋ wurana.Mo e naa sɔ basa nɛ b ti ebua yige, nsaa shin nɛ asheŋbee nite nɛnɛ a sa bumo.Ama e bee yɛr bumonɛ b kɔ asoe kpakpasonsaa maa nu a sa mo na breepeŋi kpakpaso bekasawule so nna.7 Fo e sa fo basa kamooji,nseŋ juŋkpar bumom bɔla keshishɛrsawule so,8 nɛ kasawule gbuŋgbuŋnɛ bɔrɛ chulgi.Fo nawule e la Ebɔrɛ,nsaa tase kebee nɛ baatre Sainai na so a ji kuwura.9 Kasawule ka wɔl nɛ foshin nɛ bɔrɛ ba nɛ kaboŋ wushi.10 Nɛ fo basa chena kumo so,nɛ fo sa bumo to be bumonɛ b maŋ kɔ shɛŋ na kusɔ jiso.11 Fo e sa mbra na,nɛ beche damta cha awɔr,ŋ kaŋɛ kusɔ nɛ k wora.12 Bewura, nɛ bumo be benapokilgi n shile, nɛ b chige asɔnɛ b shile ŋ ka na to n sa abar.13 Abɛlso be ali nɛ b ta gbitim mata amo be aba sonseŋ ta shuwa nɛ a bee kpa edɛn wora amo be atɛe ki basa nɛ b shir kaman a kenimbolpɔ so na peya.14 Enyɛnpetale Ebɔrɛ na shin nɛefuli na so be bewura pesaŋ to,fanɛ kananɛ abɔrɛjembubi bee tɔrkebee nɛ baa tre Zalmɔn na soa pesaŋ to na.15 Bashan be kebeegboŋ na shi nnanseŋ lar n lar ayabi.16 Kebeegboŋ, manɛ nna nɛ fee besaZayɔn be kebeegboŋ nɛ Enyɛnpe nalara fanɛ mbe echenakpa nsaawɔ kumo so saŋkama na eyur?17 Enyɛnpe Ebɔrɛ, egbaŋɛturko lempoŋgboŋto ŋgboŋto nɛ fo ta n shi Sainaibe kebeegboŋ na so m ba folambu cheembi na to.18 Fo keta basa nɛ b ti ebu nnan dii n yɔ kebeegboŋ na be esoso.Ndoŋ nɛ basa ya kɛ fo asɔ.Fo doŋana nɛ b daa maa sha fanɛ fobaa wɔ ndoŋ gba sa fo ŋkɛ.19 Anyee fur fo Enyɛnpenɛ anyi be Ebɔrɛ nɛfee mɔlga anyi nsaa woraanyi kelela karechɛ kikɛ na.20 Saŋkikɛ fee kuŋ anyi nna,nsaa mɔlga anyi ashi luwu to.21 Kashenteŋto, Ebɔrɛ beeŋ buremo doŋana be amu to;bumo nɛ b kini kelar bumo bealubi to na be amu.22 Enyɛnpe Ebɔrɛ na yɛ,e beeŋ lara bumo ashiBashan be kebeegboŋ na sonɛ teku chiŋgeliŋ to m ba.23 Saŋɛ na so anyeeŋ chichibumo be ŋklaŋ to nɛ an be njɔnɔmalɛ e bure bumo be awibi to.24 An Nyɛnpe nɛ anyi be Ebɔrɛ,an wu basa damta ka bɛabar so a yɔ fo bɔrɛlambu to.25 Beshɛbompo e juŋkparnɛ bumo nɛ baa laŋ alaŋsɔ bɛsonɛ besuŋgurbi bee laŋechakachaka a chaŋ bumo.26 Le nɛ baa ponte a kaŋɛ:“Men fur Enyɛnpe Ebɔrɛ ashimbe basa Israɛlebi be nshɛr to.”27 Bɛnjamin be yiri to ebinɛ b maŋ shi na e juŋkparn ta Juda be yiri tobe benimu m bɛso.Nɛ Zɛbyulɔn nɛ Naftalimalɛ bɛ benimu bɛso.28 Anyi be Ebɔrɛ, ŋini fo eleŋ;naaŋ ŋini anyi fo eleŋ na.29 Nɛ bewura e ta ŋkɛ m bafo bɔrɛlambu to ashi Jerusalɛm.30 Gberge kusɔbɔya nɛ k wɔketaŋɛ to na kusoe.Gberge efuliana na be basanɛ bumo be bejuŋkparpodu fanɛ apuntona na kusoe,n shin nɛ b ta gbiti be ŋkɛŋ gbeye amuli so m ba.Shin nɛ efuliana nɛ amo be basabee sha kebaa ku kena na e pesaŋ to.31 Shin nɛ basa nɛ efuliana nabee yɛr efuli pɔtɛ so nɛ b ya yili amobe katelamu to a fin kɔnɔkoŋwule nae shi Ijipt be efuli so m ba.Nseŋ shin nɛ Itiopiaebi e ba bunyaŋfo Enyɛnpe Ebɔrɛ na.32 Men boŋ nshɛ n fur Ebɔrɛ.Durnya to be efuli kikɛ so ebie boŋ nshɛ n sa Enyɛnpe Ebɔrɛ na.33 Men fur emo nɛ e yilidra na kikɛ a dii awɔlpa na.Men kaŋ kusoe n nu mbe ebɔlnɛ k bee gbri fanɛ bɔrɛka bee ponte na.34 Men kaŋɛ basa Ebɔrɛ beeleŋgboŋ na be asheŋ.Mbe kemaŋkura e buu Israɛl sonɛ e wɔ awɔlpa to a ji kuwura na.35 O, Ebɔrɛ, fo asheŋ woraso beeketa kufu ashi fo bɔrɛlambu to nna,nɛ fee sa fo basa eleŋ nɛ yuku.Men shin nɛ an fur anyi be Ebɔrɛ na!

Esa ka beeŋ tiŋ n yirda Ebɔrɛ be asheŋ691 O Ebɔrɛ, mɔlga ma.Ŋkpal manɛ so,nchu bɔlɔ n fo ma kubɔnsaa shin nɛ a mur ma.2 Mee nia depɔ to nnanɛ ma aya maŋ naa mur efar.N fo kakpa chiŋgeliŋnɛ nchu na bee muni ma so.3 N shu n tre fo hale ma eleŋ kikɛ loge,nɛ ma ebɔl to wɔl.N mɛrge anishi ŋ keni fo ekpa,hale ma anishi bee kurge.4 Basa nɛ b kishi ma kenyanyaŋɛsoshibi a chɔ ma kumu so be emin.Ebɔrɛ, bedoŋ lubi nɛ baa fin manɛ b jija na shi alegaiso.Baa tintiŋ ma nna nɛ ŋ kakusɔ nɛ m maŋ yuri be kukɔ.5 Fo nyi ma kawuliso be alubi kikɛ.Amo be kukoŋwule kamamaŋ ŋana fo so.6 Enyɛnpetale Ewurgboŋ,nɛ fee ji Israɛlebi so kuwura,sa maŋ shin nɛ ekamanɛ e bee bunyaŋ fo e jianishinyɔr ŋkpal ma so.7 Fo nawule so nɛ mee sɔ kategensaa ji nyɔmɔ na.8 Ŋ ki fanɛ efɔ ashi ŋ kurgepoana kutɔ nna;nsaa du fanɛ esa nɛ e shi efuli pɔtɛ soashi n niopibiana to.9 Kasha nɛ ŋ kɔ n sa fo bɔrɛlambu nabee chɔ ma to nna fanɛ edɛ,nɛ basa baa tege fo,k bee lɛa ma alɛ gba nna.10 Mee kishi nsaa shu;ama b kraa tege ma.11 M buu kagbenejijasobe asɔbuuso gbabasa bee wora ma eyurto nna.12 Bejuŋkparpo nɛ demujipoanabee kuli ma nna,nɛ basa nɛ baa nuu nsa a boo,bee boŋ nshɛ a wora ma eyurto.13 Ama fo Enyɛnpe nanɛ mee shu a tre.Nu ma kekule saŋɛ nɛ k par fonseŋ yili fo kashagboŋ na som mɔlga ma.14 Sa maŋ shin nɛ n nia depɔ to.Mɔlga ma ashi bedoŋnɛ nchu nɛ a bee shin nɛa mur ma na to.15 Sa maŋ shin nɛ chufule sulɔ ma n yɔ,ŋko n shin nɛ teku e mur ma,ŋko n shin nɛ luwu e ta ma m min.16 Enyɛnpe Ebɔrɛ, nu ma kekule,ŋkpal fo ka walɛ nsaa la esa so.Chɛ ma to, ŋkpal fokuwɔrwu gboŋgboŋi na so.17 Saŋ maŋ pal kaman n sa fo kenya.Jande nu ma kekule manaŋ,ŋkpal manɛ so, n wɔ tɔrɔ to nna.18 Ba mɔlga ma ashi bedoŋ be enɔ to.19 Fo nyi kananɛ baa wora ma eyurto,a tege ma nsaa wɔtɔ ma nyɔmɔ to.Fo nyi n doŋana na be ekama.20 Ma kagbenejija ŋkpal katege so,n shin nɛ ŋ ki elɔpo katinso.N daa fɛ fanɛ baaŋ wu ma kuwɔr nna;ma alɛ maŋ nya loŋ.21 Baa ta kɔrtɔ nna a wɔtɔ ma ajibi tonsaa sa ma nsa nyaŋnyaŋsofanɛ nchu nuuso.22 Shin nɛ bumo be ejikpae ki ajigbelɛ n sa bumonɛ bumo teriana.23 Shin nɛ tentembiri e tan bumonɛ b baa chicha.24 Shin nɛ b pin fo ka nya agbo ga,nseŋ shin nɛ fo agbo e ba bumo so.25 Jija bumo be echenakpa.Sa maŋ shin nɛ esa koŋwule gbae ka a wɔ bumo be keeyi to.26 Ŋkpal manɛ so, baa malga nnaa gbiti basa nɛ fo gberge kusoe na;nɛ bumo be ŋkuli bee tɔrɔ basanɛ fo doro na.27 Shin nɛ b ji n tɔr ekpa kama so.Sa maŋ ta bumo be alubim paŋ bumo kikɛ.28 Bubɔ bumo be atreashi basa nɛ b wɔ ŋkpa to nabe atre be kawɔl na to.Lara bumo ashi bumo nɛb maŋ wora n jija to.29 B maa keta ma nɛnɛnɛ ebesa kɔ ma.Ebɔrɛ kuŋ manseŋ mɔlga ma.30 Meeŋ boŋ kashɛ n furEnyɛnpe Ebɔrɛ na,nseŋ chɔrɔ moma kagbene to.31 Kumo be loŋ beeŋ parEnyɛnpe Ebɔrɛ na a chɔketa gbolu fɛlso ŋkogbolu danso n lara sargan sa mo.32 Betirpo beeŋ wu kumo be loŋnɛ bumo be ŋgbene e fuli bumo.Saŋɛ na so basa nɛ baa bunyaŋEnyɛnpe na beeŋ nya keleŋto.33 Bumo nɛ b maŋ kɔ epe baŋ shun tre Enyɛnpe Ebɔrɛ na,e beeŋ nu. Mo alɛ maaŋ teŋ mbebasa nɛ b wɔ kabuti to na so.34 Esoso nɛ kasawule nɛ tekunɛ asɔ nɛ a wɔ amo to kikɛbeeŋ fur anyi be Ebɔrɛ na.35 Ebɔrɛ beeŋ sɔ Jerusalɛm n yigenseŋ lɔŋɛ m pɔr Juda be ndeana,nɛ mbe basa e baa wɔ amo toashi bumo gbagba be kasawule so.36 Kasawule na beeŋ ki bumobe mbia be kapetɛ kachako.Nɛ esa kama nɛ e bee sha Ebɔrɛe chena kumo so.

Ebɔrɛ ka la mamachi be Ebɔrɛ be asheŋ701 Enyɛnpe Ebɔrɛ,jande, mɔlga ma.Ba chɛ ma to manaŋ.2 Wul basa nɛ baa fin manɛ b mɔ na be nfɛra to,nseŋ shin nɛ anishinyɔre pɛ bumo.Shin nɛ bekama nɛ baafin ma nɛ luwu na e sipa.3 Shin nɛ anishinyɔr nɛ nyɔmɔe ji bekama nɛ baa kaŋɛ ma le na:“Men keni kananɛ e ki.”4 Enyɛnpe Ebɔrɛ, shin nɛ bumo nɛ baabunyaŋ fo na be ŋgbene e fuli bumonɛ b ji eyur.Shin nɛ bekama nɛ baa sha fokumɔlga na e baa kaŋɛ saŋkamafanɛ Enyɛnpe na shibi.5 N la etirpo nɛ etentaŋasepo nna,a maaŋ tiŋ n wora shɛŋ shɛŋ,ama Enyɛnpe, ma asheŋ tir fo.Fo e la ma emɔlgapo,amoso jande, ba mɔlga ma manaŋ.

711 Fo Enyɛnpe Ebɔrɛ na kutɔ nɛ m ba,nɛ fo baa kuŋ ma.Sa maŋ shin nɛ n ji anishinyɔr.2 Jande Enyɛnpe Ebɔrɛ, sɔ ma n yige;ŋkpal fo ka la esa niŋiso so.Nu ma kekule nseŋmɔlga ma manaŋ.3 Baa la ma kefaltagboŋ,ma ekuŋkpagboŋ nɛ meenya kumɔlga fo kutɔ.Fo Enyɛnpe Ebɔrɛ na e la makefaltagboŋ a kuŋ ma.Amoso baa juŋkpar maa ŋini ma ekpa lela na,nɛ fo ketre e nya kemaŋkura.4 Enyɛnpe Ebɔrɛ, ba mɔlgama ashi kumukpakpaso wuraananɛ basa nɛ baa mɛaŋ ma be enɔ to.5 O Enyɛnpetale Ebɔrɛ,fo e la ma tama kikɛ,ma kebifɔlbi to kikɛnɛ n ta yirda n deŋi fo so.6 Ma kebiato kikɛ nɛ n ta makumu n to fo so hale m ba fo mbre.Fo e shin nɛ b kurge manɛ kayurwushi; ma alɛ beeŋbaa kpaŋ fo mbaanaayɔ.7 Ma kebaawɔtɔ ki tɔɔnɛ nnan sa basa damta ŋkpal foka la ma ekumpo lempo so.8 Meeŋ kpaŋ fo nsaaber fo kemaŋkurabe kebomboŋ karechɛ kikɛ.9 Mee kule fo nna, nɛ fo sa maŋpal kaman n sa ma jemanɛnɛ m bel ŋko ŋ kini ma n lɛjemanɛ nɛ ma eleŋ loge.10 Bedoŋ bee malga a gbiti ma nna;b shɛr nna a kre ma kemɔ be nia.11 B yɛ: “Ebɔrɛ kini mo n lɛ;men shin nɛ an ju m bɛ so n ya pɛ mo,ŋkpal manɛ so, esa kikɛ maŋ wɔtɔnɛ e kɔ m mɔlga mo.”12 O Ebɔrɛ, sa maŋ barga ma n yɔ kufɔ;O ma Ebɔrɛ, ba manaŋ m ba chɛ ma to!13 Shin nɛ basa nɛ baa fin manɛ luwu na e kɔ n tɔr nseŋ mur.Nseŋ shin nɛ basa nɛ baa kɔrfɛ mae ŋaba n ji anishinyɔr.14 Ma ere beeŋ ta matama n wɔtɔ fo to;ma alɛ maaŋ yigekebaakpaŋ fo kikɛ.15 Karechɛ kikɛ meeŋ baamalga fo alelasheŋnɛ fo kumɔlga be asheŋ;ŋkpal manɛ so, fo woraasheŋgboŋ nɛ a baŋ makepinto so.16 O Enyɛnpetale Ebɔrɛ,fo nawule be asheŋgboŋnɛ kebaawɔtɔ niŋisobe kubomboŋ nɛ meeŋbaa ber.17 Ma kebiato kikɛ nɛfo ŋini ma asheŋ;hale nɛ mbre,ŋ kraa malga fo emamachisheŋbe asheŋ a sa basa.18 Naniere, nɛ m bel n fuli kumu,sa maŋ pal kaman n sa ma,O Ebɔrɛ.Shin nɛ m baa kraa wɔtɔa malga fo eleŋgboŋbe asheŋ a sa kaman to ebinɛ baa ba na.19 O Ebɔrɛ, fo kebaawɔtɔniŋiso shi ga,k salga to hale n ya fo awɔlpa to.Fo e wora asheŋgboŋ ga,esa kikɛ maŋ du fanɛ fo.20 Fo shin nɛ n ji awurfoŋ damta,ama fo naŋ wɔtɔ ma eleŋ;nseŋ kuŋ manɛ m maŋ wu n yɔ nchaŋ to.21 Fo naŋ shin nɛ n nyakemaŋkura n ti so,nseŋ naŋ lolo ma nɛma kagbene dese ma.22 Meeŋ ta jaŋjilaŋ m boŋnshɛ ŋ kpaŋ fo;meeŋ kpaŋ fo ma Ebɔrɛ,ŋkpal fo kashenteŋji so.Meeŋ laŋ jaŋjilaŋ m boŋnshɛ belbelso n sa fo,Israɛl be Ebɔrɛ cheembi na.23 Meeŋ ta kagbenefuli m boŋnshɛ awɔrso ŋ kpaŋ fo,ŋkpal fo ka mɔlga ma so.24 Meeŋ malga fo kebaawɔtɔniŋiso be asheŋ kachɛ lelemu.Ŋkpal manɛ so,basa nɛ baa kɔrfɛ ma nakɔ n tɔr nseŋ ji anishinyɔr.

Kekule Ebɔrɛ a sa ewura be asheŋ721 O Ebɔrɛ, shin nɛ ewurae baa ji kashenteŋ;nsaa ji asheŋ nɛ amo beekpa so fanɛ fo.2 Saŋɛ na so, e beeŋ baa jifo basa demu ekpa niŋiso so,nsaa keni basa nɛ b wɔ tɔrɔ toekpa nɛ k daga so.3 Shin nɛ kayurwushi nɛ kejiasheŋ nɛ amo be ekpa soe baa wɔ basa nɛ b taseabeegboŋ nɛ abeebi kikɛ so.4 Shin nɛ ewura na e baakɔ a sa betirpo, nsaakɔ a suge betentaŋaseponseŋ naa kɔ a pɔɔ bekamanɛ baa kɔrfɛ bumo na so.5 Shin nɛ ewura e baa wɔtɔmbaanaayɔ fanɛ kananɛepeŋi nɛ kufɔl wɔtɔ na.6 Shin nɛ e baa kɔ kechɛto a sabasa fanɛ kananɛ bɔrɛchubee sa adɔsawule kayul na.7 Shin nɛ ewura na e baa ji asheŋnɛ amo be ekpa so a sa ekama,nseŋ shin nɛ kayurwushi nɛkedamaya e sɔ kaplɛkamahale nɛ kufɔl e ya wu.8 Shin nɛ mbe kuwurji e yiliteku ko ase n salga to n ya foteku nyɔsopo ase.Ŋko n yili Yufreetes be Lɔr na asen salga to n ya fo durnya be ekar.9 Saŋɛ na so keshishɛrsawule sobe basa beeŋ ba jɔŋɛ mo asem bunyaŋ mo.Nɛ b tintiŋ mo doŋana nɛ b badese kasawule ashi mbe anishito.10 Speen be efuli so nɛ mplasawule sobe bewuraana beeŋ bar bumo be ŋkɛm ba sa mo;nɛ Areebia nɛ Itiopia be bewuraana gbae bar bumo be ŋkɛ m ba sa mo.11 Kumo be kaman nɛ bewura kikɛe ba jɔŋɛ mo ase.Nɛ efuliana na be basa kikɛ e shuŋ mo.12 Ŋkpal manɛ so, e beeŋ kɔ n sugebetentaŋasepo nɛ bekama nɛ b wɔtɔrɔ to nseŋ shu n tre mo na n yige.13 Ewura na kɔ kushuso n sabepɔshipo nɛ betirpo nna,mo alɛ e naa mɔlga betentaŋasepoashi luwu to.14 Mo e naa mɔlga bumo ashikamɛaŋ nɛ awurfoŋ to,ŋkpal manɛ so, bumo be ŋkpabe asheŋ tir mo nna.15 Shin nɛ ewura na be ŋkpae teŋi so!N shin nɛ e nya Areebia bekasawule so be shuwa.Shin nɛ basa e baa kuleEbɔrɛ a sa mo jemanɛ kikɛnsaa nɛfa mo karechɛ kama.16 Shin nɛ ndegboŋ nɛ e wɔkasawule na so kikɛ e bɔlɔ ajibi,nɛ abeeana so kikɛ e bɔlɔ aboyunɛ ayu be yiri kikɛ.Shin nɛ kasawule na sobe ndibi sɔrso e wora ga,fanɛ Lebanɔn be kebee sobe ndibi sɔrso peya,nseŋ shin nɛ ndegboŋ na e bɔlɔbasa fanɛ kupuŋ to be afitiri.17 Shin nɛ basa e baa nyiŋiewura na be ketre mbaanaayɔ,n shin nɛ mbe kemaŋkurae baa fulto fanɛ epeŋi.Shin nɛ efuliana na be basae bɔla mo so n dii kedamanseŋ kule Ebɔrɛ be nɛfa n sa mo.18 Anyee kpaŋ fo, Enyɛnpe,Israɛl be Ebɔrɛ na nna.Fo nawule e naa tiŋa wora emamachisheŋ.19 Anyeeŋ baa kpaŋ fo ketrenɛ k kɔ kemaŋkura na jemanɛ kikɛ.Shin nɛ fo kemaŋkuragboŋ nae dii efuli durnya ere be kaplɛkama.Amɛn! Amɛn!20 Jɛsi pibinyɛn, Ewura Deevid,be kabɔrɛkule be ekar nna na.

KESASOPO(Nshɛ 73—89)Ebɔrɛ ka walɛ be asheŋ731 Kashenteŋto, Ebɔrɛ walɛ n sa Israɛlnɛ bekama nɛ baa bunyaŋ monɛ ŋgbene fuful na.2 Ama ma ere, a daŋ ka gbrɛnɛ n fɛrge n tɔr.3 Ŋkpal manɛ so, ŋ ka daŋ wukamoowuwuraana ka dii kedama na,n daa besa bumo eyur nna.4 B maa ji awurfoŋ ŋko ebesa kikɛ;b baa kɔ eyur be alenfia nɛ eleŋ nna.5 B maa ji awurfoŋ nɛ beko bee ji na;bumo alɛ maŋ naa kɔ etɔrɔnɛ ekama kɔ na.6 Amoso kamoowu ki fanɛ kubɔtoshembiashi bumo be ebɔ to nna,nɛ kebaanyaŋɛto a wora asheŋmalɛ ki fanɛ bumo be asɔbuuso.7 Asheŋ lubi nawule e naa shibumo be ŋgbene to a lar,nɛ ŋkre lubi malɛ bɔlɔ bumobe nfɛra to.8 Baa tege basa nna nsaa malgammalga jiga,nseŋ naa kre beko be kamɛaŋkamoowuso.9 Baa malga mmalga lubia gbiti Ebɔrɛ nna,nsaa malga ŋkpensheŋ soekama kutɔ durnya to.10 Amoso Ebɔrɛ be basa gbamaŋ naa fɛ bumo be mmalga nabe asheŋ pɔɛŋ nsaa yirda bumo.11 Le nɛ baa kaŋɛ:“Enyɛnpetale Ebɔrɛ na maaŋtiŋ m pin kusɔ kikɛ!”12 Kananɛ kumukpakpasowuraanadu nna na.B maŋ ta asheŋ lubi fanɛ asheŋ lubi;bumo alɛ bee dii kedama a ti so nna.13 Manɛ be tɔnɔ nɛ n nya ashima kebaakɔ nfɛra lela,nɛ kekini kewora asheŋ lubi to bre?14 O Ebɔrɛ, fo shin nɛ n jiawurfoŋ kachɛ lelemu.Kachipurso kikɛ fee gbergema kusoe nna.15 Nɛ n daŋ malga mmalga lubi nna,ndafanɛ n daa beeŋ kiedebɔrpo fo basa to.16 Kedaa du kpakpa n sa manɛ n tiŋ m pin asheŋ ere kikɛ to.17 Ebɔrɛ be bɔrɛlambu to nɛ n yɔpɔɛŋ nseŋ ya pin kusɔ nɛ k beeŋ tukumukpakpasowuraana.18 Abaanaaworasheŋ feeŋshin nɛ b fɛrge n tɔrnsaa maŋ naŋ tiŋ ŋ koso kikɛ.19 Baaŋ mur epul to nɛ kufu e pɛbumo nɛ b baa chicha.Bumo be lalaloge beeŋ lubi pasaa!20 Baaŋ baa du fanɛ edarenɛ kare beeŋ chɛ nɛ k choŋ na nna.O Enyɛnpe Ebɔrɛ, fo baŋ kpa n niŋi to,baaŋ foe fanɛ afu.21 Ma kagbene to ka daa ji edɛŋkpal kusɔ nɛ k daa wora so na,22 kawulisheŋ nɛ kebaamaŋ nyiasheŋ e daa kɔ ma,nɛ n daa wora asheŋ fo anishitofanɛ kusɔbɔya na.23 Ama amo nɛ amo kikɛ ŋ kraawɔ fo kutɔ jemanɛ kikɛ.Fo daa kɔ ma to fo enɔ jisa to nna.24 Fo kasotoji e daa ŋini makananɛ meeŋ baa wora asheŋ,kumo be lalaloge nɛ fo ba ta man yɔ kemaŋkura to.25 M maŋ naa kɔ esa kikɛ ebɔrɛson naŋ ti fo so.Ŋ ka baa kɔ fo ere, m maŋ naasha shɛŋ durnya ere to.26 Ma eyur nɛ nfɛra beeŋ tiŋn wora asheŋ ŋ gben,ama Ebɔrɛ e la ma eleŋashi ma kagbene to.Mo alɛ be asheŋ a tir majemanɛ kikɛ.27 O Enyɛnpe Ebɔrɛ,bekama nɛ b kplaŋ fo sobeeŋ mur cheche.Fo alɛ beeŋ mur bekamanɛ b maŋ ji kashenteŋ n sa fo.28 Ama k walɛ ga ŋkpal ma ereka taga fo, Ebɔrɛ na, to so.N ta fo, Enyɛnpetale Ebɔrɛ na,fanɛ ma ekumpo nna.Ma alɛ beeŋ baa bɔ foemamachisheŋ na be kubɔya.

Kekule Ebɔrɛ n sa efuli na be asheŋ741 O Ebɔrɛ, manɛ nna nɛ fokplaŋ anyi so loŋ?Feeŋ baŋ nya agbo n wɔtɔ fobasa mbaanaayɔ a?2 Baa nyiŋi fo basa nɛ fo lara n safo kumu dra dra kikɛ na.Basa nɛ fo lara kenyaya to na;yiri nɛ fo lara fanɛfo gbagba be basa na.Baa nyiŋi Zayɔn be kebeenɛ b daa wɔ kumo so na gba.3 Naŋ bɛta m ba bɔla fo bɔrɛlambunɛ k bure a dese na ase;kakpa nɛ an doŋana jijakusɔ kama nyam na.4 Fo doŋana daŋ yili bɔrɛlambu nato n ji njɔŋ nseŋ yuu bumo be etutaa ŋini fanɛ b kɔ m pɔɔ so nna.5 B daa wora asheŋ fanɛ basa ka ketaakpanfu a ku kupo to be ndibi a lɛ nna.6 B daŋ ta bumo be akpanfugboŋnɛ awurbi m buri m buri asɔ nɛ b shɛln ta n ji bɔrɛlambu na kebita na nna.7 B daŋ chɔɔ fo bɔrɛlambu nam mur cheche nna,nseŋ shin nɛ kakpa nɛ basa daabunyaŋ fo na wora eyurpidaŋkare be ekpa so.8 Le nɛ an doŋana na daŋ kaŋɛashi bumo be ŋgbene to:“Anyeeŋ mur bumo cheche!”B daŋ chɔɔ kaplɛkama nɛ basabee bunyaŋ Ebɔrɛ na ashikasawule na kikɛ so nnam mur cheche.9 Emamachisheŋ maŋ naa wɔtɔ,anebiana na gba maŋ naa wɔtɔ.Ekama malɛ maŋ nyi saŋɛ nɛ asheŋ nabeeŋ fo amo be ekar.10 O Ebɔrɛ, saŋɛ mo nɛ an doŋanabeeŋ yige kebaa tege anyinɛ kebaawora fo eyur to?11 Manɛ nna nɛ fo kinikechɛ anyi to?Manɛ nna nɛ fo maaŋgberge bumo kusoe?12 O Ebɔrɛ, sososo na kikɛ,fo e la anyi be ewura;fo alɛ e bar kumɔlga durnya kikɛbe basa to.13 Fo eleŋgboŋ nɛ fo ta n naseekpa teku peper na to,nseŋ bure nchu to be asɔkeniso lubi gboŋgboŋi nabe amu to.14 Fo e daŋ bure teku to bekusɔbɔya lubi gboŋgboŋinɛ baa tre Liviatan nabe kumu to.Nseŋ shin nɛ k ki keji n sakeshishɛrsawule so be asɔbɔya.15 Fo e daŋ shin nɛ kasawulepante n lar nchu ŋ ki fanɛkebuye nɛ mbombi.Nseŋ shin nɛ elɔr nɛ a daashile bre wɔlto na.16 Fo e to kapa nɛ kanyɛ kikɛ,nseŋ taŋɛ epeŋi nɛ kufɔl;nɛ kekama kɔ kumo be eyilikpa.17 Fo e yili durnya be egbaŋ kikɛ,nseŋ to kechali nɛ ketar.18 Enyɛnpe Ebɔrɛ,baa nyiŋi kananɛ fo doŋanawora fo eyurto a mushe fo na,nɛ kananɛ bewulpokeni fo ketre jiga na.19 Sa maŋ yige fo basa nɛ b dufanɛ alepɔ na n sa bedoŋ nɛ b dufanɛ kupuŋ to be asɔbɔya lubi na.Fo alɛ e sa maŋ teŋ basa nɛ baa jiawurfoŋ na so.20 Baa nyiŋi kɔnɔkoŋwule be ŋkrenɛ anyi nɛ fo wora na.Ŋkpal manɛ so, kebagato e sɔ durnyabe kukɔlɔbi kikɛ to, n shin nɛtentembiri sɔ kaplɛkama.21 Sa maŋ shin nɛ anishinyɔr a jibasa nɛ baa ji awurfoŋ.Ama fo shin nɛ betirpo nɛbetentaŋasepo e kpaŋ fo ketre na.22 O Ebɔrɛ, koso ŋ kɔ n sa fo kumu!Baa nyiŋi kananɛ bewulpo nawora fo eyurto kachɛ lelemu kikɛ na.23 Sa maŋ teŋ awɔr nɛ fodoŋana wora na so,awɔr nɛ b baa wora jemanɛkikɛ na so.

Ebɔrɛ ka la demujipo be asheŋ751 O Ebɔrɛ, anyee di fo epaŋ,ŋkpal fo ka taga anyi to so!Ekama bee ji eyur nna a malgafo mamachisheŋ be asheŋ.2 Fo yɛ:“N lara demujibe jemanɛ nna n yili;ma alɛ beeŋ ji demu nɛkumo be ekpa so.3 Nɛ kasawule gbuŋgbuŋnɛ basa bee chicha gba,ma e kraa kɔ kumo be gbaltɔlaseto a yil dindiŋ.4 Ma e naa kaŋɛkumukpakpasowura fanɛe sa maa kpeŋ a wu mbe kumu.5 Ma e naa kaŋɛ bumo fanɛb yige kebaapuchi a malgabumo be keshi be asheŋ.”6 Esa kikɛ maŋ wɔ epeŋilarkpaŋko epeŋitɔrkpa ŋko durnya bekaplɛkama nɛ e tiŋ n ta esan yili eyilikpagboŋ.7 Ebɔrɛ e naa ji kusɔ kama demu.Mo e naa bar eko kasetonsaa maŋ eko so!8 K du fanɛ Enyɛnpe Ebɔrɛ naka kɔ kawiebi mbe enɔ to nna,nɛ mbe agbo du fanɛ yabra kpakpasoa wɔ kawiebi na to.E bee duga mbe agbo na nnaa sa durnya to be amukpakpasowuraana,nɛ baa chise amo kikɛ nyam a nuu.9 Ama ma ere beeŋ baa malga fo,Jeekɔb be Ebɔrɛ na, be asheŋ,nsaa boŋ nshɛ a kpaŋ fo mbaanaayɔ.10 O Enyɛnpe Ebɔrɛ,feeŋ mur basa lubi be eleŋ,nseŋ shin nɛ basa niŋiso brebe eleŋ e ti so.

Ebɔrɛ ka bee kɔ a pɔɔ so jemanɛ kikɛ be asheŋ761 Ekama nyi Ebɔrɛ be asheŋashi Juda be efuli so,nɛ mbe ketre malɛ bee nyakemaŋkura Israɛl to.2 Zayɔn be kebee nɛ k wɔJerusalɛm to nae la kakpa nɛ e wɔ.3 Ndoŋ nɛ e buri m buri edompo nabe atanyembi nɛ etokobi nɛabɛlso be asɔkuŋso to.4 Fo kemaŋkura bee nyɛkpɛ nnafanɛ edɛ;kumo alɛ kɔ eleŋ a walɛ gaa chɔ abee nɛ kupuŋ tobe asɔbɔya bee nite so na.5 Bedoŋ tiŋ n suge benapo lemponɛ b kɔ dama na gba be asɔ;ama naniere bumo alɛ gba wun dese a di nchaŋ to nɛ bumobe eleŋ nɛ kenyi kikɛ to jiga.6 Jeekɔb be Ebɔrɛ, fo ka ponte to,egbaŋɛ nɛ bumo be bediipokikɛ tɔr nna n wu a dese shruum.7 Fo Enyɛnpe Ebɔrɛ na e daga fanɛekama e baa ŋana fo.Fo baŋ nya agbo,esa kikɛ maaŋ tiŋn yili fo anishito.8 Ebɔrɛso nɛ fo wɔ nseŋ bɔfo demuji be kubɔya;nɛ kufu tɔr durnya so,nɛ kakpa kikɛ wora shruum.9 Jemanɛ nɛ fo kpa n niŋi tonɛ fo fara demuji m mɔlga basanɛ baa ji awurfoŋ durnya to nna na.10 Kashenteŋto nɛ fo baŋ nya agbo,basa nɛ b nya agbo n wɔtɔ fo gbabee kpaŋ fo nna.11 Men nase nnɔ n sa Enyɛnpe,menyi be Ebɔrɛ na.Menyi alɛ e wora m bɔlɔmen be nnɔ naseso na so.Enyɛnpe Ebɔrɛ na e daga keŋana,mo e daga fanɛ efuli pɔtɛananɛ a kulti anyi na kikɛ be basaka bar ŋkɛ m ba sa mo.12 Mo e naa bar bewura kamanɛ baa boo kenyɛn na kaseto;a shin nɛ baa ki befupo.

Ebɔrɛ ka wɔ mbe basa to tɔrɔ be jemanɛ be asheŋ771 N shu n tre Ebɔrɛ nnaa fin kechɛto.Ŋ ka shu n tre mo,nɛ e nu ma kushu na.2 Enyɛnpe Ebɔrɛ na nɛ meekule tɔrɔ be jemanɛ;mee maŋ ma enɔana sokanyɛ na kikɛ nnaashi kabɔrɛkule to,ama n daa maŋ nyakagbenewushi.3 N daŋ nyiŋi fo Ebɔrɛ na nna,nseŋ tekeŋto;n fɛ nfɛra ga, nɛ aba pɔ ma.4 Ŋkpal fo, Enyɛnpe Ebɔrɛ na so,m maŋ tiŋ nɛ n di.Ewushi kikɛ maŋ wɔ ma to,m maŋ tiŋ nɛ m malga gba.5 Mee fɛ nchɛ nɛ a choŋ nanɛ nfɛ dra na be asheŋ nna.6 Mee nyiŋi kanyɛso kikɛ benshɛ nɛ n daa boŋ,nsaa fɛ nfɛra ga na nna,a bishi ma kumu le:7 “Enyɛnpe Ebɔrɛ na kini anyi nnan lɛ le mbaanaayɔ a?E maaŋ naŋ wu anyi kuwɔr a?8 Mbe kasha nɛ k maŋ kɔ ekar naloge anyi so nna ere a?Mbe nnɔ naseso na malɛ gbaba ekar nna ere a?9 Ama Ebɔrɛ teŋ so kananɛbaa wu kuwɔr nna a?E kpal agbo so m pɛ mbekuwɔrwu be kasha nna ere a?”10 Ade be kaman nɛ n fɛ le:“Enyɛnpetale Ebɔrɛ,kusɔ nɛ k baa tɔrɔ ma gae la fo ka maŋ naa ta foeleŋgboŋ na a chɛ anyi to na.11 Enyɛnpe Ebɔrɛ,meeŋ baa nyiŋi fo asheŋgboŋnɛ emamachisheŋ nɛ fo woradra dra na be asheŋ.12 Meeŋ baa fɛ asheŋ tumasenɛ fo wora na kikɛ be asheŋ.13 O Ebɔrɛ, kusɔ kama nɛ fee woradu cheembi nna.Kegbir kikɛ maŋ shi nsaa kɔeleŋ fanɛ fo.14 Fo nawule e la Ebɔrɛnɛ e bee wora emamachisheŋ;nsaa ŋini fo eleŋgboŋashi efuliana na be basa to.15 Fo eleŋgboŋ na nɛ fo tam mɔlga fo basa nɛ b laJeekɔb nɛ Josɛf bekaman to ebi na.16 O Ebɔrɛ, kewora fanɛteku be nchu na ka wu fo,kufu pɛ amo nna nɛ kumobe kechimbi to baga tom pulgi to kufuso.17 Abɔrɛwɔlpa daŋ chulgibɔrɛchu nna n wurge to;nɛ bɔrɛ nyɛkpɛ awɔlpa tonseŋ ponte to.18 Bɔrɛ na ka nyɛkpɛ m ponte tonɛ kusɔ kikɛ nu kumo.K ka nyɛkpɛ nanɛ durnya kikɛ fulto.K ka ponte to nanɛ kasawule gbuŋgbuŋ tofanɛ k kaa bee chicha na.19 Fo daŋ nase ekpa teku benchugboŋ na to nna,nɛ k wora fanɛ fo ka bɔlakumo to n choŋ;ama esa maŋ wufo aya ka dese.20 Fo daŋ bɔla Mosisnɛ Ɛɛrɔn so nna n juŋkparfo basa fanɛ mbolpɔkpapo na.”

Kusɔ nɛ Ebɔrɛ wora n sa mbe basa be asheŋ781 Ma basa, men nu ma keŋini ere,nseŋ nu kusɔ nɛ mee kaŋɛ ere nɛnɛ.2 Meeŋ ta kanyiasheŋ bemmalga m bugi wulo to bemmalga nɛ a choŋ na to.3 A la asheŋ nɛ an nu nsaa nyi nna,nsaa la asheŋ nɛ an nanaanakaŋɛ anyi na nna.4 Anyi maaŋ ta amo ŋ ŋanaanyi be mbia so.Anyeeŋ malga Enyɛnpe Ebɔrɛ nabe eleŋgboŋ nɛ mbe asheŋgboŋnɛ emamachisheŋ nɛ e wora nabe asheŋ n sa anyi be mbianɛ baaŋ ba anyi be kaman na.5 Mo e ta mbe mbraana n saIsraɛl be basa nɛ b la Jeekɔbbe kaman to ebi na.Mo e kaŋɛ an nanaana fanɛb baa ŋini bumo be mbiambe mbraana na;6 saŋɛ na so mbia nɛ baaŋ bakaman to na beeŋ koya amonseŋ ŋini bumo alɛ be mbia amo.7 Aloŋ e naŋ shin nɛ mbia na gbae ta bumo be yirda n wɔtɔ Ebɔrɛ tonsaa maŋ teŋ asɔ nɛ e wora so.Saŋɛ na so, jemanɛ kikɛ baaŋ baawora mbe mbraana na kasonu.8 Bumo ere maaŋ baa du fanɛbumo nanaana nɛ b daŋ larEbɔrɛ kaman nseŋ kini keworamo kasonu, nɛ bumo be yirdaashi Ebɔrɛ to daa maa yil to kpakpa,nɛ b maŋ ji kashenteŋ n sa mo na.9 Kena be kachɛ ka fo,Efrayimebi nɛ b daa kɔata nɛ atanyembi to nadaŋ lara keya nna n shile.10 B daa maŋ wora m bɔlɔbumo nɛ Ebɔrɛ be kɔnɔkoŋwulebe ŋkre na so.B daŋ kini kewora mbe mbraanakasonu nna.11 B daŋ teŋ kusɔ e wora so nna,emamachisheŋ nɛ b daŋ wue ka wora na kikɛ nɛ b daŋ teŋ so.12 Bumo nanaana be anishitonɛ e daŋ wora emamachisheŋ na.Ijipt be efuli so be kebonfunɛ baa tre Zowan na sonɛ e daŋ wora amo.13 E daŋ shin nɛ teku na ku to nna,nseŋ shin nɛ nchu na kifanɛ egbal a yil,nɛ e juŋkpar bumo m bɔlakumo to n choŋ.14 E daa bɔla kuwɔlpa so nnaa ŋini bumo ekpa kapaso,nseŋ daa bɔla edɛ be kabulpi soa ŋini bumo ekpa kanyɛso malɛ.15 E daŋ shin nɛ afalta pante a larnchu a shile fanɛ mbombi nnaashi keshishɛrsawule so nɛ b nyanchu n nuu bumo be kepar.16 Mo e daŋ shin nɛ nchushi kefalta to n lara shile fanɛ lɔr na.17 Ama b kraŋ wora alubin da Enyɛnpetale Ebɔrɛ so;nseŋ lar mbe kaman ashikeshishɛrsawule na so.18 B daŋ kute nna n woraEbɔrɛ ŋ keni;jemanɛ nɛ b daa yil mo sofanɛ e sa bumo ajibinɛ b daa sha ga na.19 B daŋ malga nna ŋ gbiti Ebɔrɛŋ kaŋɛ le: “Ebɔrɛ beeŋ tiŋ n sa anyiajibi kiyi ere to nfe nna ere a?20 E ka daŋ shin nɛ kefalta na pante na,nchu daŋ lar a shile fanɛ mbombi na.Ama e kraa beeŋ tiŋ n saanyi ajibi nna ere a?E beeŋ tiŋ n sa mbe basaeblaŋ nna ere a?”21 Enyɛnpe Ebɔrɛ na ka nukusɔ nɛ b kaŋɛ na,nɛ e nya agbo ganseŋ shin nɛ mbe edɛ suse soashi mbe basa nɛ b la Jeekɔbbe kaman to ebi to,22 ŋkpal b ka daa maŋ yirda monseŋ daŋ ji mbe kumɔlgabe eleŋ emɔrɔ so.23 Ama e daŋ naŋ malgan sa awɔlpa nseŋ daŋbugi esoso be mbuna24 nɛ ajibi nɛ baa tre manna natɔr to nɛ basa na nya n ji.Ebɔrɛso be ajibi nɛe daŋ sa bumo.25 Amoso emalaika be ajibinɛ b daŋ nya n ji;Ebɔrɛ daŋ sa bumo ajibikama nɛ baaŋ tiŋ n ji nna.26 Kumo be kaman nɛ Ebɔrɛbe eleŋgboŋ shin nɛ afu shiepeŋilarkpa, a laŋɛ kelargatobe kaseto be kaba so naber m ba.27 Afu na daŋ sulɔ mbuibi ko nnam ba sɔ kasawule na kikɛ sofanɛ teku ase be eshishɛr na.28 Basa na be keeyi to gbagbanɛ Ebɔrɛ shin nɛ mbuibi na tɔrŋ kulti bumo be ewajɛbu n wɔtɔ.29 Ndoŋ nna nɛ b pɛ bumo m mɔn we m moɛ.Ŋkpal manɛ so, Ebɔrɛ e daŋ sabumo asɔ nɛ b daa sha ganseŋ daa kɔ a fin amo na.30 Ama b daa maŋ naŋ nya amon we bumo be keparso gba,a kraa wɔ bumo be nnɔ to nna31 nɛ Ebɔrɛ be agbo koso bumo so,nɛ e shin nɛ bumo to be belempo wu.Israɛl be efuli so be mbifɔlbie daŋ wu na.32 Ama amo nɛ amo kikɛ,b kraa wora alubi nna.Emamachisheŋ nɛ Ebɔrɛwora na kikɛ be kaman,b kraa maŋ yirda mo.33 Amoso e daŋ shin nɛ bumobe ŋkpa ku so nna,nseŋ daŋ shin nɛ kufugboŋ kotɔr bumo so.34 Jemanɛ kikɛ nɛ Ebɔrɛ baŋshin nɛ bumo be beko wu,bumo nɛ b ka na bee tuba nnansaa kule mo kenishipere so.35 B daŋ nyiŋi fanɛ Ebɔrɛ labumo be ekumpo nna,nseŋ daŋ naŋ nyiŋi fanɛEnyɛnpetale Ebɔrɛ e labumo be emɔlgapo.36 Ama bumo be nnɔ tobe mmalga kikɛ la efɛ nna.Asheŋ kama nɛ baa malgamaa shi bumo be ŋgbene to.37 B daa maa ji kashenteŋ a sa mo;bumo alɛ daa maa bɛ mo nɛ bumobe kɔnɔkoŋwule be ŋkre so.38 Ama Ebɔrɛ kraa wumbe basa kuwɔr.E daŋ ta bumo be alubim paŋ bumo nna,nsaa maŋ mur bumo.Ale damta nɛ e pɛ mbe kagbene,a maŋ shin nɛ mbe agbokoso bumo so alegaiso.39 E daŋ nyiŋi fanɛ b laeyur nɛ ŋklaŋ nna.B du fanɛ afu nɛ k bee bera yɔ a maŋ naa laŋɛ nna.40 Jemanɛ nɛ b daa wɔkeshishɛrsawule na so na,ale damta nɛ b daŋ larEbɔrɛ kaman n jija mbe kagbene!41 B daŋ baa wɔtɔ nnaa wora mo a keni,nsaa wɔtɔ Israɛl be Ebɔrɛcheembi na ebesa to.42 B daa maa nyiŋi mbeeleŋ nɛ e kɔ,bumo alɛ daa maa nyiŋikachɛ nɛ e mɔlga bumoashi bumo doŋana beenɔ to na gba.43 B daŋ teŋ emamachisheŋnɛ e wora ashi Zowan bekebonfu so ashi Ijipt beefuli so na nna.44 Ebɔrɛ e daŋ shin nɛ Ijipt beelɔrana be nchu kilgi ŋ ki ŋklaŋnɛ b daa maŋ nya nchu nuuso na.45 E daŋ shin nɛ ashushombiba sɔ kaplɛkama a tɔrɔ bumo nna;nɛ ebɔl lar bumo.E daŋ shin nɛ epulo ba takenishi m pere bumo ashikasawule na so nna ga.46 E daŋ shin nɛ elotɔr nɛ alontelar nna m ba mur bumo beadɔjibi kikɛ kasawule na so.47 E daŋ shin nɛ abɔrɛjembubi ba murbumo be ndibi sɔrsoana nna,nseŋ shin nɛ kunyɔlɔ malɛ murbumo be figi be ndibi kikɛ.48 Mo e shin nɛ abɔrɛjembubi bribumo be ana m mɔ,nseŋ shin nɛ bɔrɛ nyɛkpɛ m mɔbumo be asɔbɔya nɛ a ka na.49 Ebɔrɛ daŋ nya agbo nnanɛ mbe kagbene koso bumo so ga,fanɛ luwu be mbɔ damtaka mel abar so na.50 E daa maŋ pɛ mbe kagbeneashi mbe agbo na to,ŋko n yige m paŋ bumonɛ b ji efute kikɛ.E daŋ mɔ bumo nnan shin nɛ kenishi pere bumo.51 E daŋ shin nɛ Ijipt be efuli sobe ewurkoŋnyɛn kikɛ wu nna.52 Kumo be kaman nɛEbɔrɛ juŋkpar mbe basafanɛ mbolpɔkpapo n larIjipt be efuli so m bɔlakeshishɛrsawule so n choŋ.53 E ka daa juŋkpar bumo so,kufu daa maa kɔ bumo;ama Teku Peper na daŋ murbumo doŋana bre nna.54 Ebɔrɛ daŋ juŋkpar mbe basa nnan yɔ kepreŋsawule nɛ e bɔla mbeeleŋgboŋ so n suge n sa bumo na so.55 E daŋ ju efuli pɔtɛana nabe basa nna n lar nseŋ bargakasawule na nɛ bumo benwuana to n sa Israɛl beeyiri yiri nɛ b la mbe basa na.56 Ama b daŋ lar Ebɔrɛ kamannseŋ wora Enyɛnpetale Ebɔrɛ naŋ keni nna.B daa maŋ bɛ mbe mbraana so.57 B daa du fanɛ bumo nanaananɛ b daa maa ji kashenteŋnseŋ paŋ yirda na nna.Bumo alɛ daa du fanɛketanyembi kɔnto nɛ esa maaŋtiŋ n fute n yige kumo so nna.58 B daŋ pɔr agbirana nnan yili agurɔŋgu so a shuŋ;n shin nɛ Ebɔrɛ be kukɔrkɔkoso nɛ e nya agbo ga.59 Ŋkpal kusɔ nɛ b wora na so,Ebɔrɛ daŋ nya agbo nnanseŋ kini Israɛl be basa na n lɛ.60 E daŋ kini mbe wajɛbu nɛ edaa wɔ kumo to ashi mbe basa toashi Shilo be kade to nna n lɛ.61 Kumo be kaman nɛ e shin nɛan doŋana kɔ n suge kɔnɔkoŋwulebe ŋkre be deka nɛ k yili n sambe kemaŋkura nɛ eleŋgboŋ na.62 E daŋ nya agbo nna n wɔtɔ mogbagba be basa nseŋ shin nɛbumo doŋana mɔ bumo.63 Edɛ e daŋ mur bumo bembrantiɛbia, nɛ bumo bebesuŋgurbi maŋ nyabenyɛn nɛ b kil.64 Bɔrɛmatapoana na daŋ wuluwu nyaŋgraŋ nna,bumo be bekulpoche maŋ nyan shu bumo be nli gba.65 Kumo be kaman nɛEnyɛnpe Ebɔrɛ na kpa niŋi tofanɛ esa ka tiŋi edi to,ŋko enapo ka diewu ŋ koso na.66 E daŋ bri mo doŋana nna n ju,n shin nɛ b ji nyɔmɔ mbaanaayɔ.67 Ama e daŋ kini kebaawɔan nananyɛn Josɛf be kaman to ebi tonseŋ daŋ kini kelara Efrayim be yiri toebi n yili n sa mbe kumu nna.68 Juda be yiri to ebi nɛ Zayɔn be kebeenɛ e daa sha ga ashi Jerusalɛm to nanɛ e daŋ lara n yili n sa mbe kumu.69 Kumo be awɔlto,nɛ e daŋ pɔr mbe bɔrɛlambunɛ kumo be gbaltɔlase daa kɔeleŋ fanɛ kasawule nɛ e ton yili mbaanaayɔ na.70 Ewura Deevid nɛ e daakpa mbolpɔ na nɛ e daŋlara fanɛ mbe kayɛrbi.71 Mbolpɔ na be kekpa to nɛ e daa wɔnɛ Ebɔrɛ lara mo nseŋ buu moIsraɛl be kuwura nɛ e baa juŋkparmbe basa nɛ b la Jeekɔbbe kaman to ebi na.72 Ewura Deevid malɛ daŋ takagbene koŋwule n juŋkpar bumonseŋ wora asheŋ kanyiasheŋ soashi bumo to nna.

Efuli na be kesɔnyige be kabɔrɛkule be asheŋ791 O Ebɔrɛ, efuli pɔtɛana so ebiba kɔ n suge fo kasawule.B shin nɛ fo bɔrɛlambu cheembina wora eyurpi daŋkare be ekpa so,nseŋ shin nɛ Jerusalɛm kikade bureso a dese fuloŋ.2 B ta fo basa nɛ b wu nan sa ejita nɛ kupuŋ tobe asɔbɔya nɛ e bee ji.3 B chulgi ŋklaŋ n wurgenɛ e bee shile fanɛ nchuashi Jerusalɛm to.Esa kikɛ maŋ wɔtɔnɛ e puli bubuni na.4 Efuliana nɛ a kulti anyi nabe basa bee mushe nsaawora anyi eyurto nna.5 O Enyɛnpe Ebɔrɛ,fo nya agbo n wɔtɔanyi nna mbaanaayɔ a?Fo agbo kraa beeŋ baasuse fanɛ edɛ nna a?6 Laŋɛ fo agbo na n deŋiefuli pɔtɛana nɛ b maa bunyaŋ foŋko a shu a tre fo ketre na so,7 ŋkpal b ka mɔ Jeekɔbbe kaman to ebinseŋ mur fo efuli na so.8 Sa maŋ gberge anyi kusoeŋkpal an nanaana be alubi so.Wu anyi kuwɔr naniere.Ŋkpal manɛ so,anyi maŋ naa kɔ tama kikɛ.9 O Ebɔrɛ nɛ fo la anyi be emɔlgapo,chɛ anyi to!Ŋkpal fo ketre be kemaŋkura so,mɔlga anyi nseŋ ta anyi bealubi m paŋ anyi.10 Manɛ nna nɛ efuli pɔtɛana nabee bishi anyi fanɛ,nnɛ nɛ menyi be Ebɔrɛ na wɔ?Shin nɛ an wu kasogbergenɛ k bee ba efuliana na so,ŋkpal b ka chulgi basanɛ b shuŋ fo be ŋklaŋn wurge so.11 Kaŋ kusoe n nu basanɛ b wɔ kabuti to be kushu.Ta fo eleŋgboŋ na n sɔ basanɛ baa shin nɛ b mɔ na n yige.12 O Enyɛnpe Ebɔrɛ,fo e naaŋ ka efuli pɔtɛananɛ a kulti anyi ere kukɔale shunu so;ŋkpal b ka tege fo na so.13 Saŋɛ na so anyi nɛ an la fo basa,a du fanɛ fo mbolpɔ ere,beeŋ baa di fo epaŋnsaa kpaŋ fo mbaanaayɔ.
         
            

         
      

   
      
         80
Kechɛ anyi be efuli to be kabɔrɛkule be asheŋ801 O Israɛl be ekenipo,nu anyi be kekule!Fo nɛ fee juŋkpar Josɛf bekaman to ebi fanɛ mbolpɔnseŋ chena fo kuwurputi soashi asɔ pɔrso nɛ baa trechɛrubim na be nferinto na,2 lara fo kumu ŋ ŋini Efrayimnɛ Bɛnjamin nɛ Manasebe eyiri to ebi.Ŋini fo eleŋ nseŋ ba mɔlga anyi!3 O Ebɔrɛ, naŋ shin nɛ an nya eleŋ!Mushe n wɔtɔ anyi nseŋ mɔlga anyi.4 O Enyɛnpetale Ewurbɔrɛ,jemanɛ mo nɛ fo basa bekabɔrɛkule maaŋ naa nu fo agbo?5 Fo shin nɛ anishichubi kibumo be ajibi jisonɛ nchu nuuso.6 Fo shin nɛ efuli pɔtɛananɛ a kulti anyi na bee kɔ abarkena ŋkpal anyi be kasawule so,nseŋ shin nɛ an doŋana bee tegeanyi nsaa mushe anyi.7 O Enyɛnpetale Ebɔrɛ,naŋ mushe n wɔtɔ anyi,nɛ an naŋ nya kumɔlga.8 An du fanɛ asɔrso nɛ baatre greeps na be kefeelebi nna,nɛ fo keta anyi n lar Ijipt be efuli sonseŋ ba ju efuli pɔtɛana so be basan lɛ nseŋ ta anyi n fɛa bumobe kasawule so.9 Fo e lɔŋɛ kasawule na so,nɛ kefeelebi na e tiŋ n daŋ;nɛ kumo be nliŋi e nyan luri kasawule to nɛnɛ.Saŋɛ na so k beeŋ purgem buu kasawule na kikɛ so.10 Nɛ kumo be kayul e daŋ m buuabeeana na so nɛ kumo be ayabimalɛ e daŋ m buu sidabe ndibigboŋ so.11 Nseŋ daŋ n ya fo Mɛditereniabe teku na ase, n ta n ya foYufreetes be lɔr na ase gba.12 Manɛ nna nɛ fo buri kunjinɛ k bee kuŋ kumo na to,nɛ ekama nɛ e bɔla ndoŋa choŋ bee nya kumo beasɔrso a chuge?13 Kupuŋ to be asɔbɔya alubi gbabee nya amo be asɔrso a ji.14 O Enyɛnpetale Ebɔrɛ,naŋ bɛta m ba anyi kutɔ!Shi ebɔrɛso n to kenishiŋ keni anyi nseŋ ba mɔlgafo basa!15 Ba mɔlga kefeelebi popɔrbinɛ fo gbagba fɛa nseŋ shin nɛk daŋ n nya eleŋ ga na.16 Bedoŋ ba ku kefeelebi na n lɛnseŋ nya edɛ n wɔtɔ kumo to.Naniere shin nɛ fo agbo e bamur bedoŋ na.17 Chɛ esa nɛ e chena foenɔ jisa so na to.Mo e la nyiŋgbasa pibinyɛnnɛ fo bela mo n sa fo kumu na.18 Anyi maaŋ naŋ lar fokaman kikɛ.Sa anyi ŋkpa popɔr nɛ an baabunyaŋ fo.19 O Enyɛnpetale Ewurbɔrɛ,naŋ bɛta anyi m ba fo kutɔ!Mushe n wɔtɔ anyi n shin nɛan nya kumɔlga.

Ebɔrɛ ka bee sa anyi eleŋ be asheŋ811 Men boŋ nshɛ kagbenefulison sa Ebɔrɛ nɛ e bee sa anyieleŋ na!Men boŋ nshɛ ŋ kpaŋan nananyɛn Jeekɔb be Ebɔrɛ na!2 Men fara a boŋ nshɛ nsaalaŋ echakachaka a wɔtɔ;men baa laŋ ejaŋjilaŋ nɛ egojia boŋ nshɛ belbelso.3 Men foŋ mbel n fara kufɔl popɔrbe kejigboŋ be kasheŋwora nakufɔl kikɛ be kachɛ sososo nɛkumo be kachɛ baŋɛto na.4 Mbra nɛ k dese Israɛlbe efuli so nna na;an nananyɛn Jeekɔb beEbɔrɛ na e yili kumo.5 Mo e ta kumo n sa Israɛl be basa,nɛ b la Josɛf be kaman to ebi na,jemanɛ nɛ Ebɔrɛ daŋ juŋkpar bumon lar Ijipt be efuli so na.N daŋ nu esa ko ka kaŋɛ maashi ŋgbar nɛ m maŋ nyi to le:6 “Ma e daŋ bɛge esulɔgbɛgbɛso na ashi menyi so,nseŋ sɔ nlantaŋɛ gbɛgbɛso namenyi be enɔana to.7 Men ka daa wɔ etɔrɔ to,ma nɛ men shu n tre,nɛ m mɔlga menyi.Abɔrɛwɔlpa to nɛ n daa wɔnseŋ nu menyi be kushu.Kumo be kaman nɛ n woramenyi ŋ keni ashi Mɛribabe kebuye na ase.8 O ma basa, men nu makasokpele ere.Israɛlebi, n daa beeŋ baa shafanɛ men nu n sa ma!9 Men sa maŋ kaŋ shuŋ efuli pɔtɛkikɛ be kegbir, ŋko kegbir kikɛnɛ menyi maŋ nyi shɛŋ a laŋɛkumo kaplɛa so!10 Ma e la Enyɛnpe menyi be Ebɔrɛnɛ e lara menyi ashi Ijiptbe efuli so m ba na.Menyi ere e bugi kɔnɔ ŋ kaŋɛ makusɔ nɛ menyee sha de,nɛ n wora kumo n sa menyi.11 Ama ma basa maa nu a sa ma;Israɛl be basa na maa wora makasonu.12 Ŋkpal loŋ so nɛ n yige bumon sa bumo be ŋkpensheŋbe kebaawɔtɔ nɛ b wɔtɔ a woraasheŋ nɛ baa sha.13 Ma basa, Israɛlebi,daa beeŋ nu n sa manseŋ bɛ ma ekpaana so nna,14 ndafanɛ ma, Enyɛnpe Ebɔrɛ nadaa beeŋ nya manaŋ n ta maeleŋgboŋ na m pɔɔ bumo doŋanakikɛ so n sa bumo.15 Bekama nɛ b kishi ma,Enyɛnpe Ebɔrɛ na,beeŋ ta kufu m ba jɔŋɛ ma ase;bumo alɛ be kasogberge beeŋbaa wɔtɔ mbaanaayɔ.16 Ama menyi ere, ayu lelanɛ abee to be mushoŋchunɛ meeŋ ta m bela menyinɛ men ji m moɛ.”

Ebɔrɛ Ewurgboŋ na be asheŋ821 Ebɔrɛ e naa juŋkpar ebɔrɛsobe nshɛrgboŋ na;mo e naa ji agbirana na demua kaŋɛ amo le:2 “A maŋ daga men baa ji demua kpɛa beko to;men sa maa ji a chɛkumukpakpaso wuraana to!3 Men baa ji asheŋ nɛ amobe ekpa so a sa bepɔshiponɛ amunibi nɛ betentaŋaseponɛ basa nɛ b maŋ kɔechɛtopo kikɛ na.4 Men baa kɔ a suge bepɔshiponɛ betentaŋasepo ashikumukpakpasowuraana be enɔ to.5 Menyi be ekama maŋ nyi shɛŋŋko a pin asheŋ to!Tentembiri to nɛ men wɔa nite a kulti;saŋɛ so nɛ durnya kikɛ begbaltɔlase bee gbuŋgbuŋ.6 Ma, Enyɛnpetale Ebɔrɛ nae kaŋɛ fanɛ men kikɛ laagbirana nna nsaa laŋ gbagba be asɔ toso.7 Ama menyeeŋ baa wufanɛ edimɛdi;menyi alɛ be ŋkpa beeŋ baaloge fanɛ ewurjipo kama peya.”8 O Ebɔrɛ, koso n ji durnya demu,ŋkpal manɛ so,efuliana na kikɛ la fo peya nna.

Ebɔrɛ ka bee ji kuwura durnya kikɛ so be asheŋ831 O Ebɔrɛ, sa maŋ wora shruum,n lo to a maa wora shɛŋ!2 Keni, fo doŋana e lar fo kamannseŋ koso a kɔ fo na.3 Baa kre fo basa ŋkre lubiashiri to nna;Basa nɛ fee sha ga na beŋkre lubi nɛ baa kre.4 B yɛ: “Men ba nɛ an ya murbumo be efuli na,nɛ esa maaŋ naa nyiŋiIsraɛl be asheŋ hale mbaanaayɔ.”5 B wora kɔnɔkoŋwule nna ŋ krefanɛ baaŋ chɛ abar ŋ kɔ fo.6 Basa nɛ b kre loŋ be ŋkre nae la Edɔmebi nɛ Ishmaɛlebi,nɛ Mowabebi nɛ Hegaebi,7 nɛ basa nɛ b shi Gebal nɛ Ammɔnnɛ Amalɛk be efuliana so,nɛ Filisti nɛ Tayɛ be ndegboŋana to.8 Asiriya be efuli so ebi gba shuli sofanɛ baaŋ ya ti Ammɔnebi nɛMowabebi, nɛ b la Lɔt be kaman toebi na so, nɛ b nya eleŋ n ti so.9 Wora bumo kusɔ nɛ fo woraMidianebi nɛ basa nɛ baa treSisɛra nɛ Jabin, ashi Kishɔn belɔr na ase na.10 Kakpa nɛ baa tre Ɛndɔ nanɛ fo daŋ mur bumo;bumo be kebuni daŋ desekasawule so nna m bɛ.11 Wora bumo be bejuŋkparpokusɔ nɛ fo daŋ wora Ɔrɛb nɛ Ziib na.Pɔɔ bumo be bewuraana sofanɛ kananɛ fo daŋ pɔɔZeba nɛ Zalmuna gba so na.12 Kusɔ nɛ b daŋ kaŋɛ nde:“Men shin nɛ an sɔ Ebɔrɛ bekasawule na ŋ ki anyi peya.”13 O anyi be Ebɔrɛ, shin nɛ b kifanɛ eshishɛr ŋko amimi nɛ afufoŋ n ya lɛ na.14 Kananɛ edɛ baa ji kupo na,ŋko a suse abee so na,15 aloŋ a daga fanɛ fo ta bɔrɛfugboŋn ju bumo n lɛ, nseŋ shin nɛ afugboŋa funti bumo nɛ b baa chicha.16 O Enyɛnpe Ebɔrɛ,shin nɛ b ji anishinyɔr,saŋɛ na so basa beeŋyɛla kenishi to n fin fo.17 Shin nɛ b kɔ n tɔr nɛ kufue pɛ bumo mbaanaayɔ,nseŋ shin nɛ b wu ŋaba be luwu.18 Shin nɛ b pin fanɛ fo e laEnyɛnpetale Ebɔrɛ.Fo alɛ nawule e naa ji kuwuradurnya kikɛ so.

Kabɔrɛshuŋ to be kagbenefuli be asheŋ841 O Enyɛnpetale Ebɔrɛ,fo bɔrɛlambu na walɛ pasaa!2 Kumo to be keyɔ bee yɛlga ma ga!Enyɛnpe Ebɔrɛ na be bɔrɛlambu tobe keyɔ wɔ ma kagbene to ga.N ta ma kagbene nɛ ma eyur kikɛ nnaa boŋ nshɛ kagbenefuliso a sa Ebɔrɛnɛ e wɔ ŋkpa to na.3 Enyɛnpetale Ebɔrɛ nɛ fo la maEwura nɛ ma Ebɔrɛ.Etitibi nɛ abɔrɛpɔpɔbi kikɛ tɔbumo be asha nna m matafo bɔrɛsure nsaa to a bure ndoŋ.4 Kagbenefuli la bekama nɛ b wɔfo bɔrɛlambu to a boŋ nshɛjemanɛ kikɛ e kpaŋ fo na peya nna.5 Kagbenefuli la bekama nɛbaa nya eleŋ fo kutɔ nsaa perekenishi a yɔ Zayɔn be kebee son ya kaa shuŋ fo na peya nna.6 Jemanɛ kikɛ nɛ b baŋ ya kaabɔla ketaŋɛ wɔlso nɛ baatre Baka na to, k bee ki kebuyenna a shile.Kpanchali so be bɔrɛ gba beeshin nɛ k bee bɔlɔ nchu nna a shile.7 Fo basa bee nya eleŋ nna a ti so,n ya fo fanɛ ekama ka beeŋ baatiŋ a ba Ebɔrɛ na be anishitoashi Zayɔn be kebee na so.8 O Enyɛnpetale Ebɔrɛ,nu ma kabɔrɛkule;O Jeekɔb be Ebɔrɛ,kaŋ kusoe n nu ŋ kutɔ!9 O Ebɔrɛ, nɛfa anyi be ewura,nɛ fo gbagba lara n sa fo kumu na.10 Keji kachɛ koŋwule ashifo bɔrɛlambu to bɔ keji nchɛkagboŋ ashi kakpa pɔtɛ.Ŋ ka yili ma Ebɔrɛ be lambube kabuna to bɔ ŋ ka wɔkumukpakpasowura pe.11 Ŋkpal manɛ so,Enyɛnpe Ebɔrɛ na du fanɛ epeŋinɛ kebɛlso be kusɔ kuŋso nna.Mo e naa wu kuwɔr nsaa tabunyaŋ a buu esa so,mo alɛ maa ta kusɔ lelaa ŋana basa niŋiso so.12 O Enyɛnpetale Ebɔrɛ,kagbenefuli la esa kama nɛe yirda fo na peya nna!

Efuli na be nɛnɛ be kabɔrɛkule be asheŋ851 O Enyɛnpe Ebɔrɛ,fo e nɛfa fo kasawulenseŋ shin nɛ kusɔ kamanite nɛnɛ n sa Israɛlebi nɛb la Jeekɔb be kaman to ebi na.2 Fo e ta fo basa be alubim paŋ bumo nɛ kejimbrimaŋ naa wɔ bumo so.3 Fo daŋ kaa kagbene nna,n nya agbo n wɔtɔ bumo.4 O Ebɔrɛ nɛ fo la anyi be emɔlgapo,naŋ bɛta anyi m ba fo kutɔ,nsaa maŋ nya agbo n wɔtɔ anyi!5 Feeŋ nya agbo n wɔtɔ anyi nɛanyi be nnaŋ to ebi mbaanaayɔ a?6 Naŋ sa anyi eleŋ nɛ anyi,nɛ an la fo basa na be ŋgbenee baa fuli fo so nɛ an baa kpaŋ fo.7 O Enyɛnpe Ebɔrɛ,ŋini anyi fo kasha nɛk maŋ kɔ ekar na,nseŋ kumɔlga anyi.8 Mee kaŋ kusoe a nu kusɔ nɛEnyɛnpe Ebɔrɛ na bee kaŋɛ nna.E nase kayurwushi be kɔnɔ n saanyi, mbe basa; nɛ anyi maŋ naŋbɛta n yɔ anyi be kawulisheŋ to nna.9 Kashenteŋto e wora shiriyanɛ e mɔlga bekama nɛ baaŋana mo na nna;saŋɛ na so mo gbagba bekemaŋkura beeŋ baa wɔanyi be kasawule so.10 Kasha nɛ kashenteŋjibeeŋ ba abar so,nɛ alelasheŋ nɛ kayurwushimalɛ e ki kukoŋwule.11 Edimɛdi be kashenteŋjibeeŋ shi kasawule so nna;nɛ Ebɔrɛ be kebaawɔtɔniŋiso bee shi ebɔrɛso.12 Enyɛnpe Ebɔrɛ na beeŋnɛfa anyi nɛ anyi be kasawulee wora adɔjibi nɛnɛ.13 Kebaawɔtɔ niŋiso beeŋ juŋkpara lɔŋɛ akpa a sa Enyɛnpe Ebɔrɛ nanɛ e baa bɛ so.

Kekule Ebɔrɛ n fin kechɛto be asheŋ861 O Enyɛnpe Ebɔrɛ,kaŋ kusoe n nu ma kekule,ŋkpal manɛ so, etirpo nɛetentaŋasepo e la ma.2 Ŋkpal ŋ kaa bee nu a sa fo so,mɔlga ma ashi luwu to.Ŋkpal ŋ ka la fo kayɛrbinseŋ yirda fo so, baa kuŋ ma.3 O Enyɛnpe Ebɔrɛ, wu ma kuwɔr!Kachɛ lelemu nɛ mee shu a tre fo.4 Shin nɛ fo kayɛrbi be kagbenee fuli mo;ŋkpal ŋ ka shi ma kagbeneto a kule fo so.5 O Enyɛnpe Ebɔrɛ, fo la esa lelanɛ fee ta alubi a paŋ nna.Fo alɛ kɔ kasha damta n sabumo nɛ baa shu a tre fo na nna.6 O Enyɛnpe Ebɔrɛ,kaŋ kusoe n nu ma kabɔrɛkule,nseŋ wu ma kuwɔr n chɛ ma to.7 M baa wɔ tɔrɔ to,fo nɛ mee shu a tre;ma alɛ nyi fanɛ feenu ma kabɔrɛkule.8 O Enyɛnpe Ebɔrɛ,agbirana kikɛ maŋ du fanɛ fo,Ebɔrɛ kikɛ maŋ naa wɔtɔa du fanɛ fo.Esa malɛ kikɛ maŋ naŋ woraasheŋ nɛ fee wora ere be kekama.9 Efuliana nɛ fo to ere be basabeeŋ ba jɔŋɛ fo ase m bunyaŋ fon shin nɛ fo ketre e nya kemaŋkura.10 Fo ka la Ebɔrɛ so,fo nawule e naa woraemamachisheŋ nɛ ebee mɔ kɔnɔ.11 O Enyɛnpe Ebɔrɛ,ŋini ma kusɔ nɛ fee sha fanɛ n wora.Meeŋ baa nu a sa fo kashenteŋ na.Ŋini ma kananɛ meeŋ ta ma kagbenekikɛ a shuŋ fo nsaa bunyaŋ fo ketre na.12 O Enyɛnpe ma Ebɔrɛ,meeŋ bugi ma kagbene to ŋ kpaŋ fo,nseŋ maŋkura fo ketre mbaanaayɔ.13 Ŋkpal manɛ so,kasha nɛ fo kɔ n sa ma nashi alegaiso!Fo mɔlga ma ashi luwugbagba to.14 O Ebɔrɛ, kamoowuwuraanakoso ma so nna;nɛ basa lubi cha abar a fin manɛ b mɔ.Bumo alɛ kikɛ maŋ ta fo n tre shɛŋ.15 Ama fo, Enyɛnpe Ebɔrɛ na,la ewɔrwupo nɛ kasha be Ebɔrɛ nna.Fo la esa nna nsaa kɔ kanyiti,a wu kuwɔr jemanɛ kikɛ.16 Keni ma nseŋ wu ma kuwɔr!Sa fo kayɛrbi fo gbagba be eleŋ nanseŋ mɔlga fo kenyache pibinyɛn.17 Shin nɛ ekama e pin alelasheŋnɛ fee wora a sa ma.Saŋɛ na so ma doŋana beeŋ wukumo be loŋ nɛ nyɔmɔ e pɛ bumo.Ŋkpal manɛ so, fo Enyɛnpe Ebɔrɛ na,e chɛ ma to nseŋ lolo manɛ ma kagbene wushi ma.

Jerusalɛm be kekpaŋ be asheŋ871 Enyɛnpe Ebɔrɛ na pɔr mbekadegboŋ n yili kebeecheembi na so nna.2 Mo alɛ bee sha kadegboŋ naa chɔ kade kikɛ ashi Israɛlbe efuli na kikɛ so.3 Jerusalɛm la Ebɔrɛ be kadegboŋ nna,nɛ baa malga asheŋ lela damta gaa laŋɛ kumo be kaplɛa so.4 Nɛ m baa ti efuliana nɛ a bee nua sa ma be atre, meeŋ ti Ijipt nɛBabilɔn be efuliana n ti so.Nɛ m baa naa karga Jerusalɛmto be basa, meeŋ karga Filisti nɛItiopia be efuliana nɛ Tayɛbe kadegboŋ to be basa gba n ti so.5 Kashenteŋto, kusɔ nɛ baaŋ baa kaŋɛa laŋɛ Jerusalɛm be kaplɛa so nde:“Jerusalɛm to nɛ b kurge kuti nɛ kuti.Enyɛnpetale Ebɔrɛ na malɛ e naasa kumo eleŋ.”6 Enyɛnpe Ebɔrɛ na beeŋ shin nɛb sibɛ mbe basa be atre n nasenseŋ ta bekama nɛ b kurge ndoŋgba be atre n ti so fanɛ b ka laJerusalɛm to be ndetobia na;7 nɛ bumo be bekama nɛ baaŋbaa boŋ nshɛ a cha na e baa kaŋɛ le:“Anyi alɛ gba la Jerusalɛm to bendetobia gbagba nna.”

Kekule Ebɔrɛ be kechɛto be asheŋ881 O Enyɛnpe Ebɔrɛnɛ fo la ma emɔlgapo,kapa nɛ kanyɛ,fo nɛ mee shu a tre.2 Jande nu ma kabɔrɛkulenseŋ kaŋ kusoe n nu ma kushu.3 Etɔrɔ damta e ba ma so,hale nɛ n taga to luwu.4 Baa karga ma nna a tibasa nɛ b wu so;ŋ ki fanɛ esa nɛ e maŋnaa kɔ eleŋ nna.5 Ŋ ki fanɛ ebuni nɛ b kplaŋmbe asheŋ so ŋko esa nɛb mɔ m puli nchaŋ to nna.Ŋko esa nɛ fo maŋ naanyiŋi mbe asheŋ,fo alɛ be kechɛto maŋ naatu mo na nna.6 Fo ta ma n lɛ nchaŋ chiŋgeliŋnɛ k biri to mina to nna.7 Fo kanya agbo muni ma so nnafanɛ nchu ka muni esa so na.8 Fo shin nɛ nteriana kini ma n lɛ,nɛ ma asheŋ bee nu bumo agbo.M baŋ nyaŋto nna a wɔtɔ,a maaŋ naŋ tiŋ n suge ma kumu.9 Ma alɛ shu nna m puŋi anishi,ŋkpal awurfoŋ nɛ kagbenejijaso.O Enyɛnpe Ebɔrɛ, fo nɛ mee maŋma enɔana so a shu a trekarechɛ kikɛ.10 Fo maa wora emamachisheŋa sa bubuni.Bumo alɛ maa koso a kpaŋ fo.11 B maa malga fo kashanɛ k maŋ kɔ ekar naŋko fo kashenteŋji be asheŋashi bubuni to.12 B maa wu fo emamachisheŋashi kakpa nɛ k biri to mina;ŋko a nyi fo alelasheŋ be asheŋashi kakpa nɛ b maŋ naa nyiŋishɛŋ be asheŋ.13 Ama fo Enyɛnpe Ebɔrɛ nanɛ mee shu a tre kachipursokikɛ fanɛ fo chɛ ma to.14 O Enyɛnpe Ebɔrɛ,manɛ nna nɛ fee kini ma a lɛ,nsaa ta fo kumu a ŋana ma so?15 Ma kebia to kikɛ nɛ n ji awurfoŋ,hale a taga to luwu gba kuraa.Fo kasogberge shin nɛ kufugboŋtɔr ma so, hale ma aba pɔ ma ga.16 Fo agbo ki fanɛ nchu nnam muni ma so;nɛ fo etɔrɔ malɛ mur ma cheche.17 Karechɛ kikɛ a kulti man wɔtɔ kaba kama so nna.18 Fo shin nɛ nteri kpakpasoananɛ ma beshapo kikɛ kini ma n lɛnseŋ kplaŋ ma so, nɛ k wora fanɛtentembiri e ki nteri kpakpaso.

Enyɛnpe Ebɔrɛ nɛ Deevid ka wora kɔnɔkoŋwule be ŋkre be asheŋ891 O Enyɛnpe Ebɔrɛ,meeŋ baa boŋ nshɛ a laŋɛfo kasha nɛ k maŋ kɔ ekar nabe kaplɛa so jemanɛ kikɛ.Ma alɛ beeŋ naa ber fokashenteŋji na be kebomboŋmbaanaayɔ.2 Meeŋ kaŋɛ ekama fanɛ fo kashawɔtɔ nna mbaanaayɔ,nɛ fo kashenteŋji malɛ wɔebɔrɛso jemanɛ kikɛ.3 Fo yɛ: “Ma nɛ esa nɛ n lara nawora kɔnɔkoŋwule be ŋkre nna.Ma alɛ nase kɔnɔ nna n sa makayɛrbi Deevid fanɛ4 mbe kaman to ebi e naaŋ baaki bewura jemanɛ kikɛ.Ma alɛ beeŋ shin nɛ mbe kabunaebi e baa wɔtɔ mbaanaayɔ.”5 O Enyɛnpe Ebɔrɛ,shin nɛ asɔ nɛ a wɔ ebɔrɛsoe baa kpaŋ fo emamachisheŋ,nseŋ shin nɛ fo emalaika e baakpaŋ fo kashenteŋji.6 Ekama maŋ du fanɛ fo,Enyɛnpe Ebɔrɛ na ashi ebɔrɛso;Ekama malɛ maaŋ tiŋ n ta mbekumu m ber fo ashi ndoŋ.7 Fo nɛ ekama bee ŋana gaashi ebɔrɛso ndoŋ.Fo asheŋ malɛ bee ketakufu nsaa kɔ bunyaŋ gaa chɔ bekama nɛ b wɔebɔrɛso.8 Fo e la Enyɛnpetale Ebɔrɛ na.Ekama maŋ naa kɔ kashansaa ji kashenteŋ fanɛ fo.9 Fo e naa ji kuwura ashi tekunɛ k bee baga to na so,a shin nɛ atili nɛ a bee kosokumo so na bee wora shruum.10 Fo e daŋ to m pɛ teku tobe kusɔbɔya lubi gboŋgboŋinɛ baa tre Reehab na to kpakpanseŋ mɔ kumo na.Fo gbagba be eleŋgboŋ nɛ fo tam pɔɔ fo doŋana so, nseŋ shin nɛb pesaŋ to n sɔ kaplɛkama.11 Ebɔrɛso nɛ kasawule sokikɛ la feya nna;fo e to durnya nɛ kusɔkama nɛ k wɔ kumo to.12 Fo e to kelargato be esosonɛ kaseto kikɛ.K du fanɛ abee nɛ baa treTabɔɔ nɛ Hɛɛmɔn na bee boŋnshɛ kagbenefuliso nnaa kpaŋ fo ketre.13 Fo shibi nsaa kɔ eleŋ pasaa!14 Fee ji kuwura ekpa niŋiso so,nsaa ji asheŋ nɛ amo be ekpa so nna.Kasha nɛ kashenteŋji bee dii efulikusɔ kama nɛ fee wora to nna.15 O Enyɛnpe Ebɔrɛ,kagbenefuli la bekama nɛ baabugi ŋgbene to a bunyaŋ fonsaa wɔ fo kefultogboŋ na tona peya nna.16 Baa ji eyur nna ashi fo ketre tokarechɛ lelemu kikɛ,nsaa kpaŋ fo ŋkpal fo alelasheŋ so.17 Ŋkpal manɛ so,bumo be kemaŋkura nɛ eleŋshi fo kutɔ nna, nɛ fokuwɔrwu malɛ bee shin nɛanyee nya eleŋ a ti so.18 Kashenteŋto, anyi be kekuŋbee shi Enyɛnpe Ebɔrɛ na kutɔ nna.Israɛl be Ebɔrɛ cheembi nae la anyi be ewura.19 Le nɛ fo daŋ bɔla bɔrɛdare toŋ kaŋɛ fo bebɛsopo nɛ baaji kashenteŋ a sa fo na:“Ma e naa sa enapo eleŋ.Ma alɛ e ta kuwurputi nan sa esa nɛ ŋ gbagba laraashi ma basa to.20 Ma e lara ma kayɛrbi Deevidnseŋ duga ma ŋku cheembin do mbe kumu so n tamo ŋ ki ewura.21 Jemanɛ kikɛ ma eleŋbeeŋ baa wɔ mo so,nɛ ma eleŋgboŋ nae baa sa mo eleŋ.22 Mo doŋana maaŋ tiŋm pɔɔ mo so kikɛ,kumukpakpasowuraana gbabeeŋ kɔ mo ŋ gben.23 Meeŋ tɔrɔ mo doŋana ganseŋ mɔ ekama nɛ e kishi mo.24 Ma kashenteŋji be kasha nabeeŋ baa wɔ mo so;ma alɛ beeŋ shin nɛ e baakɔ a pɔɔ so jemanɛ kikɛ.25 Meeŋ shin nɛ mbe kuwurji e yiliTeku nɛ baa tre Mɛditerenia nan salga to n ya fo lɔr nɛ baatre Yufreetes na.26 Ndoŋ nna nɛ e kaŋɛ ma le:‘Fo e la n tuto nɛ ma Ebɔrɛ;Fo e la ma ekumpo nɛma emɔlgapo.’27 Meeŋ shin nɛ e ki ma wurkoŋnyɛn,nseŋ ki esagboŋ a chɔ durnya tobe bewura kikɛ.28 Jemanɛ kikɛ meeŋ baa woraa bɔlɔ ma nnɔ nɛ n nase a sa mo;nɛ ma nɛ mo be kɔnɔkoŋwulebe ŋkre na e baa wɔtɔ mbaanaayɔ.29 Meeŋ shin nɛ mbe kabuna ebie baa ji kuwura mbaanaayɔ;mbe kanaŋ to be esa e naaŋbaa ji kuwura jemanɛ kikɛ.30 Ama nɛ fanɛ mbe kaman to ebikini kewora ma mbraana kasonu,nseŋ kini kewora m bɔlɔ maatande so,31 ŋko nɛ b kplaŋ ma keŋini sonsaa maŋ bɛ ma mbraana so,32 kumo ere meeŋ gberge bumokusoe ŋkpal bumo be alubi so.Meeŋ shin nɛ b ji awurfoŋŋkpal bumo be kewora n jija so.33 Ama m maaŋ yige kebaasha Deevid,ŋko ŋ kini kebɛ nnɔ nɛ n nasen sa mo na so.34 Ma alɛ maaŋ ku ma nɛ mobe kɔnɔkoŋwule be ŋkre na to,ŋko n lar nnɔ nɛ n nase n sa mona be kekama kaman.35 Kelekoŋwule pati nɛ n ta maKetre cheembi na m bɔ ntaŋ fanɛ,m maaŋ ku efɛ n sa Deevid kikɛ.36 Mbe kanaŋ to ebi e naaŋ baaji kuwura jemanɛ kikɛ.Kananɛ epeŋi nɛ kufɔl baalar awɔlpa so ere,aloŋ nɛ mbe kuwurji gba beeŋ baawɔtɔ mbaanaayɔ.37 Mbe kuwurji na beeŋ baa wɔtɔmbaanaayɔ nna fanɛ kananɛkufɔl baa wɔ esoso mbaanaayɔ na.”38 Ama naniere fo, Ebɔrɛ nanya agbo nna n wɔtɔ ewuranɛ fo lara na nseŋ kini mo n lɛ,nseŋ pal kaman n sa mo.39 Fo lar fo nɛ fo kayɛrbi bekɔnɔkoŋwule be ŋkre nakaman kuraa nseŋ shin nɛmbe kuwura terge m paŋkumo be kemaŋkura kikɛ.40 Fo shin nɛ egbal nɛ a kultikadegboŋ na kikɛ burenɛ kumo be mboŋ lempoana nakikɛ ki alambure a dese.41 Bekama nɛ b bɔla kumo asea choŋ nya ewura na be asɔ ko n ta,nɛ mbe bechenashapoana beemushe mo nsaa wora mo eyurto.42 Fo shin nɛ mo doŋanasɔ kelempo mo so,nɛ bumo kikɛ be ŋgbenefuli bumo.43 Fo shin nɛ mbe akɔsɔ kikɛki asɔ jiga,nseŋ shin nɛ e kɔ kena n tɔr.44 Fo suge mbe kuwurwuron shin nɛ mbe kuwura paŋkumo be kemaŋkura.45 Fo shin nɛ e bel katinsonɛ e kraa la kebifɔlbi,nseŋ ta anishinyɔr be piŋim buu mo nɛ nyɔmɔ pɛ mo.46 O Enyɛnpe Ebɔrɛ,feeŋ ta fo kumu ŋ ŋanambaanaayɔ a?Jemanɛ mo nɛ fo agbonɛ k bee suse fanɛ edɛ nabeeŋ wushi?47 Baa nyiŋi fanɛ ma ŋkpamaŋ wɔ nteŋ.Fo to anyi nna nɛ an baa wɔ ŋkpato gbrɛbi nseŋ wu!48 Dimɛdi kikɛ maaŋ tiŋ n sugembe kumu ashi luwu nɛ nchaŋbe eleŋana to.49 O Enyɛnpe Ebɔrɛ,nnɛ nɛ kashagboŋ nɛ fodaa kɔ na wɔ?Nnɔ nɛ fo nase kashenteŋbe ekpa so n sa Deevidna wɔ nnɛ?50 Enyɛnpe Ebɔrɛ baa nyiŋikananɛ basa tege manseŋ wora fo kayɛrbi eyurto,nɛ n ta amo kikɛ n wɔtɔkagbene to na be asheŋ.51 O Enyɛnpetale Ebɔrɛ,fo doŋana bee tege ewuranɛ fo lara n sa fo kumu nna na.Kaplɛkama nɛ e yɔ, baa tege monsaa wora mo eyurto nna.52 Men baa kpaŋEnyɛnpe Ebɔrɛ nambaanaayɔ!Amɛn! Amɛn!

KENASOPO(Nshɛ 90—106)Mosis be kabɔrɛkule be asheŋ901 O Enyɛnpe Ebɔrɛ,fo kutɔ e la anyi pe,jemanɛ kikɛ.2 Pɔɛŋ nɛ fo to abeeana nɛkasawule nɛ durnya kikɛ na,nɛ fo la Ebɔrɛ nna nsaawɔtɔ mbaanaayɔ.3 Fo e yili kumo fanɛ an baa wunsaa bɛta a yɔ eshishɛr to.4 Nfɛ kagboŋ du fanɛ kachɛkoŋwule fo kutɔ nna,ŋko kanyɛso be jemanɛgbrɛbi ko ka choŋ nna.5 Fo e naa shin nɛ anyi be ŋkpabee ba ekar fanɛ edare na.An du fanɛ kachipurso be afitirinɛ a purge a walɛ nna.6 Kachipurso, afitiri bee daŋ nnaa purge a walɛ;ama ta a ba kaaseso nɛ a bolonseŋ wu n wɔl.7 Fo kanya agbo bee ta kufu nnaa da anyi nsaa mur anyi kuraa.8 Fo alɛ nyi anyi be alubikikɛ be asheŋ;hale amo nɛ an ŋana n woraashiri to gba.9 Anyi be nchɛ bee ku so nnaŋkpal fo agbo so,nfubel damta malɛ e bɔlɔ nfɛnɛ anyee ji kikɛ to.10 Nfɛ nɛ anyee ji kikɛ la nfɛadushunu nna,nɛ an baa kɔ eleŋ malɛ nɛan ji nfɛ aduburwa;Ama etɔrɔ wurbi nɛ kagbenejijadamta e wɔ amo to,ŋkpal manɛ so, a maa chɛrnsaa choŋ fanɛ afu.11 Esa kikɛ maŋ nyi kananɛfo agbo be eleŋ sa.Ŋkpal manɛ so, k shi alegaiso,nseŋ daga fanɛ an baa ŋana foŋkpal kumo so.12 Ŋini anyi kananɛ anyi be nchɛ sa,saŋɛ na so, anyeeŋ baa woraasheŋ kanyiasheŋ so.13 Enyɛnpe Ebɔrɛ, chɛ anyi to!Sa maŋ naŋ jo gbrɛbi kama!Wu fo nyɛrbi kuwɔr,n shu anyi so!14 Kachipurso kikɛ, shin nɛ fo kashanɛ k maŋ kɔ ekar na e kukwe anyi,saŋɛ na so, anyeeŋ baa ta kagbenefulia boŋ nshɛ anyi be kebaawɔtɔ kikɛ to.15 Shin nɛ an nya kagbenefuli n talnchɛ nɛ anyi be ŋgbene jija anyi na to.16 Wora emamachisheŋ n sa anyi,fo nyɛrbi, nseŋ shin nɛ anyibe mbia e wu fo eleŋgboŋ na.17 Enyɛnpe anyi be Ebɔrɛ,shin nɛ fo nɛfa e baa wɔ anyi so,nseŋ shin nɛ asheŋ e baa nitensaa loge to nɛnɛ a sa anyi!

Ebɔrɛ ka la anyi be ekumpo be asheŋ911 Esa kama nɛ e shile n yamata Enyɛnpetale Ebɔrɛ nae naŋ nya mbe kekuŋ.2 Kumo be kaman nɛ e kaŋɛEnyɛnpe Ebɔrɛ na le:“Fo nɛ mee shile n ya kaamata nɛ fee kuŋ ma,fo e la ma Ebɔrɛ nɛ n yirda fo.”3 Kashenteŋto, Enyɛnpe Ebɔrɛ nabeeŋ kuŋ fo ashi ajigbelɛnɛ alɔ mɔso kikɛ to.4 E beeŋ parga mbe atɛ m buufo so a kuŋ fo nɛ fo nya fo kumu,Mbe kashenteŋji du fanɛkebɛlso be kusɔ kuŋkumusoŋko egbal nɛ k bee kuŋ kade nna.5 Fo maaŋ naa ŋana kanyɛsobe asɔ nɛ a bee keta kufuŋko kapaso be kelantokɔ kikɛ,6 ŋko tentembiri to be alɔ mɔsoŋko kapiidi be kayurnyaŋ lubi kikɛ.7 Basa kagboŋ beeŋ tiŋ n wun dese fo kekel ko so,nɛ ŋgboŋ kudu e wun dese fo jisoso,ama shɛŋ maaŋ wora fo ere.8 Fo anishi nɛ feeŋta n wu kasogberge nɛkumukpakpasowuraana beeŋ nya.9 Nɛ fo ta Enyɛnpetale Ebɔrɛ nafanɛ esa nɛ fee shile n ya kaa matanɛ e baa kuŋ fo,10 kumo ere alɔ lubi maaŋ ba fo so,ŋko ŋ bɔla fo kowu ase n choŋ gba.11 Ŋkpal manɛ so, Ebɔrɛ beeŋshin nɛ mbe emalaika e baa kuŋfo ashi kusɔ kama nɛ fee wora to.12 Baaŋ ta bumo be enɔanan suse fo to,nɛ fo maaŋ doro fo anashibikejembu so.13 Feeŋ pɔɔ ebuluŋ lempo sonseŋ chichi awɔ lubi gba so,nɛ e maaŋ tiŋ n wora fo shɛŋ.14 Enyɛnpe Ebɔrɛ yɛ:“Nɛ fee sha ma nsaa nyi esanɛ e la ma kashenteŋto,meeŋ mɔlga fo nsaa kuŋ fo.15 Nɛ fo luri asheŋ to nseŋshu n tre ma,meeŋ nu fo kekule m ba mɔlga fonseŋ ta kemaŋkura m buu fo so.16 Meeŋ sa fo ŋkpa tenteŋnseŋ ŋini fo ma kumɔlga.”

Keboŋ nshɛ n fur Enyɛnpe Ebɔrɛ na be asheŋ921 Kekpaŋ Enyɛnpetale Ebɔrɛ nanɛ keboŋ nshɛ n dele mo walɛ ga.2 Keber mbe kasha be asheŋbe kebomboŋ kachipurso,nɛ mbe kashenteŋji be asheŋkanyɛso gba walɛ ga.3 Keta alaŋsɔ be yiri kikɛa boŋ nshɛ a kpaŋ fo ketrebee wora ma ebelnsaa par ma ga.4 Ŋkpal manɛ so,fo asheŋ woraso bee wushima kagbene nna, a shin nɛmee tiŋ a boŋ nshɛkagbenefuliso,O Enyɛnpe Ebɔrɛ.5 O Enyɛnpe Ebɔrɛ,fee wora asheŋgboŋ pasaa,fo nfɛra fɛso malɛ duchiŋgeliŋ alegaiso!6 Esa nɛ e maŋ nyi asheŋmaa pin fo asheŋ to;ewulpo malɛ maaŋ tiŋm pin amo to fanɛ,7 kumukpakpasowura beeŋ tiŋm purge fanɛ afitiri,nɛ belubiworapoana e nya asɔnseŋ dii dama.E maŋ nyi fanɛ bumo kikɛ beeŋmur cheche mbaanaayɔ.8 Fo, Enyɛnpe Ebɔrɛ na e naŋ baaji kuwura kusɔ kama so mbaanaayɔ.9 An nyi fanɛ fo doŋana beeŋ murkashenteŋto,nɛ alubiworapoana kikɛe pesaŋ to.10 Fo shin nɛ n nya eleŋfanɛ kupuntona nna,nɛ fo lara ma n yili n safo gbagba be kumu.11 Ŋ gbagba be anishi wu,nɛ ma asoe nu kumulubinɛ kemur nɛ a ba bedoŋ so.12 Basa lela beeŋ dii damafanɛ ŋkubadibi ka purge na;baaŋ daŋ n yili fanɛ Lebanɔnbe ndibi nɛ baa tre sida na.13 Baaŋ mur achin ashi fo,Enyɛnpe Ebɔrɛ na be laŋ to,nseŋ nyalɛ ashi anyi beEbɔrɛ na be bɔrɛlambu to.14 Baaŋ baa du fanɛ ndibi nɛ e belnseŋ kraa kɔ eleŋ a sɔr asɔrso.15 Saŋɛ na so nɛ b baa kaŋɛ le:“Kusɔ kama nɛ Enyɛnpe Ebɔrɛ nawora niŋi nna!Ebɔrɛ e la anyi be kefaltagboŋa kuŋ anyi,kulubi kikɛ maŋ wɔ mo to.”

Ebɔrɛ ka la ewura be asheŋ931 Enyɛnpe Ebɔrɛ na e la ewura.Kemaŋkuragboŋ nɛ eleŋbuu mo nna fanɛ kuwurpiŋi.Mo e tɔl durnya n yili kpakpa,nɛ shɛŋ shɛŋ maaŋ tiŋ n fifir kumo.2 Dra na kikɛ nɛ fee ji kuwura,fo alɛ wɔtɔ nna mbaanaayɔ.3 Enyɛnpe Ebɔrɛ,etekuana bee baga to nnaa wora awɔr fanɛ e kabugi ebɔl a boŋ nshɛ na!Atiligboŋ bee kosoetekuana so nna pasaa!4 Teku so be atili bee woraawɔr nna nsaa kɔ eleŋ ga,ama Enyɛnpe Ebɔrɛ nabe eleŋ shi a chɔ amobe eleŋana.5 O Enyɛnpe Ebɔrɛ,fo mbraana wɔtɔ nna mbaanaayɔ,jemanɛ kikɛ fo bɔrɛlambu na ducheembi nna nsaa walɛ kebita.

Ebɔrɛ ka la ekama be demujipo be asheŋ941 O Enyɛnpe Ebɔrɛ nɛ fee gbergebasa nɛ b wora n jija kusoe;ŋini bumo esa nɛ e la fonseŋ gberge bumo kusoe!2 Fo e naa ji durnya kikɛ demu.Ba chɛ anyi to!Ka kamoowuwuraana kukɔ,ŋkpal kusɔ nɛ b wora so.3 O Enyɛnpe Ebɔrɛ, saŋɛ mo nɛkumukpakpasowuraanabe kagbenefuliso be kamooji erebeeŋ fo ekar?4 Basa lubi ere bee nite nnaa puchi bumo be asheŋ lubi so.5 O Enyɛnpe Ebɔrɛ,baa mɛaŋ basa nna a pira bumo;fo gbagba be basa larasonɛ baa mɛaŋ.6 Baa mɔ bekulpoche nɛ amunibinɛ befɔ nɛ b wɔ kasawule na so nna.7 Kumo be kaman nɛ b kaŋɛ le:“Enyɛnpe Ebɔrɛ na maa wu anyi.Jeekɔb be Ebɔrɛ na be shɛŋmaŋ wɔ anyi to.”8 Ma basa, manɛ nna nɛ menpaŋ nfɛra loŋ?Saŋɛ mo nɛ menyi beeŋ naŋnya kanyiasheŋ?9 Ebɔrɛ nɛ e to anyi beasoe nɛ anishi na,maŋ kɔ asoe a nu nɛanishi a wu nna a?10 Mo ere Ebɔrɛ nɛ e beefɛa efuliana na so na;nɛ b wora n da mo so,e maaŋ gberge bumo kusoe a?Mo ere nɛ e bee ŋini bumoasheŋ na bre maŋ nyi asheŋ a?11 Enyɛnpe Ebɔrɛ na nyidimɛdi kikɛ be nfɛra ka lanfɛra fuloŋ a maŋ kɔ tɔnɔ.12 Kagbenefuli la ekama nɛ foEnyɛnpe Ebɔrɛ na bee belansaa ŋini mo fo mbra na peya nna!13 Fo e naa wushi mo kagbeneashi mbe tɔrɔ to,n ya fo jemanɛ nɛ baaŋ kurkemaŋ n nase nɛkumukpakpasowura e tɔr to.14 Ama fo Enyɛnpe Ebɔrɛmaaŋ kini fo basa n lɛ;fo alɛ maaŋ kplaŋ efuli nɛ fogbagba lara na so.15 Demujipoana beeŋ baa jiasheŋ nɛ amo be ekpa so,nɛ basa niŋiso malɛ e yilibumo be kaman.16 Wanɛ e naŋ yili ma kamann tu ma ŋ kɔ basa lubi ere?17 Nɛ Enyɛnpe Ebɔrɛ nadaa maŋ chɛ ma to,ndafanɛ n wu n yɔ bubuni to.18 Ŋ ka daŋ fɛrge a shin nɛ tɔrnseŋ boŋ to na,fo Enyɛnpe Ebɔrɛ na e bɔla fokasha nɛ k maŋ kɔ ekar na son suse ma to nɛ n yili dindiŋ.19 Jemanɛ kikɛ nɛ kafɔŋdamta baŋ tɔr ma so,fo e naa lolo ma awushi ma kagbene.20 Ama fo maa sa basa nɛ b maata mbra a shuŋ na kashuli kikɛ.21 Loŋ be basa e naa krebasa lela ŋkre lubi nsaa kaŋɛfanɛ basa nɛ b maŋ wora n jijae daga luwu na.22 Ama fo Enyɛnpe Ebɔrɛ nae ki kakpa lemponɛ kefaltagboŋ a kuŋ ma.23 Ebɔrɛ beeŋ gbergekumukpakpasowuraana kusoenseŋ mur bumo ŋkpal bumo beasheŋ lubi so.Enyɛnpe anyi be Ebɔrɛ nae naŋ mur bumo.

Kapandi be kashɛ be asheŋ951 Men ba nɛ an boŋ kagbenefulibe nshɛ n sa Enyɛnpe Ebɔrɛnɛ e bee kuŋ anyi na.2 Men shin nɛ an ta kapandim ba boŋ nshɛ ŋ kpaŋ mo.3 Ŋkpal manɛ so,Enyɛnpe Ebɔrɛ na e la Ewurgboŋ;agbirana maŋ la shɛŋ mbe anishito.4 Asɔ nɛ a wɔ kasawule bekechimbi to nɛ abee be awɔltokikɛ be eleŋ bɔɔ mbe enɔ nna.5 Teku la mo peya nna,ŋkpal manɛ so, mo e to kumo.Mo gbagba be enɔananɛ e ta n tɔl kasawule.6 Men ba nɛ an jɔŋɛ m bunyaŋEnyɛnpe Ebɔrɛ nɛ e to anyi na!7 Mo e la anyi be Ebɔrɛ,nɛ anyi alɛ la mbe basa.An du fanɛ mbe mbolpɔnɛ e bee keni so nna.Men baŋ nu mbe ebɔl kabre,8 men sa maŋ wora menyibe ŋgbene kpakpa, fanɛ kananɛmen nanaana daŋ wora ashi mboŋnɛ baa tre Mɛriba nɛ Maasa ashikeshishɛrsawule so na.9 Asheŋ nɛ b daŋ wu Ebɔrɛka wora na kikɛ be kaman,b daŋ chɔ mo nseŋ wora moŋ keni ndoŋana nna.10 Nfɛ adena nɛ bumo be asheŋdaa nu Ebɔrɛ agbo, nɛ e kaŋɛ le:“Saŋkikɛ basa ere bee woraa foe ekpa nna;bumo alɛ maa pin maasheŋ woraso to.”11 Ebɔrɛ daŋ nya agbo nnanseŋ bɔ ntaŋ ŋ kaŋɛ le:“B maaŋ luri makewushi na to kikɛ!”

Men boŋ kashɛ popɔr n sa Enyɛnpe Ebɔrɛ na961 Ekama nɛ e wɔ durnya to,e boŋ kashɛ popɔrn sa Enyɛnpe Ebɔrɛ na!2 Men boŋ kashɛ n saEnyɛnpe Ebɔrɛ na,nseŋ kpaŋ mbe ketre na.Karechɛ kama men baa bermbe kumɔlga na be asheŋbe kubomboŋ.3 Men baa malga mbe kemaŋkuranɛ asheŋgboŋ be asheŋ a sa basanɛ b wɔ efuliana kikɛ so.4 Ŋkpal manɛ so, Enyɛnpe Ebɔrɛ shi ga,nseŋ daga fanɛ ekama e baa kpaŋ monsaa ŋana mo a chɔ agbirana kikɛ.5 Efuli pɔtɛana so ebi beeshuŋ agbirana nna;ama Enyɛnpe Ebɔrɛ nae to ebɔrɛso.6 E kɔ kemaŋkura nɛ bunyaŋgboŋ,nɛ eleŋgboŋ nɛ kela bɔlɔmbe bɔrɛlambu to.7 Durnya to be basa kikɛ e kpaŋEnyɛnpe Ebɔrɛ na, nseŋ shuli sofanɛ kemaŋkura nɛ eleŋ la mopeya nna.8 Men kpaŋ Enyɛnpe Ebɔrɛ nabe ketre nɛ k kɔ kemaŋkura na;nseŋ ta esarga m bambe bɔrɛlambu to.9 Men baa yili Enyɛnpe Ebɔrɛ nabe kela nɛ kecheembiya so a bunyaŋ.Durnya to ebi kikɛ e ta kechicha chicham ba mbe anishito.10 Men kaŋɛ efuliana na so ebi le:“Enyɛnpe Ebɔrɛ na e la Ewura!Mo e tɔl durnya na n yili dindiŋnɛ k maa fifir;mo alɛ e naaŋ ji basa kikɛ demunɛ e maŋ puni eko.”11 Kaŋɛ esoso nɛ kasawule so ebifanɛ b shin nɛ bumo be ŋgbenee wushi bumo nɛ b baa ji eyur!Shin nɛ teku nɛ kumo to be asɔkeniso kikɛ e baa wora awɔr,12 nseŋ shin nɛ adɔsawule nɛ adɔjibinɛ a wɔ amo so na gba e ji eyur.Kumo be kaman nɛ kupo tobe ndibi kikɛ e boŋ nshɛkagbenefuliso13 n sa Enyɛnpe Ebɔrɛ na.E bee ba nɛ e ba bɔlaekpa niŋiso nɛ kashenteŋ so nnan ji basa nɛ b wɔ durnya to demu.

Ebɔrɛ ka bee ji asheŋ nɛ amo be ekpa so be asheŋ971 Enyɛnpe Ebɔrɛ na e la Ewura!Shin nɛ durnya kikɛ e ji eyurnɛ mplasawule kikɛ e wora awɔr.2 Bɔrɛwɔlpa nɛ tentembiri minae kulti mo n wɔtɔ kaplɛkama.Mo alɛ bee ji mbe kuwura ekpa niŋisonɛ keji asheŋ nɛ amo be ekpa so nna.3 Edɛ e naa juŋkpar mo a chɔɔmo doŋana kaba kama so a mur.4 Mo e naa shin nɛ bɔrɛ beenyɛkpɛ nɛ durnya bee fulto,nɛ kasawule so ebi beewu kumo a chicha.5 Abee bee ŋalga fanɛ kemar ashiEnyɛnpe Ebɔrɛ nɛ e la durnya kikɛbe Enyɛnpe na be anishito nna.6 Ebɔrɛso bee ber mbe kebaawɔtɔniŋiso be kebomboŋ nna,nɛ efuliana na kikɛ be basabee wu mbe kemaŋkura.7 Bekama nɛ baa shuŋ agbirana ŋkoa puchi amo so na bee ŋaba nna;ŋkpal manɛ so, agbirana kikɛmaŋ la shɛŋ Ebɔrɛ be anishito.8 O Enyɛnpe Ebɔrɛ, Jerusalɛm tonɛ Juda be efuli so be ndeana tobe basa be ŋgbene fuli nna,nɛ baa ji eyur ŋkpal fo demuji so.9 Ŋkpal manɛ so, fo, Enyɛnpe Ebɔrɛ nae naa ji kuwura durnya kikɛ ebi so.Fo alɛ shi ga a chɔ agbirana kikɛ.10 Bekama nɛ baa shaEnyɛnpe Ebɔrɛ na kishi kulubi nna.Ŋkpal manɛ so, mo e naa kuŋ mbe basanɛ baa ji kashenteŋ a sa mo na be ŋkpansaa kɔ a suge bumo ashikumukpakpasowuraana be enɔ to.11 Kefulto bee nyaŋɛ a yuubasa niŋiso so nna,nɛ ŋgbenefufulwuraana malɛbee nya kagbenefuli.12 Menyi nɛ men wɔ kebaawɔtɔniŋiso to e shin nɛ menyi beŋgbene e fuli menyi ŋkpal kusɔnɛ Enyɛnpe Ebɔrɛ na wora so.Men baa nyiŋi kusɔ nɛ Ebɔrɛcheembi na bee woransaa di mo epaŋ.

Enyɛnpe Ebɔrɛ ka bee wora emamachisheŋ be asheŋ981 Men boŋ kashɛ popɔr n saEnyɛnpe Ebɔrɛ na!Mo e ta mbe enɔ lempocheembi na n woraemamachisheŋ ŋ kɔ m pɔɔ so na.2 Enyɛnpe Ebɔrɛ na lara mbekumɔlga nɛ kebaawɔtɔ niŋisoŋ ŋini efuli pɔtɛana so be basa.3 E nyiŋi mbe kasha nɛ kashenteŋjinɛ e kɔ n sa Israɛlebi na be asheŋ.Bekama nɛ b wɔ kasawule sobe kaplɛkama wu anyi beEbɔrɛ na be kumɔlga.4 Durnya to be basa kikɛ e boŋnshɛ kagbenefuliso ŋ kpaŋEnyɛnpe Ebɔrɛ na.5 Men laŋ ejaŋjilaŋ m boŋ nshɛbelbelso n sa Enyɛnpe Ebɔrɛ na.6 Men foŋ mbel m boŋ nshɛn ji eyur kagbenefuliso;ŋkpal manɛ so,Enyɛnpe anyi be Ebɔrɛ nae la ewura!7 Shin nɛ teku nɛ kumo tobe asɔ keniso kikɛ,nɛ kasawule nɛ kumo sobe basa kikɛe baa wora awɔr a kpaŋEnyɛnpe Ebɔrɛ na.8 Shin nɛ elɔrana e baa gbri fanɛa ka bee kpla enɔ na,nɛ abeebi so e baa gbri fanɛa ka bee cha abar a boŋ nshɛkagbenefuliso ashiEnyɛnpe Ebɔrɛ be anishito.9 Ŋkpal manɛ so, mo e naa ba nɛe ba ji kuwura kasawule so.E beeŋ ba bɔla ekpa niŋiso son ji esa kama nɛ e wɔ kasawuleso demu nɛ e maŋ kpɛa ekama to.

Ebɔrɛ ka la bewura to be ewura be asheŋ991 Enyɛnpe Ebɔrɛ na e la ewura!Efuliana kikɛ so be basa e baa chicha.E chena mbe kuwurputi nɛemalaika nɛ b kɔ aba wɔ kumobe kaseto na so nna;nɛ kasawule bee gbuŋgbuŋ.2 Enyɛnpe Ebɔrɛ na la esagboŋ nnaashi Jerusalɛm to;mo e kɔ eleŋ efuliana na kikɛ so.3 Ekama beeŋ kpaŋ mbe ketregboŋnɛ k kɔ eleŋ ga na.Ŋkpal manɛ so, e du cheembi nna.4 Ewura na la esagboŋ nna,nsaa sha kebaaji asheŋ nɛamo be ekpa so.Mo e yili keji asheŋ nɛ amobe ekpa so ashi Israɛl beefuli so be kaplɛkama.5 Men baa maŋ Enyɛnpeanyi be Ebɔrɛ na so,nsaa bunyaŋ mo ashi mbekuwurputi ase.Ŋkpal manɛ so,e du cheembi nna.6 Mosis nɛ Ɛɛrɔn daa lambe bɔrɛmatapoana nna,nɛ anebi Samuɛl malɛ daa laesa nɛ e daa bɔla Ebɔrɛbe ketre to a kule mo.Enyɛnpe Ebɔrɛ na nɛ bumokikɛ daa shu a tre,nɛ e daa nu a sa bumo.7 E daŋ bɔla kuwɔlpa to nnam malga n sa Mosis nɛ Ɛɛrɔn;nɛ bumo alɛ daŋ wora mbembraana nɛ atande nɛ e tan sa bumo na kasonu.8 O Enyɛnpe anyi be Ebɔrɛ,fo e daŋ nu bumo be kekule,nseŋ ta bumo be alubi m paŋ bumo.Ama b ka naŋ wora kusɔnɛ k maŋ daga na,fo gberge bumo kusoe nna.9 Anyee kpaŋ fo,Enyɛnpe anyi be Ebɔrɛ na,nsaa bunyaŋ fo ashi fokebee cheembi na ase.Ŋkpal manɛ so,Enyɛnpe anyi be Ebɔrɛ nadu cheembi nna.

Kapandi be kashɛ be asheŋ1001 Durnya to be basa kikɛ,e baa kpaŋ Enyɛnpe Ebɔrɛ na!2 Men baa bunyaŋ mokagbenefuliso,nsaa boŋ kagbenefuli benshɛ a sa mo.3 Men baa nyi fanɛ Enyɛnpe nae la Ebɔrɛ!Mo e to anyi nɛ an la mbe basa;an du fanɛ mbe mbolpɔ nnanɛ e bee keni so.4 Men bɔla mbe bɔrɛlambu nabe mbunagboŋ to n luri mbekelɔnɛ so m ba di mo epaŋ,nseŋ kpaŋ mo.5 Enyɛnpe Ebɔrɛ na walɛ ga!Mbe kasha nɛ k maa loge na,nɛ mbe kashenteŋji malɛ wɔtɔnna mbaanaayɔ.

Ewura be kɔnɔ naseso be asheŋ1011 O Enyɛnpe Ebɔrɛ,meeŋ boŋ kashɛ a laŋɛfo kasha nɛ keji asheŋ nɛamo be ekpa so be kaplɛa so.2 Jande, chɛ ma to nɛ ŋ koyakebaawora asheŋ niŋiso;saŋɛ na so meeŋ baa jikashenteŋ nsaa maa kɔŋkpɛato ashi ma kuwurji to.3 Ma alɛ beeŋ kishi kusɔnɛ basa nɛ b pal kamann sa Ebɔrɛ bee wora na kikɛ.4 Ma shɛŋ maaŋ baa wɔ basanɛ b maa ji kashenteŋ nsaawɔtɔ a wora asheŋ lubi to.5 M maaŋ sa ekama nɛ e beenite a ji basa be asheŋekpa nɛ e baa wora loŋ.Ma alɛ maaŋ sa kamoowuwuraŋko keŋkenshiwurakashuli kikɛ nɛ b baa du loŋ.6 Basa nɛ b kɔ kashenteŋjinɛ meeŋ shin nɛ b baawɔ ŋ kutɔ a ji ma asoe to.Basa nɛ b maŋ kɔ amosomalɛ e naŋ ki ma ekrachia shuŋ a sa ma.7 Esa kama nɛ e bee puniŋko a fule kikɛ maaŋ nyama lambu to n chena.8 Karechɛ kikɛ, m maaŋ sakumukpakpasowuraana kashuliashi anyi be kasawule so.Meeŋ ju basa lubi kikɛ ashiEnyɛnpe Ebɔrɛ be kadegboŋ na to.

Esa nɛ e wɔ tɔrɔ to be kabɔrɛkule be asheŋ1021 Mee kule fo nna,Enyɛnpe Ebɔrɛ!Jande, nu ma kekule.2 Sa maŋ ŋana ma sojemanɛ nɛ n wɔ tɔrɔ to.Kaŋ kusoe n nu ma kekule,nseŋ tuge ma manaŋ manaŋ.3 Ma nchɛ bee choŋ nnafanɛ edishi nɛ ma awibi tobee chɔɔ ma to fanɛ edɛ.4 M baa wɔl fanɛ afitiri nna,ajibi kikɛ malɛ maa yɛlga ma.5 M baa shu to awɔrso a tekeŋ nna,nseŋ nyɔr ŋ ki fanɛ awibi nawule.6 M baŋ ki fanɛ gbuŋgbula koŋkoashi keshishɛrsawule so nna.7 Mee dese a keni nna a klade;n du fanɛ kabuibi koŋkonɛ e jɔŋ ebu so nna.8 N doŋana bee tege makarechɛ kikɛ nna;nɛ bumo nɛ baa wora maeyurto malɛ bee ti maketre fanɛ shoduu be kusɔ na.9-10 Ŋkpal fo ka nya agbo ganseŋ ta ma n lɛ so,nsunɔ e ki ma ajibi jiso,nɛ anishichubi malɛ ki manchu nuuso.11 Ma kebaawɔtɔ bee choŋ nnafanɛ kaaseso be kiyoyul;nɛ ŋ gbagba malɛ bee wɔlfanɛ afitiri na.12 Ama fo, Enyɛnpe Ebɔrɛ nala ewura nna mbaanaayɔ;nɛ yili kenana ko m ba tukenana ko to ebi bee nyiŋifo asheŋ.13 Fo e naaŋ shu Jerusalɛmebi so,ŋkpal manɛ so, jemanɛ fo nɛ feeŋwu bumo kuwɔr.14 Anyi fo anya bee sha kejembu kamanɛ k wɔ kadegboŋ na to nna;amoso kumo be kebure a dese loŋ nashin nɛ kagbenejija tɔr anyi so ga.15 Efuli pɔtɛana so be basa beeŋ ŋanafo, Enyɛnpe Ebɔrɛ na, be ketre na.Nɛ durnya to be bewuraana kikɛe ta bunyaŋ gboŋ gboŋi n sa fo.16 Ŋkpal manɛ so, Enyɛnpe Ebɔrɛ nabeeŋ lɔŋɛ Jerusalɛm be kadegboŋ nam pɔr nseŋ shin nɛ mbe kemaŋkurae dii efuli.17 E beeŋ wu betentaŋasepo kuwɔrnseŋ nu bumo be kabɔrɛkule.18 Men sibɛ kusɔ nɛ Ebɔrɛ woran nase n sa kaman to ebi nɛ baaŋba echefoso na;saŋɛ na so, bumo alɛ gba beeŋba kpaŋ Enyɛnpe Ebɔrɛ na ŋ kaŋɛ le:19 “Ebɔrɛso nɛ Enyɛnpe Ebɔrɛ na wɔnsaa to kenishi a keni kasawule so.20 E daŋ nu basa nɛ b wɔ kabuti toka bee shu to nna,nseŋ sɔ bumo nɛ b daŋ dagaluwu na n yige.21 Amoso Jerusalɛmebi kikɛe ber mbe asheŋ be kubomboŋ,nseŋ kpaŋ Enyɛnpe Ebɔrɛbe ketre na,22 jemanɛ nɛ efuli pɔtɛana nɛkuwurjiana kikɛ be basabeeŋ shɛr abar so m bunyaŋmo na.23 Kebifɔlbi e kraa la ma,ama Enyɛnpe Ebɔrɛ nashin nɛ ŋ ki esa pɔso nɛma nchɛ duga so.24 Ndoŋ nna nɛ ŋ kaŋɛ le:O ma Ebɔrɛ, sa maŋ ta ma,nɛ ma nchɛ maŋ naŋ fo.Fo ere wɔtɔ nna mbaanaayɔ.25 Sososo na kikɛ nɛ fo to durnyan yili kumo be gbaltɔlase so.Fo gbagba be enɔ nɛ fo tan to ebɔrɛso gba.26 Amo kikɛ beeŋ choŋfanɛ asɔbuuso ka wu na.Fee chɛrga amo nnafanɛ esa ka bee chɛrga mbeasɔbuuso dra nsaa kini amo na.27 Ama fo ere maa chɛrga kikɛ;fo alɛ maa bel kikɛ.28 Basa nɛ baa shuŋ fo be mbiabeeŋ baa wɔ fo kutɔ,nɛ fo baa kuŋ bumo nɛ bumobe kaman to ebi kikɛ.”

Ebɔrɛ be kasha be asheŋ1031 Meeŋ ta ma kagbene kikɛn fur Enyɛnpe Ebɔrɛ na,nseŋ ta ma kebaawɔtɔ kikɛŋ kpaŋ mbe ketre cheembi na!2 Meeŋ ta ma kagbene kikɛŋ kpaŋ Enyɛnpe Ebɔrɛ na!Ma alɛ maaŋ teŋ asheŋ lelanɛ e wora ma na kikɛ so.3 Enyɛnpe Ebɔrɛ na e naata anyi be alubi a paŋ anyi.Mo alɛ e naa chɛanyi be alɔana kikɛ,4 nsaa kuŋ anyi ashi luwu to.Mbe kuwɔrwu nɛ kashamalɛ shi anyi so ga.5 Karechɛ kikɛ e bee sa anyiasɔ nɛ a tir anyi nna,nsaa shin nɛ anyee nya eleŋa ti so fanɛ kusore fɔlbi na.6 Enyɛnpe Ebɔrɛ na bee ji asheŋnɛ amo be ekpa so nna a sabumo nɛ beko bee mɛaŋ na.7 Mo e daŋ juŋkpar an nananyɛn Mosisdra dra na n wora asheŋ,nseŋ shin nɛ Israɛl be basa wumbe asheŋgboŋ nɛ e wora na.8 Enyɛnpe Ebɔrɛ na la ewɔrwupo nna,nsaa kɔ kanyiti;mbe kasha malɛ maa chɛrga kikɛ.9 E maa wu basa kulubi jemanɛ kikɛ;mo alɛ maa nya agbo mbaanaayɔ.10 E maa gberge anyi kusoekananɛ a daga fanɛ e gbergeanyi kumo na;ŋko a laŋɛ anyi be alubia ka anyi kukɔ.11 Kasha nɛ e kɔ n sa basanɛ baa bunyaŋ mo na shi ga;k shi a chɔ yili kasawule son ya fo awɔlpa so.12 Kananɛ epeŋilarkpa nɛ epeŋitɔrkpabarga abar a wɔ kufɔ na,aloŋ nɛ Enyɛnpe Ebɔrɛ nalara anyi be alubi ashi anyi so.13 Kananɛ bekurgepo bee shabumo be mbia ga na,aloŋ nɛ Enyɛnpe Ebɔrɛ gba bee shabekama nɛ baa bunyaŋ mo na ga.14 Ŋkpal manɛ so, e nyi fanɛeshishɛr nɛ e ta m pɔr anyi.15 Anyi edimɛdi be nchɛ du fanɛ afitiriŋko kupuŋ to be atoto nɛ a beepurge manaŋ manaŋ nna;16 ama afu baŋ chela amo so nɛ a bolo,n wu n tɔr nseŋ bɛ n luri kasawule to;nɛ esa maaŋ naŋ wu amo gba kuraa.17 Enyɛnpe Ebɔrɛ na bee lara mbe kashanɛ k maa chɛrga na a ŋini bekamanɛ baa bunyaŋ mo mbaanaayɔ nna;mo alɛ nsaa wora a bɔlɔ mbe nnɔnaseso so a sa bumo be kaman to ebi18 nɛ basa nɛ baa bɛ mbekɔnɔkoŋwule be ŋkre sonsaa wora mbe mbraanakasonu kashenteŋto na.19 Ebɔrɛ taŋɛ mbe kuwurjiebɔrɛso nna,mo alɛ nsaa ji kuwura asɔtoso kikɛ so.20 Menyi emalaika lempoana,nɛ menyee nu Enyɛnpe Ebɔrɛbe kɔnɔ nsaa wora mo kasonu nakikɛ e kpaŋ mo!21 Menyi ebɔrɛso be apɔrsonɛ menyee shuŋ a sa Ebɔrɛnsaa wora mo kasonu nakikɛ e baa kpaŋ Enyɛnpe Ebɔrɛ!22 Menyi, Ebɔrɛ be asɔ toso kikɛ,nɛ e bee ji kuwura menyi so na,e baa kpaŋ men Nyɛnpe Ebɔrɛ na!Ma ere be kagbene kikɛ nɛ ŋ kɔa kpaŋ Enyɛnpe Ebɔrɛ na!

Enyɛnpe Ebɔrɛ na ka bee keni mbe asɔ toso so be asheŋ1041 Ma kagbene kikɛ nɛ n ta a kpaŋ fo,Enyɛnpe Ebɔrɛ na, ŋkpal manɛ so,kemaŋkuragboŋ nɛ kela kikɛbuu fo fanɛ kuwurpiŋi nna,2 nɛ kefulto kulti fo n wɔtɔkaplɛkama.Fo e parga kuwɔlpa to n sɔkaplɛkamafanɛ wajɛbu, a wɔ kumo to.3 Fo alɛ e pɔr fo kowu n shin nɛtekugboŋ wɔ kumo be kaseto.Bɔrɛwɔlpa nɛ k bee bɔla afu soa nite na du fanɛ gbaŋɛturkonna n sa fo.4 Fo e ta afuana fanɛ fo mbɔnsaa ta bɔrɛ be kenyɛkpɛ malɛfanɛ fo nyɛrbi.5 Fo e to durnya n yilikumo be gbaltɔlase so,nɛ k maaŋ tiŋ ŋ gbuŋgbuŋ na.6 Fo alɛ e to eteku chiŋgeliŋananɛ e bee bɔlɔ a dii abee so,nsaa buu durnya so fanɛ piŋi na.7 Ama nɛ fo baŋ ponte,nchuana kikɛ bee shile nna8 a gbelge abee so a bɔla ataŋɛ toa yɔ kakpa nɛ fo bela asen yili amo na.9 Fo e yili amo be egbaŋ n sa amonɛ a sa maŋ bɔlɔ n dii keplam buu kasawule na kikɛ so.10 Fo e shin nɛ abuye beepete ataŋɛ to a ki elɔra shile abee to a choŋ,11 saŋɛ na so ekurma nɛkupuŋ to be asɔbɔya beeŋ baanya nchu a nuu a tuge achukoŋ.12 Mbuibi malɛ beeŋ tɔ bumo be ashandibi nɛ a yil m mata eboŋana nabe ayabi to nsaa jɔŋɛ amo so a shu.13 Fo e naa shin nɛ bɔrɛchu bee shiawɔlpa so a ba abee so nɛ kasawulebee nya kayul nɛnɛ.14 Fo alɛ e naa shin nɛ afitiri bee kɔrnɛ kowu be asɔbɔya bee nya a ji,nɛ dimɛdi malɛ bee duu asɔkasawule so a nya ajibi a ji,15 nsaa nya yabra a nuunɛ mbe kagbene bee fuli mo,mo alɛ naa nya ŋku a gbitimbe anishito nɛ k bee nyɛkpɛnsaa nya ajibi be yiri kikɛa ji a nya eleŋ nɛ alenfia.16 An Nyɛnpe Ebɔrɛ,fo ndibi bee nya nchu nnajemanɛ kikɛ,aloŋ nɛ ndibigboŋ nɛbaa tre sida nɛ fo duuLebanɔn be efuli so nagba bee nya nchu.17 Ndibi na so nɛ mbuibi beetɔ bumo be asha;nɛ etɔkɔrkɔ malɛ gba beetɔ bumo be asha ashi ndibitenteŋ nɛ baa tre fir na so.18 Kupuŋ to be mboe wɔabee jeŋgreŋ so nna,nɛ asɔbɔya wurbifanɛ eshiboe malɛwɔ abee na be afalta to.19 Fo e to kufɔl nɛ k bee ŋini anyikananɛ jemanɛ bee ba a yɔ;nɛ epeŋi malɛ nyi saŋɛnɛ k bee tɔr.20 Fo e to tentembirinɛ kanyɛ bee biri,nɛ kupuŋ to be asɔbɔyabee nya lar a nite a kultia fin kusɔ jiso a ji.21 Ebuluŋ bee munto a shu nnaa fin keji, nɛ Ebɔrɛ beeŋ sa bumo.22 Epeŋi baŋ pete, nɛ b naŋbɛta n yɔ bumo be edesekpaana.23 Kumo be kaman nɛ edimɛdie koso n yɔ ashuŋ to n ya shuŋn tɔr epeŋi.24 Enyɛnpe Ebɔrɛ, kanyiasheŋ sonɛ fo bɔla n to asɔ damta.Fo asɔ to so nɛ e kɔ ŋkpasɔ kasawule so kikɛ nna.25 Asɔ keniso be yiri yiri damtae wɔ teku nɛ k shi a dese palɛlɛ na to;Asɔgboŋ nɛ asɔwurbi kikɛ e wɔ kumo to.26 Teku so nɛ ekuloŋgboŋbee nite a yɔ a ba;Kubɔya lubi gboŋgboŋinɛ baa tre Liviatan na gbawɔ teku to nna.27 Le be asɔ keniso ere kikɛbee keni fo anishito nnanɛ fo sa amo kusɔ jisojemanɛ nɛ k daga.28 Fo alɛ bee bugi enɔ to nnaa sa amo kusɔ jisonɛ a bee nya a ji a moɛ.29 Ama nɛ fo baŋ pal kamann sa amo, kufugboŋ bee tɔramo so nna nɛ a chicha.Fo alɛ baŋ naŋ lara amo be efute,a bee wu nna a bɛta a yɔ eshishɛr to.30 Fo Kiyoyu so nɛ fo bɔlan to amo be ekamansaa shin nɛ ŋkpa popɔrbee ba kasawule so.31 An Nyɛnpe Ebɔrɛ,anyee kule nna fanɛ fokemaŋkura e baa wɔtɔmbaanaayɔ;saŋɛ na so, fo kagbenebeeŋ baa fuli kusɔ kamanɛ fo wora so.32 Fo baŋ to kenishi ŋ kenikasawule, k bee gbuŋgbuŋ nna.Fo alɛ baŋ beta abee,e bee kaa edishi nna.33 Meeŋ boŋ nshɛ ŋ kpaŋ foEnyɛnpe ma Ebɔrɛ na,ashi ma kebaawɔtɔ kikɛ to.34 Mee tama fanɛ ma nfɛra fɛsobeeŋ baa par fo,ŋkpal manɛ so,ma kagbene fuli fo so.35 Shin nɛ alubiworapoana kikɛe mur ashi kasawule ere so,n shin nɛ kumukpakpasowuraanae sa maŋ naa wɔtɔ kuraa.Meeŋ kpaŋ fo Enyɛnpe Ebɔrɛ naashi ma kagbene to kikɛ.

Ebɔrɛ nɛ mbe basa be asheŋ1051 Men baa di Enyɛnpe Ebɔrɛ na epaŋnsaa kule Ebɔrɛ ashi mbe ketre to!Men baa kaŋɛ efuli kikɛ so ebikusɔ nɛ e wora be asheŋ.2 Men baa boŋ nshɛ a kpaŋEnyɛnpe Ebɔrɛ na;nsaa malga emamachisheŋnɛ e wora be asheŋ.3 Men baa ji eyur nsaa bunyaŋmbe ketre cheembi naashi men be ŋgbene to kikɛ.4 Men ta men be yirda n deŋiEnyɛnpe Ebɔrɛ na nɛ mbeeleŋgboŋ so nsaa bunyaŋ mojemanɛ kikɛ.5-6 Menyi nɛ men la Eebrahamnɛ e shuŋ Ebɔrɛ na,nɛ Jeekɔb nɛ Ebɔrɛ laradra dra na mo nanabiana na,e baa nyiŋi Ebɔrɛ be mamachibe asheŋ worasonɛ kananɛ e bee ji asheŋ nɛ amobe ekpa so be asheŋ.7 Enyɛnpe Ebɔrɛ na e laanyi be Ebɔrɛ.E bee ji asheŋ nɛ amo beekpa so nna kasawule so kikɛ.8 E bee nyiŋi a bɛ mbekɔnɔkoŋwule be ŋkrenɛ mbe nnɔ naseso nɛ enase n sa menyi na sohale n ya fo yili kenana kom ba tu kenana ko bentuŋ kagboŋ so nna.9 Le be kɔnɔkoŋwule be ŋkre nɛ monɛ men nananyɛn Eebraham kre,nɛ e bɔ ntaŋ n nase kɔnɔ n samen nananyɛn Aizek malɛ dra dra na.10 Enyɛnpe Ebɔrɛ nanɛ an nananyɛn Jeekɔb gbadaŋ wora kɔnɔkoŋwule be ŋkrenɛ k beeŋ baa wɔtɔ mbaanaayɔ nna.11 E yɛ: “Meeŋ ta Keenan be kasawulen sa fo nɛ k baa la feya mbaanaayɔ.”12 Loŋ be jemanɛ na nɛ Ebɔrɛbe basa na daa maŋ shi,bumo alɛ daa la befɔ ashiKeenan be kasawule so nna.13 B daa nite nna a kilgi toashi efuli pɔtɛana sonɛ bewuraana be nsawule so.14 Ama Ebɔrɛ daa maŋ shin nɛekama mɛaŋ bumo.E daŋ fɛa bewurjipo so nnaŋkpal e ka daa kuŋ mo basa so.15 E yɛ: “Men sa maŋ kaa tɔrɔbejuŋkparpo nɛ n lara na,ŋko ma anebiana!”16 Enyɛnpe Ebɔrɛ na daŋ shin nɛewule ba efuli na so nna nɛbumo be adɔjibi kikɛ mur.17 Ndoŋ nna nɛ e shin nɛbumo kurgepo Josɛf,nɛ b daŋ fa fanɛ kenya na,juŋkpar n yɔ Ijipt be efuli so.18 B daŋ wɔtɔ Josɛf be ayanɛ mbe kubɔ to ŋgbɛlɛbi nna,nɛ e pɛge so;19 nɛ kusɔ nɛ Ebɔrɛ kaŋɛ na bɔlɔ so.Enyɛnpe Ebɔrɛ na be kamalga e shin nɛkusɔ nɛ Josɛf kaŋɛ na ki kashenteŋ.20 Kumo be kaman nɛ Ijipt be efuli sobe ewura shin nɛ b lara Josɛfashi kabuti to.21 Ewura na daŋ shin nna nɛ ebee keni mbe laŋ nɛ asɔ kikɛ so.22 Josɛf e daa keni ekrachiana na sonsaa ŋini benimuana na kasheŋwora.23 Kumo be kaman nɛ Jeekɔbnɛ mbe kanaŋ ya ki befɔ n chenaIjipt be efuli so.24 B ka la Enyɛnpe Ebɔrɛ be basa so,e daŋ shin nna nɛ b salga tonseŋ nya eleŋ a chɔ bumo doŋana.25 E daŋ shin nna nɛ Ijiptebi nakishi mbe basa nsaa krebumo asheŋ lubi be nia.26 Kumo be kaman nɛ e shuŋimbe kayɛrbi Mosis nɛ Ɛɛrɔnnɛ mo gbagba daŋ lara na mbe basa kutɔ.27 B daŋ wora emamachisheŋnɛ asheŋ tumase gboŋashi Ijipt be efuli so nna.28 Ebɔrɛ daŋ shin nɛ tentembiriba buu efuli na kikɛ so nna,ama Ijiptebi na daa maŋnu n sa Ebɔrɛ.29 E daa naŋ shin nɛ bumo beelɔrana be nchuana kilgi ŋklaŋnɛ ekɔrɔtɔ kikɛ wu nna.30 Epulo daŋ ba sɔ efuli nakikɛ be kaplɛkama nna;hale bumo be edesekpaananɛ ewurkpa gba daŋ bɔlɔepulo na nna.31 Ebɔrɛ daŋ malga nnanɛ ashushombi firgisonɛ asɔ duŋso fanɛ epiniba mel efuli na kikɛ so.32 Ade be kaman nɛ e shin nɛbumo be bɔrɛchu ki abɔrɛjembunɛ bɔrɛ bee nyɛkpɛkasawule na kikɛ so;33 e daŋ mur bumo be greepbe afeelebi nɛ ndibi nɛ baatre figi na nɛ ndibi nɛ a kana kikɛ gba nna.34 E daŋ malga gba nnanɛ elotɔr ŋgboŋto ŋgboŋtoba sɔ efuli na kikɛ so.35 Elotɔr ere daŋ jiafitiri bumbuŋ kikɛnɛ asɔ nɛ b duu ndɔanakikɛ to nna m mur.36 Ade kikɛ nyam be kamannɛ Ebɔrɛ shin nɛ Ijiptebi beewurkoŋnyɛn kikɛ nyam wu.37 Kumo be kaman nɛ e juŋkparIsraɛlebi na n lar Ijipt be efuli so.Bumo be eyiriana na tobe esa koŋwule gbadaa maŋ ka kaman.B daŋ sulɔ shuwanɛ gbiti nna n lar.38 Jemanɛ nɛ b lar a yɔ na,Ijiptebi na be ŋgbenedaŋ fuli bumo nna,ŋkpal manɛ so,kufu daŋ pɛ bumo nna.39 Ebɔrɛ daa bɔla kuwɔlpa sokapaso nɛ edɛ be kabulpi sokanyɛso nna a ŋini bumo ekpaashi bumo be enite na to.40 B ka daŋ kule mo ajibi,mbuibi nɛ baa tre kweels nanɛ ebɔrɛso be ajibi nɛ baatre manna na nɛ e sa bumo,nɛ b daa nya a ji a moɛ.41 E daŋ shin nɛ kefalta pantenɛ nchu lar kumo to eleŋso,a shile keshishɛrsawule na sofanɛ lɔr na nna.42 E daa nyiŋi mbe nnɔnaseso cheembi nɛ e nasen sa mbe kayɛrbiEebraham na nna.43 Enyɛnpe Ebɔrɛ na ka kɔ n sugembe basa laraso ashi Ijiptbe efuli so na, b daŋ boŋ nshɛn ji eyur kagbenefuliso nna.44 E daŋ suge efuli pɔtɛana kobe nsawule nɛ asɔ kama nɛb gben n nya nna n saIsraɛlebi na.45 E wora loŋ nna nɛ mbe basae baa wora mbe mbraana kasonu.Men kpaŋ Enyɛnpe Ebɔrɛ na!

Kelela nɛ Enyɛnpe Ebɔrɛ na wora mbe basa be asheŋ1061 Men kpaŋ Enyɛnpe Ebɔrɛ na!Men ta kechɔrɔ n sa Enyɛnpe Ebɔrɛ,ŋkpal manɛ so, e walɛ nnanɛ mbe kasha malɛ maa chɛrgahale mbaanaayɔ.2 Esa kikɛ maaŋ tiŋ m malgambe asheŋgboŋ be asheŋn ya loge kikɛ.Esa kikɛ malɛ maaŋ tiŋ ŋ kpaŋmo gba n ya loge.3 Kagbenefuli la bekama nɛbaa ji asheŋ nɛ amo be ekpa sonsaa wora asheŋ niŋisojemanɛ kikɛ na peya nna.4 Enyɛnpe Ebɔrɛ, baa nyiŋi ma,jemanɛ nɛ fee chɛ fo basa tonsaa mɔlga bumo na.5 Shin nɛ n ti fo basa laraso so n nyalɛ,saŋɛ na so ma alɛ gba beeŋ ji eyurfanɛ kananɛ baa ji eyur kagbenefulisoŋkpal b ka la fo basa so na.6 Anyi nɛ an nanaana kikɛwora asheŋ lubi ga.7 An nanaana ka daa wɔIjipt be efuli so na,bumo be lakal daa maa wɔ Ebɔrɛbe mamachi be asheŋ woraso so;ŋko kasha so.Jemanɛ nɛ b daa dii teku peper na,b daŋ pal kaman nna n sa mo.8 Ama e daŋ mɔlga bumo,fanɛ kananɛ e nase kɔnɔ na;nseŋ ŋini bumo mbe eleŋgboŋ.9 E daŋ kaŋɛ teku peper na nnafanɛ k ku to, nɛ k ku to.Ndoŋ nna nɛ e juŋkpar bumokasawule wɔlso som bɔla kumo to n choŋ.10 E daŋ mɔlga bumo kikɛ ashi basanɛ b kishi bumo be enɔ to nna,11 nseŋ shin nɛ nchu na ji bumo doŋananɛ b daa ju a buu bumo so na bre.Hale ekoŋwule gba daa maŋ ji efute.12 Ndoŋ nna nɛ mbe basa nanyiŋi mbe nnɔ nasesonseŋ naŋ yirda moa boŋ nshɛ a kpaŋ mo.13 Ama k maŋ chɛr ko nɛ b naŋ teŋkusɔ nɛ e wora sonsaa maŋ naa sɔ mbe kasotoji.14 Ajibi be kayɛlgagboŋ daŋ pɛ bumoashi keshishɛrsawule na so nnanɛ b wora Ebɔrɛ ŋ keni.15 Amoso e daŋ sa bumo kusɔnɛ b daa sha na nna,ama e daŋ ta kulɔ lubi nnaŋ gberge bumo kusoe.16 Bumo be ekama ashi bumobe keeyi to daa besa Mosis nɛ Ɛɛrɔn,nɛ b la Ebɔrɛ be nyɛrbi nɛ e laran sa mbe kumu na eyur nna.17 Epul na to nɛ kasawule baŋɛn ta Datan nɛ Abiram nɛbumo be nnaŋ m min.Ŋkpal manɛ so, b daŋ kini kenun sa Mosis nɛ Ɛɛrɔn nna.18 Kumo be kaman nɛ edɛsuse n chɔɔ kumukpakpasowuraananɛ b daa bɛ bumo so na kikɛ m mur.19 B ka ya fo kebee nɛ baa tre Sainaina ase, b daŋ ta shuwa nna n lɔŋɛgbolu fɔlbi nna a bunyaŋ kumo.20 B daŋ ta Ebɔrɛ be kemaŋkura nnan sa gbolu fɔlbi nɛ k la kusɔbɔyanɛ k bee ji afitiri na, be kapɔrduli.21 B daŋ teŋ Ebɔrɛ nɛ e daŋ woraasheŋgboŋ ashi Ijipt be efuli som mɔlga bumo na so nna.22 Bumo alɛ daŋ naŋ teŋalemaŋkarsheŋ nɛ e woraashi teku peper na ase nabe asheŋ so nna.23 Ebɔrɛ daŋ nya agbo nnaŋ kaŋɛ fanɛ e beeŋ murmbe basa na; ama Mosisnɛ e lara nɛ e baa la mbekayɛrbi na, e mata monɛ e maŋ naŋ mur bumo.24 B daa maŋ yirda kɔnɔ nɛ Ebɔrɛnase n sa bumo, fanɛ e beeŋ sa bumobumo gbagba be kasawule na;amoso kasawule lela na be asheŋdaa maa tir bumo.25 B daŋ kini kewora Ebɔrɛ kasonu nna,nseŋ daa munto a bile asheŋashi bumo be ewajɛbu to.26 Amoso e daŋ kpele bumo kusoekenishipereso nna fanɛ e beeŋshin nɛ b wu n tɔrkeshishɛrsawule na so.27 E yɛ e beeŋ pesaŋ bumo kaman to ebinɛ baaŋ ka na n yɔ nnyamase to,saŋɛ na so baaŋ ya wu n tɔrefuli pɔtɛana so.28 Ebɔrɛ be basa na be bekodaŋ ya kaa bɛ kegbir nɛ baatre Baal Piyɔɔ na so nna,nseŋ daa ji agbir be nlɔŋɛjibi.29 B daŋ wora asheŋ lubi ga nnanɛ Ebɔrɛ be kagbene kaa,nɛ e shin nɛ kulɔ lubi ko ba bumo so.30 Ama kanyɛn nɛ baa tre Finihas nae koso ŋ gberge alubiworapoana nakusoe, nɛ kulɔ lubi na kuu.31 Ŋkpal loŋ so, baa nyiŋi mo nnajemanɛ kikɛ nsaa sa mo bunyaŋ ga.32 Basa na daŋ wɔtɔ Enyɛnpe Ebɔrɛ naagbo to nna ashi kubuye nɛ baa treMɛriba na ase,nɛ Mosis daŋ ŋkpal bumo son wora n da Ebɔrɛ so.33 B daŋ shin nɛ kabɔlar pɛ Mosis nnanɛ e nya agbo a malga.34 B ka ya fo kɔnɔ nasesobe kasawule na so,Enyɛnpe Ebɔrɛ daŋ kaŋɛ bumo nnafanɛ b mur nnyamase na kikɛnɛ b kini.35 Ama b daŋ ji bumo keteri nnahale a wora asheŋ nnyamase nabe edaŋkare be ekpa so.36 Ebɔrɛ be basa na daŋ shuŋagbirana nna, nɛ kumo be loŋshin nɛ kemur ba bumo so.37 B daŋ ta bumo be mbia n laraesarga nna n sa ayoyu lubi.38 Bumo be mbia nɛ b maŋ nyikulubi nɛ kelela na be ŋklaŋnɛ b daŋ ta n lara esarga n saKeenan be efuli so be agbiranan jija kasawule na.39 Kusɔ nɛ b daŋ wora nashin nɛ b wora eyurpidaŋkare be ekpa so nna.B daa maŋ jikashenteŋ n sa Ebɔrɛ.40 Amoso Enyɛnpe Ebɔrɛ nadaŋ nya agbo n wora mbe basa nnanseŋ daŋ kishi bumo be asheŋ.41 E daŋ kplaŋ bumo so nnanseŋ yige bumo n sa efulipɔtɛana so be basa; nɛ bumodoŋana daa ji kuwura bumo so.42 Bumo doŋana daŋ kɔrfɛ bumonseŋ ji eleŋ bumo so ga.43 Ale damta nɛ Enyɛnpe Ebɔrɛ nadaŋ mɔlga mbe basa;ama b daŋ kute n lar mo kamana wora asheŋ gela m bɔla amo son tɔr alubi damta to.44 Ama b ka shu n tre Enyɛnpe Ebɔrɛkagbenejijaso, e daŋ nu bumobe kushu na nna.45 E daŋ nyiŋi mbe kɔnɔkoŋwulebe ŋkre na nna, nseŋ kpal kashagboŋnɛ e kɔ n sa bumo na so n chɛrgambe nfɛra a maŋ gberge bumo kusoe.46 E daŋ shin nɛ bumo doŋanashu bumo so nna.47 O Enyɛnpe anyi be Ebɔrɛ, mɔlga anyi,nseŋ lara anyi efuli pɔtɛana som bɛta m ba epe.Saŋɛ na so anyeeŋ di fo epaŋnseŋ kpaŋ fo ketre cheembi na.48 Enyɛnpe, Israɛl be Ebɔrɛ,fo e daga esa ka kpaŋ fo mbaanaayɔ.Shin nɛ ekama e kaŋɛ, “Amɛn!”Men kpaŋ Enyɛnpe Ebɔrɛ na!

KENUSOPO(Nshɛ 107—150)Ebɔrɛ ka la esa n sa mbe basa be asheŋ1071 Men di Enyɛnpe Ebɔrɛ na epaŋ,ŋkpal manɛ so, e walɛ,nɛ mbe kasha nɛ k maa chɛrga na,malɛ wɔtɔ mbaanaayɔ.2 Basa kama nɛ Enyɛnpe Ebɔrɛ mɔlgabumo ashi bumo doŋanabe enɔ to na e kpaŋ mo.3 Bekama nɛ b shi efuli pɔtɛananɛ a kulti na so m bɛta m ba na kikɛ,e kpaŋ mo nseŋ di mo epaŋ.4 Menyi be beko daŋ foeashi keshishɛrsawule nɛk maŋ kɔ shɛŋ na so nna,nsaa maŋ naŋ wu ekpa nɛmen bɛta m ba chenakadegboŋ na to.5 Akoŋ nɛ achukoŋ e daa mɔ menyi,nɛ men daa shin nɛ men wu.6 Men ka daa wɔ kenishipere be tɔrɔ tonseŋ shu n tre Enyɛnpe Ebɔrɛ na,e daŋ nu nna nseŋ mɔlga menyi.7 Kumo be kaman nɛ e juŋkparmenyi tinini m ba chenakadegboŋ na to.8 A daga fanɛ men di Ebɔrɛ epaŋŋkpal mbe kasha nɛ k maa chɛrga,nɛ emamachisheŋ nɛ e bee woraa sa edimɛdi kikɛ na so.9 E bee sa ekama nɛ achukoŋ kɔkusɔnuuso nna nɛ e bee nuu.Ekama malɛ nɛ akoŋ kɔ,e bee sa mo kusɔ jiso lela nna.10 Menyi be beko daa wɔ kabuti to nna,a ji awurfoŋ tentembiri mina tonɛ ŋgbɛlɛbi kre menyi,11 ŋkpal men ka daŋ kiniEnyɛnpetale Ebɔrɛ na n lɛ,nseŋ kplaŋ mbe kasotoji so na so.12 Amoso nɛ men daŋ shuŋ fanɛ anyaŋ gben a chul to,nɛ esa kikɛ maŋ chɛ menyi to na.13 Men ka daa wɔ kenishipere be tɔrɔ tonseŋ shu n tre Enyɛnpe Ebɔrɛ na,e daŋ nu nna nseŋ mɔlga menyi.14 Tentembiri mina to nɛ e lara menyinseŋ tuge menyi be ŋgbɛlɛbinɛ men nya menyi be amu a ji.15 A daga fanɛ men di Ebɔrɛ epaŋŋkpal mbe kasha nɛ k maa logenɛ emamachisheŋ nɛ e bee woraa sa edimɛdi kikɛ so.16 Mo e naa bure danyaŋbe mbunagboŋ to,nsaa buri abɛlso be abersobito cheche na.17 Menyi to be beko wora alubikawuliso nna nsaa ji awurfoŋ.18 Men daa maa sha kewuajibi kenishiso gba,a daŋ ka gbrɛ nɛ men wu gba.19 Men ka daa wɔ kenishipere be etɔrɔ tonseŋ shu n tre Enyɛnpe Ebɔrɛ na,e daŋ nu nna nseŋ mɔlga menyi.20 Mo gbagba be kamalga be eleŋ tonɛ e daŋ bɔla so n chɛ menyi to,m mɔlga menyi ashi kemur to.21 A daga fanɛ men di Ebɔrɛ epaŋŋkpal mbe kasha nɛ k maa logenɛ emamachisheŋ nɛ e bee woraa sa edimɛdi kikɛ na so.22 A daga fanɛ men lara esargan di mo epaŋ a boŋ nshɛkagbenefuliso a kaŋɛ asheŋnɛ e wora be asheŋ.23 Menyi to be beko be kebaawɔtɔbaa yil kebaa luri nchu so beekuloŋgboŋ to a nite teku soa ji yawu so nna.24 Menyi alɛ wu emamachisheŋnɛ Enyɛnpe Ebɔrɛ na woraashi teku na so.25 Mo e daŋ malga kenishipereson sa afugboŋ nɛ k kuatili teku so na.26 Atili na daa kpata nchu so beekuloŋgboŋ na a yɔesoso nɛ kaseto nna,nɛ kenishipere tu menyinɛ men paŋ tama.27 Men daa wɔ ekuloŋgboŋ na to nna,a lente nchu na so fanɛ basa ka boo nsanseŋ paŋ tama kikɛ na.28 Men ka daa wɔ kenishipere be tɔrɔ to,nseŋ shu n tre Enyɛnpe Ebɔrɛ na,e daŋ nu nna nseŋ mɔlga menyi.29 Kumo be kaman nɛ e shin nɛafugboŋ na yige kebaa ber eleŋsonɛ atili na lo dindiŋ.30 Menyi be ŋgbene daŋ fuli menyi,ŋkpal loŋ so, e keta menyi nna n yɔkakpa nɛ men daa sha keyɔ na.31 A daga fanɛ men di Ebɔrɛ epaŋ,ŋkpal mbe kasha nɛ k maa logenɛ emamachisheŋ nɛ e bee woraa sa edimɛdi kikɛ na so.32 Jemanɛ kikɛ nɛ men shɛr abar so,men baa ji Enyɛnpe Ebɔrɛ nabe keshi be asheŋ.Menyi nɛ men be bejuŋkparpomalɛ baŋ shɛr, men ta bunyaŋn sa Enyɛnpe Ebɔrɛ na.33 E shin nɛ elɔr wɔltoŋ ki keshishɛrsawule,nɛ achubu malɛ kinsawule wɔlso,34 nɛ adɔsawule lela kinsawule wuso a dese,ŋkpal basa nɛ b wɔ ndoŋbe amu kpakpaso so.35 Ama Enyɛnpe Ebɔrɛ nakraa beeŋ tiŋ n shin nɛkeshishɛrsawule e kilgikubuye a bul nchu,nɛ kasawule wɔlso e kikabombi a shile.36 Nɛ akoŋ pɛ menyi,menyeeŋ tiŋ n yuu menyibe nde n chena mbombi naase n dɔ n ji.37 Menyeeŋ tiŋ n dɔ n duuasɔduuso nɛ ndibi sɔrso,nɛ a wora nɛnɛ nɛ men teŋiŋko n chuge amo ga.38 Enyɛnpe Ebɔrɛ nabeeŋ nɛfa menyi,nseŋ shin nɛ menyibe mbia e wora keshi;mo alɛ maaŋ shin nɛ menyibe ana e duga so.39 Jemanɛ ko beeŋ ba nɛ tɔrɔ nɛawurfoŋ nɛ bedoŋ be kamɛaŋe shin nɛ men duga soŋ ki basa gbrɛbi.40 Ama Enyɛnpe Ebɔrɛ nabeeŋ sɔ menyi be kɔnɔ soŋ kɔ basa nɛ b daŋ pɔɔmenyi so na n shin nɛ b baa nitecham cham keshishɛrsawule so.41 Nɛ asheŋ baŋ tir menyinɛ menyee ji awurfoŋ,e beeŋ ba mɔlga menyinseŋ shin nɛ menyibe nnaŋ e salga fanɛmboe nɛ mbolpɔ.42 Menyeeŋ wu le be asheŋ erenɛ menyi be ŋgbene e fuli,ŋkpal men ka bee woraEnyɛnpe Ebɔrɛ na kasonu so.Ama kumukpakpasowuraana bremaaŋ nya nnɔ bugi gba.43 Ekama nɛ e kɔ kanyiasheŋ,e baa nyiŋi asheŋ erensaa fɛ Enyɛnpe Ebɔrɛ na be kashanɛ k maa loge na be asheŋ.

Ebɔrɛ kaa wɔ anyi be kaman be asheŋ1081 O Ebɔrɛ, ma kagbene kikɛ nɛŋ kɔ a ji kashenteŋ a sa fo.Meeŋ boŋ nshɛ nseŋ ta makagbene kikɛ ŋ kpaŋ fo.2 Meeŋ fara a laŋ ma ejaŋjilaŋa sa fo pɔɛŋ nɛ epeŋi e pete.3 O Enyɛnpe Ebɔrɛ, meeŋ di fo epaŋnɛ ekama e nu fo asheŋ ashi efuli kikɛ so.Meeŋ boŋ nshɛ ŋ kpaŋ fo ashi basa to.4 Ŋkpal manɛ so,k du fanɛ fo kasha,nɛ k maa loge na,choŋ ebɔrɛso nna;fo kashenteŋji malɛbee chute awɔlpa nna.5 O Ebɔrɛ, shin nɛ fo asheŋgboŋe dii efuli ashi awɔlpa so kikɛ,nseŋ shin nɛ basa e wu fo kemaŋkuraashi kasawule ere kikɛ so.6 Nu anyi be kekule nseŋ chɛ anyi to;ta fo eleŋgboŋ na m mɔlga anyi,nɛ an tiŋ ŋ kɔ m pɔɔ so.Saŋɛ na so fo basa shasobeeŋ nya bumo be amu.7 O Ebɔrɛ, fo nase kɔnɔ ashifo kakpa cheembi nafanɛ feeŋ barga kadegboŋ nɛbaa tre Shɛkɛm na to nseŋ chigeSukɔf be Ketaŋɛ na ton sa fo basa kagbenefuliso.8 Fo yɛ, Giliad nɛ Manase bensawule la feya nna;nɛ Efrayim la fanɛ fo kebɛlso bekusɔ kuŋkumuso,nɛ Juda malɛ la fanɛ fo kuwurkpabi.9 Ama Mowab be kasawule bre lafanɛ fo kawie fɔr enɔ nna;Edɔm be kasawule malɛ lafanɛ kusɔ nɛ fee lɛ fo asɛbtaa deŋi so a ŋini fanɛ k la feya nna.Fo alɛ bee yili Filistiebi to nnaa ponte to a kaŋɛ fo ka kɔ m pɔɔ so.10 O Ebɔrɛ, wanɛ e naŋ keta mam ba kadegboŋ lempo na to;ŋko n juŋkpar ma n yɔEdɔm be kasawule so?11 Fo maŋ naa juŋkparanyi be benapo;fo kini anyi nna n lɛ a?12 Chɛ anyi to nɛ an kɔ m pɔɔan doŋana so!Ŋkpal manɛ so, esa kikɛ maaŋtiŋ ŋ kɔ m mɔlga anyi,nɛ mannɛ fo!13 Fo Ebɔrɛ na e naa shin nɛanyee kɔ a pɔɔ so,nsaa chichi an doŋana soa mata kasawule.

Kekule Ebɔrɛ n fin mbe kechɛto be asheŋ1091 O Ebɔrɛ, mee kpaŋ fo nna.Amoso sa maŋ lo to loŋ;kaŋɛ ma kusɔ ko!2 Kumukpakpasowuraana nɛ befɛpobee kɔ ma nna a ku efɛ a deŋi ma,3 nsaa malga asheŋ lubia laŋɛ ma kaplɛa so;nɛ m maŋ wora bumo shɛŋ.4 Ma ere ta bumo fanɛ nteriana nna,a kule Ebɔrɛ a sa bumo,ama b kraa malga mmalga lubi nnaa gbiti ma.5 Kulubi nɛ baa ta a ka makelela be kukɔ,nsaa ta yurkishi a tal makasha to.6 N doŋana yɛ: “Fin esa lubi konɛ e wu mo kulubi ŋ kaŋɛfanɛ e wora kulubi ko nna.7 Ji mo demu ŋ kaŋɛ fanɛe ji n tɔr nna!Wu mbe kabɔrɛkule fanɛefɛ nɛ e bee ku.8 Ku mbe ŋkpa so nseŋ shin nɛesa ko e sɔ mo so ashimbe eshuŋkpa.9 Ebɔrɛ e shin nɛ mbe mbiae ki amunibi,nɛ mbe eche e ki ekulpoche,10 nseŋ naŋ shin nɛ mbe laŋe bure nɛ mbia na e ki mbi jigaa di kowu nsaa na a kule a ji.11 Ebɔrɛ e shin nɛ basa nɛ e ji bumobe kukɔ e suge asɔ nɛ e kɔ kikɛ;n shin nɛ befɔ chil e sɔ asɔ nɛe gben n nya na kikɛ mo kutɔ.12 Sa maŋ shin nɛ mbe asheŋe baa tir esa kikɛ,ŋko n shin nɛ esa ko e sɔ mbeamunibi m bela kikɛ.13 Ebɔrɛ e shin nɛ mbe kanaŋnɛ kaman to ebi kikɛ e mur kuraa;nseŋ shin nɛ b teŋ bumo be atre sohale mbaanaayɔ.14 Enyɛnpetale Ebɔrɛ e sa maŋ tamo tutoana nɛ mo nanaana be alubim paŋ bumo kikɛ.15 Enyɛnpetale Ebɔrɛ na e baa nyiŋimbe kanaŋ kikɛ be alubi;nsaa maŋ naŋ shin nɛ esa kikɛ e nyiŋibumo be asheŋ kikɛ kuraa!16 Ŋkpal manɛ so, e daa maŋ la esa kikɛ;e daa kɔrfɛ betirpo nɛ bematakonɛ betentaŋasepo nna a mɔ bumo.17 E daa sha kebaasho basa kɔnɔ nna;amoso shin nɛ kɔnɔsho e pɛ mo alɛ gba.E daŋ kishi basa ga;amoso mo alɛ gba maaŋ nya nɛfa!18 Kananɛ e bee buu mbe epiŋia chɛrga ale damta na,aloŋ nɛ e bee shoduu basa.Ebɔrɛ e shin nɛ mbe shoduu nae laŋɛ mo gbagba so!19 Ebɔrɛ e shin nɛ mbe eshoduu nae ki fanɛ epiŋi nɛ e bee buukarechɛ kikɛ m buu mo kikɛ so.”20 Enyɛnpe Ebɔrɛ na e naŋ ka bedoŋnɛ baa wu ma kulubi nsaa malgaa gbiti ma na kukɔ.21 Enyɛnpetale Ebɔrɛ, chɛ ma to,fanɛ kananɛ fo nase kɔnɔ na;nseŋ mɔlga ma ŋkpal fo kashanɛ k maa loge na so.22 N la etirpo nɛ etentaŋasepo nɛebesa damta bɔlɔ ma kagbene to nna.23 Ma kebaawɔtɔ bee choŋfanɛ kaaseso be kiyoyul nna;ŋko fanɛ afu ka bee kpatakusɔ firgisobi nna.24 Ma amuli bee yɔɔ nnaŋkpal akoŋ so;nɛ ma kikɛ nyɔr ŋ ki awibi.25 Bedoŋ baŋ wu ma gba,baa mushe nna nsaa fifi amu.26 O n Nyɛnpe nɛ ma Ebɔrɛ,chɛ ma to nseŋ mɔlga maŋkpal fo kasha nɛ k maaloge na so.27 Shin nɛ bedoŋ e pin fanɛfo, Enyɛnpe Ebɔrɛ na,e la ma emɔlgapo.28 Bumo ere beeŋ tiŋ n shoduu ma,ama fo ere bee nɛfa ma nna.Nɛ bedoŋ bee kɔ ma gba,fo maaŋ shuli nɛ b pɔɔ ma so;fo alɛ beeŋ shin nɛ ma, nɛ n lafo kayɛrbi na, be kagbene e fuli ma.29 Fo e naŋ shin nɛ anishinyɔre ki fanɛ asɔbuuso m buubasa nɛ baa wu ma kulubi na.30 O Enyɛnpe Ebɔrɛ,meeŋ boŋ nshɛ ŋ kpaŋ fonseŋ di fo epaŋ ga ashi fobasa be nshɛrana to.31 Ŋkpal manɛ so,fo e naa chɛ bekamanɛ asheŋ tir na to,nsaa mɔlga bumo ashibasa nɛ baa wu bumokulubi na be enɔ to.

Enyɛnpe Ebɔrɛ be ewura laraso na be asheŋ1101 Nɛ Enyɛnpe Ebɔrɛ nakaŋɛ n nyɛnpe, ewura na le:“Chena ma jisa sohale nɛ n ya shin nɛ fo ji eleŋfo doŋana so.”2 Enyɛnpe Ebɔrɛ na beeŋ n shin nɛfo kuwurji be eleŋ e shiJerusalɛm n salga to,hale nɛ fo ji kuwura fo doŋana so.3 Kachɛ nɛ feeŋ kɔ fo doŋana kena na,fo basa gbagba e naŋ shulin tu fo ŋ kɔ bumo.Fo mbrantiɛfɔlbi beeŋ ba fo kutɔfanɛ kachipurdidi be bunyaŋ.4 Enyɛnpe Ebɔrɛ na nase kɔnɔnɛ k maaŋ chɛrga kikɛ.E yɛ: “Feeŋ baa la bɔrɛmatapombaanaayɔ, fanɛ Mɛlkizedɛk nɛe daa la bɔrɛmatapo na.”5 Enyɛnpe Ebɔrɛ na wɔ fo jisa so nna;kachɛ nɛ e beeŋ nya agbo,e beeŋ pɔɔ bewura pɔtɛana so.6 E beeŋ ji basa nɛ b wɔefuli pɔtɛana so demunseŋ shin nɛ bumo be basae wu n deŋi abar sokasawule ere so.7 E beeŋ nuu kabombi nɛ k deseekpakar na be nchu;E beeŋ baa nya eleŋ a kɔa pɔɔ so jemanɛ kikɛ.

Kekpaŋ Enyɛnpe Ebɔrɛ na be asheŋ1111 Meeŋ kpaŋ Enyɛnpe Ebɔrɛ naashi ma kagbene to.Ma alɛ beeŋ di mo epaŋ ashimbe basa be nshɛr to.2 Enyɛnpe Ebɔrɛ na woraemamachisheŋ damta nna!Ekama nɛ amo be asheŋbɔlɔ mo kenishi bee fɛamo be asheŋ nna.3 Enyɛnpe Ebɔrɛ na be asheŋworaso kikɛ kɔ bunyaŋnɛ kemaŋkura nna.Kusɔ kama nɛ e bee woramalɛ niŋi nna mbaanaayɔ.4 Enyɛnpe Ebɔrɛ na maa shin nɛanyee teŋ mbe emamachisheŋ so;Mo alɛ la esa nsaa wu kuwɔr nna.5 E bee sa bekama nɛ baabunyaŋ mo na ajibi nna.Mo alɛ nsaa nyiŋi mo nɛ bumobe kɔnɔkoŋwule be ŋkre nahale mbaanaayɔ.6 Mo e lara mbe eleŋgboŋ naŋ ŋini mbe basa,jemanɛ nɛ e sɔ efuli pɔtɛanabe nsawule n sa bumo na.7 Ebɔrɛ be kasheŋwora kikɛ to,e bee ji asheŋ nɛ amo be ekpa so nna.Esa beeŋ tiŋ n yirda mbe mbraana.8 Amo alɛ wɔtɔ nna mbaanaayɔ.Kashenteŋ nɛ ekpa niŋiso sonɛ e bɔla so n sa mbraana na.9 Ebɔrɛ e sɔ mbe basa n yige;mo e wora mo nɛ bumo bekɔnɔkoŋwule be ŋkre mbaanaayɔ.E la esa cheembi nɛ esa gboŋgboŋinɛ e daga bunyaŋgboŋ nna.10 Men baa bunyaŋ Enyɛnpe Ebɔrɛ na,ŋkpal manɛ so, ekpa nɛ esa beeŋ bɔlaso n nya kanyiasheŋ nna na.Bekama nɛ baa bɛ mbe mbraana so nae naa pin asheŋ to nɛnɛ.Kapandi e baa la mo peyambaanaayɔ.

Kagbenefuli nɛ esa lela kɔ be asheŋ1121 Men kpaŋ Enyɛnpe Ebɔrɛ na awɔrso!Kagbenefuli la bekama nɛ baabunyaŋ Enyɛnpe Ebɔrɛ nansaa wora mbe mbraana kasonukagbenefuliso na peya nna.2 Bumo be kaman to ebi beeŋ baakɔ eleŋgboŋ ga kasawule so;ŋkpal manɛ so, Enyɛnpe Ebɔrɛ nabee nɛfa bekama nɛ baa woraasheŋ niŋiso na nna.3 Baaŋ nyalɛ nseŋ dii dama;nɛ ekama malɛ e baa nyiŋi bumoŋkpal bumo be aworbi ka niŋi so.4 Basa nɛ baa wu kuwɔr nsaa la basaa wora asheŋ niŋiso na du fanɛkefulto nna ashi tentembiri to.5 Kebaawɔtɔ bee nite nɛnɛ nnaa sa bekama nɛ baa bugi epuntoa ta asɔ a paŋ beko nsaa ji kashenteŋashi bumo be keyawuji to na.6 Shɛŋ maaŋ tiŋ n chɛrga bumobe kesheŋ wora;basa malɛ maaŋ teŋ bumobe alelasheŋ so kikɛ.7 B maaŋ baa ŋana baru lubiŋkpal manɛ so, bumo be ŋgbenebaa yil kakpa koŋwule nnanɛ baa yirda Enyɛnpe Ebɔrɛ na.8 Shɛŋ maa fɔŋ bumoŋko a da bumo kufu;b baa nyi geeŋ fanɛ bumodoŋana beeŋ ji n tɔr.9 Baa bugi ŋgbene nnaa kɛ betentaŋasepo asɔnɛ bumo be kelela be keworamalɛ maŋ kɔ ekar.Amoso basa bee nyiŋibumo jemanɛ kikɛ nna.10 Basa lubi baŋ wu basa nɛb kɔ le be kebaawɔtɔ ere,baa nya agbo nna a weanyi to yurkishi so nseŋ foe eyur to.B maaŋ nya bumo be kepar kikɛ.

Enyɛnpe Ebɔrɛ na ka bee chɛ betentaŋasepo to be asheŋ1131 Men kpaŋ Enyɛnpe Ebɔrɛ na awɔrso!Menyi nɛ menyee shuŋEnyɛnpe Ebɔrɛ na,e kpaŋ mbe ketre na.2 Men shin nɛ basa kikɛ e baakpaŋ Enyɛnpe Ebɔrɛ nabe ketre naniere hale mbaanaayɔ.3 Baŋ yili karechɛ kikɛ be kachipurson ya fo kaaseso, ekama e baa kpaŋEnyɛnpe Ebɔrɛ na be ketre!4 Enyɛnpe Ebɔrɛ na e naa jikuwura efuliana na kikɛ so;mbe kemaŋkura shi a chɔesoso be asɔ kikɛ peya.5 Esa kikɛ maaŋ tiŋ n ta mbe kumum ber Enyɛnpe anyi be Ebɔrɛ na.Mo e chena mbe kuwurputi so ebɔrɛso6 nsaa kurgi kumu a keni awɔlpanɛ kasawule nɛ a wɔ mbe kaseto na.7 Ebɔrɛ e naa lara betirponɛ betentaŋasepo ashiketir nɛ ketentaŋase to8 nsaa shin nɛ baa tu mbe basanɛ be la bewurbi na a chenaa ji kekurge.9 Eche kilpo baa maa kɔ mbia,Ebɔrɛ e naa nɛfa mo nɛ e beenya mbia nɛ mbe kagbene e fuli.Men kpaŋ Enyɛnpe Ebɔrɛ na!

Enyɛnpe Ebɔrɛ na ka bee wora emamachisheŋ be asheŋ1141 Jemanɛ nɛ Israɛl be basa larbasa nɛ baa gbar ŋgbar pɔtɛashi Ijipt be efuli so to na,2 Juda be kebonfu nɛ Ebɔrɛ daŋ taŋ ki mbe kakpa cheembi,nsaa wɔ ndoŋ a ji kuwura Israɛlbe kasawule kikɛ so.3 K daŋ wora fanɛ Teku Peper naka wu Ebɔrɛ nna nseŋ ku to,nɛ Jɔɔdan be Lɔr na malɛ wu monseŋ shir n yili.4 Nɛ kewora fanɛ abeegboŋ nɛ abeebika bee tɛto a kulti fanɛ mbolpɔbi na.5 Bishi teku na kusɔ nɛ k ba nɛ k sa ekpa,ŋko Jɔɔdan be Lɔr na manɛ nnanɛ k maŋ naŋ tiŋ nɛ k shile?6 Bishi abeegboŋ nɛ abeebi na, fanɛ,manɛ nna nɛ a bee tɛto a kulti fanɛmbolpɔbi?7 Enyɛnpe Ebɔrɛ nɛ men nananyɛnJeekɔb shuŋ dra na baŋ firgi n taga to,kasawule bee gbuŋgbuŋ nna;8 ŋkpal manɛ so, mo e naa shin nɛkefalta kpakpaso bee pante a lar nchunɛ a bee dese fanɛ kepaŋko a shile fanɛ kabombi na.

Enyɛnpe Ebɔrɛ na ka daga kekpaŋ be asheŋ1151 Anyi ere maŋ daga fanɛb kpaŋ anyi kuraa!Enyɛnpe Ebɔrɛ na nawulee daga fanɛ ekama nyame kpaŋ mo;ŋkpal mbe kasha nɛ k maa chɛrganɛ mbe kashenteŋji so.2 Manɛ e ba nɛ efuliana na be basabee kaŋɛ le:“Men be Ebɔrɛ na wɔ nnɛ?”3 Anyi be Ebɔrɛ na wɔ ebɔrɛso nnaa wora kusɔ nɛ e bee sha.4 Ama shuwa nɛ gbiti nɛ efuli pɔtɛanabe basa bre ta n lɔŋɛ bumobe agbirana a shuŋ.5 Agbirana na kɔ nnɔ,ama a maa malga,a kɔ anishi, ama a maa wu.6 A kɔ asoe, ama a maa nu,nsaa kɔ mmuna,ama a maa nu efɛa.7 Agbirana na kɔ enɔana,ama a maaŋ tiŋ m pɛ shɛŋ to,a kɔ aya, ama a maaŋ tiŋ n nite;a maaŋ tiŋ m malga ŋ kaŋɛ shɛŋ.8 Bekama nɛ b lɔŋɛ agbirana nanɛ bumo nɛ b yirda amo nadu jiga fanɛ agbirana na nna;b maŋ kɔ tɔnɔ kikɛ.9 Israɛl be basa,men yirda Enyɛnpe Ebɔrɛ na,ŋkpal manɛ so, mo e naa chɛmenyi to nsaa kuŋ menyi.10 Menyi nɛ men la Ɛɛrɔn be kanaŋ to ebinsaa la bɔrɛmatapoana na,a daga fanɛ men yirda Enyɛnpe Ebɔrɛ nanɛ e baa chɛ menyi to nsaa kuŋ menyi.11 Menyi nɛ menyee bunyaŋ Ebɔrɛ na,a daga fanɛ menyi alɛ gba e yirdaEnyɛnpe Ebɔrɛ na nɛ e baa chɛmenyi to nsaa kuŋ menyi.12 Enyɛnpe Ebɔrɛ bee nyiŋianyi be asheŋ;mo alɛ beeŋ nɛfa anyi.E beeŋ nɛfa Israɛl be basa kikɛnɛ Ɛɛrɔn be kanaŋ to ebi kikɛ.13 E beeŋ nɛfa bekama nɛbaa bunyaŋ mo na;bewurjipo nɛ bebɔlpo kikɛ.14 Ma kabɔrɛkule e la fanɛEnyɛnpe Ebɔrɛ na beeŋ shin nɛmenyi nɛ men be kaman to ebi kikɛe salga n wora keshi.15 Enyɛnpe Ebɔrɛ nɛ e to esosonɛ kasawule na e nɛfa menyi!16 Ebɔrɛso la Enyɛnpe Ebɔrɛ nanawule peya nna,ama e ta kasawule nna n saanyi edimɛdi.17 Basa nɛ b teŋ wu n yɔ bubuni tomaaŋ naŋ tiŋ ŋ kpaŋ Enyɛnpe Ebɔrɛ na.18 Anyi nɛ an wɔ ŋkpa to erenawule e naŋ tiŋ a di mo epaŋnaniere hale mbaanaayɔ.Men kpaŋ Enyɛnpe Ebɔrɛ na!

Enyɛnpe Ebɔrɛ ka mɔlga esa be asheŋ1161 Mee sha Enyɛnpe Ebɔrɛ na,ŋkpal e kaa bee nu ma kekule so.Ŋ ka kule mo fanɛ e wu ma kuwɔr,e daŋ nu ma kabɔrɛkule nna.2 Ŋkpal e ka bee kaŋ kusoea nu ma kekule so,meeŋ baa shu a tre mo jemanɛ kikɛashi ma kebaawɔtɔ to.3 Luwu daŋ kulti ma nnan wɔtɔ a funti ma;nɛ keyɔ nchaŋ to be kagbenejijadaŋ tɔr ma so.Kufu nɛ kafɔŋ e daŋ bɔlɔ ma to.4 Ndoŋ nna nɛ n shu n treEnyɛnpe Ebɔrɛ na,fanɛ e jande e mɔlga ma!5 Enyɛnpe Ebɔrɛ na bee wukuwɔr nsaa walɛ;Kashenteŋto Ebɔrɛkɔ kushuso pasaa.6 Enyɛnpe Ebɔrɛ na e naakuŋ bekama nɛ b maaŋ tiŋn chɛ bumo be amu to.Asheŋ ka tu ma, mo e mɔlga ma.7 Ŋkpal Enyɛnpe Ebɔrɛ na kawora ma kelela so,shɛŋ be asheŋ maŋ naa fɔŋ maashi ma kagbene to.8 Enyɛnpe Ebɔrɛ na daŋ mɔlga maashi luwu to nna;mo e daŋ kpra ma anishichubi,nseŋ kuŋ ma nɛ m maŋ fiti n tɔr.9 Naniere ma nɛ mo e naŋ baabɔ aya a nite ashi basanɛ b wɔ ŋkpa to be kasawule so.10 Ŋ ka daa ji awurfoŋ ga na gba,m maŋ yige yirda nɛ ŋ kɔashi mo to na.11 Jemanɛ nɛ kufu daa kɔ ma gba,m maŋ ta ma yirda n deŋi esa kikɛ so.12 Manɛ bre nɛ meeŋ ta ŋ kaEnyɛnpe Ebɔrɛ na kukɔ,ŋkpal alelasheŋ nɛ e beewora a sa ma so?13 Meeŋ bar yabra belbelsobe sarga m ba di Enyɛnpe Ebɔrɛ naepaŋ, ŋkpal e ka mɔlga ma so.14 Jemanɛ nɛ mbe basa kikɛbeeŋ shɛr abar so na nɛmeeŋ tia nnɔ nɛ n nasen sa mo na kikɛ.15 Basa nɛ baa shuŋ Ebɔrɛ nɛnɛ nabe luwu be asheŋ tir ga n saEnyɛnpe Ebɔrɛ na.16 O Enyɛnpe Ebɔrɛ,n la fo kayɛrbi kashenteŋto nna;kananɛ n nio shuŋ fo na nɛ ma alɛgba bee shuŋ fo na.Fo e mɔlga ma ashi luwu to.17 Meeŋ lara sarga n di fo epaŋnseŋ shu n tre fo ashima kabɔrɛkule to.18-19 Jemanɛ nɛ fo basabeeŋ shɛr abar so fo bɔrɛlambu toashi Jerusalɛm be kadegboŋ to na,nɛ meeŋ tia kɔnɔ nɛ n nase n sa fo na.Men kpaŋ Enyɛnpe Ebɔrɛ na!

Kebaadi Enyɛnpe Ebɔrɛ epaŋ be asheŋ1171 Menyi, efuli pɔtɛana so ebi,men baa di Enyɛnpe Ebɔrɛ na epaŋ!Menyi, edimɛdi be yiri kikɛ,men di mo epaŋ!2 Ŋkpal manɛ so,kasha nɛ e kɔ n sa anyi nashi ga;nɛ mbe kashenteŋji malɛ maŋkɔ ekar.Men kpaŋ Enyɛnpe Ebɔrɛ na!

Ebɔrɛ ka bee wu kuwɔr jemanɛ kikɛ be asheŋ1181 Men di Enyɛnpe Ebɔrɛ na epaŋ,ŋkpal manɛ so, e walɛ nɛ mbekasha nɛ k maa chɛrga namalɛ wɔtɔ mbaanaayɔ.2 Shin nɛ Israɛl be basa e kaŋɛ le:“Mbe kasha wɔtɔ nna mbaanaayɔ.”3 Shin nɛ Ɛɛrɔn be laŋ to ebi,nɛ b la bɔrɛmatapoana na e kaŋɛ le:“Mbe kasha wɔtɔ nna mbaanaayɔ.”4 Shin nɛ bekama nɛ baabunyaŋ mo na e kaŋɛ le:“Mbe kasha wɔtɔ nna mbaanaayɔ.”5 Ma awurfoŋ nɛ ebesa to nɛ n shun tre Enyɛnpe Ebɔrɛ na,nɛ e nu ma kabɔrɛkule nseŋ larakafɔŋ na ma so.6 Enyɛnpe Ebɔrɛ na ka wɔ ŋ kutɔ so,m maaŋ naa ŋana kufu.Manɛ nɛ dimɛdi beeŋ tiŋ n wora ma?7 Enyɛnpe Ebɔrɛ na ka la ma echɛtopo so,bedoŋ beeŋ kɔ n tɔr nɛ n wu bumo.8 Keta fo yirda n to Enyɛnpe Ebɔrɛ sonɛ e baa kuŋ fo bɔ fo ka tafo kumu n to nyiŋgbasa so9 ŋko edimɛdi be bejuŋkparpolempoana so.10 Efuli damtaana e kulti ma n wɔtɔ,ama Enyɛnpe Ebɔrɛ na be eleŋgboŋ so,n tiŋ m mur bumo kikɛ nyam.11 B daa kɔ ma kaba kama so nna,ama Enyɛnpe Ebɔrɛ na be ketre to,n tiŋ m mur bumo.12 B daŋ ba mel ma so fanɛ emushoŋ nna,ama Enyɛnpe Ebɔrɛ na be ketre to,b daŋ chɔɔ m mur nna fanɛedɛ ka tɔr afitiri wɔlso so na.13 B daa kɔ ma kenishipereso nna;a daŋ ka gbrɛbi nɛ b pɔɔ ma so.Ama Enyɛnpe Ebɔrɛ na e daŋ chɛ ma to.14 Enyɛnpe Ebɔrɛ na e wɔtɔ ma eleŋ tonseŋ sa ma kashɛ nɛ m boŋ;mo e mɔlga ma.15 Ebɔrɛ be basa bee chenabumo be elaŋana to nnaa boŋ kekɔmpɔɔso be nshɛawɔrso a kaŋɛ:“Enyɛnpe Ebɔrɛ na be eleŋgboŋ nae wora asheŋgboŋ!16 Enyɛnpe Ebɔrɛ na be eleŋgboŋ nae shin nɛ an kɔ m pɔɔ so.Enyɛnpe Ebɔrɛ na kɔ eleŋ pasaa!”17 Amoso m maaŋ wu,meeŋ baa wɔ ŋkpa to,a ber kusɔ nɛ Enyɛnpe Ebɔrɛ nawora be kubomboŋ.18 E daŋ gberge ma kusoe kenishipereso,ama mo alɛ maŋ shin nɛ n wu.19 Men bugi kebaawɔtɔ niŋisobe mbunagboŋ n sa ma nɛ n luri ton di Enyɛnpe Ebɔrɛ na epaŋ.20 Enyɛnpe Ebɔrɛ nabe kabunagboŋ na nɛ n da na;basa niŋiso nawule e naŋ tiŋm bɔla kumo to n luri.21 Meeŋ di fo, Enyɛnpe Ebɔrɛ na epaŋ,ŋkpal fo ka nu ma kabɔrɛkulenseŋ shin nɛ ŋ kɔ m pɔɔ so so.22 Kejembu nɛ bepɔrpo kini n lɛ nae ki ebu na be kebonfu to begbaltɔlase be kejembu lela na.23 Enyɛnpe Ebɔrɛ na e wora loŋ;anyi alɛ wu kumo fanɛk la mamachi be kesheŋ nna.24 Kabre la Enyɛnpe Ebɔrɛ nabe kachɛ nna,men shin nɛ anyi be ŋgbene e fuli,nɛ an ji eyur!25 O Enyɛnpe Ebɔrɛ, mɔlga anyi,nseŋ shin nɛ asheŋ a nyalɛ n sa anyi!26 Nɛfa la esa nɛ e bee baEnyɛnpe Ebɔrɛ be ketre to na peya nna.Enyɛnpe Ebɔrɛ, fo bɔrɛlambu na asenɛ an yil a nɛfa fo.27 Enyɛnpe Ebɔrɛ na e la Ebɔrɛ,mo e shin nɛ mbe kefultonyaŋɛ n yuu anyi so!Men shin nɛ an ta abii be ayabiŋ keta enɔ to nseŋ bɛ abar so a jieyur a kulti bɔrɛsure na.28 Enyɛnpe Ebɔrɛ na e la ma Ebɔrɛ,ma alɛ beeŋ di mo epaŋnseŋ ber mbe keshi be kebomboŋn sa basa kikɛ nɛ b nu.29 Men di Enyɛnpe Ebɔrɛ na epaŋ,ŋkpal manɛ so, e walɛnɛ mbe kasha nɛ k maa chɛrga namalɛ wɔtɔ mbaanaayɔ.

Enyɛnpe Ebɔrɛ na be Mbra be asheŋ1191 Kagbenefuli la bekama nɛ bumobe kebaawɔtɔ maŋ kɔ saŋgre kikɛnɛ baa wora asheŋ a bɛ Enyɛnpe Ebɔrɛbe mbra be ekpa so na peya nna.2 Kagbenefuli la bekama nɛ baa bɛmbe atande so, nsaa wora mo kasonuashi bumo be ŋgbene to na peya nna.3 B maa wora asheŋ lubi,baa wora asheŋ nɛ a bɛEnyɛnpe Ebɔrɛ be ekpa so nna.4 Enyɛnpe Ebɔrɛ, fo e sa anyifo mbraana na, nsaa sha fanɛan baa wora amo kasonu kashenteŋto.5 Ekpa kikɛ so, n daa sha ketiŋ m bɛfo mbraana so kashenteŋto nna!6 M maaŋ ji anishinyɔr jemanɛ nɛmeeŋ baa bɛ fo mbraana so na.7 Ma kekoya fo mbra niŋiso nae naŋ shin nɛ ŋ kpaŋ fo kagbenefuliso.8 Meeŋ wora fo mbraana kasonu,amoso sa maŋ kaŋ pal kaman n sa ma!Kewora Ebɔrɛ be mbra na kasonu be asheŋ9 Kebaawora fo kamalga kasonue naaŋ shin nɛ mbifɔlbi be kebaawɔtɔe baa walɛ nseŋ niŋi.10 Meeŋ shuŋ fo nɛ ma kagbene kikɛ;sa maŋ shin nɛ n lar kebaaworafo mbraana kasonu to.11 N ta fo mbra nna n wɔtɔ ma kagbene to,saŋɛ na so m maaŋ wora kulubi ŋ gbiti fo.12 O Enyɛnpe Ebɔrɛ, mee kpaŋ fo nna;ŋini ma fo mbraana na.13 Meeŋ bugi kɔnɔ ŋ kaŋɛ beko awɔrsofo mbraana nɛ fo sa na kikɛ be asheŋ.14 Kebaa bɛ fo mbraana sobee fuli ma kagbene a chɔkebaakɔ kedama damta.15 Mee koya fo mbraana nna,nsaa mige fo keŋini to a keni nɛnɛ.16 Ma kagbene bee fuli fo mbra so nna;ma alɛ maaŋ teŋ fo mmalga so kikɛ.Kagbenefuli nɛ k wɔ Ebɔrɛ be mbra to be asheŋ17 Wora fo kayɛrbi kelela;saŋɛ na so meeŋ baa wɔtɔnsaa wora fo kamalga kasonu.18 Bugi ma nfɛra to nɛ n tiŋ m pinemamachisheŋ nɛ e wɔ fo mbra to.19 Efɔ e la ma ashi kasawule ere so;amoso sa maŋ ta fo mbraanaŋ ŋana ma so.20 Kusɔ nɛ ma kagbene bee sha gae la fanɛ ŋ ka beeŋ baa nyifo mbraana na jemanɛ kikɛ.21 Fo e naa gberge kamoowuwuraananɛ b maŋ la shɛŋ nseŋ kini keworafo mbraana kasonu na kusoe.22 Lara ma ashi bumo bekatege nɛ kemɔmɔshia to;ŋkpal ŋ ka bɛ fo mbraana so so.23 Bewurjipo shɛr a kre ma ŋkre lubi,ama ma ere bee fɛ fo mbraanabe asheŋ nna.24 Fo mbraana e naa shin nɛma kagbene bee fuli ma ga;amo e naa ji ma asoe to.25 A ka gbrɛ nɛ n wu n yɔ eshishɛr to;shin nɛ fo kamalga na e naŋ sama ŋkpa popɔr.26 Ŋ ka kaŋɛ fo ma etɔrɔbi kikɛ na,fo nu ma kabɔrɛkule nna.Naniere ŋini ma fo atande.27 Chɛ ma to nɛ n tiŋ m pin fo mbraana to,saŋɛ na so meeŋ baa fɛfo emamachisheŋ be asheŋ.28 Ma ebɔl to duŋi ma alegaiso nna;leŋ ma to fanɛ kananɛ fo nase kɔnɔ na.29 Shin nɛ m baa gelge kafulesheŋ;wu ma kuwɔr nseŋ ŋini ma fo mbra na.30 Ma ere yili kumo fanɛ meeŋ baa wɔkashenteŋji be kebaawɔtɔ to nna;nsaa sa fo mbraana bunyaŋ.31 O Enyɛnpe Ebɔrɛ,ma ere bɛ fo mbraana so nna;amoso sa maŋ shin nɛ n ji anishinyɔr.32 N wora shiriya kenishipereso nnanɛ ŋ wora fo mbraana kasonu,ŋkpal manɛ so, feeŋ chɛ ma tonɛ n nya kepinto n ti so.Kekule Ebɔrɛ n fin kepinto be asheŋ33 Enyɛnpe Ebɔrɛ,ŋini ma fo mbraana be kifi to,saŋɛ na so, meeŋ baa wora amokasonu saŋkikɛ.34 Chɛ ma to nɛ m pin fo mbra tonseŋ wora kumo kasonu;saŋɛ na so, meeŋ ta ma kagbene kikɛm bɛ kumo so.35 Ta fo mbraana na a ŋini ma ekpa,ŋkpal manɛ so, amo e naafuli ma kagbene.36 Shin nɛ ma kagbene e kilgia sha kebaaworafo mbraana kasonu a chɔkebaasha kedamaya.37 Lara ma lakal ashi asheŋ fuloŋ so;nseŋ shin nɛ ma kebaawɔtɔ e baa dufanɛ kananɛ fo kamalga bee ŋini na.38 N la fo kayɛrbi nna.Wora kusɔ nɛ fo nase kɔnɔn sa bekama nɛ baa ŋana fo nan sa ma alɛ gba.39 Baa kuŋ ma ashi ŋaba nɛ mee ŋana to;ŋkpal manɛ so, fo mbraana walɛ nna.40 Mee sha kebaaworafo mbraana kasonu ga;Sa ma ŋkpa popɔr,ŋkpal fo ka la esa niŋiso so.Kebaa yirda Ebɔrɛ be mbraana be asheŋ41 Enyɛnpe Ebɔrɛ, ŋini ma fo kashanseŋ mɔlga ma,fanɛ kananɛ fo nase kɔnɔ na;42 saŋɛ na so meeŋ tiŋ n tuge bumonɛ baa tege ma na be mmalga to;ŋkpal manɛ so, fo kamalga nɛ n yirda.43 Jemanɛ kikɛ sa maŋ kaŋ lara fokashenteŋ be mmalga na ma kɔnɔ to;ŋkpal manɛ so,ma tama wɔ fo mbraana to nna.44 Meeŋ baa wora fo mbra na kasonu,hale mbaanaayɔ.45 Ŋkpal ŋ ka bee worafo mbraana kasonu so,n nya ma kumu nnaa ji ma keparso.46 Ma alɛ beeŋ baa malgafo mbraana be asheŋa sa bewurjipo nsaa maaŋana anishinyɔr.47 Ŋkpal ŋ ka bee sha fo mbraana na so,amo be asheŋ bee par ma,a fuli ma kagbene.48 Mee sha fo mbraana nansaa sa amo bunyaŋ,amoso meeŋ ta amo n wɔtɔkumu to a fɛ amo be asheŋ.Keta yirda n deŋi Ebɔrɛ be mbra so be asheŋ49 Baa nyiŋi kɔnɔ nɛ fo nase n sa ma,fo kayɛrbi na;ŋkpal manɛ so,ma tama deŋ kumo so nna.50 Ashi ma etɔrɔ to gba,n daŋ nya kelolo nnaŋkpal fo kɔnɔ nasesoka sa ma ŋkpa so.51 Kamoowuwuraana beewora ma eyurto nna,ama ma alɛ maŋ lar fo mbra kaman.52 O Enyɛnpe Ebɔrɛ, n nyiŋi fo mbranɛ e wɔtɔ dra dra na kikɛ na;amo e naa bar ma kagbenewushi.53 M baŋ wu kumukpakpasowuraka bee wora a da fo mbra so,k bee kaa ma kagbene nna.54 Kaplɛkama nɛ n wɔ,fo mbra be nshɛ nɛ mee boŋ.55 Kanyɛso gba mee fɛ fo,Enyɛnpe Ebɔrɛ na be asheŋ nna,nsaa wora fo mbra kasonu.56 Kusɔ nɛ mee wora saŋkikɛ e lakebaawora fo mbra na kasonu.Keta fo kumu n deŋi Ebɔrɛ be mbra so be asheŋ57 Fo, Enyɛnpe Ebɔrɛ nae la ma kusɔ kikɛ.N nase kɔnɔ fanɛ meeŋ worafo mmalga kasonu.58 Mee kule fo nna ashima kagbene to kikɛ fanɛfo wu ma kuwɔr fanɛkananɛ fo nase kɔnɔ na.59 Ŋ keni ŋ gbagba be asheŋworaso to nɛnɛ nseŋ nase kɔnɔfanɛ meeŋ bɛ fo mbraana so.60 Meeŋ baa nya manaŋa wora fo mbraana kasonu.61 Hale nɛ kumukpakpasowuraanata efɔl ŋ kre ma gba,m maaŋ teŋ fo mbra so.62 Mee koso kiidiso nna a kpaŋ fo,ŋkpal fo mbra niŋiso na so.63 Ekama nɛ e bee shuŋ fo ŋko a worafo mbraana kasonu na la n teri nna.64 O Enyɛnpe Ebɔrɛ,fo kasha nɛ k maa loge nabɔlɔ kasawule ere kikɛ so nna;amoso ŋini ma fo mbraana na.Enyɛnpe Ebɔrɛ be mbra na be tɔnɔ be asheŋ65 Enyɛnpe Ebɔrɛ, wora fo kayɛrbi kelelafanɛ kananɛ fo nase kɔnɔashi fo kamalga to na.66 Sa ma kanyiasheŋ nɛ nfɛra lela,ŋkpal manɛ so, fo mbraana nɛ n yirda.67 N daŋ wora n da so nnanɛ fo gberge ma kusoe,ama naniere bre n worafo kamalga kasonu nna na.68 Fo la esa lela nnanɛ fo asheŋ worasokikɛ la asheŋ lela;amoso ŋini ma fo mbraana.69 Kamoowuwuraana ku efɛn deŋi ma a fin kejija ma ketre;ama ma kagbene kikɛ nɛŋ kɔ a bɛ fo mbraana na so.70 B maa pin fo asheŋ to,ama ma ere be kagbenebee fuli fo mbra so nna.71 Kasogberge nɛ n daŋ nya nadaŋ chɛ ma to;k daŋ chɛ ma to nɛ ŋ koyafo mbraana.72 Mbra nɛ fo ta n sa ma nakɔ kechɛto n sa ma a chɔdurnya to be amansherbi kikɛ.Ebɔrɛ be mbra ka bee ji asheŋ nɛnɛ be asheŋ73 Fo e to ma nseŋ bela ma eyurn chuge abar so;sa ma kanyiasheŋ nɛ ŋ koyafo mbraana na.74 Bumo nɛ baa bunyaŋ fo beeŋ wu manɛ bumo be ŋgbene e fuli bumoŋkpal ŋ ka ta ma tama n wɔtɔfo kamalga to so.75 Enyɛnpe Ebɔrɛ, n nyi fanɛfo mbra niŋi nna;fo ekpa so nɛ fo gberge ma kusoe.76 Shin nɛ fo kasha nɛ k maa loge nae baa lolo ma,fanɛ kananɛ fo nase kɔnɔ n sa ma,fo kayɛrbi na.77 Wu ma kuwɔr n shin nɛm baa wɔ ŋkpa to,ŋkpal fo mbra ka bee fulima kagbene so.78 Shin nɛ kamoowuwuraanae ji anishinyɔr ŋkpal b kaa beeku efɛ a deŋi ma so;ma ere beeŋ ta fo mbra n wɔtɔkumu to a fɛ amo be asheŋ.79 Shin nɛ bekama nɛ baa bunyaŋ fonsaa nyi fo mbraana na e ba ma kutɔ.80 Shin nɛ m baa sa fo mbraanabunyaŋ kashenteŋto,saŋɛ na so, m maaŋ ji anishinyɔr.Kesɔnyige be kabɔrɛkule be asheŋ81 N jo fo, Enyɛnpe Ebɔrɛ,nɛ fo sɔ ma n yige n ya gben;ama ma tama kraa wɔ fo kamalga to.82 N to kenishi a keni fokɔnɔ naseso ekpa n ya gben.Saŋɛ mo nɛ feeŋ wu ma kuwɔrnseŋ chɛ ma to?83 M maaŋ naa kɔ tɔnɔ fanɛyabra be kapuya bureso;ama ma alɛ kraa maŋ teŋ fombraana so.84 Saŋɛ mo nɛ a daga fanɛ n jo n ya fo?Jemanɛ mo nɛ feeŋ gberge basanɛ baa kɔrfɛ ma na kusoe?85 Kamoowuwuraana nɛ b maawora fo mbra kasonukur amaŋ nna n nase a jo manɛ n tɔr to.86 Esa beeŋ tiŋ n yirda fo mbraana kikɛ;basa bee ku efɛ nna a tɔrɔ ma,amoso chɛ ma to!87 A ka gbrɛbi nɛ b mɔ ma, amaŋ kraŋ maŋ kplaŋ fo mbraana so.88 Ŋini ma fo kasha n shin nɛm baa wɔ ŋkpa to;saŋɛ na so, meeŋ wora fombraana kikɛ kasonu.Keyirda Enyɛnpe Ebɔrɛ be mbra na be asheŋ89 O Enyɛnpe Ebɔrɛ,fo kamalga wɔtɔ nna mbaanaayɔ;ebɔrɛso nɛ k wɔ hale nɛ mbre.90 Fo kashenteŋji malɛ wɔtɔ nnan sa kekurgeto kama to ebi.Fo e to kasawule n nasekumo be kakpa, nɛ k desedindiŋ a maa fifir.91 Asɔ kikɛ bee shuŋ fo nnafanɛ fo nyɛrbi;fo mbraana kraa shuŋhale kabre gba.92 Nɛ n daa maa nya kagbenefuliashi fo mbraana to nna,ndafanɛ n wu ashi ma awurfoŋ to.93 M maaŋ teŋ fo keŋini so kikɛ;ŋkpal manɛ so, amo nɛ fo bɔla son sa ma ŋkpa nɛ n wɔtɔ.94 Mɔlga ma, ŋkpal manɛ so,n la feya nna!Ma alɛ wora ania nna fanɛmeeŋ wora fo mbraana kasonu.95 Kumukpakpasowuraana beejo ma nna nɛ b mɔ ma,ama meeŋ wɔtɔ lakal fo mbraana ton wora amo kasonu.96 N wu fanɛ kusɔ kama maŋ niŋikumo alɛ kɔ ekar;fo mbraana nawule e niŋinsaa maa kɔ ekar.97 Mee sha fo mbraana na ga!Mee fɛ amo be asheŋkachɛ lelemu kikɛ nna.98 Fo mbraana maa lar manfɛra to kikɛ,amo alɛ bee shin nɛ mee pinasheŋ to a chɔ ma doŋana nna.99 Ŋ ka bee fɛ fo mbraanabe asheŋ ga so, mee pin asheŋa chɔ ma beŋinipoana kikɛ gba.100 Ŋkpal ŋ ka bee wora fombraana kasonu so,ŋ kɔ kanyiasheŋ gaa chɔ basakpar gba.101 Ŋ ka bee sha kelarama kumu asheŋ lubi to so,mee wora fo mbraana kasonu nna.102 Ma alɛ maŋ yige fo mbraana n lɛŋkpal fo gbagba ka la ma eŋinipo so.103 Fo mbraana bee wora ma ebela chɔ mushoŋchu gba.104 Fo mbraana so nɛ mee bɔlaa pin asheŋ to,amoso nɛ ŋ kishi efɛsheŋ kikɛ na.Kefulto nɛ k wɔ Ebɔrɛ be mbra to be asheŋ105 Fo kamalga du fanɛ fitila nna n sa ma,kumo e naa shin nɛ ma ekpa sobee fulto nɛ mee wu a wora asheŋ.106 M bɔ ntaŋ n nase kɔnɔnsaa yil kumo so fanɛ meeŋ worafo mbra niŋisoana na kasonu.107 Awurfoŋ damta nɛ n ji!Amoso, Enyɛnpe Ebɔrɛ,shin nɛ m baa kraa wɔ ŋkpa to,fanɛ kananɛ fo kaŋɛ fanɛfeeŋ wora na.108 O Enyɛnpe Ebɔrɛ,sɔ ma kapandi be sarganseŋ ŋini ma fo mbraana na.109 Jemanɛ kikɛ mee tama ŋkpa nna a pɛl,ama m maaŋ teŋ fombraana bre so kikɛ.110 Kumukpakpasowuraanasho ma ajigbelɛ nna,ama ma alɛ maŋ lar fombraana kaman kikɛ.111 Fo mbraana na la mampetɛsɔ nna mbaanaayɔ;amo e naa shin nɛ makagbene bee fuli ma.112 Ma ere yili kumo makagbene to fanɛ meeŋ worafo mbraana kasonu hale n yafo ma kaluwuachɛ.113 Ŋ kishi nfɛraanyɔnyɔwuraanabe asheŋ ga;ama mee sha fo mbra bre be asheŋ.114 Fo kutɔ nɛ mee nya ma kumu a ji,fo alɛ e la ma ekumpo a kuŋ ma;amoso nɛ n ta ma tama n deŋifo nnɔ naseso so na.115 Alubiworapoana,men shile ma so!Ma ere beeŋ wora maEbɔrɛ be mbraana kasonu.116 Sa ma eleŋ fanɛ kananɛfo nase kɔnɔ na nseŋ shin nɛm baa wɔ ŋkpa to.Sa maŋ shin nɛ ma tamae to jiga nɛ n ji anishinyɔr.117 Baa keni ma so nɛ n nyama kumu a wɔtɔ,nɛ jemanɛ kikɛ ma lakal e baawɔ fo mbraana so.118 Fee lar bekama nɛ baa kinikebaawora fo mbraanakasonu na kaman nna;bumo alɛ be kafulesheŋla asheŋ fuloŋ nna.119 Fee wu kumukpakpasowuraanafanɛ epi nna,amoso nɛ meeŋ bɛ fo keŋini so.120 Ŋkpal kananɛ fo demujibe mbraana du so,kufu bee pɛ ma nna nɛ mee chicha.121 N wora kusɔ nɛ k daga nsaa walɛ;sa maŋ yige ma n sa bedoŋ.122 Jande keni fo kayɛrbi so nɛnɛ;sa maŋ shin nɛ kamoowuwuraanae nya ma ŋ kɔrfɛ.123 Ŋ keni fo kumɔlga nɛ fonase kumo be kɔnɔ na ekpahale nɛ ma anishi gben a besa.124 Ŋini fo kayɛrbi fo kashanɛ k maa loge na,nseŋ ŋini ma fo mbraana na.125 N la fo kayɛrbi nna a shuŋ fo,sa ma asheŋ be kepinto nɛ m baapin fo mbraana to.126 O, Enyɛnpe Ebɔrɛ, jemanɛ fonɛ fo wora kusɔ ko!Ŋkpal manɛ so, basa bee woraa da fo mbraana so nna.127 Mee sha fo mbraana a chɔ shuwa,mee sha amo a chɔ shuwa gbagba gba.128 Mee bɛ fo mbraana kikɛ so nna,ŋ kishi ekpa lubi be yiri kikɛbe kebɔla so n wora asheŋ.129 Fo mbraana la mamachi nna pasaa,amoso nɛ mee wora amo kasonu na.130 Kebaapin fo mmalga tobee bugi nfɛra to nnansaa sa basa nɛ b maŋnyi asheŋ kanyiasheŋ.131 Mee sha kepere kenishi nna m pinkusɔ kama nɛ fee ŋini to.132 Naŋ laŋɛ fo nfɛra m ba ma sonseŋ wu ma kuwɔr,fanɛ kananɛ fee kaa worabekama nɛ fee sha na.133 Sa maŋ shin nɛ n tɔr fanɛkananɛ fo nase kɔnɔ na,fo alɛ e sa maŋ shin nɛkulubi e pɔɔ ma so.134 Baa kuŋ ma nɛ basa e samaŋ nya ma ŋ kɔrfɛ;saŋɛ na so meeŋ worafo mbraana kasonu.135 Mushe n wora ma, fo kayɛrbi,nseŋ ŋini ma fo mbraana na.136 Mee kaa shu anishichubi nna,ŋkpal basa ka maa worafo mbraana kasonu so.137 O Enyɛnpe Ebɔrɛ, fo niŋi nnanɛ fo mbraana malɛ bɔla ekpa.138 Fo keŋini kikɛ la kashenteŋ nnanseŋ daga esa ka yirda amo.139 Jemanɛ kikɛ nɛ bedoŋ baŋkplaŋ fo mbraana so,k bee chɔɔ ma to nna fanɛ edɛ.140 Fo kamalga du fanɛ shuwa nnan sa fo kayɛrbi;mee sha kumo nsaa keni kumoa bɔlɔ kenishi alegaiso.141 Ekama maa ta ma a tre shɛŋ,ama ma alɛ maa teŋ fo mbraana so.142 Fo kebaawɔtɔ niŋiso wɔtɔ nnambaanaayɔ;nɛ fo mbra malɛ la kashenteŋjemanɛ kikɛ.143 Etɔrɔ nɛ kagbenejija damtawɔ ma to;ama fo mbraana bee sa makagbenefuli nna.144 Fo mbraana niŋi nna jemanɛ kikɛ,amoso chɛ ma to nɛ m pin amo tonsaa wɔ ŋkpa to.145 O Enyɛnpe Ebɔrɛ,ma kagbene kikɛ nɛ ŋ kɔ a tre fo,nu ma ketre ere n shin nɛ n wora fombraana kasonu.146 Fo nɛ mee shu a tre;mɔlga ma nseŋ shin nɛn wora fo mbraana kasonu.147 Pɔɛŋ nɛ epeŋi e pete gba,fo nɛ mee kule a fin kechɛto.N ta ma tama nna n deŋi fokamalga naseso so.148 N dese nna a keni kanyɛ lelemu kikɛ,a fɛ fo mmalga naseso be asheŋ.149 Ŋini ma fo kasha nɛ k maa loge nanseŋ nu ma kekule;wu ma kuwɔr nseŋ mɔlga ma ŋkpafanɛ kananɛ fo mbraana bee ŋini na.150 Basa nɛ b maa wora fo mbra kasonukre bumo be ŋkre lubiana nnaa fin ketɔrɔ ma.151 Ama fo Enyɛnpe Ebɔrɛ nabre taga ma to nna,nɛ fo mbraana kikɛ la kashenteŋ.152 Ŋ koya fo mbraana na m pin tofanɛ dra kikɛ nɛ fo yili kumo fanɛa baa wɔtɔ mbaanaayɔ.153 Keni awurfoŋ nɛ mee ji sonseŋ mɔlga ma,ŋkpal manɛ so, m maŋ teŋ fombraana so.154 Kɔ n sa ma nseŋ sɔ ma n yige,mɔlga ma fanɛ kananɛ fo nase kɔnɔ na.155 Kumukpakpasowuraanamaaŋ nya kumɔlga,ŋkpal b ka maa wora fombraana kasonu so.156 O Enyɛnpe Ebɔrɛ,fo kuwɔrwu be kasha shi ga;jande wu ma kuwɔr nseŋ mɔlga ma.157 Ŋ kɔ bedoŋ damta nɛ baafin ma nɛ kulubi,ama m maa kini kebaaworafo mbraana kasonu.158 Ŋ kishi basa kama nɛ b maŋkɔ yirda n sa fo,ŋkpal manɛ so, b maa worafo mbraana kasonu.159 Keni kananɛ mee sha fo keŋini loŋ,O Enyɛnpe Ebɔrɛ,ŋini ma fo kasha nɛ k maa loge nanseŋ mɔlga ma.160 Fo mmalga kikɛ la kashenteŋ nna,nɛ fo mbraana nɛ a niŋi nawɔtɔ mbaanaayɔ.Keta kumu n to Ebɔrɛ be mbra so be asheŋ161 Kenyanyaŋɛso nɛ bewurjipobee kɔ ma;ama ma ere bee sa fo kamalgabunyaŋ ashi ma kagbene to nna.162 Fo nnɔ naseso bee fulima kagbene nna fanɛ esanɛ e nya yawu kpakpasobe asɔ lela kena to nna.163 Ŋ kishi efɛsheŋ ga;maa sha amo be asheŋ,ama mee sha fo mbra bre.164 Ale shunu nɛ meekpaŋ fo karechɛ kikɛ,ŋkpal fo mbraana ka niŋinsaa maŋ kɔ ŋkpɛato so.165 Bekama nɛ baa sha fombraana na bee nyakayurwushi gboŋgboŋi nna;shɛŋ shɛŋ maaŋ tiŋ n shin nɛb fiti n tɔr kikɛ.166 O Enyɛnpe Ebɔrɛ, mee jo fo nna,nɛ fo mɔlga ma nɛ m bɛ fo kanase so.167 Mee wora fo keŋini kasonu nna,ŋkpal ŋ ka bee sha amo ga so.168 Mee wora fo kanase nɛ keŋinikasonu nna;fo alɛ bee wu kusɔ nɛ mee wora kikɛ.Kekule Ebɔrɛ n fin kechɛto be asheŋ169 Jande Enyɛnpe Ebɔrɛ,nu ma kabɔrɛkule;sa ma kepinto nɛ k shi fokamalga to.170 Nu ma kabɔrɛkulenseŋ mɔlga mafanɛ kananɛ fo nase kɔnɔ na.171 Meeŋ bugi kɔnɔ ŋ kpaŋ fo,ŋkpal fo kaa bee ŋini ma fombraana so.172 Meeŋ boŋ nshɛ a laŋɛ fombra be kaplɛa so;ŋkpal fo atande ka niŋi so.173 Wora shiriya n chɛ ma to,ŋkpal ŋ ka bee bɛ fo kusɔnɛ fo yili so so.174 Enyɛnpe Ebɔrɛ, fo nɛ mee jonɛ fo mɔlga ma,ŋkpal manɛ so, fo mbra e naafuli ma kagbene.175 Shin nɛ m baa wɔ ŋkpa to,saŋɛ na so meeŋ baa kpaŋ fo.Jande shin nɛ n nyakechɛto ashi fo keŋini to.176 N la fo kayɛrbi nnanseŋ foe n luri to fanɛ kubolpɔ.Amoso jande fin ma, ŋkpal manɛ so,m maaŋ teŋ fo mbraana so kikɛ.

Kekule Ebɔrɛ n fin kechɛto be kabɔrɛkule be asheŋ1201 M baa wɔ tɔrɔ to, Enyɛnpe Ebɔrɛ nanɛ mee kule nɛ e bee nu ma kekule.2 O Enyɛnpe Ebɔrɛ, mɔlga ma ashibefɛpo nɛ kafulewuraana be enɔ to.3 Menyi befɛpo ere, manɛ nɛ Ebɔrɛbeeŋ wora menyi?Nuso be kasogberge nɛ e beeŋsa menyi?4 Benapo be atanyembi nɛ e dupɛlpɛlbi nɛ kedɛmurmurnɛ e beeŋ ta ŋ gberge menyi kusoe!5 Ma kechena menyi to gba lubi nna,fanɛ ŋ ka chena Mɛshɛk be efuli so,kakpa wɔfɔ ŋko Kɛda be basa beewajɛbu nɛ a maŋ taga to nfe na to.6 N chena basa nɛ b kishi kayurwushibe asheŋ na to n chɛr ga!7 N la esa nɛ mee sha kayurwushi nna,ama m baa malga kayurwushi be asheŋ,kusɔ nɛ baa sha kikɛ e la kena.

Ebɔrɛ ka beeŋ baa kuŋ mbe basa be asheŋ1211 N to kenishi ŋ keni abee so;Nnɛ nɛ ma kechɛto bee shi a ba?2 Ma kechɛto bee shi Enyɛnpe Ebɔrɛnɛ e to esoso nɛ kasawule na kutɔ nna.3 E maaŋ shin nɛ fo fɛrge n tɔr;Edi maa la fo ekumpo na.4 Kashenteŋto edi maa laIsraɛl be ekumpo na.5 Enyɛnpe Ebɔrɛ na e naa keni fo so;mo alɛ wɔ fo kutɔ nnaa kuŋ fo saŋkama.6 Kapiidi be epeŋi maaŋ tiŋ n doro fo,kanyɛso be kufɔl gbamaaŋ tiŋ n wora fo shɛŋ.7 Enyɛnpe Ebɔrɛ na e naŋ kuŋ fo ashikusɔ kama nɛ k beeŋ tiŋ n doro fo,ŋko m mɔ fo.Saŋɛ na so, shɛŋ shɛŋ maaŋ wora fo.8 Fo keyɔ nɛ keba kikɛ to,mo e naaŋ baa kuŋ fo mbaanaayɔ.

Ewura Deevid be kapandi be kashɛ be asheŋ1221 Ma kagbene daŋ fuli nna gaŋkpal b ka kaŋɛ ma le so:“An yɔ Enyɛnpe Ebɔrɛ na pe!”2 Naniere an yil Jerusalɛmbe kadegboŋ na to bembunagboŋ na ase nna.3 B pɔr Jerusalɛm fanɛ kadegboŋnɛ k tir abar to a walɛ kebita nna.4 K la kakpa nɛ Israɛl be eyiriana nabee wora Enyɛnpe Ebɔrɛ kasonu nna,nsaa ba ndoŋ m baa kaa di mo epaŋ.5 Ndoŋ nɛ Israɛl be bewura bee chenaa ji bumo be basa demu.6 Men kule kayurwushi n sa Jerusalɛm;saŋɛ na so, asheŋ beeŋ nite nɛnɛ n sabekama nɛ b kɔ kasha n sa kumo na.7 Ebɔrɛ e shin nɛ kayurwushie baa wɔ kadegboŋ na to;e shin nɛ kayurwushi e baa wɔndoŋ be ewurkpaana.8 Mee kule kayurwushi nnaa sa Jerusalɛmŋkpal ŋ kurgepoana nɛ nteriana so.9 Ŋkpal Enyɛnpe anyi be Ebɔrɛbe lambu na so,nɛ mee kule Ebɔrɛ a finkadegboŋ na be nɛnɛ na.

Kekule n fin Ebɔrɛ be kuwɔrwu be asheŋ1231 O an Nyɛnpe Ebɔrɛ, ma anishi yuu fo,nɛ fo kuwurputi wɔ ebɔrɛso na so nna.2 Mbita bee keni bumo b bechepeanabe anishito nna.Ama anyi ere bee keni fo,Enyɛnpe, anyi be Ebɔrɛ na,nɛ fo wu anyi kuwɔr nna.3 Enyɛnpe Ebɔrɛ, wu anyi kuwɔr!An ji katege nɛ baa tege anyi nabe kanyiti n chɛr ga.4 Kamoowuwuraana wora anyi eyurto,nseŋ fɛl anyi n chɛr nɛ an wora anian ji kumo be kanyiti.

Ebɔrɛ ka la mbe basa be ekumpo be asheŋ1241 Men shin nɛ Israɛl be basa e kaŋɛ le:Enyɛnpe Ebɔrɛ na daa maa wɔanyi be kaman nna;manɛ nɛ anyi daa beeŋ wora?2 Jemanɛ nɛ an doŋana daa kɔ anyi na,e daa wɔ anyi kutɔ nna.3 B daa sha kemɔ anyi kikɛ nna m mur,ŋkpal b ka daŋ nya agbo ga so.4 N dafanɛ bumo be agbo nɛ k daŋ kosofanɛ lɔr ka bɔlɔ n dii kepla so nadaa beeŋ dii m muni anyi so.5 Nchu nɛ e daa baga to a shile ga eredaa beeŋ sulɔ anyi n yɔ.6 Men shin nɛ an di Enyɛnpe Ebɔrɛnɛ e maŋ sa an doŋana ekpa,nɛ b we anyi m mur fanɛkupuŋ to be asɔbɔya na epaŋ.7 An nya anyi be amu n shilefanɛ kusɔbɔya ka gbaŋekpampo be kejigbelɛ n lɛnseŋ nya n shile na nna.8 Anyi be kechɛto bee shiEnyɛnpe Ebɔrɛ nɛ e to esosonɛ kasawule na kutɔ nna.

Ebɔrɛ be basa ka nya bumo be amu be asheŋ1251 Bekama nɛ b yirda Enyɛnpe Ebɔrɛ na,du fanɛ Zayɔn be kebee na nnaashi Jerusalɛm to,nɛ k maa gbuŋgbuŋ na nna.K yil nna mbaanaayɔ.2 Enyɛnpe Ebɔrɛ na e kultimbe basa n wɔtɔ a kuŋ bumo,fanɛ kananɛ abee ana na kultiJerusalɛm n wɔtɔ na.3 E maaŋ shuli n shin nɛkumukpakpasowuraanae ji kuwura mbe basa so,ŋko n fule bumo nɛ b wora alubi.4 Men shin nɛ an kuleEnyɛnpe Ebɔrɛ fanɛ e baa worabekama nɛ baa wora alelasheŋnsaa wora mbe mbraanakasonu nɛnɛ na kelela.5 Enyɛnpe Ebɔrɛ na baa gbergekumukpakpasowuraana kusoe,e beeŋ gberge bekama nɛ b yigembe ekpaana n lɛ gba kusoe.Kayurwushi e baa wɔIsraɛl be basa so!

Kasɔteŋi be jemanɛ be kayurji be asheŋ1261 Enyɛnpe Ebɔrɛ ka daŋ bɛta anyin shi kenyaya to m ba Jerusalɛm to,k daŋ wora anyi nnafanɛ edare nɛ anyee ku.2 Emushe nɛ kagbenefuli be nshɛnɛ an daŋ ta n ji eyur.Ndoŋ nna nɛ efuli pɔtɛana be basaji anyi be asheŋ ŋ kaŋɛ le:“Enyɛnpe Ebɔrɛ e woraasheŋgboŋ n sa mbe basa na.”3 Kashenteŋto nɛ e woraasheŋgboŋ n sa anyi;nɛ anyi alɛ be ŋgbene fulianyi alegaiso!4 O Enyɛnpe Ebɔrɛ, anyee kule fo nnanɛ fo naŋ bɛta n nɛfa anyi be basanseŋ shin nɛ an baa du fanɛkeshishɛrsawule so be mbombinɛ e bee bɔlɔ nchu a shile kafɛ kikɛ.5 Shin nɛ bekama nɛ baagben a du asɔduu so na,e teŋi amo nɛ kagbenefulinseŋ ji eyur.6 Shin nɛ bekama nɛ baagben a sulɔ bumo beasɔduu so a yɔ nɛ keduu to na,e ta kagbenefuli be nshɛn ya teŋi amo n sulɔ m ba epe.

Kekpaŋ Ebɔrɛ ŋkpal mbe alelasheŋ so be asheŋ1271 Enyɛnpe Ebɔrɛ na baamaŋ chɛ to m pɔr kowu na,bepɔrpo bee gben jiga nna.Nɛ e baa maŋ kuŋ kadegboŋ na,bekumpo na bee kuŋ kumo jiga nna.2 Kewule ŋ koso a shuŋ a fin kusɔ jisohale nɛ saŋko e ya fo na gba la jiga nna;Ŋkpal manɛ so, Enyɛnpe Ebɔrɛ nae naa sa basa nɛ e bee sha asɔjemanɛ nɛ b dese a di gba.3 Enyɛnpe Ebɔrɛ na e naa sa basa mbia,nɛ mbia na e baa la nɛfa n sa bumo.4 Mbia nɛ esa beeŋ nyajemanɛ nɛ e kraa kɔ eleŋ na,du fanɛ enapo be akɔsɔ nna.5 Kagbenefuli la ekama nɛ e kɔmbia damta na peya nna,ŋkpal manɛ so, baaŋ kuŋ mo,jemanɛ nɛ mo doŋana beeŋ tu moa ji asheŋ ashi demujikpa na.

Tɔnɔ nɛ k wɔ kewora Ebɔrɛ kasonu to asheŋ1281 Enyɛnpe Ebɔrɛ na beeŋ nɛfaekama nɛ e bee nu a sa monsaa wora asheŋ a bɛ mbembra be ekpa so na.2 E beeŋ ji mbe kegben be tɔnɔ;asheŋ beeŋ baa nite nɛnɛ a sa monɛ mbe kagbene e fuli mo.3 Mbe eche beeŋ baa du fanɛkedibisɔrso nɛ k bee sɔr gaashi mbe laŋ to.Mbe mbia malɛ beeŋ baadu fanɛ ɔlif be ndibi popɔrbim bɔlɔ laŋ.4 Kananɛ Enyɛnpe Ebɔrɛ nabee nɛfa esa kama nɛ e beenu a sa mo nna na.5 Ma kabɔrɛkule e la fanɛ,Enyɛnpe Ebɔrɛ na e shi Zayɔnbe kebee na so n nɛfa fo ashifo kebaawɔtɔ kikɛ to;nseŋ shin nɛ Jerusalɛm bekadegboŋ na e nyalɛ.6 Ebɔrɛ e sa fo ŋkpa tenteŋnɛ fo chɛr nseŋ wu fonanabiana kenishiso.Kayurwushi e baa wɔIsraɛl be basa so!

Kekule Ebɔrɛ n fin kekuŋ be asheŋ1291 Ma kebia to kikɛ,bedoŋ baa kɔ ma nna!Amoso ekama nɛ e wɔIsraɛl e kaŋɛ le:2 “Ma kebia to kikɛ,bedoŋ baa kɔrfɛ ma nna!Ama bumo alɛ maŋtiŋ m pɔ ma so.3 Baa chaŋɛ a chaŋɛ ma kaman nna,fanɛ kananɛ baa baŋɛ mburbikudɔsawule so na.4 Ama Enyɛnpe Ebɔrɛ nɛ e niŋikusɔ kama to na tuge ma ashikumukpakpasowuraana be afɔl so.5 Ebɔrɛ e shin nɛ bekamanɛ b kishi Jerusalɛm nɛ k yilZayɔn be kebee so nae ji anishinyɔr nseŋ bɛtabumo be ayamu so n shile.6 Ebɔrɛ e shin nɛ b wunsaa maaŋ nya n daŋfanɛ afitiri nɛ a kɔr ebuuso na.7 Ekama maa ku amo ere a gamaabar so a sulɔ fanɛ atembɔ.8 Esa kama malɛ nɛ e bɔla bumoase a choŋ e sa maŋ kaŋɛ le:‘Enyɛnpe Ebɔrɛ e nɛfa menyi!Ŋko mee nɛfa menyi ashiEnyɛnpe Ebɔrɛ be ketre to nna!’ ”

Keyirda Ebɔrɛ tɔrɔ be jemanɛ be asheŋ1301 O Enyɛnpe Ebɔrɛ, tɔrɔ damta tonɛ n wɔ shu a tre fo.2 Nu ma kekule,nseŋ wu ma kuwɔr n chɛ ma to!3 Nɛ fo Enyɛnpe Ebɔrɛ nadaa sibɛ alubi a nase nna,esa kikɛ daa maaŋ ji n larfo demuji to.4 Ama fee ta anyi be alubia paŋ anyi nna;saŋɛ na so kɔnɔ beeŋ mɔ anyiashi fo anishito.5 Ma kagbene kikɛ nɛ ŋ kɔa jo Enyɛnpe Ebɔrɛ na!Ma tama kikɛ malɛ wɔmbe kamalga na to nna.6 Mee keni Enyɛnpe Ebɔrɛ naekpa kenishipereso nna,fanɛ kananɛ esa nɛ e chena a daasɔ so bee keni karechɛ ekpa na.Kashenteŋto, mee keni mo ekpaa chɔ kananɛ esa nɛ e da asɔ sobee keni karechɛ ekpa na.7 Israɛlebi, men yirda Enyɛnpe Ebɔrɛ na!Ŋkpal manɛ so, mbe kasha nɛ k maachɛrga na maa loge kikɛ;mo alɛ kɔ eleŋ nɛ e tiŋ m mɔlga menyi.8 Israɛlebi, Enyɛnpe Ebɔrɛ na beeŋ mɔlgamenyi ashi menyi be alubi kikɛ to.

Keyirda Ebɔrɛ be asheŋ1311 O Enyɛnpe Ebɔrɛ, n yige makamoowu kikɛ nseŋ lar makeŋkenshi kikɛ nyam to.M maŋ naa ta ma kumua wɔtɔ asheŋgboŋ to,ŋko emamachisheŋ nɛm maaŋ tiŋ m pin to to.2 Ama ŋ koya keshin nɛ kayurwushibe kebaawɔtɔ e kukwe ma.Kananɛ kebia popɔrbi bee desemo nio be enɔ to boeŋ na,nɛ ma kagbene gba dese ma to.3 O Israɛlebi, men ta menyibe tama n deŋi Enyɛnpe Ebɔrɛ sonaniere hale mbaanaayɔ!

Ebɔrɛ ka wɔ mbe basa to saŋkama be asheŋ1321 O Enyɛnpe Ebɔrɛ, baa nyiŋiEwura Deevid nɛ awurfoŋ nɛ e jina kikɛ be asheŋ.2 Nyiŋi kɔnɔ nɛ e daŋ nase n sa fo,Enyɛnpetale Ebɔrɛ nɛ an nananyɛnJeekɔb daŋ shuŋ dra dra na:3 E yɛ: “M maaŋ yɔ epe,ŋko n ya dese ma gedo so;4 edi malɛ maaŋ la mahale nɛ mee di,5 n ya fo saŋɛ nɛ meeŋ nyaekpa m pɔr bɔrɛlambu n saEnyɛnpetale Ebɔrɛ nɛ e laJeekɔb be Ebɔrɛ na.”6 Jemanɛ nɛ an daa wɔ Bɛtlɛhɛm na,nɛ an nu fanɛ Enyɛnpe Ebɔrɛ nabe ŋkre be deka na daa wɔkakpa ko nɛ k mata kakpanɛ baa tre Jearim na.7 Ndoŋ nna nɛ an kaŋɛ le:Men shin nɛ an yɔEnyɛnpe Ebɔrɛ na pen ya gbir mbe aya asem bunyaŋ mo.8 O Enyɛnpe Ebɔrɛ,shin nɛ fo ŋkre be dekanɛ k yili n sa fo eleŋgboŋ na,e ba kaa wɔ fo bɔrɛlambu tombaanaayɔ.9 Shin nɛ fo bɔrɛmatapoanae baa wora asheŋ niŋiso,nseŋ shin nɛ fo basa nɛ baaji kashenteŋ a sa fo na e baaboŋ nshɛ nsaa ji eyur kagbenefuliso.10 Enyɛnpe Ebɔrɛ, Ewura Deevidla esa nɛ fo lara n sa fo kumu nna,amoso sa maŋ kini mo n lɛ.11 Fo e daŋ bɔ ntaŋ n nasekɔnɔ n sa mo; kumo alɛ lakɔnɔ naseso nɛ feeŋ woram bɔlɔ so nna.Fo yɛ: “Jemanɛ kikɛ meeŋshin nɛ fo kaman to ebie baa ji kuwura.12 Nɛ fo kaman to ebi beeŋ baabɛ ma nɛ fo be kɔnɔkoŋwulebe ŋkre na so nsaa wora makeŋini kasonu, kumo ere meeŋshin nɛ fo kaman to ebi e baa jiIsraɛl be kuwura mbaanaayɔ.”13 Enyɛnpe Ebɔrɛ nae lara Zayɔn be kebeeashi Jerusalɛm to,nɛ k baa la mbe echenakpa.14 E yɛ: “Kakpa nɛ meeŋ baawɔ mbaanaayɔ nde;kakpa nɛ meeŋ chena a jikuwura nna na.15 Meeŋ nɛfa Jerusalɛm alegaiso,Kumo to be betirpo gba beeŋbaa nya a ji a moɛ.16 Meeŋ nɛfa kusɔ kama nɛbɔrɛmatapoana na beeŋ baa woranɛ basa na malɛ e baaboŋ nshɛ kagbenefuliso.17 Meeŋ shin nɛ Deevidbe kuwurji e nya eleŋgboŋ.Esa kama nɛ meeŋ lara m buumo kuwura beeŋ baa nyɛkpɛa fuli to fanɛ fitila na.18 E beeŋ baa buu kuwurwuronɛ k bee nyɛkpɛ.Ama meeŋ shin nɛ mo doŋanabre a ji anishinyɔr.”

Kechena abar so kayurwushi so be asheŋ1331 Kekurge koŋwule to be basabe kechena abar so kashasonɛ kɔnɔkoŋwuleso walɛ ga.2 K du fanɛ b ka daŋ dugaɔlif be ŋku n wurge bɔrɛmatapoƐɛrɔn be kumu so nɛ a gbelge tom bɔla mbe katɔl so m bambe piŋi be kubɔ to nna.3 Kumo alɛ naa du fanɛ bunyaŋka shi Hɛɛmɔn be kebeegboŋ na soa wurge Jerusalɛm be abee so nna.Ndoŋ nɛ Enyɛnpe Ebɔrɛ daŋ nase kɔnɔfanɛ e beeŋ ta ŋkpa nɛ k maŋ kɔ ekarn nɛfa mbe basa na.

Kebaadi Ebɔrɛ epaŋ kanyɛso kikɛ be asheŋ1341 Menyi nɛ men la Enyɛnpe Ebɔrɛ nabe nyɛrbi a shuŋ mo ashi mbebɔrɛlambu to kanyɛso nae baa di mo epaŋ.2 Men maŋ menyi be enɔana sokabɔrɛkule to ashi Enyɛnpe Ebɔrɛbe bɔrɛlambu to ŋ kpaŋ mo.3 Mee kule Enyɛnpe Ebɔrɛnɛ e to esoso nɛ kasawule nnafanɛ e yili Zayɔn n nɛfa menyi!

Kekpaŋ Ebɔrɛ ŋkpal mbe alelasheŋ so be asheŋ1351 Men kpaŋ Enyɛnpe Ebɔrɛ na!Menyi nɛ men la mbe nyɛrbi nae kpaŋ mbe ketre.2 Menyi nɛ menyee shuŋ Enyɛnpeanyi be Ebɔrɛ na ashi mbebɔrɛlambu to na e kpaŋ mbe ketre.3 Men kpaŋ Enyɛnpe Ebɔrɛ na,ŋkpal e ka la esa lela so.Men boŋ nshɛ ŋ kpaŋ mbe ketre,ŋkpal k ka bee par mo so.4 Ŋkpal manɛ so, mo e lara annananyɛn Jeekɔb be kaman to ebi,nɛ b la Israɛl be basa na,fanɛ b baa la mo gbagba be basa.5 N nyi fanɛ Enyɛnpe Ebɔrɛ nashi ga a chɔ agbirana kikɛ.6 Kusɔ nɛ k par mo nɛ e bee woraashi ebɔrɛso nɛ kasawule so nɛ tekube kechimbi to kikɛ nyam.7 Mo e naa shin nɛ bɔrɛwɔlpabee yili durnya be ekar a kaa dii a buu so; nsaa shin nɛbɔrɛ bee ba nsaa nyɛkpɛ nɛ afubee shi kakpa nɛ k wɔ a chela.8 Enyɛnpe Ebɔrɛ na e daŋ mɔIjipt be efuli so be ewurkoŋnɛ asɔbɔya be bibi juŋkparso kikɛ na.9 Mo e daŋ bɔla emamachisheŋnɛ alemaŋkarsheŋ so ŋ gbergeIjipt be ewura, Fɛɛro,nɛ mbe basa kikɛ kusoe na.10 E daŋ shin nɛ efuli damtaanamur nɛ bewura lempo wu nna.11 Loŋ be bewura na be beko e daa la:Amɔri be ewura nɛ baa tre Sihɔn na;nɛ Bashan be ewura nɛ baa tre Ɔg nanɛ Keenan be efuli so be bewuraana.12 E daŋ ta bewura na be nsawule nnan sa mbe basa, Israɛlebi,fanɛ bumo be kapetɛsawule.13 O Enyɛnpe Ebɔrɛ,fo ketre wɔtɔ nna mbaanaayɔ,kekurgeto kikɛ to be basabeeŋ baa nyiŋi kumo.14 Ŋkpal manɛ so, Enyɛnpe Ebɔrɛmaaŋ ji m bri mbe basa;e beeŋ wu bekama nɛ baashuŋ mo na kuwɔr.15 Shuwa nɛ gbiti e laefuli pɔtɛana be agbirana;edimɛdi e ta enɔ n lɔŋɛ amo.16 Agbirana na kɔ nnɔ nɛ anishi,amo alɛ maaŋ tiŋ m malgaŋko n wu shɛŋ.17 A kɔ asoe, amo alɛ maaŋtiŋ n nu asheŋ;a maaŋ tiŋ n fute gba kuraa.18 Bekama nɛ b lɔŋɛ agbirana ereŋko n yirda amo beeŋ kibasa fuloŋ fanɛ amo.19 Israɛl be basa nɛ bɔrɛmatapoƐɛrɔn be kanaŋ to be basa kikɛ,men kpaŋ Enyɛnpe Ebɔrɛ na.20 Livai be kanaŋ to be basanɛ bekama nɛ baa bunyaŋ Ebɔrɛ na,men kpaŋ Enyɛnpe Ebɔrɛ na.21 Men kpaŋ Enyɛnpe Ebɔrɛnɛ e chena Jerusalɛm toashi Zayɔn be kebee na so na.Men kpaŋ Enyɛnpe Ebɔrɛ na!

Ebɔrɛ be kasha ka maa wora asheŋ a gben be asheŋ1361 Men baa di Enyɛnpe Ebɔrɛ epaŋŋkpal e ka la esa lela so;mbe kasha nɛ k maa chɛrga namalɛ maa wora shɛŋ a gben.2 Men baa di ebɔrɛana kikɛ tobe Ebɔrɛ na epaŋ;ŋkpal mbe kasha ka maaloge kikɛ so.3 Men baa di benyɛnpe tobe Enyɛnpe na epaŋ;ŋkpal manɛ so, mbe kashanɛ k maa chɛrga nawɔtɔ nna mbaanaayɔ.4 Mo nawule e naa woraemamachisheŋ gboŋgboŋi na;mbe kasha nɛ k maa chɛrga namalɛ wɔtɔ nna mbaanaayɔ.5 Mo gbagba be kanyiasheŋ sonɛ e to esoso;mbe kasha nɛ k maa chɛrga namalɛ wɔtɔ nna mbaanaayɔ.6 Enyɛnpe Ebɔrɛ na e to kasawulen deŋi nchuana so;mbe kasha nɛ k maa chɛrga namalɛ wɔtɔ nna mbaanaayɔ.7 Mo e to epeŋi nɛ kufɔl;mbe kasha nɛ k maa chɛrga namalɛ wɔtɔ nna mbaanaayɔ.8 Mo e shin nɛ epeŋi bee lar karechɛso;mbe kasha nɛ k maa chɛrga namalɛ wɔtɔ nna mbaanaayɔ,9 Mo e naa shin nɛ kufɔlmalɛ bee lar kanyɛso;mbe kasha nɛ k maa chɛrga namalɛ wɔtɔ nna mbaanaayɔ.10 Mo e daŋ shin nɛ Ijipt be efuli sobe kanaŋ kikɛ to be wurkoŋ wu na;mbe kasha nɛ k maa chɛrga namalɛ wɔtɔ nna mbaanaayɔ.11 Mo e daŋ juŋkpar Israɛlebin lar Ijipt be efuli so na;mbe kasha nɛ k maa chɛrga namalɛ wɔtɔ nna mbaanaayɔ.12 Mbe eleŋgboŋ nɛ enɔ lempo sonɛ e bɔla so n lara bumoashi Ijipt be efuli so;mbe kasha nɛ k maa chɛrga namalɛ wɔtɔ nna mbaanaayɔ.13 Mo e daŋ shin nɛTeku Peper na ku to;mbe kasha nɛ k maa chɛrga namalɛ wɔtɔ nna mbaanaayɔ.14 Enyɛnpe Ebɔrɛ na e juŋkparmbe basa Israɛlebi m bɔla teku tonɛ shɛŋ maŋ wora bumo na;mbe kasha nɛ k maa chɛrga namalɛ wɔtɔ nna mbaanaayɔ.15 Mo e daŋ shin nɛ Ijipt be ewuranɛ mbe benapo ji nchu m murashi Teku Peper na to na;mbe kasha nɛ k maa chɛrga namalɛ wɔtɔ nna mbaanaayɔ.16 Enyɛnpe Ebɔrɛ na e daŋ juŋkparmbe basa keshishɛrsawule so na;mbe kasha nɛ k maa chɛrga namalɛ wɔtɔ nna mbaanaayɔ.17 Mo e daŋ kɔ m pɔɔbewurgboŋana so na;mbe kasha nɛ k maa chɛrga namalɛ wɔtɔ nna mbaanaayɔ.18 Mo e daŋ shin nɛbewura lempoana wu na;mbe kasha nɛ k maa chɛrga namalɛ wɔtɔ nna mbaanaayɔ.19 Bewuraana na be eko e daa laAmɔ be ewura, Sihɔn;Ebɔrɛ be kasha nɛ k maa chɛrga namalɛ wɔtɔ nna mbaanaayɔ;20 eko malɛ e daa laBashan be ewura, Ɔg;Ebɔrɛ be kasha nɛ k maa chɛrga namalɛ wɔtɔ nna mbaanaayɔ.21 Ebɔrɛ e daŋ sɔ bewuraana erebe nsawule n sa mbe basa na;mbe kasha nɛ k maa chɛrga namalɛ wɔtɔ nna mbaanaayɔ.22 E daŋ sɔ nsawule na nnan sa Israɛl be basa nɛ b lambe nyɛrbi na fanɛ kapetɛsawule;mbe kasha nɛ k maa chɛrga namalɛ wɔtɔ nna mbaanaayɔ.23 Jemanɛ nɛ bedoŋ daŋ kɔm pɔɔ anyi so nanɛ an daa wɔ etɔrɔ to na,e daa maŋ teŋ anyi so;mbe kasha nɛ k maa chɛrga namalɛ wɔtɔ nna mbaanaayɔ.24 E daŋ sɔ anyi nna n yige ashian doŋana be enɔ to;mbe kasha nɛ k maa chɛrga namalɛ wɔtɔ nna mbaanaayɔ.25 Mo e naa sa kusɔ keniso kikɛ ajibi jiso;mbe kasha nɛ k maa chɛrga namalɛ wɔtɔ nna mbaanaayɔ.26 Men baa di Ebɔrɛnɛ e wɔ ebɔrɛso na epaŋ;mbe kasha nɛ k maa chɛrga namalɛ wɔtɔ nna mbaanaayɔ.

Kekule Ebɔrɛ a fin kewora n tal to be asheŋ1371 An daŋ chena Babilɔnbe elɔr na ase nnan nyiŋi Jerusalɛm be asheŋnseŋ chena n shu ga.2 An daŋ ta anyi be ejaŋjilaŋ n shigandibi nɛ a mata ndoŋ na so nna.3 Ŋkpal manɛ so, basa nɛ b pɛanyi anya m ba ndoŋ nadaŋ kaŋɛ anyi nna fanɛan boŋ nshɛ n deŋi bumo anishito.B yɛ: “Men boŋ Jerusalɛm tobe nshɛ na be kuko!”4 Ndoŋ nna nɛ an kaŋɛ bumo:“Nuso nɛ anyeeŋ tiŋm boŋ Enyɛnpe Ebɔrɛ nabe kashɛ efuli pɔtɛ so?5 O Jerusalɛm, nɛ ŋ kaŋ teŋ fo so,Ebɔrɛ e shin nɛ n sa maŋ naŋ tiŋn laŋ alaŋsɔ kikɛ.6 Nɛ ŋ ka maŋ naŋ nyiŋi fo,ŋko n ta Jerusalɛm fanɛ kakpanɛ ma kagbene bee fuli so ga,Ebɔrɛ e shin nɛ ma kudonduloŋe cha m mata ma kɔnɔ tonɛ nsaa maŋ naŋ tiŋ m malgaŋko m boŋ nshɛ.7 O Enyɛnpe Ebɔrɛ, nyiŋi kusɔnɛ Edɔmebi na worakachɛ nɛ Jerusalɛmebi kɔ n tɔr na.B yɛ: ‘Men bure kadegboŋ na!Men mur kumo kikɛ kuraa!’8 Babilɔnebi, menyeeŋ mur cheche!Ebɔrɛ e nɛfa basa nɛ baaŋ ka menyikusɔ nɛ men wora anyi ere be kukɔ.9 Mo e naŋ nɛfa bekama nɛ baaŋ pɛ menyibe mbiwurbi ŋ ŋmɛa afalta so m mɔ!.”

Kapandi be kabɔrɛkule be asheŋ1381 Meeŋ ta ma kagbene kikɛ ŋ kpaŋ fo;O Enyɛnpe Ebɔrɛ;meeŋ boŋ nshɛ ŋ kpaŋ foashi emalaika be anishito.2 Meeŋ bunyaŋ fo ashifo bɔrɛlambu cheembi to,nseŋ kpaŋ fo ketre ŋkpal fokasha nɛ k maa chɛrga nanɛ fo kashenteŋji so,ŋkpal manɛ so, fo maŋ foketre nɛ fo atande soa chɔ asɔ kikɛ.3 Ŋ ka shu n tre fo,fo nu ma kekule nnanseŋ sa ma kenyɛn nɛ kagbene.4 Enyɛnpe Ebɔrɛ, nɛ durnya tobe bewuraana kikɛ nufo nnɔ naseso, baaŋ kpaŋ fo.5 Baaŋ baa boŋ nshɛ a laŋɛ asɔnɛ fo wora nɛ fokemaŋkuragboŋ na be kaplɛa so.6 Fo, Enyɛnpe Ebɔrɛ na wɔ esoso ga,ama kumubarasewuraanabe asheŋ tir fo;kamoowuwuraana malɛ maaŋtiŋ ŋ ŋana fo so.7 Nɛ etɔrɔ baŋ kulti ma n wɔtɔ gba,fo e naa kuŋ ma ashi bedoŋnɛ b nya agbo n wɔtɔ ma be enɔ to.Fo gbagba be enɔ lempo nae naa shin nɛ mee nya ma kumu a ji.8 Fo, Enyɛnpe Ebɔrɛ na beeŋ woram bɔlɔ kusɔ kama nɛ fo nasekumo be kɔnɔ so.Fo kasha nɛ k maa chɛrga nawɔtɔ nna mbaanaayɔ;amoso, jande sa maŋ kini anyi,fo basa n lɛ.

Ebɔrɛ ka taga to jemanɛ kikɛ be asheŋ1391 O Enyɛnpe Ebɔrɛ,fo e keni ma kagbene to,nseŋ pin ma nɛnɛ.2 Fo nyi jemanɛ nɛ meewushi ŋko a shuŋ;n wɔ kufɔ a maŋ tagafo to gba fo nyi,fo nyi kusɔ nɛ k wɔ manfɛra to kikɛ.3 Fee wu kusɔ kama nɛ mee wora,ŋko kaplɛkama nɛ mee yɔ nna.4 O Enyɛnpe Ebɔrɛ, pɔɛŋ nɛ kesheŋe lar ma kɔnɔ to, nɛ fo tia nyi kumo.5 Fo kulti ma kaba kama so nna n wɔtɔ,nseŋ ta fo enɔgboŋ na a kuŋ ma.6 Kananɛ fo nyi ma na la mamachi nna;m maaŋ tiŋ m pin kumo to.7 Nnɛ nɛ meeŋ tiŋ n shilefo Kiyoyu n yɔ;ŋko nnɛ nɛ meeŋ yɔ nɛfo maaŋ wu ma?8 M baŋ dii n yɔ ebɔrɛso chilili,fo wɔ ndoŋ;ma alɛ naŋ yɔ bubuni toashi kasawule to gba,fo kraa wɔ ndoŋ gba.9 Nɛ m baŋ shile n yɔepeŋilarkpa be kakpa wɔfɔ;ŋko n dii teku be kaba ndoŋn yɔ epeŋitɔrkpa be kakpa wɔfɔn ya kaa wɔ ndoŋ gba,10 fo kraa beeŋ baa kɔ ma to,nsaa juŋkpar ma ashi makesheŋ wora kikɛ to.11 Nɛ m baŋ kaŋɛ fanɛ meeŋŋana tentembiri to,ŋko n shin nɛ kapa e ki kanyɛm buu ma so gba,12 tentembiri kraa maŋ biri ton sa fo ere;kanyɛso malɛ du fanɛ kapaso nnan sa fo.Tentembiri nɛ kefulto kikɛ lakukoŋwule nna n sa fo ere.13 Fo e to ma eyur ere kikɛ,nseŋ bela ma n chuge abar soashi n nio be kakurgesha to.14 Mee kpaŋ fo nna,ŋkpal manɛ so, kananɛfo to ma na la mamachi nnansaa keta kufu.Fo asheŋ woraso kɔmamachi pasaa.M baa nyi kumo makagbene to nna geeŋ.15 Shɛŋ shɛŋ maŋ ŋana fo soa laŋɛ ma kaplɛa so!Jemanɛ nɛ ma awibidaa chuge abar so ashi n niobe kakurgesha to ashiri to na,16 fo wu ma ndoŋ nnapɔɛŋ nɛ b kurge ma.Nchɛ nɛ meeŋ ji durnya to gbakikɛ dese fo kawɔl na to nnapɔɛŋ nɛ ma kebaawɔtɔ fara.17 O Ebɔrɛ, m maaŋ tiŋ m pinkusɔ nɛ k wɔ fo nfɛra to kikɛ!A shi m baŋ ma ketiŋ pinamo be kananɛ a sa so.18 Nɛ fanɛ ŋ karga fo nfɛra gba,e beeŋ baa chɔ teku ase be eshishɛr.M baŋ di n tiŋi kelaŋ so gba,ma nɛ fo e kraa la.19 O Ebɔrɛ, fo daa beeŋ shuli m mɔkumukpakpasowuraana nnanseŋ kuŋ ma ashi bumo be kamɛaŋ to,k daa beeŋ par ma ga.20 Baa kaa malga mmalga lubia gbiti fo nna nsaa jija fo ketre.21 O Enyɛnpe Ebɔrɛ, ma alɛ gba kishibekama nɛ b kishi fo nseŋ kini fo,n lar fo kaman na nna.22 Yurkishi nawule nɛ ŋ kɔ a sa bumo;n ta bumo nna fanɛ ma doŋana.23 O Ebɔrɛ, mige ma to ŋ keni,m pin ma kagbene to;wora ma ŋ kenim pin ma nfɛra fɛso.24 Sa maŋ shin nɛ m baa bɔlaekpa lubiana so a wora asheŋ,ama baa juŋkpar ma ashi foekpa nɛ k dese mbaanaayɔ na so.

Kekule Enyɛnpe Ebɔrɛ kechɛto be asheŋ1401 O Enyɛnpe Ebɔrɛ, mɔlga ma ashikumukpakpasowuraana be enɔ to!Nseŋ kuŋ ma ashi bedoŋnyaŋnyaŋso kutɔ.2 Ŋkre lubi e wɔ bumo be ŋgbene to,nɛ baa bar kebagato karechɛ kikɛ.3 Bumo be nnɔ to be mmalgadu fanɛ awɔ lubi be kubɔrashi esa be eyur to nna.4 O Enyɛnpe Ebɔrɛ, baa kuŋ ma ashikumukpakpasowuraana nɛ bedoŋnyaŋnyaŋso nɛ baa fin makemur na be enɔ to.5 Kamoowuwuraana ŋana nnan sho ajigbelɛ nɛ ashewu maekpa to a fin ma nɛ b pɛ.6 O Enyɛnpe Ebɔrɛ, fo e la ma Ebɔrɛ.Jande nu ma kekule nseŋ chɛ ma to!7 O Enyɛnpetale Ebɔrɛ,fo la ma emɔlgapo lempo,fo e naa kuŋ ma ashi kekɔnɛ bedoŋ bee kɔ ma kikɛ to.8 O Enyɛnpe Ebɔrɛ, sa maŋ kaŋ shin nɛkumukpakpasowuraana e nyakusɔ nɛ baa sha.Nɛ mannɛ aloŋ b maaŋ yigekebaakre asheŋ lubi.9 Shin nɛ basa nɛ b kulti ma n wɔtɔbe mmalga lubi e laŋɛ n ji bumo.10 Shin nɛ kedɛmurmur e tɔrbumo be amu so.Ta bumo n lɛ edepɔmaŋ tonɛ b lar ŋ gben.11 Sa maŋ shin nɛ basa nɛ baaku asheŋ a deŋi beko e nya kusɔnɛ baa sha kasawule ere so kikɛ.Shin nɛ asheŋ lubi e ba basanyaŋnyaŋso so m mur bumo cheche.12 Enyɛnpe Ebɔrɛ, n nyi fanɛ foe naa kɔ a sa betirpo,nsaa shin nɛ betentaŋasepobee nya asɔ nɛ a daga bumo.13 Kashenteŋto, basa nɛ bumobe asheŋ woraso niŋi beeŋ baawɔ fo kutɔ a kpaŋ fo ketre na.

Kaaseso be kabɔrɛkule be asheŋ1411 O Enyɛnpe Ebɔrɛ,fo nɛ mee shu a tre;nya manaŋ m ba chɛ ma to!Jande nu ma kekule ere.2 Nu ma kekule fanɛduwu be efɛa belbelso,nseŋ wu ma enɔananɛ m maŋ so ere fanɛ kaasesobe sarga nɛ mee lara a sa fo.3 O Enyɛnpe Ebɔrɛ, chɛ ma to,nɛ jemanɛ kikɛ nɛ meeŋ bugima kɔnɔ, meeŋ baa de mmalganɛ a beeŋ lar kumo to so.4 Baa lara ma kagbene ashiasheŋ lubi be kebaawora tonɛ ma kebaatu basa lubia wora asheŋ gela gela to.Sa maŋ shin nɛ m baa tu bumoa ji bumo be kejigboŋana gba.5 Shin nɛ fo basa niŋisoe baa ŋini ma ekpa;ŋ kaŋ wora n foenɛ b gberge ma kusoe.M maaŋ shin nɛ basa lubie maŋkura ma kikɛ,ŋkpal manɛ so, mee kuleEbɔrɛ nna a gbiti bumo.6 Jemanɛ nɛ bumo be bewuraanabeeŋ shi abee be awɔlto n tɔr to na,nɛ basa beeŋ pin fanɛ asheŋnɛ m malga na la kashenteŋ nna.7 Kananɛ baa baŋɛ ndibi towurwurbi na nɛ bumo be awibibeeŋ buri to n desenchaŋ be nnɔ ase.8 Ama ma ere be anishi yuu foEnyɛnpetale Ebɔrɛ na so nna,a fin fanɛ fo baa kuŋ mansaa maŋ shin nɛ n wu!9 O Ebɔrɛ, baa kuŋ ma ashi ajigbelɛnɛ basa lubi bee sho ma to.10 Shin nɛ bumo gbagba e tɔrbumo be ajigbelɛ to, nseŋ shin nɛma ere e bɔla amo ase n choŋnɛ shɛŋ maŋ wora ma.

Kekule Ebɔrɛ be kechɛto be asheŋ1421 Mee shu a tre Enyɛnpe Ebɔrɛ nna;a kule mo fanɛ e wu ma kuwɔr.2 Mee ta ma nfubel kikɛ nna a bar mo;nsaa kaŋɛ mo ma etɔrɔ kikɛ be asheŋ.3 M baa pɔ aba kiyoyu to,mo e naa ŋini ma kusɔ nɛk daga fanɛ n wora.Bedoŋ ŋana n sho ma kejigbelɛashi ekpa nɛ mee nite so nna.4 M baŋ keni ŋ kulti, mee wu fanɛesa kikɛ maŋ wɔtɔ nɛ e chɛ ma to,esa kikɛ maŋ wɔtɔ nɛ e kuŋ ma.Ma asheŋ malɛ maŋ tir esa kikɛ.5 Fo Enyɛnpe Ebɔrɛ na,nɛ mee kule nɛ fo chɛ ma to!Fo Enyɛnpe Ebɔrɛ na e la ma ekumpo.Fo nawule nɛ mee fute a yigesoashi ma kebaawɔtɔ to.6 Enyɛnpe Ebɔrɛ, nu ma kushunɛ mee shu a fin fo kechɛto ere.Ŋkpal manɛ so, asheŋ gben ma nna na.Mɔlga ma ashi ma doŋana be enɔ to;b chɔ ma eleŋ ga nɛ m maaŋ tiŋ bumo.7 Lara ma ashi ebesa nɛ kafɔŋ to;saŋɛ na so, meeŋ kpaŋ foashi fo basa be nshɛr to,ŋkpal kelela nɛ fo wora ma so.

Kekule Ebɔrɛ be kechɛto be asheŋ1431 Jande Enyɛnpe Ebɔrɛ,nu ma kekule!Nu ma kushu nseŋ wu ma kuwɔr.Bɔla fo kashenteŋji nɛ kebaawɔtɔniŋiso so n sɔ ma n yige.2 Sa maŋ ji ma, fo kayɛrbi demu;ŋkpal manɛ so, esa kikɛ be kebaawɔtɔmaŋ niŋi ashi fo anishito.3 Bedoŋ bee ju ma nna a kultinɛ mee tɔr a koso.Tentembiri mina to nɛ n wɔ,fanɛ esa nɛ e wu a dese nchaŋ todra dra kikɛ na.4 Ŋkpal loŋ so ma tama kikɛ loge nna,nɛ ma kagbene jija ma m baŋ so.5 Mee nyiŋi asheŋ nɛ fo woranfɛ damta nɛ a choŋ na kikɛ nnansaa fɛ amo be asheŋ.6 M maŋ ma enɔana soashi kabɔrɛkule to a shoŋi fo nna,Kananɛ kasawule wɔlso bee shanchu na nɛ ma kiyoyu gbabee shu a fin fo.7 Jande Enyɛnpe Ebɔrɛ,nu ma kabɔrɛkule manaŋ!Ma tama kikɛ loge.Sa maŋ pal kaman n sa ma.Nɛ mannɛ aloŋ meeŋ ya tibumo nɛ b teŋ wu n yɔbubuni to na so.8 Ŋkpal ŋ ka ta ma yirdan deŋi fo so so,shin nɛ m baa nyiŋi fo kashanɛ k maa loge na be asheŋkachipurso kikɛ.Mee kule fo nna nɛ fo ŋini maekpa nɛ meeŋ baa bɔla soa wora asheŋ.9 O Enyɛnpe Ebɔrɛ, mɔlga maashi bedoŋ be enɔ to,ŋkpal manɛ so, fo kutɔnɛ mee ba nsaa nya kekuŋ.10 Fo e la ma Ebɔrɛ.Ŋini ma kusɔ nɛ fee shafanɛ n wora, nseŋ shin nɛ foKiyoyu nɛ e du boeŋ na e baajuŋkpar ma ekpa kikɛ so.11 Enyɛnpe Ebɔrɛ, baa kɔ a kuŋ mafanɛ kananɛ fo nase kɔnɔ na.Bɔla fo kumɔlga be eleŋ na som mɔlga ma ashi etɔrɔ to.12 Ŋkpal fo kasha nɛ k maa logenɛ fo kɔ n sa ma so,mɔ ma doŋana kikɛ nseŋ murbekama nɛ baa kɔrfɛ ma na;ŋkpal manɛ so, n la fo kayɛrbi nna.

Kekule Ebɔrɛ n sa efuli be asheŋ1441 Meeŋ kpaŋ fo, Enyɛnpe Ebɔrɛ!Fo e la ma kefalta gboŋ.Fo alɛ e naa ŋini ma kananɛmeeŋ baa kɔ kena.2 Fo e la n teri shasonɛ ma ekumpo lempo,Fo nɛ mee shile a matansaa nya ma kumu.Fo e la ma kebɛlso be kusɔ kuŋso,fo alɛ e shin nɛ mee ji kuwuraanyi be basa so.3 O Enyɛnpe Ebɔrɛ, wanɛ e la dimɛdi,nɛ fee keni a wu mo;nɛ mbe asheŋ tir fo le ere bre?4 Dimɛdi baa du fanɛ afu futeso nna;mbe nchɛ bee choŋ nna fanɛ kiyoyul.5 O Enyɛnpe Ebɔrɛ, bugi esosobe kuwɔlpa fanɛ patisaŋ gbelge m ba;Beta abeeana na,nɛ edishi e kaa amoso.6 Shin nɛ bɔrɛ e nyɛkpɛm pesaŋ fo doŋana to;To fo atanyembim bar kebagato bumo to,nɛ b lara aya n shile.7 Shi esoso ndoŋ n teŋi fo enɔ tom pɛ ma n chule ashi nchube kechimbi to n sɔ ma n yige;mɔlga ma ashi efuli pɔtɛbe basa be enɔana to.8 Bumo e la befɔ nɛ b maa jikashenteŋ nsaa ku efɛa bɔ ntaŋ na.9 O Ebɔrɛ, meeŋ boŋkashɛ popɔr ŋ kpaŋ fo;meeŋ laŋ jaŋjilaŋm boŋ kashɛ n sa fo.10 Fo e naa shin nɛ bewurabee kɔ a pɔɔ so,fo e naa kɔ a mɔlga fo kayɛrbi,Ewura Deevid ashi kena to.11 Jande kɔ m mɔlga ma alɛ gbaashi befɔ fɛpoana nɛ b maaji kashenteŋ na be enɔ to.12 An kule Ebɔrɛ fanɛ e shin nɛ anyibe mbrantiɛbia e baa du fanɛ ndibinɛ a daŋ yili a kɔ eleŋ;nɛ anyi be bibiche malɛ e baadu fanɛ eshabɔrɛ nɛ b pɔr n jikuwurlambu kebita na.13 Shin nɛ anyi be mpuroe bɔlɔ adɔjibi be yiri kikɛnɛ anyi be mbolpɔ e kurge gan salga n sɔ kaplɛkama,14 n shin nɛ anyi be ana gbae kurge ga.Sa maŋ shin nɛ amo be kekamae gboŋi kedampo n lɛ kikɛ.Sa maŋ shin nɛ bedoŋ e kɔ m pɔɔanyi be kadegboŋ na so,ŋko m pɛ anyi be beko n yɔkenyaya to efuli wɔfɔ so.Fo alɛ e sa maŋ shin nɛ an nukagbenejija be kushu ashi anyibe abɔrbi so kikɛ.15 Kagbenefuli la bekama nɛ le be asheŋbee wora bumo to na peya nna.Kagbenefuli la bekama nɛ bumobe Ebɔrɛ la Enyɛnpe Ebɔrɛ na peya nna.

Enyɛnpe Ebɔrɛ ka la esa nsaa wu kuwɔr be asheŋ1451 Meeŋ maŋ fo so nseŋ kpaŋ fo,ma Ebɔrɛ nɛ ma Ewura;Ma alɛ beeŋ maŋkurafo ketre saŋkama.2 Meeŋ baa kpaŋ fo karechɛ kikɛnsaa maŋkura fo ketrehale mbaanaayɔ.3 Enyɛnpe Ebɔrɛ na shi ga,nseŋ daga fanɛ b baakpaŋ mo saŋkama.Ekama maaŋ tiŋ m pinmbe kishi na to.4 Kekurgeto kama to ebi beeŋ jifo emamachisheŋ nɛ a beemɔ kɔnɔ na be asheŋ n sabumo be kaman to ebi.5 Baaŋ baa malga fo kemaŋkurabe kela be asheŋ.Bumo alɛ beeŋ baa fɛ fo asheŋworaso nɛ a bee mɔ kɔnɔ nabe asheŋ jemanɛ kikɛ.6 Basa beeŋ baa malga foasheŋgboŋ be asheŋnsaa ber fo keshi be kubomboŋa sa beko.7 Baaŋ baa ji fo alelasheŋdamta be asheŋ a sa bekonsaa boŋ nshɛ kagbenefulisoa laŋɛ fo asheŋ niŋisobe kaplɛa so.8 Enyɛnpe Ebɔrɛ na la eshaponɛ e bee wu kuwɔr nna,mo alɛ maa nya agbo manaŋ manaŋ;mbe kasha maa chɛrga kikɛ.9 Enyɛnpe Ebɔrɛ na bee woraekama kelela nsaa kɔ kashagboŋa sa mbe asɔ to so kikɛ nna.10 O Enyɛnpe Ebɔrɛ,fo asɔ to so kikɛ beeŋ kpaŋ fo,nɛ fo basa kikɛ e di fo epaŋ.11 Baaŋ baa ji fo kuwurjibe kemaŋkura be asheŋ;bumo alɛ beeŋ baa malgafo eleŋgboŋ be asheŋ.12 Saŋɛ na so edimɛdi kikɛbeeŋ pin fo ashuŋgboŋnɛ fo kuwurji be kemaŋkuranɛ kela be asheŋ.13 Fo kuwurji wɔtɔ nna mbaanaayɔ;k maŋ kɔ ekar,fo alɛ bee ji kuwura nna,yili kenana ko n ya fokenana ko to ebi so nna.An Nyɛnpe Ebɔrɛ, fo e naa woraa bɔlɔ fo nnɔ naseso so nsaa worakusɔ kama nɛ fo kaŋɛ feeŋ wora.14 Fo Enyɛnpe Ebɔrɛ na e naa chɛbumo nɛ b wɔ tɔrɔ to to,nsaa niŋi bumo nɛ b tɔr to.15 Asɔ futeso kikɛ bee kenifo anishito nna nɛ fo saamo ajibi jemanɛ nɛ k daga.16 Fo e naa bugi enɔ to a sakusɔ futeso kikɛ kumo beasheŋ tirso yila yila so.17 Enyɛnpe Ebɔrɛ na bekesheŋ wora kikɛ niŋi nna,mo alɛ kɔ kasha nnan sa mbe asɔ to so kikɛ.18 E wɔ bekama nɛ baa tre mokagbene koŋwule so na kutɔ nna.19 Mo alɛ bee sa bekama nɛ baabunyaŋ mo na asɔ nɛ a tir bumo nnansaa nu bumo be kekule a mɔlgabumo ashi etɔrɔ to.20 Enyɛnpe Ebɔrɛ na bee kuŋ bekamanɛ baa sha mo na nna,ama kumukpakpasowuraana bre,e bee mur bumo nna.21 Jemanɛ kikɛ ma ere beeŋkpaŋ Enyɛnpe Ebɔrɛ na;ekama e sa mbe ketre cheembi nabunyaŋ mbaanaayɔ.

Kekpaŋ Enyɛnpe Ebɔrɛ na awɔrso be asheŋ1461 Men baa kpaŋ Enyɛnpe Ebɔrɛ na!Meeŋ ta ma kagbene kikɛŋ kpaŋ Enyɛnpe Ebɔrɛ na!2 Meeŋ boŋ nshɛ ŋ kpaŋEnyɛnpe Ebɔrɛ na saŋɛ nɛn wɔ ŋkpa to ere.3 Men sa maŋ ta menyi be yirdan wɔtɔ edimɛdi be bejuŋkparpo to.Dimɛdi bomin kikɛ maaŋ tiŋm mɔlga esa.4 B baŋ wu baa bɛta ayɔ shishɛr to nna;Loŋ be kachɛ na bumo beŋkre kikɛ bee ba ekar nna.5 Enyɛnpe Ebɔrɛ nɛ e la an nananyɛnJeekɔb be Ebɔrɛ na bee nɛfa ekamanɛ e yirda mo nseŋ ta mbe kumun to mo so na nna.6 Ebɔrɛ e to esoso nɛ kasawule;mo e to teku nɛ kumo tobe asɔ kikɛ nyam.Jemanɛ kikɛ e bee wora a bɔlɔmbe nnɔ naseso so nna.7 Mo e naa ji asheŋ nɛ amo be ekpa soa sa betirpo nsaa sa bumo nɛakoŋ kɔ kusɔ jiso.Enyɛnpe Ebɔrɛ na e naa lara basanɛ b ti ebu ashi kabuti to.8 Mo koŋwule na e naa bugietanpo be anishi.Mo e naa pɛ bumo nɛ b tɔr toa niŋi to a yili nsaa sha basanɛ bumo be kebaawɔtɔ niŋi.9 Enyɛnpe Ebɔrɛ na e naa keni befɔ so,nsaa ji a chɛ amunibi nɛ bekulpoche to;ama kumukpakpasowuraana bre,e bee mur bumo nna.10 Enyɛnpe Ebɔrɛ, nɛ e la Jerusalɛmbe Ebɔrɛ na, bee ji kuwura nnambaanaayɔ!Men baa kpaŋ Enyɛnpe Ebɔrɛ na!

Keboŋ kashɛ ŋ kpaŋ Enyɛnpe Ebɔrɛ na be asheŋ1471 Men baa kpaŋ Enyɛnpe Ebɔrɛ na!Keboŋ nshɛ ŋ kpaŋ anNyɛnpe Ebɔrɛ na walɛ ga.Kekpaŋ mo wɔ ebel ganseŋ daga loŋ.2 Enyɛnpe Ebɔrɛ na bee lɔŋɛJerusalɛm nna a pɔr;nsaa bɛta mbe basa nɛ b daŋ pɛn yɔ kenyaya to ashi efuli pɔtɛwɔfɔ so na a ba epe.3 Mo e naa ti kagbenejijawuraanakagbene nsaa chɛ bumo be alɔana.4 Mo e yili kananɛ achɛkpabibeeŋ ba sa awɔlpa sonseŋ nase amo be kekamaketre a tre kumo.5 An Nyɛnpe Ebɔrɛ na shi alegaisonsaa kɔ eleŋ ga.Mo alɛ bee pin kusɔ kama to nna.6 Enyɛnpe Ebɔrɛ na e naa chɛ bebɔlpo to,nsaa bar kumukpakpasowuraana kaseto.7 Men boŋ nshɛ ŋ kpaŋEnyɛnpe Ebɔrɛ na;men laŋ ejaŋjilaŋ m boŋnshɛ n sa anyi be Ebɔrɛ na.8 Mo e naa shin nɛ abɔrɛwɔlpabee salga to a buu kaplɛkama so;nɛ bɔrɛ bee ba kasawule soa shin nɛ afitiri bee kɔr abee so.9 Mo e naa sa asɔbɔya kusɔ jisonsaa bela ejɔnɔkoso fɔlbijemanɛ kikɛ nɛ a shu n tre mo.10 Mannɛ egbaŋɛ be eleŋ nɛbenapo lempoana be asheŋ e naapar Ebɔrɛ nsaa fuli mbe kagbene.11 Basa nɛ baa bunyaŋ monɛ bumo nɛ bumo be yirdawɔ mbe kasha nɛ k maachɛrga na so be asheŋ e naapar mo nsaa fuli mbe kagbene.12 O Jerusalɛmebi, men kikɛ e maŋEnyɛnpe menyi be Ebɔrɛ na sonseŋ kpaŋ mo!13 Mo e shin nɛ menyi be kadegboŋbe mbunagboŋ na kɔ eleŋ;mo alɛ e naa nɛfa menyi be basa.14 Ebɔrɛ e shin nɛ men wɔkayurwushi to ashimenyi be efuli so na.Mo e naa sa menyi ajibi lela.15 Ebɔrɛ malɛ baŋ malga kenishipereso,k bee sɔ durnya kikɛ to manaŋ nna.16 Mo e naa shin nɛ kunyɔlɔbee sɔ kaplɛkama,nɛ bɔrɛfurbi malɛ bee bafanɛ kalabɛr na.17 Mo e naa shin nɛ abɔrɛjembubibee wurge to fanɛ awarabi na.Esa kikɛ maaŋ tiŋ n chena awonɛ e bee shin nɛ k bee ba na to.18 Mo koŋwule na e naa malganɛ afu bee ber,nɛ abɔrɛjembubi na bee ŋalgaa ki nchu a shile mbombi to na.19 Ebɔrɛ e ta mbe mbraananɛ keŋiniana n sa mbe basanɛ b la an nananyɛn Jeekɔbnɛ e daa wɔtɔ dra dra nabe kaman to ebi;bumo e ki Israɛl be efuli sobe basa na.20 E maŋ wora le n sa efuli pɔtɛkama so be basa;b maŋ nyi mbe mbraana gba.Men baa kpaŋ Enyɛnpe Ebɔrɛ na!

Durnya kikɛ ka daga kekpaŋ Enyɛnpe Ebɔrɛ na be shɛŋ1481 Men baa kpaŋ Enyɛnpe Ebɔrɛ na!Menyi nɛ men wɔ ebɔrɛso na,men baa kpaŋ Enyɛnpe Ebɔrɛ na.2 Menyi Ebɔrɛ be emalaika kikɛ,nɛ ebɔrɛso be beshumpo kikɛ,men baa kpaŋ Enyɛnpe Ebɔrɛ na.3 Kufɔl nɛ epeŋi, e baa kpaŋ mo.Achɛkpabi nɛ e bee nyɛkpɛgba e baa kpaŋ Enyɛnpe Ebɔrɛ na.4 Ebɔrɛso nɛ k wɔ awɔlto chilili,nɛ awɔlto be nchuana kikɛ,e baa kpaŋ Enyɛnpe Ebɔrɛ na.5 Men shin nɛ le be asɔ ere kikɛe baa kpaŋ Enyɛnpe Ebɔrɛ na be ketre.Ŋkpal manɛ so, mo e malga eleŋson to amo kikɛ kuraa.6 Mo koŋwule na e malga eleŋsonɛ amo be kekama ere nya kumobe eyilikpa a yil mbaanaayɔ na.Mbe atande maa chɛrga kikɛ.7 Kasawule so be asɔ keniso kikɛ,e baa kpaŋ Enyɛnpe Ebɔrɛ na.Teku to be asɔbɔya gboŋgboŋi kikɛ,nɛ kumo to be asɔ keniso kikɛe baa kpaŋ mo.8 Bɔrɛ be kenyɛkpɛ nɛ abɔrɛjembubinɛ kunyɔlɔ nɛ awɔlpaananɛ bɔrɛfugboŋana nɛ amo kikɛ beenu a sa mo na e baa kpaŋ mo.9 Abeegboŋana nɛ abeebiana kikɛ,nɛ ndibi sɔrsoana nɛ kupo tobe ndibi kikɛ e baa kpaŋ mo.10 Kowu nɛ kupuŋ to be asɔbɔyabe yiri kikɛ;asɔbɔya wurbi be yiri kikɛnɛ mbuibi kikɛ e baa kpaŋEnyɛnpe Ebɔrɛ na!11 Durnya to be efulianakikɛ so be bewuraana,bewurbi nɛ durnya to bekenimujipoana kikɛ,12 mbrantiɛbia nɛ besuŋgurbi kikɛ,basakpar nɛ mbiwurbi kikɛe baa kpaŋ Enyɛnpe Ebɔrɛ na.13 Asɔ to so kikɛ e baa kpaŋEnyɛnpe Ebɔrɛ na be ketre.Men baa kpaŋ mbe ketre na nawule.Ebɔrɛ be kemaŋkura shi ga a chɔesoso nɛ kasawule so kikɛ peya.14 Mo e shin nɛ mbe efuli nya eleŋ,saŋɛ na so, mbe basa, Israɛlebi kikɛ,nɛ bumo be asheŋ wɔ mbe kagbene to na,beeŋ baa kpaŋ mo.Men baa kpaŋ Enyɛnpe Ebɔrɛ na!

Kapandi be kasha be asheŋ1491 Men baa kpaŋ Enyɛnpe Ebɔrɛ na!Men boŋ kashɛ popɔr n saEnyɛnpe Ebɔrɛ na;men baa kpaŋ mo ashi kakpanɛ mbe basa nɛ baa ji kashenteŋa sa mo shɛr abar so na.2 Israɛl be basa, men shin nɛ menyibe ŋgbene e fuli menyi ŋkpal menyibe etopo na so;menyi Jerusalɛm to be basa malɛ e jieyur ŋkpal menyi be ewura so!3 Men ta echakachaka nɛ ejaŋjilaŋa boŋ nshɛ nsaa cha a deleEnyɛnpe Ebɔrɛ na be ketre.4 Ŋkpal manɛ so, mbe basa be asheŋbee par mo nna.Mo alɛ bee ta kemaŋkura nnaa buu bekama nɛ baa bar bumobe amu kaseto so nsaa mɔlga bumo.5 Ebɔrɛ be basa kama nɛ b nyale be kemaŋkura ere e shin nɛbumo be ŋgbene e baa fuli bumonɛ b baa boŋ nshɛ a ji eyurkapa nɛ kanyɛ kikɛ.6 B baa kpaŋ Ebɔrɛ awɔrsojemanɛ nɛ b ta bumo be etokobijiso m bɔɔ enɔ a yɔ7 nɛ b ya kɔ m pɔɔ efuli pɔtɛanabe basa so ŋ gberge bumo kusoe;8 nseŋ naa kpaŋ mo jemanɛ nɛ baŋ pɛefuli pɔtɛana na be bewuraananɛ bumo be benimuana nseŋ wɔtɔbumo ŋgbɛlɛbiana na.9 Saŋɛ na so baaŋ gberge efulipɔtɛana na be basa kusoefanɛ kananɛ Ebɔrɛ yili kumo na.Ebɔrɛ be basa laraso cheembi kikɛbe kemaŋkura nna na.Men baa kpaŋ Enyɛnpe Ebɔrɛ na!

Ebɔrɛ ka walɛ n sa mbe basa be asheŋ1501 Men baa kpaŋ Enyɛnpe Ebɔrɛ na!Men baa kpaŋ Ebɔrɛ ashimbe bɔrɛlambu to!Men baa kpaŋ mo ebɔrɛso ashimbe kakpa lempo na!2 Men baa kpaŋ mo ŋkpal asheŋgboŋgboŋi nɛ e wora so.Men naa kpaŋ mo ŋkpal e kashi m baŋ so so.3 Men baa ta mbel nɛ alaŋsɔbe yiri kikɛa kpaŋ Enyɛnpe Ebɔrɛ na.4 Men baa laŋ ŋkure a chaa kpaŋ mo,nsaa ta ejaŋjilaŋ nɛ nlopi gbaa kpaŋ mo.5 Men baa ta echakachaka nɛabɛlso be alaŋsɔ be yiri kikɛa laŋ a kpaŋ Ebɔrɛ.6 Asɔ keniso kikɛ e baa kpaŋEnyɛnpe Ebɔrɛ na!Men baa kpaŋ Enyɛnpe Ebɔrɛ na!AŊASAEwura Sɔlɔmɔn be Aŋasa be kawɔlAŋasaAŋaEWURA SƆLƆMƆN BEAŊASABE KAWƆL

Aŋasa be tɔnɔ be asheŋ11 Israɛl be ewura Sɔlɔmɔn nɛ e la Deevid pibinyɛn na be aŋasa nde.2 Aŋasa ere beeŋ chɛ fo to nɛ fo nya kanyiasheŋ nɛ kasonu nsaa tiŋ a pin mmalga chiŋgeliŋ
         be afito.3 A beeŋ chɛ fo to nɛ fo nyakebaawɔtɔ to be kanyiasheŋnsaa kɔ kashenteŋji a tiŋa wora asɔ nɛ a daga.A beeŋ shin nɛ fo baa wɔkebaawɔtɔ niŋiso tonsaa ji asheŋ nɛ amo be ekpa so.4 Aŋasa ere beeŋ tiŋ n saesa nɛ e maa pin asheŋ tomanaŋ manaŋ kanyiasheŋ;nseŋ sa mbifɔlbi kenyi, n chɛ bumo tonɛ b baa wora asheŋ nɛ a kɔ tɔnɔ.5 A bee sa benyiashempokenyi nna a ti so,nsaa chɛ bekoyapo tonɛ baa tiŋ a lara asɔnɛ a daga kewora;6 nsaa tiŋ a pin aŋasanɛ ablɔmbi nɛ mmalga chiŋgeliŋnɛ benyiashempo be mmalga beatrɔmbi nɛ amo be afito.Mbrantiɛbia be kasotoji be asheŋ7 Kabɔrɛŋana e la kenyi be sososo.Ewulpo e naa kinikanyiasheŋ be kekoyanɛ kebela be kasogberge.8 M pibinyɛn, kaŋ kusoe n nufo tuto be kusɔ nɛ e bee kaŋɛ fo,nsaa maŋ kplaŋfo nio be ŋini gba so.9 Ŋkpal manɛ sobumo be keŋini nabeeŋ sa fo da lela,fanɛ kananɛ neemuŋko kubɔtoshembibee sa esa kela na.10 M pibinyɛn,belubiworapo baa fule foa ŋin fo a wɔtɔ alubi to,fo sa maa sa bumo kashuli.11 Nɛ b baŋ kaŋɛ fo le:“Ba tu anyi nɛ an ya ŋanan dese ekpakar n finesa ko m mɔ kenyanyaŋɛso,12 n shin nɛ bumo nɛ b kɔ eleŋnɛ alenfiana e ki bubuni n luri nchaŋ to.13 An wora loŋ anyeeŋ nyayawukpakpaso be asɔ lelabe yiri yiri,nɛ an be ebuana e bɔlɔ asɔnɛ an sugefanɛ b ka kɔ kena n suge asɔ na.14 Amoso ba ti anyi so,saŋɛ na so anyi nɛ fobeeŋ barga kusɔ kamanɛ an nya na to.”15 M pibinyɛn,sa maa tu loŋ be basaa wora asheŋ.Baa ji a gelge bumo.16 Ŋkpal manɛ so,saŋkikɛ, baa jujo nnanɛ b wora alubi.Kemɔ esa maŋ la shɛŋ bumo kutɔ.17 Kebaa sho kabuibi kejigbelɛnɛ e jɔŋ a keni fola asheŋ fuloŋ nna!18 To, loŋ be basa lubi nabee sho bumo gbagba be amuajigbelɛ nna.B yɛ basa nɛ baa pugi a jo,ama bumo gbagba be amunɛ baa kilgi a mɔ.19 Kayu to nɛ beyu bee paŋbumo be ŋkpa.Loŋ nɛ basa kamanɛ baa nyaŋɛ to a buubasa kikɛ bee loge to.Kanyiasheŋ be asheŋ;20 Men nu nfe,kanyiasheŋ e wɔ agbembi sonɛ kebɛ to a tre awɔrso na.21 K wɔ nde be mbunagboŋnɛ basa bee bɔla to a larnsaa luri na ase nnaa ponte a tre awɔrso a kaŋɛ le:22 “Ewulpo, fee sha fanɛfo baa la ewulpo saŋkikɛ nnansaa keni kenyi jiga a?Fo kini kenyi be kekoya nna a?Saŋɛ mo nɛ feeŋ fara a koya asheŋ?23 Fo daa nu ma kefiɛ so nna,ndafanɛ meeŋ sa fo kasotoji lelanseŋ bugi kagbenen ŋini fo kusɔ nɛ n nyi.24 Saŋkama mee tre foa kaŋɛ fanɛ fo ba ma kutɔama fo kplaŋ ma sonseŋ kini kenu n sa ma.25 Fo kplaŋ ma kasotoji kikɛ so,nseŋ kini fanɛ fo maaŋ shin nɛn niŋi fo ekpa.26 Amoso, fo baŋ luri tɔrɔ to,meeŋ mushe fo.Awurfoŋgboŋ baŋ tu fo,meeŋ wora fo eyurto.27 Tɔrɔ nɛ awurfoŋbeeŋ ba fo sofanɛ afugboŋ ka berm bar etɔrɔnɛ ebesa nɛ kebaawɔtɔ kekra na.28 Loŋ be saŋɛ na,feeŋ shu n tre ma, kanyiasheŋ,ama m maaŋ tuge fo.Feeŋ fin ma kenishiperesoama fo maaŋ wu ma.29 Fo yɛ kenyi maŋ la shɛŋnseŋ kini keworaEnyɛnpe Ebɔrɛ kasonu.30 Fo kini ma kasotojinsaa maŋ shin nɛn niŋi fo ekpa.31 Amoso feeŋ jikusɔ nɛ fo du na be asɔrso,nɛ fo gbagba be aworbie kilgi a bishi fo.32 Ewulpo be kawulie naa bar mo luwu,nɛ kekini kenyi be kekoya malɛbee yɛr esa kemur to.33 Ama esa kama nɛ e beewora ma kasonu beeŋ nya kekuŋ.E maaŋ ba lɔ kufufanɛ kusɔ lubi ko beeŋ wora mo.”

Kanyiasheŋ be tɔnɔ be asheŋ21 M pibinyɛn,baa koya asɔ nɛ mee ŋini fonsaa nyiŋi asɔ nɛ ŋ kaŋɛ fanɛfo baa wora na saŋkikɛ.2 Baa bugi asoea koya kanyiasheŋnsaa pin asheŋ to.3 Baa kɔ a fin kenyinɛ asheŋ be kepinto.4 Baa fin kenyi kenishiperesofanɛ kananɛ feeŋ fin gbitinɛ yawu kpakpasobe asɔ nɛ a ŋana na.5 Fo wora loŋ,kumo ere feeŋ pinkusɔ nɛ k la kabɔrɛŋanansaa tiŋ a pin Ebɔrɛ be asheŋ to.6 Ŋkpal manɛ so,Enyɛnpe Ebɔrɛ nae naa sa kanyiasheŋ.Mo kutɔ nɛ kenyinɛ asheŋ be kepinto bee shi.7 Mo e naa chɛ basa nɛbaa wora asheŋ niŋiso tonsaa kuŋ bumo.8 Mo e naa kuŋ basa nɛbaa wora asheŋ nɛ a daga,nsaa ŋini bekama nɛ baa shuŋ monɛ kagbene koŋwule na ekpa.9 Nɛ fee nu ma mmalga,feeŋ pin kusɔ nɛ k walɛnɛ kusɔ nɛ k niŋi ekpanɛ kusɔ nɛ k daga fanɛfo baa wora.10 Kanyiasheŋ beeŋ lurim bɔlɔ fo to,nɛ fo kenyi e bɔlɔ fo kenishi.11 Fo lakal nɛ asheŋ be kepintobeeŋ baa kuŋ fo.12 Kanyiasheŋ e naŋ kuŋ foashi asheŋ lubi be kewora to;nseŋ mɔlga fo ashi basa nɛbumo be mmalga bee bar asheŋ to.13 Loŋ be basa e kinikebaawɔtɔ niŋisonsaa wɔ tentembiri be alubibe kebaawɔtɔ to na.14 Bumo, nɛ alubi be keworabee wora ebelnɛ bumo be ŋgbenebee fuli alubi so na.15 Bumo be asheŋ worasoe maa bɔla ekpa,nɛ esa maaŋ tiŋ n yirda bumo na.16 Kanyiasheŋ beeŋ mɔlga foashi beche nɛ baa larbumo kulana be mmana ta kɔnɔ belbelsoa fule benyɛn a ji na kutɔ.17 Loŋ be bechee naa yigebumo be etumbanyɛnnsaa kplaŋ kakil to be ŋkre be kɔnɔnɛ b nase Ebɔrɛbe anishito na so na.18 Ekpa nɛ k bee yɔloŋ be beche pe nabee yɛr basa luwunɛ kemur to nna.19 Esa kama nɛ e yɔ loŋ be eche pemaŋ naa bɛta a yɔ epe,ŋko a bɔla ekpanɛ k bee yɛr esa ŋkpa to na.20 Amoso a daga fanɛ fo baa kutebasa lela be aworbi to nna;nsaa wɔ kebaawɔtɔ niŋi so to.21 Ŋkpal manɛ so basanɛ baa wora asheŋ niŋisonɛ basa nɛ b maŋ kɔ mpulɔe naaŋ nyaanyi be kasawule ere so a wɔtɔ.22 Ama Ebɔrɛ beeŋ lara basa lubinɛ basa nɛ b maa ji kashenteŋashi kasawule ere so.
         
            

         
      

   
      
         3
Mbrantiɛbia be kasotoji be asheŋ31 M pibinyɛn, sa maŋ kaŋ teŋasɔ nɛ mee ŋini fo na so.Baa nyiŋi asɔ nɛ mee kaŋɛ fo fanɛfo baa wora na saŋkikɛ.2 Asɔ nɛ mee ŋini fo nabeeŋ sa fo ŋkpa tenteŋ,nɛ nɛfa.3 Sa maŋ shin nɛ kebaayɛ a worae baa barga fo kikɛ.Chɛ kumo n shɛgafo kubɔ to fanɛ kubɔtoshembi,n shin nɛ k bɔlɔ fo kagbene toa dii efuli ashi fo kebaawɔtɔ to.4 Ŋkpal manɛ sonɛ fo baa wora loŋ,fo asheŋ beeŋ baa bɔlɔ Ebɔrɛnɛ dimɛdi kikɛ kenishi.5 Ta fo kagbene kikɛ nyamn yirda Enyɛnpe Ebɔrɛ na.Sa maa ta fo tama a deŋikusɔ nɛ fo nyi so.6 Baa nyiŋi Enyɛnpe Ebɔrɛ naashi kusɔ kama nɛ fee wora to,nɛ e baa lɔŋɛ ekpa nɛ fee bɔla sokananɛ k daga a sa fo.7 Sa maa fɛ fanɛfo nyi asheŋ ga.Baa nu a sa Enyɛnpe Ebɔrɛ nansaa gelge alubi.8 Nɛ fo baa wora loŋ,k beeŋ baa du fanɛkudur lela nna a chɛ fo,nsaa wushi fo eyur to be ebesa.9 Baa ta fo kanyanɛ fo sososo be adɔjibia bunyaŋ Enyɛnpe Ebɔrɛ na.10 Nɛ fee wora loŋ,fo mpuro beeŋ baa bɔlɔ a wurgenɛ fo nsapuya gbae baa bɔlɔasɔ nuuso popɔr a wurge.11 M pibinyɛn, sa maa kiniEnyɛnpe Ebɔrɛ na be kebelabe kasogbergeŋko mbe kefiɛso be keŋini.12 Ŋkpal manɛ so,basa nɛ Enyɛnpe Ebɔrɛ na bee shanɛ e bee niŋi ekpa,fanɛ kananɛ etutobee wora mo pibi shaso na.13 Kagbenefuli laekama nɛ e ki enyiashempo,ŋko ekama nɛ e nyaasheŋ be kepintobe nfɛra na peya nna.14 Ŋkpal manɛ sokanyiasheŋ kɔ tɔnɔa chɔ shuwa nɛ gbiti.15 Kanyiasheŋ kɔ tɔnɔa chɔ abitasɔ kikɛ.Fo maaŋ tiŋ n ta shɛŋ shɛŋm ber kanyiasheŋ.16 Kanyiasheŋ e naa saesa ŋkpa tenteŋ,nɛ kedamaya nɛ kemaŋkura.17 Kanyiasheŋ beeŋ sa fokebaawɔtɔ belbelso,nseŋ ŋini fo ekpa lelanɛ feeŋ baa bɔla so a wora asheŋashi fo kebaawɔtɔ to.18 Bekama nɛ b kɔ kanyiasheŋ na,be ŋgbene bee fuli bumo nna.Bumo be kanyiasheŋ bee sa bumoŋkpa tenteŋ nna.19 Enyɛnpe Ebɔrɛ be kanyiasheŋnɛ e ta n to durnya,nseŋ ta mbe kenyin wora awɔlpaanan yili kakpa nɛ a wɔ.20 Mbe kanyiasheŋe shin nɛ eboŋana bee shile,nɛ awɔlpa bee barbɔrɛchu kasawule so.21 M pibinyɛn,baa kɔ fo kanyiasheŋnɛ fo lakal to kpakpa.Sa maŋ shin nɛ a shile fo kikɛ.22 Ŋkpal manɛ so,amo e naŋ sa fokagbenefuli be ŋkpanɛ k wɔ ebel.23 Kanyiasheŋ nɛ lakalbeeŋ kuŋ fo,nɛ fo maaŋ foe ekpa.24 Kanyiasheŋ beeŋ shin nɛfo ya dese nɛ kufu e baa kɔ fo,ŋko a di a yeŋi a tiŋi.25 Ŋko a fɔŋ etɔrɔ purgisonɛ a bee kaa ba basa lubi sofanɛ afugboŋ na so.26 Enyɛnpe Ebɔrɛ nabeeŋ baa kuŋ fo ashi etɔrɔ to.E maaŋ shin nɛ fo tɔrkejigbelɛ kama to.27 Saŋkama nɛ feeŋ tiŋ,fo chɛ bekamanɛ baa fin kechɛto to.28 Nɛ feeŋ tiŋ n chɛ fo kurgepo to,fo chɛ mo to,sa maŋ shin nɛ e jonɛ kare e chɛ pɔɛŋ.29 Sa maa kre fo kurgeponɛ e yirda fo ŋkre lubi.30 Ŋko ŋ ku asheŋ n deŋiesa kama,nɛ e maŋ wora fo kulubi kikɛ.31 Sa maa yɛlgabasa lubi be aworbi,ŋko a worabumo be asheŋ woraso.32 Ŋkpal manɛ so,Enyɛnpe Ebɔrɛ na kishibasa nɛ baa wora alubi be asheŋ ga,ama e yirda basanɛ bumo be aworbi niŋi na bre nna.33 Enyɛnpe Ebɔrɛ na be shoduuwɔ basa lubi pe nna,nɛ mbe nɛfa malɛ wɔ basa lela pe.34 Mo nɛ basanɛ baa maŋ bumo be amu somaŋ kɔ shɛŋ,ama e bee shu basanɛ baa bar bumo be amu asebre so nna.35 Benyiashempo bee nyaketre lela nna,ama bewulpo brebee ji nyɔmɔ nnaa ti bumo be anishinyɔr so.

Tɔnɔ nɛ kanyiasheŋ kɔ be asheŋ;41 Ma mbinyɛnso,men baa nu asɔ nɛ,men tuto bee ŋini menyi na;men baa bugi asoe a nu amo,saŋɛ so menyeeŋ pin amo to nɛnɛ.2 Asɔ nɛ a walɛnɛ mee ŋini menyi;amoso men baa nyiŋi amo.3 Ŋ kaa daa la kebibinsaa la n tutonɛ n nio be ebinyɛn koŋwule na,4 n tuto daa ŋini maasheŋ nna a kaŋɛ ma le:“Baa nyiŋi asɔ nɛ mee kaŋɛ na,nsaa maa teŋ amo so.Baa bɛ asɔ nɛ mee kaŋɛfo na so nseŋ nya ŋkpa tenteŋ.5 Nya kanyiasheŋ nɛ lakal,n sa maŋ teŋ ŋko ŋ kplaŋasɔ nɛ ŋ kaŋɛ fo na so.6 Sa maŋ kplaŋ kanyiasheŋ so,nɛ k kuŋ fo,baa sha kumo, nɛ k baa keni fo so.7 Kanyiasheŋ e chɔkusɔ kama nyam,amoso fin kanyiasheŋ nɛ lakal.8 Baa sha kanyiasheŋnɛ k ta fo ŋ ki esa gboŋ.Pɛ kumo to kpakpanɛ k bar fo kemaŋkura.9 Kumo e naŋ ki fanɛ kemaŋkura,be kuwurwuro m buu fo.10 M pibinyɛn,kaŋ kusoe kenishipereson nu kusɔ nɛ mee kaŋɛ fo ere,nseŋ nya ŋkpa tenteŋ.11 Ŋ ŋini fo kanyiasheŋ,nɛ kananɛ feeŋ baa kɔkebaawɔtɔ niŋi so.12 Nɛ fo kɔ kanyiasheŋ,shɛŋ shɛŋ maaŋ kagle fo ekpa to.Fee shile gba fo maaŋ fiti n tɔr.13 Baa nyiŋi asɔ nɛ fokoya na saŋkikɛ,nsaa kɔ amo to kpakpa,ŋkpal manɛ so kusɔ nɛ fo koyae la fo ŋkpa.14 Sa maa yɔ mboŋ nɛbasa lubi bee yɔ,ŋko a koya basa lubibe aworbi.15 Baa gelge loŋ be ekpa,nseŋ lar alubi to.Kini alubi be kewora,nseŋ m pɛ fo ekpa a yɔ.16 Basa lubi brebaŋ maŋ wora kulubi,b maaŋ tiŋ n di.B maaŋ tiŋ n di nɛ b maŋ worakulubi ŋ gbiti esa ko.17 Asheŋ lubi nɛ kelantokɔ,du nna fanɛajibi nɛ nchu n sa bumo.18 Ama ekpa nɛ belelaworapobɔ so na bredu nna fanɛ karechɛ sobe epeŋi na.K bee fulto nna a ti sohale nɛ kare e ya chɛnɛ kaboŋ e fulto parr.19 Ama belubiworapo brebe ekpabiri to nna fanɛ tentembiri plɔ.Baa fiti a tɔr,ama b maa wu asɔ nɛ baa fiti na.20 M pibinyɛn, bugi asoenɛnɛ n nukusɔ nɛ mee kaŋɛ fo ere.Kaŋ kusoe n numa mmalga ere.21 Sa maŋ shin nɛma mmalga na e barga fo.Baa nyiŋi amonseŋ ta amo n wɔtɔfo kagbene to saŋkama.22 Ŋkpal manɛ so a beeŋ saesa kama nɛ e pin amo toŋkpa nɛ alenfia.23 Baa da fo nfɛra fɛso so,ŋkpal manɛ soamo e naa ŋini fo kebaawɔtɔ.24 Sa maŋ malga kusɔ kama nɛkashenteŋ maŋ wɔ kumo to.Fo nɛ efɛsheŋ nɛ mmalga nɛa bee shin nɛbasa bee wora a foe ekpae sa maa kɔ shɛŋ.25 Baa keni tenininseŋ ta kashenteŋjinɛ kebaa teŋ a worabe kebaawɔtɔ a yɔ anishito.Sa maŋ kaŋ shin nɛ anishinyɔr e ji fonɛ fo kurgi fo kumu n yuu to kikɛ.26 Baa chena a fɛ asheŋ nɛnɛ,nsaa kre kusɔ kamanɛ fee sha keworabe asheŋ nɛnɛpɔɛŋ nsaa wora kumo.Aloŋ nɛ kusɔ kama nɛ fee worabeeŋ nite nɛnɛ.27 Baa gelge kulubinsaa nite teteri,Sa maa kpele ekpaniŋiso na kikɛ.”

Kesakalea be keji be kefiɛso be asheŋ51 M pibinyɛn,bugi asoe nɛnɛ n numa kanyiasheŋbe mmalganɛ a bee sa lakal ere.2 Amo e naaŋ sa fo da lela,nseŋ shin nɛ fo mmalga e baaŋini fanɛ fo kɔ kenyi.3 Eche nɛ lar mo kul be kamanbe kɔnɔpurbibeeŋ tiŋ a du mɔlmɔlbifanɛ ŋku,nɛ kumo be kepipe e baa wɔ ebelfanɛ mushoŋchu na,4 ama fo baŋ di mo n loge,ebesa nɛ n daa nyi nnae naa bɛ kumo so.5 Fo bɛ mo soe beeŋ yɛr fo bubuni to,ŋkpal manɛ so ekpa nɛ e bɔ so nabee yɔ luwu to nna.6 E maŋ bɔ ekpa nɛk bee yɔ ŋkpa to na,ama mo alɛ maŋ nyi kumo be loŋ,ŋkpal manɛ soe maŋ kɔ epe.7 Amoso m pibinyɛn,bugi asoe nɛnɛ n nu.Sa maŋ teŋkusɔ nɛ mee kaŋɛ ere so.8 Baa gelge loŋ be beche na.Sa maa ji a taga bumo to kuraa.9 Nɛ mannɛ aloŋ, feeŋ paŋfo bunyaŋ nɛ kemaŋkura,nɛ basa lubie nya ekpa m mɔ Juwebi;10 nɛ befɔ e ta asɔ lelanɛ fo gben n nya na kikɛ.11 Fo ŋkpa be lalaloge,feeŋ dese a shuto,nɛ fo eleŋ nɛ eyur kikɛe fo amo be ekar.12 Loŋ be jemanɛ na sonɛ fo kaŋɛ le:“Manɛ e ba nɛ n daa maŋ koya?Manɛ nna nɛm maŋ shuli n sɔ keŋini?13 N daa maŋ nu n sama beŋinipoana;n daŋ kplaŋ bumo so nna.14 Kabre ma e ŋababasa kikɛ be anishito na!15 Amoso shin nɛ fo laŋ to be ajibie baa kukwe fo.16 Mbia nɛ fo nɛ bejipochebeeŋ kurge na,maaŋ lar tɔnɔ n sa fo.17 Shin nɛ fo gbagba be mbiae daŋ n chɛ fo to,mannɛ basa pɔtɛ be mbia.18 Amoso shin nɛ fo kagbenee baa fulifo kebiato be eche so.Shin nɛ mbe asheŋe baa par fo.19 E walɛ kebita nnaa du shreembi fanɛ chibir na,amoso shin nɛ mbekebita e baa sa fo kagbenefuli.Shin nɛ mbe kashae baa bɔlɔ fo kenishi.20 M pibinyɛn, manɛ e banɛ fee ta fo kashan ya kaa sa eche pɔtɛ?Manɛ e ba nɛ enyɛn kobe eche be kebitabee par fo a chɔ fo eche peya?21 Enyɛnpe Ebɔrɛ nabee wu kusɔ kamanɛ fee wora.Kaplɛkama nɛ fee yɔe bee wu fo.22 Esa lubi be alubidu fanɛ kegba,nɛ mo gbagbabee kilgi a tɔr tonɛ k bee pɛ mo nna.23 Loŋ be basa bee wu nnaŋkpal b ka maŋ kɔ kamootiŋ so.Bumo gbagba be kawulisheŋe naa yɛr bumo nchaŋ to.”

Kawulisheŋ be asheŋ61 M pibinyɛn,nɛ fo nase kɔnɔfanɛ feeŋ yiliesa ko be katelamuŋ ka mbe kukɔ bre,2 fo gbagba be kɔnɔ tobe mmalga kre fo nna na;nɛ fo kɔnɔ naseso nae kilgi m pɛ fo.3 M pibinyɛn, ŋkpal fo ka tɔramodoŋwura be enɔ to so,kananɛ feeŋ wora n nyafo kumu nde.Nya manaŋ n ya kuleamodoŋwura fanɛe ta kukɔ na m paŋ fo.4 Sa maŋ ta loŋ be kesheŋ nan wora ewɔji,ŋko ŋ kplaŋ kumo soa dese a di.5 Wora ania n larkesheŋ na to manaŋ,fanɛ kananɛ kusɔbɔyaŋko kabuibi nɛ e wɔkejigbelɛ to bee wu ekpamponsaa kɔ a finkumɔlga kumo be kumu na.6 Betɔlpo, men kenikananɛ atutulombibee wora asheŋ so,ŋ koya kebaawɔtɔ.7 B maŋ kɔ bejuŋkparpoŋko bewuraŋko basa nɛ baa ji bumobe edemu a sa bumo,8 ŋkeshin nɛ bumo alɛ bee finbumo be ajibi ketarso nnaa yili pɔɛŋ nɛ kechali e fo.9 Etɔlpo, nuso be ewushinɛ fee sha nɛ fo wushi?Saŋɛ mo nɛ feeŋ tiŋi edi toŋ koso n shuŋ?10 Kusɔ nɛ etɔlpo bee kaa kaŋɛe la fanɛ;shin nɛ n di gbrɛbi,ŋko shin nɛ n chenan wushi gbrɛbi.11 Ama saŋɛ nɛ e dese a di nanɛ ketir bee nyaŋ moa wɔtɔ fanɛbeyu ka ta adoŋsɔ ŋ kuŋesa ekpa n suge mbe asɔ na.12 Basa lubi nɛ basa fuloŋe naa nite a ku efɛ.13 Baa kaa wora basaanishi nnaŋko a ta bumo be eyur be mbaa malga basa kutɔa fule bumo.14 Baa wora loŋ nnansaa kɔ nfɛra lubi a kre asheŋa bar kebagatobasa to kaplɛkama.15 Ŋkpal loŋ sotɔrɔ nɛ k bee yɛr basakemur to na,beeŋ tɔr bumo som mur bumosaŋɛ nɛ b maa tama kumo na.16 Asɔ ashunu nɛ Enyɛnpe Ebɔrɛkishi ga na nde:17 Kamoowunɛ kudonduloŋ fɛponɛ enɔ nɛ k bee mɔbasa nɛ b maŋ wora n da so,18 nɛ nfɛra fɛso lubinɛ basa nɛ alubi be keworamaa choŋ bumo so19 nɛ shɛdajipo nɛ e bee ku efɛa deŋi abar sonɛ edebɔrpo nɛe bee ta beteri be amua ŋmɛa abar.Kesakalea be asheŋ20 M pibinyɛn, baa bɛkusɔ nɛ fo tuto kaŋɛ fo so,nsaa maa kplaŋ asɔ nɛfo nio ŋini fo so.21 Shin nɛ bumo be mmalgae baa wɔ fonfɛra to saŋkamafanɛ a ka la kubɔtoshembia di fo na.22 Shin nɛ a baa ŋini fo ekpa;nsaa kuŋ fo kanyɛso.Saŋkama nɛ fo di n tiŋi,fo shin nɛ a baa ji fo asoeto.23 Ŋkpal manɛ so fo nionɛ fo tuto be keŋinidu fanɛ kefulto nna n sa fo;nɛ bumo be kasogberge malɛbee sa fo kebaawɔtɔ lela.24 Bumo be keŋini nae naaŋ kuŋ foashi esa pɔtɛ be echebe kayɛlgabe mmalga belbelso to.25 Sa maŋ kpalloŋ be beche be kebita son yɛlga bumo;ŋko n shin nɛbumo be kayɛlga sobe kekeni fo,e shin nɛ fo sha bumo.26 Sakaleche be yawu maŋ fobodobodo be amansherbi so,ama esa be eche be kashabeeŋ tiŋ n shin nɛ fo luritɔrɔ gboŋgboŋi to.27 Esa beeŋ tiŋ n chɔɔ edɛn wɔtɔ mbe kusɔbuuso to,nɛ kusɔbuuso na maaŋ chɔɔ a?28 Ŋko esa beeŋ tiŋ n ta aya fuloŋn nite ajanwulɛ sonɛ a maaŋ chɔɔ mo a?29 To, loŋ koŋwule nanɛ k du n saesa kama nɛe di mo barkasa be eche.Esa kama nɛ e wora loŋmaaŋ paŋ kasogberge kikɛ.30 Basa maa sha beyu be asheŋ;hale eyu yuri ajibi n jiŋkpal akoŋ so gba,nɛ b pɛ mo,31 baaŋ gberge mo kusoen shin nɛ e ka kusɔ nɛe yur na be kukɔale ashunu.Hale kumo be loŋbeeŋ shin nɛ e paŋkusɔ nɛ e kɔ kikɛ gba,baaŋ shin nɛ e wora loŋ.32 Enyɛn kama nɛ e bee shamo braana be bechemaŋ kɔ nfɛra nna na.Mo alɛ gbagba be kumu nɛe baa jija na.33 Kebri nɛ ŋaba enaa jo loŋ be esa.Mo alɛ nɛ anishinyɔre naa baa la saŋkikɛ.34 Ŋkpal manɛ sokedata be agbo lubi ga,nɛ enyɛn bee bishikumo be kuwulea maa wu kuwɔr kuraa.35 Sheŋ malɛ maa tiŋ a kakedata be agbo be kukɔ.Kakɛ kama maŋ wɔtɔa wushi kedata be agbo.

Sakaleche be kasokpele be asheŋ71 M pibinyɛn,baa nyiŋi asɔ nɛ ŋ kaŋɛ fo na.Sa maŋ teŋ kusɔ nɛŋ kaŋɛ fo na so kikɛ.2 Baa wora asɔ nɛ ŋ kaŋɛ nanseŋ ji efute tenteŋ;Baa de so,nsaa bɛ ma keŋini na sofanɛ kananɛ esa bee kuŋkusɔ nɛ e bee sha ga na.3 Baa kɔ asɔ nɛŋ ŋini fo na to saŋkikɛ,n shin nɛ a baa wɔfo kagbene to.4 Ta kanyiasheŋ ŋki fanɛ fo sipoche,nseŋ ta lakal malɛŋ ki fo teri kpakpaso.5 Amo e naŋ kuŋ foashi fo braana be beche,nɛ beche nɛ b kɔkesakalea sobe mmalga belbelso to.Sakaleche be asheŋ6 Kachako nɛ n jule ŋ kenima ebu be tokuro to,7 n wu mbrantiɛbia damtanɛ b maa pin asheŋ tomanaŋ manaŋ,nseŋ keni bumo ton wu ewulpo ko.8 E daa na kubɔrbi so nnaa mata kakpanɛ eche ko daa wɔ,nseŋ bɔla eche na be kawu ase.9 Kaaseso e daa la,nɛ kaboŋ birito.10 Nɛ kache na mɛatokesakalea son lar n yɔ mo kutɔ.Mbe nfɛra daa yilkananɛ e beeŋ woran nya kabrantiɛbia na n yɔmbe laŋ to nna.11 Eche na daŋ paŋanishinyɔr nna,nsaa nite kubɔrbi so saŋkikɛa malga awɔrso.12 Saŋko e bee yilikebonfu ko to nna a jo,saŋko malɛ kubɔrbi so,saŋko malɛ kebɛ to.13 E ka ya tu kebinyɛnbi nanɛ e pɛ mo to,m pepe mbe kɔnɔpurbinseŋ keni mbe anishito diimbiŋ kaŋɛ le:14 “Kabre nɛ m mɔasɔbɔya n lara sarga;eblaŋ wɔ ma laŋ to.15 Amoso nɛ n lar a fin fonseŋ keni n wu fo nfe!16 Ma alɛ ta ljipt be efuli sobe ago peperbe asɔ deseso nnan deŋi ma gedo so.17 Nseŋ ta etulale nɛ baa tremir nɛ alowenɛ Sinamɔn naŋ ŋmenyaŋ kumo kikɛ so.18 Amoso, baa banɛ an ya sha abarnseŋ ji anyi be amuhale nɛ kare e ya chɛ.19 Ma kul maŋ wɔ epe,e yɔ kade wɔfɔ ko nna.20 E ta amansherbi damtanna n yɔ.Bɔkwe anyɔ pɔɛŋ e beeŋ ba.”21 Kache na tammalga belbelso nna,n fule mo, m pɛ monɛ e shuli n sa mo.22 Nseŋ bɛ mo so epul na tofanɛ kananɛ baa keta kusɔbɔyaa yɔ nɛ b ya mɔ,ŋko kananɛ chibir bee shile a lurikejigbelɛ to nɛ k bee pɛ kumo,23 nɛ b ya too ketanyembin wɔtɔ kumo be kagbene tom mɔ na.Kebinyɛnbi na daa du nna fanɛkabuibi nɛ e bee yɔkejigbelɛ to.E daa maŋ nyi fanɛkenishipere to nɛe bee yɔ na.24 Amoso, naniere,ma mbinyɛnsobi,men nu nfe.Men kaŋ kusoe n nukusɔ nɛ mee kaŋɛ ere.25 Men sa maŋ kaŋ shin nɛmen be ekamabe kagbene e yɔloŋ be eche so.Men sa maa saloŋ be beche kashuli.26 Eche na shin nɛbenyɛn damtapaŋ bumo be eyilikpa.Esa maaŋ tiŋ ŋ karga basanɛ e shin nɛ b mur.27 Fo baa yɔ mo pe,kumo ere luwu be ekpanɛ fo bɔ na.Mo pe e la ekpa shimbinɛ k bee yɔ luwu to.

Kanyiasheŋ ka walɛ be asheŋ81 Nu nfe,kanyiasheŋ e naa tre na.Lakal e naa kaŋɛ awɔrsofanɛ fo nu n sa mo na.2 K wɔ abee so nnanseŋ mata ekpakarnɛ ŋkpancheri.3 Kade be kabunagboŋnɛ baa bɔla a luri kade to naase nɛ k wɔ a tre a kaŋɛ:4 “Dimɛdi kikɛ nɛ e wɔkasawule so nɛ mee kaŋɛ na.5 Menyee wora abibisheŋ nna a?Men nya kenimufɛra.Men wuli nna ŋko?Men wora nfɛra.6 Men kaŋ kusoe n numa mmalga lela ere.Kusɔ kama nɛ ŋ kaŋɛ menyi naniŋi ekpa nna.7 Kashenteŋ nɛ mee ji,maa sha efɛ.8 Kusɔ kama nɛ ŋ kaŋɛla kashenteŋ nna,efɛ ŋko kafulesheŋ kikɛmaŋ wɔ kumo to.9 K baŋ di efuli nnan sa esa kama nɛe bee pin asheŋ to,nseŋ bugi to n sa esanɛ e kɔ kenyi.10 Lara ma keŋini erenseŋ yige gbiti.Baa fin kenyia chɔ shuwa lela.11 Kanyiasheŋ kɔ tɔnɔa chɔ abitasɔ kikɛ.Dimɛdi be kusɔ shaso kikɛmaaŋ tiŋ n ta kumo be kumum ber kanyiasheŋ.12 Ma, kanyiasheŋ,e naa sa asheŋ be kepin tonɛ kenyi nɛ demu be kejinɛ kumo be ekpa so be nfɛra.13 Enyɛnpe Ebɔrɛbe kesa bunyaŋe la alubi be kekishi.Kamoowu nɛ ŋkpensheŋ,nɛ asheŋ lubi nɛ efɛ be mmalgamaa par Ebɔrɛ kikɛ.14 Ma e naa kre ŋkrensaa wora a bɔlɔ so na.Ma e naa pin asheŋ to,nsaa kɔ eleŋ na.15 Ma e naa chɛ bewurjipo tonɛ baa keni bumo be efuliana so,nsaa chɛ bejuŋkparpo tonɛ baa wora mbra lela.16 Ma e naa chɛejuŋkparpo kikɛ tonɛ e bee juŋkpar basa.Ma e naa chɛ ekrachinɛ bewurjipo kikɛ to.17 Mee sha bumo nɛbaa sha ma nna.Esa kama nɛ e bee fin makenishipereso beeŋ wu ma.18 Ŋ kɔ kedamaya,nɛ kemaŋkura,nɛ anishito be keyɔ,nɛ kɔŋkɔŋ be kejibe kebaawɔtɔ nna a sa basa.19 Kusɔ nɛ feeŋ nya ma kutɔbɔ shuwanɛ gbiti lela.20 Ekpa niŋi so,nɛ kebaaji asheŋnɛ amo be ekpa sobe ekpa nɛ m bɔ.21 Mee sa bumo nɛ baa shama kedamaya nnansaa shin nɛ asɔ lela bee bɔlɔbumo be nwu.22 Ma nɛ Enyɛnpe Ebɔrɛ najuŋkpar n to.Dradra na kikɛ nɛ e to ma.23 Sososo kikɛ nɛ e to ma.N wɔtɔ nna pɔɛŋnɛ durnya fara.24 B kurge ma nna pɔɛŋnɛ etekuana kikɛ fara.Ŋ ka faranɛ nchu be abuye maŋ wɔtɔ.25 N wɔtɔ nna pɔɛŋnɛ Enyɛnpe Ebɔrɛ to abeegboŋ,n ta amo n yiliamo be eyilikpa.26 N wɔtɔ nna pɔɛŋ nɛEbɔrɛ to kasawule,nɛ sososo nɛ shishɛrnɛ kasawule dɔso.27 N wɔtɔ nna pɔɛŋ,nɛ e ta awɔlpa n yiliamo be kaboŋ,nseŋ yili kakpanɛ esa be kenishibeeŋ tiŋ n wun ya tar ashi teku so.28 N wɔtɔ nna pɔɛŋnɛ e ta abɔrɛwɔlpan wɔtɔ esoso,nseŋ bugi nchu n wɔtɔ teku to,29 nseŋ ponte ŋ kaŋɛ nchu nafanɛ a sa maŋ bɔlɔ n diia chɔ kananɛ e kaŋɛ amosaŋɛ nɛ e tɔldurnya be gbaltɔlase na.30 N daa wɔ mo kutɔ nna fanɛesa nɛ e nyi asɔ be kewora,nsaa chɛ mo to a lɔŋɛ asɔnsaa du fanɛ kebibi.Ma kagbene bee fuli ma nnaashi mbe anishito,nɛ ma alɛ bee sa mokagbenefuli kachɛ kama.31 Ma kagbene fuli durnya so,nɛ basa nɛ b wɔ kumo to be asheŋbee bɔlɔ ma kenishi ga.32 Naniere, mbifɔlbi,men kaŋ kusoe n nu,Men wora asɔ nɛŋ kaŋɛ ere nɛ a shin nɛmen be ŋgbene e fuli menyi.33 Men nu kusɔ nɛ meeŋini menyi ere,nseŋ nya kanyiasheŋ.Men sa maŋ kplaŋ kumo so.34 Bekama nɛ baa bama laŋ to m ba kaa chenama kabuna to,a jo a nu ma mmalga nabe ŋgbene beeŋ fuli bumo.35 Bekama nɛ b nya ma,nya ŋkpa;nɛ Enyɛnpe Ebɔrɛ malɛbe kagbene fuli bumo so.36 Bekama nɛ b maŋ nya ma brebee tɔrɔ bumo be amu nna.Ekama nɛ e kishi mabee sha luwu nna na.”

Kanyiasheŋ nɛ kawuli be asheŋ91 Kanyiasheŋ pɔr kumo be ebu nnan yili eshabɔrɛ ashunu so.2 Nseŋ shin nɛ b mɔkusɔbɔya n wora kejigboŋ;nseŋ ta asɔnɛ amo be efɛa bee dufɛ viimn wɔtɔ nsa to n yili.3 Nseŋ shuŋi mbe mbita fanɛb ya yili kade be mboŋ jeŋgreŋm ponte n tre basa ŋ kaŋɛ:4 “Menyi nɛ men maa pin asheŋ tomanaŋ manaŋ na e luri m ba.”Nseŋ kaŋɛ bewulpo malɛ le:5 “Men ba ji ma ajibinseŋ nu nsa belbelsonɛ n wora n yili na.6 Men lar basa nɛb maa pin asheŋ tomanaŋ manaŋ na be katuŋ tonseŋ ji efute.Men shin nɛ asheŋ be kepin toe baa ŋini menyi ekpa.”7 Fo baa ŋini esa nɛe kɔ mpuchi ekpa,katege nɛ fee fin a sa fo kumu na.Nɛ fo fiɛ esa lubi so,feeŋ luri tɔrɔ to.8 Sa maŋ kaŋ fiɛesa nɛ e bee puchi so,fo baŋ wora loŋ,e beeŋ kishi fo.Ama fo baŋ ŋini enyiashempo breekpa e beeŋ sa fo bunyaŋ.9 Kusɔ kama nɛ fokaŋɛ enyiashempo,bee sa mo kanyiasheŋ nna a ti so.Kusɔ kama malɛnɛ fo kaŋɛ basa nɛbaa wora asheŋ niŋiso,bee sa bumo kenyi nna a ti so.10 Nɛ fee sha kanyiasheŋ,fo fara a ŋana Enyɛnpe Ebɔrɛ.Nɛ fo baa nyi Ebɔrɛ cheembi na,feeŋ baa pin asheŋ to.11 Kanyiasheŋ beeŋ shin nɛfo ŋkpa e teŋi so.12 Fo nyiasheŋ,feeŋ ji kumo be tɔnɔ;Fo kpal kamoowusoŋ kini kanyiasheŋfeeŋ ji awurfoŋ.13 Kawuli du fanɛeche nɛ e maa pinasheŋ to manaŋ manaŋnsaa da asheŋ a wea abar to nna.14 E bee chena mbe kabuna toashi kaboŋ jeŋgreŋ nɛbaaŋ wu mo nna,15 a tre a kaŋɛ basa nɛ baa choŋ le:16 “Basa nɛ b maa pinasheŋ to manaŋ manaŋ,e luri m ba.”Nsaa kaŋɛ bewulpo malɛ le:17 “Keyuri nchu wɔ ebel,ama ajibi nɛ fo ŋana n jie wɔ ebel a chɔ amo”18 Basa nɛ baa nu mbe kafulesheŋmaŋ nyi fanɛbekama nɛ b luri mbe laŋ to kikɛbee yɔ bubuni to nna.

Ewura Sɔlɔmɔn be aŋasa101 Ewura Sɔlɔmɔn be aŋasa nde:Kebia nyiashempobee bar mo tuto nɛ mo niokumu saŋɛ nna,ama kebia wulpo brebee wɔtɔ bumo ebesa to nna.2 Kapuni be kedamayamaa lar tɔnɔ a sa esaama kashenteŋji brebee mɔlga esa be ŋkpa nna.3 Enyɛnpe Ebɔrɛ maaŋ shin nɛbasa lela e di akoŋ,Mo alɛ maaŋ shin nɛalubiworapoana e nyakusɔ nɛ baa sha.4 Ntɔl bee bar esa ketir nna,ama kepere kenishi n shuŋbre bee shin nɛ esa beedii dama nna.5 Enyiashempo bee teŋiasɔ saŋɛ nɛ a bel nna,ama k la anishinyɔr nna fanɛesa e baa dese a dikasɔteŋi be jemanɛ.6 Basa lela bee nya nɛfa nna;ama nfɛra lubi e ŋanaa wɔ esa lubibe mmalga be kaman.7 Basa lela be alela sonɛ baa nyiŋi bumo,ama b maa nyiŋibelubiwurapo bre kikɛ.8 Basa nɛ b kɔ lakalbee sɔ kasotoji nna,ama basa nɛ baa malgakawuliso bremaa chɛr nsaa tɔr.9 Beshenteŋjipo bee nya kekuŋ nna,nɛ shɛŋ maa gbuŋgbuŋ bumo;ama kebirkɔnshiwura be asheŋbeeŋ lar efuli.10 Esa nɛ e bee dɔa buu kashenteŋ sobee wɔtɔ basa ebesa to nna,ama esa nɛ e maa fɛ nfɛrapɔɛŋ nsaa malgamaa chɛr nsaa tɔr.11 Esa lela be mmalga du fanɛkebuye nna a sa ŋkpa,ama kamɔ be nfɛra lubie ŋana a wɔ esa lubibe mmalga be kaman.12 Kekishi bee bar kamɔrɔjinɛ kebagato nna,ama kasha bre bee kplaŋaworandeso kikɛ so nna.13 Esa be mmalga e naa ŋini fanɛe la enyiashempo,ama ewulpo bredaga kasogberge nna.14 Enyiashempo bee fin kenyi nnaa ti so saŋkikɛ,ama ewulpo be mmalgae naa da mo a lɛ.15 Kedamaya bee kuŋdamawuraana nnafanɛ kananɛ baa pɔr egbala kuŋ kade na,ama ketir bre maa kuŋ betirpo.16 Alela be kakɔkae la ŋkpa tenteŋ,ama alubi bre bee shin nɛesa bee wora alubi nna a ti so.17 Basa nɛ baa shuli a sɔ keŋinibe kasogberge beeŋ ji efute,ama bumo nɛ b maa shulikewora n jija brebe lalaloge maa kaa walɛ.18 Esa kama nɛ kekishi wɔ mo tola efɛpo nna.Ewulpo e naa tab yɛ b yɛ a shuŋ.19 Fo baa malga gafo maa kra malga a foe.Nɛ fo nyi asheŋfo maaŋ baa malga ga.20 Esa lela be mmalgadu fanɛ gbiti nna,ama esa lubi maa saesa nfɛra nɛ k kɔ tɔnɔ.21 Esa lela be mmalgakɔ tɔnɔ nna n sa basa damta,ama kawuli beeŋ tiŋ m mɔ fo.22 Enyɛnpe Ebɔrɛ e naa taesa e ki damawura.Kepere kenishi n shuŋmaaŋ tiŋ n shin nɛ fo dii dama.23 Ewulpo nɛ alubi be keworabee wora ebel.Kanyiasheŋ e naa par benyipo bre.24 Basa nɛ baa wora asheŋ niŋisobee nya kusɔ nɛ baa sha nna,ama kusɔ nɛ belubiworapo bremaa sha nɛ baa nya ga.25 Afugboŋ bee ba nnam ba kaa ber alubiworapoana a lɛ,ama beshenteŋjipo brebee nya kumɔlga nna saŋkama.26 Sa maŋ shin nɛ etɔlpoe wora shɛŋ n sa fo,mbe asheŋ wora so kikɛdu nna fanɛ fo ka ji dorobinɛ anyi bee nyiri fo;ŋko edishi ka luri fo anishito nna.27 Wora Enyɛnpe Ebɔrɛ na kasonunseŋ ji efute n chɛr.Kumu kpakpasowurabee wu nna nɛ mbe saŋɛ maŋ naŋ fo.28 Basa lela be kanyabee bar kagbenefuli nna,ama belubiworapo bremaaŋ nya kusɔ nɛ baa tama kikɛ.29 Enyɛnpe Ebɔrɛbee kuŋ beshenteŋjipo nna,nsaa mur bumo nɛbaa wora alubi.30 Basa nɛ baa wora asheŋ nɛ a niŋibee nya kekuŋsaŋkikɛ nna,ama belubiworapo bremaaŋ ji efute n chɛr kasawule so.31 Basa nɛ baa wora asheŋ nɛ a niŋibee malgakanyiasheŋ be mmalga nna,ama baaŋ kuŋmmalga lubi wora bre ekpa.32 Basa nɛ baa wora asheŋ nɛ a niŋie nyi asheŋ lelanɛ a daga kemalga,ama asheŋ besaso nɛ belubiworapobre bee malga saŋkama.

111 Enyɛnpe Ebɔrɛ kishikapuni be kasɔkarga ga.Kasɔkarga nɛ k bɔla ekpae naa fuli mbe kagbene.2 Kamoowuwuraana maa chɛrnsaa ji anishinyɔr.Kamubrase brebee sa esa kanyiasheŋ nna.3 Basa lela be kashenteŋjie naa kuŋ bumo.Basa nɛ esa maaŋ tiŋ n yirda bregbagba be kebirkɔnshie naa mur bumo.4 Kedamaya maaŋ ba kɔ tɔnɔn sa fo gbagba fo kaluwuachɛ,ama kashenteŋji brebeeŋ tiŋ m mɔlga fo ŋkpa.5 Kashenteŋji bee shin nɛkebaawɔtɔ bee ki pɔpɔtɔ nnaa sa esa lela,ama belubiworapo bregbagba e naa da bumo amu a lɛ.6 Kecheembiya e naamɔlga beshenteŋjipo,ama basa nɛ esa maaŋ tiŋ n yirda bregbagba be kejimunie naa ki kejigbelɛ a pɛ bumo.7 Belubiworapo nɛ tama e naa wu,nɛ bumo be yirdanɛ k deŋ bumo be kedamaya soe ki fuloŋ.8 Basa cheembi bee nya kekuŋashi tɔrɔ nɛ k bee babelubiworapo so na to nna.9 Basa nɛ b maa ŋana Ebɔrɛ be mmalgabeeŋ tiŋ n yɛr esa kemur to,ama basa cheembibe kanyiasheŋ be mmalgabee sa esa kumɔlga nna.10 Beshenteŋjipo baŋ dii dama,bumo be kade to ebi kikɛ be ŋgbenebee fuli bumo nna.Alubiworapo malɛ baŋ wumbe kade to ebi be ŋgbenebee fuli bumo nna.11 Basa cheembi be nɛfabee maŋ bumo be kade so nna,ama basa lubi bre be mmalgabee mur bumo be kade nna.12 Ewulpo e naa ji beko be asheŋ,enyiashempo bre bee loto nna.13 Esheŋjipo kikɛ maŋ kɔ ashiri,ama feeŋ tiŋ n yirdaesa nɛ basa bee sa yirda bre.14 Efuli nɛ k maŋ kɔbejuŋkparpo nyiashempobee mur nna;ama besoetojipo damtabee kuŋ efuli nna.15 Nɛ fo yili kajinamun sa esa nɛ fo maŋ nyi,feeŋ wora n daa nyi nna.Amoso sa maŋ ta fo kumu m baga nfɔl.16 Eche nɛ e bee bugi enɔ a kɛbee nya kemaŋkura nna,ama eche nɛ e maŋ kɔ da brebee bar anishinyɔr nna.Etɔlpo maaŋ dii dama kikɛ,ama basa nɛ baa pere kenishi a shuŋ brebeeŋ dii dama.17 Nɛ fee wora kelelafo kumu nɛ fee wora a sa.Nɛ basa be awurfoŋ bee wora fo ebel,fo alɛ gba beeŋ luri tɔrɔ to.18 Belubiworapo maa nya tɔnɔ kikɛ,ama esa nɛ e bee wora kelela bremaaŋ paŋ kumo be tɔnɔ kikɛ.19 Esa kama nɛ e yilimbe kagbene to fanɛe beeŋ wora kelela beeŋ ji efute tenteŋ,ama esa kama nɛ e yilimbe kagbene to fanɛe beeŋ wora alubi bremaaŋ ji efute n chɛr kikɛ.20 Enyɛnpe Ebɔrɛ kishinfɛra lubiwura ga,ama e bee sha bekamanɛ baa wora asheŋ lela bre ga.21 K baa dese nna geeŋ fanɛbaaŋ gberge belubiworapo kusoe,ama bekama nɛ baa woraasheŋ niŋiso brebeeŋ gelge kasogberge.22 Eche nɛ e walɛ kebitansaa maŋ kɔ dadu fanɛ shuwa be kepinibi nnaashi preku be kamuna to.23 Asɔ kama nɛ basa lela bee finbee ki asɔ lela nna.Ama belubiworapo bre baŋ nya asɔk bee pɛ basa agbo nna.24 Kakɛ maa loge asɔ.Beko bee kɛ ga,bumo alɛ nsaa dii dama saŋkikɛ,nɛ beko malɛ kɔ miri gansaa la betirpo saŋkikɛ.25 Fo baa bugi enɔ a kɛfeeŋ dii dama.Chɛ beko tonɛ beko malɛ e chɛ fo to.26 Basa bee sho bumonɛ baa ti ajibi so a yili fanɛamo be yawu e di pɔɛŋ nɛ b fa nakɔnɔ nna,nsaa chɔrɔ bekama nɛ baa faamo saŋkikɛ na.27 Esa kama nɛ e bee fin asheŋ lelabee nya asheŋ lela nna,nɛ asheŋ lubi malɛ bee tuekama nɛ e bee fin asheŋ lubi.28 Bekama nɛ b tabumo be tama n deŋibumo be kanya sobeeŋ gbaŋgbaŋ n tɔrfanɛ ketarso be afantaŋ,ama basa cheembi brebeeŋ baa purge afantaŋ popɔrfanɛ kechaliso be ndibi nna saŋkama.29 Bekama nɛ baa fin asheŋ lubia ba bumo be laŋ to ebi somaaŋ nya kapetɛ n ji kikɛ.Bewulpo malɛ beeŋ baa labenyiashempo be anya nna saŋkama.30 Kecheembiya bee sa ŋkpa nna,ama kumu kpakpasobe kebaawɔtɔ bre bee mɔ nna.31 Nɛ basa lela bee nyakelela be kakɔka durnya ere to,kumo ere kashenteŋto,basa lubi gba beeŋ nya kasogberge.

121 Ekama nɛ e bee sha keniŋibee nya kenyi nna.Ama ekama nɛ e kishi keniŋila ewulpo nna.2 Enyɛnpe Ebɔrɛ be kagbenebee fuli basa lela so nna,ama e maa sa bekamanɛ baa kre asheŋ lubi brekashuli kikɛ.3 Kumu kpakpaso be asheŋ worasomaa kuŋ esa,ama kecheembiya brebee shin nɛ esabee yili to kiŋkiŋ nna.4 Eche nɛ e kɔ da lelabee bar mo kul kamusaŋɛnɛ kagbenefuli nna,ama eche nɛ e bee wɔtɔmo kul anishinyɔr to bredu fanɛ kɔrtɔ lubi nna.5 Beshenteŋjipo bee wora asheŋnɛ amo be ekpa so nna,ama belubiworapo brebee fule basa nna.6 Belubiworapo be mmalgabee bar kamɔ nna,ama basa cheembi bre be mmalgabee lara esa eyilikpa lubi to nna.7 Belubiworapo baŋ tɔr,bumo nɛ bumo kanaŋ kikɛbee mur nna,ama basa cheembi brebe kanaŋ wɔtɔ nna mbaanaayɔ.8 Esa be kanyiasheŋe naa sa mo kechɔrɔ,nɛ kawulisheŋ malɛbee shin nɛ baa keni esa jiga.9 Kebaa la ebɔlpo a shuŋ a jibɔ keta fo kumu n yilieyilikpagboŋ nsaa di akoŋ.10 Basa lela bee kenibumo be asɔbɔya gba so nɛnɛ nna,ama basa lubi brebe shɛŋ maŋ wɔbumo be asɔbɔya to.11 Bedɔpo nɛ b pere kenishi a shuŋmaaŋ paŋ kusɔ jiso kikɛ,ewulpo e naa jija saŋɛa bɛ asheŋ fuloŋ so.12 Belubiworapo bee kɔ nna a finalubi be kewora,ama basa cheembi bremur achin nnan yili fanɛ ndibi,a maa gbuŋgbuŋ to kikɛ.13 Belubiworapo gbagba be mmalgae naa kilgi a kre bumo,ama beshenteŋjipo brebee lara bumo be amu asheŋ to nna.14 Feeŋ nya kusɔ kamanɛ fo wora ŋko ŋ kaŋɛ be tɔnɔ.15 Ewulpo nawulee naa fɛ fanɛe kɔ kashenteŋ nna saŋkama.Enyiashempo brebee kaŋ kusoe nna a nu kasotoji.16 Ewulpo e naa nya agbo a puŋi kɔnɔ.Enyiashempo brebee kplaŋ katege so nna.17 Fo baŋ ji kashenteŋ,basa bee wora asheŋ a niŋi ekpa nna,ama efɛ bre bee shin nɛ basabee wora asheŋ a gbɛto nna.18 Esa nɛ e maa fɛ nfɛrapɔɛŋ nsaa malgabe mmalga bee besa nna fanɛb ka ŋe esa kasaŋɛ nna,ama enyiashempo be mmalga brebee wushi ebesa nna.19 Efɛ maa chɛr nsaa fo ekar,ama kashenteŋ brewɔtɔ nna mbaanaayɔ.20 Efɛ e wɔ basa nɛ baa kreasheŋ lubi be nfɛra to,ama bekama nɛ baa kre asheŋ lela brekɔ kagbenefuli nna.21 Asheŋ lubi maa tiŋ a tubasa lela,ama belubiworapo bremaaŋ gelge tɔrɔ kikɛ.22 Enyɛnpe Ebɔrɛ kishi befɛpobe asheŋ ga,ama mbe kagbene bee fulibekama nɛ baa ji kashenteŋ so nna.23 Enyiashempo bee tambe kenyi nna a ŋana,ama ewulpo brebee shin nɛ mbe kawulibee di efuli nna.24 Basa nɛ baa pere kenishi a shuŋe naŋ ji kuwura;ntɔl bre bee ta esa nnaa ki kenya.25 Kafɔŋ beeŋ tiŋ n shin nɛfo paŋ kagbenefuli,ama kamalga lelabee leŋ basa to nna.26 Basa cheembi bee ŋinibumo teriana ekpa lela nna,ama belubiworapo brebe ekpa bee yɛr bumokefoe to nna.27 Etɔlpo maa nyakusɔ nɛ e bee sha kikɛ,ama esa nɛ e bee pere kenishia shuŋ bre beeŋ pɛ mbe anishibe kabuibi.28 Kecheembiya be ekpae kɔ ŋkpa,luwu maŋ wɔ kumo beekpa to kikɛ.

131 Kebia nyiashempo kikɛbee kaŋ kusoe nna a numo tuto be keŋini,ama kumukpakpasowura bremaa shuli a sɔ keŋini.2 Basa lela be mmalgae naa ka bumo kukɔ,basa lubi bre be kusɔ nɛ baa sha e lakebaa tintiŋ basa a wɔtɔalubi be kewora to.3 Esa nɛ e bee tiŋ a ketambe kudonduloŋbeeŋ kuŋ mbe ŋkpa,ama esa nɛ mbe kɔnɔmaŋ kɔ kemɔrɛbibee mur mbe kumu nna.4 Etɔlpo bee yɛlga kusɔ gba,jiga nna,e maaŋ tiŋ n nya kumo,ama esa kama nɛ e bee pere kenishia shuŋ brebeeŋ tiŋ n nya kusɔ kamanɛ e bee sha.5 Esa cheembi kikɛkishi kafulesheŋ nna,ama basa lubi brebe aworbi bee bar bumoanishinyɔr nɛ nyɔmu nna.6 Kebaawora asheŋ niŋisobee kuŋ esa niŋiso nna,ama alubi brebee da basa lubi nna a lɛ.7 Basa ko bee ta bumo be amu nnafanɛ damawuraana,ama bumo alɛ maŋ kɔ shɛŋ.Beko malɛ bee ta bumo be amunna fanɛ betirpo,bumo alɛ nsaa la damawuraana kashenteŋto.8 Saŋko, damawuraana bee kaa tabumo be kanya nnaa kuŋ bumo be amu,ama betirpo bremaa kaa luri loŋ be asheŋ to.9 Basa cheembi du fanɛkefulto nɛ k bee nyaŋɛnsaa nyɛkpɛ saŋkama nna,ama basa lubi bre du fanɛfitila nɛ k bee mɔrɛa shin nɛ k duŋ nna.10 Kamoowu bee baresa tɔrɔ nna.Enyiashempo brebee fin kasotoji nna.11 Ekpa lubi so be kanyamaa chɛr nsaa loge.Ama esa kama nɛ e bee fingbrɛgbrɛbi be kanya bee ti sosaŋkama nna.12 Tama nɛ k bee chɛrpɔɛŋ nsaa babee shin nɛ esabe aba bee pɔ mo nna,ama esa baa nyakusɔ nɛ e bee fin,k bee bar mo kagbenefuli nna.13 Esa nɛ e bee kini kasotoji lelabee wɔtɔ mbe kumu tɔrɔ to nna,ama emo nɛ e bee shulia sɔ kasotoji brebee nya kumo be tɔnɔ nna.14 Benyiashempo be keŋinidu fanɛ ŋkpa be kebuye nna,a chɛ esa to nɛe bee gelge luwu be kenishipere.15 Esa nɛ e bee nase asheŋamo be edesekpabee nya kemaŋkura nna,ama esa nɛ e paŋ lakal brewɔ ekpa nɛ k bee yɔkemur to so nna.16 Enyiashempo bee fɛ nfɛra nnapɔɛŋ nsaa wora asheŋ,ama ewulpo bre bee tambe kawulisheŋnna a deŋi kelafa so.17 Kabɔ wulpo e naa barkebagato,ama kabɔ nɛ e bee jikashenteŋ brebee bar kayurwushi nna.18 Esa kama nɛ e bee kplaŋkeŋini so monɛ ketir nɛ anishinyɔre naa baa la,ama ekama nɛ e bee shulia sɔ keŋini brebee nya kemaŋkura nna.19 Kenya kusɔ nɛ esa bee shawɔ ebel nna nsaa wushi kagbene.Bewulpo nawule e naa kinikechɛrga ashi alubi to.20 Esa kama nɛe bee tu benyiashempo a nitebee ki enyiashempo nna,ama esa nɛ mo nɛbewulpo bee wora asheŋ brebee luri tɔrɔ to nna.21 Kumu lubi e ju a buualubiworapoana so,ama basa nɛ baa woraasheŋ niŋiso brebe kakɔka la kumulela nna.22 Basa lela bee yige kapetɛ nnaa yili bumo be kaman to ebi,ama belubiworapo brebee fin asɔ nna a yilibasa nɛ baa wora asheŋ niŋiso.23 Etirpo be kasawulebeeŋ tiŋ n wora adɔjibi nɛnɛ,ama basa nɛ b maa ji kashenteŋbeeŋ puni n suge kanya nakikɛ ŋ ka mo.24 Esa kama nɛ e maa gbergembe mbia kusoea ŋini bumo asheŋmaa sha bumo nna na.Esa kama nɛ e bee sha mbe mbiabee gberge bumo kusoe nnaa ŋini bumo asheŋ saŋɛ nɛ k daga.25 Basa niŋiso kɔ ajibisaŋkikɛ nna a ji,ama belubiworapo brenɛ akoŋ e wɔ aya.

141 Eche nyiashempobee koli kanaŋ nna,ama eche wulpo brebee bure laŋ nna.2 Basa nɛ bumo beasheŋ wora so niŋibee ŋana Ebɔrɛ nna,ama esa kama nɛe maa wora asheŋ niŋisomaa sa Ebɔrɛ bunyaŋ.3 Ewulpo be kamoowu be mmalgabee bar mo kasogberge nna,ama enyiashempo bre be kɔnɔbee mɔlga mo nna.4 Nɛ ana dɔso maŋ wɔtɔ,ajibi maŋ wɔtɔ.Ana dɔso be eleŋ e naa shin nɛajibi damta bee ba.5 Kashenteŋ be shɛdajipo maa fule,ama efɛ be shɛdajipo brebe kamalga kikɛ la efɛ nna.6 Shiaworapo maaŋ tiŋ n nyakanyiasheŋ kikɛama lakalwura bre beenya kenyi manaŋ manaŋ nna.7 Sa maa tu bewulpo a wora asheŋ,ŋkpal manɛ sofo maaŋ tiŋ n nyakanyiasheŋ bumo kutɔ.8 Enyiashempo be kanyiasheŋe naa ŋini mo ekpa,ama ewulpo bre be kawulibee fule mo nna n ya kaa lɛ.9 Ewulpo nɛ asheŋ lubi maa fɔŋ,ama esa lela bre bee finasheŋ be kelɔŋɛ nna.10 Esa pɔtɛ maaŋ tiŋ m pinkagbenefuli ŋko ebesanɛ k wɔ esa be kagbene to.11 Esa lubi be laŋ maa chɛrnsaa bure,ama esa lela brebe laŋ to be asheŋbee yɔ anishito nna saŋkama.12 Kebaawɔtɔ ko bee kaa dulikebaawɔtɔ lela nna,ama kumo be lalalogebee yɛr esa luwu to nna.13 Esa beeŋ tiŋ m mushenɛ mbe kagbene maŋ fuli mon loge.Kagbenefuli malɛ baŋ loge,kagbenejija e naa bɛ so.14 Kusɔ kama nɛ esa duu,kulubi ŋko kelela,kumo nɛ e beeŋ teŋi.15 Ewulpo e maa shika kasheŋ to,enyiashempo brebee fɛ nfɛra nnapɔɛŋ nsaa wora asheŋ.16 Enyiashempo bee ŋanaEbɔrɛ nnansaa gelge alubi,ewulpo bre du brembreŋ nna,e maa fɛ nfɛra pɔɛŋnsaa wora asheŋ.17 Esa nɛ e bee nya agbomanaŋ manaŋmaa kraa wora a foe.Enyiashempo brebee wushi eyur nnaa wora asheŋ.18 Ewulpo bee ji mbe kawulibe tɔnɔ nna,ama enyiashempo brebee nya kenyi nna a ti so.19 Belubiworapo e naaŋ jɔŋɛbelelaworapo asen fin kechɛto ashi bumo kutɔ.20 Etirpo maŋ kɔ elopo,ama damawuraana brekɔ beteri damta nna.21 Kekishi fo kurgepola kulubi nna,ama Ebɔrɛ beeŋ nɛfa bekamanɛ baa chɛ betirpo to.22 Bumo nɛ baa kre asheŋ lubibeeŋ foe,ama bumo nɛbaa kre alelasheŋbeeŋ nyabasa be kasha nɛ yirda.23 Kepere kenishi n shuŋbee bar tɔnɔ nna,ama k baa tase a malganawule brebee bar ketir nna.24 Benyiashempo beeŋ nyakedamaya be tɔnɔ,ama bewulpo bre be kawulisheŋe naa shin nɛ basa bee pin fanɛb la bewulpo.25 Kashenteŋ be shɛdajipobee mɔlga basa be ŋkpa nna,ama efɛ be shɛdajipo brebee lar basa kaman nna.26 Esa kama nɛe bee ŋana Ebɔrɛ,mo nɛ mbe mbia beeŋ nyaEbɔrɛ be kekuŋ.27 Kabɔrɛŋana du fanɛŋkpa be kebuye nna;a kuŋ esa ashiluwu be ajigbelɛ to.28 Basa e la kuwura.Ewura nɛ e maŋ kɔ basabe kuwura maa ji eleŋ.29 Enyitipo e la enyiashempo.Esa nɛ e bee nya agbomanaŋ manaŋbee shin nɛ mbe kawulisheŋbee dii efuli nna.30 Kagbenewushi bee sa esaŋkpa nna,ama kayurbesa bredu fanɛ kɔrtɔ lubi nna a ji esa.31 Esa nɛ e bee mɛaŋ betirpomaa sa Ebɔrɛ nɛe to bumo na bunyaŋ nna na,ama esa nɛe bee wu betirpo kuwɔr brebee bunyaŋ Ebɔrɛ nna.32 Belubiworapo gbagbabe asheŋ lubie naa mur bumo,ama belelaworapo bre be alelae naa kuŋ bumo.33 Kanyiasheŋ wɔ basa nɛbaa pin asheŋ to be ŋgbene to nna,ama bewulpo bremaŋ kɔ kumo.34 Kebaawora asheŋ niŋisoe naa sa efuli kemaŋkura,ama alubi brebee shin nɛ efuli bee sipa nna.35 Nyɛrbi nyiashempo be asheŋbee bɔlɔ bewura kenishi nna,ama nyɛrbi wulpo brebee nya bewurabe kasogberge nna.

151 Kɔnɔ belbelso bee ju agbo nna,ama kɔnɔ nyaŋnyaŋso brebee kaa agbo nna.2 Enyiashempo be kamalgabee koli basa nna a ba mo kutɔ,ama kawulisheŋ e naa larewulpo bre be kɔnɔ to.3 Enyɛnpe Ebɔrɛ be anishiwɔ kaplɛkama nna,a wu kusɔ nɛ basa lubinɛ belela kikɛ bee wora.4 Kamalga lelabee sa basa ŋkpa nna,ama efɛ be mmalga brebee mɔ esa be kiyoyu nna.5 Ewulpo e naa kplaŋ mo tutonɛ mo nio be keŋini so.Enyiashempo kikɛbee shin nɛ mo tutonɛ mo nio bee niŋi mo ekpa nna.6 Basa nɛ baa wora asheŋ niŋisoe naa ji bumo be kanya be tɔnɔ.Ama tɔrɔ be saŋɛ belubiworapo brebee paŋ bumo be kanya nna.7 Benyiashempo be atuwebie naa sa basa kenyi,mannɛ bewulpo peya.8 Enyɛnpe Ebɔrɛ kishibelubiworapo be sarga ga,ama basa lela bre be kabɔrɛkulebee bɔlɔ mo kenishi nna ga.9 Enyɛnpe Ebɔrɛ kishibelubiworapo be asheŋ wora so ga,ama e bee sha basa nɛ baa woraasheŋ lela bre ga.10 Kasogberge gboŋgboŋibee jo ekamanɛ e maa bɔla ekpa niŋiso soa wora asheŋ na nna.Ekama nɛ e kini keŋininsaa bɛ ekpa nɛ k maŋ niŋi na sobeeŋ wu.11 Luwu nɛ nchaŋ gbamaaŋ tiŋ ŋ ŋana Enyɛnpe Ebɔrɛ so,a bishi dimɛdibe kagbene to be nfɛra.12 Esa nɛ e bee worabasa eyurto kikɛmaa sha keŋini,amoso mo alɛ maaŋ yɔenyiashempo kutɔn ya fin kasotoji.13 Esa nɛ mbe kagbene fulimaa gbir kenishito,ama kagbenejija bre bee shin nɛesa be ŋkpa bee barga mo to nna.14 Enyiashempo kikɛbee koya nna a ti so,ama kawulisheŋ e bɔlɔbewulpo bre to.15 Kebaawɔtɔ kpakpaso tonɛ betirpo wɔ saŋkama,ama esa nɛasheŋ bee bɔlɔ kenishi brebe kebaawɔtɔ du fanɛesa nɛ e bee jikejigboŋ saŋkama nna.16 Kebaa la etirponsaa ŋana Ebɔrɛbɔ kedamaya nɛ tɔrɔ.17 Kebaatu esa nɛ e bee sha foa ji nchu nɛ nfɔl bɔ kebaatu bedoŋn ji gbetɛgbetɛ.18 Esa nɛ e bee nya agbomanaŋ manaŋ kikɛbee bar kolu nna,ama enyitipo brebee kuŋ kolu nna.19 Etɔlpo be ekpa to e kɔ ewi,ama esa nɛ e bee wora alela brebe ekpa to du fanɛkegbembi nna.20 Kebia nyiashempo kikɛbee bar mo tuto kagbenefuli nna,kebia wulpo e naa kplaŋmo nio be keŋini so.21 Kawulisheŋ bee fuliewulpo kagbene nna,ama enyiashempo brebee wora asheŋ niŋiso nna.22 Ŋkre lela kikɛ bee shikasotoji lela to nna.Kechena ŋ kre asheŋ nɛnɛpɔɛŋ nseŋ worae naa shin nɛ asheŋ bee nite nɛnɛ.23 Keshuli n wora kesheŋsaŋɛ nɛ k daga nɛ kananɛ k dagae naa bar kagbenefuli.24 Ekpa nɛ benyiashempo bɔbee yɛr bumo ŋkpa to nna,mannɛ luwu to.25 Enyɛnpe Ebɔrɛ na bee shin nɛ kamoowuwuraana be nwubee ki alambure nna,ama e bee kuŋ bekulpoche brebe asɔ nna a sa bumo.26 Enyɛnpe Ebɔrɛ na kishinfɛra lubi ga,kamalga lelae naa fuli mo kagbene.27 Ekpa lubi so be kanyabee bar tɔrɔ kanaŋ to nna.Sa maa sɔ brɔbunseŋ kuŋ fo kumu.28 Basa lela bee fɛnfɛra nna pɔɛŋnsaa tuge asheŋ to,ama basa lubi brebee jujo nnaa malga mmalga lubi pɔɛŋnsaa fɛ amo be nfɛra.29 Enyɛnpe Ebɔrɛ na maa nubasa lubi be kabɔrɛkule,basa nɛ baa woraasheŋ niŋiso peyanɛ E bee nu.30 Kenishitosaŋɛ bee barkagbenefuli nna,nɛ baru lela bee shin nɛesa be ŋkpa bee ba mo abar so.31 Enyiashempo e naa nu kasotoji.32 Esa kama nɛ e maa shulia sɔ kasogbergemaa sha mbe kumu nna na,ama esa kama nɛ e bee sɔ keŋinibee nya kanyiasheŋ nna a ti so.33 Kabɔrɛŋana e naa saesa kanyiasheŋ,nɛ kamoobarase malɛbee sa esa kemaŋkura.

161 Dimɛdi e wɔ afɛsoama Enyɛnpe Ebɔrɛ e wɔ aworbi.2 Dimɛdi beeŋ fɛ fanɛmbe asheŋ woraso walɛ,ama Enyɛnpe Ebɔrɛ nawulee nyi kusɔ nɛ k walɛ.3 Ta kusɔ kamanɛ fee sha kewora m bɔɔEnyɛnpe Ebɔrɛ enɔnɛ asheŋ e nite nɛnɛ n sa fo.4 Enyɛnpe Ebɔrɛ e nyikusɔ so so nɛ e lɔŋɛkusɔ kama nɛ e lɔŋɛ;E wora belubiworapo gba nnaa jo bumo be kemur be kachɛ.5 Enyɛnpe Ebɔrɛ kishiesa nɛ e kɔ mpuchi ga.Kumo alɛ maŋ kɔ emɔrɔ fanɛe beeŋ gberge loŋ be basa kusoe.6 Fo baa kɔ kasonu nɛ kashenteŋji,Ebɔrɛ beeŋ ta fo alubi m paŋ fo.Kabɔrɛŋana e naa shin nɛesa bee ŋana kulubi.7 Esa be asheŋ worasobaa bɔlɔ Enyɛnpe Ebɔrɛ kenishi,E bee shin nna nɛamodoŋwura nɛ mo doŋana gbabee chena kagbenewushi so.8 Kebɔla ekpa niŋiso son nya asɔ gbrɛbɔ kebirkɔshi so be kedamaya.9 Dimɛdi e wɔ afɛso,ama Enyɛnpe Ebɔrɛ e wɔ aworbi.10 Ewura be mmalga kɔ yuku nna,nɛ mbe kɔnɔ to be atuwebi malɛbee bɛ kashenteŋ be ekpa so.11 Kashenteŋ be kasɔkarganɛ Enyɛnpe Ebɔrɛ bee sha.E maa sha kapuni be kayawuji.12 Kebaaji asheŋnɛ amo be ekpa soe naa sa kuwurji eleŋ,amoso a daga fanɛ bewuraka kishi durmu be keji.13 Kashenteŋji nɛ bewura bee sha,amoso nɛ beshenteŋjipo be asheŋbee bɔlɔ bumo kenishi na.14 Ewura be agbo du fanɛluwu be kabɔ nna,enyiashempo e naŋ tiŋn shin nɛ k wushi.15 Ewura be kagbenefulibee bar ŋkpa nnanɛ mbe kasha malɛ du fanɛdɔchubɔrɛso be bɔrɛ.16 Kanyiasheŋ nɛ kenyibɔ shuwa nɛ gbiti.17 Basa lela bee gelgealubi be ekpa nna.Esa nɛ e da ekpa nɛ e bee bɔla so sobeeŋ kuŋ mbe ŋkpa.18 Kamoowu e naa yɛresa kemur tonɛ ŋkpensheŋ malɛbee bar esa kaseto.19 Fo ki etirpo ŋkpal fo kabar fo kumu ase sobɔ fo ka tu kamoowuwuraanam barga asɔ nɛ b suge to.20 Asheŋ bee nite nɛnɛ nnaa sa esa kama nɛ e beekaŋ kusoe a nu keŋini,nɛ Enyɛnpe Ebɔrɛ malɛbee nɛfa esa kama nɛe ta mbe yirda n deŋi mo so.21 Enyiashempo e naa pinasheŋ to manaŋ manaŋ,nɛ kamalga lela malɛbee chɛ to a shin nɛesa be keŋini asheŋ bee nite nɛnɛ.22 Kanyiasheŋ bee sabenyiashempo ŋkpa nna,ama kawulisheŋ brebee bar bewulpo kasogberge nna.23 Enyiashempo bee fɛnfɛra nna pɔɛŋ nsaa malga,amoso mbe keŋini bee leŋbasa to nna a wɔtɔ kasheŋwora to.24 Kamalga lela du fanɛmushoŋchu nna a wora basa ebel;nsaa sa eyur be alenfia.25 Asheŋ ko bee kaa du fanɛasheŋ lela nna n sa dimɛdi,ama amo be lalalogebee yɛr mo luwu to nna.26 Akoŋ e naa kaa shin nɛbasa bee pere kenishi a shuŋ.27 Belubiworapo e naa kre alubisheŋ,nɛ bumo be m malgamalɛ du fanɛajanwulɛ a chɔɔ basa.28 Esa nɛ e bee ku asheŋbee bar kebagato nnanɛ esa nɛ e bee sha ŋkulimalɛ bee ku beteri kpakpaso to.29 Basa nɛ baa tintiŋ basanɛ baa wora asheŋ nabee fule bumo braana nnaa wɔtɔ asheŋ lubi to.30 Esa nɛ e bee ŋe basa anishibee ku asheŋ nna,nɛ esa nɛ e duŋ kɔnɔwuro malɛyil kulubi be kewora so.31 Kumu fuful la kemankurabe kuwurwuro nna,basa nɛ baa woraasheŋ niŋiso nawulee naa buu kumo.32 Kanyiti be kejibɔ kenyɛn be keji.Enyitipo chɔ enaponɛ e kɔ m pɔɔ nde damta so.33 Basa bee kaa bishiso nnaa fin kananɛ baaŋ wora asheŋ,ama Enyɛnpe Ebɔrɛ nawulee naa yili kusɔ kikɛ.

171 Ŋ kaa bee ji nchu nɛ nfɔl nawulensaa kɔ kagbenewushibɔ ŋ kaa bee ji ebel nsaa wɔkagbenejija to saŋkama.2 Kenya nyiashempobee ji ebi wulpo so kuwura nna,nɛ mo nɛ bibi e barga kapetɛ to.3 Edɛ nɛ baa ta a worashuwa nɛ gbiti a kenia pin amo be kela;ama Enyɛnpe Ebɔrɛ nae naa woradimɛdi be kagbene a keni.4 Alubisheŋ bee worabelubiworapo ebel nnanɛ efɛ malɛ bee wora befɛpo ebel.5 Fo baa wora betirpo eyurto,Ebɔrɛ nɛ E to bumo nanɛ fee wora eyurto na.Ebɔrɛ malɛ beeŋ gberge bekamanɛ bumo braana be awurfoŋbee wora bumo ebel na kusoe.6 Benanabi du fanɛkuwurwuro nna n sa bumo nanaana;nɛ mbia malɛ bee ji njɔŋŋkpal bumo kurgepoana so so.7 Kananɛ kamalga nɛ k bee laranishi maaŋ tiŋ n shiewulpo be kɔnɔ to na;aloŋ nɛ efɛ maŋ daga ewurjipobe kɔnɔ to.8 Brɔbu bee shuŋ nnafanɛ kananɛ baa shuŋ esa kushuŋnɛ e bee wora esa nɛe shuŋ mo kushuŋ na be aparsheŋ na.K bee shin nna nɛasheŋ bee nite nɛnɛ a saesa nɛ e sa kumo na.9 Esa nɛ e bee ta asheŋ a paŋbee nya beteri damta nna;ama esa nɛ e maa ta asheŋ a paŋ brebee paŋ beteri nna.10 Enyiashempo be kegbɛlɛ gbabee shin nɛ e bee koyaasheŋ manaŋ manaŋa chɔ ewulpo be kebrialɛ damta n ŋini mo asheŋ.11 Kumu kpakpasowura kutɔnɛ baa shuŋi belubiworaponɛ b kɔ kusoe kpakpasoa kini kenu n sa na.12 Fo ka purgi buluŋ chesonɛ k bee yɛla kenishi toa fin kumo pibibɔ fo ka tu ewulpoa wora kawulisheŋ.13 Fo baa ta kulubia ka kelela be kukɔ,alubi maaŋ lar fo laŋ to kikɛ.14 Emɔrɔ be kefaradu fanɛ nchu be gbika bee shin nɛ k futi nna.Lar kamɔrɔji to manaŋpɔɛŋ nɛ k kurge asheŋ n sa fo.15 Enyɛnpe Ebɔrɛ kishi bumonɛ baa malga a kuŋ belubiworapo,nɛ bumo nɛ baa ku asheŋ a deŋibasa nɛ b maŋ wora kulubi na ga.16 Amansherbi be kejijaa laŋɛ ewulpo be kekoya somaŋ kɔ tɔnɔ,ŋkpal manɛ so ewulpo maaŋ tiŋŋ koya shɛŋ.17 Beteri bee sha abar nna;nɛ bekurgepo malɛbee cha abar to ashi tɔrɔ to.18 Esa nɛ e maŋ kɔ lakale naa sɔ mo barkasabe kukɔ a sulɔ mbe kumu.19 Elushapo kikɛmaa barga alubi be kewora.Fo baa puchi ga fee finasheŋ nna a sa fo kumu.20 Esa kama nɛ e maa ji kashenteŋmaaŋ yɔ anishito kikɛ.Efɛ bee bar esa tɔrɔ nna.21 Ebesa nɛ kagbenejija enaa mɔ ewulpo mo tuto.22 Kebaa du wasawasabee teŋi esa be ŋkpa so nna;ama saŋkama be kenishitogbirbee ku esa be ŋkpa somanaŋ manaŋ nna.23 Edemujipo lubiana nɛ baa ŋana a sɔ brɔbu namaa tiŋ a ji demu nɛ kumo be ekpa so.24 Enyiashempo kikɛ bee pin kusɔ nɛ k daga kewora nna;ama ewulpo bre maa tiŋ a yili mbe nfɛra kukoŋwule.25 Mbia wulpo bee wɔtɔ bumo tutoana ebesa to nna,nsaa shin nɛ bumo nioana malɛ bee wora n daa nyi.26 Esa nɛ e maŋ wora n jija maŋ daga kasogberge;nɛ esa nɛ e bee wora asheŋ nɛ a niŋi ekpa maŋ daga tɔrɔ.27 Enyiashempo maa malga ga.E bee wora asheŋ boeŋ boeŋ nna.28 Hale ewulpo gba baa maa tuge asheŋ to chilchilbaa ta mo nna a yili enyiashempo be eyilikpa.

181 Kebaafɛ fo nawule be kumu so be asheŋ,nɛ kekini kesɔ esa pɔtɛ be nfɛrala kejimuni nɛ kawulisheŋ nna.2 Ewulpo e naa kini asheŋ be kepin to,nsaa kaŋɛ fanɛ mo nawule be nfɛra e walɛ.3 Kulubi nɛ anishinyɔr e wɔ aya.Alubiworapo kikɛ nɛ nyɔmɔ nna.4 Enyiashempo be mmalga du fanɛ ketirbu chiŋgeliŋ to be nchunɛ a bee bul a teŋi a shile eleŋso fanɛ kabombi nna.5 Alubiworapo maŋ daga kesɔ n yige ashi kasogberge to,esa nɛ e maŋ wora n jija malɛ maŋ daga kemɔn kashenteŋ.6 Ewulpo be kudonduloŋ bee wɔtɔ mo asheŋ to nna,nɛ mbe kɔnɔ malɛ bee bar mo kebri.7 Ewulpo be mmalga e naa ki fanɛ efɔl a kre mo,nɛ mbe atuwebi malɛ bee gberge mo a wɔtɔ asheŋ to.8 Ŋkuli wɔ ebel ga; nɛ basa bee sha kumo.9 Etɔlpo nɛ esa nɛ e bee jija asɔ kikɛ la kukoŋwule nna.10 Enyɛnpe Ebɔrɛ du fanɛketempreŋ kuŋso nna nɛ basanɛ baa wora asheŋ niŋiso bee shile a yɔ mo kutɔ n ya kaa nya kekuŋ.11 Damawuraana bee fɛ nna fanɛbumo be amansherbi e naa kuŋ bumofanɛ kananɛ baa pɔr egbal a kulti kade a kuŋ kumo na.12 Kamoowu bee yɛr esa kemur to nna;ama kamoobarase bre bee sa esa kemaŋkura nna.13 Esa kama nɛ e maa kaŋ kusoea nu asheŋ nɛnɛ pɔɛŋ nsaa tuge amo tola ewulpo nna nɛ anishinyɔr bee tiŋ a ji mo.14 Kagbenefuli bee chɛ to nna a sa esa alenfia ashi kulɔ to;fo baŋ paŋ kumo, kumo ere fo tama loge.15 Enyiashempo kikɛ bela ase nna nɛ e koya asheŋ saŋkama.16 Kakɛ bee bugi ekpa nna a sa esa,nɛ e bee tiŋ a yɔ basagboŋ kutɔ.17 Esa baŋ juŋkpar m malga ashi demujikpa,fee fɛ nna fanɛ mo e kɔ kashenteŋ ama mo barkasa gba baŋ malga nna.18 Basa anyɔ baa gberge demu to nɛ k maa nya edesekpa,kesulgeso e naŋ ku demu na to.19 Keyɔ eteri nɛ fo wora n da so kutɔ n ya fin kechɛtodu kpakpa a chɔ kebure n luri kade nɛ b pɔr egbal ŋ kulti to.20 Kɔnɔlelawura maa wora n daa nyi nna kikɛ.21 Atugebi beeŋ tiŋ m mɔ esa,ŋko n sa mo ŋkpa;Esa kama malɛ beeŋ nya mbe m malga be kakɔka.22 Fo baŋ nya eche fo nya kakɛ lela.Eche lela la Enyɛnpe Ebɔrɛ be kakɛ nna.23 Etirpo bee kule nna pɔɛŋ nsaa nya kechɛto;ama damawura bre bee malga kanaŋkama nna.24 Beteri damta beeŋ tiŋ n jija esa be kebaawɔtɔ;ama eteri ko chɔ eniopibi.

191 Fo ka bee ji kashenteŋ nsaa la etirpobɔ fo ka la ewulpo nɛ efɛpo.2 Kebaa sha kusɔ be kewora nsaa maa kɔ kumo be kenyi maŋ walɛ;kewora gerger n to kusɔ n da malɛ maŋ kɔ tɔnɔ.3 Kawuli e naa yɛr basa ko tɔrɔ tonɛ baa pɔlɔ Enyɛnpe Ebɔrɛ.4 Damawura bee nya beteri saŋkama nna;ama etirpo bre mo teriana bee shile nna a ka mo.5 Efɛ be shɛdajipo ashi demujikpa maaŋ ta mbe kumu n jinɛ e maŋ nya kasogberge.6 Ekama beeŋ ba sha keji esagboŋ,ŋko esa nɛ e beeŋ tiŋ n chɛ mo to keteri.7 Etirpo maŋ kɔ eniopibi, a bishi eteri.Kanaŋ kamaso nɛ e pere kenishi a sha bumo baa shile nna a ka mo.8 Esa kama nɛ e bee fin kanyiasheŋbee sha mbe kumu nna na.Esa kama nɛ e pere kenishi ŋ koya, asheŋ beeŋ nite nɛnɛ n sa mo.9 Efɛ be shɛdajipo ashi demujikpa maaŋ paŋ mbe kasogberge kikɛ.Efɛpo malɛ kikɛ beeŋ mur.10 Ewulpo maŋ daga kedamaya;Kenya malɛ maŋ daga keji ewurbi so kuwura.11 Kanyiti be keji la kanyiasheŋ nna.Esa baŋ wora fo kulubi nɛ fo kplaŋ mo so,k la kemaŋkura nna n sa fo.12 Ewura be agbo du fanɛ buluŋ ka bee ponte to nnanɛ mbe kuwɔrwu malɛ du fanɛ bunyaŋ ka tɔr afitiri so.13 Kebia wulpo bee wɔtɔ mo tuto asheŋ to nna;Eche nɛ asheŋ maa bɔlɔ kenishimalɛ du nna fanɛ bɔrɛfurbinɛ k maa teŋ manaŋ.14 Esa beeŋ tiŋ n ji nwu nɛ amansherbi be kapetɛ;ama Enyɛnpe Ebɔrɛ nawule e naa sa eche lela.15 Nɛ fo kɔ ntɔl nsaa dese a di,akoŋ e naa mɔ fo.16 Bɛ Ebɔrɛ be mbra so nseŋ ji efute n chɛr.Fo kplaŋ amo so feeŋ wu manaŋ.17 Kekɛ etirpo kusɔdu fanɛ fo ka ta kumo m paŋ Enyɛnpe Ebɔrɛ nna;Ebɔrɛ beeŋ ka fo kumo be kukɔ.18 Ŋini fo mbia kusɔ nɛ k daga pɔɛŋ nɛ b daŋ;Fo baa maa gberge bumo kusoe a ŋini bumo asheŋfee mɔ bumo ŋgblaŋto nna na.19 Shin nɛ esa kama nɛ mbe agbo wɔ mo,e ka mbe agbo na be kukɔ mo gbagba.Nɛ fo baŋ ka kumo be kukɔ kelekoŋwule,feeŋ baa ka mbe agbo be kukɔ saŋkikɛ.20 Esa nɛ e bee nu kasotoji nɛ keŋini,bee ki enyiashempo nna.21 Dimɛdi beeŋ tiŋ ŋ kre ŋkre;ama Enyɛnpe Ebɔrɛ be aparsheŋ e naŋ wora.22 Kusɔ nɛ dimɛdi bee fin e la kashenteŋji;K baa la etirpo bɔ k baa la efɛpo.23 Fo baa wora Ebɔrɛ kasonu feeŋ ji efute tenteŋ;Esa nɛ e bee ŋana Ebɔrɛ be kagbene bee dese mo nna;e maa lɔ kufu.24 Ajibi be keku n ji gba du betɔlpo ko so kpakpa nna.25 Gberge kumukpakpasowura kusoe, nɛ esa nɛ e maŋ nyi e koya kebaawɔtɔ;Ama kefiɛ enyiashempo bre so bee sa mo lakal nna.26 Kebia nɛ e bee yuri mo tuto,nsaa ju mo nio ashi laŋ to bee ŋaba mbe kumu nna na.27 Fo baŋ yige kebaa koya,feeŋ teŋ kusɔ nɛ fo nyi gba so.28 Efɛ be shɛdajipo bee kuŋ kashenteŋji ekpa nna;Asheŋ lubi bee wora alubiworapo ebel nna.29 Kasogberge wɔtɔ nnaŋkpal basa kpeŋso so.Ewulpo kikɛ bee nya kebri nna.

201 Nsa bee ta esa nna a ki elushapo,a shin nɛ e bee nite a puchi.Esa kama nɛ nsa wɔ mo la ewulpo nna.2 Ewura be kanya agbo du fanɛ buluŋ ka nya agbo nna.Keshin nɛ ewura e nya agbo du fanɛ kapotɔ nna.3 Kebaa maa sha kolu bee sa esa kemaŋkura nna.Ewulpo e naa sha kamɔrɔji.4 Edɔpo tɔlpo nɛ e maa dɔ saŋɛ nɛ k daga maa nya adɔjibi.5 Dimɛdi be nfɛra fɛso du chiŋgeliŋ nnafanɛ ketirbu chiŋgeliŋ to be nchu na.Enyiashempo nawule e naa tiŋ a saŋ amo.6 Basa damta bee tre bumo amu beshenteŋjipo nna,ama kashenteŋ be beshenteŋjipo maa tiŋ a nya.7 Esa nɛ e niŋi kikɛ be kebaawɔtɔ niŋi nna.Mbia nɛ baa koya mbe asheŋ woraso bee nya nɛfa nna.8 Ewura baa tase a ji demu mbe anishi yuu alubiworapoana so nna.9 Wanɛ e naŋ tiŋ m puchi ŋ kaŋɛ fanɛ mbe nfɛra walɛ nɛ e maŋ wora kulubi?10 Enyɛnpe Ebɔrɛ kishi kapuni be kasɔkarganɛ kapuni be asɔ karga asɔ ga.11 Mbia be aworbi e naa ŋini basa nɛ baaŋ ba ki echefoso.12 Enyɛnpe Ebɔrɛ e sa anyi asoe nɛ anyee ta a nu asheŋ,nɛ anishi nɛ anyee ta a wu.13 Fo baa sha edi ga fee ki etirpo nna,ama fo pere kenishi a shuŋ bre, fo maŋ paŋ fo kusɔ jiso.14 B baŋ ku yawujipo kikɛ asɔ be yawu e beeŋ fubel,ama kumo be kaman nɛ e naa puchiŋkpal e ka nya asɔ na n tɔ pɔtɔ pɔtɔ so.15 Kanyiasheŋ be kamalga bɔ shuwa nɛ yawu kpakpaso be abitasɔ.16 Esa baŋ ta mbe kusɔbuuson nase tarma n ji kukɔ n sa efɔ,nɛ efɔ na baŋ maŋ tiŋ ŋ ka kukɔ na,fo sɔ amodoŋwura be kusɔbuuso na n tal to.17 Ajibi be kepuni n ji wɔ ebel nna,ama amo be lalaloge du fanɛ shishɛr nna kɔnɔ to.18 Fo baa bela ase nɛ fo kɔ kena,kumo ere fin kasotoji lela nɛ k chɛ fo to.19 Esheŋjipo kikɛ maŋ tiŋ ŋ keta ashiri,amoso baa gelge mo.20 Esa nɛ e bee sho mo tuto nɛ mo nio kɔnɔ be ŋkpa maa teŋiso,k du nna fanɛ fitila ka duŋ tentembiri to epul to nna.21 Fo baa maŋ gben pɔɛŋ nseŋ dii dama,fo asɔ na maa chɛr nsaa mur.22 Sa maa kɔ a fin kewora n tal esa nɛ e wora fo kulubi to.Shin nɛ Enyɛnpe Ebɔrɛ e bishi kuwule n sa fo.23 Enyɛnpe Ebɔrɛ kishi basa nɛ baa ta kapuni be asɔ karga asɔ a ber asɔ ga.24 Enyɛnpe Ebɔrɛ e nyi kananɛ dimɛdi be asheŋ bee nite.Nuso nɛ esa gbagba beeŋ tiŋ m pinkananɛ asheŋ beeŋ ba kaa du n sa mo.25 Fɛ nfɛra nɛnɛ pɔɛŋ nseŋ nase kɔnɔ n sa Ebɔrɛ.Nɛ fo baŋ maŋ tiŋ n wora m bɔlɔ fo kɔnɔ naseso so, k maŋ walɛ.26 Ewura nyiashempo kikɛ bee gberge belubiworapo kusoe kenishipereso nna.27 Enyɛnpe Ebɔrɛ be fitila bee wu dimɛdi be nfɛra,nɛ mbe kebaawɔtɔ to kikɛ nna.28 Kashenteŋji nɛ kasha e naa shin nɛ bewura bee ji a chɛr.29 Mbifɔlbi be kemaŋkura e la bumo be eleŋ,nɛ benimu malɛ be kemaŋkura la bumo be emin fuful.30 Kenishipereso be kebri beeŋ tiŋ n lara esa ashi asheŋ lubi to.

211 Enyɛnpe Ebɔrɛ e naa ŋini Ewura be kagbene ekpa,fanɛ nchu be kubɔr na.2 Dimɛdi be aworbi beeŋ tiŋ m par mo,ama Enyɛnpe Ebɔrɛ e nyi esa be kagbene to.3 Kewora kusɔ nɛ k niŋi nɛ kashenteŋji bee par Enyɛnpe Ebɔrɛ a chɔ sarga be kelara.4 Ŋkpensheŋ nɛ kamoowu la alubi be asɔrso nna,nɛ belubiworapo bee sha amo ga.5 Kewushi eyur ŋ kre asheŋ pɔɛŋ nseŋ wora amo bee bar tɔnɔ nna,ama brembreŋ be kasheŋwora bee bar ketir nna.6 Kebirkɔshi be kanya maa chɛr nsaa mur,amo alɛ maa chɛr nsaa yɛr esa luwu to.7 Belubiworapo be kenyaŋɛto a fin basa be kemɔe naa yɛr bumo kemur toŋkpal b kaa maa sha keworakusɔ nɛ k niŋi so.8 Basa nɛ bumo be nfɛra bee ji a biri bumo kikɛ be asheŋ woraso maa niŋi,ama basa nɛ b maa wora a foe bre be asheŋ kikɛ niŋi nna.9 Kechoŋi be awɔlto be kedese,bɔ fo nɛ eche elushapo kaa wɔ ebu to.10 Asheŋ lubi bee wora belubiworapo ebel nna,bumo alɛ maa wu bumo braana kuwɔr.11 Alubiworapo be kasogberge bee ŋini ewulpo asheŋ nna.Enyiashempo kikɛ bee nya kenyi nna ashi kusɔ nɛ b ŋini mo to.12 Ebɔrɛ nɛ e niŋi na,nyi kusɔ nɛ k bee wora belubiworapoana pe.Mo alɛ e naŋ bar bumo kaseto.13 Fo baŋ kini kenu etirpo be kushu,fo alɛ gba beeŋ shu nɛ basa maaŋ tuge fo.14 Ashiri to be kakɛ beeŋ tiŋ n lɔŋɛ fo nɛ esa nɛ e nya agbo n wɔtɔ fo be kefɛato.15 Asheŋ be keji nɛ amo be ekpa so bee sa belelaworapo kagbenefuli nna,nsaa shin nɛ belubiworapo malɛ bee nyɔŋkɔŋ to.16 Esa nɛ e maa pin asheŋ to maa chɛr nsaa luri luwu to.17 Kɔnɔbel be kebaa sha ganɛ kamooji nɛ kasanuubee ta esa nna a ki etirpo.18 Belelaworapo be etɔrɔ bee kilgi nnaa ba belubiworapo so.19 Kiyi to chil be kechena bɔ ketu eche elushapo n chena.20 Enyiashempo bee ji nna a ka a yili echefoso,ama ewulpo bre bee ji kusɔ nɛ e nya kikɛ nna a loge kachɛ koŋwule.21 Esa kama nɛ e bee wora asheŋ nɛ a niŋinsaa sha basabee yɔ anishito nna,nsaa nya kemaŋkura nɛ kebaawɔtɔ lela.22 Enyiashempo koŋwule beeŋ tiŋ ŋ kɔ m pɔɔ kade nɛ b pɔr egbal ŋ kulti so,n jija asɔ nɛ a bee kuŋ basa nɛ b wɔ kumo to kikɛ.23 Esa kama nɛ e bee tiŋ a keta mbe kɔnɔ nɛ kudonduloŋ,bee mɔlga mbe kumu ashi asheŋ lubi nɛ tɔrɔ to nna.24 Esa kama nɛ kamoowu nɛ ŋkpensheŋ bɔlɔ mo to,bee wora basa eyur to nna.25 Etɔlpo nɛ e maa sha kushuŋ,be asɔ shaso bee yɛr mo luwu to nna,26 ŋkpal manɛ so saŋkikɛ e bee fin kenya kusɔ ko nna.Ama esa nɛ e bee wora asheŋ niŋiso brebee kaa kɔ asɔ nna a kɛ saŋkama.27 Enyɛnpe Ebɔrɛ kishi belubiworapo be sarga ga.Fɔŋfɔŋ saŋɛ nɛ b nya kumo ekpa lubi so na.28 Efɛ be shɛda maaŋ tiŋ n yili kikɛ,kashenteŋ be shɛda nawule e naŋ yili.29 Kenyɛn nɛ belubiworapo kɔ a wora asheŋ,ama basa nɛ baa wora asheŋ niŋiso brebee fɛ nfɛra nna pɔɛŋ nsaa wora asheŋ.30 Dimɛdi be kanyiasheŋ kikɛ nɛ asheŋ be kepinto nɛ ŋkre kikɛ maaŋ tiŋ m pɔɔ Enyɛnpe
         Ebɔrɛ so.31 Kanaŋkama so nɛ fo bela ase;hale nɛ fo kena to be egbaŋɛ nɛ benapo wora shiriya gba,Enyɛnpe Ebɔrɛ na e naŋ pɔɔ so.

221 Ketre lela bɔ kedamaya.Ketre lela chɔ shuwa nɛ gbiti.2 Enyɛnpe Ebɔrɛ na e to etirpo nɛ damawura kikɛ.3 Enyiashempo baaŋ wu kenishipere ka bee ba e bee gelge kumo nna,ama esa nɛ e maa pin asheŋ to manaŋ manaŋ bre bee suse kumo to nna;kumo be kaman nɛ e wora n daa nyi nna.4 Kamoobarase nɛ kabɔrɛŋana e naa sa esa kanyanɛ kemaŋkura nɛ ŋkpa tenteŋ.5 Ewi nɛ ajigbelɛ e wɔ belubiworapo be ekpa to,ama esa nɛ e bee kuŋ mbe kumu brebee gelge amo nna.6 Ŋini kebia ekpa nɛ k daga fanɛ e bɔla so,saŋɛ na so, e kaŋ daŋe maaŋ kpele ashi kumo so.7 Damawuraana e naa ji betirpo so kuwura,nɛ basa nɛ baa paŋ asɔ bee kibumo nɛ b paŋ bumo kutɔ na be anya.8 Bekama nɛ baa duu alubi beeŋ nya amo be tɔnɔ.Bumo be agbo lubi e naŋ yɛr bumo kemur to.9 Esa kama nɛ e bee bugi kagbene a kɛ beeŋ nya nɛfa,ŋkpal mo nɛ betirpo ka bee barga mbe kusɔ jiso to so.10 Ju esa nɛ e bee wora basa eyurto n lar,nɛ kolu, nɛ katege, nɛ asheŋ wurbi e loge.11 Fo baa sha asheŋ niŋiso nsaa kɔ kamalga belbelso,kumo ere feeŋ tiŋ n ji ewura kenekpa.12 Enyɛnpe Ebɔrɛ be anishi yuu beshenteŋjipo kikɛ so nna,ama e maa sa befɛpo bre be malga kashuli.13 Etɔlpo e naa kaŋɛ fanɛ buluŋ wɔ kowushina,amoso e maaŋ lar kowu nɛ buluŋ na e pɛ mo.14 Eche nɛ e bee lar mo kul kaman be mmalga du fanɛ kemaŋ chiŋgeliŋ nna,nɛ bumo nɛ Enyɛnpe Ebɔrɛ be agbo wɔ so nabee tɔr kumo to.15 Kasogberge be kuchuchɔe naa ju kawulisheŋ nɛ k bɔlɔ kebia to.16 Basa nɛ baa puni betirpo a dii dama na,nɛ bumo nɛ baa kɛ damawuraana asɔ na,beeŋ ki betirpo.Benyiashempo be keŋini17 Kaŋ kusoe n nu benyiashempo be mmalga ere,nsaa ta bumo be keŋini a wɔtɔ kagbene to.18 Nɛ fee nyiŋi amo nsaa kute amo to,fo kagbene beeŋ fuli fo.19 Mee ŋini fo kesheŋ ere kabre nna,saŋɛ na so feeŋ ta fo yirda n wɔtɔ Enyɛnpe Ebɔrɛ na to.20 M maŋ sibɛ mmalgamu adesa n sa fo,nɛ a baa ŋini fo asheŋ nsaa sa fo lakal, 21 a shin nɛ fo baa tiŋ a pin asheŋ to,m ba kaa kute kusɔ nɛ b shuŋi fo fanɛ fo ya wora na be kashenteŋ a?Sososo22 Sa maŋ puni esa ŋkpal e ka la etirpo so,ŋko m mutir esa ashi demujikpaŋkpal e ka maŋ kɔ shɛŋ so.23 Ŋkpal manɛ so Enyɛnpe Ebɔrɛ na e naŋ chɛ bumo to,nseŋ tɔrɔ bekama nɛ b tɔrɔ bumo na n tal to.Kenyɔsopo24 Saa maa ji basa nɛ baa nya agbo manaŋ manaŋ kenekpa,25 nɛ mannɛ aloŋ fo alɛ gba beeŋ ki kananɛ b du nansaa maŋ naŋ tiŋ n chɛrga.Kesasopo26 Sa maa sɔ beko be akɔ a deŋi fo kumu,27 nɛ fo baŋ maŋ tiŋ ŋ ka amo,baaŋ sɔ fo asɔ kikɛ n ta fo gedo gba n ti so n tal to.Kenasopo28 Sa maa lɔŋɛ fo nɛ basa be egbaŋ tobe kedulgijembu dra nɛ fo nananyɛnana yuu na a yuu.Kenusopo29 Nɛ fo baa shuŋ fo kushuŋ nɛnɛ,bewura nɛ feeŋ baa shuŋ a sa mannɛ bebɔlpo.

Keshesopo231 Ewura baŋ tre fo fanɛ fo ba tu mo n ji,fo koli fo kumu nɛnɛ.2 Nɛ fee ji ga fo ku fo epun so,3 nsaa maa fin fanɛ fo jikusɔ nɛ k wɔ ndoŋ kikɛ.Mannɛ ajibi na kikɛ e deŋ fo.Keshunusopo4 Sa maa mɔ fo kumu a fin kedii dama.Ba nyi fo eleŋ be ekar.5 Ŋkpal manɛ so fo amansherbi beeŋ tiŋ n loge epul to,fanɛ kananɛ kusore beeŋ yili epul to n firgi n choŋ na.Keburwasopo6 Sa maa tu Miiriworaana a ji,ŋko a yɛlga mbe ajibi lela.7 E beeŋ kaŋɛ fanɛ fo ji kananɛ fee sha,ama kumo be loŋ maŋ shi mbe kagbene to.8 Feeŋ kwiɛ ajibi nɛ fo ji na kikɛ,nɛ kechɔrɔ nɛ fo chɔrɔ mo na e ki jiga.Kekpanusopo9 Sa maŋ jija saŋɛ a ŋini ewulpo asheŋ.E maaŋ ta fo kanyiasheŋ be mmalga na n shuŋ.Kudusopo10 Sa maa lɔŋɛ egbaŋ to be kedulgijembu dra a yili,ŋko a dɔ a luri amunibi be kasawule to.11 Enyɛnpe Ebɔrɛ gbagba e naa kɔ a mɔlga bumo.Mo alɛ beeŋ yili bumo be katelamun ji bumo be demu n sa bumo.Kudukakosopo12 Baa kaŋ kusoe a nu keŋininsaa wora ania a koya asheŋ.Kuduanyɔsopo13 Sa maŋ yige kegberge fo kebia kusoe ŋ ŋini mo asheŋ.Fo gberge mo kusoe e maaŋ wu.14 Kuya kebia so ŋ ŋini mo asheŋ,nɛ kumo be loŋ e mɔlga moashi luwu to kachako so.Kuduasasopo15 Ma kebia, nɛ fo baa nyi asheŋk bee fuli ma kagbene nna.16 M ba nu fo ka bee ji kashenteŋ malɛ,ma kumu bee tin nna.Kuduanasopo17 Sa maŋ shin nɛ belubiworapo be asheŋe baa keta fo kayɛlga,ama shin nɛ kabɔrɛŋana be kebaawɔtɔ e pere fo kenishi.18 Nɛ fo wora loŋ bre,asheŋ beeŋ nyalɛ n sa fo echefoso.Kuduanusopo19 M pibi, nu nfe,ta kanyiasheŋ a bɛ ekpa niŋiso so.20 Sa maa tu basa nɛ baa wu nsa a choŋ a gben,ŋko n wu ajibi a choŋ a gben a wora asheŋ.21 Ketir beeŋ pɛ besanuupo nɛ bejibishapo,baaŋ baa dese a di nna,nsaa buu asɔ farbi.Kuduashesopo22 Baa nu fo tuto be mmalga,mo e kurge fo.Sa maŋ kplaŋ fo nio so ashi mbe mbel to.23 Jija amansherbi ŋ koya kashenteŋjinɛ kanyiasheŋ nɛ kamootiŋ.Sa maŋ yige amo n lɛ kikɛ.24 Esa nɛ e bee wora asheŋ niŋiso kikɛ,mo tuto be kagbene bee fuli mo nna.Kebia nyiashempo be asheŋ bee par mo kurgepo nna.25 Shin nɛ fo tuto nɛ fo nio be ŋgbenee baa fuli bumo.Shin nɛ eche nɛ e kurge fo be kumu e saŋɛ mo.Kuduashunusopo26 M pibi baa kaŋ kusoe a nu ma mmalga,nsaa wora ma asheŋ woraso.27 Sakaleche du fanɛ kejamaŋ chiŋgeliŋ nna,nɛ eche nɛ e bee lar mo kul be kamanmalɛ du fanɛ ketirbu chiŋgeliŋ na.28 Baa jo fo nna fanɛ eyu na,nɛ b da fo n lɛ alubiworapoana to.Kuduaburwasopo29 Wanɛ e naa luri asheŋ to saŋkama?Wanɛ e naa kɔ kolu saŋkama?Wanɛ e naa tɔr a margaso?Wanɛ be anishi e pere kpaw ŋkpal kasanuu so?30 Basa nɛ baa nuu nsan ya kaa fo kiidiso na.31 Sa maŋ keni kananɛ nsa pere nsaa walɛ,ŋko a kpa edɛ glashi to,ŋko a wushi ebɔl to so.32 Amo be lalaloge du fanɛ kuwɔ ka duŋ fo,n ta kumo be kɔrtɔ lubi n wɔtɔ fo to nna.33 Nsa beeŋ tiŋ n shin nɛ fo anishi e baa kurge,nɛ fo nfɛra e baa wul fo to.34 A bee wora fo fanɛ fo ka wɔ nchu so be kuloŋ toashi teku so nna, nɛ afu bee ber fo a yɔ a ba na.35 Feeŋ pira nɛ fo maŋ pinkananɛ fo wora m pira.Feeŋ baa dese a fin kananɛ feeŋ koso ŋ gben,ama nsaa fin kananɛ kare beeŋ chanɛ fo naŋ nya nsa n nu.

Kuduakpanusopo241 Sa maa besa belubiworapo eyur,ŋko a yɛlga kebaa tu bumo a wora asheŋ.2 Asheŋ lubi nawule be asheŋ nɛ baa fɛ saŋkama.Bumo be mmalga kikɛ la kananɛ baaŋ wora kulubi nna.Adunyɔsopo3 Kanyiasheŋ e naa pɔr kowu,nɛ kenu n sa abar malɛ bee shin nɛ k bee yili.4 Kenyi malɛ e naa shin nɛ asɔ lelanɛ yawu kpakpaso be asɔ bee bɔlɔ laŋ.Adunyɔ nɛ kako5 Enyiashempo e la elempo.Kenyi bee shin nɛ esa be eleŋ nɛ yuku bee ti so nna.6 Ŋkpal manɛ so kasotoji lelanɛ kebela ase nɛnɛ e naa shin nɛ baa kɔ kena a pɔɔ so.Adunyɔ nɛ anyɔ7 Ewulpo maaŋ tiŋ m pin kanyiasheŋ be mmalga to.B baa malga kenishipere be mmalga ewulpo maŋ kɔ shɛŋ a kaŋɛ.Adunyɔ nɛ asa8 Esa nɛ e bee kre alubisheŋnɛ baa tre alubiworapo.9 Ewulpo be nfɛra fɛso kikɛ maŋ walɛ.Basa kishi ewulpo nɛ e bee wora basa eyur to ga.Adunyɔ nɛ ana10 Kesɔ kapɔshi be tɔrɔ be jemanɛbee shin nɛ esa be eleŋ bee kuso nna.Adunyɔ nɛ anu11 Sɔ bumo nɛ b gberge a yɔ nɛ b ya mɔkenyanyaŋɛso na n yige.12 Nɛ fo kaŋɛ fanɛ k maŋ la fo asheŋ,Ebɔrɛ nɛ e nyi nfɛra nɛ aworbi na bre nyikusɔ so so nɛ fee wora kusɔ kama.Mo alɛ e naŋ ka fo kusɔ kama nɛ fo wora be kukɔ.Adunyɔ nɛ ashe13 M pibi, baa ji mushoŋ ŋkpal manɛ so mushoŋ walɛ.Kananɛ mushoŋ wɔ ebel kudonduloŋ so na,14 loŋ nɛ kanyiasheŋ gba walɛ n sa fo kiyoyu.Fo baŋ nya kumo fo alɛ nya echefoso be tamanɛ k maaŋ loge kikɛ.Adunyɔ nɛ ashunu15 Sa maa kɔ kumu kpakpasofanɛ belubiworapo nɛ baa yuri basa lela be asɔ,ŋko a suge bumo be nwu na.16 Basa niŋiso bee tɔr alɛ damta nsaa kosoama tɔrɔ baŋ ba alubiworapo bre sonɛ e tɔr kela koŋwule gbae maaŋ naŋ tiŋ n niŋi to kikɛ.Adunyɔ nɛ aburwa17 Sa maŋ shin nɛ fo doŋ be tɔrɔ e baa fuli fo kagbene.Fo doŋ baŋ fiti n tɔr, sa maa mushe.18 Mannɛ a loŋ Enyɛnpe Ebɔrɛ beeŋ wu kumo be loŋ,nseŋ kilgi mbe tɔrɔ na m ba fo so.Adunyɔ nɛ akpanu19 Sa maŋ shin nɛ belubiworapo be asheŋ e baa tir foŋko a besa fo.20 Ŋkpal manɛ so alubiworapo maŋ kɔ echefoso be tama.Mo alɛ beeŋ choŋ fanɛ kananɛ fitila beeŋ duŋ na.Adesa21 M pibi, baa ŋana Enyɛnpe Ebɔrɛ nansaa ŋana bewura gba,sa maa tu amukpakpaso wuraana a wora asheŋ.22 Wanɛ e nyi tɔrɔ nɛ Enyɛnpe Ebɔrɛ ŋko ewura beeŋ sa bumo?Aŋasa ko gba nde23 Kanyiasheŋ be mmalga ko gba nde:A maŋ daga demujipo ka bee kpɛa to.24 Fo baŋ kaŋɛ fanɛ esa nɛ e wora n jija e kɔ kashenteŋ,basa beeŋ sho fo kɔnɔ,nɛ efuli pɔtɛ so ebi gba e kishi fo.25 Ama demujipo nɛ e bee gberge belubiworapo kusoe brebeeŋ nya nɛfa nna nɛ asheŋ e baa nite nɛnɛ a sa mo.26 Kashenteŋ be atuwebi e la kashenteŋ be keteri be tɔɔnɛ.27 Nase kudɔ n du fo adɔjibipɔɛŋ nsaa pɔr kowu.28 Sa maŋ kaŋ ji efɛ be shɛda ŋ gbiti fo barkasaŋko ŋ ku efɛ ŋ deŋi mo.29 Sa maŋ kaŋɛ fanɛ: “Meeŋ wora mo n tal to.”30 Ŋ ka bɔla ewulpo tɔlpo be ndɔnɛ mbe ndibi sɔrso be dɔkar,31 nɛ afitiri nɛ ewi sɔ kudɔ na kikɛ,nɛ ajembu be egbal nɛ e pɔr ŋ kulti kumo na kikɛ tɔr.32 Nɛ n yili ŋ keni kudɔ na,nseŋ fɛ kumo be asheŋ ŋ koya kusɔ koashi kusɔ nɛ n wu na to.33 Edi gbrɛbi, ewushi gbrɛbinɛ enɔ be kefar n chena gbrɛbi,34 nɛ ketir ba fo so fanɛ eyu na,nɛ asheŋ kikɛ e ki fo so kpakpa.

Ewura Sɔlɔmɔn be aŋasa ko nde251 Ewura Sɔlɔmɔn be aŋasa nɛ Ewura Hɛzekaya be ekrachi sibɛ na nde.2 Ebɔrɛ bee nya bunyaŋ nnaŋkpal e ka kɔ ashiri so,nɛ bewura malɛ bee nya kemaŋkuraŋkpal bumo be kebaa bugi asheŋ to so.3 Wanɛ e naa tiŋ a pin ewura be nfɛra?Ewura be nfɛra du chiŋgeliŋ nnafanɛ kasawule be nchiŋŋko awɔlpa be kufɔ na.4 Baa lara gbiti be eyurpi nna pɔɛŋnsaa ta kumo a lɔŋɛ asɔ lela.5 Lara besoetojipo lubi ashi ewura kutɔnɛ e ji kuwura ekpa niŋiso so.6 Sa maa maŋ fo kumu soashi ewura be anishito,ŋko a ta fo kumu a yili basagboŋ be eyilikpa.7 Ewura gbagba ka ta fo n yili esagboŋ be eyilikpabɔ fo gbagba ka ta fo kumu n yili ndoŋ nɛ e ŋaba fo.8 Sa maa kuse a ta asheŋ a yɔ demujikpa.Mannɛ aloŋ b baŋ ji m bri foanishinyɔr beeŋ pɛ fo.9 Nɛ fo nɛ fo barkasa bee ji emɔrɔ,fo sa maa lara mbe ashiri.10 Mannɛ aloŋ basa beeŋ kaŋɛ fanɛ fo maŋ kɔ ashirinsaa maŋ naa yirda fo.11 Kemalga kamalga nɛ k daga saŋɛ nɛ k dagadu nna fanɛ b ka ta shuwa m mata gbiti so na.12 Kenu enyiashempo be kasotojidu fanɛ shuwa be akonde, ŋko abitasɔ nna.13 Kabɔ nɛ e bee ji kashenteŋdu fanɛ kebleŋ to be nchu wushiso nna.14 Esa nɛ e bee nase kɔnɔnsaa maa tia kumodu fanɛ kuwɔlpa nɛ k maa bar bɔrɛ nna.15 Kenyiti nɛ kɔnɔ lelae naŋ tiŋ n shin nɛ ewura e chɛrga mbe nfɛranseŋ shuli n sɔ kusɔ nɛ fee kaŋɛ mo na.16 Sa maŋ kpal mushoŋ ka wɔ ebel son ji amo m baŋ fo kumu so,mannɛ aloŋ feeŋ kwiɛ amo.17 Sa maa tir fo kurgepo to ga,mannɛ aloŋ fo asheŋ beeŋ fi monɛ e kishi fo.18 Keji efɛ be shɛda ŋ gbiti esadu nna fanɛ fo ka da mo kasaŋɛŋko ketanyembi ŋko ŋ ŋe mo kedibi nna.19 Keta yirda n deŋi efɛpo so ashi awurfoŋ be saŋɛdu fanɛ fo ka na keya koŋwule soŋko fo kenyi ka bee besa fo nna.20 Keboŋ kashɛ n sa esa nɛ mbe kagbene jijadu nna fanɛ fo ka sɔ esa be wajɛ awo toŋko fo ka ta nfɔl be nchu n wurge kuchuu popɔr so na.21 Nɛ akoŋ kɔ fo doŋ fo sa mo ajibi nɛ e ji,nɛ achukoŋ kɔ mofo sa mo nchu nɛ e nuu.22 Nɛ fo wora loŋ,kumo ere kedɛmurmur nɛ fo muu n deŋi mbe kumu so na.Ebɔrɛ malɛ beeŋ nɛfa fo.23 Kananɛ kebɔrɛfito be afu bee bar bɔrɛ na,aloŋ nɛ ŋkuli bee bar agbo.24 Kedese kuchoŋi be awɔlto bɔketu eche elushapo a wɔ ebu to.25 Baru lela nɛ k shi kufɔbee wushi kagbene nna,fanɛ kananɛ nchu wushiso bee wushi eyur na.26 Esa nɛ e bee wora asheŋ niŋiso baŋ yige mbe kumu to n sa esa lubi,e bee ki fanɛ nchu nɛ a fɔnɔto ŋko eboŋ nɛ b bɔ kumo kesa nna.27 Kananɛ mushoŋ maŋ daga keji m baŋ so na,aloŋ nɛ k maŋ daga esa ka bee fin fanɛ basa e baa fur mo saŋkama.28 Esa nɛ e maŋ kɔ kanyitidu nna fanɛ kade nɛ kumo egbal burenɛ basa beeŋ tiŋ n luri kumo to ŋ kɔ kumo na.

261 Ketarso be bɔrɛ kɔ tɔnɔa chɔ kesa ewulpo bunyaŋ.2 Kɔnɔsho nɛ k maŋ bɛ ekpa somaaŋ tiŋ m pɛ esa.K du nna fanɛ mbuibi ka firgi a choŋ na.3 Kananɛ baa ta kebarga nɛ chembia keta gbaŋɛ nɛ kurma a shuŋ na,aloŋ nɛ ewulpo daga kuchuchɔ.4 Fo baa tuge ewulpo to,baaŋ tre fo alɛ gba ewulpo.5 Shin nɛ ewulpo e pin mbe kawulisheŋ,nɛ mannɛ aloŋ e beeŋ baa fɛ fanɛe nyi asheŋ nna.6 Keta kubɔya ŋ shuŋi ewulpodu nna fanɛfo ka ku fo gbagba be aya soŋko fo ka ji kɔrtɔ nna.7 Ewulpo be keŋasa,du nna fanɛ bobi be aya na.8 Ewulpo be kesa bunyaŋdu nna fanɛ fo ka kre kejembu n wɔtɔ katebabu to nɛ fo to na.9 Ewulpo be keŋasadu nna fanɛ ewiashi nsanuupo be enɔ to.10 Ewulpo nɛ e na chamcham a choŋbe kebir paadu nna fanɛ ekpampo ka bee toasɔbɔya a lɛ jijiga na.11 Kananɛ jɔnɔ bee gbunsaa bɛta a ji amo na,aloŋ nɛ bewulpo bee lɔŋɛ a tal bumo be kawulisheŋ to.12 Ewulpo bɔ esa nɛe bee tre mbe kumu enyiashempo,mo alɛ nseŋ wuli.13 Etɔlpo e naa kaŋɛ fanɛbuluŋ wɔ ekpa to soe maaŋ yɔ ndɔ to.14 Kananɛ kukuloŋ yil epul toa yɔ a ba na,aloŋ nɛ etɔlpo bee dese gedo soa kilgi a laŋɛ a dese.15 Lɔma be keku m min gbadu betɔlpo ko so gba kpakpa nna.16 Etɔlpo kikɛ bee fɛ nna fanɛe nyi asheŋ a chɔ basa damta.17 Keta fo kɔnɔ n wɔtɔkolu nɛ k maŋ la feya to,du nna fanɛ fo ka bee gberge jɔnɔnɛ e maŋ nyi fo be kusoe na.18-19 Kefule esa nseŋ kaŋɛ fanɛfee pel mo nna,du nna fanɛ ebompo ka bee toatanyembi kpalakpala na.20 Ndibi baa maŋ wɔ edɛ toedɛ na bee duŋ nna,aloŋ nɛ ŋkuli baa maŋ wɔtɔ kolu bee ku.21 Kananɛ ndibi nɛ ajanwulɛbee shin nɛ edɛ bee nyɛrga na,aloŋ nɛ elushapo bee keta kolu to a chɛr.22 Ŋkuli wɔ ebel ganɛ basa bee sha kumo.23 Kamalga belbelsonɛ nfɛra lubi wɔ kumo be kamandu nna fanɛ b ka ta shuwan fɛfa ebɔ be kusɔ so nɛ k bee nyɛkpɛ na.24 Esa lubi be kamalga belbelso so,b maa pin fanɛ e kɔ nfɛra lubi.25 Kanaŋ kamaso nɛesa lubi be kamalga wɔ ebel,sa maŋ kaŋ yirda mo.26 Kanaŋ kama nɛ e wora,mbe nfɛra lubi na beeŋ lar efulinɛ ekama e pin kumo.27 Fo baa kur fo barkasa be kemaŋ,fo gbagba e naŋ kilgi n tɔr kumo to.Fo baa gbelti kejembu nɛ fo bɛa fo barkasa,k beeŋ kilgi m bɛa fo gbagba.28 Esa nɛ fo kishi nɛ fee ku efɛ a deŋi.Kefur esa kɔnɔ tonɛ k maŋ shi kagbene todu fanɛ fo ka mɔ mo ŋgblaŋ to nna.

271 Sa maa puchi echefoso,ŋkpal manɛ so fo maŋ nyikananɛ asheŋ beeŋ ba du echefo.2 Shin nɛ basa pɔtɛ e baa kpaŋ fo,fo gbagba e sa maa kpaŋ fo kumu.3 Ewulpo be kewɔtɔ esa agbo towɔgbɛ a chɔ e ka sulɔ ajembu nɛ leele.4 Esa nɛ e bee nya agbo manaŋ manaŋlubi a chɔ,esa nɛ e bee kɔ kukɔrkɔ lubi.5 Keji esa kashenteŋ kpakpasobɔ kebaa sha mo ŋgblaŋto.6 Eteri lela be kefiɛso bɔ edoŋ ka lela fo so.7 Fo baŋ ji m moɛ,mushoŋ gba maŋ naa wora fo keji,ama nɛ akoŋ kɔ fo feeŋ ji ajibi kama.8 Esa baŋ lar laŋ to,e du nna fanɛ kabuibi ka lar kesha to na.9 Tulale nɛ efɛa belbelso be duwubee sa kagbenefuli nna,ama a maŋ fo eteri lela be kasotoji so.10 Sa maŋ kplaŋ fo teriŋko fo tuto mo teri so.Fo alɛ e sa maŋ yɔ fo niopibi nɛe wɔ kufɔ kutɔ n ya kaa fin kechɛtotɔrɔ be saŋɛ.Eteri nɛ e taga fo tobeeŋ tiŋ n chɛ fo to a chɔfo niopibi nɛ e wɔ kufɔ.11 M pibi ba kɔ kanyiasheŋ,nɛ kumo be loŋ e sa ma kagbenefulinɛ n nya kɔnɔ n tugeesa kama nɛ e bee malga a gbiti ma to.12 Enyiashempo bee gelge asheŋ nna,ama esa nɛ e maa pin asheŋ tomanaŋ manaŋ bre bee suse amo to nna.13 Esa baŋ ta mbe kusɔbuuson nase tarma n ji kukɔ n sa efɔ,nɛ efɔ na baŋ maŋ tiŋ ŋ ka kukɔ nafo sɔ amodoŋwura be kusɔbuuso nan tal to.14 Awɔr be kecha n chɔrɔ esa chipurdidibeeŋ tiŋ a la tɔrɔ n saesa nɛ fee chɔrɔ na ekpa ko so.15 Eche elushapo du fanɛbɔrɛfurbi nɛ k maa teŋ manaŋ nna.16 Keshin nɛ e yige koludu fanɛ kekuŋ afu ekpa nna,ŋko keta enɔ n jɔ ŋkuchu.17 Kananɛ baa ta kebɛlso a yee kebɛlso na,aloŋ nɛ beteri bee chɛrga abar be nfɛra.18 Fo baŋ keni kedibisɔrso so nɛnɛfeeŋ ji kumo be asɔrso.Fo baŋ keta fo nyɛnpe nɛnɛfeeŋ baa nya kechɔrɔ saŋkama.19 Kananɛ fee keni nchu kleŋklembi toa wu fo kumu na,aloŋ nɛ fo kagbene bee ŋiniesa nɛ e la fo kashenteŋto.20 Kananɛ luwu nɛ nchaŋ maa moɛ na,aloŋ nɛ dimɛdi maa nya asɔ a moɛ.21 Kananɛ baa ta edɛ a keni a pinshuwa nɛ gbiti be kela na,aloŋ nɛ esa be kefur gbabeeŋ tiŋ n shin nɛ fo pin mbe da.22 Kebri maaŋ tiŋ n ju kawuli ashi esa to.23 Baa keni fo mbolpɔ nɛ mboe so nɛnɛ,24 ŋkpal manɛ so kanyanɛ kemaŋkura maaŋ baa wɔtɔ mbaanaayɔ.25 Fo baa kuya afitiri a sa fo asɔbɔyanɛ a bee laŋɛ a purge nɛnɛ,26 feeŋ nya mbɔlpo nɛ mboen fa n tɔ asɔbuuso nɛ kasawule.27 Fo alɛ nɛ fo mbianɛ fo nyɛrbi beeŋ naŋ nya kenyipochu damta n nuu.

281 Basa lubi bee shile nna nsaa gbɛ a kenifanɛ esa ko ka bee ju bumo na,ama basa nɛ baa wora asheŋ niŋiso brebee nite kenyɛnso nnafanɛ buluŋ na.2 Efuli be basa baa kɔ kumu kpakpaso,baa chɛrga bejuŋkparpo manaŋ manaŋ nna.Ama ejuŋkparpo nyiashempo brebee ji kuwura nna a chɛr.3 Ejuŋkparpo nɛ e bee mɛaŋ betirpo,du nna fanɛ bɔrɛgboŋnɛ k bee jija adɔjibi na.4 Basa nɛ baa wora a da mbra soe naa ji a chɛ belubiworapo to.Basa nɛ baa bɛ mbra so bremaa sha belubiworapo be asheŋ.5 Belubiworapo maŋ nyikananɛ baa wora asheŋnɛ amo be ekpa so,mannɛ aloŋ nɛ bumonɛ baa ŋana Enyɛnpe Ebɔrɛ bre du.6 Kebaa la etirpo nsaa ji kashenteŋ bɔkebaa la damawura fɛpo.7 Enyiashempo e naa bɛ mbra so.Esa nɛ e bee ta basa nɛ b maa fɛ nfɛrapɔɛŋ nsaa wora asheŋ keteri,bee wɔtɔ mo tuto anishinyɔr to nna.8 Esa kama nɛ e bee wɔtɔ basa nɛb paŋ mo amansherbi nchu ga,be kapetɛ beeŋ yɔ esa nɛe bee wu betirpo kuwɔr kutɔ.9 Ebɔrɛ maa nu esa nɛ e maa bɛmbra so be kabɔrɛkule.10 Esa kama nɛ e bee ŋin basa nɛbaa wora asheŋ nɛ a niŋi a wɔtɔ alubi to,beeŋ tɔr kejigbelɛ nɛ mo gbagba sho to,ama esa nɛ e maŋ kɔ alubibeeŋ ji kapetɛ lela.11 Damawuraana bee fɛ nna fanɛb nyi asheŋ,ama etirpo nɛ e bee pin asheŋ tobeeŋ tiŋ m pin fanɛmannɛ damawuraana kikɛ e nyi asheŋ.12 Esa lela baŋ ji kuwurabasa bee ji eyur nna,ama esa lubi bre baŋ ji kuwurabasa bee shile nna a ŋana.13 Esa kama nɛ e bee ta mbe alubi a ŋanamaaŋ yɔ anishito kikɛ,ama Ebɔrɛ beeŋ wu esa nɛ e bee bugi toa kaŋɛ mbe alubinsaa tuba a lar amo to bre kuwɔr.14 Esa kama nɛ e bee ŋana Ebɔrɛbee nya nɛfa nna,ama esa kama nɛ e kɔ kagbene kpakpasobre bee luri asheŋ to nna.15 Ewura lubi nɛ e bee tɔrɔ betirpodu nna fanɛ buluŋ nɛ e bee ponte to na,ŋko shishiri nɛ akoŋ kɔ.16 Ewura nɛ e bee mɛaŋ mbe basamaa ji asheŋ nɛ amo be ekpa so,ama emo nɛ e maa sha kapuni brebeeŋ ji efute tenteŋ.17 Esa kama nɛ e mɔ esa,be nfɛra beeŋ baa ji a bri mohale nɛ e ya wu.Mo alɛ maaŋ nya kechɛto kikɛ.18 Kashenteŋji bee kuŋ esa nna,ama esa nɛ e maŋ niŋi bre bee tɔr manaŋ manaŋ nna.19 Edɔpo nɛ e pre kenishi a shuŋbeeŋ nya ajibi yɛlyɛla so,ama basa nɛ baa jija bumo be saŋɛ brenɛ ketir e naa ba la saŋkama.20 Ebɔrɛ beeŋ nɛfa bekamanɛ baa ji kashenteŋ,ama E beeŋ gberge bekamanɛ baa sha fanɛ b bɔla ekpa lubi son dii dama manaŋ na kusoe.21 Ŋkpɛato maŋ walɛ,ama brɔbu fimbi beeŋ tiŋ n shin nɛbasa ko e wora kusɔ nɛ k maŋ daga.22 Esa kama nɛ e bɔlɔ miri so n dii damabeeŋ ki etirpo.23 Ji esa kashenteŋ nɛe chɔrɔ fo echefoso a chɔkemalga efɛ be mmalga nɛ a beeŋ wora mo ebel.24 Esa kama nɛ e bee fɛ fanɛ,keyuri mo tuto ŋko mo nio maŋ la kulubimaŋ kɔr eyu pɔtɛ to.25 Bejimunipo bee baga asheŋ to nna,ama asheŋ beeŋ nite nɛnɛ n sa esa kama nɛe ta mbe yirda n deŋi Enyɛnpe Ebɔrɛ so.26 Esa kama nɛ e ta mbe yirda n deŋimo gbagba be kumu so la ewulpo nna,ama ekama nɛ e bee sɔ benyiashempobe mmalga, beeŋ nya kekuŋ.27 Esa kama nɛ e bee bugi enɔ a kɛ betirpomaaŋ fin shɛŋ ŋ gben,ama basa damta beeŋ sho ekamanɛ e bee kplaŋ betirpo so kɔnɔ.28 Esa lubi baŋ ji kuwurabasa bee shile nna a ŋana,ama b baaŋ gboŋi mo kuwura brebasa nɛ baa wora asheŋ nɛ a niŋibee nya bumo be amu nna.

291 Fo baŋ wora kumu kpakpaso ŋ kini kenu kasokpele damta,k maaŋ chɛr nɛ fo mur.2 Asheŋ baa nyala a sa basa niŋisobasa kikɛ be ŋgbene bee fuli nna,ama basa lubi baa ji kuwura basa bee shuto nna.3 Esa nɛ e bee sha kanyiasheŋbee bar mo tuto kagbenefuli nna,ama esa nɛ e ju a buu e sakaleche so brebe kanya bee mur nna.4 Ewura nɛ e bee ji kashenteŋbe efuli kɔ eleŋ nna,ama emo nɛ e kɔ kejimuninsaa sɔ brɔbu bre be efuli bee bure nna.5 Esa nɛ e bee malga mmalga belbelsonɛ a maŋ la kashenteŋ a sa mo braanabee sho mbe kumu kejigbelɛ nna na.6 Belubiworapo be alubie naa kilgi a pɛ bumo,ama basa nɛ baa wora asheŋ nɛ a niŋi brebee boŋ kagbenefuli be nshɛ nna.7 Betirpo be kenya kashenteŋ be asheŋ tir gan sa basa nɛ baa wora asheŋ niŋiso nna,ama belubiworapo bre be shɛŋmaŋ wɔ loŋ to.8 Basa nɛ baa wora basa eyurtobee bar kebagato kade to nna,ama benyiashempo bre bee shin nɛ agbo bee wushi nna.9 Enyiashempo baŋ yɛr ewulpo ewurkpa,ewulpo na beeŋ ya kaa mushe chilchil n jija demu na.10 Emɔpo maa sha basa nɛ baa woraasheŋ nɛ a niŋi be asheŋ.Saŋkama e bee fin bumo nɛ e mɔ nna.11 Ewulpo e naa nya agboa puŋi kɔnɔ basa to,enyiashempo bre nya agbo gbafo maaŋ pin.12 Ewura nɛ e bee nu efɛbe beyaasepo bee ki basa lubi nna.13 Enyɛnpe Ebɔrɛ e naa sa etirponɛ esa nɛ e bee mɛaŋ mbe basa kikɛ anishi nɛ baa wu.14 Ewura nɛ e bee ji betirpo be demunɛ kumo be ekpa sobeeŋ ji kuwura n chɛr.15 Keŋini be kasogbergebee sa kebia kanyiasheŋ nna,ama kebia nɛ b yige nɛ e bee wora mbe keparbee wɔtɔ mo nio anishinyɔr to nna.16 Belubiworapo baa ji kuwura,alubi bee wora keshi nna,ama basa nɛ baa wora asheŋ niŋisoe naŋ wu bumo be ekar.17 Fo baa gberge fo mbia kusoea ŋini bumo asheŋbaaŋ sa fo kasotowushi nɛ kagbenefuli.18 Efuli be basa baa maa bɛEbɔrɛ be keŋini so,mbra be kebɛsonɛ kebaa wora asheŋ nɛ a niŋi maa wɔtɔ.Ebɔrɛ bee nɛfa basa kamanɛ baa bɛ mbe mbra so nna.19 Kamalga nawule maaŋ tiŋ ŋ ŋinikayɛrbi ekpa.Hale e pin asheŋ to gba e maaŋ worakusɔ nɛ k daga.20 Ewulpo be asheŋ kɔ tamaa chɔ esa nɛ e bee kuse a malga.21 Fo baŋ yili kayɛrbi be kebia to n di mo kefɛ,e beeŋ bar fo kebɔltofinfin kacha ko.22 Esa nɛ e bee nya agbo manaŋ manaŋbee bar kebagato nna,nsaa wora a foe ekpa manaŋ manaŋ.23 Kamoowu bee bar esa kaseto nna,ama kamoobarase bee sa esa kemaŋkura nna.24 Esa nɛ e bee tu eyu a yurila mo gbagba be kumu so be edoŋ nna.Ŋkpal manɛ so, nɛ b bɔ ntaŋ n lɛ mo so gbae maaŋ tiŋ n ji kashenteŋ.25 Sa maŋ shin nɛ kusɔ nɛ basa bee fɛa laŋɛ fo kaplɛa so e baa tir fo.Yirda Ebɔrɛ nɛ e baa kuŋ fo.26 Esa kama bee sha fanɛ e ji ewura keteri nna,ama Enyɛnpe Ebɔrɛ nawulee naa shin nɛewura bee wora asheŋ nɛ a niŋi.27 Basa nɛ baa wora asheŋ nɛ a niŋikishi belubiworapo ga.Nɛ belubiworapo malɛ gba kishi basanɛ ba wora asheŋ nɛ a niŋi.

Agɔr be aŋasa301 Jake pibi Agɔr be kubɔya nde.Esa ko bee ponte a kaŋɛ Ebɔrɛ le:“Ma eleŋ loge, ma eleŋ loge.2 N duli kusɔbɔya a chɔ dimɛdi;M maŋ naa kɔ dimɛdi be nfɛra3 M maŋ kɔ kanyiasheŋ,ma alɛ maŋ nyi shɛŋ a laŋɛEbɔrɛ be kaplɛa so.4 Wanɛ e dii n yɔ Ebɔrɛ so m bɛta m ba?Wanɛ e tiŋ m pɛ afu n wɔtɔ enɔ to?Ŋko ŋ gbargbar nchun wɔtɔ mbe kusɔbuuso to?Wanɛ e ta kasawule n yili kumo be eyilikpa?Loŋ be esa be ketreŋko mo pibi be ketre e la nuso?Nɛ fo nyi, fo kaŋɛ ma.5 Ebɔrɛ be kamalga kikɛ la kashenteŋ nna.E la kusɔ kuŋso nna n sa bekamanɛ baa shile a ba mo kutɔm baa ka fin kekuŋ na.6 Sa maŋ ta shɛŋ n ti mbe m mmalga so,mannɛ aloŋ, e beeŋ fiɛ fo so n ta fo ŋ ki efɛpo.”7 Enyɛnpe Ebɔrɛ, asɔ anyɔ nɛ mee kulefanɛ fo wora n sa mapɔɛŋ nɛ n wu.8 Sa maŋ shin nɛ ŋ ki efɛpoFo alɛ e sa maŋ shin nɛ m baa laetirpo ŋko damawura.Baa sa ma kacha kama be kusɔ jiso.9 Saŋɛ na so maaŋ ki damawuranseŋ teŋ fo soŋko nɛ ketir e shin nɛ n ya yuri n jija fo ketre.10 Sa maa debɔr kayɛrbi a ŋini mo nyɛnpe,nɛ mannɛ aloŋe beeŋ sho fo kɔnɔ nɛ fo ji awurfoŋ.11 Basa ko bee sho bumo tutoana kɔnɔ nnansaa maa keni bumo nioana a bɔlɔ kenishi.12 Beko malɛ bee fɛ fanɛbaa wora asheŋ nɛ a niŋi nnaama alubi damta e bɔlɔ bumo to.13 Basa ko bee wu bumo be amu nnaa maa keni basa a bɔlɔ kenishi.14 Basa ko be kebaawɔtɔ e lakebaa kɔ kumu kpakpasoa mɛaŋ betirpo nɛ bebɔlpo.15 Kejimuni la mborobicheso anyɔ nna.Bumo kikɛ be atre e la: ‘Ta n sa ma.’Asɔ asa e wɔtɔ a maa moɛ.Asɔ ana malɛ e maa kaŋɛ fanɛ a kukwe loŋ.16 Amo e la, nchaŋ, nɛ eche egbentepo,nɛ kasawule wɔlso,nɛ edɛ nɛ esa maaŋ naŋ tiŋ n duŋ.17 Ejita e naŋ jibekama nɛ baa fɛl bumo tutoanansaa keni bumo nioana jiga nabe eblaŋ kupuŋ to.18 Asɔ ana e naa wul ma nfɛra toa shin nɛ maa pin asheŋ to.19 Amo e la, kananɛ kusore bee firgi,nɛ kananɛ kuwɔ bee gbeye ajembu so,nɛ kananɛ teku so be ekuloŋgboŋbee wu a yɔ kakpa nɛ k bee yɔ,nɛ kananɛ enyɛn nɛ eche bee sha abar.20 Eche nɛ e bee lar mo kul kaman be dae la keji nseŋ kpra kɔnɔ soŋ kaŋɛ fanɛ e maŋ wora kulubi.21 Asɔ ana nɛ kasawule maa tiŋ a nyitinsaa kpal amoso a gbuŋgbuŋ to.22 Amo e la, kenya ka ki ewura,nɛ ewulpo ka ji m moɛ,23 nɛ eche nɛ basa maa sha ka nya ekul,nɛ kebita nɛ e suge mo chepe mo kul.24 Asɔ fimfimbi ana e wɔ kasawule soa kɔ kanyiasheŋ ga.25 Atutulombi maŋ kɔ eleŋama amo alɛ bee fin amo be ajibi a yili dɔchubɔrɛ so nna.26 Kukukaka maŋ shikumo alɛ bee tiŋ a futi kedibi a luri to.27 Elotɔr maŋ kɔ ewura,amo alɛ nsaa bɛ abar sokenimu kenimu so fanɛ esoji na.28 Ketigbolu maŋ la shɛŋkumo alɛ bee nya ekpa a luri ewurkpa.29 Asɔ ana e naa wora asheŋ fanɛ bewura,nsaa tia awurya.30 Buluŋ nɛ e la asɔbɔya to be enyɛnnsaa maa tu shɛŋ a bɛta kaman na,31 nɛ kananɛ kaboelote bee nite,nɛ kananɛ koshinyɛn bee nite,nɛ ewura nɛ mbe benapo kulti mo.32 Nɛ fee puchi nsaa kɔ kumu kpakpasonɛ kawuli a kre asheŋ lubifo yige amo be kewora.33 Fo bri kenyipochu to a beeŋ lar ŋkuFo ŋmɛa fo kamunak beeŋ gbege n lar ŋklaŋ.Aloŋ nɛ fo wɔtɔ basa agbo to,kolu beeŋ ba.

Ewura Lamwɛl be aŋasa311 Kanyiasheŋ be mmalganɛ Masa be ewura Lamwɛl mo nio ŋini mo nde.2 M pibi Lamwɛl, kabɔrɛkule so nɛm bɔla n nya fo;amoso kaŋ kusoe n nu kusɔnɛ mee shin nɛ ŋ kaŋɛ fo ere.3 Sa maa ta fo eleŋ a jija a bɛ beche so.Beche ko bee da bewura nna a lɛ.4 A maŋ daga bewura nɛ bejuŋkparpoka bee nuu nsa a booŋko a sha nsa ga.5 Nɛ mannɛ aloŋ baaŋ boonseŋ teŋ efuli be mbranɛ edaŋkaresheŋ sonsaa maaŋ tiŋ n ji kashenteŋn sɔ bumo nɛ basa bee mɛaŋ na n yige.6 Yige nsa n sa bumo nɛb maŋ naa kɔ tama kikɛnsaa yɔ kemur to na.7 Shin nɛ loŋ be basae baa nuu nsa a booa teŋ bumo be ketir nɛ awurfoŋ so.8 Baa malga a sa bumo nɛb maa tiŋ a malga a kuŋbumo be amu nansaa kɔ a sa bepɔshipo.9 Baa ji demu nɛ kumo be ekpa soa sa betirponɛ bumo nɛ b maŋ la shɛŋ na.10 Eche nɛ e kɔ da lelaa tiŋ a wora asheŋ nɛnɛ maa tiŋ a nya.E bɔ shuwa nɛ gbiti.11 Mo kul bee yirda mo nnaa maa fɔŋ shɛŋ shɛŋ so.12 Eche na be kebaawɔtɔ to kikɛasheŋ lela nawulenɛ e bee wora mo kul.13 E maa chena jiga.Saŋkama e bee fɛa nna a lue ewajɛ.14 E du fanɛ yawujipo nnaa fin ajibi kaplɛkama a ba epe.15 E bee wule a koso nna a wora ajibia sa mbe laŋ to ebi pɔɛŋ nɛ kare bee cha,nsaa ŋini mbe mbita ashuŋ nɛbaaŋ baa shuŋ.16 Mo gbagba e naa nite a finkasawule lela a tɔnsaa ta mbe amansherbi a nase kudɔ.17 E bee pre kenishi nna a shuŋnsaa ta mbe eleŋa wɔtɔ kusɔ kama nɛ e bee wora to.18 E bee ji yawu nna a nya tɔnɔnsaa shuŋ a fo kiidiso.19 Mo gbagba e naa fɛa jese a lue ewajɛ.20 E bee bugi enɔ nna a chɛ betirponɛ bumo nɛ asheŋ bee pɔɔ bumo so to.21 E maa fɔŋ awo soŋkpal manɛ so mbe laŋ to ebi kikɛ kɔ awo to be asɔbuuso.22 Mo gbagba e naa baa mbe asɔbuuso,nsaa buu asɔ lela fanɛ ago be ewajɛ.23 Mo kul bee nya kemaŋkura nnansaa tiŋ a luri kade be benimu to.24 E bee lue ewajɛ nɛ eshata nnaa fa a sa eyawujipo.25 E kɔ eleŋ nnansaa sa mbe kumu bunyaŋ;e maa fɔŋ echefoso be asheŋ so.26 E kɔ kanyiasheŋ nnansaa fɛ nfɛra pɔɛŋ a malga.27 E bee keni mbe laŋ to ebi so nɛnɛ nna,mo alɛ maŋ kɔ ntɔl.28 Mbe mbia bee puchi mo so nnanɛ mo kul bee kpaŋ mo a kaŋɛ le:29 “Beche damta bee wora asɔama fo peya chɔ bumo kikɛ.”30 Kebita bee loge,nɛ kela bee chɛrga,ama eche nɛ e bee sha Ebɔrɛ bredaga k baa fur nna.31 Shin nɛ loŋ be eche be asheŋe baa bɔlɔ fo kenishinɛ fo baa kpaŋ mo basa to.KAŊINICHIŊGLIŊKaŋinichiŋgeliŋ be kawɔlKaŋinichiŋgeliŋKaŋKAŊINICHIŊGELIŊBE KAWƆL

Kebaawɔtɔ kikɛ ka la fuloŋ be asheŋ11 Ewura Deevid pibinyɛn nɛ e la eŋinipo nseŋ daa la ewura ashi Jerusalɛm to na be mmalga
         nde.2 Eŋinipo na yɛ, kusɔ kama na la fuloŋ nna kebaawɔtɔ ere to. Kebaawɔtɔ maŋ kɔ kifito
         kikɛ. 3 Manɛ be tɔnɔ bre nɛ anyee nya kegben damta nɛ anyee gben ere to? 4 Kenana ko beeŋ ba choŋ nɛ kenana ko malɛ e naŋ ba, ama durnya ere bre maaŋ chɛrga
         kikɛ. 5 Epeŋi bee pete nna nsaa tɔr nseŋ naa chambɔ a yɔ kakpa nɛ k bee pete na. 6 Afu bee ber a yɔ kelargato to be kaseto be kaba so nsaa ber a yɔ kelargato be esoso
         be kaba so, a chambɔ loŋ a kulti. 7 Elɔrana bee shile e luri teku to, ama teku malɛ maa bɔlɔ kikɛ. Nchu na kraŋ naa bɛta
         nna a luri lɔr na be kakpa nɛ a fara na to nsaa shile a luri to a chambɔ a ba. 8 Kebaawɔtɔ kikɛ baa la kabapɔ nna nɛ k maŋ walɛ k malga. Anyi be anishi ere maa wu
         asheŋ a moɛ nɛ asoe malɛ gba maa nu asheŋ a moɛ. 9 Kusɔ kama nɛ k bee wora naniere daŋ chɛr n wora dra dra kikɛ nna. Shɛŋ shɛŋ maŋ la
         asheŋ popɔr ashi kasawule ere so. 10 Men keni! Kusɔ ko wɔtɔ nɛ esa beeŋ tiŋ ŋ kaŋɛ fanɛ kumo alɛ naa la asheŋ popɔr a?
         M-m. Asheŋ ere kikɛ wora dra dra kikɛ nna pɔɛŋ nɛ b kurge anyi. 11 Esa kama maŋ wɔtɔ nseŋ naa nyiŋi kusɔ nɛ k wora n choŋ dra dra na. Esa kikɛ malɛ maaŋ
         naŋ nyiŋi kusɔ nɛ k beeŋ wora echefoso gba.Eŋinipo na be kusɔ nɛ e luri to nsaa nyi be asheŋ12 Ma eŋinipo ere ka malga le be asheŋ ere kikɛ nɛ n daa la Israɛl be efuli so be ewura
         nna nsaa wɔ Jerusalɛm to. 13 N wora ania fanɛ meeŋ koya nseŋ pin kusɔ kama nɛ k bee wora durnya ere to.Ama Ebɔrɛ shin nɛ k ki kpakpa n sa anyi edimɛdi. 14 Ŋ ka wu asheŋ nɛ a bee wora durnya ere to na, nɛ n yɛ; kusɔ kama maŋ kɔ tɔnɔ. K du
         nna fanɛ fo ka bee ju a bɛ afu so na. 15 Kusɔ kɔnto maa tiŋ a niŋi; b maa karga shɛŋ a ti asɔ nɛ e maŋ wɔtɔ so.16 Nɛ ŋ kaŋɛ ma kumu le: “Naniere bre ŋ ki bunyaŋ be esagboŋ nna nsaa nyi asheŋ malɛ
         a chɔ esa kama nɛ e juŋkpar ma n ji kuwura ashi Jerusalɛm to. Amoso n nyi kusɔ nɛ
         baa tre kanyiasheŋ nɛ kenyi.” 17 N daŋ pere kenishi nna a shin nɛ m pin kebaawora asheŋ kanyiasheŋ so, mannɛ kawuliso.
         Ama n wu fanɛ afu nɛ mee ju a buu so. 18 Fo baa nya kanyiasheŋ ga, kumo be jemanɛ malɛ nɛ fo kagbene bee jija fo ga. Kenyi
         be ga la tɔrɔ nna.

21 N daŋ yili kumo nna fanɛ meeŋ ji ma kumu nseŋ fin kusɔ nɛ k la kagbenefuli, ama n
         wu fanɛ amo kikɛ maŋ la shɛŋ. 2 N lege to n wu fanɛ emushe la kawulisheŋ nna, nɛ ebel be keji malɛ maa sa shɛŋ. 3 Ŋ ka daa sha kanyiasheŋ ga so, n daŋ yili kumo nna fanɛ meeŋ ta nsa be kenuu n ji
         ma kumu. N daa fɛ fanɛ ekpa nɛ basa beeŋ bɔla so n ji ŋkpa shiimbi nɛ b kɔ kasawule
         ere so nna na.4 N wora asɔgboŋ damta. M pɔr nwu, nseŋ dɔ ndibisɔrso be adɔana. 5 N daŋ wora kambɔl nna n duu ndibi nɛ e bee sa kayul nɛ basa e baa chena to a wushi
         ashi ma kelɔnɛ so nseŋ duu ndibisɔrso be yiri yiri n wɔtɔ kumo to. 6 N daŋ kur atirbu nɛ baaŋ baa jɔ nchu amo to a wurge ndibi na so nna. 7 N daŋ tɔ anyache nɛ benyɛn kikɛ nna nɛ bumo alɛ gba bee kurge a ti so ashi ma laŋ
         to. Ma e daa kɔ asɔbɔya a chɔ esa kama nɛ e juŋkpar ma ashi Jerusalɛm be kade to.
         8 N daŋ chala shuwa nɛ gbiti ashi nsawule pɔtɛ nɛ mee ji amo so kuwura na be bewura
         be ekpanjawu to nna. Bumo be benyɛn nɛ beche kikɛ daŋ boŋ nshɛ nna n deŋi ma anishi
         to nɛ n nya beche nɛ mee sha ndoŋ.9 Jerusalɛm ka jɔŋɛ kikɛ m ba fo ma jemanɛ so, esa kama daa maŋ wɔtɔ nɛ mbe eyilikpa
         fo meya so, ma alɛ daa kɔ kanyiasheŋ malɛ gba. 10 Shɛŋ shɛŋ be kenya daa maŋ du ma so kpakpa. Kusɔ kama malɛ maŋ wɔtɔ nɛ k beeŋ tiŋ
         ŋ kuŋ ma ekpa nɛ m maaŋ wora kusɔ nɛ k beeŋ fuli ma kagbene. Kusɔ kama malɛ nɛ n daŋ
         wora na, daŋ bɔlɔ ma kenishi nna. Ma alɛ bee wu amo kikɛ fanɛ asɔ nɛ e la tɔnɔ n sa
         ma nna. 11 Ndoŋ nna nɛ n fɛ kusɔ nɛ n wora na be nfɛra nɛ kananɛ m pere kenishi n shuŋ ga be
         asheŋ, ama kumo be loŋ malɛ daŋ maŋ daga. Amo kikɛ daa du fanɛ k baa ju a bɛ afu so
         nna nɛ kumo alɛ be loŋ malɛ la fuloŋ. 12 Kusɔ kama nɛ ewura kama nɛ e juŋkpar ma wora, ma alɛ gba tiŋ n wora kumo.Amoso n daŋ fara nna a fɛ kusɔ nɛ k la kanyiasheŋ nɛ kebalto nɛ kawulisheŋ. 13 Ade kikɛ be kaman nɛ m pin fanɛ “Kanyiasheŋ walɛ a chɔ kawulisheŋ fanɛ kananɛ kefulto
         walɛ a chɔ tentembiri na. 14 Enyiashempo bre nyi kakpa nɛ e bee yɔ, ama ewulpo bre maŋ nyi kakpa nɛ e bee yɔ.”
         Kumo be lalaloge, enyiashempo nɛ ewulpo kikɛ sasa nna. 15 Kede be kaman nɛ n fɛ fanɛ ketre jija nɛ bewulpo bee nya na, beeŋ ba ma alɛ gba so.
         Amoso ma kebaa la enyiashempo bre be kifito e la manɛ? Nɛ n yɛ “K maŋ la shɛŋ.” 16 Esa kama maa nyiŋi benyiashempo nɛ bewulpo be asheŋ. K maaŋ chɛr nɛ b teŋ an kikɛ
         so. Bewulpo nɛ benyiashempo kikɛ beeŋ wu kachako. 17 Ŋkpal loŋ so kebaawɔtɔ nɛ n wɔtɔ ere daa maŋ naa la shɛŋ ŋ kutɔ ŋkpal manɛ so k maŋ
         bar ma tɔnɔ kikɛ ama asheŋ nawule. Kebaadu fanɛ kebaa ju a buu afu so nna.18 Asɔ kama nɛ n daŋ pere kenishi n fin durnya ere to na kikɛ daa maŋ la shɛŋ ŋ kutɔ
         ŋkpal ŋ ka beeŋ yige amo n sa esa nɛ e beeŋ ba ma kaman na so. 19 Feeŋ tiŋ m pin fanɛ enyiashempo ŋko ewulpo e naaŋ baa la loŋ be esa a? Ama loŋ be
         esa e naaŋ ba ji kusɔ kama nɛ fo gben n nya na be tɔnɔ. Kusɔ kama nɛ n ta ma kanyiasheŋ
         n fin n nya durnya ere to kikɛ baa la fuloŋ nna. 20 Amoso ma kushuŋ damta nɛ n daŋ shuŋ na kikɛ daŋ ki kagbene jija nna n sa ma. 21 Ŋkpal manɛ so, fo ka beeŋ ta fo nfɛra nɛ kanyiasheŋ nɛ fo enɔ to be ku shuŋ be kenyi
         kikɛ n shuŋ n sa esa nɛ e maŋ gben bee ŋini asheŋ fuloŋ nna nɛ kumo alɛ be loŋ maŋ
         walɛ. 22 Mannɛ bre be tɔnɔ nɛ an baa nya kegben damta nɛ anyee gben ere to? 23 Fo ka baa wɔ ŋkpa to ere bre kusɔ kama nɛ fee wora baa la fuloŋ nna. Kusɔ nɛ fee nya
         kumo to e baa la kagbene jija nɛ ebesa; hale kanyɛso gba fo maaŋ nya n di.24 Kusɔ nɛ ekama baa wora e la kebaa ta mbe kanya a ji a nuu nsaa ji mbe kumu. Ama ade
         kikɛ be nfɛra nɛ n fɛ nseŋ wu fanɛ amo kikɛ bee shi Ebɔrɛ kutɔ nna. 25 Nuso bre nɛ esa beeŋ tiŋ a wɔtɔ a ji mbe kepar nsaa ji mbe kumu a ti so? 26 Ebɔrɛ bee ta kanyiasheŋ nɛ kenyi nɛ kagbenefuli nna a sa bekama nɛ baa wora mbe aparsheŋ.
         Ama belubiworapo bre, e bee shin nna nɛ baa shuŋ a nya asɔ a yili, nɛ bekama nɛ baa
         wora Ebɔrɛ be aparsheŋ na e ba ji amo be kapetɛ. Ade kikɛ la asheŋ fuloŋ nna. A du
         nna fanɛ kebaa ju a bɛ afu so.

Kusɔ kama kɔ kumo be saŋɛ nna31 Kusɔ kama nɛ k bee wora durnya to kikɛ kɔ kumo be saŋɛ nɛ Ebɔrɛ yili nna.2 Mo e yili kakurge nɛ luwu be saŋɛ.Mo koŋwule na e yili kasɔdu nɛ kasɔteŋi be saŋɛ.3 Mo e yili luwu nɛ eyur be alenfia be saŋɛ,nseŋ yili keda n lɛ nɛ kepɔr be saŋɛ.4 Mo e yili kagbenejija nɛ kagbenefuli be saŋɛ,nseŋ yili kushu keli nɛ keji eyur be saŋɛ.5 Mo koŋwule na e yili ajembu be kechala ŋ deŋi abar so be saŋɛ nɛ amo be kegbeŋi to
         be saŋɛ,mo e yili kebir abar to n chɔrɔ abar kasha sobe saŋɛ nɛ kebarga abar be saŋɛ.6 Mo e naa yili saŋɛ nɛ k daga dimɛdi ka fin nɛ saŋɛ nɛ k daga dimɛdi ka yige kafin,Mo e naa yili saŋɛ nɛ k daga keta asɔ n yilinɛ saŋɛ nɛ k daga keta asɔ n lɛ,7 mo e naa yili saŋɛ nɛ k daga kekpɛa to nɛ saŋɛ nɛ k daga kebaa m mata abar so,mo e naa yili saŋɛ nɛ k daga kekaŋ kusoe n nu,nɛ saŋɛ nɛ k daga kemalga.8 Mo e naa yili kasha nɛ kekishi be saŋɛ,nsaa yili kena nɛ kayurwushi malɛ gba be saŋɛ.9 Manɛ be tɔnɔ bre nɛ anyee nya kegben damta nɛ anyee gben ere to? 10 N nyi esulɔ nɛ Ebɔrɛ ta n deŋi dimɛdi so. 11 Mo e yili jemanɛ nɛ k daga n sa kusɔ kikɛ. Mo e sa anyi nfɛra nɛ anyee pin kusɔ nɛ
         k beeŋ wora echefoso. Amo nɛ amo kikɛ an kra maa pin mbe nfɛra chiŋgeliŋ na to a loge.
         12 Kusɔ nɛ m pɛshɛ m pin fanɛ k walɛ n sa dimɛdi e la fanɛ esa ka kɔ kagbenefuli nsaa
         wora kelela. 13 Ŋkpal manɛ so ajibi nɛ anyee nya a ji nɛ nchu nɛ anyee nuu nɛ tɔnɔ kama nɛ anyee nya
         ashi anyi be ashuŋ to ere kikɛ la Ebɔrɛ be kakɛ nna.14 M baa nyi geeŋ fanɛ kusɔ kama nɛ Ebɔrɛ wora beeŋ baa wɔtɔ mbaanaayɔ. Fo maaŋ tiŋ n
         ta shɛŋ n ti kumo so, fo alɛ maaŋ naaŋ tiŋ n lara shɛŋ ashi kumo to. Ebɔrɛ wora loŋ
         nna saŋɛ na so anyeeŋ baa bunyaŋ mo. 15 Kusɔ kama nɛ k teŋ n wora kabre nɛ kumo nɛ k beeŋ wora echefoso kikɛ teŋ wora nna
         ŋ ku so. Ebɔrɛ shin nna nɛ loŋ be asheŋ koŋwule na kra wora hale kabre.Kebaa maa ji asheŋ nɛ amo be ekpa so be asheŋ16 Ŋ ka naŋ pɛshɛ asheŋ, nɛ n naŋ wu fanɛ, keji asheŋ nɛ amo be ekpa so maŋ naa shuŋ.
         Alubi nawule e naa ji eleŋ. 17 Amoso kusɔ nɛ n fɛ ma kagbene to e la fanɛ: “Ebɔrɛ beeŋ ji basa niŋiso nɛ basa lubi
         kikɛ demu ŋkpal manɛ so kusɔ kama kɔ kumo be saŋɛ nna. 18 Asheŋ ere kikɛ be lalaloge nɛ n wu fanɛ Ebɔrɛ bee wora anyi nna a keni nɛ e ŋini anyi
         fanɛ anyi maŋ bɔ asɔbɔya. 19 Ŋkpal manɛ so asɔbɔya nɛ edimɛdi kikɛ la asɔ futeso nna. Bumo kikɛ la asɔ nɛ baa fute
         nna nseŋ naa la asɔ nɛ baa wu. Amoso dimɛdi maŋ bɔ kusɔbɔya ŋkpal manɛ so ŋkpa nɛ
         an kɔ ere maŋ kɔ kifito. 20 Asɔ futeso kikɛ bee yɔ kakpa koŋwule nna. Shishɛr to nɛ an shi, shishɛr malɛ to nɛ
         anyeeŋ naaŋ bɛta n yɔ. 21 Wanɛ e nyi fanɛ anyi be ayoyu bee yɔ esoso nna nɛ asɔbɔya malɛ peya bee shir kasawule
         to? 22 Amoso kusɔ nɛ n naaŋ pɛshɛ m pin e la fanɛ a daga an ka bee ji anyi be kegben be tɔnɔ
         ŋkpal manɛ so anyi maaŋ tiŋ m pin echefoso be asheŋ.”

41 Ade kikɛ be kaman nɛ n naŋ keni n wu fanɛ keji asheŋ nɛ amo be ekpa so maŋ naa wɔ
         durnya to. Basa nɛ b wɔ kamɛaŋ to na bee shu anishichubi nɛ esa kama maa chɛ bumo
         to, ŋkpal basa nɛ baa mɛaŋ bumo na ka kɔ eleŋ a chɔ bumo so. 2 Ndoŋ nna nɛ n fɛ basa nɛ b teŋ wu n choŋ na be asheŋ, nseŋ wu fanɛ b bɔ anyi bumo
         nɛ an kra wɔ ŋkpa to ere. 3 Basa nɛ b maŋ naŋ kurge bumo na gba bɔ anyi, ŋkpal manɛ so, bumo be kenishi maŋ naŋ
         wu kananɛ kebaa maa ji asheŋ nɛ amo be ekpa so durnya ere to du.4 Kumo be kaman nɛ n naaŋ pɛshɛ m pin kusɔ nɛ k ba nɛ basa bee pere kenishi a shuŋ ga
         nɛ b dii dama. Amo kikɛ to nɛ n wu fanɛ an ka bee besa abar eyur so nɛ k du loŋ. Ama
         amo kikɛ la fuloŋ nna. K du fanɛ fo ka ju a bɛ afu so nna. 5 Ewulpo nawule e naa far mbe mbre a chena a maa sha kushuŋ nɛ akoŋ bee mɔ mo. 6 Ama fo ka nya gbrɛ n ji kayurwushiso bɔ fo ka nya ga nsaa maa ji a moɛ. K du nna fanɛ
         fo ka bee ju a pɛ afu na.7 Ade kikɛ be kaman nɛ n naŋ wu asheŋ ko nɛ a maŋ kɔ kifito ashi kasawule ere so. 8 Kanyɛn ko e daa wɔtɔ; a maŋ kɔ ebi, mo alɛ daa maŋ kɔ ekurgepo kikɛ. E daŋ baa wɔ
         kushuŋ to nna saŋkama, ama mo alɛ be kenishi daa maa bɔlɔ kusɔ nɛ e bee nya so. Nɛ
         e yɛ: “Wanɛ bre so nɛ mee gben le saŋkama, nsaa maaŋ tiŋ n ta ma kegben n ji ma kumu
         gba ere?” Le be kesheŋ ere gba maŋ kɔ kifito, kumo alɛ nseŋ naa la kagbenejija ga
         be asheŋ! 9 Fo baa kɔ eteri, bɔ fo nawule ka wɔtɔ, ŋkpal manɛ so basa anyɔ e naŋ tiŋ n shuŋ nɛnɛ.
         10 Ekoŋwule baŋ tɔr, eko beeŋ niŋi mo to, ama fo nawule bre baa la nseŋ tɔr, k maaŋ ba
         walɛ kikɛ ŋkpal manɛ so esa maaŋ niŋi fo to. 11 Awo to, basa nyɔ beeŋ tiŋ n dese m mata abar nsaa bel edɛ a pɛ abar, ama nuso nɛ esa
         koŋwule beeŋ tiŋ n wora loŋ? 12 Kolu nɛ esa koŋwule beeŋ kɔ n tɔr na, basa nyɔ bre beeŋ kɔ kumo m pɔɔ so. K beeŋ ba
         du kpakpa ga nɛ fo tiŋ n tuge kemamprɔŋ nɛ b ta efɔl asa m mɛa abar n wora to.13-14 Esa beeŋ tiŋ a la etirpo nseŋ ba ki mbe efuli so be ewura ŋko e beeŋ tiŋ n shi kabuti
         to gba m ba chena kuwura so, ama nɛ e ki enimu nna pɔɛŋ nseŋ ba ki ewura, mo alɛ nsaa
         maŋ kɔ kanyiasheŋ ŋko a sɔ kasotoji, kumo ere kabrantiɛfɔlbi nɛ e la etirpo nsaa kɔ
         kanyiasheŋ bɔ mo. 15 Ŋ ka fɛ basa nɛ b wɔ durnya ere to kikɛ be asheŋ, nɛ m pin fanɛ kabrantiɛfɔlbi beeŋ
         shi bumo to m ba ji kuwura jemanɛ nɛ ewura na maŋ naa wɔtɔ. 16 Ashere basa nɛ ewura bee juŋkpar na shibi ga n baŋ so ama kachɛ nɛ e kaŋ wu, ekama
         maaŋ baa wɔtɔ nɛ e lar ŋ kpaŋ mo. Ade kikɛ la asheŋ fuloŋ nna. A du nna fanɛ esa ka
         ju a bɛ afu so na.

Sa maa wule a nase kɔnɔ Ebɔrɛ be anishito51 Baa da asheŋ nɛ fee wora ashi Ebɔrɛ be lambu to so. Fee yɔ ndoŋ nna nɛ fo ya nu kusɔ
         nɛ beŋinipo bee ŋini, mannɛ keya lara kawuliso be sarga fanɛ bewulpo nɛ b maŋ nyi
         alubi nɛ alela be mbarga na. 2 Baa fɛ nfɛra pɔɛŋ nsaa malga, sa maa nya manaŋ a nase nnɔ Ebɔrɛ be anishito. Ebɔrɛ
         wɔ ebɔrɛso nna nɛ fo alɛ wɔ kasawule ere so, amoso sa maa malga ga. 3 Kananɛ kafɔŋ damta beeŋ tiŋ n shin nɛ esa e dese ŋ ku edare lubi na, loŋ koŋwule na
         nɛ esa nɛ e bee malga ga beeŋ tiŋ m malga kawulisheŋ be mmalga. 4 Amoso nɛ fo baŋ nase kɔnɔ Ebɔrɛ be anishito, a daga fanɛ fo tia kumo manaŋ. Ŋkpal
         manɛ so, Ebɔrɛ be shɛŋ maa ji bewulpo to. Amoso baa wora a bɔlɔ fo nnɔ naseso so.
         5 Fo ka maŋ nase kɔnɔ kraa bɔ fo ka nase kɔnɔ e maŋ tiŋ n tia kumo. 6 Sa maŋ shin nɛ fo kɔnɔ to be mmalga e shin nɛ fo wora kulubi, saŋɛ na so fo maaŋ yɔ
         Ebɔrɛ be bɔrɛmatapo kutɔ n ya kaŋɛ mo fanɛ fo daa pɛl nna. Manɛ nna nɛ fee wɔtɔ Ebɔrɛ
         agbo to? Manɛ nna nɛ fo shin nɛ Ebɔrɛ jija kusɔ nɛ fo gben n nya na ŋkpal fo kamalga
         so? 7 Edare damta be kebaakuu nɛ mmalga damta be kebaa malga maŋ kɔ kifito. Amoso baa ŋana
         Ebɔrɛ nsaa sa mo bunyaŋ.8 Fo baŋ wu abane be ekrachi ka bee tɔrɔ mbe efuli so be betirpo nsaa ji bumo durmu,
         sa maŋ shin nɛ k baa chinchiŋ fo, ŋkpal manɛ so ekrachi wurbi na bee wora a bɛ bumo
         be benimu be nnɔ so nna.9 Ŋkpal ewura ka la enimu ekama so so, mo e naa nya kasawule na so be elampo nɛ baa
         sɔ na kikɛ be galeŋga.10 Esa kama nɛ e bee sha amansherbi nɛ kedamaya ga, maa nya amansherbi a moɛ kikɛ. Asheŋ
         fuloŋ e la amo kikɛ. 11 Saŋɛ so nɛ fo dii dama na, loŋ be jemanɛ na so nɛ basa damta malɛ bee fin kechɛto
         fo kutɔ. Asheŋ nɛ damawura bee chena a fɛ saŋkama e la mbe kedamaya be asheŋ. 12 Etirpo bre ji nɛ e maŋ ji gba, e bee dese kanyɛso a di nɛnɛ nna. Ama amansherbi wura
         bre, maa di a mata, ŋkpal mbe kedamaya so.13 Kusɔ lubi ko malɛ nɛ n naŋ wu k ka bee wora durnya ere to. Basa pere kenishi nna a
         fin amansherbi a deŋi abar so, nɛ kumo be loŋ bee bar bumo asheŋ. 14 Ŋkpal manɛ so amansherbi na kikɛ beeŋ loge ŋkpal b ka maŋ ta amo n shuŋ kushuŋ lela
         so. Bumo be mbia malɛ maaŋ nya kapetɛ kikɛ. 15 An ka ba durnya ere to anyi maŋ bar shɛŋ, anyi alɛ naa lar kumo to anyi maaŋ ta shɛŋ
         n yɔ. 16 K daŋ maŋ daga fanɛ loŋ e wora kuraa! Kananɛ an ba loŋ nɛ anyeeŋ naŋ yɔ. Anyee shuŋ
         ga nna fanɛ an ka beeŋ tiŋ n ju afu m pɛ na, ama amo nɛ amo kikɛ manɛ b tɔnɔ nɛ anyee
         nya? 17 Naniere bre tentembiri nɛ kebɔltofinfin nɛ kagbenejija nɛ agbo nɛ kulɔ be kebaawɔtɔ
         to nɛ an wɔ.18 Kusɔ nɛ n wu e la fanɛ, kusɔ lela mo nɛ dimɛdi daga kewora an be ŋkpa shiimbi nɛ Ebɔrɛ
         ta n sa anyi durnya ere to e la fanɛ an baa ta kusɔ kama nɛ an gben n nya a ji eyur.
         Kusɔ nɛ k baŋ daga dimɛdi kikɛ nna na. 19 Nɛ Ebɔrɛ baŋ shin nɛ fo dii dama nseŋ nya asɔ nseŋ naŋ sa fo ekpa fanɛ fo ji amo be
         ebel, kumo ere a daga fanɛ fo baa ji a chɔrɔ mo ŋkpal tɔnɔ nɛ fo shuŋ n nya so. K
         la Ebɔrɛ be kakɛ nna. 20 Ŋkpal Ebɔrɛ ka sa fo kagbenefuliso, fo maŋ naa fɔŋ ŋkpa shiimbi nɛ anyee ji durnya
         ere to be asheŋ so.

61 N dara m pin fanɛ keji asheŋ nɛ amo be ekpa so maŋ wɔ durnya ere to kikɛ kuraa. 2 Ebɔrɛ beeŋ tiŋ n sa esa ko kedamaya nɛ kemaŋkura nɛ asɔ nseŋ naŋ sa mo kusɔ kama gba
         nɛ e bee sha n ti so, ama mo alɛ maaŋ ji amo be ebel. Efɔ ko e naŋ ba ji amo be ebel.
         Kumo alɛ be loŋ la asheŋ fuloŋ nna a maŋ walɛ. 3 Esa beeŋ tiŋ a kɔ mbia kalfa nseŋ chɛr kasawule ere so ga, ama k maŋ tir nfɛ afanɛ
         nɛ e ji durnya ere to, e baa maŋ nya kagbenefuli ŋko kupuli lela mbe kaluwuachɛ kumo
         ere kebia nɛ b kurge nɛ e laŋɛ gba bɔ mo. 4 Kebia nɛ b kurge nɛ e laŋɛ maŋ kɔ tɔnɔ kikɛ; e bee shir tentembiri to nna, nɛ b teŋ
         mo so epul to. 5 E maŋ wu epeŋi be kefulto ŋko a nyi kusɔ nɛ baa tre ŋkpa gba, ama mo alɛ nya ewushi
         6 a chɔ esa nɛ e ji nfɛ ŋgboŋ anyɔ nsaa maŋ ji durnya ere to be ebel. Kashenteŋ nna
         fanɛ bumo kikɛ bee yɔ kakpa koŋwule bre nna.7 Kegben nɛ anyee gben ere kikɛ, kusɔ nɛ anyeeŋ ji so nɛ anyee wora. Amo nɛ amo kikɛ
         anyi alɛ kra maa ji a moɛ. 8 Hale fo kɔ kanyiasheŋ gba, fo maŋ bɔ ewulpo. Nɛ an la betirpo gba, kumo be loŋ maa
         ŋini nna fanɛ anyi maaŋ tiŋ n wora kusɔ nɛ k daga. 9 Shin nɛ kusɔ nɛ fo kɔ e baa bɔlɔ fo kenishi a chɔ fo ka beeŋ baa kɔ a fin kananɛ feeŋ
         ba nya ga saŋkama. K la asheŋ fuloŋ nna nɛ kumo alɛ be loŋ du fanɛ fo ka bee ju a
         bɛ afu so na.10 Kusɔ kama nɛ k bee wora kabre ere daŋ chɛr wora dra dra kikɛ nna. Anyi edimɛdi nyi
         kusɔ nɛ k la anyi. Anyi alɛ maaŋ tiŋ n ji Ebɔrɛ emɔrɔ ŋkpal manɛ so e kɔ eleŋ a chɔ
         anyi ga. 11 Esa baa malga ga, mbe mmalga maŋ naa kɔ kifito, amo alɛ maŋ kɔ kechɛto n sa esa kikɛ.
         12 Nuso nɛ esa beeŋ tiŋ n wora m pin kusɔ nɛ k walɛ n sa anyi ashi ŋkpa shiimbi nɛ anyee
         ji durnya ere to, nɛ k bee choŋ fanɛ afu ere? Wanɛ e naŋ tiŋ ŋ kaŋɛ kusɔ nɛ k beeŋ
         wora mo echefoso saŋɛ so nɛ e lar durnya ere to? An kaŋ wu, nuso nɛ anyeeŋ wora m
         pin kusɔ nɛ k beeŋ wora anyi durnya mo nɛ anyeeŋ naŋ yɔ na to?

Kanyiasheŋ be asheŋ71 Ketre lela bɔ tulale dufɛso; nɛ kaluwuachɛ malɛ bɔ kakurgeachɛ.2 Fo ka yɔ keelibuna bɔ fo ka yɔ kejigboŋ to; ŋkpal manɛ so, k yɔ keeli to bee nyiŋi
         anyi nna fanɛ ekama beeŋ wu kachako.3 Kagbenejija bɔ emushe, k bee jija anishiakpa ama kumo alɛ be loŋ bee shin nɛ esa bee
         fɛ nfɛra.4 Esa kama nɛ e bee chena a fɛ kagbenefuli nawule be asheŋ la ewulpo nna. Ama enyiashempo
         bre bee kaa chena nna a fɛ luwu be asheŋ.5 Eyiashempo baa kpele fo kusoe, k bɔ ewulpo ka bee boŋ nshɛ a kpaŋ fo.6 Ewulpo be emushe du nna fanɛ ewi ka wɔ edɛ to a chɔɔ. K maŋ kɔ kifito kikɛ.7 Fo baa kɔ kanyiasheŋ nsaa puni basa, kumo ere fee wora nna fanɛ ewulpo na. Fo baa
         sɔ brɔbu malɛ, fo da nɛ fee jija na.8 Kusɔ kama be lalaloge bɔ kumo be sososo.Kanyiti ka bɔ kamoowu be asheŋ9 Bewulpo e naa nya agbo manaŋ manaŋ nsaa ta asheŋ a wɔtɔ kagbene to.10 K maŋ daga fanɛ fo baa kaŋɛ le: “Manɛ nna nɛ dra na bɔ kabre?” K maŋ la kanyiasheŋ
         be kamalga.11 Kanyiasheŋ du nna fanɛ kapetɛ, nsaa kɔ tɔnɔ n sa bekama nɛ b kɔ kumo. 12 Kanyiasheŋ du fanɛ kusɔ kuŋso nna fanɛ kananɛ amansherbi gba du fanɛ kusɔ kuŋso na.
         Kanyiasheŋ be tɔnɔ kikɛ e la kananɛ k bee kuŋ esa nɛ e kɔ kumo na.13 Fɛ kusɔ nɛ Ebɔrɛ wora ere be asheŋ. Nɛ Ebɔrɛ baa maŋ niŋi kusɔ, wanɛ bre e naŋ tiŋ
         n niŋi kumo? 14 Nɛ asheŋ baa nite nɛnɛ, shin nɛ fo kagbene e baa fuli fo, nɛ asheŋ maŋ naa nite nɛnɛ
         malɛ, ba nyi fanɛ Ebɔrɛ e naa sa ekpa nɛ asheŋ lela nɛ asheŋ lubi bee tu esa. Amoso
         ekama maŋ nyi kusɔ nɛ k beeŋ wora echefoso.15 Kebaawɔtɔ jiga nɛ n wɔtɔ ere to, nɛ n wu fanɛ basa lela ko bee wu bumo be alelasheŋ
         to nna nɛ basa lubi malɛ kɔ ŋkpa nsaa wɔ bumo be asheŋ lubi to. 16 Amoso sa maŋ shin nɛ kanyiasheŋ nɛ kenishibugi nɛ fo kɔ na e mur fo. 17 Sa maa kɔ kumu kpakpaso ŋko e la ewulpo saŋɛ na so fo maaŋ wu nɛ fo kachɛ maŋ naŋ
         fo. 18 Baa nite teteri a yɔ. Fo baa kɔ bunyaŋ a sa Ebɔrɛ asheŋ beeŋ nyalɛ n sa fo.19 Kusɔ nɛ esa nɛ e kɔ kanyiasheŋ beeŋ tiŋ n wora, bejuŋkparpo kudu maaŋ tiŋ n wora kumo
         n sa bumo be kade.20 Esa kama maŋ wɔ durnya ere to nɛ e niŋi n ya loge nsaa maa wora a foe.21 Sa maa kaŋ kusoe a nu kusɔ kama nɛ basa bee malga, nɛ manɛ aloŋ, feeŋ nu fo kayɛrbi
         ka bee tege fo, 22 ŋkpal manɛ so fo alɛ gba bee kaa tege beko.23 Ŋ gbagba be kanyiasheŋ nɛ n ta m pin ade kikɛ ama amo alɛ kra chɔ ma so. 24 Nuso nɛ esa beeŋ tiŋ m pin kebaawɔtɔ ere be asheŋ to? Kumo be kepinto du kpakpa ga
         nsaa du chiŋgeliŋ. 25 Amoso n daŋ yili kumo nna fanɛ meeŋ ta ma kanyiasheŋ n fin asheŋ kpakpaso ere kikɛ
         be edesekpa, saŋɛ na so meeŋ koya kananɛ kulubi nɛ kawulisheŋ du.26 Ade kikɛ be kaman nɛ n naŋ wu fanɛ eche dalubiwura, lubi a chɔ luwu. E du nna fanɛ
         b ka so kejigbelɛ na. Mbe kasha nɛ e beeŋ sha fo na bee pɛ nna fanɛ kashewu; Nɛ mbe
         enɔ nɛ e beeŋ ta n deŋi fo so na malɛ du fanɛ ŋgbɛlɛbi. E maaŋ tiŋ n nya esa nɛ e
         bee wora Ebɔrɛ be aparsheŋ ama alubiworapo bre e bee pɛ mo nna manaŋ. 27 Eŋinipo na yɛ: “Mee lege asheŋ ere to nna gbrɛgbrɛ a fin amo be edesekpa.” 28 N daŋ naa keni nna a fin atuwebi ko nɛ n sa ama ma alɛ maŋ nya. Meeŋ tiŋ n nya esa
         lela koŋwule benyɛn kagboŋ to, ama beche bre to maaŋ nya loŋ be esa. 29 Asheŋ nɛ ŋ koya kikɛ nna na. Ebɔrɛ to anyi nɛnɛ nna nɛ anyi alɛ jija anyi be amu.

81 Enyiashempo nawule e kɔ nfɛra a pin asheŋ be afito to. Kanyiasheŋ e naa sa mo kagbenefuli
         nsaa shin nɛ e bee mushe.Kebaanu a sa ewura be asheŋ2 Fo baŋ nase kɔnɔ Ebɔrɛ be anishito fanɛ feeŋ baa nu a sa ewura, kumo ere a daga fanɛ
         fo baa wora loŋ. 3 Sa maa kuse a lar ewura be anishito ŋko a ji mo emɔrɔ ŋkpal manɛ so e beeŋ tiŋ n wora
         kusɔ kama nɛ e bee sha. 4 Ewura be kamalga du fanɛ b ka nase mbra nna, amoso esa kama maaŋ tiŋ n ji mbe kamalga
         emɔrɔ. 5 Fo baa nu a sa ewura, asheŋ maa pɔɔ fo so. Enyiashempo malɛ kikɛ nyi kananɛ daga fanɛ
         e nu n sa ewura nɛ saŋɛ nɛ k daga e ka wora loŋ. 6 Kebaawɔtɔ du kpakpa, ama kusɔ kama kɔ kumo be saŋɛ nɛ kakpa nɛ k daga k ka wora. 7 Ŋkpal manɛ so, esa kikɛ maaŋ tiŋ m pin kusɔ nɛ k beeŋ wora echefoso. Esa kama malɛ
         maŋ wɔtɔ nɛ e kaŋɛ mo. 8 Esa kama maŋ kɔ eleŋ luwu so ŋko nɛ e tiŋ n chɛrga mbe kaluwuachɛ. Luwu la kena nɛ
         esa kama maaŋ tiŋ n shile kumo nna, loŋ koŋwule na e la esa nɛ e bee wora alubi. Mbe
         alubi beeŋ ba dii efuli kachɛ ko.Kumukpakpasowura nɛ esa nɛ e niŋi be asheŋ9 N wu kananɛ asheŋ bee nite durnya ere to kikɛ, beko bee tɔrɔ bumo braana nna ŋkpal
         b ka kɔ eleŋ a chɔ bumo so. 10 N wu amukpakpaso wuraana ka wu nɛ b puli bumo bunyaŋ so, ama Ebɔrɛ bre be basa ka
         lar kade cheembi na to, epul to nɛ b teŋ bumo so. Kanyiasheŋ maŋ wɔ ade be kekama
         to. 11 Kulubi be kasogberge baa maa ba manaŋ manaŋ, k bee shin nɛ basa be ŋgbene bee laŋɛ
         kulubi be kewora so nna. 12 Kumukpakpasowura beeŋ tiŋ n wora alubi kalfa nseŋ kraŋ ji efute n chɛr, ama n nyi
         fanɛ asheŋ beeŋ nite nɛnɛ n sa esa nɛ e bee ŋana Ebɔrɛ nsaa wora mo kasonu na. 13 Ama ŋkpal kumukpakpasowuraana ka maa ŋana Ebɔrɛ nsaa maa wora mo kasonu so, asheŋ
         maaŋ nite nɛnɛ n sa bumo; bumo alɛ be nchɛ maaŋ teŋi so fanɛ kiyoyul nɛ k maa yili
         kakpa koŋwule a chɛr na.14 Kusɔ ko nɛ kumo be kepin to du kpakpa kraa wora kasawule so. Kumo e la fanɛ basa niŋiso
         ka bee nya kasogberge nɛ k daga kumukpakpasowuraana, nɛ kumukpakpasowuraana bee nya
         kemaŋkura nɛ k daga basa niŋiso. Ma ere kutɔ kede gba maŋ kɔ kifito. 15 Ma ere so an baa ji anyi be amu, ŋkpal manɛ so, anyi be kebaawɔtɔ to be kagbenefuli
         kikɛ baa wɔ kebaaji a nuu nsaa ji eyur to nna. Kusɔ nɛ anyeeŋ tiŋ n wora kikɛ ashi
         kegben kama nɛ anyee gben kebaawɔtɔ nɛ Ebɔrɛ sa anyi durnya ere to e baa la na.16 Kapa nɛ kanyɛ mee gal edi nna a wora ania nɛ m pin kusɔ nɛ k bee wora durnya ere to.
         17 Ndoŋ nna nɛ n wu kusɔ kama nɛ Ebɔrɛ wora nseŋ pin to fanɛ esa kikɛ maaŋ tiŋ m pin
         asheŋ nɛ a bee wora ere to. Dimɛdi wora ania kanaŋkama, e maaŋ tiŋ m pin amo be afito.
         Hale enyiashempo kaŋɛ fanɛ e nyi asheŋ kanaŋkama gba, e maaŋ tiŋ m pin amo to.

Kelamba koŋwule ka dese n sa ekama be asheŋ91 Kede be kaman nɛ n fɛ asheŋ ere kikɛ be asheŋ nseŋ wu fanɛ basa niŋiso nɛ benyiashempo
         kikɛ be asheŋ nɛ baa wora kasha so nɛ amo nɛ baa wora yurkishi so kikɛ bɔɔ Ebɔrɛ enɔ
         nna. Ekama maŋ nyi kusɔ nɛ k dese a jo mo. 2 Kelamba koŋwule e dese n sa basa niŋiso nɛ kumukpakpasowuraana; basa lela nɛ basa
         lubi kikɛ. Kusɔ koŋwule e naaŋ wora basa nɛ baa ŋana Ebɔrɛ nsaa sa mo bunyaŋ nɛ bumo
         nɛ b maa ŋana mo kikɛ. Kusɔ nɛ k beeŋ wora basa nɛ baa lara esarga a sa Ebɔrɛ na,
         kumo e naŋ wora bumo nɛ b maa bɛ bumo be nnɔ naseso so na gba.3 Kulubi nɛ k wɔ asheŋ kama nɛ e bee wora durnya to na e la fanɛ, kelamba koŋwule e
         dese n sa ekama. Asheŋ lubi nɛ ebonsheŋ e baŋ bɔlɔ edimɛdi be ŋgbene nɛ nfɛra to;
         amo alɛ kikɛ be kaman baa wu a yɔ bubuni to nna. 4 Ekama nɛ e kraa wɔ ŋkpa to kraa kɔ tama, fanɛ kananɛ jɔnɔ keniso kɔ tɔnɔ a chɔ buluŋ
         wuso na. 5 Kashenteŋto, basa nɛ b wɔ ŋkpa to nyi b ka beeŋ wu, ama basa nɛ b wu bre maŋ naa nyi
         shɛŋ. Kusɔ lela kikɛ maŋ naa wɔtɔ n sa bumo; bumo ere choŋ nna na, nɛ b teŋ bumo so.
         6 Kasha nɛ yurkishi nɛ kukɔrkɔ kama nɛ b daa kɔ kikɛ choŋ nna na. B maaŋ naŋ tiŋ n ti
         basa so n wora asheŋ kasawule ere so kikɛ.7 Baa ji a nuu kagbenefuliso! Kusɔ nɛ Ebɔrɛ yili dra kikɛ fanɛ fo baa wora nna na. 8 Baa buu asɔ fuful jemanɛ kikɛ nsaa saŋɛ kenishito a wora asheŋ kagbenefuliso 9 Durnya to be kebaawɔtɔ maŋ kɔ tɔnɔ, amoso jemanɛ nɛ men wɔ ŋkpa nɛ Ebɔrɛ sa menyi
         to ere, fo nɛ fo eche nɛ fee sha na e baa ji menyi be amu nɛnɛ. Ŋkpal manɛ so, kusɔ
         nɛ k wɔtɔ n sa menyi ashi menyi be kegben kikɛ to nna na. 10 Kushuŋ kama nɛ fo nya, baa shuŋ kumo nɛ fo eleŋ kikɛ, ŋkpal manɛ so, k maaŋ chɛr feeŋ
         yɔ bubuni to, kakpa nɛ kushuŋ nɛ kefɛ nfɛra nɛ kekre asheŋ nɛ kanyiasheŋ maŋ wɔ.11 N daŋ naŋ wu kusɔ ko malɛ gba durnya to n ti so. Kumo e la fanɛ, mannɛ basa nɛ baa
         shile ga e naa tiŋ a ji kɔŋkɔŋ ŋko belempo e naa tiŋ a kɔ a pɔɔ so jemanɛ kikɛ. Mannɛ
         kanyiasheŋ ŋko kenyi be ga e naa bar ajibi ŋko kedamaya ŋko ketregboŋ. Kumu lubi malɛ
         wɔtɔ nna n sa ekama.12 Fo maaŋ tiŋ m pin jemanɛ nɛ fo peya bee ba. Kananɛ abulbi bee pɛ mbuibi ŋko ewule
         bee pɛ ekɔrɔtɔ epul to na, aloŋ nɛ asheŋ lubi bee ba edimɛdi gba so.Kanyiasheŋ ka bɔ kawulisheŋ be asheŋ13 N daŋ naŋ wu kananɛ basa bee fɛ kanyiasheŋ be asheŋ nɛ k bɔlɔ ma kenishi ga. 14 Kadebi ko nɛ kumo to be basa daa maŋ shibi e daa wɔtɔ. Nɛ ewura lempo ko nɛ mbe benapo
         daŋ ba kulti kumo n wɔtɔ a shin nɛ b bure kumo be egbal n luri to ŋ kɔ kumo kena.
         15 Etirpo ko daa wɔ kadebi na to a nyi asheŋ ga, nseŋ daŋ bɔla mbe kanyiasheŋ so m mɔlga
         kumo. Ama ekama daa maŋ naa nyiŋi mbe asheŋ. 16 Amoso nɛ ma ere kaŋɛ fanɛ kanyiasheŋ bɔ eleŋ na. Ama esa kikɛ maa fɛ fanɛ etirpo nyi
         asheŋ ŋko a ta mbe kamalga a shuŋ. 17 Kewora enyiashempo be kamalga nɛ e beeŋ malga boeŋ na kasonu bɔ awɔr nɛ bewulpo be
         ewura bee chɛ na. 18 Kanyiasheŋ kɔ kechɛto a chɔ kena to be akɔsɔ, ama kulubi koŋwule bee jija alela damta
         nna.

101 Kananɛ ashushombi bee wu a wɔtɔ tulale to nɛ amo be efɛa bee chɛrga na, aloŋ nɛ kawuli
         fimbi kikɛ bee jija esa be kanyiasheŋ nɛ kemaŋkura.2 Enyiashempo be kagbene bee laŋɛ kusɔ nɛ k daga be kewora so nna, ama ewulpo bre be
         kagbene bee laŋɛ asheŋ nɛ a gbɛto so nna. 3 Ewulpo baa bɔ ekpa a nite gba, ekama bee pin fanɛ e maŋ kɔ nfɛra nɛ kanyiasheŋ kikɛ
         maŋ wɔ mo to.4 Hale ewurjipo nya agbo n wɔtɔ fo gba, sa maŋ kaŋ kini kushuŋ nɛ fee shuŋ a sa mo na.
         Fo kewushi kagbene m bar fo kumu kaseto beeŋ tiŋ n shin nɛ e ta fo kewora n jija na
         m paŋ fo.5 N wu kulubi ko ashi durnya to, kumo e la bewurjipo ka maa ji asheŋ nɛ amo be ekpa
         so. 6 Baa ta bewulpo nna a yili eyilikpagboŋ a sa bumo bunyaŋ nsaa keni damawuraana jiga.
         7 Ma ere wu anya ka chena egbaŋɛ so nɛ bewurbi bee nite aya so fanɛ anya.8 Esa kama nɛ e kur kemaŋ n nase nsaa maŋ de so mo gbagba e naŋ tɔr kumo to. Esa kama
         malɛ nɛ e bure egbal dra n lɛ nsaa maa de so kana e naaŋ duŋ mo. 9 Esa kama nɛ e bee bure afalta ŋko a baŋɛ ndishaŋ to beeŋ tiŋ n doro mbe kumu. 10 Nɛ fo kekpanfu baa maa ji nɛ fo alɛ maŋ yee kumo, kumo ere eleŋ fuful nɛ feeŋ baa
         kɔ a ku kusɔ. Kenyi bre bee shin nɛ asheŋ bee nite nɛnɛ nsaa loge to nɛnɛ nna. 11 Kuwɔ be keduŋ esa m mɔ pɔɛŋ nɛ edurpo e ba wora kudur m mɔ kuwɔ na maŋ kɔ kechɛto
         kikɛ. 12 Enyiashempo be mmalga bee bar mo kemaŋkura nna, ama ewulpo bre be kɔnɔ to be mmalga
         e naa mur mo. 13 Ewulpo bee fara kawulisheŋ be mmalga nna, kumo be lalaloge nɛ a ya bar kebagato. 14 Mbe mmalga malɛ maa loge kikɛ, e baa bela amo a biti abar so nna.Esa kikɛ maŋ nyi kusɔ nɛ k beeŋ naŋ wora. Esa kikɛ malɛ maaŋ tiŋ ŋ kaŋɛ anyi kusɔ
         nɛ k beeŋ wora luwu be kaman.15 Ewulpo e naa shuŋ a gben a chul to nsaa maŋ naa nyi kananɛ e beeŋ naaŋ wora n yɔ epe.16 Asheŋ maaŋ nyalɛ n sa efuli kama nɛ kumo be ewura la kebia nɛ kumo be bejuŋkparpoana
         malɛ wɔtɔ a ji kejigboŋ karechɛ kikɛ. 17 Ama efuli kama nɛ kumo be ewura bee ta mo gbagba be nfɛra a wora asheŋ nɛ kumo be
         bejuŋkparpo malɛ bee ji jemanɛ k daga nsaa tiŋ a keta bumo be amu a maa boo nsa bre
         wora kumulela.18 Etɔlpo be ebu be larbeŋ e naa bu a tɔr to nɛ ebu na bee dul mo so, kumo be lalaloge
         nɛ kowu na e tɔr kuraa.19 Kebaa ji nsaa nuu bee shin nɛ esa be kagbene bee fuli mo nna, ama amansherbi nɛ e
         beeŋ nya pɔɛŋ tiŋ n wora amo kikɛ.20 Sa maŋ kaŋ malga ŋ gbiti ewura ŋko n shoduu damawura, hale fo nfɛra to ŋko ashi fo
         ebu deseso to gba. Ŋkpal manɛ so, kabuibi ko beeŋ tiŋ n nu nseŋ ya kaŋɛ bumo kusɔ
         nɛ fo malga na kikɛ.

Kusɔ nɛ Enyiashempo bee wora be asheŋ111 Baa ta fo asɔ a kɛ yilayilaso, kachako so feeŋ ji amo be tɔnɔ. 2 Baa chige fo asɔ to a sa basa be yiri yiri damta, ŋkpal manɛ so, fo maaŋ tiŋ m pin
         jemanɛ nɛ kumu lubi beeŋ tu fo. 3 Bɔrɛwɔlpa baŋ moɛ nchu, k bee bar bɔrɛchu nna; kaplɛkama nɛ kedibi malɛ baŋ tɔr n
         shoŋi, ndoŋ nɛ k dese, k maaŋ naŋ tiŋ n chɛrga kumo be edesekpa. 4 Esa kama nɛ e bee sha fanɛ afu e baa nite nɛnɛ nɛ kakpa e kpeta to nɛnɛ pɔɛŋ nɛ e
         dɔ, maaŋ tiŋ n dɔ n duu n teŋi shɛŋ.5 Kananɛ fo maaŋ tiŋ m pin ekpa nɛ afu bee bɔla so a ba, ŋko kananɛ kebia bee wora a
         daŋ mo nio be epun to na, a loŋ nɛ fo maaŋ tiŋ m pin Ebɔrɛ nɛ e to kusɔ kikɛ na be
         kasheŋwora to.6 Baa wule a koso kachipurdidi n ya kaa duu fo asɔduu nsaa pere kenishi a shuŋ a tɔr
         epeŋi. Ŋkpal manɛ so fo maaŋ tiŋ m pin fanɛ kachipurso peya na ŋko kaaseso peya na
         e naaŋ wora n lar tɔnɔ n sa fo.Kenyiŋi fo etopo fo kebifɔlbi to be asheŋ7 Shɛŋ maŋ walɛ kenishiso a chɔ kachipurso be epeŋi. 8 Nfɛ kama nɛ esa beeŋ ji durnya ere to, e shin nɛ mbe kagbene e fuli amo be kekama
         so. Ama e baa nyiŋi fanɛ nfɛ nɛ e beeŋ ji luwu be kaman chɔ amo nɛ e beeŋ ji durnya
         to. Shɛŋ maŋ wɔtɔ nɛ esa beeŋ tiŋ n ta mbe yirda n to kumo so.9 Kebifɔlbi, baa ji fo kumu kagbenefuliso, ŋkpal fo kebifɔlbi so. Baa wora fo kagbene
         be aparsheŋ kanaŋkama nɛ fee sha. Ama baa nyiŋi fanɛ Ebɔrɛ beeŋ yili kusɔ kama nɛ
         fo wora so n ji fo demu.10 Sa maŋ shin kusɔ kama e baa fɔŋ fo ŋko a tɔrɔ fo ashi fo kagbene to, ŋkpal manɛ so,
         kebifɔlbiya nɛ kumo be asheŋ woraso maa chɛr nsaa choŋ.

121 Amoso baa nyiŋi fo etopo jemanɛ nɛ fo kraa la kebifɔlbi ere, pɔɛŋ nɛ asheŋ e baa wora
         fo so keshi ashi nfɛ nɛ a wɔ fo anishito ere to nɛ fo kaŋɛ le: “Kebaawɔtɔ maŋ naa
         wora ma ebel.” 2 Loŋ be jemanɛ na, epeŋi nɛ kufɔl nɛ achɛkpabi maaŋ naa fuli to nɛnɛ a sa fo, ŋkpal
         fo anishi ka maa naa wu nɛnɛ so. Nɛ kewora fanɛ bɔrɛwɔlpa ka buu fo so jemanɛ kikɛ
         na. 3 Ndoŋ nna nɛ fo mbre nɛ e bee kuŋ fo na e fara a chicha nɛ fo aya nɛ e kɔ eleŋ kabre
         ere e paŋ amo be eleŋ. Fo anyii damta na beeŋ gbaŋ n tɔr nseŋ ka gbrɛbi nɛ fo maaŋ
         naŋ tiŋ ŋ we ajibi to nɛnɛ nɛ fo anishi malɛ maaŋ naa wu nɛnɛ. 4 Loŋ be jemanɛ na fo asoe maa naa nu awɔr nɛ a bee chɛ kelɔnɛ so ŋko nshɛ nɛ beche
         beeŋ baa kɔr asɔ abo so nsaa boŋ na nɛnɛ. Mbuibi be kushu gba beeŋ gal fo edi. 5 Feeŋ baa ŋana kedii kakpa jeŋgreŋ ŋko a nite ekpaana to be mboŋ nɛ e bee keta kufu.
         Fo emin beeŋ kilgi n fuli nɛ enite gba e baa nu fo; shɛŋ malɛ maaŋ naa yɛlga fo.Loŋ be jemanɛ na bee ŋini fanɛ anyi be ekama bee yɔ epe nɛ k wɔtɔ mbaanaayɔ na nna,
         nɛ basa e sɔ abɔrbi so a shu nli. 6 Amoso baa nyiŋi fo etopo na pɔɛŋ nɛ fo efute nɛ k du fanɛ kajesebi na e tuge to ŋko
         a du fanɛ kapuya na e bure kuraa. 7 Anyi be eyurana ere beeŋ bɛta n yɔ shishɛr nɛ a shi to na to, nɛ Kiyoyu nɛ e bee sa
         anyi ŋkpa nɛ efute na malɛ e bɛta n yɔ Ebɔrɛ nɛ e ta mo n wɔtɔ anyi to na kutɔ.8 Eŋinipo na yɛ: “Shɛŋ shɛŋ maŋ kɔ kifi to! Shɛŋ maŋ kɔ tɔnɔ! Amo kikɛ la fuloŋ nna.”Kesa Ebɔrɛ bunyaŋ nseŋ wora mo kasonu be asheŋ9 Ama ŋkpal eŋinipo na ka la enyiashempo so, e kraa ŋini basa asɔ nɛ mo ere nyi nna.
         E koya aŋasa nna nseŋ mige amo to nɛnɛ m pin amo be kashenteŋ kikɛ. 10 E wora ania fanɛ e beeŋ keni to n fin mmalgabi nɛ e bee wushi kagbene. Kusɔ nɛ e sibɛ
         na malɛ niŋi nna nsaa la kashenteŋ.11 Enyiashempo na be mmalga na du fanɛ mbolpɔkpapo be kekpabi nɛ e kɔ a kpa mbe mbolpɔ
         nna nɛ aŋasa na malɛ du fanɛ ayir nɛ e gbir nɛnɛ nna. Mmalga na shi Ebɔrɛ nɛ e la
         anyi kikɛ be ekpapo na kutɔ nna. 12 M pibi, baa da so nɛ fo maaŋ naŋ ta shɛŋ n ti mmalga ere so.Nwɔl be kasibɛ maaŋ kɔ ekar kikɛ, nɛ kekoya be alegai malɛ bee shin nɛ esa bee gben
         a bɛlɛ.13 Ade kikɛ be kaman, kusɔ koŋwule e ka nɛ ŋ kaŋɛ. Baa ŋana Ebɔrɛ nsaa bɛ mbe mbraana
         so. Ŋkpal manɛ so, loŋ so nɛ Ebɔrɛ to dimɛdi bomin. 14 Ebɔrɛ beeŋ yili kusɔ kama nɛ an wora so n ji anyi demu, hale asheŋ lubi ŋko asheŋ
         lela nɛ an wora ashiri to gba.SƆLƆMƆN BE NSHƐEwura Sɔlɔmɔn be NshɛSɔlɔmɔnSɔlEWURA SƆLƆMƆN BE NSHƐ

11 Sɔlɔmɔn be nshɛ to be kebelbelso.Sososo be kashɛEche shaso be kashɛ2 Pipe ma kɔnɔ kasha so;fo kasha bɔ nsa;3 nɛ fo efɛa wɔ ebel ga.Fo ketre du viim nna fanɛ b ka chulgi tulale n wurge nna.Nɛ besuŋgurbi bee wu fo so.4 Keta ma nɛ an nya manaŋ n yɔ;Ma ewura, keta ma n yɔ fo ebu to manaŋ.Ndoŋ nɛ anyi be ŋgbene beeŋ fuli anyi,nɛ an nuu nsa nseŋ ji anyi be amu.Nɛ beche bee sha fo, kumo be ekpa so nna.5 Jerusalɛm be beche,ma kayurwule biri nna, ama ma alɛ walɛ kebita.N nyɔ gbitigbiti nna fanɛ Keeda be ewajɛbunɛ a wɔ keshishɛrsawule so na,ama ma kebita du nna fanɛ Sɔlɔmɔn be lambu to be epatisa6 Men sa maŋ mɛrge anishi n cha ma ŋkpal epeŋi ka chɔ ma nɛ m biri gbitigbiti so.N siponyɛnana e daŋ nya agbo n wora manseŋ shin nɛ n ya ka keni asɔrsonɛ baa tre greep na be ndɔ so.Nɛ m maŋ naa nya saŋɛ a sa ma eyur nɛ k ki loŋ na.7 N jipo, ŋini ma kakpa nɛ fee yɛr fo mbolpɔ nɛ baa ya kaa ji,nɛ kakpa nɛ baa dese a wushi kapaso.Ŋkpal manɛ so,k maŋ daga fanɛ n ya kaa na fo braana be mbolpɔ to a fin fo.Enyɛn na be kashɛ8 Beche to be kebita,nɛ fo maŋ nyi ndoŋ gba fo bɛ mbolpɔ na be aya so.Keta fo mboebi n yɔ kejitoa mata mbolpɔkpapoana na be ewajɛbu na ase.9 N jipo, fee shin nɛ mee wora yireŋ yireŋ nna fanɛegbaŋɛnyɛn nɛ a bee gbergeewura Fɛɛro be gbaŋɛturko na ka wu gbaŋɛche na.10 Akonde bee shin nɛ fo kebita bee lar alegaiso nna,nɛ fo kubɔtoshembi malɛ bee nyɛkpɛ fanɛ shuwa na. 11 Anyeeŋ ta shuwa nɛ gbiti n lɔŋɛ akonde n sa fo.Eche na be kashɛ12 Ma kowurnyɛn ka tase mbe ejikpa nɛ ma tulale be efɛa ya ber mo.13 N jipo, fo du fanɛ tulale nna ashi ma anyipo be nfɛato.14 N jipo, fo du nna fanɛ kedibi nɛ baa tre hena na be atoto ashi kudɔ nɛ k wɔ kade nɛ
         baa tre Engedi na to.Enyɛn na be kashɛ15 N jipo, fo kebita maŋ kɔ ebarkasa,fo anishi du fanɛ lepɔ be anishi nna.Eche na be kashɛ16 N jipo fo walɛ keyɛrbi,m baŋ maŋ wu fo maaŋ teŋ n chena.Anyeeŋ dese afitiri bumbuŋ so kasha sofanɛ gedo nɛ an wora kejafɔ n dese so na;17 nɛ ndibi nɛ baa tre sida nɛ seprɛs na be kiyoyul e buu anyi so.

21 N du fanɛ ketoto nɛ baa tre rosi na nna ashi kakpa nɛ baa tre Sharɔn naŋko ketoto nɛ baa tre lili nɛ k wɔ ketaŋɛ to na.Enyɛn na be kashɛ2 Kananɛ ketotodibi lela bee kaa wea ewidibiana to na, loŋ gbagba chap nɛ n jipo du
         ashi besuŋgurbi to.Eche na be kashɛ3 Kananɛ mangodibi bee wea ndibi pɔtɛ to ashi kupo to na nɛ n jipo du ashi mbrantiɛbia
         to.Kumo be kiyoyul to be kechena wɔ ebel nnanɛ kumo kusɔrso bee wora ma kɔnɔ to ebel ga4 Fo yɛr ma fo kejigboŋ be ebu ton ya ŋini ma fo kasha alegaiso.5 Sa ma asɔrso nɛ baa tre greep na be awɔlso nɛ amo nɛ baa tre apɔl na nɛ n ji n nya
         eleŋ,ŋkpal manɛ so fo kasha shin nɛ mee lɔ nna.6 N jipo be enɔ bena sɔ ma kumu to nnanɛ mbe enɔjiso malɛ bee lala ma so kasha so.7 Jerusalɛm be beche,men nase kɔnɔ n sa manseŋ bɔ chibir nɛ shantaŋ be ntaŋfanɛ men maaŋ chuchɔl kashanɛ kumo be saŋɛ maŋ naŋ fo.Kashɛ nyɔsopoEche na be kashɛ8 N nu n jipo be ebɔl!Mo e shi abee nɛ apreŋ so n shile a tɛto n gbelge to a ba ma kutɔ na.9 N jipo du nna fanɛ chibir na.Mo e yil egbal be kaman a jule a keni tokuro to a dara ebu to na.Enyɛn na be kashɛ10 Le nɛ n jipo kaŋɛ ma: “Ma eshapo, niŋi to;ma kebita lela, ba nɛ an yɔ!11 Kechali loge nna na, nɛ bɔrɛ ku.12 Ndibi fara a wora atotonɛ basa fara a lɔŋɛ asɔ to nsaa boŋ nshɛ kaplɛkama,nɛ elepɔ be kushu sɔ kiyi to.13 Ndibi nɛ baa tre figi na fara a sɔr,nɛ asɔrso nɛ baa tre greep na fara a futinɛ amo be atoto be efɛa sɔ kaplɛkama.Amoso n jipo koso nɛ an yɔ;ma kebita lela, ba nɛ an yɔ!14 Fo du nna fanɛ lepɔ nɛ e ŋana kefalta to ashi kebeegboŋ so na.Shin nɛ n wu fo anishito;nseŋ nu fo ebɔl belbelso na.15 Shin nɛ an pɛ ejiŋkaamu wurbi nɛ baa jija anyi be asɔrso nɛ baa tre greep na be kudɔ
         na,ŋkpal manɛ so greep be asɔrso na bee futi nna.Eche na be kashɛ16 Ma eshapo la meya nna, nɛ ma alɛ gba la mo peya;Atoto nɛ baa tre lili na be kakpa nɛ e bee yɛr mbe asɔbɔya kejito.17 N jipo du fanɛ chibir nna a wɔ kebee so hale nɛ kare e ya chanɛ tentembiri e foe.”

31 Ŋ ka dese ma gedo so kanyɛso nɛ n jipo be asheŋ ba ma kagbene to;nɛ ŋ keni bena nɛ jiso m maŋ wu mo.2 Nɛ ŋ koso n nite n kilgi to kade na kikɛ to;n nite kumo be abɔrbi kikɛ nɛ kumo be alɔnɛ kikɛ so n fin ma jipo,ama m maŋ wu mo.3 Nɛ basa nɛ baa keni kade na so kanyɛso na shɛr ma tonɛ m bishi bumo: “Men wu n jipo a?” 4 Ma nɛ bumo ka baŋ barga abar gbrɛ nɛ n wu ŋ jipo.Nɛ n far n chɛ mo kiŋkiŋ;M maŋ naŋ yige mo to.Kumo be kaman nɛ ŋ keta mo n yɔ n nio be ebu to;ebu nɛ b kurge ma kumo to na gbagba to.5 Jerusalɛm be beche, men nase kɔnɔ n sa manseŋ bɔ chibir nɛ shantaŋ be ntaŋ fanɛmen maaŋ chuchɔl kashanɛ kumo be saŋɛ maŋ naŋ fo.Kashɛ SasopoEche na be kashɛ6 Wanɛ e shi keshishɛrsawule soa ba fanɛ edishi ka bee kaa kululu loŋ,nɛ etulale kpakpaso fanɛ mɛr nɛ fraŋkinsensinɛ eyawujipoana bee fa na be efɛa bɛ mo so loŋ?7 Sɔlɔmɔn nɛ b sulɔ mbe kekpata so a banɛ Israɛl be benapo kpakpaso adeshe bee kuŋ mo.8 Benapo na kikɛ la benapo lempo nɛ b nyi kena to nɛnɛ nna.B nyi tokobi be keta ŋ kɔ nɛnɛ.Bumo be ekama malɛ di tokobi nna nseŋ wora shiriyaa jo kusɔ nɛ k beeŋ wora kanyɛso nna.9 Lebanɔn be ndibi lela nɛ ewura Sɔlɔmɔn ta n lɔŋɛ mbe kekpata na.10 Gbiti nɛ e daŋ ta n wora kumo be ndibi tenteŋ na,nseŋ ta shuwa malɛ n wora kumo be kaseto be ndibi na.Wajɛ peper kunɔkunɔ nɛ e daŋ ta n ta kumo be kaseto.Jerusalɛm be mbichebi e daŋ lue kumo be epunto be asɔ kikɛ.11 Zayɔn be beche, men lar m ba keni ewura Sɔlɔmɔnka buu kuwurwuro;kuwurwuro nɛ mo niodaŋ ta m buu mo mbe kejafɔ achɛnɛ k shin nɛ mbe kagbene fuli mo ga na.

Enyɛn na be kashɛ41 N jipo fo lar kebita nɛnɛ bre.Fo kebita maŋ kɔ ebarkasa.Keni kananɛ fo anishi walɛ nɛnɛa wɔ shata to fanɛ lepɔ ka wɔ kesha to na.Nɛ fo emin bee gbungbuŋto fanɛ mboeka shi Giliad be kebee so a gbelge to a ba na.2 Fo anyii fuli nna parrfanɛ mbolpɔ nɛ b baŋ bɛr n ji kebita na.Amo kikɛ bɛ abar so nna yɛɛr.K kama maŋ gbaŋ.3 Fo kɔnɔpurbi nyɔ nna m pere kpeŋ fanɛ kechɛbi peper na;fo kɔnɔ be kapɔr walɛ.Fo ŋgbuŋ du kulkulbi nna a walɛ nsaa nyɛkpɛ fo shata to.4 Fo kubɔ du nna shirembi fanɛ ketempreŋ jeŋgreŋ nɛ ewura Deevid pɔr na.Kumo so nɛ b daa ta benapo be abɛlso be asɔkuŋso ŋgboŋto ŋgboŋto a shiga na.5 Fo anyipo yil nna jɔŋjurɔmbifanɛ echibir anyɔ ka lar kepla so a ji na.6 Meeŋ nya manaŋ n yɔabee nɛ apreŋ nɛ a kɔ etulale nɛ asɔ dufɛso be efɛa na sopɔɛŋ nɛ kaboŋ e bugi to nɛ kare e chɛ.7 Fo baa walɛ kebita nna nɛnɛ;Ŋ jipo, fo kebita maŋ kɔ emɔrɔ kikɛ.8 Ma kejafɔ, shin nɛ an lar Lebanɔn.An lar Lebanɔn be abeegboŋnɛ baa tre Amana,nɛ Senir nɛ Hɛɛmɔn na to,Amo be alaŋ to nɛ ebuluŋ nɛ ebuful bee di na.9 Esipoche, ma kagbene pɛ fo ga;ma kagbene pɛ fo kashenteŋto nna.Ma nɛ fo be anishi ka baŋ wora abar anyɔnɛ n wu kananɛ fo kubɔtoshembi bee nyɛkpɛ nanɛ ma kagbene laŋɛ fo so.10 N jipo nɛ ma kejafɔ, fo kasha bee bɔlɔ ma kenishi ga.Fo kasha bɔ nsa,nɛ fo etulale be efɛa chɔ asɔ dufɛso kama.11 Ma kejafɔ, fo kɔnɔ be kepipe wɔ ebel nna fanɛ mushoŋ.Nɛ fo kudonduloŋ bee wora ma ebel,fanɛ mushoŋ nɛ kenyipochu na.Fo asɔbuuso to be efɛa wɔ ebel nnafanɛ Lebanɔn be ndibi nɛ baa tre sida na be efɛa.12 N sipoche nɛ ŋ jipo,fo du fanɛ kudɔbi nɛ b pɔr egbal ŋ kulti nnaŋko kebuye nɛ b ti so n yili n na.13 Ndoŋ nɛ asɔduuso bee wora nɛnɛnsaa sɔr asɔrso jiso lela nɛ baa tre pomegranates na,nɛ asɔrso dufɛso lela nɛ baa tre naad nɛ hena na;14 nɛ amo nɛ baa tre safrɔn nɛ kalamus nɛ sinamɔn na,nɛ ndibi nɛ baa ta a wora duwu be yiri yirifanɛ mir nɛ alowe nɛ asɔ nɛ a kɔ efɛa belbelsobe yiri kikɛ na.15 Fo du fanɛ kebuye nna ashi kudɔbi to,kakpa nɛ nchu lela bee bul na;ŋko kabombi nɛ k shi Lebanɔn be kebeegboŋ na som ba shin nɛ kakpa wushi na nna.Eche na be kashɛ16 Shin nɛ afu e ta ma kudɔbi na to be efɛan ya ber ŋ jipo,nɛ n jipo e ba luri kumo ton daŋ kumo be asɔrso lela na ŋ keni.

Kashɛ NasopoEnyɛn na be kashɛ51 M ba ma kudɔbi to,ŋ jipo, nɛ ma kejafɔ.N chala ma etulale nɛ asɔ dufɛsoŊ ji ma mushoŋkɔrfɔ nɛ mushoŋchu;nseŋ nuu ma nsa belbelso nɛ kenyipochu.Eche na be kashɛJi nseŋ nu kanaŋkama so nɛ fee sha;shin nɛ kasha e boo fo.Eche na be kashɛ2 Mee di nɛ ma kagbene maa di.Ŋ ku edare fanɛ n jipo ka ba ŋmɛa ma kukuloŋ.Enyɛn na be kashɛN jipo nɛ ma eshapo, nɛ fo du fanɛ lepɔ,bugi ma nɛ n luri;ŋkpal manɛ so bunyaŋ tɔr ma so nna;nɛ ma kumu nɛ ma emin kikɛ pɔ.Eche na be kashɛ3 Ma ere teŋ wora shiriya nɛ n dese nna,manɛ nna nɛ n naa ta ma asɔ a buu?N tiŋ n fɔr ma aya nna,n naaŋ shin nɛ a wora eyurpi a?4 Ndoŋ nna nɛ n jipo ba pɛ kukuloŋ na to nɛ e bugi,nɛ ma kagbene fara a ku.5 Nɛ ŋ koso nɛ n bugi kukuloŋ na n sa mo,nɛ etulale bee chise ma enɔ nɛ ashilbi soa do kukuloŋ na be kelagatobi so.6 Ŋ ka bugi kukuloŋ na nɛ n jipo maŋ naa wɔtɔ;e tiŋ n yɔ,nɛ k tɔrɔ ma ga.Nɛ ŋ keni a fin mo, ama m maŋ wu mo.Nɛ n tre mo ama m maŋ nu mbe ebɔl.7 Nɛ basa nɛ baa keni kade na so nabee kulti m ba tu mam bri ma,n doro ma nseŋ suge ma kusɔbuuso.8 Jerusalɛm be beche,meeŋ kaŋ wu n jipo,manɛ nɛ menyeeŋ kaŋɛ mo?Men kaŋɛ mo fanɛ kasha shin nɛ mee lɔ.Eche na be kashɛ9 Beche to be kebita, nuso bre nɛ fo jipo na baa du ga?E walɛ nna a chɔ ekama a;Nɛ fo kpal mo so a bishi anyi ade kikɛ a?Eche na be kashɛ10 N jipo walɛ keyɛrbi nna, nsaa kɔ eleŋ nɛnɛ.E wɔ basa ŋgboŋ kudu gba to feeŋ wu mo.11 Mbe kumu du nna fanɛ shuwa,nɛ mbe emin du mɔlɔ mɔlɔnseŋ biri gbiti gbiti fanɛ mɔmɔ na.12 Mbe anishi du nna fanɛ elepɔka ya biri kepa nɛ kumo be nchu ki fanɛ kenyipochunɛ b lar m ba kaa jɔŋ na.13 Mbe ŋgbuŋ walɛ nna fanɛ kudɔbinɛ k kɔ afantaŋ nɛ asɔrso nɛ amo be efɛa wɔ ebel.Nɛ mbe kɔnɔpurbi du fanɛ atoto nɛ baa tre lilinɛ a bee dufɛ viim na.14 Mbe mbre pɔl nɛnɛ nna fanɛ eshuwadibi na,nɛ e wɔtɔ enɔ to be mpinibi lela.Mbe eyur walɛ nna fanɛb ka lɔŋɛ jebote be kinyi sonɛ k bee nyɛkpɛnɛ b ta abitasɔ nɛ baa tre safai nan ji kumo kebita na.15 Mbe aya kɔ eleŋ nna fanɛb ka ta ajembu kpakpaso m pɔr n yili shuwa so na;e yil jirembi nnafanɛ ndibi nɛ baa tre sida naka yil Lebanɔn be abee so na.16 Mbe kɔnɔ be kepipe wɔ ebel nna,nɛ mbe kusɔ kama malɛ bee par ma.To, Jerusalɛm be beche, kananɛ n jipo nɛ ma eshapo na du nna na.

Eche na be kashɛ61 Beche to be kabita nnɛ fo jipo na yɔ?Kaba mo so nɛ fo jipo na bɔla, nɛ an chɛ fo to n fin mo?Eche na be kashɛ2 N jipo yɔ mbe kudɔbinɛ kumo to be ndibibe afantaŋ kɔ efɛa belbelso na to nna.E ya kaa sa mbe mbolpɔ ajibi nna,nsaa chala mbe atoto nɛ baa tre lili na.3 N la n jipo peya nna nɛ n jipo malɛ gba la meya.E bee sa mbe mbolpɔ ajibi ashi atotonɛ baa tre lili na be kudɔbi na to nna.Kashɛ NusopoEnyɛn na be kashɛ4 N jipo, fo walɛ kebita nna fanɛ ndegboŋ nɛ baa tre Tiiza,nɛ Jerusalɛm na.Fo alɛ bee tia aya nna fanɛ esoji ka keta etuutam bɛ abar so a nite na nna.5 Kpele fo anishi ashi ma so,ŋkpal manɛ so, a bee shin nna nɛ mee chena a gben.Fo emin bee gbuŋgbuŋ to nnafanɛ mboe ka shi Giliad be kebee soa gbelge to a ba kaseto na.6 Fo anyii fuli nna parrfanɛ mbolpɔ nɛ b bɛr nɛnɛ.Fo anyii bɛ abar so nna yɛɛr.K kama maŋ gbaŋ n tɔr.7 Fo ŋgbuŋ du kulkulbi nna,a walɛ nsaa nyɛkpɛ fo shata to.8 Hale nɛ n nya bewurche adeshe nɛ bejipo aduburwanɛ besuŋgurbi nɛ esa maaŋ tiŋ ŋ karga gba,9 fo nawule nɛ meeŋ lara.Fo e walɛ fanɛ lepɔ,nsaa la fo nio pibiche koŋwule.Fo nɛ bechefɔlbi nɛ bewurchenɛ bekama bee kpaŋ,a boŋ nshɛ a fur fo.10 Wanɛ e ya kaa ba fanɛ karechɛso loŋ;a walɛ kebita nsaa nyɛkpɛ so fanɛ epeŋiŋko kufɔl ka fara a lar?Wanɛ e naa tia aya fanɛ achɛkpabi damtaka lar awɔlto m bɛ abar so loŋ?11 N daŋ n yɔ ndibisɔrso be kudɔbi to nnanɛ n ya keni fanɛ afeelebinɛ a bee sɔr asɔrsonɛ baa tre greeps na,nɛ amo nɛ baa tre pomegranates na,teŋ fara a wora atoto a?Eche na be kashɛ12 Ama n tia kaa pinnɛ ma nfɛra yɛr ma n jipo be kasha sofanɛ gbaŋɛturko be ediipoka bee yɔ kena to na.Eche na be kashɛ13 Bɛta m ba, bɛta m ba!Shulaim be kanaŋ to be kebichebi,bɛta m ba cha ŋ ŋini anyi.Eche na be kashɛManɛ nna nɛ menyee sha fanɛ men wu ma kachabasa damta ere to?

Enyɛn na be kashɛ71 Fo la ewurbi pibi nna,nɛ asɛbta bee nyalɛ fo aya to ga.Fo abembi walɛ nnanseŋ ku nchule fanɛ kubɔtoshembi na.2 Fo kejapulo du kulkulbi nnafanɛ kawulunchu nɛ nsa maa paŋ kumo to kikɛ na.Nɛ fo eyur walɛ nsaa du shirembifanɛ ketɛmbɔ nɛ b lɔŋɛ so ŋ kreto n yilinɛ atoto nɛ baa tre lili na kulti kumo.3 Fo anyipo yil nna jɔŋjurɔmbifanɛ echibir anyɔ ka lar kepla so a ji na.4 Fo kubɔ du shirembi nnafanɛ jebote be kenyii beketempreŋ jeŋgreŋ na.Fo anishi bee kpa edɛ nnafanɛ Heshbɔn be kade to be nchunɛ a dese m mata Baf Rabbin be kabunagboŋ na.Nɛ fo kamuna lar jurɔmbi fanɛ Lebanɔn be kebeegboŋnɛ k shoŋi Damaskɔs be kaba so na.5 Fo kumu wɔ esoso nnafanɛ kebeegboŋ nɛ baa tre kamɛl na.Nɛ fo emin walɛ nsaa nyɛkpɛ sonɛ bewura gba maa keni amo a moɛ.6 Fo lar kebita ga;fo kebita maŋ kɔ emɔrɔ.7 Fo wɔ nteŋ nnaa du sherembi fanɛ kebii be kedibi na;nɛ fo anyipo cha abar fanɛ asɔrso ka cha abar na.8 Meeŋ dii kebii be kedibi nan chuge kumo be asɔrso.Fo anyipo du nna fanɛ asɔrso nɛ baa tre greeps na n sa ma.Nɛ fo efute du viim n sa ma fanɛ asɔrso nɛ baa tre apɔl na.9 Kepipe fo kɔnɔ bee wora ma ebela chɔ nsa belbelso nɛ baa tre wain na.Eche na be kashɛAmo be kenuu e wɔ ebel ga na.10 N la ma eshapo peya nna,nɛ e bee sha ma ga.11 N jipo, ba nɛ an yɔ edekarso,n ya di ndoŋ ŋklade.12 Shin nɛ an wule ŋ koson ya keni, afeelebi nɛ a bee sɔr greeps na fara a futi a?Ŋko asɔrso nɛ baa tre pomegranates nabee wora atoto a?An kaŋ yɔ ndoŋ nanɛ meeŋ ŋini fo ma kasha.13 Atoto be efɛa sɔ ndoŋ be kaplɛkama nna.N jipo lela, asɔrso lela dra nɛ a popɔr kikɛnɛ n fin n yili fo.

81 Fo daa la n siponyɛnnɛ ma nɛ fo nyipo kenyipo koŋwule nna;n daa beeŋ tiŋ m pipe fo kɔnɔ kasha so kaplɛkama;nɛ esa kikɛ maaŋ tiŋ m bugi kɔnɔ.2 Meeŋ keta fo m ba n nio nɛ e bela ma na be laŋ to;m ba sa fo ŋ gbagba be nsa belbelsonɛ a shi asɔrso nɛ baa tre pomegranates na to.3 Fo enɔ bena suse ma kumu to nnanɛ fo enɔjiso malɛ bee lala ma so kasha so.4 Jerusalɛm be bechemen nase kɔnɔ n sa mafanɛ men maaŋ chuchɔl kashanɛ kumo be saŋɛ maŋ naŋ fo.Kashɛ ShesopoEche na be kashɛ5 Wanɛ nɛ mo jipoe pɛ abar be enɔ ton shi keshishɛrsawule soa ba ere?Eche na be kashɛNdibi nɛ baa tre apɔl na be kifi tonɛ n chɔlta fo;ndoŋ nɛ fo nio di fo kedampoŋ kurge fo na.6 Sa maŋ naŋ sha esa kikɛ n ti ma so.Baa sha ma nawuleKasha kɔ eleŋ nna fanɛ luwu.Kasha beeŋ tiŋ m mɔ esa.Kasha bee suse nna fanɛ edɛ7 Nchu maaŋ tiŋ n duŋ kasha be edɛ,Ŋko n fɔr kumo n lɛ.Fo maaŋ tiŋ n ta amansherbi n tɔ kasha.Eche na mo siponyɛnana8 An kɔ an sipochebi ko nɛ e maŋ naŋ daŋ.Nɛ enyɛn ba kaa sha mo,nuso nɛ anyeeŋ wora?9 Nɛ e daa la egbal nnaan daa beeŋ wora gbiti be kusɔ kuŋsoŋ kuŋ mo.Nɛ e daa la kabuna nnaan daa beeŋ wora sida be kedibi be kukuloŋn ti mo so.Eche na be kashɛ10 N la egbal nnanɛ ma anyipo du fanɛ kumo be ketempreŋ jeŋgreŋnɛ n jipo bee keni manɛ mbe kagbene bee fuli mo.Enyɛn na be kashɛ11 Ewura Sɔlɔmɔn kɔ asɔrso nɛ baa tre greep nabe kudɔbi nna ashi Baal Hamɔn,E daa kɔ kudɔ na nna a haya a sa basaa sɔ gbiti be ndarbi kagboŋ ekama kutɔ.12 Ewura Sɔlɔmɔn beeŋ tiŋ a kɔ mbe gbiti be ndarbi,nɛ basa na malɛ e baa kɔ bumo be tɔnɔ.Ama ma ere be asɔrsonɛ baa tre greep be kudɔbi nala n nawule peya nna Eshaponyɛnso na13 Fo nɛ fo teriana wɔ kudɔbi to nna a ber bare,shin nɛ ma alɛ gba e nu fo ebɔl.Eche na be kashɛ14 N jipo lelashile manaŋ fanɛ chibirka shi kebeegboŋnɛ ndibi nɛ amo be efɛa wɔ ebel yil so na,m ba ma kutɔ.AIZAAYAAnebi Aizaaya be kawɔlAizaayaAizANEBI AIZAAYABE KAWƆL

11 Kubɔya nɛ Ebɔrɛ lara ŋ ŋini Aizaaya, nɛ e la Amɔz pibinyɛn, a laŋɛ Juda be efuli nɛ
         kadegboŋ nɛ baa tre Jerusalɛm na be kaplɛa so jemanɛ nɛ Uziya nɛ Jotam nɛ Ahaz nɛ
         Hɛzekaya daa ji kuwura Juda be efuli so na, e wɔ kawɔl ere to na.Ebɔrɛ ka fɛa mbe basa so be asheŋ2 Ndoŋ nna nɛ Enyɛnpe Ebɔrɛ naŋ kaŋɛ: “Basa nɛ b wɔ ebɔrɛso nɛ kasawule so kikɛ e kaŋ
         asoe n nu kusɔ nɛ mee kaŋɛ ere! Mbia nɛ m bela e kilgi a kɔ ma na. 3 Ana nɛ ekurma nyi basa nɛ b wɔ bumo nsaa bela bumo. Ama ma basa, Israɛlebi, bre maŋ
         nyi ma. B maa pin asheŋ to gba kuraa.”4 Asheŋ maaŋ nyalɛ n sa fo efuli lubi nɛ fo basa wora alubi damta nsaa nyi fanɛ b wora
         n da so ere. Men kini Enyɛnpe Ebɔrɛ nɛ e la Israɛl be Ebɔrɛ cheembi na nseŋ pal kaman
         n sa mo. 5 Manɛ nna nɛ menyi kraa maa sa mo kashuli? Menyee sha kasogberge nna n ti so a? Israɛl
         be basa, k du fanɛ menyi be amu so kikɛ du fanɛ a ka wora achuu nna nɛ kulɔ malɛ wɔ
         menyi be ŋgbene kikɛ to nɛ nfɛra kikɛ to. 6 K du fanɛ yili menyi be amu so m ba fo aya so, menyi be eyurana be kaplɛkama kɔ alɔ
         nna. Men pɛge so nna n wora achuu ama menyi alɛ maa sha esa kikɛ malɛ ka fɔr amo nseŋ
         wɔtɔ amo kudur ŋko ŋ kre amo so.7 Menyi be efuli na kikɛ mur nɛ esa kikɛ maŋ naa wɔ kumo so nɛ kumo be ndegboŋana na
         chɔɔ a dese fuloŋ. Men yil a keni nna nɛ befɔ ta menyi be kasawule nseŋ mur kusɔ kama
         cheche. 8 Jerusalɛm nawule e ka fanɛ kudɔ to be kubuu na, nɛ bedoŋ malɛ kre kena m ba kulti
         kumo n wɔtɔ. 9 Nɛ Enyɛnpetale Ebɔrɛ na daŋ maŋ shin nɛ basa na be beko ji efute, ndafanɛ Jerusalɛm
         gba mur cheche fanɛ kananɛ nde nɛ baa tre Sodɔm nɛ Gomɔra mur na.10 Jerusalɛmebi, menyi be bewuraana nɛ basa kikɛ du fanɛ Sodɔm nɛ Gomɔra be basa nna.
         Men kaŋ asoe n nu kusɔ nɛ Enyɛnpe Ebɔrɛ na bee kaŋɛ nseŋ wɔtɔ lakal kusɔ nɛ Ebɔrɛ
         bee ŋini menyi to. 11 Ebɔrɛ yɛ: “Men tama fanɛ mee sha esarga nɛ menyee lara a sa ma ere kikɛ nna a? Mbolpɔ
         nɛ asɔbɔya pɔtɛ be eblaŋ be alela akpa nɛ menyee chɔɔ a lara esarga a sa ma na fi
         ma. Ma alɛ maŋ naa sha egbolu nɛ mbolpɔ nɛ mboe be ŋklaŋ gba. 12 Wanɛ e kaŋɛ menyi fanɛ men baa bar le be asɔ m ba kaa sa ma jemanɛ nɛ menyee shuŋ
         ma, Enyɛnpe Ebɔrɛ na? Wanɛ e kaŋɛ menyi fanɛ men baa nite a kulti nɛ men be aya e
         baa gbri ma bɔrɛlambu to? 13 Esarga nɛ menyee bar na kikɛ maŋ kɔ tɔnɔ. Ŋ kishi eduwu nɛ menyee chɔɔ na be efɛa
         nna ga. Ma alɛ maa sha Kufɔl Popɔr nɛ Kewushiachɛ be nchɛgboŋana nɛ menyi be kabɔrɛshuŋ
         be nshɛrana be asheŋ. Men wora alubi nna n jija amo. 14 Ŋ kishi menyi be Kufɔl Popɔr be Nchɛgboŋ nɛ nchɛ cheembiana kikɛ nna. A du fanɛ esulɔ
         gbɛgbɛso nɛ amo be kesulɔ shin nɛ ŋ gben nna.15 Nɛ menyee maŋ menyi be enɔana so ashi kabɔrɛkule to, m maaŋ gbɛ ŋ keni menyi gba.
         Kanaŋkama nɛ men kule ma gba, m maaŋ nu n sa menyi, ŋkpal manɛ so, men la bemɔpo nna
         nɛ ŋklaŋ gbiti menyi be enɔana. 16 Men fɔr menyi be eyurana so n nyalɛ so nseŋ yige asheŋ lubi nɛ mee wu menyi kaa bee
         wora na. Kashenteŋto, men yige alubi be kewora 17 nseŋ koya kebaawora kusɔ nɛ k daga. Men shin nɛ keji asheŋ nɛ amo be ekpa so e baa
         wɔ menyi to. Kumo e la fanɛ, men baa chɛ bumo nɛ baa mɛaŋ to nsaa sa bemunibi asɔ
         nɛ a daga bumo nsaa ji bekulpoche be asheŋ ashi demujikpa nɛnɛ a sa bumo.”18 Ade be kaman nɛ Enyɛnpe Ebɔrɛ na naŋ kaŋɛ le: “Naniere, men shin nɛ an ji kesheŋ na.
         Kulubi shin nɛ men pere kpeŋ fanɛ ŋklaŋ, ama meeŋ fɔr menyi so nɛ men fuli parr a
         chɔ ateebi. 19 Nɛ menyeeŋ baa wora ma kasonu bre, menyeeŋ baa nya asɔ lela kasawule ere so a ji.
         20 Ama nɛ men kplaŋ ma so bre, kumo ere menyeeŋ wu kena to. Ma, Enyɛnpe Ebɔrɛ na, e kaŋɛ
         na.”Kadegboŋ lubi na be asheŋ21 Menyi Jerusalɛmebi nɛ men daa ji kashenteŋ na, chɛrga nna a wora asheŋ fanɛ sakaleche.
         Basa nɛ b niŋi e daŋ bɔlɔ menyi be kadegboŋ to jemanɛ ko, ama naniere basa nɛ baa
         mɔ basa nawule e ka kumo to. 22 Men daa du fanɛ gbiti nɛ k kɔ tɔnɔ ga nna, ama naniere menyi maŋ naa kɔ tɔnɔ kikɛ
         kuraa. Men daa du fanɛ yabra lela ga nna, ama naniere men ki fanɛ nchu nawule nna.
         23 Menyi be bejuŋkparpoana kini fanɛ m maaŋ naa wɔ bumo nseŋ ya ji beyu keteri. B wɔtɔ
         nna a sɔ ŋkɛ nɛ asɔ basa kutɔ pɔɛŋ nsaa wora asheŋ a sa bumo. B maa kɔ a sa bemunibi
         ashi demujikpa, ŋko a nya asoe a nu asheŋ ashi bekulpoche kutɔ.24 Amoso, naniere men nu kusɔ nɛ Enyɛnpetale Israɛl be Ebɔrɛ lempo na bee kaŋɛ. E yɛ:
         “Meeŋ wora n tal menyi nɛ men la n doŋana ere to, nɛ menyi maaŋ naa wora asheŋ a tɔrɔ
         ma. 25 Meeŋ gberge menyi kusoe kenishipereso nɛ ebɔl e lar menyi. Meeŋ lara eyurpi menyi
         so fanɛ kananɛ baa ta edɛ a lara eyurpi ashi abɛlso to na. 26 Ma alɛ beeŋ sa menyi bewura nɛ besoetojipo nɛ b du fanɛ bumo nɛ men daa kɔ dra na.
         Ŋ kaŋ wora loŋ, baaŋ naa tre Jerusalɛm Kadegboŋ Niŋiso nɛ Kashenteŋji be Kakpa.”27 Ŋkpal Enyɛnpe Ebɔrɛ na ka niŋi so, e beeŋ mɔlga Jerusalɛm nɛ esa kama nɛ e beeŋ tuba
         n lar alubi to ashi ndoŋ. 28 Ama e beeŋ mur esa kama nɛ e bee wora alubi nseŋ kini fanɛ Enyɛnpe Ebɔrɛ e baa wɔ
         mo na. Mo alɛ beeŋ shin nɛ esa kama nɛ e kplaŋ mo so e wu.29 Saŋɛ na so nɛ nyɔmɔ e pɛ menyi nɛ men be ŋgbene e jija menyi ŋkpal men ka daŋ shuŋ
         ndibi nseŋ lɔŋɛ mboŋ ko a shuŋ agbir ndoŋ so. 30 Menyi alɛ beeŋ ki fanɛ kedibigboŋ nɛ kumo be afantaŋ bee gbaŋgbaŋ a tɔr ŋkpal ewule
         so ŋko kudɔbi to be asɔduu so ka bolo ŋkpal a ka maŋ nya nchu so na. 31 Kananɛ edɛbi beeŋ tiŋ n shin nɛ afitiri wɔlso e chɔɔ m mur na nɛ menyi to be bejuŋkparpo
         lempoana gbagba be asheŋ lubi beeŋ mur bumo nɛ esa kikɛ maaŋ tiŋ n chɛ bumo to.

Kayurwushi nɛ k wɔtɔ mbaanaayɔ be asheŋ(Maika 4:1-3)21 Kubɔya nɛ Enyɛnpe Ebɔrɛ na ta n sa Aizaaya nɛ e la Amɔz pibinyɛn a laŋɛ Juda be efuli
         nɛ kadegboŋ nɛ baa tre Jerusalɛm na be kaplɛa so nde:2 Lalaloge be nchɛ na tokebee nɛ Enyɛnpe Ebɔrɛ na be bɔrɛlambu na yil so nabeeŋ ba ki abee kikɛ to be kejeŋgreŋ,nɛ efuli damtaana be basa e shile m ba kumo ase3 m ba kaŋɛ le:“Men shin nɛ an dii n yɔ Enyɛnpe Ebɔrɛ na be kebee so,n ya luri Israɛl be Ebɔrɛ na be bɔrɛlambu na to.E beeŋ ŋini anyi kusɔ nɛ e bee sha fanɛ an wora;saŋɛ na so nɛ an baa wora mbe aparsheŋ saŋkama.Ŋkpal manɛ so, Enyɛnpe Ebɔrɛ na be keŋini bee shi Jerusalɛm nna;nɛ e bee shi Zayɔn a malga a sa mbe basa.”4 Enyɛnpe Ebɔrɛ na beeŋ naŋ lɔŋɛ efuligboŋananɛ kelantokɔ wɔ amo be basa to na nɛ b naaŋ nyalɛ abar so.Kumo be kaman nɛ b ta bumo be etokobi m bɛl ntekpanseŋ ta bumo be akpa malɛ m bɛl eloji.Efuliana na maaŋ naa ŋini bumo be basa kena be kekɔ kikɛ,ŋko n naaŋ kɔ abar kena gba kuraa.5 Naniere, Israɛlebi, men shin nɛ an baa wora asheŋashi Enyɛnpe Ebɔrɛ na be kefultonɛ kebaanyi mbe kebaawɔtɔ to!Ŋkpensheŋ ka maaŋ naa wɔtɔ be asheŋ6 O Ebɔrɛ, fo kplaŋ Israɛlebi nɛ b la fo basa so,ŋkpal b ka yɔ efuli pɔtɛana nɛ a wɔ epeŋilarkpa be kaba sobe bekpalpo kutɔ so.B daa luri Filisti be efuli so be belejipo so nnanseŋ daŋ naa tu nnyamase a ji keteri.7 Bumo be kasawule so kɔ shuwa nɛ gbiti ga,nɛ bumo alɛ daa kɔ asɔ lela ga bumo be ekpanjawu to.Egbaŋɛ daa shi kasawule na so ga nɛ esa maŋ tiŋ ŋ karga amo.Bumo be egbaŋɛturko malɛ gba daa maa kɔ kɔnɔ.8 B daa shuŋ agbirananɛ bumo gbagba lɔŋɛ ashi efuli na be kaplɛkama nna.9 Amoso, bumo kikɛbeeŋ ŋaba nseŋ ji anishinyɔr.Enyɛnpe Ebɔrɛ, sa maŋ ta m paŋ bumo!10 Bumo kikɛ beeŋ shile n ya ŋana abeelaŋ toŋko n ya kur kasawule n luri toa fin keshile ŋ ŋana Enyɛnpe Ebɔrɛ na be agbonɛ mbe eleŋgboŋ nɛ kemaŋkura so.11 Enyɛnpe Ebɔrɛ na kaŋ ba,baaŋ bar esa kama nɛ e bee fɛ fanɛ e shi ga,ŋko ekama nɛ e bee maŋ mbe kumu so, kaseto.Enyɛnpe Ebɔrɛ na nawulee naaŋ nya kemaŋkura loŋ be kachɛ na.12 Enyɛnpetale Ebɔrɛ nalara kachako nna n yilinɛ e bar bekama nɛ baa maŋ bumo be amu sonsaa wu bumo be amu na kaseto.13 Lebanɔn be efuli so be ndibi tenteŋ ganɛ baa tre Sida na beeŋ mur.Aloŋ nɛ ndibi gboŋgboŋi nɛ a wɔ Bashanbe efuli so gba beeŋ mur.14 Abeegboŋ nɛ abeebi kikɛ beeŋ bure to n tɔrn lala so ŋ ki fanɛ kasawule,15 nɛ ebu jeŋgreŋana nɛegbal lempoana kikɛ e bure n tɔr.16 Teku so be ekuloŋgboŋ lela kikɛ beeŋ mur nchu to.17 Kachɛ na kaŋ fo, baaŋ baresa kama nɛ e bee maŋ mbe kumu sonɛ ekama nɛ e bee fɛ fanɛ e shi ga kaseto.Enyɛnpe Ebɔrɛ na nawule e naaŋ nya kemaŋkura.18 Agbirana maaŋ naa wɔtɔ kuraa.19 Jemanɛ nɛ Enyɛnpe Ebɔrɛ nabeeŋ shin nɛ durnya e gbuŋgbuŋ na,basa beeŋ shile n ya ŋana abeelaŋ to,ŋko n ya kur kasawule n luri to ŋ ŋana,a fin keshile ŋ ŋana Enyɛnpe Ebɔrɛ na be agbonɛ mbe eleŋgboŋ nɛ kemaŋkura so.20 Kamɔnchɛ na kaŋ fo,ekama beeŋ ta mbe shuwa nɛ gbiti be agbirananɛ e lɔŋɛ a shuŋ na n lɛ eshiboe nɛ ekɔŋkɔŋ.21 Enyɛnpe Ebɔrɛ na kaŋ ba nɛ e ba gbuŋgbuŋ kasawule na,basa beeŋ shile n ya ŋana amaŋ nɛ abeelaŋ toa fin keŋana Enyɛnpe Ebɔrɛ na be agbonɛ eleŋgboŋ nɛ kemaŋkura so.22 Men yige kebaata yirda a wɔtɔ dimɛdi be eleŋ to.Dimɛdi kikɛ beeŋ wu. Amoso dimɛdi maaŋ tiŋ n chɛ menyi to?

Demuji nɛ k ba Jerusalɛm nɛ Juda be efuli so be asheŋ31 To, Enyɛnpetale Ebɔrɛ na bee shin nɛ e lara kusɔ kama nɛ esa kama nɛ basa ta bumo
         be anishi n yuu so ashi Jerusalɛm to nɛ Juda be efuli so nna. E bee shin nɛ e lara
         bumo be ajibi jiso nɛ nchu nuuso, 2 nɛ bumo be basa nɛ b wora asheŋgboŋ nɛ baa puchi bumo so nɛ esoji nɛ demujipoana nɛ
         anebiana nɛ bekpalpo nɛ ekrachigboŋ, 3 nɛ bumo be esoji be benimuana nɛ ekrachi be bejuŋkparpoana nɛ gomena be benimu nɛ
         bekama nɛ baa bɔla ŋkilgi so a wora asheŋ ashi kade na to nɛ efuli na kikɛ so nna.
         4 Enyɛnpe Ebɔrɛ na beeŋ shin nɛ mbinyɛnsobi nɛ b maŋ naŋ daŋ n yili na e ji basa na
         so kuwura. 5 Basa beeŋ baa kɔrfɛ abar. Mbifɔlbi maaŋ baa sa bumo be benimuana bunyaŋ. Basa jiga
         maaŋ naa bunyaŋ basa nɛ b daga bunyaŋ.6 Jemanɛ ko bee ba nɛ kanaŋ to be kabuna ko be basa e lara bumo gbagba to be esa nseŋ
         kaŋɛ mo le: “Fo e kɔ asɔbuuso, amoso ki anyi be ejuŋkparpo ashi tɔrɔ be jemanɛ ere
         to.”7 Ama amodoŋwura beeŋ kaŋɛ bumo le: “Mannɛ ma ere! M maŋ tiŋ n chɛ menyi to. Ma alɛ
         gba maŋ kɔ ajibi ŋko asɔbuuso. Men sa maŋ ta ma ŋ ki menyi be ejuŋkparpo!”8 Kashenteŋto, asheŋ maaŋ nyalɛ n sa Jerusalɛmebi! Juda be efuli so malɛ baa mur nna
         na! Kusɔ kama nɛ baa kaŋɛ ŋko a wora bee gbiti Enyɛnpe Ebɔrɛ na nna. Baa tege Ebɔrɛ
         ekama be anishito nna. 9 Kananɛ bumo be anishiakpaana du na e naa ji shɛda a gbiti bumo. Baa wora alubi nna
         a maŋ naa ta amo a ŋana fanɛ kananɛ kade nɛ baa tre Sodɔm na be basa daa wora na nna.
         Asheŋ maaŋ nyalɛ n sa bumo. Bumo alɛ gbagba e bar kumu lubi gboŋgboŋi bumo be amu
         so.10 Kaŋɛ basa nɛ b niŋi na fanɛ asheŋ beeŋ nite nɛnɛ n sa bumo ere. Baaŋ nya bumo be kegben
         be tɔnɔ. 11 Ama asheŋ maaŋ nyalɛ n sa basa lubi na bre. Kusɔ nɛ b ta n wora basa ko na e naaŋ
         wora bumo alɛ gba naniere.12 Mbifɔlbi nɛ beche e naa ji kuwura ma basa so nsaa kɔrfɛ bumo ga.Ma basa, menyi be bejuŋkparpoana maa juŋkpar menyi nɛnɛ, amoso menyi maŋ nyi ekpa
         nɛ menyeeŋ bɔla so n wora asheŋ.Enyɛnpe Ebɔrɛ na ka ji mbe basa demu be asheŋ13 Enyɛnpe Ebɔrɛ na bela ase nɛ e kaŋɛ kusɔ nɛ k wɔtɔ nseŋ wora shiriya nɛ e ji mbe basa
         demu. 14 E bee shin nɛ e ji mbe basa be benimuana nɛ bejuŋkparpoana demu nseŋ kaŋɛ le a laŋɛ
         bumo be kaplɛa so: “Men chɔɔ ma adɔjibi m mur nseŋ nyaŋ betirpo n suge asɔ m bɔlɔ
         menyi be elaŋana. 15 Menyi alɛ maŋ kɔ ekpa nɛ men nyaŋ ma basa n wɔtɔ nsaa ta betirpo fanɛ b maŋ la shɛŋ
         ŋkpal bumo be ketir so. Ma, Enyɛnpetale Ebɔrɛ na e kaŋɛ na.”Jerusalɛm to be beche be asheŋ16 Kede be kaman, nɛ Enyɛnpe Ebɔrɛ na naŋ kaŋɛ le: “Keni kananɛ Jerusalɛm to be beche
         bee wu bumo be amu loŋ! Baa nite boeŋ boeŋ nna a keni a fin fanɛ benyɛn e baa wu bumo
         nsaa yɛlga bumo jemanɛ kikɛ. Baa nite nna nɛ bumo be anampase bee gbri. 17 Amoso ma, Enyɛnpe Ebɔrɛ na beeŋ gberge bumo kusoe nseŋ she bumo be amu kɔlikɔli.”18-23 Kachako bee ba nɛ Enyɛnpe Ebɔrɛ na e suge Jerusalɛm to be beche be abitasɔ nɛ baa
         wɔtɔ bumo be aya so nɛ amu so nɛ abɔ to nɛ asoe to nɛ mbre so nɛ mmuna to nɛ ashilbi
         to na, nɛ bumo be asɔbuuso so kikɛ. E beeŋ suge bumo be eshata nɛ ekreso nɛ etulale
         nɛ a bee shin nɛ bumo be kebita bee gberge benyɛn a sa bumo na. Mo alɛ beeŋ naaŋ suge
         bumo be nle nɛ baa buu fanɛ bewurche na nɛ bumo be asɔbuuso lela nɛ nwuro nɛ enɔ to
         be ebagiwurbiana kikɛ.24 Beche na beeŋ baa ka dufɛ nyaŋnyaŋ ŋkpal b ka maaŋ naa gbiti etulale eyurana so so.
         B maaŋ naa nya a mɛa to a kre so. Baaŋ baa yige bumo be epiŋi nna nɛ a baa sha bumo
         so kanaŋkama loŋ. Bumo alɛ beeŋ she kɔlikɔli nseŋ buu asɔ farbi, nɛ bumo be kebita
         e terge nɛ anishinyɔr e pɛ bumo.25 Ade kikɛ be kaman, Jerusalɛm to be benyɛn lempo nɛ baa tiŋ a kɔ kena na kikɛ beeŋ
         wu kena to; 26 nɛ kadegboŋ na e ka a dese fanɛ eche ka chena kasawule n teŋi aya a shu keeli na.
         Ŋkpal manɛ so kumo to be basa kikɛ maaŋ naa wɔtɔ.

41 Jemanɛ na kaŋ fo malɛ, beche ashunu beeŋ baa shil a buu enyɛn koŋwule so a kaŋɛ le:
         “Anyeeŋ tiŋ a bela nsaa buu anyi be amu, jande, fo ere e baŋ shuli nɛ an baa tre fo
         anyi kul, saŋɛ na so anyi maaŋ ji nyɔmɔ ŋkpal anyi ka maa kil so.”Enyɛnpe Ebɔrɛ ka beeŋ nɛfa mbe basa nɛ baaŋ ka be asheŋ2 To, jemanɛ ko bee ba nɛ Enyɛnpe Ebɔrɛ na e shin nɛ adɔjibi nɛ ndibi kikɛ e daŋ n nyalɛ
         a walɛ. Saŋɛ na so nɛ Israɛl be basa kama nɛ baaŋ ji efute na be ŋgbene e fuli kasawule
         na be adɔjibi so nɛ b baa puchi amo so. 3 Baaŋ baa tre Jerusalɛm to be esa kama nɛ Enyɛnpe Ebɔrɛ na shin nɛ e ji efute na esa
         cheembi. 4 Enyɛnpe Ebɔrɛ na beeŋ bɔla mbe eleŋgboŋ so n ji efuli na demu nseŋ fɔr Jerusalɛm be
         kewora n jija nɛ basa nɛ b mɔ na be ŋklaŋ n lɛ nɛ efuli na e naaŋ nyalɛ so ashi asheŋ
         lubi be kaplɛa so. 5 Kumo be kaman nɛ Enyɛnpe Ebɔrɛ na e shin nɛ kuwɔlpa e baa buu kebee nɛ baa tre Zayɔn
         na nɛ bekama nɛ b gama ndoŋ na so kapaso nseŋ shin nɛ edishi nɛ edɛ wuloŋwuloŋ nɛ
         kefulto e baa buu kumo so kanyɛso. Ebɔrɛ be kemaŋkura beeŋ baa buu kadegboŋ na kikɛ
         so a kuŋ kumo. 6 Mbe kemaŋkura beeŋ baa wora kiyoyul a buu kadegboŋ na so a kuŋ kumo ashi epeŋi be
         ebeldɛ so nseŋ shin nɛ k baa la kesɔnyige be kakpa a kuŋ basa ashi bɔrɛ nɛ afugboŋ
         to.

Waindibi be kudɔ be kashɛ be asheŋ51 Men kaŋ asoe n nu kashɛ nɛ mee shin nɛ m boŋ n sa menyi ere.K la n teri ko nɛ mbe ndibi sɔrso be kudɔ be asheŋ be kashɛ nna.N teri na daa kɔ ndibi sɔrso be kudɔnɛ k daa wɔ kepreŋsawule nɛ k bee wora asɔ nɛnɛ so nna.2 N teri na daŋ pulgi kasawule na to nna,n tise kumo so be ajembu kikɛ pɔɛŋ;nseŋ duu afeelebi lela kumo so.Kumo be kaman nɛ e pɔr egbal a kuŋ amo,nseŋ pɔr ebu jeŋgreŋ ko nɛ baaŋ baa yili so a keni kudɔ nanseŋ kur kemaŋ nɛ baaŋ baa nyaŋ asɔrso na a wɔtɔ.E daa tama fanɛ asɔrso na beeŋ wora nɛnɛ nseŋ pere a wɔ ebel nna,ama amo kikɛ daa du nyaŋnyaŋ nna.3 Ŋkpal loŋ so nɛ n teri na kaŋɛ le: “Menyi basa nɛ men wɔ Jerusalɛm be kade to nɛ Judiya
         be efuli so, men ji ma nɛ ma ndibi sɔrso be kudɔ be asheŋ ere n sa ma. 4 Kusɔ ko daga fanɛ n wora kudɔ na to nɛ m maŋ wora kumo a? Nɛ manɛ e ba nɛ ndibi na
         bee sɔr asɔrso nyaŋnyaŋso? Mannɛ asɔrso lela nɛ mee sha a?5 Kusɔ nɛ meeŋ wora ma ndibi sɔrso be kudɔ na e la fanɛ, meeŋ lara kunji nɛ k kulti
         kumo na nseŋ bure egbal nɛ k bee kuŋ kumo na nna, nɛ kupuŋ to be asɔbɔya e ba ji ndibi
         sɔrso na nseŋ chichi amo so m mata kasawule. 6 Ma alɛ beeŋ yige amo nɛ amo to e wora afitiri ŋ ki kupuŋ. M maŋ naŋ lɔŋɛ ndibi na
         be ayabi so ŋko n ta kɔtɔkrɔ m buse amo to kikɛ. Meeŋ shin nɛ egɔnnyaŋɛ nɛ ewi e sɔ
         amo to. Ma alɛ beeŋ naŋ pɛ bɔrɛ nɛ k sa maŋ naŋ ba kudɔ na to kikɛ.”7 Israɛl e la Enyɛnpetale Ebɔrɛ na be ndibi sɔrso be kudɔ na;Juda be efuli so be basa malɛ e la afeelebi nɛ e daŋ duu na.E daa sha fanɛ b wora kusɔ nɛ k walɛ nna,ama b daŋ mɔ basa nna.Mo alɛ daa sha fanɛ b baa wora kusɔ nɛ k daga nna,ama bumo be basa daa shu a fin esa nɛ e beeŋ wu bumo kuwɔr nna.Asheŋ lubi nɛ basa bee wora na be asheŋ8 Asheŋ maaŋ nyalɛ n sa menyi! Menyi bee tɔ nwu nɛ nsawule damta a ti amo nɛ men chɛr
         a kɔ so nna. K maaŋ chɛr nɛ kakpa maaŋ naa wɔtɔ nɛ esa kikɛ e naaŋ ba chena so. Menyi
         nawule e naaŋ ka kasawule na so. 9 N daŋ nu Enyɛnpetale Ebɔrɛ na ka kaŋɛ le: “Nwu gboŋgboŋi lela ere kikɛ beeŋ ki alambure
         nɛ esa kikɛ maaŋ naa wɔ amo to. 10 Yabra belbelso fanɛ egalɔn ashe nawule nɛ esa beeŋ nya ashi ndibi sɔrso be kudɔ nɛ
         k fo fanɛ nto adunyɔ be kasawule so, nseŋ nya ayu beeŋ wora ekurwa kuduaburwa nawule
         ashi ayuduu ekurwa kalfa nɛ aduburwa nɛ e ta n duu to.”11 Asheŋ kraa maaŋ nyalɛ n sa menyi nɛ menyeeŋ koso n fara kasanuu kachipurdidi hale
         nɛ kaaseso e ya fo nɛ menyi kraa boo ere. 12 Ejaŋjilaŋ nɛ echakachaka nɛ nlopi nɛ yabra nɛ menyee ta a ji menyi be amu ashi menyi
         be kasanuu be kejigboŋana to, ama menyi maa kaa fɛ asɔ nɛ Enyɛnpe Ebɔrɛ na wora be
         asheŋ. 13 Ŋkpal loŋ so menyi maŋ nyi shɛŋ a laŋɛ mbe kaplɛa so. Amoso men doŋana beeŋ ba pɛ
         menyi be galeŋga ŋ ki anya katiŋ so n yɔ efuli pɔtɛ so. Akoŋ beeŋ mɔ menyi be bejuŋkparpoana
         nɛ achukoŋ e mɔ basa damta malɛ. 14 Bubuni wora shiriya nna m bela ase a jo Jerusalɛm to be bejuŋkparpoana na nɛ jimaŋ
         damta nɛ baa cha awɔr na, fɔŋfɔŋ bumo nɛ baa puchi kadegboŋ na so na.15 Nyɔmɔ beeŋ pɛ ekama. Bekama nɛ baa maŋ bumo be amu so na beeŋ ba kaseto. 16 Enyɛnpetale Ebɔrɛ na bre bee wora kusɔ nɛ k daga nna a ŋini mbe keshi, nsaa ji mbe
         basa demu a lara mbe kecheembiya efuli. 17 Ndegboŋana na be alambure to nɛ mbolpɔ fɔlbi nɛ mboe fɔlbi beeŋ ta ŋ ki amo be ejikpa
         a ji afitiri.18 Asheŋ maaŋ nyalɛ n sa menyi! Menyi maaŋ tiŋ n suge menyi be amu ashi menyi be alubi
         to. 19 Le nɛ menyee kaŋɛ: “Shin nɛ Enyɛnpe Ebɔrɛ na e nya manaŋ n wora kusɔ nɛ e yɛ e beeŋ
         wora na ai, saŋɛ na so anyeeŋ wu kumo. Shin nɛ Israɛl be Ebɔrɛ cheembi na e wora asheŋ
         nɛ e kre na ai; n shin nɛ an wu kusɔ nɛ k wɔ mbe nfɛra to.”20 Asheŋ maaŋ nyalɛ n sa menyi! Menyee ta kulubi nna a tre kelela nsaa ta kelela a tre
         kulubi. Menyee ta tentembiri nna a ki kefulto nsaa ta kefulto a ki tentembiri. Menyi
         alɛ naa ta kusɔ kekra nna a ki kusɔ belbelso, nsaa ta kusɔ belbelso a ki kusɔ kekra.21 Asheŋ maaŋ nyalɛ n sa menyi! Menyee fɛ fanɛ menyi be anishi bugi nna nɛ men nyi asheŋ
         ga.22 Asheŋ maaŋ nyalɛ n sa menyi! Nsa be keta n wea abar to n nuu bre be kaplɛa so, men
         la egoni nna nɛ esa kikɛ maŋ fo menyi so! 23 Ŋkpal menyi be kebaasɔ brɔbu basa kutɔ so, basa nɛ b daga fanɛ b ji n tɔr na bee nya
         bumo be amu nna a ji. Menyi alɛ bee ji demu nna a puni basa nɛ b maŋ wora alubi na.
         24 Kananɛ atuweklaŋ nɛ afitiri bee wɔl nsaa ji edɛ na nɛ menyi alɛ gba beeŋ ji edɛ nɛ
         menyi be nliŋi e bɛ nɛ menyi be atoto malɛ e wɔl nɛ afu e gbaŋgbaŋ amo n lɛ! Ŋkpal
         manɛ so, men kini kesɔ Enyɛnpetale Israɛl be Ebɔrɛ cheembi na be keŋini na. 25 Enyɛnpe Ebɔrɛ na nya agbo ga nna n wɔtɔ mbe basa nsaa shin nɛ e gberge bumo kusoe
         kenishipereso. Abee beeŋ gbuŋgbuŋ nɛ basa e wu n dese agbembiana so fanɛ epi na. Ama
         amo nɛ amo kikɛ Enyɛnpe Ebɔrɛ na be agbo kraa maaŋ wushi. E kraa beeŋ baa sha kegberge
         menyi kusoe n ti so.26 Kasogberge na be kaman, Enyɛnpe Ebɔrɛ ere beeŋ pal enɔ n tre efuli pɔtɛana nɛ a wɔ
         kufɔ kufɔ be basa nɛ b ba kɔ menyi kena. E beeŋ foŋ kafoli nna n tre bumo nɛ b nya
         manaŋ n shi durnya be lalaloge kikɛ m ba fanɛ afu na! 27 Bumo be ekama maa gben kikɛ; ekama malɛ maa fiti gba. Edi maa la bumo gba a bishi
         nɛ baa di. Bumo alɛ be ekreso maa yɔɔ nɛ bumo be asɛbta be efɔlana maa tuge kikɛ.
         28 Kumo be kaman, bumo be akpaana du pɛlpɛlbi nna nɛ bumo alɛ wora shiriya a jo nɛ b
         to bumo be ata. Bumo be egbaŋɛ be alotobi du kpakpa fanɛ awarabi nna, nɛ bumo be kena
         to be egbaŋɛturko malɛ be aya bee kilgi to manaŋ manaŋ fanɛ kawuliwuli na. 29 Bumo be benapoana bee munto nna fanɛ ebuluŋ ka pɛ kusɔbɔya nsaa gbeye kumo a yɔ kakpa
         nɛ shɛŋ maaŋ tiŋ n suge kumo bumo kutɔ na.30 Kachɛ nɛ baaŋ kre kena m ba na, baaŋ munto fanɛ teku ka bee kaa ketili a gbri na.
         Tentembiri nɛ kebagato beeŋ sɔ efuli na kikɛ so, ŋkpal manɛ so kuwɔlpa nɛ k biri to
         beeŋ buu kefulto nɛ k wɔtɔ kabre ere kikɛ so.

Ebɔrɛ ka tre Aizaaya nɛ e baa kaa la anebi be asheŋ61 Kafɛ nɛ ewura Uzzaya wu na nɛ ŋ ku bɔrɛdare n wu Enyɛnpe Ebɔrɛ na nɛ e tase mbe kuwurputi
         so kemaŋkura nɛ bunyanso. Mbe kuwurpiŋi daŋ sɔ bɔrɛlambu na be kaplɛkama nna. 2 Nɛ asɔbɔya keniso nɛ baa suse so fanɛ edɛ be adondulombi na yili ŋ kulti mo. Bumo
         be ekama daa kɔ mbuibi be aba ashe nna. Asɔbɔya na be ekama daŋ ta mbe mbuibi be aba
         anyɔ nna m buu mbe anishiakpa so nseŋ ta anyɔ m buu mbe eyur so nseŋ ta anyɔ nɛ a
         ka na a firgi. 3 Bumo alɛ daa ponte awɔrso nna a shoŋi abar a kaŋɛ le:“Enyɛnpetale Ebɔrɛ na nawule e du cheembi!Mbe kemaŋkura e bɔlɔ durnya kikɛ nyam to.”4 Asɔbɔya keniso na be ebɔl be awɔr na daŋ shin nɛ bɔrɛlambu na be gbaltɔlase daa gbuŋgbuŋ
         nna, nɛ edishi malɛ sɔ kumo kikɛ to.5 Ndoŋ nna nɛ ŋ kaŋɛ le: “Tama maaŋ naa wɔtɔ n sa ma nna na! Asheŋ maaŋ nyalɛ n sa ma,
         ŋkpal manɛ so, kamalga kikɛ nɛ k beeŋ lar ma kɔnɔ to la kulubi nna. Ma alɛ nɛ basa
         nɛ bumo be mmalga kikɛ la alubi e wɔtɔ, ama ma alɛ wu Enyɛnpetale Ebɔrɛ na kenishiso.”6 Kumo be kaman nɛ asɔbɔya na be eko ta beterɛ n lara kejanwulɛbi ashi ebɔrɛso be bɔrɛsure
         na so n firgi ŋ gbelge to m ba 7 beta ma kɔnɔpurbi nseŋ kaŋɛ le: “Kede beta fo kɔnɔpurbi nna na. Fo nya alubi be ketampaŋ
         nsaa maŋ naa la esa nɛ e wora n jija nna na.”8 Kede be kaman nɛ n nu Enyɛnpe Ebɔrɛ na ka kaŋɛ le: “Wanɛ nɛ meeŋ shuŋi? Wanɛ e naaŋ
         baa la anyi be kabɔ?”Nɛ n shuli ŋ kaŋɛ: “Meeŋ yɔ! Shuŋi ma!”9 Ndoŋ nna nɛ e kaŋɛ ma fanɛ n ta kubɔya ere n ya sa mbe basa. E yɛ “Kanaŋkama nɛ men
         nu asheŋ gba, menyi maaŋ pin amo to. Kanaŋkama malɛ nɛ men keni asheŋ, menyi maaŋ
         pin kusɔ nɛ k bee wora na to.” 10 Kumo be kaman nɛ e naŋ kaŋɛ ma le: “Shin nɛ basa ere be nfɛra e mel to nɛ bumo be
         asoe e ti nɛ bumo be anishi e tan, saŋɛ na so b maaŋ baa wu ŋko a nu ŋko a pin asheŋ
         to. Nɛ mannɛ aloŋ, baaŋ baa wu ŋko a nu ŋko a pin asheŋ to nseŋ bɛta m ba ma kutɔ
         m ba nya kechɛ.”11 Ndoŋ nna nɛ m bishi Enyɛnpe Ebɔrɛ na le: “Jemanɛ mo nɛ kede beeŋ fo ekar?”Nɛ e kaŋɛ ma le: “Jemanɛ nɛ ndegboŋana na beeŋ mur nɛ amo to be nwuana e ka a yil
         fuloŋ nɛ amo to be adɔsawule e dese jiga na nɛ k beeŋ fo ekar. 12 Meeŋ yɛr basa na kakpa wɔfɔ nseŋ shin nɛ kasawule na kikɛ e ki jiga a dese fuloŋ.
         13 Basa kudu to be esa koŋwule gba ka kasawule na so, mo alɛ gba beeŋ mur. E beeŋ ki
         fanɛ kedibi gboŋgboŋi nɛ b ku n lɛ be keyimu.”(Keyimu na yili n sa Ebɔrɛ be basa ka beeŋ naŋ fara kepopɔr to nna.)

Kubɔya nɛ k yɔ ewura Ahaz kutɔ be asheŋ71 Ewura Ahaz, mo tuto e daa la Jotam nɛ mo nananyɛn malɛ daa la Uzaya. Jemanɛ nɛ ewura
         Ahaz daa ji kuwura Juda be efuli so na nɛ Siriya be efuli so be ewura, Rezin nɛ Israɛl
         be efuli so be ewura nɛ baa tre Pɛka, nɛ e la Remaliya pibinyɛn na, daŋ cha abar m
         ba kɔ Jerusalɛmebi kena nna, ama b daŋ maŋ tiŋ ŋ kɔ n sɔ kadegboŋ na.2 Juda be ewura ka daŋ nu fanɛ Siriya be efuli so be benapo ba ti Israɛl be benapo so,
         nɛ kufu pɛ ewura Ahaz nɛ mbe basa kikɛ ga nɛ baa chicha fanɛ afu ka bee ber ndibi
         so na.3 Ndoŋ nna nɛ Enyɛnpe Ebɔrɛ na kaŋɛ anebi Aizaaya le: “Keta fo pibinyɛn nɛ baa tre Shiya
         Jashub nɛ kumo be kifito la Basa gbrɛbi e naaŋ bɛta m ba na, nɛ men yɔ ewura Ahaz
         kutɔ. Menyeeŋ ya wu mo ashi ekpa nɛ k dese m mata kɔrɛwuraana na be eshuŋkpa nɛ k
         wɔ nchu be kubɔr nɛ k shi esoso a ba kadegboŋ na be lalaloge to na ase. 4 Men kaŋ wu mo nɛ fo kaŋɛ mo fanɛ e shin nɛ mbe kagbene e dese mo. E saa maa ŋana ewura
         Rezin nɛ ewura Pɛka. B nya agbo ga bre, ama bumo alɛ baa du fanɛ ndibi anyɔ ka kɔ
         edɛ nsaa dese a duŋ gbrɛgbrɛbi nna. 5 Siriya be efuli so be basa nɛ Israɛl nɛ ewura Pɛka e kre kebaamur menyi a kaŋɛ le:
         6 ‘Men shin nɛ an ya kɔ Juda be efuli so ebi kena m pɔɔ bumo so nseŋ barga kasawule
         na to n sa abar, nseŋ ta kanyɛn nɛ baa tre Tabil na pibinyɛn ŋ ki ewura n chena ndoŋ.’7 Ama ma, Enyɛnpetale Ebɔrɛ na e kaŋɛ fanɛ loŋ maaŋ wora kikɛ. 8 Ŋkpal manɛ so, Siriya be efuli na maŋ kɔ eleŋ a chɔ kumo be kadegboŋ nɛ baa tre Damaskɔs
         na, nɛ Damaskɔs malɛ maŋ kɔ eleŋ a chɔ ewura Rezin. Ta a ba nfɛ adeshe nɛ anu be jemanɛ
         so Israɛl be efuli na bre beeŋ mur a maaŋ naa wɔtɔ gba. 9 Israɛl be efuli na maŋ kɔ eleŋ a chɔ kumo be kadegboŋ nɛ baa tre Samɛria na, nɛ Samɛria
         malɛ maŋ kɔ eleŋ a chɔ ewura Pɛka.Nɛ Juda be ewura, Ahaz, nɛ mbe benimuana maŋ yirda ma bre, baaŋ kɔ n tɔr.”Immanuɛl be tɔɔnɛ be asheŋ10 Kede be kaman nɛ Enyɛnpe Ebɔrɛ na naŋ ta kubɔya ere n ya sa ewura Ahaz. 11 E yɛ: “Kule Enyɛnpe fo Ebɔrɛ na nɛ e sa fo tɔɔnɛ ko a ŋini fanɛ kusɔ nɛ e kaŋɛ na
         beeŋ wora m bɔlɔ so. K beeŋ tiŋ n shi kasawule be kechimbi to ŋko ebɔrɛso.”12 Ndoŋ nna nɛ Ewura Ahaz kaŋɛ: “M maaŋ kule n fin tɔɔnɛ kikɛ. Ŋkpal manɛ so, m maa sha
         kewora Enyɛnpe Ebɔrɛ na ŋ keni.”13 Nɛ Aizaaya malɛ kaŋɛ le: “Ewura Deevid be kamanebi, men kaŋ asoe n nu nfe. Menyee
         kaa wora edimɛdi a keni. Menyee sha kewora Ebɔrɛ gba nna ŋ keni a? 14 To, kumo ere Enyɛnpe Ebɔrɛ na gbagba e naaŋ sa anyi tɔɔnɛ. Kasuŋgurbia nɛ e maŋ nyi
         enyɛn ŋ ku so beeŋ di kedampo ŋ kurge ebinyɛn nseŋ nase mo ketre Immanuɛl. Kumo be
         kifito e la fanɛ Ebɔrɛ wɔ anyi kutɔ. 15 Kebia na baŋ daŋ m pin asheŋ, nsaa nyi kelela nɛ kulubi, e beeŋ baa nuu kenyipochu
         nsaa ji mushoŋ. 16 Ama pɔɛŋ nɛ loŋ be jemanɛ malɛ e fo, bewura anyɔ nɛ fee ŋana na be nsawule beeŋ mur
         a dese fuloŋ.17 Ama Enyɛnpe Ebɔrɛ na beeŋ shin nɛ etɔrɔ damta nɛ a chɔ etɔrɔ kama nɛ a daŋ ba menyi
         so, yili jemanɛ nɛ Israɛl nɛ Juda be kuwurji barga to m ba fo kabre na, e ba fo nɛ
         fo basa nɛ fo tuto be laŋ to ebi kikɛ so. E beeŋ shin nɛ efuli nɛ baa tre Asiriya
         na be ewura gba e ba kɔ menyi kena.18 Loŋ be jemanɛ na kaŋ fo, Enyɛnpe Ebɔrɛ na beeŋ foŋ kafoli nɛ k baa la tɔɔnɛ n sa Ijipt
         be efuli so be basa, nɛ b shi lɔrgboŋ nɛ baa tre Nail na ase m ba menyi so fanɛ ashushombi
         na. Kumo be kaman nɛ Asiriya be basa malɛ e shi bumo be kasawule so m ba menyi so
         fanɛ emushoŋ na. 19 Baaŋ mel abar so n sɔ ataŋɛ chiŋgeliŋ to nɛ abeelaŋ to nɛ kupuŋ to kikɛ nɛ asɔbɔya
         be ejikpa kikɛ so n chena.20 Jemanɛ na kaŋ fo, Enyɛnpe Ebɔrɛ na beeŋ ber wonjomu paa ashi lɔrgboŋ nɛ baa tre Yufreetes
         na be kaba ndoŋ m ba she menyi be ntɔl nɛ menyi be amu nɛ eyur so be afuibi. Mo e
         naaŋ baa la Asiriya be efuli so be ewurgboŋ na.21 Ade be kaman, nɛ edɔpo ko kaŋ tiŋ n wora ania n nya mbe kena fɔlbi koŋwule ŋko mboe
         anyɔ ko n yige, 22 kumo ere asɔbɔya na beeŋ baa sa mo kenyipochu damta ga nɛ e bɔla amo so n nya kusɔ
         kama nɛ e bee sha. Kashenteŋto, basa gbrɛbi nɛ baaŋ ji efute nseŋ ka a wɔ kasawule
         na so na beeŋ nya kenyipochu nɛ mushoŋ a ji.23 Jemanɛ na kaŋ fo, ewi nɛ egɔnnyaŋɛ beeŋ sɔ ndibi sɔrso be adɔ lelaana nɛ amo to be
         kekama kɔ ewaindibi nɛ a fo kagboŋ nɛ amo be amansherbi beeŋ fo fanɛ gbiti be ndarbi
         kagboŋ na kikɛ to. 24 Saŋɛ na so basa beeŋ baa ta ata nɛ atanyembi a luri amo to a mɔ asɔbɔya. Kashenteŋto,
         ewi nɛ egɔnnyaŋɛ beeŋ sɔ efuli na kikɛ so. 25 Ewidibi be yiri yiri beeŋ kɔr n sɔ apreŋsawule kama nɛ men daa dɔ so nɛ esa kikɛ maaŋ
         naŋ yɔ amo so. A beeŋ ki mboŋ nɛ ana nɛ mbolpɔ beeŋ baa ji.”

Anebi Aizaaya pibinyɛn ka la tɔɔnɛ n sa basa na be asheŋ81 Ndoŋ nna nɛ Enyɛnpe Ebɔrɛ na kaŋɛ ma le: “Ta kusɔ sibɛso peŋgelembi n sibɛ le ŋ deŋi
         kumo so: ‘NYA MANAŊ N FUU ASƆ; NƐ NYA MANAŊ Ŋ KƆ N SUGE ASƆ.’ Sibɛ amo kananɛ esa
         kikɛ beeŋ tiŋ n wu ŋ kraŋ n deŋi kumo so. 2 Meeŋ kaŋɛ Yuriya nɛ e la bɔrɛmatapo na nɛ Zakareya nɛ e la Jeberekiya pibinyɛn na
         nɛ b baa la eshɛdajipo nɛ esa beeŋ tiŋ n yirda bumo a laŋɛ kumo be kaplɛa so.”3 Kedaŋ maŋ chɛr ko nɛ ma eche di kedampo. E ka kurge an pibinyɛn nɛ Enyɛnpe Ebɔrɛ na
         kaŋɛ le: “Nase mbe ketre ‘NYA MANAŊ N FUU ASƆ, NYA MANAŊ Ŋ KƆ N SUGE ASƆ.’ Ŋkpal manɛ
         so, 4 pɔɛŋ nɛ kebia na e daŋ m pin ketre, m ma ŋko n tuto na, Asiriya be efuli so be ewura
         beeŋ ba kɔ n suge kusɔ lela nɛ k kɔ tɔnɔ kikɛ ashi Damaskɔs nɛ Samɛria n yɔ Siriya
         be efuli so.”Asiriya be efuli so be ewurgboŋ ka bee ba be asheŋ5 Kede be kaman nɛ Enyɛnpe Ebɔrɛ na naŋ kaŋɛ ma le: 6 “Basa ere kini kechubɔr nɛ baa tre Shilowa na be nchu nɛ a bee shile yɛlyɛlbi na,
         nseŋ yɔ ewura Rezin nɛ ewura Pɛka be kaba so nɛ kagbenefuli. 7 Ma, Enyɛnpe Ebɔrɛ na, beeŋ shin nɛ Asiriya be ewurgboŋ nɛ mbe benapo kikɛ e ba kɔ
         Juda be basa. Asiriyaebi na beeŋ ba buu bumo so fanɛ Lɔrgboŋ nɛ baa tre Yufreetes
         na ka bɔlɔ n dii kumo be kepla kikɛ so na. 8 Bedoŋ be benapo beeŋ ba sɔ Juda be efuli kikɛ so fanɛ lɔr to be nchu ka bɔlɔ n dii
         m muni kusɔ kama so na.”Ebɔrɛ wɔ anyi kutɔ! E parga mbe aba to fanɛ kabuibi nna, a kuŋ kasawule na.9 Efuli pɔtɛana so ebi, men gama abar so kufuso! Menyi bumo nɛ men wɔ durnya be mboŋ
         wɔfɔ wɔfɔ e kaŋ asoe n nu nfe. Men bela ase nɛ kekɔ kena, ama men baa ŋana kufu! Kashenteŋto,
         men bela ase, ama men baa ŋana kufu! 10 Men wora menyi be ŋkre! Ama amo alɛ maaŋ tiŋ n wora m bɔlɔ so. Menyeeŋ tiŋ m malga
         kusɔ nɛ menyee sha! Ama amo kikɛ la fuloŋ nna, ŋkpal manɛ so Ebɔrɛ wɔ anyi kutɔ.Enyɛnpe Ebɔrɛ na kaa fiɛ anebi na so be asheŋ11 Kumo be kaman nɛ Enyɛnpe Ebɔrɛ na bɔla mbe eleŋgboŋ so n fiɛ ma so fanɛ n sa maa wora
         asheŋ fanɛ kananɛ basa na bee wora na. 12 E yɛ: “Sa maŋ kaŋ tre kusɔ kama nɛ basa ere bee tre ŋkre lubi fanɛ k la ŋkre lubi.
         Fo alɛ e sa maa ŋana kusɔ ko ŋkpal b ka bee ŋana kumo so. 13 Baa nyiŋi fanɛ ma, Enyɛnpetale Ebɔrɛ na du cheembi nna. N nawule e daga fanɛ fo baa
         ŋana ga nsaa sa ma bunyaŋ. 14 Ŋkpal ma kecheembiya ka bee keta kufu so n du fanɛ kejembu gboŋ nɛ k pul nɛ basa bee
         fiti kumo a tɔr na nna. Ma alɛ naa du fanɛ kejigbelɛ nɛ k beeŋ pɛ Juda nɛ Israɛl be
         efuliana so nɛ Jerusalɛm to be basa nna. 15 Basa damta beeŋ fiti kumo n tɔr m buri to nɛ bedamta e tɔr kejigbelɛ na to nɛ b pɛ
         bumo ŋ gberge bumo n yɔ.”Anebi Aizaaya nɛ mbe bebɛsopo be asheŋ16 Menyi nɛ men la ma bebɛsopo ere daga fanɛ men baa kuŋ nsaa keta abɔya nɛ Ebɔrɛ ta
         n sa ma ere nɛnɛ. 17 Enyɛnpe Ebɔrɛ na ta mbe kumu nna ŋ ŋana mbe basa so, ama amo nɛ amo kikɛ ma ere kraŋ
         yirda mo nseŋ ta ma tama n wɔtɔ mo to nna.18 Ma nɛ mbia nɛ Enyɛnpe Ebɔrɛ na sa ma na nde. Enyɛnpetale Ebɔrɛ nɛ mbe kuwurputi wɔ
         kebee nɛ baa tre Zayɔn na so na e shuŋi anyi fanɛ kasokpele be tɔɔnɛ n sa Israɛl be
         basa.19 Ama basa beeŋ kaŋɛ menyi fanɛ men yɔ bekpalpo nɛ belejipo nɛ baa gbar a jugeto na
         kutɔ n ya bishi so n nu abɔya nɛ a wɔtɔ. Baaŋ kaŋɛ le: “Basa bee yili bumo nɛ b wɔ
         ŋkpa to be katelamu to nna a bishi abɔya ashi ayoyu nɛ bubuni kutɔ.”20 Ndoŋ nna nɛ men kaŋɛ bumo le: “Men baa nu kusɔ nɛ Enyɛnpe Ebɔrɛ na bee ŋini menyi
         nsaa maa nu a sa bekpalpo nɛ belejipo, ŋkpal manɛ so kusɔ nɛ baaŋ kaŋɛ menyi na maaŋ
         tiŋ n lara menyi ashi etɔrɔ to.Kare maaŋ chɛ bekama nɛ baa malga le ere be ekama! 21 Baaŋ ta ebesa damta a nite a kulti nɛ akoŋ e pɛ bumo ga hale nɛ b shoduu bumo be ewura
         nɛ agbirana agbo so. 22 Baaŋ maŋ amu so ŋ keni esoso ŋko n to anishi ŋ keni kasawule, bumo alɛ maaŋ wu shɛŋ
         she etɔrɔ nɛ tentembiri. Tentembiri mina nɛ k bee da kufu ga na to nɛ baa yɔ.”

B ka kurge ebi ko n sa anyi be asheŋ91 Ama basa nɛ b daŋ ji awurfoŋ na maaŋ naa wɔ ebesa to. Zɛbyulɔn nɛ Naftali be eyiriana
         be nsawule daŋ ji nyɔmɔ nna, ama echefoso kemaŋkura beeŋ ba kebonfu nɛ k yili Teku
         nɛ baa tre Mɛditerenia na be epeŋilarkpa be kaba so n dese n ya fo lɔr nɛ baa tre
         Jɔɔdan na, hale n ta n ya fo Galili be kasawule nɛ nnyamase tase so na so ebi so.2 Basa nɛ baa nite tentembiri to nawu kefultogboŋ ko.Kumo e la kebaanyi Ebɔrɛ na.Kefultogboŋ na lar nna n fulto n yuu ekamanɛ e wɔ kasawule nɛ k laluwu be tentembiri mina na so so.3 Enyɛnpe Ebɔrɛ, fo shin nɛfo basa wora keshi n ti so;fo alɛ nseŋ shin nɛbumo be ŋgbene fuli bumo.Baa ji eyur kagbenefulisoashi kusɔ nɛ fo wora to nna,fanɛ kananɛ basanɛ b teŋi ayube ŋgbene bee fuli bumo na,ŋko fanɛ basa nɛ b kɔn suge asɔ kena tonsaa barga amo to na.4 Ŋkpal manɛ so, fo e pɔɔ basanɛ b ta fo basa ŋ ki anyaa kɔrfɛ bumoŋkpal eleŋ nɛ b kɔ so na so.Fo e kɔ n sɔ bumofanɛ kananɛ dra na fo mɔlga fo basaashi Midian be efuli sobe benapo be enɔ to na.5 Benapo nɛ b bɛ abar so a nite be asɛbtagboŋnɛ bumo be asɔbuusonɛ ŋklaŋ gbiti na kikɛbeeŋ chɔɔ edɛ to m mur.6 Ebɔrɛ sa anyi ebi ko!E sa anyi ebinyɛn!Mo e naŋ baa la anyibe ewura.Baaŋ tre mo Mamachi be asoetojipo,nɛ Ebɔrɛ Lempo nɛ Etuto nɛ e wɔtɔ Mbaanaayɔ nɛKayurwushi be Ewurbi.7 Mbe kuwurji be eleŋgboŋ beeŋ baa wora keshi a ti so;mbe kuwurji beeŋ baa kɔ kayurwushi jemanɛ kikɛ.E beeŋ ji kuwura fanɛewura Deevid be kanaŋ to be esa,nseŋ shin nɛ mbe eleŋgboŋe baa yil kashenteŋnɛ kusɔ nɛ k daga so.K beeŋ fara nanierehale mbaanaayɔ.Enyɛnpetale Ebɔrɛ na gbagbae naŋ shin nɛ ade kikɛ e wora.Enyɛnpe Ebɔrɛ na ka beeŋ gberge Israɛl kusoe be asheŋ8 Enyɛnpe Ebɔrɛ na tiŋ n fiɛ Israɛl be basa nɛ b la Jeekɔb be kaman to ebi na so. 9 Bumo kikɛ, nɛ ekama nɛ e wɔ bumo be kadegboŋ nɛ baa tre Samɛria na nyi kumo be asheŋ.
         Ama b daŋ kpeŋ nna nsaa wu bumo be amu nseŋ daŋ kaŋɛ le: 10 “Nwu nɛ an ta ebirkesi m pɔr na tɔr, ama anyeeŋ ta ajembu m pɔr n tal amo to. Elarbeŋ
         nɛ an ku ndibi nɛ baa tre sikamɔɔ n wora na buri to, ama anyeeŋ ku ndibi nɛ baa tre
         sida na be alela n wora elarbeŋ n tal amo to.”11 Ndoŋ nna nɛ Enyɛnpe Ebɔrɛ na shin nɛ bumo doŋana kre m ba nɛ b ba kɔ bumo kena. 12 Enyɛnpe Ebɔrɛ na daŋ shin nna nɛ Siriya be benapo shi epeŋilarkpa nɛ Filisti be benapo
         malɛ shi epeŋitɔrkpa m bela ase m ba kɔ Israɛl be basa kena m mur bumo. Ama amo nɛ
         amo kikɛ Enyɛnpe Ebɔrɛ na be agbo kra maŋ wushi. E kraa shin nɛ e gberge bumo kusoe
         nna n ti so.13 Enyɛnpetale Ebɔrɛ be kasogberge nɛ e sa Israɛl be basa na be kaman, b kra maŋ tuba
         m bɛta m ba mo kutɔ. 14 Amoso kachɛ koŋwule nɛ Enyɛnpe Ebɔrɛ na beeŋ ta ŋ gberge Israɛlebi na nɛ bumo be bejuŋkparpoana
         kusoe nseŋ mur bumo kikɛ kuraa. 15 E beeŋ mur bumo be bewurjipoana nɛ bejuŋkparpoana nɛ anebiana nɛ b maa ji kashenteŋ
         na kikɛ. 16 Basa nɛ baa juŋkpar basa ere shin nɛ b foe ekpa nna nseŋ mel to kikɛ. 17 Amoso Enyɛnpe Ebɔrɛ na maaŋ shin nɛ mbrantiɛfɔlbi na be ekama e nya n shile. Mo alɛ
         maaŋ wu bekulpoche nɛ amunibiana na be ekama kuwɔr. Ŋkpal manɛ so basa na kikɛ la
         amu kpakpaso wuraana nɛ b kini Ebɔrɛ nna. Bumo be malga kikɛ gba daa la asheŋ lubi
         be mmalga nna. Ama amo nɛ amo kikɛ, Enyɛnpe Ebɔrɛ na be agbo kra maaŋ wushi. E kraa
         shin nɛ e gberge bumo kusoe n ti so nna.18 Basa na be kumu kpakpaso bee salga to fanɛ edɛ nɛ k bee chɔɔ kiyi a ji afitiri wɔlso
         a mur na nna. K du fanɛ edɛ ka ji kupo n loge nɛ edishi bee kaa na nna. 19 Enyɛnpetale Ebɔrɛ na ka nya agbo so, mbe kasogberge bee chɔɔ nna fanɛ edɛ a mur basa
         na ashi kasawule na kikɛ so, nɛ k ki fanɛ ekama nɛ mbe kumu so be asheŋ nna na. 20 Basa bee fuu ajibi kama nɛ b wu kenishiso nna a ji ashi efuli na be kaplɛkama, ama
         akoŋ kraa mɔ bumo. B daa daŋɛ bumo be mbia gba nna a we! 21 Manase be yiri to be basa nɛ Efrayim be yiri to be basa daa kɔ abar nna nseŋ naa chɛ
         abar to a kɔ Juda be yiri to be basa kena. Ama amo nɛ amo kikɛ, Enyɛnpe Ebɔrɛ na be
         agbo kra maaŋ wushi. E kraa shin nɛ e gberge bumo kusoe nna n ti so.

101 Asheŋ maaŋ nyalɛ n sa menyi! Menyee wora mbra nɛ a kɔ ŋkpɛato nna nsaa bɔla amoso
         a nyaŋ ma basa a wɔtɔ a tɔrɔ bumo. 2 Kananɛ menyee wora a maa ji kashenteŋ a sa betirpo nɛ basa nɛ asheŋ tir bumo ashi
         menyi be demujikpaana nseŋ naa suge bekulpoche nɛ amunibi be asɔ nna na. 3 To, nɛ Ebɔrɛ bee gberge menyi kusoe, manɛ nɛ menyeeŋ wora? Nɛ e kaŋ shin nɛ efuli
         pɔtɛ ko so ebi shi kufɔ m ba nɛ b ba kɔ menyi kena m mur menyi, manɛ nɛ menyeeŋ wora?
         Nnɛ nɛ menyeeŋ shile n ya fin kechɛto ŋko nnɛ nɛ menyeeŋ ta menyi be mpetɛsɔ n ya
         ŋana? 4 Baaŋ mɔ menyi kena to ŋko ŋ gberge menyi n yɔ kenyaya to. Ama amo nɛ amo kikɛ, Enyɛnpe
         Ebɔrɛ na be agbo maaŋ wushi. E kraa beeŋ baa sha kegberge menyi kusoe n ti so.Enyɛnpe Ebɔrɛ na ka bɔla Asiriya be ewurgboŋ na so n wora asheŋ5 Ndoŋ nna nɛ Enyɛnpe Ebɔrɛ na kaŋɛ: “N ta Asiriya fanɛ kaprɛ nna nɛ ŋ gberge basa nɛ
         n nya agbo n wɔtɔ na kusoe. 6 N shuŋi Asiriyaebi nna fanɛ b ya kɔ efuli nɛ b kini ma n shin nɛ n nya agbo na kena.
         Ma e shuŋi bumo fanɛ b ya suge, nseŋ fuu bumo be asɔ eleŋso nsaa chichi bumo be basa
         so fanɛ agbembi so be depɔ na.”7 Ama Asiriya be ewurgboŋ na malɛ daa kɔ mo gbagba be nfɛragboŋ mbe kumu to nna. E daa
         sha kemur efuli damtaana nna. 8 E daa puchi nna a kaŋɛ le: “Ma benapo be bejuŋkparpoana na be ekama la ewura nna!
         9 Ma e kɔ m pɔɔ ndegboŋ nɛ baa tre Kalno nɛ Kaakɛmish nɛ Hamaf nɛ Apad so. Ma koŋwule
         na e kɔ m pɔɔ Samɛria nɛ Damaskɔs so. 10-11 Agbirana nɛ a wɔ Jerusalɛm nɛ Samɛria be ndegboŋ to na maŋ shi n fo amo nɛ a wɔ efuli
         lempoana na to so. Ma alɛ beeŋ mur Jerusalɛm nɛ agbirana kama nɛ a wɔ kumo to na fanɛ
         kananɛ n wora Samɛria na.”12 Kumo be kaman nɛ Enyɛnpe Ebɔrɛ na kaŋɛ: “Ŋ kaŋ loge kusɔ nɛ mee wora kebee nɛ baa
         tre Zayɔn na so nɛ Jerusalɛm to, meeŋ gberge Asiriya be efuli so be ewurgboŋ kusoe
         ŋkpal mbe mpuchi nɛ kamoowu kikɛ so.”13 Asiriya be ewurgboŋ bee puchi nna a kaŋɛ le: “Ŋ gbagba be eleŋ so nɛ n wora ade kikɛ.
         Ma alɛ kɔ eleŋ nsaa nyi asheŋ nsaa kɔ kenyi ga. N du fanɛ gbolu kpenso nɛ e bee tɛ
         a yuu basa so nna a suge efuliana na be nsawule nɛ mpetɛsɔ na eleŋ so. 14 Ma e kɔ m pɔɔ durnya kikɛ so na! Keshoŋi kabuibi be kesha to n lara afule gba du kpakpa
         a chɔ kekɔ kena m pɔɔ so. Efuliana na be kekama daa maŋ tiŋ ŋ kuŋ ma ekpa!”15 Ama le nɛ Enyɛnpe Ebɔrɛ na kaŋɛ Asiriya be ewura na: “Kekpanfu ŋko kasaŋɛgboŋ beeŋ
         tiŋ ŋ kaŋɛ fanɛ kumo e chɔ esa nɛ e bee keta kumo a shuŋ na a? Dimɛdi e naa keta kaprɛ
         ŋko kaprɛ e naa keta dimɛdi?”16 Enyɛnpetale Ebɔrɛ na beeŋ shin nɛ kulɔ lubi e tɔr fo nɛ fo benapo so nseŋ shin nɛ
         fo eyur e bel edɛ fanɛ k ka bee suse ashi fo kuwurpiŋi to na. 17 Ebɔrɛ cheembi nɛ e la Israɛl be kefulto na beeŋ kilgi fanɛ edɛ n shin nɛ fo suse so
         kachɛ koŋwule fanɛ kupuŋ wɔlso na. 18 Kumo be kaman nɛ menyi be apo nɛ adɔsawule lelaana kikɛ e mur cheche fanɛ kananɛ kulɔ
         mɔso bee mur esa na. 19 Ndibi nɛ a beeŋ ka na maaŋ naa shi. Kebibi gba beeŋ tiŋ ŋ karga amo.Basa nɛ baaŋ bɛta m ba na be asheŋ20 Jemanɛ ko bee ba nɛ Israɛl nɛ Juda be basa nɛ baaŋ ji efute na maaŋ naŋ ta bumo be
         amu n deŋi efuli nɛ k daŋ ka gbrɛ nɛ k mur na so. Baaŋ ta bumo be amu n deŋi Enyɛnpe,
         Israɛl be Ebɔrɛ cheembi na so nna. 21-22 Israɛlebi na daa shi nna ga fanɛ teku ase be eshishɛr, ama bumo to be gbrɛbi e naaŋ
         ji efute nseŋ bɛta m ba Israɛl be Ebɔrɛ lempo na kutɔ. Ŋkpal manɛ so, e daŋ yili kumo
         nna fanɛ e beeŋ mur bumo be efuli na, kumo be loŋ malɛ daga bumo nna. 23 Kashenteŋto, Enyɛnpetale Ebɔrɛ na bɔ ntaŋ fanɛ e beeŋ gberge esa kama nɛ e wɔ efuli
         na so kusoe.Enyɛnpe Ebɔrɛ na ka beeŋ gberge Asiriya kusoe be asheŋ24 Ade kikɛ be kaman nɛ Enyɛnpetale Ebɔrɛ na kaŋɛ mbe basa nɛ b wɔ Jerusalɛm to na le:
         “Asiriya be basa na beeŋ kɔrfɛ menyi fanɛ kananɛ Ijiptebi daŋ wora na. Ama men sa
         maa ŋana bumo. 25 K maaŋ chɛr nɛ ma agbo e wushi nɛ ŋ gberge Asiriyaebi kusoe m mur bumo cheche ŋkpal
         bumo be asheŋ lubi so. 26 Ma, Enyɛnpetale Ebɔrɛ na gbagba e naaŋ ta ma kuchuchɔ ŋ kuya bumo so, fanɛ kananɛ
         n daŋ wora Midian be efuli so ebi ashi kefalta nɛ k wɔ kakpa nɛ baa tre Ɔrɛb na. Ma
         alɛ beeŋ ŋini ma eleŋgboŋ nɛ n daŋ ŋini nseŋ shin nɛ ekpa dese Teku Peper na to ashi
         Ijipt be efuli so na. 27 Jemanɛ na kaŋ fo meeŋ shin nɛ men suge menyi be amu ashi Asiriya be eleŋgboŋ to nɛ
         b maaŋ naa ji menyi so kuwura a tɔrɔ menyi. Asheŋ beeŋ naŋ nyalɛ n sa menyi.”28 Bedoŋ be benapo na daŋ ba kɔ n suge kade nɛ baa tre Ai na. B daŋ bɔla Migrɔn nna,
         nseŋ daŋ yige bumo be asɔ nɛ ajibi ashi kakpa nɛ baa tre Mikmash na, 29 pɔɛŋ nseŋ dii ketaŋɛ na n ya dese Gɛba ŋklade! Kufugboŋ ko daŋ tɔr basa nɛ b wɔ kade
         nɛ baa tre Rama na so nna, nɛ basa nɛ b wɔ Gibiya, nɛ k la Ewura Sɔɔl be kade to na,
         shile ŋ ka kade na. 30 Esa beeŋ tiŋ n nu basa ka bee shu awɔrso ashi nde nɛ baa tre Gallim nɛ Laisha nɛ Anatɔf
         nɛ kagbenejija tɔr so na to. 31 Basa nɛ b wɔ nde nɛ baa tre Madmɛna nɛ Gɛbiim na bee shile a mɔlga bumo be amu. 32 Kabre bedoŋ na wɔ kade nɛ baa tre Nɔb na to nna m bɔɔ enɔ a fiɛ to a teŋi a ŋini Zayɔn
         be kebee nɛ k wɔ Jerusalɛm na.33 Ama Enyɛnpetale Ebɔrɛ na beeŋ shin nɛ b ber ase fanɛ b ka ku kedibi be keyabi nɛ k
         tɔr to na. Bumo to be bumo nɛ baa puchi ga nsaa maŋ bumo be amu so na nɛ e beeŋ da
         n lɛ nɛ b ji nyɔmɔ. 34 Enyɛnpe Ebɔrɛ na e naaŋ ku bumo n lɛ fanɛ kananɛ baa ta kekpanfu a ku ndibi ashi Lebanɔn
         be kupo to a lɛ na!

Kuwurgboŋ nɛ k kɔ kayurwushi na be asheŋ111 Kananɛ keyimu bee purge afantaŋ popɔr nɛ a bee daŋ a ki kedibi na, aloŋ nɛ esa ko
         beeŋ shi ewura Deevid be kanaŋ to m ba ki ewura kachako so.2 Enyɛnpe Ebɔrɛ na be kiyoyue naŋ sa mo kanyiasheŋnɛ kashennyi nɛ kasheŋworabe kenyi nɛ e ta n ji kuwurambe basa so nɛnɛ.E beeŋ baa nyiEnyɛnpe Ebɔrɛ nabe aparsheŋ nsaa bunyaŋ mo.3 Kusɔ nɛ k beeŋ baa fuli mo kagbene gae naaŋ baa la kewora Enyɛnpe Ebɔrɛ na kasonu.Ewura ere maaŋ baa keni kananɛ esa du so,ŋko a yili b yɛ b yɛ so a ji demu.4 Kashenteŋ be ekpa sonɛ e beeŋ baa ji betirpo demunsaa kɔ a kuŋ bumonɛ b maaŋ tiŋ n wora shɛŋn sa bumo be amu na.Kusɔ nɛ e beeŋ kaŋɛ kenishipereso nabeeŋ ki mbra ashi efuli na kikɛ so;nɛ basa lubi malɛ e nyaluwu be kasogberge.5 Kashenteŋji nɛ keji asheŋnɛ amo be ekpa sonɛ e beeŋ ta n ji kuwurambe basa so.6 Ekuntuŋ nɛ mbolpɔbeeŋ baa wɔ abar sokayurwushi so,nɛ ekarmɛ nɛ mboe fɔlbie baa tu abar a dese.Anabi nɛ ebuluŋ be bibibeeŋ baa gama abar so a ji,nɛ mbiwurbi e baa kenibumo so nsaa kpa bumoa yɔ a ba.7 Eshishiri beeŋ baa tu abar a ji,nɛ bumo be bibi e baa tu abara dese kayurwushiso.Saŋɛ na so nɛ ebuluŋe baa ji afitiri fanɛ ana.8 Mbiwurbi beeŋ baa pɛlashi awɔ be amaŋ asenɛ a maaŋ duŋ bumo.Baaŋ ta bumo be enɔanan wɔtɔ awɔ lubi be amaŋ tonɛ awɔ na maaŋ wora bumo shɛŋ.9 Kusɔ lubi kikɛ maaŋ naa wɔEbɔrɛ be kebee cheembinɛ baa tre Zayɔn na so.Kananɛ nchu bɔlɔ teku to na,aloŋ nɛ basa nɛ b nyinsaa bunyaŋ Enyɛnpe Ebɔrɛ na gbabeeŋ baa kaa shi kasawule na so.Ebɔrɛ be basa ka beeŋ bɛta m ba epe be asheŋ10 Jemanɛ ko bee ba nɛ ewura popɔr nɛ e beeŋ shi ewura Deevid be kuwurji be kabuna na
         e baa la tɔɔnɛ n sa efuliana na. Baaŋ baa gama abar so mbe kuwurade to nsaa sa mo
         bunyaŋ. 11 Loŋ be kachɛ na kaŋ fo, Enyɛnpe Ebɔrɛ na beeŋ naŋ bɔla mbe eleŋgboŋ so m bɛta mbe
         basa nɛ b ka a wɔ efuliana nɛ baa tre Asiriya nɛ Ijipt nɛ Patrɔs nɛ Itiopia nɛ Ilam
         nɛ Babilɔn nɛ Hamaf nɛ teku ase be nsawule nɛ kepla so na m ba. 12 Enyɛnpe Ebɔrɛ na beeŋ maŋ tɔɔnɛ be tuta so ŋ ŋini efuliana na fanɛ e naa bɛta Israɛl
         nɛ Juda be basa nɛ b daŋ pesaŋ to a wɔ durnya be kaplɛkama na nna a ba. 13 Israɛl be kuwurji maaŋ naa kɔ Juda be kuwurji kukɔrkɔ. Juda malɛ maaŋ naa la Israɛl
         mo doŋ. 14 Baaŋ chɛ abar to ŋ kɔ Filistiebi nɛ b wɔ epeŋitɔrkpa na nseŋ suge basa nɛ b wɔ epeŋilarkpa
         na be asɔ eleŋso. Bumo alɛ beeŋ kɔ m pɔɔ Edɔm nɛ Mowab be basa so, nseŋ shin nɛ Ammɔn
         be basa e wora bumo kasonu. 15 Kumo be kaman nɛ Enyɛnpe Ebɔrɛ na e shin nɛ Teku Peper na be keyabi nɛ k mata Ijipt
         na e wɔlto nseŋ shin nɛ afu tushiso e ba shin nɛ lɔrgboŋ nɛ baa tre Yufreetes na gba
         e wɔlto ŋ ka mbombi wurbi ashunu nawule. Saŋɛ na so ekama beeŋ tiŋ n nite m bɔla kumo
         to n choŋ. 16 Ekpagboŋ lela beeŋ dese n shi Asiriya be efuli so n sa mbe basa Israɛlebi nɛ b ji
         efute nseŋ ka a wɔ ndoŋ na nɛ b bɔla so, fanɛ kananɛ ekpa lela daa dese n sa bumo
         nanaana jemanɛ nɛ b daŋ lar Ijipt be efuli so na.

Kapandi be kashɛ be asheŋ121 Kachako bee ba nɛ basa e boŋ kashɛ ŋ kaŋɛ le:“Mee kpaŋ fo nna, Enyɛnpe Ebɔrɛ!Fo daŋ nya agbo nna n wɔtɔ ma,ama fo yige fo kanya agbo nansaa lɔlɔ ma.2 Ebɔrɛ e la ma emɔlgapo.Meeŋ ta ma yirda n wɔtɔ mo to nsaa maa ŋana kufu.Enyɛnpe Ebɔrɛ na e naa sa ma eleŋ;mo e mɔlga ma.3 Kananɛ esa nɛ achukoŋ kɔ be kagbene bee fuli nchu wushiso so na,aloŋ nɛ Ebɔrɛ be basa be ŋgbene bee fuli bumojemanɛ nɛ e bee mɔlga bumo na.”4 Kachako bee ba nɛ basa e boŋ kashɛ ŋ kaŋɛ le:“Ta kechɔrɔ n sa Enyɛnpe Ebɔrɛ na!Tre mo fanɛ e chɛ fo to!Kaŋɛ efuliana na kusɔ nɛ e wora!Kaŋɛ bumo kananɛ e shi be asheŋ!5 Boŋ kashɛ ŋ kpaŋ Enyɛnpe Ebɔrɛ naŋkpal asheŋgboŋ nɛ e wora so.Shin nɛ durnya kikɛ e nu baru na.6 Esa kama nɛ e wɔ Zayɔn to e boŋ kashɛ awɔrso;ŋkpal manɛ so, Israɛl be Ebɔrɛ cheembi na shi ga,nsaa wɔ mbe basa to a chɛ bumo to.”

Ebɔrɛ ka beeŋ gberge Babilɔn kusoe be asheŋ131 Kubɔya nɛ Aizaaya nɛ e la Amɔz pibinyɛn na nya ashi Ebɔrɛ kutɔ a laŋɛ Babilɔn be kadegboŋ
         be kaplɛa so na nde.2 E yɛ, Aizaaya, yili kepreŋ nɛ shɛŋ maŋ wɔ kumo so na be awɔlto m maŋ kena be tuta
         so! Ponte ŋ kaŋɛ esoji na fanɛ b kre kena. Pla bumo enɔ fanɛ b kɔ n nya n luri mbunagboŋ
         lempo na to n ya kɔ Babilɔn be kadegboŋ na. 3 N tre ma benapo lempoana nɛ b yirda bumo be amu n lar nɛ b ya kɔ kena ŋ gberge basa
         nɛ n nya agbo n wɔtɔ na kusoe.4 Men kaŋ asoe n nu, awɔr ka bee gbri abee so fanɛ jimaŋ damta na! K du fanɛ efuliana
         nɛ kuwurgboŋana e naa gama abar so! Enyɛnpetale Ebɔrɛ na e naa gama benapo abar so
         nɛ b kɔ kena. 5 B shi efuli wɔfɔ wɔfɔ nɛ a wɔ durnya be lalaloge to nna a ba. Enyɛnpe Ebɔrɛ na malɛ
         e kaa kagbene n ta mbe akɔsɔ a ba nɛ e ba mur Babilɔn be efuli kikɛ.6 Men baa boŋ to a shu awɔrso! Ŋkpal manɛ so, Enyɛnpe Ebɔrɛ na be demuji be kachɛ na
         taga to. K la kachɛ nɛ Enyɛnpetale Ebɔrɛ na beeŋ shin nɛ basa e mur nna. 7-8 Kufugboŋ beeŋ tɔr basa kikɛ so nɛ bumo be mbre e yulge bumo nɛ bumo be kenyɛn kikɛ
         e foe. Nɛ ebesagboŋ e tɔr ekama so fanɛ kakurge be ebesa ka tɔr eche nɛ e bee kurge
         so na. Anishinyɔr beeŋ pɛ bumo nɛ b kurgi amu n yuu to a maaŋ naŋ tiŋ ŋ keni abar
         be anishito. 9 Loŋ be kachɛ na kaŋ fo, Enyɛnpe Ebɔrɛ na maaŋ shu esa kikɛ so ŋko n wu esa kuwɔr.
         E beeŋ nya agbo ga nseŋ mur alubiworapoana n shin nɛ efuli na kikɛ e ki kiyitokpaŋ.
         10 Kefulto maaŋ naa wɔtɔ, ŋkpal manɛ so achɛkpabi nɛ a wɔ esoso na kikɛ beeŋ fulto ŋ
         gben nɛ epeŋi e pete nseŋ biri to nɛ kufɔl malɛ gba e fuli to ŋ gben.11 Ade be kaman nɛ Enyɛnpe Ebɔrɛ naŋ kaŋɛ le: “Meeŋ gberge efuli lubi ere nɛ kumo to
         be basa kusoe ŋkpal bumo be alubi so. Ma alɛ beeŋ bar ekama nɛ e bee maŋ mbe kumu
         so kaseto nseŋ gberge ekama nɛ e bee fɛ fanɛ e shi ga nsaa ŋini to, a kute a wɔtɔ
         basa ebesa to na kusoe. 12 Loŋ be jemanɛ na basa gbrɛbi fimbi e naŋ ji efute. Kewu esa kenishiso beeŋ ba kaa
         du kpakpa a chɔ kewu shuwa. 13 Kachɛ nɛ ma, Enyɛnpetale Ebɔrɛ na beeŋ ŋini kananɛ ma agbo du na, meeŋ shin nɛ esoso
         e baga to nɛ kasawule e gbuŋgbuŋ m pulgi ashi kumo be epul to.14 Kumo be kaman nɛ befɔ nɛ b wɔ Babilɔn be kadegboŋ to na e shile n yɔ bumo peana be
         nsawule so, n ya pesaŋ to n sɔ kaplɛkama fanɛ echibir ka wu ekpampo nsaa shile na
         ŋko fanɛ mbolpɔ nɛ a maŋ kɔ ekpapo na. 15 Bekama malɛ nɛ baaŋ pɛ na, baaŋ da bumo etokobi m mɔ. 16 Basa beeŋ baa yil a keni nɛ bedoŋ a pɛ bumo be mbia n ta bumo ŋ ŋmɛa afalta so m mɔ
         nseŋ luri bumo be elaŋana to n ta bumo be asɔ eleŋ so nseŋ pur bumo be beche gba n
         ti so.”17 Ade be kaman nɛ Enyɛnpe Ebɔrɛ na naŋ kaŋɛ le: “Meeŋ we n wɔtɔ efuli nɛ baa tre Mɛdi
         na be basa nɛ b koso m ba kɔ Babilɔn be efuli so be basa kena. Bumo ere be shɛŋ maŋ
         wɔ shuwa nɛ gbiti to. 18 Bumo be ata nɛ atanyembi nɛ baaŋ ta m mɔ mbrantiɛfɔlbi. B maaŋ wu mbi popɔrbi kuwɔr
         ŋko n shu mbiwurbi so. 19 Babilɔn be kadegboŋ na e walɛ nsaa kɔ eleŋ a chɔ kadegboŋ kama. Kumo be basa bee puchi
         kumo so nna, ama ma, Enyɛnpe Ebɔrɛ na beeŋ mur kumo fanɛ kananɛ m mur ndegboŋ nɛ b
         daa tre Sodɔm nɛ Gomɔra na! 20 Esa kama maaŋ naa wɔ Babilɔn be kadegboŋ na to. Asɔbɔya belapo nɛ b maŋ kɔ epul na
         gba maaŋ naŋ yuu bumo be ewajɛbu ndoŋ. Mbolpɔkpapo gba maaŋ naŋ kpa bumo be mbolpɔ
         n yɔ ndoŋ nɛ b ya dese n wushi. 21 Kadegboŋ na beeŋ ki kakpa nɛ kiyi to be asɔbɔya beeŋ baa wɔ, nɛ egbuŋgbula nɛ mbuibi
         be yiri yiri e tɔ asha ndoŋ. Kupuŋ to be asɔbɔya be yiri yiri beeŋ baa wɔ ndoŋ nɛ
         echibir e baa tɛ to a pɛl kumo to. 22 Ekuntuŋ nɛ ejiŋkaamu beeŋ baa nite kadegboŋ na be ebu jeŋgreŋana nɛ a kɔ eleŋ ga na
         nɛ bewura be elambu nɛ a walɛ ga na to a shu. Ŋkpal manɛ so, Babilɔn be kemur be jemanɛ
         na fo.”

Enyɛnpe Ebɔrɛ na be basa ka beeŋ bɛta m ba epe be asheŋ141 Enyɛnpe Ebɔrɛ na beeŋ naaŋ wu mbe basa Israɛlebi nɛ e lara n sa mbe kumu na kuwɔr.
         E beeŋ shin nɛ b bɛta bumo m ba bumo gbagba be kasawule so, nɛ befɔ e tu bumo n chena
         ndoŋ fanɛ bumo alɛ gba ka la Israɛlebi na. 2 Efuli pɔtɛana so be basa beeŋ chɛ Israɛl be basa to nɛ b bɛta n yɔ kasawule nɛ Enyɛnpe
         Ebɔrɛ na sa bumo na so. Efuli pɔtɛ ebi na beeŋ ya kaa shuŋ Israɛlebi na fanɛ anya,
         nɛ Israɛlebi na e naa ji kuwura basa nɛ b daa kɔrfɛ bumo na so.Babilɔn be ewura ka beeŋ wu be asheŋ3 Enyɛnpe Ebɔrɛ na beeŋ sɔ Israɛl be basa na n yige ashi ebesa nɛ awurfoŋ nɛ kenyaya
         to. 4 E kaŋ wora loŋ n loge nɛ bumo alɛ e wora Babilɔn be efuli so be ewura eyur to nseŋ
         kaŋɛ le:“Ewura nyaŋnyaŋso na e tɔr na!E maaŋ naŋ tiŋ ŋ kɔrfɛ esa kikɛ!”5-6 Enyɛnpe Ebɔrɛ na shin nɛ bewura lubiana nɛ baa nya agbo ga a kɔrfɛ basa nsaa tɔrɔ
         efuliana nɛ b kɔ m pɔɔ so na be eleŋgboŋana fo ekar.7 Naniere durnya na kikɛ nya ewushi nɛ kayurwushi,nɛ ekama bee boŋ nshɛ kagbene fuli so.8 Ndibi kpakpaso fanɛ seprɛs nɛ Lebanɔn be efuli so be ndibi nɛ baa tre sida na,e ji eyur ŋkpal Babilɔn be ewura ka tɔrnɛ esa kama maŋ naa wɔtɔnɛ e naa ku amo a lɛ na so.9 Bumo nɛ b wɔ bubuni to wora shiriya nna a jo nɛ b keta Babilɔn be efuli so be ewura
         kefɔ. Bewura dra nɛ b ji eleŋ ga durnya to na ka nu mbe keba bumo kutɔ ashi bubuni
         to na be asheŋ, bumo be ŋgbene fuli nna. 10 E kaŋ ba bumo kutɔ baaŋ kaŋɛ mo le: “Naniere fo alɛ gba pɔ fanɛ anyi! Fo ki anyi to
         be eko nna na! 11 Ejaŋjilaŋ nɛ b daa ta a boŋ nshɛ a maŋkura fo, ama naniere fo e ba bubuni to na. Ashushombi
         e ki fanɛ fo kusɔ dese so nɛ echɔnchɔŋ malɛ ki fanɛ keta m buu fo so na.”12 Fo Babilɔn be efuli so be ewura nɛ fo du fanɛ kachipurso be kechɛkpabi na, shi ebɔrɛso
         n tɔr to kasawule so! Jemanɛ nɛ k choŋ na fo daŋ kɔ m pɔɔ efuliana so nna, ama naniere
         fo alɛ gba nɛ b kɔ m pɔɔ so na. 13 Fo daŋ kre fo kagbene to nna fanɛ feeŋ dii n yɔ ebɔrɛso n ya baŋ achɛkpabi nɛ a wɔ
         awɔlto so na n ya chena ndoŋ a ji kuwura. Fo daa fɛ fanɛ feeŋ chena fanɛ ewura nna
         ashi kebee nɛ k wɔ kelargato be esoso be kakpa nɛ baa shɛr na. 14 Fo yɛ feeŋ dii n yɔ awɔlpa be awɔlto n ya ki fanɛ Enyɛnpetale Ebɔrɛ na. 15 Ama b gbelge fo n yɔ durnya be kaseto ashi bubuni to.16 Bubuni nɛ baaŋ wu fo na beeŋ pɛ nnɔ ŋ keta a keni fo, nseŋ bishi le: “Kanyɛn nɛ e
         gbuŋgbuŋ durnya nseŋ shin nɛ bewurgboŋana bee chicha kufuso na nde a? 17 Kanyɛn nɛ e mur ndegboŋ nseŋ shin nɛ durnya ki fanɛ kiyitokpaŋ na nde a? Mo e daŋ
         kini keshin nɛ basa nɛ b pɛ kena to na e nya ekpa n yɔ bumo peana na a?”18 Durnya to be bewura kikɛ baaŋ wu baa pɔr bubuni be ebu ko nna a ta bumo a wɔtɔ to,
         19 ama fo ere maŋ kɔ loŋ be ebu ere. B ta fo kebuni nna n lɛ nɛ k dese m bɛ. Esoji e
         wu kena to n deŋi fo kebuni so nɛ b ta fo nɛ bumo kikɛ n wɔtɔ kefalta be kemaŋ to
         nseŋ gbare eshishɛr n deŋi so n chichi so. 20 Fo ka shin nɛ efuli pɔtɛana ba mɔ fo basa nseŋ mur fo efuli so, b maaŋ puli fo fanɛ
         kananɛ baa puli bewuraana na. Fo kanaŋ lubi ere to be esa kama maaŋ ji efute a wɔ
         ŋkpa to. 21 Anyeeŋ teŋ fo mbinyɛnsobi so ŋkpal bumo nananyɛnana be alubi so. Bumo be ekama maaŋ
         ji kuwura ŋko m pɔr ndegboŋ durnya be kaplɛkama.Ebɔrɛ ka beeŋ mur Babilɔn be asheŋ22 Ade kikɛ be kaman, nɛ Enyɛnpetale Ebɔrɛ na naŋ kaŋɛ le: “Meeŋ kɔ Babilɔn be efuli
         so be basa nseŋ mur esa kama nɛ e wɔ ndoŋ, nɛ basa maaŋ naŋ nyiŋi bumo be asheŋ kikɛ.
         23 Meeŋ shin nɛ Babilɔn be efuli e ki ketaŋɛsawule a pete nchu nɛ egbuŋgbula e baa wɔ
         ndoŋ. Meeŋ lara kumo be basa ashi kumo so fanɛ b ka ta pese n fuge bumo na. Ma, Enyɛnpetale
         Ebɔrɛ na e kaŋɛ na.”Ebɔrɛ ka beeŋ mur Asiriya be basa be asheŋ24 Kumo be kaman nɛ Enyɛnpetale Ebɔrɛ na bɔ ntaŋ ŋ kaŋɛ le: “Kusɔ nɛ n yili ma kagbene
         to fanɛ meeŋ wora na gbagba nɛ meeŋ wora. 25 Meeŋ mur Asiriya be efuli so be basa ashi ma kasawule nɛ k la Israɛl be fuli na so
         nseŋ chichi bumo so ashi ma abee so. Ma alɛ beeŋ mɔlga ma basa ashi bumo be etɔrɔ
         kikɛ nɛ bumo be kebaala Asiriyaebi be anya to. 26 Ŋkre nɛ ŋ kɔ n sa durnya to ebi nna na. Ma alɛ kraa shin nɛ ŋ gberge efuliana na kusoe
         nna.” 27 Enyɛnpetale Ebɔrɛ na e yili kumo mbe kagbene to fanɛ e beeŋ wora ade kikɛ. Esa kikɛ
         malɛ maaŋ tiŋ ŋ kuŋ mo ekpa fanɛ e sa maŋ wora amo.Ebɔrɛ ka beeŋ mur Filisti be basa be asheŋ28 Kafɛ nɛ Ewura Ahaz wu na nɛ kubɔya ere shi Enyɛnpe Ebɔrɛ na kutɔ m ba: 29 Filistiebi, men sa maŋ shin nɛ menyi be ŋgbene e fuli menyi ŋkpal kekpabi nɛ k bee
         gberge menyi kusoe na ka bu to so. Kekpabi butoso na beeŋ ki fanɛ kuwɔ lubi. Kumo
         be kaman nɛ k ki kusɔ gbeyeso nɛ k du fanɛ laŋchaŋ nɛ k kɔ mbuibi be aba a firgi na.
         30 Enyɛnpe Ebɔrɛ na beeŋ baa keni betirpo nɛ b wɔ mbe basa Israɛlebi to so fanɛ kananɛ
         mbolpɔkpapo bee keni mbe mbolpɔ so na. E beeŋ shin nɛ b baa wɔtɔ nɛ shɛŋ maaŋ naa
         tɔrɔ bumo. Ama mo alɛ beeŋ shin nɛ akoŋgboŋ e tɔr menyi Filistiebi so nɛ menyi be
         ekama maaŋ pete.31 Menyi nɛ men wɔ Filisti be ndegboŋ to na e boŋ to n shu n fin kechɛto! Men kikɛ e
         baa chicha kufuso! Ŋkpal manɛ so, kalabɛr gboŋgboŋi nɛ k du fanɛ kuwɔlpa shi kelargato
         be esoso a ba. K yili n sa benapo nɛ efupo kikɛ maŋ wɔ bumo to nna.32 Nɛ fanɛ kabɔ ko shi Filisti be efuli so m ba menyi kutɔ, a daga fanɛ men kaŋɛ mo le:
         “Enyɛnpe Ebɔrɛ na e pɔr Zayɔn, nɛ mbe basa to be etirpo gba e nya a wɔ ndoŋ nɛ shɛŋ
         maaŋ tɔrɔ mo.”

Ebɔrɛ ka beeŋ mur Mowab be asheŋ151 Kubɔya nɛ k wɔtɔ a laŋɛ efuli nɛ baa tre Mowab na be kaplɛa so nde.Kanyɛ koŋwule nɛ ndegboŋ nɛ baa tre Ar nɛ Kir na mur nɛ kakpa wora shruum ashi Mowab
         be kasawule so, ŋkpal shɛŋ ka maŋ naa wɔ kumo so so. 2 Ndoŋ nna nɛ basa nɛ b wɔ kade nɛ baa tre Dibɔn na dii n yɔ kegbir ase ashi kebee so
         n ya shu ndoŋ. Mowab be basa daŋ shu kagbenejijaso nna ŋkpal ndegboŋ nɛ baa tre Nɛbo
         nɛ Mɛdiba na so. B daŋ she bumo be amu nɛ ntɔl kagbenejijaso gba nna. 3 Basa nɛ b daa nite agbembi so na daŋ buu nli be asɔbuuso a ŋini bumo be ŋgbenejija
         nna, nɛ beko malɛ daa wɔ achoŋi nɛ alɔnɛ so a shu. 4 Basa nɛ b wɔ nde nɛ baa tre Hɛshbɔn nɛ Ɛliale na daa shu awɔrso nna, nɛ esa wɔ kakpa
         wɔfɔ fanɛ Jahaz gba e daa nu bumo be kushu na. Bumo be esoji gba be kenyɛn kikɛ daŋ
         lar bumo to nna nɛ baa chicha kufuso. 5 Mee shu ma kagbene to nna a sa Mowabebi na ŋkpal b kaa shile a yɔ nde nɛ baa tre Zowa
         nɛ Ɛglaf Shelishiya na so. Bumo be beko dii m bɔla ekpa nɛ k bee yɔ kade nɛ baa tre
         Luhif na nna a shu a yɔ, nɛ beko malɛ ŋana n ta kagbenejija a shu awɔrso a shile a
         yɔ kade nɛ baa tre Hɔronaim na. 6 Mbombi nɛ a wɔ kakpa nɛ baa tre Nimrim na wɔlto nna nɛ ndoŋ be afitiri kikɛ wɔl. Kefitiri
         bumbuŋ kikɛ maŋ naa wɔ eboŋkarana na. 7 Basa na daa wora ania nɛ b tiŋ n ta bumo be asɔ ŋ ŋana n dii ketaŋɛ na nna. 8 Kagbenejija so be kushu baaŋ sɔ Mowab be kasawule kikɛ so nna nɛ esa beeŋ tiŋ n nu
         bumo be kushu ashi nde nɛ baa tre Eglaim nɛ Beerilim na to. 9 Lɔr nɛ k wɔ kade nɛ baa tre Dibɔn na be nchu kikɛ kilgi ŋ ki ŋklaŋ nna. Ebɔrɛ malɛ
         kraa kɔ kusɔ nɛ k chɔ loŋ nɛ e wora basa nɛ b wɔ ndoŋ nna. Kashenteŋto, luwu kraa
         wɔtɔ a jo basa kama nɛ b ka a wɔ Mowab be efuli so na.

Etɔrɔ damta ka beeŋ naŋ ba Mowab so be asheŋ161 Mowab be basa nɛ b wɔ kiyi to be kadegboŋ nɛ baa tre Sela na ta mbolpɔ fɔlbi n shuŋi
         n ya sa Jerusalɛm be ewura nna. 2 Mowab be beche nɛ baa dii lɔr nɛ baa tre Aanɔn na du fanɛ mbuibi nɛ b jija bumo be
         asha to nna.3 Le nɛ Mowab be mbɔ na daŋ kaŋɛ Juda be basa na: “Men baa ŋini anyi kusɔ nɛ anyeeŋ
         baa wora. Men baa kuŋ anyi fanɛ kedibi be kiyoyul kapiidi, nseŋ shin nɛ an chena menyi
         be kayul to n wushi. An la basa nɛ b shile kena nna a mɔlga anyi be amu. Men ta anyi
         ŋ ŋana kakpa nɛ esa kikɛ maaŋ wu anyi. 4 Men shin nɛ an chena menyi be kasawule so nɛ men baa kuŋ anyi ashi basa nɛ baa sha
         kemur anyi na kutɔ.”Mowabebi, men doŋana nɛ b maa wu kuwɔr nsaa kɔrfɛ menyi na maaŋ naa wɔtɔ. B maaŋ naaŋ
         kɔ menyi m mur menyi be efuli. 5 Kumo be kaman, Deevid be kaman to ebi to be eko beeŋ ba ki ewura nseŋ ta kashenteŋji
         nɛ kasha a keni basa so. E beeŋ nya manaŋ n wora kusɔ nɛ k daga nseŋ keni so n ji
         asheŋ nɛ amo be ekpa so. 6 Ndoŋ nna nɛ Juda be basa na kaŋɛ: “An nu fanɛ Mowab be basa bee wu bumo be amu nna.
         An nyi fanɛ b la basa nɛ b kpeŋ nsaa keni basa jiga nna, ama mpuchi fuloŋ nɛ b kɔ.”7 Mowab be basa ere beeŋ shu anishichubi ŋkpal bumo be etɔrɔ nɛ a beeŋ tu bumo so. B
         kaŋ nyiŋi ajibi nɛ b daa ji ashi kadegboŋ nɛ baa tre Kir Hɛrɛs na, baaŋ shu anishichubi
         nɛ k wora bumo fanɛ tama kikɛ loge a laŋɛ bumo be kaplɛa so. 8 Bumo be adɔ nɛ a mata Hɛshbɔn na nɛ ewaindibi be adɔana nɛ a wɔ Sibma na mur. Loŋ
         be adɔana na to be afeelebi be asɔrso nɛ b daa ta a wora yabra a sa efuli na so be
         bewura nɛ baa nu. Jemanɛ ko afeelebi na daŋ salga to loŋ hale n ya fo kadegboŋ nɛ
         baa tre Jaza, nɛ keshishɛrsawule so ashi epeŋilarkpa be kaba so, nɛ Teku Wuso na be
         kaba ndoŋ ashi epeŋitɔrkpa be kaba so nna. 9 Naniere kananɛ mee shu anishichubi a sa Sibma be afeelebi na nɛ mee shu a sa Jaza
         gba peya. Ma anishichubi wurge nna ŋkpal shɛŋ ka maŋ naa wɔtɔ nɛ Hɛshbɔn nɛ Eliale
         be ndeana to ebi e teŋi nɛ bumo be ŋgbene fuli bumo so. 10 Esa kama b kagbene maŋ fuli ŋkpal nsawule na ka maŋ naa wora adɔjibi ga na so. Esa
         kikɛ maa boŋ nshɛ ashi waindibi be adɔana to. Ekama maŋ naa nya afeelebi be asɔrso
         nɛ baa tre greeps na a wora nsa. Esa kama maŋ naa nu kagbenefuliso be awɔr gba kuraa.
         11 Ebesa bee ji ma nna ashi ma kagbene to nɛ mee shu a sa Mowab nɛ Kir Hɛrɛs. 12 Mowab be basa bee gben jiga nna a yɔ bumo be agbir to ashi abee so nɛ agbirlambuana
         to n ya ka shuŋ amo. Tɔnɔ kikɛ maaŋ lar kumo to.13 Enyɛnpe Ebɔrɛ na teŋ bɔ le be kubɔya ere a laŋɛ Mowab be kaplɛa so. 14 Ama naniere le nɛ Enyɛnpe Ebɔrɛ naaŋ laŋɛ a kaŋɛ: “Ta a ba nfɛ asa be jemanɛ to gbagba
         Mowab be kedama damta nɛ kumo be basa na kikɛ beeŋ mur. Basa gbrɛbi ko e naŋ ji efute
         ashi kumo be basa damta na kikɛ to, bumo alɛ maaŋ baa kɔ eleŋ nɛ b tiŋ n chɛ bumo
         be amu to.”

Ebɔrɛ ka beeŋ gberge Siriya nɛ Israɛl kusoe be asheŋ171 Kusɔ nɛ Enyɛnpe Ebɔrɛ na kaŋɛ a laŋɛ kadegboŋ nɛ baa tre Damaskɔs na be kaplɛa so
         nde. E yɛ: “Damaskɔs beeŋ ki kadegboŋ nɛ k bure a dese fanɛ b ka koli asɔ bureso n
         deŋi abar so na. 2 Siriya be efuli so be ndegboŋ beeŋ ki nde nɛ ekama shile ka amo nɛ a dese fuloŋ. A
         beeŋ ki mbolpɔ nɛ ana be ejikpa nɛ esa kikɛ maaŋ baa ju amo a lar ndoŋ. 3 Israɛl beeŋ paŋ kumo be ndegboŋana nɛ b pɔr egbal lempoana a kuŋ amo na nɛ Damaskɔs
         be kuwurgboŋ na malɛ e mur. Siriya be basa kama nɛ baaŋ ji efute na beeŋ ji anishinyɔr
         fanɛ Israɛl be basa. Ma, Enyɛnpetale Ebɔrɛ na e kaŋɛ.”4 Kumo be kaman nɛ Enyɛnpe Ebɔrɛ na naŋ kaŋɛ le: “Kachako bee ba nɛ Israɛl be kemaŋkura
         nɛ keshi e ba ekar nɛ kumo be damawuraana e ki betirpo nseŋ nyɔr ŋ ki awibi nawule.
         5 Israɛl beeŋ ki fanɛ kudɔsawule nɛ b dɔ ayu n teŋi kumo so ashi ketaŋɛ nɛ baa tre Refaebi
         na to na. 6 Basa gbrɛbi ko e naŋ ji efute nɛ Israɛl e ki fanɛ ɔlif be kedibi nɛ b chuge kumo so
         be asɔrso kikɛ nseŋ ka anyɔ ŋko asa ko ashi kumo be awɔlto ŋko asɔrso gbrɛbi ko ashi
         kumo be kaseto be ayabi so na. Ma, Enyɛnpe, Israɛl be Ebɔrɛ na e kaŋɛ na.”7 Loŋ be kachɛ na kaŋ fo, basa beeŋ bɛta n yɔ bumo be etopo nɛ e la Israɛl be Ebɔrɛ
         cheembi na kutɔ n ya fin kechɛto. 8 B maaŋ naŋ ta bumo be yirda n deŋi agbirsure nɛ bumo gbagba pɔr na ŋko ndibi tenteŋ
         nɛ b yuu kakpa nɛ baa shuŋ kegbir cheso nɛ baa tre Ashira na, nsaa chɔɔ eduwu agbirsure
         so ndoŋ na so.9 Loŋ be kachɛ na kaŋ fo, baaŋ shile ŋ ka ndegboŋ nɛ b daa kuŋ nɛnɛ na nɛ a ki alambure
         a dese fanɛ ndegboŋ nɛ Hivi nɛ Amɔ be basa daŋ shile ŋ ka jemanɛ nɛ Israɛl be basa
         daa kɔ bumo kena nɛ baa shile a mɔlga bumo be amu na.10 Menyi Israɛlebi teŋ Ebɔrɛ nɛ e bee mɔlga menyi nsaa kuŋ menyi fanɛ kefalta gboŋ na
         so nna. Men dɔ atoto be adɔbi nna a shuŋ agbirana amo to. 11 Ama nɛ aduuso na kɔr n daŋ nseŋ purge kachɛ nɛ men duu amo na kikɛ gba, men kraa maaŋ
         teŋi shɛŋ amo so, ama etɔrɔ nɛ ebesa nɛ a maaŋ ku nɛ menyeeŋ nya.Ebɔrɛ ka beeŋ kɔ n sa mbe basa be asheŋ12 Efuliana nɛ a kɔ eleŋ ga na du fanɛ atiligboŋ nɛ a bee koso teku so a wora awɔrgboŋ
         na nna. 13 Ama nɛ efuli lempoana bee ba eleŋso fanɛ atiligboŋ gba, Enyɛnpe Ebɔrɛ na beeŋ ponte
         bumo so nɛ b bɛta fanɛ kalabɛr ka koso kebee ase ŋko kewabi nɛ kawuliwuli ta a yɔ
         na. 14 Baa kɔ kenishipereso nna a ta kufu a pɛ basa kaaseso, ama ta a ba kachipurso nɛ b
         mur nsaa maŋ naa wɔtɔ. Kusɔ nɛ k bee tu bekama nɛ baa ta eleŋsheŋ a kɔ a suge anyi
         be asɔ nna na.

Ebɔrɛ ka beeŋ gberge Itiopia kusoe be asheŋ181 Efuli ko dese Itiopia be elɔrana be kaba ndoŋ nɛ baa tre kumo Ijipt, nɛ asɔ firgisobi
         shi ga ndoŋ nɛ esa beeŋ tiŋ n nu amo be kefergi be egbri. 2 Ijipt bee shuŋi mbɔ nna nɛ baa ta nchu so be ekuloŋ nɛ b ta agasa n lɔŋɛ a nite lɔrgboŋ
         nɛ baa tre Nail na so, fanɛ b nya manaŋ n yɔ Itiopia nɛ kumo be basa wɔ nteŋ nɛ bumo
         be kayurwule du mɔlmɔlbi na. Elɔr shibi nna ashi Itiopia ebi ere be kasawule so nɛ
         b kɔ eleŋ nseŋ lubi ga nɛ ekama bee ŋana bumo ashi durnya kikɛ to.3 Esa kama nɛ e wɔ durnya ere to, e nu nfe! Tɔɔnɛ be tuta ko beeŋ baa wɔ abee be awɔlto
         nɛ men wu kumo nseŋ nu kabel be kushu! 4 Kumo be kaman nɛ Enyɛnpe Ebɔrɛ na kaŋɛ ma le: “Meeŋ baa wɔ ma pe ashi ebɔrɛso nsaa
         keni kaseto boeŋ fanɛ kapiidi be epeŋi ŋko awɔlpa nɛ a bee lar kasɔteŋi be jemanɛ
         ketarso na. 5 Pɔɛŋ nɛ atoto beeŋ wora ŋ ki asɔrso na, Ebɔrɛ beeŋ shin nɛ a chuge n tɔr saŋɛ nɛ a
         bel na nseŋ shin nɛ ndibi sɔrso na be ayabiana na malɛ e buri n tɔr to. 6 Itiopia be esoji na beeŋ ki keji n sa kebee so be ejita kechali so nsaa ki keji n
         sa kupuŋ to be asɔbɔya malɛ ketarso.”7 Itiopia be basa ere la basa tenteŋ nɛ bumo be kayurwule du mɔlmɔlbi nna. Ekama bee
         ŋana bumo durnya ere to nna, ŋkpal b ka kɔ eleŋ ga nseŋ lubi so. Ama loŋ be jemanɛ
         kaŋ fo, baaŋ shi bumo be kasawule nɛ elɔr shibi kumo so na so n ta esarga m ba sa
         Enyɛnpetale Ebɔrɛ nɛ baa shuŋ mo ashi Zayɔn be kebee so na.

Ebɔrɛ ka beeŋ gberge Ijipt kusoe be asheŋ191 Kubɔya nɛ k wɔtɔ a laŋɛ Ijipt be efuli be kaplɛa so nde.Enyɛnpe Ebɔrɛ na bɔla kuwɔlpa so nna a ba Ijipt be efuli so manaŋ manaŋ. Kufu pɛ Ijipt
         be agbirana nna nɛ a bee chicha mbe anishito, nɛ kumo be basa malɛ be ŋgbene jija
         bumo ga nɛ b paŋ kenyɛn. 2 Ndoŋ nna nɛ Enyɛnpe Ebɔrɛ na kaŋɛ le: “Meeŋ shin nɛ kelantokɔ e ku Ijipt be efuli
         so nɛ bekurgepo e kilgi a kɔ abar nɛ bechenashapo malɛ gba e baa kɔ abar. Kadegboŋ
         ko beeŋ kɔ kuko kena nɛ kuwurgboŋ ko e kɔ kuwurgboŋ nyɔsopo kena. 3 Ma alɛ beeŋ shin nɛ Ijiptebi be ŋkre e mel to nɛ bumo be ŋgbene e jija bumo nɛ b paŋ
         kenyɛn. Baaŋ ya fin kechɛto bumo be agbirana kutɔ nseŋ naaŋ yɔ belejipo kutɔ n ya
         bishi so a fin kenu kusɔ ko ashi bubuni kutɔ. 4 Ma alɛ kraa beeŋ shin nɛ ewura nɛ e maa wu kuwɔr nsaa kute a wɔtɔ basa ebesa to na
         e ji kuwura bumo so. Ma, Enyɛnpetale Ebɔrɛ na e kaŋɛ na.”5 Lɔrgboŋ nɛ k wɔ Ijipt be efuli so nɛ baa tre kumo Nail na beeŋ wɔlto m baŋɛ to. 6 Mbombi nɛ a bee shile a luri lɔrgboŋ na to na be nchu beeŋ bɛ a dufɛ nɛ Ijipt be efuli
         so maaŋ naa kɔ nchu nuuso. Agasa nɛ afitiri tenteŋ nɛ a yil lɔrkar na kikɛ beeŋ bolo
         n wɔl. 7 Ndoŋ nna nɛ adɔsawule nɛ a dese m mata Nail be lɔrgboŋ na be asɔduuso kikɛ e wu nɛ
         afu e ber amo n ya lɛ nɛ kusɔduuso kikɛ maaŋ naa wɔ adɔsawule na so. 8 Bekama nɛ baa pɛ ekɔrɔtɔ Nail be lɔrgboŋ na to a nya kusɔ jiso na beeŋ shu kagbenejijaso,
         ŋkpal manɛ so, bumo be edariwa nɛ ashewu maaŋ naa kɔ tɔnɔ n sa bumo. 9 Bekama malɛ nɛ baa lue ewajɛ lela na beeŋ ki chaam a wɔtɔ, a maaŋ naa nyi kusɔ nɛ
         baaŋ wora, 10 nɛ kagbenejija e tɔr basa nɛ baa lue kɔrɛ nɛ basa nɛ baa shuŋ a sɔ kakɔka so.11 Ijipt be ewura be benimuana nɛ b wɔ kadegboŋ nɛ baa tre Zowan na la bewulpo nna nsaa
         sa mo kawuliso be kasotoji. Amoso nuso nɛ baaŋ naŋ tiŋ n wora ŋ kaŋɛ ewura na le:
         “An nyi asheŋ ga. An shi dra dra na be bewura to be kanaŋ to nna!” 12 Ijipt be ewura, nnɛ nɛ fo asoetojipo nyiashempoana na wɔ? Ashere baaŋ tiŋ ŋ kaŋɛ fo
         nfɛra nɛ Enyɛnpetale Ebɔrɛ na kɔ a laŋɛ Ijipt be kaplɛa so. 13 Benimuana nɛ b wɔ Zowan nɛ Mɛmfis na la bewulpo nna. Bumo e daŋ daga fanɛ b juŋkpar
         efuli na, ama b sa basa kasotoji lubi nɛ k shin nɛ efuli na be basa foe ekpa. 14 Enyɛnpe Ebɔrɛ na e shin nɛ b sa kasotoji nɛ k wul Ijiptebi na to nɛ baa wora kusɔ
         kama a foe ekpa nsaa nite a jante fanɛ esa kaa nuu nsa m boo na. 15 Esa kikɛ ashi Ijipt be efuli so maaŋ tiŋ n wora shɛŋ n chɛ to, k maŋ tir ŋko esa na
         la damawura nna ŋko etirpo.Ijiptebi ka beeŋ shuŋ Enyɛnpe Ebɔrɛ na be asheŋ16 Jemanɛ ko bee ba nɛ Ijipt be basa e paŋ kenyɛn fanɛ beche na. B baŋ wu fanɛ Enyɛnpe
         Ebɔrɛ na bee sha kegberge bumo kusoe nɛ kufugboŋ e tɔr bumo so nɛ b baa chicha. 17 Baaŋ fara a ŋana Judaebi ga. Hale nɛ b baŋ nu ketre Juda na gba, kufu bee pɛ bumo
         nna nɛ b baa chicha ŋkpal kusɔ nɛ Enyɛnpe Ebɔrɛ na bee kre a laŋɛ Ijipt be kaplɛa
         so so.18 Loŋ be jemanɛ na kaŋ fo basa beeŋ baa gbar Hibruw be ŋgbar ashi Ijipt be efuli so
         be ndegboŋ anu to. Basa na beeŋ baa bɔ ntaŋ ashi Enyɛnpetale Ebɔrɛ na be ketre to.
         Ndegboŋ na be kuko be ketre e naŋ baa la Epeŋi be Kadegboŋ.19 Kumo be kaman nɛ basa na e pɔr bɔrɛsure n sa Enyɛnpe Ebɔrɛ na ashi Ijipt be kasawule
         so nseŋ naŋ yuu kanyiŋi be ajembu ashi Ijipt nɛ efuli pɔtɛana be egbaŋ to n sa mo.
         20 Ade kikɛ beeŋ baa nyiŋi Ijiptebi na fanɛ Enyɛnpetale Ebɔrɛ na wɔ bumo kutɔ. Nɛ b kaŋ
         luri asheŋ to nseŋ kule Enyɛnpe Ebɔrɛ na a fin kechɛto, e beeŋ shin nɛ esa ko e ba
         kɔ m mɔlga bumo ashi bumo doŋana be enɔ to. 21 Kede be kaman nɛ Enyɛnpe Ebɔrɛ na e lara mbe kumu ŋ ŋini Ijiptebi na, nɛ bumo alɛ
         e pin mo nsaa shuŋ mo. Baaŋ baa lara bumo be esarga nɛ ŋkɛ be yiri kikɛ a sa mo nsaa
         wora a bɔlɔ nnɔ nɛ b nase n sa mo so. 22 Enyɛnpe Ebɔrɛ na kaŋ gberge Ijiptebi na kusoe n loge, baaŋ bɛta m ba mo kutɔ. Kumo
         be kaman nɛ e nu bumo be kabɔrɛkule nseŋ shin nɛ Ijiptebi na e nya kechɛ.23 Nɛ loŋ be jemanɛ na kaŋ fo, kegbembi lela gboŋgboŋi beeŋ dese n shi Ijipt n ya fo
         Asiriya. Saŋɛ na so efuli anyɔ ere be basa beeŋ baa yɔ abar be efuliana na so a ba
         nsaa tu abar a shuŋ Ebɔrɛ. 24 Israɛl beeŋ ti efuli anyɔ ere so, nɛ bumo nɛ Ijipt nɛ Asiriya e baa la nɛfa n sa durnya
         kikɛ. 25 Ade kikɛ be kaman nɛ Enyɛnpetale Ebɔrɛ na e nɛfa bumo nseŋ kaŋɛ le: “Ijiptebi la ma
         basa nna. Ma e to Asiriyaebi nseŋ lara Israɛlebi fanɛ ŋ gbagba be basa.”

Ijipt nɛ Itiopia be kekɔ n tɔr be asheŋ201 Asiriya be efuli so be ewurgboŋ nɛ baa tre Saagɔn na e daŋ kaŋɛ mbe benapo be ejuŋkparpo
         fanɛ e ya kɔ n sɔ Filistiebi be kadegboŋ nɛ baa tre Ashdɔd na. 2 Nfɛ asa pɔɛŋ nɛ loŋ wora na, Enyɛnpe Ebɔrɛ na daŋ kaŋɛ Aizaaya nɛ e la Amɔz pibinyɛn
         na nna fanɛ e gbaŋ mbe asɛbta nɛ keeli be kusɔbuuso nɛ e daŋ buu na n nase. Ndoŋ nna
         nɛ e wora kasonu nseŋ gbaŋ amo kikɛ n nase nseŋ delge so a nite aya fuloŋ. 3 B ka kɔ n sɔ Ashdɔd be kadegboŋ n loge na nɛ Enyɛnpe Ebɔrɛ na kaŋɛ le: “Nfɛ nsa nna
         na nɛ ma keyɛrbi Aizaaya delge so a nite aya fuloŋ. Kusɔ nɛ k beeŋ wora Ijipt nɛ Itiopia
         nna na. 4 Asiriya be ewurgboŋ na beeŋ delge basa nɛ e beeŋ pɛ kena to ashi efuli anyɔ na so
         n shin nɛ b nite aya fuloŋ n yɔ kenyaya to. Mbifɔlbi nɛ benimu kikɛ nɛ e beeŋ delge
         so n shin nɛ bumo be aperbi e baa dese, nɛ Ijiptebi e ŋaba. 5 Ndoŋ nna nɛ bekama nɛ b ta bumo be yirda n deŋi Itiopia so nseŋ daa puchi Ijipt so
         na be nfɛra mel to nɛ b pɔ aba. 6 Loŋ be jemanɛ na kaŋ fo, basa nɛ b wɔ Filisti be efuli so be teku be ekarso na beeŋ
         kaŋɛ le: ‘Keni kusɔ nɛ k wora basa nɛ an ta anyi be amu to so fanɛ b baa kuŋ anyi
         ashi Asiriya be ewurgboŋ be enɔ to na! Nuso nɛ anyi alɛ beeŋ wora n nya anyi be amu?’
         ”

Babilɔn be ketɔr be asheŋ211 Kubɔya nɛ k wɔtɔ a laŋɛ Babilɔn be efuli so be kaplɛa so na nde.Kananɛ kawuliwuli bee koso kiyi to a choŋ na nɛ kumulubi gboŋgboŋi nɛ k bee bar kemur
         na beeŋ shi efuli nɛ kumo be asheŋ kɔ kufugboŋ na so m ba. 2 Ŋ ku bɔrɛdare n wu asheŋ ko nɛ a bee bar awurfoŋ basa so. Amo e la kedebɔr abar nɛ
         kemur abar be asheŋ.Kaŋɛ Elam be efuli nɛ Mediya be efuli so be benapo fanɛ b kre kena m ba kulti Babilɔn
         be efuli so be ndegboŋana n wɔtɔ ŋ kɔ bumo kena! Ŋkpal manɛ so, Enyɛnpe Ebɔrɛ na bɔ
         ntaŋ fanɛ e beeŋ shin nɛ awurfoŋ nɛ Babilɔnebi bee shin nɛ efuli pɔtɛana so be basa
         bee ji na e ba ekar.3 Kusɔ nɛ n daŋ wu nseŋ nu bɔrɛdare na to na shin nna nɛ kufugboŋ ko nɛ ebesa fanɛ kakurge
         be ebesa luri ma to. 4 Ndoŋ nna nɛ ma nfɛra wul ma to nɛ kufu pɛ ma ga nɛ mee chicha. N daa yɛlga fanɛ kaaseso
         e fo manaŋ nna nɛ ma eyur e wushi ma, ama kaaseso ka fo nɛ kusɔ nɛ k chɔ loŋ naŋ tu
         ma.5 N daŋ wu bɔrɛdare na to nna fanɛ benapo be benimuana na ka wora kejigboŋ a ji ashi
         Babilɔn be kadegboŋ na to. Jemanɛ nɛ baa ji nsaa nu na, nɛ esa ko ponte epul to ŋ
         kaŋɛ le: “Benimu, men koso! Ekama e ta mbe kebɛlso be kusɔ kuŋkumuso.”6 Ndoŋ nna nɛ Enyɛnpe Ebɔrɛ na kaŋɛ ma le: “Shin nɛ esa ko e ya yili menyi be kadegboŋ
         na be egbal so a keni ekpa to nsaa kute kusɔ kama nɛ e wu k kaa bee ba. 7 E kaŋ wu basa ka dii egbaŋɛ m bɛ abar so kenyɔ nyɔ, nɛ beko dii ekurma nɛ enyɔma m
         bɛ so a ba, e dara bumo ŋ keni nɛnɛ nseŋ kaŋɛ kadeebi nɛ b bela ase.”8 Ndoŋ nna nɛ esa nɛ e yil egbal na so a keni na kaŋɛ le: “Kapa nɛ kanyɛ kikɛ nɛ n yili
         nfe a dara a keni, ama m maŋ wu shɛŋ ka bee ba.” 9 K maŋ chɛr ko nɛ esoji nɛ b dii egbaŋɛ m bɛ abar so kenyɔ nyɔ fara a ba.Epul na to nɛ ekenipo na ponte awɔrso n sa baru nɛ egbaŋɛ diipo na bar ŋ kaŋɛ le:
         “Babilɔn be basa kɔ n tɔr! Agbirana nɛ b daa shuŋ na bure kuraa m pesaŋ to a dese
         kasawule.”10 Ndoŋ nna nɛ ma, Aizaaya kaŋɛ le: “Ma basa, Israɛlebi, men ji awurfoŋ fanɛ kananɛ baa
         bri adurbi kegoro so na, ama n teŋ kaŋɛ menyi baru lela nɛ n nu ashi Enyɛnpetale,
         Israɛl be Ebɔrɛ na kutɔ.” Edɔm be kaplɛa so be kubɔya be asheŋ11 Kubɔya nɛ k wɔtɔ a laŋɛ efuli nɛ baa tre Edɔm na be kaplɛa so nde.Esa ko yili Edɔm be efuli so nna n tre ma m bishi le: “Ekenipo, saŋɛ mo nɛ kare beeŋ
         chɛ nɛ kaboŋ e fuli to?”12 Ndoŋ nna nɛ ŋ kaŋɛ mo: “K maaŋ chɛr nɛ kare e chɛ, ama kanyɛ kraa beeŋ naŋ biri. Nɛ
         fo kraa sha kenaŋ pin to n ti so, kumo ere fo naŋ bɛta m ba bishi to.”Areebia be kaplɛa so be kubɔya be asheŋ13 Kubɔya nɛ k bee yɔ efuli nɛ baa tre Areebia na be basa kutɔ nde.Menyi basa nɛ men wɔ kebonfu nɛ baa tre Dedan nɛ menyi be eyawujipoana bee dii enyɔma
         a ji yawu nsaa yuu bumo be ewajɛbu ashi Areebia be efuli so be kiyi to na, 14 daga fanɛ men sa basa nɛ achukoŋ kɔ nɛ b ba menyi kutɔ na nchu nɛ b nuu. Menyi alɛ
         nɛ men wɔ kasawule nɛ baa tre Tɛma na, e sa basa nɛ b shile kena m ba menyi be efuli
         so, nɛ akoŋ kɔ bumo na ajibi. 15 B la basa nɛ baa shile a mɔlga bumo be amu nna ashi bumo doŋana nɛ b ta etokobi nɛ
         atanyembi a ju a buu bumo so a fin kemɔ bumo na kutɔ nna.16 Kumo be kaman nɛ Enyɛnpe Ebɔrɛ na kaŋɛ ma le: “Ta a ba fanɛ kafɛ be jemanɛ to gbagba,
         eyiri yiri nɛ b shi Areebia be kebonfu nɛ baa tre Kɛda na be kemaŋkura kikɛ beeŋ ba
         ekar, fanɛ kananɛ paawura be kushuŋ bee loge a ba ekar na. 17 Bumo to be benapo nɛ baa ta ata a kɔ kena na e la basa nɛ b kɔ kenyɛn, ama bumo to
         be gbrɛbi e naaŋ ka a wɔ Kɛda be kebonfu to ndoŋ. Ma, Enyɛnpe Israɛl be Ebɔrɛ na e
         kaŋɛ na.”

Jerusalɛm be kaplɛa so be kubɔya be asheŋ221 Kubɔya nɛ k wɔtɔ a laŋɛ ketaŋɛ nɛ baa tre Ebɔrɛdare be Ketaŋɛ na be kaplɛa so nde.Manɛ e naa wora? Manɛ nna nɛ basa nɛ b wɔ kadegboŋ na to bee ji eyur ashi bumo be
         achoŋi so? 2 Awɔr e sɔ kadegboŋ na kikɛ to nɛ basa bee ji a nuu nsaa boŋ nshɛ a cha kaplɛkama.Menyi be basa nɛ b wu kena ere to ere be ekama maa kɔ kena nna nseŋ wu. 3 Menyi be bejuŋkparpoana kikɛ daŋ cha abar nna a shile nɛ b ya pɛ bumo kaplɛkama nɛ
         b shile n yɔ na, nɛ bumo alɛ maŋ tiŋ ŋ kɔ gbrɛbi kama gba nɛ b suge bumo be amu. 4 Men yige ma nɛ n shu ga ŋkpal ma basa nɛ b wu na so. Men sa maŋ wora ania fanɛ menyeeŋ
         lɔlɔ ma. 5 Le be jemanɛ ere la keyeŋiyeŋi nɛ kekɔ n tɔr nɛ kebagato be saŋɛ nna ashi Ebɔrɛdare
         be Ketaŋɛ na to. Enyɛnpetale Ebɔrɛ na malɛ e bar kumo anyi so. Anyi be kadegboŋ na
         be egbalana nɛ b da n lɛ nɛ ekama bee shu a fin kechɛto ashi abee so.6 Benapo shi Elam be kasawule so ŋ keta bumo be ata nɛ atanyembi nseŋ dii egbaŋɛ nɛ
         beko malɛ shi Kir be kasawule so ŋ keta bumo be abɛlso be asɔ kuŋamuso m ba. 7 Ndoŋ nna nɛ egbaŋɛturko ba sɔ Juda be ataŋɛ to be adɔsawule lela kikɛ so nɛ esoji
         nɛ b tase egbaŋɛ so ba yili Jerusalɛm be mbunagboŋ be anishito kikɛ. 8 Ndoŋ nna nɛ Juda be mboŋ lempo nɛ a bee kuŋ kumo na bure n tɔr.Loŋ ka wora na, nɛ men ta menyi be yirda n deŋi akɔsɔ nɛ men ta n yili ewurkpa nɛ
         men pɔr n yili kupo to na so nseŋ ya bar amo. 9-10 Menyi alɛ daŋ wu fanɛ Jerusalɛm be egbalana na be mboŋ ko daŋ daga kelɔnɛ m pɔr nna.
         Men daŋ keni ŋ keni nwu nɛ a wɔ Jerusalɛm to na to na kikɛ nseŋ bure amo be ako saŋɛ
         na so menyeeŋ nya ajembu n lɔŋɛ kadegboŋ na be egbalana na m pɔr. Men ka daa sha nchu
         so, 11 men daŋ pɔr nchu be eyilikpa nna ashi kadegboŋ na to n sɔ nchu nɛ a shi kepa dra na
         to a ba na n yili. Ama men daŋ maŋ laŋɛ menyi be lakal Ebɔrɛ nɛ e kre ade kikɛ dra
         dra na kikɛ pɔɛŋ nɛ a bee wora ere bre so.12 Enyɛnpetale Ebɔrɛ na daŋ kaŋɛ menyi loŋ be kachɛ na fanɛ men baa shu anishichubi nsaa
         boŋ to awɔrso, nseŋ she menyi be amu m buu keeli be asɔbuuso. 13 Ama men daa maŋ nu n sa Enyɛnpe Ebɔrɛ na nsaa ji eyur. Men daŋ mɔ mbolpɔ nɛ ana nna
         a ji nsaa nuu yabra. Ade kikɛ be kaman nɛ men kaŋɛ le: “Men shin nɛ an ji nseŋ nuu
         kabre! Ŋkpal manɛ so echefo nɛ an wu n choŋ.”14 Ndoŋ nna nɛ Enyɛnpetale Ebɔrɛ na gbagba bɔ ntaŋ ŋ kaŋɛ ma le: “B maaŋ nya kulubi nɛ
         b wora ere be ketampaŋ ashi bumo be ŋkpa kikɛ to. Ma, Enyɛnpetale Ewurbɔrɛ na e kaŋɛ
         na.”Shebna be kasokpele be asheŋ15 Ade kikɛ be kaman nɛ Enyɛnpetale Ebɔrɛ na kaŋɛ ma fanɛ n yɔ kanyɛn nɛ baa tre Shebna
         nɛ e la ewurkpa be nyɛrbi na kikɛ be enimu na kutɔ n ya kaŋɛ mo le: 16 “Wanɛ nɛ fee fɛ fanɛ fo la? Manɛ e ba nɛ fo kur fo nchaŋ n nase kakpa nɛ baa puli
         bewura? 17 Feeŋ tiŋ a la esagboŋ a kɔ eleŋ ga, ama Enyɛnpe Ebɔrɛ na beeŋ fuu fo ŋ kpa n lɛ. 18 E beeŋ bɔɔlɔ fo fanɛ bɔɔl ŋ kpa fo n lɛ efuli nɛ k shi ga so, kakpa nɛ feeŋ ya wu
         n dese m mata fo egbaŋɛturko nɛ fee puchi so na. Fo la ŋaba nna n sa fo nyɛnpe be
         laŋ to ebi. 19 Enyɛnpe Ebɔrɛ beeŋ lara fo ashi fo eshuŋkpa be eyilikpa nɛ fo wɔtɔ to ere to m bar
         fo kaseto.”20 Ade be kaman nɛ Enyɛnpe Ebɔrɛ na kaŋɛ Shebna le: “Nɛ loŋ kaŋ wora malɛ, meeŋ shin
         nɛ ma kayɛrbi Eliakim nɛ e la Hilkiya pibinyɛn e ba, 21 nɛ n ta fo eshuŋkpa be piŋi nɛ kumo be kreso m mɛa mo to a ŋini basa fanɛ mo e sɔ
         fo so. Kumo be kaman nɛ e ki fanɛ etuto n sa Jerusalɛmebi kikɛ nɛ bekama nɛ b wɔ ewurkpa
         na. 22 Ma, Enyɛnpe Ebɔrɛ na beeŋ sa Eliakim eleŋ nɛ k bɛ ewura nɛ e shi Deevid be kanaŋ to
         peya so, saŋɛ na so kusɔ kama nɛ e yili, esa maaŋ tiŋ ŋ kini kumo; kusɔ kama malɛ
         nɛ e maŋ sa akpa, esa kikɛ maaŋ tiŋ n wora kumo. 23 Meeŋ shin nɛ e baa yil to kpakpa fanɛ b ka gbir keyir kasawule to na. E beeŋ baa la
         esa nɛ mbe kanaŋ to ebi kikɛ beeŋ bɔla so n nya kemaŋkura.24 Ama mo kurgepoana nɛ mbe eyali kikɛ be kebaawɔtɔ beeŋ ba deŋ mo so nna fanɛ kananɛ
         baa ta mpuliya nɛ echeenshi a buu kelantaŋɛ to na! 25 Naniere bre keyir na gbir kasawule to kpakpa nna na, ama kachako bee ba nɛ k gbuŋgbuŋ
         n tia n tɔr. Saŋɛ na so asɔ kama nɛ amo be egbɛ daa deŋ kumo so na gba beeŋ mur.”
         Kusɔ nɛ Enyɛnpe Ebɔrɛ na kaŋɛ nna na.

Tayɛ be kaplɛa so be kubɔya be asheŋ231 Kubɔya nɛ k wɔtɔ a laŋɛ kadegboŋ nɛ baa tre Tayɛ na be kaplɛa so nde.Menyi nɛ menyee ta ekuloŋgboŋ a shuŋ nchu so e boŋ to awɔrso n shu ga! Ŋkpal manɛ
         so, kade nɛ menyee kaa ta menyi be ekuloŋ a gbuŋ kumo to nɛ baa tre Tayɛ na mur. Kumo
         to be nwu nɛ ekulonyilikpa kikɛ mur kuraa. Jemanɛ nɛ menyi be ekuloŋgboŋ shi kepla
         nɛ baa tre Saipres a ba na nɛ men nu ebaru na be asheŋ. 2 Menyi eyawujipo nɛ men shi teku be ekarso be kade nɛ baa tre Sidɔn na e baa shu a
         wɔtɔ epunto ga. Men shuŋi mbɔ teku be kaba ndoŋ n ji yawu nɛ menyi be basa nɛ b wɔ
         kadegboŋ to na e dii kedama. 3 Men shuŋi basa Ijipt be efuli so nɛ b ya tɔ ayu n laŋɛ n fa, nseŋ tu efuliana nɛ a
         ka na n ji yawu be yiri kikɛ.4 Sidɔn be kadegboŋ na du fanɛ kakpa lempo nɛ b pɔr n yili teku be ekarso nna. Ama fo
         alɛ beeŋ ji anishinyɔr fanɛ eche kilpo nɛ e maŋ kurge ŋ ku so na nna.5 Ijiptebi gba kaŋ nu fanɛ Tayɛ mur, k beeŋ chinchiŋ bumo nɛ kufu e pɛ bumo.6 Menyi nɛ men wɔ efuli nɛ baa tre Fenisha na e boŋ to awɔrso n shu ga nseŋ wora ania
         n shile n yɔ efuli nɛ baa tre Speen na! 7 Kadegboŋ ere beeŋ tiŋ a la Tayɛ be kadegboŋ nɛ kagbenefuli daŋ bɔlɔ kumo to nɛ k jɔŋɛ
         dra dra na kikɛ a? Kadegboŋ nɛ k daa shuŋi kumo to be basa nɛ baa dii teku a yɔ efuli
         pɔtɛana so n ya ka ji kuwura bumo so na nde a? 8 Wanɛ e kre le n deŋi Tayɛ so? Kumo be basa daŋ ji eleŋ ga nɛ kumo be eyawujipo malɛ
         daa la bewurbi nɛ basa daa maŋkura bumo ashi durnya to kikɛ. 9 Enyɛnpetale Ebɔrɛ na e daŋ kre kumo fanɛ e beeŋ shin nɛ bumo be mpuchi nɛ baa puchi
         ŋkpal kusɔ nɛ b tiŋ n wora so na e ba ekar nɛ e ŋaba bumo be bunyaŋwuraana.10 Tayɛebi, men ya kaa dɔ menyi be kasawule na so fanɛ kananɛ Ijiptebi bee dɔ Nail be
         lɔrgboŋ na be ekarso na, ŋkpal manɛ so, menyi maŋ naa kɔ kakpa nɛ men baa yili menyi
         be ekuloŋgboŋana. 11 Enyɛnpe Ebɔrɛ na teŋi mbe enɔ to m baŋ teku so n ya shin nɛ kufugboŋ tɔr efuliana
         na so. Mo alɛ yili kumo nna fanɛ Fenisha be efuli so be ndegboŋ nɛ b pɔr egbal lempoana
         ŋ kulti na kikɛ beeŋ mur. 12 Ade be kaman nɛ Enyɛnpe Ebɔrɛ na kaŋɛ Sidɔn be basa na le: “Menyi be kayurji na fo
         ekar. Menyi alɛ mur nna na. Hale nɛ men ŋana n shile n yɔ Saipres be kepla so gba,
         men kraa maaŋ nya kayurwushi ndoŋ.”13 Keni kusɔ nɛ Asiriyaebi wora Babilɔn be efuli so be basa! B kre kena m ba gbare shishɛr
         n deŋi abar so nseŋ dii amo so n luri kadegboŋ na to ŋ kɔ kumo nseŋ mur kasawule na
         so be ewurkpa kikɛ. Naniere kupuŋ to be asɔbɔya lubi e wɔ kumo be alambure na to.
         14 Kakpa lempo nɛ k bee kuŋ efuli na kikɛ maŋ naŋ ka a yil, amoso kaŋɛ basa nɛ b wɔ ekuloŋgboŋ
         nɛ e wɔ teku so na kikɛ fanɛ b baa shu awɔrso kagbenejijaso. Ŋkpal manɛ so, kadegboŋ
         nɛ baa fute a yige so na kikɛ mur.15 Jemanɛ ko bee ba nɛ b teŋ Tayɛ be kadegboŋ so n ya fo nfɛ adushunu. Nfɛ nɛ ewura bee
         ji durnya to nna. Nfɛ adushunu ere be kaman, Tayɛ beeŋ ki fanɛ sakaleche nɛ kashɛ
         ere bee ji mbe asheŋ ere:16 Ta jaŋjilaŋ n nite ŋ kulti kade na kikɛ to,fo sakaleche nɛ b teŋ fo so ere!Baa laŋ kumo nsaa boŋ fo nshɛ nɛ fee sha ga nanɛ fo basa e naŋ nyiŋi fo asheŋ nseŋ bɛta m ba.17 Nfɛ adushunu na be kaman, Enyɛnpe Ebɔrɛ na beeŋ naŋ shin nɛ Tayɛ e bɛta n yɔ mbe kayawuji
         dra na to. Kadegboŋ na beeŋ baa du fanɛ eche nɛ e bee fa mbe kumu a sa enyɛn kikɛ
         ashi durnya to be efuli kama so nna, 18 ama asɔ kama nɛ e beeŋ nya na be kekama maaŋ nya n yili kadegboŋ na to. Amansherbi
         na beeŋ baa la Enyɛnpe Ebɔrɛ na peya nɛ bekama nɛ baa shuŋ mo na e ta amo n tɔ ajibi
         damta nɛ asɔbuuso lela nɛ baa sha.

Enyɛnpe Ebɔrɛ ka beeŋ gberge durnya kusoe be asheŋ241 Enyɛnpe Ebɔrɛ na bee sha kejija durnya kikɛ nna nɛ k dese fuloŋ fanɛ kiyitokpaŋ na.
         E beeŋ melgi durnya na m buu nseŋ pesaŋ kumo be basa to. 2 Kesheŋ koŋwule na e naaŋ tu bɔrɛmatapoana nɛ bumo be basa, nɛ anya nɛ bumo nyɛnpeana,
         nɛ basa nɛ baa tɔ nɛ bumo nɛ baa fa asɔ, nɛ basa nɛ baa paŋ asɔ nɛ bumo nɛ baa ta
         asɔ a paŋ basa, nɛ damawuraana nɛ betirpo kikɛ. 3 Durnya na beeŋ jija nseŋ mur kuraa. Enyɛnpe Ebɔrɛ na e kaŋɛ; kumo alɛ beeŋ wora loŋ.
         4 Kasawule wɔl a baŋɛ to, nɛ durnya kikɛ ki kakpa nɛ basa nɛ b kɔ eyilikpa nɛ bumo nɛ
         b maŋ kɔ eyilikpa kikɛ wu m bɛ. 5 Edimɛdi jija durnya nna ŋkpal b ka kini kewora Ebɔrɛ be mbraana kasonu so. Bumo alɛ
         maŋ naa sa bumo nɛ Ebɔrɛ be kɔnɔkoŋwule be ŋkre nɛ k daga fanɛ k baa wɔtɔ mbaanaayɔ
         na bunyaŋ. 6 Amoso Ebɔrɛ sho durnya na kɔnɔ nna nɛ kumo to be basa bee wu ŋkpal bumo be alubi so.
         7 Ewaindibi bee wu nna nɛ yabra be asheŋ bee ki kpakpa. Esa kama nɛ mbe kagbene daa
         fuli mo wɔ kagbenejija to naniere nna. 8 Kagbenefuliso be nshɛ nɛ b daa laŋ ejaŋjilaŋ nɛ ŋkure a boŋ na kikɛ kuu. 9 Basa maŋ naa nuu yabra nsaa boŋ nshɛ kagbenefuliso. Yabra gba maŋ naa wora basa ebel
         10 Kebagato e sɔ ndeana na kikɛ to nɛ basa ber bumo be amu so n wɔtɔ ebuana to ŋkpal
         kufu so. 11 Kagbenefuli foe durnya to nɛ basa bee ponte to agbembi so a kaŋɛ le: “Anyi maŋ naa
         kɔ yabra! Anyi maŋ naa kɔ yabra!” 12 Ndegboŋana na kikɛ mur nɛ amo be mbunagboŋana buri to n tɔr. 13 Kusɔ nɛ k beeŋ wora efuliana nɛ a wɔ durnya kikɛ to nna na. K beeŋ baa du fanɛ kasɔteŋi
         be jemanɛ nɛ b ŋeri ndibi kikɛ be asɔrso n lɛ nseŋ chuge waindibi be asɔrso koko na
         malɛ kikɛ na nna.14 Basa nɛ baaŋ ji efute bre beeŋ boŋ nshɛ kagbenefuliso nɛ bumo nɛ b wɔ epeŋitɔrkpa
         na e malga kananɛ Enyɛnpe Ebɔrɛ na be keshi nɛ kemaŋkura du, 15 nɛ bumo nɛ b wɔ epeŋilarkpa na malɛ e kpaŋ mo. Basa nɛ b wɔ teku be ekarso na malɛ
         gba beeŋ fur Enyɛnpe, Israɛl be Ebɔrɛ na. 16 Anyeeŋ nu b kaa bee boŋ nshɛ a kpaŋ Israɛl nɛ k la efuli niŋiso na ashi durnya be
         mboŋ wɔfɔ wɔfɔ kikɛ.Ama tama maŋ wɔtɔ n sa ma ere! Ma ere be asheŋ jija n loge nna na! Bedebɔrpo kraa
         wɔtɔ nna a debɔr basa, nɛ bumo be kedebɔre na malɛ bee daŋɛ so. 17 Ekama e nu nfe! Kufugboŋ nɛ amaŋ chiŋgeliŋ nɛ ajigbelɛ dese a jo menyi. 18 Ekama nɛ e wora ania n shile kufugboŋ na beeŋ ya tɔr kemaŋ chiŋgeliŋ to, nɛ emo nɛ
         e gelge kemaŋ chiŋgeliŋ malɛ e ya tɔr kejigbelɛ to. Bɔrɛchu damta beeŋ shi awɔlpa
         so m ba kasawule so nɛ durnya be gbaltɔlase e gbuŋgbuŋ to. 19 Kasawule beeŋ pante m baŋɛ to kaplɛkama. 20 Kumo be kaman nɛ durnya na e baa lente fanɛ esa nɛ e boo nsa na, ŋko afugboŋ kaa bee
         ber kubuu so na. Durnya be alubi pɔɔ kumo so. Amoso k beeŋ mur nsaa maaŋ naaŋ tiŋ
         ŋ koso kikɛ.21 Enyɛnpe Ebɔrɛ na beeŋ gberge esoso be eleŋana nɛ durnya to be bewuraana kusoe. 22 Ebɔrɛ beeŋ gbargbar bewuraana n wɔtɔ kemaŋ gboŋ koŋwule to fanɛ basa nɛ b wɔ kabuti
         to na. E beeŋ ti bumo so loŋ hale nɛ bumo be kasogberge be saŋɛ e ya fo ekar. 23 Kufɔl beeŋ biri to nɛ epeŋi e nyaŋɛ ŋ gben, ŋkpal manɛ so, Enyɛnpetale Ebɔrɛ na e
         la ewura. Zayɔn be kebee na so nɛ e beeŋ baa wɔ nsaa ji Jerusalɛm so kuwura nɛ basa
         na be benimuana e wu mbe kemaŋkura.

Kekpaŋ Enyɛnpe Ebɔrɛ na be asheŋ251 Enyɛnpe Ebɔrɛ,fo e la ma Ebɔrɛ;Meeŋ maŋkura fonseŋ kpaŋ fo ketre.Fo e wora emamachisheŋnɛ a bee mɔ kɔnɔ;fo alɛ e ta kashenteŋjin shin nɛ fo ŋkre nɛ fo woradra na kikɛ bɔlɔ so.2 Fo e shin nɛ ndegboŋana bure ŋ ki alamburenɛ amo be ekuŋkpa lempoana mur.Ewurkpaana nɛ an doŋana pɔr namur hale mbaanaayɔ.3 Basa nɛ b wɔ efuli lempoana so beeŋ kpaŋ fo;nɛ bumo nɛ b wɔ ndegboŋana nɛ a wɔ efuliananɛ b maa wu kuwɔr na toe ŋana fo.4 Betirpo nɛ basa nɛ b maaŋ tiŋn chɛ bumo be amu toshile m ba buu foetɔrɔ be jemanɛnseŋ nya bumo be amu.Fo e kuŋ bumo ashi bɔrɛfugboŋ tonseŋ sa bumo kayul epeŋinyaŋnyaŋso so.Bedoŋ nɛ b maa wu kuwɔrkre m ba fanɛ gbaŋgbaŋ tobe afugboŋ,5 ŋko ewule ashi kasawule wɔlso so nna.Ama fo Enyɛnpe Ebɔrɛ nashin nɛ an doŋanalo bumo be nnɔ;nseŋ shin nɛ basanɛ b maa wu kuwɔrbe awɔr kuu,fanɛ kananɛ awɔlpa to be epeŋibe ebeldɛ bee dugaso na.Ebɔrɛ ka bela kejigboŋ ase be asheŋ6 Enyɛnpetale Ebɔrɛ na beeŋ bela ajibi lela nɛ asɔ nuuso belbelso be kejigboŋ ase n
         sa durnya to be efuliana kikɛ so ebi ashi kebee nɛ baa tre Zayɔn na so ashi Jerusalɛm.
         7 Kebee ere so nɛ Enyɛnpe Ebɔrɛ na beeŋ lara kagbenejija nɛ k du fanɛ awɔlpa a buu efuliana
         na kikɛ so na. 8 Enyɛnpetale Ebɔrɛ na beeŋ mur luwu mbaanaayɔ! E beeŋ kpra anishichubi ashi ekama be
         anishito nseŋ lara ŋaba nɛ mbe basa ji ashi durnya kikɛ to na ashi bumo so. Enyɛnpe
         Ebɔrɛ na gbagba e kaŋɛ.9 Jemanɛ na kaŋ fo, ekama beeŋ kaŋɛ le: “Mo e la anyi be Ebɔrɛ! An ta anyi be yirda
         n deŋi mo so, nɛ e mɔlga anyi. Mo e la Enyɛnpe Ebɔrɛ na! An ta anyi be yirda n deŋi
         mo so, nɛ anyi be ŋgbene fuli nɛ an nya kagbenewushi ŋkpal e ka mɔlga anyi so.”Ebɔrɛ ka beeŋ gberge Mowab kusoe be asheŋ10 Enyɛnpe Ebɔrɛ na e naŋ kuŋ Zayɔn be kebee ere, ama e beeŋ chichi efuli nɛ baa tre
         Mowab na be basa so fanɛ ana ka chichi atuweklaŋ so n wɔtɔ depɔ to na. 11 Baaŋ wora ania fanɛ baaŋ lar depɔ na to, ama Ebɔrɛ beeŋ wora bumo eyurto n shin nɛ
         b lar ŋ gben. 12 E beeŋ shin nɛ Mowabebi na be kumɔlga be kakpa lempoana be egbal jeŋgreŋana e bure
         n tɔr ŋ ki fanɛ eshishɛr.

Ebɔrɛ ka beeŋ shin nɛ mbe basa e kɔ m pɔɔ so be asheŋ261 Kachako bee ba nɛ basa e boŋ kashɛ ere ashi Juda be kasawule so:Anyi be kadegboŋ na kɔ eleŋ!Ebɔrɛ gbagba e naa kɔa kuŋ kumo be egbalana!2 Men bugi kadegboŋ nabe mbunagboŋana nan shin nɛ efuli nɛ k bee ji kashenteŋnɛ kumo be basa bee wora kusɔ nɛ k niŋi na e luri to.3 Enyɛnpe Ebɔrɛ na e naa sa basanɛ bumo be yirda yil to kpakpa nakayurwushi gbagba.4 Amoso an baa yirda Enyɛnpe Ebɔrɛ na saŋkama,nɛ e baa la fanɛ kefaltaa kuŋ anyi saŋkikɛ.5 Ebɔrɛ bar an doŋananɛ baa maŋ bumo be amu so na kaseto;nseŋ mur kadegboŋ lemponɛ b daa wɔtɔ na,nseŋ shin nɛ kumobe egbalana buren tɔr kasawule.6 Naniere betirpo nɛ basanɛ bedoŋ na daa kɔrfɛ nae naa chichi a chichikakpa nɛ kadegboŋ nadaa wɔ na so.7 Kusɔ nɛ k daga nɛ fo EnyɛnpeEbɔrɛ bee wora jemanɛ kikɛ,nsaa shin nɛ ekpabibee ki fanɛ kegbembia sa basa nɛ baa worafo kasonu.8 Anyee bɛ fo aparsheŋ so nnansaa ta anyi be tamaa to fo so.Fo nawule be ketrenɛ anyee sha fanɛk baa nya kemaŋkuraashi anyi be ŋgbene to.9 Kanyɛso kikɛ ma kagbenebee kɔ a fin fo nna.Fo baŋ ji durnyanɛ kumo be basa demu,bumo kikɛ beeŋ koyakebaawɔtɔ ŋini so.10 Kuwɔr nɛ fo wukumu kpakpasowuraana erekikɛ be kaman,b kraa maŋ naŋ koyakewora kusɔ nɛ k daga.Basa nɛ b niŋi gbabe kasawule so nfeb kraa wora asheŋ lubi nnanseŋ kini kewu fo,Enyɛnpe Ebɔrɛ na be kemaŋkura.11 Enyɛnpe Ebɔrɛ, fo doŋanamaŋ nyi fanɛ feeŋ gbergebumo kusoe.Shin nɛ b wu fanɛfee sha kebaachɛ fo basa to saŋkama nna,nɛ anishinyɔr e pɛ bumo.Shin nɛ edɛ nɛ fo bela ase a jo fo doŋana nae chɔɔ bumo m mur.12 Enyɛnpe Ebɔrɛ,fo e naaŋ sa anyikedamaya nɛ kayurwushi,ŋkpal manɛ so,kusɔ kama nɛ anyee wora,fo eleŋ to nɛ anyee tiŋa wora kumo.13 Beko gba daŋ ji kuwura anyi son ti fo, Enyɛnpeanyi be Ebɔrɛ na so,ama fo nawulenɛ anyee wora kasonu.14 Bumo kikɛ wu nanierensaa maaŋ naa wɔ ŋkpa to.Bumo be abuniyoyumaaŋ naŋ koso kikɛ,ŋkpal fo ka gberge bumo kusoe nseŋ mur bumo so.Esa maaŋ naŋ nyiŋi bumo kikɛ.15 Enyɛnpe Ebɔrɛ, fo e shinnɛ anyi be basa wora keshi,fo e kpalga anyi be efulibe egbaŋ kaba kama so;nɛ kumo be loŋ bar fo kemaŋkura.16 Enyɛnpe Ebɔrɛ, fo gbergefo basa kusoe,nɛ b ta kagbenejija nɛ kushu ŋ kule fo.17 Ŋkpal kusɔ nɛ fo woraanyi na so,an daŋ ji awurfoŋ fanɛ echenɛ kakurge ta mo nna.18 An daa wɔ ebesa damta tonna fanɛ eche nɛ kakurge ta na,ama anyi alɛ daa maŋ kurge.An daa maŋ tiŋ ŋ kɔ m pɔɔ so kikɛashi anyi be kasawule so;anyi alɛ maŋ tiŋ n woraŋko n nya shɛŋn sa basa durnya to.19 Anyi be basa nɛ b wu nabeeŋ naŋ ba ŋkpa to!Bumo be eyuranabeeŋ naŋ bɛta m ba ŋkpa to.Bekama nɛ baa dibumo be nchaŋana to nabeeŋ naŋ koso m boŋ nshɛ kagbenefulisoKananɛ kachipurso be bunyaŋbee shin nɛ nsawulebee wushi na,loŋ nɛ Enyɛnpe Ebɔrɛ nabeeŋ naŋ tiŋi basanɛ b wu dra dra na.20 Ma basa, men lurimenyi be ebuana tonseŋ ti menyi be amu so n wɔtɔ.Men ŋana ndoŋ gbrɛbi,n ya fo fanɛ Enyɛnpe Ebɔrɛ nabe agbo ka beeŋ wushi.21 Keni, Enyɛnpe Ebɔrɛ nabeeŋ shi ebɔrɛsom ba gberge durnya tobe basa kusoeŋkpal bumo alubi so.Basa kama nɛ b mɔashiri to nabe asheŋ beeŋ lar efulinɛ b nya kumo be kasogberge.

Israɛl be kumɔlga be asheŋ271 Kamɔnchɛ kaŋ fo, Enyɛnpe Ebɔrɛ na beeŋ ta mbe tokobi nɛ k kɔ eleŋ ga na ŋ gberge kusɔbɔya
         gbeyeso gboŋgboŋi nɛ k wɔ teku to nɛ baa tre kumo Liviatan na kusoe m mɔ kumo. 2 Kachɛ na kaŋ fo, le nɛ Enyɛnpe Ebɔrɛ na beeŋ kaŋɛ a laŋɛ mbe ndibi sɔrso be kudɔ lela
         na be kaplɛa so: 3 “Mee keni kudɔ na so nna nsaa wurge kumo so nchu jemanɛ kikɛ. Ma alɛ naa kuŋ kumo
         kapa nɛ kanyɛ nna nɛ esa kikɛ e sa maŋ tiŋ n tɔrɔ kumo. 4 Kumo be kaman, m maŋ naŋ nya agbo n wɔtɔ ndibi sɔrso be kudɔ na. Nɛ fanɛ ewi be yiri
         yiri kɔr kumo to gba, meeŋ tia amo kikɛ n chɔɔ m mur cheche. 5 Ama nɛ ma basa bumo doŋana bee sha fanɛ m baa kuŋ bumo bre, b shin nɛ ma nɛ bumo e
         nya kayurwushi anyi be kefɛato.”6 Kachako bee ba nɛ Israɛl be basa nɛ b la Jeekɔb be kaman to ebi na e mur achin fanɛ
         kedibi nɛ k purge nseŋ wora atoto na. Saŋɛ na so bumo be asɔrso beeŋ chase durnya
         be kaplɛkama.7 Enyɛnpe Ebɔrɛ na maŋ naŋ gberge Israɛl be basa kusoe kenishipereso nseŋ mɔ bumo be
         basa fanɛ kananɛ e gberge bumo doŋana kusoe nseŋ mɔ bumo be basa na. 8 Kasogberge nɛ Enyɛnpe Ebɔrɛ na sa mbe basa e la fanɛ e shin nna nɛ bumo doŋana kɔ
         m pɔɔ bumo so nseŋ pɛ bumo n yɔ efuli pɔtɛ so n ya ki anya. Bumo bedoŋana na daa du
         fanɛ epeŋilarkpa be afu tushiso nna m ba ber bumo n yɔ kufɔ kufɔ. 9 Ekpa koŋwule so nɛ Israɛlebi beeŋ tiŋ m bɔla so n nya bumo be alubi nɛ kewora n jija
         be ketampaŋ. A daga fanɛ b bure nnyamase be agbirsure nɛ b pɔr a chɔɔ eduwu amo so
         na nseŋ tia kegbirche nɛ baa tre Ashira na be ndibi tenteŋ nɛ b yuu na kikɛ n lɛ.10 Kadegboŋ nɛ k kɔ egbal kuŋso lempoana na e ki alambure fanɛ keshishɛrsawule nɛ ekama
         maŋ wɔ kumo to, a dese na. K ki ana be ejikpa nɛ kakpa nɛ baa dese a wushi nna. 11 Kumo to be ndibi be ayabi bee wɔl nna a buri a tɔr nɛ beche bee kil amo a puga edɛ.
         Ŋkpal basa na ka maŋ pin asheŋ to na so, Ebɔrɛ nɛ e to bumo na maaŋ wu bumo kuwɔr
         ŋko n shu bumo so.12 Jemanɛ ko bee ba nɛ Enyɛnpe Ebɔrɛ na e yili Lɔrgboŋ nɛ baa tre Yufreetes na n ya fo
         Ijipt be egbaŋ to na ŋ gama mbe basa abar so fanɛ kananɛ baa beri ayu a chela to a
         deŋi abar so na. 13 Kachɛ na kaŋ fo, kabel beeŋ shu awɔrso n tre Israɛlebi nɛ b pɛ n yɔ kenyaya to ashi
         Asiriya nɛ Ijipt be efuliana so na. Baaŋ bɛta m ba kaa shuŋ Enyɛnpe Ebɔrɛ na mbe kebee
         cheembi na so ashi Jerusalɛm to.

Samɛria be kasogberge be asheŋ281 Asheŋ maaŋ nyalɛ n sa Israɛl be kuwurji na. Kadegboŋ nɛ baa tre Samɛria nɛ k dese
         ketaŋɛ nɛ k bee wora adɔjibi ga na be ekarso na wɔ asheŋ to pasaa. Kumo be bejuŋkparpoana
         la basa booso nsaa maŋ bumo be amu so, a sha kebaaji nsaa nuu nsa a boo ga. Baaŋ ki
         fanɛ atoto a wɔl m bolo nna. 2 Enyɛnpe Ebɔrɛ na teŋ nya esa ko nɛ e kɔ eleŋ nɛ yuku nseŋ wora shiriya nɛ e kɔ bumo.
         E la esa nɛ e beeŋ ba fanɛ bɔrɛfugboŋ nɛ kumo nɛ bɔrɛchu wea abar to a ba nɛ k ba
         buu kasawule so na nna. 3 Bejuŋkparpo booso na be kusɔ nɛ baa puchi so beeŋ mur nɛ basa e baa chichi kumo a
         choŋ. 4 Bumo be kemaŋkura nɛ k bee terge na beeŋ foe fanɛ asɔrso nɛ a juŋkpar m bel kafɛ to,
         nɛ basa bee fuu amo a ji na.5 Loŋ be kacha na, Enyɛnpetale Ebɔrɛ na beeŋ baa du fanɛ atoto be kuwurwuro lela n sa
         mbe basa nɛ baaŋ ji efute a wɔtɔ na; mannɛ fanɛ Samɛria nɛ k du fanɛ atoto nɛ a wɔl
         m bolo n chuge n tɔr na. 6 Enyɛnpe Ebɔrɛ na beeŋ sa demujipoana kashenteŋji be nfɛra nseŋ sa kadegboŋ na be mbuna
         kenipoana kenyɛn be kagbene nɛ b baa tiŋ a kuŋ kadegboŋ na.Aizaaya nɛ Juda be anebi boosoana na be asheŋ7 Anebiana nɛ bɔrɛmatapoana gba boo nna a jante. B nuu yabra nɛ nsa booso ga nna hale
         nɛ bumo be nfɛra mel to. Anebiana na kaa bee boo ga so, b maŋ naa pin ebɔrɛdare nɛ
         Ebɔrɛ sa bumo na to. Bɔrɛmatapoana na malɛ gba kaa bee boo ga so, b maŋ naa tiŋ a
         ji asheŋ nɛ basa bee ta a ba bumo kutɔ nɛnɛ. 8 B kwiɛ n sɔ mbɛ nɛ b chena so na kikɛ nna nɛ ndoŋ kikɛ bee dufɛ ekwiɛ.9 A le nɛ b daa bile asheŋ a kaŋɛ a laŋɛ ma kaplɛa so: “Wanɛ nɛ kanyɛn ere bee fɛ fanɛ
         e bee ŋini asheŋ? Wanɛ e naa sha mbe kubɔya? K walɛ n sa mbibi nɛ b baŋ ku kenyipo
         nawule nna! 10 E bee wora ania nna nɛ e baa ŋini anyi nsibɛbi nɛ mmalgabi nɛ a maŋ kɔ afito.”11 Nɛ menyi maaŋ nu n sa ma, kumo ere Ebɔrɛ beeŋ shin nɛ befɔ nɛ baa gbar ŋgbar pɔtɛ
         e ŋini menyi asheŋ. 12 E bee sha kesa menyi kikɛ ewushi nɛ kayurwushi nna, ama men kini kenu n sa mo. 13 Amoso nɛ Enyɛnpe Ebɔrɛ na bee sha keŋini menyi nsibɛbi nɛ mmalgabi nɛ menyi maaŋ pin
         to na. Kumo be kaman keya kama nɛ menyeeŋ tia, menyeeŋ fiti n tɔr n doro nɛ b naŋ
         pɛ menyi fanɛ anya.Zayɔn be kebonfu to be kejembu na be asheŋ14 To, menyi basa kpeŋso nɛ menyee ji kuwura basa ere so ashi Jerusalɛm to na e kaŋ asoe
         n nu kusɔ nɛ Enyɛnpe Ebɔrɛ na bee kaŋɛ. 15 Menyee ka kaŋɛ fanɛ menyi ere nɛ luwu wora kɔnɔ nna, nɛ menyi nɛ basa nɛ b wu n yɔ
         bubuni to be nnɔ wora kukoŋwule. Men yirda fanɛ jɛrbi kama nɛ k beeŋ ba maaŋ wora
         menyi shɛŋ ŋkpal efɛ nɛ kafule be kebaawɔtɔ nɛ men wɔtɔ na so. 16 To, kusɔ nɛ Enyɛnpetale Ebɔrɛ na bee kaŋɛ nde: “Mee tɔl gbaltɔlase nɛ k kɔ eleŋ a
         yil a maa gbuŋgbuŋ nna ashi Zayɔn to. Ma alɛ beeŋ ta kejembu nɛ bepɔrpo keni to n
         lara fanɛ kebonfu to be kejembu nɛ k kɔ eleŋ ga na nna n nase gbaltɔlase na, nɛ b
         sibɛ le n deŋi kumo so, ‘Yirda nɛ k yil to kpakpa kɔ kanyiti nna.’ 17 Kewora asheŋ nɛ amo be ekpa so nɛ asheŋ niŋiso e naaŋ baa la efɔl nɛ meeŋ baa ta a
         kargaso a pɔr nɛ k baa niŋi.Bɔrɛjembubi nɛ bɔrɛchu beeŋ bɔlɔ m mur efɛsheŋ nɛ men ta a kuŋ menyi be amu na nseŋ
         sulɔ amo kikɛ n ya lɛ.” 18 Menyi nɛ luwu be kɔnɔ nɛ men wora na nɛ kananɛ menyi nɛ basa nɛ b wu n yɔ bubuni to
         be nnɔ wora kukoŋwule na beeŋ ba ekar. Kumo be kaman nɛ jɛrbi e ba menyi so fanɛ nchu
         ka bɔlɔ n sulɔ menyi n yɔ na. 19 Jɛrbi beeŋ gbelge menyi so kachipurso nɛ kapaso nɛ kanyɛso kikɛ nna fanɛ nchu ka bee
         bɔlɔ a ba na. Kubɔya popɔr kama malɛ nɛ k beeŋ shi Ebɔrɛ kutɔ m ba menyi kutɔ beeŋ
         ta kufugboŋ m pɛ menyi! 20 Menyeeŋ baa du fanɛ esa nɛ b bɔ keŋasa ere a laŋɛ mbe kaplɛa so na nna. B yɛ, e wora
         ania nɛ e dese gedo shiimbi nɛ e maaŋ tiŋ n teŋi mbe aya to so nseŋ naŋ ta keta nɛ
         k maŋ wɔ mpar nɛ k tiŋ m buu mo kikɛ so m buu nna. 21 Kananɛ Enyɛnpe Ebɔrɛ na baŋ kɔ kenishipereso ashi kebee nɛ baa tre Perazim na so nɛ
         ketaŋɛ nɛ baa tre Gibiɔn na to na nɛ e beeŋ naŋ kɔ le be jemanɛ ere gba. Saŋɛ na so
         e beeŋ wora kusɔ nɛ e kre kewora na, nɛ k chinchiŋ menyi ŋkpal men ka maa tama kumo
         so.22 Men sa maŋ kaa mushe kasokpele nɛ mee sa menyi ere! Nɛ men kaŋ wora loŋ, k beeŋ baa
         du kpakpa n sa menyi nɛ men nya n lar asheŋ to. N nu fanɛ Enyɛnpetale Ebɔrɛ na yili
         kumo nna fanɛ e beeŋ mur efuli na kikɛ.Ebɔrɛ be kanyiasheŋ be asheŋ23 Men nu kusɔ mee malga ere nseŋ wɔtɔ lakal kusɔ nɛ mee kaŋɛ menyi ere to. 24 Edɔpo kikɛ maŋ wɔtɔ a lɔŋɛ mbe kudɔ so jemanɛ kikɛ mbaanaayɔ. 25 E baŋ lɔŋɛ so n dɔ n loge e bee ŋmenyaŋ epofantaŋ be aduuso nna. Kumo be kaman nɛ
         e duu aboyu nɛ ayu mbure so nseŋ duu aduuso pɔtɛ n wɔtɔ egbaŋ to. 26 Edɔpo na nyi mbe kushuŋ nna ŋkpal manɛ so, Ebɔrɛ e ŋini mo kumo. 27 E maa ta ndibi gbɛgbɛso a beri ayu a bɛa amo to. Ndibi nɛ a kukwe nseŋ daga nɛ e bee
         ta a beri amo. 28 Mo alɛ maa beri ayu na nna hale nɛ a nia n luri eshishɛr to ŋko nɛ a bɛa to ŋ ki nyifu.
         E bee beri amo nna a lara bibi na ashi amimi na to. 29 Kanyiasheŋ ere kikɛ shi Enyɛnpetale Ebɔrɛ na kutɔ nna. Ebɔrɛ bee kre ŋkre kanyiasheŋ
         so nna, nɛ amo alɛ bee wora a bɔlɔ so jemanɛ kikɛ!

Jerusalɛm nɛ k la ewura Deevid be kadegboŋ na be asheŋ291 Asheŋ maaŋ nyalɛ n sa Jerusalɛm, kakpa nɛ ma bɔrɛsure na wɔ nɛ k la kadegboŋ nɛ Deevid
         daŋ chena kumo to na! Kumo to be basa beeŋ tiŋ a ji bumo be nchɛgboŋ kafɛ kafɛ kikɛ.
         2 Ama Ebɔrɛ beeŋ shin nɛ jɛrbi e ba kadegboŋ nɛ baa tre “Ebɔrɛ be bɔrɛsure” na so. Kagbenejija
         nɛ kushu beeŋ baa wɔ kadegboŋ na to nɛ k ki fanɛ bɔrɛsure nɛ ŋklaŋ gbiti kumo kikɛ
         na. 3 Ebɔrɛ beeŋ kre kena m ba kulti kadegboŋ na kikɛ n wɔtɔ ŋ kɔ kumo. 4 Jerusalɛm beeŋ ki fanɛ kebuniyoyu ka wɔ nchaŋ to a wora ania nɛ e malga fanɛ ebɔl
         ka fɛa nseŋ shi kasawule to a malga nɛ k maa nu to na.5 Afu beeŋ ber befɔ kama nɛ baa kɔ fo, Jerusalɛm, na n yɔ fanɛ kalabɛr na, nɛ bumo be
         benapo nɛ bumo be asheŋ kɔ kufu na e firgi n choŋ fanɛ amimi na. Jemanɛ nɛ ekama maa
         tama fanɛ kusɔ ko beeŋ wora na 6 nɛ Enyɛnpetale Ebɔrɛ na beeŋ bɔla bɔrɛfugboŋ nɛ kebembeŋ so ŋ kɔ n suge menyi n yige.
         E beeŋ shin nɛ afugboŋ nɛ edɛ wuloŋwuloŋ e ba. 7 Kumo be kaman nɛ efuliana nɛ a bee kɔ Jerusalɛm nɛ k la Ebɔrɛ be bɔrɛsure be kadegboŋ
         na be benapo nɛ bumo be akɔsɔ kikɛ e foe basa be anishi so fanɛ esa ka ku edare kanyɛso
         nseŋ teŋ kumo so kachipurso na. 8 Efuliana nɛ a beeŋ gama abar so a kɔ Jerusalɛm na beeŋ baa du fanɛ esa nɛ akoŋ bee
         mɔ nɛ e ku edare fanɛ e kaa bee ji nseŋ yeŋi n tiŋi na nna. Ŋko achukoŋ ka bee mɔ
         esa nɛ e ku edare fanɛ e kaa bee nuu nchu nseŋ yeŋi n tiŋi nɛ mbe ebɔlto kraŋ wɔlto
         na nna.Kegal kasokpele n lɛ be asheŋ9 Asheŋ beeŋ chinchiŋ menyi anebiana na nseŋ mɔ menyi kɔnɔ! Menyeeŋ buu anishi so fanɛ
         etanpo a wɔtɔ! Menyeeŋ boo a jante nɛ menyi maŋ nuu nsa! 10 Enyɛnpe Ebɔrɛ na e shin nɛ menyi be anishi bee biri menyi nɛ edi bee la menyi na.
         Menyi anebiana na e daga fanɛ b baa wu asheŋ a kaŋɛ basa na, ama Ebɔrɛ buu menyi be
         anishi so nna nɛ men maŋ naa wu asheŋ a pin to. 11 Kewuŋkaŋɛ be bɔrɛdare kikɛ be kifito beeŋ ŋana menyi so. K beeŋ baa du fanɛ kawɔl
         nɛ b ber so nna n ta n sa menyi. Men ta kumo n yɔ esa nɛ e nyi kakraŋ kutɔ fanɛ e
         kraŋ kumo n sa menyi gba, e beeŋ kaŋɛ fanɛ e maaŋ tiŋ ŋkpal k kaa ber so so. 12 Menyi alɛ ta kumo n sa esa nɛ e maŋ nyi kakraŋ fanɛ e kraŋ kumo n sa menyi, e beeŋ
         kaŋɛ fanɛ e maŋ nyi kakraŋ.13 Ade be kaman nɛ Enyɛnpe Ebɔrɛ na kaŋɛ le: “Nnɔ fuloŋ nɛ basa ere kɔ a shuŋ ma nɛ bumo
         be ŋgbene malɛ maŋ wɔ ma so. Edimɛdi be mbra nɛ edaŋkare nɛ b bii n wɔtɔ amu to nawule
         nɛ baa bɛ so a shuŋ Ebɔrɛ. 14 Amoso meeŋ wora asheŋ nɛ a beeŋ chinchiŋ bumo nseŋ chɔɔ bumo be ŋgbene to nɛ bumo
         be nnɔ e mɔ bumo. Bumo to be benyiashempo beeŋ ki bewulpo nɛ bumo be kashennyi e ki
         jiga.”Echefoso be tama be asheŋ15 Asheŋ maaŋ nyalɛ n sa bekama nɛ baa ta bumo be ŋkre a ŋana Enyɛnpe Ebɔrɛ na so na!
         Baa wora asheŋ ŋgbalanto nna a fɛ fanɛ esa kikɛ maaŋ wu bumo ŋko m pin kusɔ nɛ baa
         wora na. 16 Baa melgi kusɔ kama na nna a buu. Epɔrpo nɛ ebɔ nɛ e kɔ a pɔr na, emo e bɔ? Kusɔ nɛ
         esa lɔŋɛ beeŋ tiŋ ŋ kaŋɛ esa na fanɛ: “Manɛ fo e lɔŋɛ ma a?” Ŋko ŋ kaŋɛ mo fanɛ “Fo
         maŋ nyi kusɔ nɛ fee wora ere a?”17 Aloŋ nɛ baa kaa kaŋɛ fanɛ k maaŋ chɛr, kupuŋ beeŋ ki kudɔsawule nɛ kudɔsawule malɛ
         e ki kupuŋ.18 Kachɛ na kaŋ fo, ekpawu beeŋ nu b kaa bee kraŋ kawɔl awɔrso nɛ etanpo, nɛ b wɔ tentembiri
         to, e bugi anishi a wu. 19 Nɛ betirpo nɛ basa nɛ b du boeŋ e nya kagbenefuli nɛ Enyɛnpe, Israɛl be Ebɔrɛ cheembi
         na bee sa na. 20 Basa nɛ baa mɛaŋ beko nsaa keni Ebɔrɛ jiga na be ekar nna na. Alubiworapo kikɛ beeŋ
         mur loŋ be kachɛ na. 21 Ebɔrɛ beeŋ mur bekama nɛ baa ku efɛ a jija beko be atre, nɛ bumo nɛ baa kuŋ belubiworapo
         ashi kasogberge to na. E beeŋ mur bekama nɛ baa ku efɛ demujikpa a shin nɛ basa nɛ
         baa ji kashenteŋ maa nya kashenteŋ na gba.22 Amoso kusɔ nɛ Enyɛnpe, Israɛl be Ebɔrɛ nɛ e mɔlga bumo nananyɛn Eebraham dra dra na
         ashi etɔrɔ to na kaŋɛ nde: “Menyi ma basa maaŋ naŋ ji anishinyɔr kikɛ, nyɔmɔ malɛ
         maaŋ naŋ mɔ menyi. 23 Men kaŋ wu mbia nɛ meeŋ sa menyi na pɔɛŋ nɛ menyeeŋ pin fanɛ ma e la Israɛl be Ebɔrɛ
         cheembi na. Saŋɛ na so menyeeŋ maŋkura ma nseŋ bunyaŋ ma. 24 Kumo be kaman nɛ basa nɛ b maa pin asheŋ to na e fara a pin asheŋ to, nɛ bumo nɛ baa
         munto a bile asheŋ malɛ e sɔ ma keŋini kagbenefuliso.”

Asheŋ ka maaŋ nyalɛ n sa efuli kpeŋso na be asheŋ301 Enyɛnpe Ebɔrɛ na yɛ: “Asheŋ maaŋ nyalɛ n sa basa nɛ baa ji kuwura Juda be efuli so
         na ŋkpal b ka lar ma kaman a maa nu a sa ma so. Baa bɛ ŋkre nɛ m maŋ wora so nna nseŋ
         shin nɛ bumo nɛ efuli ko so ebi bee wora kɔnɔkoŋwule be ŋkre nɛ m maa sha kumo be
         loŋ. B wɔtɔ nna a wora alubi a deŋi abar so. 2 Ade be kaman, baa yɔ Ijipt be efuli so nna n ya kaa fin kechɛto a maa bishi ma shɛŋ.
         Baa sha fanɛ Ijipt e baa kuŋ bumo nna, amoso b ta bumo be yirda nna n wɔtɔ Ijipt be
         ewura to. 3 Ama Ijipt be ewura na maaŋ baa kɔ eleŋ nɛ e tiŋ n chɛ bumo to. Ijipt be kekuŋ na beeŋ
         bar bumo ŋaba nna. 4 Juda be basa be mbɔ teŋ yɔ Ijipt be efuli so be ndegboŋ nɛ baa tre Zowan nɛ Hanes
         na, 5 ama Ijiptebi na maaŋ tiŋ ŋ kuŋ bumo. Keyirda loŋ be efuli na la jiga nna nsaa la kawulisheŋ
         n ti so.”6 Ebɔrɛ be kubɔya nɛ e sa asɔbɔya nɛ a wɔ kiyi nɛ k wɔ Juda be efuli so be kelargato
         be kaseto be kaba so na nde: “Menyi basa ere bee ta ekurma nɛ enyɔma a sulɔ asɔ lela
         nɛ amo be yawu du kpakpa a bɔla efuli lubiana nɛ ebuluŋ nɛ awɔ lubi wɔ amoso to a
         yɔ efuli nɛ k maaŋ tiŋ n chɛ menyi to so. 7 Ijipt be kechɛto maŋ la shɛŋ. Amoso nɛ mee tre kumo ‘Kusɔ gbeyeso nɛ k du fanɛ laŋchaŋ
         a maaŋ tiŋ n wora shɛŋ na.’ ”Basa nɛ b maŋ kɔ kasonu be asheŋ8 Ade be kaman nɛ Ebɔrɛ kaŋɛ fanɛ n sibɛ kusɔ nɛ basa bee sha kebaanu be asheŋ n wɔtɔ
         kawɔl ko to, saŋɛ na so kusɔ ko beeŋ baa dese a laŋɛ bumo be kananɛ b lubi be kaplɛa
         so mbaanaayɔ. 9 B wɔtɔ nna a lar Ebɔrɛ kaman nsaa ku efɛ nsaa kini kebaanu a sa Enyɛnpe Ebɔrɛ na be
         keŋini. 10 Bumo alɛ bee kaŋɛ anebiana na nna fanɛ b baa lo bumo be nnɔ to. Kusɔ nɛ baa kaŋɛ bumo
         e la: “Men sa maa kaŋɛ anyi kusɔ nɛ k daga be asheŋ. Men baa kaŋɛ anyi asheŋ nɛ anyee
         sha kebaanu na, hale nɛ a maŋ la kashenteŋ gba. 11 Men yige kebaakaŋɛ anyi kusɔ nɛ Ebɔrɛ kaŋɛ be asheŋ! Anyi maŋ naa sha kenu shɛŋ a
         laŋɛ Israɛl be Ebɔrɛ cheembi na be kaplɛa so.”12 Ama kusɔ nɛ Israɛl be Ebɔrɛ cheembi na kaŋɛ nde: “Men kplaŋ kusɔ nɛ ŋ kaŋɛ menyi so
         nseŋ ta menyi be yirda n deŋi kanyaŋ nɛ efɛsheŋ so. 13 Men wora n jija. Men ki fanɛ egbal jeŋgreŋ nɛ k yili esoso m baŋɛ m ba fo kaseto nna.
         Menyi alɛ beeŋ tiŋ n tɔr epul to. 14 Men ki fanɛ kapuya nɛ k bure to kpachɛrkpachɛrbi nna nɛ kumo be kapɛlanfu kama maaŋ
         tiŋ n chɔ edɛ ŋko m jɔ nchu.”15 Kumo be kaman nɛ Enyɛnpetale, Israɛl be Ebɔrɛ cheembi na kaŋɛ basa na le: “Men bɛta
         m ba kaa yirda ma nsaa du boeŋ. Aloŋ nɛ menyeeŋ nya eleŋ nɛ kekuŋgboŋ.” Ama men kini
         kewora loŋ! 16 Kusɔ nɛ menyee fɛ e la fanɛ menyeeŋ dii egbaŋɛ shileso n shile m mɔlga menyi be amu
         ŋkpal men doŋana so. Menyee fɛ fanɛ menyi be egbaŋɛ beeŋ tiŋ n shile ga ama bumo nɛ
         baa ju a buu menyi so na peya beeŋ shile a chɔ bumo nɛ b pɛ menyi. 17 Menyi to be basa kagboŋ beeŋ wu bedoŋ be enapo koŋwule nseŋ shile nɛ bumo be benapo
         anu e shin nɛ menyi kikɛ e shile. Kumo be lalaloge menyi to be basa gbrɛbi e naaŋ
         ka nsaa du fanɛ kedibi nɛ b ta tuta n chɛ m mata n yuu kebee be awɔlto na. 18 Ama amo nɛ amo kikɛ Enyɛnpe Ebɔrɛ na kraa jo nɛ e wu menyi kuwɔr nna. E wora shiriya
         nɛ e shu menyi so ŋkpal e kaa bee wora asheŋ nɛ a daga jemanɛ kikɛ na so. Kagbenefuli
         la bekama nɛ bumo be yirda wɔ Enyɛnpe Ebɔrɛ na to na peya nna.Ebɔrɛ ka beeŋ nɛfa mbe basa be asheŋ19 Men basa nɛ men wɔ Jerusalɛm to maaŋ naŋ shu kikɛ. Enyɛnpe Ebɔrɛ na la ewɔrwupo nna
         nɛ men shu n tre mo fanɛ e chɛ menyi to, e beeŋ nu n sa menyi. 20 Enyɛnpe Ebɔrɛ na beeŋ shin nɛ men luri jemanɛ kpakpaso to, ama mo gbagba e naaŋ ŋini
         menyi ekpa nɛ men bɔla so n lar kpakpa na to; nɛ men maaŋ naa kulti a fin mo gba.
         21 Nɛ fanɛ men foe ekpa a yɔ jisoso ŋko bena so gba, menyeeŋ nu mbe ebɔl menyi be kamanto
         ka bee kaŋɛ le: “Ekpa na nde. Men bɔla kumo so.” 22 Saŋɛ na so nɛ men ta menyi be agbirana nɛ men ŋalga shuwa nɛ gbiti n wurge amo so
         na n ya lɛ fanɛ epi na nseŋ kaŋɛ le: “Men baa yɔ, anyi maŋ naa sha menyi.”23 Ade be kaman, jemanɛ kikɛ nɛ men duu asɔ, Enyɛnpe Ebɔrɛ na beeŋ shin nɛ bɔrɛchu e
         ba nɛ a kɔr n daŋ nseŋ wora nɛnɛ nɛ men teŋi. Men be asɔbɔya malɛ gba beeŋ nya ejikpa
         damta a ji. 24 Egbolu nɛ ekurma nɛ men kɔ a dɔ menyi be adɔ na gba beeŋ baa nya afitiri bumbuŋ nɛ
         awɔlso lela ga a ji. 25 Kachɛ nɛ menyeeŋ kɔ n suge men doŋana be ebu lempoana nseŋ mɔ bumo be basa na, nɛ
         mbombi beeŋ shile abee nɛ apreŋ kikɛ so ŋ gbelge to. 26 Kufɔl beeŋ fuli to parr fanɛ epeŋi nɛ epeŋi malɛ e fuli to ale ashunu so n ti so,
         a du fanɛ nchɛnshunu be kefulto na. Kachɛ nɛ Enyɛnpe Ebɔrɛ na beeŋ fɔr nseŋ kre mbe
         basa be achuu nseŋ chɛ bumo be alɔana na nɛ le beeŋ wora.Ebɔrɛ ka beeŋ gberge Asiriya kusoe be asheŋ27 Enyɛnpe Ebɔrɛ na be eleŋgboŋ nɛ kemaŋkura shi kufɔ kufɔ a ba. Edɛ nɛ edishi e naa
         ŋini mbe agbo. E malga nɛ mbe kɔnɔ to be mmalga bee chɔ fanɛ edɛ na. 28 E shin nɛ afu juŋkpar mo fanɛ nchugboŋ ka bu n sulɔ kusɔ kama a yɔ nna. Nchugboŋ na
         sulɔ efuliana na n yɔ kemur to nseŋ shin nɛ bumo be ŋkre lubiana kikɛ ba ekar. 29 Ama menyi, Ebɔrɛ be basa bre be ŋgbene beeŋ fuli menyi nɛ men baa boŋ nshɛ fanɛ kananɛ
         menyee wora nchɛgboŋ cheembiana be kanyɛso na. Menyi be ŋgbene beeŋ fuli menyi fanɛ
         basa nɛ b ta nlopi a boŋ nshɛ a yɔ Enyɛnpe Ebɔrɛ nɛ e bee kuŋ Israɛl na be bɔrɛlambu
         to na.30 Enyɛnpe Ebɔrɛ na beeŋ shin nɛ ekama e nu mbe ebɔlgboŋ nɛ k kɔ kufu na nɛ mbe agbogboŋ
         nɛ k du fanɛ edɛ wuloŋ wuloŋ nɛ bɔrɛfugboŋ nɛ abɔrɛjembubi nɛ bɔrɛchu damta na be
         asheŋ. 31 Jemanɛ nɛ Asiriya be basa beeŋ nu Enyɛnpe Ebɔrɛ na be ebɔl nseŋ wu mbe kasogberge
         be eleŋ na, kufu gboŋgboŋi beeŋ tɔr bumo so. 32 Enyɛnpe Ebɔrɛ na be basa beeŋ baa laŋ ŋkure nɛ ejaŋjilaŋ a wɔtɔ mo jemanɛ nɛ e bee
         kɔ nsaa laŋɛ a kɔ Asiriya be basa na. 33 Dra dra na kikɛ nɛ Enyɛnpe Ebɔrɛ na bela kakpa nɛ edɛgboŋ beeŋ chɔ Asiriya be ewurgboŋ
         m mɔ na ase n yili. Ndoŋ la kakpa chiŋgeliŋ nsaa wɔ mpar nna nɛ ndibi biti abar so
         kumo to. Enyɛnpe Ebɔrɛ na e naaŋ fute edɛ be adondulombi n wɔtɔ ndibi na to nɛ a suseso.

Ebɔrɛ ka beeŋ kuŋ Jerusalɛm be asheŋ311 Asheŋ maaŋ nyalɛ n sa bekama nɛ baa yɔ Ijipt be efuli so n ya kaa fin kechɛto na!
         Baa ta bumo be amu nna a deŋi Ijipt be benapo be egbaŋɛ nɛ egbaŋɛturko be keshi nɛ
         benapo lempo so. Ama b maa ta bumo be amu a deŋi Enyɛnpe, Israɛl be Ebɔrɛ cheembi
         na so ŋko a fin mbe kechɛto. 2 Enyɛnpe Ebɔrɛ na malɛ nyi kusɔ nɛ e bee wora! Mo e naa sa ekpa nɛ jɛrbi bee ba. Kusɔ
         kama nɛ e kaŋɛ, kumo nɛ e bee wora. Mo e naa gberge basa lubi nɛ bumo be bekumpo kikɛ
         kusoe. 3 Ijiptebi na maŋ la Ebɔrɛ, edimɛdi e la bumo. Bumo be egbaŋɛ gba maŋ la kiyoyu to be
         asɔ nɛ a beeŋ baa wɔtɔ mbaanaayɔ. Enyɛnpe Ebɔrɛ baaŋ ŋini mbe eleŋgboŋ, efuli lempo
         bee mur nna nɛ efuli pɔso nɛ k bee chɛ to na e tɔr. Saŋɛ na so nɛ efuli anyɔ na kikɛ
         e mur.4 Ade be kaman nɛ Enyɛnpe Ebɔrɛ na kaŋɛ ma le: “Awɔr kama nɛ mbolpɔkpapo beeŋ wora maaŋ
         tiŋ n funti buluŋ nɛ e yige kusɔbɔya nɛ e pɛ na. Aloŋ koŋwule na nɛ shɛŋ maaŋ tiŋ
         n shin nɛ ma Enyɛnpetale Ebɔrɛ na, e yige kebaakuŋ Zayɔn be kebee na. 5 Kananɛ kabuibi bee firgi a kulti kumo be kesha a kuŋ kumo be bibi na nɛ ma Enyɛnpetale
         Ebɔrɛ na beeŋ kɔ ŋ kuŋ Jerusalɛm.”6 Kede be kaman nɛ Enyɛnpe Ebɔrɛ na naŋ kaŋɛ: “Menyi Israɛl be basa wora kulubi n da
         ma so nseŋ kini ma. Ama naniere, men bɛta m ba ma kutɔ! 7 Jemanɛ ko bee ba nɛ menyi kikɛ e ta agbir nɛ men ta shuwa nɛ gbiti n lɔŋɛ nseŋ bɔla
         amo so n wora alubi n da ma so na n lɛ. 8 Saŋɛ na so Asiriya be basa beeŋ mur kena to nɛ mannɛ dimɛdi be eleŋ e mur bumo. Baaŋ
         shile kena nɛ bumo doŋana e pɛ bumo be mbrantiɛfɔlbi ŋ ki anya. 9 Bumo be ewurgboŋ beeŋ lara keya n shile ŋkpal kufu so nɛ kufugboŋ e tɔr bumo be benapo
         be benimuana na so nɛ b shile ŋ ka bumo be kena to be etuuta n lɛ kaman.” Kusɔ nɛ
         Enyɛnpe Ebɔrɛ nɛ baa shuŋ mo Jerusalɛm to nɛ mbe edɛ bee chɔɔ esarga ndoŋ na kaŋɛ
         nna na.

Ewura nɛ e kɔ ketre lela be asheŋ321 Kachako bee ba nɛ ewura ko e ba ta kashenteŋji a ji kuwura nɛ efuli na be benimu malɛ
         e baa ji asheŋ nɛ amo be akpa so. 2 Ewura na nɛ benimuana na beeŋ baa du fanɛ kusɔ kuŋ afu nɛ kakpa nɛ esa beeŋ shile
         n ya ŋana bɔrɛfu so nna. Bumo alɛ beeŋ baa du fanɛ mbombi ashi kiyi to nɛ kefaltagboŋ
         nɛ k bee kuŋ epeŋi a sa kayul. 3 Baaŋ bugi anishi a wu nseŋ bugi asoe a nu basa be asheŋ tirso. 4 Bumo alɛ beeŋ baa kɔ kanyiti, nsaa pin asheŋ to nseŋ naa wora asheŋ nɛ b kaŋɛ fanɛ
         baaŋ baa wora na. 5 Ewura nɛ mbe benimuana maaŋ naŋ sa bewulpo bunyaŋ ŋko n sa basa jiga fanɛ beyu kemaŋkura
         be eyilikpa. 6 Bewulpo bee malga kawuli be mmalga nna nsaa kre asheŋ lubi be kewora be nia. Kusɔ
         kama nɛ baa wora ŋko a kaŋɛ la katege nna n sa Enyɛnpe Ebɔrɛ na. Bumo alɛ maa sa basa
         nɛ akoŋ kɔ ajibi ŋko basa nɛ achukoŋ kɔ nchu. 7 Esa nɛ e maa ji kashenteŋ la esa lubi nna nsaa wora asheŋ lubi nawule. E bee kre kebɔla
         efɛ so nna m mur betirpo nseŋ kuŋ bumo ekpa nɛ b sa maŋ nya kusɔ nɛ k daga bumo. 8 Ama esa nɛ ekama bee sa bunyaŋ bre bee ji kashenteŋ nna nsaa yil kusɔ nɛ k niŋi so
         a wora asheŋ.Jerusalɛm to be beche be kasogberge be asheŋ9 Menyi beche nɛ men wɔtɔ a maa wora shɛŋ nsaa ji kananɛ menyee sha fanɛ kusɔ ko ka
         maŋ tir menyi na, e kaŋ asoe n nu kusɔ nɛ mee kaŋɛ ere. 10 Ashere shɛŋ maŋ tir menyi naniere, ama ta a ba kafɛ a ba saŋɛ ere so kagbenejija damta
         beeŋ tɔr menyi so. Ŋkpal manɛ so, ndibi be asɔrso maaŋ sɔr nɛ b nya n wora yabra n
         sa menyi nɛ men baa nuu. 11 Men daa wɔtɔ nna fanɛ shɛŋ ka maŋ tir menyi, ama naniere men shin kufu e baa kɔ menyi
         nɛ men baa chicha! Men gbaŋ menyi be asɔbuuso n lɛ nseŋ ta keeli be asɔbuuso m buu.
         12 Men ta kagbenejija a ber ŋgbene so ŋkpal nsawule lela nɛ a bee wora adɔjibi nɛ ndibi
         sɔrso kikɛ nɛnɛ na ka mur, 13 nɛ ewi be yiri yiri kɔr ma basa be nsawule so so. Men baa shu anishichubi ŋkpal kagbenefuli
         nɛ k maŋ naa wɔ basa be elaŋ to ashi kadegboŋ nɛ kebaawɔtɔ daa nite nɛnɛ kumo to na
         so. 14 Basa beeŋ shile n lar ewurkpa ŋ ka kumo fuloŋ nɛ basa be elaŋ nɛ ebu lempoana nɛ a
         daa kuŋ basa na kikɛ e ki alambure a dese hale mbaanaayɔ. Kumo be kaman nɛ ndoŋ e
         ki ekurma be epelkpa nɛ mbolpɔ be ejikpa.15 Ama Ebɔrɛ kraa beeŋ naŋ sa anyi mbe kiyoyu. Nsawule pɔso na beeŋ naŋ ki nsawule lela
         nɛ a kɔ eleŋ nɛ adɔsawule e wora adɔjibi nɛnɛ ga. 16 Saŋɛ na basa beeŋ baa kɔ kashenteŋji nsaa wora asheŋ nɛ a niŋi nsaa ji asheŋ nɛ amo
         be ekpa so ashi kasawule na be kaplɛkama. 17 Ŋkpal ekama ka beeŋ baa wora kusɔ nɛ k daga so, kayurwushi beeŋ ba nɛ kufu maaŋ naa
         kɔ esa kama mbaanaayɔ. 18-19 Hale nɛ bɔrɛ ba nɛ abɔrɛjembubi tɔr kupo to be ndibi so nɛ basa be kananɛ baa puchi
         bumo be ndegboŋana so duga so gba, Ebɔrɛ be basa bre maaŋ baa wɔ kafɔŋ to. Kayurwushi
         beeŋ baa wɔ bumo be elaŋana to nɛ b maaŋ naa ŋana kufu. 20 Ekama be kagbene beeŋ fuli mo ŋkpal bɔrɛchu damta nɛ adɔjibi beeŋ nya n wora nɛnɛ,
         nɛ ekurma nɛ ana malɛ gba e nya afitiri lela a ji nsaa nite yila yila so na so.

Kekule n fin kechɛto be asheŋ331 Asheŋ maaŋ nyalɛ n sa an doŋana! B suge anyi be asɔ nseŋ naŋ debɔr anyi, ama esa kama
         maŋ naŋ suge bumo ere be asɔ ŋko debɔr bumo. Bumo be kasuge nɛ kedebɔr be jemanɛ beeŋ
         fo ekar nɛ beko malɛ e suge bumo be asɔ nseŋ debɔr bumo.2 Jande, Enyɛnpe Ebɔrɛ, wu anyi kuwɔr. Fo nɛ an ta anyi be tama n deŋi so. Baa kuŋ anyi
         karechɛ kama nsaa mɔlga anyi ashi etɔrɔ to. 3 Enyɛnpe Ebɔrɛ, nɛ fo baa kɔ a sa anyi, efuli pɔtɛana be basa beeŋ nu kena be asheŋ
         nseŋ shile. 4 Saŋɛ na so anyeeŋ mel abar so fanɛ elotɔr n fuu bumo be asɔ n shile.5 Enyɛnpe Ebɔrɛ na e chɔ esa kikɛ nsaa ji kuwura kusɔ kama so. E beeŋ shin nɛ kashenteŋji
         nɛ asheŋ niŋiso be kebaawora e bɔlɔ Jerusalɛm to. 6 Mo nɛ anyee fute a yige so, ŋkpal e kaa bee mɔlga mbe basa jemanɛ kikɛ nsaa sa bumo
         kanyiasheŋ nɛ kashennyi damta so. Kebaaŋana Enyɛnpe Ebɔrɛ nsaa nu a sa mo nɛ baaŋ
         baa sha kewora ga a chɔ kusɔ kikɛ.7 Benapo nɛ b kɔ kenyɛn bee kɔ a fin kechɛto ashi kadegboŋ na be agbembi so nna. Anyi
         be mbɔ daa tama kayurwushi nna, ama kushu nɛ b ta m ba epe. 8 Esa kikɛ daa maŋ naa yɔ enite to nɛ ekpaana na kikɛ dese fuloŋ. Basa maŋ naa wora
         a bɔlɔ kɔnɔkoŋwule be ŋkre so. Bumo alɛ maaŋ naa sa esa kama nɛ e bee bɛ mbe nnɔ naseso
         so bunyaŋ. 9 Nsawule kikɛ wɔl a dese jiga. Lebanɔn be kupo na wɔl ŋ gbaŋgbaŋ afantaŋ nɛ Sharɔn
         be ketaŋɛ lela na ki fanɛ keshishɛrsawule. Ndibi nɛ a wɔ Bashan nɛ kebee nɛ baa tre
         Kamɛl na so gbaŋgbaŋ amo be afantaŋ.Enyɛnpe Ebɔrɛ na ka fiɛ mo doŋana so be asheŋ10 Ndoŋ nna nɛ Enyɛnpe Ebɔrɛ na kaŋɛ efuli pɔtɛana na le: “Naniere meeŋ wora kusɔ ko
         ŋ ŋini ma eleŋgboŋ. 11 Menyee kaa kre ŋkre fuloŋ nɛ kusɔ kama nɛ menyee wora bee to jiga. Ma kɔnɔ to be afu
         du fanɛ edɛ nɛ k beeŋ mur menyi nna. 12 Menyeeŋ chɔɔ ŋ ki nsunɔ fanɛ afitiri wɔlso ka ji edɛ na. 13 Bekama nɛ b wɔ kufɔ ŋko n taga to, beeŋ nu kusɔ nɛ n wora nseŋ shuli so fanɛ ma eleŋgboŋ
         bee shuŋ kashenteŋto.”14 Kufugboŋ beeŋ tɔr Jerusalɛm be basa lubi nɛ b maa ŋana Ebɔrɛ na so nɛ b baa chicha.
         B yɛ: “Ebɔrɛ be demuji du fanɛ edɛ nɛ k bee chɔ a maa duŋ nna. Anyi to be beko beeŋ
         tiŋ n luri edɛ ere to n lar nɛ anyi maaŋ wu a?” 15 Nɛ menyee kaŋɛ nsaa wora kusɔ nɛ k daga bre, menyeeŋ ji n lar Ebɔrɛ be demuji to.
         Amoso men sa maŋ ta eleŋ nɛ men kɔ na a puni betirpo. Menyi alɛ e sa maa sɔ brɔbu.
         Men sa maa tu basa nɛ baa kre basa be kamɔ ŋko a wora asheŋ alubi na a wora asheŋ.
         16 Aloŋ e naaŋ shin nɛ men nya menyi be amu, nsaa du fanɛ basa nɛ b wɔ ebu lempo jeŋgreŋ
         nɛ k bee kuŋ basa na to. Menyi alɛ beeŋ naa nya a ji nsaa nuu yila yila so jemanɛ
         kikɛ.Echefoso be kemaŋkura be asheŋ17 Ade kikɛ be kaman, menyeeŋ naŋ wu ewura ko ka bee ji kuwura kemaŋkuraso ashi kasawule
         nɛ k dese n sɔ kaplɛkama a yɔ na so. 18 Saŋɛ na so nɛ men bishi menyi be amu le: “Nnɛ nɛ ekrachi nɛ b daa ta kufu a da anyi
         nsaa tintiŋ anyi nɛ anyee ka elampo damta na wɔ?” 19 Menyi alɛ maaŋ naaŋ wu befɔ nɛ baa wu bumo be amu a fɛ fanɛ b shi ga nsaa gbar ŋgbar
         nɛ menyi maa nu na kenishiso kikɛ. 20 Men to anishi ŋ keni Zayɔn be kebee nɛ anyee ji anyi be nchɛgboŋ kumo so na. Menyeeŋ
         wu fanɛ Jerusalɛm la kakpa nɛ anyi beeŋ tiŋ n nya anyi be amu a wɔtɔ nna. K du fanɛ
         wajɛbu nɛ k yil a maa gbuŋgbuŋ nna. Kumo be ayir maa tia nɛ kumo be efɔlana malɛ gba
         maa tuge to kikɛ. 21 Enyɛnpe Ebɔrɛ na beeŋ lara mbe kemaŋkura ŋ ŋini anyi nɛ an chena m mata elɔr nɛ a
         wɔ nchiŋ nɛ mbombi nɛ e wɔ mpar na. Ama an doŋana be nchu so be ekuloŋgboŋ maaŋ nite
         nchuana na so. 22 Enyɛnpe Ebɔrɛ na e la anyi be demujipo nɛ esa nɛ e bee ji kuwura anyi so. Mo e la
         anyi be ewura nɛ e bee kuŋ anyi nɛ an nya anyi be amu a wɔtɔ. 23 Ama asɔ nɛ efuli pɔtɛana ta n chɛ bumo be nchu so be ekuloŋgboŋ so na maŋ chɛ nɛnɛ
         a kɔ eleŋ; Ewajɛ nɛ b ta n chɛ ekuloŋgboŋ na so nɛ afu e baa ber amo a nite nchu so
         na maŋ parga to. Anyeeŋ suge bedoŋ be benapo be asɔ damta, hale nɛ ebobi gba e nya
         asɔ n sɔ bumo kutɔ. 24 Enyɛnpe Ebɔrɛ na beeŋ ta menyi be alubi m paŋ menyi, nɛ esa kama nɛ e wɔ anyi be kasawule
         so maaŋ naŋ fubel ŋ kaŋɛ le: “Mee lɔ nna!”

Ebɔrɛ ka beeŋ gberge mo doŋana kusoe be asheŋ341 Menyi efuli kama so be basa e ba abar so nseŋ nu nfe! Durnya kikɛ nɛ kusɔ kama nɛ
         k wɔ kumo to e ba nfe m ba nu. 2 Eyɛnpe Ebɔrɛ na nya agbo n wɔtɔ efuli pɔtɛana na nɛ amo be benapo kikɛ. Mo alɛ yili
         kumo fanɛ bumo kikɛ beeŋ mur. 3 Baaŋ wu n dese m bɛa a dufɛ nɛ bumo be ŋklaŋ malɛ e shile abee so ŋ gbelge to fanɛ
         nchu na. 4 Epeŋi nɛ kufɔl nɛ achɛkpabi kikɛ beeŋ foe basa be anishi so nɛ b bɔɔ awɔlpa fanɛ kelaŋ
         na. Kusɔ kama nɛ k wɔ awɔlpa so beeŋ tɔr to fanɛ afantaŋ ŋko asɔrso ka bolo kedibi
         so n chuge n tɔr to na.5 Enyɛnpe Ebɔrɛ na kaŋ ta mbe tokobi n wora awɔlpa so be asɔ kusɔ nɛ e bee sha n loge,
         k beeŋ gbelge efuli nɛ baa tre Edɔm na be basa nɛ Enyɛnpe Ebɔrɛ na yili kumo fanɛ
         baaŋ mur na so. 6 Bumo be ŋklaŋ beeŋ gbiti Enyɛnpe Ebɔrɛ na be tokobi na fanɛ kananɛ mbolpɔ fɔlbi nɛ
         mboe nɛ b ta n lara esarga be ŋklaŋ bee gbiti nsaŋɛbi na. Ŋkpal manɛ so, Enyɛnpe Ebɔrɛ
         na beeŋ mɔ basa damta n ta bumo n lara sarga ashi kadegboŋ nɛ baa tre Bozra na nɛ
         Edɔm be efuli so be kaplɛkama. 7 Basa na beeŋ wu n tɔr fanɛ egbolufɛlso nɛ egbolufɔlbi, nɛ bumo be ŋklaŋ e pere kasawule
         so nɛ nfɔ e sɔ kaplɛkama. 8 Le be jemanɛ ere nɛ Enyɛnpe Ebɔrɛ na beeŋ kɔ n suge Zayɔn nseŋ sɔ kumo be basa be
         kɔnɔ ŋ kɔ bumo doŋana.9 Mbombi nɛ a wɔ Edɔm be efuli so beeŋ kilgi ŋ ki fanɛ kootal nɛ eshishɛr na malɛ e
         ki fanɛ jɛrbi. Efuli na kikɛ beeŋ suse so fanɛ kootal ka bee chɔɔ edɛ to na. 10 K beeŋ baa chɔɔ kapa nɛ kanyɛ nna, nɛ edishi malɛ e baa lar kumo to hale mbaanaayɔ.
         Edɔm beeŋ ki keshishɛrsawule a dese nfɛ damta nɛ esa maaŋ naŋ bɔla kumo to n choŋ
         kikɛ. 11 Egbuŋgbula nɛ kupuŋ to be asɔbɔya be yiri yiri e naaŋ sɔ kasawule na kikɛ so a wɔtɔ.
         Enyɛnpe Ebɔrɛ na beeŋ shin nɛ k naaŋ ki kasawule fuloŋ n dese fanɛ kananɛ k daa du
         kasɔto be jemanɛ so na. 12 Ewura maaŋ naa wɔtɔ a keni Edɔm be efuli na so. Bejuŋkparpoana gba maaŋ naa wɔtɔ a
         juŋkpar kumo be basa. 13 Ewi nɛ egɔnnyaŋɛ e naaŋ kɔr bumo be ewurkpaana nɛ nde nɛ b pɔr egbal ŋ kulti amo na
         kikɛ to. Saŋɛ na so ejiŋkaamu nɛ egbuŋgbula be yiri yiri beeŋ ba kaa wɔ amo to. 14 Kupuŋ to be asɔbɔya lubi fanɛ ekarmɛ nɛ ekuntuŋ beeŋ ba kaa nite a kulti kumo nɛ ayoyu
         lubiana e baa shu a tre abar ndoŋ. Kanyɛso be asɔ lubi beeŋ ta ndoŋ ŋ ki bumo be ewushikpa.
         15 Egbuŋgbula beeŋ tɔ asha nseŋ to afule m bure, hale m bela bumo be bibi nɛ a daŋ ashi
         ndoŋ. Loŋ be jemanɛ na nɛ ejita e gama abar so a firgi a kulti ndoŋ.16 To, keni Enyɛnpe Ebɔrɛ na be asɔ keniso be kawɔl na to ŋ kraŋ kusɔ nɛ k bee kaŋɛ.
         K yɛ: “Enyɛnpe Ebɔrɛ na e bɔla mbe Kiyoyu be eleŋgboŋ so m bar mbe asɔ toso abar so.
         Amo be kukoŋwule kama maŋ foe.” 17 Enyɛnpe Ebɔrɛ na beeŋ barga kasawule na to n sa bumo nseŋ sa ekama mbe kachige nɛ
         b baa wɔ ndoŋ nfɛ damta. Saŋɛ na so kasawule na beeŋ baa la bumo peya mbaanaayɔ.

Kecheembiya be ekpa be asheŋ351 Kiyi be kagbene beeŋ fuli kumo,nɛ ndibi be atoto e purge ashi kasawule nɛ k dese jiga so.2 Kiyi beeŋ purge kaplɛkamanseŋ boŋ kagbenefuli be nshɛ.K beeŋ baa walɛ fanɛ Lebanɔn be abeensaa kɔ eleŋ fanɛ kebee nɛ baa tre Kamɛl na,ŋko ketaŋɛ nɛ baa tre Sharɔn na be adɔsawule.Kumo be kaman nɛ ekama e wuEnyɛnpe Ebɔrɛ na be kemaŋkura,nɛ mbe keshi nɛ eleŋgboŋ.3-4 Kubɔya nɛ k wɔtɔ n sa bekamanɛ b maŋ kɔ eleŋ nsaa chicha na nde;bumo e la basa nɛ baa fɔŋ na:“Men nya kenyɛn nsaa maa ŋana kufu.Menyi be Ebɔrɛ bee banɛ e ba gberge men doŋana kusoe.Ebɔrɛ beeŋ sɔ menyi be kɔnɔŋ kɔ n m mɔlga menyi.”5 Etanpo beeŋ naŋ nya anishi a wu,nɛ ekpawu e nya asoe a nu.6 Ebobi beeŋ nya aya a tɛ to a cha,nɛ eneemu a nya nnɔ a boŋ to kagbenefulisoMbombi beeŋ fara a shile kiyi to;7 nɛ shishɛrpumpuŋ tushiso e ki apa,nɛ nsawule nɛ a wɔl a dese kikɛe nya abuye amo so.Kakpa nɛ ejiŋkaamu daa wɔ na,beeŋ ki kakpa nɛ agasanɛ achufitiri bee kɔr.8 Kegbembi lela beeŋ ba dese ndoŋ,nɛ b baa tre kumo“Kecheembiya be ekpa.”K beeŋ baa la Ebɔrɛ be basa be ekpa.Esa nɛ e maa shuŋ Ebɔrɛmaaŋ nite kumo so.Bewulpo gba maaŋ niteloŋ be kegbembi na so.9 Ebuluŋ maaŋ baa wɔ ekpa na so,asɔbɔya nɛ a bee keta kufumaaŋ mata ekpa na gba.Basa nɛ Enyɛnpe Ebɔrɛ nakɔ n suge nae naaŋ bɔla ekpa na so n yɔ epe.10 Baaŋ ta kagbenefuli nɛ nshɛn wora awɔrn ya luri Jerusalɛm to.Bumo alɛ be ŋgbenebeeŋ fuli bumo mbaanaayɔ;ŋkpal manɛ so,kagbenejija nɛ kafɔŋmaaŋ naa wɔtɔ.

Asiriyaebi ka bee funti Jerusalɛmebi be asheŋ(2 Bewura 18:13-27; 2 Kronikɛls 32:1-19)361 Ewura Hɛzekaya ka bee ji Juda be efuli so be kuwura be kafɛ kuduanasopo to nɛ Sennakerɛb
         nɛ e la Asiriya be efuli so be ewurgboŋ na ba kɔ Juda be ndegboŋ nɛ b pɔr ŋ kulti
         na n suge amo be galeŋga. 2 Ndoŋ nna nɛ Asiriya be ewura na kaŋɛ mbe benapo be ejuŋkparpo fanɛ e lar kadegboŋ
         nɛ baa tre Lackish na nseŋ keta benapo damta n yɔ Jerusalɛm to.Benapo be ejuŋkparpo na daŋ ya yili ekpa nɛ k mata ewajɛluepoana be eshuŋkpa nɛ k
         dese ŋ kra nchu be kubɔr nɛ b kur nɛ nchu bee shi Esoso be Kepa na to a bɔla kumo
         to na nna. 3 Ndoŋ nna nɛ Juda be benimu asa ko lar n ya shɛr mo to. Bumo e daa la Eliakim nɛ e
         la Hilkiya pibinyɛn nseŋ daa la esa nɛ e bɛ ewura so na, nɛ Shɛbna nɛ e la ewura be
         esibɛpo na, nɛ Jowa nɛ e la Asaf pibinyɛn nseŋ daa la esa nɛ e bee keni ewurkpa be
         asheŋ nɛ b sibɛ n nase so na. 4 Ndoŋ nna nɛ Asiriya be benapo be ejuŋkparpo na kaŋɛ bumo fanɛ Asiriya be ewurgboŋ
         bee sha nna nɛ e pin kusɔ nɛ k shin nɛ ewura Hɛzekaya kɔ kenyɛn nseŋ yirda mbe kumu
         loŋ. 5 E bee fɛ fanɛ e beeŋ tiŋ n yili kɔnɔ to be mmalga nawule so ŋ kre kena nseŋ tiŋ ŋ
         kɔ m pɔɔ so a? Naniere e ka lar Asiriya be ewura kaman ere, wanɛ e naaŋ chɛ mo to?
         6 E bee ta mbe kumu a to Ijipt be efuli nɛ kumo be ewura so nna, ŋko? Nɛ loŋ bre nna,
         k du fanɛ e ka bee yirgi kedibi buso nɛ k beeŋ tiŋ n da mbe enɔ be epun to m bɔl so
         nna. Kananɛ Ijipt be ewura, Fɛɛro, du n sa esa kama nɛ e ta mbe kumu n lɛ mo so nna
         na.7 Kumo be kaman nɛ Asiriya be benapo be ejuŋkparpo na naŋ kaŋɛ: “Menyee sha kekaŋɛ ma
         fanɛ Enyɛnpe menyi be Ebɔrɛ na nawule nɛ men ta menyi be amu a to so a? Mannɛ Enyɛnpe
         Ebɔrɛ na be ebɔrɛsure nɛ mboŋ nɛ baa shuŋ mo na nɛ Hɛzekaya kaŋɛ fanɛ b mur nseŋ ka
         kakpa koŋwule n sa basa nɛ b wɔ Juda be efuli so nɛ Jerusalɛm to nɛ b baa shuŋ Ebɔrɛ
         ndoŋ nawule na a? 8 To, meeŋ yili Asiriya be ewura be aya to nna nɛ ma nɛ menyi e ji n yili. Nɛ menyeeŋ
         tiŋ n nya egbaŋɛ be bediipo, ma alɛ beeŋ sa menyi egbaŋɛ ŋgboŋ anyɔ. 9 Menyi maaŋ tiŋ n tu Asiriya be efuli so be enapo nɛ e maŋ kɔ eyilikpagboŋ gba ŋ kɔ,
         ama menyee tama fanɛ Ijiptebi beeŋ sa menyi egbaŋɛturko nɛ egbaŋɛ diipoana nɛ b ba
         chɛ menyi to ŋ kɔ a? 10 Men baa nyi fanɛ Enyɛnpe Ebɔrɛ na e kaŋɛ ma fanɛ m ba kɔ m mur menyi be efuli na.
         Mo alɛ e chɛ ma to.”11 Ndoŋ nna nɛ Eliakim nɛ Shɛbna nɛ Jowa kaŋɛ benapo be ejuŋkparpo na le: “Jande, ta
         Aramaik be ŋgbar to a malga anyi kutɔ. Amo nɛ anyee nu. Sa maa gbar Hibruw be ŋgbar
         to, ŋkpal manɛ so, basa nɛ b wɔ egbalana ere so kikɛ bee nu kusɔ nɛ anyee malga nna
         na.”12 Nɛ Asiriya be benapo be ejuŋkparpo na malɛ kaŋɛ le: “Menyee tama fanɛ menyi nɛ ewura
         na nawule nɛ anyi be ewurgboŋ shuŋi ma fanɛ m ba malga n sa a? Mannɛ loŋ nna, basa
         nɛ b chena egbalana na so na gba nɛ mee malga a sa. K maaŋ chɛr bumo alɛ gba beeŋ
         ji bumo gbagba be ejɔŋɛ nseŋ nuu bumo be ebɔnfɔl, fanɛ kananɛ menyi benimuana beeŋ
         wora na.”13 Kumo be kaman nɛ e ponte awɔrso ŋ kaŋɛ le Hibruw be gbar to, saŋɛ na so, ekama nɛ
         e wɔ ndoŋ beeŋ nu: “Men nu kusɔ nɛ Asiriya be ewurgboŋ bee kaŋɛ menyi. 14 E yɛ, men sa maŋ shin nɛ ewura Hɛzekaya e fule menyi. E maaŋ tiŋ m mɔlga menyi ashi
         anyi be enɔ to. 15 E kaŋ kaŋɛ menyi fanɛ Enyɛnpe Ebɔrɛ na beeŋ kɔ m mɔlga menyi ashi Asiriya be ewurgboŋ
         be enɔ to, men sa maŋ yirda kusɔ nɛ e kaŋɛ na. 16 Men sa maŋ nu n sa ewura Hɛzekaya! Men nu n sa ma ewurgboŋ na. Menyi alɛ e ta menyi
         be amu n sa mo. E beeŋ shin nɛ men baa kraa kɔ menyi be waindibi be adɔana nɛ efigi
         be ndibi be asɔrso a ji nsaa nu menyi be atirbu to be nchu 17 n ya fo fanɛ ewurgboŋ na ka beeŋ lɔŋɛ menyi n chena efuli nɛ k du fanɛ men gbagba
         be efuli ere so. Ndoŋ la kakpa nɛ ewaindibi wɔtɔ nna nɛ men baa ta a wora eyabra a
         nuu, nɛ ayu malɛ gba wɔtɔ nɛ men baa ta a wora ebodobodo a we. 18 Men sa maŋ shin nɛ ewura Hɛzekaya e fule menyi nɛ men baa fɛ fanɛ Enyɛnpe Ebɔrɛ na
         beeŋ kɔ n suge menyi. Efuli ko be agbirana daŋ tiŋ m mɔlga amo be basa ashi Asiriya
         be ewurgboŋ na be enɔ to a? 19 Nnɛ nɛ basa nɛ b daa wɔ ndegboŋ nɛ baa tre Hamaf nɛ Appad nɛ Sefavaim na be agbirana
         naa wɔ naniere? Samɛria be efuli so be agbirana daa maŋ tiŋ ŋ kuŋ kasawule na ashi
         Asiriya be benapo be enɔ to. 20 Agbirana na be kekama daŋ maŋ tiŋ ŋ kuŋ kumo be basa ashi Asiriya be ewura be enɔ
         to. Nɛ manɛ so nɛ menyi ere bee fɛ fanɛ Enyɛnpe Ebɔrɛ na beeŋ tiŋ m mɔlga Jerusalɛm
         bre ashi mbe enɔ to?”21 Ŋkpal Ewura Hɛzekaya ka daŋ kaŋɛ bumo fanɛ b sa maŋ kaŋ kaŋɛ shɛŋ na so, basa na daŋ
         maŋ tuge shɛŋ. 22 Kumo be kaman nɛ Eliakim nɛ Shɛbna nɛ Jowa ta kagbenejija ŋ kpɛa bumo be asɔbuuso
         to nseŋ ya bɔ kusɔ nɛ Asiriya be benapo be ejuŋkparpo kaŋɛ na be kubɔya n sa ewura
         Hɛzekaya.

Ewura Hɛzekaya ka fin Aizaaya be kasotoji be asheŋ(2 Bewura 19:1-7)371 Ewura Hɛzekaya ka nu kubɔya nɛ Asiriya be benapo be ejuŋkparpo kaŋɛ na, nɛ mbe kagbene
         jija mo ga nɛ e kpɛa mbe asɔbuuso to nseŋ ta keeli be asɔbuuso m buu n yɔ Enyɛnpe
         Ebɔrɛ na be bɔrɛlambu to. 2 Kumo be kaman nɛ e shuŋi Eliakim nɛ e bee keni ewura be laŋ so na nɛ Shɛbna nɛ e la
         ewura be esibɛpo nɛ bɔrɛmatapo nimusoana na ma, anebi Aizaaya kutɔ. Bumo alɛ gba daŋ
         buu keeli be asɔbuuso nna m ba. 3 Kubɔya nɛ ewura Hɛzekaya ta n shuŋi bumo nɛ b ba sa ma nde: “Kabre la awurfoŋ be kachɛ
         nna n sa anyi, ŋkpal loŋ so an wɔ kasogberge nɛ ŋaba to nna. An du fanɛ eche nɛ e
         bee kurge a gben nsaa maŋ naa kɔ eleŋ nɛ e kaŋto ŋ kurge nna. 4 Asiriya be ewurgboŋ shuŋi mbe benapo be ejuŋkparpo nna nɛ e ba tege Ebɔrɛ nɛ e bee
         sa ŋkpa na. Enyɛnpe fo Ebɔrɛ na e naaŋ nu katege ere kikɛ nseŋ gberge basa nɛ baa
         tege mo na kusoe. Amoso kule Ebɔrɛ n sa anyi be basa nɛ b kraa wɔ ŋkpa to na.”5 Ewura Hɛzekaya be benimu nɛ e shuŋi na ka kaŋɛ ma kubɔya na, 6 nɛ ŋ kaŋɛ bumo le: “Enyɛnpe Ebɔrɛ na kaŋɛ fanɛ men sa maa lɔ kufu ŋkpal kusɔ nɛ Asiriyaebi
         na kaŋɛ na so, fanɛ mo ere Ebɔrɛ na maaŋ tiŋ m mɔlga menyi na. 7 Asiriya be ewurgboŋ na beeŋ nu b yɛ b yɛ be kubɔya ko, nɛ k shin nɛ e bɛta n yɔ mo
         gbagba be efuli so nɛ b ya mɔ mo ndoŋ.”Asiriyaebi ka naŋ ta kafunti be kubɔya n shuŋi n ya sa Judaebi na be asheŋ(2 Bewura 19:8-19)8 Asiriya be benapo be ejuŋkparpo na ka nu fanɛ bumo be ewurgboŋ lar Lakish be kadegboŋ
         to n ya kaa kɔ Libna be kadegboŋ nɛ k mata ndoŋ na kena, nɛ e yɔ ndoŋ nɛ e ya bishi
         mo kusɔ nɛ e beeŋ wora.9 Loŋ be jemanɛ na gbagba nɛ Asiriya be ewurgboŋ, Sennakerɛb, nu fanɛ Itiopia be ewura,
         Tɛhaka wɔ ekpa to a ba nɛ e ba kɔ mo kena. Ndoŋ nna nɛ ewurgboŋ Sennakerɛb shuŋi mbɔ
         fanɛ b ta kawɔlbi ko n ya sa Juda be ewura, Hɛzekaya. 10 Kusɔ nɛ e kaŋɛ kawɔlbi na to nde: “Sa maŋ ta fo yirda n wɔtɔ fo Ebɔrɛ na to ŋko n
         shin nɛ mbe kekaŋɛ fanɛ Asiriya be ewura maaŋ tiŋ ŋ kɔ n sɔ Jerusalɛm na e fule fo.
         11 Fo nu kananɛ anyi Asiriya be bewura mur efuli pɔtɛana ko cheche be asheŋ. Nɛ manɛ
         so nɛ fee fɛ fanɛ shɛŋ shɛŋ maaŋ tiŋ n wora fo ere? 12 N nananyɛnana e daŋ mur ndegboŋ nɛ baa tre Gozan nɛ Haran nɛ Rezef, nseŋ mɔ Bɛtaden
         be basa nɛ b daa wɔ Tɛlassa na gba. Bumo be agbirana daŋ maŋ tiŋ m mɔlga bumo. 13 Bewura nɛ b daa wɔ ndegboŋ nɛ baa tre Hamaf nɛ Apad nɛ Sefavaim nɛ Hena nɛ Iwa na
         kikɛ maŋ naa wɔtɔ. Bumo kikɛ mur!”14 Ewura Hɛzekaya ka sɔ kawɔlbi na ashi mbɔ na kutɔ nɛ e kraŋ kumo nseŋ ta kumo n yɔ
         bɔrɛlambu na to n ya bugi kumo to n nase Enyɛnpe Ebɔrɛ na be anishito. 15 Kumo be kaman nɛ e kule Ebɔrɛ ŋ kaŋɛ le: 16 “Enyɛnpetale Israɛl be Ebɔrɛ, fo e chena fo kuwurputi so awɔlto nɛ emalaika nɛ baa
         tre chɛrubim na wɔ fo aya ase. Fo nawule e la Ebɔrɛ. Fo e to esoso nɛ kasawule nsaa
         ji kuwura durnya be kuwurjiana kikɛ so. 17 Keni kananɛ Asiriya be ewura, Sennakerɛb bee tege fo Ebɔrɛ nɛ fee sa ŋkpa na loŋ.
         18 Enyɛnpe Ebɔrɛ, kashenteŋ nna fanɛ Asiriya be bewuraana mur efuli damtaana nseŋ shin
         nɛ amo be nsawule dese fuloŋ. 19 Bumo alɛ daŋ naŋ chɔɔ efuliana na be agbirana nɛ b ta ndibi nɛ ajembu n lɔŋɛ a shuŋ
         nna. 20 Ama fo ere la Enyɛnpe, anyi be Ebɔrɛ nna! Anyee kule fo nna nɛ fo mɔlga anyi ashi
         Asiriya be ewura be enɔ to, saŋɛ na so, ekama nɛ e wɔ durnya to be efuli kama so,
         beeŋ pin fanɛ fo nawule e la Ebɔrɛ.”Kubɔya nɛ Aizaaya ta n shoŋi Ewura Hɛzekaya na be asheŋ(2 Bewura 19:20-37)21 Ndoŋ nna nɛ ma anebi Aizaaya ta kubɔya ere n shuŋi n ya sa ewura Hɛzekaya a kaŋɛ mo
         kusɔ 22 nɛ Enyɛnpe Ebɔrɛ na malga a laŋɛ mbe kabɔrɛkule na be kaplɛa so. E yɛ: “Sennakerɛb,
         Jerusalɛm be basa bee mushe fo nna nsaa fɛl fo a keni fo jiga. 23 Wanɛ nɛ fo daa fɛ fanɛ fee tege nsaa wora eyurto na? Ma, Israɛl be Ebɔrɛ cheembi na
         nɛ fo daa maa sa bunyaŋ na. 24 Fo daŋ shuŋi fo mbɔ nna nɛ b ba kaa puchi menyi ka daŋ ta menyi be egbaŋɛturko n dii
         n yɔ Lebanɔn be kebee be awɔlto n ya kɔ m pɔɔ so ashi ma Enyɛnpe Ebɔrɛ na be anishito.
         Men daa puchi fanɛ men daŋ tiŋ ŋ ku sida be ndibi tenteŋ nɛ seprɛs be ndibi lelaana
         n lɛ nna ashi kebee na so hale n ya fo kupo na be nferinto. 25 Fo daŋ puchi fanɛ men daŋ kur atirbu ashi efuli pɔtɛana so nseŋ nuu amo to be nchu.
         Kumo be kaman menyi be benapo be aya gba chichi Lɔrgboŋ nɛ baa tre Nail na gba so
         nɛ k wɔlto.26 Menyi maŋ pin to fanɛ ma, Enyɛnpe Ebɔrɛ na e kre kumo loŋ dra na kikɛ nɛ naniere k
         wora m bɔlɔ so na. Ma e sa menyi eleŋ nɛ men tiŋ n shin nɛ ndegboŋ lempoana ki alambure
         na. 27 Basa nɛ b daa wɔ ndegboŋ na to daŋ maŋ naa kɔ eleŋ nna, ŋkpal kufu ka daŋ pɛ bumo
         nɛ eburma tɔr bumo so so. B daa du fanɛ kudɔ to be afitiri nna ŋko afitiri popɔrbi
         nɛ e kɔr ebu be esoso nɛ epeŋilarkpa be afu tushi so ber amo so nɛ e wu nna.28 Ama ma ere nyi kusɔ kama a laŋɛ fo kaplɛa so. N nyi kusɔ nɛ fee wora nɛ kakpa nɛ fee
         yɔ kikɛ. Ma alɛ naa nyi kananɛ fee nya agbo ga a wora ma. 29 N wu fo kamoowu nɛ agbogboŋ na kikɛ. Naniere meeŋ ta dariwa n wɔtɔ fo kamuna to nseŋ
         ta kebarga n wɔtɔ fo kɔnɔ to. Kumo be kaman nɛ n ta fo m bɔla ekpa nɛ fo bɔla so m
         ba na m bɛta n yɔ kakpa nɛ fo shi m ba.”30 Ade kikɛ be kaman nɛ anebi Aizaaya kaŋɛ ewura Hɛzekaya le: “Kusɔ nɛ k beeŋ wora be
         tɔɔnɛ nde. Kafɛ ere nɛ kafɛ a ba kikɛ menyi maaŋ dɔ n duu shɛŋ ama menyi alɛ beeŋ
         nya akɔrbua n teŋi n ji. Ama kafɛ nɛ k bɛ so kesasopo na bre, menyeeŋ dɔ n duu ayu
         n teŋi nseŋ duu ndibi sɔrso n nya amo be asɔrso n chuge n ji. 31 Basa nɛ baaŋ ji efute ashi Juda be efuli so na beeŋ purge fanɛ aduuso nɛ amo be achin
         yɔ kasawule to nɛ e wora nɛnɛ na. 32 Basa ko beeŋ ji efute ashi Jerusalɛm to nɛ Zayɔn be kebee so, ŋkpal manɛ so, Enyɛnpetale
         Ebɔrɛ na gbagba e naŋ shin nɛ loŋ e wora.33 Kusɔ nɛ Enyɛnpe Ebɔrɛ na kaŋɛ a laŋɛ Asiriya be ewurgboŋ na be kaplɛa so nde. E yɛ:
         ‘Asiriya be ewurgboŋ maaŋ nya n luri kadegboŋ na to ŋko n to ketanyembi koŋwule gba
         ashi kumo to. Mbe benapo nɛ b keta abɛlso be asɔ kuŋamuso a kuŋ bumo be amu maaŋ taga
         kadegboŋ na to. Bumo alɛ maaŋ nya n dɔ ashigboŋ ŋ kulti kumo kikɛ n wɔtɔ m bɔla amo
         so n dii n luri kumo to. 34 Ekpa nɛ e bɔla so m ba na nɛ e beeŋ naŋ bɔla so n yɔ nɛ e maŋ nya n luri kadegboŋ
         na to. Ma, Enyɛnpe Ebɔrɛ na e kaŋɛ na. 35 Meeŋ kuŋ kadegboŋ na ŋkpal ŋ gbagba be kemaŋkura nɛ kɔnɔ nɛ n nase n sa ma kayɛrbi
         Deevid nɛ e daa la ewura ashi Jerusalɛm to jemanɛ ko na so.’ ”Ewurgboŋ Sennakerɛb be luwu be asheŋ(2 Bewura 19:35-37)36 Ade kikɛ be kaman nɛ Enyɛnpe Ebɔrɛ na shin nɛ mbe malaika yɔ Asiriya be basa be keeyi
         to n ya mɔ benapo ŋgboŋ kalfa nɛ aduburwa nɛ anu. Kare ka chɛ kachipurdidi, nɛ bumo
         kikɛ wu a dese! 37 Ndoŋ nna nɛ Asiriya be ewurgboŋ, Sennakerɛb bɛta n yɔ mbe ewurkpa ashi Asiriya be
         efuli so be kadegboŋ nɛ baa tre Ninɛve na. 38 Kachako e ka yɔ mbe kegbir be lambu to n ya kaa shuŋ mbe kegbir nɛ baa tre Nishrɔk
         na, nɛ mbe mbinyɛnsobi anyɔ nɛ baa tre bumo Adremalɛk nɛ Shareza na ta bumo be etokobi
         m mɔ mo ndoŋ. Kumo be kaman nɛ b shile n yɔ Ararat be kasawule so nɛ mo pibinyɛn nɛ
         baa tre Essahaddɔn na sɔ mo so ŋ ki ewura.

Ewura Hɛzekaya ka lɔ nseŋ naŋ nya alenfia be asheŋ(2 Bewura 20:1-11; 2 Kronikɛls 32:24-26)381 Le be jemanɛ ere nɛ kulɔ ko pɛ ewura Hɛzekaya nɛ a daŋ ka gbrɛ nɛ e wu. Ndoŋ nna nɛ
         anebi Aizaaya nɛ e la Amɔz pibinyɛn na yɔ nɛ e ya bɔ mo so nseŋ kaŋɛ mo le: “Enyɛnpe
         Ebɔrɛ yɛ fo bela ase n lɔŋɛ fo kusɔ kama n yili nɛnɛ, ŋkpal manɛ so, fo maaŋ naŋ nya
         alenfia. Bela ase a jo luwu.” 2 Ewura Hɛzekaya ka nu loŋ nɛ e kilgi anishi n shoŋi egbal nseŋ kule Ebɔrɛ ŋ kaŋɛ le:
         3 “Enyɛnpe Ebɔrɛ, baa nyiŋi kananɛ n daŋ shuŋ fo kashenteŋ nɛ kagbene koŋwule so. Ma
         alɛ wora ania fanɛ meeŋ baa wora kusɔ kama nɛ fee sha.” Kumo be kaman nɛ e shu ga.4 Ndoŋ nna nɛ Enyɛnpe Ebɔrɛ naŋ kaŋɛ anebi Aizaaya 5 fanɛ e naŋ bɛta n yɔ ewura Hɛzekaya kutɔ n ya kaŋɛ mo le: “Ma, Enyɛnpe, fo nananyɛn
         ewura Deevid be Ebɔrɛ na, nu fo kabɔrɛkule nseŋ wu fo anishichubi na. Meeŋ naŋ shin
         nɛ fo naŋ ji nfɛ kuduanu n ti so. 6 Ma alɛ beeŋ kuŋ fo nɛ Jerusalɛm be kadegboŋ ere ashi Asiriya be ewurgboŋ kutɔ.”7 Nɛ anebi Aizaaya kaŋɛ Ewura Hɛzekaya: “Enyɛnpe Ebɔrɛ na beeŋ sa fo tɔɔnɛ ko a ŋini
         fanɛ e beeŋ wora m bɔlɔ mbe kɔnɔ naseso so. 8 Enyɛnpe Ebɔrɛ na beeŋ shin nɛ kiyoyul nɛ k deŋ atemprembi nɛ ewura Ahaz pɔr na so
         na e bɛta kaman ateŋgreŋ kudu so.” Ndoŋ nna nɛ kiyoyul na bɛta kaman ateŋgreŋ kudu
         so, fanɛ kananɛ Enyɛnpe Ebɔrɛ kaŋɛ na.9 Ewura Hɛzekaya ka koso mbe kulɔ na to nɛ e sibɛ kapandi be kashɛ ere:10 Le nɛ n daa fɛ ashi ma kagbene to;jemanɛ nɛ ma kebaawɔtɔ daa yil to nɛnɛ na,nɛ n daa shin nɛ n wu n yɔ bubuni to;saŋɛ na so m maaŋ naa wɔ ŋkpa to.11 N daa maa tama fanɛmeeŋ naŋ wu fo, Enyɛnpe Ebɔrɛ na,ŋko basa nɛ b kraa wɔ ŋkpa toashi durnya to kikɛ.12 Ma ŋkpa daŋ ku so nna nseŋ fo ekar,fanɛ mbolpɔkpapo be wajɛbu nɛ e bɔɔ na,ŋko fanɛ wajɛ nɛ b kraa luenseŋ ku kumo so ashi kɔrɛ to na.N daa fɛ fanɛ Ebɔrɛ shin nɛ ma ŋkpa loge nna.13 Amoso n daa shu nna a klade ŋkpal ebesa so!K daa du fanɛ buluŋ ka bee buri ma awibi to nna.N daa fɛ fanɛ Ebɔrɛ shin nɛ ma ŋkpa loge nna.14 N daa shu nna fanɛ kabɔrɛpɔpɔbi,nseŋ daa naa shu kuwɔr so fanɛ lepɔ na.N daŋ dese nna a keni fo Enyɛnpe Ebɔrɛ na anishito,hale nɛ ma anishi gben, a maŋ naa wu nɛnɛ.Jande, Enyɛnpe Ebɔrɛ, mɔlga ma ashi etɔrɔ ere kikɛ to.15 Manɛ nɛ meeŋ naŋ kaŋɛ?Enyɛnpe Ebɔrɛ na e wora ma loŋ.Kagbenejija nɛ ebesa damta e bɔlɔ ma kagbene to,hale m maaŋ tiŋ n di gba kuraa.16 Enyɛnpe Ebɔrɛ, fo nawule nɛ meeŋ baa wɔtɔ n sa.Chɛ ma kulɔ ere n shin nɛ n naŋ nya ŋkpa.17 Ma nɛnɛ so nɛ fo shin nɛasheŋ kpakpaso ere tu ma.Ama fo kasha kuŋ ma,nɛ m maŋ wu n yɔ bubuni to.Fo alɛ kpele fo anishi n lɛashi ma alubi so.18 Esa kama nɛ e wɔ bubuni to maaŋ naŋ tiŋ ŋ kpaŋ fo;bubuni maaŋ naŋ tiŋ n yirda fo kashenteŋji.19 Basa nɛ b wɔ ŋkpa to e naa kpaŋ fo,fanɛ kananɛ mee kpaŋ fo naniere na.Bekurgepo bee kaŋɛ bumo be mbiafo kashenteŋji be asheŋ.20 Enyɛnpe Ebɔrɛ, fo e chɛ ma kulɔ.Amoso, anyeeŋ laŋ ejaŋjilaŋ m boŋ nshɛ ŋ kpaŋ fo.Anyi be kebaawɔtɔ to kikɛ, anyeeŋ boŋ nshɛŋ kpaŋ fo ashi fo bɔrɛlambu to.21 Pɔɛŋ nɛ ewura Hɛzekaya nya alenfia nseŋ boŋ kashɛ na, anebi Aizaaya daŋ kaŋɛ mo nna
         fanɛ e shin nɛ b kɔr kedibi nɛ baa tre figi na be afantaŋ m mata mbe kechuu bɔbɔ na
         so.22 Kumo be kaman nɛ ewura Hɛzekaya bishi le: “Manɛ e naaŋ ŋini fanɛ meeŋ naaŋ tiŋ n yɔ
         Enyɛnpe Ebɔrɛ be bɔrɛlambu to n ya shuŋ mo?”

Mbɔ nɛ b shi Babilɔn na be asheŋ391 Merodak Baladan nɛ e la Baladan pibinyɛn nseŋ daa la efuli nɛ baa tre Babilɔn be ewura
         na ka nu fanɛ ewura Hɛzekaya daŋ lɔ nseŋ nya alenfia, nɛ e shuŋi mbɔ nɛ b ta kawɔl
         nɛ kakɛ n ya sa mo. 2 Nɛ ewura Hɛzekaya keta mbɔ na kefɔ nseŋ ŋini bumo mbe shuwa nɛ gbiti nɛ eposɔ nɛ e
         kɔ efɛa belbelso a shin nɛ ajibi bee wora bel na nɛ ɔlif be ŋku lela nɛ etulale nɛ
         mbe benapo be akɔsɔ kikɛ. Shɛŋ shɛŋ daa maŋ naŋ ka ashi mbe ewurkpa ŋko mbe efuli
         na kikɛ so nɛ e maŋ ta ŋ ŋini mbɔ na. 3 Kumo be kaman nɛ anebi Aizaaya yɔ ewura Hɛzekaya kutɔ n ya bishi mo le: “Nnɛ nɛ basa
         ere shi m ba nfe; nɛ manɛ nɛ b kaŋɛ fo?”Nɛ ewura Hɛzekaya kaŋɛ: “B shi efuli wɔfɔ ko nɛ baa tre kumo Babilɔn na nna.”4 Nɛ anebi Aizaaya naŋ bishi mo le: “Nɛ manɛ nɛ b wu ewurkpa nfe?”Nɛ ewura na kaŋɛ: “B wu kusɔ kama nɛ k wɔ nfe. Shɛŋ maŋ naŋ ka e wɔ nfe nɛ m maŋ ta
         ŋ ŋini bumo.”5 Ndoŋ nna nɛ Aizaaya kaŋɛ ewura na le: “Enyɛnpetale Ebɔrɛ na gbagba kaŋɛ fanɛ, 6 jemanɛ ko bee ba nɛ b ba sulɔ kusɔ kama nɛ k wɔ ewurkpa nfe nɛ asɔ kama nɛ fo nananyɛnana
         fin n yili hale m ba fo kabre na kikɛ n yɔ Babilɔn be efuli so. Shɛŋ shɛŋ maaŋ naŋ
         ka a wɔ nfe! 7 Baaŋ keta fo mbinyɛnsobi gbagba be beko n ya fɛl bumo nɛ b baa shuŋ Babilɔn be ewura
         be lambu to.”8 Ewura Hɛzekaya bre daa fɛ nna fanɛ mo ere be jemanɛ to kayurwushi beeŋ baa wɔ efuli
         na so, amoso le nɛ e daŋ kaŋɛ: “Kubɔya nɛ fo ta n shi Enyɛnpe Ebɔrɛ kutɔ m ba sa ma
         ere walɛ.”

Tama be mmalga be asheŋ401 Anyi be Ebɔrɛ na yɛ:“Meeŋ lolo ma basa, n shin nɛ bumo be ŋgbene e wushi!2 Meeŋ leŋ Jerusalɛm be basa to.Kaŋɛ bumo fanɛ b ji awurfoŋ n chɛr ga.Naniere b nya bumo be alubi be ketampaŋ.N tiŋ ŋ gberge bumo kusoe ga ŋkpal bumo be alubi so.”3 Esa ko bee ponte a kaŋɛ le:“Men lɔŋɛ ekpa kiyi to n sa Enyɛnpe Ebɔrɛ nɛ e bɔla so!Men tise n tise asɔ kama nɛ e dese ekpa na to na,nseŋ sulɔ ajaŋ n deŋi kumo so nɛ k baa walɛ nɛnɛ!4 Men ti ataŋɛ nɛ amaŋ kikɛ,nseŋ dɛdɛ abeegboŋ nɛ abeebi kikɛ so.Men lɔŋɛ mboŋ nyaŋgraŋ,n shin nɛ amo kikɛ e dɛdɛ so.5 Saŋɛ na so, Enyɛnpe Ebɔrɛ na be keshi nɛ kemaŋkurabeeŋ lar efuli nɛ basa kikɛ e wu kumo.Enyɛnpe Ebɔrɛ na gbagba e nase kumo be kɔnɔ!”6 Esa ko daŋ kaŋɛ ma fanɛ m ponte awɔrso,nɛ m bishi mo le:“N ponte ŋ kaŋɛ manɛ?”Nɛ e yɛ: “Ponte ŋ kaŋɛ awɔrso fanɛedimɛdi kikɛ du fanɛ afitiri nna;b maa chɛr kebaawɔtɔ to fanɛ kananɛ atoto maa chɛrnsaa chɔɔ a mur ashi kupuŋ to na.7 Enyɛnpe Ebɔrɛ baŋ shin nɛ afu ber m ba,afitiri bee bolo nna nɛ atoto malɛ bee chuge a tɔr.Edimɛdi maa chɛr fanɛ kananɛ afitiri maa chɛr nsaa wu na.8 Kashenteŋto, afitiri bee bolo nna nɛ atoto malɛ bee chuge a tɔr,ama Ebɔrɛ be kamalga na bre wɔtɔ nna mbaanaayɔ.”9 Fo nɛ fo kɔ baru lela a ba Zayɔn na,e dii n yɔ kebee jeŋgreŋ na so.Fo nɛ fo kɔ baru lela a ba Jerusalɛm to na,bugi kɔnɔ m ponte awɔrso;maŋ kumo so nsaa maa lɔ kufu.Kaŋɛ nde nɛ a wɔ Juda be efuli so na le:“Menyi be Ebɔrɛ bee ba!”10 Enyɛnpetale Ebɔrɛ na kɔ eleŋgboŋ a banɛ e ba ji kuwura basa so eleŋso.E keta basa nɛ e kɔ m mɔlga bumo na nna a ba,nɛ kumo be loŋ fuli mbe kagbene.11 Enyɛnpe Ebɔrɛ na bee keni mbe efuli so nna,fanɛ kananɛ mbolpɔkpapobee keni mbe mbolpɔ so na.E bee ta mbolpɔbi na nna a di ŋkɔŋ,nsaa juŋkpar mbolpɔ nioana na malɛ boeŋ boeŋ.Shɛŋ ka maŋ du fanɛ Israɛl be Ebɔrɛ na be asheŋ12 Esa kikɛ maaŋ tiŋ n ta mbe enɔ be epun to ŋ karga teku;ŋko n ta mbe enɔ ŋ karga awɔlpa.Esa maaŋ tiŋ n ta durnya to kikɛ be eshishɛr n wɔtɔ kurwa to;ŋko n ta abeegboŋ nɛ abeebin deŋi kusɔ so ŋ karga amo be egbɛ.13 Esa maaŋ tiŋ ŋ kaŋɛ Enyɛnpe Ebɔrɛ kusɔnɛ k daga fanɛ e wora,ŋko ŋ ŋini mo kesheŋwora ŋko n ji mo asoe to.14 Enyɛnpe Ebɔrɛ na maa yɔ esa kikɛ kutɔn ya kaa fin kanyiasheŋ ŋko kepintoŋko kewora asheŋ nɛ e niŋi amodoŋwura kutɔ.15 Efuliana na maŋ la shɛŋ Enyɛnpe Ebɔrɛ bre kutɔ,a du fanɛ nchu ka do bokiti nɛ nchu to nna;ŋko kalabɛr nɛ a deŋ kusɔ nɛ b kɔ a karga asɔ be egbɛ so nna.Aplasawule nɛ e wɔ kufɔ kufɔ na kikɛdu fanɛ enɔ be bɔlɔ be eshishɛr nna.16 Nɛ esa ta Lebanɔn be kupo to be asɔbɔya kikɛn lara sarga n sa anyi be Ebɔrɛ na, a kraŋ maaŋ fo mo;kumo to be ndibi kikɛ gba maaŋ fom puga sarga be edɛ.17 Efuliana na kikɛ maŋ la shɛŋ n sa Ebɔrɛ,mo ere bee ta amo nna fanɛ asɔ fuloŋ.18 Esa kikɛ maŋ du fanɛ Ebɔrɛ.Amoso esa maaŋ tiŋ ŋ ŋini kananɛ e du.19 E maŋ du fanɛ kegbir nɛ dimɛdi lɔŋɛ na nna,ŋko kegbir nɛ bɔyɛpo ŋalga shuwa ŋ gbitinseŋ ta gbiti be kubɔtoshembi n ji kumo kebita na nna.20 Esa nɛ e maaŋ tiŋ n nya shuwa ŋko gbiti n lɔŋɛ kegbirbee ku kedibi nɛ k maa tiŋ a bɛ manaŋ nna a lɔŋɛ kumo.E bee fin esa nɛ e nyi kashɛl nɛnɛ nnanɛ e shɛl kegbir nɛ k maaŋ melgi n tɔr nna.21 Fo maŋ nyi a?B maŋ kaŋɛ fo dra dra na kikɛ a?Fo maŋ nu kananɛ durnya fara a?22 Esa nɛ e chena mbe kuwurputi soashi durnya be esoso nɛ k baŋ awɔlpa so nae to durnya.Basa nɛ b wɔ kumo to na du fanɛ atutulombi mo kutɔ nna.Mo e parga kuwɔlpa to fanɛ patisa,ŋko fanɛ wajɛbu nɛ esa e chena to na.23 Ebɔrɛ e naa bar bumo nɛ baa ji kuwura kenyɛnso kaseto,nsaa shin nɛ baa ki basa fuloŋ ashi durnya to na.24 B du fanɛ asɔduuso popɔrbi nnanɛ b baŋ kraŋ duu amo nɛ a maŋ naŋ mur achin na nna.Enyɛnpe Ebɔrɛ na baŋ shin nɛ afu ber m ba,baa wɔl nna nɛ afu na e ber bumo n ya lɛ fanɛ amimi na.25 Wanɛ bre nɛ esa beeŋ tiŋ n ta m ber Ebɔrɛ cheembi na?Esa mo e wɔtɔ a du fanɛ mo?26 Maŋ anishi so ŋ keni awɔlpa so!Wanɛ e to achɛkpabi nɛ fee wu ere?Mo ere Ebɔrɛ nɛ e bee juŋkpar amofanɛ benapo be ejuŋkparpo na,e nyi kananɛ amo kikɛ sanɛ amo be kekama be ketre!Enyɛnpe Ebɔrɛ na be yuku shi ga,nɛ achɛkpabi na be kekama maa foe mo so.27 Israɛl be basa, manɛ nna nɛ menyee fubel a kaŋɛfanɛ Enyɛnpe Ebɔrɛ na maŋ nyi menyi be etɔrɔ be asheŋ,ŋko mbe shɛŋ maŋ wɔ kapuni nɛ men wɔtɔ ere to?28 Menyi maŋ nyi a? Menyi alɛ maŋ naŋ nu a?Fanɛ Enyɛnpe na e la Ebɔrɛ nɛ e wɔtɔ mbaanaayɔ;mo e to durnya kikɛ.E maa shuŋ a gben ŋko a gben a chul to kikɛ.Esa kikɛ malɛ maaŋ tiŋ m pin mbe nfɛra to.29 Enyɛnpe Ebɔrɛ na e naa sa bekama nɛ b maŋ kɔ eleŋnseŋ gben a chul to na eleŋ.30 Basa fɔlbi gba bee kaa shuŋ a gben,nsaa fiti a tɔr.31 Ama bekama nɛ b yirda Enyɛnpe Ebɔrɛ nabeeŋ nya eleŋ popɔr.Baaŋ ber atɛ to ŋ koso n firgi n yɔ awɔlto fanɛ ejɔnɔkoso;bumo alɛ beeŋ shile ga, ama b maaŋ gben a chul to;baaŋ nite ekpa tenteŋ, ama b maaŋ gben m bɛlɛ.

Israɛl be echɛtopo be asheŋ411 Ebɔrɛ yɛ:“Menyi basa nɛ men wɔ mplasawule so kikɛ e wora shruum n nu nfe!Men wora shiriya m ba kute menyi be asheŋnɛ men wora be asheŋ ashi demujikpa.Meeŋ sa menyi ekpa nɛ men malga.Men shin nɛ ma nɛ menyi e ba abar so,n fin emo nɛ e kɔ kashenteŋ.2 Wanɛ e daŋ shi epeŋilarkpa m bar esa nɛ e kɔ m pɔɔ so na,nseŋ shin nɛ e daŋ kɔ m pɔɔ so kaplɛkama nɛ e yɔ na?Wanɛ e shin nɛ e tiŋ ŋ kɔ m pɔɔ bewura nɛ efuliana na so na?Mbe tokobi daa ŋele bumo nna a lɛnɛ baa wu a ki shishɛrpumpuŋ.Nɛ mbe atanyembi malɛ daa pesaŋ bumo tofanɛ kananɛ afu bee kaa ber amimi a lɛ na.3 E daa ju a buu bumo so manaŋ manaŋ nnahale mbe aya daa maa beta kasawule gba!Mo alɛ daa maŋ nya doro kikɛ.4 Wanɛ e daŋ shin nɛ le wora?Wanɛ e yili edimɛdi be adrasheŋ n sa bumo?Ma Enyɛnpe Ebɔrɛ nɛ n wɔtɔ sososo na kikɛ na e wora loŋ!Ma, alɛ e naaŋ baa wɔtɔ hale mbaanaayɔ.5 Basa nɛ b wɔ nsawule nɛ a wɔ kufɔ kufɔ so na wu kusɔ nɛ n wora;nɛ kufu pɛ bumo nɛ baa chicha.Amoso b gama abar so nna m ba ma kutɔ.6 Basa nɛ baa shuŋ agbiranabee lɔlɔ abar nnaa kaŋɛ le: ‘Men sa maa fɔŋ so’ 7 Eshɛlpo na bee kaŋɛ bɔyɛpo le nna: ‘Fo wora asɔ!’Nɛ esa nɛ mo alɛ bee fifɛa kegbir na so nɛ k bee ki bɔlbɔlbi namalɛ bee leŋ emo nɛ e bee ber kegbir na a mata abar so na to.B yɛ: ‘Kumo be keŋalga m mata abar so walɛ paa!’Anyembi nɛ b ta ŋ gbir kegbir na n yili kumo be eyilikpa.8 Israɛlebi, men la ma nyɛrbi nna.Ma e lara menyi.Menyi nɛ men la nteri Eebraham be kaman to ebi na nɛ n lara.9 Durnya be mboŋ wɔfɔ kikɛ nɛ n shi ŋ keta menyi m ba,nseŋ kaŋɛ menyi le: ‘Men la ma nyɛrbi nna.’M maŋ kini menyi n lɛ.10 Amoso men sa maa lɔ kufu. Ma nɛ menyi e wɔtɔ!Ma e la menyi be Ebɔrɛ.Men sa maŋ shin nɛ kufu e pɛ menyinɛ men baa chicha!Meeŋ sa menyi eleŋ nseŋ chɛ menyi to.Ma alɛ beeŋ kuŋ menyi nseŋ mɔlga menyi.11 Bekama nɛ b kishi menyibeeŋ ji anishinyɔr lubi.Bumo nɛ baaŋ kɔ menyi kena beeŋ wu12 nsaa maaŋ naa wɔ durnya to kikɛ.13 Ma e la Enyɛnpe menyi be Ebɔrɛ na.Ma e wɔtɔ menyi eleŋ nsaa kaŋɛ,‘Men sa maa lɔ kufu; meeŋ chɛ menyi to.’ ”14 Ade be kaman, nɛ Enyɛnpe Ebɔrɛ na kaŋɛ:“Israɛl be basa, men ka maŋ shi nsaa maa kɔ eleŋ ga ere gba,men sa maa lɔ kufu; meeŋ chɛ menyi to.Ma, nɛ n la Israɛl be Ebɔrɛ cheembi na e naa mɔlga menyi.15 Meeŋ shin nɛ men ki fanɛ kedishiŋnɛ k kɔ ewi nsaa du pɛlpɛlbi.Menyeeŋ bure abee to nɛ e ki shishɛrpumpuŋ.16 Kumo be kaman nɛ men ta amo n lɛ afu tonɛ afu na e sulɔ amo n ya lɛ.Afugboŋ beeŋ pesaŋ amo to n sɔ kaplɛkama.Saŋɛ na so menyi be ŋgbene beeŋ fuli menyiŋkpal ŋ ka la men be Ebɔrɛ so.Kede be kaman nɛ men kpaŋ ma nɛ n la Israɛl be Ebɔrɛ cheembi na.17 Nɛ ma basa be ebɔl to wɔlto ŋkpal achukoŋ so,nɛ baa fin nchu nɛ b nuu nseŋ kule ma,ma, Enyɛnpe Ebɔrɛ na beeŋ nu bumo be kekule.Ma, Israɛl be Ebɔrɛ na, maaŋ kplaŋ bumo so kikɛ.18 Meeŋ shin nɛ elɔr e baa shile abee be awɔltonɛ abuye e pete a shile ataŋɛ to.Meeŋ shin nɛ keshishɛrsawule e ki fanɛ apanɛ kasawule wɔlso e ki fanɛ kubuye e shile.19 Ma alɛ beeŋ shin nɛ ndibi nɛ baa tresida nɛ akasia nɛ ɔlif na e kɔr keshishɛrsawule so.Ejaŋkilɛa nɛ ŋkɔbidibi nɛ echɛchɛdibi beeŋ kɔrnsawule jiga so ŋ ki apo.20 Saŋɛ na so basa beeŋ wu loŋ nseŋ pinfanɛ ma, Enyɛnpe Ebɔrɛ na e shin nɛ k wora.Kumo be kaman nɛ b pin tofanɛ Israɛl be Ebɔrɛ cheembi na e shin nɛ loŋ wora.”Agbirana ka maŋ la shɛŋ be asheŋ21 Kusɔ nɛ Enyɛnpe Ebɔrɛ, Israɛl be ewura na kaŋɛ nde:“Menyi efuli pɔtɛana be agbirana nae kaŋɛ kusɔ nɛ men kɔ nɛ men kaŋɛ ma!Men ta kamɔrɔji kama nɛ men kɔ m ba!22 Men ba kaŋɛ ma kusɔ nɛ k beeŋ wora echefoso,saŋɛ na so nɛ k kaŋ wora, anyeeŋ pin kumo.Men bugi asheŋ nɛ a wora dra na to ŋ kaŋɛ ashi demujikpa,nseŋ kaŋɛ anyi amo be afito.23 Men naŋ kaŋɛ anyi asheŋ nɛ a beeŋ wora echefoso,aloŋ nɛ anyeeŋ pin fanɛ men la agbirana kashenteŋto!Men wora kesheŋ lela ko ŋko alemaŋkarsheŋ ko,n shin nɛ kufu e pɛ anyi nɛ kɔnɔ e mɔ anyi.24 Menyi gbagba nɛ asɔ nɛ menyee wora kikɛ maŋ la shɛŋ.Basa nɛ baa shuŋ menyi na la basa nɛ mbushu pɛ bumo nna!25 Ma, Enyɛnpe Ebɔrɛ na lara esa ko nɛ e wɔ epeŋilarkpa.Men shin nɛ e shi kelargato be esoso m ba kɔ kena.E bee chichi bewura so nna fanɛ b ka la eshii,ŋko fanɛ kananɛ mpuliya be epɔrpo bee chichi ebɔ so na nna.26 Menyi, agbirana to be emo e daŋ wukusɔ nɛ k beeŋ wora echefoso ŋ kaŋɛ?Saŋɛ na so, anyeeŋ tiŋ n wu k kaa wora m bɔlɔ sonseŋ kaŋɛ fanɛ k la kashenteŋ?Men to be ekama maŋ naŋ kaŋɛ shɛŋa laŋɛ echefoso be kaplɛa so.Esa kikɛ malɛ maŋ naŋ nu men ka kaŋɛ kusɔ ko!27 Ma, Enyɛnpe Ebɔrɛ na e juŋkpar m bɔ baru na n sa Zayɔn.N daŋ shuŋi kabɔ Jerusalɛm to fanɛ e ya kaŋɛ le nna:‘Menyi be basa bee ba! Baa ba epe nna!’28 Ŋ ka keni agbirana na kikɛ to,bumo be ekama maŋ kɔ shɛŋ a kaŋɛ;bumo to be ekoŋwule gbamaŋ tiŋ n sa ma asheŋ bishiso na be atugebi.29 Agbirana ere kikɛ du jiga pasaa!B maaŋ tiŋ n wora shɛŋ,Bumo alɛ kikɛ maŋ kɔ eleŋ.”

Enyɛnpe Ebɔrɛ be kayɛrbi be asheŋ421 Enyɛnpe Ebɔrɛ na yɛ:“Ma kenya nde, ma e naa sa mo eleŋ.Mo e la esa nɛ n lara, nɛ ma kagbene bee fuli mo so.N ta ma Kiyoyu nna n sa mo,nɛ e bar keji asheŋ nɛ amo be ekpa so ashi efuliana so.2 E maaŋ ponte awɔrsoŋko m malga awɔrso ashi agbembi so.3 E maaŋ bu kejolobi nɛ k dɛlɛ to a yilŋko n duŋ fitila nɛ k maa wu nɛnɛ.Ama e beeŋ shin nɛ keji asheŋ nɛ amo be ekpa soe baa la ekama peya.4 E maaŋ gben n yige to ŋko m pɔ aba;e beeŋ shin nɛ keji asheŋ nɛ amo be ekpa so e ba durnya to.Efuli pɔtɛ so be basa pere kenishi nna a jo mbe keŋini.”5 Ebɔrɛ e to esoso nseŋ parga kumo to n sɔ kaplɛkama;mo e to kasawule nɛ asɔ kama nɛ e wɔ kumo so na kikɛ;mo e sa durnya to be basa kikɛ ŋkpa nɛ efute.Naniere kusɔ nɛ Enyɛnpe Ebɔrɛ na bee kaŋɛ mbe kayɛrbi nde:6 “Ma, Enyɛnpe Ebɔrɛ na e tre fo nseŋ sa fo eleŋ,nɛ fo shin nɛ keji asheŋ nɛ amo be ekpa so e ba durnya to.Fo so nɛ ma nɛ basa kikɛ beeŋ bɔla son wora kɔnɔkoŋwule be ŋkre.Fo so nɛ Ebɔrɛ be kebaanyi be kefulto beeŋ bɔla som ba efuliana na to.7 Fo e naaŋ shin nɛ etanpo be anishi e bugi;Feeŋ sɔ basa nɛ b wɔ tentembiri be kabuti to n yige.8 N nawule kpeŋ e la Enyɛnpe Ebɔrɛ na.M maaŋ shuli nɛ agbir ŋko edimɛdi e sɔkemaŋkura nɛ bunyaŋ nɛ e daga ma na.9 Asheŋ kama nɛ ŋ kaŋɛ fanɛ a beeŋ wora na wora kashenteŋto.Naniere meeŋ naaŋ kaŋɛ fo asheŋ popɔrpɔɛŋ nɛ a fara a wora.”Keboŋ kashɛ ŋ kpaŋ Enyɛnpe Ebɔrɛ na be asheŋ10 Men boŋ kashɛ popɔr n sa Enyɛnpe Ebɔrɛ na;nɛ durnya to be basa kikɛ e boŋ kashɛ ŋ kpaŋ mo!Menyi nɛ menyee nite teku so, e kpaŋ Enyɛnpe Ebɔrɛ na;nɛ asɔ keniso kikɛ nɛ a wɔ teku to e, kpaŋ mo!Menyi nɛ men wɔ mplasawule nɛ a wɔ kufɔ kufɔ na so,e kpaŋ Enyɛnpe Ebɔrɛ na.11 Menyi basa nɛ men wɔ keshishɛrsawule sonɛ nde nɛ a wɔ kumo so na kikɛ e kpaŋ Ebɔrɛ;nɛ basa nɛ b wɔ kakpa nɛ baa tre Kɛda na gba e kpaŋ mo!Men shin nɛ basa nɛ b wɔ kadegboŋ nɛ baa tre Sela nae yili abee be awɔlto n wora awɔr kagbene fuli so!12 Menyi basa nɛ men wɔ mboŋ wɔfɔe kpaŋ Enyɛnpe Ebɔrɛ n ta kemaŋkura n sa mo!13 Enyɛnpe Ebɔrɛ na bee lar nna n ya kaa kɔ fanɛ enapo na;e bela ase nna nseŋ wora shiriya a jo kena.E beeŋ boŋ to awɔrso ŋ kaŋɛ kena be asheŋ,e beeŋ kɔ m pɔɔ mo doŋana so.Enyɛnpe Ebɔrɛ na ka beeŋ chɛ mbe basa to be asheŋ14 Ebɔrɛ yɛ:“Ŋ lo ma kɔnɔ n chɛr ga.M maŋ tuge ma basa shɛŋ.Ama naniere jemanɛ fo nɛ n wora kusɔ ko,nɛ mee shu to fanɛ eche nɛ kakurge ta mo na.15 Meeŋ mur abeebi nɛ abeegboŋnseŋ shin nɛ ndibi nɛ afitiri e wɔl.Meeŋ shin nɛ elɔr nɛ mbombi e wɔl tonɛ apa e feeto.16 Meeŋ juŋkpar etanpo m bɔlaekpaana nɛ b maŋ naŋ bɔla so ŋ ku so so.Meeŋ shin nɛ bumo be tentembiri e ki kefultonseŋ shin nɛ ekpa lubi nɛ baa nite so e nyalɛ n sa bumo.Ma nnɔ naseso nna na,ma alɛ beeŋ wora m bɔlɔ amo kikɛ so nyam.17 Bekama nɛ b yirda agbirana,nɛ bumo nɛ baa ta apɔrso fanɛ bumo be ebɔrɛana na,beeŋ ji anishinyɔr nseŋ ŋaba.”Ebɔrɛ be basa ka maa wora kasonu be asheŋ18 Nɛ Enyɛnpe Ebɔrɛ na naŋ kaŋɛ le:“Ekpawu, men nu nfe!Menyi, etanpo malɛ e keni n wu nɛnɛ!19 Esa maŋ tan a chɔ ma kayɛrbiŋko a la kpawu a chɔ ma kabɔ nɛ n shuŋi na.20 Fo, Israɛl, wu asɔ damta ga,ama fo alɛ be lakal maŋ wɔ amo to.Fo kɔ asoe nɛ a beeŋ tiŋ n nu asheŋ,ama fo alɛ maŋ kaŋ asoe n nu shɛŋ.”21 Enyɛnpe Ebɔrɛ na kaa bee sha kumɔlga basa so,e bee keni mbe mbraana nɛ keŋini a bɔlɔ kenishi nna,mo alɛ nsaa sha mbe basa e baa bunyaŋ amo.22 Ama naniere mbe basa ki basa nɛ bekosuge bumo be asɔ eleŋso nna,nseŋ ta bumo kikɛ n wɔtɔ emaŋ chiŋgeliŋ toŋko n ti ebu nɛ esa kikɛ maaŋ tiŋ n lara bumo.Beko daŋ suge asɔ kama b daa kɔ nnanɛ esa kama malɛ daa maŋ wɔtɔnɛ e kɔ n sɔ amo n sa bumo.23 Menyi to be emo e naaŋ kaŋ kusoe n nu kusɔ nɛ ŋ kaŋɛ?Yili kabre a yɔ, menyeeŋ kaŋ asoe n nu nɛnɛ a?24 Wanɛ e sa ekpa nɛ beko ba suge Israɛl be asɔ?Enyɛnpe Ebɔrɛ nɛ an wora n da so nagbagba e sa bumo ekpa nɛ b wora loŋ!Ŋkpal manɛ so, an daa maa wɔ kebaawɔtɔ nɛ e daa sha na toŋko n daa wora mbe keŋini nɛ e sa anyi na kasonu.25 Amoso nɛ e shin nɛ mbe agbogboŋ ba anyi sonseŋ shin nɛ kena lubi koso anyi so na.Mbe agbo daŋ suse fanɛ edɛ nna ashi Israɛl kikɛ to,ama an daa maŋ nyi kusɔ nɛ k daa wora na.Anyi alɛ daa maŋ koya shɛŋ kumo to.

Ebɔrɛ ka nase kɔnɔ fanɛ e beeŋ mɔlga mbe basa be asheŋ431 Israɛl be basa, Enyɛnpe Ebɔrɛ nɛ e to menyi na yɛ:“Men sa maa lɔ kufu, meeŋ mɔlga menyi.Ma e ti menyi be atre n tre menyi.Men la ma basa nna.2 Nɛ men bɔla lɔr chiŋgeliŋ to gba,ma nɛ menyi e naaŋ baa la.Etɔrɔ nɛ e beeŋ ba menyi so maaŋ pɔɔ menyi so.Nɛ men bɔla edɛ to gba, a maaŋ chɔɔ menyi.Kechɔŋkeni kpakpaso kama nɛ k beeŋ ba menyi somaaŋ pɔɔ menyi so.3 Ŋkpal manɛ so, ma e la Enyɛnpe menyi be Ebɔrɛ na.Ma, Israɛl be Ebɔrɛ cheembi na, e la menyi be emɔlgapo.Meeŋ kplaŋ Ijipt nɛ Itiopia nɛ kebonfu nɛ baa tre Seba nabe asheŋ so nseŋ sɔ menyi n yige.4 Meeŋ kplaŋ efuli pɔtɛana na so nseŋ mɔlga menyi,ŋkpal menyi be asheŋ ka bee par ma ga so.Ma alɛ bee sha menyi nna nsaa maŋkura menyi.5 Men sa maa lɔ kufu! Ŋkpal manɛ so, ma nɛ menyi nna.Meeŋ yili epeŋilarkpa m ba choŋ epeŋitɔrkpan ya bar menyi abar so.6 Meeŋ kaŋɛ basa nɛ b wɔ kelargato be esosonɛ bumo nɛ b wɔ kelargato be kaseto na kikɛ fanɛ,b sa menyi, nɛ men la ma basa, ekpa nɛ men baa yɔ!Ma alɛ beeŋ naŋ kaŋɛ bumo fanɛ b shin nɛ men shiefuli pɔtɛana nɛ a wɔ kufɔ kufɔ,nɛ durnya be kaplɛkama m bɛta m bamenyi gbagba be efuli so.7 Men la ŋ gbagba be basa nna,nɛ n to menyi nɛ men baa kemaŋkura ma.”Israɛlebi ka la Enyɛnpe Ebɔrɛ be eshɛdajipoana be asheŋ8 Nɛ Ebɔrɛ naŋ kaŋɛ le:“Shin nɛ ma basa e gama abar so.B kɔ anishi, ama bumo alɛ maa wu;b kɔ asoe, bumo alɛ maa nu!9 Kaŋɛ efuliana na be basa fanɛ b gama abar so.Bumo be agbirana na be kumo e naaŋ tiŋ ŋ kaŋɛkusɔ nɛ k beeŋ wora echefoso?Agbirana na be emo e naŋ tiŋ ŋ kaŋɛkusɔ nɛ k bee wora naniere ere?Men shin nɛ agbirana na e bar bumo be eshɛdajipoana,nɛ b ba ŋini fanɛ kusɔ nɛ b kaŋɛ na la kashenteŋ nna.10 Menyi Israɛl be basa e la ma eshɛdajipoana;ma e lara menyi nɛ men baa la ma nyɛrbi,saŋɛ na so menyeeŋ pin ma nseŋ yirda manseŋ naŋ pin to fanɛ n nawule e la Ebɔrɛ.Ebɔrɛ kikɛ maŋ naa wɔtɔ n ti ma so.Ekama malɛ maaŋ naa wɔtɔ n ti ma so.11 N nawule kpeŋ e la Enyɛnpe Ebɔrɛ na.Ma alɛ nawule e naaŋ tiŋ m mɔlga menyi.12 Ma e daŋ nase kɔnɔ fanɛ meeŋ mɔlga menyi,ma alɛ wora m bɔlɔ ma kɔnɔ naseso na so.Menyi e la ma eshɛdajipoana nsaa nyi fanɛmannɛ efuli pɔtɛ ko be kegbir e mɔlga menyi.Ma, Enyɛnpe Ebɔrɛ e kaŋɛ na.13 Ma e la Ebɔrɛ nɛ e wɔtɔ mbaanaayɔ na.Esa kikɛ maaŋ tiŋ ŋ gberge menyi n suge ma enɔ to;ŋko ŋ kuŋ ma ekpa nɛ m maaŋ tiŋ n worakusɔ nɛ mee sha.”Israɛl be kelar Babilɔn be efuli so be asheŋ14 Kusɔ nɛ Enyɛnpe, Israɛl be Ebɔrɛ cheembinɛ e mɔlga bumo na kaŋɛ nde:“Meeŋ shuŋi benapo ko nɛ b ba kɔ Babilɔn be efuli sobe basa kena nseŋ mɔlga menyi.Ma alɛ beeŋ buri kadegboŋ na be mbunagboŋ to,nseŋ shin nɛ benapo na e ta Babilɔn be basan wɔtɔ bumo gbagba be ekuloŋgboŋ to n sulɔ bumo a yɔnɛ b baa boŋ to a shu.15 Ma e la Enyɛnpe, menyi be Ebɔrɛ cheembi na.Israɛl, mee to fo nsaa la fo ewura.”16 Dra dra na kikɛ nɛ Enyɛnpe Ebɔrɛ nanase ekpa teku peper na to n sa menyiashi Ijipt be efuli so.17 Mo e daŋ juŋkpar benapo lempoana n yɔ kemur to;b daa la benapo nɛ b kɔ egbaŋɛ nɛ egbaŋɛturko nna.B daŋ kɔ n tɔr nsaa maŋ naŋ tiŋ nɛ b koso kikɛ.B daŋ ki fanɛ fitila nɛ b foŋ kumo be edɛ n duŋ nna!18 Kumo be kaman nɛ Enyɛnpe Ebɔrɛ naaŋ kaŋɛ le:“Men teŋ asheŋ nɛ a wora dra na so!Menyi alɛ e sa maŋ ta menyi be nfɛra n wɔtɔasheŋ nɛ e wora n choŋ na to.19 Men baa keni kusɔ popɔr nɛ meeŋ wora na ekpa.K tea wora gba! Menyeeŋ tiŋ n wu kumo naniere!Meeŋ wora ekpa keshishɛrsawule sonseŋ shin nɛ men nya mbombi ashi kasawule wɔlso so.20 Jemanɛ ko bee ba nɛ n shin nɛ elɔre baa shile keshishɛrsawule so,nɛ ma basa laraso e nya nchu a nuu.Saŋɛ na so asɔbɔya lubi beeŋ baa maŋkura ma,nɛ ejiŋkaamu nɛ egbuŋgbula kikɛ e baa di ma epaŋ.21 B la basa nɛ n to bumo n sa ma kumu nna,nɛ b baa boŋ nshɛ a kpaŋ ma!”Israɛl be kulubi be asheŋ22 Ade be kaman, nɛ Enyɛnpe Ebɔrɛ na naŋ kaŋɛ le:“Ama ma asheŋ gba menyi, Israɛl be basa, nnanɛ menyi maŋ naa shuŋ ma.23 Menyi maŋ ta mbolpɔ n lara esarga chɔɔso n sa ma,ŋko n ta menyi be esarga m bunyaŋ ma.Ma alɛ maŋ yili menyi so a fin ayu be esargaŋko efɛa belbelso be eduwu be esargan shin nɛ ebɔl e lar menyi.24 Menyi maŋ tɔ efɛa belbelso be eduwu n sa maŋko n sa ma menyi be asɔbɔya be nfɔ gba.Ama menyi be alubi nɛ men bela n deŋi ma so;nseŋ shin nɛ menyi be aworandeso lar ma ebɔl.25 Ma, e naa ta menyi be alubi a paŋ menyi,ŋkpal esa nɛ e la ma so.Ma alɛ maŋ naa nyiŋi alubi nɛ men wora ŋ gbiti ma na.26 To, men shin nɛ ma nɛ menyi e yɔ demujikpa!Nɛ men ta menyi be asheŋ n nase ma anishi toa ŋini fanɛ men wora n nyalɛ nna!27 Men nananyɛn sososo daŋ wora kulubi nna,nɛ menyi be bejuŋkparpoana malɛ lar ma kaman.28 Amoso nɛ n daa maŋ shin nɛmenyi be bɔrɛmatapoana shuŋ maashi ma bɔrɛlambu to na.Ma alɛ e daŋ shin nɛ Israɛl be efuli murnɛ menyi be basa ji anishinyɔr na.”

Enyɛnpe Ebɔrɛ na nawule ka la Ebɔrɛ be asheŋ441 Ade be kaman nɛ Enyɛnpe Ebɔrɛ na kaŋɛ le:“Israɛl be basa, ma e lara menyi fanɛ ma nyɛrbi.2 Ma e la Enyɛnpe Ebɔrɛ nɛ e to menyi.Jemanɛ nɛ b kurge menyi kikɛ nɛ n chɛ menyi to.Men sa maa lɔ kufu, ŋkpal manɛ so, men la ma nyɛrbinɛ ma basa laraso nɛ mee sha nna.3 Meeŋ shin nɛ kasawule nɛ k wɔl a baŋɛŋ ki mbombi e shile kumo so.Meeŋ shin nɛ ma kiyoyu e gbelge menyi be mbia sonɛ ma nɛfa e ba menyi be kaman to ebi so.4 Baaŋ purge fanɛ afitiri nɛ a bee nya nchu nɛnɛ,ŋko ndibi nɛ a kɔ afantaŋ ga nsaa yil mbombi nɛ a bee shile ase.5 Basa pɔtɛ beeŋ kaŋɛ le kukoko to: ‘N la Enyɛnpe Ebɔrɛ peya nna.’Baaŋ ta bumo be amu n ti Israɛl be basa so.Bumo be ekama beeŋ sibɛ Enyɛnpe Ebɔrɛ nabe ketre n deŋi mbe be kabre sonsaa tre mo kumu Ebɔrɛ be esa.”6 Enyɛnpe Ebɔrɛ nɛ e bee ji kuwura Israɛl sonsaa kuŋ kumo na e kaŋɛ le:“Ma e la sososo nɛ lalaloge;n nawule e la Ebɔrɛ.Ma kaman, Ebɔrɛ kikɛ maŋ wɔtɔ.7 Esa kikɛ maaŋ tiŋ n wora asɔ nɛ n wora ere.Esa kikɛ malɛ maaŋ tiŋ ŋ kaŋɛ kusɔ nɛ k beeŋ worayili saŋɛ be sososo n ya fo kumo be lalaloge.8 Men sa maa lɔ kufu, ma basa!Men nyi yili dra dra na kikɛ m ba fo mbre,ma e naa kaŋɛ asɔ nɛ e beeŋ baa wora kikɛ;menyi alɛ e la ma eshɛdajipoana.N nawule e la Ebɔrɛ,shɛŋ maŋ naa kɔ eleŋgboŋ fanɛ ma.”Agbirana ka maaŋ tiŋ n wora shɛŋ be asheŋ9 Bekama nɛ b lɔŋɛ agbirana maŋ la shɛŋ. Agbirana nɛ baa lɔŋɛ a fa yawu kpakpaso na
         maŋ kɔ tɔnɔ kikɛ. Basa nɛ baa shuŋ agbirana ere du fanɛ etanpo nɛ basa nɛ b maŋ kɔ
         kanyiasheŋ nna. Bumo alɛ beeŋ ji anishinyɔr ŋkpal loŋ so. 10 Keta kebɛlso n lɔŋɛ kegbir a shuŋ kumo fanɛ Ebɔrɛ maŋ kɔ tɔnɔ kikɛ! 11 Esa kama nɛ e bee shuŋ kegbir nɛ basa nɛ baa lɔŋɛ agbirana na kikɛ la edimɛdi nna.
         Bumo alɛ kikɛ be lalaloge la ŋaba nna. Shin nɛ b ba yili ma anishi to nɛ n ji bumo
         demu nɛ fo keni. Baaŋ baa chicha nseŋ ji anishinyɔr.12 Bɔyɛpo e naa ta kebɛlso a wɔtɔ edɛ to nsaa bɛa kumo a lɔŋɛ asɔ. Enɔ to nɛ e bee keta
         hama na a bɛa kebɛlso a lɔŋɛ kapɔrduli nɛ e bee sha na. Jemanɛ nɛ e bee shuŋ na, akoŋ
         nɛ achukoŋ kikɛ bee pɛ mo nna nɛ mo alɛ naa gben a ti so, a ŋini fanɛ dimɛdi e la
         mo.13 Ndibi be eshɛlpo e naaŋ ku kedibi nseŋ chaŋ kusɔ nɛ e bee sha na be kapɔrduli n deŋi
         kumo so. Kumo be kaman nɛ e shɛl kedibi na nɛ k ki fanɛ dimɛdi be kapɔrduli gbagba
         n yili mbe laŋ to. 14 Eshɛlpo na beeŋ tiŋ n yɔ kupuŋ to n ya ku kakale ŋko kelera ŋko jaŋkelia be kedibi
         n shɛl. Mo alɛ beeŋ naŋ tiŋ n duu kedibi nseŋ jo nɛ bɔrɛ e ba n wurge kumo so nɛ k
         daŋ nɛ e ku kumo n shɛl. 15 Ndibi nɛ edimɛdi kɔ a puga edɛ na be ako nɛ baa ku a lɔŋɛ agbirana. E beeŋ kpele kedibi
         na be ayabi m puga edɛ n wɔl gbaŋgbaŋ to nseŋ ta ako m puga edɛ n daŋɛ n ji. Kumo
         be kaman nɛ e ku kedibi na be kaba n lɔŋɛ kegbir a shuŋ kumo. 16 Ndibi koŋwule na be ako nɛ e beeŋ ta m puga edɛ n tɔ eblaŋ n we m moɛ. Awo to nɛ e
         ta ako m puga edɛ n wɔl mbe kumu nseŋ kaŋɛ le: “Keni kananɛ kaboŋ bel edɛ a wɔ ebel
         loŋ! Edɛ walɛ bre!” 17 Ade be kaman nɛ e ta ndibi nɛ a ka na n lɔŋɛ agbir nseŋ ya gbir m bunyaŋ kumo ŋ kaŋɛ:
         “Fo e la ma ebɔrɛ, mɔlga ma!”18 Basa nɛ baa shuŋ agbirana maŋ nyi asheŋ, bumo alɛ nsaa du fanɛ etanpo. B ti bumo be
         nfɛra nɛ anishi so nna a laŋɛ kashenteŋ na be kaplɛa so. 19 Esa nɛ e bee lɔŋɛ agbir maŋ kɔ mbe kumu so be eleŋ ŋko nfɛra nɛ e tiŋ ŋ kaŋɛ le: “Ndibi
         na be ako nɛ n ta m puga edɛ n daŋɛ ajibi n ji nseŋ tɔ eblaŋ edɛ koŋwule na to n we
         na. Ndibi nɛ a ka na nɛ n ta n lɔŋɛ kegbir na. Amoso kedishiŋ fuloŋ nɛ mee gbir a
         bunyaŋ na!”20 Esa nɛ e bee shuŋ agbir baa du fanɛ esa nɛ e bee muu nsunɔ a ji nna. Mbe kawulisheŋ
         na fule mo nna nɛ e ta mbe kumu n wɔtɔ kebaawɔtɔ ko to nɛ esa maaŋ naŋ tiŋ n chɛ mo
         to na. Ŋkpal manɛ so, e maaŋ shuli fanɛ kegbir nɛ e bee shuŋ na maŋ la Ebɔrɛ kikɛ.Enyɛnpe Ebɔrɛ ka la etopo nɛ emɔlgapo be asheŋ21 Ade kikɛ be kaman nɛ Enyɛnpe Ebɔrɛ na naŋ kaŋɛ le:“Israɛl be basa, men baa nyiŋi fanɛ men la ma nyɛrbi nna.Mee to menyi nɛ men baa la ma nyɛrbi.Ma alɛ maaŋ teŋ menyi so kikɛ.22 Ma e fuge menyi be alubi fanɛ afu ka ber kuwɔlpa n ya lɛ na nna.Men bɛta m ba ma kutɔ.Ma e la esa nɛ e bee mɔlga menyi.”23 Men kaŋɛ esoso nɛ kasawule kikɛfanɛ a fara a boŋ nshɛ!Men naŋ kaŋɛ abeenɛ kupo to be ndibi kikɛfanɛ amo alɛ gba e baa shuli nshɛ na so!Enyɛnpe Ebɔrɛ na mɔlga mbe basa Israɛlebi,n shin nɛ mbe kemaŋkura dii efuli ashi Israɛl be efuli so.24 “Ma e la, Enyɛnpe Ebɔrɛ, menyi be emɔlgapo na;Ma e la esa nɛ n to menyi.Ma e la Enyɛnpe Ebɔrɛ nɛ e to kusɔ kikɛ na.N nawule e parga kuwɔlpa to n sɔ esoso kikɛ.Ekama malɛ maŋ chɛ ma to n to durnya.25 Ma katiŋ to nɛ anebi fɛpoana bee ku efɛ a ki befɛpo,nɛ bekpalpo malɛ bee ki bewulpo.Emamachisheŋ nɛ mee wora e naa shin nɛdimɛdi be kanyiasheŋ bee ki kawulisheŋ.26 Ama ma e naa shin nɛ ma anebianabe abɔya bee wora a bɔlɔ so kashenteŋto.Le nɛ baa kaŋɛ: ‘Basa beeŋ ba bɔlɔ Jerusalɛm to,nɛ Enyɛnpe Ebɔrɛ na malɛ e lɔŋɛ nde buresonɛ a wɔ Juda be efuli so na m pɔr.’27 Jemanɛ kikɛ nɛ mee sha fanɛ etekunɛ mbombi kikɛ e wɔl to,mee malga kenishipereso nna nɛ a bee wɔl to.28 Ma e kaŋɛ Pɛshiya be efuli so be ewura Sairus le:‘Feeŋ baa la fanɛ ma mbolpɔkpapo n juŋkpar ma basan wora m bɔlɔ kusɔ kama nɛ mee sha kewora so.Fo e naŋ shin nɛ b naŋ lɔŋɛ Jerusalɛm be kadegboŋ nanɛ bɔrɛlambu na m pɔr.’ ”

Enyɛnpe Ebɔrɛ ka sa ewura Sairus kushuŋ be asheŋ451 Enyɛnpe Ebɔrɛ na e ta Sairus ŋ kiPɛshiya be efuli so be ewura!E lara mo nna nɛ e kɔ m pɔɔ efuliana sonseŋ lara bewura ashi kuwurji to.Enyɛnpe Ebɔrɛ na beeŋ bugi ndegboŋbe mbunagboŋ kikɛ n sa mo nseŋ kaŋɛ mo le:2 “Ŋ gbagba e juŋkparn dɛdɛ abeegboŋ nɛ abeebi kikɛ so ashi fo ekpa to.Meeŋ bure ndegboŋana na be danyaŋ be mbunagboŋnseŋ buri abɛlso tenteŋ nɛ b kɔa ber mbunagboŋ na so kikɛ to.3 Ma alɛ beeŋ sa fo asɔ lela nɛ a ŋana ashiri be mboŋ,nɛ basa bee sha amo ga na.Saŋɛ na so feeŋ pin fanɛ ma e la Enyɛnpe Ebɔrɛ na;nseŋ naŋ pin fanɛ Israɛl be Ebɔrɛ na e ti fo ketre n tre fo.4 Ma e lara fo fanɛ fo chɛ ma anya, Israɛlebi to;bumo e la basa nɛ n lara n sa ma kumu.Jemanɛ nɛ fo maŋ nyi ma na gba,nɛ n shin nɛ fo nya kemaŋkura.5 Ma e la Enyɛnpe Ebɔrɛ na;Ebɔrɛ kikɛ maŋ naa wɔtɔ n ti ma so.Fo ka maŋ nyi ma ere gba,ŋ kraa beeŋ wora fo eleŋ to.6 N wora le nna nɛ basa kikɛ ashi durnya toe pin fanɛ ma e la Enyɛnpe Ebɔrɛ na,nseŋ naŋ pin fanɛ Ebɔrɛ kikɛ maŋ naa wɔtɔ n ti ma so.7 Ma e to kefulto nɛ tentembiri kikɛ.Ma e naa nɛfa nseŋ naa bar kumu lubi gboŋgboŋi basa so.Ma, Enyɛnpe Ebɔrɛ na e naa wora ade kikɛ.8 Meeŋ shin nɛ kewora asheŋ niŋiso e shi ebɔrɛsom ba kasawule so fanɛ bɔrɛchu na,m ba shin nɛ kamooji nɛ kashenteŋji e sɔ kaplɛkama.Ma Enyɛnpe Ebɔrɛ na e naaŋ shin nɛ le e wora.Ebɔrɛ ka la kasɔto nɛ adrasheŋ be Enyɛnpe be asheŋ9 Israɛl, fo maŋ kɔ ekpa nɛ fo tu fo etopo n ji emɔrɔ.Fo du fanɛ kapuliya nɛ mpuliya pɔrpo ta ebɔm pɔr nna.Ebɔ na maa bishi epɔrpo na le:‘Manɛ nɛ fee wora?’Kapuliya na malɛ gba maa bile asheŋ a kaŋɛfanɛ epɔrpo na maŋ nyi mbe kushuŋ.10 Esa ko wɔtɔ nɛ e tiŋ m bishi basa nɛ b kurge mo le:‘Manɛ nna nɛ men kurge ma kananɛ n du ere?’ ”11 Kusɔ nɛ Enyɛnpe, Israɛl be Ebɔrɛ cheembinɛ e to kusɔ kikɛ na kaŋɛ nde:“Menyi maŋ kɔ ekpa nɛ men bishima basa Israɛlebi be asheŋ ma kutɔ,ŋko ŋ kaŋɛ ma kusɔ nɛ k daga fanɛ n wora!12 Ma e to durnya nseŋ to edimɛdi be yiri yirin wɔtɔ kumo to.Ma eleŋgboŋ so nɛ awɔlpa parga to n sɔ kaplɛkamanɛ epeŋi nɛ kufɔl nɛ achɛkpabi kikɛ wɔ kumo so na.13 Ŋ gbagba e we n wɔtɔ ewura Sairus nɛ e kosoa wora kusɔ nɛ mee sha nɛ asheŋ e nyalɛ.Meeŋ shin nɛ asheŋ e baa du pɔtɔ pɔtɔ n sa mo.Saŋɛ na so e beeŋ lɔŋɛ ma kadegboŋnɛ baa tre Jerusalɛm na m pɔr,nseŋ sɔ ma basa n yige nɛ b nya bumo be amu.Esa kikɛ maŋ ber mo paaŋko n sa mo kusɔ ko fanɛ e wora loŋ.Ma, Enyɛnpe Ebɔrɛ e malga na.”14 Kede be kaman nɛ Enyɛnpe Ebɔrɛ na naŋ kaŋɛIsraɛlebi na le:“Ijipt nɛ Itiopia be efuliana so be kedamaya beeŋ ki menyeya,nɛ Seba be efuli so be basa tenteŋ na e ki menyi be anya.Menyi beeŋ chɛ bumo ŋgbɛlɛbi ŋ gberge bumo m bɛ menyi be amu so.Baaŋ jɔŋɛ menyi ase nseŋ kaŋɛ le:‘Ebɔrɛ wɔ menyi kutɔ, mo alɛ nawule e la Ebɔrɛ.’15 Israɛl be Ebɔrɛ nɛ e bee mɔlga mbe basa nala Ebɔrɛ nɛ esa maa wu mo kenishiso nna.16 Bekama nɛ baa lɔŋɛ agbirana beeŋ jianishinyɔr nseŋ ŋaba.17 Ama Enyɛnpe Ebɔrɛ na mɔlga Israɛl be basa bre,nɛ b kɔ m pɔɔ so mbaanaayɔ.Bumo be basa malɛ maaŋ ŋaba kikɛ.18 Enyɛnpe na nawule e la Ebɔrɛ,mo e to ebɔrɛso nɛ durnya nɛ basa wɔ kumo to na.E maŋ to durnya nna nɛ k baa desefuloŋ fanɛ kiyi.”Mo e kaŋɛ le na: “Ma e la Enyɛnpe Ebɔrɛ,Ebɔrɛ kikɛ maŋ naa wɔtɔ n ti ma so.19 Mannɛ ashiri to nɛ m malga ŋko n ta ma ŋkre ŋ ŋana.M maŋ kaŋɛ Israɛl be basa fanɛ,nɛ b fin ma b maaŋ wu ma a.Ma e la Enyɛnpe Ebɔrɛ nɛ e bee ji kashenteŋ na.Kusɔ nɛ k bɔla ekpa nɛ mee kaŋɛ.”Durnya to nɛ Babilɔn be agbirana be Enyɛnpe be asheŋ20 Ade be kaman nɛ Enyɛnpe Ebɔrɛ na naŋ kaŋɛ le:“Menyi kama nɛ men ji efute ashi efuli pɔtɛana so,e gama abar so m ba ma anishi to nɛ n ji menyi demu!Men koya m pin fanɛ keshuŋ agbir nɛ b ta ndibi n lɔŋɛmaŋ kɔ tɔnɔ, nɛ kebaato nchu agbir asemaŋ kɔ kechɛto kikɛ kuraa.21 Men ba demujikpa!Bekama nɛ baaŋ tiŋ m malgaŋ kuŋ bumo be amu na e to abar jina.Dra dra na kikɛ, wanɛ e tiŋ ŋ kaŋɛ kusɔ nɛ k beeŋ wora?Mannɛ ma Enyɛnpe Ebɔrɛ nɛ e mɔlga mbe basa nae tiŋ ŋ kaŋɛ a?Ebɔrɛ kikɛ maŋ naa wɔtɔ n ti ma so.22 Mee pla enɔ a tre durnya kikɛ to be basa nna,nɛ b kilgi m ba ma kutɔ nseŋ nya kumɔlga.N nawule kpeŋ e la Ebɔrɛ a wɔtɔ.23 Ma kɔnɔ naseso la kashenteŋ nna,kumo alɛ maa chɛrga.M bɔ ntaŋ n nase kɔnɔ fanɛekama beeŋ ba gbir ma kumulinseŋ shuŋ ma, Enyɛnpe Ebɔrɛ na.24 Bumo alɛ beeŋ kaŋɛ fanɛ n nawule kutɔnɛ esa beeŋ tiŋ n nya kekɔmpɔɔso nɛ eleŋ.Ama bekama nɛ b kishi ma na bre beeŋ ŋaba.25 Ma, Enyɛnpe Ebɔrɛ na e naaŋ mɔlga Israɛl be basa kikɛ,nɛ bumo alɛ e maŋkura ma.”

Ade be kaman nɛ Enyɛnpe Ebɔrɛ na naŋ kaŋɛ le:461 “Babilɔn be efuli so be agbirana be eleŋ fo ekar!Jemanɛ ko Babilɔn ebi daa shuŋ agbir nɛ baa treBɛl nɛ Nebo na nna.Ama naniere amo nɛ b bela n deŋi ekurma so,nɛ a ki esulɔ a deŋ asɔbɔya nɛ a gben be mman na.2 Agbirana na maaŋ tiŋ m mɔlga amo be amu.Amo nɛ bedoŋ kɔ n suge a yɔ efuli pɔtɛ so na.Babilɔn be agbirana be eleŋ fo ekar nna na!3 Israɛl be basa, nɛ men la ma basa nɛ b ka a wɔ ŋkpa to,men nu nfe!Jemanɛ nɛ b kurge menyi m ba fo mbre na kikɛnɛ mee keni menyi so.4 Ma e la menyi be Ebɔrɛ nsaa beeŋ keni menyi son ya fo fanɛ menyi ka beeŋ ya bel n fuli amu.Ma e to menyi nsaa keni menyi so;meeŋ chɛ menyi to nseŋ kuŋ menyinɛ shɛŋ shɛŋ maaŋ wora menyi.”5 Kede be kaman, nɛ Enyɛnpe Ebɔrɛ na naŋ kaŋɛ le:“Menyi maaŋ tiŋ n ta ma m ber esa kikɛ, ŋkpal manɛ so,esa kikɛ maŋ du fanɛ ma.6 Basa ko bee ber ebɔyɛpo paa nna,a sa bumo shuwa nɛ gbiti fanɛb lɔŋɛ agbirana n sa bumonɛ b baa shuŋ amo.7 Baa kaa sulɔ agbirana na bumo be abatimu so nnan ya ka yili amo be eyilikpa nɛ e maa nite.Nɛ esa baŋ yɔ amo ase n ya malga amo kutɔ gba,a maaŋ tiŋ n tuge mo ŋko m mɔlga amodoŋwuraashi tɔrɔ kikɛ to.8 Menyi, basa nɛ men lar ma kaman ere,men shin nɛ demu ere e baa wɔ menyi be nfɛra to,nɛ men baa nyiŋi kumo jemanɛ kikɛ.9 Men baa nyiŋi kusɔ nɛ k wora dra na,nseŋ pin to fanɛ n nawule e la Ebɔrɛ.Ekama maŋ du fanɛ ma.10 Pɔɛŋ nɛ kesheŋ kikɛ e wora,nɛ ma ere tiŋ n wu kumo ŋ kaŋɛ.N teŋ kaŋɛ fanɛ ma ŋkre beeŋ wora m bɔlɔ so,ma alɛ beeŋ wora kusɔ nɛ ŋ kre kewora kikɛ.11 Mee tre esa ko nna nɛ e shi epeŋilarkpa,m ba manaŋ fanɛ kusore ka fuu kusɔ na.E beeŋ ba wora kusɔ nɛ mee sha n sa ma.Kusɔ nɛ ma, Enyɛnpe Ebɔrɛ na kaŋɛ, e naaŋ wora.12 Menyi, basa nɛ men be ŋgbene du kpakpa,nɛ menyi nɛ kumɔlga barga abar nae nu nfe!13 Meeŋ ba mɔlga menyi.Ma nɛ menyi maaŋ naŋ barga abar.M maaŋ naŋ chɛr nseŋ ba mɔlga menyi.Meeŋ mɔlga basa nɛ b wɔ Jerusalɛm tonseŋ shin nɛ Israɛl be efuli na e nya kemaŋkura.”

Demuji ka ba Babilɔn so be asheŋ471 Enyɛnpe Ebɔrɛ na yɛ:“Babilɔn be kadegboŋ be basa,men yige eleŋgboŋ nɛ men kɔ durnya to na kikɛ to,nseŋ gbelge m ba chena kasawule eshishɛrpumpuŋ to fanɛ mbia.Jemanɛ ko menyi be kadegboŋdaa du fanɛ eche nɛ e maŋ nyi enyɛn nna,nseŋ daa la kadegboŋ nɛ ekama daa maŋ naŋ kɔ m pɔɔ so kikɛ.Menyi alɛ daa nya kusɔ kama nɛ menyee sha kanaŋkamaso nna.Ama asheŋ beeŋ chɛrga n sa menyi naniere!2 Men fara a shuŋ kushuŋ nɛ men maŋ naŋ shuŋ ŋ ku sonseŋ ta kuboo a kɔr ayu!Men deŋi men be eshata na n nasenseŋ gbaŋ menyi be asɔbuuso lela na n lɛ!Nɛ menyee sha kenite nchu to n dii kabombi,men koli ewajɛ nɛ men dela na nɛ men be abembi e dese,pɔɛŋ nɛ men nya n nite nchu na to n choŋ.3 Basa beeŋ wu men be kesarianseŋ wu kananɛ men ba kaseto n ji anishinyɔr.Meeŋ gberge Babilɔn be basa kikɛ kusoeŋkpal bumo be alubi so,nɛ esa kikɛ maaŋ tiŋ ŋ kuŋ ma ekpa.”4 “Ma e la Enyɛnpetale, Israɛl be Ebɔrɛ cheembi na;Ma e la bumo be Emɔlgapo.”5 Ade be kaman nɛ Enyɛnpe Ebɔrɛ naŋ kaŋɛBabilɔn be basa na le:“Men wora shruum nseŋ chena tentembiri to;efuliana na maaŋ naŋ kaŋɛ fanɛ menyi e la ewurche ashidurnya to be ndegboŋ kikɛ to.6 N daŋ nya agbo n wora ma basa nna,nseŋ daŋ wora bumo fanɛ b ka maŋ naa la ma basa.Ŋkpal loŋ so nɛ n ta bumo m bɔɔ menyi enɔ,menyi alɛ daa maŋ wu bumo kuwɔr.Men daa ŋmenyaŋ bumo to be basakpar na gba nna.7 Men daa fɛ fanɛ menyeeŋ baa ji kuwurajemanɛ kikɛ nna.Menyi alɛ daa maŋ ta asheŋ ere n wɔtɔ kagbene to,ŋko n fɛ kananɛ amo kikɛ beeŋ loge to be asheŋ.8 Menyi alɛ daa naa fɛ fanɛ men shi ga nnaa kɔ eleŋgboŋ fanɛ Ebɔrɛ,a wɔtɔ a ji menyi be amu jemanɛ kikɛ,a fɛ fanɛ esa kikɛ maŋ naa du fanɛ menyi.Menyi alɛ daa naa fɛ nna fanɛ menyi maaŋ tiŋ ŋ kifanɛ ekulpoche ŋko esa nɛ e paŋ mbe mbia.9 Ama kachɛ koŋwule patinɛ asheŋ ntuŋ anyɔ ere kikɛ beeŋ tu menyi.Kegbaya damta nɛ men ta yirda n to so ere be kaman,menyeeŋ ki fanɛ esa nɛ e paŋ mo kul nɛ mbia kikɛ.10 Men daŋ ta asheŋ lubi be kewora nnafanɛ kebɛlso be kusɔ kuŋkumuso a kaŋɛ le:‘Esa kama maa wu anyi!’Men be kanyiasheŋ nɛ kashennyi e fule menyi,nɛ men yirda fanɛ men nawule e baa la ashi durnya to,esa kikɛ maŋ naa du fanɛ menyi.11 Ama kumulubi gboŋgboŋi beeŋ ba menyi so,Kegbaya damta nɛ men yirda na be kekamamaaŋ tiŋ ŋ kuŋ kumo.Kemur cheche nɛ menyee maa ku kumo be edarebeeŋ ba purgi menyi epul to!12 Men baa kraa kɔ men be kegbaya be mbre nɛ akprambinɛ men kɔ a shuŋ men be kebia to kikɛ na to kpakpa.Ashere a beeŋ tiŋ n chɛ menyi to ekpa ko so,ŋko ashere menyeeŋ tiŋ n ta amo n funti men doŋana.13 Dra dra men daa yɔ basa nɛ baa keni achɛkpabinsaa kaŋɛ kusɔ nɛ k beeŋ wora echefoso kufɔl kikɛ nakutɔ n ya kaa fin kasotoji, ama k maŋ chɛ menyi to.To, men ya bishi bumo kananɛ menyeeŋ wora n nya kumɔlgaa laŋɛ kusɔ nɛ k bee shin nɛ k wora ere be kaplɛa so.14 Basa nɛ b yirda achɛkpabibaa du fanɛ atuweklaŋ nɛ abee ji edɛnsaa maaŋ tiŋ m mɔlga amo be amu nna.Esa kama maaŋ tiŋ n ta atuweklaŋ m puga edɛ n daŋɛ ajibi.Atuweklaŋ maaŋ tiŋ n wɔl esa edɛ awo to n chɛr.15 Bekpalpo nɛ menyee yɔ bumo kutɔ n ya kaa bishi somen be kebia to kikɛ m ba fo kabre namaŋ nyi kakpa nɛ baa yɔ gba,hale nɛ baa tiŋ a mɔlga menyi.”

Ebɔrɛ ka la echefoso be Enyɛnpe be asheŋ481 Israɛl be basa, men nu nfe!Menyi nɛ men la an nananyɛn Jeekɔb be kanaŋ to ebinseŋ shi Juda be yiri to na nɛ n de na.Menyi e naa ta Enyɛnpe Ebɔrɛ na be ketre a bɔ ntaŋnsaa kaŋɛ fanɛ menyi ere bee shuŋ Israɛl be Ebɔrɛ na nna,ama k maŋ la kashenteŋ nɛ k shi menyi be ŋgbene to.2 Menyee puchi a kaŋɛ fanɛmen la Jerusalɛm, kadegboŋ cheembi na to be basansaa ta menyi be amu a to Israɛl be Ebɔrɛnɛ e la Enyɛnpetale Ebɔrɛ na so nna.3 Kumo be kaman nɛ Enyɛnpe Ebɔrɛ na kaŋɛ Israɛlebi na le:“Dra dra kikɛ nɛ ŋ kaŋɛ kusɔ nɛ k beeŋ wora;epul na to malɛ nɛ n shin nɛ loŋ wora.4 N nyi menyi ka la amu kpakpaso wuraana,menyi be amu du kpakpa nna fanɛ abɛlso,nɛ menyi be nsɔto malɛ du kpakpa fanɛ danyaŋ.5 Amoso nɛ ŋ kaŋɛ menyi asheŋ ere dra dra kikɛ na,saŋɛ na so nɛ a kaŋ wora m bɔlɔ so,menyi maaŋ kaŋɛ fanɛ agbir nɛ menyee shuŋ nae shin nɛ a wora m bɔlɔ so.6 Asheŋ nɛ ŋ kaŋɛ menyi na kikɛ wora m bɔlɔ so.A daga fanɛ men shuli so fanɛkashenteŋto nɛ e wora m bɔlɔ so.Naniere meeŋ naŋ kaŋɛ menyi asheŋ popɔr nɛ e beeŋ ba.E la asheŋ woraso nɛ m maŋ naŋ lara ŋ ŋini kikɛ nna.7 Naniere nawule nɛ mee shin nɛ a bee wora.Kesheŋ ere maŋ naŋ wora ŋ ku so kikɛ.Nɛ k daŋ wora ŋ ku so nna,menyi daa beeŋ kaŋɛ fanɛ men nyi kumo be asheŋ.8 N nyi menyi ka la basa nɛ esa maaŋ tiŋ n yirda,nseŋ naa la basa nɛ baa lar ma kaman, yilijemanɛ nɛ n ta menyi ŋ ki efuli n sa ma kumu na.Amoso nɛ menyi maŋ wora ania nɛ men nukusɔ nɛ ŋ kaŋɛ menyi na.9 Ŋkpal ŋ ka bee sha basa e kpaŋ ma ketre so,nɛ mee pɛ ma agbo nsaa maŋ mur menyi na.10 Awurfoŋ nɛ n ta n wora menyi ŋ keni,fanɛ kananɛ baa ta edɛ a lɔŋɛ gbiti so na.11 Ŋ gbagba so nɛ mee wora le na.M maa sha fanɛ ma ketre e jija nɛ basa e baa keni ma jiga,ŋko n shin nɛ ma nɛ esa ko e chige ma kemaŋkura to.Ma kemaŋkura la n nawule peya nna.”Enyɛnpe Ebɔrɛ ka lara ewura Sairus fanɛ ejuŋkparpo be asheŋ12 Kede be kaman nɛ Enyɛnpe Ebɔrɛ naŋ kaŋɛ le:“Men nu nfe, menyi Israɛlebi nɛ men la ma basa nɛ n tre!N nawule e la Enyɛnpe Ebɔrɛ.Ma e la sososo nɛ lalaloge.13 Ŋ gbagba be enɔ nɛ n ta n to durnya,nseŋ shin nɛ awɔlpa parga to n sɔ kaplɛkama.Kusɔ kama nɛ m baŋ yili n sa amo,e bee nya manaŋ a wora ma kasonu epul to nna.14 Men kikɛ e gama abar so nseŋ nu nfe!Agbirana na be kekama maaŋ tiŋ n wu ŋ kaŋɛfanɛ esa nɛ n lara na e naaŋ kɔ Babilɔn be efuli kena,ŋko n wu ŋ kaŋɛ fanɛ e beeŋ wora kusɔnɛ ŋ kaŋɛ fanɛ e wora na.15 Ma e lara mo nseŋ n tre mo;ma alɛ beeŋ juŋkpar mo n shin nɛ e kɔ m pɔɔ so.16 Men firgi n taga ma to naniere nseŋ nu nfe!Sososo na kikɛ nɛ m bugi to ŋ kaŋɛ kusɔ kamanseŋ shin nɛ ma mmalga kikɛ bɔlɔ so kashenteŋto.”Enyɛnpetale Ebɔrɛ na e bɔla mbe Kiyoyu be eleŋgboŋ son shuŋi ma.Enyɛnpe Ebɔrɛ na be ŋkre nɛ e kɔ n sa mbe basa be asheŋ17 Kusɔ nɛ Enyɛnpe, Israɛl be Ebɔrɛ cheembi,nɛ e mɔlga menyi na kaŋɛ nde:“Ma e la Enyɛnpe menyi be Ebɔrɛ,nɛ mee sha keŋini menyi asheŋ ŋkpal menyi be nɛnɛ so,nseŋ juŋkpar menyi ekpa nɛ menyeeŋ baa bɔla so a wora asheŋ.18 K daa beeŋ par ma ga fanɛ menka beeŋ bɛ kusɔ nɛ n yili n sa menyi so!Aloŋ daa beeŋ shin nɛ men nya nɛfafanɛ kananɛ kabombi bee nya nchu nsaa maa wɔlto na.Men daa beeŋ baa kɔ a pɔɔ sofanɛ kananɛ ketili bee ku teku so a ba kedeŋi so na.19 Menyi be kaman to ebi beeŋ wora keshi fanɛ shishɛr,nɛ ma alɛ e shin nɛ b sa maŋ mur kikɛ20 Naniere, men lar Babilɔn be efuli so!Men ta kayurji a yɔ.Men shin nɛ menyi be ŋgbene e fuli menyinɛ men baa boŋ to awɔrso a kaŋɛ ekama le:‘Enyɛnpe Ebɔrɛ na kɔ n suge anyi, Israɛlebinɛ an la mbe anya na!21 E juŋkpar anyi m bɔla keshishɛrsawule sonseŋ shin nɛ kefalta pante n lar nchunɛ an nuu n tuge achukoŋ.22 Enyɛnpe Ebɔrɛ na nase kɔnɔ fanɛalubiworapoana maaŋ nya kayurwushi kikɛ.’ ”

Enyɛnpe Ebɔrɛ na be kayɛrbi be asheŋ491 Ekama e nu nfe!Menyi nɛ men wɔ efuli pɔtɛananɛ a wɔ teku be kaba ndoŋ na gba,e nu nfe.Enyɛnpe Ebɔrɛ na e lara ma nɛ m baa la mbe kenya,nseŋ nase ma ketre pɔɛŋ nɛ b kurge ma.2 Mo e shin nɛ ma mmalga du fanɛ tokobi jisoŋko ketanyembi pɛlpɛlbi.Mo e ta ma ŋ ŋana mo gbagba be enɔ be epun to.3 Kumo be kaman nɛ Enyɛnpe Ebɔrɛ na kaŋɛ ma le:“Israɛl, fo la ma kenya nna.Basa beeŋ bunyaŋ ma ga ŋkpal fo so.”4 Ndoŋ nna nɛ ŋ kaŋɛ le: “N shuŋ ŋ gben jiga.N ta ma eleŋ n shuŋ ga, ama ma alɛ maŋ nya shɛŋ.Kusɔ nɛ k daga fanɛ n nya kikɛ wɔEnyɛnpe Ebɔrɛ na be enɔ to nna.Mo e naaŋ ka ma kumo be kukɔ.”5 Enyɛnpe Ebɔrɛ e lara ma n sa mbe kumupɔɛŋ nɛ b kurge ma.Mo e lara ma fanɛ m baa la mbe kayɛrbi,saŋɛ na so meeŋ bɛta mbe basaIsraɛlebi nɛ b pesaŋ to na m ba mo kutɔ.Enyɛnpe Ebɔrɛ na e shin nɛ n nya kemaŋkura;ma eleŋ bee shi mo kutɔ nna.6 Kede be kaman, nɛ Enyɛnpe Ebɔrɛ naŋ kaŋɛ ma le:“Ma kenya, ŋ kɔ kushuŋgboŋ ko a sa fo.Mannɛ ma basa, Israɛlebi nɛ b ji efute na be kebɛtam ba bumo be eyilikpagboŋ na be kushuŋnawule nɛ feeŋ shuŋ.Meeŋ shin nɛ efuli pɔtɛana so be basae bɔla fo so m ba pin ma,saŋɛ na so meeŋ mɔlga bumo alɛ gba.”7 Israɛl be basa,ma e la Enyɛnpe menyi be Ebɔrɛ cheembi na.Ma alɛ e la menyi be emɔlgapo!Men daa la anya nna n sa efuli pɔtɛana be bewuranɛ baa keni menyi jiga.Naniere kɔnɔ nɛ mee nase a sa menyi nde:“Bewurjipo nɛ kenimujiana beeŋ gbir m bunyaŋ menyi.Menyeeŋ tiŋ n yirda ma! Ŋkpal manɛ so,ma e la Enyɛnpe menyi be Ebɔrɛnɛ menyi alɛ la ma basa laraso.”Kelɔŋɛ Jerusalɛm n yili kumo be eyilikpa dra be asheŋ8 Ade be kaman nɛ Enyɛnpe Ebɔrɛ na naŋ kaŋɛ mbe basa le:“Menyi be kumɔlga be jemanɛ kaŋ fo, meeŋ wu menyi kuwɔrnseŋ nu menyi be kabɔrɛkule.Meeŋ kuŋ menyi nseŋ mɔlga menyi.Meeŋ shin nɛ men ta kɔnɔ nɛ n nase nɛ k kɔ tama nan ya sa efuli pɔtɛana so ebi.Ma alɛ beeŋ naŋ shin nɛ men bɛta m bachena menyi be kasawule nɛ k dese jiga na so.”9 Kumo be kaman nɛ ŋ kaŋɛ basa nɛ b wɔ kabuti to le:“Men lar kabuti to!”Ma alɛ beeŋ kaŋɛ bumo nɛ b wɔ tentembiri to le:“Men lar tentembiri na to m ba kefulto to!”Baaŋ baa du fanɛ mbolpɔ nɛ a bee ji abeemase nna.10 Akoŋ nɛ achukoŋ maaŋ naŋ pɛ bumo kikɛ.Epeŋi nɛ keshishɛrsawule so be ebeldɛ maaŋ naŋ tɔrɔ bumo.Ma, Enyɛnpe Ebɔrɛ na beeŋ baa wu bumo kuwɔrnsaa juŋkpar bumo a yɔ mbombi ase.11 “Meeŋ lɔŋɛ kegbembi abee ton sa ma basa nɛ b baa bɔla so a nite.12 Ma basa beeŋ shi kufɔ kufɔ m bɛta m ba epe.Baaŋ shi kelargato be esoso nɛ epeŋitɔrkpa be kaba so,nɛ kebonfu nɛ baa tre Aswan nɛ k wɔ kelargato be kasetobe kaba so na kikɛ m bɛta m ba epe.”13 Kaŋɛ asɔ nɛ a wɔ ebɔrɛso nɛ kasawule so kikɛnɛ a baa boŋ nshɛ a ji amo be amu!Nseŋ shin nɛ abee gba e baa shuli so a boŋ nshɛ na!Enyɛnpe Ebɔrɛ na be basa ji awurfoŋ ga;mo alɛ naaŋ wu bumo kuwɔr.14 Le nɛ basa nɛ b wɔ Jerusalɛm to daŋ kaŋɛ:“Enyɛnpe Ebɔrɛ na lar anyi be kamannseŋ teŋ anyi so.”15 Ndoŋ nna nɛ Enyɛnpe Ebɔrɛ na kaŋɛ le:“Eche kurgepo beeŋ tiŋ n teŋ kebianɛ mo gbagba sa mo kenyipo so a?Nɛ ebinio beeŋ tiŋ n teŋ mo kebia so gba,ma ere maaŋ teŋ menyi so kikɛ.16 Jerusalɛm, m maaŋ teŋ fo so kikɛ!N sibɛ fo ketre nna n deŋi ma enɔ be epun to so,kumo alɛ maaŋ tiŋ ŋ kpra kikɛ.Fo asheŋ wɔ ma nfɛra to jemanɛ kikɛ nna.17 Basa nɛ baaŋ lɔŋɛ fo egbalana m pɔrmaaŋ chɛr nseŋ ba,nɛ basa nɛ b mur fo na e lar fo to n yɔ.18 Keni ŋ kulti fo! Feeŋ wu fo basa ka bɛta a ba epe.Ma, Enyɛnpe Ebɔrɛ ka baa wɔtɔ ere bre,feeŋ baa puchi fo basa so nsaa wu fo kumu,fanɛ kananɛ kejafɔche bee ta mbe abitasɔa mea to nsaa ji kebita a ŋini basa na.19 Jerusalɛm be kadegboŋ daŋ bure nna a dese fuloŋ,ama naniere k beeŋ baa du fimbi gaa maaŋ tiŋ n sɔ basa nɛ baaŋ ba chena kumo to na.Basa nɛ b daŋ mur fo nseŋ yige fo n nase fuloŋ nabeeŋ lar fo to n yɔ kufɔ kufɔ.20 Kachako, bee ba nɛ fo basa nɛ b kurge bumoashi efuli pɔtɛana so na e ba kaŋɛ fo le:‘Kasawule ere du fimbi ga n sa anyi.Anyee sha kakpagboŋ nɛ an chena so nna!’21 Ndoŋ nna nɛ fo alɛ e kaŋɛ fo kumu le:‘Wanɛ e kurge mbia ere kikɛ n sa ma?N daŋ paŋ ma mbia nna nsaa maaŋ naŋ tiŋ ŋ kurge ebi.B daŋ pɛ ma kenya nna n yɔ efuli pɔtɛ so;wanɛ e bela mbia ere nɛ b daŋ?N nawule e daŋ ka a wɔtɔ;nnɛ nɛ mbia ere shi m ba?’ ”22 Kumo be kaman nɛ Enyɛnpetale Ebɔrɛ nakaŋɛ mbe basa le:“Meeŋ maŋ ma tuta so nɛ efuliana na be basa e wu kumo,nseŋ shin nɛ ma basa e bɛta m ba epeashi bumo gbagba be kasawule so.23 Bewura beeŋ ki fanɛ betuto n sa fo;nɛ bewurche e ki fanɛ benio n sa fo.Baaŋ jɔŋɛ fo ase nseŋ bunyaŋ fo.Kumo be kaman nɛ b bar bumo be amu kaseto n sa fo.Saŋɛ na so, feeŋ pin fanɛ ma e la Enyɛnpe Ebɔrɛ na.Esa kama nɛ e yirda ma, maaŋ ji anishinyɔr kikɛ.24 Esa beeŋ tiŋ n suge kusɔ nɛ enapo kɔ n nya a?Ŋko n sɔ esa n yige ashi kumu kpakpasowura be enɔ to a?25 Ama Enyɛnpe Ebɔrɛ nase kɔnɔ fanɛe beeŋ kɔ n sa anyi nseŋ sɔ anyi be mbia n yigeashi an doŋana nɛ baa suge basa be asɔ eleŋso be enɔ to.26 Mo alɛ beeŋ shin nɛ bumo nɛ baa mɛaŋ menyi nagbagba e mɔ abar nsaa wora asheŋ fanɛ b ka boo na.Saŋɛ na so ekama beeŋ pin fanɛEnyɛnpe Ebɔrɛ na e la anyi be emɔlgapo.Bumo alɛ beeŋ naŋ pin fanɛ Israɛl be Ebɔrɛ lempo nae kɔ n sɔ mbe basa n yige.”
         
            

         
      

   
      
         50
Ebɔrɛ ka beeŋ gberge alubiworapoana kikɛ kusoe be asheŋ501 Enyɛnpe Ebɔrɛ na yɛ:“Menyee fɛ fanɛ ŋ kini ma basa nna nseŋ ju bumo n lɛfanɛ kananɛ enyɛn bee kini mbe eche nsaa ju mo a lɛ na.To, nnɛ nɛ kakilgboŋi be nwɔl na wɔ?Menyee fɛ nna fanɛ ma e fa menyi fanɛ anya ŋ ka kukɔfanɛ kananɛ esa bee fa mbe mbia fanɛ anya a ka kukɔ na a?Ama mannɛ aloŋ nna, menyi be alubi so nɛ b pɛ menyi anya n yɔ.Menyi be aworandeso so nɛ b sulɔ menyi n yɔ efuli pɔtɛana so.2 Ŋ ka ba nɛ m ba mɔlga ma basa na,b maŋ shuli m bɛ ma so.Ŋ ka tre bumo gba, b maŋ shuli so.M maŋ kɔ eleŋ nɛ m mɔlga bumo nna a?Ma kɔnɔ to be kamalga beeŋ tiŋ n shin nɛ tekunɛ elɔr kikɛ e wɔlto ŋ ki keshishɛrsawulenɛ ekɔrɔtɔ nɛ e wɔ amo to kikɛ e wuŋkpal nchu ka maŋ naa wɔtɔ so.3 Meeŋ tiŋ n shin nɛ kuwɔlpa e buu so m biri tofanɛ ewajɛ lembir nɛ menyee buu ashi nlibuna na.”Ebɔrɛ be kayɛrbi ka beeŋ ji awurfoŋ be asheŋ4 Enyɛnpetale Ebɔrɛ na e ŋini ma kusɔ nɛ meeŋ kaŋɛn leŋ esa nɛ e gben a chul tonsaa maaŋ naŋ tiŋ n wora shɛŋ na to.Mo e naa shin nɛ mee yɛla kenishi to kachipurso kikɛ a finkenu kusɔ nɛ e kɔ nɛ e ŋini ma na.5 Enyɛnpe Ebɔrɛ na e shin nɛ m pin asheŋ toa maŋ lar mo kaman ŋko n shile mo na.6 Ŋ kilgi ma kaman nna n sa basa, nɛ baa beri,nseŋ kilgi ma ketaya n sa bumo,nɛ baa tia ma katɔl be afuibi.Ma alɛ maŋ kaŋɛ basa nɛ baa tege mansaa tu echɔl a wɔtɔ ma anishi to na fanɛ b yige.7 Enyɛnpetale Ebɔrɛ na ka bee chɛ ma to so,bumo be katege maaŋ tiŋ n shin nɛ n ji anishinyɔr.Amoso mee leŋ ma kumu to nna,ma alɛ maa sa bumo kashuli.Ŋkpal manɛ so, n nyi fanɛ m maaŋ ji anishinyɔr.8 Ebɔrɛ nɛ e bee kuŋ ma na taga ma to nna,mo e naŋ chɛ ma kɔnɔ n sa ma.Esa ko wɔtɔ nɛ e ku ma kɔnɔ a?E shin nɛ ma nɛ mo kikɛ e yɔ demujikpa,nɛ e ya ku ma kɔnɔ ashi benimu be anishito!9 Enyɛnpe Ebɔrɛ na gbagba e naŋ malgan chɛ ma kɔnɔ n sa ma.Bekama nɛ baa wu ma kulubi nsaa malga a gbiti mabeeŋ mur fanɛ kananɛ kaŋkaŋ bee muu wajɛ a mur na.10 Asheŋ beeŋ tiŋ ŋ ki kpakpa n sa menyi nɛ menyeebunyaŋ Enyɛnpe Ebɔrɛ nsaa wora mbe kenya kasonu na.Ama men yirda Enyɛnpe Ebɔrɛn ta menyi be amu n to mo so.11 Menyi kama nɛ menyee kre men braana kemur be nia na,menyi gbagba be ŋkre e naaŋ mur menyi.Enyɛnpe Ebɔrɛ na beeŋ gberge menyi kusoen shin nɛ men ji awurfoŋ.

Jerusalɛm ka beeŋ nya kumɔlga be asheŋ511 Enyɛnpe Ebɔrɛ na yɛ:“Nɛ menyee sha kebaawora kusɔ nɛ k niŋinsaa wora Enyɛnpe Ebɔrɛ na kasonu,kumo ere men baa keni menyi nananyɛn Eebraham soa wora asheŋ.Mo e du fanɛ kefalta nɛ men shi kumo to n lar na.2 Ma, Ebɔrɛ e lara Eebraham nɛ mbe eche Sɛɛra,nɛ men baa la bumo be kaman to ebi.Jemanɛ nɛ n daŋ tre Eebraham na, nɛ e daa maŋ kɔ ebi,kumo be kaman nɛ n nɛfa monseŋ sa mo kaman to ebi damta.3 Ma, Enyɛnpe Ebɔrɛ na beeŋ lolo basa nɛ b wɔ Jerusalɛmbe alambure to na n wushi bumo kagbene.Jerusalɛm ka ki fanɛ keshishɛrsawule a dese ere gba,meeŋ shin nɛ k ki fanɛ kambɔl nɛ n daŋ nasekumo ketre Iden na.Saŋɛ na so kagbenefuli nɛ kagbenewushi beeŋ baa wɔ ndoŋ,nɛ basa e baa boŋ nshɛ a kpaŋ ma nsaa di ma epaŋ.”4 Kumo be kaman nɛ Enyɛnpe Ebɔrɛ na naŋ kaŋɛ le:“Ma basa, men nu nfe!Men nu kusɔ nɛ mee kaŋɛ ere!Ma e naa ta ma keŋini a sa efuli pɔtɛana na;nɛ ma mbraana malɛ bee shin nɛ baa pin ma.5 Meeŋ nya manaŋ m ba mɔlga bumo;ŋkpal manɛ so, ma kekɔmpɔɔso be jemanɛ taga to.Efuliana nɛ a wɔ keplasawule so kufɔ kufɔ nabee keni ma ekpa nna;ŋkpal manɛ so, baa tama fanɛ meeŋ baa mɔlga bumonseŋ ji kuwura bumo so nna.6 Men to anishi ŋ keni awɔlpa nɛ kasawule kikɛ so!Awɔlpa beeŋ choŋ fanɛ edishi,nɛ kasawule e baŋɛ to fanɛ kusɔbuuso draka kpɛa to na.Basa kikɛ beeŋ wu n dese kasawulefanɛ ashushombi firgiso na.Ama ma kumɔlga beeŋ baa wɔtɔ mbaanaayɔ.Ma kekɔmpɔɔso maaŋ fo ekar kikɛ.7 Menyi nɛ men nyi kusɔ nɛ k daga kewora na e nu nfe!Menyi nɛ men kɔ ma keŋini menyi be ŋgbene to nagba e nu nfe!Men sa maa ŋana basa nɛ baa tege menyinsaa kaŋɛ menyi asheŋbesaso na.8 Ŋkpal manɛ so, baaŋ foe menyi be anishi sofanɛ kaŋkaŋ ka ji wajɛ m mur nɛ esa maaŋ naŋ wu kumo na.Ama ma kumɔlga beeŋ baa wɔtɔ mbaanaayɔ.Nɛ ma kekɔmpɔɔso be eleŋ na malɛ e baa wɔtɔ saŋkama.”9 Enyɛnpe Ebɔrɛ, koso n chɛ anyi to!Bɔla fo eleŋgboŋ na so m mɔlga anyi,fanɛ kananɛ fo daŋ mɔlga anyi be basa dra dra na.Fo e daŋ ku teku to be kusɔbɔya lubi gboŋgboŋi nɛ baa tre Rehab,nɛ e yili n sa kebagato nɛ kulubi be eleŋana na to.Rehab yili n sa Ijipt be efuli jemanɛ nɛ Israɛlebi lar ndoŋ a yɔ na nna.10 Fo e shin nɛ teku peper chiŋgeliŋ na baŋɛ to,nseŋ shin nɛ ekpa dese nchu na to n sabasa nɛ fo mɔlga na nɛ b bɔla to n dii.11 Naniere bre basa nɛ fo kɔ n suge na beeŋbɛta n yɔ Jerusalɛm to nɛ kagbenewushi,baaŋ baa boŋ nshɛ kagbenefuliso nna a yɔ ndoŋ.Bumo be ŋgbene beeŋ fuli bumo mbaanaayɔ.Kagbenejija nɛ kebɔltofinfin maaŋ naŋ pɛ bumo.12 Ade be kaman, nɛ Enyɛnpe Ebɔrɛ naŋ kaŋɛ le:“Ma e naa leŋ menyi to a wushi menyi kagbene.Nɛ manɛ nna nɛ menyee ŋana edimɛdi bomin?B maa chɛr nsaa wu a mur fanɛ afitiri.13 Men teŋ Enyɛnpe Ebɔrɛ nɛ e to menyinseŋ to esoso nɛ kasawule kikɛ na so nna a?Nɛ manɛ nna nɛ menyee ŋana kufuŋkpal basa nɛ baa kɔrfɛ menyinsaa sha kemur menyi agbo so na?Bumo be kanya agbo maaŋ tiŋ n wora menyi shɛŋ.14 K maaŋ chɛr nɛ bekama nɛ b wɔ kabuti to,nɛ kebaawɔtɔ du bumo so kpakpa nae nya bumo be amu a ji.Baaŋ baa wɔtɔ n chɛr kebaawɔtɔ to,bumo alɛ maaŋ fin kusɔ jiso ŋ gben kikɛ.15 Ŋkpal manɛ so, ma e la Enyɛnpe menyi be Ebɔrɛ na.Ma e naa shin nɛ teku bee baga to nsaa ku atili a wora awɔr.Ma ketre e la Enyɛnpetale Ebɔrɛ!16 Ma e ŋini menyi kamalganseŋ ta ma enɔana a kuŋ menyi.Ma nɛ n to esoso nɛ kasawule nae kaŋɛ basa nɛ b wɔ Jerusalɛm to fanɛb la ma basa nna!”Jerusalɛmebi be awurfoŋ be ekar be asheŋ17 Jerusalɛm to ebi, men koso!Kasogberge nɛ Enyɛnpe Ebɔrɛ na nya agbon shin nɛ k ba menyi so na shi ga.Kasogberge na shin nna nɛ menyee nite a lentefanɛ basa nɛ b boo nsa na.18 Esa kikɛ maŋ wɔtɔ nɛ e pɛ menyi enɔ ton juŋkpar menyi ŋko n chɛ menyi to.19 Kumu lubi be ntuŋ anyɔ e tu menyi.Menyi be kasawule mur ŋkpal kena so,nɛ akoŋ malɛ naŋ mur menyi be basa.Esa kikɛ malɛ maŋ wɔtɔ nɛ e shu menyi so n lolo menyi.20 Menyi be basa bee bɛlɛ nna a tɔrashi kegbembi be kukɔlɔbi kama to.B ki fanɛ echibir nɛ bekpampo sho ajigbelɛ m pɛ nna.Bumo alɛ pin kananɛ Enyɛnpe menyi be Ebɔrɛ be agbodu kashenteŋto.21 Menyi Jerusalɛm to be basa nɛ menyee ji awurfoŋnsaa nite a lente fanɛ men ka nuu nsa m boo na e nu nfe!22 Enyɛnpe menyi be Ebɔrɛ nɛ e bee kuŋ menyi na e kaŋɛ le:“Mee lara kasogberge nɛ n nya agbon shin nɛ k ba menyi so na nna na.M maaŋ naŋ gberge menyi kusoe n shin nɛmen baa nite a lente fanɛ basa nɛ b boo nsa na.23 Ama meeŋ shin nɛ kasogberge na e ba basanɛ b kɔrfɛ menyi nseŋ shin nɛ men dese agbembi so,nɛ baa chichi menyi so fanɛ shishɛr na so.”

Ebɔrɛ ka beeŋ kɔ m mɔlga Jerusalɛm be basa be asheŋ521 Jerusalɛm to ebi, men tiŋi edi to!Men koso n yili ŋ kpeŋ menyi be eyur to!Ebɔrɛ be kade cheembi to ebi,men ta menyi be asɔbuuso lela m buu!Nnyamase nɛ b shi efuli pɔtɛana so namaaŋ naŋ luri menyi be kadegboŋ to n tɔrɔ menyi kikɛ.2 Jerusalɛm to ebi, men lar menyi be asheŋ lubi to!Men lar men be asheŋ lubi nɛ a dufanɛ efɔl ŋkre menyi be ebɔ to na to.3 Kede be kaman nɛ Enyɛnpetale Ebɔrɛ kaŋɛ mbe basa le: “Men ka daa la anya na, esa kikɛ
         daa maaŋ ka shɛŋ n tɔ menyi. Amoso, esa maaŋ ka shɛŋ nɛ men nya menyi be amu a ji.
         4 Dra dra na menyi gbagba be keparso nɛ men daŋ yɔ Ijipt be efuli so n ya ka wɔ ndoŋ
         fanɛ befɔ. Kumo be kaman nɛ Asiriya be efuli so ebi ba kɔ nseŋ pɛ menyi eleŋso n yɔ
         bumo be efuli so nɛ b maŋ ka shɛŋ. 5 Naniere aloŋ e naaŋ wora ashi Babilɔn be efuli so gba. Men la anya nna, ama b maŋ
         ka shɛŋ n tɔ menyi. Bekama nɛ baa ji kuwura menyi so na bee puchi nna nsaa wu bumo
         be amu a wɔtɔ ma a keni ma jiga. 6 Jemanɛ ko bee ba nɛ men pin fanɛ ma e la Ebɔrɛ nɛ ŋ kaŋɛ menyi asheŋ ere kikɛ pɔɛŋ
         nɛ a wora.”7 K la mamachi be kesheŋ nna fanɛ esa ka beeŋ wukabɔ ka ta kagbenewushi be barun shi abee so a gbelge to a ba nɛ e ba sa basa.Kekɔmpɔɔso be kebomboŋ nɛ e bee bera sa Jerusalɛm to ebi a kaŋɛ le:“Menyi be Ebɔrɛ e la Ewura!”8 Bekama nɛ baa keni kadegboŋ na so a kuŋ kumo na,ber abar so nna a wora awɔr kagbenefulisoB wu fanɛ Enyɛnpe Ebɔrɛ na bɛta a ba Jerusalɛm to nna.9 Menyi Jerusalɛmebi nɛ menyi be kade daŋ bure a dese na,e baa wora awɔr kagbenefuliso!Enyɛnpe Ebɔrɛ na beeŋ kɔ m mɔlga mbe kadegboŋnseŋ lolo mbe basa.10 Enyɛnpe Ebɔrɛ na beeŋ ta mbe eleŋgboŋm mɔlga mbe basa ashi bumo doŋana be enɔ to,saŋɛ na so durnya to ebi kikɛ beeŋ wu kumo.11 Menyi kikɛ nɛ menyee sulɔ bɔrɛlambu na to be asɔ na,e lar kadegboŋ nɛ baa tre Babilɔn na to.Men sa maŋ kaŋ beta keyurpisɔ kikɛ n woraeyurpi daŋkare be ekpa so.Menyi alɛ e bɛr nchu a du farfarbi pɔɛŋ nseŋ lar ndoŋ.12 Ama men sa maŋ kuse n lar ndoŋ. Ŋkpal manɛ so,esa kama maa ju a buu menyi so.Enyɛnpe menyi be Ebɔrɛ na e naaŋ baa juŋkpar menyi,nsaa kuŋ menyi kaba kama so ashi men doŋana be enɔ to.Kayɛrbi nɛ e bee ji awurfoŋ na be asheŋ13 Ade kikɛ be kaman, nɛ Enyɛnpe Ebɔrɛ kaŋɛ le:“Asheŋ beeŋ nite nɛnɛ n sa ma kenyaashi kusɔ kama nɛ e bee wora to.Mo alɛ beeŋ nya kemaŋkuragboŋ nɛ basa e kpaŋ mo ga.14 Basa damta nɛ b wu mo be nnɔ daŋ mɔ bumo nna.Mbe kayurwule daŋ chɛrga nna ŋkpal awurfoŋ nɛ e ji so;e daŋ maŋ naŋ duli dimɛdi gba kuraa.15 Ma kenya na beeŋ sa efuliana na be basa ekpa nɛ b kibasa nɛ baaŋ tiŋ n shuŋ ma Enyɛnpe Ebɔrɛ na.Bewura beeŋ wu mo nɛ k wora bumo mamachinseŋ mɔ bumo be nnɔ.Efuli pɔtɛana be basa beeŋ wu asɔnɛ b maŋ naŋ wu ŋ ku so,nseŋ fɛ asɔ nɛ b maŋ naŋ fɛ amo be asheŋŋ ku so be nfɛra.”

Kusɔ nɛ Ebɔrɛ be kenya wora n sa anyi be asheŋ531 Ndoŋ nna nɛ basa na malɛ bishi le:“Wanɛ e naaŋ yirda kubɔya nɛ anyee nu ere?Wanɛ e daŋ wu Enyɛnpe Ebɔrɛ be eleŋgboŋ ka shuŋ le?2 Enyɛnpe Ebɔrɛ na gbagba be keparso nɛ mbe kenyadaŋ ki fanɛ kusɔduuso nɛ k mur achinkasawule wɔlso so.E daa maŋ walɛ keyɛrbi ŋko a la esagboŋ konɛ basa nyi mbe asheŋ ŋko a keni mo a bɔlɔ kenishi.Mbe kapɔr be shɛŋ daa maa par basa,nɛ k shin nɛ basa e baa firgi a taga mo to.3 Ekama daŋ keni mo jiga nna nseŋ kini mo n lɛ.Kagbenejija nɛ ebesa damta e daŋ bɔlɔ mo to,nɛ mo alɛ ji kanyiti nseŋ sɔ amo kikɛ n deŋi mbe kumu so.Ekama daa maa sha kewu mo kenishiso gba.B daŋ wu mo nna fanɛ esa jiga.4 Ama e sɔ anyi be awurfoŋ nɛ ebesa kikɛn deŋi mbe kumu so.Ade kikɛ to, an daa fɛ nna fanɛEbɔrɛ e naa gberge mo kusoe.5 Anyi ere be asheŋ lubi so nɛ b beri mo nɛ e doro.Kasogberge nɛ e nya na so nɛ an nya kayurwushinɛ mbe edoro na malɛ shin nɛ an nya kechɛ.6 Anyi kikɛ daa du fanɛ mbolpɔnɛ b yeŋ n foe n luri to nna.Ekama daŋ sɔ mbe ekpa nna a yɔ.Ama Enyɛnpe Ebɔrɛ na daŋ shin nnanɛ anyi be kasogberge ba mbe kenya so.7 Awurfoŋ nɛ ebesa damta daŋ ba mo so,ama e daŋ lo to boeŋ nna, a maŋ fubel.E daŋ lo to fanɛ kpakpafɔlbinɛ b gberge a yɔ nɛ b ya mɔ nna.Mo alɛ nseŋ daa du fanɛ kubolpɔ nɛ baa kuya kumo be afuibinɛ k dese boeŋ nna, e maŋ wora shɛŋ.8 B daŋ pɛ mo nseŋ ji mo demu nɛ k maŋ niŋi.Kumo be kaman nɛ b kaŋɛ fanɛ e daga b mɔ mo;mbe asheŋ malɛ daa maŋ tir esa kikɛ.B daŋ mɔ mo nna ŋkpal anyi be basa be asheŋ lubi so.9 E daŋ maŋ wora kulubi kikɛ ŋko ŋ ku efɛ ŋ ku so,ama b daŋ mɔ mo nna m puli mo kakpa nɛ baa pulialubiworapoana nɛ damawuraana.”10 Kumo be kaman nɛ Enyɛnpe Ebɔrɛ na kaŋɛ le:“Ma keparso nɛ ma kenya bee ji awurfoŋ.Mbe luwu na la sarga nɛ k beeŋ bar alubi be ketampaŋm ba sa basa pɔtɛ nna.Amoso e beeŋ naŋ wu mbe kaman to ebi kenishisonsaa wɔ ŋkpa to n chɛr.Mo so nɛ kusɔ nɛ ŋ kre kikɛ beeŋ wora m bɔlɔ so nɛnɛ.11 Awurfoŋ nɛ e beeŋ ji na be kaman, e beeŋ naŋ nyakagbenewushi nseŋ pin fanɛ e maŋ gben jiga.Ma kenya nɛ e bee shuŋ ma kagbene koŋwulesonɛ ma kagbene bee fuli mo so nae naaŋ sɔ basa galeŋga be kasogberge n deŋi mbe kumu so,nɛ ŋ kpal mo so n ta bumo be alubi m paŋ bumo.12 Amoso meeŋ sa mo kemaŋkuragboŋ nɛ eleŋgboŋ.E shuli so n ta mbe kumu n lara sarga,nseŋ yili alubiworapoana damta be aya toŋ kule alubi be ketampaŋ n sa bumo.”

Kasha nɛ Enyɛnpe Ebɔrɛ na kɔ n sa Israɛl be asheŋ541 Jerusalɛm, fo daa du fanɛ egbentepo nna,ama naniere feeŋ tiŋ m boŋ nshɛ kagbenefulisoNaniere bre feeŋ nya mbia damtaa chɔ eche kurgepo nɛ e kɔ ekul gba.2 Kpalga wajɛbu nɛ fo wɔtɔ to na,nseŋ teŋi amo be efɔlana sonseŋ naŋ lɔŋɛ kumo be ayir ŋ gbir nɛnɛ!3 Fo nɛ fo kaman to ebi beeŋ sɔ efuli pɔtɛanabe nsawule ŋ ki menyeya;nseŋ pɔr n chena bumo be ndenɛ e bure a dese naniere na to.4 Men sa maa ŋana kufu ŋko anishinyɔr.Menyi alɛ e sa maŋ pɔ aba kikɛ.Men teŋ menyi be kebifɔlbi to be asheŋ lubi na so.Men sa maŋ shin nɛ menyi be kebaawɔtɔ nɛ k du fanɛekulpoche be kebaawɔtɔ na e baa keta menyi nyɔmɔ.5 Ŋkpal manɛ so menyi be etopo nabeeŋ baa la fanɛ ekul n sa menyi.Mo e la Enyɛnpetale, Israɛl be Ebɔrɛ cheembi na.E beeŋ mɔlga menyi.Mo e naa ji kuwura durnya kikɛ so na.6 Menyi, Israɛlebi, du fanɛ eche fɔlbinɛ mo kul kini mo nɛ e bee shu kagbenejijaso nna.Ama Enyɛnpe Ebɔrɛ na naŋ tre menyi m ba,nsaa kaŋɛ menyi le:7 “N daŋ kplaŋ menyi so jemanɛ gbrɛbi ko nna,ama ŋkpal ma kashagboŋ nɛ kushuso so,meeŋ naŋ bɛta n sɔ menyi.8 N daŋ nya agbo nna m pal kaman n sa menyijemanɛ gbrɛbi ko,ama meeŋ naaŋ wu menyi kuwɔr nseŋ sha menyi mbaanaayɔ.Kusɔ nɛ ma, Enyɛnpe Ebɔrɛ, nɛ n la menyi be emɔlgapo nabee kaŋɛ menyi nna na.”9 “Nowa be jemanɛ na, ma Enyɛnpe Ebɔrɛ nadaŋ nase kɔnɔ fanɛ m maaŋ naŋ ta nchu m mur durnya.Mee nase kɔnɔ naniere nna fanɛm maaŋ naŋ nya agbo ŋ gberge menyi kusoe.10 Abeegboŋ nɛ abeebi beeŋ tiŋ m bure n tɔr,ama kasha nɛ ŋ kɔ n sa menyi maaŋ loge kikɛ.Meeŋ bɛ kɔnɔ nɛ n naseso ŋ kaŋɛ fanɛmeeŋ sa menyi kayurwushi na so mbaanaayɔ.Kusɔ nɛ Enyɛnpe Ebɔrɛ, nɛ mee sha menyi na kaŋɛ nna na.”Jerusalɛm popɔr na be asheŋ11 Enyɛnpe Ebɔrɛ na yɛ:“O Jerusalɛm be kadegboŋnɛ fee ji awurfoŋ nsaa maa kɔ echɛtopo,nɛ esa nɛ e bee lolo fo;meeŋ ta yawu kpakpaso be ajembu lelan tɔl fo gbaltɔlase.12 Yawu kpakpaso be ajembu peper nɛ baa tre rubi nanɛ meeŋ ta m pɔr fo kakpa lempoana na,nseŋ ta ajembu nɛ a bee kpa edɛ na n lɔŋɛ fo mbunagboŋ,nseŋ naŋ ta yawu kpakpaso be ajembunɛ baa ta a lɔŋɛ abitasɔ na m pɔr egbal ŋ kulti fo.13 Ma, Enyɛnpe Ebɔrɛ na gbagba e naŋ ŋini fo basa asheŋ,nseŋ sa bumo kedama nɛ kayurwushi damta.14 Fo basa be kewora kusɔ nɛ k daganɛ bumo be kewora asheŋ nɛ amo be ekpa sobeeŋ shin nɛ fo baa kɔ eleŋ.Ma alɛ beeŋ lara bumo be kafɔŋ kikɛ ashi fo to,nɛ a maa naŋ taga fo to gba kuraa.15 M maaŋ naŋ shin nɛ esa kikɛe kɔ kena ashi fo kadegboŋ na to.Bekama nɛ baaŋ kɔ menyi kenamaaŋ tiŋ m pɔɔ menyi so kikɛ.16 Ma e to bɔyɛpo nɛ e bee puga edɛa ŋalga abɛlso a lɔŋɛ akɔsɔ.Ma alɛ e to enapo nɛ e bee taakɔsɔ na a kɔ kena a mɔ basa.17 Ama kekɔsɔ kama maaŋ tiŋ n wora fo shɛŋ.Fo alɛ beeŋ nya kusɔ ko ŋ kaŋɛbekama nɛ baaŋ ku fo kɔnɔ.Meeŋ kɔ n sa ma anyanseŋ shin nɛ b kɔ m pɔɔ so.”Enyɛnpe Ebɔrɛ e kaŋɛ na.

Enyɛnpe Ebɔrɛ be kuwɔrwu be asheŋ551 Enyɛnpe Ebɔrɛ yɛ:“Ekama nɛ achukoŋ kɔ moe ba nuu nchu!Ekama nɛ e maŋ kɔ amansherbi gbae ba tɔ ajibi n ji!Men ba tɔ yabra nɛ kenyipochu n nuunsaa maŋ ka shɛŋ!2 Manɛ nna nɛ menyee jija amansherbiasɔ nɛ a maŋ la ajibi so?Manɛ nna nɛ menyee shuŋ ga a finasɔ nɛ a maaŋ chɛ menyi to?Men nu asɔ nɛ mee kaŋɛ menyi ere nseŋ wora amonseŋ nya ajibi kikɛ to be alela n ji.3 Ma basa, men nu n sa ma nseŋ ba ma kutɔ.Men ba ma kutɔ nseŋ nya ŋkpa!Ma nɛ menyi beeŋ kre kɔnɔkoŋwule be ŋkrenɛ k wɔtɔ mbaanaayɔ, saŋɛ na so meeŋ sa menyi enɛfanɛ n nase amo be kɔnɔ n sa Ewura Deevid na.4 Ma e daŋ shin nɛ e ki efuliana na be ejuŋkparpo nɛ ewura,nseŋ bɔla mo so ŋ ŋini bumo ma eleŋgboŋ.5 To, menyeeŋ kela a tre efuli pɔtɛananɛ menyi maŋ nyi bumo be basa gbafanɛ b ba ti menyi so, nɛ b shile m ba buu menyi!Ma, Enyɛnpe, Israɛl be Ebɔrɛ cheembi nae naaŋ shin nɛ ade kikɛ e wora m bɔlɔ so.Meeŋ shin nɛ men nya kemaŋkura nɛ bunyaŋashi basa kikɛ to.”6 Men fin Enyɛnpe Ebɔrɛ na nseŋ kule mosaŋɛ nɛ e taga menyi to ere.7 Kumu kpakpasowuraana, men lar menyi be asheŋ lubi tonseŋ chɛrga menyi be nfɛra lubi nɛ menyee fɛ na.Men bɛta m ba Enyɛnpe anyi be Ebɔrɛ na kutɔ,mo e la ewɔrwupo nsaa nya manaŋ a ta alubi a paŋ na.8 Enyɛnpe Ebɔrɛ na yɛ:“Ma nfɛra fɛso maŋ du fanɛ menyi be nfɛra fɛso.Ma alɛ be ekpa nɛ mee bɔla so a wora asheŋ kɔr menyeya to.9 Kananɛ ebɔrɛso wɔ esoso a chɔ kasawule so na,aloŋ nɛ ma kasheŋwora nɛ nfɛra fɛso chɔ menyi peya.10 Ma mmalga du fanɛ bunyaŋ nɛ bɔrɛchunɛ a bee shi awɔlpa to a ba,a shin nɛ kasawule so bee nya kayul nna.Kananɛ bunyaŋ nɛ bɔrɛchu bee shin nɛ basabee nya a ji nsaa nya asɔduuso a du na,11 aloŋ nɛ ma kɔnɔ to be mmalga gba du.Kusɔ kama nɛ ŋ kaŋɛ, aloŋ gbagba e naa wora.12 Kagbenefuli nɛ menyeeŋ ta n lar Babilɔn be efuli so,nseŋ lar kadegboŋ na to nɛ kayurwushi.Abeegboŋ nɛ abeebi beeŋ baa boŋ nshɛ a sa menyi,nɛ ndibi malɛ e baa kpla enɔ a wɔtɔ.13 Ndibi sɔrso beeŋ kɔr n yili mboŋ nɛ ewidibi daa yil,saŋɛ na so k beeŋ baa la tɔɔnɛ a dese mbaanaayɔ.Kumo alɛ beeŋ naa la kanyiŋi a laŋɛ kusɔnɛ ma, Enyɛnpe Ebɔrɛ na wora be kaplɛa so.”

Efuli pɔtɛana so ebi ka beeŋ ki Ebɔrɛ be basa be asheŋ561 Nɛ Enyɛnpe Ebɔrɛ na kaŋɛ mbe basa le: “Men baa wora kusɔ nɛ k daga nseŋ bɔla ekpa,
         ŋkpal manɛ so, k maaŋ chɛr nɛ m ba mɔlga menyi. 2 Meeŋ nɛfa bekama nɛ baa keni kewushiachɛ na a bɔlɔ kenishi nsaa bɛ kumo so na. Ma
         alɛ beeŋ nɛfa bekama nɛ b maa wora asheŋ lubi.”3 Efɔ kama nɛ e ba tu Enyɛnpe Ebɔrɛ na be basa a wɔtɔ e sa maŋ kaŋ kaŋɛ fanɛ: “Enyɛnpe
         Ebɔrɛ na maaŋ shuli nɛ n tu mbe basa a shuŋ mo.”Enyɛn kama nɛ b lara mbe awulbi be bibi e sa maŋ kaa fɛ fanɛ e ka maaŋ tiŋ ŋ kurge
         bibi so, mo ere maaŋ tiŋ n ti Ebɔrɛ be basa so. 4 Le nɛ Enyɛnpe Ebɔrɛ na bee kaŋɛ amodoŋwura: “Fo baa keni ma kewushiachɛ na a bɔlɔ
         kenishi nsaa wora kusɔ nɛ k bee par ma nsaa bɛ ma kɔnɔkoŋwule be ŋkre na so kashenteŋto,
         5 kumo ere baaŋ baa nyiŋi fo ketre ma bɔrɛlambu to nɛ ma basa to n chɛr a chɔ fo ka
         beeŋ baa kɔ mbia gba. Basa maaŋ teŋ fo so kikɛ.”6 Kumo be kaman nɛ Enyɛnpe Ebɔrɛ na kaŋɛ befɔ nɛ b ti mbe basa so a sha mo nsaa bɛ kewushiachɛ
         na so nseŋ naa bɛ mbe kɔnɔkoŋwule be ŋkre na so kashenteŋto na le: 7 “Meeŋ bar menyi ma kebee cheembi nɛ baa tre Zayɔn nɛ k wɔ Jerusalɛm na so m ba sa
         menyi kagbenewushi ashi ma bɔrɛlambu to. Ma alɛ beeŋ sɔ menyi be esarga nɛ menyeeŋ
         lara ashi ma bɔrɛsure so. Ma bɔrɛlambu beeŋ baa la kabɔrɛkule be kakpa n sa efuli
         kama so be basa.”8 Enyɛnpetale Ebɔrɛ nɛ e keta mbe basa Israɛlebi n shi kenyaya to ashi efuli pɔtɛ wɔfɔ
         so m ba na e nase kɔnɔ fanɛ e beeŋ bar basa pɔtɛ m ba ti bumo so.Ebɔrɛ ka beeŋ gberge Israɛl be bejuŋkparpo kusoe be asheŋ9 Enyɛnpe Ebɔrɛ na e kaŋɛ efuli pɔtɛana so ebi fanɛ b ba fanɛ kupuŋ to be asɔbɔya lubi
         m ba mur mbe basa. 10 E yɛ: “Bejuŋkparpo nɛ b daga kekpele ma basa kusoe na kikɛ tan nna! B maŋ nyi shɛŋ.
         B du fanɛ njɔnɔ nɛ b maa gbu nna. Bumo peya e la kebaadese a di a ku edare. Baa sha
         edi nna ga! 11 Bejuŋkparpo na du fanɛ njɔnɔ nɛ baa sha ajibi ga nna. B maa ji a moɛ kikɛ. Bumo alɛ
         maa pin asheŋ to nsaa wɔtɔ a wora asheŋ nɛ a bee par bumo nawule. 12 Kusɔ nɛ basa nɛ baa boo nsa bee kaŋɛ e la fanɛ men shin nɛ an ya nuu nsa m boo kananɛ
         anyee sha. Echefo peya e baa chɔ kabre peya!”

Ebɔrɛ be basa nɛ b maa ji kashenteŋ be awurfoŋ be asheŋ571 Basa niŋiso bee wu nɛ ekama malɛ be shɛŋ maŋ wɔtɔ bumo to. Ama nɛ b baŋ wu malɛ b
         maŋ naa luri alubi to. 2 Bekama nɛ b wɔ kebaawɔtɔ lela to bee nya kayurwushi nɛ ewushi ashi luwu to nna ŋkpal
         b ka daa wora Ebɔrɛ kasonu so.3 Belubiworapoana ere, men ba nfe nɛ b ji menyi demu! Menyi nɛ bekpalpo nɛ kubojuajiwuraana
         nɛ esakale kikɛ la kukoŋwule nna. 4 Wanɛ nɛ menyee wora eyurto? Wanɛ nɛ menyee mɛr kɔnɔ? Men keni, menyi be alubi shin
         nɛ men ki bewulpo nna. 5 Menyi ka bee shuŋ agbirana nɛ menyee fɛ fanɛ e bee sa kakurge so, men wɔtɔ nna a di
         abar keche nɛ kenyɛn ashi ndibigboŋ nɛ menyee shuŋ agbir na amo be afito. Menyi alɛ
         naa ta menyi be mbia a lara esarga ashi abeelaŋ nɛ ataŋɛ chiŋgeliŋ nɛ a wɔ abeemase
         na nna. 6 Kumo be kaman menyee ta elɔr be epun to be ajembu mɔlmɔlbi nna a ki agbir, nsaa ta
         nsa nɛ ajibi a lara esarga a sa amo. Menyee tama fanɛ kumo be loŋ bee par ma nna a?
         7 Menyee yɔ abee jeŋgreŋ so nna n ya kaa lara esarga nsaa di abar keche nɛ kenyɛn ndoŋ.
         8 Menyi alɛ naa ta agbirana nɛ amo be asheŋ bee nu ma agbo na nna a yili menyi be mbuna
         be akɔlɔbi to nɛ egedo be afito. Men kplaŋ ma so nna nseŋ ta menyi be amu n fa n sa
         basa nɛ menyee sha nɛ baa tu menyi a dese menyi be egedo so a wora menyi be kayɛlga
         fuloŋ be asheŋ woraso. 9 Menyee gbiti ŋku nsaa wora etulale n ya kaa shuŋ kegbir nɛ baa tre Mɔlɛk na nna. Menyi
         alɛ bee shuŋi mbɔ mboŋ wɔfɔ, hale a yɔ bubuni to nna n ya kaa fin agbirana nɛ menyeeŋ
         baa shuŋ. 10 Menyee gben ga a fin agbir popɔr, ama menyi alɛ maa gben a yige to. Menyee fɛ nna
         fanɛ menyi be agbirana nɛ amo be asheŋ bee nu ma agbo na e naa sa menyi eleŋ, amoso
         nɛ menyee sha amo na.11 Ade be kaman nɛ Enyɛnpe Ebɔrɛ na bishi le: “Nuso be agbir e shin nɛ kufu pɛ menyi,
         nɛ men kpal amo so a ku efɛ nseŋ teŋ ma so kuraa loŋ? Ŋkpal ŋ ka wora shruum n chɛr
         so nɛ men yige kebaabunyaŋ ma ere a? 12 Menyee fɛ fanɛ kusɔ nɛ menyee wora na daga nna, ama meeŋ shin nɛ menyi be asheŋ woraso
         e lar efuli nɛ menyi be agbirana e chɛ menyi to ŋ gben. 13 Men kaa shu a fin kechɛto, men shin nɛ menyi be agbirana e mɔlga menyi! Ama afu fimbi
         e naŋ ber amo n lɛ. Bekama nɛ b yirda ma e naaŋ chena kasawule na so nseŋ shuŋ ma
         ashi ma bɔrɛlambu to ashi ma kebee cheembi na so.”Ebɔrɛ ka nase kechɛto nɛ kechɛ be kɔnɔ be asheŋ14 Ade be kaman nɛ Enyɛnpe Ebɔrɛ naŋ kaŋɛ le: “Men lɔŋɛ ekpa nseŋ lara ajembu nɛ keyimu
         kikɛ kumo so n sa ma basa nɛ b bɔla kumo so m bɛta m ba ma kutɔ!15 Ma e la Enyɛnpe Ebɔrɛ nɛ e wɔ ebɔrɛso nsaa wɔtɔ mbaanaayɔ na. N wɔ kakpa cheembi nɛ
         k wɔ esoso nna, ama ma alɛ nɛ basa nɛ b bar bumo be amu kaseto nseŋ ta bumo be amu
         n deŋi ma so na gba e wɔtɔ nɛ m baa chɛ bumo to. 16 M maaŋ naaŋ nya agbo n wɔtɔ ma basa a wu bumo kulubi mbaanaayɔ. Ŋkpal manɛ so, ma
         e to bumo nsaa maa sha fanɛ bumo be aba e pɔ bumo. 17 N daŋ nya agbo ga nna n wora bumo ŋkpal bumo be alubi nɛ kejimuni be kebaawɔtɔ so,
         amoso nɛ n daŋ gberge bumo kusoe nseŋ daŋ kplaŋ bumo so na. Ama b kraŋ wora kusoe
         kpakpaso ŋ kini a wɔ bumo be asheŋ lubi na to.18 N wu asheŋ nɛ b wora na kikɛ, ama ŋ kraa beeŋ chɛ bumo be alɔ. Ma alɛ beeŋ juŋkpar
         bumo nseŋ chɛ bumo to nseŋ naŋ lolo bekama nɛ baa shu nli na, 19 nɛ b fara a boŋ nshɛ a kpaŋ ma. Meeŋ shin nɛ bekama nɛ b taga to nɛ bumo nɛ b wɔ kufɔ
         kufɔ kikɛ e nya kayurwushi. Ma e naaŋ chɛ ma basa be alɔ kikɛ! 20 Basa lubi bre du fanɛ teku nɛ k bee baga to a kaa ketili a lara eyurpi a deŋi kedeŋi
         so jemanɛ kikɛ na nna. 21 Ama ma, Enyɛnpe Ebɔrɛ na nase kɔnɔ fanɛ belubiworapoana maaŋ nya kayurwushi kikɛ.”

Kashenteŋto be ekishi be asheŋ581 Enyɛnpe Ebɔrɛ yɛ: “Boŋ to awɔrso ga ŋ kaŋɛ ma basa Israɛlebi na bumo be alubi be asheŋ!
         2 Baa shuŋ ma karechɛ kikɛ nna a ŋini fanɛ b pere kenishi a sha kepin ma ekpa nseŋ wora
         ma mbraana kasonu fanɛ efuli nɛ k bee wora kusɔ nɛ k daga. B yɛ n sa bumo mbraana
         nɛ a maa kpɛa basa to nseŋ naa leŋ bumo to a kaŋɛ fanɛ bumo kebaashuŋ ma na bee wora
         bumo ebel nna.”3 Kumo be kaman nɛ basa na bishi le: “Manɛ nna nɛ anyee kishi nɛ Enyɛnpe Ebɔrɛ na maa
         wu fanɛ anyee kishi? Nɛ manɛ nna nɛ anyee bar anyi be amu kaseto nɛ mbe lakal maŋ
         wɔ anyi so?”Ade be kaman nɛ Enyɛnpe Ebɔrɛ na malɛ kaŋɛ bumo le: “Kashenteŋ na e la fanɛ, jemanɛ
         kikɛ nɛ menyee kishi menyi gbagba be aparsheŋ nɛ menyee wora nsaa mɛaŋ menyi be beshumpoana.
         4 Menyi be ekishi bee shin nɛ menyee ki nyaŋnyaŋ nna nɛ menyee bile a tege abar nsaa
         bri abar. Men tama fanɛ le be ekishi beeŋ tiŋ n shin nɛ n nu menyi be kabɔrɛkule a?
         5 Men baŋ kishi kikɛ, menyee ta menyi be amu nna a wɔtɔ awurfoŋ to. Menyi alɛ naa wora
         asheŋ nna fanɛ bebɔlpo, a kurgi amu a yuu to fanɛ ayu ka bel n chulgi na nseŋ naa
         buu nli to be asɔbuuso a dese nsunɔ to a ŋini men ka bar menyi be amu kaseto. Le nɛ
         menyee tre ekishi nɛ k bee par ma nna a?6 Ekishi nɛ k bee par ma a ŋini menyee ka bee shuŋ ma kashenteŋto e la men ka beeŋ lara
         kanyaŋ nɛ kebaakɔrfɛ basa nɛ b maŋ wora shɛŋ nsaa wɔ kabuti to na nseŋ shin nɛ ekama
         e nya a wora asheŋ yila yila so. 7 Men baa chige menyi be ajibi to a sa basa nɛ b maŋ kɔ nɛ b ji nsaa sa bumo nɛ b maŋ
         kɔ edesekpa kakpa nɛ b dese ashi menyi peana. Menyi alɛ e naa chɛ basa nɛ b maŋ kɔ
         asɔbuuso to, a sa bumo asɔbuuso nsaa maa kini kebaachɛ men kurgepoana to.8 Aloŋ nɛ ma kuwɔrwu beeŋ nyaŋɛ n yuu menyi so fanɛ kachipurso be epeŋi, nɛ menyi alɛ
         e naaŋ nya menyi be alɔ be kechɛ manaŋ manaŋ. Ma nɛ menyi beeŋ baa wɔtɔ nɛ m baa mɔlga
         menyi nsaa kuŋ menyi ekpa kama so. 9 Nɛ men baŋ kule ma kusɔ kama, meeŋ nu menyi be kekule. Nɛ men tre ma malɛ meeŋ shuli
         menyi be ketre na!Nɛ men yige kanyaŋ nɛ nfɛlso be kebaawɔtɔ nɛ mmalga lubi be kebaamalga 10 nsaa sa basa nɛ akoŋ kɔ ajibi nseŋ naa chɛ bumo nɛ asheŋ tir bumo to, kumo ere kanyɛso
         beeŋ ki fanɛ kapiidi n sa menyi. 11 Ma, Enyɛnpe Ebɔrɛ na malɛ beeŋ baa juŋkpar menyi nsaa sa menyi asɔ lela nɛ a beeŋ
         baa kukwe menyi jemanɛ kikɛ. Ma alɛ beeŋ baa sa menyi eleŋ nɛ alenfia a ti so. Menyi
         alɛ beeŋ baa du fanɛ kambɔl nɛ k bee nya nchu nɛnɛ ŋko kabombi nɛ k maa wɔlto kikɛ
         na nna. 12 Menyi be basa beeŋ lɔŋɛ m pɔr mboŋ nɛ e bure a dese n chɛr na n yili amo be egbaltɔlase
         dra na so. Saŋɛ na so ekama beeŋ pin fanɛ men la basa nɛ baa lɔŋɛ egbalana nɛ alambure
         a pɔr nna.”Kebaakeni kewushiachɛ na a bɔlɔ kenishi be tɔnɔ be asheŋ13 Ade kikɛ be kaman nɛ Enyɛnpe Ebɔrɛ na naaŋ kaŋɛ le: “Nɛ men ta kewushiachɛ na fanɛ
         kachɛ cheembi a maa wora menyi gbagba be aparsheŋ fanɛ kebaayɔ nde ŋko a shuŋ kushuŋ
         be yiri kikɛ ŋko a malga mmalga jiga loŋ be kachɛ na, 14 menyeeŋ nya kagbenefuli nɛ k shi kebaashuŋ ma, Enyɛnpe Ebɔrɛ na to. Meeŋ shin nɛ men
         nya bunyaŋ ashi durnya be kaplɛkama nɛ menyi alɛ e naŋ ji kasawule nɛ n sa menyi nananyɛn
         Jeekɔb na be ebel. Ma Enyɛnpe Ebɔrɛ e kaŋɛ na!”

Anebi na ka malga ŋ gbiti basa na be asheŋ lubi be asheŋ591 Men sa maa fɛ fanɛ Enyɛnpe Ebɔrɛ na pɔ nna ga so nɛ e maaŋ tiŋ m mɔlga menyi ŋko mbe
         asoe ti nna so nɛ e maaŋ tiŋ n nu kushu nɛ menyee shu a fin kechɛto na! 2 Menyi be alubi e barga menyi nɛ men be Ebɔrɛ be kefɛato. Amoso nɛ e maa nu menyi be
         kabɔrɛkule na. 3 Ŋkpal manɛ so, menyi be mmalga kikɛ la efɛsheŋ nna nɛ menyi be ŋkre kikɛ la kebagato
         nɛ kelantokɔ be asheŋ. Basa be kamɔ damta so, ŋklaŋ gbiti menyi be enɔana nna.4 Men baŋ yɛra asheŋ demujikpa gba, men maa nya kashenteŋ ashi menyi be edemu be keji
         to. Efɛ nɛ menyee ku a ji lar edemuji na to. Basa be keji awurfoŋ be ŋkre e wɔ menyi
         to nɛ menyee wora a bɔlɔ so. 5-6 Ŋkre lubi nɛ menyee kre na la kɔrtɔ nna fanɛ awɔ lubi be afule. Efule na be kekama
         bee bure kuwɔ nna! Ama menyi be ŋkre na maaŋ lɔŋɛ shɛŋ n sa menyi. A du fanɛ esa ka
         maaŋ tiŋ n ta enansatata n lue wajɛ nna! 7 Jemanɛ kikɛ asheŋ lubi nɛ menyee kre nsaa nya manaŋ a wora amo. Basa nɛ b maŋ wora
         shɛŋ be kemɔ maŋ du menyi so kpakpa. Basa nɛ asɔ be kejija n lɛ nɛ kemur nɛ menyee
         yige kaman ashi kaplɛkama nɛ men yɔ. 8 Menyi maŋ nyi kananɛ menyi nɛ beko beeŋ tiŋ n chena abar so nɛ kayurwushi, ŋko kananɛ
         baa ji kashenteŋ a sa basa pɔtɛ. Ekpaana nɛ menyee bɔla so a wora asheŋ kikɛ maŋ niŋi
         nɛ menyi be bebɛsopo malɛ maaŋ tiŋ n nya kayurwushi kebaawɔtɔ to kikɛ.Basa ka bugi to ŋ kaŋɛ bumo be alubi be asheŋ9 Kede be kaman nɛ basa na kaŋɛ le: “Naniere nɛ an pin kusɔ nɛ k ba nɛ Ebɔrɛ maa mɔlga
         anyi ashi basa nɛ baa kɔrfɛ anyi na be enɔ to. An daa tama fanɛ anyeeŋ baa na kefulto
         to nna, ama tentembiri e kulti anyi n wɔtɔ 10 nɛ anyee la a fin ekpa fanɛ etanpo. Kapiidi gba anyi maa wu ekpa to nsaa fiti fanɛ
         kanyɛso ŋko fanɛ an ka wɔ nchaŋ to na. 11 Anyee munto nna fanɛ eshishiri nsaa shu fanɛ ali na. Anyi alɛ daa tama fanɛ Ebɔrɛ
         beeŋ mɔlga anyi ashi kanyaŋ nɛ alubi to, ama loŋ maŋ wora.12 An wora alubi damta ŋ gbiti fo, Enyɛnpe Ebɔrɛ na. Anyi be alubi bee ji a bri anyi
         nna, nɛ anyi alɛ nyi amo kikɛ nyam be asheŋ. 13 An lar fo kaman nseŋ kini fo a maa shuŋ fo. Anyi alɛ kɔrfɛ beko ga nseŋ shile fo.
         Anyi be nfɛra fɛso gba la kafulesheŋ nna nɛ anyi be mmalga malɛ maŋ la kashenteŋ.
         14 Keji asheŋ nɛ amo be ekpa so maŋ naa wɔtɔ, nɛ kewora kusɔ nɛ k daga gba maŋ wɔ anyi
         be kebaawɔtɔ to. Keji kashenteŋ kelɔnɛ so gba maŋ naa wɔtɔ ashi anyi to kuraa. 15 Kashenteŋji ka maŋ naa wɔtɔ so, bekama nɛ b yige asheŋ lubi be kewora na bee luri
         asheŋ to nna.”Enyɛnpe Ebɔrɛ ka beeŋ mɔlga mbe basa be asheŋEnyɛnpe Ebɔrɛ na b kagbene daa maŋ fuli mo ŋkpal keji asheŋ nɛ amo be ekpa so ka maŋ
         naa wɔtɔ so. 16 E ka wu fanɛ esa kikɛ maŋ wɔtɔ nɛ e wora kusɔ ko a laŋɛ kumo be kaplɛa so nɛ k jija
         mbe kagbene ga n ti so. Amoso e beeŋ bɔla mo gbagba be eleŋ so ŋ kɔ n suge basa nɛ
         baa kɔrfɛ na n yige nseŋ shin nɛ b kɔ m pɔɔ so. 17 E beeŋ ta keji asheŋ nɛ amo be ekpa so m buu fanɛ enapo be kebɛlso be kekpaŋkale nɛ
         kumɔlga malɛ gba m buu fanɛ enapo be kebɛlso be kekpaŋwuro. Mo alɛ beeŋ naŋ ta kewora
         asheŋ ekpa nɛ k daga so kenishipereso fanɛ kusɔbuuso m buu nseŋ sɔ basa nɛ baa ji
         awurfoŋ be kɔnɔ so ŋ ka kulubi kukɔ. 18 Enyɛnpe Ebɔrɛ na beeŋ gberge mo doŋana nɛ b wɔ kufɔ nɛ bumo nɛ b taga to kikɛ kusoe
         agbo so, ŋkpal kusɔ nɛ b wora mbe basa so. 19 Yili epeŋilarkpa m ba choŋ epeŋitɔrkpa, ekama beeŋ baa ŋana Enyɛnpe Ebɔrɛ na nɛ mbe
         eleŋgboŋ nseŋ bunyaŋ mo. E beeŋ ba fanɛ lɔr to be nchu nɛ a bee shile eleŋso ŋko afugboŋ
         nɛ a bee ber eleŋso na.20 Ade kikɛ be kaman nɛ Enyɛnpe Ebɔrɛ naŋ kaŋɛ mbe basa le: “Meeŋ ba Jerusalɛm to m ba
         kɔ n sɔ menyi, Jeekɔb be kaman to ebi nɛ men lar menyi be alubi kikɛ to. 21 Ma alɛ bee nase kɔnɔ nna fanɛ meeŋ sa menyi ma Kiyoyu nɛ keŋini nɛ a baa wɔ menyi
         to mbaanaayɔ. Yili kabre a yɔ, menyeeŋ baa wora ma kasonu nsaa ŋini menyi be mbia
         nɛ kaman to ebi nɛ bumo alɛ gba e baa wora ma kasonu mbaanaayɔ.”

Jerusalɛm be echefoso be kemaŋkura be asheŋ601 Jerusalɛmebi, men koso n nyɛkpɛ n fulto fanɛ epeŋi.Karechɛ popɔr bee chɛ menyi so nna na.Ŋkpal manɛ so, Enyɛnpe Ebɔrɛbe kemaŋkura nyaŋɛ n yuu menyi so nna!2 Tentembiri beeŋ buu durnya nɛ kumo be basa kikɛ so.Ama Enyɛnpe Ebɔrɛ na be kemaŋkura be kefulto beeŋ nyaŋɛn yuu menyi ere so a ŋini fanɛ e wɔ menyi kutɔ.3 Efuli pɔtɛana be basa nɛ bewura kikɛbeeŋ ba menyi be karechɛ popɔr na be kefulto to.4 Men keni ŋ kulti kusɔ nɛ k bee wora ere.Menyi be basa bee gama abar so nna nɛ b bɛta m ba epe!Menyi be mbinyɛnsobi beeŋ shi kufɔ, kufɔ m ba,nɛ b keta menyi be mbichesobi enɔ tofanɛ mbibi m ba sa menyi.5 Menyi alɛ beeŋ wu loŋ nɛ men be ŋgbene e fuli menyi ga.Kagbenefuli be ga beeŋ shin nɛ men baa chicha.Baaŋ sulɔ efuli pɔtɛana nɛ awɔ teku be kaba ndoŋ nabe asɔ lela nɛ kanya m ba sa menyi.6 Enyɔma be ntuŋ damta beeŋ shi efuliana nɛ baa treMidian nɛ Efa na so n sulɔ asɔ lelam ba sɔ menyi be efuli na kikɛ so.Beko beeŋ shi Shiba be kasawule so n sulɔ shuwa nɛ eduwum ba kaa lara esarga a sa Enyɛnpe Ebɔrɛ nansaa malga kusɔ nɛ e wora be asheŋ!7 Baaŋ gama abonfu nɛ baa tre Kɛda nɛ Neboyot nabe mbolpɔ kikɛ abar so m ba sa menyi fanɛ esarga.Ma, Enyɛnpe Ebɔrɛ na malɛ beeŋ sɔ amofanɛ ma bɔrɛsure so be esarga,nseŋ shin nɛ ma bɔrɛlambu e nya kemaŋkura n ti so.8 Manɛ e naa choŋ zii fanɛ awɔlpa,ŋko fanɛ elepɔ ka mel abar so a firgi a yɔ asha to loŋ?9 Teku so be ekuloŋgboŋ nɛ e shiaplasawule wɔfɔ wɔfɔ so nna.Ebɔrɛ be basa nɛ e sulɔ a ba epe.Bumo alɛ keta bumo be shuwa nɛ gbiti nna a ba.Enyɛnpe Israɛl be Ebɔrɛ cheembi nae shin nɛ loŋ wora nɛ mbe basa e nya kemaŋkura.Saŋɛ na so baaŋ baa shuŋ mo nsaa bunyaŋ mo.10 Kumo be kaman nɛ Enyɛnpe Ebɔrɛ kaŋɛ Jerusalɛmebi le:“Befɔ e naaŋ lɔŋɛ menyi be kadegboŋ be egbalana m pɔr,nɛ bumo be bewura e shuŋ menyi be basa.N daŋ nya agbo nna ŋ gberge menyi be basa kusoe,ama naniere meeŋ shu menyi so nseŋ wu menyi kuwɔr.11 Kapa nɛ kanyɛ menyi be kadegboŋ nabe mbunagboŋ beeŋ baa bugi a yili.Saŋɛ na so efuli pɔtɛana be bewura beeŋ juŋkparbumo be basa n sulɔ bumo be asɔ lela kikɛm ba sa menyi be basa.12 Ama efuli ŋko kuwurji kama be basa nɛ b maaŋ shuŋmenyi be basa kikɛ beeŋ mur cheche kuraa.13 Baaŋ ku Lebanɔn be efuli so be ndibi lelam ba lɔŋɛ menyi be kadegboŋ, Jerusalɛm be ebuana m pɔrnseŋ shin nɛ ma bɔrɛlambu e nyalɛ kebita.Saŋɛ na so ma kadegboŋ na gba beeŋ nya kemaŋkura.14 Kumo be kaman, men doŋana be kaman to ebibeeŋ baa jɔŋɛ menyi ase a sa menyi bunyaŋ.Bekama nɛ b daa keni menyi jiga beeŋ fara a bunyaŋ menyi,nsaa tre menyi be kadegboŋ na Enyɛnpe Ebɔrɛ na be Kadegboŋ;ŋko Zayɔn, Israɛl be Ebɔrɛ cheembi na be Kadegboŋ.15 Menyi be kadegboŋ na maaŋ naa la kade nɛ ekama beeŋ kini n lɛnseŋ kishi kumo be asheŋ a maa sha kumo to be keba gba na.Ama meeŋ shin nɛ k nyalɛ kebita nɛ kumo be ketre e dii.K beeŋ ki kagbenewushi be kakpa n sa bekamanɛ baaŋ chena kumo to nɛ bekama nɛ baaŋshir kaman m ba na kikɛ.16 Efuli pɔtɛana be bewura nɛ bumo be basabeeŋ ta bumo be asɔ lela ŋ keni menyi be kadegboŋ na so,fanɛ kananɛ ebinio bee bela mbe mbia na.Saŋɛ na so nɛ men pin fanɛ ma, EnyɛnpetaleIsraɛl be Ebɔrɛ na e mɔlga menyi nseŋ sɔ menyi n yige.17 Meeŋ sa menyi shuwa, mannɛ danyaŋ peper,ŋko gbiti, mannɛ kebɛlso be yiri kama,ŋko danyaŋ peper, mannɛ ndibi,ŋko abɛlso be yiri yiri, mannɛ ajembu.Menyi be bewura maaŋ naa kɔrfɛ menyi be basa.Ma alɛ beeŋ shin nɛ b baa ji kuwuraashi kashenteŋji nɛ kayurwushi be ekpa so.18 Esa maaŋ naŋ nu nlu kikɛ be asheŋ efuli na so.Menyi be efuli na malɛ maaŋ naŋ mur kikɛ.Meeŋ baa kuŋ menyi ekpa kama so fanɛ egbal na.Saŋɛ na so menyi be basa beeŋ baa kpaŋ maŋkpal ŋ ka mɔlga bumo so.19 Epeŋi nɛ kufɔl be kefulto be asheŋ maaŋ naa tir menyi.Ŋkpal manɛ so, ma Enyɛnpe Ebɔrɛ na be kemaŋkurabe kefulto e naaŋ baa nyaŋɛ a yuu menyi so mbaanaayɔ.20 Epeŋi nɛ kufɔl kikɛ maaŋ naŋ tɔr ashi Jerusalɛm to.Ma, Enyɛnpe Ebɔrɛ na e naaŋ baa la kumo be kefulto mbaanaayɔ;saŋɛ na so menyi be kebɔltofinfin na kikɛ beeŋ fo ekar.21 Kumo be kaman nɛ menyi be basa kikɛ e chenakasawule na so nsaa wora kusɔ nɛ k niŋi mbaanaayɔ.B du fanɛ kedibi nɛ ŋ gbagba du ndoŋnɛ n lara ma keshi ŋ ŋini ekama nna.22 Bumo to be kanaŋ fimbi kamabeeŋ ki fanɛ efuli nɛ k kɔ eleŋ ga.Ma e la Enyɛnpe Ebɔrɛ, nɛ jemanɛ na kaŋ fomeeŋ shin nɛ kusɔ nɛ ŋ kaŋɛ na kikɛ e wora manaŋ.”
         
            

         
      

   
      
         61
Kumɔlga be baru lela be asheŋ611 Enyɛnpetale Ebɔrɛ na be Kiyoyu wɔ ma so.E lara ma nna n nɛfa ma nɛ m bɔ baru lela nan sa betirpo, nseŋ chɛ bumo nɛ kagbenejija tɔr so na.Mo e shuŋi ma nɛ n ya bɔ kesɔnyige be barun sa bumo nɛ b ki beko be anya,nseŋ sɔ bumo nɛ b wɔ kabuti to n yige.2 E shuŋi ma nna nɛ m ba kaŋɛ basa fanɛ,Enyɛnpe Ebɔrɛ be kumɔlga mbe basanseŋ kɔ m pɔɔ bumo doŋana so be jemanɛ fo.Enyɛnpe Ebɔrɛ na shuŋi ma nna nɛ m ba lolobumo nɛ baa shu nli,3 fɔŋfɔŋ bumo nɛ baa shu nli Jerusalɛm to na.E yɛ, n sa basa kagbenefuli nɛ kagbenewushi;mannɛ kagbenejija damta.E yɛ, n sa bumo kapandi be nshɛ, mannɛ kebɔltofinfin.Baaŋ baa du fanɛ ndibi nɛ Enyɛnpe Ebɔrɛ gbagba duu nna.Bumo kikɛ beeŋ baa wora kusɔ nɛ k daga,nseŋ kpaŋ Ebɔrɛ ŋkpal kusɔ nɛ e wora so.4 Kumo be kaman nɛ b lɔŋɛ m pɔrndegboŋ nɛ a bure n dese dra dra na kikɛ na.5 Enyɛnpe Ebɔrɛ na be basa beeŋ ber befɔ paa,nɛ befɔ na e baa keni bumo be mbolpɔ so,nseŋ naa dɔ bumo be adɔjibi nɛ ndibi sɔrso be adɔ to.6 Ama Enyɛnpe Ebɔrɛ na be basa bre beeŋ baa laEbɔrɛ be bɔrɛmatapoana nɛ mbe nyɛrbi nna.Efuli pɔtɛana na be kanya nɛ kedama beeŋ ki mbe basa peyanɛ bumo be ketre e dii nɛ b baa puchi amo so.7 Bumo be anishinyɔr nɛ ŋaba beeŋ fo ekar.Baaŋ chena bumo gbagba be kasawule sonɛ bumo be kanya nɛ kedama e daŋɛ so ntuŋ anyɔ so.Bumo be kagbenewushi beeŋ baa wɔtɔ mbaanaayɔ.8 Ŋkpal manɛ so, Enyɛnpe Ebɔrɛ nabee sha kebaawora asheŋ nɛ amo be ekpa so nna.Ama kasuge nɛ kapuni bre, e kishi amo.Mo e nase mbe basa kɔnɔ kashenteŋtofanɛ e beeŋ nɛfa bumo mbaanaayɔ na.9 Bumo be ketre beeŋ dii a chɔ efuli pɔtɛana peya.Ekama nɛ e wu bumo beeŋ pin fanɛb la basa nɛ Enyɛnpe Ebɔrɛ nɛfa nna.10 Jerusalɛm bre bee ji eyur kagbenefuliso nnaŋkpal kusɔ nɛ Enyɛnpe Ebɔrɛ na wora so.K du fanɛ kejafɔche ka ta mbe kejafɔ to be asɔbuusom buu mbe kejafɔachɛ na nna.Ebɔrɛ ta kumɔlga nɛ kekɔmpɔɔso m buuJerusalɛm nna fanɛ piŋi.11 Kananɛ esa bee duu kusɔ nɛ k kɔr n daŋ nɛnɛ na,nɛ Enyɛnpetale Ebɔrɛ na gba beeŋ mɔlga mbe basanseŋ shin nɛ b baa wɔ kebaawɔtɔ niŋiso to;saŋɛ na so efuliana na be basa kikɛ beeŋ baa kpaŋ mo.

Jerusalɛm ka beeŋ nya kumɔlga be asheŋ621 Meeŋ malga n leŋ Jerusalɛmebi to.M maaŋ lo ma kɔnɔ kikɛ, ama b nya kumɔlga nnanɛ bumo be kekɔmpɔɔso e dii efulifanɛ kabulpi nɛ k chɔɔ so kanyɛsonɛ ekama wu kumo na nna.2 Efuli pɔtɛana na beeŋ wu kananɛ fo,Jerusalɛm kɔ m pɔɔ so!Bumo be bewura kikɛ beeŋ wu fo kemaŋkura.Feeŋ nya ketre popɔr nɛ Enyɛnpe Ebɔrɛ gbagba beeŋ sa na.3 Feeŋ baa du fanɛ kuwurwuro lela kebita n sa Enyɛnpe Ebɔrɛ na.4 Fo ketre maaŋ naa la Kini n lɛ.Efuli na gba be ketre maaŋ naa la Eche nɛ b kini n lɛ.Ama fo ketre popɔr e naaŋ baa la Ebɔrɛ be Kagbene fuli mo so.Efuli na malɛ peya e naaŋ baa la Kagbenefuli be kakil.Ŋkpal manɛ so, Enyɛnpe Ebɔrɛ na be kagbene beeŋ fuli fo so;mo alɛ beeŋ baa la fanɛ ekul n sa fo efuli na.5 Kananɛ kabrantiɛbia bee wora kasuŋgurbianɛ e maŋ nyi enyɛn kejafɔ a ta mo a ki mbe eche nanɛ Ebɔrɛ nɛ e to fo na gba beeŋ kre fo kejafɔ nɛ fo ki mbe eche.Kananɛ kejafɔ mo kul be kagbene bee fuli mbe kejafɔ so na,nɛ Ebɔrɛ gba be kagbene beeŋ baa fuli fo so.6 Jerusalɛm, n shin nɛ basa yil fo egbalana so e keni ekpa to.Kapa nɛ kanyɛ kikɛ, a maŋ daga b lo bumo be nnɔ kikɛ.A daga fanɛ b baa shin nɛ Enyɛnpe Ebɔrɛ e baa nyiŋimbe nnɔ naseso na be asheŋ, nɛ e sa maŋ teŋ amo so kikɛ.7 B sa maŋ sa Enyɛnpe Ebɔrɛ na ewushi kikɛ,ama e bɛta Jerusalɛm nna n yili kumo be eyilikpa,nseŋ shin nɛ k ki kadegboŋ nɛ durnya tobe basa kikɛ bee kpaŋ kumo na nna.8 Le nɛ Enyɛnpe Ebɔrɛ na bɔ ntaŋ n nase kɔnɔ ŋ kaŋɛ:“M maaŋ naŋ ta fo ayu n sa fo doŋanafanɛ bumo be kusɔ jiso kikɛ;befɔ malɛ maaŋ naŋ nya yabra nɛ fo gbenn wora na n nuu kikɛ.9 Ama fo nɛ fo dɔ ayu na n teŋi na e naaŋ ji amonseŋ di Enyɛnpe Ebɔrɛ epaŋ ŋkpal amo so.Fo nɛ fo keni ndibi sɔrso na so nseŋ chuge amo be asɔrso na,e naaŋ nu amo be yabra ashi ma bɔrɛlambu be kelɔnɛ so.”10 Jerusalɛmebi, men lar kadegboŋ na ton ya lɔŋɛ ekpa n sa menyi be basa nɛ baa bɛta a ba na!Men lɔŋɛ ekpagboŋ nɛ ajembu e sa maa wɔ kumo so.Kumo be kaman nɛ men yili tuta nɛ k baa la tɔɔnɛn sa efuli pɔtɛana na nɛ b tiŋ n wu ekpa m bɔla so.11 Kusɔ nɛ Enyɛnpe Ebɔrɛ na bee kaŋɛnsaa sha fanɛ durnya to be basa kikɛ e nu nde:“Kaŋɛ basa nɛ b wɔ Jerusalɛm to fanɛEnyɛnpe Ebɔrɛ na bee ba nɛ e ba mɔlga bumo.Men keni, basa nɛ e sɔ n yige na nɛ e kɔ a ba.”12 Kumo be kaman nɛ b baa tre menyi, “Ebɔrɛ be Basa Cheembi.”Ŋko Basa nɛ Enyɛnpe Ebɔrɛ na mɔlga.Baaŋ baa tre Jerusalɛm “Kadegboŋ nɛ Ebɔrɛ mɔlga.”Ŋko “Kadegboŋ nɛ basa bɔlɔ kumo to.”

Enyɛnpe Ebɔrɛ ka kɔ m pɔɔ efuli pɔtɛana so be asheŋ631 Wanɛ e shi Edɔm be efuli so be kadegboŋ nɛ baa tre Bozra na ŋ kre to nɛnɛ m buu epiŋi
         peper a tia aya eleŋ so a ba ere?Enyɛnpe Ebɔrɛ nɛ e kɔ eleŋ ga nɛ e tiŋ m mɔlga basa na e naa ba nɛ e ba bɔ mbe kekɔmpɔɔso
         be kubɔya.2 “Manɛ e ba nɛ mbe asɔbuuso pere fanɛ esa nɛ e nyaŋ asɔrso nɛ baa tre greeps na n wora
         yabra loŋ?”3 Nɛ Enyɛnpe Ebɔrɛ na kaŋɛ le: “Ma e nyaŋ efuliana na fanɛ asɔrso nɛ baa tre greeps
         na nɛ esa kikɛ maŋ chɛ ma to. N nya agbo nna n nyaŋ bumo fanɛ asɔrso, nɛ bumo be ŋklaŋ
         gbiti ma asɔbuuso. 4 N wora loŋ nna nɛ m bishi kuwule n sa ma basa ashi bumo doŋana so a ŋini fanɛ jemanɛ
         fo nɛ m mɔlga bumo. 5 K daŋ chinchiŋ ma nna fanɛ esa kikɛ ka daa maŋ wɔtɔ nɛ e chɛ ma to ŋko n wɔtɔ ma enɔ.
         Amoso ma agbo e wɔtɔ ma eleŋ n shin nɛ ŋ gbagba kɔ m pɔɔ so. 6 Agbo so nɛ n daŋ chichi efuli pɔtɛana na so m mata kasawule nseŋ farnyaŋ bumo to n
         lɛ nɛ bumo be ŋklaŋ lar n wurge kasawule.”Enyɛnpe Ebɔrɛ ka wora Israɛl kelela be asheŋ7 Meeŋ malga Enyɛnpe Ebɔrɛ na be alelasheŋ be asheŋnseŋ kpaŋ mo ŋkpal asɔ nɛ e bee wora a sa anyi so.E nɛfa Israɛl be basa ga nnaŋkpal mbe kuwɔrwu nɛ kasha nɛ k wɔtɔ jemanɛ kikɛ na so.8 Enyɛnpe Ebɔrɛ na daŋ mɔlga mbe basa nna nseŋ kaŋɛ le: “Kashenteŋto b la ma basa nna.
         B maaŋ ku efɛ n sa ma kikɛ.” 9 Enyɛnpe Ebɔrɛ na ka wu mbe basa ka wɔ etɔrɔ to nɛ k tɔrɔ mo ga nɛ e shuŋi mbe malaika
         nɛ e ba mɔlga bumo ashi awurfoŋ na to. Kashenteŋto Enyɛnpe Ebɔrɛ na bee wu kuwɔr pasaa,
         amoso nɛ e kɔ n suge mbe basa na. Mbe enɔ to nɛ e keta bumo nfɛ damta nɛ a choŋ ere
         kikɛ na. 10 Ade be kaman nɛ Enyɛnpe Ebɔrɛ be basa na lar mo kaman ŋ kilgi a kɔ mo nɛ mbe Kiyoyu
         Cheeŋ na be kagbene jija mo ga. Amoso Enyɛnpe Ebɔrɛ ki bumo doŋ nna nseŋ kɔ bumo.11 Ama Enyɛnpe Ebɔrɛ na be basa naŋ nyiŋi asheŋ nɛ e wora bumo nananyɛn Mosis be jemanɛ
         nseŋ bishi le: “Nnɛ nɛ Enyɛnpe Ebɔrɛ nɛ e daŋ mɔlga mbe basa be bejuŋkparpoana ashi
         teku peper na to dra dra na wɔ? Nnɛ nɛ Ebɔrɛ nɛ e ta mbe Kiyoyu n sa Mosis na wɔ?
         12 Nnɛ nɛ Enyɛnpe Ebɔrɛ nɛ e bɔla Mosis so n ta mbe eleŋ n wora asheŋgboŋ n shin nɛ teku
         peper barga to anyɔ nɛ ekpa dese kumo to nɛ mbe ketre dii mbaanaayɔ na wɔ?” 13 Enyɛnpe Ebɔrɛ na ka daa juŋkpar bumo so, b daa kɔ eleŋ nna fanɛ egbaŋɛ ka yeŋ a shile
         nsaa maa fiti na nna. 14 Kananɛ baa kpa ana a yɔ keplasawule so nɛ a bee nya a wushi na aloŋ nɛ Enyɛnpe Ebɔrɛ
         na be Kiyoyu sa bumo ewushi. E daŋ juŋkpar mbe basa nna nɛ mbe ketre bɔla bumo so
         n nya kemaŋkura.Kekule Ebɔrɛ n fin mbe kuwɔrwu nɛ kechɛto be asheŋ15 Enyɛnpe Ebɔrɛ, jande chena fo kuwurputigboŋ na so ashi fo kakpa cheembi nɛ k kɔ kemaŋkura
         na ŋ keni kusɔ nɛ k bee wora anyi. Fo shɛŋ maŋ naa wɔ anyi to nna a? Nnɛ nɛ fo eleŋgboŋ
         na wɔ? Ŋini anyi fanɛ anyi be asheŋ tir fo nseŋ wu anyi kuwɔr! 16 Fo e la an tuto. K wora fanɛ Eebraham nɛ Jeekɔb nɛ b la an nananyɛnana na maŋ naa
         nyiŋi anyi be asheŋ. Ama fo, Enyɛnpe Ebɔrɛ nɛ fo la an tuto na e naa kuŋ anyi dra
         kikɛ hale m ba fo kabre. 17 Enyɛnpe Ebɔrɛ, manɛ nna nɛ fo shin nɛ an foe n lar fo ekpa so n ta ŋkpensheŋ n shile
         fo? Jande bɛta m ba anyi kutɔ! An la fo nyɛrbi nɛ fo gbagba be basa nna.18 Jemanɛ nɛ k choŋ na fo bɔrɛlambu na daa la fo basa peya nna, ama naniere an doŋana
         ba bure kumo kikɛ n lɛ nseŋ chichi kumo so. 19 Naniere fee wora anyi nna fanɛ fo ka maŋ naŋ ji kuwura anyi so ŋ ku so ŋko an ka daa
         maŋ la fo basa ŋ ku so na.

641 Enyɛnpe Ebɔrɛ, bugi awɔlpa to nseŋ gbelge m ba nɛ kufu e pɛ abee nɛ a baa chicha.
         2 A beeŋ baa chicha fanɛ nchu ka bɛ edɛ so a falte na. Lara fo eleŋgboŋ ŋ ŋini fo doŋana
         n shin nɛ kufu e pɛ efuli pɔtɛana na nɛ bumo alɛ gba e baa chicha fo anishito! 3 Jemanɛ ko daŋ fo nɛ fo wora asheŋgboŋ nɛ a bee mɔ kɔnɔ nɛ anyi daa maa fɛ fanɛ feeŋ
         wora amo. Abee ka wu fo nɛ kufu pɛ amo nɛ e bee chicha. 4 Dra na kikɛ hale m ba fo kabre esa kikɛ maŋ naŋ wu ŋko n nu Ebɔrɛ ko nɛ e du fanɛ
         fo a tiŋ a wora emamachisheŋ a sa mbe bebɛsopo nɛ b ta bumo be tama n deŋi mo so.
         5 Bekama nɛ baa ta kagbenefuli a wora fo kasonu nsaa wora asɔ nɛ fee sha na, fo alɛ
         bee chɛ bumo to nna. Ama kulubi bre bee shin nɛ fo kagbene bee kaa nna. Fo nawule
         e naaŋ tiŋ n chɛ anyi to n shin nɛ an nya kumɔlga. 6 Anyi kikɛ wora alubi ŋ ku so. Hale anyi be asheŋ lela gba du fanɛ achɛbi krenso ashi
         fo kutɔ nna. Anyi be alubi so, an du fanɛ afantaŋ wɔlso nɛ afu ber amo n ya lɛ nna.
         7 Esa kikɛ maŋ naa tre fo kabɔrɛkule to ŋko a fin fo kechɛto gba. Anyi be alubi so,
         fo ta fo kumu nna ŋ ŋana nseŋ kplaŋ anyi so.8 Ama fo, Enyɛnpe Ebɔrɛ na e la an tuto. Anyi ere du fanɛ ebɔ nna nɛ fo alɛ du fanɛ
         mba nɛ mpuliya be epɔrpo. Fo e to anyi, 9 amoso sa maŋ nya agbo ga n wɔtɔ anyi ŋko a nyiŋi anyi be alubi mbaanaayɔ. Baa nyiŋi
         fanɛ fo basa e la anyi kikɛ, amoso wu anyi kuwɔr. 10 Fo ndegboŋ cheembiana na be kekama ki fanɛ keshishɛrsawule nna. Jerusalɛm ki kelambure
         nna nɛ ekama maŋ naa wɔ kumo to. 11 Edɛ chɔɔ anyi be bɔrɛlambu nɛ k daa walɛ ga nsaa du cheembi nɛ an nanaana daa luri
         kumo to a bunyaŋ fo na m mur. Anyi be nwu lela nɛ an daa sha ga na kikɛ ki alambure
         m biti abar so a dese. 12 O Enyɛnpe Ebɔrɛ, ade kikɛ maa gbuŋgbuŋ fo a? Ama feeŋ wora shruum ŋ kplaŋ anyi nɛ
         an baa wɔ kasogberge nɛ k shi m pɔɔ anyi so ere to a?

Ebɔrɛ ka beeŋ gberge basa nɛ b lar mo kaman kusoe be asheŋ651 Ade kikɛ be kaman nɛ Enyɛnpe Ebɔrɛ na kaŋɛ le: “N daŋ wora shiriya nɛ n nu ma basa
         be kabɔrɛkule nna, ama b maŋ kule ma. Ma alɛ daŋ naŋ wora shiriya nɛ n lara ma kumu
         ŋ ŋini bumo, ama b maŋ wora ania nɛ b fin ma gba kuraa. Ŋ ka wora shiriya nɛ n shuli
         so ŋ kaŋɛ fanɛ ‘ma nde, meeŋ chɛ menyi to na gba’, efuli na be basa na maŋ kule n
         fin ma kechɛto. 2 Jemanɛ kikɛ ma ere wora shiriya nɛ n sɔ ma basa kpeŋso nɛ b sɔ bumo gbagba be ekpa
         a wɔtɔ a wora asheŋ lubi na nna. 3 B paŋ nyɔmɔ nna a wɔtɔ a shin nɛ ma kagbene bee kaa. Ŋkpal manɛ so, b wɔtɔ nna a lara
         esarga a sa agbir ashi adɔbi to nsaa chɔɔ eduwu agbirsure nɛ b ta ebirkesi m pɔr so
         a sa amo. 4 Kanyɛso malɛ baa yɔ nchaŋ ase nna n ya kaa bishi so a fin abuniyoyu be kechɛto. Bumo
         alɛ naa we epreku be eblaŋ nna nsaa fe asɔbɔya nɛ b ta n lara esarga n sa agbir be
         epochu.” 5 Ade be kaman nɛ b kaŋɛ basa pɔtɛ le: “Men sa maa mata anyi, an du cheembi ga nɛ men
         baa bɛta anyi!” Le be basa du fanɛ edishi nna a luri ma kamuna to a kpar ma. Ma agbo
         a laŋɛ bumo be kaplɛa so, du fanɛ edɛ nɛ k maa duŋ kikɛ na nna.6 N tiŋ ŋ kre bumo be kasogberge nseŋ sibɛ kusɔ nɛ k beeŋ wora bumo n nase. M maaŋ kplaŋ
         kusɔ nɛ b wora na so, ama meeŋ ka bumo kukɔ 7 ŋkpal bumo gbagba nɛ bumo nanaana be alubi so. B shuŋ agbir nseŋ chɔɔ eduwu n sa amo
         ashi abee so a malga a jija ma ketre. Amoso meeŋ keni bumo be asheŋ dra so ŋ gberge
         bumo kusoe kananɛ k daga bumo.8 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Esa kikɛ maaŋ shuli n ta asɔrso
         nɛ baa tre greep na be alela n lɛ, ama e beeŋ ta amo n wora yabra nna. To, ma alɛ
         gba maaŋ shuli m mur ma basa kikɛ, ama meeŋ mɔlga bumo nɛ baa shuŋ ma na. 9 Meeŋ nɛfa Israɛl nɛ Juda be basa nseŋ shin nɛ ma kasawule nɛ k kɔ abee na e ki bumo
         be kaman to ebi peya. Saŋɛ na so ma basa laraso nɛ baa shuŋ ma na beeŋ chena kumo
         so. 10 Kumo be kaman nɛ b baa shuŋ ma, Enyɛnpe Ebɔrɛ na ashi ndoŋ nsaa kpa bumo be mbolpɔ
         nɛ ana a yɔ Sharɔn be keplasawule nɛ k wɔ kasawule na be epeŋitɔrkpa be kaba so nɛ
         b ya ji afitiri lela nɛ Akɔ be Ketaŋɛ nɛ kumo alɛ wɔ epeŋilarkpa be kaba so na so.11 Ama asheŋ maaŋ baa du loŋ n sa menyi nɛ men kini ma nɛ ma kebee cheembi nɛ baa tre
         Zayɔn na nsaa shuŋ agbir nɛ baa tre Gad nɛ Meni na. Amo be afito la Kumulela nɛ Kela
         m ba. 12 Menyi be kumulela beeŋ fo ekar nɛ m bugi ekpa n shin nɛ b ta etokobi m mɔ menyi. Ŋkpal
         manɛ so, ŋ ka tre menyi men kini keshuli nna; menyi alɛ maŋ naŋ wɔtɔ lakal kusɔ nɛ
         ŋ ŋini menyi na to. Ama asɔ nɛ ŋ kishi nɛ menyi alɛ nyi k ka la kulubi na nɛ men wora.”
         13 Kumo be kaman nɛ Enyɛnpetale Ebɔrɛ na naŋ kaŋɛ le: “Basa kama nɛ baa shuŋ ma nsaa
         wora ma kasonu na beeŋ nya n ji nseŋ nuu yilayilaso, ama akoŋ nɛ achukoŋ e naaŋ mɔ
         menyi alubiworapoana bre. Bumo be ŋgbene beeŋ fuli bumo ama menyi ere beeŋ ji anishinyɔr.
         14 Ma nyɛrbi beeŋ baa mushe nsaa boŋ nshɛ kagbenefuliso, ama menyi ere be ŋgbene beeŋ
         jija menyi nɛ men baa shu. 15 Ma, Enyɛnpetale Ebɔrɛ na beeŋ shin nɛ men wu nɛ ma basa laraso e ta menyi be atre
         a sho basa nnɔ. Ama meeŋ sa basa nɛ baa nu a sa ma na bre atre popɔr. 16 Esa kama nɛ e bee sha nɛfa ashi kasawule na so beeŋ kule Ebɔrɛ nɛ e bee ji kashenteŋ
         na nɛ e nɛfa mo. Ekama malɛ nɛ e bee sha kenase kɔnɔ e beeŋ nase kɔnɔ na kashenteŋji
         be Ebɔrɛ na be ketre to nna. Ŋkpal manɛ so, etɔrɔ dra na kikɛ choŋ nɛ n teŋ amo so.”Enyɛnpe Ebɔrɛ na be apɔrso popɔr be asheŋ17 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Mee to durnya nɛ ebɔrɛso popɔr
         nna. Asheŋ dra na kikɛ choŋ nɛ n teŋ amo so kuraa. 18 Meeŋ shin nɛ menyi be ŋgbene e fuli menyi nɛ men baa ji eyur hale mbaanaayɔ ŋkpal
         asɔ nɛ meeŋ to so. Kagbenefuli beeŋ bɔlɔ Jerusalɛm popɔr nɛ meeŋ to na to nɛ kumo
         to be basa be ŋgbene e fuli bumo. 19 Ŋ gbagba be kagbene beeŋ fuli ma ŋkpal Jerusalɛm nɛ kumo be basa so. Kushu nɛ kebɔltofinfin
         maaŋ naa wɔ ndoŋ. 20 Mbi popɔrbi be luwu maaŋ naa wɔtɔ. Basa kikɛ beeŋ chena n fo bumo be nchɛ be ekar
         pɔɛŋ nseŋ wu. Basa nɛ b ji nfɛ kalfa gba beeŋ baa du fanɛ mbifɔlbi. Basa nɛ b maaŋ
         fo nfɛ kalfa pɔɛŋ nseŋ wu na, baaŋ wu bumo be luwu na fanɛ kɔnɔsho be luwu. 21-22 Basa beeŋ pɔr nwu n chena amo to bumo gbagba, mannɛ esa pɔtɛ e naaŋ chena amo to.
         Bumo alɛ beeŋ dɔ ndibi sɔrso be adɔ nseŋ nya amo be asɔrso be yabra n nu nɛ mannɛ
         basa pɔtɛ e naaŋ nu amo. Ma basa beeŋ chena n chɛr fanɛ ndibi. Baaŋ ji bumo be kegben
         be tɔnɔ nɛnɛ ga. 23 Bumo be ashuŋ beeŋ nyalɛ n sa bumo nɛ bumo be mbia malɛ maaŋ naaŋ lɔ alɔ lubi n wu.
         Meeŋ nɛfa bumo nɛ bumo be kaman to ebi kikɛ. 24 Pɔɛŋ nɛ baaŋ kule ma kusɔ kama gba nɛ n tiŋ n nu bumo be kekule. 25 Ekuŋtuŋ nɛ mbolpɔ fɔlbi beeŋ tu abar a ji nɛ ebuluŋ e ji afitiri fanɛ ana. Awɔ beeŋ
         baa ji eshishɛr, amo alɛ maaŋ naa duŋ basa a mɔ. Kusɔ lubi kikɛ maaŋ naa wɔ ma kebee
         cheembi nɛ baa tre Zayɔn na so. Ma, Enyɛnpe Ebɔrɛ e kaŋɛ na.”

Enyɛnpe Ebɔrɛ na ka ji efuliana na demu be asheŋ661 Enyɛnpe Ebɔrɛ yɛ: “Ebɔrɛso e la ma kuwurjiakpa nɛ kasawule so malɛ la ma aya be kusɔ
         yiliso so. Nɛ nuso be ebu nɛ menyeeŋ naŋ pɔr n sa ma nɛ n naŋ chena to ŋko nnɛ nɛ
         meeŋ naŋ chena n wushi? 2 Ma e to durnya kikɛ nseŋ shin nɛ kusɔ kikɛ wɔtɔ. Basa nɛ bumo be asheŋ bee par ma
         nɛ mee keni bumo a bɔlɔ kenishi, e la basa nɛ baa bar bumo be amu kaseto nsaa tuba
         ashi bumo be alubi to ŋko bumo nɛ baa ŋana ma nsaa wora ma kasonu na.3 Basa kikɛ bee wora bumo be aparsheŋ nna nsaa wɔtɔ a wora mbushusheŋ kananɛ baa sha.
         Ŋkpal loŋ so, esa kama nɛ e ta gbolu n lara sarga n sa ma nɛ esa nɛ e mɔ esa kikɛ
         la kukoŋwule nna; nɛ emo nɛ e ta kpakpafɔlbi n lara sarga malɛ nɛ esa nɛ e kii jɔnɔ
         be kubɔ to m mɔ gba la kukoŋwule nna. Bekama malɛ nɛ baa ta ayu a lara esarga a sa
         ma nɛ basa nɛ baa ta epreku be ŋklaŋ a lara esarga kikɛ la kukoŋwule nna ashi ma anishito.
         Esa nɛ e bee chɔɔ duwu a lara sarga a sa ma nɛ emo nɛ e bee shuŋ agbir kikɛ la kukoŋwule
         nna. 4 Amoso meeŋ gberge bumo kusoe n shin nɛ kusɔ nɛ baa ŋana e ba bumo so, ŋkpal manɛ so,
         ŋ ka tre bumo, ekama maŋ shuli ŋko n nu kusɔ nɛ ŋ kaŋɛ na. B kini kewora ma kasonu
         nna nsaa wɔtɔ a wora asɔ nɛ ŋ kishi.”5 Menyi nɛ menyee ŋana Enyɛnpe Ebɔrɛ nsaa wora mo kasonu na e nu kusɔ nɛ e kaŋɛ. E yɛ:
         “Ŋkpal men ka bee ji kashenteŋ a sa ma so, menyi gbagba be basa ko kishi menyi nna
         a maa sha ketu menyi n wora shɛŋ. Baa wora menyi eyurto nna a kaŋɛ le: ‘Men shin nɛ
         Enyɛnpe Ebɔrɛ na e ŋini mbe eleŋgboŋ nseŋ mɔlga menyi, saŋɛ na so anyeeŋ wu fanɛ menyi
         be ŋgbene fuli menyi.’ Ama bumo gbagba beeŋ ji anishinyɔr!” 6 Men nu awɔr nɛ k shi kadegboŋ na nɛ bɔrɛlambu na to a ba! Enyɛnpe Ebɔrɛ na be bedoŋana
         be kasogberge be awɔr nɛ menyee nu na.7 Men daŋ nu fanɛ eche bee kurge nna pɔɛŋ nsaa nu kakurge be ebesa a? 8 Wanɛ e daŋ nu ŋko n wu loŋ ŋ ku so? Kachɛ koŋwule nɛ efuli bee ta a ki efuli nɛ basa
         wɔ kumo to ŋko epul to nɛ loŋ bee wora? Ama Jerusalɛm bre du fanɛ eche nɛ kakurge
         ta mo nɛ e kurge kebia epul na to nna. 9 Kumo be kaman nɛ Enyɛnpe Ebɔrɛ na naŋ kaŋɛ: “Men sa maa fɛ fanɛ meeŋ shin nɛ ma basa
         be kakurgeachɛ e fo nɛ m maaŋ shin nɛ b tiŋ ŋ kurge bumo.”10 Menyi kikɛ nɛ menyee sha Jerusalɛm be kadegboŋ be asheŋ,men tu kumo n ji eyur!Menyi nɛ menyi be ŋgbene jija ŋkpal kumo so nae tu kumo n ji eyur naniere!11 Ŋkpal manɛ so, kumo be kemaŋkura nɛ kedamaya kikɛbeeŋ suse menyi alɛ gbafanɛ kananɛ kebibi bee nya a nyipo mo nio be anyipo na.12 Kusɔ nɛ Enyɛnpe Ebɔrɛ naŋ kaŋɛ nde: “Meeŋ shin nɛ efuli pɔtɛana so be asɔ lela e ba
         bɔlɔ Jerusalɛm to nɛ k dii dama fanɛ kananɛ lɔr bee bɔlɔ nchu a dii kepla so na. Menyeeŋ
         baa du fanɛ kebia nɛ mo nio bee nyipo mo nsaa ŋini mo kasha na nna. 13 Kananɛ ebinio bee lolo mbe kebia na nɛ ma alɛ gba beeŋ baa lolo menyi ashi Jerusalɛm
         to. 14 Men kaŋ wu le ka bee wora, menyi be ŋgbene beeŋ fuli menyi nɛ men nya eleŋ nɛ alenfia.
         Aloŋ nɛ menyeeŋ pin fanɛ ma, Enyɛnpe Ebɔrɛ na bee chɛ basa nɛ baa wora ma kasonu na
         to nna; ma alɛ nsaa shin nɛ ma agbo bee ba n doŋana so.”15 Keni, Enyɛnpe Ebɔrɛ na kɔ edɛ nna a ba. E beeŋ ta mbe gbaŋɛturko nɛ k bee kpa edɛ
         na m bɔla kawuliwuli so m ba. E nya agbo nna ga a ba nɛ e ba ta edɛ ŋ gberge mo doŋana
         kusoe. 16 Edɛ nɛ tokobi nɛ Enyɛnpe Ebɔrɛ na kɔ ba nɛ e ba ji durnya to be basa kikɛ demu nɛ
         basa damta nɛ baaŋ ji n tɔr na e wu.17 Menyi to be beko bee bela ase nna a yɔ adɔbi to n ya kaa shuŋ efuli pɔtɛana so be
         agbir cheso. Menyi alɛ bee ji epreku nɛ eshiboe nɛ asɔ damta nɛ a la ekishi n sa menyi
         na nna. Ma, Enyɛnpe Ebɔrɛ na beeŋ mur menyi ŋkpal loŋ so. 18 N nyi asɔ nɛ menyee fɛ nsaa wora kikɛ! Naniere jemanɛ fo nɛ ŋ gama efuli pɔtɛana na
         be basa nɛ bumo nɛ baa gbar ŋgbar pɔtɛ na abar so nɛ b ba wu ma kemaŋkura, 19 nseŋ pin fanɛ ma e naa gberge bumo kusoe.Ama meeŋ yige bumo be beko nseŋ yɛr bumo efuli pɔtɛana fanɛ Speen nɛ Libiya nɛ Tubal
         nɛ Griis nɛ nsawule nɛ a wɔ kufɔ kufɔ nɛ b maŋ naŋ nu ma asheŋ ŋko n wu ma keshi nɛ
         eleŋgboŋ na so. Baaŋ ya bɔ ma kemaŋkura nɛ keshi be kubɔya n sa ndoŋebi. 20 Bumo alɛ beeŋ bɛta men kurgepoana ashi efuliana na so fanɛ kakɛ m ba sa Enyɛnpe Ebɔrɛ
         na. Egbaŋɛ nɛ egbaŋɛturko nɛ ekurma nɛ enyɔma nɛ baaŋ dii m ba ma kebee cheembi so
         ashi Jerusalɛm to fanɛ kananɛ Israɛlebi bee ta bumo be ayu be esarga ekpa nɛ k daga
         so ashi ma bɔrɛlambu to na. 21 Ma, Enyɛnpe Ebɔrɛ na beeŋ lara bumo be beko nɛ b baa la bɔrɛmatapoana nɛ beko malɛ
         e baa la bechɛtopo ashi ma bɔrɛlambu to.22 Ade be kaman nɛ Enyɛnpe Ebɔrɛ na naaŋ kaŋɛ le: “Kananɛ ebɔrɛso popɔr nɛ kasawule popɔr
         nɛ meeŋ to na beeŋ bɔla ma eleŋgboŋ so a wɔtɔ mbaanaayɔ na, nɛ menyi alɛ gba be ketre
         nɛ kaman to ebi beeŋ baa wɔtɔ mbaanaayɔ. 23 Kufɔl popɔr be kejigboŋ kikɛ be jemanɛ nɛ kewushiachɛ kikɛ nɛ men gama a shuŋ ma,
         efuli pɔtɛana so be basa gba beeŋ ba shuŋ ma ashi Jerusalɛm to. 24 Kumo be kaman nɛ ma basa e lar kowu n ya wu basa nɛ b lar ma kaman ŋ kilgi a kɔ ma
         na be kebuniana. Ashushombi nɛ a beeŋ ji bumo na maaŋ wu kikɛ. Edɛ nɛ a beeŋ chɔɔ
         bumo m mur na malɛ gba maaŋ duŋ kikɛ. Bumo be asheŋ beeŋ keta ekama nɛ e beeŋ wu bumo
         kenishiso kejija.”JƐREMAYAAnebi Jɛremaya be kawɔlJɛremayaJɛrANEBI JƐREMAYABE KAWƆL

11 Jɛremaya nɛ e la Hilkiya pibinyɛn nseŋ shi bɔrɛmatapoana be kanaŋ to ashi kade nɛ
         baa tre Anatɔf nɛ k wɔ Bɛnjamin be yiri to ebi be kasawule so na be mmalga nɛ e wɔ
         kawɔl ere to nde. 2 Josaya nɛ e la Ammɔn pibinyɛn ka daa ji Juda be efuli so be kuwura na be kafɛ kuduasasopo
         to nɛ Enyɛnpe Ebɔrɛ na malga Jɛremaya kutɔ. 3 Kumo be kaman nɛ Ebɔrɛ naŋ malga n sa mo jemanɛ nɛ Josaya wu nɛ mo pibinyɛn nɛ baa
         tre Jehowakim na sɔ mo so a ji kuwura na. Enyɛnpe Ebɔrɛ na kraŋ naŋ malga Jɛremaya
         kutɔ ale damta, hale n ya fo Josaya pibinyɛn nɛ baa tre Zɛdikaya na be kuwurji be
         saŋɛ be kafɛ kudukakosopo to be kufɔl nusopo na to. Loŋ be kufɔl na to nɛ bedoŋ daŋ
         ba kɔ m pɛ Jerusalɛm to be basa n yɔ kenyaya to ashi efuli pɔtɛ wɔfɔ wɔfɔ so.Enyɛnpe Ebɔrɛ na ka tre Jɛremaya be asheŋ4 Enyɛnpe Ebɔrɛ na yɛ: 5 “Jɛremaya, pɔɛŋ nɛ n to fo n wɔtɔ fo nio be epun to nɛ e kurge fo, n lara fo nna n
         yili fanɛ ma anebi n sa efuliana so be basa.”6 Ndoŋ nna ŋ nɛ kaŋɛ le: “Enyɛnpetale Ebɔrɛ, nuso nɛ meeŋ wora m pin fo mmalga to ŋ
         kaŋɛ basa? N la kebifɔlbi gbagba nna.”7 Ama kusɔ nɛ Enyɛnpe Ebɔrɛ na kaŋɛ ma e la fanɛ: “Sa maŋ kaŋɛ fanɛ fo la kebifɔlbi
         gbagba nna, ama yɔ basa nɛ n shuŋi fo bumo kutɔ na n ya kaŋɛ bumo kusɔ kama nɛ ŋ kaŋɛ
         fo kenishipereso. 8 Sa maa ŋana bumo, ŋkpal manɛ so, meeŋ baa wɔ fo kutɔ nsaa kuŋ fo. Ma, Enyɛnpe Ebɔrɛ
         e kaŋɛ na!”9 Kede be kaman nɛ Enyɛnpe Ebɔrɛ na teŋi mbe enɔ m beta ma kɔnɔpurbi nseŋ kaŋɛ ma le:
         “Nu nfe! Mee sa fo mmalga nɛ feeŋ baa malga nna na. 10 Kabre mee sa fo eleŋ nna nɛ fo tiŋ a kaŋɛ efuliana na be basa fanɛ meeŋ lara bumo
         ashi to nseŋ mur bumo nɛ b maaŋ naa wɔtɔ kuraa. Kumo be kaman nɛ n naŋ lɔŋɛ m pɔr
         bumo be efuliana na n yili.”Ebɔrɛdare anyɔ be asheŋ11 Ade be kaman nɛ Enyɛnpe Ebɔrɛ na shin nɛ ŋ ku bɔrɛdare nɛ e bishi ma le: “Jɛremaya,
         manɛ nɛ fo wu?”Nɛ ŋ kaŋɛ mo le: “Kedibi nɛ baa tre amɔnd na be kesɔrso nɛ k bee bel a pere manaŋ
         nɛ n wu.”12 Ndoŋ nna nɛ Enyɛnpe Ebɔrɛ na kaŋɛ: “Kashenteŋ nɛ fo ji, ŋkpal manɛ so, mee keni ma
         mmalga ekpa nna nɛ e wora m bɔlɔ so kashenteŋto.”13 Kede be kaman nɛ Enyɛnpe Ebɔrɛ na naŋ bishi ma le: “Manɛ nɛ fo naŋ wu n ti so?”Nɛ ŋ kaŋɛ mo le: “N wu nchu ka wɔ kapuliya to a bɛ edɛ so a falte ashi kelargato be
         esoso be kaba so. K gbɛto nna n shoŋi anyi be kaba so, a sha ketɔr nɛ shudɛ na e wurge.”14 Ndoŋ nna nɛ Enyɛnpe Ebɔrɛ na kaŋɛ ma le: “K maaŋ chɛr nɛ kemur gboŋgboŋi e shi kelargato
         be esoso be kaba so m ba bekama nɛ b wɔ kasawule so. 15 Ŋkpal manɛ so, mee pla enɔ a tre efuli pɔtɛana be basa nɛ b wɔ kelargato be esoso
         be kaba so na nna fanɛ b ba. Baaŋ ba kɔ n suge Jerusalɛm nɛ Juda be ndeana kikɛ. Kumo
         be kaman nɛ bumo be bewuraana e nase bumo be nwɔl nɛ nwurputi ashi Jerusalɛm be mbunagboŋ
         ase n chena so. 16 Meeŋ gberge ma basa kusoe ŋkpal b ka kini ma n lɛ nsaa shuŋ agbir a lara esarga a
         sa amo so. 17 Jɛremaya, wora shiriya n ya kaŋɛ basa na kusɔ kama nɛ ŋ kaŋɛ fo kenishipereso na.
         Sa maa ŋana bumo, nɛ mannɛ aloŋ meeŋ shin nɛ kufu nɛ k chɔ loŋ a pɛ fo jemanɛ nɛ feeŋ
         baa wɔ bumo to na. 18-19 Jɛremaya, nu nfe! Juda be bewura nɛ benimuana nɛ bɔrɛmatapoana nɛ basa na kikɛ beeŋ
         nya agbo a kɔ fo. Ama meeŋ wora fo eleŋ to kabre, nɛ fo tiŋ n yili to n tu bumo ŋ
         kɔ. Feeŋ baa du fanɛ kadegboŋ nɛ b pɔr egbal lempo ŋ kulti kumo ŋko kebɛlso tenteŋ
         ŋko danyaŋ peper be egbal nɛ b maaŋ tiŋ ŋ kɔ m pɔɔ fo so kikɛ. Ŋkpal manɛ so, meeŋ
         baa wɔ fo kutɔ a kuŋ fo. Ma, Enyɛnpe Ebɔrɛ e kaŋɛ na.”

Israɛlebi ka kini Ebɔrɛ be asheŋ21 Enyɛnpe Ebɔrɛ na daŋ kaŋɛ ma nna fanɛ 2 n ya bɔ kubɔya ere n sa Jerusalɛm to be basa kikɛ.E yɛ: “N nyiŋi kananɛ men daa ji kashenteŋ a sa majemanɛ nɛ men daa du fanɛ mbifɔlbi na be asheŋ.Ma alɛ naŋ nyiŋi kananɛ men daa sha majemanɛ nɛ ma nɛ menyi daŋ ba abar so fanɛ basanɛ b kraŋ luri kakil to sososo na gba be asheŋ.Menyi alɛ daŋ bɛ ma so n nite keshishɛrsawule fuloŋ so.3 Israɛlebi, men la n nawule peya nna.Men daa la ma kapetɛ cheembi nna;nɛ ŋ kpal loŋ so n shin nɛ awurfoŋ nɛ jɛrbi damta babekama nɛ b daa mɛaŋ menyi na so.”Israɛlebi be benananyɛnana be alubi be asheŋ4 Menyi Israɛl be nnanto ebi kikɛ nɛ men lamen nananyɛn Jeekɔb be kaman to ebi,men nu Enyɛnpe Ebɔrɛ na be kubɔya.5 E yɛ: “Men nananyɛnana daa maŋ wu ma kulubi kikɛ,ama b daŋ lar ma kaman nseŋ shuŋ agbirnɛ e maŋ kɔ tɔnɔ nseŋ ki basa nɛ b maŋ kɔ tɔnɔ n sa ma.6 Ŋ ka daŋ mɔlga bumo ashi Ijipt be efuli sonseŋ juŋkpar bumo m bɔla kasawule fuloŋnɛ k la eshishɛr nɛ e biti abar so nawulenseŋ naa la kasawule wɔlso nɛ k kɔ kufunɛ esa kikɛ maŋ wɔ kumo soŋko a sha kenite kumo so na be kaman,men nananyɛnana be shɛŋ daa maŋ wɔ ma to.7 Kumo be kaman nɛ m bar bumo kasawulenɛ k bee wora adɔjibi nɛnɛ so;saŋɛ na so, baaŋ dɔ n nya adɔjibinɛ kasawule na so be asɔ lela ga.Ama b daŋ wora alubi n jija ma kasawule na,n shin nɛ kasawule nɛ n sa bumo naki kusɔ nɛ ŋ gbagba kishi kumo.8 Bɔrɛmatapoana na malɛ maŋ tiŋ m bishi:‘Nnɛ nɛ Enyɛnpe Ebɔrɛ na wɔ?’Ŋ gbagba be bɔrɛmatapoananɛ baa ŋini ma mbraana maŋ nyi ma.Bejuŋkparpoana na kini ma nseŋ lar ma kaman;nɛ anebiana na malɛ bɔla Baal be kegbir be ketre som malga nseŋ shuŋ agbirana nɛ e maŋ kɔ tɔnɔ n sa bumo.Enyɛnpe Ebɔrɛ ka malga ŋ gbiti mbe basa be asheŋ9 Ŋkpal loŋ so, ma, Enyɛnpe Ebɔrɛbeeŋ yɛr ma basa demujikpan ya kute kusɔ nɛ bumo nɛ bumo kaman to ebiwora n da ma so ashi bumo be anishito.10 Men yɔ keplasawulenɛ baa tre Saiprus ashi epeŋitɔrkpa na so.Kumo be kaman nɛ men shuŋi esa konɛ e yɔ Kɛda be kasawule nɛ k wɔ epeŋilarkpa na.Menyeeŋ wu fanɛ le be kesheŋ maŋ naŋ wora ŋ ku soashi men be basa be yiri kikɛ to.11 Efuli kikɛ so be basa maŋ naŋ chɛrga bumo be agbirana.Bumo be agbirana na maŋ la Ebɔrɛ kashenteŋto gba.Ama ma ere be basa ta ma, Enyɛnpe Ebɔrɛnɛ m bar bumo kemaŋkura nan chɛr agbirana nɛ a maaŋ tiŋ n wora shɛŋ n sa bumo.12 Amoso nɛ n shin nɛ kufugboŋ tɔr esosobe asɔ kikɛ so nɛ e bee chicha kenishipereso na.13 Ŋkpal manɛ so, ma basa wora kulubiekpa ntuŋnyɔ so.B kini ma nseŋ shile ma nɛ mee sa ŋkpa na be nchu nna,nseŋ ya kur amaŋ nɛ nchu maa yili amo to a chɛr a fin nchu.14 Israɛl be basa maŋ la anya;b maŋ kurge bumo n wɔtɔ kenyaya to.Ama bumo doŋana kɔ bumo kena m pɛ bumo anyaŋkpal kusɔ nɛ b wora so.15 Bedoŋ bee munto a kulti bumo nna fanɛ ebuluŋ;nsaa mur bumo be adɔsawulea shin nɛ bumo be ndeana ki alamburea dese fuloŋ nɛ shɛŋ shɛŋ maŋ naa wɔ amo to.16 Benapo nɛ b shi Ijipt be efuli so be ndegboŋanafanɛ Mɛmfis nɛ Taapanes na e ba murIsraɛlebi be kasawule n shin nɛ b ji anishinyɔrfanɛ b ka pɛ bumo n she bumo be amu na.17 Israɛl be basa, men gbagba e shin nɛ k ba loŋ.Men kini ma, Enyɛnpe menyi be Ebɔrɛ na,menyi maŋ naa shin nɛ mee juŋkpar menyi.18 Men ka daŋ yɔ Ijipt nɛ Asiriya be efuliana son ya nuu elɔrgboŋ nɛ baa treNail nɛ Yufreetes be nchu na,manɛ nɛ men daa fɛ fanɛ menyeeŋ nyaashi efuliana na so?19 Menyi gbagba be asheŋ lubi e naŋ gberge menyi kusoe,nɛ menyi be kekini ma malɛ ji m bri menyi.Saŋɛ na so nɛ men pin fanɛ men be kekinikebaaji kashenteŋ a sa ma, Enyɛnpe menyi be Ebɔrɛ nabee besa nsaa maŋ walɛ.Ma Enyɛnpetale Ebɔrɛ e kaŋɛ na.”20 Kumo be kaman nɛ Enyɛnpetale Ebɔrɛ naŋ kaŋɛ le:“Israɛlebi, dra na kikɛ nɛ men kinima kebaawɔ wɔ menyi.Menyi alɛ kini fanɛ men maaŋ wora ma kasonuŋko n shuŋ ma.Men daa shuŋ agbirana ashi abeebi sonɛ ndibigboŋ nɛ e kɔ afantaŋ ga be afito nna,a fɛ fanɛ amo e naa sa menyi mbia.21 N daŋ lara menyi nna nɛ men baa landibi sɔrso be kudɔ lela nɛ k beeŋ baa sɔrasɔrso lela nɛnɛ a sa ma,ama men keni basa men ki naniere!Men ki fanɛ ndibi sɔrso be kudɔ nɛ ekama maa keni sonɛ k ki kupuŋ nn,a maaŋ naŋ tiŋ a sɔr kusɔrso koŋwule gba.22 Nɛ men ta kɔya lela m bɛr ŋ gbiti menyi be eyur so nɛnɛ gba,ŋ kraa beeŋ wu alubi nɛ a shin nɛ men wora n jijama anishito na ashi menyi so.23 Menyee chɛ fanɛ men maŋ wora alubi,a kaŋɛ menyi maŋ kɔ eyurpi menyi so.Menyi alɛ maŋ shuŋ kegbir nɛ baa tre Baal na.Ama men laŋɛ menyi be nfɛra n yɔ asɔ nɛ men woraashi Hinnɔm be Ketaŋɛ to na be asheŋ.Men daa shile a kulti nna a shuŋ agbirfanɛ enyɔma fɔlbi nɛ e tuge afɔl so na.24 Men daa wora asheŋ fanɛ kurmacheso nɛ e bee gbergeefɛ ashi keshishɛrsawule so a fin kurmanyɛnsonɛ e beeŋ dii mo nna.Kurmacheso baa sha kedii esa maŋ tiŋ n chɛ kumo m muni.Kurmanyɛnso kama nɛ k tu maŋ naa shile a bɛ kumo soa gben pɔɛŋ nsaa nya kumo a dii ŋkpal k kaa bee sha kedii so.25 Israɛl be basa, men yige kebaaju a buu agbirana sonɛ menyi be asɛbta e sa maŋ ji n loge ŋ ka menyi be aya fuloŋ,ŋko nɛ menyi be ebɔl to e sa maŋ wɔl to.Ama le nɛ men kaŋɛ:‘Ayai, anyi maaŋ tiŋ n yige amobe kebaa shil a bɛ so.Anyee sha agbir pɔtɛana na nna ga,amoso nɛ anyee shuŋ amo kenishipereso na.’ ”Israɛl be basa ka daga kasogberge be asheŋ26 Ade be kaman nɛ Enyɛnpe Ebɔrɛ na kaŋɛ: “Kananɛ baa pɛ eyu nɛ nyɔmɔ bee pɛ mo na, nɛ
         nyɔmɔ beeŋ pɛ menyi Israɛlebi be bewuraana nɛ benimuana nɛ bɔrɛmatapoana nɛ anebiana
         na kikɛ. 27 Menyi nɛ menyee tre ndibi men tutoana nɛ ajembu men nioana na beeŋ ji anishinyɔr,
         ŋkpal men ka kini ma n lɛ so. Ama nɛ men baa wɔ etɔrɔ to bre, menyee shu a tre ma
         nna fanɛ m ba mɔlga menyi.28 Agbirana nɛ men lɔŋɛ n sa menyi be amu na wɔ nnɛ? Nɛ men baa wɔ etɔrɔ to nseŋ shu
         n tre amo fanɛ e ba mɔlga menyi, e maaŋ tiŋ m mɔlga menyi ashi ekpa kama so! Kananɛ
         Juda be efuli so be ndeana kikɛ sa, aloŋ nɛ kumo be agbirana gba sa. 29 Menyee malga a gbiti ma nna fanɛ m maa mɔlga menyi, ama ma alɛ bee kaŋɛ menyi nna
         fanɛ menyi e kini ma nseŋ lar ma kaman. 30 N daŋ gberge menyi kusoe, ama men kini kebɛta m ba ma kutɔ nseŋ diewu m mɔ ma anebiana
         fanɛ ebuluŋ ka diewu na. 31 Israɛl be basa, men nu kusɔ nɛ mee kaŋɛ ere. N daŋ kini menyi n lɛ ashi keshishɛrsawule
         so ŋko n shin nɛ men nite tentembiri to nna a? Nɛ mannɛ a ba nɛ menyee kaŋɛ fanɛ menyeeŋ
         baa wora menyi be kepar nsaa maaŋ naŋ bɛta m ba ma kutɔ? 32 Kejafɔche maaŋ tiŋ n teŋ mbe asɔbuuso nɛ abitasɔ so nseŋ yɔ mbe kejafɔ to. Ama nchɛ
         damta nɛ men teŋ ma so. 33 Men ka nyi kananɛ baa sha beche ga so, esakale gba beeŋ tiŋ ŋ koya kesakalea ashi
         menyi kutɔ. 34 Men mɔ basa nɛ b maŋ wora shɛŋ kikɛ nɛ k wora fanɛ bumo be ŋklaŋ ka gbiti menyi be
         asɔbuuso. Ama amo nɛ amo kikɛ 35 a le nɛ menyee kaŋɛ: ‘Anyi maŋ wora kulubi kikɛ. Enyɛnpe Ebɔrɛ na malɛ maŋ nya agbo
         n wɔtɔ anyi.’ Amoso meeŋ gberge menyi kusoe ŋkpal men ka chɛ fanɛ menyi maŋ wora kulubi
         so. 36 Men paŋ anishinyɔr nseŋ ya kaa shuŋ efuli pɔtɛana so be agbirana. Kananɛ Asiriya be
         efuli so be agbirana maŋ tiŋ n chɛ menyi to na, aloŋ nɛ Ijipt be efuli be agbirana
         gba maaŋ tiŋ n chɛ menyi to. 37 Menyeeŋ ji anishinyɔr nseŋ ta menyi be enɔana n deŋi amu so n shu n lar Ijipt be efuli
         so fanɛ basa nɛ b kɔ kena n tɔr na. Ŋkpal manɛ so, ma Enyɛnpe Ebɔrɛ na kini basa nɛ
         men yirda na nna n lɛ. Amoso menyi maaŋ nya kechɛto kikɛ bumo kutɔ.”

Kulubi nɛ k kɔ nyɔmɔ be asheŋ31 Nɛ Enyɛnpe Ebɔrɛ kaŋɛ Israɛl be basa na le: “Nɛ enyɛn baaŋ kini mbe eche nɛ eche na
         ya kil enyɛn pɔtɛ, loŋ be eche na maaŋ naŋ tiŋ m bɛta n yɔ mo kul dra na kutɔ. Nɛ
         e wora loŋ kasawule na beeŋ wora eyurpi daŋkare be ekpa so. Ama menyi Israɛl be basa
         kɔ agbir damta nɛ e chɔ sakaleche be benyɛnana gba. Nɛ manɛ so nɛ ma ere beeŋ naŋ
         sɔ menyi? 2 Men keni abeebi nɛ atarkpaŋ so! Amo be kumo so nɛ menyi maŋ ya shuŋ agbirana fanɛ
         kananɛ esakale bee nite a sha benyɛn na? Kananɛ beyu nɛ baa ta adoŋsɔ a suge basa
         be asɔ bee pugi ekpakar a jo basa na, nɛ menyi alɛ gba bee chena ekpakar a fin agbirana
         a shuŋ. Menyi be kagbirshuŋ nɛ k du fanɛ kubojuaji na shin nɛ mbushu sɔ kasawule na
         kikɛ so nna. 3 Amoso nɛ ewule bee yili nɛ bɔrɛ maa ba na. Ama kananɛ sakaleche maŋ kɔ nyɔmɔ na nɛ
         menyi alɛ gba maŋ kɔ nyɔmɔ a laŋɛ kusɔ nɛ men wora na be kaplɛa so.4 Naniere kusɔ nɛ menyee kaŋɛ ma nde: ‘Fo e la an tuto. Anyi be kebia to kikɛ nɛ fee
         sha anyi. 5 Fo maaŋ nya agbo n wɔtɔ anyi mbaanaayɔ.’ Kusɔ nɛ menyi, Israɛl be basa, kaŋɛ ma nna
         na; ama menyi alɛ bee wora alubi nɛ menyee sha nna.”6 Jemanɛ nɛ Josaya daa la Juda be ewura na nɛ Enyɛnpe Ebɔrɛ na kaŋɛ ma le. E yɛ: “Jɛremaya,
         fo wu kusɔ nɛ Israɛl be efuli nɛ k du fanɛ eche nɛ e maa ji kashenteŋ a sa mo kul
         na wora, ŋko? E kini ma nseŋ ya kaa shuŋ agbir ashi abee jeŋgreŋ so nɛ ndibigboŋ nɛ
         e kɔ afantaŋ ga be afito. 7 N daa fɛ fanɛ ade kikɛ be kaman e beeŋ bɛta m ba ma kutɔ, ama e maŋ bɛta m ba. Juda
         be efuli nɛ k maa ji kashenteŋ nsaa la fanɛ eniopibi n sa Israɛl be efuli na gba wu
         kusɔ nɛ k wora na kikɛ. 8 Juda daŋ wu ŋ ka kini Israɛl n lɛ fanɛ eche nɛ mo kul kini mo nseŋ ju mo n lɛ na,
         ŋkpal b ka shuŋ agbirana so. Ama kufu daa maŋ pɛ Juda be efuli so be basa. Kumo be
         kaman nɛ bumo alɛ gba shuŋ agbir ŋ ki fanɛ ebojua 9 nɛ nyɔmɔ maŋ kɔ bumo. B daŋ ta ajembu nɛ ndibi ŋ ki agbirana n shuŋ amo n shin nɛ
         mbushu ba kasawule na so. 10 Ade kikɛ be kaman, Juda nɛ k la fanɛ Israɛl mo niopibi na, wora fanɛ e ka bee bɛta
         a ba ma kutɔ, ama k daŋ maŋ la kenishipere be kusɔ n sa mo.”11 Ndoŋ nna nɛ Enyɛnpe Ebɔrɛ na kaŋɛ ma fanɛ Israɛl ka kini ma nseŋ lar ma kaman na gba
         na, e kraa bɔ Juda nɛ kashenteŋji maŋ wɔ mo to na. 12 E daŋ kaŋɛ ma nna fanɛ n ya kaŋɛ Israɛl le: “Israɛl nɛ e maa ji kashenteŋ ere, bɛta
         m ba ma kutɔ. Mee wu kuwɔr nna nsaa maaŋ nya agbo n wɔtɔ fo mbaanaayɔ. 13 Fo ere e shuli so fanɛ fo lar Enyɛnpe fo Ebɔrɛ na kaman nseŋ wora n jija. Shuli so
         nseŋ m bugi to ŋ kaŋɛ fanɛ fo ta fo kasha n sa agbirana nɛ e wɔ ndibigboŋ be afito
         nna nseŋ kini kewora ma mbraana kasonu.14 Menyi basa nɛ men maŋ kɔ kashenteŋji ere, men bɛta m ba ma kutɔ. Ŋkpal manɛ so, men
         la ma basa nna. Meeŋ keni menyi be ndeana to nɛ kanaŋ be mbunaana to n lara basa koko
         ŋko benyɔnyɔ nɛ b juŋkpar menyi m bɛta m ba kebee nɛ baa tre Zayɔn na so. 15 Meeŋ shin nɛ basa nɛ b nyi asheŋ nsaa nu a sa ma e ji menyi so kuwura nsaa keni menyi
         so fanɛ mbolpɔkpapo. 16 Saŋɛ na so nɛ men kaŋ wora keshi kasawule na so, basa maaŋ naa malga ma kɔnɔkoŋwule
         be ŋkre be deka na be asheŋ. B maaŋ naa fɛ ŋko a nyiŋi kumo be asheŋ gba. Ŋkpal manɛ
         so, kumo be asheŋ maaŋ naa tir bumo. Bumo alɛ maŋ naŋ lɔŋɛ kepopɔr m pɔr n tal kedra
         na to. 17 Jemanɛ na kaŋ fo, Jerusalɛm be kadegboŋ na beeŋ baa la Enyɛnpe Ebɔrɛ na be Kuwurputiakpa,
         nɛ efuli pɔtɛana na so be basa kikɛ e baa kaa gama ndoŋ a shuŋ ma. B maaŋ naa wora
         asheŋ lubi nɛ e wɔ bumo be ŋgbene kpakpaso to na.” 18 Kumo be kaman nɛ Israɛl be basa e ti Juda be basa so nɛ b shi efuli nɛ k wɔ kelargato
         be esoso na m bɛta m ba kasawule nɛ n ta n sa bumo nananyɛnana mbaanaayɔ na so.Ebɔrɛ be basa be kagbirshuŋ be asheŋ19 Kumo be kaman nɛ Enyɛnpe Ebɔrɛ na kaŋɛ le:“Israɛl be basa, n daa sha keta menyi fanɛ ma mbianseŋ sa menyi kasawule nɛ k beeŋ par menyia walɛ a chɔ kasawule kikɛ durnya to.Ma alɛ naa sha fanɛ men baa tre ma men tutonsaa maŋ naŋ lar ma kaman kikɛ.20 Ama men maŋ ji kashenteŋ n sa ma,fanɛ eche nɛ e maŋ kɔ kashenteŋji n sa mo kul na.Ma, Enyɛnpe Ebɔrɛ e kaŋɛ na” 21 Men nu! Awɔr ko bee wora ashi abee so!Israɛl be basa e naa shu a kule fanɛ n nu bumo be kekule,ŋkpal b ka daŋ luri kebaawɔtɔ lubi tonseŋ daŋ teŋ Enyɛnpe bumo be Ebɔrɛ so so.22 Menyi nɛ men shile Enyɛnpe Ebɔrɛ na e bɛta m banɛ e shin nɛ men naŋ nya kashenteŋji be kebaawɔtɔ.Le nɛ menyee kaŋɛ: “Mm, anyee ba Enyɛnpe Ebɔrɛ na kutɔ nna ŋkpal e ka la anyi be Ebɔrɛ
         so. 23 Nnyamase be agbirana nɛ an shuŋ abee be awɔlto na bre maŋ chɛ anyi to kuraa. Kechɛ
         to nɛ Israɛl be basa bee nya kikɛ bee shi Enyɛnpe anyi be Ebɔrɛ na kutɔ nna. 24 Ama anyi ka shuŋ kegbir nɛ baa tre Baal nɛ k la ŋaba be kegbir na, shin nɛ an paŋ
         anyi be mbolpɔ nɛ ana nɛ an nananyɛnana shuŋ ŋ gben n nya dra na kikɛ na nɛ anyi be
         mbia nna. 25 Amoso men shin nɛ an ta anishinyɔr n dese nɛ anyi be ŋaba e baa buu anyi so. Anyi
         nɛ an nananyɛnana kikɛ wora alubi ŋ gbiti Enyɛnpe anyi be Ebɔrɛ na. Anyi alɛ maŋ bɛ
         mbe mmalga naseso so.”

Israɛl be basa be kebɛta m ba Enyɛnpe Ebɔrɛ na kutɔ be asheŋ41 Nɛ Enyɛnpe Ebɔrɛ yɛ: “Israɛl be basa, nɛ fanɛ menyeeŋ bɛta kashenteŋto, men bɛta m
         ba ŋ kutɔ. Nɛ fanɛ menyeeŋ ji kashenteŋ n sa ma nseŋ yige kebaashuŋ agbirana nɛ ŋ
         kishi amo be asheŋ na, 2 kumo ere menyeeŋ tiŋ n ta ma ketre n nase nnɔ. Kumo be kaman nɛ efuliana na be basa
         e kpaŋ ma nɛ ma alɛ e nɛfa bumo.”3 Kede be kaman nɛ Enyɛnpe Ebɔrɛ na kaŋɛ Juda be efuli so nɛ Jerusalɛm be kadegboŋ na
         to be basa le: “Menyi be ŋgbene ki kpakpa nna fanɛ kasawule nɛ b maŋ naŋ dɔ kumo so
         ŋ ku so nɛ e du fanɛ kakpa nɛ ewi kɔr so. Amoso men lar menyi be ŋgbene kpakpaso na
         to. 4 Men ta menyi be ŋgbene kikɛ m bɛ ma, Enyɛnpe Ebɔrɛ na nɛ menyi be kɔnɔkoŋwule be ŋkre
         na so. Nɛ menyi Juda nɛ Jerusalɛm be basa maŋ wora loŋ, ma kanya agbo beeŋ suse so
         fanɛ edɛ ŋkpal asheŋ lubi nɛ men wora so, nɛ esa kama maaŋ tiŋ n duŋ kumo.”Kemur nɛ k bee ba Juda so be asheŋ5 Men foŋ kabel ashi kasawule na kikɛ so!Men ponte awɔrso nɛ k baa nu to nɛnɛ!Men kaŋɛ Juda nɛ Jerusalɛm be basa fanɛb shile n yɔ ndegboŋ nɛ b pɔr egbal ŋ kulti amo na to.6 B ŋini ekpa nɛ k bee yɔ Jerusalɛm be kadegboŋ na to a yɔ!Men shile m mɔlga menyi be amu nsaa maŋ wora epel!Ŋkpal manɛ so, Enyɛnpe Ebɔrɛ na beeŋ shin nɛkemur cheche gboŋgboŋi e shi kelargato be esoso m ba.7 Kananɛ buluŋ bee shi kumo be eŋanakpa a lar nanɛ bekɔpo nɛ baa mur efuliana na lar a ba.Baa ba nɛ b ba mur Juda nna nɛ kumo be ndegboŋe ki alambure nɛ esa kikɛ maaŋ naa wɔ amo to.8 Amoso men ta nli be asɔbuuso m buu nsaa shu a boŋ to,ŋkpal manɛ so, Enyɛnpe Ebɔrɛ na be kanya agbogboŋmaaŋ wushi Juda be efuli so be basa so.9 Kede be kaman, nɛ Enyɛnpe Ebɔrɛ na naŋ kaŋɛ le: “Loŋ be kachɛ na kaŋ fo, kɔnɔ beeŋ
         mɔ bewuraana nɛ benimuana na nɛ bɔrɛmatapoana na nɛ anebiana na nɛ kufu e pɛ bumo
         nɛ b baa chicha.”10 Ndoŋ nna nɛ ma, Jɛremaya, kaŋɛ le: “Enyɛnpetale Ebɔrɛ, kumo ere k du fanɛ fo fule
         Jerusalɛm be basa na nna na. Fo yɛ kayurwushi beeŋ baa wɔtɔ, ama naniere tokobi e
         yuu bumo be elɔŋtɔr so na.11 Jemanɛ ko bee ba nɛ Jerusalɛm to be basa e nu fanɛ afu tushiso ko bee shi keshishɛrsawule
         so a ber a ba bumo so. K maaŋ baa la afu nɛ k bee chela a ber amimi a lɛ na nna. 12 Afu nɛ Enyɛnpe Ebɔrɛ na beeŋ shin nɛ k chela na beeŋ baa kɔ eleŋ ga, ŋkpal manɛ so
         mo gbagba be demuji nɛ e kɔ a ba mbe basa so.Bedoŋ ka ba kulti Juda n wɔtɔ be asheŋ13 Men keni, edoŋ be benapo e naa ba fanɛ awɔlpa na. Bumo be kena to be egbaŋɛturko bee
         shile nna fanɛ kawuliwuli nɛ bumo be egbaŋɛ malɛ bee shile a chɔ kusore ka bee firgi.
         To, an wu m mur nna na!14 Jerusalɛm to ebi, men lara asheŋ lubi men be ŋgbene to nseŋ yige nfɛra lubi be kebaafɛ,
         saŋɛ na so menyi beeŋ nya kumɔlga.15 Mbɔ shi Dan be kadegboŋ to nɛ Efrayim be abeesawule nɛ e wɔ kelargato be esoso be
         kaba so a ber baru lubi be kebomboŋ a ba. 16 Baa ba nna nɛ b ba kaŋɛ efuli pɔtɛana na kusɔ ko nseŋ kpele Jerusalɛm to ebi kusoe
         fanɛ bumo doŋana shi efuli wɔfɔ wɔfɔ a ba. Bedoŋ ere bee ponte a malga a gbiti Juda
         be ndegboŋana nna 17 nsaa ba nɛ b ba kulti Jerusalɛm ŋ kɔ kumo kena. Ŋkpal manɛ so, basa na kini Enyɛnpe
         Ebɔrɛ na nseŋ lar mbe kaman. Ma, Enyɛnpe Ebɔrɛ e kaŋɛ na.”18 Menyi Juda be basa be kebaawɔtɔ nɛ men wɔ kumo to na e bar le menyi so na. Menyi be
         asheŋ lubi e shin nɛ menyee ji awurfoŋ na nɛ k wora fanɛ b ka ta kasaŋɛ n da menyi
         be ŋgbene to na.Jɛremaya ka ku kasogberge be bɔrɛdare be asheŋ19 Ebesa nɛ k wɔ ma to na shi ga! M maaŋ tiŋ ŋ keta kumo!Ma kagbene bee ku ma alegaiso nna!Ma alɛ maaŋ tiŋ n lo ma kɔnɔ to.Ŋkpal manɛ so, mee nu mbel ka bee shunseŋ naa nu kena be awɔr nna.20 Jemanɛ kikɛ nɛ anyi nɛ edoŋ na baa kɔ kena,mee wu fanɛ e bee kɔ a pɔɔ anyi so nnansaa mur kusɔ kama ashi kasawule na so.Epul to nɛ e mur ŋ gbagba be laŋ.21 Jemanɛ mo, nɛ m maaŋ naa wu kena ka bee kɔ,ŋko kena be mbel be kushu?22 Ndoŋ nna nɛ Enyɛnpe Ebɔrɛ na kaŋɛ le:“Ma basa maŋ kɔ nfɛra,bumo alɛ maŋ naa nyi ma.B du fanɛ mbia wulpo nɛ b maa pin asheŋ to nna.Asheŋ lubi be kebaawora nɛ b nyi ga,ama asheŋ lela bre b maŋ nyi amo be kewora.”Jɛremaya ka ku kemur be bɔrɛdare be asheŋ23 Ade be kaman nɛ ŋ to kenishi ŋ keni ŋ kulti,nseŋ wu fanɛ edimɛdi nɛ asɔbɔya kikɛ maŋ naa wɔtɔ.Nɛ n naŋ to kenishi ŋ keni awɔlpa so,nɛ kefulto kikɛ maŋ wɔ kumo so.24 Kumo be kaman nɛ ŋ keni n wu abeegboŋka bee gbuŋgbuŋ to, nɛ abeebi malɛ bee laŋte a yɔ a ba.25 Basa daa maŋ naa wɔtɔ;hale mbuibi kikɛ gba firgi n choŋ.26 Kasawule lela nɛ k bee wora adɔjibi na ki keshishɛrsawulenɛ ndegboŋana na kikɛ ki alambure.Ŋkpal manɛ so, Enyɛnpe Ebɔrɛ daŋ nya agbo ga nna.27 Nɛ Enyɛnpe Ebɔrɛ na kaŋɛ le:“Kasawule na kikɛ beeŋ mur a dese fuloŋ,ama ma alɛ maaŋ mur kumo cheche.28 Durnya to beeŋ ki fanɛ b kaa bee shu keeli na,nɛ esoso e ki m biri to.Ŋkpal manɛ so, Enyɛnpe Ebɔrɛ na teŋ malga,mo alɛ maaŋ chɛrga mbe nfɛra n leŋi kamalga na.E teŋ yili kusɔ nɛ e beeŋ wora,mo alɛ maaŋ yige kusɔ nɛ e yili na be kewora.29 Kade kama to be basa ka baŋ nuegbaŋɛ diipoana nɛ basa nɛ b kɔ ata a kɔ be asheŋbaŋ lara aya fuful n shile.Beko beeŋ shile n yɔ kupo to,nɛ beko malɛ e shile n ya ŋana afaltagboŋ to.Kade kikɛ beeŋ dese fuloŋ,nɛ esa kikɛ maaŋ naa wɔ amo to.30 Jerusalɛmebi, menyi be kasawule mur cheche nna na.Ama men kraa wora asheŋ nnaa fin fanɛ men doŋana e baa sha menyi;fanɛ kananɛ sakaleche bee ji kebita a fin beshapo na.Ama kumo alɛ maŋ chɛ menyi to kikɛ,ŋkpal manɛ so menyi be beshapo na bee fin menyi nɛ b mɔ nna.31 N nu esa ko ka bee tekeŋto fanɛ eche nɛ kakurge ta na,nseŋ naŋ nu kushu fanɛ eche ka bee kurge mo pibi sososo.Jerusalɛm e daa fute a gbennsaa shu a lɛ mbre a kaŋɛ le:‘Mee wu nna na!Bedoŋ e naa ba nɛ b ba mɔ ma!.’ ”

Kulubi nɛ k wɔ Jerusalɛm to be asheŋ51 Jerusalɛm to be basa, men nite agbembi soŋ keni kusɔ nɛ k bee wora,Men keni ŋ kulti, menyi gbagba beeŋ wufanɛ esa ko wɔtɔ a wora kusɔ nɛ keniŋinsaa wora ania fanɛ e beeŋ baa ji kashenteŋ a sa Ebɔrɛ a?Menyeeŋ wu loŋ be esa ashi kakpa nɛ menyi bee ji kebɛ a?Nɛ men kaŋ nya loŋ be esa ma, Enyɛnpe Ebɔrɛ nabeeŋ ta Jerusalɛm be basa be alubi m paŋ bumo.2 Menyee kaŋɛ fanɛ Enyɛnpe Ebɔrɛ na nɛ menyee shuŋ,ama kumo alɛ maŋ shi menyi be ŋgbene to.3 Kashenteŋto, kashenteŋji nɛ Enyɛnpe Ebɔrɛ nabee keni a fin ashi men kutɔ.Mo e daŋ gberge menyi kusoe, ama men maŋ wɔtɔ lakel;e daŋ tintiŋ menyi nɛ men wora kusɔ nɛ k daga,ama men kini kekoya kusɔ ko kumo to.Men daŋ wora menyi be ŋgbene kpakpa nnanseŋ kini kelar menyi be alubi to.4 Kumo be kaman nɛ le be nfɛra ba ma to:“Basa ere la betirpo nna nsaa maŋ nyi shɛŋ.Baa wora asheŋ kawuli so nna.B maŋ nyi kusɔ nɛ bumo be Ebɔrɛ bee sha,ŋko kusɔ nɛ Enyɛnpe Ebɔrɛ na bee sha fanɛ b baa wora.5 To, meeŋ yɔ n ya malga bumo be benimuana kutɔ.Bumo ere nyi kusɔ nɛ bumo be Ebɔrɛ bee sha,ŋko kusɔ nɛ Enyɛnpe Ebɔrɛ na bee sha fanɛ b baa wora.Ama bumo kikɛ wora kɔnɔ nna ŋ kini kebaaworaEnyɛnpe Ebɔrɛ na kasonu.6 Amoso bedoŋ beeŋ ba bumo so fanɛ kupo to be ebuluŋ,ŋko keshishɛrsawule so be ekuntuŋ m bapɛ bumo ŋ kpɛa to n we, nɛ ekarmɛ e sɔ bumo bendeana to be abɔrbi so a nite a kulti.Nɛ basa na kaŋ lar kowu asɔbɔya na beeŋ pɛ bumo n jiŋkpal b ka wora alubi damta nseŋ lar Ebɔrɛ kaman na so.7 Kumo be kaman nɛ Enyɛnpe Ebɔrɛ bishi le:Manɛ so nɛ meeŋ ta ma basa be alubi m paŋ bumo?B kplaŋ ma so nseŋ lar ma kamann ya kaa shuŋ agbirana nɛ e maŋ la Ebɔrɛ na.N sa ma basa kusɔ kama kanaŋkamaso nɛ baa sha,ama b kraŋ yige ma nseŋ lar bumo be beche be mmann ya kaa wɔ esakaleche kutɔ.8 Bumo nɛ asɔbɔya maŋ kɔr abar to.Ŋkpal manɛ so, b daa sha kebaadi bumo braanabe eche jemanɛ kikɛ nna.9 Manɛ so nɛ m maaŋ gberge Juda be efuli sobe basa kusoe?10 Meeŋ shin nɛ bedoŋ e ba ku ma basa be ndibi sɔrso n lɛ,ama b maaŋ mur ndibi sɔrso be adɔ na bre cheche.Meeŋ kaŋɛ bumo fanɛ b kpele ayabiana na n lɛ;ŋkpal manɛ so, loŋ be basa na maa sha kebaanyi ma.11 Ekpa kikɛ so, Israɛl nɛ Juda be basamaŋ ji kashenteŋ n sa ma kuraa.Ma, Enyɛnpe Ebɔrɛ e kaŋɛ na.”Enyɛnpe Ebɔrɛ ka kini Israɛl n lɛ be asheŋ12 Nɛ Enyɛnpe Ebɔrɛ na be basa ku efɛ ŋ kaŋɛ le: “E maaŋ wora shɛŋ! Mo alɛ maaŋ shin
         nɛ kena ŋko akoŋ e ba anyi so.” 13-14 Bumo alɛ naŋ kaŋɛ fanɛ anebiana na la befɛpo nna nɛ bumo be mmalga maŋ shi Enyɛnpe
         Ebɔrɛ na kutɔ. Ndoŋ nna nɛ Enyɛnpetale Ebɔrɛ na kaŋɛ ma le: “Jɛremaya, ŋkpal basa
         ere ka bee kaŋɛ le so, meeŋ shin nɛ ma mmalga e baa du fanɛ edɛ fo kɔnɔ to. Basa na
         malɛ beeŋ baa du fanɛ ndibi, nɛ edɛ na e chɔɔ amo m mur.”15 Israɛl be basa, Enyɛnpe Ebɔrɛ na beeŋ shin nɛ efuli ko so be basa e shi kufɔ kufɔ
         m ba kɔ menyi kena. B la basa lempo nɛ b wɔtɔ dra dra kikɛ nna nɛ menyi alɛ maŋ nyi
         ŋgbar nɛ baa gbar. 16 Bumo be benapo nɛ b kɔ ata a kɔ kena na la belempo nɛ b maa wu kuwɔr nna. 17 Baaŋ ji menyi be adɔjibi m mur nseŋ mɔ menyi be mbia. Bumo alɛ beeŋ mur menyi be asɔbɔya
         nɛ ndibi sɔrso kikɛ. Bumo be benapo beeŋ bure menyi be ndeana nɛ men pɔr egbalana
         ŋ kulti a wɔ amo to nsaa fɛ fanɛ shɛŋ maaŋ tiŋ n wora menyi na kikɛ n lɛ.18 Kede be kaman nɛ Enyɛnpe Ebɔrɛ na naŋ kaŋɛ le: “Jɛremaya, bedoŋ be benapo na maaŋ
         mɔ ekama nɛ e wɔ Juda be efuli so. 19 Basa nɛ baaŋ ji efute kaŋ bishi le: ‘Manɛ nna nɛ Enyɛnpe, anyi be Ebɔrɛ na shin nɛ
         le be asheŋ lubi ere tu anyi?’ Nɛ fo kaŋɛ bumo fanɛ kananɛ b kini ma nseŋ shuŋ efuli
         pɔtɛana so be agbirana ashi bumo gbagba be kasawule so na, aloŋ nɛ baaŋ ya shuŋ basa
         pɔtɛ ashi efuli pɔtɛ so.”Ebɔrɛ ka kpele mbe basa kusoe be asheŋ20 Enyɛnpe Ebɔrɛ na yɛ: “Bɔ kubɔya ere n sa Juda be efuli so be basa nɛ b la bumo nananyɛn
         Jeekɔb be kaman to ebi na. 21 Men nu nfe! Menyi basa wulpo nɛ men maŋ nyi asheŋ ere! Manɛ so nɛ menyi maa nu ma
         mmalga a bɛ amo so? Manɛ so nɛ menyi maa pin to fanɛ 22 ma e la Enyɛnpe Ebɔrɛ nɛ a daga fanɛ men baa ta kufu nɛ kechicha chicha a bunyaŋ ma?
         Ma e ta eshishɛr ŋ kuŋ teku nɛ k maŋ tiŋ n dii amo so. Teku so beeŋ tiŋ ŋ kaa ketili
         n wora awɔr ga, ama kumo alɛ maaŋ tiŋ n dii eshishɛr na so. 23 Ama menyi ŋgbene kpakpasowuraana ere kini ma nseŋ pal kaman n sa ma. 24 Men kini kekaŋɛ le: ‘Men shin nɛ an shuŋ Enyɛnpe Ebɔrɛ na! Mo e naa shin nɛ dɔchubɔrɛ
         so nɛ kpaŋchala so be bɔrɛ bee ba nɛ anyee nya a dɔ a teŋi kafɛ kikɛ na.’ 25 Ama menyi be alubi so, men maŋ nya asɔ lela ere kikɛ.26 Basa nɛ baa wora asheŋ lubi wɔ ma basa to nna a pɛ bumo anya fanɛ kananɛ basa bee
         sho ashewu a pɛ mbuibi na. 27 Kananɛ ekpampo bee pɛ mbuibi a bɔlɔ katurwe na, aloŋ nɛ baa suge ma basa be asɔ a
         bɔlɔ bumo be elaŋana to. Amoso nɛ b dii kedama nsaa kɔ eleŋ ga 28 nseŋ naa ji a daŋ apurfu na. Bumo be asheŋ lubi maŋ kɔ ekar. B maa sa amunibi asɔ
         nɛ e daga bumo ŋko a ji a chɛ betirpo nɛ b kɔ kashenteŋto.29 Ma, Enyɛnpe Ebɔrɛ na beeŋ gberge bumo kusoe ŋkpal asheŋ ere kikɛ so. Meeŋ wora n tal
         efuli na kikɛ be basa to. 30 Kesheŋ lubi ko nɛ k bee jija kagbene nsaa mɔ kɔnɔ wora kasawule na so. 31 Kumo e la fanɛ anebiana na kikɛ be mmalga la efɛ nna. Kusɔ nɛ b kaŋɛ malɛ nɛ bɔrɛmatapoana
         na kɔ a shuŋ nɛ ma basa malɛ bee sha kumo be loŋ. To, jɛrbi be jemanɛ kaŋ fo nɛ asheŋ
         ere kikɛ fo ekar, nnɛ nɛ menyeeŋ yɔ n ya nya kechɛto?”

Bedoŋ ka kulti Jerusalɛm n wɔtɔ be asheŋ61 Bɛnjamin be yiri to be basa, men shile m mɔlga menyi be amu. Men ŋana n lar Jerusalɛm
         be kadegboŋ na to. Men shin nɛ b foŋ kabel ashi kade nɛ baa tre Tekua na to nseŋ puga
         tɔɔnɛ be edɛ ashi kakpa nɛ baa tre Bɛf Hakkerɛm na nɛ e baa sa basa kubɔya. Ŋkpal
         manɛ so, jɛrbi gboŋgboŋi nɛ kemur beeŋ shi kelargato be esoso m ba menyi so. 2 Jerusalɛm be kadegboŋ na walɛ kebita ga, ama kumo alɛ beeŋ mur. 3 Bewura beeŋ ba yuu bumo be ewajɛbu n chena ŋ kulti kumo be kaplɛkama nɛ baa sha. 4 Kumo be kaman nɛ b kaŋɛ bumo benapo na le: “An kaŋ fo Jerusalɛm to kachipurso, kapiidi
         nɛ anyeeŋ kɔ kumo kena. Ama nɛ an ka maŋ wule n fo bre, 5 kanyɛso nɛ anyeeŋ kɔ kumo nseŋ bure kumo be kumɔlga be kakpa lempoana na!”6 Kede be kaman, nɛ Enyɛnpetale Ebɔrɛ na e kaŋɛ bewura na fanɛ b ku ndibi n yuu ajaŋ
         m mata egbal nɛ k kulti Jerusalɛm na nɛ benapo na e dii so n luri kadegboŋ na to.
         Ŋkpal manɛ so, e yɛ: “Meeŋ gberge basa nɛ b wɔ kadegboŋ ere to kusoe ŋkpal b ka bee
         kɔrfɛ bumo braana na so. 7 Kananɛ ketirbu bee bul nchu na, aloŋ nɛ kulubi bee bul ashi Jerusalɛm to. Mee nu basa
         ka ta akɔsɔ a kɔ abar nseŋ naŋ nu kemur be asheŋ. N wu basa nɛ b doro na ka dese kaplɛkama
         ashi kadegboŋ na to. 8 Jerusalɛm to be basa, men shin nɛ etɔrɔ ere e baa la kasokpele n sa menyi. Nɛ mannɛ
         aloŋ, meeŋ kplaŋ menyi so nseŋ shin nɛ menyi be kadegboŋ na e ki fanɛ keshishɛrsawule
         nɛ ekama maŋ wɔ kumo so.”Israɛl ka kini Ebɔrɛ nseŋ pal kaman n sa mo be asheŋ9 Kede malɛ be kaman nɛ Enyɛnpetale Ebɔrɛ na naŋ kaŋɛ ma le: “Baaŋ fige Israɛl be efuli
         so fanɛ b ka chuge kedibi sɔrso be asɔrso kikɛ ŋ ka kumo loŋ n yili na. Amoso, jemanɛ
         ka kraa wɔtɔ n sa menyi ere, men wora ania fanɛ menyeeŋ mɔlga ekama nɛ menyeeŋ tiŋ.”10 Ndoŋ nna nɛ ŋ kaŋɛ le: “Ekama nɛ ŋ kpele mo kusoe gba maaŋ nu n sa ma. Bumo be asoe
         ka du kpakpa ga so, baa mushe kubɔya kama nɛ fo ta n sa fanɛ n sa bumo na nna nsaa
         kini kenu n sa kumo. 11 Enyɛnpe Ebɔrɛ, kananɛ fo nya agbo n wɔtɔ Juda be basa na nɛ ma alɛ gba nya agbo ma
         kagbene to n wɔtɔ bumo. K bee chɔɔ ma kagbene to nɛ m maaŋ naŋ tiŋ ŋ keta kumo gba.”Ndoŋ nna nɛ Enyɛnpe Ebɔrɛ kaŋɛ ma le: “Shin nɛ ma agbo e ba mbia nɛ b wɔ agbembi so
         nɛ mbifɔlbi nɛ baa shɛr abar so na so. Bedoŋ beeŋ pɛ bekul nɛ bumo be beche kikɛ nɛ
         basa nɛ b bel ga na n yɔ efuli pɔtɛana so. 12 Meeŋ gberge Juda be basa kusoe nseŋ ta bumo be nwu nɛ adɔsawule nɛ bumo be beche n
         sa basa pɔtɛ. 13 Bumo to be bumo nɛ b kɔ eyilikpa nɛ bumo nɛ b maŋ kɔ eyilikpa kikɛ bee bɔla ekpa lubi
         so nna a fin amansherbi. Anebiana nɛ bɔrɛmatapoana gba bee puni basa nna nɛ esa maaŋ
         naŋ tiŋ n yirda bumo. 14 Baa wora asheŋ nna fanɛ ma basa be asheŋ lubi na ka maŋ la shɛŋ. B yɛ, ‘Kusɔ kama
         bee nite nɛnɛ nna.’ Saŋɛ so nɛ asheŋ malɛ maa nite nɛnɛ. 15 Ekishisheŋ nɛ baa wora na maa keta bumo nyɔmɔ. Kashenteŋto, anishinyɔr maŋ kɔ bumo
         gba; bumo alɛ be anishiakpa maa chɛrga a ŋini fanɛ kusɔ nɛ baa wora na be asheŋ tir
         bumo. Ŋkpal loŋ so, jemanɛ nɛ meeŋ gberge bumo kusoe na kaŋ fo, bumo alɛ gba beeŋ
         tɔr n wu fanɛ kananɛ beko daŋ tɔr n wu na. Bumo be ekar e naaŋ baa la na.”Israɛl ka kini Ebɔrɛ be ekpa be asheŋ16 Ade kikɛ be kaman nɛ Enyɛnpe Ebɔrɛ naŋ kaŋɛ mbe basa le: “Men yili ŋkpancheri n to
         anishi ŋ keni, nseŋ bishi m pin ekpa dra nɛ men nananyɛnana daa bɔla so a wora asheŋ
         na nsaa bɔla kumo so wora asheŋ, saŋɛ na so nɛ men baa wɔ kayurwushi be kebaawɔtɔ
         to.”Ama le nɛ men daŋ kaŋɛ: “Ayai, anyi maaŋ wora loŋ!” 17 Ndoŋ nna nɛ Enyɛnpe Ebɔrɛ na shuŋi anebiana fanɛ b ba kpele menyi kusoe a laŋɛ kenishipere
         nɛ k bee ba na be kaplɛa so, ama men kini kenu n sa kasokpele na.18 Amoso nɛ Enyɛnpe Ebɔrɛ kaŋɛ le na: “Menyi basa nɛ men wɔ efuli pɔtɛana nɛ e wɔ durnya
         to na e nu nfe nseŋ pin kusɔ nɛ k beeŋ tu ma basa. 19 Bumo be ashiri to be ŋkre na so, meeŋ shin nɛ jɛrbi gboŋgboŋi e ba bumo so, nɛ k baa
         la kasogberge n sa bumo ŋkpal b ka kini ma keŋini nsaa maŋ wora ma mmalga kasonu so.
         20 Ma shɛŋ maŋ wɔ eduwu nɛ baa ta a shi Shɛba be efuli so, ŋko asɔ nɛ e bee shin nɛ ajibi
         bee wora ebel nɛ baa ta a shi efuli wɔfɔ a bar ma na to. Bumo be esarga nɛ baa lara
         a sa ma na maa par ma, amoso m maaŋ sɔ amo. 21 Ŋkpal loŋ so, ma Enyɛnpe Ebɔrɛ na beeŋ shin nɛ basa ere e fiti n tɔr. Betuto nɛ benio
         nɛ bumo be bibi nɛ beteriana nɛ bechenashapoana kikɛ beeŋ wu ashi asheŋ nɛ e beeŋ
         ba bumo so na to.”Benapo nɛ baaŋ shi kelargato be esoso m ba na be asheŋ22 Ade kikɛ be kaman, nɛ Enyɛnpe Ebɔrɛ na naŋ kaŋɛ le: “Men keni benapo ko bee shi kufɔ
         kufɔ ashi kelargato be esoso be efuli lempo ko so m bela ase a ba nɛ b ba kɔ kena.
         23 B kɔ bumo be ata nɛ etokobi nna a ba. Bumo alɛ maŋ kɔ kushuso ŋko e wu kuwɔr. Egbaŋɛ
         nɛ baa dii na be aya bee gbri kasawule so nna fanɛ ketili ka bee kaa teku so na. B
         wora shiriya nna a ba nɛ b ba kɔ Jerusalɛmebi kena.”24 Ndoŋ nna nɛ Jerusalɛm be basa na kaŋɛ le: “An nu bumo be asheŋ nɛ kufugboŋ tɔr anyi
         so nɛ anyi be eyur wu anyi. K shin nɛ kagbenejija tɔr anyi so nɛ anyee we anyii to
         fanɛ eche nɛ kakurge ta mo na. 25 Anyee ŋana keyɔ ndɔana to ŋko n lar ndeana to gba nna n yɔ mboŋ ko, ŋkpal manɛ so,
         an doŋana kɔ akɔsɔ to nna a ba nɛ b ba kɔ anyi kena nɛ kufugboŋ sɔ efuli na be kaplɛkama.”26 Kumo be kaman, nɛ Enyɛnpe Ebɔrɛ naŋ kaŋɛ mbe basa le: “Men ta nli be asɔbuuso m buu
         nseŋ dese nsunɔ to a melti. Men baa shu kenishipereso fanɛ kananɛ menyee shu ebi koŋwule
         be luwu be keeli na. Ŋkpal manɛ so, basa nɛ baaŋ ba mur menyi na maaŋ chɛr nseŋ ba
         kɔ menyi kena. 27 Jɛremaya, wora ma basa ŋ keni m pin basa nɛ b la bumo fanɛ kananɛ baa wora kebɛlso
         a keni a pin kumo to na. 28 Bumo kikɛ la ŋgbene kpakpaso wuraana nɛ b maa shuli fanɛ esa e baa wɔ bumo nna. Bumo
         be ŋgbene du kpakpa nna fanɛ danyaŋ ŋko kenyembi. Eda lubi nɛ bumo kikɛ kɔ a wɔtɔ
         a ku efɛ a kulti. 29-30 Esa beeŋ tiŋ n ta gbiti n wɔtɔ edɛ to ŋ ŋalga kumo to n lara kumo to be eyurpi, ama
         ma basa ere be kenyalɛso du kpakpa ga, ŋkpal bumo be amukpakpaso so. Amoso nɛ ma,
         Enyɛnpe Ebɔrɛ na kini bumo n lɛ na.”

Jɛremaya ka malga abɔrɛsheŋ bɔrɛlambu to be asheŋ71-3 Nɛ Enyɛnpe Ebɔrɛ na kaŋɛ ma fanɛ n ya yili bɔrɛlambu na be kabuna ase nsaa kaŋɛ basa
         le: “Enyɛnpetale, Israɛl be Ebɔrɛ na yɛ, men chɛrga menyi be kebaawɔtɔ nɛ asheŋ woraso
         nsaa wora asɔ nɛ e daga, nɛ n shin nɛ men baa kraa wɔ menyi gbagba be efuli ere so
         nfe. 4 Men sa maa fule menyi be amu a kaŋɛ fanɛ Sheŋ maaŋ tiŋ n wora anyi, ŋkpal Enyɛnpe
         Ebɔrɛ na be bɔrɛlambu ka wɔ Jerusalɛm nfe so! Men sa maa fɛ fanɛ bɔrɛlambu ere beeŋ
         tiŋ m mɔlga menyi. 5 Nɛ menyeeŋ chɛrga menyi be kebaawɔtɔ nɛ kesheŋ wora, kumo ere ma alɛ maaŋ shin nɛ
         shɛŋ e wora menyi. Men baa ji kashenteŋ a sa abar nsaa maa kpɛa to. 6 Men yige kebaapuni befɔ nɛ amunibi nɛ bekulpoche nɛ bekulponyɛn nseŋ naŋ yige kebaamɔ
         basa nɛ b maŋ wora shɛŋ ashi kasawule na so. Menyi alɛ e yige kagbirshuŋ, ŋkpal manɛ
         so, k beeŋ mur menyi. 7 Nɛ men chɛrga menyi be kebaawɔtɔ nɛ kesheŋ wora, ma alɛ beeŋ shin nɛ men chena kasawule
         nɛ n ta n sa men nananyɛnana na so mbaanaayɔ.8 Ama men kini nseŋ ta menyi be yirda n wɔtɔ kafule be mmalga nɛ e maŋ kɔ tɔnɔ to. 9 Men wɔtɔ nna a yuri, nsaa mɔ basa, nseŋ naa ji kubojua. Menyi alɛ naa ku efɛ nna a
         bɔ ntaŋ nseŋ naa lara esarga a sa kegbir nɛ baa tre Baal, a shuŋ agbirana nɛ men maŋ
         nyi ŋ ku so. 10 Menyi alɛ naa wora asheŋ nɛ ŋ kishi nna nsaa ba m ba kaa yili ma anishi to ashi ma
         bɔrɛlambu to a kaŋɛ le, ‘Sheŋ maaŋ wora anyi!’ 11 Menyee tama fanɛ ma bɔrɛlambu la beyu be eŋanakpa nna a? Mee wu kusɔ nɛ menyee wora
         na kikɛ. 12 Men yɔ kade nɛ baa tre Shilo nɛ n juŋkpar n lara fanɛ b baa shuŋ ma ndoŋ na n ya keni
         nɛ n kusɔ n wora ndoŋ. Ŋkpal ma basa Israɛlebi na ka wora alubi so, n daŋ mur kumo
         nna. 13 Menyi alɛ gba bee wora alubi nna na nɛ mee malga a sa menyi kapa nɛ kanyɛ, ama men
         maa nu a sa ma. M baŋ tre menyi gba menyi maa shuli ma so. 14 Ŋkpal loŋ so, kusɔ n wora ashi Shilo na nɛ meeŋ wora ashi bɔrɛlambu nɛ n ta n sa menyi
         nɛ men nananyɛnana nɛ men ta menyi be yirda n deŋi so ere gba to. 15 Meeŋ ju menyi n lar ma anishi to fanɛ kananɛ n daŋ ju men kurgepoana, Israɛl be nnaŋ
         kudu nɛ b daa wɔ kelargato be esoso be kaba so na. Ma Enyɛnpe Ebɔrɛ na e kaŋɛ.”Basa na be kusoe kpakpaso be asheŋ16 Ade be kaman, nɛ Enyɛnpe Ebɔrɛ na naŋ kaŋɛ le: “Jɛremaya, sa maŋ yili bumo be katelamu
         to n shu ŋko ŋ kule Ebɔrɛ n sa bumo. Fo alɛ e sa maŋ wushi ma kagbene, ŋkpal manɛ
         so, m maaŋ nu fo kekule na. 17 Fo maŋ wu kusɔ nɛ baa wora ashi Juda be efuli so be ndegboŋana to nɛ Jerusalɛm to
         be agbembi so nna a? 18 Mbia bee kil ndibi nna nɛ benyɛn bee puga edɛ nɛ beche malɛ bee ta nyifu a to mansaŋ
         nɛ ekpakulo a sa kegbirche nɛ baa tre Ebɔrɛso be Ewurche na. Bumo alɛ naa ta nsa nna
         a to nchu a sa agbirana a shin nɛ ma kagbene bee kaa. 19 Baa wɔtɔ ma agbo nna, ama bumo gbagba be amu nɛ baa tɔrɔ nsaa ŋaba na. 20 Amoso, ma Enyɛnpetale Ebɔrɛ na beeŋ shin nɛ ma kanya agbo e ba ma bɔrɛlambu so. K
         beeŋ gbelge basa nɛ asɔbɔya nɛ ndibi nɛ asɔduuso kikɛ so. Ma agbo beeŋ baa du fanɛ
         edɛ nɛ esa kikɛ maaŋ tiŋ n duŋ na nna.”21 Ade kikɛ be kaman, nɛ Enyɛnpetale, Israɛl be Ebɔrɛ na naŋ kaŋɛ Juda be basa na le:
         “Ma shɛŋ maŋ naa wɔ menyi be esarga to. Amoso men sa maŋ naa gben menyi be amu a bar
         amo m ba kaa sa ma. Ama nɛ men kaŋ bar amo malɛ, menyeeŋ tiŋ n daŋɛ eblaŋ na n we.
         22 Ŋ ka daŋ lara men nananyɛnana ashi Ijipt be efuli so na, n daa maŋ kaŋɛ bumo fanɛ
         b baa lara esarga be yiri kikɛ a sa ma. 23 N daŋ kaŋɛ bumo nna fanɛ b baa wora ma kasonu, saŋɛ na so meeŋ baa la bumo be Ebɔrɛ
         nɛ bumo alɛ e baa la ma basa. N daŋ kaŋɛ bumo nna fanɛ b baa wɔ kebaawɔtɔ nɛ n yili
         n sa bumo na to, saŋɛ na so asheŋ beeŋ baa nite nɛnɛ a sa bumo. 24 Ama b daa maŋ nu n sa ma. Kusɔ nɛ bumo be ŋgbene kpakpaso kaŋɛ bumo nɛ b daa wora,
         nɛ kumo be loŋ shin nɛ bumo be kebaawɔtɔ jija n ti so. 25 Yili jemanɛ nɛ men nananyɛnana lar Ijipt be efuli so m ba fo kabre, ŋ kraa shuŋi anebiana
         nɛ b la ma mbɔ men kutɔ nna. 26 Amo nɛ amo kikɛ men to be esa kikɛ m maa nu a sa ma. Menyi be ŋgbene bee wora kpakpa
         nna a ti so nɛ menyee kini ma nsaa lar ma kaman gba a chɔ men nananyɛnana na.27 Ŋkpal loŋ so, Jɛremaya, fo kaŋɛ ma basa mmalga ere kikɛ gba, b maaŋ nu n sa fo. Fo
         tre bumo gba, b maaŋ shuli so. 28 Amoso kaŋɛ bumo le: ‘Men la efuli nɛ k maa wora Enyɛnpe, kumo be Ebɔrɛ kasonu nsaa
         maŋ naa sɔ mbe keŋini nna. Kashenteŋji mur nɛ esa kikɛ maŋ naa ji kumo be asheŋ gba
         kuraa.’Asheŋ lubi nɛ a bee wora Hinnɔm be Ketaŋɛ to be asheŋ29 Jerusalɛm be basa, men she men be amu so be emin,fanɛ basa nɛ baa shu nli na.Men baa boŋ nli to be nshɛ ashi abee be awɔlto;ŋkpal manɛ so, ma Enyɛnpe Ebɔrɛ na nya agbo nnanseŋ kini menyi nɛ men la ma basa na n lɛ.30 Juda be basa wora kulubi ko. B ta agbirana nɛ ŋ kishi amo be asheŋ m ba ma bɔrɛlambu
         to nɛ k wora eyurpi daŋkare be ekpa so. 31 Bumo alɛ naŋ pɔr kegbirsure nɛ baa tre Tofɛf na ashi Hinnɔm be ketaŋɛ to, saŋɛ na
         so baaŋ baa chɔɔ bumo be mbia edɛ to a lara esarga kumo so. N daŋ maŋ yili loŋ n sa
         bumo fanɛ b baa wora. M maŋ naŋ fɛ kumo be asheŋ gba kuraa. 32 Ŋkpal loŋ so, kachako bee ba nɛ b maaŋ naa tre kakpa na Tofɛf ŋko Hinnɔm be ketaŋɛ,
         ama baaŋ baa tre kumo Kamɔ be ketaŋɛ. Ndoŋ nɛ baŋ baa puli basa, ŋkpal kakpa ka maaŋ
         naa wɔtɔ nɛ b puli bubuni so. 33 Edimɛdi be kebuni beeŋ ki ajibi n sa mbuibi nɛ kupuŋ to be asɔbɔya lubi, nɛ esa kikɛ
         maaŋ baa wɔtɔ nɛ e baa ju amo. 34 Kasawule na beeŋ ki keshishɛrsawule. Meeŋ shin nɛ kagbenefuliso awɔr nɛ basa beeŋ
         baa wora na nɛ kejafɔ to be kayurji kikɛ e fo ekar ashi Juda be efuli so nɛ Jerusalɛm
         be agbembi so.”

81 Ade kikɛ be kaman nɛ Enyɛnpe Ebɔrɛ na kaŋɛ le: “Jemanɛ na kaŋ fo Juda be efuli so
         be bewura nɛ benimuana nɛ bɔrɛmatapoana nɛ anebiana nɛ b wu na nɛ basa nɛ b wɔ Jerusalɛm
         to na kikɛ be awibi beeŋ pulgi nchaŋ to a dese. 2 Awibi na beeŋ baa dese nɛ epeŋi nɛ kufɔl nɛ achɛkpabi nɛ baa sha ga nseŋ ta amo ŋ
         ki agbir a shuŋ na kikɛ e baa nyaŋɛ a yuu amo so. Esa kama maaŋ gama amo abar so ŋko
         n laŋɛ amo m puli. E beeŋ baa dese kasawule fanɛ epi nna. 3 Bekama nɛ baaŋ ji efute ashi mboŋ kama nɛ b pesaŋ to n yɔ na so beeŋ baa sha luwu
         a chɔ ŋkpa. Ma, Enyɛnpetale Ebɔrɛ e kaŋɛ na.”Kulubi nɛ kasogberge be asheŋ4 Kumo be kaman nɛ Enyɛnpe Ebɔrɛ na kaŋɛ ma fanɛ ŋ kaŋɛ mbe basa le: “Nɛ esa baŋ tɔr,
         e maŋ naa kpa a ŋini to nna a? Nɛ esa baŋ foe ekpa, e maŋ naa bɛta mbe ayamu so nna
         a? 5 Ma basa, manɛ e baa nɛ men lar ma kaman nsaa maŋ naa sha kebɛta m ba ma kutɔ? Men
         far n chɛ menyi be agbirana nna nsaa maŋ naa sha kebɛta m ba ma kutɔ. 6 Ŋ kaŋ kusoe nɛ n nu men kutɔ, ama men maŋ ji ma kashenteŋ. Menyi to be ekoŋwule gba
         be kagbene maŋ jija mo nɛ e tuba; ŋkpal manɛ so men be amu du kpakpa nna. Ekoŋwule
         gba maŋ tiŋ m bishi le: ‘Manɛ nɛ n wora nɛ k maŋ nyalɛ?’ Menyi be ekama bɔla ekpa
         nɛ e bee sha so nna a wora asheŋ fanɛ egbaŋɛ nɛ e bee yɔ kena to nna. 7 Etɔkɔrkɔ nyi jemanɛ nɛ a daga e bɛta m ba nɛ elepɔ nɛ abɔrɛpɔpɔbi nɛ etitibi gba nyi
         jemanɛ ka chɛrga nɛ a daga e naŋ yɔ efuli pɔtɛ so. Ama menyi, nɛ men la ma basa na,
         maŋ nyi mbra nɛ ŋ kɔ a keni menyi so. 8 Nuso nɛ menyeeŋ tiŋ ŋ kaŋɛ fanɛ men nyi asheŋ nsaa nyi ma mbraana na? Mbraŋinipoana
         na chɛrga amo nna nɛ e ki efɛ men kutɔ. 9 Menyi be benyiashempo ka kini ma, Enyɛnpe Ebɔrɛ na be kamalga so, baaŋ ji anishinyɔr
         nseŋ wulto to e maaŋ naa nyi asheŋ. 10 Ŋkpal loŋ so meeŋ ta bumo be adɔsawule n sa basa pɔtɛ nɛ bumo be beche n sa benyɛn
         pɔtɛ. Menyi to be betirpo nɛ damawuraana kikɛ bee bɔla kapuni be ekpa so nna a fin
         amansherbi. Anebiana nɛ bɔrɛmatapoana gba bee puni basa nna. 11 Baa wora asheŋ nna fanɛ ma basa be asheŋ tirso ka maŋ la shɛŋ n sa bumo na nna. B
         yɛ: ‘Kusɔ kama bee nite nɛnɛ, saŋɛ so nɛ asheŋ maa nite nɛnɛ.’ 12 Ma basa, anishinyɔr daŋ pɛ menyi nna ŋkpal men ka wora ekishisheŋ ere so a? Anishinyɔr
         daŋ maŋ pɛ menyi. Menyi maŋ kɔ nyɔmɔ gba kuraa. Ŋkpal loŋ so, menyi alɛ gba beeŋ tɔr
         fanɛ kananɛ beko daŋ tɔr na. Jemanɛ nɛ meeŋ gberge menyi kusoe na nɛ menyi be kusɔ
         kama beeŋ fo ekar. Ma, Enyɛnpe Ebɔrɛ e kaŋɛ na.13 N daa sha kegama ma basa fanɛ kananɛ edɔpo bee chala mbe adɔjibi abar so nna, ama
         b du fanɛ kedibi sɔrso nɛ k maŋ kɔ asɔrso kumo so nɛ kumo be afantaŋ gba gbaŋgbaŋ
         n tɔr to na nna. Amoso nɛ n sa ekpa fanɛ basa pɔtɛ e ba sɔ kasawule na n chena so
         na.” 14 Kede ba kama nɛ Ebɔrɛ be basa na kaŋɛ le: “Manɛ nna nɛ an chena shruum loŋ? Men shin
         nɛ an shile n yɔ ndegboŋ nɛ b pɔr egbalana ŋ kulti amo na to n ya wu n dese ndoŋ.
         Enyɛnpe anyi be Ebɔrɛ na teŋ n yili kumo fanɛ anyeeŋ wu. Mo alɛ teŋ n sa anyi kɔrtɔ
         fanɛ an nu n wu, ŋkpal an ka wora alubi n da mo so so. 15 Anyi daa tama kayurwushi nɛ eyur be alenfia nna, ama kayurnyaŋ gboŋgboŋi e ba anyi
         so. 16 An doŋana tea wɔ Dan be kadegboŋ nɛ k wɔ anyi be efuli be gbaŋ nɛ k wɔ a laŋɛ kelargato
         be esoso be kaba so na to a ba. Anyi alɛ tea nu bumo be egbaŋɛ be efute gba. Bumo
         be egbaŋɛ baŋ shu, kasawule na kikɛ bee gbuŋgbuŋ to nna. An doŋana na bee ba nɛ b
         ba mur anyi nɛ kasawule na nɛ kusɔ kama nɛ k wɔ kumo so nɛ anyi be kadegboŋ na nɛ
         basa nɛ b wɔ kumo to kikɛ na nna.”17 Kumo be kaman nɛ Enyɛnpe Ebɔrɛ naŋ kaŋɛ le: “Men baa da so! Meeŋ shin nɛ awɔ lubi
         nɛ e beeŋ duŋ esa nɛ b maaŋ tiŋ n chɛ mo na e ba kaa duŋ menyi a mɔ.”Jɛremaya be kagbenejija ŋkpal mbe basa so be asheŋ18 Ma kagbene jija ma ga nɛ k bee wora mafanɛ tama kikɛ maŋ naa wɔtɔ n sa ma basa.19 Ma basa bee shu ashi efuli pɔtɛana so nna.Fo kaŋ kusoe, feeŋ nu b ka bee shu a kaŋɛ le:“Enyɛnpe Ebɔrɛ na maŋ naa wɔ Zayɔn be kebeenɛ k wɔ Jerusalɛm to na nna a?E maŋ naa la kumo be ewura nna a?”Nɛ Enyɛnpe Ebɔrɛ, nɛ e la bumo be ewura na kaŋɛ le:“Manɛ nna nɛ menyee shuŋ agbir;a jɔŋɛ asɔ nɛ e maŋ kɔ tɔnɔ ase a bunyaŋ amo,a shin nɛ ma kagbene bee kaa?20 Nɛ basa na malɛ fubel ŋ kaŋɛ le:‘Kasɔteŋi be jemanɛ choŋ,nɛ kechali malɛ gba choŋ,ama Enyɛnpe Ebɔrɛ na maŋ naŋ mɔlga anyi.’ ”21 Ma basa ka bee wu etɔrɔ sok bee tɔrɔ ma alɛ gba be kagbene to nna.K shin nna nɛ ma kagbene jija ma ga,nɛ mee shu a sa bumo.22 Anyeeŋ tiŋ n nya adur nɛ bechɛpo ashi Giliad be efuli so.Ama manɛ nna nɛ ma basa maŋ nya kechɛ?

91 N daa yɛlga fanɛ ma kumu beeŋ baa la ketirbunɛ ma anishi malɛ e baa la kubuye a bul anishichubi,saŋɛ na so meeŋ baa shu kapa nɛ kanyɛa sa ma basa nɛ b mɔ na.2 N daa yɛlga kenya kakpa ashi keshishɛrsawule so,nɛ n lar ma basa to n ya chena ndoŋ.Ŋkpal manɛ so, bumo kikɛ maŋ kɔ kashenteŋji n sa Ebɔrɛ,bumo alɛ kikɛ la bedebɔrpo nawule nna.3 Jemanɛ kikɛ b wora shiriya nɛ b baa ku efɛ nna.Kapuni e naa ji kuwura kasawule na so, mannɛ kashenteŋ.Ndoŋ nna nɛ Enyɛnpe Ebɔrɛ na kaŋɛ le:“Ma basa baŋ lar kulubi ko to baa luri kenyɔsopo to nna,bumo alɛ maŋ nyi fanɛ ma e la bumo be Ebɔrɛ na.”4 A daga fanɛ ekama e baa de mo teriana be asheŋ woraso so,nsaa maŋ yirda mo kurgepoana be asheŋ woraso gba.Ŋkpal manɛ so, bekurgepoana nabe ekama maa ji kashenteŋ fanɛ men nananyɛn Jeekɔb;ekama malɛ wɔtɔ nna a ku efɛ a jija mo teriana be atre.5 Baa gben bumo be amu nna a finekpa popɔr nɛ baŋ bɔla som puni bumo teriana nna.6 Ekama baa wɔtɔ nna a punimo barkasa a ji nna.Ekama malɛ maa shuli so fanɛma e la Ebɔrɛ.7 Ŋkpal loŋ so nɛ Enyɛnpetale Ebɔrɛ na kaŋɛ le;“Ma basa teŋ wora alubi n da ma so.Manɛ nɛ meeŋ wora bumo nɛ mannɛkelɔŋɛ bumo so fanɛ kananɛ baa lɔŋɛ kebɛlso so na?8 Bumo be adonduloŋ du fanɛ atanyembi nɛ e kɔkɔrtɔ nɛ k bee mɔ nna.Jemanɛ kikɛ baa ku efɛ nna.Ekama bee malga kelɔpo so nna a sa mbe echenashapo,ama kejigbelɛ nɛ e bee sho a nase nɛ e tɔr to na.9 Kumo be kaman nɛ Enyɛnpetale Ebɔrɛ na bishi le:A maŋ daga fanɛ ŋ gberge bumo kusoe,ŋko m bishi efuli nɛ k du le ere kuwule a?”10 Ndoŋ nna nɛ ŋ kaŋɛ le: “Meeŋ shu ŋkpal abee nanɛ asɔbɔya be ejikpa na so.Ŋkpal manɛ so, e wɔl nseŋ ki fanɛ keshishɛrsawule nna,nɛ esa kikɛ maŋ naa bɔla amo so a choŋ.Esa maaŋ naaŋ n nu kusɔbɔya be kushu ndoŋ,mbuibi nɛ kupuŋ to be asɔbɔya kikɛ shile amo so nna.”11 Kumo be kaman nɛ Enyɛnpe Ebɔrɛ na kaŋɛ le:“Meeŋ shin nɛ Jerusalɛm e ki kelambure a dese,a la kakpa nɛ ejiŋkaamu beeŋ baa wɔ;nɛ Juda be efuli so be ndegboŋ e ki keshishɛrsawule,a la kakpa nɛ esa kama maaŋ naa wɔ.”12 Kumo be kaman nɛ m bishi le: “Enyɛnpe Ebɔrɛ, manɛ nna nɛ kasawule na wɔl ŋ ki fanɛ
         keshishɛrsawule a dese nɛ esa kikɛ maŋ naa bɔla kumo so a choŋ? Wanɛ e nyi asheŋ nɛ
         e tiŋ m pin kumo to? Wanɛ nɛ fo bugi kumo to n sa nɛ mo alɛ e kaŋɛ beko kumo be asheŋ?”13 Nɛ Enyɛnpe Ebɔrɛ na kaŋɛ le: “N daŋ mur kasawule na nna ŋkpal ma basa ka kini ma keŋini
         nɛ n ta n sa bumo na so nna. B daŋ maŋ wora ma kasonu ŋko n wora kusɔ nɛ kaŋɛ ŋ bumo
         fanɛ b wora na. 14 Ama b wora bumo be ŋgbene kpakpa nna nseŋ daŋ shuŋ agbirana nɛ baa tre Baal na fanɛ
         kananɛ bumo nanaana ŋini bumo na. 15 Amoso nɛ ma, Enyɛnpetale Israɛl be Ebɔrɛ na nase kɔnɔ fanɛ meeŋ sa ma basa ajibi kekera
         nɛ b ji nseŋ sa bumo nchu nɛ kɔrtɔ wɔ amo to nɛ b nuu. 16 Ma alɛ beeŋ shin nɛ b pesaŋ to n yɔ efuli pɔtɛana nɛ bumo ŋko bumo nananyɛnana maŋ
         naŋ nu amo be asheŋ ŋ ku so. Meeŋ naŋ shin nɛ benapo e ba kɔ bumo m mur bumo cheche.”Jerusalɛm to ebi ka shu n fin kechɛto be asheŋ17 Ade be kaman nɛ Enyɛnpetale Ebɔrɛ na kaŋɛ le:“Fɛ kusɔ nɛ k bee wora ere be asheŋ!Shuŋi n tre beche nɛ baa tiŋ a shu nli a kargansaa tiŋ a boŋ awɔba ga na nɛ b ba.”18 Kumo be kaman nɛ basa na kaŋɛ le:“Kaŋɛ beche na nɛ b nya manaŋm boŋ awɔba n sa anyi;saŋɛ na so anyeeŋ shu m bure anishi.”19 Naniere, le nɛ anyi nɛ an wɔ Zayɔn na bee shu a kaŋɛ:“An mur nna na!An ji nyɔmɔ pasaa!Anyi be nwu kikɛ mur,nɛ a daga fanɛ an laranyi gbagba be kasawule so.”20 Ndoŋ nna nɛ ŋ kaŋɛ le:“Beche, men nu kusɔ nɛ Enyɛnpe Ebɔrɛ bee kaŋɛ,nseŋ laŋɛ menyi be lakal m ba mbe mmalga na so.Men ŋini menyi be bibiche kananɛ baa shu nli a karga,nɛ men teriana kananɛ baa boŋ awɔba.21 Luwu bɔla anyi be etokuro ton luri mboŋ lempoana nɛ amo tobe keluri du kpakpa na to.K mɔ anyi be mbia n lɛ agbembi sonseŋ mɔ anyi be mbifɔlbi n lɛ alɔnɛ so.22 Enyɛnpe Ebɔrɛ na teŋ kaŋɛ anyi fanɛbubuni beeŋ dese kasawule na be kaplɛkamafanɛ b ka ŋele ayu n nase a jo keteŋi,ŋko fanɛ epi ka dese n sɔ kaplɛkama na.”23 Kumo be kaman nɛ Enyɛnpe Ebɔrɛ na naŋ kaŋɛ le:“Benyiashempo e sa maa puchi bumo be kanyiasheŋ so,ŋko belempo e sa maa puchi bumo be eleŋ so,ŋko damawuraana e sa maa puchi bumo be kedama so.24 Bekama nɛ baa sha kepuchi,b baa puchi ŋkpal b ka bee shuŋ ma, Enyɛnpe Ebɔrɛ na so.Ŋkpal manɛ so, ma kasha maa chɛrga,kusɔ nɛ k bɔla ekpa nseŋ niŋi nɛ mee wora.Asɔ nɛ e bee par ma nna na.Ma, Enyɛnpe Ebɔrɛ e kaŋɛ na.”25-26 Ade be kaman nɛ Enyɛnpe Ebɔrɛ na naŋ kaŋɛ le: “Jemanɛ ko bee ba nɛ ŋ gberge basa nɛ
         b shi Ijipt nɛ Juda nɛ Edɔm nɛ Ammɔn nɛ Mowab be efuliana so nɛ eyiriana nɛ e wɔ keshishɛrsawule
         so na kusoe. Basa nɛ b wɔ efuli pɔtɛana ere kikɛ so ku atutu nna, ama bumo alɛ maa
         bɛ kɔnɔkoŋwule be ŋkre nɛ k bee ŋini katutuku be kefito na. Bumo nɛ Israɛl be basa
         be ekama maa bɛ ma kɔnɔkoŋwule be ŋkre na so. Eyurto be kaplɛa so, b ku atutu, ama
         bumo alɛ be ŋgbene maŋ chɛrga.”

Ebɔrɛ nɛ Agbirana be asheŋ101 Israɛl be basa, men nu kubɔya nɛ Enyɛnpe Ebɔrɛ na kɔ nɛ e kaŋɛ menyi!2 E yɛ: “Men sa maa kute efuli pɔtɛana nabe basa to a wora asheŋ.Menyi alɛ e sa maŋ shin nɛ asheŋ nɛ e bee woraawɔlpa so a ta kufu a da efuli pɔtɛana na be basa na,e baa ta kufu a da menyi alɛ gba.3 Basa ere be kabɔrɛshuŋ maŋ kɔ kechɛto kikɛ n sa bumo.Baa ku kupo to be ndibi nnaa shɛl amo ŋ ki agbir.4 Kumo be kaman nɛ b ŋalga shuwa nɛ gbitin wurge amo so nseŋ gbir amo anyembi n yilinɛ e sa maŋ melgi n tɔr kasawule.5 Le be agbirana ere du fanɛ asɔ nɛ b tan yili ndɔ to a ju mbuibi nna.E kɔ nnɔ, amo alɛ maa malga;e kɔ aya amo alɛ maa nite!Amoso baa sulɔ amo nna a nite.Men sa maa ŋana amo; ŋkpal manɛ so,e maaŋ tiŋ n wora menyi shɛŋ.Amo alɛ maaŋ tiŋ n wora kesheŋ lela kikɛn sa menyi.”6 Enyɛnpe Ebɔrɛ, esa kama maŋ du fanɛ fo.Fo shi ga nɛ fo ketre malɛ gba shi a kɔ eleŋ ga.7 Fo e naa ji efuliana na kikɛ so kuwura.Ekama daga fanɛ e maŋkura fo ga nna.Ashi durnya ere to be kaplɛkama,dimɛdi kikɛ maŋ nyi asheŋ a chɔ fo.8 Agbirana maŋ kɔ tɔnɔ nɛ kechɛto kikɛ n sa basa.Esa kama nɛ e bee shuŋ amo la ewulpo nna.9 Edimɛdi e naa lɔŋɛ agbir.Eshɛlpo e naa ku kedibi n shɛl,nɛ basa nɛ b nyi enɔ to be kushuŋ fanɛebɔyɛpo malɛ e ŋalga shuwa nɛ k shi Ufaz be efuli soŋko gbiti nɛ k shi Speen be efuli son wurge kedibi nɛ e shɛl na so.Kumo be kaman nɛ basa nɛ b nyi kananɛ baa ba asɔbuusoe ta wajɛchɛbi nɛ b nyɔɔ buru nɛ kepeper kunɔkunɔ m ba asɔbuusom buu kedibi shɛlso na nɛ k ki kegbir.10 Ama fo, Enyɛnpe Ebɔrɛ na, e la Ebɔrɛ kashenteŋto.Fo e naa sa ŋkpa nsaa wɔ ŋkpa to na;fo alɛ e la ewura nɛ e wɔtɔ mbaanaayɔ na.Fo baŋ nya agbo, durnya kikɛ bee gbuŋgbuŋ to nna,nɛ efuliana bee mur.11 Fo yɛ ŋ kaŋɛ basa fanɛ,mannɛ agbirana e toebɔrɛso nɛ kasawule;fo Enyɛnpe Ebɔrɛ na malɛbeeŋ mur kegbir kikɛ nɛ edimɛdi lɔŋɛ.12 Enyɛnpe Ebɔrɛ na e bɔla mbe eleŋgboŋ so n to durnya;e bɔla mbe kanyiasheŋ so nna n to durnyanseŋ parga awɔlpa to m buu kaplɛkama so.13 Mo e naa malga nɛ awɔlto be nchuana bee baga to a gbri,mo alɛ e naa shin nɛ awɔlpa bee deŋi durnya be kaplɛkama.Mo e naa shin nɛ bɔrɛ bee ba nsaa nyɛkpɛnɛ afu bee shi kakpa nɛ e yili kumo na a ba.14 Basa nɛ baa lɔŋɛ agbirmaŋ kɔ nfɛra kikɛ!Ebɔyɛpo nɛ baa ta shuwa ŋko gbitia wurge agbirana so na bee ji anishinyɔr nnaŋkpal bumo be agbirana nɛ e maŋ kɔkashenteŋ nɛ ŋkpa so.15 Agbirana na maŋ kɔ tɔnɔ,a daga basa e wora amo eyurto nnanseŋ kini amo n lɛ.Kachɛ na kaŋ fo,Enyɛnpe Ebɔrɛ na beeŋ mur amo kikɛ.16 Ama Ebɔrɛ nɛ an nananyɛn Jeekɔb daŋ shuŋ nabre maŋ du fanɛ agbirana na.Mo e to kusɔ kama nseŋ lara Israɛl be basa fanɛb baa la mo gbagba be basa.Mbe ketre e la Enyɛnpetale Ebɔrɛ na.Kemurgboŋ nɛ k bee ba na be asheŋ17 Ade kikɛ be kaman nɛ ŋ kaŋɛ Juda be basa na le:“Men doŋana e kulti menyi n wɔtɔ na.Amoso men koli menyi be asɔ abar so nseŋ wora shiriyan lar kasawule na so.18 Enyɛnpe Ebɔrɛ na bee sha kelaramenyi kasawule ere so nna na.E beeŋ shin nɛ men doŋana e ta kenishi m pere menyinseŋ tintiŋ menyi n lar men be kasawule so.Enyɛnpe Ebɔrɛ e kaŋɛ na.”19 Ndoŋ nna nɛ basa na kaŋɛ le:“Kumo ere anyeeŋ wu asheŋ pasaa!Anyi be awurfoŋ maaŋ loge kikɛ.An daa fɛ fanɛ anyeeŋ tiŋ n ji ebesanɛ awurfoŋ na be kanyiti nna.20 Anyi be elaŋana mur;nɛ anyi be mbia wu ŋ ka anyi.Esa kikɛ maŋ naa wɔtɔnɛ e chɛ anyi to n fin echenakpa.”21 Ndoŋ nna nɛ ŋ kaŋɛ bumo le:“Anyi be bejuŋkparpoana na maŋ kɔ nfɛra nna;b maa kule Ebɔrɛ a fin ekpa a bɔla so a wora asheŋ.Amoso nɛ b maaŋ tiŋ nɛ b chɛ anyi tonɛ anyi be basa maaŋ chɛr nseŋ pesaŋ to fanɛ mbolpɔ na.22 Men nu nfe! Baru ko bee ba!Kebagato gboŋ ko wɔ efuli ko nɛ k wɔkelargato be esoso be kaba so a ba.Efuli na be benapo beeŋ shin nɛ Juda be efuli so be ndegboŋe ki keshishɛrsawule nɛ ejiŋkaamu e baa wɔ kumo so.”23 Enyɛnpe Ebɔrɛ, n nyi fanɛ anyi edimɛdimaŋ kɔ anyi be ŋkpa so be eleŋ.24 Ŋini fo basa akpa, Enyɛnpe Ebɔrɛ,ama sa maŋ kaŋ nyaŋ anyi gaŋko ŋ gberge anyi kusoe kanya agbo so;nɛ mannɛ aloŋ anyeeŋ wu.25 Shin nɛ fo agbo e laŋɛ efuliana nɛ b kini kesɔ fofanɛ bumo be Ebɔrɛ a maa shuŋ fo na.Ŋkpal manɛ so, b mɔ fo basa m mur chechen shin nɛ anyi be efuli bure a dese fuloŋ.

Kɔnɔkoŋwule be ŋkre na be kejija be asheŋ111-3 Nɛ Enyɛnpe Ebɔrɛ na kaŋɛ ma fanɛ ŋ kaŋɛ Juda be efuli so nɛ Jerusalɛm be kade to be
         basa le:“Ma, Enyɛnpe Ebɔrɛ na bee kpele menyi kusoe nna fanɛ meeŋ shoduu esa kama nɛ e kini
         kebɛ kɔnɔkoŋwule be ŋkre nɛ ma nɛ Israɛl be basa wora na so. Men shin nɛ menyi be
         lakal e baa wɔ kusɔ nɛ ŋkre na bee kaŋɛ so. 4 K la kɔnɔkoŋwule be ŋkre nɛ ma nɛ bumo nanaana wora nna jemanɛ nɛ n daŋ lara bumo
         ashi Ijipt be efuli so nɛ k daa du fanɛ edɛ wuloŋwuloŋ n sa bumo nɛ b daŋ ji awurfoŋ
         ga kumo to na nna. N daŋ yili kumo nna n sa bumo fanɛ b baa wora asheŋ nɛ ŋ kaŋɛ kenishipereso
         na, saŋɛ na so, baaŋ baa la ma basa nɛ ma alɛ e baa la bumo be Ebɔrɛ. 5 Kumo be kaman nɛ n wora m bɔlɔ kɔnɔ nɛ n nase n sa bumo nanaana na fanɛ meeŋ sa bumo
         kasawule lela nɛ k bee wora adɔjibi nɛnɛ nɛ b kɔ naniere na so.”Kede be kaman nɛ ŋ kaŋɛ le: “Mm, Enyɛnpe Ebɔrɛ, k la kashenteŋ nna.”6 Ndoŋ nna nɛ Enyɛnpe Ebɔrɛ na kaŋɛ ma le: “Yɔ Juda be ndeana to nɛ Jerusalɛm be agbembi
         so n ya ber kebomboŋ ŋ kaŋɛ basa na fanɛ b nu kɔnɔkoŋwule be ŋkre na be asheŋ be kananɛ
         e kaŋɛ nseŋ wora amo kasonu. 7 Baŋ yili jemanɛ nɛ n lara bumo nanaana Ijipt be efuli so hale m ba fo kabre, m baa
         kpele bumo kusoe nna fanɛ b baa wora ma kasonu. 8 Ama b maŋ wora ma kasonu. Kusɔ nɛ b wora e la fanɛ, bumo be ekama kraa wɔ bumo be
         kagbene kpakpaso to nna a wora asheŋ lubi. N daŋ kaŋɛ bumo kenishipereso nna fanɛ
         b baa bɛ kɔnɔkoŋwule be ŋkre na so, ama b kini kebɛ kumo so. Amoso nɛ n shin nɛ kasogberge
         nɛ e wɔ kumo to na ba bumo so na.”9 Kumo be kaman nɛ Enyɛnpe Ebɔrɛ na naŋ kaŋɛ ma le: “Juda be efuli so nɛ Jerusalɛm to
         be basa bee kre asheŋ lubi a laŋɛ ma kaplɛa so nna. 10 Kananɛ bumo nananyɛnana daŋ kini kenu ma mmalga nseŋ shuŋ agbir pɔtɛana nseŋ bɔla
         amo so n wora kulubi na nɛ bumo alɛ gba bee wora na. Juda nɛ Jerusalɛm to be basa
         kikɛ kini kewora m bɛ kɔnɔkoŋwule be ŋkre nɛ ma nɛ bumo nanaana wora na so nna. 11 Amoso ma, Enyɛnpe Ebɔrɛ na beeŋ shin nɛ b ji awurfoŋ ga. Nɛ b kaa shu a fin ma kechɛto,
         m maaŋ tuge bumo. 12 Ndoŋ nna nɛ b laŋɛ n yɔ agbirana nɛ baa lara esarga a sa na kutɔ nɛ b ya shu n fin
         kechɛto. Ama agbirana na maaŋ tiŋ m mɔlga bumo jemanɛ nɛ kemurgboŋ na beeŋ ba bumo
         so na. 13 Ŋkpal manɛ so, Juda be efuli so be kadegboŋ kikɛ to kɔ agbir nɛ Jerusalɛm to be kegbembi
         kikɛ ase kɔ kegbirsure nɛ baa lara esarga kumo so a sa kegbir nɛ baa tre Baal nɛ kumo
         be asheŋ bee nu agbo ga na. 14 Jɛremaya, sa maŋ kule Ebɔrɛ n sa basa ere ŋko ŋ kule ma fanɛ m mɔlga bumo. Nɛ b kaa
         ji awurfoŋ nseŋ kule ma, m maaŋ nu bumo be kekule na.”15 Kede be kaman, nɛ Enyɛnpe Ebɔrɛ na naŋ kaŋɛ ma fanɛ ŋ kaŋɛ Juda be basa le: “Men la
         ma basa laraso nna, ama menyi maŋ kɔ ekpa nɛ men baa wɔ ma bɔrɛlambu to a wora asheŋ
         lubi lubi ere. Esarga nɛ menyee lara a sa ma ere maaŋ tiŋ ŋ kuŋ menyi ashi kemurgboŋ
         na to, amoso men yige kusɔ nɛ menyee wora ere. 16 Jemanɛ ko n daŋ ta bumo nna fanɛ kedibi nɛ baa tre ɔlif nɛ k kɔ asɔrso lela ga na,
         ama naniere meeŋ shin nɛ kakpa a gbri fanɛ bɔrɛ ka ponte na nɛ afantaŋ na e suse so
         nɛ ayabi na malɛ e buri n tɔr.17 Ma, Enyɛnpetale Ebɔrɛ na e duu Israɛl nɛ Juda be basa fanɛ kedibi, ama naniere meeŋ
         shin nɛ kemur gboŋgboŋi e ba bumo so. Bumo gbagba e bar kumo be loŋ ŋkpal b ka wora
         kulubi so. B lara esarga nna n sa kegbir nɛ baa tre Baal na n shin nɛ ma kagbene kaa
         bumo so.”B ka kre Jɛremaya be kemɔ be asheŋ18 Ade kikɛ be kaman nɛ Enyɛnpe Ebɔrɛ na shin nɛ m pin nia lubi nɛ ndoŋana daa kre a
         laŋɛ ma kaplɛa so. 19 N daa du fanɛ kpakpafɔlbi nɛ e du boeŋ nɛ b kɔ a yɔ nɛ b ya mɔ nna. N daa maŋ nyi
         fanɛ ma so nɛ b daa kre asheŋ lubi na. Le nɛ b daa kaŋɛ a laŋɛ ma kaplɛa so: “Men
         shin nɛ an mɔ mo nseŋ lara mo ashi basa keniso to, saŋɛ na so esa kikɛ maaŋ naa nyiŋi
         mbe asheŋ.”20 Ndoŋ nna nɛ ŋ kule Ebɔrɛ ŋ kaŋɛ le: “Enyɛnpetale Ebɔrɛ, fo e naa ji asheŋ nɛ amo be
         ekpa so. Fo alɛ nyi basa be ŋgbene nɛ nfɛra kikɛ to. N ta demu ere nna a wɔtɔ fo enɔ
         to. Amoso ka basa ere kumo be kukɔ n sa ma.”21 Anatɔf be kade to be basa daa sha kemɔ ma nna, nseŋ fiɛ ma so ŋ kaŋɛ fanɛ n yige kebaabɔ
         Enyɛnpe Ebɔrɛ na be kubɔya, nɛ mannɛ aloŋ baaŋ mɔ ma. 22 Ndoŋ nna nɛ Enyɛnpe Ebɔrɛ na malɛ kaŋɛ le: “Meeŋ gberge bumo kusoe! Bumo be mbrantiɛ
         beeŋ wu kena to nɛ akoŋ e mɔ bumo be mbia wurbi malɛ. 23 N teŋ yili jemanɛ nɛ kemurgboŋ na beeŋ ba Anatɔf be basa so, kumo alɛ kaŋ fo, bumo
         be ekama maaŋ ji efute.”

121 Enyɛnpe Ebɔrɛ, ma nɛ fo be demuji kikɛ to,fo e naa ji a bri ma.Ama ŋ kraa kɔ kusɔ ko nɛ m bishi a laŋɛfo keji asheŋ nɛ amo be ekpa so be kaplɛa so.Manɛ nna nɛ kumu kpakpasowuraana bee dii dama,nɛ asheŋ bee nite nɛnɛ a sa basa nɛ baa puni beko?2 Fo e duu bumo fanɛ ndibi nɛ baa mur achin,nsaa daŋ a sɔr asɔrso.B baa malga fo asheŋ lela gba be asheŋ,k maa shi bumo be ŋgbene to.3 Ama, Enyɛnpe Ebɔrɛ, fo nyi ma nɛnɛ.Fee wu kusɔ nɛ mee wora nsaa nyi kananɛ mee sha fo.Amoso Enyɛnpe Ebɔrɛ, gberge n doŋanan ya mɔ fanɛ mbolpɔ.4 Nfɛ afanɛ nɛ ewule beeŋ baa wɔ anyi be kasawule so,nɛ kaplɛkama be afitiri e wu nsaa maaŋ naa wɔtɔ?Asɔbɔya nɛ mbuibi kikɛ bee wu nnaŋkpal anyi be basa be lubi so.Ba kaa puchi a kaŋɛ le nna:“Ebɔrɛ maa wu kusɔ nɛ anyee wora.”5 Ndoŋ nna nɛ Enyɛnpe Ebɔrɛ na kaŋɛ le:“Jɛremaya, fo ketu edimɛdi n shile ka bee nu fo ere,feeŋ tiŋ n tu egbaŋɛ n shile nna ere a?Fo ka bee shile kakpa lela nsaa fiti a tɔr ere,feeŋ tiŋ n shile kupuŋ nɛ k dese m mataJɔɔdan be lɔrgboŋ na to nna ere a?6 Fo kurgepoana nɛ fo kanaŋ to be basa kikɛ debɔr fo.B tu basa nɛ baa tɔrɔ fo ga na nna a tɔrɔ fo.Nɛ baa malga nɛnɛ a laŋɛ fo kaplɛa so gba,sa maŋ kaŋ yirda bumo.”Ebɔrɛ be kagbene ka jija mo ŋkpal mbe basa so be asheŋ7 Kede be kaman nɛ Enyɛnpe Ebɔrɛ na kaŋɛ le:“Ŋ kini Israɛl be basa n lɛ nna.Ma alɛ kini efuli nɛ n lara n sa ma kumu n lɛ.Basa nɛ mee sha nɛ n ta m bɔɔbumo doŋana enɔ.8 Ma basa laraso e pal kaman n sa ma na.B ki fanɛ ebuluŋ nna a muni ma ashi kupo to,ŋkpal loŋ so nɛ n nya agbo n wɔtɔ bumo.9 Ma basa laraso ki fanɛ kabuibi nɛ e bee ji eblaŋnɛ kumo braana ba kulti kumo n wɔtɔnseŋ mɔ kumo a ji nna.Tre kupuŋ to be asɔbɔya lubinɛ amo alɛ gba e ba ti so n ji kumo m moɛ.10 Juda du fanɛ ma ndibi sɔrso be kudɔ nna.Bewura damta nɛ b shi efuli pɔtɛana soe ba mur ma ndibi sɔrso be kudɔ.B chichi ma adɔsawule so nna n jija ma asɔduuso,nseŋ shin nɛ ma kasawule nɛ k walɛ a par ma naki keshishɛrsawule a dese fuloŋ.11 B shin nɛ k ki kasawule jiganɛ k maaŋ naŋ tiŋ n wora shɛŋ n sa ma.Kasawule na kikɛ ki fanɛ keshishɛrsawulenɛ kumo be asheŋ maŋ tir esa kikɛ.12 Benapo damta nɛ b shi keshishɛrsawule sonɛ abeesawule so e ba kɔ m mur kasawule na sobe kusɔ kama.Ma e sa ekpa fanɛ b ta kena m ba mur kasawule na sobe kusɔ kikɛ nɛ esa kikɛ maŋ ji efute kena na to.13 Ma basa daŋ dɔ n duu ayu, ama afitiri nɛ b teŋi.B daŋ shuŋ ŋ gben ga, ama bumo alɛ maŋ nya shɛŋ kumo to.Ŋkpal ŋ ka daŋ nya agbo ga so,bumo be adɔjibi daŋ maŋ wora n sa bumo.”Enyɛnpe ka nase kɔnɔ n sa Israɛl be bechenashapoana be asheŋ14 Ade kikɛ be kaman, nɛ Enyɛnpe Ebɔrɛ na naŋ kaŋɛ le: “Ŋ kɔ kusɔ ko nɛ ŋ kaŋɛ a laŋɛ
         Israɛl be bechenashapo lubi nɛ b mur kasawule nɛ n ta n sa ma basa Israɛlebi na be
         kaplɛa so. Meeŋ lara basa lubi ere bumo be efuliana so fanɛ kananɛ baa tia kusɔduuso
         na. Meeŋ kɔ n suge Juda be basa bumo be enɔ to. 15 Kede be kaman, meeŋ naŋ wu efuliana ere kuwɔr nseŋ bɛta bumo n yɔ bumo gbagba be efuliana
         be nsawule so. 16 Jemanɛ ko b daŋ ŋini ma basa kananɛ baa shuŋ kegbir nɛ baa tre Baal na nna. Ama nɛ
         b shuli so fanɛ ma e la kashenteŋ be Ebɔrɛ na nseŋ shin nɛ ma basa ŋini bumo kananɛ
         baaŋ baa shuŋ ma bre, meeŋ shin nɛ efuli pɔtɛana ere be basa gba e ki ma basa. 17 Ama nɛ b kini kenu n sa ma, kumo ere meeŋ lara bumo efuliana na so nseŋ mur amo cheche.
         Ma Enyɛnpe Ebɔrɛ e kaŋɛ na.”

Jɛremaya be wajɛchɛbi lela na be kreso na be asheŋ131 Ade be kaman nɛ Enyɛnpe Ebɔrɛ na kaŋɛ ma fanɛ n ya tɔ wajɛchɛbi lela be dɔkɔri n dela.
         Kumo be kaman nɛ e naŋ kaŋɛ ma fanɛ n sa maŋ kaŋ ta kumo n wɔtɔ nchu to. 2 Ndoŋ nna nɛ n tɔ dɔkɔri n dela. 3 Kumo be kaman nɛ Enyɛnpe Ebɔrɛ na naŋ kaŋɛ ma le: 4 “Ta dɔkɔri na n yɔ Yufreetes be Lɔrgboŋ na ase n ya puli kefalta be kemaŋ to.” 5 Nɛ n ta kumo n ya ŋana m mata Yufreetes be Lɔrgboŋ na ase nseŋ bɛta n yɔ epe.6 Jemanɛ ko ka fo nɛ Enyɛnpe Ebɔrɛ na kaŋɛ fanɛ n ya lara edɔkɔri na ashi Yufreetes
         be Lɔrgboŋ na ase. 7 Ndoŋ nna nɛ n yɔ ndoŋ n ya wu fanɛ dɔkɔri na wu nsaa maŋ naa walɛ kedela.8 Kumo be kaman nɛ Enyɛnpe Ebɔrɛ na naŋ kaŋɛ ma le: 9 “Kananɛ meeŋ mur Juda nɛ Jerusalɛm be basa be kamoowu nɛ b kɔ na nna na. 10 Le be basa lubi ere kini kewora ma kasonu. B wora bumo be amu nɛ ŋgbene kpakpa nna
         nseŋ kini kebaashuŋ ma n ya kaa shuŋ agbirana. Amoso baaŋ ki fanɛ dɔkɔri nɛ k wu nsaa
         maŋ naa kɔ tɔnɔ kikɛ na. 11 Kananɛ dɔkɔri bee yili esa be kashɛr to nɛnɛ na nɛ n daa sha Israɛl nɛ Juda be basa
         kikɛ e baa yil ma kaman. N daa sha fanɛ efuli kama so ebi e pin fanɛ b la ma basa
         nna, saŋɛ na so baaŋ baa kpaŋ ma nsaa maŋkura ma. Ama b kini kewora ma kasonu.”Yabra be mpuya be asheŋ12 Ade kikɛ be kaman nɛ Enyɛnpe Ebɔrɛ na naŋ kaŋɛ ma le: “Jɛremaya, kaŋɛ Israɛl be basa
         na fanɛ b shin nɛ bumo be beche e wora yabra m bɔlɔ yabra be kapuya kikɛ so. Bumo
         alɛ beeŋ kaŋɛ fo fanɛ bumo alɛ gba nyi fanɛ a daga b wora yabra m bɔlɔ yabra be kapuya
         kikɛ so. 13 Kumo be kaman nɛ fo kaŋɛ bumo fanɛ ma, Enyɛnpe Ebɔrɛ na beeŋ shin nɛ basa nɛ b wɔ
         kasawule ere so kikɛ e nuu yabra m boo. Bewura nɛ b shi Ewura Deevid be kanaŋ to nɛ
         bɔrɛmatapoana nɛ anebiana nɛ Jerusalɛm to be basa kikɛ beeŋ nuu amo m boo. 14 Kumo be kaman nɛ n ta bumo ŋ ŋmɛa abar fanɛ mpuya nɛ b bure. M maaŋ wu basakpar ŋko
         mbifɔlbi kikɛ kuwɔr. Bumo kikɛ beeŋ wu m mur. Ma, Enyɛnpe Ebɔrɛ e kaŋɛ na.”B ka beeŋ pɛ Juda be basa anya n yɔ efuli pɔtɛ so be asheŋ15 Juda be basa, Enyɛnpe Ebɔrɛ na e naa malga na!E yɛ men bar menyi be amu kaseto nseŋ nu n sa mo.16 Men baa maŋkura Enyɛnpe menyi be Ebɔrɛ na;saŋɛ na so e maaŋ shin nɛ tentembiri e ba menyi sonɛ men baa nite a fiti a tɔr abee so.Men baa maŋkura mo, saŋɛ na so e maaŋ shin nɛkefulto nɛ menyee tama nae ki tentembiri mina n sa menyi.17 Ama nɛ men kini kenu n sa ma bre,meeŋ kpal menyi be kamoowuso n shu ashiri to.Meeŋ shu kenishipereso nɛ anishichubi a lar ma anishi toŋkpal b ka beeŋ pɛ menyi nɛ men laEnyɛnpe Ebɔrɛ be basa n yɔ efuli pɔtɛana sofanɛ anya so.18 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Kaŋɛ ewura nɛ mo nio nɛ b koso
         bumo be nwurputi so nseŋ gbaŋ bumo be awurwuro lela n nase. 19 Bedoŋ teŋ ba kulti ndeana nɛ e wɔ Juda be kelargato be kaseto be kaba so be keshishɛrsawule
         so nna n wɔtɔ nɛ esa kikɛ maaŋ naŋ tiŋ n luri ŋko n lar amo to. B teŋ pɛ Juda be basa
         kikɛ fanɛ anya n yɔ efuli pɔtɛana nɛ e wɔ kufɔ kufɔ so.”20 Jerusalɛm, to kenishi ŋ keni, fo doŋana e shi kelargato be esoso be kaba so a ba na!
         Nnɛ nɛ basa nɛ fee keni so nsaa kpal bumo so a wu fo kumu na naa wɔ? 21 Nɛ basa nɛ fo tama fanɛ b la fo teriana kaŋ ba kɔ m pɔɔ fo so nsaa ji fo so kuwura,
         manɛ nɛ feeŋ kaŋɛ? Feeŋ baa wɔ ebesa to fanɛ eche nɛ kakurge ta mo na nna. 22 Fo kaŋ bishi fo kumu fanɛ manɛ e ba nɛ b delge ma so nseŋ pur ma ere? Feeŋ pin fanɛ
         fo asheŋ lubi so nɛ loŋ wora. 23 Edimɛdi beeŋ tiŋ n chɛrga bumo be kayurwule a? Karmɛ beeŋ tiŋ n chɛrga kumo be eyur
         so be chɛchɛrɛ na a? Nɛ baaŋ tiŋ n chɛrga bre, fo alɛ gba beeŋ tiŋ n chɛrga fo asheŋ
         lubi nawule na to nsaa wora asheŋ niŋiso.24 Enyɛnpe Ebɔrɛ na beeŋ shin nɛ fo basa e pesaŋ to n sɔ kaplɛkama fanɛ kananɛ afu bee
         sulɔ amimi a yɔ kaplɛkama na. 25 E yɛ kusɔ nɛ k beeŋ nya menyi nna na. Kusɔ nɛ e kre kewora fo basa nna na, ŋkpal b
         ka teŋ mo so nseŋ yirda agbirana nɛ e maŋ kɔ kashenteŋ so. 26 Enyɛnpe Ebɔrɛ na gbagba e naŋ delge fo so n shin nɛ fo ji anishinyɔr. 27 Ŋkpal manɛ so, e wu fo basa ka wora asheŋ nɛ e kishi nna. Kumo e la fanɛ e wu menyi
         nɛ menyee shuŋ nnyamase be agbirana ashi abee so nɛ adɔsawule to fanɛ kananɛ enyɛn
         ko bee yɛlga mo barkasa be eche nsaa shil a chɔ mo so na ŋko fanɛ kananɛ gbaŋɛ nyɛnso
         bee ju a bɛ gbaŋɛ cheso so na. Asheŋ maaŋ nyalɛ n sa menyi, Jerusalɛm to be basa ere!
         Jemanɛ mo nɛ menyeeŋ naŋ nyalɛ so a maaŋ naa kɔ eyurpi menyi so?

Ewule lubi be asheŋ141 Ewule ka daŋ yili jemanɛ tenteŋ ko nɛ Enyɛnpe Ebɔrɛ na kaŋɛ ma fanɛ ŋ kaŋɛ basa na
         le:2 “Juda be efuli so nɛ Jerusalɛm to ebi bee shuŋkpal kasawule na ka wɔl a dese so.3 Damawuraana shuŋi bumo be nyɛrbi nɛ mbita eboŋ to,nɛ b yɔ atirbu chiŋgeliŋ to nɛ b ya jɔ nchu,ama b maŋ nya nchu nɛ b jɔ.Ndoŋ nna nɛ aba pɔ bumo nɛ b bɛta nɛ mpuya fuloŋ.4 Ŋkpal bɔrɛ ka maa ba nɛ kasawule wɔl a dese so;bedɔpo be ŋgbene jija bumo ga nnanɛ b ta bumo be anishi a ŋana.5 Kupuŋ to be echibir gbashile nna nseŋ ka bumo be bibi popɔrbi n lɛ,ŋkpal afitiri ka maŋ wɔtɔ nɛ b ji so.6 Kupuŋ to be ekurma yili abeebi be awɔlto nnaa fute yeŋayeŋa fanɛ ejiŋkaamu.B maŋ naa wu nɛnɛ gba,ŋkpal b ka maŋ naa nya afitiri a ji so.7 Ma basa bee shu a tre ma a kaŋɛ le nna:‘Kashenteŋto, anyi be alubi bee ji a bri anyi,amoso chɛ anyi to, Enyɛnpe Ebɔrɛ,fanɛ kananɛ fo nase kɔnɔ fanɛ feeŋ chɛ anyi to na.Ale damta nɛ an shile n lar fo kaman.An wora alubi ŋ gbiti fo kashenteŋto8 Fo e la Israɛl be basa tama kikɛ.Fo e naŋ tiŋ m mɔlga anyi ashi etɔrɔgboŋ to.Manɛ nna nɛ fee wora fanɛ efɔ ashi anyi be kasawule so,ŋko fanɛ esa nɛ e wɔ enite to nseŋ ba ji kanyɛ koŋwule?9 Manɛ nna nɛ fee wora asheŋ fanɛ esa nɛ asheŋ purgi loŋ,ŋko fanɛ enapo nɛ e maŋ kɔ eleŋ nɛ e tiŋ n chɛ esa to?Fo Enyɛnpe Ebɔrɛ na wɔ anyi kutɔ kashenteŋto nna!An la fo basa nna nɛ fo bɔrɛlambu wɔ anyi kutɔ nfe,amoso, sa maŋ kini anyi n lɛ.’ ”10 Ndoŋ nna nɛ Enyɛnpe Ebɔrɛ na kaŋɛ le a laŋɛ basa na be kaplɛa so. E yɛ: “Basa ere
         bee sha kebaa shile ma nna ga. B maa sha kebaa firgi a taga ma to kikɛ. Amoso bumo
         be asheŋ maa par ma. Meeŋ nyiŋi bumo be asheŋ lubi nseŋ gberge bumo kusoe.”11 Kede be kaman nɛ Enyɛnpe Ebɔrɛ na kaŋɛ ma le: “Jɛremaya, sa maa kule ma fanɛ n chɛ
         basa ere to kikɛ. 12 Nɛ b kishi n luri kabɔrɛkule to gba, m maaŋ nu bumo be kekule nɛ baaŋ kule a fin kechɛto
         na. Nɛ b bar ma esarga chɔɔso nɛ ayu be esarga gba, bumo be asheŋ kraŋ maaŋ par ma.
         Kusɔ nɛ meeŋ shin nɛ k wora bumo e la fanɛ, baa wu kena to ŋko akoŋ nɛ alɔ beeŋ mɔ
         bumo.”13 Ndoŋ nna nɛ ma alɛ e kaŋɛ le: “Fo, Enyɛnpetale Ebɔrɛ nyi fanɛ anebiana na bee kaŋɛ
         basa na nna fanɛ kena nɛ akoŋ maaŋ ba bumo so, ŋkpal manɛ so, b yɛ, fo nase kɔnɔ nna
         fanɛ kayurwushi nawule e naŋ baa wɔ anyi be kasawule so.”14 Ama kusɔ nɛ Enyɛnpe Ebɔrɛ na kaŋɛ nde: “Efɛ nɛ anebiana na bee ku a deŋi ma. Ma ere
         maŋ shuŋi bumo ŋko m malga kamalga koŋwule gba n sa bumo. Ebɔrɛdare nɛ baa malga amo
         be asheŋ na maŋ shi ma kutɔ nɛ asheŋ nɛ baa wu a kaŋɛ na la asheŋ fuloŋ nna. Bumo
         gbagba be nfɛra to nɛ baa nya amo. 15 Kusɔ nɛ ma, Enyɛnpe Ebɔrɛ na, beeŋ wora anebiana nɛ m maŋ shuŋi nɛ bumo alɛ bee ku
         efɛ a deŋi ma nsaa kaŋɛ fanɛ kena nɛ akoŋ maaŋ ba kasawule na so na nde. Meeŋ shin
         nɛ b wu kena to nɛ akoŋ malɛ gba e naŋ mɔ bumo nɛ baaŋ ka na. 16 Basa nɛ b ku le be efɛ ere n sa na gba beeŋ wu ekpa koŋwule na so. Baaŋ wu n dese
         Jerusalɛm be kade to be agbembi so nɛ esa kikɛ maaŋ baa wɔtɔ nɛ e puli bumo. Kusɔ
         nɛ k beeŋ ba bumo gbagba nɛ bumo be beche nɛ mbia kikɛ so nna na. Meeŋ shin nɛ b ka
         bumo be asheŋ lubi na be kukɔ.”17 Kumo be kaman nɛ Enyɛnpe Ebɔrɛ na kaŋɛ ma kenishipereso fanɛ n ya kaŋɛ basa na kebɔltofinfin
         nɛ k wɔ ma to be asheŋ. Ndoŋ nna nɛ n ya kaŋɛ bumo le:“Kapa nɛ kanyɛ, ma anishi maa paŋ anishichubiŋkpal ma basa be awurfoŋ damta nɛ baa ji na so.18 M baŋ yɔ kupuŋ to, mee wu benyɛn nɛ b wukena to a dese nna.Ma alɛ naŋ luri nde to,mee wu basa nɛ akoŋ bee mɔ nna.Ama anebiana nɛ bɔrɛmatapoana na brekraa shuŋ bumo be ashuŋ nna,a maŋ nyi kusɔ nɛ k bee wora gba.”Basa na ka kule Ebɔrɛ na be asheŋ19 Ade be kaman nɛ basa na kule Ebɔrɛ ŋ kaŋɛ le:Enyɛnpe Ebɔrɛ, fo kini Juda n lɛ nna ere a?Fo kishi Jerusalɛm be basa nna ere a?Manɛ nna nɛ fo doro anyi ga loŋ,hale anyi maaŋ tiŋ n nya kechɛ?An daa tama kayurwushi nɛ eyur be alenfia nna,ama etɔrɔ nɛ e bee keta kufu e ba anyi so.20 Enyɛnpe Ebɔrɛ, an wora alubi n da fo so.Anyi nɛ an nananyɛnana kikɛ wora n jijaŋkpal an ka kini fo nseŋ lar fo kaman so.21 Nyiŋi fo nnɔ naseso nsaa maŋ kini anyi n lɛ.Sa maŋ shin nɛ nyɔmɔ e ba Jerusalɛmnɛ k la kakpa nɛ fo kemaŋkura be kuwurputi wɔ na so.Sa maŋ lar anyi nɛ fo be kɔnɔkoŋwule be ŋkre na kaman.22 Efuli pɔtɛana na be agbirana na be kekamamaaŋ tiŋ n shin nɛ bɔrɛ e ba.Kuwɔlpa gbagba maaŋ tiŋ n shin nɛ bɔrɛ e furi gba.Anyi be tama wɔ fo, Enyɛnpe anyi be Ebɔrɛ na so nna;ŋkpal manɛ so, fo nawule e naa shin nɛ ade kikɛ bee wora.

Juda be basa ka beeŋ wu be asheŋ151 Ndoŋ nna nɛ Enyɛnpe Ebɔrɛ na kaŋɛ ma le: “Nɛ Mosis nɛ Samuɛl nɛ b daa la anebiana
         gba ti fo so nfe a kule ma fanɛ n wu basa ere kuwɔr, m maaŋ nu bumo be kekule nseŋ
         wu bumo kuwɔr. Amoso shin nɛ Juda be basa e lar ma anishi to a yɔ.” 2 Nɛ b kaŋ bishi fo fanɛ nnɛ nɛ baaŋ baa yɔ, fo kaŋɛ bumo le:“Alɔ lubi beeŋ mɔ bumo be bekonɛ beko malɛ e wu kena to.Akoŋgboŋ beeŋ mɔ bumo be beko,nɛ bedoŋ malɛ e pɛ beko n yɔ efuli pɔtɛana so fanɛ anya.3 Ma, Enyɛnpe Ebɔrɛ na teŋ yili kumo nna fanɛ asheŋ lubi ana ko e naŋ wora bumo. Baaŋ
         wu kena to nɛ njɔnɔ e baa gbeye bumo be eyurana a kulti nɛ mbuibi e ji bumo be beko
         nɛ kupuŋ to be asɔbɔya malɛ e we bumo nɛ baŋ ka na. 4 Meeŋ shin nɛ bumo be asheŋ e baa kpar durnya be efuliana so be basa kikɛ, ŋkpal kusɔ
         nɛ Ewura Hɛzekaya pibinyɛn nɛ baa tre Manase wora ashi Jerusalɛm be kadegboŋ na to
         jemanɛ nɛ e daa ji kuwura Juda be efuli so na so.”5 Kumo be kaman nɛ Enyɛnpe Ebɔrɛ na naŋ kaŋɛ le:“Wanɛ e naŋ shu menyi Jerusalɛm to be basa so,nɛ mbe kagbene e jija mo ga ŋkpal menyi so?Wanɛ e naŋ yige kusɔ nɛ e bee woranseŋ bishi menyi so fanɛ nuso nɛ asheŋ du?6 Men kini ma n lɛnseŋ pal kaman n sa ma.Amoso meeŋ mur menyi, ŋkpal manɛ so,m maaŋ naŋ tiŋ n wu menyi kuwɔr.7 Meeŋ chela menyi to fanɛ ayuashi efuli na so be kade kama to.Meeŋ ta kagbenejija nɛ luwu ŋ gberge menyi kusoe,ŋkpal men ka maŋ yige alubi lubi be kewora so.8 Juda be kasawule so be bekulpochebeeŋ ba kaa chɔ teku ase be eshishɛr gba.Meeŋ shin nɛ menyi be mbrantiɛfɔlbi e wunɛ bumo nioana e ji awurfoŋ.Meeŋ shin nɛ kagbenejija nɛ kufugboŋe tɔr bumo so epul to.9 Enio nɛ e beeŋ paŋ mbe mbia ashunu beeŋ kreŋn dese a fute a gben.Kapiidi beeŋ ki fanɛ kanyɛso n sa mo,ŋkpal e ka beeŋ ji anishinyɔrnseŋ nya kagbenejija damta so.Kumo be kaman nɛ n shin nɛ men doŋana e mɔmenyi to be bumo nɛ baaŋ ka a wɔ ŋkpa to na.Ma, Enyɛnpe Ebɔrɛ e kaŋɛ na.”Jɛremaya ka fubel ŋ ŋini Enyɛnpe Ebɔrɛ be asheŋ10 Ade kikɛ be kaman nɛ Jɛremaya fɛ leashi mbe kagbene to:“N la esa nɛ mbe kagbene jija mo ga nna!Manɛ nna nɛ n nio kurge ma m ba durnya to bre?Ma nɛ ekama bee bile nna kasawule ere so.Ma alɛ maŋ naŋ yɔ esa kikɛ kutɔ n ya paŋ amansherbiŋko n ta amansherbi m paŋ esa kikɛ ŋ ku so,ama ekama bee shoduu ma nna.”11 Ndoŋ nna nɛ Enyɛnpe Ebɔrɛ na kaŋɛ ma le:“N nase kɔnɔ fanɛ meeŋ kuŋ fo jɛrbi be jemanɛ,nɛ fo doŋana gba e kule fo fanɛ fo chɛ bumo to.”12 Kede be kaman nɛ Enyɛnpe Ebɔrɛ naŋ kaŋɛma fanɛ ŋ kaŋɛ basa na le:“Juda be basa, kananɛ menyi maaŋ tiŋ m bu kebɛlsonɛ epal be weato to na,aloŋ nɛ menyi maaŋ tiŋ ŋ kɔ m pɔɔ bedoŋ nɛ baaŋ shikelargato be esoso be kaba so m ba kɔ menyi na so.13 Meeŋ shin nɛ bedoŋ e ba sulɔ asɔ nɛ ma basa kɔ na kikɛ nyɔ nɛ k baa la kasogberge n sa bumo ŋkpal bumo be alubinɛ b wora kasawule na so so.14 Meeŋ shin nɛ b ki anya n sa bumo doŋana ashi kasawulenɛ b maŋ nyi shɛŋ a laŋɛ kumo be kaplɛa so na so.Ŋkpal manɛ so, ma agbo du fanɛ edɛnɛ k bee chɔɔ mbaanaayɔ nna.”15 Ndoŋ nna nɛ ŋ kaŋɛ le:“Naniere Enyɛnpe Ebɔrɛ, fo pin kebaawɔtɔnɛ n wɔ kumo to nna na.Nyiŋi ma asheŋ nseŋ chɛ ma to.Shin nɛ n tiŋ n wora n tal basa nɛ baa kɔrfɛ ma na to.Sa maŋ ji bumo kanyiti n shin nɛ b nya ma m mɔ.Baa nyiŋi fanɛ fo so nɛ baa tege ma.16 Fo daŋ malga ma kutɔ nɛ n nu fo kamalga na kikɛ.Enyɛnpetale Ebɔrɛ, n la fo kenya nna nɛ fo mmalga malɛshin nɛ ma kagbene fuli n wushi ma ga.17 N daa maŋ jija ma saŋɛ n tu basa pɔtɛa mushe a ji ma kumu.Ama n nawule e daa wɔtɔ fanɛ kananɛ fo kaŋɛ na,nɛ kanya agbo wɔ ma kagbene to.18 Manɛ nna nɛ ŋ kraa ji awurfoŋ nsaa nu ebesa jemanɛ kikɛ loŋ?Manɛ nna nɛ fo ki fanɛ kabombi nɛ k wɔlto kechali so,nɛ m maaŋ naŋ tiŋ n ta ma kumu n to fo so?”19 Ndoŋ nna nɛ Enyɛnpe Ebɔrɛ na kaŋɛ ma le:“Sa maa malga fanɛ ewulpo!Nɛ feeŋ chɛrga fo nfɛra a laŋɛ ma kaplɛa sonseŋ lar n ya kaa bɔ ma kubɔya,feeŋ baa kraa la ma anebi.Kumo be kaman nɛ basa na e baa ba fo kutɔnɛ fo ere maaŋ naa yɔ bumo kutɔ n ya kaa malga.20 Meeŋ shin nɛ fo ki fanɛ epal be egbal lempo basa kutɔ.Baaŋ kɔ fo ama b maaŋ tiŋ m pɔɔ fo so.Meeŋ baa wɔ fo kutɔ a kuŋ fo nɛ shɛŋ shɛŋ maaŋ wora fo.21 Ma alɛ beeŋ kɔ n suge fo ashi kumu kpakpasowuraananɛ b maa wu kuwɔr ere be enɔ to.Ma, Enyɛnpe Ebɔrɛ e kaŋɛ na.”

Kusɔ nɛ Enyɛnpe Ebɔrɛ bee sha Jɛremaya ka wora be asheŋ161 Ndoŋ nna nɛ Enyɛnpe Ebɔrɛ na naŋ kaŋɛ ma le: 2 “Sa maŋ ta eche ŋ kurge mbia ashi kakpa ere. 3 Meeŋ kaŋɛ fo kusɔ nɛ k beeŋ wora mbia nɛ bumo nioana nɛ bumo betutoana kurge nfe.
         4 Alɔ nɛ kena nɛ akoŋgboŋ beeŋ mɔ bumo, nɛ ekama maaŋ shu bumo be nli ŋko m puli bumo
         gba kuraa. Bumo be kebuniana beeŋ dese ŋ ki keji n sa mbuibi nɛ kupuŋ to be asɔbɔya.5 Nɛ esa baŋ wu, sa maŋ kaŋ yɔ keelibuna na n ya chɔrɔ kanaŋ na ŋko a wora kuwɔr be
         asheŋ. M maaŋ naŋ sha ŋko n nɛfa ŋko n wu Juda be basa kuwɔr kikɛ. 6 Betirpo nɛ damawuraana kikɛ beeŋ wu kasawule ere so, nɛ esa kikɛ maaŋ shu bumo be
         nli ŋko m puli bumo gba kuraa. Menyi to be ekama maaŋ ku mbe eyur ŋko n she mbe emin
         a ŋini fanɛ mbe kagbene jija mo ŋkpal esa ko ka wu so. 7 Esa kikɛ malɛ maaŋ lolo mo barkasa nseŋ tu mo n ji ŋkpal mbe eshapo ko ka wu so. Hale
         esa mo nio ŋko mo tuto wu gba, ekama maaŋ tu mo n shu keeli.8 Fo alɛ e sa maŋ ta keya n cha laŋ kama nɛ baa ji a nuu nsaa ji eyur kumo to n ya tu
         bumo n ji nseŋ nuu. 9 Kaŋ kusoe n nu kusɔ nɛ ma, Enyɛnpetale, Israɛl be Ebɔrɛ na kɔ nɛ ŋ kaŋɛ nseŋ kpele
         Juda be basa kusoe fanɛ meeŋ shin nɛ kagbenewushi nɛ kagbenefuli be nshɛ nɛ kejafɔ
         to be awɔr nɛ baa kaa chɛ na e fo ekar.10 Fo kaŋ kaŋɛ bumo ade kikɛ, baaŋ bishi fo fanɛ manɛ so nɛ mee sha kegberge bumo kusoe
         ga loŋ? Bumo alɛ beeŋ naŋ bishi kusɔ nɛ b wora n jija nɛ kulubi nɛ b wora n da Enyɛnpe
         bumo be Ebɔrɛ na so. 11 Saŋɛ na so feeŋ kaŋɛ bumo fanɛ Enyɛnpe Ebɔrɛ na kaŋɛ. E yɛ: ‘Men nananyɛnana daŋ lar
         ma kaman nna nseŋ ya kaa shuŋ nsaa bunyaŋ agbir pɔtɛana. B daŋ kini ma n lɛ nsaa maŋ
         naa bɛ ma mbraana so. Bumo alɛ daa maŋ naa wora ma keŋini kasonu. 12 Ama menyi ere wora asheŋ lubi nɛ a chɔ men nananyɛnana peya. Menyi kikɛ be ŋgbene
         du kpakpa nna nseŋ lubi. Menyi alɛ maa nu a sa ma. 13 Ŋkpal loŋ so meeŋ lara menyi ashi kasawule ere so nseŋ kpa menyi n lɛ kasawule nɛ
         menyi ŋko men nananyɛnana maŋ nyi so, nɛ kapa nɛ kanyɛ men ya kaa shuŋ agbir ndoŋ.
         Ma alɛ maaŋ wu menyi kuwɔr.’ ”Keshi efuli pɔtɛ so m bɛta m ba be asheŋ14 Ade be kaman nɛ Enyɛnpe Ebɔrɛ na naŋ kaŋɛ le: “Jemanɛ ko bee ba nɛ basa maaŋ naŋ bɔ
         ntaŋ ŋ kaŋɛ fanɛ ma, Ebɔrɛ nɛ e bee sa ŋkpa e lara Israɛl be basa ashi Ijipt be efuli
         so dra dra na. 15 Ama baaŋ baa bɔ ntaŋ a kaŋɛ fanɛ ma, Ebɔrɛ nɛ e bee sa ŋkpa e lara Israɛl be basa
         ashi kelargato be esoso be kaba so be efuli ko so nɛ efuli pɔtɛana nɛ n daŋ tintiŋ
         bumo n yɔ na so. Ma alɛ beeŋ naŋ bɛta bumo m ba bumo gbagba be efuli nɛ n daŋ ta n
         sa bumo nananyɛnana na so. Ma, Enyɛnpe Ebɔrɛ e kaŋɛ na.”Kasogberge nɛ k bee ba be asheŋ16 Kumo be kaman nɛ Enyɛnpe Ebɔrɛ na kaŋɛ le: “Mee shuŋi bedoŋ nna nɛ b ba pɛ menyi fanɛ
         ekɔrɔtɔ nseŋ naŋ mɔ menyi fanɛ bekpampo ka mɔ kupuŋ to be asɔbɔya ashi abeegboŋ nɛ
         abeebi so nɛ abeelaŋ to na. 17 Mee wu kusɔ kama nɛ baa wora nɛ shɛŋ maŋ ŋana ma so. Bumo be alubi maa baŋ ma kenishi
         so. 18 Meeŋ shin nɛ b ka bumo be alubi nɛ asheŋ jiga be akɔ ntuŋ anyɔso, ŋkpal manɛ so, b
         ta agbirana nɛ e maŋ kɔ ŋkpa fanɛ bubuni nɛ ŋ kishi amo be asheŋ na m ba sɔ ma kasawule
         so be kaplɛkama n shin nɛ k wora eyurpi daŋkare be ekpa so.”Jɛremaya ka kule Ebɔrɛ be asheŋ19-20 Enyɛnpe Ebɔrɛ, kewora fanɛ fo ka ta ma nna n wɔtɔ kakpa lempo a kuŋ ma nsaa sa ma
         eleŋ, a chɛ ma to ashi tɔrɔ be jemanɛ. Efuli pɔtɛana be basa beeŋ shi durnya to be
         mboŋ wɔfɔ m ba fo kutɔ m ba kaŋɛ le: “An nananyɛnana daŋ lɔŋɛ agbirana nɛ e maa ji
         kashenteŋ nsaa maa kɔ tɔnɔ kikɛ n sa bumo na nna.”21 Kumo be kaman nɛ Enyɛnpe Ebɔrɛ na kaŋɛ: “Amoso nɛ meeŋ ŋini efuli pɔtɛana na be basa
         ma eleŋgboŋ nɛ b pin to fanɛ ma e la Enyɛnpe Ebɔrɛ kashenteŋto.”

Juda be kulubi nɛ kasogberge be asheŋ171 Nɛ Enyɛnpe Ebɔrɛ na kaŋɛ: “Juda be basa, menyi be alubi maaŋ tiŋ ŋ kpra kikɛ; ŋkpal
         manɛ so, e sibɛ a deŋ menyi be ŋgbene so nna fanɛ b ka shɛl amo n deŋi kejembu so
         ŋko menyi be ebɔrɛsure be ekarso na nna. 2-3 Menyi be basa yuu nnyamase be agbirsure nna a shuŋ kegbirche nɛ baa tre Ashira na
         ashi efuli na so be abeebi nɛ abeegboŋ nɛ ndibigboŋ nɛ e kɔ afantaŋ ga kikɛ be afito.
         Amoso meeŋ ta asɔ nɛ men kɔ kikɛ nɛ menyi be agbirsure n ti so n sa men doŋana. 4 Ŋkpal kusɔ nɛ men wora na so, menyeeŋ paŋ kasawule nɛ n sa menyi na, kumo be kaman
         nɛ n shin nɛ men shuŋ men doŋana ashi kasawule nɛ menyi maŋ nyi shɛŋ a laŋɛ kumo be
         kaplɛa so. Ŋkpal manɛ so, ma agbo du fanɛ edɛ nɛ k maa duŋ mbaanaayɔ nna.”Mmalga be yiri yiri be asheŋ5 Kumo be kaman nɛ Enyɛnpe Ebɔrɛ na kaŋɛ le:“Meeŋ shoduu bekama nɛ b pal kaman n sa manseŋ ta bumo be yirda n deŋi edimɛdinɛ bumo be eleŋ so.6 Baaŋ baa du fanɛ keshishɛrsawule so be afitirinɛ e kɔr kasawule jiga nɛ k maŋ kɔ kayulnsaa kɔ nfɔl nɛ shɛŋ shɛŋ maa tiŋ a kɔr kumo so na nna.Bɔrɛ ba kumo so gba, k maa sɔ nchu a wora kayul.7 Ama meeŋ nɛfa esa kama nɛ e ta mbe yirdan deŋi ma, Enyɛnpe Ebɔrɛ na so.8 Amodoŋwura beeŋ baa du fanɛ kedibinɛ k yili m mata kabombi nnansaa teŋi kumo be nliŋi a yɔ nchu na to nna.Kakpa baŋ bel edɛ gba k maa ŋana kufu,ŋkpal k ka kɔ afantaŋ bumbuŋ jemanɛ kikɛ so.Bɔrɛ maŋ ba gba k maa fɔŋ shɛŋ so,kumo ere bee sɔr kumo be asɔrso nna.9 Menyi Juda be basa la basa nɛ baa fule nna pasaa.Men fule men gbagba be amu,menyi alɛ maaŋ tiŋ n chɛrga kumo to.10 Ama ma, Enyɛnpe Ebɔrɛ na bee keni basa be nfɛra tonsaa wora bumo be ŋgbene a keni a nyi amo to nna.Kebaawɔtɔ nɛ ekama kɔ ŋko kusɔ nɛ e bee woranɛ mee yili so a ka mo kukɔ.”11 Esa kama nɛ e bee puni a nya amansherbidu fanɛ kabuibi nɛ e bee pugi afule nɛ e maŋ to so nna.Jemanɛ nɛ e beeŋ daŋ n yili na nɛ e beeŋ paŋ amansherbi na,kumo be lalaloge nɛ e ki fanɛ ewulpo.12 Anyi be bɔrɛlambu du fanɛ kemaŋkura be kuwurputinɛ k yil kebee jeŋgreŋ so sososo na kikɛ nna.13 O Enyɛnpe Ebɔrɛ, fo du fanɛ kubuyenɛ k bee sa Israɛl nchu nɛ e bee sa ŋkpa nɛ tama nna.Bekama nɛ b kplaŋ fo so bee ji anishinyɔr nna.Baaŋ foe basa be anishi sofanɛ b ka wu n yɔ bubuni to na.Jɛremaya ka kule Ebɔrɛ be kechɛto be asheŋ14 Enyɛnpe Ebɔrɛ, chɛ ma to nɛ n nya alenfia. Mɔlga ma nɛ n nya ma kumu kashenteŋto.
         Ŋkpal manɛ so, fo nawule nɛ mee kpaŋ!15 Le nɛ Juda be basa bee kaŋɛ ma: “Jɛremaya, fee kaŋɛ anyi fanɛ kusɔ nɛ Enyɛnpe Ebɔrɛ
         na bee kaŋɛ a gbiti anyi nde. To, nɛ manɛ nna nɛ k maŋ wora m bɔlɔ so kashenteŋto?”16 Ama Enyɛnpe Ebɔrɛ, fo e lara ma fanɛ m baa keni fo basa so fanɛ anebi, kumo alɛ nɛ
         mee wora na. Fo nyi ma kɔnɔ to be mmalga kikɛ. Ma alɛ maŋ naŋ kaŋɛ fo kachɛ koŋwule
         gba fanɛ fo gberge bumo kusoe. 17 N yirda fo nna nɛ fo baa kuŋ ma tɔrɔ be jemanɛ. Amoso sa maŋ shin nɛ m baa lɔ kufu.
         18 Enyɛnpe Ebɔrɛ, shin nɛ basa nɛ baa kɔrfɛ ma na e ji anishinyɔr, ama baa kuŋ ma nɛ
         n sa maŋ ji nyɔmɔ. Kumo be kaman nɛ fo shin nɛ kufugboŋ e tɔr bumo so nseŋ naŋ shin
         nɛ b mur ga.19 Ndoŋ nna nɛ Enyɛnpe Ebɔrɛ kaŋɛ ma le: “Jɛremaya, yɔ Jerusalɛm be kabunagboŋ nɛ baa
         tre Basa be Kabuna nɛ Juda be bewura bee bɔla to a luri a lar na ase n ya bɔ ma kubɔya
         ndoŋ. Kumo be kaman nɛ fo naŋ yɔ mbuna nɛ a ka na ase n ya wora loŋ. 20 Kaŋɛ Juda be basa nɛ bewuraana nɛ bekama nɛ b wɔ Jerusalɛm to nsaa bɔla mbunagboŋana
         na to a luri a lar na fanɛ b nu kusɔ nɛ mee kaŋɛ ere. 21 Kaŋɛ bumo fanɛ nɛ baa sha bumo be ŋkpa, b sa maŋ kaa sulɔ asɔ kewushiachɛ. B sa maŋ
         kaa sulɔ shɛŋ a bɔla mbunagboŋ na to a luri ŋko a lar Jerusalɛm to. 22 Bumo alɛ e sa maŋ kaa sulɔ asɔ a lar bumo be elaŋana to gba ŋko a shuŋ kewushiachɛ
         na. A daga fanɛ b baa ta kumo fanɛ kachɛ cheembi nsaa maa shuŋ shɛŋ fanɛ kananɛ n
         yili kumo n sa bumo nananyɛnana na. 23 Bumo nananyɛnana bre daŋ maŋ nu m bɛ kusɔ nɛ ŋ kaŋɛ na so. Ama b daŋ wora bumo be
         ŋgbene kpakpa nseŋ kini kewora ma kasonu ŋko kekoya asheŋ ashi ŋ kutɔ nna.24 To, kaŋɛ basa na fanɛ a daga fanɛ b baa wora ma mmalga naseso kikɛ kasonu. A maŋ daga
         b baa sulɔ esulɔ kikɛ a bɔla mbunagboŋ na to a luri kadegboŋ na to kewushiachɛ kikɛ.
         A daga fanɛ b baa ta kewushiachɛ na fanɛ kachɛ cheembi nsaa maa shuŋ kushuŋ kikɛ kuraa.
         25 Saŋɛ na so ewura Deevid be kanaŋ to ebi beeŋ baa ji kuwura ashi Juda be efuli so nɛ
         Jerusalɛm to. Kumo be kaman, Juda be efuli so nɛ Jerusalɛm to be basa kikɛ beeŋ baa
         dii egbaŋɛ nɛ egbaŋɛturko. Basa damta malɛ beeŋ ba bɔlɔ Jerusalɛm be kadegboŋ na to
         a wɔtɔ. 26 Basa beeŋ shi Juda be efuli so be ndeana to nɛ ndekarso nɛ e kulti Jerusalɛm na to
         m ba. Baaŋ shi Bɛnjamin be yiri be kasawule so nɛ abeemase nɛ abeesawule so nɛ keshishɛrsawule
         nɛ e wɔ Juda be efuli so be kelargato be kaseto be kaba so na nna m ba. Esarga be
         yiri yiri fanɛ esarga chɔɔso nɛ ayu be esarga nɛ kapandi be esarga nɛ eduwu be sarga
         nɛ baaŋ baa ta a ba ma bɔrɛlambu to. 27 Ama a daga fanɛ b baa wora ma kasonu nsaa ta ma kewushiachɛ na fanɛ kachɛ cheembi
         nsaa maa sulɔ asɔ a bɔla Jerusalɛm be mbunagboŋana na to a luri a lar loŋ be kachɛ
         na. Nɛ b kini nseŋ wora loŋ, meeŋ shin nɛ Jerusalɛm be mbunagboŋana na e ji edɛ. Jerusalɛm
         to be ewurkpaana beeŋ ji edɛ n tɔr nɛ esa kikɛ maaŋ tiŋ n duŋ edɛ na.”

Jɛremaya ka yɔ mpuliya pɔrpo kutɔ be asheŋ181 Ade kikɛ be kaman nɛ Enyɛnpe Ebɔrɛ na kaŋɛ ma le: 2 “Yɔ esa nɛ e bee pɔr mpuliya be laŋ to nɛ n ya sa fo kubɔya ko ndoŋ.” 3 Ndoŋ nna nɛ n yɔ ndoŋ nɛ epɔrpo na wɔ mbe eshuŋkpa. 4 E baŋ pɔr kapuliya nɛ k maŋ nyalɛ, e bee bure kumo nna nseŋ ta ebɔ na m pɔr kepɔtɛ.5 Kumo be kaman nɛ Enyɛnpe Ebɔrɛ na naŋ kaŋɛ le: 6 “Israɛl be basa, ma, Enyɛnpe Ebɔrɛ na kɔ ekpa nɛ n ta menyi n wora kusɔ nɛ mee sha,
         fanɛ kananɛ esa nɛ e bee pɔr mpuliya na bee ta ebɔ na a wora na nna. 7 Nɛ m baŋ kre kemur efuli ko ŋko kuwurgboŋ ko cheche, 8 nɛ efuli na so be basa tuba nseŋ yige bumo be asheŋ lubi na be kebaawora, m maaŋ naŋ
         wora kusɔ nɛ n daŋ kre kewora bumo na. 9 Ama nɛ ŋ ka kaŋɛ fanɛ meeŋ wora efuli ŋko kuwurgboŋ ko eleŋ to n ti so, 10 nɛ efuli na so be basa kini kewora ma kasonu nseŋ wora asheŋ lubi, m maaŋ naŋ wora
         kelela nɛ n daŋ kaŋɛ fanɛ meeŋ wora bumo na. 11 Amoso kaŋɛ Juda nɛ Jerusalɛm be basa fanɛ n teŋ kre nseŋ wora shiriya nɛ ŋ gberge
         bumo kusoe. Kaŋɛ bumo b yige asheŋ lubi be kebaawɔtɔ na nseŋ fara a wora asheŋ niŋiso.
         12 Ama baaŋ kaŋɛ le: ‘Ayai, manɛ so nɛ anyee yige kumo? Anyi kikɛ kraa beeŋ baa wɔ ŋgbene
         kpakpaso to nsaa wora asheŋ lubi kananɛ anyee sha.’ ”Basa na ka kini Enyɛnpe Ebɔrɛ n lɛ be asheŋ13 Kumo be kaman nɛ Enyɛnpe Ebɔrɛ naŋ kaŋɛ le:“Bishi efuli kama so be basa fanɛ le be kesheŋdaŋ wora ŋ ku so a?Israɛl be basa wora kesheŋ lubi lubi ko!14 Kenyɔlɔ nɛ k wɔ Lebanɔn be kebee so namaa ŋalga a loge kikɛnɛ kumo so be mbombiana maa wɔlto kikɛ.15 Ama ma basa bre teŋ ma so nna nseŋ lar ma kamann ya kaa chɔɔ eduwu a sa agbirana.B daŋ yige ekpa nɛ k daga fanɛ b baa bɔla soa wora asheŋ nna,nseŋ ya kaa bɔla ekpa popɔr so a shuŋ agbir;nɛ k wora fanɛ b ka fiti n tɔr na.16 B shin nɛ kasawule na ki kufugboŋ be kakpa nnanɛ ekama ta kumo fanɛ kusɔ fuloŋ a keni kumo jiga.Asɔ nɛ basa nɛ baa bɔla kumo so bee wu nabee chinchiŋ bumo nna nɛ baa fifi amu.17 Meeŋ shin nɛ ma basa e pesaŋ to ashibumo doŋana be anishito fanɛ kalabɛrnɛ epeŋilarkpa be afu bee chela a yɔ na.Meeŋ pal kaman n sa bumo.Kemurgboŋ be jemanɛ,m maaŋ chɛ bumo to.”B ka to jina a laŋɛ Jɛremaya be kemɔ be kaplɛa so be asheŋ18 Ndoŋ nna nɛ basa na kaŋɛ abar le: “Men shin nɛ an to jina a laŋɛ kananɛ anyeeŋ nya
         Jɛremaya m mɔ be kaplɛa so. Bɔrɛmatapoana beeŋ baa wɔtɔ jemanɛ kikɛ a ŋini anyi asheŋ,
         nɛ benyiashempo e baa ji anyi asoe to nɛ anebiana malɛ e baa bɔ Ebɔrɛ be kubɔya na
         a sa anyi. Men shin nɛ an nya kulubi ko ŋ ku n deŋi mo. Saŋɛ na so anyeeŋ tiŋ a kini
         kebaanu kusɔ kama nɛ e bee kaŋɛ.”19 Ndoŋ nna nɛ Jɛremaya kule Ebɔrɛ ŋ kaŋɛ le: “Enyɛnpe Ebɔrɛ, nu kusɔ nɛ mee kaŋɛ fo
         ere nseŋ naŋ nu kusɔ nɛ ma doŋana bee malga a laŋɛ ma kaplɛa so. 20 N wora ania fanɛ meeŋ chɛ bumo to, ama baa kre keta kulubi nna ŋ ka ma kukɔ. K du
         fanɛ b kaa kur kemaŋ nna n nase nɛ n tɔr kumo to. Jemanɛ ko n daŋ kule fo fanɛ fo
         sa maŋ nya agbo ŋ gberge bumo kusoe. 21 Ama naniere, Enyɛnpe Ebɔrɛ, shin nɛ akoŋ a mɔ bumo be mbia ŋko shin nɛ b wu kena to.
         Kumo e la fanɛ fo shin nɛ benyɛn na e lɔ n wu nɛ mbrantiafɔlbi na malɛ e wu kena to,
         saŋɛ na so beche na beeŋ paŋ bumo kulana nɛ bumo be mbia. 22 Enyɛnpe Ebɔrɛ, basa ere kur amaŋ nna fanɛ n tɔr amo to nseŋ naŋ fe ajigbelɛ a jo ma.
         Jemanɛ nɛ bedoŋ be benapo beeŋ ba kɔ bumo kena ashi bumo be elaŋana to na, shin nɛ
         kufugboŋ e tɔr bumo so nɛ b baa shu a boŋ to. 23 Ama Enyɛnpe Ebɔrɛ, fo nyi ejina nɛ b to a laŋɛ ma kemɔ be kaplɛa so be asheŋ. Amoso
         nya agbo n wora bumo nsaa maŋ ta bumo be alubi m paŋ bumo. Shin nɛ b kɔ n tɔr.”

Kapuya nɛ k bure na be asheŋ191 Nɛ Enyɛnpe Ebɔrɛ na kaŋɛ ma fanɛ n ya tɔ kapuya nɛ b ta ebɔ m pɔr. Kumo be kaman nɛ
         ŋ keta basa na to be benimuana na be beko nɛ bɔrɛmatapoana na to be bejuŋkparpo nɛ
         ekama nyi bumo na n ti ma kumu so 2 m bɔla kabunagboŋ nɛ baa tre Mpuya bureso be Kabunagboŋ na to n yɔ ketaŋɛ nɛ baa tre
         Hinnɔm be Ketaŋɛ na to n ya bɔ kubɔya nɛ e beeŋ sa ma ndoŋ na n sa bumo. 3 An ka yɔ ndoŋ nɛ Enyɛnpe Ebɔrɛ na kaŋɛ ma fanɛ ŋ kaŋɛ bumo le: “Juda be efuli so be
         bewura nɛ Jerusalɛm to be basa, men nu kusɔ nɛ ma, Enyɛnpetale Israɛl be Ebɔrɛ na
         kɔ nɛ ŋ kaŋɛ menyi. Meeŋ bar tɔrɔ gboŋgboŋi nfe nɛ k chinchiŋ esa kama nɛ e beeŋ nu
         kumo be asheŋ. 4 Meeŋ shin nɛ le e wora ŋkpal basa na ka kini ma n lɛ nseŋ ya kaa lara esarga a sa
         agbirana nɛ bumo gbagba ŋko bumo nanaana ŋko Juda bewuraana maŋ nyi shɛŋ a laŋɛ amo
         be kaplɛa so na nseŋ shin nɛ kakpa ere wora eyurpi daŋkare be ekpa so. B mɔ basa damta
         nɛ b maŋ wora shɛŋ n nase nfe be kaplɛkama, 5 nseŋ pɔr agbirsure n yili abeebi so n sa kegbir nɛ baa tre Baal na, saŋɛ na so baaŋ
         baa chɔɔ bumo be mbia a lara esarga amo so a sa kegbir na. Ma alɛ maŋ yili kumo loŋ
         n sa bumo. Loŋ maŋ naŋ ba ma nfɛra to gba kuraa. 6 Amoso, men baa da so! Kachako bee ba nɛ b maa naa tre kakpa ere Tɔfɛf ŋko Hinnɔm be
         Ketaŋɛ. Ama baaŋ baa tre kumo Kamɔ be Ketaŋɛ. 7 Juda be efuli so nɛ Jerusalɛm to be basa beeŋ tiŋ a kɔ ŋkre gboŋ, ama meeŋ shin nɛ
         e to jiga ashi ketaŋɛ ere to. Meeŋ shin nɛ bumo doŋana e ba kɔ bumo kena m pɔɔ bumo
         so nseŋ mɔ bumo n lɛ nɛ mbuibi nɛ kupuŋ to be asɔbɔya e ji bumo. 8 Meeŋ shin nɛ Jerusalɛm be kadegboŋ na e ki alambure a dese nɛ k chinchiŋ nseŋ ta kufu
         m pɛ bekama nɛ baaŋ baa bɔla ndoŋ a choŋ na. 9 Bedoŋ beeŋ ba kulti kadegboŋ na n wɔtɔ a fin kebure egbalana n luri m mɔ kumo to be
         basa. Ajibi beeŋ loge kadegboŋ na to nɛ basa na e baa mɔ bumo braana nɛ bumo be mbia
         gba a we ŋkpal akoŋ so.”10 Kumo be kaman nɛ Enyɛnpe Ebɔrɛ na naŋ kaŋɛ ma fanɛ m bure kapuya na ashi basa nɛ ma
         nɛ bumo yɔ na be anishito 11 nseŋ kaŋɛ bumo kusɔ nɛ e bee shin nɛ e kaŋɛ ere. E yɛ: “Meeŋ shin nɛ Juda be efuli
         na nɛ Jerusalɛm be kadegboŋ ere e bure fanɛ kananɛ kapuya ere bure nsaa maŋ naa kɔ
         kebela n chuge abar so ere. Basa beeŋ ta bumo be bubuni m ba kaa puli Tɔfɛf nfe, ŋkpal
         manɛ so, kakpa maaŋ naa wɔtɔ kaplɛkama nɛ b baa puli bubuni. 12-13 Meeŋ shin nɛ bubuni e sɔ Jerusalɛm be kadegboŋ na to kikɛ nɛ k wora eyurpi daŋkare
         be ekpa so fanɛ kananɛ Tɔfɛf wora eyurpi daŋkare be ekpa so na. Ma alɛ beeŋ shin nɛ
         loŋ a wora ŋkpal menyi nɛ men be bewura ka bee dii menyi be achoŋi so a chɔɔ eduwu
         a sa achɛkpabi fanɛ amo alɛ ka la agbir na. Menyi alɛ naa ta yabra a to nchu a sa
         agbir pɔtɛana.”14 Kumo be kaman nɛ n lar kakpa nɛ Enyɛnpe Ebɔrɛ shuŋi ma nɛ n ya bɔ mbe kubɔya nɛ baa
         tre Tɔfɛf na, n ya yili bɔrɛlambu na be kelɔnɛ so ŋ kaŋɛ basa na kikɛ 15 fanɛ Enyɛnpetale, Israɛl be Ebɔrɛ na yɛ: “Meeŋ shin nɛ kasogberge nɛ ŋ kaŋɛ fanɛ meeŋ
         bar kadegboŋ ere nɛ nde kama nɛ e kulti kumo na so na kikɛ e ba amo so, ŋkpal menyi
         be ŋgbene ka du kpakpa nɛ menyi maa nu a sa ma mmalga so.”

Jɛremaya nɛ Bɔrɛmatapowura Pashɔ be asheŋ201 Bɔrɛmatapo Pashɔ, nɛ e la Imma pibinyɛn, nseŋ daa la Enyɛnpe Ebɔrɛ be bɔrɛlambu na
         to be bekumpo na be enimu na ka nu ŋ kaa bee bɔ asheŋ ere be kubɔya na, 2 nɛ e shin nɛ b pɛ ma m bri nseŋ ta ŋgbɛlɛbi ŋ kre ma n nase ashi bɔrɛlambu na be kabunagboŋ
         nɛ baa tre Bɛnjamin be Kabunagboŋ na ase. 3 Kumo be ŋklade kachipurso, nɛ bɔrɛmatapo Pashɔ shin nɛ b saŋɛ ŋgbɛlɛbi na ashi ma
         so, nɛ ŋ kaŋɛ mo le: “Enyɛnpe Ebɔrɛ na daa maŋ nase fo ketre Pashɔ, ama Magɔ Missabib
         nɛ e ta n nase fo ketre; kumo be kifito e la Kebaaŋana kufu kusɔ kama to. 4 Enyɛnpe Ebɔrɛ na gbagba yɛ: ‘Meeŋ shin nɛ fo ta kufu m pɛ fo kumu nɛ fo teriana, nɛ
         bumo doŋana e ta etokobi m mɔ bumo fo anishito. Meeŋ ta Juda be efuli so be basa kikɛ
         m bɔɔ Babilɔn be efuli so be ewura enɔ nɛ e ji eleŋ bumo so. E beeŋ mɔ beko nseŋ pɛ
         beko fanɛ anya n yɔ mbe efuli so. 5 Ma alɛ beeŋ naŋ shin nɛ bumo doŋana e ba fuu kadegboŋ na to be asɔ lela kikɛ nseŋ
         suge kumo to be mpetɛsɔ kikɛ nyam, hale Juda be bewuraana be amansherbi nɛ yawu kpakpaso
         be asɔ, n sulɔ amo kikɛ n yɔ Babilɔn be efuli so. 6 Baaŋ pɛ fo, Pashɔ nɛ fo kanaŋ kikɛ, fanɛ anya n yɔ Babilɔn be efuli so. Fo nɛ fo teriana
         nɛ fee ku efɛ damta a sa na kikɛ beeŋ wu nɛ b puli menyi ndoŋ.’ ”Jɛremaya ka fubel n sa Enyɛnpe Ebɔrɛ be asheŋ7 Enyɛnpe Ebɔrɛ, fo kɔ eleŋ a chɔ ma,fo alɛ pɔɔ ma so nna kashenteŋto.Ama kewora ma fanɛ fo kplaŋ ma sonɛ asheŋ bri ma nna.Ekama bee wora ma eyur to nnaa mushe ma karechɛ kikɛ.8 Jemanɛ kikɛ nɛ k daga fanɛ m malga,kemur nɛ luwu be asheŋ nɛ mee malga.Enyɛnpe Ebɔrɛ, fo kubɔya nɛ mee bɔ nabee bar ma katege nɛ etɔrɔ nawule nna.9 Ama nɛ ma alɛ baŋ kaŋɛ fanɛmeeŋ teŋ Enyɛnpe Ebɔrɛ na sonsaa maŋ naa yili mbe katelamu to a malga,fo kubɔya na bee ki fanɛ edɛ nnaa chɔɔ ma kagbene to nɛ ma awibi to.Mee wora ania fanɛ meeŋ nyaŋ ma kumu,ama ma alɛ maa tiŋ a lo ma kɔnɔ.10 Mee nu ekama ka bee kuli a kaŋɛ le:“Kufugboŋ e sɔ kaplɛkama!Amoso men shin nɛ an potiiJɛremaya n sa benimuana na!”N teri kpakpasoana gba bee jo nna nɛ n wora n da so.Kusɔ nɛ baa kaŋɛ e la fanɛ: “Ashere esa beeŋ tiŋ n fuleJɛremaya nɛ e wora n da sonɛ an nya mo m pɛ ŋ ka mo kukɔ.”11 Ama fo, Enyɛnpe Ebɔrɛ, nɛ fo shi gansaa kɔ eleŋ na ka wɔ ma kaman so,bekama nɛ baa kɔrfɛ ma na beeŋ wora ŋ gben.Baaŋ ji anishinyɔr mbaanaayɔ,ŋkpal manɛ so, b maaŋ nya kusɔ nɛ baa fin ma so na.Esa kama maaŋ teŋ bumo be ŋaba na so kikɛ.12 O Enyɛnpetale Ebɔrɛ, fo e naa wora basa niŋiso a keninsaa pin kusɔ nɛ k wɔ bumo be ŋgbene nɛ nfɛra to.Amoso shin nɛ n wu fo kaa ka n doŋana kukɔ n tal to.Ŋkpal manɛ so, fo nɛ n ta ma asheŋ tirso m bɔɔ enɔ.13 Mee boŋ nshɛ a kpaŋ fo, Enyɛnpe Ebɔrɛ na nna.Fo e naa kɔ a suge basa nɛ asheŋ du bumo so kpakpaashi amu kpakpasowuraana be enɔ to.14 Shoduu e baa wɔ kachɛ nɛ b kurge ma na so!A maŋ daga fanɛ b baa nyiŋi kachɛnɛ n nio kurge ma na be asheŋ!15 Shoduu e baa wɔ esa kama nɛ e bar barum ba sa n tuto fanɛ mbo eche kurge ebinyɛnnɛ mbe kagbene fuli mo ŋkpal loŋ so na so.16 Ebɔrɛ e shin nɛ amodoŋwura e ki fanɛ ndegboŋnɛ Enyɛnpe Ebɔrɛ daa maŋ wu kuwɔr nseŋ mur amo na.Ebɔrɛ e shin nɛ e baa nu kushu be asheŋ kachipurso kikɛnsaa nu kena be asheŋ kapaso kikɛ.17 Amodoŋwura daga luwu nna,ŋkpal e ka maŋ mɔ ma jemanɛ nɛ ŋ kraa wɔn nio be epun to na; saŋɛ na so meeŋ baa lakebia nɛ mo nio kurge mo nɛ e laŋɛ.18 Manɛ so nɛ b kurge ma bre?Kebaa kaa wɔ etɔrɔ nɛ awurfoŋ toa ji anishinyɔr n ya wu so nɛ b kurge ma a?

B ka malga Jerusalɛm be kekɔ n tɔr be asheŋ211 Juda be efuli so be ewura, Zɛdikaya daŋ tre Malkiya pibinyɛn nɛ baa tre Pashɔ na nɛ
         Maseiya pibinyɛn nɛ baa tre Zefanaiya nɛ e la bɔrɛmatapo na nna n shuŋi ma kutɔ fanɛ
         b ba kaŋɛ ma le: 2 “Jande Jɛremaya, malga Enyɛnpe Ebɔrɛ na kutɔ n sa anyi, ŋkpal manɛ so, Babilɔn be
         efuli so be ewura, Nebukadneeza nɛ mbe benapo e ba kulti Jerusalɛm n wɔtɔ a sha kekɔ
         anyi kena na. Ashere Enyɛnpe Ebɔrɛ na beeŋ wora mbe emamachisheŋ na be kuko n shin
         nɛ Nebukadneeza e yige anyi nseŋ bɛta n yɔ mbe efuli so.”3 Ndoŋ nna nɛ Enyɛnpe Ebɔrɛ na malga ma kutɔ nɛ ma alɛ kaŋɛ basa nɛ ewura Zɛdikaya shuŋi
         ma kutɔ na fanɛ 4 b ya kaŋɛ mo fanɛ kusɔ nɛ Enyɛnpe, Israɛl be Ebɔrɛ na kaŋɛ nde: “Zɛdikaya, meeŋ shin
         nɛ Babilɔn be ewura nɛ mbe benapo e kɔ m pɔɔ fo benapo so. Ma alɛ beeŋ naŋ gama fo
         benapo na be akɔsɔ n deŋi abar so ashi kadegboŋ na be nferinto. 5 Meeŋ ta ma eleŋgboŋ kikɛ nɛ ma kanya agbogboŋ kikɛ ŋ kɔ menyi, 6 nseŋ shin nɛ alɔ lubi e mɔ edimɛdi nɛ asɔbɔya kikɛ ashi kadegboŋ na to. 7 Ama fo nɛ fo benimuana nɛ basa nɛ baaŋ ji efute ashi kena na nɛ akoŋ na nɛ alɔ lubi
         na to na bre, Babilɔn be ewura Nebukadneeza nɛ men doŋana nɛ baa sha kemɔ menyi na
         beeŋ pɛ menyi fanɛ anya nɛ ewura Nebukadneeza e ya mɔ menyi. E maaŋ yige menyi be
         ekoŋwule gba ŋko n wu menyi kuwɔr ŋko n shu menyi so. Ma, Enyɛnpe Ebɔrɛ na e kaŋɛ
         na.”8 Kumo be kaman nɛ Enyɛnpe Ebɔrɛ na kaŋɛ ma fanɛ ŋ kaŋɛ Jerusalɛm be basa na le: “Men
         nu nfe! Ma, Enyɛnpe Ebɔrɛ na bee sa menyi ekpa nna nɛ men keni to n lara kumo nɛ menyee
         sha. Ekpa nɛ k bee yɔ ŋkpa to nɛ menyee sha ŋko kumo nɛ k bee yɔ luwu to nɛ menyee
         sha? 9 Esa kama nɛ e wɔ kadegboŋ na to beeŋ wu kena to ŋko akoŋ beeŋ mɔ mo ŋko e beeŋ lɔ
         n wu. Ama bekama nɛ baaŋ lar n ta bumo be amu n ya bɔɔ Babilɔnebi nɛ b kulti Jerusalɛm
         n wɔtɔ na enɔ bre beeŋ nya bumo be amu. 10 N teŋ wora ma nfɛra fanɛ meeŋ mur kadegboŋ na. Meeŋ sa Babilɔn be ewura ekpa nɛ e
         chɔɔ kumo m mur. Ma, Enyɛnpe Ebɔrɛ e kaŋɛ na.”Demuji nɛ k bee ba Juda be bewura so be asheŋ11-12 Kede be kaman nɛ Enyɛnpe Ebɔrɛ naŋ kaŋɛ ma fanɛ n ta kubɔya ere n sa Ewura Deevid
         be kaman to ebi nɛ baa ji kuwura Juda be efuli so na. E yɛ: “Men nu kusɔ nɛ ma, Enyɛnpe
         Ebɔrɛ na bee kaŋɛ ere. Men baa ji asheŋ nɛ amo be ekpa so karechɛ kikɛ nsaa kuŋ bekama
         nɛ bumo braana bee puni bumo na. Nɛ men kini kebaawora loŋ, asheŋ lubi nɛ menyee wora
         ere beeŋ shin nɛ ma agbo e suse fanɛ edɛ nɛ e maaŋ tiŋ n duŋ kikɛ na. 13 Menyi Jerusalɛm be basa ka chena kebee so nsaa keni ataŋɛ to so, menyee fɛ fanɛ shɛŋ
         maaŋ tiŋ n wora menyi nna. Ama ma, Enyɛnpe Ebɔrɛ na nya agbo n wora menyi nna na.
         14 Meeŋ gberge menyi kusoe ŋkpal kusɔ nɛ menyee wora so. Meeŋ shin nɛ edɛ e ji menyi
         be ewurkpa nseŋ chɔɔ kusɔ kama nɛ k kulti kumo na m mur. Ma, Enyɛnpe Ebɔrɛ e kaŋɛ
         na.”

Enyɛnpe Ebɔrɛ ka beeŋ gberge Juda be Ewura kusoe be asheŋ221-2 Enyɛnpe Ebɔrɛ na daŋ kaŋɛ ma nna fanɛ n yɔ Juda be ewura be laŋ to n ya bɔ kubɔya
         ere n sa mo nɛ mbe benimuana na nɛ basa nɛ b daa wɔ ndoŋ na kikɛ. 3 E yɛ: “Ma, Enyɛnpe Ebɔrɛ na e naa kaŋɛ menyi kenishipereso na fanɛ men baa wora asheŋ
         nɛ e bɔla ekpa so nseŋ niŋi. Men baa kuŋ basa nɛ bumo braana bee puni bumo na nɛ b
         sa maa nya a puni bumo. Menyi alɛ e sa maa mɛaŋ ŋko a kɔrfɛ befɔ ŋko amunibi ŋko bekulpoche.
         Men sa maa mɔ basa nɛ b maŋ wora shɛŋ ashi kakpa cheembi ere. 4 Nɛ menyee wora kusɔ nɛ ŋ kaŋɛ menyi ere kenishipereso, kumo ere ewura Deevid be kaman
         to ebi beeŋ baa kraa ji kuwura ashi efuli na so. Kayurwushi beeŋ baa wɔtɔ nɛ bumo
         nɛ benimuana nɛ bumo be basa e baa luri egbaŋɛturko to a bɔla ewurkpa be mbunagboŋ
         to a luri a lar. 5 Ama nɛ men kini kenu n sa kusɔ nɛ mee kaŋɛ menyi kenishipereso ere, ŋ gbagba bee nase
         kɔnɔ ma ketre to nna fanɛ ewurkpa ere beeŋ ba ki kelambure n dese. Ma, Enyɛnpe Ebɔrɛ
         e kaŋɛ na.”6 Kusɔ nɛ Enyɛnpe Ebɔrɛ na kaŋɛ a laŋɛ Juda be efuli so be ewurkpa be kaplɛa so nde:
         “Ma ere kutɔ, Juda be ewurkpa walɛ kebita nna fanɛ kananɛ Giliad be kasawule so nɛ
         Lebanɔn be abee so walɛ kebita na nna. Ama ma alɛ beeŋ shin nɛ k ki kakpa fuloŋ nɛ
         esa kikɛ maaŋ naa wɔ ndoŋ. 7 Meeŋ shuŋi basa nɛ b ba mur kumo. Baaŋ ta akpanfu m ba ku kumo be eshabɔrɛ nɛ b ta
         ndibi nɛ baa tre sida na be alela n wora na n lɛ edɛ to n chɔɔ.8 Kumo be kaman befɔ damta beeŋ bɔla ndoŋ a choŋ nsaa bishi abar kusɔ nɛ k ba nɛ ma,
         Enyɛnpe Ebɔrɛ na mur kadegboŋ fanɛ Jerusalɛm le. 9 Ndoŋ nna nɛ beko e kaŋɛ fanɛ ŋkpal men ka kplaŋ ma nɛ menyi be kɔnɔkoŋwule be ŋkre
         so nseŋ ya kaa shuŋ nsaa bunyaŋ agbir pɔtɛana so nɛ m mur kumo.”Ewura Jehowahaz be asheŋ10 Juda be basa men sa maŋ shuŋkpal ewura Josaya ka wu so.Ama menyeeŋ tiŋ n shu gaŋkpal mo pibinyɛn, ewura Jehowahaznɛ b pɛ a yɔ efuli pɔtɛ wɔfɔ sonɛ e maaŋ naŋ bɛta m ba ŋkon wu kasawule nɛ b kurge mo kumo so na so.11-12 Ŋkpal manɛ so, kusɔ nɛ Enyɛnpe Ebɔrɛ na kaŋɛ a laŋɛ Jehowahaz nɛ e la ewura Josaya
         pibinyɛn nseŋ daŋ ba sɔ mo tuto so n ji kuwura ashi Juda be efuli so na be kaplɛa
         so nde. E yɛ: “Ma, Enyɛnpe Ebɔrɛ na e nase kɔnɔ fanɛ e beeŋ ya wu ndoŋ nsaa maaŋ naŋ
         wu mo gbagba be kasawule kenishiso kikɛ.”Ewura Jehowakim be asheŋ13-14 Nɛ Enyɛnpe Ebɔrɛ na kaŋɛ ma fanɛŋ kaŋɛ Juda be ewura popɔr, Jehowakim le:“Asheŋ maaŋ nyalɛ n sa fo, ŋkpal manɛ so,fo bɔla ekpa lubi so nna m pɔr fo ewurkpanseŋ pɔr ebu gboŋgboŋiana kumo be awɔlto na.Kumo be kaman nɛ fo wɔtɔ etokurogboŋnseŋ buu kumo so n ta ndibi nɛ baa tre sida na n tato,nseŋ naŋ ta asɔ nyɔɔso peper n nyɔɔ kowu na.Ama fo alɛ daŋ maŋ wora nɛnɛ.Fo daŋ tintiŋ bepɔrpo na nna nɛ b shuŋnɛ fo kini keka bumo.15-16 Fo keta sida be ndibi damta m pɔr fo ewurkpamaa shin nɛ fee ki ewura lelaa chɔ fo tuto Josaya.Mo ere daa wora asheŋ niŋiso nna.Kumo e la fanɛ e daa ji asheŋnɛ amo be ekpa so nna a sa betirponseŋ daa la kashenteŋjipo.Kusɔ nɛ k bee ŋini fanɛ esa nyi makashenteŋto nna na.Amoso nɛ kebaawɔtɔ daŋ nyalɛ n sa fo tuto,nɛ e daa nya a ji nsaa nuu yila yila so nna na.17 Ama fo ere, Jehowakim, kananɛ feeŋ wora m puni,ŋko nyaŋ fo basa n suge bumo be asɔ,ŋko m mɔ basa nɛ b maŋ wora shɛŋbe asheŋ e wɔ fo kagbene nɛ fo nfɛra to.”18 Ama kusɔ nɛ Enyɛnpe Ebɔrɛ na kaŋɛ a laŋɛ Ewura Josayapibinyɛn Jehowakim, nɛ fo la Juda be ewura nabe kaplɛa so nde.E yɛ: “Esa kama maaŋ shu fo keeli ŋko ŋ kaŋɛ le:‘Wooyo, n teri lela!’Esa kikɛ maaŋ shu anishichubiŋko m bugi kɔnɔ n shu ŋkpal fo so ŋ kaŋɛ le:‘O n nyɛnpe! O ma ewura!’19 Kananɛ baa puli ekurma nanɛ baaŋ puli fo alɛ gba.Baaŋ chɛ fo efɔl nna ŋ gberge fo n larkadegboŋ na be kabunagboŋ na to n ya lɛkemaŋ to nseŋ gbare eshishɛr m buu fo so.”Kusɔ nɛ k beeŋ ba Jerusalɛm so be asheŋ20 Jerusalɛm to be basa, efuliana nɛ men yirda nakɔ n tɔr nsaa maŋ naa kɔ eleŋ.Amoso men yɔ Lebanɔn be efuli so,nɛ Bashan be kasawule so n ya shu anishichubi;nseŋ dii Mowab be abee so n ya shu awɔrso ndoŋ.21 Jemanɛ nɛ asheŋ daa nite nɛnɛ a sa menyi na,Enyɛnpe Ebɔrɛ daŋ kpele menyi kusoe,ama men kini kenu n sa mo.Ma nɛ menyi ka fara m pin abar dra dra na kikɛ,menyi maŋ naŋ wora kusɔEnyɛnpe Ebɔrɛ kaŋɛ menyi kikɛ.22 Naniere menyeeŋ ji anishinyɔrŋkpal menyi be alubi so.K beeŋ wora menyi fanɛ afu ka ber menyi bebejuŋkparpoana n yɔ, nɛ bedoŋ ba pɛ efuli pɔtɛananɛ men daŋ yirda na be basa n yɔ efuli pɔtɛ wɔfɔ so nna.23 Men chena ewurkpa nɛ men ta Lebanɔn be efuli sobe ndibi nɛ baa tre sida n lɔŋɛ na to nnansaa maa fɔŋ shɛŋ so.Ama ŋ kaŋ shin nɛ ebesa fanɛ kakurge be ebesaba menyi so na, nɛ menyi be asheŋ beeŋ baa keta kuwɔr.Ebɔrɛ ka ji ewura Jehowachin demu be asheŋ24 Nɛ Enyɛnpe Ebɔrɛ na naŋ kaŋɛ ewura Jehowachin nɛ e sɔ mo tuto Ewura Jehowakim so a
         ji Juda be kuwura na le: “Ŋ ka baa la Enyɛnpe Ebɔrɛ nɛ e bee sa ŋkpa ere, nɛ fo e
         la kepinibi nɛ mee wɔtɔ ma enɔjiso to a ŋini ma kuwurji be eleŋ gba, ŋ kraa beeŋ pee
         fo ma keshilbi to n lɛ. 25 Meeŋ ta fo n sa Babilɔn be ewura Nebukadneeza nɛ mbe benapo nɛ baa sha kemɔ fo nɛ
         fee ŋana bumo na. 26 Ma alɛ beeŋ shin nɛ b pɛ fo nɛ fo nio n yɔ efuli pɔtɛ wɔfɔ nɛ b maŋ kurge menyi be
         ekama ndoŋ so, nɛ menyi benyɔ na kikɛ e ya wu ndoŋ. 27 Menyi beeŋ baa sha kebɛta m ba men gbagba be efuli so, ama menyi alɛ maaŋ naŋ tiŋ
         m bɛta m ba.”28 Kumo be kaman nɛ Jɛremaya kaŋɛ le: “Ewura Jehowachin, fo ki fanɛ kapuya bureso nɛ
         b maa sha nna. Amoso baaŋ ta fo nɛ fo mbia kikɛ n ya lɛ efuli pɔtɛ wɔfɔ nɛ menyi maŋ
         nyi so.”29 O Juda be kasawule so be basa!Men kaŋ asoe n nu kusɔ nɛ Enyɛnpe Ebɔrɛ na kaŋɛ:30 “Kpra Ewura Jehowachin be mbia be atreashi Juda be kuwurji be nwɔl to.E maŋ tiŋ n wora shɛŋ mbe kuwurji to,amoso mbe kebia kama maaŋchena mo nananyɛn Deevid be kuwurputi son ji kuwura ashi Juda be efuli so.Ma, Enyɛnpe Ebɔrɛ e malga na.”

Echefoso be tama be asheŋ231 Asheŋ maaŋ nyalɛ n sa benimujipoana nɛ baa mur Enyɛnpe Ebɔrɛ na be basa nsaa pesaŋ
         bumo to na! E beeŋ ji bumo demu kpakpaso. 2 Kusɔ nɛ Enyɛnpe, Israɛl be Ebɔrɛ na bee kaŋɛ benimujipoana nɛ k daŋ daga fanɛ b baa
         keni mbe basa so na nde. E yɛ: “Menyi maaŋ keni ma basa so nɛnɛ. Men pesaŋ bumo to
         nseŋ ju bumo n lɛ to nna. To, meeŋ gberge menyi kusoe ŋkpal kusɔ lubi nɛ men wora
         ere so. 3 Meeŋ naŋ gama ma basa nɛ b daŋ pesaŋ to n yɔ efuli pɔtɛana so na abar so nseŋ bɛta
         bumo m ba bumo gbagba be kasawule so. Baaŋ ba kurge mbia damta n wora keshi n ti so.
         4 Ma alɛ beeŋ lara bejuŋkparpo nɛ baŋ keni bumo so kananɛ k daga nɛ kufu maaŋ naa kɔ
         bumo nɛ b baa chicha kufuso. M maaŋ naŋ gberge bumo kusoe kikɛ. Bumo be ekoŋwule gba
         maaŋ foe bumo to. Ma, Enyɛnpe Ebɔrɛ e kaŋɛ na.”5 Nɛ Enyɛnpe Ebɔrɛ na naŋ kaŋɛ le: “Kachako bee ba nɛ n lara ewura nɛ e niŋi nseŋ shi
         Ewura Deevid be kanaŋ to. Loŋ be ewura na beeŋ ta kanyiasheŋ n ji kuwura, nseŋ wora
         asheŋ niŋiso ashi ekpa nɛ k daga so ashi kasawule na kikɛ so. 6 E kaŋ m ba ji kuwura, Juda be basa kikɛ beeŋ nya bumo be amu nɛ shɛŋ shɛŋ maaŋ naa
         tɔrɔ bumo nɛ Israɛl be basa e baa wɔ kayurwushi be kebaawɔtɔ to. Le be ewura ere be
         ketre e naŋ baa la Enyɛnpe Ebɔrɛ e la anyi be Emɔlgapo.”7 Kede be kaman nɛ Enyɛnpe Ebɔrɛ kaŋɛ le: “Jemanɛ ko bee ba nɛ ma basa maaŋ naa ta Enyɛnpe
         Ebɔrɛ nɛ e bee sa ŋkpa nseŋ lara Israɛl be basa ashi Ijipt be kasawule so dra dra
         na be ketre to a bɔ ntaŋ. 8 Ama baaŋ baa ta Enyɛnpe Ebɔrɛ nɛ e bee sa ŋkpa nseŋ lara Israɛl be basa ashi kasawule
         nɛ k wɔ kelargato be esoso be kaba so nɛ efuli pɔtɛana nɛ b pesaŋ to n yɔ na so na
         be ketre nna a bɔ ntaŋ. Kumo be kaman nɛ b chena bumo gbagba be kasawule so.”Anebi fɛpoana be asheŋ9 M baa fɛ kusɔ nɛ anebiana na be asheŋ,k bee chinchiŋ ma nna nsaa shin nɛ mee chicha fanɛesa nɛ e nuu nsa m boo m baŋ so;ŋkpal Enyɛnpe Ebɔrɛ nɛ mbe mmalga cheembi na so.10 Anebiana nɛ b maa ji kashenteŋ a sa Enyɛnpe Ebɔrɛ nae bɔlɔ kasawule na kikɛ to.Kumu kpakpaso be kebaawɔtɔ to nɛ b wɔnsaa ta yuku nɛ b kɔ na a wora asheŋ nɛ e maŋ daga.Ŋkpal Enyɛnpe Ebɔrɛ na ka shoduu kasawule na so,k shin nɛ asɔbɔya be ejikpaanawɔl ŋ ki fanɛ keshishɛrsawule nna.11 Nɛ Enyɛnpe Ebɔrɛ na kaŋɛ le:“Anebiana na nɛ bɔrɛmatapoana na maa ŋana Ebɔrɛ.Ŋkpal manɛ so, m pɛ bumo nɛ baa wora asheŋ lubiashi bɔrɛlambu na to gbagba.12 Amoso, meeŋ shin nɛ kebaawɔtɔ e kikpakpa ga n sa bumo;nɛ k wora fanɛ b ka bee nite tentembiri toashi ekpa fɛrgeso to nsaa fɛrge a tɔr na.Bumo be kasogberge be saŋɛ kaŋ fo,meeŋ shin nɛ b ji jɛrbi damta ga.Ma, Enyɛnpe Ebɔrɛ e kaŋɛ na.13 N daŋ wu ekishisheŋ nɛ Samɛria be kadegboŋ na tobe anebiana wora.B daa malga a sa basa ashi kegbir nɛ baa treBaal na be ketre to nna,a shin nɛ ma basa bee foe ekpa.14 Kumo be kaman nɛ n naŋ wu anebiana nɛ b wɔJerusalɛm to na ka wora kulubi nɛ k chɔ kusɔnɛ Samɛria to be anebiana na wora na.B daa shuŋ agbir nna nsaa ku efɛ a ti so.Bumo alɛ daa chɛ basa to nna nɛ baawora asɔ nɛ e maŋ daga.Ŋkpal loŋ so ekama daa wɔ asheŋ lubi be kewora to nna.Ma ere kutɔ, bumo kikɛ lubi nna fanɛnde anyɔ nɛ baa tre Sodɔm nɛ Gomɔra na be basa.15 Amoso, kusɔ nɛ ma, Enyɛnpetale Ebɔrɛ na bee kaŋɛanebiana nɛ b wɔ Jerusalɛm to na e la fanɛ,meeŋ sa bumo ajibi kekera nɛ b jinseŋ sa bumo nchu nɛ kɔrtɔ wɔ amo to nɛ b nuu,ŋkpal b ka shin nɛ ekama maa ŋana Ebɔrɛashi kasawule be kaplɛkama so so.”16 Kumo be kaman nɛ Enyɛnpetale Ebɔrɛ na naŋ kaŋɛ Jerusalɛm to be basa na le: “Men sa
         maa nu asheŋ nɛ anebiana na bee kaŋɛ menyi na. Tama fuloŋ nɛ baa sa menyi. Asɔ nɛ
         bumo be nfɛra sa bumo nɛ baa kaŋɛ menyi, mannɛ kusɔ nɛ ŋ kaŋɛ. 17 Anebi fɛpoana ere bee kaŋɛ basa nɛ b kini kenu kusɔ nɛ ŋ kaŋɛ na nna fanɛ asheŋ beeŋ
         nyalɛ n sa bumo. Bumo alɛ nseŋ naa kaŋɛ kagbene kpakpasowuraana fanɛ b maaŋ ji jɛrbi
         kikɛ.”18 Ndoŋ nna nɛ ma alɛ kaŋɛ bumo le: “Anebiana ere be ekama maŋ nyi Enyɛnpe Ebɔrɛ na be
         ashiri be nfɛra kikɛ. Bumo to be ekama maŋ naŋ pin mbe kubɔya to ŋko n nu ŋko n wɔtɔ
         lakal kusɔ nɛ e malga to. 19 B la basa lubi nna, amoso ma agbo du fanɛ afugboŋ nɛ k bee ber ga a ba kumu kpakpasowuraana
         so nna. 20 Kumo alɛ maaŋ yige n ya fo fanɛ e ka beeŋ wora kusɔ kama nɛ e kre kewora na nna. Kachako
         bee ba nɛ ma basa e pin ade kikɛ ere to nɛnɛ.”21 Nɛ Enyɛnpe Ebɔrɛ na naŋ kaŋɛ le: “Ma ere maŋ shuŋi anebiana ere ŋko m malga bumo kutɔ
         gba, ama amo nɛ amo kikɛ, ma ketre to nɛ b kraa malga a sa basa. 22 Nɛ b daŋ taga ma to nsaa nyi kusɔ nɛ k wɔ ma nfɛra to, b daa beeŋ bɔ ma kubɔya n sa
         ma basa nseŋ shin nɛ b chɛrga bumo be nfɛra n lar alubi be kewora to m bɛta m ba ŋ
         kutɔ.23 N la Ebɔrɛ nɛ e wɔ kaplɛkama nna mannɛ kaboŋ koŋwule nɛ n wɔ. 24 Kaplɛkama maŋ wɔtɔ nɛ esa e ŋana ndoŋ nɛ m maaŋ wu mo. Ŋkpal manɛ so, n wɔ ebɔrɛso
         nɛ kasawule so be kaplɛkama nna. 25 N nyi kusɔ nɛ anebiana ere bee ku efɛ a kaŋɛ kikɛ. B yɛ ma e naa sa bumo ma abɔya
         ashi bumo be edareana nɛ ebɔrɛdare to. 26 Ama kusɔ kama nɛ baa kaŋɛ na shi bumo gbagba be nfɛra nɛ e maŋ niŋi na to nna. Bumo
         alɛ maaŋ tiŋ a wora loŋ mbaanaayɔ. 27 Baa fɛ nna fanɛ edareana nɛ baa kute na beeŋ shin nɛ ma basa e teŋ ma so, fanɛ kananɛ
         bumo nananyɛnana daŋ kini ma nseŋ ya kaa shuŋ kegbir nɛ baa tre Baal na. 28 Anebi kama nɛ e ku edare, e kaŋɛ fanɛ edare nɛ e ku. Anebi kama malɛ nɛ e nu ma kubɔya,
         e bɔ kubɔya na kashenteŋ be ekpa so. Ŋkpal manɛ so, kananɛ amimi kɔr ayu to na aloŋ
         nɛ edimɛdi be edare kɔr Ebɔrɛ be kubɔya to. 29 Ma mmalga du fanɛ edɛgboŋ gboŋi nna nseŋ naa du fanɛ kebɛlso gbɛgbɛso nɛ k bee bure
         ajembu to. 30-32 Anebi fɛpoana ere bee kaŋɛ fanɛ ma e naa sa bumo edareana nɛ baa ku na, ama efɛ nɛ
         baa ku. Ma ere maŋ lara bumo fanɛ ma anebiana, ama b wɔtɔ a ta ma ketre a ku efɛ nsaa
         yuri abar be mmalga a malga. Ma basa malɛ baŋ nu befɛpoana ere be mmalga baa foe ekpa
         nna a maa nya kechɛto ashi amo to. Amoso mee kpele menyi kusoe nna fanɛ anebiana ere
         la n doŋana nna. Ma, Enyɛnpe Ebɔrɛ e kaŋɛ na.”Efɛ be abɔya nɛ anebi fɛpoana be asheŋ33 Ade be kaman nɛ Enyɛnpe Ebɔrɛ na kaŋɛ ma le: “Jɛremaya, nɛ ma basa to be eko ŋko anebi
         ko ŋko bɔrɛmatapo ko kaŋ bishi fo fanɛ nuso be kubɔya nɛ Enyɛnpe Ebɔrɛ na kɔ a sa
         anyi, fo kaŋɛ amodoŋwura le: ‘Menyi be asheŋ bee nu agbo nseŋ lar Enyɛnpe Ebɔrɛ na
         ebɔl nɛ e bee shin nɛ e kini menyi n lɛ nna.’ 34 Nɛ ma basa to be eko ŋko anebi ko ŋko bɔrɛmatapo ko malga ŋ kaŋɛ fanɛ baru ere shi
         Enyɛnpe Ebɔrɛ kutɔ nde gba, ŋ kraa beeŋ gberge bumo nɛ bumo be nnaŋ to be basa kusoe.
         35 Kusɔ nɛ k daga fanɛ bumo be ekama e bishi mo teriana nɛ kanaŋ to be basa e la fanɛ:
         ‘Manɛ nɛ Enyɛnpe Ebɔrɛ na kaŋɛ kashenteŋto?’ 36 Amoso b sa maŋ naa malga a kaŋɛ le: ‘Baru nɛ k shi Enyɛnpe Ebɔrɛ na kutɔ nde.’ Ŋkpal
         manɛ so, nɛ bumo to be ekama kaŋ kaŋɛ loŋ, meeŋ shin nɛ ma kubɔya e baa la awurfoŋ
         kashenteŋto n sa bumo. Basa na chɛrga bumo be Ebɔrɛ nɛ e bee sa ŋkpa nsaa la Enyɛnpetale
         na be mmalga nna kashenteŋto.” 37 Jɛremaya, bishi anebiana na le: “Nuso be ketuwebi nɛ Enyɛnpe Ebɔrɛ na sa menyi ŋko
         manɛ nɛ e kaŋɛ menyi?” 38 Nɛ b kaŋ kini nseŋ kraa malga a kaŋɛ le: “Baru nɛ k shi Enyɛnpe Ebɔrɛ na kutɔ nde.”
         Kumo ere fo kaŋɛ bumo fanɛ 39 meeŋ pɛ bumo ŋ kpa n lɛ kufɔ nɛ b sa maŋ naŋ taga ma to. Kusɔ nɛ meeŋ wora bumo nɛ
         kadegboŋ nɛ n ta n sa bumo nɛ bumo nananyɛnana nna na. 40 Meeŋ shin nɛ anishinyɔr nɛ ŋaba nɛ e maŋ kɔ ekar e ba bumo so nɛ b maaŋ teŋ kumo so
         kikɛ.

Nlantaŋɛ anyɔ nɛ figidibi be asɔrso na be asheŋ241 Babilɔn be ewura Nebukadneeza ka pɛ Juda be ewura, Jehowachin nɛ e la ewura Jehowakim
         pibinyɛn, nɛ Juda be efuli so be benimuana nɛ basa nɛ b nyi enɔ to be ashuŋ nɛ bumo
         nɛ baa lɔŋɛ asɔ kikɛ n yɔ Babilɔn be efuli so kufɔ kufɔ na be kaman nɛ Enyɛnpe Ebɔrɛ
         na shin nɛ ŋ ku bɔrɛdare n wu nlantaŋɛ anyɔ nɛ figidibi be asɔrso wɔ amo to a yil
         Enyɛnpe Ebɔrɛ na be bɔrɛlambu na be anishito. 2 Sososo be kelantaŋɛ na daa kɔ asɔrso lela nɛ e daŋ pere manaŋ nna nɛ kenyɔsopo na
         malɛ daa kɔ asɔrso lubi nɛ e maŋ daga keji nna. 3 Kumo be kaman nɛ Enyɛnpe Ebɔrɛ na bishi ma le: “Jɛremaya, manɛ nɛ fo wu?”Nɛ ŋ kaŋɛ le: “Figidibi be asɔrso. Amo be ako walɛ nɛ ako malɛ maŋ walɛ keji gba.”4 Ndoŋ nna nɛ Enyɛnpe Ebɔrɛ na kaŋɛ ma le: 5 “Ma, Enyɛnpe Israɛl be Ebɔrɛ na bee wu basa nɛ b pɛ n yɔ Babilɔn be efuli so na fanɛ
         figidibi be asɔrso lela nna. 6 Meeŋ keni bumo so nseŋ bɛta bumo m ba kasawule ere so. Ma alɛ beeŋ shin nɛ asheŋ a
         nyalɛ n sa bumo nɛ b maaŋ laŋɛ kaman ashi kebaawɔtɔ to, nɛ k wora fanɛ ŋ ka duu bumo
         nɛ b kɔr na. 7 Meeŋ naŋ sa bumo ŋgbene nɛ e beeŋ baa sha kebaanyi ma, Enyɛnpe Ebɔrɛ na. Kumo be kaman
         nɛ b pin fanɛ b la ma basa nna nɛ ma alɛ la bumo be Ebɔrɛ. Ŋkpal manɛ so, baaŋ laŋɛ
         bumo be ŋgbene kikɛ m bɛ ma so.8 Ama asɔrso nɛ e maŋ walɛ keji na malɛ yili nna n sa Juda be ewura Zedekiya nɛ mbe
         benimuana nɛ basa nɛ b ka kasawule na so nɛ bumo nɛ b shile n yɔ Ijipt be efuli so
         na nna. 9 Meeŋ shin nɛ jɛrbi gboŋgboŋi e ba bumo so nɛ kufugboŋ e tɔr durnya to be efuli pɔtɛana
         be basa so nɛ b baa chicha. Basa beeŋ baa mushe nsaa wora bumo eyurto nseŋ naa ta
         bumo be ketre a shoduu ashi kaplɛkama nɛ baaŋ pesaŋ to n yɔ na. 10 Meeŋ shin nɛ kena nɛ akoŋ nɛ alɔ e ba bumo so n ya fo fanɛ bumo to be ekoŋwule gba
         ka maaŋ ka kasawule nɛ n ta n sa bumo nɛ bumo nananyɛnana na so.”

Edoŋ nɛ e shi kelargato be esoso a ba na be asheŋ251 Ewura Josaya pibinyɛn Jehowakim ka ji Juda be efuli so be kuwura be kafɛ nasopo to,
         nɛ Enyɛnpe Ebɔrɛ na sa ma kubɔya fanɛ n ta n sa Juda nɛ Jerusalɛm to be basa. Ewura
         Nebukadneeza malɛ ka ji Babilɔn be efuli so be kuwura be kafɛ koŋwule to e daa la.
         2 Ndoŋ nna nɛ ŋ kaŋɛ Juda nɛ Jerusalɛm to be basa na kikɛ le: 3 “Beeŋ wora fanɛ nfɛ adunyɔ nɛ asa nna na Enyɛnpe Ebɔrɛ na ka sa ma kubɔya fanɛ n ta
         n sa menyi. Ma alɛ maŋ kini kubɔya na be kebɔ n sa menyi, ama menyi maŋ nu n sa kumo.
         Ammɔn pibinyɛn, Josaya ka ji kuwura Juda be efuli so be nfɛ kuduasa to nna na. 4 Enyɛnpe Ebɔrɛ na shuŋi anebi damta nɛ b la mbe mbɔ menyi kutɔ, ama menyi maŋ nu n
         sa bumo. 5 B kaŋɛ menyi fanɛ men lar menyi be kebaawɔtɔ lubi nɛ asheŋ lubi na to nseŋ nya n chena
         kasawule nɛ Enyɛnpe Ebɔrɛ na ta n sa menyi nɛ men nananyɛnana fanɛ k baa la menyi
         be kapetɛsawule mbaanaayɔ na so. 6 Anebiana na kaŋɛ menyi fanɛ men sa maa bunyaŋ ŋko a shuŋ agbir nɛ men lɔŋɛ na; saŋɛ
         na so Enyɛnpe Ebɔrɛ na maaŋ nya agbo n wora menyi. Men daŋ wora Enyɛnpe Ebɔrɛ na kasonu
         nna, e daa maaŋ gberge menyi kusoe. 7 Ama Enyɛnpe Ebɔrɛ na gbagba kaŋɛ fanɛ men kini kenu n sa mo nsaa shuŋ agbirana nɛ
         mbe kagbene kaa. Amoso men gbagba e bar kasogberge na menyi be amu so.8 Ŋkpal loŋ so, Enyɛnpetale Ebɔrɛ na yɛ: ‘Men ka kini kenu m bɛ ma malga so so, 9 meeŋ shuŋi n tre efuliana nɛ e wɔ kelargato be esoso be kaba so na be basa kikɛ nɛ
         ewura Nebukadneeza nɛ e la Babilɔn be efuli so be ewura nɛ ma kenya na, nɛ b ba kɔ
         Juda nɛ efuliana nɛ e kulti ndoŋ na kikɛ kena m mur. Ndoŋ beeŋ mur a dese loŋ mbaanaayɔ
         nɛ k chinchiŋ ekama nɛ e beeŋ wu amo, ama b kraa beeŋ baa wora menyi eyurto. Ma, Enyɛnpe
         Ebɔrɛ e kaŋɛ na. 10 Ma alɛ beeŋ shin nɛ kejafɔ to be kejigboŋ nɛ kagbenefuliso be awɔr nɛ baa wora ashi
         kasawule na so kikɛ e fo ekar. Esa kama maŋ naŋ nya ayu ŋ kɔr n wora ajibi n ji ŋko
         n nya ŋku n wɔtɔ fitila to n chɔɔso kanyɛso. 11 Kasawule ere kikɛ e dese fuloŋ nsaa la kusɔ nɛ esa beeŋ wu kumo kenishiso nɛ k chinchiŋ
         mo nna. Kumo be kaman, efuli pɔtɛana nɛ e kulti kumo na be basa beeŋ baa shuŋ a sa
         Babilɔn be ewura nfɛ adushunu. 12 Nfɛ adushunu na be kaman nɛ ŋ gberge Babilɔn be ewura nɛ mbe basa kusoe n shin nɛ
         kasawule na e ki kasawule fuloŋ a dese mbaanaayɔ ŋkpal bumo gba be alubi so. 13 Meeŋ ta jɛrbi kama nɛ ŋ kaŋɛ Jɛremaya fanɛ k beeŋ ba efuliana na so nɛ e sibɛ amo
         n nase kawɔl ere to na ŋ gberge Babilɔn be efuli na be basa kusoe. 14 Meeŋ ka Babilɔnebi na be kusɔ nɛ b wora na kukɔ n shin nɛ efuli pɔtɛana nɛ bewuragboŋ
         damta e ba pɛ bumo anya.’ ”15 Ade be kaman nɛ Enyɛnpe, Israɛl be Ebɔrɛ na naŋ kaŋɛ ma le ashi bɔrɛdare to: “Kawiebi
         nɛ ma agbo bɔlɔ kumo nde. Sɔ kumo n yɔ efuliana nɛ meeŋ shuŋi fo amo so na so n ya
         shin nɛ b nuu kumo to. 16 B kaŋ nuu kumo to be asɔ n loge, baaŋ boo nsaa wora asheŋ fanɛ bumo be amu ka kilgi
         na, ŋkpal kena nɛ meeŋ nya agbo n shin nɛ k ku bumo to na so.”17 Ndoŋ nna nɛ n sɔ kawiebi na ashi Enyɛnpe Ebɔrɛ na be enɔ to nseŋ ta kumo n ya sa efuliana
         nɛ e shuŋi ma amo so na nɛ b nuu kumo to be asɔ nuuso na. 18 Jerusalɛm to nɛ Juda be ndeana to be basa kikɛ, n ta bumo be bewura nɛ benimuana gba
         kikɛ n ti so beeŋ nuu kawiebi na to be asɔ nuuso na, saŋɛ na so bumo alɛ gba be kasawule
         beeŋ ki fanɛ keshishɛrsawule nɛ esa e wu kumo nɛ k chinchiŋ mo. A loŋ beeŋ shin nɛ
         basa e baa ta bumo be ketre e shoduu fanɛ kananɛ baa wora m ba fo kabre na.19-26 Mboŋ nɛ amo alɛ gba beeŋ nuu kawiebi na to be asɔ nuuso na nde:Ijipt be efuli so be ewura nɛ mbe benimunɛ bejuŋkparpo beeŋ nuu amo;Ijipt be basa kikɛ nɛ befɔ kamanɛ b wɔ Ijipt be efuli so beeŋ nuu amo;Bewura kama nɛ b wɔ Uz be kasawule so beeŋ nuu amo;Bewura kama nɛ b wɔ ndegboŋ fanɛ Ashkɛlɔn nɛ Gaaza nɛ Ekrɔnnɛ basa kama nɛ b ka e wɔ Ashdɔd na ashi Filisti be efuli so;Basa kama nɛ b wɔ Edɔm nɛ Mowabnɛ Ammɔn be efuliana so beeŋ nuu amo;Bewura kama nɛ b wɔ Tayɛ nɛ Sidɔn be ndegboŋana tonɛ nde nɛ bumo be basa wɔ a laŋɛ Tekunɛ baa tre Mɛditerenia na ase beeŋ nuu amo;Basa nɛ b wɔ ndegboŋ nɛ baa tre Dedannɛ Tɛma nɛ Buz na kikɛ beeŋ nuu amo;nɛ basa kama nɛ baa shɛ bumo be amu kɔlikɔli na beeŋ nuu amo;Bewura kama nɛ b wɔ Areebia be efuli so na kikɛ beeŋ nuu amo;Keshishɛrsawule so be eyiriana na be bewura kikɛ beeŋ nuu amo;Bewura kama nɛ b wɔ Zimri nɛ Elamnɛ Midia be abonfu so na beeŋ nuu amo;Bewura kama nɛ b wɔ kelargato be esoso be kaba so be mboŋnɛ e taga to nɛ amo nɛ e wɔ kufɔ kufɔ kikɛ so na beeŋ nuu amo.Durnya to be efuli kama daŋ nuu kawiebi na to be asɔ nuuso na. Babilɔn be ewura e
         daa la esa nɛ e shir kaman n nuu amo.27 Ade kikɛ be kaman nɛ Enyɛnpe Ebɔrɛ na kaŋɛ ma le: “Kaŋɛ basa na fanɛ ma, Enyɛnpetale,
         Israɛl be Ebɔrɛ na bee kaŋɛ bumo kenishipereso nna fanɛ b nuu kawiebi na to be asɔ
         nuuso na m boo a kwiɛ nseŋ lar n tɔr a maaŋ naŋ tiŋ ŋ koso; ŋkpal kena nɛ meeŋ shin
         nɛ k ku bumo to na so. 28 Nɛ b kaŋ kini kesɔ kawiebi na fo enɔ to n nuu kumo to be asɔ nuuso na, fo kaŋɛ bumo
         fanɛ Enyɛnpetale Ebɔrɛ na e kaŋɛ fanɛ a daga fanɛ b nuu kumo to be asɔ nuuso na. 29 Jerusalɛm nɛ k la ŋ gbagba be kadegboŋ na to nɛ meeŋ shin nɛ kemur na e fara. B sa
         maa fɛ fanɛ kasogberge maaŋ ba bumo so. Bumo alɛ gba beeŋ nya kasogberge, ŋkpal manɛ
         so, meeŋ shin nɛ kena e ku basa kikɛ nɛ b wɔ durnya to be efuliana so. Ma, Enyɛnpe
         Ebɔrɛ e kaŋɛ na.30 Jɛremaya, fo e daga fo ber asheŋnɛ ŋ kaŋɛ ere kikɛ be kebomboŋ n sa basa ere:‘Enyɛnpe Ebɔrɛ na beeŋ shi ebɔrɛso m ponte awɔrsofanɛ bɔrɛ ka ponte awɔlpa to na.E beeŋ ponte m malga ŋ gbiti mbe basafanɛ kananɛ baa beri ayu nsaa boŋ nshɛ awɔrso na.Esa kama nɛ e wɔ durnya to be kaplɛkama beeŋ nu mbe ebɔl.31 Mbe ebɔl na beeŋ gbri n yɔ durnya be kukɔlɔbi kikɛ to.Enyɛnpe Ebɔrɛ na kɔ demu ko a ji a gbiti efuliana na.E beeŋ ji basa kikɛ demu nseŋ shin nɛ luwue ba kumu kpakpasowuraana so.Ma, Enyɛnpe Ebɔrɛ e kaŋɛ na.’ ”32 Ade kikɛ be kaman, nɛ Enyɛnpetale Ebɔrɛ na naŋ kaŋɛ fanɛ jɛrbi nɛ k du fanɛ bɔrɛfugboŋ
         na beeŋ ba durnya to be efuliana na kikɛ so kukoko to. 33 Kachɛ na kaŋ fo, basa damta nɛ Enyɛnpe Ebɔrɛ na beeŋ shin nɛ b wu na be kebuniana
         beeŋ dese durnya be kaplɛkama fanɛ epi. Esa kikɛ maaŋ puli ŋko n shu bumo be nli.34 Enyɛnpe Ebɔrɛ na be basa du fanɛ mbe mbolpɔ nna nɛ menyi bejuŋkparpoana na malɛ du
         fanɛ mbolpɔkpapoana. Ama naniere saŋɛ fo nɛ b mɔ menyi fanɛ ekpakpa, amoso men baa
         shu awɔrso nsaa dese shishɛr to a melti. Ŋkpal manɛ so, baaŋ kpla menyi to fanɛ kapuya
         ka bure to a dese na. 35 Kakpa kikɛ maaŋ baa wɔtɔ nɛ menyi bejuŋkparpoana ere e shile n ya ŋana. 36-37 Menyeeŋ baa shu kagbenejijaso nna nsaa wora kuwɔr be asheŋ ŋkpal Enyɛnpe Ebɔrɛ na
         ka nya agbo m mur menyi be efuli nseŋ shin nɛ menyi be kasawule dese fuloŋ so. 38 Enyɛnpe Ebɔrɛ na kini mbe basa n lɛ nseŋ kplaŋ bumo so fanɛ kananɛ buluŋ bee kini
         kebeelaŋ nɛ k bee di to a lɛ nsaa shile a ka kumo na. Kufugboŋ nɛ k bee tɔr basa so
         ŋkpal kena so na nɛ Enyɛnpe Ebɔrɛ na be agbo nɛ k bee suse fanɛ edɛ na e shin nɛ efuli
         na ki fanɛ keshishɛrsawule a dese.

B ka ji Jɛremaya demu be asheŋ261 Ewura Josaya pibinyɛn, Jehowakim ka ji Juda be efuli so be kuwura, k maŋ chɛr ko nɛ
         Enyɛnpe Ebɔrɛ na kaŋɛ ma le. 2 E yɛ: “Jɛremaya, ŋ kɔ kubɔya ko a sa ekama fanɛ Juda be ndeana to be basa e ba kaa
         shuŋ ma ashi ma bɔrɛlambu to. Yɔ bɔrɛlambu na be kelɔnɛ so n ya kaŋɛ kusɔ kama nɛ
         meeŋ kaŋɛ fo fanɛ fo malga. Sa maŋ kaŋ yige kamalga na kusɔ kama n lɛ. 3 Ashere basa na beeŋ nu kamalga na nseŋ yige bumo be asheŋ lubi na. Nɛ b wora loŋ bre,
         meeŋ chɛrga ma nfɛra a laŋɛ kemur nɛ n daŋ kre keta m ba bumo so na be kaplɛa so ŋkpal
         bumo be asheŋ lubi so na.”4 Kumo be kaman nɛ Enyɛnpe Ebɔrɛ na naŋ kaŋɛ ma fanɛ ŋ kaŋɛ basa na le: “Ma, Enyɛnpe
         Ebɔrɛ na e naa kaŋɛ menyi na fanɛ men baa wora ma kasonu nsaa bɛ ma keŋini nɛ n ta
         n sa menyi na so, 5 nsaa ta menyi be lakal a wɔtɔ ma mmalga nɛ mee ta a sa ma anya, anebiana, nɛ mee shuŋi
         bumo menyi kutɔ jemanɛ kikɛ na to. Menyi maŋ naŋ wora asɔ nɛ baa kaŋɛ menyi na kasonu
         kikɛ. 6 Nɛ men kraŋ kini kewora kasonu, kumo ere meeŋ mur bɔrɛlambu ere fanɛ kananɛ n daŋ
         mur kade nɛ baa tre Shilo na, nɛ durnya to be efuliana kikɛ so be basa e ta Jerusalɛm
         be ketre a sho basa kɔnɔ.”7 Bɔrɛmatapoana nɛ anebiana nɛ basa na kikɛ daŋ nu ŋ ka bee kaŋɛ asheŋ ere ashi bɔrɛlambu
         na to. 8 Ŋ ka baŋ malga asɔ nɛ Enyɛnpe Ebɔrɛ na kaŋɛ ma kenishipereso fanɛ m malga na n loge,
         nɛ basa na ba kulti ma n wɔtɔ nseŋ pɛ ma to a ponte to a kaŋɛ le: “Fo daga luwu nna
         ŋkpal kusɔ nɛ fo kaŋɛ ere so! 9 Manɛ so nɛ fo ta Enyɛnpe Ebɔrɛ na be ketre a kaŋɛ fanɛ bɔrɛlambu ere beeŋ ki fanɛ
         Shilo nɛ kadegboŋ nɛ e mur nɛ esa kikɛ maaŋ naa wɔ kumo to na?”10 Juda be bejuŋkparpoana na ka nu kusɔ nɛ k wora na nɛ b nya manaŋ n shi ewurkpa m ba
         bɔrɛlambu na to m ba chena bumo be echenakpa ashi Kabunagboŋ Popɔr na ase. 11 Kumo be kaman, nɛ bɔrɛmatapoana na nɛ anebiana na kaŋɛ bejuŋkparpoana na nɛ basa na
         kikɛ le: “Kanyɛn ere daga luwu nna ŋkpal e ka malga ŋ gbiti kadegboŋ na nseŋ kaŋɛ
         fanɛ k beeŋ mur so. Men gbagba nu kusɔ nɛ e kaŋɛ.”12 Ndoŋ nna nɛ ŋ kaŋɛ le: “Enyɛnpe Ebɔrɛ na e shuŋi ma fanɛ m ba bɔ kubɔya nɛ men nu
         a laŋɛ bɔrɛlambu ere nɛ kadegboŋ ere be kaplɛa so n sa menyi. 13 A daga fanɛ men chɛrga menyi be kebaawɔtɔ nɛ asheŋ woraso nseŋ wora Enyɛnpe, menyi
         be Ebɔrɛ na kasonu. Nɛ men wora loŋ, e beeŋ chɛrga mbe nfɛra a laŋɛ kemur nɛ e kaŋɛ
         fanɛ e beeŋ bar menyi so na. 14 Ma ere wɔ menyi be enɔ to nna! Menyeeŋ tiŋ n wora ma kusɔ kama nɛ menyee fɛ fanɛ kumo
         e daga. 15 Ama men baa nyi fanɛ, nɛ men mɔ ma menyi nɛ basa nɛ b wɔ kadegboŋ ere to kikɛ beeŋ
         tɔr ntaŋ ŋkpal men ka mɔ esa nɛ e maŋ wora shɛŋ so. Ŋkpal manɛ so, Enyɛnpe Ebɔrɛ na
         e shuŋi ma fanɛ m ba kpele menyi kusoe.”16 Ndoŋ nna nɛ bejuŋkparpoana na nɛ basa na kikɛ kaŋɛ bɔrɛmatapoana na nɛ anebiana na
         le: “Enyɛnpe, anyi be Ebɔrɛ na be ketre to nɛ kanyɛn ere malga n sa anyi, amoso e
         maŋ daga luwu.”17 Kumo be kaman nɛ benimuana na be beko koso n yili nseŋ kaŋɛ basa nɛ b shɛr ndoŋ na
         le. 18 B yɛ: “Jemanɛ nɛ Hɛzekaya daa ji kuwura Juda be efuli so na, anebi Maika nɛ e shi
         kade nɛ baa tre Moreshɛf na daŋ bɔ kubɔya ŋ kaŋɛ basa na fanɛ Enyɛnpetale Ebɔrɛ na
         daŋ kaŋɛ le:‘Baaŋ pulgi Jerusalɛm to fanɛ kudɔsawule,nɛ k ki kade bureso m biti abar so a dese;nɛ kebee nɛ bɔrɛlambu na yil so na e ki kupo.’19 Ndoŋ nna nɛ benimuana na kraŋ naŋ kaŋɛ ewura Hɛzekaya nɛ e shin nɛ Juda be basa na
         maŋ mɔ anebi Maika. Ama kusɔ Hɛzekaya daŋ wora e la fanɛ e daŋ maŋkura Enyɛnpe Ebɔrɛ
         na nna nseŋ kule mo fanɛ e wu mo kuwɔr. Kumo be kaman nɛ Enyɛnpe Ebɔrɛ na chɛrga mbe
         nfɛra a laŋɛ jɛrbi nɛ e daŋ kaŋɛ fanɛ e beeŋ shin nɛ b ji na be kaplɛa so. An peebi
         Juda be basa, nɛ an mɔ Jɛremaya, anyeeŋ ji jɛrbi lubi.”20 Kanyɛn ko gba daa wɔtɔ nɛ baa tre mo Uriya, nɛ e la kanyɛn nɛ baa tre Shemaya na pibinyɛn
         nseŋ shi kade nɛ baa tre Kiriaf Jeerim na. Mo alɛ gba daŋ malga ŋ gbiti Jerusalɛm
         nɛ Juda ashi Enyɛnpe Ebɔrɛ na be ketre to fanɛ kananɛ Jɛremaya wora ere. 21 Ewura Jehowakim nɛ mbe benimuana nɛ benapo be bejuŋkparpoana na ka nu kusɔ nɛ anebi
         Uriya kaŋɛ na, nɛ ewura na wora ania fanɛ e beeŋ mɔ mo. Ama Uriya daŋ nu kumo be asheŋ
         nseŋ ta kufu n shile n yɔ Ijipt be efuli so. 22 Ama ewura Jehowakim daŋ shuŋi kanyɛn nɛ baa tre Ɛlnatan nɛ e la Akbɔ pibinyɛn na nɛ
         basa ko nna fanɛ b yɔ Ijipt n ya pɛ Uriya m ba. 23 Ndoŋ nna nɛ b ya bar Uriya ewura Jehowakim kutɔ nɛ e shin nɛ b mɔ mo nseŋ ta mo kebuni
         n ya lɛ kakpa nɛ baa puli basa na.24 Ade kikɛ be kaman, nɛ kanyɛn nɛ baa tre Ahikam nɛ e la Shafan pibinyɛn na malga ŋ
         kuŋ Jɛremaya, nɛ b maŋ ta mo n sa basa na nɛ b mɔ.

Judaebi ka beeŋ shuŋ ewura Nebukadneeza be asheŋ271 Ewura Josaya pibinyɛn Zɛdikaya ka ji Juda be efuli so be kuwura, k maŋ chɛr ko nɛ
         Enyɛnpe Ebɔrɛ na kaŋɛ ma fanɛ 2 n chaŋɛ nwɔl be awulbi ŋ kre ndibi n lɔŋɛ kubɔ to be kebarga nseŋ ta kumo n di kubɔ
         to fanɛ kananɛ baa ta kumo a deŋi ana dɔso so na. 3 Kumo be kaman nɛ Enyɛnpe Ebɔrɛ na naŋ kaŋɛ ma fanɛ n ta kubɔya m bɔla efuliana nɛ
         baa tre Edɔm nɛ Mowab nɛ Ammɔn nɛ ndegboŋ nɛ baa tre Tayɛ nɛ Sidɔn be katelamu yilipoana
         nɛ b ba Jerusalɛm to m ba wu ewura Zɛdikaya na so, nɛ b ta kumo n ya sa bumo be bewuraana.
         4 Nɛ Enyɛnpetale, Israɛl be Ebɔrɛ na naŋ kaŋɛ ma fanɛ ŋ kaŋɛ bumo kusɔ nɛ e kaŋɛ na
         kenishipereso fanɛ 5 mo gbagba be eleŋgboŋ so nɛ e to durnya nɛ edimɛdi nɛ kasawule so be asɔbɔya kikɛ
         nsaa lara esa nɛ e beeŋ ji amo kikɛ so kuwura. 6 E yɛ: “Ma e sa ma kenya, Babilɔn be ewura Nebukadneeza yuku efuliana ere kikɛ so nseŋ
         shin nɛ kupuŋ to be asɔbɔya kikɛ gba wɔ mbe kaseto. 7 Efuliana na kikɛ be basa beeŋ shuŋ Ewura Nebukadneeza nɛ mbe mbia nɛ mo nanabiana
         fanɛ anya n ya fo fanɛ bedoŋ ka beeŋ ba mur mbe efuli na gba. Kumo be kaman nɛ efuliana
         nɛ e kɔ yuku ga nɛ bewurgboŋana e ba abar so m ba tintiŋ mbe efuli so be basa nɛ b
         shuŋ bumo fanɛ anya.8 Kubɔ to be kebarga nɛ Jɛremaya ta n deŋi mbe kubɔ so na yili n sa eleŋgboŋ nɛ ewura
         Nebukadneeza kɔ na nna. Amoso efuli kama ŋko kuwurgboŋ kama so be basa kaŋ kini keshuli
         fanɛ e ji bumo so kuwura, meeŋ ta kena ŋko akoŋgboŋ ŋko alɔ ŋ gberge loŋ be efuli
         na so be basa kusoe n ya fo saŋɛ nɛ ewura Nebukadneeza ka beeŋ mur bumo cheche. 9 Men sa maa nu a sa menyi be anebiana ŋko basa nɛ baa kaŋɛ fanɛ bumo ere bee tiŋ a
         bɔla edare so ŋko a tre basa nɛ b wu be ayoyu a bishi so ŋko a kpal a wu echefoso
         be asheŋ a kute na. Ŋkpal manɛ so, bumo kikɛ bee kaŋɛ menyi nna fanɛ men sa maa nu
         a sa Babilɔn be ewura Nebukadneeza. 10 Baa fule menyi nna nɛ Babilɔn be benapo e pɛ menyi n lar men be efuli so n yɔ efuli
         pɔtɛ wɔfɔ so. Ma alɛ beeŋ ju menyi n lar menyi be efuli so n shin nɛ men mur cheche.
         11 Ama meeŋ shin nɛ efuli kama nɛ kumo be basa beeŋ shuli so a bɛ Babilɔn be ewura so
         nsaa shuŋ mo e baa kraa wɔ bumo gbagba be kasawule so a dɔ a ji. Ma, Enyɛnpe Ebɔrɛ
         e kaŋɛ na.”12 Ŋ ka bɔ kubɔya na n sa efuliana nɛ a mata Juda be efuli so na be katelamu yilipoana
         na be kaman, nɛ n yɔ Juda be ewura Zɛdikaya kutɔ n ya kaŋɛ mo le: “Nɛ fanɛ fo nɛ Juda
         be basa bee sha kebaawɔ ŋkpa to, kumo ere a daga fanɛ men baa wora ewura Nebukadneeza
         nɛ Babilɔn be efuli so be basa kasonu. 13 Ama nɛ men kaŋ kini kenu n sa bumo, kumo ere kena ŋko akoŋgboŋ ŋko alɔ beeŋ mɔ menyi,
         fanɛ kananɛ Enyɛnpe Ebɔrɛ na teŋ kaŋɛ na. 14 Men sa maa nu a sa anebiana nɛ baa kaŋɛ menyi fanɛ men sa maŋ yige menyi be amu n
         sa ewura Nebukadneeza na. Ŋkpal manɛ so, baa fule menyi nna. 15 Enyɛnpe Ebɔrɛ na gbagba e kaŋɛ fanɛ mo ere maŋ shuŋi bumo menyi kutɔ, amoso efɛ nɛ
         b kɔ mbe ketre a ku a sa menyi na. Ŋkpal loŋ so e beeŋ ju menyi n lar kasawule na
         so nɛ b mɔ menyi nɛ anebiana nɛ baa ku efɛ a sa menyi na kikɛ.”16 Ade be kaman nɛ ŋ kaŋɛ bɔrɛmatapoana na nɛ basa na fanɛ Enyɛnpe Ebɔrɛ na kaŋɛ le:
         “Men sa maa nu a sa anebiana nɛ baa kaŋɛ fanɛ Babilɔnebi na beeŋ bɛta bɔrɛlambu na
         to be shuwa nɛ gbiti be asɔ damta nɛ b ta n yɔ bumo be efuli so na m ba. Efɛ nɛ baa
         ku a sa menyi. 17 Men sa maa nu a sa bumo! Men shuli so n sa Babilɔn be ewura nsaa kɔ ŋkpa a wɔtɔ. A
         maŋ daga kadegboŋ ere ka ki kade bure a dese fuloŋ. 18 Nɛ fanɛ ŋ gbagba e daŋ malga n sa anebiana ere, b daa beeŋ baa nyi kusɔ nɛ mee sha
         kewora na, nseŋ kule ma fanɛ n sa maŋ naŋ shin nɛ bedoŋ e ba ta shuwa nɛ gbiti be
         asɔ nɛ e ka bɔrɛlambu na to nɛ Juda be ewurkpa nɛ Jerusalɛm be mboŋ nɛ a ka na n yɔ
         Babilɔn be efuli so.”19-20 Jemanɛ nɛ Ewura Nebukadneeza daŋ ba pɛ Juda be ewura Jehowachin nɛ Juda nɛ Jerusalɛm
         be benimuana na nseŋ tintiŋ bumo n yɔ Babilɔn be efuli so na, e daŋ maŋ ta Jerusalɛm
         to be yawu kpakpaso be asɔ kikɛ n yɔ. E daŋ yige danyaŋ be eshabɔrɛana nɛ danyaŋ be
         echeenshigboŋ na nɛ danyaŋ be eturko nɛ a wɔ bɔrɛlambu na to na nna. E daŋ yige yawu
         kpakpaso be asɔ lela ko gba ashi ewurkpa nɛ Jerusalɛm be mboŋ nɛ a ka na nna.21 “Men nu kusɔ nɛ ma, Enyɛnpetale, Israɛl be Ebɔrɛ na bee kaŋɛ a laŋɛ asɔ lela nɛ a
         ka a wɔ bɔrɛlambu na to nɛ ewurkpa nɛ k wɔ Jerusalɛm to na be kaplɛa so. 22 Babilɔn be basa beeŋ ba sulɔ amo alɛ gba n yɔ bumo be efuli so nɛ e ya kaa wɔ ndoŋ
         n ya fo saŋɛ nɛ meeŋ shin nɛ b naŋ bɛta amo m ba amo be kakpa ashi Jerusalɛm to. Ma,
         Enyɛnpe Ebɔrɛ e kaŋɛ na.”

Jɛremaya nɛ Anebi Hananiya be asheŋ281 Zɛdikaya ka ji Juda be efuli so be kuwura be kafɛ nasopo to be kufɔl nusopo to nɛ
         anebi Hananiya nɛ e la kanyɛn nɛ baa tre Azzu nɛ e shi kade nɛ baa tre Gibiɔn na pibinyɛn
         ba ma kutɔ ashi bɔrɛlambu na to. Bɔrɛmatapoana na nɛ basa nɛ b wɔ ndoŋ kikɛ be anishito
         nɛ e kaŋɛ ma fanɛ 2 Enyɛnpetale, Israɛl be Ebɔrɛ na yɛ: “Meeŋ jija Babilɔn be ewura be eleŋgboŋ nɛ e kɔ
         na. 3 Ta a ba nfɛ nyɔ be kefɛato, meeŋ bɛta bɔrɛlambu ere to be shuwa nɛ gbiti be asɔ lela
         nɛ ewura Nebukadneeza ta ashi Jerusalɛm n yɔ Babilɔn be efuli so na m ba nfe. 4 Ma alɛ beeŋ naŋ bɛta Juda be ewura Jehowachin nɛ e sɔ mo tuto ewura Jehowakim so na
         nɛ Juda be basa nɛ b pɛ n yɔ Babilɔn be efuli so na kikɛ m ba. Kashenteŋto, meeŋ jija
         Babilɔn be ewura be eleŋgboŋ nɛ e kɔ na. Ma, Enyɛnpe Ebɔrɛ na e kaŋɛ.”5 Kumo be kaman nɛ ma alɛ kaŋɛ anebi Hananiya ashi bɔrɛmatapoana na nɛ basa nɛ b daa
         yil bɔrɛlambu na to na be anishito le: 6 “Enyɛnpe Ebɔrɛ na e shin nɛ kusɔ nɛ fo kaŋɛ ere gbagba e wora m bɔlɔ so loŋ. Mee tama
         fanɛ e daŋ bɛta asɔ kama nɛ Babilɔnebi na ta ashi bɔrɛlambu ere to nɛ anyi be basa
         nɛ b daŋ pɛ n yɔ Babilɔn be efuli so na m ba, k beeŋ par ma. 7 Ama shin nɛ n nyiŋi fo nɛ basa ere kikɛ fanɛ, 8 dra dra pɔɛŋ nɛ b kurge anyi na nɛ anebiana na bee kaŋɛ fanɛ kena nɛ jɛrbi nɛ alɔ
         beeŋ ba efuli damtaana nɛ kuwurjiana nɛ e kɔ eleŋ ga na so. 9 Ama anebi nɛ e bee malga kayurwushi be asheŋ nɛ loŋ malɛ wora m bɔlɔ so nawule nɛ
         baa wu fanɛ mo e la anebi nɛ Enyɛnpe Ebɔrɛ na shuŋi kashenteŋto.”10 Ndoŋ nna nɛ anebi Hananiya lara kubɔ to be kebarga na ashi ma kubɔ to nseŋ buri m
         buri kumo to. 11 Kumo be kaman nɛ e kaŋɛ le: “Enyɛnpe Ebɔrɛ na kaŋɛ fanɛ ta a ba nfɛ nyɔ be kefɛato,
         kananɛ e beeŋ jija eleŋgboŋ nɛ ewura Nebukadneeza bee ji efuliana so na nna na.”Ndoŋ nna nɛ n lar bɔrɛlambu na n yɔ. 12 K maŋ chɛr ko nɛ Enyɛnpe Ebɔrɛ na naŋ kaŋɛ fanɛ 13 n ya kaŋɛ anebi Hananiya le: “Enyɛnpe Ebɔrɛ na yɛ feeŋ tiŋ m buri kedibi bre be kubɔ
         to be kebarga na to, ama e beeŋ ta kebɛlso be kubɔ to be kebarga n tal kumo to. 14 Enyɛnpetale, Israɛl be Ebɔrɛ, na kaŋɛ fanɛ e beeŋ ta kebɛlso be kubɔ to be kebarga
         n wɔtɔ efuliana ere kikɛ be basa be abɔ to nɛ b baa shuŋ Babilɔn be ewura Nebukadneeza.
         E yɛ, e beeŋ shin nɛ ewura Nebukadneeza e ji eleŋ kupuŋ to be asɔbɔya gba so.”15 Kumo be kaman nɛ n naŋ kaŋɛ anebi Hananiya le n ti so: “Enyɛnpe Ebɔrɛ na maŋ shuŋi
         fo, ama fo alɛ bee shin nɛ basa ere bee yirda efɛ nɛ fee ku na. 16 Amoso kusɔ nɛ Enyɛnpe Ebɔrɛ na bee kaŋɛ e la fanɛ e beeŋ lara fo ashi durnya to. Pɔɛŋ
         nɛ kafɛ ere e fo ekar feeŋ wu, ŋkpal fo ka ku efɛ n sa basa ere nɛ b lar Enyɛnpe Ebɔrɛ
         na kaman nseŋ kini mo so.”17 Kafɛ na be kufɔl shunusopo to nɛ anebi Hananiya wu.

Jɛremaya ka sibɛ kawɔl n sa Juwebi nɛ b wɔ Babilɔn be efuli so be asheŋ291 N daŋ sibɛ kawɔl n sa bɔrɛmatapoana nɛ anebiana nɛ bejuŋkparpoana nɛ basa kama nɛ
         ewura Nebukadneeza daŋ pɛ n shi Jerusalɛm n yɔ Babilɔn be efuli so na kikɛ nna. 2 B ka pɛ ewura Jehowachin nɛ mo nio nɛ ewurkpa be ekrachiana nɛ Jerusalɛm to nɛ Juda
         be efuli so be benimuana nɛ basa nɛ b nyi enɔ to be ashuŋ kikɛ n yɔ kenyaya to na
         be kaman, nɛ n sibɛ kawɔl na. 3 Juda be ewura Zɛdikaya e daŋ shuŋi Shafan pibinyɛn Elasa nɛ Hilkiya pibinyɛn Gemariya
         ewura Nebukadneeza kutɔ nɛ n ta kawɔl na n chise bumo fanɛ b ta n yɔ. Kusɔ nɛ n sibɛ
         kawɔl na to nde:4 “Kusɔ nɛ Enyɛnpetale, Israɛl be Ebɔrɛ na bee kaŋɛ basa nɛ e sa ekpa nɛ ewura Nebukadneeza
         pɛ bumo anya n shi Jerusalɛm n yɔ Babilɔn be efuli so na kikɛ nde: 5 ‘Men pɔr nwu n chena ndoŋ nseŋ dɔ adɔbi a ji menyi gbagba be amu so. 6 Men ta beche ŋ kurge mbia nseŋ shin nɛ menyi be mbia malɛ gba e ta beche ŋ kurge mbia.
         A daga fanɛ men salga to n wora keshi nsaa maŋ duga so. 7 Men baa kule Ebɔrɛ a fin kayurwushi a sa Babilɔn be efuli na nsaa shuŋ ga ashi ndeana
         na to nɛ asheŋ e baa nite nɛnɛ amo to. Nɛ asheŋ bee nite nɛnɛ ndeana na to, asheŋ
         beeŋ nyalɛ n sa menyi alɛ gba. 8 Ma, Enyɛnpe, Israɛl be Ebɔrɛ na bee kpele menyi kusoe nna fanɛ men sa maŋ shin nɛ
         anebiana nɛ b wɔ menyi to na ŋko bekama nɛ baa kpal a wu asheŋ na e fule menyi. Men
         sa maŋ kaa nu a sa bumo. 9 Baa ku efɛ nna a kaŋɛ fanɛ ma e shuŋi bumo, nɛ ma alɛ maŋ shuŋi bumo. Ma, Enyɛnpe
         Ebɔrɛ e kaŋɛ na.’ ”10 Kede be kaman nɛ Enyɛnpe Ebɔrɛ naŋ kaŋɛ le: “Babilɔn be efuli na kaŋ ji eleŋ nfɛ adushunu
         be kaman, meeŋ wu menyi kuwɔr nseŋ bɛta menyi m ba epe ashi Juda be efuli so nɛ ma
         kɔnɔ naseso na e bɔlɔ so. 11 N nawule e nyi ŋkre nɛ ŋ kɔ a sa menyi. K la ŋkre nɛ k beeŋ shin nɛ asheŋ e nyalɛ
         nsaa nite nɛnɛ a sa menyi nna, mannɛ ŋkre nɛ k beeŋ shin nɛ men ji jɛrbi. K la ŋkre
         nɛ k beeŋ sa menyi echefoso be kebaawɔtɔ lela nɛ menyee tama na nna. 12 Saŋɛ na so menyeeŋ bɛta m ba ma kutɔ m ba shu n tre ma a fin kechɛto nɛ n nu menyi
         be kekule na. 13 Menyeeŋ fin ma kenishipereso nseŋ wu ma, nɛ ma nɛ menyi e baa wɔtɔ. 14 Kashenteŋ nɛ mee kaŋɛ na fanɛ menyeeŋ fin ma nseŋ wu ma nɛ ma alɛ e bɛta menyi m ba
         menyi be kasawule so. Meeŋ chala menyi abar so ashi efuli kama nɛ kaplɛkama nɛ men
         pesaŋ to n yɔ na, nseŋ bɛta menyi m ba kasawule nɛ n daŋ shin nɛ b pɛ menyi anya kumo
         so n yɔ efuli pɔtɛ so na so. Ma, Enyɛnpe Ebɔrɛ e kaŋɛ na.”15 Menyee kaŋɛ fanɛ Enyɛnpe Ebɔrɛ na sa menyi anebiana ashi Babilɔn be efuli so nna.
         16 Ama men nu kusɔ nɛ Enyɛnpe Ebɔrɛ na bee kaŋɛ a laŋɛ ewura nɛ e bee ji kuwura nɛ ewura
         Deevid daŋ ji na nɛ men kurgepoana nɛ b maŋ pɛ n yɔ kenyaya to nɛ b ka e wɔ Jerusalɛm
         be kadegboŋ to na be kaplɛa so. 17 E yɛ: “Meeŋ shin nɛ kena nɛ akoŋgboŋ nɛ alɔ e ba bumo so nseŋ shin nɛ b ki fanɛ figidibi
         be asɔrso bɛso nɛ a maŋ daga keji. 18 Meeŋ ta kena nɛ akoŋgboŋ nɛ alɔ m bɛ bumo so nɛ efuli pɔtɛana be basa e wu loŋ nɛ
         k chinchiŋ bumo n ta kufu n lɛ bumo so. Kusɔ nɛ k beeŋ nya bumo kaplɛkama nɛ meeŋ
         pesaŋ bumo to n yɔ na beeŋ chinchiŋ ndoŋebi n ta kufu n lɛ bumo so. Kumo be kaman
         basa beeŋ wora bumo eyurto nseŋ ta Juda nɛ Jerusalɛm be atre a shoduu basa. 19 B ka kini kenu n sa ma abɔya nɛ m bɔla anebiana nɛ b la ma anya so m bɔ n sa bumo
         na so nɛ le beeŋ wora bumo na. 20 Menyi kikɛ nɛ n shin nɛ b pɛ n yɔ Babilɔn be efuli so n ya ki anya na e nu kusɔ nɛ
         ma, Enyɛnpe Ebɔrɛ na kaŋɛ.21-23 Menyee fɛ fanɛ Kolaya pibinyɛn Ahab nɛ Maaseia pibinyɛn Zɛdikaya la anebiana nna ŋkpal
         b ka bee kaŋɛ fanɛ ma abɔya nɛ baa bɔ na so. Ama baa ku efɛ nna! Ma ere maŋ sa bumo
         kubɔya kikɛ. Baa di bumo teriana be beche gba nna. Amoso meeŋ ta bumo m bɔɔ ewura
         Nebukadneeza enɔ nɛ e mɔ bumo nɛ men baa yil a keni. Saŋɛ na so echefoso nɛ menyi
         be ekama bee shin nɛ e shoduu esa, e beeŋ kaŋɛ le: ‘Ebɔrɛ e shin nɛ fo wu fanɛ kananɛ
         Babilɔn be ewura daŋ chɔɔ Zɛdikaya nɛ Ahab m mɔ na.’ ”Kawɔl nɛ Shemayaya sibɛ na be asheŋ24-25 Ade kikɛ be kaman, nɛ Enyɛnpetale, Israɛl be Ebɔrɛ na kaŋɛ ma kusɔ nɛ k beeŋ wora
         anebi Shemayaya nɛ e shi kade nɛ baa tre Nehelam nseŋ daŋ ti anyi be basa nɛ b daa
         wɔ Babilɔn be efuli so na so na. Ma kawɔl nɛ n sibɛ n chise bumo ashi Babilɔn na be
         kaman nɛ Shemayaya malɛ sibɛ nwɔl n chise Maasaiya pibinyɛn Zefanaiya nɛ e daa la
         bɔrɛmatapo, nɛ bɔrɛmatapoana nɛ b ka na nɛ basa nɛ b daa wɔ Jerusalɛm to na kikɛ.
         Kusɔ nɛ e daŋ kaŋɛ Zefanaiya ashi kawɔl na to nde:26 “Bɔrɛmatapo Jehowada ka wu, fo nɛ Enyɛnpe Ebɔrɛ na lara nɛ fo ki bɔrɛmatapowura a
         keni bɔrɛlambu na to be bekumpo so. Fo kushuŋ e la fanɛ fo ka beeŋ shin nɛ b pɛ esa
         kama nɛ mbe kumu maa shuŋ nɛ e ta mbe kumu fanɛ anebi nseŋ wɔtɔ mo ŋgbɛlɛbi mbe enɔana
         nɛ aya nɛ kubɔ to. 27 Manɛ nna nɛ fo maŋ shin nɛ b wora Jɛremaya nɛ e shi Anatɔf be kade to nseŋ ta mbe
         kumu fanɛ anebi a malga a sa basa na bre loŋ? 28 E daŋ sibɛ kawɔl gba nna n chise basa na ashi Babilɔn be efuli so nfe, a kaŋɛ anyi
         fanɛ anyeeŋ baa wɔ nfe n chɛr. E daŋ kaŋɛ anyi nna fanɛ an pɔr nwu nseŋ dɔ adɔbi n
         duu anyi gbagba be ajibi jiso.”29 Kawɔl na ka ba Zefanaiya kutɔ nɛ e kraŋ kumo n sa ma. 30 Kumo be kaman nɛ Enyɛnpe Ebɔrɛ na naŋ kaŋɛ ma kusɔ nɛ meeŋ sibɛ kawɔl nyɔsopo to 31-32 n chise Juda be basa nɛ b wɔ kenyaya to ashi Babilɔn be efuli so na. E yɛ: “Ma, Enyɛnpe
         Ebɔrɛ na e naaŋ gberge Shemaya nɛ mbe kaman to ebi kusoe. M maŋ shuŋi mo, ama mo alɛ
         malga menyi kutɔ fanɛ anebi n shin nɛ men yirda mbe efɛ na. E maaŋ nya kaman to ebi
         ashi menyi to kikɛ. E maaŋ baa wɔ ŋkpa to n wu asheŋ lela nɛ mee sha kewora n sa ma
         basa na, ŋkpal manɛ so, e daŋ kaŋɛ bumo nna fanɛ b kini ma nseŋ lar ma kaman. Ma,
         Enyɛnpe Ebɔrɛ e kaŋɛ na.”

Nnɔ nɛ Enyɛnpe Ebɔrɛ na nase n sa mbe basa be asheŋ301 Ade be kaman nɛ Enyɛnpe, Israɛl be Ebɔrɛ na naŋ kaŋɛ le: 2 “Jɛremaya, sibɛ kusɔ kama nɛ ŋ kaŋɛ fo n wɔtɔ kawɔl to, 3 ŋkpal manɛ so, jemanɛ ko bee ba nɛ n naaŋ shin nɛ ma basa nɛ b shi Juda nɛ Israɛl
         be kuwurgboŋ nɛ k wɔ kelargato be esoso be kaba so na so kikɛ e bɛta m ba kasawule
         nɛ n ta n sa bumo nanaana na so, n naŋ ba sɔ kumo ŋ ki bumo peya. Ma, Enyɛnpe Ebɔrɛ
         e kaŋɛ na.”4 Kumo be kaman nɛ Enyɛnpe Ebɔrɛ na naŋ kaŋɛ ma fanɛ ŋ kaŋɛ Israɛl nɛ Juda be basa na
         le:5 “N nu basa ka bee boŋ to a shu kufugboŋ so,mannɛ kayurwushi be kushu e daa la.6 To, men yige kusɔ kama nseŋ fɛ nfɛra!Enyɛn beeŋ tiŋ n di kedampo ŋ kurge ebi a?Nɛ manɛ nna nɛ n wu enyɛn kama ka biti epun sonseŋ wora anishiakpa fanɛ eche nɛ kakurge ta mo?7 Ma basa, k maŋ chɛr, menyeeŋ ji awurfoŋnɛ k chɔ kekama nɛ men daŋ ji ŋ ku so,ama ma alɛ beeŋ mɔlga menyi.”8 Kumo be kaman nɛ Enyɛnpetale Ebɔrɛ na kaŋɛ le: “Jemanɛ na kaŋ fo, meeŋ buri kubɔ to
         be kebarga nɛ k deŋ menyi be abɔ so na to nseŋ tuge ŋgbɛlɛbi nɛ a chɛ men be mbre
         nɛ aya kikɛ na, saŋɛ na so menyi maaŋ naa la anya n sa efuli pɔtɛana so be basa. 9 Kumo be kaman nɛ men shuŋ ma, Enyɛnpe, menyi be Ebɔrɛ na nɛ men nananyɛn ewura Deevid
         be kanaŋ to be esa nɛ meeŋ buu kuwura n chena na.10 Ma basa, men sa maa lɔ kufu;Israɛl be basa, men sa maa chicha kufuso.Meeŋ kɔ n suge menyi ashi efuli wɔfɔ be basa be enɔ to,nɛ kasawule nɛ men la anya kumo sobe basa be enɔ to na.Menyi beeŋ bɛta m ba epe m baa kaa wɔ kayurwushi to;nɛ shɛŋ shɛŋ maaŋ naa tɔrɔ menyi;esa kikɛ malɛ maŋ naa ta kufu a da menyi.11 Meeŋ ba menyi kutɔ m ba mɔlga menyi.Meeŋ mur efuliana nɛm pesaŋ menyi to n yɔ na kikɛ,ama m maaŋ mur menyi ere.M maaŋ shin nɛ men nya menyi be amu n jinɛ m maŋ gberge menyi kusoe.Ama meeŋ gberge menyi kusoe nɛ kumo be ekpa so nna.Ma, Enyɛnpe Ebɔrɛ e kaŋɛ na.”12 Kede be kaman nɛ Enyɛnpe Ebɔrɛ na kaŋɛ mbe basa le:“Men be edoro maa tiŋ a chɛ,nɛ men be piira gba maa tiŋ a chɛ.13 Esa kikɛ maŋ wɔtɔ nɛ e keni menyi so;kechɛ malɛ maŋ wɔtɔ n sa menyi be achuu,tama malɛ kikɛ maŋ wɔtɔ n sa menyi a laŋɛmenyi be kenya kechɛ be kaplɛa so.14 Menyi be beshapo kikɛ teŋ menyi be asheŋ so,menyi be asheŋ maŋ naa tir bumo.Ŋ kɔ menyi nna fanɛ edoŋ,nɛ menyi be kasogberge malɛ shi ga n sa menyiŋkpal menyi be alubi damtanɛ kumu kpakpaso damta so.15 Men sa maŋ naa fubel a bile asheŋŋkpal menyi be edoro so;kechɛ kikɛ maŋ wɔtɔ n sa menyi.16 Ama naniere bedoŋ kama nɛ baa sha kemurmenyi na beeŋ mur,nɛ b pɛ men doŋana kikɛ ŋ ki anya n yɔ efuli pɔtɛ so.Bekama nɛ baa kɔrfɛ menyi na beeŋ nya kekɔrfɛ,nɛ b fuu bekama nɛ baa fuu menyi be asɔ na be asɔ.17 Ekama maŋ naa sha fanɛ men ba la mo teriŋko ekama be shɛŋ maaŋ naa wɔ kusɔnɛ k wora menyi to.Ama meeŋ chɛ menyi be edoronɛ men nya eyur be alenfia.Ma, Enyɛnpe Ebɔrɛ e kaŋɛ na.”18 Ade kikɛ be kaman, nɛ Enyɛnpe Ebɔrɛ na kaŋɛ le:“Meeŋ naŋ bɛta ma basa m ba bumo be kasawule sonseŋ wu bumo be kanaŋ kama to be basa kuwɔr.Baaŋ naŋ lɔŋɛ Jerusalɛm nɛ k bure a dese ere m pɔr,nseŋ pɔr kumo to be ewurkpa n yili kumo be kakpa.19 Basa nɛ baaŋ baa wɔ ndoŋ na beeŋ boŋ kapandi be nshɛ;nseŋ wora awɔr kagbenefulisoMeeŋ nɛfa bumo n shin nɛ b salga n wora keshi,nɛ efuli pɔtɛana so be basa e kemaŋkura bumo.20 Ma alɛ beeŋ naŋ shin nɛ efuli na e nya kumo be eleŋgboŋdra nɛ k daa kɔ na nseŋ yili to kpakpa.Meeŋ gberge bekama nɛ b daŋ kɔrfɛ bumo na kusoe.21-22 Ma basa be ejuŋkparpo beeŋ shi bumo be efuli so nna,nɛ bumo be ewura e shi bumo gbagba be basa to.Nɛ m baŋ teŋi enɔ n tre mo e beeŋ ba ma kutɔ,ŋkpal manɛ so, esa kikɛ maŋ tiŋ m ba ma kutɔnɛ m maŋ tre mo.Baaŋ baa la ma basa,nɛ ma alɛ e baa la bumo be Ebɔrɛ.Ma, Enyɛnpe Ebɔrɛ e kaŋɛ na.”23-24 Enyɛnpe Ebɔrɛ na be agbo du fanɛ bɔrɛfugboŋ a ber amu kpakpasowuraana so eleŋ so nna.
         Mbe agbo maaŋ fo ekar kikɛ ama k baŋ wora kusɔ nɛ e kre kewora na nna. Jemanɛ ko bee
         ba nɛ mbe basa e pin asheŋ ere kikɛ to nɛnɛ.

Israɛl be basa ka beeŋ bɛta m ba Ebɔrɛ kutɔ be asheŋ311 Enyɛnpe Ebɔrɛ na yɛ: “Jemanɛ ko bee ba nɛ m baa la Israɛl be eyiriana na kikɛ be Ebɔrɛ,
         nɛ bumo alɛ e baa la ma basa. 2 N daŋ wu basa nɛ b daŋ gelge luwu na kuwɔr nna ashi keshishɛrsawule na so. Menyi basa
         nɛ men shi Israɛl be kuwurgboŋ nɛ k wɔ kelargato be esoso be kaba so na ka daa yila
         kenishi to a fin ewushi na, 3 n daa wɔ kufɔ nna nseŋ lara ma kumu ŋ ŋini menyi. Ŋ ka bee sha menyi saŋɛ kama na
         so, nɛ mee ŋini menyi ma kasha nɛ k wɔtɔ mbaanaayɔ na. 4 Ŋ kraa beeŋ lɔŋɛ menyi be efuli na m pɔr. Menyi alɛ kraa beeŋ ta menyi be echakachaka
         m boŋ nshɛ n cha kagbenefuliso 5 Menyi kraa beeŋ nase ndibi sɔrso be adɔ ashi Samɛria be apreŋsawule so, nɛ bumo nɛ
         b duu ndibi sɔrso na e nya amo be asɔrso n ji. 6 Kashenteŋto, jemanɛ ko bee ba nɛ basa nɛ b yil Efrayim be apreŋ so a keni ma ekpa
         na e boŋ to ŋ kaŋɛ le: ‘Men shin nɛ an dii n yɔ Enyɛnpe anyi be Ebɔrɛ na kutɔ ashi
         Zayɔn be kebee na so n ya bunyaŋ mo.’ ”7 Kede be kaman, nɛ Enyɛnpe Ebɔrɛ na naŋ kaŋɛ le:“Men boŋ kagbenefuli be nshɛ n sa Israɛl be efuli,nɛ k la efuligboŋ ashi efuliana na kikɛ to na.Men boŋ nshɛ ŋ kpaŋ ma ŋ kaŋɛ le:‘Enyɛnpe Ebɔrɛ na mɔlga mbe basa;mo e kɔ n sɔ bekama nɛ b ka na.’8 Ma, Enyɛnpe Ebɔrɛ na beeŋ bɛta ma basanɛ b wɔ Babilɔn be efuli nɛ k wɔ kelargato be esoso na,nɛ bumo nɛ b wɔ durnya be kaplɛkama na m ba.Etanpo nɛ ebobi beeŋ ti bumo so,nɛ bedampoche nɛ beche nɛ kakurge ta bumo kikɛbeeŋ ti bumo so m ba.Baaŋ baa la efuligboŋ be basa nna m bɛta m ba.9 Ma basa beeŋ ta kushu kabɔrɛkule nna a ba,saŋɛ nɛ n juŋkpar bumo m bɛta a ba epe na.Meeŋ juŋkpar bumo m bɔla ekpa nɛ k walɛnɛ b maaŋ fiti kumo so n yɔ mbombi be nchu ase.Ŋkpal manɛ so, ma e la Israɛl mo tutonɛ Efrayim malɛ la m pibinyɛn wurkoŋ.”10 Enyɛnpe Ebɔrɛ na yɛ:“Menyi efuliana nɛ e taga tonɛ amo nɛ a wɔ teku be apla so kikɛ na e nu nfe.Ma e daŋ pesaŋ Israɛl be basa na to,ama ma alɛ beeŋ naŋ gama bumo abar so.Meeŋ baa kuŋ bumo fanɛ kananɛ mbolpɔkpapobee keni so a kuŋ mbe mbolpɔ na.11 Meeŋ kɔ n suge bumo ashi bedoŋnɛ baaŋ tiŋ m pɔɔ bumo so be enɔ to.12 Ma basa beeŋ ba Zayɔn be kebee na som ba boŋ nshɛ kagbenefuliso,nɛ bumo be ŋgbene e fuli ŋkpal ŋ ka nɛfa bumo so.Meeŋ sa bumo ayu be yiri yiri nɛ yabra nɛ ŋkunɛ mbolpɔ nɛ ana.Israɛl beeŋ baa du fanɛ kudɔbi nɛ k nya nchu nɛnɛ nna,kumo be basa na beeŋ nya kusɔ kama nɛ ketir bumo.13 Saŋɛ na so mbifɔlbi nɛ basa kpar kikɛcha abar n ji eyur nseŋ cha kagbenefulisoŊkpal manɛ so, meeŋ lolo bumo nseŋ shin nɛ bumo be kushue ki emushe nɛ bumo be kagbenejija e ki kagbenefuli.14 Meeŋ sa bɔrɛmatapoana na kusɔ jiso alegaiso,nseŋ sa ma basa asɔ kama nɛ a daga bumo.Ma, Enyɛnpe Ebɔrɛ e kaŋɛ na.”Enyɛnpe Ebɔrɛ ka wu Israɛl kuwɔr be asheŋ15 Enyɛnpe Ebɔrɛ na yɛ:“Awɔr ko bee cha ashi Raama be kade to;k la kenishipereso be kushu be awɔr nna.Reechel e naa shu nseŋ kini keloloŋkpal mbe mbia ka wu so.16 Ama ma, Enyɛnpe Ebɔrɛ na yɛ:‘Yige fo kushu na nseŋ kpra fo anishichubi.Kusɔ kama nɛ fo wora n sa fo mbia eremaaŋ to jiga kikɛ.Fo mbia na beeŋ shi bedoŋ be kasawule som bɛta m ba.17 Tama kraa wɔtɔ n sa fo echefoso.Fo mbia beeŋ bɛta m ba epe.’Ma, Enyɛnpe Ebɔrɛ na e kaŋɛ.18 N nu Israɛl be basa na ka bee shu a kaŋɛ le:‘An daa du fanɛ asɔbɔya yenso nna,ama fo bela anyi nɛ anyee wora fo kasonu.Naŋ bɛta anyi m ba fo kutɔ,ŋkpal manɛ so, an wora shiriya naniere nɛ an bɛta m bafo Enyɛnpe anyi be Ebɔrɛ na kutɔ nna.19 An daŋ shile fo nna,ama naniere anyi naa sha kebɛta m ba fo kutɔ nna.Fo ka gberge anyi kusoe na be kaman,nɛ kagbenejija tɔr anyi so nɛ an kurgi amu n yuu to.Nyɔmɔ daŋ pɛ anyi nna nɛ an ji anishinyɔrŋkpal an ka wora alubisaŋɛ nɛ an daa la mbifɔlbi kikɛ na so.’20 Israɛl be basa,menyi e la ma mbia nɛ mee sha ga.Kashenteŋ nna fanɛ mee kaa malgaa gbiti menyi kenishipereso,ama ma alɛ kraa nyiŋi menyi be asheŋ.Amoso ma kagbene kraa wɔ menyi so.Ŋ kraa beeŋ wu menyi kuwɔr.Ma Enyɛnpe Ebɔrɛ e kaŋɛ na.21 Men chiya abɔrdia n dulgi ekpanɛ menyeeŋ bɔla so n yɔ na.Israɛl be basa, men bɛta m ba epe;men bɛta m ba nde nɛ men lar amo to n yɔ na.22 Saŋɛ mo nɛ menyeeŋ chɛrga a ji kashenteŋ?Kachako meeŋ shin nɛ asheŋ e baa kɔr to,kumo e la fanɛ eche ka beeŋ baa kuŋ enyɛn.”Enyɛnpe Ebɔrɛ na ka beeŋ bɛta Judaebi m ba epe be asheŋ23 Enyɛnpetale, Israɛl be Ebɔrɛ na yɛ: “Ŋ kaŋ bɛta basa na m ba chena bumo gbagba be
         kasawule so n loge, baaŋ naa kaŋɛ le ashi nde nɛ a wɔ Juda be kasawule so na:‘Ebɔrɛ e nɛfa Zayɔn be kebee nɛ bɔrɛlambu na nɛ ewura belaŋ yil so ashi Jerusalɛm nɛ k la kakpa cheembinɛ e wɔ na.’24 Basa na beeŋ baa wɔ Jerusalɛm nɛ nde nɛ e wɔ Juda beefuli so na to. Bumo be beko beeŋ baa la bedɔpo nɛ bekoe baa la mbolpɔkpapoana.25 Meeŋ sa basa nɛ b gbeŋ a chul to na eleŋ popɔr nseŋ sabumo nɛ akoŋ bɛlɛ na ajibi nɛ b ji m moɛ.26 Saŋɛ na so basa beeŋ kaŋɛ le:‘N di nna ŋ koso nɛ eleŋ popɔr.’27 Ma, Enyɛnpe Ebɔrɛ na bee kaŋɛ nna fanɛ kacha ko bee ba nɛ n shin nɛ edimɛdi nɛ asɔbɔya
         e ba bɔlɔ Israɛl be kasawule nɛ Juda be efuli so kikɛ. 28 Kananɛ n daa keni nɛ b tia bumo nseŋ lara bumo n lɛ m mur bumo na, a loŋ nɛ meeŋ naa
         keni nɛ b naŋ laŋɛ bumo m ba chena nseŋ chɛ bumo to nɛ b salga to. 29 Jemanɛ na kaŋ fo, basa maaŋ naa kaŋɛ le:‘Betuto nɛ benio e ji asɔrso nyaŋnyaŋso,nɛ bumo be mbia be anyii bee nyiri bumo.’30 Kusɔ nɛ k beeŋ wora e la fanɛ basa nɛ b ji asɔrso nyaŋnyaŋso na gbagba be anyii e
         naaŋ baa nyiri bumo. Ekama nɛ e wora kulubi e naaŋ wu ŋkpal mbe kulubi na so.”31 Kumo be kaman nɛ Enyɛnpe Ebɔrɛ na kaŋɛ le: “Jemanɛ nɛ ma nɛ Israɛl be basa nɛ Juda
         be basa beeŋ wora kɔnɔkoŋwule be ŋkre popɔr na bee ba. 32 Kɔnɔkoŋwule be ŋkre popɔr na beeŋ baa du fanɛ kedra nɛ ma nɛ bumo nananyɛnana daŋ
         wora jemanɛ nɛ n daŋ juŋkpar bumo n lar Ijipt be kasawule so nsaa ŋini bumo ekpa ashi
         bumo be enite to na nna. N daa du fanɛ ekul nɛ e bee sha mbe eche ga na nna n sa bumo,
         ama b daa maŋ bɛ ma nɛ bumo be kɔnɔkoŋwule be ŋkre na so. 33 Kɔnɔkoŋwule be ŋkre popɔr nɛ ma nɛ Israɛl be basa beeŋ wora na e la fanɛ, meeŋ ta
         ma mbra n wɔtɔ bumo be nfɛra to nseŋ sibɛ kumo n wɔtɔ bumo be ŋgbene to. Meeŋ baa
         la bumo be Ebɔrɛ nɛ bumo alɛ e baa la ma basa. 34 Bumo be ekama maaŋ naŋ ŋini mo barkasa kananɛ e beeŋ wora m pin Enyɛnpe Ebɔrɛ na,
         ŋkpal manɛ so, bumo be bewura nɛ bebɔlpo kikɛ beeŋ pin ma nsaa wora ma kasonu. Ma
         alɛ beeŋ ta bumo be alubi m paŋ bumo nsaa maaŋ naŋ nyiŋi amo kikɛ. Ma, Enyɛnpe Ebɔrɛ
         e kaŋɛ na.”35 Enyɛnpe Ebɔrɛ na e naa shin nɛ epeŋi bee fuli to kapaso,nɛ kufɔl nɛ achɛkpabi malɛ bee fuli to kanyɛso.Mo e naa baga teku to nɛ k bee ku atili nsaa wora awɔr na.Mo ketre e la Enyɛnpetale Ebɔrɛ na.36 Kananɛ e baŋ yili asheŋ, nɛ e bee wora mbaanaayɔ na,a loŋ nɛ Israɛl beeŋ baa la efuli kumo be kumu so mbaanaayɔ.37 Kusɔ nɛ Enyɛnpe Ebɔrɛ na kaŋɛ e la fanɛ,kananɛ k du kpakpa nɛ esa e tiŋ m pin kananɛ awɔlpabe palɛlɛ sa na,ŋko nseŋ tiŋ m pin kakpa nɛ durnya be gbaltɔlase dese na,aloŋ nɛ k beeŋ baa du kpakpa nɛ n sa ma nɛ ŋ kiniIsraɛl be basa ŋkpal asɔ lubi kama nɛ b wora so.38 Kede be kaman nɛ Enyɛnpe Ebɔrɛ na kaŋɛ le: “Jemanɛ nɛ baaŋ yili Hananɛl be Ebu jeŋgreŋ
         na be egbaŋ to n ya fo Kukɔlɔto be Kabunagboŋ na be egbaŋ to n lɔŋɛ Jerusalɛm kikɛ
         m pɔr fanɛ kadegboŋ n sa ma na bee ba. 39 Kumo be gbaŋ na beeŋ niŋi loŋ n ya lar kepreŋ nɛ baa tre Garɛb na nseŋ kilgi n sɔ
         to a yɔ Goa nɛ k wɔ a laŋɛ Jerusalɛm be epeŋitɔrkpa be kaba so na. 40 Ketaŋɛ nɛ baa puli basa nsaa lɛ nsunɔ kumo to na kikɛ nɛ adɔsawule nɛ a dese Kidrɔn
         be Kabombi ase na m ba choŋ Egbaŋɛ be Kabunagboŋ na kikɛ beeŋ ki cheembi n sa Enyɛnpe
         Ebɔrɛ na. Jerusalɛm maŋ naa ba nɛ k bure ŋko m mur kikɛ.”

Jɛremaya ka tɔ kasawule be asheŋ321 Zɛdikaya ka ji Juda be efuli so be kuwura be kafɛ kudusopo nɛ k la Babilɔn be ewura
         Nebukadneeza ka ji kuwura be kafɛ kuduaburwasopo na to, nɛ Enyɛnpe Ebɔrɛ na malga
         ma kutɔ. 2 Loŋ be jemanɛ na nɛ Babilɔn be benapo kre kena m ba kulti Jerusalɛm n wɔtɔ a fin kekɔ
         kumo kena, nɛ ma alɛ wɔ kabuti to ashi ewurkpa be bekumpo be kakpa na. 3 Ewura Zɛdikaya daŋ ku ma kɔnɔ nna fanɛ ma ere e kaŋɛ ekama fanɛ Enyɛnpe Ebɔrɛ yɛ e
         beeŋ shin nɛ Babilɔn be ewura e ba kɔ m pɔɔ Jerusalɛm so n suge kumo, nseŋ kpal loŋ
         so n ti ma ebu. 4 Ewura Zɛdikaya maaŋ nya n shile. Baaŋ pɛ mo n ya sa Babilɔn be ewura nɛ mo nɛ mo e
         wu abar kenishiso nseŋ malga abar kutɔ. 5 Kumo be kaman nɛ b ta ewura Zɛdikaya n yɔ Babilɔn be efuli so, nɛ e ya kaa wɔ ndoŋ
         n ya fo fanɛ ŋ ka beeŋ wora mo kusɔ nɛ mee sha n loge. Nɛ e kɔ Babilɔnebi na kena
         gba, e beeŋ kɔ n tɔr. Ma, Enyɛnpe Ebɔrɛ e kaŋɛ na6 Jemanɛ nɛ n daa wɔ kabuti to na nɛ Enyɛnpe Ebɔrɛ na kaŋɛ ma le: 7 “Jɛremaya, fo wɔpa Shallum pibinyɛn nɛ baa tre Hanamɛl na beeŋ ba kaŋɛ fo fanɛ fo
         tɔ mbe kasawule nɛ k wɔ Anatɔf be kade to ashi Bɛnjamin be yiri be Kebonfu to na.
         Ŋkpal manɛ so, fo e la mo kurgepo nɛ k daga fanɛ fo tɔ mbe kapetɛsawule, saŋɛ na so
         k maaŋ lar kanaŋ na to.” 8 Kumo be kaman nɛ Hanamɛl ba ma kutɔ ashi kakpa nɛ b ti ma ebu na, fanɛ kananɛ Enyɛnpe
         Ebɔrɛ na kaŋɛ na, m ba kaŋɛ ma fanɛ n tɔ mbe kasawule. Enyɛnpe Ebɔrɛ na ka teŋ ŋ kaŋɛ
         ma kumo be asheŋ so 9 nɛ tɔ kasawule na ashi Hanamɛl kutɔ nseŋ karga amansherbi na n sa mo. Kumo be yawu
         daa la gbiti be ndarbi kudu ashunu nna. 10 Pɔɛŋ nɛ ŋ ka mo amansherbi na, n daŋ yisi enɔ kumo be nwɔl so nna n shin nɛ eshɛdajipo
         ko gba yisi enɔ kumo so. Kumo be kaman nɛ n ta kawɔl be kebersobi m ber nwɔl nɛ an
         wora na be kuko so nseŋ ta kusɔ nɛ k bee ta asɔ be egbɛ na ŋ karga gbiti na. 11 Kede be kaman nɛ n ta nwɔl nɛ e bee ŋini fanɛ n tɔ kasawule na be anyɔ, kumo nɛ k
         ber so na nɛ kumo nɛ k maŋ ber so na 12 n sa Neria pibinyɛn Baruk nɛ mo nananyɛn la Maaseia na. Hanamɛl nɛ eshɛdajipoana nɛ
         b yisi enɔ kasawule na be ketɔ be nwɔl na so na nɛ basa nɛ b wɔ ewurkpa be kelɔnɛ
         na so na kikɛ be anishito nɛ b daŋ ta nwɔl na n sa Baruk. 13 Basa na kikɛ be anishito ndoŋ nɛ ŋ kaŋɛ Baruk le: 14 “Enyɛnpetale Ebɔrɛ na e kaŋɛ fanɛ fo sɔ kasawule na be ketɔ be nwɔl anyɔ na, kumo
         nɛ k ber so nɛ kumo nɛ k maŋ ber so na kikɛ n ya wɔtɔ kapuya to, saŋɛ na so a beeŋ
         yili ndoŋ nfɛ damta. 15 Enyɛnpetale Ebɔrɛ na kaŋɛ fanɛ basa beeŋ naŋ tɔ nwu nɛ nsawule nɛ ndibi sɔrso be adɔ
         ashi efuli ere so.”Jɛremaya be kabɔrɛkule be asheŋ16 Ŋ ka ta kasawule na be ketɔ be nwɔl na n sa Baruk n loge nɛ ŋ kule Ebɔrɛ ŋ kaŋɛ le:
         17 “Enyɛnpetale Ebɔrɛ, fo e bɔla fo eleŋgboŋ nɛ yuku so n to esoso nɛ kasawule. Sheŋ
         malɛ maŋ du kpakpa n sa fo. 18 Fo lara fo kasha nɛ k maa chɛrga na ŋ ŋini basa ŋgboŋ to ŋgboŋ to, nseŋ gberge basa
         asoe ŋkpal bumo tutoana nɛ bumo nioana be alubi so. Fo la Ebɔrɛ gboŋgboŋi nsaa kɔ
         yuku nna nɛ fo ketre la Enyɛnpetale Ebɔrɛ. 19 Fee kre asheŋ kanyiasheŋ so nna nsaa wora asheŋgboŋ. Fo alɛ bee wu kusɔ kama nɛ basa
         bee wora nsaa yili bumo be aworbi so a ka bumo kukɔ nna. 20 Fo daŋ wora emamachisheŋ nɛ asheŋ tumase ashi Ijipt be efuli so dra dra na, jemanɛ
         nɛ fo daŋ lara fo basa Israɛlebi na kenyaya to ashi ndoŋ na, nseŋ kraa wora amo hale
         kabre gba ashi Israɛl nɛ efuli pɔtɛana so. Amoso ekama nyi fo asheŋ kaplɛkama nna.
         21 Emamachisheŋ nɛ asheŋ tumase nɛ fo wora na ta kufugboŋ nna n lɛ an doŋana so. 22 Kumo be kaman nɛ fo ta kasawule nɛ k kɔ eleŋ a wora adɔjibi nɛnɛ ga na n sa Israɛlebi
         bumo nananyɛnana. 23 Ama b ka ba kasawule ere so m ba sɔ kumo ŋ ki bumo peya na be kaman, b maŋ wora fo
         kasonu ŋko m bɛ fo mbra so. Kusɔ kama nɛ fo yili bumo fanɛ b wora na b maŋ wora kumo.
         Amoso nɛ fo shin nɛ kemur ere ba bumo so na.24 Babilɔnebi na daŋ ba dɔ ashigboŋ nna m mata egbal nɛ k kulti Jerusalɛm na nna nɛ b
         dii so n luri to ŋ kɔ kumo kena. Kena na nɛ akoŋ nɛ alɔ e naaŋ shin nɛ b tiŋ ŋ kɔ
         n sɔ kadegboŋ na. Kusɔ kama nɛ fo kaŋɛ na bɔlɔ so kashenteŋto. 25 Amo nɛ amo kikɛ, Enyɛnpetale Ebɔrɛ, fo kraŋ kaŋɛ ma fanɛ n ya tɔ kasawule ashi eshɛdajipoana
         be anishito jemanɛ nɛ Babilɔnebi bee sha kekɔ n sɔ Jerusalɛm na.”26 Ndoŋ nna nɛ Enyɛnpe Ebɔrɛ na naŋ kaŋɛ ma le: 27 “Ma, e la Enyɛnpe Ebɔrɛ nɛ e bee ji durnya kikɛ so kuwura na. Shɛŋ shɛŋ maŋ du ma
         so kpakpa. 28 Meeŋ shin nɛ Babilɔn be ewura, Nebukadneeza nɛ mbe benapo, e kɔ m pɔɔ Jerusalɛm be
         basa so 29 nseŋ nya edɛ n wɔtɔ kumo to n chɔɔ m mur. Kananɛ basa daa chɔɔ eduwu nwu na be adamta
         be achoŋi so a sa kegbir nɛ baa tre Baal na nseŋ naa ta yabra a to nchu a sa agbir
         pɔtɛana na, e shin nɛ n nya agbo na. 30 Israɛl nɛ Juda be basa be edaŋkaresheŋ to be sososo kikɛ, b maŋ tiŋ n wora asheŋ nɛ
         a par ma. Bumo be asheŋ woraso bee wɔtɔ ma agbo to nna. 31 Yili kachɛ nɛ Jerusalɛm be kadegboŋ ere taŋɛ kikɛ, kumo to be basa baa shin nna nɛ
         ma kagbene bee kaa ga. Amoso n yili kumo nna fanɛ meeŋ mur kumo 32 ŋkpal asheŋ lubi nɛ Juda nɛ Jerusalɛm to be basa nɛ bumo be bewuraana nɛ bejuŋkparpoana
         nɛ bɔrɛmatapoana nɛ anebiana na wora na kikɛ so. 33 Ŋ ka wora ania fanɛ meeŋ ŋini bumo nɛ b baa wora ma kasonu na kikɛ be kaman, b maŋ
         nu nseŋ koya shɛŋ. B pal kaman nna n sa ma. 34 B ta bumo be agbirana nɛ ŋ kishi amo be asheŋ ga na nna n yili ma bɔrɛlambu nɛ k daga
         fanɛ b baa shuŋ ma kumo to na to, n shin nɛ k wora eyurpi daŋkare be ekpa so. 35 Bumo alɛ daŋ naŋ pɔr agbirsure nna n yili Hinnɔm be Ketaŋɛ to n sa Baal be kegbir
         nsaa ta bumo be mbia a lara esarga a sa kegbir nɛ baa tre Mɔlɛk na. N daŋ maŋ yili
         bumo fanɛ b ba wora loŋ. K daŋ maŋ ba ma nfɛra to gba fanɛ baaŋ wora le be ekishisheŋ
         ere n shin nɛ Juda be basa e luri kulubi to.”Tama be kɔnɔ naseso be asheŋ36 Kede be kaman nɛ Enyɛnpe, Israɛl be Ebɔrɛ na kaŋɛ ma le: “Jɛremaya, kashenteŋ nɛ fo
         kaŋɛ fanɛ basa na bee kaŋɛ fanɛ kena nɛ akoŋ nɛ alɔ e shin nɛ Babilɔn be ewura tiŋ
         ŋ kɔ n sɔ Jerusalɛm be kadegboŋ na. To, naniere nu kusɔ nɛ ŋ kɔ nɛ ŋ kaŋɛ. 37 Kachako meeŋ gama basa na abar so ashi efuli pɔtɛana nɛ n daŋ nya agbo ga nseŋ daŋ
         pesaŋ bumo to n yɔ amo so na n naŋ m bɛta bumo m ba nfe nɛ b baa ka wɔtɔ nɛ shɛŋ maŋ
         naa tɔrɔ bumo. 38 Saŋɛ na so baaŋ baa kraa la ma basa nɛ ma alɛ e baa kraa la bumo be Ebɔrɛ. 39 Meeŋ shin nɛ b baa bunyaŋ ma jemanɛ kikɛ kenishipereso, ŋkpal bumo gbagba nɛ bumo
         be kaman to ebi be nɛnɛ so. 40 Ma nɛ bumo malɛ beeŋ wora kɔnɔkoŋwule be ŋkre nɛ k beeŋ baa wɔtɔ mbaanaayɔ. Ma alɛ
         maaŋ yige kebaawora asheŋ lela a sa bumo nseŋ shin nɛ b baa ŋana ma ashi bumo be ŋgbene
         to, a maaŋ naaŋ shile ma. 41 Kebaawora bumo kelela e naaŋ baa fuli ma kagbene. Amoso meeŋ shin nɛ b chena kasawule
         ere so hale mbaanaayɔ.42 Kananɛ m baŋ shin nɛ basa ere ji jɛrbi na, aloŋ nɛ meeŋ shin nɛ b nya asɔ lela nɛ
         n nase amo be kɔnɔ na. 43 Basa bee kaŋɛ fanɛ kasawule ere beeŋ ki fanɛ keshishɛrsawule nɛ edimɛdi ŋko asɔbɔya
         maaŋ naa wɔ kumo so nseŋ naa kaŋɛ fanɛ k beeŋ ki Babilɔnebi peya. Ama kachako basa
         beeŋ naŋ tɔ nsawule kumo so. 44 Basa beeŋ naŋ tɔ nsawule nseŋ wora amo be nwɔl n shin nɛ eshɛdajipoana nɛ bumo gbagba
         e yisi enɔ nwɔl na to a ŋini fanɛ b tɔ nsawule na nna. Mboŋ nɛ le beeŋ wora e la Bɛnjamin
         be yiri be kebonfu to nɛ ndekarso nɛ a kulti Jerusalɛm be kadegboŋ na nɛ Juda be efuli
         so be nde to nɛ nde nɛ a wɔ abee so nɛ amo nɛ a wɔ abeemase nɛ Juda be kelargato be
         kaseto be kaba so kikɛ na. Meeŋ naŋ bɛta basa na m ba chena bumo be kasawule so. Ma,
         Enyɛnpe Ebɔrɛ e kaŋɛ na.”

Tama be kɔnɔ naseso nyɔsopo na be asheŋ331 Jemanɛ nɛ ma, Jɛremaya, kraa wɔ kabuti to ashi ewurkpa be bekumpo be kakpa na, nɛ
         Enyɛnpe Ebɔrɛ na naŋ kaŋɛ ma le: 2 “Ma, e la Enyɛnpe Ebɔrɛ nɛ n to durnya n yili kakpa nɛ k wɔ ere. Ma ketre e la Enyɛnpe
         Ebɔrɛ na. 3 Men kule ma nɛ n nu menyi be kekule nseŋ kaŋɛ menyi asheŋgboŋ nɛ menyi maŋ nyi nsaa
         maaŋ tiŋ m pin amo to na. 4 Kusɔ nɛ ma, Enyɛnpe, Israɛl be Ebɔrɛ na bee kaŋɛ a laŋɛ nwu nɛ a wɔ Jerusalɛm to nɛ
         Juda be ewurkpaana nɛ bumo gbagba daŋ bure n ta n ti egbal na be mboŋ nɛ a bure na
         saŋɛ na so Babilɔn be benapo nɛ b ba kulti kadegboŋ na n wɔtɔ a sha kekɔ kumo kena
         na maaŋ nya n luri na be kaplɛa so nde: 5 ‘Basa na be beko beeŋ kɔ Babilɔn be benapo na nɛ benapo na e mɔ basa nɛ n nya agbo
         ga n wɔtɔ na n nase mboŋ nɛ nwuana na daa yil na. Ma alɛ beeŋ ta ma anishi ŋ ŋana
         kadegboŋ ere so ŋkpal asheŋ lubi nɛ kumo to be basa wora so. 6 Kumo be kaman nɛ n naŋ shin nɛ asheŋ e naŋ nyalɛ nsaa nite nɛnɛ ashi kadegboŋ na to
         kachako n sa ma basa. Saŋɛ na so baaŋ baa wɔ kayurwushi to mbaanaayɔ. 7 Meeŋ naŋ ta kasawule ere n sa Juda nɛ Israɛl be kuwurgboŋ nɛ k wɔ kelargato be esoso
         be kaba so na nseŋ shin nɛ b naŋ nya eleŋ nɛ b daa kɔ na. 8 B daŋ wora alubi n da ma so nseŋ kini ma n lar ma kaman, ama ma alɛ beeŋ ta bumo be
         alubi nɛ bumo be kekini ma na m paŋ bumo. 9 Nɛ loŋ kaŋ wora, durnya to be efuliana be basa kikɛ beeŋ wu asɔ lela nɛ n wora n sa
         Jerusalɛm be basa nɛ kananɛ n sa bumo kayurwushi. Efuliana na be basa beeŋ ji eyur
         nseŋ kpaŋ ma m maŋkura ma, ama kufugboŋ malɛ beeŋ tɔr bumo so nɛ b baa chicha ma anishi
         to.’ ”10 Kede be kaman nɛ Enyɛnpe Ebɔrɛ na naŋ kaŋɛ le: “Jɛremaya, fee kaŋɛ fanɛ kakpa ere
         ki fanɛ keshishɛrsawule nna nɛ edimɛdi ŋko asɔbɔya maŋ naa wɔ kumo so. Kashenteŋ nɛ
         fo ji naniere. Juda be ndeana nɛ Jerusalɛm be agbembi dese fuloŋ nna nɛ edimɛdi ŋko
         asɔbɔya maŋ wɔ amo to. Ama kachako feeŋ naŋ nu 11 kagbenefuli be nshɛ nɛ basa beeŋ baa boŋ ashi kejigboŋ be nshɛrana nɛ ajafɔ to. Fo
         alɛ beeŋ nu basa ka bee boŋ nshɛ jemanɛ nɛ b kɔ bumo be kapandi be esarga a ba ma
         bɔrɛlambu to na. Baaŋ baa kaŋɛ le:‘Kechɔrɔ e baa la Enyɛnpetale Ebɔrɛ na peya,ŋkpal manɛ so, e wora anyi kelelanɛ mbe kasha malɛ maŋ kɔ ekar.’Meeŋ shin nɛ kasawule ere e naŋ nyalɛ nsaa wora adɔjibi nɛnɛ. Ma, Enyɛnpe Ebɔrɛ e
         kaŋɛ na.”12 Ade kikɛ be kaman, nɛ Enyɛnpetale Ebɔrɛ na naŋ kaŋɛ le: “Mbolpɔkpapoana beeŋ naŋ nya
         asɔbɔya be ejikpa lela a kpa bumo be mbolpɔ a yɔ keji to ashi kasawule nɛ k du fanɛ
         keshishɛrsawule nɛ edimɛdi ŋko asɔbɔya maŋ wɔ kumo so ere so. 13 Mbolpɔkpapoana beeŋ naa karga bumo be mbolpɔ ashi nde nɛ a wɔ apreŋsawule so nɛ abeemase
         nɛ Juda be kelargato be kaseto nɛ Bɛnjamin be yiri be kebonfu to nɛ ndewurbi nɛ a
         kulti Jerusalɛm be kadegboŋ na nɛ ndeana nɛ a wɔ Juda be efuli so kikɛ to. Ma, Enyɛnpe
         Ebɔrɛ e kaŋɛ na.”14 Kede be kaman nɛ Enyɛnpe Ebɔrɛ na naŋ kaŋɛ le: “Nchɛ nɛ meeŋ wora m bɔlɔ ma nnɔ naseso
         lela nɛ n nase n sa Israɛl nɛ Juda be basa na bee ba. 15 Jemanɛ na kaŋ fo meeŋ lara ewura Deevid be kaman to ebi to be esa nɛ e bee wora asheŋ
         niŋiso m buu mo kuwura. E beeŋ baa wora kusɔ nɛ k niŋi nseŋ daga ashi kasawule na
         kikɛ so. 16 Juda nɛ Jerusalɛm be basa beeŋ nya kumɔlga nsaa wɔ kayurwushi be kebaawɔtɔ to. Saŋɛ
         na so nɛ b baa tre Jerusalɛm le: ‘Enyɛnpe Ebɔrɛ na e la anyi be Kumɔlga.’ 17 Ma, Enyɛnpe Ebɔrɛ na nase kɔnɔ fanɛ ewura Deevid be kaman to ebi e naŋ baa ji kuwura
         ashi Israɛl be efuli so, 18 nɛ Livai be yiri to ebi malɛ e baa la bɔrɛmatapoana a shuŋ ma nsaa lara esarga chɔɔso
         nɛ ayu be esarga nɛ esarga be yiri yiri kikɛ a sa ma.”19 Kumo be kaman, nɛ Enyɛnpe Ebɔrɛ na naŋ kaŋɛ le: 20 “N yili kapa nɛ kanyɛ jemanɛ nɛ a daga fanɛ a baa ba nna. Kusɔ nɛ n yili n sa amo
         na malɛ maaŋ tiŋ n chɛrga kikɛ. 21 A loŋ nɛ n nase kɔnɔ n sa ma kenya ewura Deevid gba, fanɛ jemanɛ kikɛ mbe kaman to
         ebi e naaŋ baa ji kuwura nɛ Livai be yiri to be basa e baa la bɔrɛmatapoana a shuŋ
         ma jemanɛ kikɛ. Loŋ be kɔnɔ naseso na malɛ maaŋ tiŋ n chɛrga kikɛ. 22 Meeŋ shin nɛ ma kenya Deevid be kaman to ebi nɛ bɔrɛmatapoana nɛ b shi Livai be yiri
         to e wora keshi n ti so, nɛ esa maaŋ tiŋ ŋ karga bumo fanɛ kananɛ esa maaŋ tiŋ ŋ karga
         achɛkpabi ŋko teku ase be leele na.”23 Ade kikɛ be kaman, nɛ Enyɛnpe Ebɔrɛ na naŋ kaŋɛ ma le: 24 “Fee nu befɔ ka bee tege ma basa a kaŋɛ fanɛ Enyɛnpe Ebɔrɛ na e daŋ lara Israɛl nɛ
         Juda, ama naniere e kini bumo n lɛ nɛ b maŋ naa kɔ bumo gbagba be efuli. 25 Ma e yili mbra n sa kapa nɛ kanyɛ nseŋ yili mbra n sa esoso nɛ kasawule. 26 Aloŋ nɛ meeŋ bɛ kɔnɔ nɛ n nase n sa Jeekɔb be kaman to ebi nɛ ma kenya Deevid na so.
         Meeŋ lara ewura Deevid be kaman to be esa nɛ e ji kuwura ashi an nananyɛnana Eebraham
         nɛ Aizek nɛ Jeekɔb be mman to ebi so. Ma alɛ beeŋ wu ma basa kuwɔr nseŋ shin nɛ b
         naŋ nya asɔ nseŋ dii kedama.”

Kubɔya nɛ k yɔ Zɛdikaya kutɔ be asheŋ341 Jemanɛ nɛ Babilɔn be ewura Nebukadneeza nɛ mbe benapo nɛ efuli pɔtɛana be benapo daa
         chɛ bumo to na daŋ ba kaa kɔ Jerusalɛm nɛ nde nɛ a kulti kumo na kena na nɛ Enyɛnpe
         Ebɔrɛ na kaŋɛ ma fanɛ ŋ kaŋɛ Juda be ewura Zɛdikaya le: 2 “Ma, Enyɛnpe Ebɔrɛ na beeŋ shin nɛ Babilɔn be ewura Nebukadneeza e kɔ m pɔɔ kadegboŋ
         ere so nseŋ chɔɔ kumo n lɛ. 3 Baaŋ pɛ fo n yɔ ewura Nebukadneeza kutɔ nɛ fo nɛ mo e wu abar kenishiso nseŋ malga
         abar kutɔ. Kumo be kaman nɛ b yɛr fo Babilɔn be efuli so. 4 Ewura Zɛdikaya, kaŋ kusoe n nu kusɔ nɛ mee kaŋɛ fo ere. B maaŋ mɔ fo kena to. 5 Feeŋ wu kayurwushi so nɛ b puga ndishiŋ n shu fo keeli m a ŋini bunyaŋ nɛ b kɔ a sa
         fo. Baaŋ shu fo keeli fanɛ kananɛ b shu fo nananyɛnana nɛ b daa la bewura nseŋ wu
         na be nli na. Baaŋ baa shu fo keeli a kaŋɛ: ‘Anyi be ewura e wu! Anyi be ewura e wu
         o!’ Ma, Enyɛnpe Ebɔrɛ e kaŋɛ na.”6 Ndoŋ nna nɛ n ta kubɔya na n ya sa ewura Zɛdikaya ashi Jerusalɛm to. 7 Loŋ be jemanɛ na nɛ Babilɔn be ewura be benapo daa wora ania nɛ b bure egbalana nɛ
         a kulti ndegboŋ nɛ baa tre Lakish nɛ Azeka nɛ Jerusalɛm na. Ndegboŋ asa ere nɛ b daa
         maŋ naŋ kɔ n sɔ ashi Juda be efuli so.Basa na ka maŋ bɛ bumo be kɔnɔ naseso so be asheŋ8 Ewura Zɛdikaya nɛ Jerusalɛm to be basa na daŋ wora kɔnɔkoŋwule nna ŋ kaŋɛ fanɛ baaŋ
         yige 9 Hibruwebi be benyɛn nɛ beche nɛ b tɔ anya na kikɛ, saŋɛ na so esa kama maaŋ baa kɔ
         Israɛl be esa fanɛ kenya. 10 Bejuŋkparpoana na nɛ basa na kikɛ daŋ shuli so fanɛ baaŋ yige bumo be anya na nɛ b
         ya kaa wɔtɔ bumo be amu so nsaa maŋ naa la anya kikɛ. 11 Kumo be kaman nɛ b naŋ chɛrga bumo be nfɛra nseŋ bɛta m pɛ bumo n ya nyaŋ bumo ŋ ki
         anya.12-13 Ndoŋ nna nɛ Enyɛnpe, Israɛl be Ebɔrɛ na naŋ kaŋɛ ma fanɛ ŋ kaŋɛ basa na le: “Jemanɛ
         nɛ n daŋ lara menyi nananyɛnana Ijipt be efuli so ashi kenyaya to na dra dra na, ma
         nɛ bumo daŋ wora kɔnɔkoŋwule be ŋkre nna. N daŋ kaŋɛ bumo fanɛ 14 nfɛ ashunu kikɛ be kaman, a daga fanɛ b yige bumo braana Hibruwebi nɛ b tɔ anya nɛ
         b shuŋ bumo n fo nfɛnshe na nɛ b ya kaa wɔ bumo be amu a ji. Ama b maŋ nu kusɔ nɛ
         ŋ kaŋɛ bumo na. 15 Ama menyi ere daŋ wora kusɔ nɛ k par ma. Men kikɛ daŋ shuli so nna fanɛ menyeeŋ yige
         men braana Israɛlebi na nseŋ ba yili ma anishi to ashi bɔrɛlambu nɛ menyee shuŋ ma
         na to n wora kɔnɔkoŋwule be ŋkre. 16 Ama kumo be kaman nɛ men kini kesa ma kemaŋkura nseŋ chɛrga menyi be nfɛra. Men kikɛ
         daŋ naŋ bɛta n ta menyi be anya nɛ men daŋ yige na nna nseŋ naŋ tintiŋ bumo n wɔtɔ
         kenyaya to. 17 Amoso nɛ ma Enyɛnpe Ebɔrɛ na kaŋɛ fanɛ menyi maŋ wora ma kasonu na. Menyi maŋ sa Israɛlebi
         na kikɛ ekpa nɛ b nya bumo be amu. To, ma ere beeŋ sa ekpa nɛ men wu kena to ŋko n
         lɔ n wu ŋko nɛ akoŋ a mɔ menyi. Ma n alɛ beeŋ shin nɛ menyi be asheŋ e baa keta durnya
         to be efuliana so be basa kejijɛ ŋkpal kusɔ nɛ meeŋ wora menyi na so. 18-19 Juda nɛ Jerusalɛm be benimuana na nɛ ewurkpa be benimuana na nɛ bɔrɛmatapoana na nɛ
         bejuŋkparpoana na kikɛ nɛ ma e daŋ wora kɔnɔkoŋwule be ŋkre na. B daŋ mɔ gbolu nna
         nseŋ ku kumo to anyɔ n nase nseŋ bɔla amo nferinto n choŋ m mɔ ŋkre na so. Ama b maŋ
         wora m bɔlɔ kɔnɔkoŋwule be ŋkre na so, amoso meeŋ wora bumo kusɔ nɛ b wora gbolu na.
         20 Meeŋ shin nɛ men doŋana e mɔ bumo nɛ bumo be kebuniana e ki kusɔ jiso n sa mbuibi
         nɛ kupuŋ to be asɔbɔya. 21 Ma alɛ beeŋ ta Juda be ewura Zɛdikaya nɛ mbe benimuana m bɔɔ Babilɔn be ewura nɛ mbe
         benapo nɛ b maŋ naa kɔ menyi kena na enɔ nɛ b mɔ. 22 Meeŋ kaŋɛ bumo nɛ b bɛta m ba kadegboŋ ere to m ba kɔ n sɔ nseŋ chɔɔ kumo n lɛ. Meeŋ
         shin nɛ Juda be ndeana e ki fanɛ keshishɛrsawule nɛ esa kama maŋ wɔ amo to. Ma, Enyɛnpe
         Ebɔrɛ e kaŋɛ na.”

Jɛremaya nɛ Reekabebi na be asheŋ351 Jemanɛ nɛ ewura Josaya pibinyɛn Jehowakim daa ji Juda be efuli so be kuwura na nɛ
         Enyɛnpe Ebɔrɛ na kaŋɛ ma le: 2 “Jɛremaya, yɔ Reekab be kanaŋ to be basa kutɔ n ya kaŋɛ bumo fanɛ b shin nɛ fo nɛ
         bumo e yɔ bɔrɛlambu na to be ebuana na be kuko to. Men kaŋ yɔ ndoŋ nɛ fo ya sa bumo
         yabra.” 3 Ndoŋ nna nɛ ŋ keta Jaazania nɛ mo tuto la Jɛremaya nɛ mo alɛ mo tuto daa la Habazzinaya
         na nɛ bumo be kanaŋ na be benyɛn kikɛ 4 m ba bɔrɛlambu na to. Kumo be kaman nɛ ŋ keta bumo n luri anebi Hanan nɛ mo tuto daa
         la Igdaliya na be bebɛsopo be ebu to. Ebu na daa wɔ Shallum pibinyɛn, Maaseia nɛ e
         daa la bɔrɛlambu na to be beshumpo na be enimugboŋ ko na be ebu be awɔlto nna nɛ k
         mata benimuana na be beko be peya. 5 Ndoŋ nna nɛ n ta ekurwa nuu nchu nɛ yabra bɔlɔ amo m ba yili Rekabebi na be anishito
         nseŋ kaŋɛ bumo: “Yabra nde, men baa nuu!”6 Ama le nɛ b daŋ kaŋɛ: “Anyi maa nuu yabra. An nananyɛn Jonadab nɛ e daa la Rekab pibinyɛn
         na daŋ kaŋɛ anyi fanɛ, anyi ŋko anyi be kaman to ebi be esa kama maŋ daga fanɛ e nuu
         yabra be yiri kikɛ. 7 Mo alɛ daŋ naŋ kaŋɛ anyi fanɛ an sa maŋ pɔr nwu ŋko n dɔ adɔjibi ŋko ndibi sɔrso be
         adɔ. E daŋ kaŋɛ anyi kenishipereso fanɛ an baa wɔ ewajɛbu to nna jemanɛ kikɛ, saŋɛ
         na so anyi ere beeŋ baa wɔ kasawule ere so fanɛ befɔ. 8 Anyi be kabuna ebi bee wora kusɔ kama nɛ an nananyɛn Jonadab kaŋɛ anyi kenishipereso
         na kasonu nna. Amoso anyi ŋko anyi be beche ŋko mbia be ekama maŋ naŋ nuu yabra ŋ
         ku so kikɛ; 9 anyi alɛ maŋ naŋ pɔr nwu n chena to ŋko n dɔ adɔjibi ŋko ndibi sɔrso be adɔ gba kikɛ.
         10 Ewajɛbu to nɛ anyi ere wɔ nsaa bɛ nananyɛn Jonadab be kamalga so. 11 Ama jemanɛ nɛ ewura Nebukadneeza nɛ Babilɔn be efuli nɛ Siriya be efuli so be benapo
         ba fara a kɔ a sha kesɔ efuli na nɛ an koso m ba Jerusalɛm to m ba chena, saŋɛ na
         so anyeeŋ shile bumo m mɔlga anyi be amu. Kusɔ nɛ k ba nɛ an baa kaa wɔ Jerusalɛm
         to nna na.”12-13 Ndoŋ nna nɛ Enyɛnpetale, Israɛl be Ebɔrɛ na kaŋɛ ma fanɛ n ya kaŋɛ Juda nɛ Jerusalɛm
         be basa na le: “Ma, Enyɛnpe Ebɔrɛ na bee bishi menyi nna fanɛ manɛ nna nɛ men kini
         kenu n sa ma nsaa maŋ wora kusɔ nɛ ŋ ŋini menyi? 14 Jonadab be kaman to ebi wora kusɔ nɛ e kaŋɛ bumo kenishipereso na kasonu nsaa maa
         nuu yabra. Hale nɛ mbre bumo to be ekama maŋ naŋ nuu yabra be yiri kikɛ. Ama mee malga
         a sa menyi saŋkama, menyi alɛ maa wora ma kasonu. 15 Ŋ kraa shuŋi ma anya anebiana na menyi kutɔ, nɛ baa kaŋɛ menyi fanɛ men yige menyi
         be asheŋ lubi na nsaa wora kusɔ nɛ k niŋi. B kpele menyi kusoe fanɛ men sa maa bunyaŋ
         nsaa shuŋ agbir pɔtɛana, saŋɛ na so menyi kraa beeŋ chena kasawule nɛ n ta n sa men
         nananyɛnana na so. Ama men kini kenu n sa ma nsaa maŋ wora lakal a laŋɛ kumo be kaplɛa
         so. 16 Jonadab be kaman to ebi bre wora kusɔ nɛ bumo nananyɛn kaŋɛ bumo kenishipereso na
         kasonu, ama menyi ere maŋ wora ma kasonu. 17 Amoso, naniere, ma Enyɛnpetale, Israɛl be Ebɔrɛ na beeŋ shin nɛ kemur nɛ n nase kumo
         be kɔnɔ na e ba menyi Juda nɛ Jerusalɛm be basa so. Meeŋ shin nɛ le a wora ŋkpal manɛ
         so, ŋ ka malga n sa menyi, menyi maŋ nu; ma alɛ ka tre menyi, menyi maŋ shuli so.”18 Ade kikɛ be kaman nɛ Enyɛnpetale, Israɛl be Ebɔrɛ na naŋ kaŋɛ ma fanɛ ŋ kaŋɛ Rekab
         be kabuna ebi na le: “Menyi ere wora kusɔ nɛ men nananyɛn Jonadab kaŋɛ menyi kenishipereso
         na kasonu nseŋ bɛ mbe keŋini kikɛ so n wora kusɔ nɛ k daga. 19 Amoso ma, Enyɛnpetale, Israɛl be Ebɔrɛ na bee nase kɔnɔ nna a sa Rekab be kabuna ebi
         fanɛ b maa ba nɛ b paŋ esa nɛ e beeŋ shuŋ ma kikɛ.”

Ewura Jowakim ka chɔɔ Jɛremaya be sososo be kawɔl be asheŋ361 Ewura Josaya pibinyɛn, Jehowakim ka ji Juda be efuli so be kuwura be kafɛ nasopo to
         nɛ Enyɛnpe Ebɔrɛ na kaŋɛ ma le: 2 “Ta kawɔl n sibɛ asɔ kama nɛ ŋ kaŋɛ fo a laŋɛ Israɛl nɛ Juda nɛ efuliana na kikɛ be
         kaplɛa so na n wɔtɔ kumo to. Sibɛ asɔ kama nɛ ŋ kaŋɛ fo, yili kachɛ nɛ n fara a malga
         fo kutɔ na, fɔŋfɔŋ jemanɛ nɛ Josaya fara mbe kuwurji m ba fo mbre na, kikɛ n wɔtɔ
         kawɔl na to. 3 Ashere nɛ Juda be basa nu kemur nɛ ŋ kre fanɛ meeŋ bar bumo so ere be asheŋ baaŋ chɛrga
         bumo be nfɛra nseŋ lar bumo be asheŋ lubi to. Saŋɛ na so meeŋ ta bumo be alubi m paŋ
         bumo.”4 Ndoŋ nna nɛ n tre Neriya pibinyɛn, Baruk fanɛ e ba chɛ ma to. Ŋ kaa bee kute asɔ nɛ
         Enyɛnpe Ebɔrɛ na kaŋɛ ma na kikɛ nɛ mo alɛ bee sibɛ amo a nase kawɔl to. 5 Ndoŋ nna nɛ ŋ kaŋɛ Baruk le: “M maŋ naa kɔ ekpa nɛ n yɔ bɔrɛlambu na to ŋkpal benimuana
         na ka maaŋ sa ma ekpa nɛ n luri kumo to so. 6 Ama mee sha fanɛ fo yɔ ndoŋ jemanɛ nɛ basa na beeŋ kishi a kule Ebɔrɛ ashi bɔrɛlambu
         na to n ya kraŋ kawɔl na awɔrso, saŋɛ na so baaŋ nu kusɔ kama nɛ Enyɛnpe Ebɔrɛ na
         kaŋɛ ma nɛ ma alɛ kute amo n sa fo na. Feeŋ kraŋ kumo nɛ ekama nɛ Juda be basa nɛ
         b shi ndeana to m ba na kikɛ e nu. 7 Ashere baaŋ kule Enyɛnpe Ebɔrɛ na ketampaŋ nseŋ lar bumo be asheŋ lubi to, ŋkpal manɛ
         so, Enyɛnpe Ebɔrɛ na nya agbo ga nna n wɔtɔ bumo.8-10 Jehowakim ka ji Juda be efuli so be kuwura be kafɛ nusopo to be kufɔl kpanusopo to
         nɛ basa na kishi a kule Enyɛnpe Ebɔrɛ fanɛ e wu bumo kuwɔr. Basa nɛ b wɔ Jerusalɛm
         to nɛ bumo nɛ b shi Juda be ndeana to m ba na kikɛ e daa wɔ ekishi na to. Jemanɛ nɛ
         basa na daŋ kaŋ asoe a nu na nɛ Baruk kraŋ kusɔ kama nɛ n daŋ kaŋɛ na n sa bumo. E
         daŋ yili bɔrɛlambu na be awɔlto be kelɔnɛ, a laŋɛ Shafan nɛ e daa la esibɛpo na pibinyɛn,
         Gɛmariya be ebu be kaba so nna ŋ kraŋ kumo. Gɛmariya be ebu na daa wɔ bɔrɛlambu na
         be kelɔnɛ nɛ k mata Kabunagboŋ Popɔr na ase nna.B ka kraŋ kawɔl na n sa benimuana na be asheŋ11 Gɛmariya pibinyɛn, Mikaya gba daa wɔ ndoŋ nseŋ nu Baruk ka kraŋ kusɔ nɛ Enyɛnpe Ebɔrɛ
         na kaŋɛ kawɔl na to na. 12 Kumo be kaman nɛ e yɔ ewurkpa be esibɛpo na be ebu to nɛ ewura be benimuana na bee
         wora nshɛr. Bumo nɛ b daa wora nshɛr na e daa la Elishama nɛ e la ewura be esibɛpo
         na, nɛ Shemayaya pibinyɛn, Delaiya nɛ Akbɔ pibinyɛn, Ɛlnatan nɛ Shafan pibinyɛn, Gɛmariya
         nɛ Hananiya pibinyɛn, Zedekaya nɛ benimuana na kikɛ. 13 Ndoŋ nna Mikaya kaŋɛ bumo kusɔ kama nɛ e nu Baruk ka kraŋ n sa basa na. 14 Kumo be kaman nɛ benimuana na shuŋi Jehudi nɛ e la Netaniya pibinyɛn nɛ mo alɛ la
         Kushi pibinyɛn nɛ Shelemaya mo nanabi, fanɛ e ya kaŋɛ Baruk fanɛ e ta kawɔl nɛ e kraŋ
         n sa basa na m ba. Nɛ Baruk ta kawɔl na n ya sa bumo. 15 E ka bar kumo nɛ b yɛ e chena ŋ kraŋ kawɔl na n sa bumo alɛ gba. Ndoŋ nna nɛ Baruk
         kraŋ kumo n sa bumo. 16 E ka kraŋ kumo n loge, nɛ kufu pɛ bumo nɛ b kilgi ŋ keni abar nseŋ kaŋɛ Baruk le:
         ‘A daga ewura ka nu demu ere!’ 17 Kumo be kaman nɛ b bishi mo le: ‘Kaŋɛ anyi naniere, nuso nɛ fo wora n sibɛ kawɔl ere?
         Jɛremaya e kute kumo n sa fo nɛ fo sibɛ a?’ ”18 Nɛ Baruk shuli so ŋ kaŋɛ: “Jɛremaya e kute kumo be kamalga kama n sa ma nɛ ma alɛ
         sibɛ amo n nase kawɔl ere to” 19 Ndoŋ nna nɛ benimuana na kaŋɛ Baruk le: “A daga fo nɛ Jɛremaya ka ya ŋana kakpa nɛ
         esa kikɛ maaŋ pin menyi be asheŋ.” 20 Kumo be kaman nɛ benimuana na ta kawɔl na n nase Elishama nɛ e la ewurkpa be esibɛpo
         na be ebu to nseŋ yɔ ewura be lambu to n ya bɔ mo kumo be kubɔya. 21 Ndoŋ nna nɛ ewura shuŋi Jehudi fanɛ e ya bar kawɔl na. Nɛ e ya ta kawɔl na ashi Elishama
         be ebu to m ba kraŋ n sa ewura na nɛ benimuana nɛ b yil ŋ kulti mo na. 22 Kumo be jemanɛ daa la gbaŋgbaŋ to nna nɛ ewura daa tase mbe gbaŋgbaŋ to be lambu to
         nɛ edɛ wɔ edɛtɔl to a yil mbe anishito. 23 Jehudi ka baŋ kraŋ kawɔl na be egbaŋ asa ŋko ana n loge nɛ ewura na ta kasaŋɛbi ŋ
         ku ndoŋ n lɛ edɛ na to. Aloŋ nɛ e wora n chɔɔ kawɔl na kikɛ m mur. 24 Ama ewura na nɛ mbe benimuana nɛ b nu kawɔl na be kakraŋ na maŋ wora kusɔ ko a ŋini
         fanɛ kagbene jija bumo ŋko kufu pɛ bumo. 25 Ɛlnatan nɛ Delaiya nɛ Gɛmariya daŋ kule ewura na fanɛ e sa maŋ chɔɔ kawɔl na, ama
         e maŋ tuge bumo. 26 Kumo be kaman nɛ e ponte mo pibinyɛn, Jeramiil nɛ Azriɛl pibinyɛn, Seraiya nɛ Abdiil
         pibinyɛn Selemaiya so fanɛ b ya pɛ ma, anebi Jɛremaya nɛ ma esibɛpo, Baruk. Ama Enyɛnpe
         Ebɔrɛ na daŋ ta anyi nna ŋ ŋana.Jɛremaya ka naŋ sibɛ kawɔl nyɔsopo be asheŋ27 Ewura Jehowakim ka chɔɔ kawɔl nɛ n daŋ kute n sa Baruk nɛ e sibɛ n nase na be kaman,
         nɛ Enyɛnpe Ebɔrɛ na naŋ kaŋɛ ma fanɛ 28 n naŋ ta kawɔl pɔtɛ n sibɛ kusɔ kama nɛ k daa wɔ sososo be kawɔl na to na n nase.
         29 Kumo be kaman nɛ e yɛ ŋ kaŋɛ ewura na le: “Fo chɔɔ kawɔl na nseŋ bishi Jɛremaya kusɔ
         nɛ k ba nɛ e sibɛ fanɛ Babilɔn be ewura beeŋ ba mur kasawule ere nseŋ mɔ kumo so be
         basa nɛ asɔbɔya kikɛ. 30 To, naniere ma Enyɛnpe Ebɔrɛ na bee kaŋɛ fo, Ewura Jehowakim nna fanɛ fo kaman to
         ebi be esa kikɛ maaŋ naŋ chena men nananyɛn, ewura Deevid be kuwurputi so n ji kuwura.
         Baaŋ ta fo kebuni n lɛ kakpa nɛ k beeŋ dese nɛ epeŋi a ŋmɛa kumo kapaso nɛ bunyaŋ
         wushiso malɛ e tɔr kumo so kanyɛso. 31 Meeŋ gberge fo nɛ fo kaman to ebi nɛ benimuana na kusoe ŋkpal alubi nɛ men wora kikɛ
         so. Fo nɛ Juda nɛ Jerusalɛm be basa na be ekama maŋ wɔtɔ lakal kasokpele nɛ n sa menyi
         na to. Amoso asheŋ maaŋ nyalɛ n sa menyi kikɛ!”32 Ade kikɛ be kaman nɛ n ta kawɔl pɔtɛ n sa Baruk nɛ e la ma esibɛpo na, nɛ e naŋ sibɛ
         kusɔ kama nɛ ŋ kute n sa mo na n nase. Kusɔ kama nɛ k daa wɔ sososo be kawɔl nɛ Ewura
         Jehowakim chɔɔ na to nɛ abɔya popɔr nɛ a chɔ adra na kikɛ nɛ e sibɛ n wɔtɔ kumo to.

Ewura Zɛdikaya ka kaŋɛ Jɛremaya fanɛ e kule Ebɔrɛ be asheŋ371 Babilɔn be ewura Nebukadneeza daŋ lara ewura Jehowakim pibinyɛn Jehowachin kuwura
         to nna nseŋ buu ewura Josaya pibinyɛn, Zɛdikaya Juda be efuli so be kuwura. 2 Ama ewura Zɛdikaya ŋko mbe benimuana na ŋko Juda be efuli so be esa kikɛ daa maŋ wora
         kubɔya nɛ Enyɛnpe Ebɔrɛ daŋ ta sa ma na kasonu.3 Ewura Zɛdikaya daŋ shuŋi Shelemaya pibinyɛn, Jehukal nɛ bɔrɛmatapo Zefanaiya nɛ e
         la Maaseia pibinyɛn na nna fanɛ b ba kaŋɛ ma fanɛ n yili mbe katelamu to ŋ kule Enyɛnpe,
         anyi be Ebɔrɛ na n sa mo. 4 Loŋ be jemanɛ na nɛ m maŋ naŋ yɔ kabuti to nseŋ daa wɔ basa na to a yɔ a ba kananɛ
         mee sha. 5 Babilɔn be efuli so be benapo daŋ kre kena nna m ba kulti Jerusalɛm n wɔtɔ, ama b
         ka nu fanɛ Ijipt be efuli so be benapo teŋ lar bumo be efuli so a ba na nɛ b bɛta
         bumo be ayamu so.6 Kumo be kaman nɛ Enyɛnpe, anyi be Ebɔrɛ na naŋ kaŋɛ ma fanɛ 7 ŋ kaŋɛ ewura Zɛdikaya le: “Ijipt be efuli so be benapo bee ba nɛ b ba chɛ menyi to,
         ama baaŋ bɛta n yɔ epe. 8 Saŋɛ na so Babilɔnebi na beeŋ naŋ bɛta m ba kɔ m pɔɔ Jerusalɛm so nseŋ chɔɔ kumo n
         lɛ. 9 Ma, Enyɛnpe Ebɔrɛ na bee kpele menyi kusoe nna fanɛ men sa maa fɛ fanɛ Babilɔnebi
         na maaŋ naŋ bɛta m ba, ŋkpal manɛ so, baaŋ bɛta m ba. 10 Hale nɛ men tiŋ ŋ kɔ m pɔɔ Babilɔn be benapo na kikɛ so gba, bumo be basa nɛ b doro
         a dese bumo be ewajɛbu to kraa beeŋ koso n chɔɔ kadegboŋ ere n lɛ.”11 Babilɔn be benapo na daŋ shi Jerusalɛm m bɛta bumo be ayamu so nna ŋkpal Ijiptebi
         na ka daa ba so. 12 Ma ere daŋ lar Jerusalɛm to nna a yɔ Bɛnjamin be yiri be kebonfu to nɛ n ya sɔ ma
         kachige nɛ k la ma kanaŋ to be kapetɛ na. 13 Ama jemanɛ nɛ n ya fo Bɛnjamin be Kabunagboŋ na ase na, nɛ kanyɛn nɛ baa tre Irija
         nɛ e la Shelemaya pibinyɛn nsaa keni esoji nɛ b daa keni kabunagboŋ na so na pɛ ma
         nseŋ kuŋ ma ekpa. Kumo be kaman nɛ e kaŋɛ ma le: “Fee sha keshile n ya ti Babilɔnebi
         na so nna na!”14 Ndoŋ nna nɛ ŋ kaŋɛ: “Manɛ aloŋ nna! Maa shile nna nɛ n ya ti Babilɔnebi na so.” Ama
         Irija maŋ nu kusɔ nɛ ŋ kaŋɛ na. E daŋ pɛ ma nna nseŋ ta ma n ya sa ewurkpa be ekrachi
         na. 15 B daŋ nya agbo ga nna n wɔtɔ ma nseŋ kaŋɛ esoji na fanɛ b bri ma. Kumo be kaman nɛ
         b keta ma n yɔ Jonatan nɛ e la ewurkpa be ekrachi na be eko be laŋ nɛ b ta ŋ ki kabuti
         be kakpa na n ya ti ebu. 16 Kasawule to be ebubi ko to nɛ b daŋ ta ma n wɔtɔ nɛ n daŋ chɛr ndoŋ ga.17 Ndoŋ nna nɛ ewura Zɛdikaya shuŋi fanɛ b ya bar ma mo kutɔ. Ma nɛ mo nawule ka daa
         la na nɛ e bishi ma le: “Kubɔya ko wɔtɔ nɛ k shi Enyɛnpe Ebɔrɛ na kutɔ a ba anyi kutɔ
         a?”Nɛ n shuli ŋ kaŋɛ: “Mm, Yiramu, kubɔya wɔtɔ. Enyɛnpe Ebɔrɛ na beeŋ shin nɛ Babilɔn
         be ewura e pɛ fo ŋ ki kenya.” 18 Kumo be kaman nɛ m bishi mo le: “Manɛ be kulubi nɛ n wora n da fo so ŋko fo ekrachi
         so ŋko basa ere so, nɛ men ta ma n ti ebu? 19 Manɛ nɛ men wora menyi be anebi fɛpoana nɛ b fule ŋ kaŋɛ menyi fanɛ Babilɔn be ewura
         maaŋ kɔ menyi ŋko efuli na kena? Men ti bumo ebu a? 20 To, Yiramu, naniere mee kule fo nna. Jande nu ma kekule nsaa maŋ naŋ bɛta ma n yɔ
         kabuti to ashi Jonatan be laŋ to. Fo baŋ bɛta ma n yɔ, meeŋ wu ndoŋ.”21 Ndoŋ nna nɛ ewura Zɛdikaya sa ebɔl fanɛ b ya ti ma ewurkpa be bekumpo be kakpa nɛ
         baa ti basa ebu na. Karechɛ kikɛ b daa sa ma ebodobodo nɛ baa tɔ na be kukoŋwule nna
         n ya fo fanɛ ebodobodo kikɛ ka loge kadegboŋ na to.

B ka ta Jɛremaya n wɔtɔ ketirbu wɔlso to be asheŋ381 Kachako nɛ Shefatiya nɛ Gɛdaliya nɛ Jehukal nɛ Pashɔ nu ŋ ka bee kaŋɛ basa na fanɛ
         2 Enyɛnpe Ebɔrɛ na yɛ: “Kena ŋko akoŋ ŋko kulɔ beeŋ mɔ esa kama nɛ e kraa wɔ Jerusalɛm
         to. Ama bekama nɛ baŋ lar n ya ta bumo be amu m bɔɔ Babilɔnebi na enɔ bre maaŋ wu.
         Abaanaaworasheŋ bumo ere beeŋ ji efute.” 3 Ma alɛ daa naa kaŋɛ bumo fanɛ Enyɛnpe Ebɔrɛ na kaŋɛ fanɛ e beeŋ shin nɛ Babilɔn be
         benapo e kɔ n sɔ kadegboŋ na nna.4 Ndoŋ nna nɛ ewurkpa be ekrachi na yɔ ewura kutɔ n ya kaŋɛ mo le: “Kanyɛn ere daga
         luwu. Kananɛ e bee malga ere beeŋ tiŋ n shin nɛ esoji na e pɔ aba nsaa maŋ naa kɔ
         kenyɛn. Kumo kesheŋ koŋwule na nɛ e bee wora ekama nɛ e wɔ kadegboŋ na to na. Mannɛ
         fanɛ basa na be kechɛto so nɛ e bee wora loŋ, ama e bee tɔrɔ bumo nna na.”5 Nɛ ewura Zɛdikaya kaŋɛ: “To, kumo ere men wora mo kusɔ kama nɛ menyee sha. M maaŋ
         tiŋ ŋ kuŋ menyi ekpa.” 6 Ndoŋ nna nɛ b chɛ ma efɔl nseŋ pɛ kumo to n ta ma n wɔtɔ ewura pibinyɛn nɛ baa tre
         Malkiya na be ketirbu nɛ k daa wɔ ewurkpa be kelɔnɛ so na to. Nchu daa maŋ wɔ ketirbu
         na to ama edepɔ nawule e daa wɔtɔ nɛ n nia amo to.7 Ndoŋ nna nɛ Itiopia be efuli so be kanyɛn ko nɛ baa tre mo Ebedmɛlɛk, nɛ e la ndoŋ
         be ewurkpa be ekrachi to be eko, nu fanɛ b ta ma n wɔtɔ ketirbu na to. Loŋ be jemanɛ
         na nɛ ewura Zɛdikaya nɛ mbe ewurkpa be ekrachi bee to jina ashi Bɛnjamin be Kabunagboŋ
         na ase. 8 Nɛ Ebedmɛlɛk yɔ ndoŋ n ya kaŋɛ ewura na le: 9 “Yiramu, kusɔ nɛ basa ere wora ere maŋ walɛ. B ta Jɛremaya n wɔtɔ ketirbu to, kakpa
         nɛ akoŋ beeŋ mɔ mo, ŋkpal manɛ so, ajibi kikɛ maŋ naa wɔ kadegboŋ na to.” 10 Ndoŋ nna nɛ ewura na sa Ebedmɛlɛk ekpa fanɛ e keta basa asa n ti mbe kumu so nɛ b
         ya gberge ma n lara ketirbu na to pɔɛŋ nɛ n wu. 11 Nɛ Ebedmɛlɛk nɛ basa asa na yɔ ewurkpa be kakpa nɛ baa yili asɔ na n ya nya asɔbuuso
         nɛ kpɛa to nɛ b ta efɔl n chɛ amo nseŋ yɔɔ amo to n sa ma ketirbu na to. 12 Kumo be kaman nɛ e kaŋɛ ma fanɛ n ta achɛbi na n ta ma aba to, saŋɛ na so efɔl na
         maaŋ doro ma. Ndoŋ nna nɛ n wora loŋ, 13 nɛ b gberge ma n lar ketirbu na to. Kumo be kaman nɛ b ta ma n yɔ ewurkpa be bekumpo
         na be kakpa nɛ baa ti basa na.Ewura Zɛdikaya ka tre Jɛremaya m bishi mo asheŋ be asheŋ14 Ade kikɛ be kaman, kachako nɛ Ewura Zɛdikaya shuŋi fanɛ b ya bar ma mo kutɔ ashi bɔrɛlambu
         na be kabuna sasopo na ase. Ndoŋ nna nɛ e kaŋɛ ma le: “Mee sha kebishi fo kusɔ ko
         nna. Ma alɛ bee sha fo kaŋɛ kashenteŋ nɛ k wɔ kumo to kikɛ.”15 Nɛ ŋ kaŋɛ mo le: “Nɛ ŋ kaŋɛ fo kashenteŋ na, feeŋ shin nɛ b mɔ ma. Nɛ ma alɛ naŋ ji
         fo asoe to gba, fo maaŋ nu n sa ma.”16 Nɛ Ewura Zɛdikaya nase kɔnɔ ashiri to ŋ kaŋɛ ma le: “M bɔ Ebɔrɛ nɛ e sa anyi ŋkpa
         ere fanɛ m maaŋ mɔ fo ŋko n ta fo n sa basa nɛ baa fin fo kemɔ na nɛ b mɔ.”17 Ndoŋ nna nɛ ŋ kaŋɛ ewura Zɛdikaya kusɔ nɛ Enyɛnpetale, Israɛl be Ebɔrɛ na kaŋɛ. E
         yɛ: “Nɛ fanɛ fo shuli n ta fo kumu n ya bɔɔ Babilɔn be ewura be benimuana na enɔ,
         feeŋ ji ŋkpa nɛ b maaŋ naŋ chɔɔ kadegboŋ ere n lɛ. Fo nɛ fo kanaŋ kikɛ beeŋ nya menyi
         be amu. 18 Ama nɛ fo maŋ shuli n sɔ kapɔshi nseŋ tɔr n sa bumo, meeŋ ta kadegboŋ ere m bɔɔ Babilɔnebi
         na enɔ nɛ b chɔɔ kumo n lɛ, fo alɛ maaŋ nya n shile bumo.”19 Nɛ ewura Zɛdikaya kaŋɛ ma le: “Anyi gbagba be basa nɛ b shile n ya ti Babilɔnebi na
         so na nɛ mee ŋana. Ashere Babilɔnebi na beeŋ ta ma n sa bumo nɛ b kɔrfɛ ma.”20 Ndoŋ nna nɛ ŋ kaŋɛ mo le: “B maaŋ ta fo n sa bumo. Mee kule fo nna nɛ fo wora Enyɛnpe
         Ebɔrɛ na kasonu, saŋɛ na so asheŋ beeŋ nite nɛnɛ nɛ fo alɛ e nya fo ŋkpa. 21 Ama Enyɛnpe Ebɔrɛ na teŋ n lara kusɔ nɛ k beeŋ wora ŋ ŋini ma bɔrɛdare to nɛ fo kini
         kesɔ kapɔshi nna na. 22 Ashi bɔrɛdare na to n wu beche ka lar Juda be ewurkpa a yɔ Babilɔn be ewura be benimuana
         na kutɔ. Kusɔ nɛ b daa kaŋɛ jemanɛ nɛ b daa yɔ na nde:‘Ewura mo teri kpakpasoana e fule mo,nɛ e bɛ bumo be kɔnɔ so.Nɛ naniere mbe aya nia edepɔ to,nɛ mo teriana na shile mo.’ ”23 Kumo be kaman nɛ n naŋ kaŋɛ le: “Baaŋ keta beche nɛ mbia kikɛ n ya sa Babilɔnebi na,
         nɛ fo gbagba maaŋ nya n shile m mɔlga fo kumu. Babilɔn be ewura beeŋ pɛ fo kenya nseŋ
         chɔɔ Jerusalɛm n lɛ.”24 Nɛ Ewura Zɛdikaya malɛ kaŋɛ: “Sa maŋ shin nɛ esa kikɛ e nu ma nɛ fo be kelijima ere,
         nɛ mannɛ aloŋ feeŋ paŋ fo ŋkpa. 25 Nɛ ewurkpa be ekrachi na nu fanɛ ma nɛ fo ber kelijima, baaŋ bishi fo kusɔ nɛ an malga.
         Baaŋ nase kɔnɔ fanɛ nɛ fo kaŋɛ bumo kusɔ kama gba, b maaŋ mɔ fo. 26 Nɛ k kaŋ ba loŋ fo ere kaŋɛ bumo fanɛ fo baa kule ma nna fanɛ n sa maŋ naŋ yɛr fo
         kabuti to nɛ fo ya wu ndoŋ.”27 Kumo be kaman nɛ ekrachi na ba bishi ma, nɛ ŋ kaŋɛ bumo kusɔ nɛ ewura na kaŋɛ na gbagba
         chap. B daa maŋ naŋ tiŋ nɛ b wora shɛŋ, ŋkpal manɛ so, esa kama daa maŋ nu anyi be
         kelijima na. 28 Nɛ b yige ma ewurkpa be bekumpo be kakpa na n ya fo kachɛ nɛ b ba kɔ n pɔɔ Jerusalɛm
         so n sɔ kumo na.

Jerusalɛm ka kɔ n tɔr be asheŋ391-3 Zɛdikaya ka ji Juda be efuli so be kuwura be kafɛ kpanusopo to be kufɔl kudusopo to
         nɛ Babilɔn be ewura Nebukadneeza nɛ mbe benapo kikɛ fara a kɔ Jerusalɛm kena. Beeŋ
         wora fanɛ kafɛ nɛ bargato nɛ b daŋ kulti kadegboŋ na n wɔtɔ. Ewura Zɛdikaya ka ji
         kuwura be kafɛ kudukakosopo to be kufɔl nasopo to be kachɛ kpanusopo na nɛ b bure
         egbalana na n luri Jerusalɛm to.B ka kɔ n suge Jerusalɛm na be kaman, nɛ Babilɔn be ewura Nebukadneeza be benimugboŋana
         yili bumo be mbɛ n chena so ashi Nferinto be Kabunagboŋ na ase a ŋini fanɛ bumo e
         wɔ kadegboŋ na a keni so. Benimugboŋana na e daa la Nɛgal Shareza nɛ e shi Samga nɛ
         Nebo Sasekim nɛ e la krachigboŋ nimuso, n ta Nɛgal Shareza ko nɛ mo alɛ gba la krachi
         nimuso nɛ Babilɔn be ewura be ekrachi pɔtɛana kikɛ.4 Ewura Zɛdikaya nɛ mbe esoji ka wu kusɔ nɛ k bee wora na nɛ b wora ania fanɛ baaŋ lar
         kadegboŋ na to kanyɛso n shile m mɔlga bumo be amu. Ewura be kudɔbi na to nɛ b daŋ
         bɔla n ya bɔla kabunabi nɛ k daa wɔ kadegboŋ na be egbal anyɔ na be nferinto na to
         n sɔ ekpa nɛ k bee yɔ Jɔɔdan be Lɔrgboŋ na be ketaŋɛ to be kaba so na a shile a mɔlga
         bumo be amu. 5 Ama Babilɔn be benapo na daŋ ju bumo nna n ya pɛ ewura Zɛdikaya a mata keplasawule
         nɛ k mata kade nɛ baa tre Jɛriko na, nɛ mbe benapo kikɛ pesaŋ to n shile ŋ ka mo.
         Kumo be kaman nɛ b keta mo n yɔ ewura Nebukadneeza kutɔ ashi kade nɛ baa tre Ribla
         ashi Hamaf be kebonfu to na. Ndoŋ nna nɛ ewura Nebukadneeza ji mo demu ndoŋ nseŋ kaŋɛ
         fanɛ e ji n tɔr. 6 Kumo be kaman nɛ e mɔ ewura Zɛdikaya be mbinyɛnsobi nɛ Juda be benimuana na nɛ e yil
         a keni. 7 Ade be kaman nɛ e shin nɛ b chule ewura Zɛdikaya be anishi nseŋ chɛ mo ŋgbɛlɛbi n
         ta mo n yɔ Babilɔn be efuli so. 8 Pɔɛŋ nɛ le ere kikɛ wora na nɛ Babilɔnebi na teŋ nya edɛ n wɔtɔ Jerusalɛm to be ewurkpa
         nɛ basa na be nwu kikɛ to a chɔɔ nsaa da amo be egbalana a lɛ. 9 Kumo be lalaloge, nɛ Nebuzaradan nɛ e la benapo nɛ baa kuŋ ewura na be enimu na, pɛ
         basa nɛ b kraa wɔ kadegboŋ na to na nɛ bekama nɛ b daŋ shile n ya buu bumo na ŋ keta
         bumo kikɛ n yɔ Babilɔn be efuli so fanɛ anya. 10 Betirpo gbagba nɛ b maŋ kɔ shɛŋ na nawule nɛ e daŋ yige Juda be kasawule so nseŋ sa
         bumo adɔsawule nɛ ndibi sɔrso be adɔ.B ka lara Jɛremaya kabuti to be asheŋ11 Ade kikɛ be kaman nɛ ewura Nebukadneeza kaŋɛ Nebuzaradan le: 12 “Yɔ n ya fin Jɛremaya nsaa keni mo so nɛnɛ. Sa maŋ kaŋ tɔrɔ mo, ama baa wora kusɔ
         kama nɛ e bee sha a sa mo.” 13 Nɛ Nebuzaradan nɛ Nebushazban nɛ Nɛgal Shareza nɛ b la benimugboŋana nɛ Babilɔn be
         ewura be benimuana nɛ b ka na kikɛ, 14 shin nɛ b ya lara ma kabuti to ashi ewurkpa m ba. Ahikam pibinyɛn, Gɛdaliya nɛ mo
         nana daa la Shafan na nɛ b daŋ shin nɛ e keni ma so nɛ n ya fo epe nɛ alenfia. B daŋ
         yige ma ŋ gbagba be basa to nna ashi Juda be efuli so.Tama nɛ k wɔtɔ n sa Ebedmɛlɛk na be asheŋ15 Jemanɛ nɛ n daa wɔ kabuti to ashi ewurkpa na, Enyɛnpe Ebɔrɛ na daŋ kaŋɛ ma nna fanɛ
         16 ŋ kaŋɛ Ebedmɛlɛk nɛ e shi Itiopia be efuli so na fanɛ mo Enyɛnpetale, Israɛl be Ebɔrɛ
         na yɛ: “Kananɛ ŋ kaŋɛ fanɛ meeŋ shin nɛ kemur nɛ mannɛ kedamaya e ba kadegboŋ ere
         so na, nɛ meeŋ wora. Nɛ kumo be jemanɛ kaŋ fo malɛ feeŋ baa wɔ ŋkpa to n wu kumo.
         17 Ama ma, Enyɛnpe Ebɔrɛ na beeŋ kuŋ fo loŋ be kachɛ na nɛ b sa maŋ ta fo n sa Juda be
         benimuana nɛ fee ŋana na. 18 Meeŋ mɔlga fo nɛ b sa maŋ mɔ fo. Feeŋ nya ekpa n shile m mɔlga fo kumu ŋkpal fo ka
         ta fo yirda n wɔtɔ ma to so. Ma, Enyɛnpe Ebɔrɛ e kaŋɛ na.”

B ka lara Jɛremaya kabuti to be asheŋ401 Nebuzaradan nɛ e la benapo nɛ baa kuŋ Babilɔn be ewura na be enimu na ka sɔ ma n yige
         ashi Rama na be kaman nɛ Enyɛnpe Ebɔrɛ na malga ma kutɔ. B daŋ chɛ ma ŋgbɛlɛbi nna
         nseŋ daŋ keta ma nɛ Juda nɛ Jerusalɛm be basa nɛ b pɛ a yɔ Babilɔn be efuli so na
         nna n yɔ ndoŋ.2 Nebuzaradan daŋ keta ma nna n lar ekarso nseŋ ya kaŋɛ ma le: “Enyɛnpe fo Ebɔrɛ na
         daŋ kpele fo basa kusoe fanɛ e beeŋ mur kasawule ere, 3 naniere e wora kusɔ nɛ e kaŋɛ e beeŋ wora na. Ade kikɛ malɛ wora nna ŋkpal fo basa
         ka wora alubi n da mo ere Enyɛnpe Ebɔrɛ na so nsaa maŋ wora mo kasonu so. 4 To, kabre mee lara ŋgbɛlɛbi ere fo enɔana to nna nɛ fo nya fo kumu. Nɛ fee sha ketu
         ma n yɔ Babilɔn be efuli so, feeŋ tiŋ n yɔ nɛ m baa keni fo so. Nɛ fo maa sha keyɔ
         malɛ, feeŋ tiŋ ŋ kini keyɔ. Efuli ere kikɛ dese nna n sa fo nɛ fo lara kusɔ nɛ fee
         sha. Feeŋ tiŋ n yɔ kaplɛkama nɛ fee sha.”5 Pɔɛŋ nɛ ŋ kilgi n yɔ, nɛ Nebuzaradan naŋ kaŋɛ le: “Bɛta n yɔ Ahikam pibinyɛn, Gɛdaliya
         nɛ mo nananyɛn daa la Shafan na kutɔ. Mo nɛ Babilɔn be Ewura Nebukadneeza ta ŋ ki
         Juda be ndeana so be gomena. Feeŋ tiŋ n ya tu mo a wɔ basa na to, ŋko feeŋ tiŋ n yɔ
         kaplɛkama nɛ fee sha.” Kumo be kaman nɛ e sa ma ŋkɛ ko nɛ ajibi nɛ meeŋ ta a yɔ nseŋ
         to ma ekpa fanɛ m baa yɔ. 6 Nɛ n yɔ Gɛmaliya kutɔ ashi kade nɛ baa tre Mizpa na nseŋ ya kaa wɔ basa nɛ b ka kasawule
         na so na to.B ka mɔ Gɛmaliya be asheŋ7 Juda be benapo na nɛ bumo be benimuana na be beko bre daŋ maŋ shuli n ta bumo be amu
         n sa Babilɔnebi na nseŋ daŋ shile n luri kupuŋ to. B daŋ nu fanɛ Babilɔn be ewura
         ta Gɛdaliya nna ŋ ki gomena n chena kasawule na so nɛ e baa keni kasawule na so be
         betirpo gbagba nɛ b maŋ keta n yɔ Babilɔn be efuli so na so. 8 Amoso Netaniya pibinyɛn, Ishmaɛl nɛ Kariya be bibinyɛn, Johanan nɛ Jonatan nɛ Tanhumɛf
         pibinyɛn, Seria nɛ Efai be mbinyɛnsobi nɛ b shi Netofa na nɛ Jezaniya nɛ mo alɛ shi
         Maaka nɛ bumo be benapo yɔ Gɛdaliya kutɔ ashi Mizpa. 9 Ndoŋ nna nɛ Gɛdaliya kaŋɛ bumo le: “Ma e kaŋɛ menyi na fanɛ a maŋ daga fanɛ men tɔr
         kapɔŋ n sa Babilɔnebi na. Menyeeŋ tiŋ n chena nfe nsaa shuŋ Babilɔn be ewura nɛ asheŋ
         e nite nɛnɛ n sa menyi. 10 Ŋ gbagba beeŋ chena Mizpa nfe, saŋɛ na so Babilɔnebi na ya ba nfe meeŋ yili menyi
         be katelamu ashi bumo be anishito. Menyeeŋ tiŋ m bɛta n yɔ menyi be ndeana to n ya
         kaa chala eyabra nɛ asɔrsoana nɛ ɔlif be ŋkuana a yili.”11 Israɛlebi nɛ b daa wɔ Mowab nɛ Ammɔn nɛ Edɔm be nsawule so nɛ efuli pɔtɛana so na
         ka nu fanɛ Babilɔn be ewura yige Israɛlebi na be beko ashi Juda be efuli so nseŋ ta
         Gɛdaliya ŋ ki gomena, 12 nɛ b lar mboŋ nɛ b daŋ pesaŋ to n yɔ na m bɛta m ba Juda be efuli so. B daŋ ba Gɛdaliya
         kutɔ ashi Mizpa nna m ba chɛ to nɛ b chala eyabra nɛ asɔrso damta nɛ a chɔ nfɛ nɛ
         e choŋ na peya.B ka mɔ Gɛdaliya be asheŋ13 Kede be kaman nɛ Johanan nɛ benapo nɛ b daŋ kini ketɔr kapɔŋ nsaa wɔ kupuŋ to na be
         benimuana na ba Gɛdaliya kutɔ ashi Mizpa 14 nseŋ ba kaŋɛ mo le: “Fo maŋ nyi fanɛ Ammɔn be ewura Baalis shuŋi Ishmaɛl nna fanɛ
         e ba mɔ fo a?” Ama Gɛdaliya daa maŋ yirda kumo. 15 Ndoŋ nna nɛ Johanan nawule yɔ Gɛdaliya kutɔ n ya kaŋɛ mo le: “Shin nɛ n ya mɔ Ishmaɛl
         nɛ esa kikɛ maaŋ pin esa nɛ e wora loŋ. Basa gbrɛbi ko e ka Juda be efuli so, ama
         fo nɛ bumo alɛ kikɛ baa keni na. Nɛ fo baŋ wu baaŋ pesaŋ to ŋko n wu gba.”16 Ama kusɔ nɛ Gɛdaliya daŋ kaŋɛ e la fanɛ: “Sa maŋ mɔ mo. Kusɔ nɛ fo kaŋɛ a laŋɛ Ishmaɛl
         be kaplɛa so na maŋ la kashenteŋ!”

411 Kafɛ nɛ Johanan ya ji Gɛdaliya asoe to a laŋɛ kemɔ Ishmaɛl be kaplɛa so na be kufɔl
         shunusopo to nɛ Ishmaɛl nɛ e la Netaniya pibinyɛn nɛ Ɛlshama mo nanabi nseŋ shi kuwurji
         be kanaŋ to a la ewura be ekrachi na to be eko na yɔ Mizpa. Mo nɛ basa kudu ko e daŋ
         yɔ ndoŋ nɛ b ya wu Gɛdaliya nɛ e la gomena na. Jemanɛ nɛ bumo kikɛ daŋ chena a ji
         na 2 nɛ Ishmaɛl nɛ basa kudu nɛ b daa wɔ mo kutɔ na pee etokobi m mɔ Gɛdaliya. 3 Ishmaɛl daŋ mɔ Israɛlebi nɛ Babilɔnebi be benapo nɛ b daa wɔ Gɛdaliya kutɔ ashi Mizpa
         na nna n ti so.4 Kumo be ŋklade, pɔɛŋ nɛ esa kikɛ pin Gɛdaliya be kemɔ na be asheŋ, 5 benyɛn aduburwa ko daŋ shi nde nɛ baa tre Shɛkɛm nɛ Shilo nɛ Samɛria na nna m ba.
         B daa kɔ ayu nɛ eduwu be ŋkɛ nna a yɔ nɛ b ya sa Enyɛnpe Ebɔrɛ na bɔrɛlambu na to
         ashi Jerusalɛm. Bumo alɛ daŋ she bumo be ntɔl nna nseŋ kpɛa bumo be asɔbuuso to nseŋ
         naŋ ku ŋ ku bumo be eyurana, ŋkpal b ka daa shu keeli so. 6 Ishmaɛl daŋ wora fanɛ e ka bee shu nna n lar Mizpa to n ya shɛr bumo to. E ka ba fo
         bumo nɛ e kaŋɛ bumo le: “Men jande, men luri m ba keni Gɛdaliya.” 7 B ka baŋ ya ka luri kade na to, epul na to nɛ Ishmaɛl kaŋɛ mbe benapo fanɛ b mɔ bumo
         nseŋ ta bumo n lɛ ketirbu to.8 Ama pɔɛŋ nɛ b mɔ bumo, basa na to be basa kudu ko daŋ kaŋɛ Ishmaɛl le nna: “Jande,
         sa maŋ mɔ anyi! An kɔ ayu be yiri yiri nɛ ɔlif be ŋku nɛ mushoŋ nɛ an ta ŋ ŋana kupuŋ
         to. Amoso e daa maŋ shin nɛ b mɔ bumo ere. 9 Ketirbu nɛ Ishmaɛl nɛ mbe benapo daŋ ta basa nɛ b daŋ mɔ n ti Gɛdaliya so n lɛ to
         na daa la ketirbu nɛ Juda be ewura Asa na daŋ kur a suse bɔrɛchu jemanɛ nɛ Israɛl
         be kuwurgboŋ nɛ k wɔ kelargato be esoso na be ewura Baasha na daa kɔ mo kena na nna.
         Ishmaɛl daŋ mɔ basa na nna m bɔlɔ ketirbu na. 10 Kumo be kaman, nɛ e pɛ ewura Zɛdikaya be mbichesobi nɛ basa nɛ Nebuzaradan, nɛ e la
         benapo nɛ baa kuŋ Babilɔn be ewura na be enimu na, daŋ yige n sa Gɛdaliya fanɛ e baa
         keni so na ŋ keta bumo a yɔ Ammɔn be efuli so ashi Lɔr nɛ baa tre Jɔɔdan na be kaba
         ndoŋ.”11 Johanan nɛ benapo be benimuana nɛ b wɔ mo kutɔ na ka nu kushuŋ lubi nɛ Ishmaɛl shuŋ
         na be asheŋ 12 nɛ b keta bumo be benapo n ju m buu bumo so n ya tu bumo ashi kepa nɛ k wɔ Gibiɔn
         na. 13 Basa nɛ Ishmaɛl pɛ ashi Mizpa a yɔ na ka wu Johanan nɛ benapo be benimuana na nɛ bumo
         be ŋgbene fuli bumo 14 nɛ b kilgi a shile a yɔ Johanan kutɔ. 15 Ama Ishmaɛl nɛ mbe basa na be basa aburwa bre nya n shile n yɔ Ammɔn be kasawule so
         nɛ Johanan maŋ nya bumo m pɛ.16 Ndoŋ nna nɛ Johanan nɛ benapo be benimuana mɔlga beche nɛ mbia nɛ ewurkpa be ekrachi
         nɛ Ishmaɛl daŋ mɔ Gɛdaliya ashi Mizpa nseŋ pɛ bumo a yɔ na. Nɛ Johanan juŋkpar basa
         na n shi Gibiɔn 17-18 a yɔ Ijipt be efuli so. B daa yɔ ndoŋ nna ŋkpal b ka daa ŋana kufu a laŋɛ kusɔ nɛ
         Babilɔnebi beeŋ wora nɛ b kaŋ pin fanɛ Ishmaɛl mɔ Gɛdaliya nɛ ewura Nebukadneeza daŋ
         lara fanɛ efuli na so be gomena na be asheŋ. B ka wɔ ekpa to a yɔ Ijipt na nɛ b ya
         chena kade nɛ baa tre Gɛrut Kimham nɛ k mata Bɛtlɛhɛm na n wushi.

Basa na ka kaŋɛ Jɛremaya fanɛ e kule Ebɔrɛ n sa bumo be asheŋ421 Ndoŋ nna nɛ benapo be benimuana na nɛ Kerii pibinyɛn, Johanan nɛ Hoshaya pibinyɛn,
         Azariya nɛ basagboŋ nɛ bebɔlpo kikɛ chala abar m ba ma, Jɛremaya kutɔ 2 m ba kaŋɛ ma le: “Jande, wora kusɔ nɛ anyee kule fo ere n sa anyi. Kule Enyɛnpe, anyi
         be Ebɔrɛ na n sa anyi kikɛ nɛ an ji efute nsaa wɔ ŋkpa to ere. Jemanɛ nɛ k choŋ na
         an daa shi nna, ama fo gbagba beeŋ tiŋ n wu fanɛ naniere anyi basa gbrɛbi e ka. 3 Amoso kule Enyɛnpe, anyi be Ebɔrɛ na nɛ e ŋini anyi kakpa nɛ anyeeŋ yɔ nɛ kusɔ nɛ
         anyeeŋ wora.”4 Nɛ ma alɛ kaŋɛ le: “To, n nu kusɔ nɛ men kaŋɛ na! Meeŋ kule Enyɛnpe, anyi be Ebɔrɛ
         na, fanɛ kananɛ men kaŋɛ na. Kusɔ kama nɛ e kaŋ kaŋɛ ma, meeŋ kaŋɛ menyi. M maaŋ ta
         shɛŋ ŋ ŋana menyi so.”5 Ndoŋ nna nɛ b kaŋɛ ma le: “Enyɛnpe Ebɔrɛ na gbagba e naaŋ baa la anyi be kashenteŋ
         be shɛdajipo fanɛ an nase kɔnɔ fanɛ anyeeŋ wora kusɔ kama nɛ e beeŋ bɔla fo so ŋ kaŋɛ
         anyi. 6 Kusɔ kama nɛ e beeŋ kaŋɛ anyi na, k par anyi nɛ k maŋ par anyi gba, anyeeŋ wora Enyɛnpe,
         anyi be Ebɔrɛ nɛ fee kule mo a sa anyi na kasonu, saŋɛ na so asheŋ beeŋ nite nɛnɛ
         n sa anyi.”Kananɛ Enyɛnpe Ebɔrɛ na nu Jɛremaya be kekule be asheŋ7 Ta ba nchɛ kudu to, nɛ Enyɛnpe Ebɔrɛ na malga ma kutɔ a laŋɛ kusɔ nɛ b kaŋɛ fanɛ ŋ
         kule n sa bumo na be kaplɛa so. 8 Ndoŋ nna nɛ n tre Johanan nɛ benapo be benimuana na nɛ basa pɔtɛ nɛ b ti so na kikɛ
         m ba abar so 9 nseŋ kaŋɛ bumo le: “Kusɔ nɛ Enyɛnpe, Israɛl be Ebɔrɛ nɛ men shuŋi ma mo kutɔ fanɛ
         n ya kule mo n sa menyi na kaŋɛ nde. 10 E yɛ: ‘Nɛ menyee sha kechena kasawule ere so, kumo ere mee leŋ menyi to nna nɛ men
         chena kumo so nɛ m baa chɛ menyi to, saŋɛ na so men maaŋ naŋ lar kumo so. Kemur nɛ
         n shin nɛ k ba menyi so na sa ma kebɔltofinfin damta ga. 11 Men sa maa ŋana Babilɔn be ewura na. Ma nɛ menyi e wɔtɔ. Ma alɛ beeŋ baa kuŋ menyi
         nseŋ mɔlga menyi ashi mbe eleŋgboŋ to. 12 Ŋkpal ŋ ka bee wu kuwɔr so, meeŋ shin nɛ e wu menyi kuwɔr nseŋ shin nɛ men bɛta n
         yɔ epe. Ma, Enyɛnpe Ebɔrɛ e kaŋɛ na.’13-15 Ama menyi basa nɛ men ka a wɔ Juda be efuli so na maŋ daga kekini kewora Enyɛnpe,
         menyi be Ebɔrɛ na kasonu nseŋ kini kechena kasawule na so. Menyi alɛ e sa maŋ kaŋ
         kaŋɛ fanɛ, ‘Ayai, anyi ere bee yɔ Ijipt be efuli so nna nɛ an ya chena ndoŋ, kakpa
         nɛ anyi maaŋ naa nu kena be asheŋ ŋko a wu kena ŋko akoŋ.’ Nɛ men kaŋ kaŋɛ loŋ, kumo
         ere Enyɛnpetale, Israɛl be Ebɔrɛ na malɛ beeŋ kaŋɛ le: ‘Men teŋ n yili kumo fanɛ menyee
         yɔ Ijipt be efuli so nna n ya chena ndoŋ, 16 kumo ere kena nɛ menyee ŋana na beeŋ ba menyi so nɛ akoŋ nɛ kumo be asheŋ bee da menyi
         kufu na gba e ba menyi so nɛ men ya wu ashi Ijipt to ndoŋ. 17 Basa kama nɛ b yili kumo fanɛ baaŋ yɔ Ijipt n ya chena na beeŋ wu kena to ŋko akoŋ
         ŋko kulɔ beeŋ mɔ bumo. Bumo to be ekama maaŋ ji efute, ekoŋwule gba maaŋ gelge jɛrbi
         nɛ meeŋ bar bumo so na.’18 Ade be kaman nɛ Enyɛnpetale, Israɛl be Ebɔrɛ na naŋ kaŋɛ le: ‘Nɛ men kaŋ kini n yɔ
         Ijipt, kananɛ n daŋ nya agbo ga n wɔtɔ Jerusalɛm be basa nseŋ gberge bumo kusoe na
         nɛ meeŋ nya agbo n wɔtɔ menyi alɛ gba nseŋ gberge menyi kusoe. Menyi be asheŋ beeŋ
         baa chinchiŋ basa nɛ b baa ta menyi kadegboŋ na be ketre a shoduu basa. Menyi alɛ
         maaŋ naŋ wu kakpa ere kenishiso kikɛ.’ ”19 Ndoŋ nna nɛ n naŋ kaŋɛ le: “Enyɛnpe Ebɔrɛ na teŋ ŋ kaŋɛ menyi basa nɛ men ka a wɔ
         Juda be efuli so na fanɛ men sa maŋ yɔ Ijipt be efuli so. Ŋkpal loŋ so mee kpele menyi
         kusoe naniere nna 20 fanɛ kewora n foe gboŋgboŋi nɛ menyee shin nɛ men wora na. Menyi e kaŋɛ ma fanɛ ŋ
         kule Enyɛnpe, anyi be Ebɔrɛ na n sa menyi nseŋ nase kɔnɔ fanɛ kusɔ kama nɛ e kaŋɛ
         menyeeŋ wora kumo. 21 Naniere ŋ kaŋɛ menyi kusɔ nɛ e kaŋɛ, ama menyi alɛ kini kewora kusɔ nɛ Enyɛnpe, menyi
         be Ebɔrɛ na shuŋi ma fanɛ m ba kaŋɛ menyi na kasonu. 22 Amoso men baa nyiŋi fanɛ menyeeŋ wu kena to ŋko akoŋ ŋko alɔ beeŋ mɔ menyi ashi Ijipt
         be efuli nɛ menyee sha keya chena so na so.”

B ka keta Jɛremaya n yɔ Ijipt be asheŋ431 Ŋ ka kaŋɛ basa na kusɔ kama nɛ Enyɛnpe, bumo be Ebɔrɛ na kaŋɛ na n loge, 2 nɛ Hoshaya pibinyɛn, Azariya nɛ Kerii pibinyɛn, Johanan nɛ basa kpeŋso na be beko
         kaŋɛ ma le: “Efɛ nɛ fee ku! Enyɛnpe, anyi be Ebɔrɛ na maŋ shuŋi fo fanɛ fo ba kaŋɛ
         anyi fanɛ an sa maŋ ya chena Ijipt be efuli so. 3 Neriya pibinyɛn, Baruk e susu fo n wɔtɔ anyi, saŋɛ na so Babilɔnebi na beeŋ nya eleŋ
         anyi so nseŋ mɔ anyi ŋko ŋ keta anyi n yɔ Babilɔn be efuli so.” 4 Amoso Johanan nɛ benapo be benimuana na nɛ basa pɔtɛana na be ekama daa maŋ wora kusɔ
         nɛ Enyɛnpe Ebɔrɛ kaŋɛ na kasonu n chena Juda be kasawule so. 5 Johanan nɛ benapo be benimuana na keta basa nɛ b daŋ pesaŋ to n shile n yɔ efuli pɔtɛana
         so nseŋ naŋ bɛta m ba Juda be kasawule so na nna n yɔ Ijipt be efuli so. 6 Bumo alɛ daŋ naŋ keta ma nɛ Baruk nɛ benyɛn nɛ beche nɛ mbia nɛ ewura Zɛdikaya be
         mbichesobi nɛ Nebuzaradan nɛ e daa la benapo nɛ baa kuŋ Babilɔn be ewura na be enimu
         na daŋ yige n sa Gɛdaliya fanɛ e baa keni so na gba nna n ti so n yɔ Ijipt be efuli
         so. 7 B daa maŋ wora Enyɛnpe Ebɔrɛ na kasonu nseŋ daŋ yɔ Ijipt n ya chena kadegboŋ nɛ baa
         tre Taapanes na.8 Ashi Taapanes ndoŋ nɛ Enyɛnpe Ebɔrɛ na kaŋɛ ma le: 9 “Fin ajembu nɛ a shishibi nsaa du peŋgeleŋ peŋgelembi n sulɔ amo n yɔ Ijipt be ewura
         Fɛɛro be ewurkpa nɛ k wɔ Taapanes be kadegboŋ na to na be kabuna n ya pulgi ebirkesi
         nɛ b ta m pɔr akpabi a nite so a luri ewurkpa na nseŋ kur m puli ajembu na ndoŋ. Shin
         nɛ Israɛlebi na be beko e wu fo nɛ fee wora loŋ. 10 Kumo be kaman nɛ fo kaŋɛ bumo fanɛ ma, Enyɛnpetale, Israɛl be Ebɔrɛ na beeŋ shin nɛ
         ma kenya, Babilɔn be ewura Nebukadneeza e ba nfe m ba ta mbe kuwurputi n nase ajembu
         nɛ fo puli ere so nseŋ chena kumo so n ji kuwura bumo so. 11 Ewura Nebukadneeza beeŋ ba kɔ Ijipt be basa kena nseŋ mɔ bumo be basa damta. Alɔ beeŋ
         mɔ beko nɛ b pɛ beko malɛ ŋ gberge bumo n yɔ Babilɔn be efuli so. 12 Meeŋ shin nɛ Ijipt be agbirlambuana e ji edɛ nɛ Babilɔn be ewura e chɔɔ agbirana na
         be ako nseŋ sulɔ ako malɛ n yɔ. Kananɛ mbolpɔkpapo bee gbaŋ gbaŋ mbe piŋi to a buu
         nɛ shɛŋ maa nya mo n duŋ kumo to na aloŋ nɛ e beeŋ gbaŋgbaŋ Ijipt to fanɛ piŋi nseŋ
         lar n choŋ nɛ shɛŋ maaŋ wora mo. 13 Babilɔn be ewura beeŋ mur kegbirlambu nɛ baa shuŋ epeŋi kumo to ashi kadegboŋ nɛ baa
         tre Hiliopolis ashi Ijipt be efuli so na nseŋ chɔɔ Ijipt be agbirana be elambuana
         kikɛ.”

Enyɛnpe Ebɔrɛ ka beeŋ mur Juda be basa ashi Ijipt be asheŋ441 Nɛ Enyɛnpe Ebɔrɛ na malga ma kutɔ a laŋɛ Israɛlebi nɛ b wɔ Ijipt be efuli so be ndegboŋana
         nɛ baa tre Migdɔl nɛ Taapanes nɛ Mɛmfis nɛ e wɔ efuli na be kelargato be esoso na
         nɛ bumo nɛ a wɔ efuli na be kelargato be kaseto be kaba so na be kaplɛa so. 2 Kusɔ nɛ Enyɛnpetale, Israɛl be Ebɔrɛ na kaŋɛ nde: “Menyi gbagba wu kemur nɛ n shin
         nɛ k ba Jerusalɛm nɛ Juda be efuli so be ndegboŋana na kikɛ so. Hale nɛ mbre a kraa
         dese fuloŋ nɛ esa kikɛ maŋ wɔ amo to, 3 ŋkpal manɛ so, bumo be basa daŋ wora asheŋ lubi nna n shin nɛ n nya agbo. B daa lara
         esarga nna a sa agbir nseŋ shuŋ agbirana nɛ bumo gbagba ŋko bumo nananyɛnana maŋ naŋ
         shuŋ ŋ ku so. 4 Ma alɛ kraa shuŋi ma anya anebiana na menyi kutɔ nɛ baa kaŋɛ menyi fanɛ men sa maa
         wora asheŋ lubi nɛ ŋ kishi na. 5 Ama menyi maa nu ŋko n wɔtɔ lakal kusɔ nɛ baa kaŋɛ na to. Men kini keyige kebaalara
         esarga a sa agbirana na. 6 Amoso nɛ n chulgi ma agbogboŋ n wurge Juda be ndeana nɛ Jerusalɛm be agbembi so nseŋ
         puga edɛ n lɛ amo so na. A daŋ ba dese fuloŋ nna nseŋ ki mboŋ nɛ amo be asheŋ bee
         chinchiŋ basa nsaa keta kufu hale nɛ mbre.7 To, ma, Enyɛnpetale, Israɛl be Ebɔrɛ na bee bishi nna fanɛ manɛ so nɛ menyee wora
         menyi gbagba be amu le be kulubi ere? Menyee sha fanɛ benyɛn nɛ beche nɛ mbia wurbi
         nɛ mbi popɔrbi kikɛ e mur nna nɛ menyi be esa kama maaŋ naŋ ka a wɔtɔ a? 8 Manɛ nna nɛ menyee bunyaŋ agbirana nsaa lara esarga a sa amo ashi Ijipt a wɔtɔ ma
         agbo to? Menyee wora le nna nɛ men mur menyi be amu, saŋɛ na so durnya to be efuli
         kama so be basa beeŋ baa keni menyi jiga nsaa ta menyi be ketre a sho basa kɔnɔ a?
         9 Menyi ka daa wɔ Jerusalɛm nɛ Juda be efuli so na, asheŋ lubi nɛ men nananyɛnana nɛ
         menyi be bewuraana nɛ bewurcheana daŋ wora na nɛ menyi alɛ gba daa kute to a wora.
         10 Hale naniere gba, menyi be kamoowuso menyi maa sa ma bunyaŋ gba a bishi nɛ menyee
         wora ma mbraana nɛ keŋini nɛ n ta n sa men nananyɛnana na kasonu.11 Amoso ma, Enyɛnpetale, Israɛl be Ebɔrɛ na yili kumo fanɛ meeŋ shin nɛ men ji jɛrbi
         m mur. 12 Juda be basa nɛ b ka efuli na so ndoŋ nseŋ yili kumo bumo be ŋgbene to fanɛ baaŋ yɔ
         Ijipt be efuli so na bre, meeŋ shin nɛ bumo kikɛ e mur. Bumo to be benimu nɛ mbia
         kikɛ beeŋ wu ashi Ijipt ashi kena to ŋko akoŋ beeŋ mɔ bumo. Bumo be asheŋ beeŋ baa
         chinchiŋ basa nɛ b baa wora bumo eyurto nsaa ta bumo be ketre a sho basa kɔnɔ. 13 Kananɛ n ta kena nɛ akoŋ nɛ alɔ ŋ gberge Jerusalɛm to be basa kusoe na, aloŋ nɛ meeŋ
         gberge bumo nɛ b wɔ Ijipt na kusoe. 14 Basa nɛ b daŋ ka a wɔ Juda be efuli so nseŋ lar m ba kaa wɔ Ijipt na be ekama maaŋ
         nya n shile m mɔlga mbe kumu ŋko n ji efute. Bumo to be esa koŋwule gba maaŋ bɛta
         n yɔ Juda, kakpa nɛ b naa yɛlga kebɛta n yɔ na. Bumo to be basa gbrɛbi ko e naŋ nya
         m bɛta n yɔ.”15 Ndoŋ nna nɛ benyɛn nɛ b nyi bumo be beche ka bee lara esarga a sa agbirana nɛ beche
         nɛ b daa yil ndoŋ na, n ta Israɛlebi nɛ b daa wɔ Ijipt be kelargato be kaseto be kaba
         so na nɛ jimaŋ damta na kikɛ boŋ to awɔrso ŋ kaŋɛ ma le: 16 “An kini kenu kusɔ nɛ fo kaŋɛ anyi ashi Enyɛnpe Ebɔrɛ na be ketre to nna. 17 Kusɔ kama nɛ an kaŋɛ fanɛ anyeeŋ wora na nɛ anyeeŋ wora. Anyeeŋ lara esarga n sa anyi
         be kegbirche nɛ e la ebɔrɛso be Ewurche na, nseŋ naŋ ta yabra n to nchu n sa mo, fanɛ
         kananɛ an nananyɛnana nɛ anyi be ewura nɛ bejuŋkparpoana na daŋ wora ashi Juda be
         ndeana to nɛ Jerusalɛm be agbembi so na. Kumo be kaman, an daa kɔ ajibi damta nseŋ
         daŋ dii dama nɛ etɔrɔbi kikɛ malɛ daa maŋ wɔ anyi to. 18 Ama baŋ yili jemanɛ nɛ an yige kebaalara esarga a sa ebɔrɛso be Ewurche na nseŋ yige
         kebaata yabra a to nchu a sa mo na, anyi alɛ maŋ naa kɔ shɛŋ nɛ anyi be basa malɛ
         naŋ wu kena to nɛ akoŋ mɔ beko.”19 Kede be kaman nɛ beche na naŋ kaŋɛ le: “Anyi ka daa wɔ Juda be efuli so na an daa
         bunyaŋ ebɔrɛso be Ewurche na nna nsaa ta yabra nɛ ebodobodo nɛ an lɔŋɛ fanɛ mbe kaduli
         a lara esarga a sa mo. An kulana malɛ daa nyi kusɔ nɛ an daa wora na nseŋ daa yil
         anyi be kaman ashi amo kikɛ to nna.”20 Ndoŋ nna nɛ ma alɛ kaŋɛ jimaŋ na le: 21 “Enyɛnpe Ebɔrɛ na daa nyi esarga nɛ menyi nɛ men nananyɛnana nɛ menyi be bewuraana
         nɛ bejuŋkparpoana na nɛ kasawule na so be basa kikɛ daa lara ashi Juda be ndeana to
         nɛ Jerusalɛm be agbembi so na be asheŋ. 22 Kabre ŋ ka bee malga ere, menyi be kasawule na dese fuloŋ nɛ esa kikɛ maŋ naa wɔ kumo
         so. K ki kakpa nɛ kumo be asheŋ bee keta kejijɛ nɛ basa bee ta kumo be ketre a sho
         basa kɔnɔ ŋkpal Enyɛnpe Ebɔrɛ na ka daa maŋ naŋ nyiti menyi be kumu kpakpaso nɛ asheŋ
         woraso lubi na so. 23 Jɛrbi nɛ men ji ere ba nna ŋkpal men ka lara esarga n sa agbirana nseŋ wora kulubi
         n da Enyɛnpe Ebɔrɛ na so nsaa maŋ wora mbe mbraana nɛ keŋini kikɛ kasonu so.24-25 Ade be kaman nɛ ŋ kaŋɛ basa na kikɛ, fɔŋfɔŋ beche na, kusɔ nɛ Enyɛnpetale, Israɛl
         be Ebɔrɛ na bee kaŋɛ a sa Juda be basa nɛ b wɔ Ijipt na. E yɛ: ‘Menyi nɛ menyi be
         beche kikɛ bɔ ntaŋ n nase nnɔ n sa ebɔrɛso be Ewurche na. Men nase kɔnɔ fanɛ menyeeŋ
         lara esarga n sa mo, menyi alɛ wora m bɔlɔ menyi be nnɔ naseso na so. To, kumo be
         loŋ walɛ! Men baa wora a bɔlɔ menyi be nnɔ naseso na so! Men baa tia menyi be nnɔ
         na!’ 26 Ama naniere men kaŋ asoe n nu kɔnɔ nɛ ma, Enyɛnpe Ebɔrɛ na bee nase ashi ma ketregboŋ
         na to a sa menyi Israɛlebi kikɛ nɛ men wɔ Ijipt na. M maaŋ naŋ shin nɛ menyi be ekama
         e naŋ ta ma ketre n nase kɔnɔ a kaŋɛ le: ‘M bɔ Enyɛnpetale Ebɔrɛ nɛ e bee sa ŋkpa
         na!’ 27 Meeŋ shin nɛ menyi maaŋ nyalɛ kikɛ! Menyeeŋ mur. Menyi be galeŋga beeŋ wu kena to
         ŋko alɔ beeŋ mɔ menyi n ya fo fanɛ menyi to be esa koŋwule gba maaŋ ka. 28 Menyi to be gbrɛbi ko e naŋ nya ŋ gelge luwu nseŋ shi Ijipt m bɛta n yɔ Juda be efuli
         so. Aloŋ, bumo nɛ baaŋ ji efute na beeŋ pin ma nɛ menyi be mmalga be amo nɛ a la kashenteŋ.
         29 Ma, Enyɛnpe Ebɔrɛ na beeŋ ŋini menyi kusɔ ko nɛ k shin nɛ men pin fanɛ meeŋ gberge
         menyi kusoe nfe nseŋ naŋ pin fanɛ ŋ ka nase kɔnɔ fanɛ meeŋ mur menyi na la kashenteŋ
         nna. 30 Meeŋ ta Ijipt be ewura Hofra m bɔɔ mo doŋana nɛ baa fin mo nɛ b mɔ na enɔ, fanɛ kananɛ
         n daŋ ta Juda be ewura Zɛdikaya m bɔɔ Babilɔn be ewura Nebukadneeza nɛ e daa la mo
         doŋ nseŋ daa fin mo nɛ e mɔ na enɔ na.”

Ebɔrɛ ka nase kɔnɔ n sa Baruk be asheŋ451 Jehowakim nɛ e la ewura Josaya pibinyɛn na ka ji Juda be kuwura be kafɛ nasopo to
         nɛ Baruk sibɛ kusɔ nɛ ŋ kaŋɛ mo na n nase. Kumo be kaman nɛ ŋ kaŋɛ mo 2 kusɔ nɛ Enyɛnpe, Israɛl be Ebɔrɛ na bee kaŋɛ mo ere Baruk na gbagba. 3 E yɛ: “Baruk, fee kaŋɛ le: ‘M maaŋ naŋ wora shɛŋ! Enyɛnpe Ebɔrɛ na shin nɛ ma etɔrɔbi
         naŋ ti so nna. M baŋ shu nna n ya gben. M maaŋ naŋ tiŋ n shu gba!’4 Ama ma, Enyɛnpe Ebɔrɛ na bee bure kusɔ nɛ m pɔr na nna nsaa gberge kusɔ nɛ n duu a
         tia ashi durnya kikɛ to. 5 Fo ere bee fin asheŋgboŋ nna a sa fo kumu a? Yige amo be kefin. Ŋkpal manɛ so, meeŋ
         shin nɛ edimɛdi kikɛ e ji jɛrbi, ama kaplɛkama nɛ fo ere yɔ, feeŋ nya n shile m mɔlga
         fo kumu n ji efute. Ma, Enyɛnpe Ebɔrɛ e kaŋɛ na.”

Kubɔya nɛ k wɔtɔ a laŋɛ Ijipt be kaplɛa so be asheŋ461 Enyɛnpe Ebɔrɛ na daŋ malga ma kutɔ a laŋɛ efuliana na be kaplɛa so nna. 2 Ijipt be asheŋ nɛ e daŋ juŋkpar m malga. Kusɔ nɛ e daŋ kaŋɛ a laŋɛ Ijipt be ewura
         Niko nɛ Babilɔn be ewura Nebukadneeza daŋ kɔ m pɔɔ so ashi kadegboŋ nɛ baa tre nɛ
         k mata Lɔrgboŋ nɛ baa tre Yufreetes na be benapo be kaplɛa so. Ewura Jehowakim ka
         ji Juda be kuwura be kafɛ nasopo to na nɛ loŋ wora. Kusɔ nɛ Enyɛnpe Ebɔrɛ na daŋ kaŋɛ
         ma nde:3 “Ijipt be benapo be benimuana naponte ŋ kaŋɛ bumo be benapo le:‘Men wora menyi be abɛlso be asɔ kuŋkumuso shiriya,nseŋ bɛ abar so n yɔ kena to!4 Men ta egaare n deŋi menyi be egbaŋɛ son dii n chena amo so!Men ta menyi be abɛlso be akpaŋwuro m buu,nseŋ yili m bɛ abar so folee!Men yee menyi be akpaana be nnɔ,nseŋ buu menyi be abɛlso be ekpaŋkale!’ ”5 Nɛ Enyɛnpe Ebɔrɛ na bishi le:“Manɛ nɛ mee wu ere?Kufugboŋ e tɔr bumo so nɛ b bɛta a shile.Bedoŋ pɔɔ bumo be benapo so nna nɛ b bɛtan ta kufu a shile bumo be eshile kikɛnsaa maŋ naa gbɛ a keni kaman gba.6 Bumo nɛ baa shile ga gba maŋ tiŋ n shilem mɔlga bumo be amu;benapo na maaŋ tiŋ n shile m mɔlga bumo be amu.B fiti n tɔr kena to nna ashikelargato be esoso, a mata Yufreetes be Lɔrgboŋ na.7 Efuli mo nde,nɛ k koso fanɛ kananɛ Nail be Lɔrgboŋ nabee bɔlɔ a dii kumo be agurɔŋgu so ashi Ijipt be efuli so?8 Ijipt e koso fanɛ Nail na;k koso fanɛ lɔr ka bɔlɔ n dii kumo be agurɔŋgu so nna.Ijiptebi yɛ: ‘Anyeeŋ koso m buu durnya kikɛ so,anyeeŋ mur ndegboŋana nɛ amo to be basa.9 Kaŋɛ egbaŋɛ na kenishipereso fanɛ b baa shile a yɔnɛ egbaŋɛturko na malɛ e baa shil a chɔ so!Kaŋɛ menyi be esoji na fanɛ b lar m bɛ abar so a yɔ,Itiopiaebi nɛ Libiyaebi na e keta abɛlso be asɔ kuŋamuso,Lidiya be basa na keta ata nɛ atanyembi nna.’ ”10 Enyɛnpetale Ebɔrɛ na be kachɛ nna na;e beeŋ wora n tal to kabre;kabre e beeŋ gberge mo doŋana kusoe.Mbe tokobi beeŋ mɔ bumo kumo be keparso,nɛ ŋklaŋ e gbiti kumo be kaplɛkama le gbetɛɛ.Enyɛnpetale Ebɔrɛ na beeŋ ta bumo n lara sargaashi kelargato be esoso a mata Yufreetes be Lɔrgboŋ na.11 Ijipt be basa, men yɔ Giliad be kasawule son ya fin kudur!Menyi be adur kikɛ la adur jiga nna;a maaŋ tiŋ n chɛ menyi.12 Efuliana na nu men be ŋaba be asheŋ;esa kama malɛ nu men be kushu.Soja ko bee fiti mo barkasa nnanɛ bumo benyɔ na kikɛ e tɔr kasawule.Nebukadneeza be keba be asheŋ13 Jemanɛ nɛ Babilɔn be ewura Nebukadneeza nɛ e ba kɔ Ijipt be efuli so kena na nɛ Enyɛnpe
         Ebɔrɛ na malga ma kutɔ.14 E yɛ: “Ber kebomboŋ ashi Ijipt be ndeana to;fɔŋfɔŋ ashi Migdɔl nɛ Mɛmfis nɛ Taapanes,ŋ kaŋɛ le:‘Men wora shiriya ŋ kɔ n suge menyi be amu;asɔ kama nɛ men kɔ na kikɛ beeŋ mur kena to!15 Manɛ nna nɛ menyi be kegbirgboŋ Apis na tɔr?Enyɛnpe Ebɔrɛ na e ŋmɛa kumo n lɛ!’16 Menyi be esoji fiti abar nna n tɔr,nɛ eko kaŋɛ mo barkasa le:‘Koso manaŋ nɛ an shile bedoŋ be tokobim mɔlga anyi be amu nseŋ yɔ anyi be basa kutɔ epe!’ ”17 Kede be kaman nɛ men ta ketre popɔr ere:“Awɔr Damta nɛ Sheŋ Maa wora;n nase Ijipt be ewura.18 Ma, Enyɛnpe Ebɔrɛ na e la ewura.Ma e la Ebɔrɛ nɛ e bee sa ŋkpa na.Kananɛ Tabɔɔ be kebee baa du jeŋgreŋ a chɔ abeeana,nɛ Kaamɛl be kebee malɛ dii awɔlto a chɔ teku na,aloŋ nɛ edoŋ nɛ e beeŋ ba kɔ fo na be eleŋbeeŋ baa chɔ feya.19 Ijipt be basa, men bela ase n wora shiriya;bedoŋ beeŋ ba pɛ menyi n yɔ kenyaya to.Menyi be kadegboŋ nɛ baa tre Mɛmfis na beeŋ burea dese fuloŋ nɛ esa kikɛ maaŋ naa wɔ kumo to.20 Ijipt du fanɛ nache fɔlbi nɛ e walɛ kebitanɛ wuloŋ shi kelargato be esoso m ba duŋ mo nna.21 Benapo nɛ e ber paa na gbadu fanɛ anabi nɛ a ji n daŋ n wora ŋku nna.Bumo alɛ gba beeŋ kilgi n lara keya n shile;b maaŋ yili n tu bedoŋ na ŋ kɔ,ŋkpal manɛ so, jɛrbi be kachɛ bee ba bumo so nna,nɛ bumo be kasogberge be saŋɛ fo.22 Ijipt bee fɛɛto nna fanɛ kuwɔ a shile,saŋɛ nɛ bedoŋ be benapo bee ba eleŋ so na.Akpanfu nɛ b ta m ba kaa kɔ mofanɛ kananɛ basa bee kuya ndibi23 kupo to be ndibi a mur ndibi nɛ a mel abar so na.Bumo be benapo shi ga nɛ esa maaŋ tiŋ ŋ karga bumo;b shi ga a chɔ gba.24 Ijipt be basa ji anishinyɔr;basa nɛ b shi kelargato be esoso nakɔ m pɔɔ bumo so.”25 Kumo be kaman, nɛ Enyɛnpetale, Israɛl be Ebɔrɛ na naŋ kaŋɛ le: “Meeŋ gberge Tebes
         be kegbir nɛ baa tre Ammɔn na nɛ Ijipt be agbirana nɛ kumo be basa nɛ bewuraana nɛ
         bekama nɛ b ta bumo be yirda n deŋi Ijipt be eleŋgboŋ so na kusoe. 26 Meeŋ ta bumo m bɔɔ ewura Nebukadneeza nɛ mbe benapo enɔ. Ama mee nase kɔnɔ nna fanɛ,
         kachako Ijipt beeŋ naŋ nya basa nɛ b chena nfe fanɛ kananɛ k daa du na. Ma, Enyɛnpe
         Ebɔrɛ e kaŋɛ na.”Enyɛnpe Ebɔrɛ na ka beeŋ mɔlga mbe basa be asheŋ27 “Ma basa, men sa maa lɔ kufu.Israɛl be basa, men sa maa chicha kufuso.Kachako meeŋ lara menyi ashi efuli pɔtɛana som bar menyi epe.Menyi nɛ menyi be kaman to ebi kikɛbeeŋ ba kaa wɔ kayurwushi tonɛ esa kikɛ maaŋ naŋ ta kufu n da menyi.28 Meeŋ ba menyi kutɔ m ba mɔlga menyi.Ma alɛ beeŋ mur efuliananɛ n daŋ pesaŋ menyi to n yɔ amo so na,ama m maaŋ mur menyi ere.M maaŋ shin nɛ men wora kulubinɛ m maŋ gberge menyi kumo be kusoe;ama meeŋ gberge menyi kusoe nanɛ kumo be ekpa so nna.Ma, Enyɛnpe Ebɔrɛ e kaŋɛ na.”

Kubɔya nɛ Enyɛnpe Ebɔrɛ ta n sa Filistiebi be asheŋ471 Pɔɛŋ nɛ Ijipt be ewura ya kɔ kade nɛ baa tre Gaaza na kena, Enyɛnpe Ebɔrɛ na daŋ kaŋɛ
         ma nna fanɛ ŋ kaŋɛ Filistiebi na le. 2 E yɛ:“Keni! Nchu bee bɔlɔ a dii kelargato be esoso;amo alɛ beeŋ ba fanɛ lɔr ka bɔlɔ n dii apla na.Nchu na beeŋ ba buu kasawule nɛ kusɔ kama so,a beeŋ buu ndegboŋana nɛ basa nɛ b wɔ amo to kikɛ so.Edimɛdi beeŋ boŋ to a shu a fin kechɛtonɛ durnya to be basa kikɛ e shu kenishipereso ga.3 Baaŋ nu egbaŋɛ be aya ka bee gbri kasawule so,nseŋ nu egbaŋɛturko be egbri gba kasawule so.Betuto nɛ benio maaŋ naŋ bɛta n ya ta bumo be mbia;ŋkpal manɛ so baaŋ paŋ kenyɛn nseŋ chɛlnɛ bumo be mbre maaŋ naa kɔ eleŋ.4 Filistiebi be kemur be saŋɛ fo,saŋɛ fo nɛ bumo be ndegboŋ nɛ baa treTayɛ nɛ Sidɔn na e mur nɛ b maaŋ naŋ nya kechɛto.Ma, Enyɛnpe Ebɔrɛ na e naaŋ mur Filistiebinɛ b shi keplasawule nɛ baa tre Kriit na m ba na.5 Kebɔltofinfin damta tɔr basa nɛ b wɔ Gaaza na so,nɛ kɔnɔ mɔ basa nɛ b wɔ Ashkɛlɔn na, nɛ b wora shruum.Nchɛ afanɛ nɛ basa nɛ b wɔ Filisti be mboŋ nɛ a ka nabeeŋ chena a wora fanɛ b ka bee shu keeli na?6 Menyee shu a kaŋɛ le: ‘Enyɛnpe Ebɔrɛ be Tokobi!Saŋɛ mo nɛ feeŋ yige anyi be kemɔ?Bɛta n luri fo efar ton ya kaa wɔ kumo to a wushi!’7 Ama nuso nɛ k beeŋ tiŋ n wushi,jemanɛ nɛ n sa kumo kushuŋ fanɛ k shuŋ?Ŋ kaŋɛ kumo kenishipereso fanɛ k kɔ Ashkɛlɔnnɛ basa nɛ b chena teku be ekarso na.”

Mowab be kemur be asheŋ481 Kusɔ nɛ Enyɛnpetale, Israɛl be Ebɔrɛ na kaŋɛ a laŋɛ efuli nɛ baa tre Mowab na be kaplɛa
         so nde:“Asheŋ maaŋ nyalɛ n sa kade nɛ baa tre Nebo na;ŋkpal manɛ so, k beeŋ mur cheche.Bedoŋ beeŋ kɔ n suge Kiriataim,kumo be mboŋ lempoana beeŋ bure n tɔrnɛ kumo be basa e ji anishinyɔr.2 Mowabebi, esa kikɛ maaŋ naaŋ maŋkura menyi.Bedoŋ bee kre keku menyi be ŋkpa soashi men be kadegboŋ nɛ baa tre Hɛshbɔn na to.Kusɔ nɛ ma tokobi beeŋ wora e la keshin nɛ kakpaa wora shruum ashi kade nɛ baa tre Madmen na.3 Basa nɛ b wɔ Horoneem nabeeŋ shu n fin kechɛtojemanɛ nɛ bedoŋ beeŋ kɔ bumo be kadem mur kumo na.4 Mowab be efuli na beeŋ mur!Kumo be mbia beeŋ shu;5 baaŋ shu anishichubi m bɔla ekpa a yɔkade nɛ baa tre Luhif nɛ k wɔHoroneem be ekpa to na.Baaŋ baa kute ejɛrbi nɛ b ji na be asheŋ.6 Men shile manaŋ m mɔlga menyi be efute!Men ta kumu n shoŋi keshishɛrsawule so a yɔfanɛ kurma nɛ e yeŋ na.7 Mowabebi, men ta menyi be yirda nna n wɔtɔmenyi be eleŋ nɛ kedamaya to,ama naniere bedoŋ beeŋ kɔ m pɔɔ menyi sonseŋ yɛr menyi be kegbir nɛ baa tre Chemɔsh nanɛ kumo be agbirwuraana nɛ benimuana naefuli pɔtɛ wɔfɔ so.8 Menyi be ndeana na be kukoŋwule gbamaaŋ lar kemur na to.Menyi be apreŋsawule nɛ ataŋɛkikɛ gba beeŋ mur.Ma, Enyɛnpe Ebɔrɛ e kaŋɛ na.9 Men chulgi nfɔl n wurge Mowab be kasawule sonɛ kasawule na e ki kasawule wusonsaa maaŋ naŋ tiŋ n wora adɔjibi;kumo be ndeana gba beeŋ ki nde fuloŋ a dese,nɛ esa kikɛ maaŋ naa wɔ amo to.10 Mee sha fanɛ men mɔ Mowabebi na nna;men kaŋ shin nɛ b nya n shile m mɔlga bumo be amumeeŋ sho menyi kɔnɔ.”11 Ade be kaman nɛ Enyɛnpe Ebɔrɛ naŋ kaŋɛ:“Mowab be basa wɔtɔ nna nɛ shɛŋ maa tɔrɔ bumo.Bumo alɛ maŋ naŋ yɔ kenyaya to ashi efuli pɔtɛ wɔfɔ so kikɛ.Mowabebi na du fanɛ yabra nɛ a yil nɛ b maa baga amo toŋko a chulgi amo a wɔtɔ a wɔtɔ mpuya to nna.Amo be efɛ maa chɛrga,amo be ebel malɛ baa du kananɛ a du nna.12 Amoso saŋko bee ba nɛ n shuŋi basa ko nɛ b ba juMowabebi na n lar fanɛ b ka chulgi yabra na.Baaŋ ju Mowabebi na n lar fanɛ b ka chulgiyabra mpuya to n lɛ nseŋ bure amo cheche na.13 Saŋɛ na so Mowabebi na maaŋ naŋ yirdabumo be kegbir nɛ baa tre Chemɔsh na,fanɛ kananɛ Israɛlebi na maŋ naŋ yirda kade nɛ baa tre Bɛtɛlnɛ b daŋ ta yirda n wɔtɔ kumo to jemanɛ ko na.14 Mowab be benyɛn bee kaŋɛ nna fanɛbumo ere la benapo lempo nɛ b kɔ kenyɛn nna.15 Ama ma e la Enyɛnpe Ebɔrɛ;Ewura nɛ e kɔ eleŋ ga na.Mee nase kɔnɔ nna fanɛ bedoŋbeeŋ ba kɔ kena m pɔ menyi be ndeana so.Menyi be benapo lempo gbabeeŋ wu kena na to.16 K maaŋ chɛr konɛ Mowab be basa e ji jɛrbi;17 nɛ menyi efuliana nɛ men taga Mowab be efuli so to na,nɛ menyi kikɛ nɛ men nyi kananɛ k daa du nae shu n sa kumo.Menyeeŋ kaŋɛ le: ‘Kumo be eleŋgboŋ nɛ k kɔ a jikuwura na nɛ kumo be kemaŋkuranɛ yuku na kikɛ maŋ naa wɔtɔ.’ ”18 Menyi bumo nɛ men yɔ kade nɛ baa tre Dibɔn nae gbelge menyi be kemaŋkura so m bachena kasawule eshishɛrpumpuŋ to;ŋkpal manɛ so, emo nɛ e beeŋ mur Mowab naba nɛ e ba mur menyi be ndegboŋ lempoana na cheche.19 Menyi basa nɛ men wɔ kade nɛ baa tre Aruwa nae yili ekpakar a jo;saŋɛ na so bumo nɛ b shile a choŋ na kaŋ tu menyinɛ men bishi bumo kusɔ nɛ k wora.20 Baaŋ kaŋɛ menyi le: “Mowabebi kɔ kena n tɔr nna!Men shu n sa bumo. B ji anishinyɔr.Men ber kumo be kebomboŋ ashi Aanɔn be Lɔr na be ekarso,fanɛ Mowab be efuli na mur!21-24 Meeŋ gberge basa nɛ b wɔ Mowab be efuli so be ndeana to,fɔŋfɔŋ Holon nɛ Jaaza nɛ Mefaaf nɛ Dibɔn nɛ Nebo nɛ BɛfDiblateem nɛ Kiriataim nɛ Bɛf Gamul nɛ Bɛf Mɛɔn nɛKeriɔf nɛ Bozra kusoe.25 Mowab be eleŋgboŋ nɛ yuku kikɛ mur;bumo be benapo maaŋ naŋ tiŋ n wora shɛŋ.Ma, Enyɛnpe Ebɔrɛ e kaŋɛ na.”26 Kumo be kaman nɛ Enyɛnpe Ebɔrɛ na naŋ kaŋɛ le:“Ŋkpal Mowabebi ka keni ma, Enyɛnpe Ebɔrɛ na jiganseŋ kaŋɛ fanɛ b kɔ eleŋ a chɔ ma so,meeŋ kaŋɛ efuli pɔtɛana na be basa fanɛ b shin nɛMowab be basa e nuu nsa m boo nseŋ kwiɛn dese amo to a melti;saŋɛ na so basa beeŋ mushe bumo.”27 Mowab be basa, men baa nyiŋikananɛ men daŋ woraIsraɛl be basa eyurto.Men daŋ wora bumo nnafanɛ b ka la beyu nɛ besugepo na.28 Menyi basa nɛ men wɔ Mowab be efuli so na e lar menyi be ndeana to nseŋ ya kaa wɔ
         abeelaŋ to fanɛ kananɛ elepɔ bee tɔ asha abeelaŋ to a di to na. 29 N nyi kananɛ Mowab be basa bee wu bumo be amu nseŋ kpeŋ nsaa ŋini to fanɛ bumo ere
         e baa la basa a chɔ bekama. 30 Ma, Enyɛnpe Ebɔrɛ na nyi bumo be ŋkpensheŋ, ama bumo be mpuchi maaŋ tiŋ m mɔlga bumo.
         31 Amoso meeŋ shu anishichubi n sa ekama nɛ e wɔ Mowab be efuli so nɛ basa nɛ b wɔ kade
         nɛ baa tre Kir Hɛrɛs to na. 32 Ma alɛ beeŋ shu n sa basa nɛ b wɔ kade nɛ baa tre Sibma nseŋ shu a chɔ loŋ n sa basa
         nɛ b wɔ kade nɛ baa tre Jaza na. Fo, kadegboŋ Sibma du fanɛ kefeelebi nɛ kumo be ayabi
         salga to n ya fo Teku Wuso na ashi epeŋitɔrkpa be kaba so hale n ya fo Jaza nna. Ama
         naniere fo asɔrso nɛ baa tre greeps nɛ fee sɔr kechali so na mur. 33 Kagbenefuli nɛ kagbenewushi maŋ naa wɔ basa to ashi Mowab be adɔsawule nɛ ndibisɔrso
         be adɔana so ŋkpal b ka maŋ naa nya adɔjibi nɛ greeps, a wora yabra so.34 Basa nɛ b wɔ nde nɛ baa tre Ɛleale nɛ Jahaz na bee nu basa nɛ b wɔ kade nɛ baa tre
         Hɛshbɔn na be kushu nna. Nɛ bumo nɛ b wɔ Horoneem nɛ Eglaf Shelishima be ndeana to
         bee nu Zowaebi be kushu. Ŋkpal manɛ so, kabombi nɛ baa tre Nimrim na gba wɔlto nna.
         35 Meeŋ shin nɛ Mowab be basa e yige kebaalara esarga nsaa chɔɔ eduwu ashi bumo be agbirase
         a sa bumo be agbirana. Ma, Enyɛnpe Ebɔrɛ e kaŋɛ na.36 “Mee shu ma kagbene to nna a sa Mowab nɛ Kir Hɛrɛs be basa, fanɛ kananɛ esa bee foŋ
         kalopi a boŋ keeli be kasha na, ŋkpal manɛ so, bumo ere be asɔ nɛ b kɔ kikɛ mur. 37 Benyɛn na kikɛ daŋ she bumo be amu nɛ ntɔl nna nɛ basa na kikɛ ta asɔ ŋ kpɛa ŋ kpɛa
         bumo be enɔana nseŋ ta nli be asɔbuuso m buu. 38 Bumo be achoŋi nɛ alɔnɛ kikɛ so, b baa shu nli nna, ŋkpal manɛ so, ma, Enyɛnpe Ebɔrɛ
         na farnyaŋ Mowab be basa to nna fanɛ kapuya nɛ esa kikɛ maa sha nɛ b ta n lɛ nɛ k
         bure na nna. 39 Mowab be efuli bure cheche a dese nɛ kumo be basa ji anishinyɔr nɛ efuliana nɛ a kulti
         kumo na be basa kikɛ wu kumo nɛ k chinchiŋ bumo nɛ b wora bumo eyurto. Ma, Enyɛnpe
         Ebɔrɛ e kaŋɛ na.”40 Enyɛnpe Ebɔrɛ na daŋ nase kɔnɔ nna fanɛ efuli ko beeŋ ba parga kumo be atɛ to m buu
         Mowab so n fuu kumo fanɛ kusore na. 41 Baaŋ kɔ n suge ndeana na nɛ mboŋ lempoana na kikɛ. Loŋ be kachɛ na kufu beeŋ pɛ Mowab
         be benapo fanɛ kananɛ kufu bee pɛ eche nɛ kakurge ta mo na. 42 Mowab be efuli na beeŋ mur nsaa maaŋ naa wɔtɔ, ŋkpal manɛ so, kumo be basa pal kaman
         nna n sa ma, Enyɛnpe Ebɔrɛ na. 43 Kenishipere gboŋgboŋi nɛ k bee keta kufu nɛ amaŋgboŋ nɛ ajigbelɛ e dese a jo Mowab
         be basa. 44 Esa kama nɛ e beeŋ nya n shile kenishipere gboŋgboŋi na to na beeŋ tɔr amaŋgboŋ na
         to. Ekama nɛ e beeŋ nya n dii n lar amaŋgboŋ na to malɛ beeŋ tɔr ajigbelɛ na to nɛ
         a pɛ mo, ŋkpal manɛ so, Enyɛnpe Ebɔrɛ teŋ n yili jemanɛ nɛ Mowab be efuli na beeŋ
         nya kumo be kasogberge nna. 45 Basa nɛ b shile kena na daŋ shile n yɔ Hɛshbɔn nna, kadegboŋ nɛ ewura Sihɔn daŋ chena
         ndoŋ n ji kuwura dra dra na. B daa shile nna a mɔlga bumo be amu, ama b ka yɔ nɛ kadegboŋ
         na bee ji edɛ. Mowab be basa bee sha anasheŋ nna ga, ama edɛ na teŋ n ji bumo be ndekarso
         nɛ abee so kikɛ m mur. 46 Asheŋ maaŋ nyalɛ n sa menyi, Mowab be basa! Men shuŋ menyi be kegbir Chemɔsh na, ama
         naniere menyi e mur nɛ b pɛ menyi be mbia malɛ katinso n yɔ efuli pɔtɛ wɔfɔ so na.47 Ama kachako, ma, Enyɛnpe Ebɔrɛ na beeŋ naŋ bɛta Mowab be basa m ba nɛ b naŋ dii kedama.
         Ma, Enyɛnpe Ebɔrɛ e kaŋɛ na.

Enyɛnpe Ebɔrɛ ka ji Ammɔn demu be asheŋ491 Kusɔ nɛ Enyɛnpe Ebɔrɛ na kaŋɛ a laŋɛ Ammɔn be efuli so be kaplɛa so nde: “Israɛl be
         basa kɔ mbi damta nɛ baaŋ ji kasawule na be kapetɛ. Nɛ manɛ nna nɛ b shin nɛ basa
         nɛ baa shuŋ kegbir nɛ baa tre Mɔlɛk na sɔ Gad be yiri to ebi be kebonfu be nsawule
         so n chena so? 2 Kachako bee ba nɛ n shin nɛ benapo ko e ba kɔ basa nɛ b wɔ efuli na be kadegboŋ nɛ
         baa tre Rabba to na kena m mur kumo cheche nseŋ chɔɔ ndekarso na n lɛ. Kumo be kaman
         nɛ Israɛl be basa e naŋ sɔ bumo be kasawule ashi basa nɛ b daŋ suge kumo na kutɔ.
         3 Menyi basa nɛ men wɔ Hɛshbɔn be kade to na beeŋ shu awɔrso. Kade nɛ baa tre Ai na
         beeŋ mur! Rabba be beche, menyeeŋ ta nli be asɔbuuso m buu a shu keeli! Ekama beeŋ
         wulto a shile a kulti kaplɛkama. Baaŋ ta menyi be kegbir, Mɔlɛk nseŋ pɛ agbirwuraana
         nɛ kegbir ase be benimuana na tintiŋ so n yɔ efuli pɔtɛ wɔfɔ so. 4 Manɛ so nɛ menyi, Ammɔnebi, nɛ menyee maa ji kashenteŋ ere bee puchi? Menyi be eleŋ
         bee duga so nna na nɛ manɛ nna nɛ men kraŋ yirda menyi be yuku nsaa kaŋɛ fanɛ esa
         kikɛ maaŋ tiŋ ŋ kɔ menyi kena? 5 Meeŋ shin nɛ kenishipere gboŋgboŋi nɛ k bee keta kufu a shi kaba kama so m ba menyi
         so nɛ men shile m mɔlga menyi be amu. Esa kikɛ maaŋ naa wɔtɔ nɛ e naŋ gama menyi be
         benapo abar so.6 Ama kachako meeŋ naŋ bɛta Ammɔn be basa m ba epe n shin nɛ b naŋ nya asɔ nɛ b paŋ
         na. Ma, Enyɛnpe Ebɔrɛ e kaŋɛ na.”Enyɛnpe Ebɔrɛ ka beeŋ ji Edɔm be basa demu be asheŋ7 Kusɔ nɛ Enyɛnpetale Ebɔrɛ na kaŋɛ a laŋɛ Edɔm be efuli so nde: “Edɔm be basa maŋ kɔ
         nfɛra nna a? Basa nɛ baa ji bumo asoeto na maa kaŋɛ bumo kusɔ nɛ baaŋ baa wora nna
         a? Bumo be kanyiasheŋ kikɛ loge nna a? 8 Menyi basa nɛ men wɔ kadegboŋ nɛ baa tre Dedan na e shile n ya ŋana! Meeŋ shin nɛ
         Isɔɔ be kaman to ebi e ji jɛrbi, ŋkpal manɛ so, jemanɛ fo nɛ ŋ gberge bumo kusoe.
         9 Basa nɛ baa teŋi ayu ŋko a chuge asɔrso bee teŋi ŋko a chuge nna nsaa ka ako nɛ betirpo
         malɛ e baa shishi amo. Beyu malɛ baa yɔ kayu to kanyɛso, asɔ nɛ baa sha nawule nɛ
         baa ta. 10 Ama ma ere beeŋ ta kusɔ kama nɛ k la menyi Isɔɔ be kaman to ebi peya nseŋ bugi menyi
         so n lɛ ashi kakpa nɛ menyeeŋ ŋana, saŋɛ na so menyi maaŋ naŋ tiŋ n ta menyi be amu
         ŋ ŋana. Edɔm be efuli so be basa kikɛ beeŋ mur nɛ ekoŋwule gba maaŋ ka. 11 Ama menyeeŋ tiŋ n yirda ma nseŋ yige menyi be amunibi nɛ bekulpoche n sa ma nɛ m baa
         keni bumo so.12 Efuliana nɛ bumo be basa maŋ daga kasogberge gba ka beeŋ nuu ma agbo be kawiebi to,
         manɛ nna nɛ menyi ere maaŋ nya kasogberge? Menyi alɛ gba beeŋ nuu kawiebi na to. 13 Ŋ gbagba e bɔ ntaŋ fanɛ Bozra nɛ k la Edɔm be efuli so be kadegboŋ na beeŋ ki keshishɛrsawule
         nɛ basa e wu kumo nɛ k chinchiŋ bumo nseŋ keta bumo kufu. Basa beeŋ baa wora kumo
         eyurto nsaa ta kumo be ketre a shoduu basa. Ndekarso nɛ a kulti kumo na kikɛ beeŋ
         ki alambure a dese mbaanaayɔ. Ma, Enyɛnpe Ebɔrɛ e kaŋɛ na.”14 Kumo be kaman nɛ ma, Jɛremaya kaŋɛ le: “Edɔm be basa, kubɔya ko nɛ n nya shi Enyɛnpe
         Ebɔrɛ na kutɔ. E yɛ, e shuŋi kabɔ fanɛ e ya kaŋɛ efuliana na fanɛ b gama bumo be benapo
         abar so nseŋ bela ase m ba kɔ menyi kena. 15 Enyɛnpe Ebɔrɛ na malɛ beeŋ shin nɛ men ki basa pɔso nɛ esa kama maaŋ naa sa menyi
         bunyaŋ. 16 Menyi be kamoowuso nɛ menyee fɛ fanɛ efuliana na be basa bee ŋana menyi na. Menyi
         ka chena abee to nɛ abee be awɔlto so nɛ menyee fɛ loŋ, ama nɛ men wɔ awɔlto chilili
         fanɛ kusore gba, Enyɛnpe Ebɔrɛ na beeŋ tiŋ m bar menyi kaseto. Ma, Enyɛnpe Ebɔrɛ e
         kaŋɛ na.”17 Kede be kaman, nɛ Enyɛnpe Ebɔrɛ na naŋ kaŋɛ le: “Kemur nɛ k beeŋ ba Edɔm be efuli
         so na be asheŋ beeŋ baa keta kufu. Ekama nɛ e beeŋ bɔla ndoŋ a choŋ nseŋ wu kumo,
         kufu beeŋ pɛ mo nɛ e baa chicha. 18 Kusɔ nɛ k daŋ wora ndegboŋ nɛ baa tre Sodɔm nɛ Gomɔra dra dra na e naaŋ wora Edɔm
         be efuli so gba jemanɛ nɛ amo nɛ nde nɛ a kulti amo na kikɛ daŋ mur na. Esa kama maaŋ
         naŋ chena Edɔm be efuli so kikɛ. Ma, Enyɛnpe Ebɔrɛ e kaŋɛ na. 19 Kananɛ buluŋ bee lar kupo nɛ k dese Jɔɔdan be Lɔrgboŋ na ase a ba asɔbɔya be ejikpa
         nɛ asɔbɔya na e baa shile na, nɛ ma, Enyɛnpe Ebɔrɛ na beeŋ ba nɛ Edɔmebi e shile epul
         to n lar bumo be kadegboŋ na to. Kumo be kaman nɛ ejuŋkparpo nɛ meeŋ lara na e ba
         chena n ji kuwura efuli na so. Wanɛ e naŋ tiŋ n ta mbe kumu m ber ma ŋko n to ma emaŋ?
         Ewurjipo kikɛ maŋ wɔtɔ nɛ e beeŋ tiŋ n tu ma ŋ kɔ. 20 Amoso men nu kusɔ nɛ ŋ kre a laŋɛ Edɔm be basa be kaplɛa so nseŋ naŋ nu kusɔ nɛ mee
         sha kewora basa nɛ b wɔ kadegboŋ nɛ baa tre Tɛman na to na. Bedoŋ beeŋ pɛ menyi be
         mbia katinso ŋ gberge bumo n yɔ efuli pɔtɛana so nɛ menyi be efuli na e mur. 21 Jemanɛ nɛ Edɔm beeŋ tɔr na, egbri nɛ k beeŋ gbri na beeŋ shin nɛ durnya kikɛ e gbuŋgbuŋ,
         nɛ bumo be basa be kushu be awɔr e ya fo Teku Peper na ase. 22 Bedoŋ na beeŋ ba kɔ Bozra be basa eleŋso fanɛ kusore ka ber atɛ to ŋ gbelge m ba kasawule
         so eleŋso na. Kachɛ na kaŋ fo, Edɔm be benapo be ŋgbene beeŋ jija bumo ga fanɛ eche
         nɛ kakurge ta mo na.”Enyɛnpe Ebɔrɛ ka beeŋ ji Damaskɔs demu be asheŋ23 Kusɔ nɛ Enyɛnpe Ebɔrɛ na kaŋɛ a laŋɛ Damaskɔs be kaplɛa so nde: “Kagbenejija nɛ kabɔlar
         daŋ tɔr basa nɛ b daa wɔ ndegboŋ nɛ baa tre Hamaf nɛ Apad na so nna ŋkpal b ka daŋ
         nu baru lubi so. Kafɔŋ damta daŋ luri bumo to nna fanɛ kananɛ teku be nchu bee ku
         a ba kaa buu kumo be ekarso so na nna. 24 Damaskɔs be basa na daŋ pɔ aba nna ga nseŋ daŋ ta kufu nɛ keyeŋi yeŋi n shile. Ebesa
         nɛ kagbenejija damta e daa wɔ bumo to fanɛ eche nɛ e bee kurge na. 25 Jemanɛ ko ma kagbene daŋ fuli menyi be kadegboŋ nɛ k kɔ ketre na so nna. Ama naniere
         mee kpele menyi kusoe nna fanɛ men lar kumo to n shile m mɔlga menyi be amu. 26 Loŋ be kachɛ na kaŋ fo bedoŋ beeŋ mɔ mbrantiɛfɔlbi na agbembi so nseŋ mur bumo be
         benapo kikɛ. 27 Meeŋ nya edɛ n wɔtɔ Damaskɔs be nwu to nseŋ chɔɔ ewura Bɛnhadad be ewurkpa lempoana
         n lɛ. Ma, Enyɛnpe Ebɔrɛ e kaŋɛ na.”Demuji nɛ k bee ba Kɛda be yiri nɛ Hazɔɔ be kadegboŋ so be asheŋ28 Kusɔ nɛ Enyɛnpe Ebɔrɛ na kaŋɛ a laŋɛ Kɛda be yiri nɛ keshishɛrsawule so be ndekarso
         na be kaplɛa so nde: “Men nu nfe, Kɛda be basa nɛ eyiriana nɛ a wɔ keshishɛrsawule
         nɛ k wɔ a laŋɛ epeŋilarkpa be kaba so na. Ŋ kaŋɛ Babilɔn be Ewura Nebukadneeza fanɛ
         e ba kɔ menyi kena m mur menyi. 29 Mbe benapo nɛ bumo be asheŋ bee keta kufu na beeŋ ba kulti menyi n wɔtɔ nseŋ suge
         menyi be ewajɛbu nɛ asɔ kikɛ. Bumo alɛ beeŋ naŋ suge menyi be mbolpɔ nɛ enyɔma gba
         n ti so.30 Hazɔɔ be basa, ma, Enyɛnpe Ebɔrɛ na e naa kaŋɛ menyi na fanɛ men shile n yɔ kufɔ n
         ya ŋana. Babilɔn be ewura Nebukadneeza kre kulubi a laŋɛ menyi be kaplɛa so. Kusɔ
         nɛ e kaŋɛ nde: 31 ‘Men shin nɛ an ya kɔ basa nɛ baa fɛ fanɛ shɛŋ maaŋ tiŋ n wora bumo na! Bumo be kadegboŋ
         na maŋ kɔ egbalana nɛ mbunagboŋana a kuŋ kumo.’32 Meeŋ suge bumo be enyɔma nɛ asɔbɔya kikɛ! Meeŋ pesaŋ basa nɛ baa kuya bumo be emin
         so na n sɔ kaplɛkama, nseŋ naŋ shin nɛ jɛrbi e shi kaba kama so m ba bumo so. 33 Hazɔɔ beeŋ ki keshishɛrsawule mbaanaayɔ nɛ ejiŋkaamu e baa wɔ kumo so. Esa kikɛ maaŋ
         naŋ chena kumo so kikɛ. Ma, Enyɛnpe Ebɔrɛ e kaŋɛ na.”Enyɛnpe Ebɔrɛ ka ji Elam demu be asheŋ34 Zɛdikaya ka ji Juda be efuli so be kuwura, k maŋ chɛr ko nɛ Enyɛnpetale Ebɔrɛ na malga
         ma kutɔ a laŋɛ Elam be efuli be kaplɛa so. 35 E yɛ: “Meeŋ shin nɛ b mɔ basa nɛ b ta ata ŋ kɔ n shin nɛ Elam be efuli na nya eleŋ
         ga na. 36 Bedoŋ beeŋ shi kaba kama so m ba kɔ Elam be basa nseŋ pɛ bumo tintiŋso n yɔ durnya
         to be efuli kama so. 37 Meeŋ shin nɛ Elam be basa bumo bedoŋana e mɔ bumo n jija bumo kuraa nseŋ naŋ shin
         nɛ b ji jɛrbi nɛ ma agbogboŋ beeŋ shin nɛ k ba bumo so na. 38 Meeŋ mur bumo be bewura nɛ bejuŋkparpoana nseŋ nase ma kuwurputi ndoŋ n ji kuwura
         efuli na so. 39 Ama kachako meeŋ naŋ bɛta Elam be basa m ba bumo be kasawule so nɛ b naŋ dii kedama.
         Ma, Enyɛnpe Ebɔrɛ e kaŋɛ na.”

Kubɔya nɛ k wɔtɔ a laŋɛ Babilɔn be kaplɛa so be asheŋ501 Kubɔya nɛ Enyɛnpe Ebɔrɛ na sa ma a laŋɛ Babilɔn be kadegboŋ nɛ kumo be basa be kaplɛa
         so nde:2 “Bɔ baru na nseŋ ber kumo be kubomboŋ n sa efuliana na!M maŋ tuta na so nseŋ ber baru na be kubomboŋ!Sa maŋ ta kumo fanɛ ashiri be kesheŋ!Babilɔn be efuli na beeŋ kɔ n tɔr!Bumo be kegbir nɛ baa tre Maaduk na e bure to;nɛ anishinyɔr a ji bumo be agbirana kikɛ.3 Efuli ko beeŋ shi kelargato be esoso m ba kɔ Babilɔn be efuli na kena n shin nɛ k
         ki keshishɛrsawule a dese. Edimɛdi nɛ asɔbɔya kikɛ beeŋ shile nɛ esa kama maaŋ naa
         wɔ ndoŋ.”Israɛl be basa ka beeŋ naŋ bɛta n yɔ bumo be kasawule so be asheŋ4 Nɛ Enyɛnpe Ebɔrɛ na kaŋɛ: “Jemanɛ na kaŋ fo, Israɛl nɛ Juda be basa kikɛ beeŋ cha
         abar n shu anishichubi. Kumo be kaman nɛ b bɛta m ba bumo be kasawule so m ba bunyaŋ
         ma. 5 Baaŋ bishi n fin Jerusalɛm be ekpa nseŋ bɔla kumo so m bɛta m ba nɛ ma nɛ bumo e wora
         kɔnɔkoŋwule be ŋkre nɛ k beeŋ baa wɔtɔ mbaanaayɔ. Bumo alɛ maaŋ naŋ wora n da kumo
         so ŋko n teŋ kumo so kikɛ.6 Ma basa du fanɛ mbolpɔ nɛ bumo be bekpapoana shin nɛ b foe abee so nna. B daa nite
         cham cham kebee ko so nna n ya kaa lar kuko so nseŋ daŋ teŋ kakpa nɛ bumo pe wɔ so.
         7 Bekama nɛ b daŋ wu bumo daa kɔ bumo kena nna. Le nɛ bumo doŋana bee kaŋɛ: ‘B wora
         alubi nna n da Enyɛnpe Ebɔrɛ nɛ e sa bumo nananyɛnana tama na so. Amoso kusɔ nɛ an
         wora na maŋ lubi. Bumo nananyɛnana daŋ yirda Enyɛnpe Ebɔrɛ nna, nɛ a daŋ daga fanɛ
         bumo alɛ gba ka ji kashenteŋ n sa mo.’8 Israɛl be basa, men shile n lar Babilɔn be efuli so. Men sa maŋ naŋ jo esa kama! 9 N ya we n wɔtɔ efuli lempoana ko ashi kelargato be esoso be kaba so nna fanɛ b ba
         kɔ Babilɔn be efuli na kena. Baaŋ ber abar so nna m ba kɔ m pɔɔ kumo so. B la basa
         nɛ b nyi kekpaŋ to nɛnɛ nna nsaa to ata ga. B maa to a paŋ kikɛ. 10 Baaŋ ba fuu Babilɔn be asɔ kama nɛ baa sha na n yɔ. Ma, Enyɛnpe Ebɔrɛ e kaŋɛ na.”Babilɔn ka tɔr be asheŋ11 Ade be kaman nɛ Enyɛnpe Ebɔrɛ na naŋ kaŋɛ le: “Babilɔn be basa, men daŋ suge ma basa
         be asɔ nna nɛ k par menyi ga nɛ menyee wora awɔr fanɛ mbrantiɛfɔlbi nɛ baa beri ayu
         ŋko gbaŋɛ ka bee shu na. 12 Menyi alɛ gba be kadegboŋ nɛ baa tre Babilɔnia na to be basa beeŋ ŋaba nseŋ ji anishinyɔr.
         Babilɔn be efuli na malɛ gbagba beeŋ ki efuliana kikɛ to be kumo nɛ k maaŋ baa kɔ
         ketre. K beeŋ ki keshishɛrsawule nɛ nchu maaŋ baa wɔ kumo so. 13 Ma agbo beeŋ mur Babilɔn nɛ esa kama maaŋ naa wɔ kumo so. Kufu beeŋ pɛ esa kama nɛ
         e beeŋ bɔla ndoŋ a choŋ n wu kusɔ nɛ k wora na, nɛ e baa chicha.14 Menyi basa nɛ men kɔ ata a kɔ na, e ba bɛ abar so ŋ kulti Babilɔn n wɔtɔ. Men to menyi
         be atanyembi kikɛ n wɔtɔ Babilɔn to, ŋkpal manɛ so, k wora kulubi n da ma, Enyɛnpe
         Ebɔrɛ na so nna. 15 Men kɔ bumo kaba kama so. Naniere Babilɔn shuli kapɔshi. Edoŋ na bure kumo be egbalana
         nɛ ebu jeŋgreŋana na n lɛ nɛ mee wora bumo kusɔ nɛ b ta n wora ndegboŋana ko na a
         bishi bumo kɔnɔ. 16 Men sa maŋ naŋ shin nɛ b naŋ duu keduuso kikɛ n teŋi efuli na so. Befɔ kama nɛ b chena
         ndoŋ na beeŋ baa ŋana benapo nɛ baa kɔ na nseŋ kpal loŋ so m bɛta n yɔ epe.”17 Kumo be kaman nɛ Enyɛnpe Ebɔrɛ na kaŋɛ le: “Israɛl be basa na du fanɛ mbolpɔ nɛ ebuluŋ
         ju bumo nɛ b pesaŋ bumo to nna. Asiriya be Ewurgboŋ e juŋkpar m ba kɔ bumo kena, kumo
         be kaman nɛ Babilɔn be ewura Nebukadneeza malɛ ba we bumo be awibi m bure to. 18 Ŋkpal le so, ma, Enyɛnpetale, Israɛl be Ebɔrɛ na beeŋ gberge ewura Nebukadneeza nɛ
         mbe efuli so ebi kusoe fanɛ kananɛ ŋ gberge Asiriya be ewurgboŋ kusoe na. 19 Ama meeŋ naŋ bɛta Israɛl be basa na m ba bumo be kasawule so. Baaŋ dɔ adɔjibi kama
         nɛ baa sha ashi Kaamɛl be kebee nɛ k mata Mɛditerenia be Teku na nɛ Bashan be kebonfu
         nɛ k wɔ Jɔɔdan be lɔr na be epeŋilarkpa be kaba so na nɛ Efrayim nɛ Giliad be apreŋsawule
         so n ji kanaŋkama nɛ baa sha. 20 Loŋ be jemanɛ na kaŋ fo, kulubi kikɛ maaŋ naa wɔ Israɛl be efuli so, nɛ kumu kpakpaso
         kikɛ malɛ maaŋ naa wɔ Juda be efuli so. Ŋkpal manɛ so, meeŋ ta basa nɛ n yige bumo
         nɛ b ji efute na be alubi m paŋ bumo. Ma, Enyɛnpe Ebɔrɛ e kaŋɛ na.”Ebɔrɛ ka ji Babilɔn demu be asheŋ21 Nɛ Enyɛnpe Ebɔrɛ na kaŋɛ Babilɔn mo doŋana le: “Men ya kɔ nde nɛ baa tre Merateem
         nɛ Pɛkɔd na be basa kena nseŋ mɔ bumo m mur. Men wora kusɔ kama nɛ ŋ kaŋɛ menyi kenishipereso
         na. Ma, Enyɛnpe Ebɔrɛ e kaŋɛ na. 22 Kena nɛ kemur gboŋgboŋi be awɔr bee cha kasawule na so nna. 23 Babilɔn daa du fanɛ hama nna nseŋ daŋ bɛa durnya kikɛ to kpachɛrkpachɛrbi, ama loŋ
         be hama na gba e bɛa to kpachɛrkpachɛrbi na! Kusɔ nɛ k wora na daŋ chinchiŋ efuliana
         na be basa n shin nɛ bumo be nnɔ bumo. 24 Babilɔn be efuli so be basa na daŋ to ma emaŋ nna a kɔ ma. Naniere kejigbelɛ nɛ n
         fe menyi na pɛ menyi nɛ menyi maŋ nyi gba. 25 N teŋ bugi n lara akɔsɔ nɛ mee nya agbo a ta ashuŋ na ashi kakpa nɛ mee yili amo na.
         Ŋkpal manɛ so, ma Enyɛnpetale Ebɔrɛ na kɔ kushuŋ ko nɛ n shuŋ ashi Babilɔn be efuli
         so. 26 Babilɔn mo doŋana, men shi kufɔ kufɔ m ba kɔ mo kena m bure mboŋ nɛ baa yili bumo
         be ayu be yiri yiri na. Kumo be kaman nɛ men chala asɔ nɛ men suge na abar so fanɛ
         ayu ka biti abar so na. Men mur efuli na kikɛ nsaa maŋ yige shɛŋ n sa bumo. 27 Men mɔ bumo be benapo kikɛ. Babilɔn be basa wu asheŋ pasaa! Ŋkpal manɛ so, bumo be
         kasogberge be jemanɛ fo!”28 Basa nɛ b nya n shile Babilɔn be kena na to na ba Jerusalɛm to m baa kaa kaŋɛ kusɔ
         nɛ Enyɛnpe Ebɔrɛ na wora ŋ ka Babilɔnebi kukɔ ŋkpal kusɔ nɛ b daŋ wora mbe bɔrɛlambu
         ashi Jerusalɛm so.29 “Kaŋɛ bedoŋ nɛ baa ta ata a kɔ kena na fanɛ b kɔ Babilɔn kena. B ba kulti Babilɔn
         be kadegboŋ na n wɔtɔ nsaa maŋ shin nɛ esa kikɛ e nya n shile kena na to. Men ka bumo
         kukɔ ŋkpal kusɔ nɛ b wora na so, nseŋ wora bumo kusɔ nɛ b ta n wora beko na. Ŋkpal
         manɛ so, kamoowuso nɛ b daŋ wora asheŋ ŋ gbiti ma, Israɛl be Ebɔrɛ cheembi na. 30 Amoso bumo be mbrantiɛfɔlbi beeŋ wu n dese kadegboŋ na be agbembi so nɛ bumo be benapo
         kikɛ e mur loŋ be kachɛ na. Ma, Enyɛnpe Ebɔrɛ e kaŋɛ na.”31 “Kamoowu e baŋ bɔlɔ Babilɔn be efuli so be basa to, amoso, ma, Enyɛnpetale Ebɔrɛ na
         maaŋ yige bumo kikɛ. Jemanɛ fo nɛ b nya bumo be kasogberge. 32 Menyi be efuli nɛ kamoowu bɔlɔ kumo to na beeŋ fiti n tɔr nɛ esa kikɛ maaŋ chɛ to
         n niŋi kumo to n yili. Meeŋ shin nɛ menyi be ndegboŋana e ji edɛ nɛ asɔ kama nɛ a
         kulti menyi na kikɛ e mur.”33 Kede be kaman nɛ Enyɛnpe Ebɔrɛ na naŋ kaŋɛ le: “Israɛl nɛ Juda be basa kikɛ ji awurfoŋ
         nna ga. Bekama nɛ b daŋ pɔɔ bumo so nseŋ pɛ bumo tintiŋso na bee kuŋ bumo nna a maa
         sha kesa bumo ekpa nɛ b bɛta n yɔ bumo gbagba be efuli so. 34 Ama esa nɛ e beeŋ sɔ bumo n yige na kɔ eleŋ. Mbe ketre e la Enyɛnpetale Ebɔrɛ na.
         Mo gbagba e naaŋ sɔ bumo be kɔnɔ so n shin nɛ kayurwushi e ba bumo be kasawule so
         nseŋ bar etɔrɔ Babilɔn be basa so.”35 Le nɛ Enyɛnpe Ebɔrɛ na kaŋɛ:“Luwu beeŋ ba Babilɔn be efuli so!K beeŋ ba kumo be basa kikɛ so nna,bewurjipoana nɛ benyiashempo kikɛ.36 Luwu beeŋ ba bumo be anebiananɛ b la bewulpo nsaa ku efɛ na so!Luwu beeŋ ba bumo be benapo so,nɛ kufugboŋ e tɔr bumo so!37 Bedoŋ beeŋ mur menyi be egbaŋɛ nɛ amo be eturko,nɛ benapo nɛ men ya haya m ba na kikɛ!Menyi be benapo na beeŋ pɔ fanɛ beche,nɛ bedoŋ e mur menyi be asɔ lela kikɛ,nseŋ muu amo nɛ baa sha n yɔ.38 Ewule beeŋ tɔr menyi be kasawule so,nɛ elɔr nɛ mbombiana kikɛ e wɔl to.Ade kikɛ beeŋ wora, ŋkpal manɛ so,agbirana e bɔlɔ menyi be kasawule son shin nɛ men ki bewulpo.39 Edimɛdi maaŋ naŋ chena Babilɔn be kasawule so kikɛ.Kupuŋ to be asɔbɔya fanɛ ejiŋkaamu nɛ ebuluŋ nɛ ekarmɛnɛ ekuntuŋ nɛ mbuibi nɛ e maŋ walɛ kejidaŋkare be ekpa so e naaŋ baa wɔ kumo kikɛ so.40 Kusɔ nɛ k wora ndegboŋ nɛ b daa tre Sodɔm nɛ Gomɔranɛ ndewurbi nɛ a kulti amo jemanɛ nɛ n daŋ mur amo na,koŋwule e naaŋ wora Babilɔn be efuli so gba.Esa kama maaŋ naŋ chena kumo so kikɛ.Ma, Enyɛnpe Ebɔrɛ e kaŋɛ na.41 Basa ko bee shi efuli ko nɛ k wɔ kelargato be esoso a ba,k la efuligboŋ nɛ k kɔ bewura damta nna.B shi kufɔ n wora kena be shiriya nna a ba.42 B teŋ ta bumo be ata nɛ etokobi ŋ keta;bumo be benapo maŋ kɔ kushuso,bumo alɛ maa wu kuwɔr.B baa dii egbaŋɛ a ba k bee gbri nnafanɛ teku be nchu ka bee wɔr na.B bela ase nna a ba nɛ b ba kɔBabilɔn be efuli so be basa kena.43 Babilɔn be ewura ka nu baru na,nɛ kufu pɛ mo nɛ mbe eyur wu mo.Ndoŋ nna nɛ kagbenejija damta tɔr mo sonɛ e bee kii kɔnɔ to fanɛ kakurge ka ta eche na.44 Kananɛ buluŋ bee lar kupo nɛ k dese Jɔɔdan be Lɔrgboŋ na ase a ba asɔbɔya be ejikpa
         nɛ asɔbɔya na e baa shile na, nɛ ma, Enyɛnpe Ebɔrɛ na beeŋ ba nɛ Babilɔnebi e shile
         epul to n lar bumo be kadegboŋ na to. Kumo be kaman nɛ ejuŋkparpo nɛ meeŋ lara na
         e ba chena n ji kuwura efuli na so. Wanɛ e naŋ tiŋ n ta mbe kumu m ber ma ŋko n to
         ma emaŋ? Ewurjipo kikɛ maŋ wɔtɔ nɛ e beeŋ tiŋ n tu ma ŋ kɔ. 45 Amoso, men nu kusɔ nɛ ŋ kre a laŋɛ Babilɔn be kadegboŋ na be kaplɛa so nɛ kusɔ nɛ
         mee sha kewora kumo be basa. Bedoŋ beeŋ ba pɛ bumo be mbia katinso ŋ gberge bumo n
         yɔ efuli pɔtɛ wɔfɔ so nɛ bumo be efuli na a mur. 46 Jemanɛ nɛ Babilɔn beeŋ tɔr na, egbri nɛ k beeŋ gbri na beeŋ shin nɛ durnya kikɛ e
         gbuŋgbuŋ, nɛ efuli pɔtɛana so be basa e nu egbri na.”

Babilɔn ka beeŋ mur be asheŋ511 Enyɛnpe Ebɔrɛ na yɛ: “Meeŋ shin nɛ afu nɛ k bee jija asɔ e ba Babilɔn be efuli nɛ
         kumo be basa so. 2 Meeŋ shuŋi befɔ nɛ b ba mur Babilɔn be efuli na fanɛ afu ka foŋ amimi n lɛ na. Kachɛ
         na kaŋ fo, baaŋ baa kɔ kaba kama so nna m mur kusɔ kama nseŋ yige kasawule na n nase
         fuloŋ. 3 Ma, Enyɛnpe Ebɔrɛ beeŋ kaŋɛ befɔ na be benapo fanɛ b sa maŋ sa Babilɔn be benapo na
         ekpa nɛ b gberge bumo be ata to ŋko n ta bumo be abɛlso be asɔ kuŋamuso. Bumo alɛ
         e sa maŋ yige Babilɔn be mbrantiɛfɔlbi na, b mur benapo na kikɛ! 4 Babilɔn be benapo na beeŋ nya edoro n wu n tɔr bumo be ndegboŋana be agbembi so.5 Israɛl nɛ Juda be basa kikɛ wora alubi n da ma, Enyɛnpetale Ebɔrɛ na so, ama ma, Israɛl
         be Ebɔrɛ cheembi na, maŋ kini bumo n lɛ. 6 Men shile n lar Babilɔn be efuli so m mɔlga menyi be efute! Men sa maŋ shin nɛ b mɔ
         menyi ŋkpal Babilɔn be basa be alubi so. Bumo be kusɔ nɛ b wora na be kasogberge nɛ
         k daga bumo nɛ mee sa bumo a tal to na. 7 Babilɔn daa du fanɛ shuwa be kawiebi nɛ ma, Enyɛnpe Ebɔrɛ na be agbo daŋ bɔlɔ kumo
         nna, nɛ k shin nɛ durnya be efuli kikɛ so be basa nuu kawiebi na to m boo nseŋ daa
         wora asheŋ fanɛ b ka bee lɔ eboŋ na. 8 Ama Babilɔn gba beeŋ tɔr epul to m mur. Men shu n sa kumo be basa, nseŋ fin kudur
         n wɔtɔ bumo be achuu to, ashere baaŋ nya kechɛ. 9 Nɛ befɔ nɛ b wɔ ndoŋ na kaŋɛ abar le: ‘An wora ania fanɛ anyeeŋ chɛ Babilɔn be efuli
         na to, ama asheŋ teŋ n jija. Amoso men shin nɛ an bɛta epe. Ebɔrɛ be eleŋgboŋ na so
         nɛ e bɔla ŋ gberge Babilɔn kusoe nseŋ mur kumo cheche na.’ ”10 Ndoŋ nna nɛ Israɛl be basa na malɛ kaŋɛ le: “Enyɛnpe Ebɔrɛ na sɔ anyi be kɔnɔ so ŋ
         ka Babilɔnebi na kukɔ a ŋini fanɛ an ji n lar ashi kusɔ nɛ Babilɔn wora anyi na to.
         Amoso men shin nɛ an ya kaŋɛ basa nɛ b wɔ Jerusalɛm to na kusɔ nɛ Enyɛnpe, anyi be
         Ebɔrɛ na wora.”11 Enyɛnpe Ebɔrɛ na yɛ: “Ma, Enyɛnpe Ebɔrɛ na bee sha kemur Babilɔn be efuli nna, ŋkpal
         bumo be benapo ka mur ma bɔrɛlambu so. Amoso menyi Midia be efuli so be bewuraana
         e bɛl menyi be atanyembi nseŋ ta menyi be abɛlso be asɔ kuŋamuso ŋ keta. 12 Men maŋ tuta na so a ŋini fanɛ kena na fara nɛ benapo na e fara a bure kadegboŋ na
         be egbalana na. Men shin nɛ benapo na be beko e ba ti bumo nɛ baa kɔ na so nseŋ shin
         nɛ beko e yili a de kadegboŋ na so nɛ beko malɛ e ya ŋana m pugi a jo!”Kusɔ nɛ Enyɛnpe Ebɔrɛ na kre kewora Babilɔn be efuli so be basa na nɛ e wora na. 13 Efuli na so kɔ elɔr nɛ asɔ lela damta, ama kumo be saŋɛ fo nɛ kumo be kebaawɔtɔ a
         ku so. 14 Enyɛnpetale Ebɔrɛ na daŋ ta mbe ŋkpa nna m bɔ ntaŋ fanɛ e beeŋ bar bedoŋ be benapo
         damta fanɛ elotɔr nɛ b ba kɔ Babilɔn be efuli so be basa kena m pɔɔ bumo so. Kumo
         be kaman nɛ b boŋ kekɔmpɔɔso be nshɛ.Keboŋ kashɛ ŋ kpaŋ Ebɔrɛ be asheŋ15 Enyɛnpe Ebɔrɛ na e bɔla mbe eleŋgboŋ so n to durnya;mbe kanyiasheŋ so nɛ e bɔla n to esoso nɛ kasawule.16 Mo e naa malga nɛ awɔlto be nchuana bee baga to a gbri,mo alɛ e naa shin nɛ awɔlpa bee deŋi durnya be kaplɛkama.Mo e naa shin nɛ bɔrɛ bee ba nsaa nyɛkpɛnɛ afu bee shi kakpa nɛ e yili kumo na a ba.17 Basa nɛ baa lɔŋɛ agbirmaŋ kɔ nfɛra pasaa!Ebɔyɛpo nɛ baa ta shuwa ŋko gbitia lɔŋɛ agbirana na bee ji anishinyɔr nnaŋkpal bumo be agbirana fɛpo naka maŋ kɔ ŋkpa so.18 Agbirana na maŋ kɔ tɔnɔ;a daga fanɛ basa e wora amo eyurto nnanseŋ kini amo n lɛ.Amo be kachɛ kaŋ fo,Enyɛnpe Ebɔrɛ na beeŋ mur amo kikɛ.19 Ama Ebɔrɛ nɛ an nananyɛn Jeekɔb daŋ shuŋ nabre maŋ du fanɛ agbirana na.Mo e to kusɔ kama nseŋ lara Israɛl be basa fanɛb baa la mo gbagba be basa.Mbe ketre e la Enyɛnpetale Ebɔrɛ na.Enyɛnpe Ebɔrɛ be guluŋgu be asheŋ20 Enyɛnpe Ebɔrɛ na yɛ:“Babilɔn, fo e la ma kena to be guluŋgu.Fo nɛ mee ta a biri efuliana a pechɛto,nsaa ta fo a mur kuwurgboŋana.21 Fo koŋwule na nɛ mee ta a beri egbaŋɛnɛ amo be bediipo a mɔ;nsaa pechɛ egbaŋɛturko nɛ amo be befarpo to.22 Fo nɛ mee ta a mɔ benyɛn nɛ beche,nɛ basakpar nɛ mbifɔlbinɛ mbinyɛnsobi nɛ mbichesobi kikɛ.23 Fo nɛ mee ta a mɔ mbolpɔkpapoana nɛ bumo be mbolpɔ,nɛ bedɔpo nɛ bumo be ana dɔso,nɛ bewurjipoana nɛ bumo be benimuana kikɛ.”Babilɔn be efuli be kasogberge be asheŋ24 Ade kikɛ be kaman nɛ Enyɛnpe Ebɔrɛ naŋ kaŋɛ le: “Ma basa, menyi gbagba e naaŋ wu kananɛ
         meeŋ ka Babilɔn be efuli nɛ kumo be basa kukɔ ŋkpal kulubi nɛ b wora Jerusalɛm so.
         25 Babilɔn, fo du fanɛ kebee nna a kɔ eleŋ ga a mur durnya kikɛ, ama ma, Enyɛnpe Ebɔrɛ
         na ki fo doŋ nna na. Meeŋ to m pɛ fo to ŋ gberge fo n lɛ kasawule nɛ fo bure to ŋ
         ki fanɛ ebirkesi ka bure to n deŋi abar so na. 26 Esa maaŋ naaŋ tiŋ n ta fo ajembu nɛ a bure to a dese na be kekama m pɔr kikɛ. Feeŋ
         ki keshishɛrsawule a dese fuloŋ mbaanaayɔ. Ma, Enyɛnpe Ebɔrɛ e kaŋɛ na.27 Men maŋ tuta na so ashi kasawule na so nseŋ foŋ kabel na, saŋɛ na so efuliana na be
         basa beeŋ nu nseŋ bela ase m ba kɔ Babilɔn kena! Men kela n tre efuliana nɛ baa tre
         Ararat nɛ Minni nɛ Ashkenaz be benapo nɛ b ba kɔ Babilɔn be basa kena. Men lara enapo
         nimuso nɛ e juŋkpar benapo na ŋ kɔ. Menyi alɛ e bar egbaŋɛ damta nɛ b baa du fanɛ
         elotɔr ka mel abar so na. 28 Men kaŋɛ Midia be efuli so be bewura nɛ bumo be benimuana nɛ efuliana nɛ baa keniso
         na kikɛ be benapo nɛ b wora shiriya m ba kɔ Babilɔn kena. 29 Durnya bee kii to nsaa gbuŋgbuŋ to nna ŋkpal Enyɛnpe Ebɔrɛ na ka kre keshin nɛ Babilɔn
         be efuli na e ki keshishɛrsawule a dese fuloŋ nɛ esa maaŋ naa wɔ kumo so so. 30 Babilɔn be benapo na be eleŋ nɛ kenyɛn lar bumo to nɛ b ki fanɛ beche. Bumo kikɛ yige
         kena be kekɔ nna nseŋ shir a wɔ bumo be mboŋ lempoana. Bedoŋ bure kadegboŋ na be mbunagboŋ
         na n luri to a chɔɔ Babilɔnebi na be nwu. 31 Mbɔ malɛ baa yɔ kukoko to nna n ya kaa bɔ Babilɔn be ewura kubɔya fanɛ bedoŋ teŋ ŋ
         kɔ n suge bumo be kadegboŋ na kikɛ kuraa. 32 Bedoŋ teŋ ŋ kɔ n suge kakpa nɛ baa bɔla a dii lɔr be kaba ndoŋ na nseŋ nya edɛ n wɔtɔ
         mboŋ lempoana na to. Kufu tɔr Babilɔn be benapo na so nna. 33 K maaŋ chɛr nɛ bedoŋ na e pɔɔ bumo so nseŋ chichi bumo so m mata kasawule fanɛ kananɛ
         baa beri ayu kugooro so na. Ma, Enyɛnpetale, Israɛl be Ebɔrɛ na e kaŋɛ na.”34 Ndoŋ nna nɛ Jerusalɛm be basa kaŋɛ le:“Babilɔn be ewura Nebukadneeza shin nɛkufugboŋ tɔr anyi so.E suge anyi be kadegboŋ na to be asɔ lela kikɛŋ ki mo peya fanɛ kuwɔ ka min kusɔ na.Asɔ nɛ e bee sha nɛ e suge n ta,nseŋ ta amo nɛ a ka na n lɛ.35 Babilɔn be efuli so be basapiira anyi be beko nseŋ mɔ beko malɛ.Naniere, Enyɛnpe Ebɔrɛ, shin nɛ b ka kumo be kukɔ!”Enyɛnpe Ebɔrɛ na ka beeŋ chɛ Israɛl to be asheŋ36 Nɛ Enyɛnpe Ebɔrɛ na kaŋɛ le:“N yil menyi be kaman nna,nɛ n sɔ menyi be kɔnɔ soŋ ka Babilɔn be basa kukɔ.Meeŋ shin nɛ bumo be elɔr nɛ mbombi kikɛ e wɔl tonɛ b sa maŋ naa nya nchu.37 Babilɔn be efuli na beeŋ bure a dese,nseŋ ki kupuŋ to be asɔbɔya fanɛ ejiŋkaamu be kakpa.Basa beeŋ baa mushe kumo.Ama bumo alɛ beeŋ baa ŋana kebɔla alambure na to n choŋ.38 Babilɔnebi na kikɛ bee munto nnafanɛ ebuluŋ fɔlbi.39 Akoŋ ka kɔ bumo ere bre,meeŋ wora kejigboŋ n sa bumo.Baaŋ ji bumo be amu nseŋ boo;kumo be kaman nɛ b dese n di,nsaa maaŋ naŋ koso kikɛ!40 Meeŋ gberge bumo n yɔ luwu to,fanɛ kananɛ baa gberge mbolpɔ ŋko mbolpɔfɔlbinɛ mboe n ya kaa mɔ na.41 Efuli pɔtɛana be basa bee kpaŋ Babilɔn naniere nna,ama bedoŋ kaŋ pɛ kumo be basa anya,kufu gboŋgboŋi beeŋ naŋ tɔr efuli pɔtɛana erebe basa so nɛ b baa chicha.42 Babilɔn mo doŋana beeŋ kosofanɛ ketili ka koso teku so na,m ba buu kadegboŋ na so.43 Kemur nɛ k bee keta kufu beeŋ bandeana nɛ e taga to kadegboŋ na so.Kasawule na beeŋ ki keshishɛrsawule fuloŋ,kakpa nɛ esa kama maaŋ tiŋ n chenaŋko m bɔla kumo so n choŋ gba.44 Meeŋ gberge Babilɔn be kegbirnɛ baa tre Maaduk na kusoe,nseŋ shin nɛ k laŋɛ asɔ nɛ k yuri na n sa amowuraana.Kumo be kaman efuli pɔtɛana be basamaaŋ naŋ bar ŋkɛ m ba bunyaŋ kumo.Nɛ Babilɔn be egbalana e bure n tɔr.”45 Nɛ Enyɛnpe Ebɔrɛ na kaŋɛ le:“Ma basa, Israɛlebi, men lar Babilɔn to;men shile m mɔlga menyi be amupɔɛŋ nɛ ma agbo e gbelge kadegboŋ na so!46 Kafɛ kikɛ menyee nu b yɛ b yɛ,fanɛ kebagato bee ba kasawule na so,ŋko ewurjipo ko beeŋ kɔ ewurjipo nyɔsopo kena.Ama men sa maa lɔ kufu ŋko a pɔ aba,ŋkpal b yɛ b yɛ ere so.47 Ŋkpal manɛ so, jemanɛ ko bee ba,nɛ ŋ gberge Babilɔn be agbirana kusoe.Esa kama nɛ e wɔ efuli na so beeŋ wu,nɛ efuli na be basa kikɛ e ji anishinyɔr.48 Saŋɛ na so nɛ kusɔ kama nɛ k wɔebɔrɛso nɛ kasawule so kikɛ beeŋ woraawɔr kagbenefuliso,ŋkpal bedoŋ ka beeŋ shi kelargato be esoso be kaba som ba kɔ Babilɔn m mur kumo so.49 Babilɔn gba daga fanɛ k bure,ŋkpal kumo be basa ka mɔ ma basa Israɛlebinɛ durnya to be efuli damtaana be basa so.50 Nɛ Enyɛnpe Ebɔrɛ na kaŋɛ mbe basa nɛ b wɔ Babilɔn be efuli so na le,Ma basa, jemanɛ nɛ Jerusalɛm daŋ bure na,men daŋ nya n shile m mɔlga menyi be amu nna.Naniere kakpa nɛ men chena ere nɛ epe wɔ kufɔ,ama men yirda ma nseŋ fɛ Jerusalɛm be asheŋ.Men lar Babilɔn be efuli so!Men sa maŋ naŋ chena ndoŋ!51 Anishinyɔr nɛ nyɔmɔ kɔ menyi nnaŋkpal befɔ ka lurima bɔrɛlambu be mboŋ cheembi to so ashi Jerusalɛm.52 K maaŋ chɛr nɛ n ta kena ŋ gbergeBabilɔn be efuli so be agbirana kusoe,nɛ kumo be basa e doro n desekaplɛkama a tekeŋ.53 Hale Babilɔn be egbalana dii n ya kaa chute awɔlpanɛ kumo be mboŋ lempoana naŋ wora eleŋ n ti so gba,benapo nɛ meeŋ shuŋi na kraa beeŋ mur kadegboŋ na.Ma, Enyɛnpe Ebɔrɛ e kaŋɛ na.”Babilɔn ka beeŋ mur be asheŋ54 Enyɛnpe Ebɔrɛ na yɛ:Men nu kushu nɛ k shi Babilɔn be kadegboŋ to a ba ere!K la kemur gboŋgboŋi nɛ k ba Babilɔn be kasawulebe kaplɛkama so be basa be kushu nna.55 Mee mur Babilɔnebi nnanɛ b lo bumo be awɔr nɛ baa cha na.Bedoŋ be benapo beeŋ ba buu bumo sofanɛ kananɛ nchu bee ku ketili teku soa buu kuguruŋgu so na.Benapo na be awɔr beeŋ dii a chɔBabilɔn be basa peya.56 Bedoŋ na beeŋ ba kɔ Babilɔnbe basa m mur bumo.Bedoŋ na beeŋ pɛ Babilɔnebi be benapo anya,nseŋ buri m buri bumo be akɔsɔ kikɛ to.Ŋkpal manɛ so, n la Ebɔrɛ nɛ mee gbergeefuliana kusoe nna ŋkpal alubi nɛ b wora so.57 Ma, Enyɛnpetale Ebɔrɛ nɛ n la Ewura kashenteŋto na,bee nase kɔnɔ fanɛ meeŋ shin nɛ Babilɔn be benimuananɛ benyiashempo nɛ bejuŋkparpo nɛ benapo kikɛ e boo,nseŋ dese n di a maaŋ naaŋ tiŋ ŋ koso kikɛ.58 Babilɔn be kadegboŋ na be egbal danto nabeeŋ bure n tɔr kasawule,nɛ kumo be mbunagboŋana na e ji edɛ.Kusɔ kama nɛ efuli na so be basa shuŋ ŋ gben n nya kikɛbeeŋ ji edɛ m mur.Ma, Enyɛnpe Ebɔrɛ e kaŋɛ na.Jɛremaya ka sibɛ kubɔya n shoŋi Babilɔn be asheŋ59 Ewura Zedekaya ka ji Juda be efuli so be kuwura be kafɛ nasopo to nɛ e yɔ Babilɔn
         be efuli so. Seraiya nɛ e la Neriya pibinyɛn nɛ Maaseia mo nanabi na daŋ shuŋi mo
         nna n yɔ. Seraiya ere daa la ewura Zedekaya be enimu nɛ e bee fin edesekpa nna a sa
         mo ashi mbe enite to. 60 Pɔɛŋ nɛ b lar n yɔ Babilɔn be efuli so na, n daŋ sibɛ ejɛrbi nɛ asheŋ nɛ a beeŋ ba
         Babilɔn be efuli so be basa so na kikɛ nna n wɔtɔ kawɔl to. 61 Kumo be kaman nɛ n ta kawɔl na n sa Seraiya nseŋ kaŋɛ mo le: “Men kaŋ fo Babilɔn be
         efuli so, fo wora ania ŋ kraŋ kusɔ kama nɛ k wɔ kawɔl ere to awɔrso n sa basa na.
         62 Kumo be kaman nɛ fo kule Ebɔrɛ ŋ kaŋɛ: ‘O Enyɛnpe Ebɔrɛ, fo e nase kɔnɔ fanɛ feeŋ
         mur efuli ere nseŋ shin nɛ k ki keshishɛrsawule nɛ edimɛdi ŋko asɔbɔya maaŋ naa wɔ
         kumo so kikɛ.’ 63 Seraiya, nɛ fo kaŋ kule Ebɔrɛ n loge, fo kre kawɔl na m mata kejembugboŋ so nseŋ ta
         kumo n lɛ Lɔrgboŋ nɛ baa tre Yufreetes na to. Kumo be kaman nɛ fo kaŋɛ le: 64 ‘Kananɛ kejembugboŋ ere nɛ kawɔl ere muni nchu ere to ere nɛ Babilɔn be efuli gba
         beeŋ muni nsaa maaŋ naŋ tiŋ n lar jemanɛ nɛ Enyɛnpe Ebɔrɛ na beeŋ mur kumo na. Esa
         kama nɛ e wɔ kadegboŋ na to beeŋ wu nɛ efuli na maaŋ naŋ nya eleŋ ŋ koso kikɛ.’ ”Anebi Jɛremaya be kɔnɔ be ekar nna na.

Jerusalɛm be ketɔr be asheŋ(2 Bewura 24:18—25:30; 2 Kronikɛls 36:11-21)521 Zɛdikaya daa la nfɛ adunyɔ nɛ kako nna nseŋ ki Juda be efuli so be ewura. Nfɛ kudukako
         nɛ e daŋ ji kuwura na ashi Jerusalɛm to. Mo nio e daa la Jɛremaya nɛ e shi Libna be
         kade to na pibiche nɛ baa tre Hamutal na. 2 Ewura Zɛdikaya gba daŋ wora kulubi n da Enyɛnpe Ebɔrɛ so nna fanɛ kananɛ ewura Jehowakim
         daŋ wora na. 3 Ewura Zɛdikaya daŋ lar Babilɔn be Ewura Nebukadneeza kaman nna nseŋ wora mo kusoe
         kpakpaso.Enyɛnpe Ebɔrɛ na daŋ nya agbo ga nna n wɔtɔ Juda nɛ Jerusalɛm be basa nseŋ kilgi kaman
         n sa bumo. Amoso nɛ e shin nɛ asheŋ lubi bee tu bumo na. 4 Zɛdikaya ka ji Juda be efuli so be kuwura be kafɛ kpanusopo to be kufɔl kudusopo to
         nɛ Babilɔn be ewura, Nebukadneeza nɛ mbe benapo kikɛ ba kɔ Jerusalɛm kena. B daŋ ba
         wora bumo be keeyi to nna m mata Jerusalɛm be kadegboŋ na nseŋ n dɔ ashigboŋ m mata
         egbal nɛ k kulti kumo, saŋɛ na so baaŋ dii amo so n luri kadegboŋ na to. 5-6 Bedoŋ na daŋ kulti kadegboŋ na nna n wɔtɔ hale n ya fo ewura Zɛdikaya be kuwurji be
         kafɛ kudukakosopo to. Loŋ be kafɛ na to be kufɔl nasopo na be kachɛ kpanusopo na nɛ
         Jerusalɛm to be ajibi kikɛ loge. 7 Babilɔn be benapo daŋ bure egbal na n luri Jerusalɛm to. Ewura Zɛdikaya nɛ mbe esoji
         ka wu kusɔ nɛ k bee wora na nɛ b wora ania fanɛ baaŋ lar kadegboŋ na to kanyɛso n
         shile m mɔlga bumo be amu. Ewura be kudɔbi na to nɛ b daŋ bɔla n ya bɔla kabunabi
         nɛ k daa wɔ kadegboŋ na be egbal anyɔ na be nferinto na to n sɔ ekpa nɛ k bee yɔ Jɔɔdan
         be lɔr be ketaŋɛ na be kaba so na a shile a mɔlga bumo be amu. 8 Ama Babilɔn be benapo na daŋ ju bumo nna n ya pɛ ewura Zɛdikaya a mata keplasawule
         nɛ k mata kade nɛ baa tre Jɛriko na, nɛ mbe benapo kikɛ pesaŋ to nseŋ shile ŋ ka mo.
         9 Kumo be kaman nɛ b keta ewura Zɛdikaya n yɔ ewura Nebukadneeza kutɔ ashi kadegboŋ
         nɛ baa tre Ribla nɛ k wɔ Hamaf be kebonfu to nɛ ewura Nebukadneeza ji mo demu nseŋ
         kaŋɛ fanɛ e wora n jija. 10 Ribla be kadegboŋ to ndoŋ nɛ ewura Nebukadneeza shin nɛ b mɔ ewura Zɛdikaya be mbinyɛnsobi
         nɛ Juda be efuli so be benimuana nɛ e yil a keni. 11 Kumo be kaman nɛ ewura Nebukadneeza shin nɛ b chule Ewura Zɛdikaya be anishi nseŋ
         chɛ mo ŋgbɛlɛbi n ta mo n yɔ Babilɔn be efuli so n ya ti ebu hale n ya fo kachɛ nɛ
         e wu. 12 Ewura Nebukadneeza ka ji Babilɔn be efuli so be kuwura be kafɛ kudu akpanu to be kufɔl
         nusopo to be kachɛ kudusopo na nɛ Nebuzaradan nɛ e la ewura be asoetojipo nɛ benapo
         nɛ baa kuŋ mo na be enimu na ba Jerusalɛm to, 13 m ba chɔɔ bɔrɛlambu na nɛ ewurkpa na nɛ kadegboŋ na to be nwu kikɛ n lɛ. E daŋ chɔɔ
         kowu kama nɛ k kɔ ketre nna n lɛ. 14 Kumo be kaman nɛ Nebuzaradan be benapo na da egbalana nɛ e kulti kadegboŋ na n lɛ.
         15 Nɛ Nebuzaradan keta betirpo nɛ basa nɛ b nyi enɔ to be ashuŋ na nɛ bumo nɛ b daŋ shuli
         m bɛ ewura Nebukadneeza nseŋ kraa wɔ Jerusalɛm to na kikɛ n yɔ Babilɔn be efuli so.
         16 Ama e yige betirpo gbagba nɛ b maŋ kɔ kapetɛ kikɛ na nna ashi Juda be efuli so nɛ
         b baa shuŋ ndibi sɔrso nɛ adɔjibi be adɔana to.17-20 Nebuzaradan daŋ kaŋɛ mbe benapo nna fanɛ b yɔ bɔrɛlambu na to n ya ta asɔ nɛ b ta
         shuwa ŋko gbiti n lɔŋɛ na. Amo e la echeenshi nɛ asɔ chɔɔ edɛ nɛ ntishaŋ nɛ baa wɔtɔ
         nchu a ŋmanyaŋ asɔ so nɛ mba nɛ b kɔ a kɛ asɔ nɛ efitilatɔl nɛ duwu be echeenshibi
         nɛ ekurwa nɛ baa wɔtɔ yabra a lara sarga na. Babilɔn be benapo na daŋ ta danyaŋ be
         asɔ. Amo e la asɔ nɛ b kɔ a muu nsunɔ tushiso nɛ eshabɔl nɛ asɔ nɛ b kɔ a duŋ fitila
         na nɛ ntishaŋ nɛ baa wɔtɔ nchu a ŋmanyaŋ asɔ so nɛ eduwu be echeenshi nɛ b kɔ a shuŋ
         Ebɔrɛ ashi bɔrɛlambu na to na nna. Benapo nɛ baa kuŋ Babilɔn be ewura na be enimu
         na daŋ ta danyaŋ be asɔ ere gba nna n ti so. Amo e la eshabɔrɛ anyɔ nɛ a yil bɔrɛlambu
         na be anishito na nɛ katishaŋgboŋ nɛ baa tre Teku na nɛ egbolu kudu anyɔ nɛ katishaŋgboŋ
         na bɛ so na nɛ eturko nɛ ewura Sɔlɔmɔn daŋ shin nɛ b lɔŋɛ n yili bɔrɛlambu na to na.
         B daŋ maŋ tiŋ ŋ karga asɔ nɛ b ta na be egbɛ ŋkpal a kaa daa wɔgbɛ ga na so. 21 Danyaŋ be eshabɔrɛ anyɔ na be kekama be jeŋgreŋ daa sa fanɛ ayadra adunyɔ nɛ ashunu
         nɛ amo be ndanto ŋ kulti malɛ daa sa fanɛ ayadra kuduaburwa. Amo be kekama daa kɔ
         kelaŋ nna nsaa du gbuntelin. 22 Eshabɔrɛ na be kekama daa kɔ danyaŋ be buuso nɛ kumo be jeŋgreŋ sa fanɛ ayadra ashunu
         nɛ bargato nna. Kumo be kaman nɛ b wora danyaŋ be asɔ ko nɛ a du fanɛ ŋgbɛlɛbi m mɛa
         abar n deŋi ebuuso na be esoso, nseŋ wora asɔ kulkulsobi ko nɛ a du fanɛ asɔrso nɛ
         baa tre pomegranates na n deŋi eshabɔrɛ na be kekama be esoso n ji amo kebita. 23 Asɔ kulkulso nɛ a du fanɛ asɔrso nɛ baa tre Pomegranates na be kalfa nɛ b wora nseŋ
         barga amo to dede asa asa n deŋi amo be kekama be kaba kama so ŋ kulti. Ama amo be
         adekpanu nɛ ashe nɛ yili kaseto n ya fo esoso na nawule nɛ esa beeŋ tiŋ n wu kenishiso.B ka ta Juda be basa n yɔ Babilɔn be efuli so be asheŋ24 Ade be kaman nɛ Nebuzaradan naŋ pɛ Seraiya nɛ e la bɔrɛmatapo nimuso na nɛ Zefanaiya
         nɛ e bɛ Seraiya so nɛ bɔrɛlambu na to be benimu asa ko gba n ti so. 25 Kumo be kaman nɛ e pɛ Juda be benapo be benimuana na be eko nɛ ewura Zɛdikaya be besoetojipo
         ashunu nɛ b kraa wɔ kadegboŋ na to na, nɛ enimu nɛ e bee nite efuli na so a tintiŋ
         basa a wɔtɔ kebɔŋwura to na, n ta benapo adeshe nɛ e daŋ pɛ kadegboŋ na to na ti so.
         26-27 Kumo be kaman nɛ Nebuzaradan keta bumo kikɛ n yɔ Ribla ashi Hamaf be kasawule so nɛ
         ewura Nebukadneeza shin nɛ b mɔ bumo.Juda be basa maŋ naa wɔ bumo gbagba be efuli so ŋkpal b ka keta bumo n yɔ kenyaya
         to ashi efuli wɔfɔ so so. 28 Juda be basa nɛ ewura Nebukadneeza pɛ anya n yɔ Babilɔn be efuli so be kananɛ b sa
         nɛ b sibɛ n nase kebɛso kebɛso nde.Mbe kuwurji be kafɛ shunusopo to basa ŋgboŋ asa nɛ adunyɔ nɛ asa nɛ e pɛ ashi Jerusalɛm
         n yɔ Babilɔn.29 Mbe kafɛ kuduaburwasopo to malɛ basa alfa aburwa nɛ adesa nɛ anyɔ nɛ e pɛ n yɔ Babilɔn.30 Mbe kafɛ adunyɔ nɛ asa to malɛ benapo nɛ baa kuŋ mo na be enimu, Nebuzaradan daŋ pɛ
         basa alfa ashunu nɛ adena nɛ anu nna n yɔ Babilɔn.Amoso basa nɛ Ewura Nebukadneeza daŋ pɛ Juda be efuli so n yɔ Babilɔn be efuli so
         kikɛ koso basa ŋgboŋ ana nɛ alfa ashe nna.31 Babilɔn be Ewura Nebukadneeza daŋ pɛ Juda be ewura Jehowachin nna n ya ti ebu nfɛ
         adesa nɛ ashunu ashi Babilɔn be efuli so. Kafɛ nɛ ewura Nebukadneeza wu nɛ mo pibinyɛn,
         Ivɔl Mɛrodak, nɛ e sɔ mo so n ji Babilɔn be kuwura na wu ewura Jehowachin kuwɔr n
         shin nɛ b lara mo kabuti to. 32 E daŋ shu Juda be ewura Jehowachin so nna nseŋ sa mo kemaŋkura a chɔ bewura kama nɛ
         b pɛ m ba Babilɔn be efuli so na kikɛ. 33 E daŋ sa ewura Jehowachin ekpa nna nɛ e maŋ naa buu kabuti to be asɔbuuso nsaa buu
         amo nɛ e bee sha. Mo alɛ nɛ Babilɔn be ewura daa chena mbe ejikpa nna a ji karechɛ
         kikɛ. 34 Ewura Jehowachin ka daa wɔ Babilɔn be efuli so na, Babilɔn be ewura daa sa mo amansherbi
         jiso karechɛ kikɛ nna, hale n ya fo kachɛ nɛ e wu.NFABELAnebi Jɛremaya be Nfabel be kawɔlNfabelNfaANEBI JƐREMAYA BENFABELBE KAWƆL

Kebɔltofinfin ka tɔr Jerusalɛm be basa so be asheŋ11 Jerusalɛm be kadegboŋ nɛ basa daŋ bɔlɔ kumo to nae dese fuloŋ naniere na!Kadegboŋ nɛ durnya kikɛ daa nyi kumo be asheŋnsaa sa kumo bunyaŋ ga nae ki fanɛ ekulpoche na!Kadegboŋ nɛ efuliana kikɛ daa shuŋ a sa na,e ki somaŋji na!2 Kanyɛso kikɛ, kumo to be basa bee shu nnanɛ anishichubi bee pɔ bumo be ŋgbuŋ.Kumo beshapo kikɛ maŋ naa wɔtɔnɛ b lolo kumo n wushi kumo kagbene.Kumo teriana kikɛ lar kumo kaman nseŋ debɔr kumo,naniere b ki kumo be bedoŋ nna.3 Juda be efuli so be basa ki anya nna,a ji awurfoŋ ashi efuli pɔtɛana so.Efuli pɔtɛana so nɛ b wɔ a maa kɔ kakpanɛ baaŋ tre bumo gbagba pe.Bedoŋ e kulti bumo n wɔtɔ,nɛ ekpa maŋ wɔtɔ nɛ b bɔla so m mɔlga bumo be amu.4 Naniere esa kikɛ maŋ naa ba bɔrɛlambunɛ k yil Zayɔn be kebeegboŋ so na tom ba kaa bunyaŋ Ebɔrɛ nchɛgboŋachɛ.Beche fɔlbi nɛ baa boŋ nshɛ ndoŋ na bee ji awurfoŋ nna,nɛ bɔrɛmatapoana na malɛ bee munto a shu.Kadegboŋ na be mbunagboŋana na ase wora shruumnɛ k wora fanɛ kebɔltofinfin ka pɛ Jerusalɛm na.5 Bedoŋ e naa ji kadegboŋ na so kuwuransaa wɔ kumo to a wora bumo be kepar.Enyɛnpe Ebɔrɛ na e gberge Jerusalɛm be basa kusoeŋkpal asheŋ lubi damta nɛ b wora na so.E shin nɛ bedoŋ pɛ bumo ŋ ki anya nna n yɔ efuli wɔfɔ so.6 Jerusalɛm be kemaŋkura kikɛ loge.Kumo be bejuŋkparpoana ki fanɛ echibir nɛ akoŋ kɔnɛ b maŋ naa kɔ eleŋ nɛ b shile ŋ ŋana bekpampo so nna.7 Jerusalɛm be basa bee nyiŋi dra nabe kebaawɔtɔ lela nɛ b daa kɔ be asheŋ.Jemanɛ nɛ bumo doŋana ba kɔ m pɔɔ bumo so na,esa kikɛ daa maŋ chɛ bumo to.Ŋkpal b ka kɔ n tɔr so, bumo doŋanadaŋ mushe nseŋ wora bumo eyur to nna.8 Jerusalɛm to be asheŋ lubi so,k ki kadegboŋ nɛ ekama bee keni jiga nna.Basa kama nɛ b daa sha kumo nsaa keni kumo a bɔlɔ kenishi,kikɛ kishi kumo be asheŋ naniere nna.Jerusalɛm be basa gbagba be asheŋ worasoshin nɛ k wora eyurpi daŋkare be ekpa so nna.9 Kumo to be asheŋ lubi na daŋ dii efuli nna,ama amo be asheŋ maŋ tir kumo be basa na.Jerusalɛm be kebure n tɔr na daŋ lubi ga.Esa kikɛ daa maŋ lolo kumo be basa na n ti bumo kagbene.Bedoŋ daŋ pɔɔ basa na so nna nɛ baa shu a kaŋɛEnyɛnpe Ebɔrɛ na fanɛ e wu bumo kuwɔr.10 Bedoŋ na daŋ suge bumo be yawu kpakpaso be asɔ kikɛ nna.Jerusalɛm be basa na daŋ wu befɔ naka luri bumo be bɔrɛlambu nɛ Enyɛnpe Ebɔrɛ daamaŋ sa nnyamase ekpa fanɛ b luri kumo to na nna.11 Jerusalɛm be basa na kikɛ daa fubel nna,jemanɛ nɛ b daa fin kusɔ jiso nɛ b ji na.B daa ta bumo be asɔ lela a chɛr ajibinɛ baaŋ ji nseŋ nya ŋkpa nna.Le nɛ b daa kaŋɛ:“Enyɛnpe Ebɔrɛ, keni awurfoŋ nɛ anyee ji.”12 Esa kama nɛ e bɔla ndoŋ a choŋ baaŋ kaŋɛ mo le:“Keni, chɛ anyi to! Esa kikɛ maŋ naŋ ji awurfoŋnɛ k fo awurfoŋ nɛ anyee ji ere so.Enyɛnpe Ebɔrɛ na e nya agbon shin k ba anyi so.13 Enyɛnpe Ebɔrɛ na e shin nɛ ebesa shi esosom ba luri anyi be eyurana to a chɔɔ fanɛ edɛ na.K du fanɛ e ka sho kejigbelɛ m pɛ anyi nɛ an tɔr kasawule nna.Kumo be kaman nɛ e yige anyi n wɔtɔ ebesa nɛ k maa yige to.14 Kewora fanɛ Enyɛnpe Ebɔrɛ na gama anyi be alubi kikɛn chɛ n shiga anyi be abɔ so nna nɛ amo be egbɛshin nɛ anyi be eleŋ kikɛ lar anyi to.E ta anyi m bɔɔ an doŋana nɛ b chɔ anyi eleŋ ga enɔ nna,nɛ anyi maŋ kɔ shɛŋ nɛ an wora bumo be anishito.15 Enyɛnpe Ebɔrɛ na wora anyi eyur to nna m musheanyi be benapo lempoana.E shin nɛ benapo ba nna m ba mur anyi be mbrantiɛfɔlbi,nseŋ chichi anyi be basa so fanɛkananɛ baa chichi greep be asɔrso so a wora yabra na.16 Amoso nɛ anyee shu anishichubi ga na.Esa kikɛ maaŋ tiŋ n lolo anyi n ti anyi kagbene,esa kikɛ malɛ maaŋ tiŋ n leŋ anyi to nɛ an naŋ nya kenyɛn.Ŋkpal manɛ so, an doŋana pɔɔ anyi sonɛ anyi maŋ naa kɔ shɛŋ kebaawɔtɔ to.17 An teŋi anyi be enɔana to nna a fin kechɛto,ama esa kikɛ maŋ chɛ anyi to.Enyɛnpe Ebɔrɛ na tre efuliana nɛ a kulti anyi na nnanɛ b ba kɔ anyi kena kaba kama so.Baa keni anyi nna fanɛ basa jiga.18 Enyɛnpe Ebɔrɛ na kɔ ekpa nɛ e wora loŋ,ŋkpal manɛ so, anyi maŋ wora mo kasonu nna.Kaplɛkama be basa, men nu nfe.Men keni ebesa nɛ anyee ji.An doŋana pɛ anyi be mbifɔlbi nnan yɔ kenyaya to ashi efuli wɔfɔ so.19 An kela n tre basa nɛ anyi nɛ bumo krefanɛ anyeeŋ baa chɛ abar to kena be jemanɛ,ama b kini keba chɛ anyi to.Bɔrɛmatapoana na nɛ bejuŋkparpoana na daŋ fin ajibi nɛb ji kadegboŋ na to ŋ gben nseŋ wu n dese agbembi so.20 O Enyɛnpe Ebɔrɛ, keni awurfoŋ nɛ ebesa damtanɛ anyee ji ere!Anyi be ŋgbene jija anyi nna ga ŋkpal anyi be alubi so.Basa be kamɔ e sɔ agbembi so, nɛ anyi be elaŋana gba to.21 Ekama nu anyi ka bee munto a shu,ama esa kikɛ maŋ wɔtɔ nɛ e lolo anyi.An doŋana nyi etɔrɔ nɛ fo, Enyɛnpe Ebɔrɛ na, bar anyi so,nɛ bumo be ŋgbene fuli bumo ŋkpal loŋ so.Jande, nya manaŋ ŋ gberge bumo kusoe,fanɛ kananɛ fo nase kɔnɔ na.22 Sa maŋ kplaŋ bumo be asheŋ lubi son shin nɛ b nya bumo be amu n ji.Kananɛ fo baŋ gberge anyi kusoe ŋkpal anyi be alubi so na,gberge bumo alɛ gba kusoe ŋkpal bumo be alubi so.Anyee munto a shu kagbenejijaso nna.Anyi be tama kikɛ loge.”

Enyɛnpe Ebɔrɛ na ka gberge Jerusalɛmebi kusoe be asheŋ21 Enyɛnpe Ebɔrɛ na daŋ nya agbo nna n shin nɛZayɔn be kebee nɛ k wɔ Jerusalɛm to napaŋ kumo be kemaŋkuragboŋ kikɛ.Kumo e daa la kakpa nɛ Israɛlebi daa puchi sonseŋ naa la kakpa nɛ mo gbagba be bɔrɛlambu wɔ.Ama kachɛ nɛ e nya agbo na,e daŋ bure kumo nna n lɛ kasawule.2 Enyɛnpe Ebɔrɛ na daŋ maŋ wu ndekarso nɛ a wɔJuda be efuli so na kikɛ kuwɔr nseŋ shin nɛ a mur.E daŋ shin nɛ mboŋ lempoana nɛ a daakuŋ kasawule na kikɛ bure n tɔr nna,nseŋ shin nɛ efuli na nɛ bejuŋkparpoana kikɛ ji anishinyɔr.3 Enyɛnpe Ebɔrɛ na daŋ nya agbo nna ga,nseŋ daŋ shin nɛ Israɛl be basa paŋ bumo be eleŋ kikɛ.An doŋana ka ba anyi so, e daŋ kini kechɛ anyi to nna.Mbe agbo daŋ koso anyi so fanɛ edɛ nna a mur kusɔ kikɛ.4 E daa to anyi mbe atanyembi nna fanɛ edoŋ na.Nseŋ daŋ mɔ basa kama nɛ b daa bar anyikagbenewushi nɛ kagbenefuli na.E daŋ shin nɛ mbe agbo ba fanɛ edɛ nna m ba chɔɔanyi be nwu nɛ a wɔ Jerusalɛm to na n lɛ kasawule.5 Enyɛnpe Ebɔrɛ na daŋ mur Israɛl nna fanɛ edoŋ na,nseŋ daŋ shin nɛ kumo be mboŋ lempoana nɛewurkpaana ki alambure a dese.N naŋ shin nɛ kebɔltofinfin nɛ kushunaŋ wora keshi n ti so n sa Juda be efuli so be basa.6 E daŋ shin nɛ mbe bɔrɛlambu nɛ anyee shuŋ mo kumo to nadaŋ bure n tɔr nna fanɛ kudɔtobuu na.Nseŋ shin nɛ nchɛgboŋ nɛ kewushiachɛ na be keji ba ekar.Mbe agbogboŋ na so, e daŋ kini ewura nanɛ bɔrɛmatapo na gba nna n lɛ.7 Enyɛnpe Ebɔrɛ na daŋ kini mbe bɔrɛsure nna n lɛnseŋ daŋ lar mbe bɔrɛlambu cheembi to ŋ ka kumo.E daŋ sa bedoŋ ekpa nna nɛ b da Jerusalɛm be egbalana n lɛ,nseŋ daa wora awɔr a ŋini fanɛ b kɔ m pɔɔ kakpa nɛan daa shuŋ Ebɔrɛ kagbenefuliso na so.8 Enyɛnpe Ebɔrɛ na gbagba daŋ yili kumo mbe kagbene to fanɛa daga egbalana nɛ a kulti Jerusalɛm na ka bure n tɔr.E ka fara kumo be kebure e maŋ naŋ yige kikɛ,a ŋini fanɛ e bee sha kumo be kemur cheche nna.Naniere kumo be mboŋ lempoananɛ egbalana kikɛ bure a dese.9 Jerusalɛm be mbunagboŋana tɔr a pul eshishɛr tonɛ ndibi nɛ baa ta a ber amo so na kikɛ buri to burburbi a dese.Ewura nɛ bewurbi nɛ b daa wɔ ndoŋ nakikɛ ki anya efuli wɔfɔ so nna.Bɔrɛmatapoana na maŋ naa ŋini mbraana na,anebiana na malɛ maŋ naa nu kubɔya kikɛashi Enyɛnpe Ebɔrɛ kutɔ.10 Jerusalɛm be benimuana na daŋ buu nli be asɔbuuso a tasekasawule a maŋ naa kɔ shɛŋ nɛ b kaŋɛ abar,nseŋ wora eshishɛr ŋ gbiti bumo be amu toa ŋini bumo be kagbenejija nna.Nɛ bechefɔlbi na malɛ chenaŋ kurgi amu n yuu to a keni kasawule.11 M baŋ shu nna m pere anishi hale nɛ ma epun to bee besa.Ma basa ka mur na shin nɛ ma kagbene jija ma hale nɛ m bɛlɛ.Mbi wurbi nɛ mbi popɔrbi kikɛ kreŋ a dese agbembi soŋkpal esa kikɛ ka maŋ wɔtɔ nɛ e keni bumo soashi kadegboŋ na to so.12 Akoŋ nɛ achukoŋ so, mbia bee shu nnaa fin ajibi nɛ nchu bumo nioana kutɔ, bumo alɛ maa nya.Amoso baa kreŋ a tɔr nna fanɛ enapo ka doro kena to n tɔr na;nseŋ wu bumo nioana be enɔana to.13 O Jerusalɛmebi, manɛ nɛ ŋ kɔ nɛ ŋ kaŋɛ?Nuso bre nɛ meeŋ tiŋ n lɔlɔ menyi? Ŋkpal manɛ so,esa kikɛ maŋ naŋ ji awurfoŋ fanɛ kananɛ men ji ere.Jɛrbi nɛ men ji ere maŋ kɔ ekar fanɛ teku;tama be yiri kikɛ maŋ naa wɔtɔ n sa menyi.14 Menyi be anebiana maŋ naa kɔ shɛŋ nɛ b kaŋɛ menyinɛ mannɛ efɛ be kebaakuu a sa menyi.Abɔrɛsheŋ nɛ b malga n sa menyi namaŋ tiŋ n shin nɛ men wu menyi be alubi.B shin nna nɛ menyee fɛ fanɛa maŋ daga men tuba n lar alubi to.15 Basa nɛ b bɔla kadegboŋ na ase a choŋ bee fɛl menyi nna.Baa keni Jerusalɛm be alambure na nnansaa fifi amu a mushe.Kumo be kaman nɛ b bishi le: “Kadegboŋ lela na nde a?Kadegboŋ nɛ durnya kikɛ daa puchi so na nde a?”16 Menyi doŋana kikɛ bee mushe nna a wora menyi eyurto,nsaa gbɛlɛ menyi yurkishi so.Baa mɛr nnɔ nna nsaa kaŋɛ le: “An mur kumo!Kachɛ nɛ an baa jo na nna na!”17 Kusɔ nɛ Enyɛnpe Ebɔrɛ na krenseŋ kaŋɛ fanɛ e beeŋ wora na nɛ e wora na.Dra na kikɛ nɛ e kpele anyi kusoe fanɛ e maaŋ wu anyi kuwɔr;e yɛ e beeŋ mur anyi, mo alɛ mur anyi kashenteŋto.E shin nɛ an doŋana pɔɔ anyi so nɛ bumo be ŋgbene fuli,ŋkpal an ka kɔ n tɔr so so.18 Jerusalɛmebi, men shu ŋgbene to ŋ ŋini Enyɛnpe Ebɔrɛ na.Kapa nɛ kanyɛ, men shin nɛ men be anishichubie baa shile fanɛ lɔr na.Men shu hale nɛ men be ebɔl e ya fɛa!19 Men koso n shu kanyɛ lelemu kikɛ ŋ ŋini Enyɛnpe Ebɔrɛ nanseŋ bugi ŋgbene ŋ kule mo nɛ e wu menyi be mbianɛ akoŋ bee mɔ agbembi so be akɔlɔbi to kikɛ na kuwɔr!20 O Enyɛnpe Ebɔrɛ, keni anyi a!Manɛ nna nɛ fee gberge anyi kusoe loŋ?A maŋ daga fanɛ bibinioana e baa daŋɛbumo be mbi shaso a we!Ŋko nɛ basa e baa mɔ bɔrɛmatapoana nɛ anebiana nafo bɔrɛlambu gbagba to loŋ!21 Mbifɔlbi nɛ basakpar kikɛ e wu a dese agbembi so na,bedoŋ malɛ ta etokobi m mɔ mbrantiɛ nɛ besuŋgurbi.Kachɛ nɛ fo nya agbo na nɛ fo shin nɛ bedoŋ mɔ bumonsaa maŋ wu bumo kuwɔr kikɛ.22 Enyɛnpe Ebɔrɛ, fo kanya agbo so,fo kela n tre n doŋana nna fanɛ basa nɛ fo tre kejigboŋ to na.Esa kikɛ daa maŋ ji efute loŋ be kachɛ na.Bedoŋ na daŋ mɔ ma mbia nɛ m bela a sha bumo ga na nna.

Kasogberge nɛ tuba nɛ tama be asheŋ31 N la esa nɛ n ji awurfoŋ ga nnaŋkpal Ebɔrɛ ka daŋ nya agbo n wɔtɔ ma so.2 E daŋ ju ma n lɛ tentembiri plɔ to,kakpa nɛ kefulto kikɛ maŋ wɔ nna.3 Kashenteŋto, n nawule nɛ e gberge kusoe ale damtansaa maŋ wu ma kuwɔr kikɛ.4 Ebɔrɛ daŋ shin nɛ ma eyur so kikɛ wora achuunɛ ma eyur be eblaŋ kikɛ bɛlge,nɛ ma awibi buri to nna.5 E daŋ shin nɛ kagbenejija damta nɛ kushu nɛ etɔrɔbiki fanɛ ebu nna ŋ kulti ma n wɔtɔ.6 E daŋ tintiŋ ma n chena tentembiri tofanɛ esa nɛ e wu dra dra kikɛ nna.7 Ebɔrɛ daŋ yuu kunji nɛ m maaŋ tiŋ n dii nnaŋ kulti ma n wɔtɔ,nseŋ naŋ chɛ ma ŋgbɛlɛbi n nase.8 Ŋ ka shu awɔrso ŋ kule mo fanɛ e chɛ ma to,e kini kenu ma kekule nna.9 Ebɔrɛ daŋ ta afalta gboŋgboŋin nase ma ekpa to nna,nɛ n daa nite a lente.10 E daa du fanɛ kutuŋ ŋko buluŋnɛ e daŋ ŋana m pugi a jo manɛ m ba nɛ e tɛ n yuu ma so nna.11 Ŋ ka fo mo nɛ e tɛ n yuu ma so,ŋ gberge ma n lar ekpa son ya kpɛa ma to wurwurbi n lɛ nseŋ choŋ.12 Ebɔrɛ daŋ ta mbe ketan yuu ma so nɛ e to ma nna.13 E ka to ketanyembi na nɛ k bada ma kagbene to n ya pɛ ma kukuumu.14 Ŋ ki fanɛ kemɔmɔshia be kusɔ nna n sa ekama,saŋkikɛ basa bee mushe ma nsaa wora ma eyurto nna.15 Ebɔrɛ shin nɛ kebaawɔtɔ ki kekera n sa ma.16 E ta ma anishi to ŋ gbiti kasawule,nɛ ajembu buri ma anyii.17 M maaŋ naŋ tiŋ n nyiŋi asɔ nɛ e laalenfia nɛ kayurwushi nɛ kagbenefuli gba.18 Amoso kusɔ nɛ ŋ kaŋɛ e la: “Asheŋ loge n sa ma!M maaŋ naŋ tiŋ n ta ma tama n to Enyɛnpe Ebɔrɛ na sonɛ e wora kusɔ ko n sa ma kikɛ.”19 M baa fɛ etɔrɔ damta nɛ e bee tu manɛ ma kenawule be kebaanite cham cham a choŋ na be asheŋ,k bee sa ma kagbenejija damta ga nna.20 Amo be asheŋ be kebaafɛ jemanɛ kikɛ nabee mɔ ma kiyoyu nna nsaa pɔ ma aba.21 Ama nɛ m baŋ nyiŋi kusɔ koŋwule ko bre,k naa sa ma tama nna.22 Kumo e la fanɛ, Enyɛnpe Ebɔrɛ na be alelasheŋ maa loge!E daa maa wu kuwɔr nna, n dafanɛ anyi kikɛ mur.23 Esa beeŋ tiŋ n yirda Enyɛnpe Ebɔrɛ na jemanɛ kikɛnɛ e baa wu mo kuwɔr kachipurso kikɛ.24 Kusɔ nɛ mee kaŋɛ ma kagbene to e la:“Enyɛnpe Ebɔrɛ na e baa la ma;mo nɛ meeŋ tiŋ n ta ma tama n to so!”25 Enyɛnpe Ebɔrɛ na la esa nna n saekama nɛ e ta mbe yirda n wɔtɔ mo tonsaa wora mo kasonu.26 Amoso, a daga fanɛ anyi e baa wora kanyiti a joEnyɛnpe Ebɔrɛ na nɛ e mɔlga anyi.27 Jemanɛ nɛ an la mbifɔlbi nae daga fanɛ an koya le be kanyiti ere.28 Nɛ Enyɛnpe Ebɔrɛ na tea sha fanɛ an ji awurfoŋ,kumo ere an nya kanyiti n chena shruum a jo mo.29 Kebar anyi be amu kaseto awurfoŋ be jemanɛbeeŋ shin nɛ an koya kusɔ ko;ŋkpal manɛ so, tama kraa wɔtɔ n sa anyi.30 Hale nɛ b bri anyi nseŋ tege anyi gba, an sɔ kumo loŋ.31 Enyɛnpe Ebɔrɛ na la ewɔrwupo nna,e maaŋ kini anyi n lɛ hale mbaanaayɔ.32 Hale nɛ e shin nɛ awurfoŋ ba anyi so gba,e kraa kɔ kushuso n sa anyiŋkpal mbe kasha ka shi ga so.33 Anyi be kagbenejija nɛ keji ebesamaa par Enyɛnpe Ebɔrɛ na.34 Kekeni basa nɛ b wɔ kabuti to jiga,nseŋ ta bumo fanɛ achɛbi a chichi so,35 ŋko kepuni esa be kusɔ maa par mo.Enyɛnpetale Ebɔrɛ na bee wu kusɔ kama,36 mo alɛ nsaa nyi jemanɛ nɛ baa ji esadurmu ashi demuji to.37 Enyɛnpe Ebɔrɛ na maŋ sa kusɔ akpak maaŋ tiŋ n wora kikɛ.38 Kulubi nɛ kelela be ketiŋ wora kikɛyil kusɔ nɛ Enyɛnpetale Ebɔrɛ na yili so nna.39 Manɛ nna nɛ esa nɛ e kraa kɔ ŋkpabee fubel a bele asheŋjemanɛ nɛ e wɔ mbe alubi be kasogberge to?40 Men shin nɛ an keni anyi be asheŋ woraso to nɛnɛnseŋ naŋ bɛta m ba Enyɛnpe Ebɔrɛ na kutɔ.41 Men shin nɛ an bugi anyi be ŋgbene n saEbɔrɛ nɛ e wɔ ebɔrɛso na nseŋ kaŋɛ mo le:42 An lar fo kaman n wora alubi!43 Fo ka nya agbo so, fo maŋ wu anyi kuwɔrnseŋ ju m buu anyi so n ya mɔ anyi.44 K du fanɛ fo ka wɔ awɔlpa be egbal be kaman nnanɛ kabɔrɛkule maaŋ tiŋ m bɔl kumo to n fo fo kutɔ.45 Fo shin nɛ an ki fanɛ epi nɛ basa jiga n sadurnya to be efuliana nna.46 An doŋana bee tege anyi nsaa wora anyi eyur to.47 An luri jɛrbi nɛ kemur damta to n lar,naniere kufugboŋgboŋi be kebaawɔtɔ to nɛ an wɔ.48 Mee shu anishichubi damta nna,ŋkpal ma basa ka mur so.49 M maa ba nɛ n yige kebaa shu anishichubi50 n ya fo fanɛ Enyɛnpe Ebɔrɛ na ka beeŋ shi ebɔrɛson to kenishi ŋ keni n wu anyi nseŋ chɛ anyi to.51 Nɛ m baŋ wu kusɔ nɛ bedoŋ wora anyi be kadegboŋ tobe beche kikɛ na, ma kagbene bee jija ma ga nna.52 N doŋana nɛ b kishi ma nɛ m maŋ wora shɛŋ nadaŋ fe abulbi nna m pɛ ma fanɛ kabuibi na.53 Kumo be kaman nɛ b ta ma n wɔtɔ ketirbu to,nseŋ bela ajembu a kpa ma ketirbu na to a fin kemɔ ma.54 Ndoŋ nna nɛ nchu dii m muni ma kumu so,nɛ n fɛ fanɛ naniere n wu nna na.55 Ketirbu na be kaseto ndoŋ nɛ n wɔnseŋ shu n tre fo, Enyɛnpe Ebɔrɛ na.56 Ŋ ka kule fo nɛ fo nu ma kabɔrɛkule.57 Nseŋ kaŋɛ ma fanɛ n sa maa lɔ kufu.58 Kumo be keman nɛ fo ba sɔ ma n yigenseŋ mɔlga ma efute nɛ n ji ŋkpa.59 Enyɛnpe Ebɔrɛ, fo nyi kulubi nɛ b wora ma;amoso ji asheŋ na n chɛ ma to.60 Fo nyi kananɛ n doŋana kishi ma,nseŋ naa nyi kananɛ b kre kulubi a laŋɛ ma kaplɛa so.61 “O Enyɛnpe Ebɔrɛ, fo nu katege nɛ baa tege ma;fo alɛ naa nyi bumo be ŋkre lubi kikɛ.62 Karechɛ kikɛ baa kuli ma nna a ji ma asheŋnsaa kre ma nia lubi.63 Kusɔ kama nɛ baa wora,baa boŋ nshɛ nna a wora ma eyurto.64 O Enyɛnpe Ebɔrɛ, gberge bumo kusoeŋkpal kusɔ nɛ b wora so.65 Shoduu bumo nseŋ shin nɛ b ji awurfoŋ!66 Nyagbo n ju m buu bumo so m mur bumo kuraanɛ b sa maŋ naa wɔ durnya to!”

Jerusalɛm ka bure n tɔr be kaman be asheŋ41 Anyi be shuwa nɛ k bee nyɛkpɛ ga na kreŋ sonɛ ajembu nɛ b ta m pɔr bɔrɛlambu napesaŋ to a dese agbembi so.2 Jerusalɛm be mbrantiɛfɔlbi daa du fanɛ shuwan sa anyi nna;ama naniere bumo e ki fanɛ ebɔ be mpuliyanɛ ekama bee keni jiga na.3 Ejiŋkamu gba bee nyipo bumo be bibi wurbi,ama ma basa bre ki fanɛ keshishɛrsawule sobe mbuibi nɛ baa shile a ka bumo be bibia wora bumo be mbiwurbi na kumu kpakpaso nna.4 Baa shin nɛ akoŋ nɛ achukoŋbee mɔ bumo be mbi popɔrbi nna;mbia na bee ta enɔ to a kule ajibi nna,esa kikɛ malɛ maaŋ sa bumo ajibi nɛ b ji.5 Basa nɛ b daa ji ajibi lela nɛ amo be yawu du kpakpa ga nanɛ akoŋ bee mɔ a lɛ agbembi so na.Bumo nɛ b daa ji kedamaya na,e naa amuni so a fin ajibi jiso na.6 Ma basa be kasogberge chɔ basanɛ b daa wɔ kadegboŋ nɛ baa tre Sodɔm,nɛ Ebɔrɛ daŋ mur kumo epul to dra dra na peya.7 Anyi be benimuana be ŋgbene daŋ fuli nna parr fanɛ ateebi;b daŋ maŋ kɔ saŋgre kikɛ bumo to.Bumo alɛ daa kɔ eyur be alenfia, a walɛ eyurto nɛnɛnsaa kɔ kuwibi to be eleŋ ga, a walɛ eyur so nna.8 Ama naniere bumo e chɔɔ m biri fanɛadundumbi a dese agbembi so,nɛ esa maaŋ naŋ tiŋ m pin bumo na.B daŋ nyɔr nna ŋ ki awibi nawule fanɛ ndibi wɔlso na.9 Bumo nɛ b daŋ wu kena to na bɔ bumo nɛ akoŋ mɔ na.Ŋkpal b ka maŋ nya ajibi nɛ b ji so,akoŋ shin nɛ b ji awurfoŋ nna hale n ya wu.10 Kemurgboŋ nɛ k daŋ ba ma basa so nadaŋ shin nɛ beche nɛ baa sha bumo be mbia ga gbagbadaŋɛ bumo be mbia nɛ b wu nna n we ŋkpal akoŋ so.11 Enyɛnpe Ebɔrɛ ka daŋ nya agbo ga so,e daŋ shin nɛ Jerusalɛm be kadegboŋ naji edɛ nna m mur cheche.12 Ekama nɛ e wɔ kaplɛkama;hale efuli pɔtɛana so be bewuraana gbadaa maŋ yirda fanɛ bedoŋ beeŋ tiŋ m bureJerusalɛm be mbunagboŋana n luri kumo to ŋ kɔ.13 Ama loŋ daŋ wora nna ŋkpal Jerusalɛm to be anebiananɛ bɔrɛmatapoana na ka daŋ wora alubinseŋ shin nɛ b mɔ basa nɛ b maŋ wora shɛŋ na so.14 Kashenteŋto, anebiana na nɛ bɔrɛmatapoana nadaa nite kadegboŋ na be agbembi socham cham fanɛ etanpo nna.Ŋkpal basa nɛ b wu na be luwu be turju ka bɛ bumo so so,esa kikɛ daa maa sha kefirgi n tege bumo to gba kuraa.15 Kusɔ nɛ basa bee kaŋɛ bumo nde: “Men shile anyi so!Men wora eyurpi nna. Men sa maŋ beta anyi ere!”Ŋkpal loŋ so efuli kama so nɛ b yɔ,ndoŋebi gba bee kini bumo nna.16 Bumo be asheŋ daa maŋ naŋ tir Enyɛnpe Ebɔrɛ na,amoso mo gbagba e daŋ shin nɛ b pesaŋ to n sɔ kaplɛkama.E daa maŋ naa sa anyi be anebiana nɛ bɔrɛmatapoana nabunyaŋ ŋko a wu bumo kuwɔr gba.17 Ade kikɛ be kaman, an daa keni a fin kechɛtoashi efuli pɔtɛ ko kutɔ, ama anyi be tama ki fuloŋ;ŋkpal manɛ so, efuli na maŋ tiŋ n chɛ to m mɔlga anyi.18 Bedoŋ daa fin anyi nɛ b mɔ ashi kegbembi kama so nna.Amoso an daa maŋ naa tiŋ a nite agbembi so.Anyi be kemur be jemanɛ fo,anyi be nchɛ fo ekar nna na.19 An doŋana na daa du fanɛ kusoreka bee fuu kusɔ na nna.B daa ju a buu anyi so kaplɛkama nnaa fin anyi nɛ b pɛ.Abee so nɛ b daa kuŋ anyi a pɛ,ŋko pugi keshishɛrsawule soa jo anyi nɛ an ba purgi bumo nɛ b pɛ.20 B daŋ pɛ ewura nɛ Enyɛnpe Ebɔrɛgbagba lara n sa anyi nɛ an daa fute a yige mo so na nna.Mo e la ewura nɛ an daŋ yirda fanɛ e beeŋ baa kuŋ anyiashi edoŋ kama nɛ e beeŋ ba kɔ anyi kena kutɔ.21 Menyi Edɔm be efuli so, nɛ Uz be kasawule so be basa,menyi be ŋgbene fuli menyi nna nɛ menyee mushe.Menyeeŋ ji jɛrbi nseŋ ji awurfoŋ ga.Menyeeŋ nite kesaria a jante fanɛ men ka boo nsa na.22 Zayɔn be kadegboŋ na to be basa breteŋ ka bumo be alubi be kukɔ nna na.Enyɛnpe Ebɔrɛ na maaŋ naŋ shin nɛ an baa wɔkenyaya to ashi efuli pɔtɛ wɔfɔ so.E beeŋ shin nɛ an bɛta m ba epe.Ama menyi Edɔm be efuli so be basa bre,e beeŋ gberge menyi kusoe nseŋ shin nɛ menyibe asheŋ lubi e dii efuli nɛ ekama e pin amo.

Kekule Ebɔrɛ n fin mbe kuwɔrwu be asheŋ51 Ndoŋ nna nɛ Jerusalɛm to be basa kule Ebɔrɛ ŋ kaŋɛ:“O Enyɛnpe Ebɔrɛ, nyiŋi kusɔ nɛ k wora anyi ere.To kenishi ŋ keni ŋaba nɛ an wɔ kumo to.2 Anyi be kasawule laŋɛ basa pɔtɛ be enɔ to;nɛ befɔ sɔ anyi be nwu n chena to.3 An doŋana shin nɛ an ki amunibi,nɛ an nioana malɛ ki bekulpoche.4 Naniere anyee ka nchu nɛ anyee nuu be kukɔ nna;nsaa tɔ ndibi puga edɛ yawu kpakpaso.5 Basa nɛ baa ju anyi na baa ji anyi ayabi nna,an gben ama anyi alɛ maaŋ tiŋ n yili n wushi.6 Ijipt nɛ Asiriya be efuliana so nɛ an ya kaa kuleajibi nɛ anyeeŋ ji nseŋ nya ŋkpa a wɔtɔ.7 An nananyɛnana e daŋ wora alubi,bumo alɛ maŋ naa wɔtɔ naniere.Anyi e wɔtɔ a ji bumo be alubi na be awurfoŋ.8 Basa nɛ anya bɔ bumo e naa ji anyi so kuwura.Esa kikɛ malɛ maŋ wɔtɔ nɛ e mɔlga anyi bumo be enɔ to.9 Anyee ta anyi be ŋkpa a kpa kelera nna pɔɛŋ nsaa nya ajibi jiso;ŋkpal basa nɛ baa mɔ basa ka sɔ efuli na be kaplɛkama so.10 Akoŋ shin nɛ anyee lɔ hale a chicha,nɛ anyi be eyurana bel edɛ fanɛ asure to.11 B pur anyi be beche nɛ anyi be mbichesobiZayɔn be kebee so ashi Jerusalɛmnɛ Juda be efuli so be ndeana to.12 B pɛ anyi be bewuraana n ya chɛ efɔl;esa malɛ maa sa anyi be benimuana bunyaŋ.13 B nyaŋ anyi be mbrantiɛfɔlbinɛ baa kɔr ayu abo so fanɛ anya,nɛ anyi be mbinyɛnsobi malɛ bee sulɔndibi gbɛgbɛso a jante.14 Basakpar maŋ naa chena kadegboŋ nabe mbunagboŋana na ase a ji asheŋ.Mbifɔlbi malɛ gba maŋ naa boŋ nshɛ.15 Kagbenefuli maŋ naa wɔ anyi to kikɛ;anyi be epelana ki fanɛ nli nna nɛ anyee shu.16 Asɔ nɛ an daa puchi so na be kekama maŋ naa wɔtɔ.Ŋkpal anyi ka wora alubi so, asheŋ maa nyalɛ a sa anyi.17 Anyi be eyur be kaplɛkama bee besa nna;anyi maŋ naa wu nɛnɛ ŋkpal anishichubi so.18 Ekama shile Zayɔn be kebee na so nɛ k dese fuloŋ,nɛ ejiŋkaamu sɔ kumo so a wora bumo be kepar.19 Ama fo, Enyɛnpe Ebɔrɛ na e la ewura mbaanaayɔ.Fo e naa ji kuwura hale n ya fo jemanɛ be lalaloge.20 Nɛ manɛ nna nɛ fo teŋ anyi so n chɛr loŋ?Manɛ nna nɛ fo kplaŋ anyi so loŋ?21 O Enyɛnpe Ebɔrɛ, naŋ bɛta anyi m ba fo kutɔ!Nseŋ naŋ shin nɛ an nya anyi be kebaawɔtɔ lela dra na!22 Ŋko fo kini anyi nna n lɛ mbaanaayɔ?Ama fo agbo maŋ kɔ ekar a?”EZIKƐLAnebi Ezikɛl be kawɔlEzikɛlEziANEBI EZIKƐLBE KAWƆL

Ezikɛl ka wu Enyɛnpetale Ebɔrɛ be kemaŋkura be asheŋ11-3 Ma ketre e la Ezikɛl nɛ n la bɔrɛmatapo nsaa la kanyɛn nɛ baa tre Buzi na pibinyɛn.
         B ka pɛ Juda be ewura nɛ baa tre Jehowachin nseŋ tintiŋ mo n yɔ Babilɔn be efuli so
         na be kafɛ nusopo to nɛ ma nɛ bumo nɛ b pɛ n ti mo so n yɔ na daa wɔ lɔr nɛ baa tre
         Kɛba na ase. Ma nfɛ adesa to be kufɔl nasopo to be kachɛ nusopo na nɛ Enyɛnpe Ebɔrɛ
         na be kubɔya ba ma kutɔ nɛ esoso bugi n shin nɛ ŋ ku bɔrɛdare ere. 4 Ndoŋ nna nɛ ŋ keni esoso n wu bɔrɛ be afugboŋ ko ka shi kelargato be esoso be kaba
         so a ba. Bɔrɛ daa nyɛkpɛ kuwɔlpagboŋ ko to nna nɛ esoso kikɛ fulto. Edɛ daa lar kuwɔlpagboŋ
         na be nferinto a nyɛkpɛ fanɛ danyaŋ nɛ k la kachɔnɔnyifu nɛ b fifɛa kumo so na nna.
         5 Nɛ n wu asɔbɔya keniso ana ko nɛ b du fanɛ edimɛdi ashi edɛ na be nferinto. 6 Bumo be ekama daa kɔ anishito ana nɛ mbuibi be aba ana ana nna. 7 Bumo be aya daa maŋ kɔ echɛkpa amo alɛ nsaa kɔ alotobi fanɛ kenabi na. Alotobi na
         daa kpa edɛ nna fanɛ danyaŋ nɛ b fifɛa so nɛ k bee nyɛkpɛ so na. 8 Asɔbɔya keniso na be ekama daa kɔ dimɛdi be enɔ nna ashi mbe aba ana na be kekama
         be kaseto. 9 B daŋ pal kaman nna n sa abar nseŋ parga bumo be aba na be anyɔ anyɔ to nɛ amo be
         nnɔso pɛ abar. Kaplɛkama malɛ nɛ baa yɔ, b pɛ abar to loŋ nna a yɔ, b maa kilgi bumo
         be eyurana. 10 Anishito ana nɛ ekama kɔ na malɛ daa kɔr abar to nna. Bumo be anishito be kaba so
         daa la dimɛdi be anishito nna, nɛ jisoso be kaba so la buluŋ be anishito, nɛ bena
         so la gbolu be anishito nɛ kaman malɛ peya na la kusore be anishito. 11 Asɔbɔya keniso na daŋ parga bumo be aba na be anyɔ anyɔ to nna nɛ a beta bumo braana
         nɛ b wɔ bumo be jisoso nɛ bena so na peya, nseŋ parga anyɔ anyɔ nɛ a ka malɛ to m
         buu bumo be eyurana so. 12 Bumo be ekama be anishito daa keni mba ana na kikɛ nna, amoso bumo kikɛ beeŋ tiŋ m
         pɛ abar to n yɔ kaba kama so nɛ b maŋ kilgi. 13 Asɔbɔya keniso na daa du fanɛ mbulpi nɛ a bee suse nna a nite saŋkikɛ, nsaa nyɛrga
         a kpa edɛ fanɛ bɔrɛ ka bee nyɛkpɛ na. 14 Bumo alɛ daa yɔ anishito nsaa bɛta kaman manaŋ manaŋ nna fanɛ bɔrɛ ka bee nyɛkpɛ na.
         15 Ŋ ka bee keni asɔbɔya keniso ana na nɛ n wu fanɛ bumo be ekama kɔ kusɔ kulkulso fanɛ
         cheche be keya nɛ k yil kasawule nna m mata mo. 16 Aya kulkulso ana na kikɛ daŋ duli abar nna nsaa kpa edɛ fanɛ yawu kpakpaso be ajembu
         nyɛkpɛso na, nɛ amo be kekama malɛ kɔ keya kulkulso nyɔsopo nɛ k kilgi n larga to
         ashi kumo be nferinto, 17 saŋɛ na so aya kulkulso na gba beeŋ tiŋ a yɔ anishito ŋko a bɛta kaman, ŋko a yɔ bena
         so ŋko jisoso nɛ a maŋ kilgi. 18 Abɛlso kulkulso nɛ a wɔ asɔbɔya keniso na be aya kulkulso fanɛ cheche be aya na to
         na daa kɔ anishi ŋ kulti amo be kaplɛkama.19 Asɔbɔya keniso ana na baa yɔ kaplɛkama, aya kulkulso nɛ a mata bumo na gba bee yɔ
         ndoŋ nna, nɛ b baa firgi, aya na gba bee firgi nna. 20 Kaplɛkama nɛ asɔbɔya keniso na daa sha keyɔ baa yɔ nna nɛ bumo be aya kulkulso na
         e tu bumo a yɔ, ŋkpal manɛ so, asɔbɔya keniso na e naa keta aya na a ashuŋ. 21 Ŋkpal loŋ so, jemanɛ kikɛ nɛ asɔbɔya keniso na bee nite ŋko n yili ŋko a firgi gba
         nna, aya kulkulso na gba bee wora loŋ gbagba nna, ŋkpal manɛ so, asɔbɔya keniso na
         e naa keta amo a shuŋ.22 Kede be kaman nɛ n wu kusɔ ko nɛ k bee nyɛkpɛ fanɛ jɛrbi nsaa du le joŋgroŋ ka salga
         n sɔ awɔlto ashi asɔbɔya keniso ana na be amu so fanɛ kuwɔlpa na. 23 Asɔbɔya keniso ana na daa yil kuwɔlpa na be kaseto nna nseŋ parga bumo be mbuibi be
         aba ana na to be anyɔ nyɔ to n ya pɛ bumo braana peya to; nseŋ ta anyɔ anyɔ nɛ a ka
         malɛ m parga to m buu bumo be eyurana so. 24 Asɔbɔya keniso na ka koso m bri aba to a firgi, nɛ n nu egbri fanɛ teku so be kewawa
         na, ŋko benapo damta ka na aya so na ŋko Enyɛnpetale Ebɔrɛ be ebɔl na. B ka ya yili
         nɛ b bra bumo be mbuibi be aba na m buu bumo be eyurana so.25 Jemanɛ nɛ b maŋ naa firgi nseŋ bela bumo be aba m buu eyurana so a yil na, nɛ n nu
         egbri ko ka shi kuwɔlpa nɛ k wɔ asɔbɔya keniso ana na be amu so na be awɔlto m ba.
         26 Ndoŋ nna nɛ ŋ wu kusɔ ko fanɛ kuwurputi nɛ b ta yawu kpakpaso be kejembu lela nɛ baa
         tre ‘Saffai’ na n lɔŋɛ, nseŋ naŋ wu esa ko ka duli dimɛdi nɛ e tase kuwurputi na so.
         27 Nɛ yili mbe kashɛr ase a yɔ mbe kumu ase du fanɛ danyaŋ nɛ k wɔ edɛ be nferinto na
         nɛ mbe kashɛr ase a yɔ mbe aya ase malɛ du fanɛ edɛ be adondulombi. Kakpa kikɛ daŋ
         fulto parr nna ŋ kulti mo 28 fanɛ kananɛ bɔrɛ bee mɔl nɛ kabɔrɛnyaŋgelambi bee lar kuwɔlpa so a fulto na.Ndoŋ nna nɛ m pin fanɛ Enyɛnpe Ebɔrɛ na be kemaŋkura nɛ n wu na nseŋ ta enɔ m buu
         anishi so epul na to ŋ tɔr epun so. Kumo be kaman nɛ n nu ebɔl ko ka bee malga ma
         kutɔ.

Enyɛnpe Ebɔrɛ ka tre Ezikɛl be asheŋ21 Ndoŋ nna nɛ ebɔl na kaŋɛ ma le: “Dimɛdi pibi, Ezikɛl, koso n yili. Mee sha kemalga
         fo kutɔ nna.” 2 Ebɔl na ka bee malga na nɛ Ebɔrɛ be Kiyoyu ba ma so n shin nɛ ŋ koso n yili nɛ k kaŋɛ
         le: 3 “Dimɛdi pibi, mee shuŋi fo Israɛl be basa kutɔ nna. Ŋkpal manɛ so, kananɛ bumo tutoana
         kikɛ daŋ pal kaman n sa ma nseŋ kini kenu n sa ma na nɛ bumo alɛ gba bee wora hale
         nɛ mbre na. 4 Basa nɛ mee shuŋi fo bumo kutɔ ere la ŋgbene kpakpaso nɛ kusoe kpakpa be basa nɛ b
         maa sa ma bunyaŋ nna. Ya kaŋɛ bumo kusɔ nɛ ma, Enyɛnpetale Ebɔrɛ na kaŋɛ. 5 B kaŋ nu n sa fo ŋko ŋ kini kenu n sa fo ŋkpal b ka la ŋgbene kpakpaso be basa so
         gba baaŋ pin fanɛ anebi ko ba bumo kutɔ m ba malga bre. 6 Ama fo ere, dimɛdi pibi, sa maa ŋana bumo ŋko bumo be mmalga. Sa maa lɔ kufu ŋkpal
         b ka beeŋ kplaŋ fo so nseŋ wora fo yɛryɛrbi so. K beeŋ baa du fanɛ fo ka wɔ ewi to
         ŋko nna to nna. Ama sa maa ŋana basa nɛ b kini ma nseŋ pal kaman n sa ma na ŋko n
         shin nɛ b baa ta kufu a da fo. 7 Ma mmalga a daga fanɛ fo malga n sa bumo. Baaŋ nu ŋko b maaŋ nu, fo ere e malga n
         sa bumo. Baa nyiŋi fanɛ b la basa nɛ b kini ma nseŋ pal kaman n sa ma nna. 8 Ama fo ere, dimɛdi pibi, nu kusɔ nɛ mee kaŋɛ fo ere, nsaa maŋ kini ma m pal kaman
         n sa ma fanɛ bumo. Amoso bugi kɔnɔ n sɔ kusɔ nɛ mee sa fo ere n ji fanɛ ajibi.”9 Ndoŋ nna nɛ ŋ keni nseŋ wu enɔ nɛ kawɔl sibɛso ko bɔɔ to a wɔ enɔ na to nɛ k teŋi
         n shoŋi ma. 10 Ndoŋ nna nɛ enɔ na bugi kawɔl sibɛso na to nɛ n wu fanɛ kushu nɛ kagbene jija be yiri
         kikɛ be asheŋ nɛ b sibɛ n deŋi kumo be mba anyɔ na kikɛ so.

31 Ndoŋ nna nɛ Enyɛnpe Ebɔrɛ na naŋ kaŋɛ ma le: “Dimɛdi pibi, Ezikɛl, ta kawɔl sibɛso
         ere n ji fanɛ ajibi nseŋ yɔ n ya malga Israɛl be basa na kutɔ.” 2 Nɛ m bugi kɔnɔ nɛ e ta kawɔl sibɛso na n sa ma fanɛ n ji.3 Kumo be kaman nɛ e kaŋɛ ma: “Dimɛdi pibi, ta kawɔl sibɛso nɛ n sa fo ere n ji fanɛ
         ajibi m moɛ.” Nɛ n ta kumo n ji. K daa du belbel ma kɔnɔ to nna fanɛ mushoŋ.4 Ndoŋ nna nɛ Enyɛnpe Ebɔrɛ na naŋ kaŋɛ ma: “Dimɛdi pibi, naniere yɔ Israɛl be basa
         na kutɔ n ya kaŋɛ bumo kusɔ kama nɛ meeŋ kaŋɛ fo. 5 Mannɛ efuli pɔtɛ so be basa nɛ bumo ŋgbar kɔr nsaa du kpakpa n sa fo kutɔ nɛ mee shuŋi
         fo, ama Israɛl be basa kutɔ. 6 N daŋ shuŋi fo efuligboŋ pɔtɛ be basa nɛ baa gbar ŋgbar nɛ a du kpakpa nɛ fo tiŋ m
         pin amo to gba, baaŋ nu n sa fo. 7 Ama Israɛl be basa ere maŋ wora shiriya nɛ b nu n sa fo, ŋkpal manɛ so b maŋ wora
         shiriya nɛ b nu n sa ma so. Bumo kikɛ la kusoe kpakpaso nɛ kumu kpakpaso be basa nna.
         8 Ŋkpal loŋ so, meeŋ shin nɛ fo kusoe nɛ kagbene e baa du kpakpa fanɛ bumo peya. 9 Ma alɛ beeŋ naŋ shin nɛ fo kumu e ki kpakpa fanɛ kejembu kpakpaso nɛ k du kpakpa a
         chɔ kewarbi. Amoso, sa maa ŋana bumo ŋko n shin nɛ bumo be asheŋ e baa da fo kufu,
         ŋkpal b ka la basa nɛ b kini ma nseŋ pal kaman n sa ma so.”10 Kede be kaman nɛ Enyɛnpe Ebɔrɛ na naŋ kaŋɛ: “Dimɛdi pibi, kaŋ kusoe n nu kusɔ nɛ mee
         kaŋɛ fo ere nɛnɛ nseŋ fɛ kumo be nfɛra. 11 To, yɔ fo kurgepoana nɛ b pɛ menyi kikɛ n yɔ Babilɔn be efuli so na kutɔ n ya kaŋɛ
         bumo kusɔ nɛ ma, Enyɛnpetale Ebɔrɛ na kaŋɛ. Baaŋ nu ŋko b maaŋ nu, fo ere e ya kaŋɛ
         bumo.”12 Ndoŋ nna nɛ Ebɔrɛ be Kiyoyu maŋ ma so n yɔ esoso, nɛ n nu ebɔl ko ka bee ponte awɔrso
         fanɛ bɔrɛ ka ponte na ma kaman to a kaŋɛ le: “Enyɛnpe Ebɔrɛ na be kemaŋkura e baa
         nya bunyaŋ ashi ebɔrɛso!” 13 Kumo be kaman nɛ n nu asɔbɔya keniso na be mbuibi be aba na ka bee fe abar nɛ asɔ
         kulkulso fanɛ cheche be aya nɛ a mata bumo na ka bee gbri fanɛ bɔrɛ ka bee ponte na.
         14 Ndoŋ nna nɛ Ebɔrɛ be Kiyoyu na naŋ ta ma, nɛ Enyɛnpe Ebɔrɛ na be eleŋ gbelge ma so
         ga nɛ ma kagbene kaa nɛ n nya agbo. 15 Kumo be kaman nɛ m ba kakpa nɛ basa nɛ b pɛ anya n yɔ efuli pɔtɛ so na wɔ na ashi
         kebeebi nɛ baa tre ‘Tɛl Abib’ nɛ k dese m mata Lɔr nɛ baa tre Kɛba na ase na n ya
         tu bumo n chena nchɛ ashunu. Kusɔ nɛ n wu nseŋ nu ndoŋ na daŋ chinchiŋ ma nna.Enyɛnpe Ebɔrɛ ka ta Ezikɛl ŋ ki ekenipo be asheŋ16 Nchɛ ashunu na be kaman, nɛ Enyɛnpe Ebɔrɛ na kaŋɛ ma le: 17 “Dimɛdi pibi, n lara fo nna nɛ fo baa keni Israɛl be basa so. Amoso nu kamalga nɛ
         ŋ kɔ nɛ n sa bumo ere nseŋ fɛa bumo so. 18 Nɛ m baŋ kaŋɛ kumu kpakpasowura fanɛ e beeŋ wu ŋkpal mbe be alubi so, nɛ fo maaŋ fɛa
         mo so ŋko ji mo asoe to nɛ e lar asheŋ lubi na to m mɔlga mbe kumu, e beeŋ wu ŋkpal
         mbe alubi so, ama mbe luwu na be turju beeŋ baa bɛ fo. 19 Ama nɛ fo fɛa mo so nɛ e kini kelar mbe asheŋ lubi na to, e beeŋ wu ŋkpal mbe alubi
         so, ama fo ere beeŋ nya fo kumu.20 Kede be kaman, nɛ esa nɛ e bee wora alelasheŋ yige alelasheŋ be kewora nsaa wora alubi,
         nɛ n shin nɛ e luri kebaawɔtɔ kpakpaso ko to, nɛ fo maŋ fɛa mo so, e beeŋ wu ŋkpal
         mbe alubi so. M maaŋ nyiŋi mbe alelasheŋ nɛ e wora na be kukoŋwule gba. Ma alɛ beeŋ
         ta mbe luwu na m bɛ fo. 21 Ama nɛ fo fɛa mo so nɛ e yige alubi be kewora bre, e beeŋ ji efute ŋkpal e ka nu n
         sa fo so, nɛ fo alɛ e nya fo kumu.”Ezikɛl ka maŋ tiŋ m malga be asheŋ22 Kumo be kaman nɛ Enyɛnpe Ebɔrɛ na be eleŋgboŋ na ba ma so, nɛ e kaŋɛ ma: “Koso n yɔ
         ketaŋɛ to nɛ n ya kaŋɛ fo kusɔ ko ndoŋ.”23 Ndoŋ nna nɛ ŋ koso n yɔ ketaŋɛ na to nseŋ ya wu fanɛ Enyɛnpe Ebɔrɛ na be kemaŋkura
         sɔ kaplɛkama, fanɛ kumo nɛ n daŋ wu ashi Lɔr nɛ baa tre Kɛba ase na, nɛ n ta enɔ m
         buu anishi so nseŋ tɔr epun so. 24 Nɛ Enyɛnpe Ebɔrɛ na be Kiyoyu ba pɛ ma to ŋ niŋi to n yili nseŋ kaŋɛ ma le: “Yɔ epe
         n ya ti fo kumu so n wɔtɔ fo ebu to. 25 Basa beeŋ ta efɔl ŋ kre fo n nase nɛ fo maaŋ nya n lar kowu n yɔ basa to. 26 Ma alɛ beeŋ shin nɛ fo ki neemu a maaŋ naŋ tiŋ m malga n fɛa basa nɛ b kini ma nseŋ
         pal kaman n sa ma ere so. 27 Ama kachɛ nɛ meeŋ malga fo kutɔ na kaŋ fo, meeŋ bugi fo kɔnɔ nɛ fo malga bumo kutɔ
         saŋɛ na so feeŋ kaŋɛ bumo kusɔ nɛ ma, Enyɛnpetale Ebɔrɛ na kaŋɛ. Beko beeŋ nu nɛ beko
         malɛ e kini kenu, ŋkpal manɛ so, b la basa nɛ b kini ma nseŋ pal kaman n sa ma nna.”

Ezikɛl ka wora epel n ŋini kusɔ nɛ k beeŋ wora Jerusalɛm be asheŋ41 Nɛ Ebɔrɛ kaŋɛ le: “Dimɛdi pibi Ezikɛl, ta ebɔ be kuboo paŋgelambi n nase fo anishito
         nseŋ wora kadegboŋ nɛ baa tre Jerusalɛm na be foto n deŋi kumo so. 2 Kumo be kaman nɛ fo wora asɔ ŋ kulti kumo fanɛ b ka kre kena ŋ kulti kumo n wɔtɔ na.
         Gbare shishɛr n deŋi abar so m mata kumo be egbal nɛ k kulti kumo na fanɛ kananɛ benapo
         beeŋ wora n dii so n luri kade to na, nseŋ wora ndibi gbɛgbɛso nɛ baaŋ ta n da egbal
         na n futi na nseŋ wora benapo be keeyi to be efoto m mata ebɔ be kuboo paŋgelambi
         na. 3 Ade kikɛ be kaman nɛ fo ta kebɛlso paŋgelambi ŋ kuŋ fo nɛ foto nɛ fo wora n deŋi kuboo
         na so na be nferinto fanɛ kebɛlso be egbal na, nseŋ kilgi fo anishito n shoŋi kebɛlso
         paŋgelambi na, nɛ k duli fanɛ fo kre kena nna ŋ kulti kade na n wɔtɔ. Kede beeŋ ba
         la tɔɔnɛ n sa Israɛl be basa na. 4-5 Ade be kaman nɛ fo dese fo bena so nchɛ alfa asa nɛ adekpanu a ŋini fanɛ Israɛl be
         basa beeŋ luri kasogberge to nfɛ alfa asa nɛ adekpanu. Kachɛ koŋwule kama yili nna
         n sa bumo be kafɛ koŋwule be awurfoŋ nɛ baaŋ ji na. 6 Kumo be kaman nɛ fo naŋ kilgi n dese fo jisoso malɛ nchɛ adena, a ŋini Juda be basa
         malɛ be kasogberge nɛ baaŋ nya. Kachɛ koŋwule kama yili n sa kafɛ koŋwule be awurfoŋ
         nɛ baaŋ ji nna.7 Ade be kaman nɛ fo kilgi fo anishi n shoŋi Jerusalɛm be foto nɛ fo wora na, nseŋ bɔɔ
         fo enɔ to a malga a teŋi a ŋini kumo a kaŋɛ kusɔ nɛ Ebɔrɛ kaŋɛ fanɛ k beeŋ wora kumo
         na. 8 Ama meeŋ ta efɔl ŋ kre fo nɛ fo maaŋ tiŋ ŋ kilgi kikɛ hale n ya fo jemanɛ nɛ kena
         nɛ fo kre ŋ kulti kade na ka beeŋ ba ekar. 9 Kumo be kaman nɛ Ebɔrɛ naŋ kaŋɛ: ‘Ta aboyu nɛ shiŋkafa nɛ chɛbɛ fuful nɛ a peper nɛ
         adurbi nɛ atuwe peper n wea abar to n wɔtɔ kusɔ koŋwule to, nsaa jɔ amo a wora fo
         ajibi. Amo e naaŋ baa la fo kusɔ jiso nchɛ alfa asa nɛ adekpanu nɛ feeŋ baa dese kekilso
         na. 10 Feeŋ baa jɔ amo gbrɛgbrɛbi nna a wora ajibi kachɛ kama a ji, 11 nsaa nuu nchu malɛ kawiebi nuunchu be ebɔlɔ anyɔ anyɔ kachɛ kama. 12 Feeŋ baa ta dimɛdi be ebin wɔlso nna a puga edɛ a daŋɛ ajibi na kelɔnɛ so, kakpa nɛ
         esa kama beeŋ wu fo.’ ” 13 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Kede bee ŋini kananɛ Israɛl be
         basa beeŋ ji ajibi nɛ baa kishi jemanɛ nɛ meeŋ pesaŋ bumo to n yɔ efuli pɔtɛana so
         na nna.” 14 Nɛ ma alɛ kaŋɛ Enyɛnpetale Ebɔrɛ le: “Loŋ maaŋ wora, ŋkpal manɛ so, m maŋ naŋ ji ma
         ekishi n jija ma kumu kikɛ. Yili ma kebia to kikɛ, m maŋ naŋ ji kusɔ wuso ŋko kusɔ
         nɛ kusɔbɔya pɛ n ji ŋ ka kikɛ. Ajibi nɛ a maŋ walɛ so maŋ naŋ luri ma kɔnɔ kikɛ.”15 Ndoŋ nna nɛ Enyɛnpe Ebɔrɛ na kaŋɛ ma: “K nyalɛ, meeŋ shin nɛ fo ta anabin wɔlso mannɛ
         dimɛdi be ebin m puga edɛ nna ŋ daŋɛ fo ajibi na.”16 Kumo be kaman nɛ e kaŋɛ ma: “Dimɛdi pibi, meeŋ shin nɛ akoŋ a tɔr Jerusalɛm be basa
         so nɛ ajibi be asheŋ a ki kpakpa ga n sa bumo nɛ b ta kafɔŋ nɛ kagbene jija a karga
         ajibi nɛ nchu nuuso a sa abar, 17 ŋkpal manɛ so, ajibi nɛ nchu be asheŋ beeŋ ki kpakpa. Kusɔ nɛ k beeŋ wora na beeŋ
         chinchiŋ bumo hale nɛ b baa chicha. Ekama beeŋ foe eyur to hale n ya wu ŋkpal bumo
         be alubi so.”

Jerusalɛm ka beeŋ Mur be asheŋ51 Asheŋ ere be kaman nɛ Enyɛnpe Ebɔrɛ na kaŋɛ: “Dimɛdi pibi, Ezikɛl, ta bɔrfɔ nɛ k bee
         ji n she fo kumu nɛ fo katɔl. Kumo be kaman nɛ fo ta kusɔ nɛ b kɔ a karga asɔ be egbɛ
         na m barga emin na to ntuŋ asa. 2 Jemanɛ nɛ fo kre kena ŋ kulti Jerusalɛm be foto nɛ fo wora n deŋi kejembu paŋgelambi
         na so na kaŋ fo ekar, nɛ fo chɔɔ emin na be katuŋ koŋwule kade nɛ fo wora kumo be
         foto na to, nseŋ ta bɔrfɔ na ŋ kuya emin na be katuŋ nyɔsopo to ŋ kulti kade na. Kumo
         be kaman nɛ fo ta katuŋ sasopo na n lɛ esoso nɛ ŋ gbagba e ta ma tokobi ŋ kuya amo
         to. 3 Ama pɔɛŋ nɛ fo wora loŋ fo lara emin na be gbrɛbi n da fo piŋi be kɔnɔ. 4 Nseŋ lara amo be gbrɛbi n chɔɔ edɛ to a ŋini fanɛ edɛ beeŋ shi ndoŋ n suse m mur ekama
         Israɛl be efuli so.”5 Kumo be kaman nɛ Enyɛnpe Ebɔrɛ na naŋ kaŋɛ: “Jerusalɛm nɛ n ta n yili durnya kikɛ
         be nferinto nɛ efuliana kulti kumo ŋ wɔtɔ a keni kumo a yɛlga nna na. 6 Ama Jerusalɛm to be basa lar ma kaman nseŋ kini kewora m bɛ ma mbraana nɛ ma atande
         so. B kplaŋ ma mbraana so nsaa wora alubi a chɔ efuliana nɛ a kulti bumo na gba.7 Amoso kusɔ nɛ Enyɛnpe Ebɔrɛ na bee kaŋɛ Jerusalɛm be basa e la fanɛ, men kini kenu
         m bɛ ma mbraana nɛ ma atande so nseŋ ya ka bɛ efuliana nɛ e kulti menyi na be mbraana
         so. Men be ŋgbene ki kpakpa a chɔ bumo gba! 8 Amoso, ma Enyɛnpetale Ebɔrɛ na e kaŋɛ menyi na fanɛ ŋ ki menyi, Jerusalɛm to be basa,
         be edoŋ nna na. Meeŋ gberge menyi kusoe nɛ efuliana na kikɛ e wu kumo. 9 Ŋkpal menyi be agbirana nɛ ŋ kishi ga ere kikɛ so, meeŋ wora menyi kusɔ nɛ m maŋ naŋ
         wora kikɛ, ma alɛ m maaŋ naŋ wora kumo kikɛ. 10 Bekurgepo beeŋ kpal akoŋ so a mɔ bumo be mbia a we nɛ mbia e baa mɔ bumo bekurgepoana
         a we. Meeŋ gberge menyi kusoe hale nɛ bekama nɛ baaŋ ji efute gba na e pesaŋ to n
         yɔ mboŋ wɔfɔ. 11 Ma, Enyɛnpetale Ebɔrɛ na, e naa bɔ ntaŋ a kaŋɛ fanɛ, ŋkpal men ka ta menyi be agbirana
         nɛ aworbi lubiana n shin nɛ ma bɔrɛlambu ki kakpa nɛ esa maaŋ naŋ tiŋ n shuŋ ma ndoŋ
         so, m maaŋ wu menyi kuwɔr ŋko n shu menyi so ŋko n shin nɛ men nya menyi be amu n
         ya ji kikɛ. 12 Menyi to be ntuŋ asa to be katuŋ koŋwule beeŋ wu ŋkpal alɔ nɛ akoŋ so ashi Jerusalɛm
         to, nɛ katuŋ nyɔsopo e wu kena to. Katuŋ sasopo malɛ beeŋ pesaŋ to n sɔ kaplɛkama
         a shile nɛ n ta tokobi m bɛ bumo so a mɔ.13 Menyeeŋ ji awurfoŋ ga pɔɛŋ nɛ ma agbo e wushi. Ndoŋ nɛ menyeeŋ pin fanɛ kenishipereso
         nɛ ma, Enyɛnpe Ebɔrɛ na, daa malga menyi be asheŋ lubi be asheŋ na.14 Ma alɛ beeŋ shin nɛ Jerusalɛm e ki kelambure nɛ kemɔmɔshia be kade n sa efuliana nɛ
         a kulti kumo na nɛ bekama nɛ baaŋ bɔla ndoŋ a choŋ kikɛ. 15 Menyeeŋ ki kemɔmɔshia nɛ katege be kusɔ nsaa la kefiɛso n sa efuliana nɛ a kulti menyi
         na nɛ menyi be asheŋ a chinchiŋ bumo. 16 Ma alɛ beeŋ naŋ shin nɛ akoŋ e mɔ menyi fanɛ b ka to menyi atanyembi m mɔ na. Kashenteŋto,
         meeŋ mur menyi be adɔjibi nɛ akoŋgboŋ a tɔr menyi so. 17 Akoŋ nɛ kupuŋ to be asɔbɔya beeŋ ba mur menyi be mbia nɛ men ki begbentepo. Meeŋ bɔla
         alɔ mɔso so nɛ men doŋana be kemɔ menyi so ŋ gberge menyi kusoe. Ma, Enyɛnpe Ebɔrɛ
         e kaŋɛ na.”

Kemalga ŋ gbiti Israɛl be abee be asheŋ61 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, kilgi fo anishito n shoŋi Israɛl be abee nseŋ malga n sa amo
         3 ŋ kaŋɛ: ‘Israɛl be abee, men nu Enyɛnpetale Ebɔrɛ na be kubɔya.’ ” E yɛ: “Ŋ kɔ tokobi
         nna a ba abee nɛ agoŋgulombi nɛ amantaŋ nɛ ataŋɛ kikɛ so nɛ m ba mur mboŋ nɛ basa
         bee shuŋ agbirana na. 4 Meeŋ bure agbirsure nɛ eduwusure na kikɛ nyam nseŋ mɔ basa nɛ b wɔ ndoŋ na kikɛ n
         nase bumo be agbirana be anishito. 5 Meeŋ pesaŋ Israɛl be basa be bubuni to ashi bumo be agbirana be anishito nseŋ pesaŋ
         bumo be awibi to ŋ kulti agbirsure na. 6 Israɛl be efuli so be nde kikɛ beeŋ mur nɛ bumo be agbirshuŋkpaana kikɛ e bure m bure.
         Kumo be kaman, nɛ bumo be kusɔ kama e ki fuloŋ. 7 Menyi be basa beeŋ wu n dese kaplɛkama, nɛ menyi to be bumo nɛ baaŋ ji efute na e
         pin fanɛ ma, e la Enyɛnpe Ebɔrɛ na nseŋ shuŋ ma.8 Ama meeŋ shin nɛ beko e ji efute nseŋ pesaŋ to n yɔ efuli pɔtɛana so. 9 Saŋɛ na so, bumo nɛ baaŋ ji efute na beeŋ fɛ ma asheŋ nseŋ nyiŋi kananɛ b lar ma kaman
         nsaa shuŋ agbirana nseŋ ta nyɔmɔ m pɛ ma na ashi efuliana nɛ baaŋ tintiŋ bumo n yɔ
         na so. Ndoŋ nɛ bumo gbagba be asheŋ beeŋ baa nu bumo gbagba agbo ŋkpal bumo asheŋ
         lubi lubi nɛ b wora so 10 nɛ b pin fanɛ ma, e la Enyɛnpe Ebɔrɛ na, ma alɛ maa funti jiga nna a kaŋɛ fanɛ meeŋ
         mur bumo be asɔ.”11 Ade kikɛ be kaman, nɛ Enyɛnpetale Ebɔrɛ na naŋ kaŋɛ: “Ezikɛl, ta fo enɔana n deŋi
         kumu nsaa shu a bri aya ase a boŋ to kagbenejijaso. Ŋkpal Israɛl be basa be aworbi
         lubi nɛ ŋ kishi ga na so, kena nɛ akoŋ nɛ alɔ mɔso e naŋ mur bumo. 12 Alɔ beeŋ mɔ bumo nɛ b wɔ kufɔ kufɔ nɛ bumo nɛ b taga to malɛ e wu kena to nɛ bumo
         nɛ baaŋ nya bumo be amu n ji efute malɛ e wu ŋkpal akoŋ so. Kananɛ ma agbogboŋ beeŋ
         gbelge bumo so nna na. 13 Jemanɛ nɛ bumo be basa beeŋ wu n dese abeebi nɛ abeegboŋ be awɔlto nɛ ndibi gboŋ be
         yiri nɛ a la bumo be agbirana be eshuŋkpaana nɛ baa chɔɔ duwu a sa bumo be agbirana
         kikɛ be afito na nɛ baaŋ pin fanɛ ma e la Enyɛnpetale Ebɔrɛ na. 14 Kashenteŋto, meeŋ yili Keshishɛrsawule nɛ k wɔ kelargato be kaseto na m ba choŋ kade
         nɛ baa tre Dibla nɛ k wɔ kelargato be esoso be kaba so na m mur efuli na kikɛ,. Meeŋ
         mur kaplɛkama nɛ Israɛl be basa tase. Ndoŋ nɛ baaŋ pin fanɛ ma e la Enyɛnpe Ebɔrɛ
         na.”

Lalaloge be saŋɛ na ka taga to be asheŋ71 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, kusɔ nɛ ma, Enyɛnpetale Ebɔrɛ na bee kaŋɛ Israɛl be efuli so
         be basa e la fanɛ, lalaloge be jemanɛ na bee fo nɛ efuli na kikɛ nyam e mur. 3 Israɛl be basa, lalaloge be kachɛ na fo menyi nna na. Meeŋ shin nɛ ma agbo e ba menyi
         so. Kanaŋkama, lalaloge be kachɛ na beeŋ ba nɛ n ji menyi demu nseŋ gberge menyi kusoe
         ŋkpal menyi be aworbi lubi nɛ ŋ kishi na so. 4 M maaŋ wu menyi kuwɔr ŋko n yige menyi nɛ men ta men be amu n ya ji. Abaanaaworasheŋ
         meeŋ gberge menyi kusoe ŋkpal men be eda lubi nɛ aworbi lubi nɛ ŋ kishi so. Ndoŋ nɛ
         menyeeŋ pin fanɛ ma e la Enyɛnpe Ebɔrɛ na.” 5 Le nɛ Enyɛnpetale Ebɔrɛ na bee kaŋɛ: “Aleblawu nɛ ekama maŋ naŋ nu kumo be asheŋ bee
         ba! 6 Kemur be saŋɛ na fo! K fo n loge. K beeŋ shin nɛ men mur. 7 Menyi nɛ men wɔ Israɛl be kasawule so na beeŋ mur. Saŋɛ na fo, demujiachɛ na taga
         to. Keyeŋiyeŋi beeŋ tɔr menyi so nɛ men maaŋ naŋ tiŋ n ji eyur kagbenefuliso ashi
         abee so be kakpa nɛ menyee shuŋ agbirana na. 8 Meeŋ shin nɛ ma agbogboŋ e ba menyi so nɛ n ji menyi demu ŋkpal menyi be eda lubi
         so nseŋ gberge menyi kusoe ŋkpal menyi be aworbi lubi nɛ ŋ kishi na so. 9 M maaŋ wu menyi kuwɔr, ma alɛ maaŋ yige menyi nɛ men ta menyi be amu n ya ji. Meeŋ
         gberge menyi kusoe ŋkpal menyi be eda nɛ aworbi lubi so. Ndoŋ nɛ menyeeŋ pin fanɛ
         ma Enyɛnpe Ebɔrɛ na e naa gberge menyi kusoe na.”10 To, kemur be kachɛ na taga to! K teŋ fo gba! Kebaa maa ji kashenteŋ nɛ mpuchi be kebaawɔtɔ
         sɔ kaplɛkama. 11 Basa nɛ b ta akɔsɔ a kɔ a fin bumo be kepar tintinso na nya ekpa a wora bumo be kepar
         nseŋ shin nɛ kumu kpakpaso wora keshi n ti so. Ama bumo be ekama maaŋ ji efute; bumo
         be kedamaya nɛ b kɔ nsaa keni amo a bɔlɔ kenishi malɛ gba beeŋ mur. 12 Saŋɛ na bee ba. Kachɛ na taga to. Amoso esa nɛ e bee tɔ asɔ e sa maŋ shin nɛ mbe kagbene
         e baa fuli mo, esa nɛ e bee fa malɛ gba be kagbene e sa maa jija mo, ŋkpal manɛ so
         ma agbo bee ba ekama so nna. 13 Esa nɛ e fa mbe kasawule maaŋ naŋ tiŋ n sɔ kumo esa nɛ e tɔ kumo na kutɔ kikɛ, ŋkpal
         manɛ so kewuŋkaŋɛ nɛ k bee laŋɛ ekama b kaplɛa so na maaŋ naŋ chɛrga. Bumo be ekama
         maaŋ tiŋ m mɔlga mbe kumu ŋkpal bumo be alubi so. 14 Hale nɛ b foŋ kabel fanɛ ekama e bela ase n yɔ kena to gba esa koŋwule gba maŋ lar
         n yɔ, ŋkpal manɛ so, ma kagbene kaa ekama so nna.15 Kena nɛ alɔ nɛ akoŋ beeŋ sɔ kaplɛkama! Kena e naŋ mɔ ndekarso be basa nɛ akoŋ nɛ alɔ
         mɔso malɛ e mɔ ndegboŋ to be basa. 16 Bekama nɛ baaŋ ji efute na malɛ beeŋ shile n yɔ abee so fanɛ kufu ka pɛ elepɔ nɛ a
         firgi n shi ketaŋɛ to n yɔ kebee so na. Ndoŋ nɛ baaŋ ya shu ŋkpal bumo be alubi so.
         17 Ebruma beeŋ tɔr basa kikɛ so nɛ bumo be mbre maŋ naa kɔ eleŋ nɛ bumo be amuli malɛ
         e baa chicha. 18 Baaŋ ta ebɔtɛ ŋ ki asɔbuuso m buu a ŋini fanɛ bumo be ŋgbene jija bumo nna, nɛ kufugboŋ
         e tɔr bumo so. Anishinyɔr beeŋ pɛ bumo nseŋ shin nɛ ekama e she mbe kumu nɛ k baa
         la ŋaba n sa mo. 19 Baaŋ ta bumo be shuwa nɛ gbiti n lɛ agbembi so fanɛ asɔ jiga na, ŋkpal manɛ so, shuwa
         nɛ gbiti na maaŋ tiŋ m mɔlga bumo jemanɛ nɛ Enyɛnpe Ebɔrɛ na be agbo beeŋ ba bumo
         so na. B maaŋ naŋ tiŋ n ta amo n tɔ ajibi gba n ji. Ŋkpal manɛ so, shuwa nɛ gbiti
         na e shin nɛ b tɔr kulubi to. 20 B daa puchi ŋkpal abitasɔ lela nɛ b kɔ so nna nseŋ ta amo ŋ wora agbirana nɛ amo be
         asheŋ bee nu agbo. Amoso meeŋ shin nɛ abitasɔ na e ki fuloŋ, nsaa maŋ naa kɔ tɔnɔ
         n sa bumo. 21 Meeŋ shin nɛ befɔ e kɔ n suge bumo be asɔ tintiŋ so nɛ basa nɛ b kɔ kumu kpakpaso
         malɛ e ba jija bumo be asɔ nɛ a ka kikɛ. 22 Jemanɛ nɛ basa lubi beeŋ ba bure n luri ma bɔrɛlambu nɛ mee sha ga na to a jija kumo
         na, meeŋ kpele ma anishi fanɛ ŋ ka maŋ wu bumo na. Beyu ba luri n ya kaa yuri kumo
         to be asɔ gba, m maaŋ tuge bumo.23 “Basa be kamɔ nɛ keta akɔsɔ a kɔ a fin kusɔ nɛ esa bee sha tintiŋ so sɔ efuli na be
         kaplɛkama nna. 24 Ma alɛ beeŋ shin nɛ efuliana nɛ b lubi a chɔ bekama na e ba sɔ bumo be nwu kikɛ. Kumo
         be kaman, nɛ n shin nɛ benapo lempo nɛ baa puchi so na e pɔ aba, ŋkpal efuliana ka
         beeŋ jija bumo be kabɔrɛshuŋ be mboŋ so. 25 Kufugboŋ kaŋ ba bumo so na nɛ baaŋ pere kenishi n fin kayurwushi, ama bumo alɛ maaŋ
         nya kumo. 26 Aleblawu bee ba nɛ ebaru lubi be abɔya a sɔ kaplɛkama. Basa beeŋ baa kule anebiana
         fanɛ b nu Ebɔrɛ be ebɔl ŋ kaŋɛ bumo kusɔ ko, nɛ b maaŋ nya. B maaŋ naŋ nya mbraana
         nɛ bɔrɛmatapoana daa ŋini na nɛ kasotoji nɛ benimuana na daa sa bumo na kikɛ. 27 Ewura beeŋ shu nɛ benimuana na e paŋ tama nɛ kufu e tɔr basa na kikɛ so nɛ b baa chicha.
         Bumo be aworbi so nɛ meeŋ gberge bumo kusoe nseŋ wora bumo kusɔ nɛ b ta n wora beko
         na. Ndoŋ nɛ baaŋ pin fanɛ ma, e la Enyɛnpe Ebɔrɛ na.”
         
            

         
      

   
      
         8
Kagbirshuŋ ashi bɔrɛlambu to be asheŋ81 B ka pɛ anyi n tintiŋ anyi n yɔ Babilɔn be efuli so na be kafɛ shesopo na to be kufɔl
         shesopo be kachɛ nusopo na, nɛ ma nɛ Juda be benimuana chena ma nɛ Enyɛnpetale Ebɔrɛ
         na be eleŋgboŋ gbelge ma so ndoŋ epul to. 2 Ndoŋ nna nɛ ŋ keni nseŋ wu kusɔ ko ka du fanɛ dimɛdi be kaduli ka yil a kpa edɛ. Yili
         kumo be kashɛr ase m ba aya ase daa du fanɛ edɛ na, nɛ yili kumo be kashɛr ase n dii
         a yɔ kumo be kumu ase malɛ daa nyɛkpɛ fanɛ danyaŋ nɛ b fɛfa so na. 3 Nɛ k teŋi kusɔ ko to fanɛ enɔ na m pɛ ma emin to. Ndoŋ nna nɛ Ebɔrɛ be Kiyoyu maŋ
         ma so awɔlto ashi bɔrɛdare to n ta ma n yɔ Jerusalɛm to n ya yili bɔrɛlambu na be
         epunto be kelɔnɛ na be kabuna nɛ k bee laŋɛ kelargato be esoso be kaba so be kakpa
         nɛ basa na ta kegbir nɛ k bee shin nɛ Ebɔrɛ be kagbene bee kaa ga na n yili na. 4 Ndoŋ nɛ ŋ wu Israɛl be Ebɔrɛ na be kemaŋkura fanɛ kumo nɛ n daŋ wu jemanɛ nɛ n daa
         wɔ Lɔr nɛ baa tre Kɛba na ase na.5 Kumo be kaman nɛ Ebɔrɛ kaŋɛ ma le: “Dimɛdi pibi, Ezikɛl, to kenishi ŋ keni kelargato
         be esoso be kaba so na.” Nɛ n to kenishi ŋ keni nseŋ wu kegbir nɛ basa na ta n yili
         nɛ kumo be asheŋ bee nu Ebɔrɛ agbo ga na bɔrɛsure nɛ k wɔ bɔrɛlambu na be epunto be
         kelɔnɛ na be kabuna nɛ k wɔ a laŋɛ kelargato be esoso be kaba so na ase.6 Nɛ Ebɔrɛ kaŋɛ ma le: “Dimɛdi pibi, fo wu kusɔ nɛ k bee wora nna na. Keni ekishisheŋ
         nɛ Israɛl be basa ere bee wora nfe, baa ju ma a lar ma bɔrɛlambu to a yɔ kufɔ kufɔ
         nna na. Ama fo kraa beeŋ wu ekishisheŋ nɛ a chɔ ade gba.”7 Ndoŋ nna nɛ e bar ma bɔrɛlambu na be kowushina be kelɔnɛ na be kabuna to m ba ŋini
         ma kemaŋ ko egbal na to, 8 nseŋ kaŋɛ ma: “Dimɛdi pibi kpalga kemaŋ na to.” Nɛ ŋ kpalga kumo nseŋ wu fanɛ ndoŋ
         la kabuna nna.9 Nɛ e kaŋɛ ma: “Luri to n ya keni ekishisheŋ nɛ baa wora ndoŋ.” 10 Ndoŋ nna nɛ n luri to n ya keni, nseŋ wu b ka wora awɔ nɛ asɔbɔya nɛ a maŋ walɛ keji
         be efoto n deŋi egbalana na so nɛ agbirana nɛ Israɛl be basa bee shuŋ ndoŋ. 11 Israɛl be basa na be benimuana na to be basa adushunu e daa yil ndoŋ. Shafan pibinyɛn,
         Jazaania gba daŋ ti bumo so. Bumo be ekama malɛ daa kɔ kusɔ nɛ b kɔ a chɔɔ duwu mbe
         enɔ nna nɛ edishi bee kaa kumo to.12 Ndoŋ nna nɛ Ebɔrɛ kaŋɛ ma le: “Dimɛdi pibi, fo wu kusɔ nɛ Israɛl be benimuana ere
         bee wora ashiri to nna na, ŋko? Bumo be ekama yil mbe kegbir ase nna na. B yɛ: ‘Enyɛnpe
         Ebɔrɛ na maa wu anyi. Mo alɛ naŋ lar efuli na kaman nna.’ ” 13 Nɛ e naŋ lɔŋɛ ŋ kaŋɛ: “Feeŋ naaŋ wu bumo nɛ baa wora ekishisheŋ nɛ a chɔ ade.”14 Ndoŋ nna nɛ e bar ma Enyɛnpe Ebɔrɛ na be bɔrɛlambu na be kabuna nɛ k bee laŋɛ kelargato
         be esoso be kaba so na, nɛ n wu beche ko nɛ b chena ndoŋ a shu kegbir nɛ baa tre Tammuz
         na be keli. 15 Nɛ e kaŋɛ ma: “Dimɛdi pibi, fo wu kusɔ nɛ beche ere bee wora ere a? Fo kraa beeŋ wu
         ekishisheŋ nɛ a chɔ ade.”16 Ndoŋ nna nɛ e naŋ bar ma Enyɛnpe Ebɔrɛ na be bɔrɛlambu na be epunto be kelɔnɛ na so,
         ashi bɔrɛlambu na be kabuna nɛ k wɔ bɔrɛsure na nɛ kedɛdɛ na be nferinto na ase, nɛ
         ŋ wu benyɛn beeŋ wora fanɛ basa adunyɔ nɛ anu. B daŋ pal bumo be mman nna n shoŋi
         Enyɛnpe Ebɔrɛ be bɔrɛlambu na nseŋ kilgi bumo be anishito n shoŋi epeŋilarkpa m murgi
         a bunyaŋ epeŋi nɛ k bee pete na.17 Nɛ Enyɛnpe Ebɔrɛ na kaŋɛ ma: “Dimɛdi pibi, fo wu kede a? Fo tama fanɛ k la kusɔ fɔmbi
         nna fanɛ Juda be basa ere kaa beeŋ baa wora asheŋ lubi lubi ere ashi nfe a? A daga
         fanɛ b baa ta akɔsɔ a kɔ a fin bumo be kepar tintiŋ so kaplɛkama a wora asheŋ nɛ a
         bee wɔtɔ ma agbo to jemanɛ kikɛ a? Keni kananɛ b ŋaba ma nsaa tege ma ekpa nɛ esa
         kikɛ maŋ naŋ ŋaba ŋko n tege ma loŋ. 18 Ŋkpal loŋ so, meeŋ gberge bumo kusoe agbo so. M maaŋ wu bumo kuwɔr ŋko n yige bumo
         nɛ b ta bumo be amu n ya ji. Hale nɛ b shu n tre ma gba m maaŋ nu nseŋ chɛ bumo to.”

B ka mɔ agbirshumpoana be asheŋ91 Ade be kaman nɛ n nu Ebɔrɛ ka ponte ŋ kaŋɛ: “Menyi nɛ b lara fanɛ men gberge kadegboŋ
         na to be basa kusoe na e ta menyi be akɔsɔ m bɔɔ enɔ m ba Jerusalɛm to.” 2 Epul to nɛ benyɛn ashe ko shi bɔrɛlambu na be kabuna nɛ k wɔ kelargato be esoso be
         kaba so na m ba. Bumo be ekama daa bɔ kekɔsɔ enɔ to nna. Kanyɛn ko nɛ e daŋ buu piŋi
         lela nsaa kɔ kasibɛ be asɔ enɔ to gba daŋ ti bumo so nna. Bumo kikɛ ba luri bɔrɛlambu
         na to nna n ya yili danyaŋ be bɔrɛsure na ase.3 Ndoŋ nna nɛ Israɛl be Ebɔrɛ na be kemaŋkura na lar asɔbɔya keniso nɛ a kɔ mbuibi be
         aba nɛ baa tre ‘chɛrubim’ na be kumu ase n yɔ bɔrɛlambu na be kabuna to. Nɛ Enyɛnpe
         Ebɔrɛ na tre kanyɛn nɛ e buu piŋi lela na nsaa kɔ kasibɛ be asɔ enɔ to na 4 ŋ kaŋɛ mo le: “Yɔ Jerusalɛm be kadegboŋ na to n ya dulgi bekama nɛ asheŋ bee besa
         nɛ bumo be ŋgbene jija bumo ŋkpal ekishisheŋ nɛ a bee wora kade na to so na be nsɔto.”
         Nɛ kanyɛn na lar n yɔ nɛ e ya dulgi bumo.5 Kumo be kaman nɛ n naŋ nu Ebɔrɛ ka kaŋɛ benyɛn nɛ b ka yil na le: “Men bɛ mo so n
         ya kaa mɔ basa, men sa maŋ kaŋ wu ekama kuwɔr ŋko n shu ekama so. 6 Men ya mɔ benyɛnnimu nɛ mbrantiɛ nɛ besuŋgurbi nɛ bechekpar nɛ mbi wurbi kikɛ ama
         men sa maŋ beta ekama nɛ e kɔ ndulgi mbe kasɔto na. Men fara ma bɔrɛlambu to a mɔ
         a yɔ.” Nɛ b ta benimuana nɛ b daa wɔ bɔrɛlambu na be anishito na n fara.7 Ndoŋ nna nɛ Ebɔrɛ naŋ kaŋɛ bumo: “Men mɔ basa n lɛ bɔrɛlambu na be kelɔnɛ na so kikɛ
         n shin nɛ k jija. Men fara a mɔ!” Nɛ b lar n ya fara basa be kemɔ Jerusalɛm be kadegboŋ
         na kikɛ to. 8 B ka fara kamɔ na a yɔ nɛ n nawule ka a yil, nseŋ kurgi kumu n yuu to m boŋ to ŋ kaŋɛ
         le: “Enyɛnpetale Ebɔrɛ, ŋkpal fo ka nya agbo ga n wora Jerusalɛm to be basa so, fee
         sha nna nɛ fo mɔ Israɛl be basa nɛ b ka ere kikɛ a?”9 Nɛ Ebɔrɛ kaŋɛ ma le: “Israɛl nɛ Juda be basa be kulubi na shi m baŋ so. Basa be kemɔ
         e sɔ kasawule na kikɛ so nɛ ekishisheŋ malɛ sɔ Jerusalɛm be kade to kikɛ. Baa kaŋɛ
         nna fanɛ, ma, Enyɛnpe Ebɔrɛ na kplaŋ efuli na so nna; ma alɛ maa wu asheŋ nɛ baa wora
         na. 10 Amoso m maaŋ wu bumo kuwɔr ŋko n shu bumo so kikɛ. Kananɛ b wora beko na nɛ ma alɛ
         gba beeŋ wora bumo.”11 Ade kikɛ be kaman nɛ kanyɛn nɛ e daŋ buu piŋi lela na bɛta m ba kaŋɛ Enyɛnpe Ebɔrɛ
         na le: “N wora kusɔ nɛ fo kaŋɛ na n loge.”

Enyɛnpe Ebɔrɛ be kemaŋkura ka lar bɔrɛlambu na to be asheŋ101 Asheŋ na be kaman nɛ ŋ keni kuwɔlpa nɛ k sha asɔbɔya keniso na be amu so, nseŋ wu
         kusɔ ko fanɛ kuwurputi nɛ b ta yawu kpakpaso be kejembu lela nɛ baa tre saffai na
         n lɔŋɛ. 2 Nɛ Enyɛnpe Ebɔrɛ na kaŋɛ kanyɛn nɛ e buu piŋi lela na le: “Ya lara ajanwulɛ nɛ a kɔ
         edɛ ashi asɔ kulkulso nɛ a du fanɛ cheche be aya a wɔ asɔbɔya keniso na be akel to
         na n ya fari Jerusalɛm be kadegboŋ na kikɛ to.” Ndoŋ nna nɛ mee keni mo nɛ e bee yɔ.3 Jemanɛ nɛ kanyɛn na bee yɔ na nɛ asɔbɔya keniso na yil a laŋɛ bɔrɛlambu na be kelargato
         be kaseto na nna, nɛ kuwɔlpa buu bɔrɛlambu na be epunto be kelɔnɛ na kikɛ so. 4 Ndoŋ nna nɛ Enyɛnpe Ebɔrɛ na be kemaŋkura shi asɔbɔya keniso na be amu so n yɔ bɔrɛlambu
         na be kabuna to nɛ kuwɔlpa na sɔ bɔrɛlambu na to kikɛ nɛ Enyɛnpe Ebɔrɛ na be kemaŋkura
         shin nɛ kelɔnɛ na kikɛ to fulto parr. 5 Esa nɛ e daa wɔ bɔrɛlambu na be kowushina be kelɔnɛ na gba so daa nu asɔbɔya keniso
         na be mbuibi be aba be egbri, ŋkpal manɛ so, a daa gbri nna fanɛ Enyɛnpetale Ebɔrɛ
         be ebɔl na.6 Enyɛnpe Ebɔrɛ ka kaŋɛ kanyɛn nɛ e daŋ buu piŋi lela na fanɛ e ya lara ajanwulɛ ashi
         asɔ kulkulso nɛ a du fanɛ cheche be aya m mata asɔbɔya keniso na ase nɛ kanyɛn na
         ya yili m mata aya kulkulso na be kuko. 7 Ndoŋ nna nɛ asɔbɔya keniso na be ekoŋwule teŋi enɔ n shoŋi edɛ nɛ a dese bumo be nferinto
         na nseŋ lara ako n wɔtɔ kanyɛn na be enɔ to nɛ mo alɛ ta n lar n choŋ.8 Kumo be kaman nɛ n naŋ wu fanɛ asɔbɔya keniso na be kekama daa kɔ kusɔ ko fanɛ dimɛdi
         be enɔ bumo be mbuibi be aba na be kekama be kaseto. 9 Nɛ n naŋ keni n wu fanɛ aya kulkulso ana mata asɔbɔya keniso na nsaa nyɛkpɛ fanɛ yawu
         kpakpaso be ajembu nyɛkpɛso na. 10 Aya kulkulso ana na kikɛ duli abar nna nɛ kekama malɛ kɔ keya nyɔsopo nɛ k larga kumo
         to, 11 saŋɛ na so asɔbɔya keniso na baa yɔ kaplɛkama aya kulkulso na maŋ naa kilgi. Bumo
         be aya na kikɛ beeŋ tiŋ n yɔ kaplɛkama nɛ a maŋ kilgi. 12 Anishi daa wɔ asɔbɔya keniso na be eyur so kikɛ nna. Bumo be mman nɛ mbre nɛ mbuibi
         be aba so nɛ aya kulkulso ana na gba kikɛ so daa kɔ anishi nna. 13 Ndoŋ nna nɛ n nu ebɔl ko kaa bee kaŋɛ le: “Aya kulkulso nɛ a bee yili kapa koŋwule
         a kilgi to nde.” 14 Asɔbɔya keniso na be ekama daa kɔ anishiakpa ana nna. Bumo be anishito daa la dimɛdi
         be anishiakpa nna nɛ bumo be jisoso daa la buluŋ be anishiakpa nɛ bumo be bena so
         la gbolu be anishiakpa nɛ bumo be kaman to daa la kusore be anishiakpa.15 Asɔbɔya keniso nɛ n daŋ wu Lɔr nɛ baa tre Kɛba ase na gbagba e daa la bumo. B ka koso
         n firgi n yɔ awɔlto, 16 nɛ aya kulkulso na gba bɛ so. Jemanɛ kikɛ nɛ asɔbɔya keniso na baaŋ parga aba to a
         firgi, aya kulkulso na wɔ bumo be akel to nna. 17 Nɛ asɔbɔya keniso na baaŋ yili aya na gba bee yili epul na to nna. Nɛ b baŋ naŋ koso
         malɛ amo alɛ gba bee koso nna, ŋkpal manɛ so, asɔbɔya keniso na e naa keta amo a wora
         asheŋ.18 Ndoŋ nna nɛ Enyɛnpe Ebɔrɛ na be kemaŋkura lar bɔrɛlambu na be kabuna ase n ya buu
         asɔbɔya keniso na be amu so. 19 Ŋ ka keni nɛ n wu asɔbɔya keniso na ka parga bumo be aba to ŋ koso kasawule a firgi
         nɛ aya kulkulso na tu bumo a yɔ. B ka ya fo bɔrɛlambu na be kabuna nɛ k wɔ epeŋilarkpa
         be kaba so na nɛ b shir n yili gbrɛ, nɛ Israɛl be Ebɔrɛ na be kemaŋkura kraa buu bumo
         so.20 Ndoŋ nna nɛ m pin geeŋ fanɛ asɔbɔya keniso ere nɛ n daŋ wu Israɛl be Ebɔrɛ na be kaseto
         na ashi Kɛba be lɔr ase na. 21 Bumo be ekama daa kɔ anishiakpa ana ana nɛ mbuibi be aba ana ana nna, nɛ bumo be aba
         na be kekama malɛ be kaseto daa kɔ kusɔ ko fanɛ dimɛdi be enɔ. 22 Bumo alɛ be anishiakpa daa du fanɛ amo nɛ n wu Kɛba be lɔr ase na gbagba nna. Ekama
         malɛ baaŋ niŋi nna a yɔ a maŋ naa kilgi.

Demuji ka ba Israɛlebi be benimu so be asheŋ111 Ade kikɛ be kaman, nɛ Ebɔrɛ be Kiyoyu ta ma m ba Enyɛnpe Ebɔrɛ na be bɔrɛlambu na
         be kabuna nɛ k shoŋi epeŋilarkpa be kaba so na ase nɛ n wu benyɛn adunyɔ nɛ anu ko
         nɛ efuli na be bejuŋkparpo anyɔ ti bumo so. Bumo e la kanyɛn nɛ baa tre Jaazania nɛ
         e la Azzu pibinyɛn na nɛ emo nɛ baa tre Pɛlatiya nɛ mo alɛ la Bɛnaya pibinyɛn na.
         2 Ndoŋ nna nɛ Enyɛnpe Ebɔrɛ na kaŋɛ ma le: “Dimɛdi pibi, Ezikɛl, basa ere bee kre kulubi
         nsaa sa Jerusalɛm to be basa kasotoji lubi nna na. 3 Le nɛ kaa kaŋɛ: ‘K maaŋ chɛr nɛ an naa pɔr nwu. Kadegboŋ ere du fanɛ kapuliya nna
         a bɛ edɛ so nɛ anyi alɛ du fanɛ eblaŋ a wɔ kumo to, ama kanaŋkama nɛ asheŋ du k bee
         kuŋ anyi nɛ anyi maŋ wɔ edɛ to gbagba.’ 4 Amoso, dimɛdi pibi, malga ŋ gbiti bumo.”5 Kumo be kaman nɛ Enyɛnpe Ebɔrɛ na be Kiyoyu kaŋɛ ma fanɛ Enyɛnpe Ebɔrɛ na yɛ: “Israɛl
         be basa, n nyi kusɔ nɛ menyee kaŋɛ nɛ asheŋ nɛ menyee kre menyi be nfɛra to kikɛ.
         6 Men mɔ basa damta Jerusalɛm to hale nɛ bubuni sɔ kumo be agbembi kikɛ so.”7 “Amoso kusɔ nɛ Enyɛnpetale Ebɔrɛ kaŋɛ e la fanɛ basa nɛ men mɔ n lɛ kaplɛkama na e
         ki eblaŋ nɛ kadegboŋ na malɛ ki kapuliya ama e beeŋ tintiŋ menyi n lar Jerusalɛm to.
         8 Ŋkpal menyi kaa bee ŋana tokobi so, kumo nɛ meeŋ shin nɛ basa e ta m ba menyi so.
         9 Meeŋ lara menyi kadegboŋ na to n ta menyi m bɔɔ befɔ enɔ nɛ b gberge menyi kusoe.
         10 Baaŋ kɔ menyi kena m mɔ menyi ashi menyi gbagba be efuli so. Ndoŋ nɛ ekama beeŋ pin
         fanɛ ma, e la Enyɛnpe Ebɔrɛ na. 11 Kadegboŋ ere maaŋ kuŋ menyi bejuŋkparpo na fanɛ kananɛ kapuliya bee kuŋ eblaŋ nɛ a
         wɔ kumo to na. Meeŋ ji menyi demu kaplɛkama nɛ men wɔ ashi Israɛl be efuli so nɛ men
         ji n tɔr. 12 Ndoŋ nɛ menyeeŋ pin fanɛ ma e la Enyɛnpe Ebɔrɛ nɛ men kini k bɛ ma mbraana so nseŋ
         ya kaa bɛ efuli pɔtɛana nɛ a kulti menyi na be mbraana so na.”13 Ŋ kraa malga nna nɛ Pɛlatiya tɔr n wu epul na to. Ndoŋ nna nɛ n ta enɔ m buu ma anishi
         so nseŋ kurgi kumu n yuu to m boŋ to n shu ŋ kaŋɛ: “O, Enyɛnpetale Ebɔrɛ! Fee sha
         kemɔ Israɛl be basa gbrɛbi nɛ b ka ere kikɛ nna a?”14 Nɛ Enyɛnpe Ebɔrɛ na kaŋɛ ma le: 15 “Dimɛdi pibi, le nɛ basa nɛ b wɔ Jerusalɛm to ere bee kaŋɛ a laŋɛ fo nɛ Israɛl be
         basa nɛ b yɛr Babilɔn be efuli so na be kaplɛa so. B yɛ, menyi ere maŋ naŋ taga Enyɛnpe
         Ebɔrɛ to a bishi nɛ men tiŋ n shuŋ mo. Amoso, Israɛl be kasawule na ki bumo nawule
         peya nna.16 Ama kusɔ nɛ mee sha fanɛ fo, Ezikɛl, e kaŋɛ Israɛl be basa nɛ b wɔ Babilɔn be efuli
         so na e la fanɛ, ma e shin nɛ b yɔ efuli pɔtɛ so kufɔ kufɔ n ya pesaŋ to a wɔtɔ na.
         Ama naniere, ma nɛ menyi e naŋ baa la ashi efuliana nɛ men wɔ amo so na.17 Kumo be kaman nɛ fo kaŋɛ bumo fanɛ kusɔ nɛ ma Enyɛnpe Ebɔrɛ na kaŋɛ e la fanɛ meeŋ
         naŋ gama bumo abar so ashi efuli pɔtɛana na so nseŋ bɛta Israɛl be efuli na n naŋ
         sa bumo nɛ b chena so.18 B kaŋ bɛta m ba malɛ, baaŋ lara agbirana nɛ a la ekishisheŋ n sa ma na ashi mboŋ nɛ
         a wɔ na kikɛ. 19 Meeŋ lara bumo be ŋgbene nɛ a du kpakpa fanɛ ajembu na bumo to nseŋ sa bumo ŋgbene
         nɛ nfɛra popɔr, nɛ b maaŋ naa sha keshuŋ agbirana. 20 Ndoŋ nɛ baaŋ bɛ ma mbraana so nsaa wora asɔ nɛ mee ŋini bumo na. Baaŋ baa la ma basa
         nɛ ma alɛ e baa la bumo be Ebɔrɛ. 21 Ama meeŋ gberge bekama nɛ bumo be ŋgbene kraa wɔ bumo be agbirana nɛ ŋ kishi nɛ a
         la ekishisheŋ n sa ma na kusoe ŋkpal bumo be asheŋ lubi so. Ma, Enyɛnpetale Ebɔrɛ
         e kaŋɛ na.”Enyɛnpe Ebɔrɛ na be kemaŋkura ka lar Jerusalɛm to be asheŋ22 Kumo be kaman nɛ asɔbɔya keniso na fara a firgi, nɛ aya kulkulso na wɔ bumo be akel
         to, nɛ Israɛl be Ebɔrɛ na be kemaŋkura buu bumo so. 23 Ndoŋ nna nɛ kefulto nɛ k bee ŋini Enyɛnpe Ebɔrɛ be kemaŋkura na lar Jerusalɛm to n
         ya buu kebee nɛ k wɔ kadegboŋ na be epeŋilarkpa be kaba so na so. 24 Nɛ Ebɔrɛ be Kiyoyu ta ma m bɛta m ba basa nɛ ma nɛ bumo daa wɔ Babilɔn be efuli so
         na kutɔ ashi bɔrɛdare na to. Ndoŋ nna nɛ bɔrɛdare nɛ n daa ku na loge, 25 nɛ ŋ kute kusɔ nɛ Enyɛnpe Ebɔrɛ na lara ŋ ŋini ma na kikɛ n sa bumo.

B ka beeŋ pɛ Israɛlebi n yɔ efuli pɔtɛ so be tɔɔnɛ be asheŋ121 Ndoŋ nna nɛ Enyɛnpe Ebɔrɛ na naaŋ kaŋɛ ma: 2 “Dimɛdi pibi, Ezikɛl, fo nɛ basa nɛ b pal kaman n sa ma e wɔtɔ. B kɔ anishi, bumo
         alɛ kini kewu asɔ nɛ mee ŋini bumo. B kɔ asoe, bumo alɛ kini kenu ma mmalga. Ŋkpal
         manɛ so b pal kaman nna n sa ma. 3 Amoso, dimɛdi pibi, bela fo adiiku nseŋ wora fanɛ b ka nyaŋ fo a yɔ efuli pɔtɛ wɔfɔ
         so. Wora le pɔɛŋ nɛ epeŋi e tɔr. Kumo be kaman nɛ fo yɔ kakpa nɛ ekama beeŋ wu fo
         n ya kaa nite a yɔ a ba. B kaŋ wu fo kaa bee wora loŋ, ashere baaŋ pin fanɛ b la basa
         nɛ b pal kaman n sa ma nna. 4 Fo kaŋ wora ade kikɛ n loge nɛ fo bɛta n yɔ fo laŋ to. Kaaseso kaŋ fo nɛ fo wora shiriya
         fanɛ feeŋ yɔ efuli pɔtɛ wɔfɔ. 5 Futi fo kowu be egbal jemanɛ nɛ baa keni fo n ta fo adiiku m bɔla kumo to m bɔl. 6 Shin nɛ b baa keni fo nɛ fo ta fo adiiku na n di keba nseŋ ta kusɔ m buu fo anishi
         so n lar n luri tentembiri to a yɔ, saŋɛ na so fo maaŋ wu m pin kakpa nɛ fee yɔ na.
         Kusɔ nɛ feeŋ wora na beeŋ baa la kusoe kpele n sa Israɛl be basa na.”7 Nɛ n wora kananɛ Enyɛnpe Ebɔrɛ kaŋɛ ma na. Epeŋi ka ya ka tɔr nɛ m bela ma adiiku
         nseŋ wora keyɔ efuli pɔtɛ so be shiriya. Kaase ka fo nɛ n ta enɔ ŋ kur n futi ma laŋ
         to be egbal nseŋ ta ma adiiku n di keba m bɔla ndoŋ n lar jemanɛ nɛ ekama bee keni
         ma na n choŋ.8 Kaarɛ ka chɛ kachipurso nɛ Enyɛnpe Ebɔrɛ na naŋ kaŋɛ ma: 9 “Dimɛdi pibi, Israɛl be basa nɛ b pal kaman n sa ma na maŋ bishi fo kusɔ nɛ fo daa
         wora a? 10 To, ya kaŋɛ bumo fanɛ kusɔ nɛ Enyɛnpetale Ebɔrɛ na kaŋɛ nde: ‘Kubɔya ere bee yɔ ejuŋkparpo
         nɛ e wɔ Jerusalɛm to na nɛ Israɛl be basa nɛ b wɔ ndoŋ na kikɛ nna. 11 Kaŋɛ bumo fanɛ kusɔ nɛ fo wora n ŋini bumo na la tɔɔnɛ nna a ŋini kusɔ nɛ k beeŋ wora
         bumo echefoso.Kusɔ nɛ n wora ere e naaŋ tu menyi echefoso. Baaŋ pɛ menyi n tintiŋ menyi n yɔ efuli
         pɔtɛana so.12 Jerusalɛm be ejuŋkparpo na gbagba beeŋ shin nɛ b futi egbal n sa mo kaaseso belebela
         nɛ e bɔla kumo to n m bɔl n ta mbe adiiku n di keba a yɔ. E beeŋ ta kusɔ m buu mbe
         anishi so saŋɛ na so e maaŋ wu kasawule nɛ e bee yige a shile na. 13 Ma, Enyɛnpe Ebɔrɛ na beeŋ to kashewu m pɛ mo jemanɛ nɛ e bee lar Jerusalɛm to a shile
         na nseŋ yɛr mo kadegboŋ nɛ baa tre Babilɔn na to, ama e maaŋ wu kadegboŋ na kenishiso
         hale nɛ e ya wu ndoŋ. 14 Ma alɛ beeŋ shin nɛ mbe benimuana nɛ mbe benapo nɛ b wɔ Jerusalɛm to na e pesaŋ to
         n sɔ kaplɛkama nɛ basa e bɛ so n fin bumo mɔ.15 Ŋ kaŋ shin nɛ bumo nɛ b ka na pesaŋ to n yɔ efuli pɔtɛ wɔfɔ so na nɛ baaŋ pin fanɛ
         ma, e la Enyɛnpe Ebɔrɛ na. 16 Ama meeŋ shin nɛ bumo be gbrɛbi ko e ji efute ashi kena nɛ akoŋ nɛ alɔ na to, saŋɛ
         na so baaŋ pin kananɛ bumo be ekishisheŋ nɛ b wora na be asheŋ daŋ nu ma agbo ga,
         nseŋ naŋ pin fanɛ ma e la Enyɛnpe Ebɔrɛ na nseŋ shuŋ ma ashi efuli pɔtɛana na so.’
         ”17 Ade be kaman nɛ Enyɛnpe Ebɔrɛ na naŋ kaŋɛ ma le: 18 “Dimɛdi pibi, baa chicha jemanɛ nɛ fee ji ajibi nseŋ shin nɛ kufu e baa kɔ fo jemanɛ
         nɛ fee nuu nchu. 19 Kaŋɛ Israɛl be basa na fanɛ kusɔ nɛ Enyɛnpetale Ebɔrɛ na bee kaŋɛ a sa Jerusalɛm to
         be basa nɛ b kra wɔ Israɛl be efuli so na e la fanɛ, baaŋ baa ji bumo be ajibi nɛ
         kafɔŋ nna nsaa nuu bumo nchu malɛ kufuso, ŋkpal manɛ so, bumo be efuli na nɛ kumo
         so be asɔ kikɛ beeŋ mur n dese fuloŋ ŋkpal bumo be amu kpakpaso nɛ asheŋ lubi so.
         20 Ndegboŋ nɛ basa bɔlɔ amo to naniere kikɛ beeŋ mur nɛ efuli na kikɛ e ki kasawule a
         dese loŋ nɛ esa kikɛ maŋ wɔ kumo so. Ndoŋ nɛ baaŋ pin fanɛ ma e la Enyɛnpe Ebɔrɛ na.”21 Nɛ Enyɛnpe Ebɔrɛ na naŋ kaŋɛ ma le: 22 “Dimɛdi pibi, manɛ so nɛ Israɛl be basa bee kaa kaŋɛ keŋasa ere: ‘Nchɛ na bee choŋ,
         nɛ kewuŋkaŋɛ malɛ maa wora a bɔlɔ so!’ 23 To, kaŋɛ bumo kusɔ nɛ ma, Enyɛnpetale Ebɔrɛ na kɔ a kaŋɛ a laŋɛ kumo be kaplɛa so.
         Meeŋ shin nɛ keŋasa na e ba ekar nɛ b maaŋ naa bɔ kumo ashi Israɛl be efuli so. K
         maŋ chɛr nɛ kusɔ kama nɛ ŋ kaŋɛ kikɛ e wora m bɔlɔ so. 24 Ŋkpal manɛ so, efɛ be ebɔrɛdare ŋko kafule be kewuŋkaŋɛ maaŋ naa wɔ Israɛl be basa
         to kikɛ. 25 Ma, Enyɛnpe Ebɔrɛ na e naŋ malga n sa bumo nɛ kusɔ nɛ meeŋ kaŋɛ na a wora. Menyi basa
         nɛ men pal kaman n sa ma ere bre be jemanɛ to, meeŋ wora kusɔ kama nɛ ŋ kpele menyi
         kumo be kusoe fanɛ meeŋ wora na. Ma, Enyɛnpetale Ebɔrɛ e kaŋɛ na.”26 Ndoŋ nna nɛ Enyɛnpe Ebɔrɛ na naŋ kaŋɛ ma le: 27 “Dimɛdi pibi, Israɛl be basa na bee fɛ nna fanɛ, fo ebɔrɛdare na nɛ kewuŋkaŋɛ na la
         echefoso be asheŋ nna. 28 Amoso kaŋɛ bumo kusɔ nɛ ma, Enyɛnpetale Ebɔrɛ na bee kaŋɛ. Ma mmalga ere be kekama
         maaŋ chɛr nseŋ wora m bɔlɔ so. Kusɔ kama nɛ ŋ kaŋɛ beeŋ wora m bɔlɔ so. Ma, Enyɛnpetale
         Ebɔrɛ e kaŋɛ na.”

B ka malga ŋ gbiti anebi fɛpoana be atre be asheŋ131 Ndoŋ nna nɛ Enyɛnpe Ebɔrɛ na kaŋɛ ma: 2 “Dimɛdi pibi, malga ŋ gbiti Israɛl to be anebiana nɛ baa ta bumo gbagba be mmalga
         fanɛ kewuŋkaŋɛ na nɛ ekama e pin. Kaŋɛ bumo fanɛ b baa kaŋ kusoe a nu Enyɛnpe Ebɔrɛ
         na be kubɔya.” 3 Kusɔ nɛ Enyɛnpetale Ebɔrɛ na bee kaŋɛ nde: “Asheŋ maaŋ nyalɛ n sa anebi fɛpoana na.
         B maa ku ebɔrɛdare. Bumo gbagba be abɔya nɛ baa malga! 4 Israɛl to be anebiana du fanɛ ejiŋkaamu nɛ e wɔ kadegboŋ nɛ k bure a dese to a fin
         kusɔ nɛ baaŋ ji nna. 5 B maa kpele basa na kusoe a laŋɛ tɔrɔ nɛ k bee ba ŋko a kaŋɛ bumo kananɛ kewora n
         da ma so beeŋ tiŋ n shin nɛ b wu be asheŋ. 6 Bumo be ebɔrɛdare nɛ baa ku na kikɛ maŋ la kashenteŋ. Bumo be asheŋ nɛ baa kaŋɛ fanɛ
         a beeŋ wora na kikɛ la efɛ nna. Baa kaŋɛ nna fanɛ ma kubɔya nɛ baa malga, ama ma alɛ
         maaŋ shuŋi bumo. Amo nɛ amo kikɛ, baa sha fanɛ bumo be mmalga e baa la kashenteŋ nna.
         7 Amoso nɛ ŋ kaŋɛ bumo na fanɛ, ebɔrɛdare nɛ baa ku na maaŋ la kashenteŋ na. Asheŋ nɛ
         baa kaŋɛ fanɛ a beeŋ wora na malɛ la efɛ nna. Baa kaŋɛ fanɛ ma mmalga nna, ama ma
         alɛ maaŋ malga bumo kutɔ.”8 To, kusɔ nɛ Enyɛnpetale Ebɔrɛ na kaŋɛ bumo nde: “Menyi be mmalga la kafule nna nɛ
         menyi be ebɔrɛdare malɛ la efɛ. Amoso m maaŋ yige menyi kikɛ. 9 Meeŋ gberge menyi anebiana nɛ menyee ku efɛ be ebɔrɛdare nseŋ naa fule a kpal a malga
         asheŋ na kusoe. Menyi maŋ naŋ ti ma basa so, menyi alɛ be atre maŋ ti Israɛl be basa
         be atre so. Menyi maaŋ naŋ bɛta n yɔ menyi be kasawule so. Ndoŋ nɛ menyeeŋ pin fanɛ
         ma e la Enyɛnpetale Ebɔrɛ na.10 Anebiana na bee fule a kaŋɛ ma basa nna fanɛ kayurwushi bee ba, jemanɛ nɛ kayurwushi
         maŋ wɔtɔ. Ma basa pɔr egbal pɔso, nɛ anebiana na ta asɔ nyɔɔso fuful n nyɔɔ egbalana
         na. 11 Kaŋɛ anebiana na fanɛ bumo be egbal na beeŋ tɔr. Abɔrɛjembubi beeŋ tɔr kumo so nɛ
         afugboŋ e ber kumo so 12 nɛ k tɔr nɛ ekama e bishi menyi fanɛ asɔ fuful nɛ men ta n nyɔɔ egbal na be tɔnɔ e
         la manɛ?”13 To, egbal na e la Jerusalɛm be kadegboŋ na. Kusɔ nɛ ma, Enyɛnpetale Ebɔrɛ na kaŋɛ
         nde: “Meeŋ kaa agbo ga n shin nɛ afugboŋ nɛ bɔrɛgboŋ nɛ abɔrɛjembubi a bure egbal
         na. 14 Mee kre kebure egbal nɛ men nyɔɔ n fuli na nɛ k bure cheche n tɔr nɛ kumo be gbaltɔlase
         nawule e ka a dese. Egbal na beeŋ tɔr menyi so m mɔ menyi kikɛ. Ndoŋ nɛ menyeeŋ pin
         fanɛ ma e la Enyɛnpe Ebɔrɛ na.15 Meeŋ shin nɛ ma agbogboŋ e gbelge egbal na nɛ basa nɛ b nyɔ kumo nɛ k fuli na kikɛ
         so. Saŋɛ na so nɛ ŋ kaŋɛ menyi fanɛ egbal na tɔr nɛ bumo nɛ b nyɔ kumo nɛ k fuli na
         kikɛ wu. 16 Israɛl be anebiana nɛ b ku ebɔrɛdare nseŋ wu ŋ kaŋɛ fanɛ kayurwushi wɔ Jerusalɛm to
         jemanɛ nɛ kayurwushi maaŋ wɔ kumo to na nɛ n de na. Ma, Enyɛnpetale Ebɔrɛ na e kaŋɛ
         na.”17 Ade be kaman nɛ Enyɛnpe Ebɔrɛ na naŋ kaŋɛ ma: “Naniere, dimɛdi pibi, kilgi fo anishi
         n yuu Israɛl be beche nɛ baa bɔla bumo gbagba be aparsheŋ so a wu asheŋ a kaŋɛ na
         so. Malga ŋ gbiti bumo 18 nseŋ kaŋɛ bumo kusɔ nɛ Enyɛnpetale Ebɔrɛ na bee kaŋɛ bumo.Asheŋ maaŋ nyalɛ n sa menyi beche. Menyee bɔla ŋkilgi be ekpa so nna a wora adur a
         wɔtɔ ebaŋɛ nɛ echimu to a sa ekama nɛ baa ta a chɛ amu so ŋko a wɔtɔ enɔ to, saŋɛ
         na so menyeeŋ nya eleŋ basa be ŋkpa so. Menyee sha fanɛ menyi e baa kɔ ŋkpa nɛ luwu
         be eleŋ ma basa so nseŋ ta eleŋ na a wora asɔ nɛ menyee sha. 19 Men keni ma jiga ma basa be anishito, ŋkpal shiŋkafa nɛ ajibi gbrɛbi nɛ menyeeŋ nya
         so. Ma basa kaa bee nu efɛ so, men bɔla efɛ so m mɔ basa nɛ b daŋ maŋ daga luwu nseŋ
         shin nɛ bumo nɛ b daga luwu bre ji efute.”20 Amoso kusɔ nɛ Enyɛnpetale Ebɔrɛ na kaŋɛ nde: “Ŋ kishi menyi be ŋkilgi be adur be ebaŋɛ
         nɛ menyee bɔla so a fule ma basa nɛ baa yirda menyi be efɛsheŋ na ga. Ma alɛ beeŋ
         gberge amo n tuge ashi menyi be mbre so nseŋ shin nɛ basa nɛ men fule m pɛ fanɛ mbuibi
         na e nya bumo be amu. 21 Meeŋ kpɛa menyi be echimu na to nɛ ma basa e nya bumo be amu ashi menyi be eleŋ to.
         Ndoŋ nɛ menyeeŋ pin fanɛ ma, e la Enyɛnpe Ebɔrɛ na. 22 Men bɔla efɛ so n shin nɛ basa lela nɛ m maŋ kre ketɔrɔ bumo pɔ aba nseŋ kuŋ basa
         lubi ekpa nɛ b maŋ lar bumo be asheŋ lubi to m mɔlga bumo be amu. 23 Amoso menyi be efɛ be ebɔrɛdare nɛ kafule be ŋkpal na kikɛ fo ekar. Meeŋ mɔlga ma
         basa ashi men be eleŋ to nɛ men pin fanɛ ma e la Enyɛnpe Ebɔrɛ na.”

Ebɔrɛ ka malga ŋ gbiti kagbirshuŋ be asheŋ141 Kachako nɛ Israɛl be benimuana na be beko ba chena ma anishi to a fin kubɔya nɛ k
         shi Enyɛnpe Ebɔrɛ na kutɔ. 2 Ndoŋ nna nɛ Enyɛnpe Ebɔrɛ na kaŋɛ ma le: 3 “Dimɛdi pibi, Ezikɛl, basa ere ta bumo be ŋgbene nna n wɔtɔ kagbirshuŋ to n shin nɛ
         k bee yɛr bumo kulubi to. A daga ŋ ka tuge bumo a? 4 Amoso kaŋɛ bumo kusɔ nɛ ma Enyɛnpetale Ebɔrɛ na kaŋɛ. Kumo e la fanɛ Israɛl be esa
         kikɛ nɛ e ta mbe kagbene n wɔtɔ kagbirshuŋ to nseŋ shin nɛ k yɛr mo kulubi to, kumo
         be kaman nɛ e yɔ anebi kutɔ n ya kaa fin e nu ma kɔnɔ to be kamalga, ma Enyɛnpe Ebɔrɛ
         na beeŋ sa mo kubɔya nɛ k daga mo. 5 Loŋ e naŋ shin nɛ Israɛl be basa nɛ b kini ma nseŋ ta bumo be ŋgbene n wɔtɔ kagbirshuŋ
         to na e kini agbirana na nseŋ bɛta m ba ma kutɔ.6 Amoso, Ezikɛl, kaŋɛ Israɛl be basa na kikɛ kusɔ nɛ ma Enyɛnpetale Ebɔrɛ na kaŋɛ. Kumo
         e la fanɛ b tuba nseŋ yige bumo be agbirana nɛ amo be asheŋ bee nu agbo nɛ menyi be
         ekishisheŋ na!7 Nɛ fanɛ Israɛl be esa ko ŋko efɔ ko nɛ e wɔ Israɛl be efuli so kini ma nseŋ ya kaa
         shuŋ agbir, kumo be kaman nɛ e yɔ anebi kutɔ n ya kaa fin ma kɔnɔ to be kamalga be
         kenu, ma Enyɛnpe Ebɔrɛ gbagba e naŋ tuge mo. 8 M maaŋ sa mo kashuli. Ma alɛ beeŋ gberge mo kusoe nɛ k baa la kefiɛso n sa ekama nɛ
         e daa fɛ kewora kusɔ nɛ e wora na. Kumo be kaman nɛ n lara mo ashi ma basa to saŋɛ
         na so nɛ men pin fanɛ ma e la Enyɛnpe Ebɔrɛ na.”Demuji nɛ k maŋ kɔ ŋgelge na be asheŋ9 “Nɛ fanɛ anebi ko sa efɛ be kubɔya, ma Enyɛnpe Ebɔrɛ na e sa anebi na ekpa nɛ e ku
         efɛ. Ama ma alɛ kraa beeŋ kini anebi na nseŋ lara mo ashi ma basa Israɛlebi to. 10 Anebi na nɛ esa nɛ e yɔ mo kutɔ n ya bishi so na kikɛ beeŋ nya kasogberge koŋwule.
         11 Meeŋ wora loŋ, saŋɛ na so, Israɛl be basa na maaŋ kini ma nseŋ ta bumo be amu n ya
         wɔtɔ asheŋ lubiana to. Baaŋ baa la ma basa, nɛ ma alɛ e baa la bumo be Ebɔrɛ.” Ma,
         Enyɛnpetale Ebɔrɛ e kaŋɛ na.Efuli lubi be demuji be asheŋ12 Ade be kaman, nɛ Enyɛnpe Ebɔrɛ na naŋ kaŋɛ ma le: 13 “Dimɛdi pibi, nɛ efuli ko so be basa wora alubi n da ma so nsaa maŋ ji kashenteŋ n
         sa ma, nɛ n shin nɛ bumo be adɔjibi jija nɛ akoŋ tɔr m mɔ basa na nɛ bumo be asɔbɔya
         kikɛ, 14 hale nɛ Nowa nɛ Danɛl nɛ Job, gba daŋ ti bumo so, bumo be alelasheŋ daa beeŋ tiŋ m
         mɔlga bumo gbagba nawule nna ama mannɛ basa na kikɛ.” Ma, Enyɛnpetale Ebɔrɛ e kaŋɛ
         na.15 “Ŋko nɛ n shin nɛ asɔbɔya lubi yɔ efuli na so n ya mɔ kumo so be basa nna nɛ kasawule
         na ki kakpa ŋana so n sa bekama nɛ baa bɔla ndoŋ a choŋ ŋkpal asɔbɔya lubi na so,
         16 kashenteŋ nɛ ma, Enyɛnpetale Ebɔrɛ bee kaŋɛ menyi na fanɛ nɛ basa asa ere, Nowa nɛ
         Danɛl nɛ Job, gba daa wɔ efuli na so, b daa maaŋ tiŋ m mɔlga bumo be mbia gba. Bumo
         gbagba nawule e daa beeŋ nya kumɔlga nɛ kasawule na e ki kakpa fuloŋ a dese.17 Ŋko nɛ fanɛ n shin nɛ bedoŋ kre kena n ya kɔ efuli nɛ kumo so be basa wora alubi nseŋ
         mɔ basa na nɛ bumo be asɔbɔya kikɛ gba, 18 kashenteŋ nɛ ma, Enyɛnpetale Ebɔrɛ bee kaŋɛ menyi na fanɛ nɛ basa asa na daa wɔ efuli
         na so gba, b daa maaŋ tiŋ m mɔlga bumo be mbia gba, ama bumo gbagba nawule e daa beeŋ
         nya kumɔlga.19 Ŋko nɛ fanɛ n nya agbo nna nseŋ shin nɛ kulɔ mɔso tɔr efuli na so a mɔ basa nɛ asɔbɔya
         kikɛ, 20 ma, Enyɛnpetale Ebɔrɛ na bee kaŋɛ kashenteŋto na fanɛ, nɛ Nowa nɛ Danɛl nɛ Job gba
         daa wɔ efuli na so, b daa maaŋ tiŋ m mɔlga bumo be mbia. Bumo gbagba nawule e daa
         beeŋ nya kumɔlga ŋkpal bumo be alelasheŋ so.”21 Ŋkpal ade kikɛ so, kusɔ nɛ ma Enyɛnpetale Ebɔrɛ na bee kaŋɛ e la fanɛ ekpa nɛ meeŋ
         bɔla kumo so ŋ gberge Jerusalɛm to be basa kusoe kenishipere so nde: “Meeŋ shin nɛ
         kena nɛ akoŋgboŋ nɛ asɔbɔya lubi nɛ kulɔ mɔso e ba mɔ basa nɛ asɔbɔya kikɛ. 22 Nɛ esa ko kaŋ ji efute nseŋ mɔlga mbe mbia gba, baaŋ bar bumo Babilɔn be efuli so.
         Ezikɛl, nɛ fo wu kebaawɔtɔ lubi nɛ fo be basa kɔ na nɛ feeŋ pin kusɔ nɛ k ba nɛ m
         mur Jerusalɛm to be basa. 23 Ndoŋ nɛ feeŋ pin geeŋ fanɛ ŋ kɔ ekpa nɛ n wora kusɔ nɛ n wora na.” Ma, Enyɛnpetale
         Ebɔrɛ na e kaŋɛ na.

B ka ta Jerusalɛm m ber kefeelebi jiga be asheŋ151 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, nuso nɛ baa ta kefeelebi a ber kedibi? Kefeelebi be keyabi nɛ
         kupuŋ to be kedibi be keyabi be kumo e kɔ tɔnɔ? 3 Esa beeŋ tiŋ ŋ ku kefeelebi be keyabi n wora kusɔ ko a? Esa beeŋ tiŋ ŋ ku kumo n shɛl
         keyir ŋ gbir a ta asɔ a shiga so a? 4 K baa walɛ nna n sa kebaa puga edɛ. Nɛ kumo be mba anyɔ nɛ nferinto kikɛ ji edɛ, esa
         maaŋ naŋ tiŋ n ta kumo n wora shɛŋ. 5 K ka daa maŋ chɔɔ gba k daa maa kɔ tɔnɔ. K ka chɔɔ bre nɛ k beeŋ baa kɔ tɔnɔ a?”6 “To, kusɔ nɛ Enyɛnpetale Ebɔrɛ na bee kaŋɛ e la fanɛ, kananɛ m baa ta kefeelebi be
         keyabi kupuŋ to a wɔtɔ edɛ to nɛ k bee chɔɔ na aloŋ nɛ meeŋ ta edɛ 7 ŋ gberge basa nɛ b wɔ Jerusalɛm to kusoe. B tiŋ n luri edɛ ko to n lar, ama edɛ malɛ
         kraa beeŋ chɔɔ bumo m mur. Ŋ kaŋ gberge bumo kusoe na nɛ fo, Ezikɛl, beeŋ pin fanɛ
         ma e la Enyɛnpe Ebɔrɛ na. 8 B ka maŋ ji kashenteŋ n sa ma so, meeŋ shin nɛ efuli na a ki kasawule fuloŋ a dese
         jiga. Ma, Enyɛnpetale Ebɔrɛ e kaŋɛ na.”

Jerusalɛm ka maŋ ji kashenteŋ n sa Ebɔrɛ be asheŋ161 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, shin nɛ Jerusalɛm be basa e pin ekishisheŋ nɛ baa wora na be
         asheŋ, 3 nseŋ kaŋɛ bumo kusɔ nɛ ma, Enyɛnpetale Ebɔrɛ na bee kaŋɛ a laŋɛ Jerusalɛm be kaplɛa
         so na fanɛ Keenan be kasawule so nɛ b kurge fo nɛ fo tuto la Amɔri be esa nɛ fo nio
         malɛ la Hiti be esa. 4 Kachɛ nɛ b kurge fo, esa kikɛ maŋ ku fo enyaŋ, ŋko m bɛr fo nchu ŋko n wora nfɔl ŋ
         gbiti fo eyur so ŋko n ta wajɛ m buu fo so. 5 Esa kikɛ daa maŋ wu fo kuwɔr gba a bishi nɛ e bee wora fo asheŋ ere be kekama. Kachɛ
         nɛ b kurge fo gbagba na esa kikɛ maŋ nya kasha n sa fo. B ta fo nna n lɛ kupuŋ to.6 Ndoŋ nna nɛ m bɔla ndoŋ a choŋ nseŋ wu fo nɛ fo dese fo gbagba be ŋklaŋ to a to aya
         to nɛ ŋ kaŋɛ fanɛ m maaŋ shin nɛ fo wu. 7 Kumo be kaman nɛ n ta fo n ya bela fo fanɛ kusɔ duuso popɔrbi na. Ndoŋ nna nɛ fo daŋ
         nɛnɛ ŋ ki suŋguru n nyalɛ kebita. Nɛ fo anyipo koso n yili fo kagbene to nɛ fo emin
         daŋ m ba buu fo abatimu so, ama nɛ fo kraa maa dela shɛŋ.8 Ŋ ka naŋ ba wu fo nɛ m pin fanɛ naniere fo ki eche nna n loge na, nɛ n ta ŋ gbagba
         be kusɔbuuso m buu fo kayurkpaŋ so. Kumo be kaman nɛ n nase kɔnɔ n sa fo nseŋ bɔ ntaŋ
         fanɛ feeŋ baa la meya nɛ ma, Enyɛnpetale Ebɔrɛ na e baa keni fo so.9 Kumo be kaman nɛ m bɛr fo nchu n fɔr fo ŋklaŋ na kikɛ nseŋ gbiti fo ɔlif be ŋku. 10 Kumo be kaman nɛ n ta kale nɛ b jɔɔ m buu fo nseŋ wɔtɔ fo asɔbɔya be kawɔl lela be
         asɛbta. Nseŋ naŋ sa fo chimu nɛ k bee nyɛkpɛso pɛlpɛl nɛ fo chɛ nɛ yawu kpakpaso be
         epiŋi. 11 Ade kikɛ be kaman nɛ n sa fo enɔ to be mpinibi nɛ kubɔtoshembi 12 nɛ kamuna to be kepinibi nɛ akonde nɛ kuwurwuro lela ga nɛ fo ta m buu fo kumu so.
         13 Shuwa nɛ gbiti be abitasɔ nɛ fo daa wɔtɔ nsaa buu epiŋi nɛ b jɔɔ nɛ yawu kpakpaso
         be asɔbuuso. Nyifu lela nɛ fo daa ta a wora bodobodo nseŋ daa ji mushoŋ nɛ ɔlif be
         ŋku. Ŋkpal loŋ so, nɛ fo kebita lar nɛnɛ nɛ fo ki ewurche. 14 Ndoŋ nna nɛ fo asheŋ sɔ kaplɛkama nɛ ekama bee ji fo kebita be asheŋ ashi efuliana
         na kikɛ so, ŋkpal kananɛ ma, Enyɛnpetale Ebɔrɛ na shin nɛ fo kela lar nɛ ekama bee
         wu kumo so.15 Ama fo shin nɛ fo kela na luri fo kumu to nɛ fo ki sakaleche nsaa ta fo kumu a sa
         enyɛn kama nɛ e kra fo a choŋ. 16 Fo alɛ lɔŋɛ agbirshuŋkpa nseŋ ta fo asɔbuuso na be ako n lɔŋɛ ndoŋ nsaa keta fo benyɛn
         a yɔ ndoŋ n ya kaa ji kesakalea. Le be asheŋ daa maŋ daga fanɛ a wora kikɛ. 17 Fo ta shuwa nɛ gbiti be abitasɔ nɛ n sa fo na n lɔŋɛ agbir nyɛnsoana nsaa yɔ amo ase
         n ya kaa ji kesakalea. 18 Fo alɛ ta epiŋi nɛ b jɔɔ nɛ n sa fo na a buu agbirana na nsaa ta ɔlif be ŋku nɛ duwu
         nɛ n sa fo na a lara sarga a sa amo. 19 Fo ta nyifu lela nɛ ɔlif be ŋku nɛ mushoŋ nɛ n sa fo fanɛ fo baa ji na n lara sarga
         n sa agbirana na a fin fanɛ fo asheŋ e par amo. Ma, Enyɛnpetale Ebɔrɛ na gbagba e
         wu k ka bee wora.20 Ade kikɛ be kaman, nɛ fo ta fo mbia nɛ fo kurge n sa ma na n lara sarga n sa agbirana
         na. Fo kubojua na nawule maŋ kukwe a? 21 Fo mɔ ma mbia n lara sarga n sa agbirana. 22 Fo ka pere kenishi a wora ekishisheŋ ere nsaa ji fo kubojua ere kikɛ na, fo teŋ fo
         kebia to so; jemanɛ nɛ fo daŋ delge so a dese ŋklaŋ to a to aya to na.23 To, ma Enyɛnpetale Ebɔrɛ na e kaŋɛ fanɛ kumu lubi gboŋgboŋi bee ba fo so! Asheŋ maaŋ
         nyalɛ n sa fo kikɛ. Fo ekar fo nna na! Asheŋ lubi nɛ fee wora ere kikɛ be kaman, 24 fo kraa pɔr agbirshuŋkpaana a yili alɔnɛ so nna. 25 Kubɔrbi kikɛ ase fo pɔr kegbirshuŋkpa n yili ndoŋ n ya kaa jija fo kela nsaa tu enyɛn
         kikɛ nɛ e bɔla ndoŋ a choŋ a ŋaba fo kumu. 26 Fo tu Ijipt be efuli so be basa nɛ b pere kenishi a fin kananɛ baaŋ nya n di fo na
         n ji kubojua nɛ ma kagbene kaa ŋkpal loŋ so. 27 Amoso nɛ ŋ gberge fo kusoe nseŋ shin nɛ ma nɛfa lar fo so nɛ Filisti be basa nɛ b
         la fo doŋana nɛ fo asheŋ bee nu bumo agbo na ba ku fo kasawule so. 28 Ŋkpal benyɛn nɛ fo kɔ na ka maa kukwe fo so fo kra naŋ ya tu Asiriya be basa malɛ
         gba nna n ji kesakalea. Bumo alɛ gba maŋ kukwe fo. 29 Kumo be kaman nɛ fo naŋ yɔ Babilɔn, nɛ k la eyawujipo be efuli na, malɛ gba nɛ fo
         kubojuaji na wora keshi n ti so. Ama amo kikɛ be kaman, fo kraa maŋ nya fo kepar.30 Amoso nɛ ma nɛ Enyɛnpetale Ebɔrɛ kaŋɛ fanɛ fo to fo kumu pasaa! Fo wora asheŋ ere
         kikɛ fanɛ sakaleche nɛ e paŋ anishinyɔr pasaa! 31 Fo daŋ pɔr mboŋ nɛ feeŋ baa shuŋ agbirana nsaa ji kubojua n yili kubɔrbi kikɛ ase
         nna. Ama mannɛ amansherbi so nɛ fo daa wora loŋ, ŋkpal manɛ so fo daa maa sɔ amansherbi.
         32 Fo du fanɛ eche nɛ e bee sha kebaatu befɔ nna a ji kubojua a chɔ kebaa sha mo kul
         nawule. 33 Sakaleche kikɛ bee sɔ amansherbi nna, ama fo ere e naa sa fo jipoana asɔ, a lɔlɔ bumo
         nɛ b baa shi kaplɛkama a ba m ba kaa di fo. 34 Fo ere be kubojuaji na baa kɔr bekama peya to nna. Benyɛn maa kɔ a fin fo, ama fo
         ere e naa fin bumo nsaa ka bumo kukɔ gba kuraa.”Ebɔrɛ ka ji Jerusalɛm demu be asheŋ35 Amoso Jerusalɛm, nu kusɔ Enyɛnpe Ebɔrɛ na bee kaŋɛ fo, sakaleche ere! 36 Fo ka delge fo kumu so fanɛ sakaleche nseŋ ta fo kumu n sa fo jipoana nseŋ mɔ fo mbia
         n lara esarga n sa agbirana nɛ ŋ kishi amo be asheŋ ga na so, 37 meeŋ gama fo jipoana nɛ fee sha nɛ bumo nɛ fo kishi kikɛ abar so. Nseŋ shin nɛ b yili
         ŋ kulti fo nɛ n delge fo so bumo kikɛ be anishito nɛ b wu fo kayurkpaŋ. 38 Kejimbri be kasogberge beeŋ ba fo so ŋkpal kubojuaji nɛ basa be kemɔ so. Meeŋ nya
         agbo ga nseŋ ta luwu ŋ gberge fo kusoe. 39 Kumo be kaman, meeŋ shin nɛ fo jipoana e bure m bure mboŋ nɛ fee ji kesakalea na nsaa
         shuŋ agbirana na kikɛ. Baaŋ suge fo asɔbuuso nɛ abitasɔ na kikɛ ŋ ka fo kayurkpaŋ
         nɛ enɔfuloŋ.40 “Bumo alɛ beeŋ naŋ we n wɔtɔ jimaŋ nɛ b kpa fo ajembu m mɔ. Kumo be kaman nɛ b ta
         etokobi ŋ ŋele fo to fanɛ mblaŋkul nseŋ chɔɔ fo nwu. 41 Meeŋ wora loŋ ashi beche damta be anishito nɛ fo kubojuaji e fo ekar nɛ fo jipoana
         maaŋ naaŋ nya ŋkɛ ashi fo kutɔ. 42 Aloŋ nɛ ma agbo beeŋ wushi nɛ ma kagbene e dese ma nɛ m maaŋ naŋ nya agbo ŋko ŋ kɔ
         kukɔrkɔ. 43 Fo teŋ so kananɛ ŋ keta fo jemanɛ nɛ fo daa la kebia fɔlbi na nna nseŋ wora ekishisheŋ
         nɛ agbo pɛ ma ga. Fo daŋ wora amo nɛ a chɔ loŋ gba nseŋ ki sakaleche gba kuraa. Fo
         daga kasogberge!” Ma, Enyɛnpe Ebɔrɛ e kaŋɛ na.Ebiche ka du fanɛ kananɛ mo nio du be asheŋ44 Ade kikɛ be kaman, nɛ Enyɛnpe Ebɔrɛ na naŋ kaŋɛ: “Basa beeŋ baa bɔ keŋasa ere a laŋɛ
         fo, Jerusalɛm be kaplɛa fanɛ kananɛ enio be da baa du, aloŋ nɛ mo pibiche gba be da
         du. 45 Fo baa du fanɛ fo nio gbagba nna. Mo e kishi mo kul nɛ mbe mbia na. Fo alɛ baa naa
         du fanɛ fo kurgepo chesoana nna. Bumo alɛ gba kishi bumo kulana nɛ mbia na. Fo nio
         daa la Hiti be esa nna nɛ fo tuto malɛ daa la Amɔri be esa. 46 Fo dacheso e la kadegboŋ nɛ baa tre Samɛria na, nɛ kumo nɛ kumo be ndekarso wɔ a laŋɛ
         fo kelargato be esoso na. Nɛ fo sipocheso malɛ la kadegboŋ nɛ baa tre Sodɔm na, nɛ
         kumo alɛ nɛ kumo be ndekarso wɔ a laŋɛ fo kelargato be kaseto na. 47 Fo baa maŋ kute bumo be kebaawɔtɔ to nna n wora ekishisheŋ nɛ b wora na nawule, ama
         fo wora amo nɛ a chɔ bumo peya na gba kuraa.”48 Kede be kaman nɛ Enyɛnpetale Ebɔrɛ na naŋ kaŋɛ: “Kashenteŋ nɛ mee kaŋɛ fo, Jerusalɛm
         na, fanɛ fo sipocheso Sodɔm nɛ kumo be nde kreso to be basa kikɛ maŋ wora asheŋ lubi
         n fo amo nɛ fo nɛ fo ndekarso to be basa wora so. 49 Sodɔm nɛ kumo be ndekarso to be basa daa wu bumo be amu nna ŋkpal b kaa kɔ ajibi damta
         a ji nseŋ naa wɔ kayurwushi to so. B daa maa keni betirpo nɛ basa nɛ asheŋ maa nyalɛ
         a sa na so. 50 B daŋ kpeŋ nna nsaa wu bumo be amu nseŋ daŋ naa wora ma ekishisheŋ. Amoso nɛ n daŋ
         mur bumo fanɛ kananɛ fo nyi geeŋ na.51 Samɛria to be basa bre daŋ maŋ wora asheŋ lubi nɛ fo basa wora ere be barga to gba.
         Fo basa wora asheŋ keshiso a chɔ bumo be basa, n shin nɛ k wora fanɛ fo kurgepoana
         na be basa la basa lela a chɔ fo basa. 52 To, naniere e daga fanɛ fo nya fo ŋaba. Ŋkpal fo basa be asheŋ lubi ka shi a chɔ fo
         kurgepoana be basa peya so, kewora fanɛ b la basa lela a chɔ fo basa.”53 Kumo be kaman nɛ Enyɛnpe Ebɔrɛ naŋ kaŋɛ Jerusalɛm to be basa le: “Meeŋ naŋ nɛfa Sodɔm
         nɛ Samɛria nɛ amo be nde kresoana kikɛ to be basa. Ma alɛ beeŋ nɛfa fo alɛ gba be
         basa ashi Jerusalɛm to, 54 saŋɛ na so nyɔmɔ beeŋ pɛ fo basa ŋkpal bumo be asheŋ wora so ka shin nɛ Sodɔm nɛ Samɛria
         kikɛ to be basa duli basa lela a chɔ bumo so. 55 Kachɛ na kaŋ fo, asheŋ beeŋ naŋ nyalɛ n sa fo basa nɛ Sodɔm nɛ Samɛria kikɛ be basa
         nɛ ndekarsoana na kikɛ to be basa nɛ ekama e bɛta n yɔ kakpa nɛ e daa wɔ dra na. 56 Fo, Jerusalɛm, daa wora Sodɔm eyur to nna jemanɛ nɛ fo daa wu fo kumu na, 57 kumo be pɔɛŋ nɛ ekama wu fo da lubi na. Naniere fo ki kemɔmɔshia be kusɔ nna n sa
         Edɔmebi nɛ Filistiebi nɛ efuliana nɛ a kulti fo na kikɛ nɛ baa keni fo jiga. 58 Ma, Enyɛnpe Ebɔrɛ e kaŋɛ na, fanɛ, feeŋ ji awurfoŋ ŋkpal asheŋ jiga nɛ asheŋ lubi
         nɛ fo wora na kikɛ so.”59 Nɛ Enyɛnpe Ebɔrɛ naŋ kaŋɛ: “Meeŋ gberge fo, Jerusalɛm, kusoe ŋkpal fo ka kplaŋ ntaŋ
         nɛ fo bɔ na so nseŋ jija ma nɛ fo kɔnɔkoŋwule be ŋkre na so. 60 Ama ma ere beeŋ wora m bɔlɔ kɔnɔkoŋwule be ŋkre nɛ ma nɛ fo kre fo kebia to kikɛ na
         so nseŋ naŋ shin nɛ ma nɛ fo e wora kɔnɔkoŋwule be ŋkre nɛ k beeŋ baa wɔtɔ mbaanaayɔ.
         61 Aloŋ nɛ feeŋ nyiŋi asheŋ lubi nɛ fo wora na nɛ nyɔmɔ e pɛ fo jemanɛ nɛ meeŋ shin nɛ
         fo kurgepoana, Sodɔm nɛ Samɛria, e naŋ bɛta m ba ki fo mbia na, ama mannɛ a loŋ e
         daa la ma nɛ fo be kɔnɔkoŋwule be ŋkre na. 62 To, ma nɛ fo beeŋ naŋ wora kɔnɔkoŋwule be ŋkre nɛ fo pin fanɛ ma e la Enyɛnpe na.
         63 Meeŋ ta fo alubi m paŋ fo, ama feeŋ baa nyiŋi amo nɛ nyɔmɔ e pɛ fo nɛ fo maaŋ naŋ
         tiŋ m bugi kɔnɔ. Ma, Enyɛnpetale Ebɔrɛ e kaŋɛ na.”

Ŋjɔnɔkoso anyɔ be keŋasa be asheŋ171 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, bɔ Israɛl be basa na keŋasa 3 n shin nɛ b pin fanɛ kusɔ nɛ ma, Enyɛnpetale Ebɔrɛ, bee kaŋɛ bumo e la fanɛ kajɔnɔkoso
         gboŋ ko nɛ e daa kɔ aba lempo nɛ atɛ lela ga e daŋ firgi n yɔ Lebanɔn be abee so n
         ya bu kedibi nɛ baa tre sida na be awɔlto be keyabi. 4 Nseŋ ta keyabi na n yɔ eyawujipo be kasawule so n ya fɛa bumo kadegboŋ to.5 Kumo be kaman nɛ kajɔnɔkoso na ta Israɛl be efuli so be keduuso n ya duu kasawule
         lela nɛ k mata kabombi so, kakpa nɛ k beeŋ baa nya nchu jemanɛ kikɛ nseŋ tiŋ n daŋ
         nɛnɛ na. 6 Ndoŋ nna nɛ keduuso na kɔr n daŋ ŋ ki kefeelebi a sɔr asɔrso nɛ baa tre greep na.
         Nɛ kumo be ayabi daŋ esoso a shoŋi kajɔnɔkoso na, nɛ kumo be nliŋi yɔ nchiŋ kasawule
         to. Nɛ kefeelebi na wora ayabi damta nseŋ purge afantaŋ.7 Kajɔnɔkoso nyɔsopo ko malɛ gba daa wɔtɔ a kɔ aba lempo nɛ atɛ damta. Nɛ kefeelebi
         na be ayabi nɛ nliŋi salga to a yɔ kajɔnɔkoso nyɔsopo na kutɔ, a tama fanɛ k beeŋ
         nya nchu kumo kutɔ a chɔ kudɔbi nɛ k daa wɔ kumo to na. 8 Ama kasawule lela nɛ k kɔ nchu nɛnɛ so nɛ b daŋ duu kumo nɛ k tiŋ n daŋ nɛnɛ ŋ ki
         kefeelebi lela nseŋ tiŋ n sɔr nɛnɛ.9 Naniere, Ezikɛl, kaŋɛ ma, fo tama fanɛ kefeelebi ere beeŋ pete a? Kajɔnɔkoso juŋkparso
         na maaŋ nya agbo n tia kumo nseŋ kuya kumo be ayabi to n lɛ nɛ a wɔl a? Kajɔnɔkoso
         na beeŋ tiŋ n tia kefeelebi na nɛ k maŋ fin benapo lempo damta be kechɛto gba. 10 Kefeelebi na kɔ eleŋ nɛ alenfia nɛnɛ, ama nɛ fanɛ epeŋilarkpa be afu ber kumo so,
         k maaŋ chɛr nɛ k bolo.”Enyɛnpe Ebɔrɛ na ka bugi keŋasa na to be asheŋ11 Kumo be kaman, nɛ Enyɛnpe Ebɔrɛ kaŋɛ ma le: 12 “Bishi Israɛl be basa nɛ b pal kaman n sa ma ere fanɛ b pin keŋasa ere be kefito a?
         Kaŋɛ bumo fanɛ Babilɔn be efuli so be ewurgboŋ e ba Jerusalɛm to m ba pɛ Juda be ewura
         nɛ mbe benimuana m bɛta n yɔ Babilɔn be efuli so. 13 Babilɔn be ewurgboŋ na daŋ ta Juda be ewura be kanaŋ to be esa ko nna n shin nɛ e
         bɔ ntaŋ fanɛ e beeŋ baa nu a sa mo, nseŋ shin nɛ mo nɛ mo wora kɔnɔkoŋwule be ŋkre.
         Kumo be kaman nɛ e pɛ kade na be basa gboŋ n ti so n yɔ, 14 saŋɛ na so Juda be efuli so be basa nɛ b ka na beeŋ baa wɔ mbe kaseto a nu a sa mo
         nawule nsaa maaŋ naŋ tiŋ n nya eleŋ bumo gbagba be efuli na so kikɛ. 15 Ama ewura popɔr nɛ Babilɔn be ewurgboŋ lara na pal kaman n sa mo nseŋ shuŋi mbɔ Ijipt
         be efuli so a fin egbaŋɛ nɛ benapo damta. Fo tama fanɛ ewura ere beeŋ ji n lar kusɔ
         nɛ e bee wora ere to a? E maaŋ tiŋ n lar kɔnɔkoŋwule be ŋkre na kaman nsaa maŋ nya
         kumo be kasogberge!”16 Kumo be kaman nɛ Enyɛnpetale Ebɔrɛ kaŋɛ le: “Ŋ ka baa la Enyɛnpetale Ebɔrɛ nɛ e bee
         sa ŋkpa ere bre, Juda be ewura ere beeŋ wu ashi Babilɔn be efuli so, ŋkpal e ka lar
         kɔnɔkoŋwule be ŋkre nɛ mo nɛ Babilɔn be ewurgboŋ kre na kaman so nseŋ wora n da mo
         gbagba be ntaŋ nɛ e bɔ na so so. 17 Fɛɛro nɛ e la Ijipt be ewurgboŋ na nɛ mbe benapo lempo kikɛ maaŋ tiŋ n chɛ Juda be
         basa to ŋ kɔ jemanɛ nɛ Babilɔn be basa beeŋ ba gbare eshishɛr n deŋi abar so m mata
         Jerusalɛm be egbal na a fin keluri kade na to ŋ kɔ m mɔ basa na. 18 Juda be ewura gbagba e wora n da mbe ntaŋ so nseŋ lar kɔnɔkoŋwule be ŋkre nɛ mo nɛ
         Babilɔn be ewurgboŋ kre na kaman, ŋkpal loŋ so, e beeŋ nya kasogberge.19 Amoso kusɔ nɛ ma Enyɛnpetale Ebɔrɛ nɛ mee sa ŋkpa na kaŋɛ e la fanɛ meeŋ gberge Juda
         be ewura kusoe ŋkpal e ka wora n da mo gbagba be ntaŋ nɛ e bɔ so nseŋ lar kɔnɔkoŋwule
         be ŋkre na kaman so so. 20 Kewora fanɛ kashewu nɛ n ta m pɛ mo nseŋ yɛr mo Babilɔn be efuli so n ya ji mo demu
         ndoŋ ŋkpal e ka maŋ ji kashenteŋ n sa ma so. 21 Mbe benapo kpakpaso kama nɛ baaŋ shile na beeŋ wu kena to nɛ bumo nɛ baaŋ ji efute
         na malɛ e pesaŋ to n sɔ kaplɛkama. Ndoŋ nɛ menyeeŋ pin fanɛ ma, Enyɛnpe Ebɔrɛ na e
         kaŋɛ na.”Ebɔrɛ ka nase tama be kɔnɔ n sa Israɛl be asheŋ22 Kusɔ nɛ Enyɛnpetale Ebɔrɛ na kaŋɛ nde:“Ŋ gbagba beeŋ ku kedibi nɛ baa tre sida nabe keyabi n fɛa;keyabi popɔrbi nɛ meeŋ ku ashi kumo be awɔlton ya fɛa kebee jeŋgreŋ so.23 Israɛl be kebee nɛ k du jeŋgreŋ ga na be awɔlto nɛ meeŋ fɛa kumo.Nɛ k daŋ n wora ayabi nseŋ sɔr asɔrsonseŋ ki sida be kedibi lela.Nɛ mbuibi be yiri kikɛ e ba tɔ asha kumo so;nseŋ nya edikpa kumo be ayabi so.24 Ndoŋ nɛ ndibi nɛ a wɔ kasawule na so beeŋ pinfanɛ ma, Enyɛnpe Ebɔrɛ nae naa ku ndibi tenteŋ a lɛnsaa shin nɛ ndibi shiimbi bee daŋ nteŋ.Mee naa shin nɛ ndibi bumbuŋ bee wɔlnsaa shin nɛ ndibi wɔlso bee purge.Ma, Enyɛnpe Ebɔrɛ e malga na; ma alɛ beeŋ wora kusɔ nɛ ŋ kaŋɛ na kikɛ.”

Esa nɛ e wora kulubi e naaŋ wu181 Nɛ Enyɛnpe Ebɔrɛ na kaŋɛ ma: 2 “Ezikɛl, mee kaa nu Israɛl be basa ka bee bɔ keŋasa ere e kaŋɛ fanɛ;bekurgepo e ji anyinyembinɛ a bee nyiri bumo be mbia be anyi.3 Naniere kaŋɛ bumo fanɛ ma, Enyɛnpetale Ebɔrɛ nɛ e bee sa ŋkpa na e kaŋɛ na fanɛ b
         maaŋ naa bɔ loŋ be keŋasa na Israɛl be efuli so. 4 Dimɛdi kikɛ be ŋkpa bɔɔ ma enɔ nna, bekurgepo nɛ bumo be mbia kikɛ. Amoso, esa nɛ
         e wora kulubi e naaŋ wu kumo be luwu.5 Nɛ fanɛ esa lela koso a ji kashenteŋ nsaa wora kusɔ nɛ k daga jemanɛ kikɛ. 6 E maa ji agbirjibi ŋko a shuŋ Israɛl be basa be agbirana na. Mo alɛ maa sha mo barkasa
         be eche ŋko a di eche jemanɛ nɛ e bee lar ntamaŋ. 7 Amodoŋwura malɛ maa puni ŋko a suge esa, mo alɛ maa sɔ tarma pɔɛŋ nseŋ sa esa mpaŋ.
         Ade be kaman mo alɛ naa chɛ betirpo to a sa bumo ajibi nɛ asɔbuuso. 8 Loŋ be esa na maa wɔtɔ amansherbi nɛ e ta m paŋ esa nchu, mo alɛ maa wora kulubi nseŋ
         naa ji asheŋ nɛ amo be ekpa so a sa ekama. 9 Ade kikɛ be kaman, mo alɛ de so nna nɛ e maaŋ wora n da ma mbra nɛ ma keŋini so. Le
         be esa la esa lela nna nsaa beeŋ ji efute n chɛr.” Ma, Enyɛnpetale Ebɔrɛ e kaŋɛ na.10 Ama nɛ fanɛ esa lela ere kurge ebi nɛ e bee suge nsaa mɔ basa, nsaa wora 11 asheŋ nɛ mo tuto bre maaŋ wora na. Ebi na bee ji agbirjibi nsaa di mo braana be beche.
         12 E bee puni betirpo nsaa suge basa. Nɛ esa ta kusɔ ko m ba yili tarma gba e maaŋ naŋ
         laŋɛ kumo n sa kumo wura. Mo alɛ bee shuŋ agbirana nsaa wora ekishisheŋ. 13 Ade kikɛ be kaman, e bee wɔtɔ mpaŋ kama nɛ e sa esa nchu ga nna. Esa kikɛ nɛ e la
         esa lubi fanɛ mo maa ba nɛ e ji efute n chɛr. Mo gbagba e wora le be ekishisheŋ ere,
         amoso mo e daga amo be luwu. Mo luwu na be turju beeŋ baa bɛ mo gbagba nna.14 Ama nɛ fanɛ esa lubi ere pibi wu asheŋ nɛ mo tuto bee wora na nseŋ kini kewora asheŋ
         fanɛ mo tuto, 15 nsaa maa ji agbirjibi ŋko a shuŋ Israɛl be agbirana, mo alɛ maaŋ di mo barkasa be
         eche. 16 E maaŋ suge ŋko m puni esa kikɛ, mo alɛ maaŋ sɔ tarma pɔɛŋ nseŋ sa esa mpaŋ. Mo alɛ
         bee sa betirpo ajibi nɛ asɔbuuso nna 17 nsaa kini asheŋ lubi be kewora. Kusɔ nɛ e bee wora e la fanɛ e bee nu nna nsaa bɛ
         ma mbraana nɛ ma keŋini so. Le be esa beeŋ ji efute n chɛr. Mo tuto e wora alubi,
         nɛ le be esa lela ere maaŋ wu ŋkpal mo tuto be asheŋ lubi so. 18 Mo tuto gbagba e naŋ wu ŋkpal mbe kapuni nɛ kasuge nɛ asheŋ lubi so.19 Ashere menyeeŋ bishi fanɛ nɛ mannɛ e baa nɛ ebi maaŋ nya mo tuto be asheŋ lubi be
         kakɔka? Kusɔ nɛ k ba e la fanɛ ebi na wora kusɔ nɛ k daga nseŋ wora ma mbraana kasonu
         nna. 20 Basa nɛ b wora alubi e naa wu alubi be luwu. Mbia maaŋ ji awurfoŋ ŋkpal bumo tutoana
         be alubi so nɛ bekurgepo gba maaŋ ji awurfoŋ ŋkpal bumo be mbia be alubi so. Basa
         lela beeŋ nya bumo be alelasheŋ be kakɔka nɛ basa lubi malɛ e nya kasogberge ŋkpal
         bumo be alubi so.21 Nɛ fanɛ basa lubi yige asheŋ lubi be kewora nseŋ fara a wora ma mbraana kasonu nseŋ
         naa wora asheŋ nɛ a daga, b maaŋ wu manaŋ. 22 Baaŋ nya bumo be alubi kikɛ be ketampaŋ, ŋkpal b ka wora asheŋ nɛ a daga so. 23 Basa lubi be luwu maa par ma Enyɛnpe Ebɔrɛ na kikɛ. Kusɔ nɛ mee sha e la fanɛ b ka
         beeŋ tuba n lar bumo be alubi to nseŋ ji efute n chɛr.24 Ama nɛ fanɛ basa lela yige alela be kewora nseŋ fara a wora ekishisheŋ nɛ basa lubi
         bee wora na, a daga fanɛ b ji efute n chɛr a? Ayai! B maaŋ nyiŋi bumo alelasheŋ dra
         na. Baaŋ wu ŋkpal bumo be asheŋ lubi na so.25 Menyi Israɛl be basa bee kaa kaŋɛ fanɛ, kusɔ nɛ Enyɛnpe bee wora na maŋ walɛ. Ama
         men nu nfe, mannɛ ma e naa wora asɔ nɛ a maŋ walɛ. Menyi e naa wora asɔ nɛ a maŋ walɛ!
         26 Nɛ fanɛ basa lela fara asheŋ lubi be kewora, a daga fanɛ b wu ŋkpal bumo be alubi
         so. 27 Nɛ fanɛ basa lubi malɛ yige asheŋ lubi be kewora nsaa wora asheŋ lela, baaŋ mɔlga
         bumo be amu ashi kasogberge to. 28 Ŋkpal b ka fɛ bumo be asheŋ wora so na be asheŋ nseŋ yige asheŋ lubi na be kewora
         so nɛ baaŋ ji efute. 29 Ama men kraa kaŋɛ fanɛ asɔ nɛ mee wora na maŋ walɛ. Menyi e wora n jija nsaa wora
         asɔ nɛ a maŋ walɛ.30 “Ma, Enyɛnpetale Ebɔrɛ na e naa kaŋɛ menyi Israɛl be basa fanɛ meeŋ ji menyi be ekama
         demu ŋkpal kusɔ nɛ e wora so. Amoso, men tuba ashi menyi be asheŋ woraso lubi to.
         Nɛ mannɛ aloŋ, a beeŋ yɛr menyi kemur to. 31 Men lar men be asheŋ lubi na to nseŋ fara a fɛ asheŋ lela be kewora be asheŋ menyi
         be ŋgbene to. Menyi alɛ e baa ji kashenteŋ a sa ma. Men sa maŋ shin nɛ menyi be alubi
         e mɔ menyi. 32 Ma, Enyɛnpe Ebɔrɛ na maa sha fanɛ men be ekama e wu. Amoso men tuba nseŋ ji efute
         n chɛr!”

Kagbenejija be kashɛ191 Ndoŋ nna nɛ Enyɛnpe Ebɔrɛ kaŋɛ ma fanɛ m boŋ kagbenejija be kashɛ n sa Israɛl be benimu
         anyɔ ko ŋ kaŋɛ le:2 “Men nio daa la fanɛ buluŋ cheso nɛ e daa kɔ kenyɛn nnanseŋ bela mbe bibi ashi ebuluŋ nyɛnso lempo to!3 E bela mbe ebi ko nseŋ ŋini kumo kepɛ n ji,nɛ k koya edimɛdi be kepɛ n ji.4 Efuliana na ka nu mbe asheŋ,nɛ b fe mo kekpaala m pɛ mo,nseŋ ta edariwaŋ gberge mo n yɔ Ijipt be efuli so.5 Kumo nio ka jo nseŋ wu fanɛ tama loge na,nɛ k naŋ ta kumo be bibi na be ekom bela kumo nɛ k ki buluŋ lempo.6 K ka daŋ n yilinɛ k tu kumo braana ebuluŋ e ji kekpaŋ.Nseŋ koya edimɛdi be kepɛ n ji.7 K daa bure basa be ebu lempoana nna,nsaa jija bumo be ndeana.K baaŋ ponte jemanɛ kikɛ, kufugboŋ bee tɔrekama so efuli na so nna nɛ b baa chicha.8 Ndoŋ nna nɛ efuliana na kre kumo be kemɔ be nia,nɛ basa shi kaplɛkama m ba.Nɛ b sho kashewum pɛ kumo9 Kumo be kaman nɛ b ta kumo n wɔtɔ katurgegboŋ tonseŋ ta kumo n yɔ Babilɔn be ewura kutɔ.N ya ta mo n ti ebunɛ ekama maŋ naŋ nu mbe kaponteashi Israɛl be abee so kikɛ.10 Fo nio daa du fanɛ kedibi sɔrso nnanɛ k yil m mata kabombi;K daa sɔr nɛnɛ nna nsaa kɔ ayabi damtaŋkpal k ka daa nya nchu nɛnɛ so.11 Kumo be ayabi daa kɔ eleŋ nna,nseŋ daa walɛ keku n wora kuwurkpabi.K daŋ daŋ n yɔ awɔltoa chɔ ndibi nɛ a ka na kikɛ nna.Ekama daŋ wu kumo be nteŋ nɛ ayabi damta.12 Ama agbo so nɛ n tia kumon lɛ kasawule.Afu nɛ a shi epeŋilarkpa daŋ shin nɛ k bolonɛ kumo be asɔrso gbaŋgbaŋ n tɔr;nɛ kumo be ayabi lempo na wɔlnɛ edɛ ji amo.13 Naniere keshishɛrsawule so nɛ n duu kumo,kasawule wɔlso nɛ nchu maŋ wɔ kumo so.14 Ndoŋ nna nɛ kumo be keyabi gboŋgboŋi ko pɛ edɛ;nɛ edɛ na bɛ kumo so n chɔɔ kumo be ayabi nɛ asɔrso kikɛ.Keyabi lempo kikɛ daŋ maŋ naŋ ka kumo sonɛ b ku n wora kuwurkpabi.Kashɛ ere la kagbenejija be kashɛ nna n daga kebaaboŋ kagbenejijaso.”

Israɛl ka wora kagbene kpakpaso be asheŋ201 B ka pɛ ewura Jehowachin nɛ anyi be beko n yɔ Babilɔn be efuli so na be kafɛ shunusopo
         to be kufɔl nusopo to be kachɛ kudusopo na nɛ Israɛl be benimuana ko ba chena ma anishi
         to a fin kenu kusɔ nɛ Enyɛnpe Ebɔrɛ na kɔ nɛ e kaŋɛ bumo.2 Ndoŋ nna nɛ Enyɛnpe Ebɔrɛ na kaŋɛ ma 3 fanɛ ŋ kaŋɛ Israɛl be benimuana na fanɛ kusɔ nɛ Enyɛnpetale Ebɔrɛ na kaŋɛ nde: “Men
         ba nna nɛ men ba pin kusɔ nɛ mee sha fanɛ men wora a? Ŋ ka baa la Enyɛnpetale Ebɔrɛ
         nɛ e bee sa ŋkpa ere, m maaŋ shin nɛ men pin kusɔ nɛ mee sha fanɛ men wora.4 Dimɛdi pibi, fo wora shiriya nɛ fo kpele bumo kusoe a? Kumo ere nyiŋi bumo ekishisheŋ
         nɛ bumo tutoana daŋ wora na be asheŋ, 5 nseŋ naŋ kaŋɛ bumo fanɛ kusɔ nɛ Enyɛnpetale Ebɔrɛ na bee kaŋɛ e la fanɛ kachɛ nɛ e
         lara menyi nɛ men baa la mbe basa na, e daŋ bɔ ntaŋ nna n nase kɔnɔ n sa Jeekɔb nɛ
         men tutoana nseŋ lara mbe kumu ŋ ŋini bumo ashi Ijipt be efuli so ŋ kaŋɛ fanɛ e beeŋ
         baa la menyi nɛ men be kaman to ebi be Ebɔrɛ. 6 Loŋ be kachɛ na nɛ e nase kɔnɔ fanɛ e beeŋ lara bumo Ijipt be efuli so n yɔ kasawule
         nɛ k kɔ kanya alegaiso nsaa wora adɔjibi ga nseŋ naa la kasawule nɛ k walɛ a chɔ nsawule
         kikɛ nɛ mo gbagba fin n yili bumo na so. 7 Kumo be kaman, nɛ e naŋ kaŋɛ bumo fanɛ bumo be ekama e yige agbirana nɛ men ta menyi
         be anishi n yuu so, nɛ amo be asheŋ bee nu ma agbo nɛ ŋ kishi amo ga na be kebaashuŋ;
         saŋɛ na so, menyi maaŋ ta Ijipt be efuli so be agbirana n jija menyi be kebaawɔtɔ.
         Ŋkpal manɛ so, ma e la Enyɛnpe menyi be Ebɔrɛ na.”8 Ama b pal kaman n sa ma nseŋ kini kenu n sa ma. B daŋ maŋ lara asɔ nɛ b ta ŋ ki agbirana
         ashuŋ nseŋ ta bumo be anishi n yuu amo so na ashi bumo to. Bumo alɛ daa maŋ naŋ kini
         Ijipt be efuli so be agbirana na gba. Amoso nɛ n daŋ kaŋɛ fanɛ meeŋ shin nɛ ma agbo
         a ba bumo so nɛ ŋ gberge bumo kusoe ashi Ijipt ndoŋ na. 9 Ama n daa maŋ wora loŋ, ŋkpal ŋ ka daa maa sha fanɛ ma ketre e jija efuliana nɛ baaŋ
         wu kananɛ meeŋ lara ma kumu ŋ ŋini Israɛl be basa nseŋ juŋkpar bumo n lar Ijipt be
         efuli so na be anishito so. 10 Amoso nɛ n daŋ juŋkpar bumo n lar Ijipt be efuli so n yɔ keshishɛrsawule so na. 11 Ndoŋ nɛ n sa bumo ma mbraana nɛ ma keŋini, nɛ b wora amo kasonu nseŋ pin kananɛ baŋ
         baa keta bumo be amu. 12 Kumo be kaman, nɛ n yili ma Kewushiachɛ n sa bumo nɛ k baa la ashi tɔɔnɛ ma nɛ bumo
         be kefɛato, saŋɛ na so baaŋ pin fanɛ ma, Enyɛnpe Ebɔrɛ na e shin nɛ b ki basa cheembi.13 Ama Israɛl be basa na lar ma kaman keshishɛrsawule na so ndoŋ, nseŋ kini kebɛ ma mbraana
         nɛ keŋini nɛ a bee shin nɛ esa bee bii kebaawɔtɔ lela na so. Bumo alɛ nseŋ keni ma
         Kewushiachɛ na jiga. Amoso nɛ n daŋ kaŋɛ fanɛ meeŋ shin nɛ ma agbo e ba bumo so nɛ
         m mur bumo ashi keshishɛrsawule na so na. 14 Ama n daa maŋ wora loŋ, ŋkpal ŋ ka daa maa sha fanɛ ma ketre e jija ashi efuliana
         nɛ b wu kananɛ n lara bumo ashi Ijipt be efuli so na be anishito so. 15 Amoso nɛ ma alɛ daŋ bɔ ntaŋ ŋ kaŋɛ bumo keshishɛrsawule na so fanɛ m maaŋ naŋ yɛr
         bumo kasawule lela nɛ k bee wora adɔjibi ga nɛ n daŋ sa bumo na so. 16 Ŋkpal manɛ so, b kini kebɛ ma mbraana nɛ ma keŋini so nseŋ keni ma Kewushiachɛ na
         jiga, nɛ bumo be ŋgbene kikɛ malɛ daa wɔ bumo be agbirana na so a chɔ ma. 17 Ade kikɛ be kaman, n daŋ wu bumo kuwɔr nna a maŋ mur bumo ŋko n shin nɛ b shir keshishɛrsawule
         na so ndoŋ. 18 Kusɔ nɛ n daŋ wora e la fanɛ, n daŋ fɛa bumo be mbifɔlbi nɛ b daa wɔ bumo to na so
         nna, fanɛ b sa maŋ kaŋ kute bumo tutoana to m bɔla agbirana so n jija bumo be amu.
         19 Ma e la Enyɛnpe, menyi be Ebɔrɛ na; men be ma mbraana nɛ ma keŋini so. 20 Men ta ma Kewushiachɛ naŋ ki kachɛ cheembi, saŋɛ na so k beeŋ baa la tɔɔnɛ a ŋini
         fanɛ men la ma basa nna nɛ ma alɛ la Enyɛnpe menyi be Ebɔrɛ na.21 Ama ashi keshishɛrsawule na so ndoŋ, mbia na gba lar ma kaman nseŋ kini kebɛ ma mbraana
         nɛ ma keŋini so. Bumo alɛ gba naŋ keni ma Kewushiachɛ na jiga nna. Amoso nɛn daŋ kaŋɛ
         fanɛ meeŋ shin nɛ ma agbo e ba bumo so ashi kiyi na to ndoŋ. 22 Ama n daa maŋ wora loŋ, ŋkpal ŋ ka daa maa sha fanɛ ma ketre e jija ashi efuliana
         nɛ b wu kananɛ n juŋkpar bumo n lar Ijipt be efuli so na be anishito so. 23 Amoso nɛ n daŋ naŋ bɔ ntaŋ ŋ kaŋɛ bumo kiyi na to fanɛ meeŋ shin nɛ b pesaŋ to n sɔ
         efuliana pɔtɛana so na. 24 Ŋkpal manɛ so, b daŋ kini kebɛ ma mbraana nɛ atande so nsaa maŋ ta ma Kewushiachɛ
         na n tre sheŋ nna. Bumo tutoana be agbirana e daŋ bɔlɔ bumo kenishi ga nɛ b daa shuŋ
         amo. 25 Nɛ n daŋ kpal loŋ so n sa bumo mbraana nɛ ŋ gbagba nyi fanɛ b daa maaŋ tiŋ m bɛ amo
         so n nya ŋkpa. 26 B daŋ naŋ bɔla bumo gbagba be esarga so n jija bumo be kebaawɔtɔ nna. B daa ta bumo
         be ewurkoŋ nna a lara esarga. N daŋ shin nɛ loŋ wora nna nɛ kufu e pɛ bumo nɛ b pin
         fanɛ ma e la Enyɛnpe na.27 Amoso, dimɛdi pibi, Ezikɛl, kaŋɛ Israɛlebi na fanɛ, kusɔ nɛ Enyɛnpetale Ebɔrɛ na kaŋɛ
         e la fanɛ kananɛ bumo tutoana daŋ kini ma nseŋ tege ma nna na. 28 Jemanɛ nɛ m bar men tutoana kasawule nɛ n nase kɔnɔ fanɛ meeŋ sa bumo na so n loge
         na, nɛ b baa wu agoŋgulombi nɛ ndibigboŋ nɛ a kɔ afantaŋ nseŋ ta amo ŋ ki bumo be
         agbirshuŋkpaana nsaa wɔtɔ a lara esarga amo ase a sa bumo be agbirana. B daa chɔɔ
         eduwu nna nsaa duga nsa a wurge agbirana na nɛ kumo be loŋ daa nu ma agbo nsaa kaa
         ma kagbene. 29 Ndoŋ nna nɛ m bishi bumo fanɛ nuso be mboŋ nɛ menyee kaa yɔ na? Nɛ b kaŋɛ, ‘Agbir
         ase’ nɛ anyee yɔ. Hale nɛ mbre agbirshuŋkpa nɛ baa tre agbir ase.30 Amoso kaŋɛ Israɛl be basa na fanɛ kusɔ nɛ Enyɛnpetale Ebɔrɛ bee bishi e la fanɛ, manɛ
         e baa nɛ menyeeŋ jija menyi be amu nɛ kebaawɔtɔ fanɛ kananɛ men tutoana daŋ wora na
         nsaa shuŋ bumo be agbirana nɛ amo be asheŋ bee nu agbo na? 31 Jemanɛ nɛ menyee ta menyi be mbia a lara esarga a sa agbirana na hale nɛ mbre na,
         menyee jija menyi be amu nɛ menyi be kebaawɔtɔ nna na. O Israɛlebi, a daga ŋ ka naŋ
         sa menyi ekpa nɛ men bishi ma kusɔ ko a? Ma, Enyɛnpetale Ebɔrɛ e naa kaŋɛ menyi kashenteŋto
         na fanɛ m maaŋ sa menyi ekpa nɛ men bishi ma shɛŋ.32 Menyee kaa kaŋɛ le nna: “Anyee sha fanɛ an baa du fanɛ efuliana nɛ amo be basa bee
         shuŋ ndibi nɛ ajembu na nna.” Ama kusɔ nɛ menyee fɛ na maaŋ tiŋ n wora kikɛ. 33 Ma Enyɛnpetale Ebɔrɛ na e naa kaŋɛ menyi kashenteŋto na fanɛ meeŋ ta eleŋ n ji kuwura
         menyi so nɛ men pin kananɛ ma agbogboŋ du. 34 Eleŋ nɛ tintiŋ nɛ agbogboŋ nɛ meeŋ ta n lara menyi ashi efuliana nɛ men pesaŋ to n
         yɔ na, m ba gama abar so. 35 Nseŋ bar menyi keshishɛrsawule nɛ efuliana na kulti kumo na so, nɛ ma nɛ menyi e tu
         abar ndoŋ nɛ n ji menyi demu nɛ men ji n tɔr. 36 Kananɛ n ji men tutoana demu Ijipt be efuli so be kiyi to nɛ b ji n tɔr nɛ ŋ gberge
         bumo kusoe na nɛ meeŋ ji menyi alɛ gba demu. Ma, Enyɛnpetale Ebɔrɛ e kaŋɛ na. 37 “Meeŋ ta tintiŋ n shin nɛ men be ekama e wora kusɔ nɛ kɔnɔkoŋwule be ŋkre na bee ŋini.
         38 Meeŋ lara ŋgbene kpakpaso wuraana nɛ baa lar ma kaman na ashi menyi to. Hale nɛ n
         lara bumo ashi efuliana nɛ b pesaŋ to n yɔ na gba m ba, b maaŋ nya m bɛta n yɔ Israɛl
         be kasawule so. Ndoŋ nɛ menyeeŋ pin fanɛ ma e la Enyɛnpe Ebɔrɛ na.39 Kusɔ nɛ Enyɛnpetale Ebɔrɛ bee kaŋɛ menyi nde: Menyi Israɛlebi, be ekama nɛ e bee sha
         e ya kaa shuŋ mbe agbirana, ŋkpal manɛ so, ade kikɛ be kaman menyeeŋ ba nu n sa ma
         nseŋ yige kebaa lara esarga a sa menyi be agbirana a jija ma ketre. 40 Ŋkpal manɛ so, kachɛ na kaŋ fo ekama ashi Israɛl be efuli so beeŋ shuŋ ma ashi kebee
         cheembi nɛ baa tre Zayɔn ashi Jerusalɛm to na so, nɛ ma alɛ e sɔ bumo esarga nɛ baaŋ
         lara n sa ma ndoŋ na. Menyi be asheŋ beeŋ baa par ma nɛ ma alɛ e baa keni menyi be
         esarga lela nɛ ŋkɛ cheembi na akpa. 41 Jemanɛ nɛ meeŋ naŋ lara menyi efuliana nɛ men pesaŋ to n yɔ to m bɛta m ba gama abar
         so na, ma kagbene beeŋ naŋ fuli menyi so nɛ n sɔ menyi be esarga fanɛ duwu nɛ a bee
         dufɛ viim na. Ndoŋ nɛ efuliana na kikɛ beeŋ wu fanɛ n du cheembi nna. 42 Jemanɛ nɛ meeŋ bɛta menyi m ba Israɛl be efuli so, kasawule nɛ n nase kɔnɔ fanɛ meeŋ
         ta n sa men tutoana na, nɛ menyeeŋ pin fanɛ ma e la Enyɛnpe na. 43 Ndoŋ nɛ menyeeŋ nyiŋi menyi be asheŋ wora so nɛ a shin nɛ men jija menyi be kebaawɔtɔ
         na, nɛ a shin nɛ menyi be asheŋ e baa nu menyi gbagba agbo ŋkpal asheŋ lubi nɛ men
         wora so. 44 Jemanɛ nɛ meeŋ wora menyi, Israɛlebi, asheŋ nɛ a beeŋ bar ma ketre kemaŋkura nɛ mannɛ
         men be asheŋ lubi nɛ aworbi jiga so na nɛ menyeeŋ pin fanɛ ma e la Enyɛnpetale Ebɔrɛ
         na.”45 Kede be kaman nɛ Enyɛnpe Ebɔrɛ na be kubɔya naŋ ba ma kutɔ. 46 E yɛ: “Dimɛdi pibi, kilgi a keni kelargato be kaseto nseŋ malga ŋ gbiti kupo nɛ k
         wɔ ndoŋ na. 47 Kaŋɛ kupo na fanɛ k kaŋ kusoe n nu Enyɛnpe na be kubɔya. E yɛ: ‘Mee sha kenya edɛ
         n wɔtɔ fo to nɛ a chɔɔ fo ndibi bumbuŋ nɛ awɔlso kikɛ m mur nna na. Sheŋ maaŋ tiŋ
         n duŋ edɛ na saŋɛ nɛ a beeŋ yili kelargato be kaseto n chɔɔ a yɔ kelargato be esoso
         na. Kusɔkama malɛ nɛ edɛ na beeŋ tu amo be kebɔr so beeŋ ji edɛ m mur. 48 Ekama beeŋ pin fanɛ ma Enyɛnpe na e nya edɛ na n wɔtɔ kupo na to nɛ ekama malɛ maaŋ
         tiŋ n duŋ amo.’ ”49 Ndoŋ nna nɛ n fubel ŋ kaŋɛ: “Enyɛnpetale Ebɔrɛ, sa maŋ shin nɛ n wora loŋ! Ekama bee
         malga a kaŋɛ fanɛ aŋasa nɛ mee bɔ nɛ a bee wul bumo to.”

Babilɔn ka la Ebɔrɛ be tokobi be asheŋ211 Ndoŋ nna nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, kilgi fo anishi n shoŋi Jerusalɛm m malga ŋ gbiti kakpa nɛ basa
         na bee shuŋ be Ebɔrɛ na. Kpele Israɛl be basa kikɛ kusoe 3 nseŋ kaŋɛ bumo fanɛ ma, Enyɛnpe Ebɔrɛ na bee kaŋɛ fanɛ b ki ndoŋana nna. Amoso meeŋ
         pee ma tokobi kumo be efar to m mɔ bumo to be basa lela nɛ belubi kikɛ. 4 Ma tokobi na beeŋ yili kelargato be kaseto be kaba so m ba choŋ kelargato be esoso
         na kikɛ m mɔ basa kama nɛ b wɔ ndoŋ 5 Nɛ ekama e pin fanɛ ma, Enyɛnpe Ebɔrɛ na maaŋ naŋ bɛta ma tokobi nɛ n pee na n wɔtɔ
         kumo be efar to kikɛ.6 Amoso, dimɛdi pibi, shin nɛ fo kagbene e jija fo nɛ fo baa shu ashi kakpa nɛ ekama
         beeŋ wu fo. 7 B kaŋ bishi fo kusɔ nɛ k ba nɛ fee shu fo kaŋɛ bumo le: ‘Baru nɛ k bee ba na so nɛ
         mee shu.’ Kumo jemanɛ kaŋ fo ekama be kagbene beeŋ jija mo nɛ kufu e tɔr ekama so
         nɛ bumo be aba e pɔ bumo nɛ b baa chicha a maaŋ naŋ tiŋ n wora shɛŋ. Kachɛ na bee
         ba! K maaŋ naŋ chɛr nseŋ ba. Ma, Enyɛnpetale Ebɔrɛ na e kaŋɛ na.”8 Kumo be kaman nɛ Enyɛnpe na naŋ kaŋɛ ma le: 9 “Dimɛdi pibi, kaŋɛ Jerusalɛm be basa na fanɛ;N wora ma tokobi shiriya n loge,n yee kumo nɛ k bee kpa edɛ.10 N yee kumo nɛ n mɔ;n fifɛa kumo so nɛ k bee kpa edɛ fanɛ bɔrɛ ka nyɛkpɛ na!Kayurji maŋ naa wɔtɔ,ŋkpal manɛ so, ma basakplaŋ ma kasokpele nɛ kasogberge kikɛ so nna.11 Mee yee ma tokobi nna,a wora kumo shiriya a jo,esa nɛ e beeŋ ta kumo m mɔ na.12 Dimɛdi pibi, boŋ to awɔrso,ŋkpal manɛ so tokobi na bee ba ma basanɛ Israɛl be benimuana so nna.Bumo kikɛ beeŋ wu,bumo nɛ basa nɛ b ka na kikɛ.Amoso, ta enɔ n deŋi kumu a shu!”13 Kede be kaman nɛ Enyɛnpetale Ebɔrɛ na naŋ kaŋɛ le: “Mee wora ma basa a keni nna na,nɛ b kaŋ kini ketuba,kumo ere asheŋ ere kikɛ beeŋ ba bumo so.”14 “Amoso, dimɛdi pibi,kpele bumo kusoe,nseŋ ber enɔbelaŋ ŋkpal ŋ ka kɔ m pɔɔ so so.Tokobi na beeŋ baa mɔ bena nɛ jiso kikɛ,nseŋ ta kufu m pɛ basa na.Kamɔ be tokobi e la kumok la kamɔ damta be tokobi nna,bena nɛ jiso nɛ k bee mɔ.15 Saŋɛ na so kufu beeŋ pɛ basa;nɛ galeŋga e chicha n fiti n tɔr.N wora ma tokobi shiriya nɛ k mɔashi bumo be mbunaana kikɛ ase.N tiŋ n yee kumo nna nɛ k bee kpa edɛ fanɛ bɔrɛ ka bee nyɛkpɛ na,nseŋ pɛ kumo to nɛ m mɔ.16 K beeŋ baa ŋe bena nɛ jiso;kaplɛkama nɛ kumo be jisosokilgi n shoŋi nɛ k beeŋ ŋe.17 Ma alɛ gba beeŋ ber enɔbelaŋ,nɛ ma agbo e yɔɔso.Ma, Enyɛnpe e kaŋɛ na.”18 Kumo be kaman nɛ Enyɛnpe na be kubɔya ba ma kutɔ: 19 E yɛ: “Dimɛdi pibi, ŋini ekpa anyɔ nɛ Babilɔn be efuli so be ewura beeŋ ta mbe tokobi
         na m bɔla so m ba. Ekpa anyɔ na daga fanɛ a fara efuli koŋwule so nna. Dulgi kakpa
         nɛ ekpa na barga to anyɔ na, 20 a ŋini ekpa nɛ k bee yɔ Ammɔnebi be kadegboŋ nɛ baa tre Raba na, nɛ kumo nɛ kumo alɛ
         bee yɔ Juda be kadegboŋ nɛ baa tre Jerusalɛm nɛ b pɔr egbal ŋ kulti kumo na; nɛ Babilɔn
         be ewura na e bɔla so n yɛr mbe tokobi na. 21 Babilɔn be ewura kaŋ baa fo ekpa anyɔ na be ŋkpancheri na, e beeŋ bɔla mbe atanyembi
         so nɛ mbe agbirana so nɛ kusɔbɔya nɛ b mɔ n lara sarga be kegbirche so m bishi so
         m pin kusɔ nɛ e beeŋ wora. 22 Nɛ e baaŋ ta enɔjiso m pee ketanyembi nɛ b sibɛ ‘Jerusalɛm’ n deŋi kumo so a ŋini
         fanɛ b kɔ kumo kena, e beeŋ shin nɛ b foŋ kabel n sa benapo ekpa nɛ b ya kulti kadegboŋ
         na n wɔtɔ, nseŋ koli eshishɛr n deŋi abar so ŋ gbuŋ egbal nɛ k kulti kade na, saŋɛ
         na so baaŋ bɔla amo so n dii n luri kade na to ŋ kɔ basa na kena. Bumo alɛ beeŋ naaŋ
         ta ndibi gbɛgbɛso n da kade na be mbunagboŋ na m bugi n n luri to. 23 Ekama nɛ e wɔ Jerusalɛm beeŋ baa fɛ fanɛ efɛ be kubɔya e la kumo, ŋkpal manɛ so, bumo
         nɛ Babilɔn be ewura nase nnɔ nna n sa abar. Ama e beeŋ nyiŋi bumo asheŋ lubi nɛ b
         wora na nseŋ yili amo so pɛ bumo ŋ ki anya.24 Amoso kusɔ nɛ Enyɛnpetale Ebɔrɛ na kaŋɛ e la fanɛ, ŋkpal menyi, Jerusalɛm be basa,
         nɛ menyi be ewura be alubi ka dii efuli ashi kusɔ kama nɛ menyee wora to so, meeŋ
         shin nɛ b pɛ menyi ŋ ki anya.25 Fo, Israɛl be ewura lubi nɛ kumu kpakpaso wura ere, fo kasogberge be kachɛ maaŋ naŋ
         chɛr nseŋ fo. 26 Ma, Enyɛnpe Ebɔrɛ na e naa kaŋɛ fo na fanɛ fo shɛŋi fo kumu so be neemu na nseŋ lara
         kuwurwuro na. Ŋkpal manɛ so, asheŋ maaŋ naa du kananɛ a daa du na. Esa nɛ e daa maŋ
         kɔ eyilikpa beeŋ nya eyilikpa nɛ emo nɛ e daa kɔ eyilikpa e paŋ mbe eyilikpa. 27 Meeŋ shin nɛ kadegboŋ na e mur! Kumo alɛ maaŋ naŋ ki kade kikɛ n ya fo fanɛ esa nɛ
         k la mo peya na ka beeŋ ba, nɛ n ta kumo n sa mo.28 Ama fo, dimɛdi pibi, kaŋɛ fanɛ kusɔ nɛ Enyɛnpetale Ebɔrɛ na bee kaŋɛ a laŋɛ Ammɔn
         be basa nɛ baa tege Israɛl na be kaplɛa so e la fanɛb gberge tokobi m pe,n wora shiriya nɛ b mɔ;b fifɛa kumo so nna m bela ase nɛ b ta kumo m mɔ.K bee kpa edɛ fanɛ bɔrɛ ka nyɛkpɛ nna!29 Ebɔrɛdare nɛ menyee ku na la efɛ nna,nɛ asheŋ nɛ men kpal n wu na kikɛ la kafulesheŋ.Menyi amu kpakpasowuraana nɛ basa lubi ere,menyi be kasogberge be kachɛ bee ba;tokobi na beeŋ gbelge menyi be abɔ so.30 Amoso men bɛta menyi be tokobin wɔtɔ kumo be efar to.Ŋkpal manɛ so jemanɛ nɛ menyee gberge basa kusoe fo ekar.Meeŋ ji menyi demukakpa nɛ b kurge menyi,ashi men nanaana be kasawule so na.31 Meeŋ shin nɛ ma agbo e ba menyi sofanɛ edɛ na n chɔɔ menyi.Meeŋ ta menyi m bɔɔ basa nyaŋnyaŋso enɔ,basa nɛ b nyi kamɔ to.32 Menyeeŋ ki fanɛ ndibi puga edɛ,menyi be ŋklaŋ beeŋ wurge menyi be kasawule sonɛ esa kikɛ maaŋ naŋ nyiŋi menyi kikɛ;ŋkpal manɛ so, ma Enyɛnpe Ebɔrɛ na e malga na.”

Jerusalɛm be alubi be asheŋ221 Ndoŋ nna nɛ Enyɛnpe Ebɔrɛ na kaŋɛ ma: 2 “Dimɛdi pibi, Ezikɛl, fo wora shiriya nɛ fo kaŋɛ Jerusalɛm nɛ k la kadegboŋ nɛ basa
         nɛ baa mɔ basa bɔlɔ kumo to na fanɛ k maŋ wora n nyalɛ a? Kumo ere shin nɛ basa na
         e pin bumo be ekishisheŋ nɛ b wora na be asheŋ. 3 Kumo be kaman nɛ fo kaŋɛ bumo kusɔ nɛ, ma, Enyɛnpetale Ebɔrɛ na bee kaŋɛ na fanɛ ŋkpal
         fo basa ka mɔ fo gbagba to be basa damta nseŋ naŋ ta kagbirshuŋ n jija fo so, fo kasogberge
         be saŋɛ bee ba. 4 Basa be kemɔ na shin nɛ fo basa wora n jija nɛ agbirana nɛ b lɔŋɛ a shuŋ na malɛ shin
         nɛ b jija bumo be amu. Basa be kasogberge be kachɛ taga to nna na. Amoso nɛ n shin
         nɛ efuli pɔtɛana be basa bee wora fo basa eyurto nsaa malga mmalga jiga a gbiti bumo
         na. 5 Efuli nɛ a taga to nɛ amo nɛ a wɔ kufɔ kikɛ to be basa beeŋ wora fo basa eyurto, ŋkpal
         b ka maa bɛ mbraana so so.6 Israɛl be bejuŋkparpoana na be ekama ta eleŋ nɛ e kɔ nna a mɔ basa. 7 Menyi basa nɛ men wɔ kadegboŋ na to na maa sa men tutoana nɛ men nioana bunyaŋ. Menyee
         puni befɔ nna nsaa kɔrfɛ amunibi nɛ bekulpoche. 8 Menyi maa sa mboŋ cheembi na bunyaŋ. Menyi alɛ maa bɛ ma kewushiachɛ na so. 9 Fo basa na be beko bee ku efɛ nna a deŋi beko a fin bumo be kamɔ. Beko malɛ bee ji
         agbirjibi nna nɛ beko malɛ wɔtɔ a wora kusɔjiya be asheŋ. 10 Basa na be beko wɔtɔ nna a di bumo tutoana be beche nɛ beko malɛ bee tintiŋ a di beche
         nɛ baa lar ntamaŋ. 11 Basa ko wɔtɔ nna a ji kubojua nɛ beko bee di bumo be bibinyɛn be beche. Bede malɛ
         wɔtɔ a di bumo sipocheana nɛ bumo nɛ bumo la kututo ŋko kenio koŋwule. 12 Ade kikɛ be kaman, basa na be beko wɔtɔ nna a sɔ amansherbi nsaa mɔ basa, nɛ beko
         malɛ bee wɔtɔ amansherbi nɛ b ta m paŋ bumo braana Israɛl be basa nchu ga a dii kedama
         nɛ kumo be loŋ maŋ daga. B teŋ ma, Enyɛnpetale Ebɔrɛ na so nna.13 Ŋkpal ade kikɛ ere so ma agbo beeŋ basa nɛ baa suge nɛ bumo nɛ baa mɔ ere kikɛ so.
         14 Ma agbo kaŋ ba fo basa ere so, b maŋ naa kɔ kenyɛn nseŋ nya eleŋ m maŋ enɔ so gba.
         Ma Enyɛnpetale Ebɔrɛ na e kaŋɛ, ma alɛ beeŋ wora kumo. 15 Ma alɛ beeŋ naŋ shin nɛ b pesaŋ to n yɔ efuli pɔtɛana so nɛ bumo be asheŋ lubi na
         kikɛ e ba ekar. 16 Efuli pɔtɛana so be basa beeŋ keni bumo jiga, nɛ fo basa e pin fanɛ ma, e la Enyɛnpe
         Ebɔrɛ na.”17 Kede be kaman nɛ Enyɛnpe Ebɔrɛ na naŋ kaŋɛ ma le: 18 “Dimɛdi pibi, Israɛl be basa na maŋ naa kɔ tɔnɔ n sa ma. B ki fanɛ danyaŋ ŋko kebɛlso
         ŋko epal ŋko gbiti nɛ b ŋalga n lɔŋɛ so be ebin nna. 19 Amoso meeŋ gama bumo kikɛ abar so ashi Jerusalɛm to 20-21 fanɛ kananɛ baa chala gbiti ŋko danyaŋ ŋko abɛlso ŋko epal a wɔtɔ edɛ to a lɔŋɛ amo
         so nna. Ma agbo gboŋ beeŋ ba bumo so ashi Jerusalɛm to, fanɛ edɛ nɛ k bee ŋalga abɛlso
         be yiri yiri na. 22 Kananɛ gbiti bee ŋalga edɛ to na nɛ bumo alɛ gba beeŋ ji awurfoŋ Jerusalɛm to. Aloŋ
         nɛ baaŋ pin fanɛ ma, Enyɛnpe Ebɔrɛ na e nya agbo a gberge bumo kusoe na.”Israɛl be bejuŋkparpoana be alubi be asheŋ23 Ade kikɛ be kaman nɛ Enyɛnpe Ebɔrɛ na naŋ kaŋɛ ma le: 24 “Dimɛdi pibi, kaŋɛ Israɛl be basa na fanɛ bumo be kasawule na maŋ du cheembi. Alubi
         e bɔlɔ kumo to, amoso nɛ n nya agbo a gberge kumo be basa kusoe na. 25 Bumo be bejuŋkparpoana ŋko anebiana du fanɛ ebuluŋ nɛ a pɛ kusɔbɔya a kpɛa to a we
         nsaa munto nna. Baa mɔ basa na nna nseŋ suge amansherbi nɛ mpetɛsɔ kikɛ nɛ baaŋ tiŋ
         n nya n sɔ. Bumo alɛ bee mɔ bekulana nna nɛ beche damta e ki bekulpoche. 26 Israɛl be bɔrɛmatapoana bee gal ma mbraana nna a nase nsaa keni ma asɔ cheembi jiga.
         B maa barga asɔ nɛ a du cheembi nɛ amo nɛ a maŋ du cheembi to. Bumo alɛ maa ŋini basa
         kananɛ asɔ nɛ a walɛ so nɛ amo nɛ a maŋ walɛ so kɔr abar to. Ade kikɛ be kaman, b
         maa bɛ ma kewushiachɛ na so. Israɛl be basa maa sa ma bunyaŋ. 27 Israɛl be benimuana na gba du fanɛ ekuntuŋ nɛ baa pɛ asɔbɔya a kpɛa to a we nna. Baa
         mɔ basa nna nsaa bɔla ekpa nɛ k maŋ daga so a dii dama. 28 Nɛ bumo be anebiana malɛ bee bɔla efɛ be ebɔrɛdare nɛ kafule be kewuŋkaŋɛ so a da
         a buu le be asheŋ lubi ere so fanɛ b ka ta asɔ fuful n nyɔɔ egbal na. Ma, Enyɛnpe
         Ebɔrɛ na maŋ malga bumo kutɔ, ama baa ku efɛ a kaŋɛ fanɛ b nya kubɔya ashi ŋ kutɔ
         nna. 29 Basa na baa wɔ kapuni nɛ kasuge be kebaawɔtɔ to nna. B wɔtɔ nna a kɔrfɛ betirpo nsaa
         puni befɔ, a mɔn bumo kashenteŋ ashi demuji to. 30 Ade kikɛ so nɛ n fin esa nɛ e beeŋ kɔ n sa kadegboŋ na nseŋ kuŋ kumo, nɛ ma agbo maaŋ
         ba kumo so nɛ k mur. Ama m maŋ nya esa kikɛ. 31 Amoso ma agbogboŋ beeŋ mur Israɛl be basa ŋkpal kusɔ nɛ b wora so. Ma, Enyɛnpetale
         Ebɔrɛ e kaŋɛ na.”

Ebojuache anyɔ be asheŋ231 Nɛ Enyɛnpe Ebɔrɛ naŋ kaŋɛ ma le: 2 “Dimɛdi pibi, Ezikɛl, beche anyɔ ko nɛ b daa la eche koŋwule be mbia e daa wɔtɔ. 3 Bumo be kebia to kikɛ nɛ b ki esakaleche ashi Ijipt be efuli so. Ndoŋ nɛ benyɛn daŋ
         ta bumo ŋ ki beche. 4 Enimu so na e daa la Ohola nɛ e yili n sa kadegboŋ nɛ baa tre Samɛria na nɛ ekekarso
         na malɛ daa la Oholiba, nɛ mo alɛ yili n sa Jerusalɛm. B daa la ma beche nna nseŋ
         daŋ kurge mbia n sa ma.5 Ohola daŋ kra la ma eche nna nsaa ji kesakalea nsaa kɔ kayɛlga lubi n sa mo jipoana
         nɛ b shi Asiriya be efuli so na. 6 Mo jipoana na daa la benapo nɛ baa buu epiŋi nɛ a nyɔ buru nɛ gomena be benimuana
         nɛ benapo nimuso nɛ benapo nɛ baa dii egbaŋɛ nɛ bumo kikɛ daa la mbrantiɛ nɛ b walɛ
         ayɛrbi nna. 7 Asiriya be efuli so be benimu nɛ e daa tu a ji kesakalea nɛ mbe kayɛlga lubi na shin
         nɛ e tu bumo a shuŋ bumo be agbirana nseŋ jija mbe kumu. 8 Jemanɛ nɛ benyɛn jija mo nseŋ ta mo ŋ ki eche ashi Ijipt be efuli so mbe kebia to
         kikɛ hale nɛ mbre e maŋ naŋ yige mbe kesakalea na.9 Amoso nɛ n kini mo n sa mo jipoana nɛ e daa sha ga ashi Asiriya be efuli so na. 10 Ndoŋ nna nɛ bumo alɛ delge mo so kesaria nseŋ pɛ mbe mbia n yɔ. Kumo be kaman nɛ b
         mɔ mo gbagba nɛ kaplɛkama be beche bee kuli Ohola ŋkpal kusɔ nɛ k nya mo so.11 Mo sipo Oholiba gba daŋ wu kusɔ nɛ k wora, ama mbe kesakalea daa chɔɔ mo da, Ohola
         peya. 12 Mo alɛ gba daa kɔ kayɛlga lubi nna n sa Asiriya be efuli so be benimuana nɛ b walɛ
         ayɛrbi nɛ benapo nɛ baa kre to nɛnɛ nɛ benapo nɛ baa dii egbaŋɛ nsaa la mbrantiɛ nɛ
         b walɛ ayɛrbi na. 13 Ndoŋ nna nɛ n wu fanɛ kusɔ jigaya be kebaawɔtɔ nɛ mo da daa kɔ na nɛ mo alɛ gba kɔ.14 Ama Oholiba bre be kebaawɔtɔ daŋ naŋ lubi a chɔ mo da Ohola peya. E daŋ wu b ka wora
         Babilɔn be efuli so be benyɛn be efoto n deŋi egbal so nseŋ nyɔɔ amo apeper. 15 Benyɛn nɛ b daŋ wora n deŋi egbalana na so na daŋ mɛa to nna ŋ kre ekreso kashɛr to
         nseŋ mɛa eneemugboŋ malɛ bumo be amu so, nɛ kumo be loŋ shin nɛ mbe nfɛra laŋɛ Babilɔn
         be efuli so be benapo nimuso nɛ baa dii egbaŋɛturko na so. 16 E ka baŋ wu efoto na nɛ kayɛlga lubi luri mo to nɛ e shuŋi mbɔ Babilɔn be efuli so
         be benapo be benimuana na kutɔ. 17 Ndoŋ nna nɛ b ba tu mo n di n jija mo. B daŋ di mo hale nɛ bumo be asheŋ ya kilgi
         a nu mo agbo. 18 Oholiba shin nɛ ekama wu mbe kesaria nseŋ pin fanɛ sakaleche e daa la mo. Mbe asheŋ
         daŋ ba kaa nu ma agbo nna ga nɛ m pal kaman n sa mo fanɛ kananɛ n daŋ wora mo da,
         Ohola na. 19 Ama amo nɛ amo kikɛ, e kraa ji kesakalea na nna a ti so, nseŋ daa wora asheŋ fanɛ
         kananɛ e daa wora amo jemanɛ nɛ e daa la kasuŋgurbia ashi Ijipt be efuli so na gbagba.
         20 E daa kɔ kayɛlga lubi be kasha nna n sa Ijipt be efuli so be benyɛn nɛ b daa di beche
         fanɛ ekurma nɛ egbaŋɛ na nna.” 21 Amoso e kraa yɛlga mbe kebia to be kusɔ jigaya be kebaawɔtɔ nɛ e daa kɔ ashi Ijipt
         be efuli so na nna. Ndoŋ nɛ benyɛn daŋ fɔnɔ mbe anyipo nseŋ jija mbe tumba na.22 Amoso kusɔ nɛ ma, Enyɛnpetale Ebɔrɛ na bee kaŋɛ Oholiba nɛ fo yili n sa Jerusalɛm
         na e la fanɛ meeŋ shin nɛ fo jipoana nɛ bumo be asheŋ fi fo ere e nya agbo n wɔtɔ
         fo nseŋ ba kulti fo n wɔtɔ fanɛ bedoŋ na. 23 Meeŋ gama benapo nimuso nɛ benapo nɛ baa far egbaŋɛturko be benimuana nɛ basa gboŋ
         nɛ baa dii egbaŋɛ na kikɛ nɛ b shi Babilɔn be efuli so nɛ Asiriya be efuli so nɛ Chaldian
         be yiri to be basa nɛ b shi nde nɛ baa tre Pɛkɔd nɛ Showa nɛ Kowa na m ba abar so.
         24 Kumo be kaman nɛ b ta egbaŋɛturko wurbi nɛ agboŋi kikɛ n sulɔ akɔsɔ nɛ benapo damta
         n shi kelargato be esoso m ba kulti fo n wɔtɔ ŋ kɔ fo kena. Baaŋ keta abɛlso be asɔ
         kuŋamuso wurbi nɛ agboŋi kikɛ nseŋ buu abɛlso be akpaŋwuro bumo be amu so nna m ba.
         Ma alɛ beeŋ ta fo m bɔɔ bumo enɔ nɛ b gberge fo kusoe kananɛ bumo be mbraana bee ŋini.
         25 Ŋkpal ŋ ka nya agbo n wɔtɔ fo so, meeŋ shin nɛ benapo na e kaa kagbene n tɔrɔ fo ga.
         Benapo na beeŋ ku fo kamuna nɛ asoe nseŋ mɔ fo mbia. Kashenteŋto, baaŋ suge fo mbia
         n yɔ n ya chɔɔ bumo m mɔ. 26 Kumo be kaman, benapo na beeŋ suge fo asɔbuuso nɛ yawu kpakpaso be abitasɔ kikɛ. 27 Saŋɛ na so nɛ n shin nɛ fo yige fo kayɛlga lubi nɛ kusɔ jigaya be kebaawɔtɔ nɛ kesakalea
         nɛ fo fara a ji ashi Ijipt be efuli so na. Fo maaŋ naa nyiŋi asheŋ ere nsaa yɛlga
         amo ŋko a nyiŋi Ijipt be efuli so gba kuraa.28 Ade be kaman, nɛ Enyɛnpetale Ebɔrɛ na naŋ kaŋɛ fanɛ meeŋ ta fo m bɔɔ basa nɛ fo kishi
         nsaa maa sha kewu bumo kikɛ na enɔ. 29 Ŋkpal b ka kishi fo so, baaŋ suge asɔ kama nɛ fo gben n nya kikɛ n yɔ ŋ ka fo kesaria.
         Saŋɛ na so nɛ ekama e wu fanɛ sakaleche e la fo kashenteŋto. Fo gbagba be kayɛlga
         lubi nɛ kesakalea 30 e bar le be asheŋ ere fo so na. Fo daa la sakaleche nna n sa efuli pɔtɛ so be basa
         nseŋ daa shuŋ bumo be agbirana n jija fo kumu. 31 Fo daŋ bɔla ekpa nɛ fo da, Ohola nɛ e yili n sa kade nɛ baa tre Samɛria na, bɔla so
         na nna, amoso kasogberge nɛ e nya na nɛ fo alɛ gba beeŋ nya.32 Ade kikɛ be kaman, nɛ Enyɛnpetale Ebɔrɛ na kaŋɛ fanɛ“Kurwa nɛ fo da nuu to na nɛ fo alɛ gba beeŋ nuu to,k la kurwa nɛ k shi nsaa du chuŋguluŋ nna.Ekama beeŋ keni fo jiga nseŋ wora fo eyur to,ŋkpal manɛ so, ma agbogboŋ e bɔlɔ kurwa na to.33 Feeŋ nuu kurwa na to m boo nɛ kagbenejija e tɔr fo so,ŋkpal kemur nɛ kufusheŋ ka bɔlɔ kurwa na to so.K la fo da Samɛria be kurwa nna.34 Feeŋ nuu kumo to be asɔ nseŋ dente kumo kikɛ to;kumo be kaman nɛ fo bure kumonseŋ ta kumo be abureso na ŋ ku ŋ ku fo anyipo.Ma Enyɛnpetale Ebɔrɛ na e kaŋɛ na.35 Amoso kusɔ nɛ Enyɛnpetale Ebɔrɛ na bee kaŋɛ fanɛ, Ŋkpal fo ka teŋ ma so nseŋ pal kaman
         n sa ma so, feeŋ ji awurfoŋ ŋkpal fo kayɛlga lubi be kusɔ jigaya nɛ kesakalea be kebaawɔtɔ
         na so.”Ebɔrɛ ka ji eche nɛ mo sipocheso demu be asheŋ36 Ndoŋ nna nɛ Enyɛnpe Ebɔrɛ na naŋ kaŋɛ ma le: “Dimɛdi pibi, fo wora shiriya nɛ fo kaŋɛ
         Ohola nɛ Oholiba fanɛ b wora n jija a? Kumo ere shin nɛ b pin bumo be ekishisheŋ nɛ
         b wora na be asheŋ. 37 B bɔla kagbirshuŋ so n ji kubojua, kumo e la fanɛ b maŋ ji kashenteŋ n sa ma nseŋ
         ta ma mbia n m mɔ n lara esarga n sa agbirana. 38 B daŋ naŋ keni ma bɔrɛlambu na nɛ ma kewushiachɛ nɛ n yili na jiga nna a maŋ sa amo
         bunyaŋ. 39 Kachɛ nɛ b mɔ ma mbia n lara esarga n sa agbirana na nɛ b ba ma bɔrɛlambu na to nɛ
         kumo be loŋ shin nɛ k ki kakpa nɛ k maŋ naŋ daga fanɛ b shuŋ ma ndoŋ.40 Ade malɛ kikɛ be kaman nɛ b shuŋi mbɔ n tre benyɛn nɛ b shi kufɔ kufɔ m ba. Nɛ benyɛn
         na ka ba, nɛ beche anyɔ ere bɛr nchu nseŋ ŋ ŋe ekele nseŋ ta abitasɔ m mɛa to. 41 Kumo be kaman nɛ b chena mbɛ lela so nseŋ bela asɔ lela fanɛ eduwu nɛ ɔlif be ŋku
         nɛ n sa bumo na m bɛ teebɔl so ashi bumo be anishito.42 Kaaseso kikɛ bumo be ebu daŋ baa bɔlɔ keshishɛrsawule so be benyɛn damta nɛ baa cha
         awɔr nsaa ji bumo be amu nna. Benyɛn na daa sa beche na enɔ to be mpini nɛ awurwuro
         lela nna. 43 Ndoŋ nna nɛ n wu fanɛ benyɛn na kraŋ pere kenishi nna a sha kedi beche na, ama beche
         na malɛ teŋ ji kesakalea ga. 44 Kananɛ benyɛn baa di esakaleche ale anyɔ nyɔ na nɛ b daa di Ohola nɛ Oholiba, nɛ b
         la beche jiga na. 45 Ama kachako benyɛn lela na beeŋ ji beche anyɔ ere demu ŋ kaŋɛ fanɛ b wora n jija nseŋ
         daga kubojuaji nɛ basa be kemɔ be kasogberge, ŋkpal manɛ so, b ji kubojua nɛ ŋklaŋ
         malɛ gbiti bumo be enɔana.”46 “Amoso kusɔ nɛ Enyɛnpetale Ebɔrɛ na bee kaŋɛ e la fanɛ, meeŋ shin nɛ jimaŋ nɛ b nya
         agbo e ba tɔrɔ bumo nɛ kufugboŋ e pɛ bumo nɛ b suge bumo be asɔ n ti so. 47 Kumo be kaman nɛ jimaŋ na e kpa bumo ajembu nseŋ ta etokobi ŋ kɔ bumo, m mɔ bumo be
         mbia nseŋ chɔɔ bumo be nwu n lɛ. 48 Meeŋ lara kusɔjigaya be kebaawɔtɔ kasawule na kikɛ so nɛ k baa la kusoe kpele n sa
         eche kikɛ nɛ b sa maaŋ naŋ ji kubojua nɛ kesakalea fanɛ kananɛ Ohola nɛ Oholiba wora
         na. 49 Ama meeŋ gberge menyi beche anyɔ nɛ men la kenio pibi ere kusoe kenishipereso, ŋkpal
         menyi be kusɔ jigaya be kebaawɔtɔ nɛ kagbirshuŋ be kulubi so. Aloŋ nɛ menyeeŋ pin
         fanɛ ma, e la Enyɛnpetale Ebɔrɛ na.”

Kapuliya daŋɛso na be asheŋ241 B ka daŋ pɛ anyi be galeŋga nɛ ewura Jehowachin kenya n yɔ Babilɔn be efuli so na
         be kafɛ kpanusopo na to be kufɔl kudusopo na be kachɛ kudusopo na, nɛ Enyɛnpe Ebɔrɛ
         na kaŋɛ ma le: 2 “Dimɛdi pibi, Ezikɛl, sibɛ kabre be kachɛ ere n nase, ŋkpal manɛ so, k la kachɛ nɛ
         Babilɔn be ewura kre kena m ba kulti Jerusalɛm n wɔtɔ a kɔ nna. 3 Amoso bɔ keŋasa ere ŋ kaŋɛ ma basa nɛ b pal kaman n sa ma na. Kaŋɛ bumo fanɛ kusɔ
         nɛ Enyɛnpetale Ebɔrɛ na bee kaŋɛ e la fanɛWɔtɔ nchu kadaŋɛ na to,n ta kumo m bɛ edɛ so.4 Nseŋ ta eblaŋ na be alela fanɛ ebɛaŋ nɛ aba n wɔtɔ to.Bela awibi lela na gba n wɔtɔ nɛ k bɔlɔ.5 Kubɔlpo lela ga be eblaŋ nɛ awibi e daga fanɛ fo ta n wɔtɔ kadaŋɛ na to.Nseŋ gbar ndibi n wɔtɔ edɛ na to,saŋɛ na so a beeŋ faltenɛ eblaŋ na nɛ awibi na e bel.6 Kusɔ nɛ Enyɛnpetale Ebɔrɛ na bee kaŋɛ e la fanɛ asheŋ maaŋ nyalɛ n sa Jerusalɛm be
         kadegboŋ nɛ kumo to be basa bee mɔ basa ere! K du fanɛ kadaŋɛ kreŋ so nɛ b maŋ naŋ
         fɔr kumo na nna. Baa lara eblaŋ na kukoko to nna nɛ esa kikɛ be shɛŋ maŋ wɔ kusɔ nɛ
         k bee wora na to. 7 Jerusalɛm to be basa mɔ basa nɛ b maŋ wora shɛŋ ashi kadegboŋ na to, ama b maŋ wora
         ania nɛ b wora eshishɛr m buu bumo be ŋklaŋ nɛ a wurge kefalta so gba. 8 Ndoŋ nna nɛ ma alɛ gba yige ŋklaŋ na kefalta na so, kakpa nɛ a maaŋ tiŋ ŋ ŋana. Nɛ
         amo alɛ bee fin fanɛ ŋ kɔ n sa amo.”9 Ade be kaman kusɔ nɛ Enyɛnpetale Ebɔrɛ na bee kaŋɛ e la fanɛ; “Asheŋ maaŋ nyalɛ n
         sa kadegboŋ nɛ baa mɔ basa kumo to na. Ŋ gbagba e naŋ ber ndibi damta n wɔtɔ edɛ na
         to. 10 Amoso kil ndibi damta m ba nseŋ foŋ edɛ na to n wɔtɔ! Daŋɛ eblaŋ na nɛnɛ nseŋ shin
         nɛ amo be epochu na a feeto nɛ awibi na a chɔɔ! 11 Kumo be kaman nɛ fo ta danyaŋ be kadaŋɛ fuloŋ na m bɛ ajanwulɛ so hale nɛ k ya bel
         m pere, saŋɛ na so kumo be kananɛ k kreŋ so na beeŋ chɔɔ m mur nɛ k naŋ nyalɛ so.
         12 Ama edɛ wuloŋ wuloŋ na gba kra maaŋ tiŋ n shin nɛ kumo be kekreŋso na kikɛ e lar kumo
         so. 13 Naniere fo, Jerusalɛm, be kusɔ jigaya be kebaawɔtɔ e shin nɛ fo wora eyurpi. Ŋkpal
         ŋ ka wora ania nɛ n fɔr fo so nɛ fo nyalɛ so nɛ fo kraa kini nsaa wɔ fo eyurpi to
         so, fo maaŋ naŋ nyalɛ so kikɛ n ya fo fanɛ ma agbo gboŋ ka beeŋ ba fo so. 14 Ma, Enyɛnpetale Ebɔrɛ na e kaŋɛ na fanɛ saŋɛ fo nɛ n wora kusɔ nɛ ŋ kaŋɛ fanɛ meeŋ
         wora na. M maaŋ kplaŋ fo lubi so ŋko n wu fo kuwɔr ŋko n chɛrga ma nfɛra. Meeŋ gberge
         fo kusoe ŋkpal kusɔ nɛ fo wora so.”Ezikɛl be eche be luwu be asheŋ15 Ade kikɛ be kaman, nɛ Enyɛnpe Ebɔrɛ na kaŋɛ ma le: 16 “Dimɛdi pibi, Ezikɛl, kachɛ koŋwule meeŋ sɔ esa nɛ fee sha ga na be ŋkpa. Ama fo alɛ
         e sa maŋ kaŋ fubel m bile asheŋ ŋko n shu ŋko n shin nɛ anishichubi a lar fo anishito
         gba kuraa. 17 Fo alɛ e sa maŋ shin nɛ esa e nu fo ka bee shuto gba. Sa maŋ kaŋ shɛŋi fo neemu fo
         kumu so ŋko n lara fo asɛbta nsaa na aya fuloŋ a ŋini fanɛ fee shu keeli nna. Fo alɛ
         e sa maŋ buu fo anishiakpa so ŋko n ji daŋkare be ajibi nɛ basa nɛ baa shu nli bee
         ji na.”18 Kachipurso be jemanɛ nɛ n yaŋ ya ka malga basa na kutɔ fanɛ kananɛ n chɛr a wora na.
         Kumo be kaaseso nɛ ma eche wu. Kumo be ŋklade nɛ n wora kananɛ Enyɛnpe Ebɔrɛ kaŋɛ
         ma na. 19 Basa na ka wu ma nɛ b bishi ma le: “Manɛ nna nɛ fo maa shu fo eche be keeli?”20 Ndoŋ nna nɛ ŋ kaŋɛ bumo le: “Enyɛnpe Ebɔrɛ na e kaŋɛ ma fanɛ 21 ŋ kaŋɛ menyi, Israɛl be basa kubɔya ere fanɛ menyee puchi bɔrɛlambu na be eleŋ so
         na nna. Menyi alɛ nseŋ naa sha kebaa wu kumo nsaa yɔ kumo to, ama Enyɛnpe Ebɔrɛ na
         bee shin nɛ e jija kumo nna nɛ k maaŋ naaŋ daga keshuŋ Ebɔrɛ kumo to. Menyi be mbia
         nɛ b wɔ Jerusalɛm to naniere na malɛ beeŋ wu kena to. 22 Saŋɛ na so nɛ menyi alɛ gba e wora kananɛ n wora ere. Menyi maaŋ ta asɔ m buu menyi
         be anishiakpaana so ŋko n ji daŋkare jibi nɛ basa nɛ baa shu nli bee ji na. 23 Menyi alɛ maaŋ shɛŋi menyi be eneemu ashi menyi be amu so ŋko n lara asɛbta menyi
         be aya to nsaa nite aya fuloŋ. Ade kikɛ be kaman, menyi maaŋ wora kuwɔrsheŋ ŋko n
         shu nɛ anishichubi e lar, ama menyi be asheŋ lubi so menyeeŋ foe eyur to nsaa nite
         a kulti a shu epun to. 24 Saŋɛ na so nɛ ma, Ezikɛl e baa la tɔɔnɛ n sa menyi. Nɛ menyi alɛ gba e wora asheŋ
         nɛ n wora na kikɛ. Ndoŋ nɛ menyeeŋ pin fanɛ Enyɛnpe Ebɔrɛ na e shin nɛ asheŋ ere kikɛ
         wora.”25 Ade kikɛ be kaman, nɛ Enyɛnpe Ebɔrɛ na naŋ kaŋɛ le: “Dimɛdi pibi, Ezikɛl, meeŋ mur
         bɔrɛlambu nɛ basa na be ŋgbene bee fuli so nɛ baa puchi kumo so nsaa sha kumo to be
         kebaayɔ ga na. Ma alɛ beeŋ lara bumo be mbia ashi bumo to. 26 Kachɛ nɛ loŋ beeŋ wora na kaŋ fo, esa nɛ e beeŋ nya n shile kadegboŋ na to e naŋ ba
         kaŋɛ fo kusɔ nɛ k wora. 27 Loŋ be kachɛ na gbagba nɛ fo kɔnɔ beeŋ bugi nɛ fo nɛ esa nɛ e bar kubɔya na e malga
         abar kutɔ. Amoso feeŋ baa la tɔɔnɛ n sa basa na, nɛ b pin fanɛ ma e la Enyɛnpe Ebɔrɛ
         na.”

Kewuŋkaŋɛ a laŋɛ Ammɔn be kaplɛa so be asheŋ251 Ndoŋ nna nɛ Enyɛnpe Ebɔrɛ naŋ kaŋɛ ma le: 2 “Dimɛdi pibi, Ezikɛl, kilgi a keni Ammɔn be efuli so be basa ŋ kaŋɛ bumo fanɛ b maŋ
         wora n nyalɛ. 3 Kaŋɛ bumo fanɛ b kaŋ asoe n nu kusɔ nɛ ma, Enyɛnpetale Ebɔrɛ na bee kaŋɛ: E yɛ menyi
         be ŋgbene daŋ fuli menyi nna jemanɛ nɛ men daŋ wu ma bɔrɛlambu ka jija kuraa nɛ Israɛl
         be efuli mur nɛ b pɛ Juda be basa n yɔ efuli wɔfɔ so na nna. 4 Meeŋ shin nɛ eyiriana nɛ b wɔ keshishɛrsawule nɛ k wɔ epeŋilarkpa be kaba so na e
         ba kɔ m pɔɔ menyi so. Baaŋ ba yuu bumo be ewajɛbu n chena menyi be efuli so n ji kumo
         be asɔrso nseŋ nuu kumo be kenyipo nɛ a daga menyi na. 5 Ade be kaman, meeŋ naŋ shin nɛ menyi be kadegboŋ nɛ baa tre Rabba na a ki enyɔma be
         ejikpa nɛ Ammɔn be efuli so kikɛ malɛ a ki kakpa nɛ baŋ baa bela mbolpɔ. Loŋ nɛ menyeeŋ
         pin fanɛ ma e la Enyɛnpe Ebɔrɛ na.6 Kusɔ nɛ ma, Enyɛnpetale Ebɔrɛ na bee kaŋɛ e la fanɛ men daŋ kpla enɔ nseŋ daŋ tɛto
         kagbenefuliso a ŋini kekishi nɛ men kɔ n sa Israɛl be basa nna. 7 Amoso meeŋ ta menyi m bɔɔ efuli pɔtɛana be basa enɔ nɛ b suge menyi be asɔ nseŋ sesaŋ
         menyi to. Ma alɛ beeŋ mur menyi kuraa nɛ men maaŋ naa la efuli a kɔ menyi gbagba be
         kasawule a wɔtɔ. Ndoŋ nɛ menyeeŋ pin fanɛ ma, e la Enyɛnpe Ebɔrɛ na.”Mowab be kaplɛa so be kewuŋkaŋɛ be asheŋ8 Kesheŋ ere be kaman nɛ Enyɛnpetale Ebɔrɛ na naŋ kaŋɛ le: “Mowab be efuli so be basa
         nɛ Edɔm be efuli so be basa daŋ kaŋɛ fanɛ Juda be efuli so gba baa du fanɛ efuli kama
         nna. 9 Amoso meeŋ shin nɛ kena e ba ndegboŋ nɛ a bee kuŋ Mowab be efuli be egbaŋ na nɛ ndegboŋ
         lela fanɛ Bɛf Jeshimɔf nɛ Baal Mɛɔn nɛ Kiriyateem gba na so. 10 Kumo be kaman nɛ n shin nɛ eyiriana nɛ b shi epeŋilarkpa be kaba so be keshishɛrsawule
         so na e ba kɔ m pɔɔ Mowab be efuli so be basa nɛ Ammɔn be efuli so be basa kikɛ so.
         Kananɛ ŋ gberge Ammɔn be basa kusoe ashi efuliana na so nɛ esa maaŋ naŋ nyiŋi bumo
         be asheŋ na 11 aloŋ nɛ meeŋ gberge Mowab be basa gba kusoe, nɛ b pin fanɛ ma, e la Enyɛnpe Ebɔrɛ
         na.”Edɔm be Kaplɛa so be kewuŋkaŋɛ be asheŋ12 Ade be kaman, nɛ Enyɛnpetale Ebɔrɛ na naŋ kaŋɛ le: “Edɔm be efuli so be basa wora
         n jija ŋkpal b ka daŋ wora n tal Juda be basa to so. 13 Amoso meeŋ gberge Edɔm be basa kusoe nseŋ mɔ bumo be basa nɛ asɔbɔya kikɛ kena to
         nɛ kasawule nɛ k yili kadegboŋ nɛ baa tre Tɛman n dese n ya fo kumo nɛ baa tre Dedan
         na e dese jiga. 14 Kumo be kaman nɛ n shin nɛ ma basa Israɛlebi na e wora n tal Edɔm be basa to, nɛ b
         pin kananɛ kanya agbo gboŋ du. Ŋ kaŋ gberge Edɔm be basa kusoe na, nɛ baaŋ pin fanɛ
         ma, e la Enyɛnpe Ebɔrɛ na.”Filistiebi be Kaplɛa so be kewuŋkaŋɛ be asheŋ15 Ade kikɛ be kaman, nɛ Enyɛnpetale Ebɔrɛ na kaŋɛ le: “Filisti be efuli so be basa nyaŋnyaŋso
         na daŋ wora n tal bumo be dra dra be bedoŋana to nna a fin kemur bumo yurkishi so.
         16 Amoso meeŋ gberge Filisti be basa na kusoe m mɔ bumo. Ma alɛ beeŋ mur bumo be bekama
         nɛ b ka a wɔ teku ase be nde to na. 17 Meeŋ gberge bumo kusoe kenishipereso nseŋ wora n tal bumo to nɛ b pin kananɛ ma agbo
         gboŋ du nɛ b pin fanɛ ma, e la Enyɛnpe Ebɔrɛ na.”

Tayɛ be kaplɛa so be kewuŋkaŋɛ be asheŋ261 B ka pɛ ewura Jehowachin nɛ anyi be galeŋga kenya n yɔ Babilɔn be efuli so na be kafɛ
         kudukakosopo na to be kufɔl na be kachɛ juŋkparso na nɛ Enyɛnpe Ebɔrɛ na kaŋɛ ma le:
         2 “Dimɛdi pibi, Ezikɛl, kadegboŋ nɛ baa tre Tayɛ na be basa daŋ ji eyur nna nseŋ boŋ
         kashɛ ere ŋkpal Jerusalɛm ka daŋ kɔ n tɔr so:‘Jerusalɛm bure n tɔr!Nɛ kumo be yawu be keji be eleŋ loge!Amoso k maaŋ naa kɔ anyi kukɔrkɔŋkpal yawu be keji so!’3 Kusɔ nɛ ma, Enyɛnpetale Ebɔrɛ na bee kaŋɛ e la fanɛ menyi Tayɛ be basa ki n doŋana
         nna na, nɛ meeŋ shin nɛ efuli damtaana e kre kena m ba kɔ menyi fanɛ kananɛ teku so
         bee ku atili a ba kaa gbuŋ teku be kɔnɔ na. 4 Baaŋ bure egbalana nɛ men pɔr ŋ kulti menyi be kadegboŋ na nɛ menyi be ebu jeŋgreŋana
         nɛ menyee yili so a wu kufɔ na. Kumo be kaman nɛ ŋ gbare kumo be shishɛr na n lɛ nseŋ
         ka kefalta fuloŋ n nase. 5 Ekɔrɔtɔ pɛpo beeŋ ta ndoŋ a fata bumo be ashewu ashi teku ase. Ma, Enyɛnpetale Ebɔrɛ
         na e nase kɔnɔ na fanɛ efuliana na beeŋ ba kɔ n suge Tayɛ be basa be asɔ, 6 nseŋ mɔ basa kama nɛ chena nde nɛ a wɔ teku ase na kikɛ. Ndoŋ nɛ Tayɛ be basa beeŋ
         pin fanɛ ma, e la Enyɛnpe Ebɔrɛ na.”7 Kumo be kaman, nɛ Enyɛnpetale Ebɔrɛ na naŋ kaŋɛ: “Meeŋ shin nɛ Babilɔn be ewura Nebukadneeza,
         nɛ e la bewura to be ewura na, e shi kelargato be esoso be kaba so m ba kɔ Tayɛ be
         basa. E beeŋ keta benapo damta nɛ b kɔ egbaŋɛ nɛ egbaŋɛturko nɛ egbaŋɛ diipoana nna
         m ba. 8 E beeŋ juŋkpar ŋ kɔ basa nɛ b chena teku ase na m mɔ bumo. Kumo be kaman nɛ e gbare
         eshishɛr n deŋi abar so nɛ a fo menyi be ndeana na be egbalana be esoso nɛ mbe benapo
         e keta bumo be abɛlso be asɔ kuŋamuso m bɛ abar so ŋ kulti menyi n wɔtɔ fanɛ egbal
         lempo na. 9 Ade be kaman nɛ mbe benapo na e ta ndibi gbɛgbɛso n da egbalana na n lɛ nseŋ ta akɔsɔ
         m bure m bure menyi be ebu jeŋgreŋana nɛ menyee yili so a keni a wu kufɔ na. 10 Mbe egbaŋɛ be keshi ga so amo be kalabɛr beeŋ buu menyi so fanɛ kunyɔlɔ na. Benapo
         na kaa luri menyi be ndeana to, bumo be egbaŋɛ nɛ egbaŋɛturko wurbi nɛ agboŋi kikɛ
         be egbri beeŋ shin nɛ menyi be ebuana be egbalana a gbuŋgbuŋ fɔŋfɔŋ saŋɛ nɛ b wɔ men
         be nde nɛ b bure na to na. 11 Mbe benapo beeŋ dii bumo be egbaŋɛ n sɔ menyi be agbembi kikɛ so n ta etokobi a mɔ
         menyi be basa bena nɛ jiso, nɛ menyi be eshabɔrɛ lempo kikɛ a bure n tɔr kasawule.
         12 Ade kikɛ be kaman, baaŋ suge menyi be kedama nɛ menyi be asɔ faso. Bumo alɛ beeŋ bure
         menyi be egbalana nɛ menyi be nwu lela kikɛ nseŋ gbare ajembu na nɛ ndibi na nɛ eshishɛr
         na n ya lɛ teku to. 13 Nɛ n shin nɛ nshɛ nɛ menyee boŋ a cha awɔr na e ku nɛ esa maaŋ naŋ nu menyi be ejaŋjilaŋ
         be kushu kikɛ. 14 Ma alɛ beeŋ shin nɛ menyi be kasawule na a dese fanɛ kefalta fuloŋ nɛ ekɔrɔtɔ pɛpo
         e baa fata bumo be ashewu kumo so. Menyi maaŋ naŋ tiŋ n lɔŋɛ m pɔr menyi be kadegboŋ
         na kikɛ. Ma, Enyɛnpetale Ebɔrɛ na e kaŋɛ na.”15 Kusɔ nɛ Enyɛnpetale Ebɔrɛ na naŋ kaŋɛ Tayɛ be basa e la fanɛ basa nɛ b chena teku
         ase na kaŋ nu menyi be basa nɛ baa mɔ na be kushu kufu beeŋ pɛ bumo nɛ b baa chicha.
         16 Saŋɛ na so nɛ bekama nɛ baa ji kuwura efuliana nɛ a chena m mata teku ase na e gbelge
         bumo be nwurputi so. Kumo be kaman nɛ b gbaŋ bumo be bewura be epiŋiana nɛ bumo be
         asɔbuuso nɛ b jɔɔ amo na kikɛ nseŋ chena kasawule a chicha. Ŋkpal kusɔ nɛ k beeŋ tu
         menyi na so, kufu beeŋ pɛ bumo ga hale nɛ b maŋ tiŋ n yige kebaachicha. 17 Saŋɛ na so nɛ b boŋ keeli be kashɛ ere n laŋɛ menyi kaplɛa so.Kadegboŋ nɛ k nya ketre ga na mur!Kumo be nchu so be ekuloŋgboŋ kikɛ mur teku so.Kumo to be basa e daa ji eteku so kuwuranseŋ daa ta kufu a wɔtɔ basa nɛ b chena teku ase na. 18 Kachɛ nɛ k tɔr na ka fo,basa nɛ b chena teku ase na bee chicha nna.Nɛ kumo be kemur na chinchiŋ bumo ga.19 Ndoŋ nna nɛ Enyɛnpetale Ebɔrɛ na naŋ kaŋɛ le: “Meeŋ shin nɛ menyi be ndegboŋ e bure
         a dese nɛ esa kikɛ maŋ naa wɔ amo to. Meeŋ shin nɛ teku be nchugboŋ e buu menyi so.
         20 Ade kikɛ be kaman, nɛ n shin nɛ men wu n yɔ bubuni to n ya tu bumo nɛ b juŋkpar n
         yɔ ndoŋ na nɛ nde nɛ a daŋ mur dra dra na kikɛ na. Menyeeŋ ya kaa wɔ bubuni to nɛ
         esa maaŋ naŋ sɔ menyi so n chena menyi be ndegboŋana to. 21 Meeŋ shin nɛ men be kebaa maaŋ naa wɔtɔ na e baa la tɔɔnɛ nɛ k bee ta kufu a pɛ basa.
         Basa beeŋ fin menyi, ama b maŋ naŋ wu menyi.” Ma, Enyɛnpetale Ebɔrɛ na e kaŋɛ na.

Keli be kashɛ a laŋɛ Tayɛ be kaplɛa so be asheŋ271 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, boŋ keeli be kashɛ ere a laŋɛ Tayɛ nɛ k la 3 kadegboŋ nɛ k chena m mata teku ase nsaa tu basa nɛ b chena teku ase nɛ mboŋ damta
         a ji yawu na be kaplɛa so. Kusɔ nɛ Enyɛnpetale Ebɔrɛ na bee kaŋɛ a laŋɛ Tayɛ be kaplɛa
         so e la fanɛTayɛ, fee puchi ŋkpal kananɛ fo walɛ kebita ga so nna.4 Teku kulti fo echenakpa nna n wɔtɔ.B pɔr fo, fanɛ nchu so be kuloŋ lela nna;5 Ndibi nɛ baa tre fir nɛ a shi kebee nɛ baa tre Hɛɛmɔn so na nɛ b ta n lɔŋɛ fo;Nseŋ ta ndibi nɛ baa tre sidanɛ a shi Lebanɔn be efuli so nan wora ndibi tenteŋ nɛ baa chɛ ewajɛ a kre amonɛ a bee pɛ afu a keta kuloŋ a nite na n sa fo.6 Kedibi gboŋgboŋi nɛ b ku ashi Bashan be efuli so n shɛl ebaŋɛ;Ndibi kpakpaso fanɛ chɛchɛdibinɛ b ku ashi Saiprus be efuli so n wora fo kasetoNseŋ baŋɛ ejebotenyi n fɛga n fɛga amo to nɛ a baa walɛ.7 Wajɛchɛbi lela nɛ b luenɛ k shi Ijipt be efuli sonɛ b ta n chɛ nɛ afu bee ber kumo a keta fo a nite.Esa wɔ kufɔ nseŋ wu kumo gba e beeŋ pin fanɛ k la feya nna.Kechɛbi gbɛgbɛso nɛ k walɛ ganɛ b ta n chɛ m buu fo so a kuŋ epeŋi,Kechɛbi buru nɛ kepeper kunɔkunɔnɛ k shi Saiprus be keplasawule so e la kumo.8 Basa nɛ baa far fo na shi Sidɔn nɛ Aavad be ndegboŋ to nna.Fo basa nɛ b nyi nchu to e la bumo be benimu.9 Basa nɛ b lɔŋɛ nchu so be ekuloŋgboŋ nala basa nɛ b koya kushuŋ na nɛnɛ nnanseŋ shi kadegboŋ nɛ baa tre Biblɔs na.Basa nɛ baa shuŋ nchu so kikɛbee ba kaa tu fo ashi Tayɛ nna a ji yawu.10 Pɛshiya nɛ Lidiya nɛ Libiya be efuliana so be benapo gba ti fo benapo so.Kakpa nɛ fo benapo daŋ chena nanɛ b daa ta bumo be abɛlso be asɔ kuŋamusonɛ abɛlso be akpaŋwuro a shiga.Benapo na e daa kɔ a sa fo nɛ fo bɔla bumo so n nya ketre.11 Benapo nɛ b shi Aavad e daa kuŋ fo egbalananɛ bumo nɛ b shi Gamad malɛ daa kuŋ fo ebu jeŋgreŋana nansaa ta bumo be abɛlso be asɔ kuŋamuso a shiga egbalana sonɛ k shin nɛ fo nyalɛ kebita.12 Fo nɛ Speen be efuli so be basa daŋ ji yawu nna nɛ b ta gbiti nɛ abɛlso nɛ anyembi
         nɛ epal kikɛ ŋ ka fo asɔ damtaana be kukɔ.13 Fo daŋ naŋ tu Griis nɛ Tubal nɛ Mɛshɛk be efuliana so ebi n ji yawunɛ bumo alɛ ta anya nɛ danyaŋ be asɔ ko ŋ ka fo kukɔ.14 Fo alɛ daŋ fa fo asɔ n sa Bɛf Togaama be efuli so ebi n sɔ egbaŋɛshuŋso nɛ egbaŋɛ
         nɛ baa ta a yɔ kena to nɛ ekurma.15 Roodis be efuli so be basa gba daŋ tu fo n ji yawu nɛ basa nɛ b chena teku be ekarso
         be efuli damtaana ta ejebotenyi nɛ ndibi lembir lela ga n chɛr fo asɔ. 16 Siriya be basa daŋ tɔ fo asɔ faso damta nseŋ ta yawu kpakpaso be kejembu nɛ k la kefitiribumbuŋ
         nɛ baa tre ‘ɛmeraldi’ na nɛ ewajɛ peper kunɔkunɔ nɛ ewajɛ nɛ jɔɔ nɛ ewajɛchɛbi lela
         nɛ nchu to be kefalta jembu nɛ baa tre ‘koral’ na nɛ yawu kpakpaso be ajembu peper
         nɛ baa tre ‘rubi’ na ŋ ka amo be kukɔ. 17 Juda nɛ Israɛl be basa gba daŋ ta ayu nɛ mushoŋ nɛ ɔlif be ŋku nɛ eposɔ ŋ ka fo asɔ
         faso be kukɔ. 18 Damaskɔs be basa daŋ wu asɔ damta be yiri yiri nɛ fee fa na, nɛ b shi Hɛlbɔn m bar
         yabra belbelso nseŋ naŋ shi Zaha m bar mbolpɔ be afuibi m ba tɔ amo. 19 Nɛ Griik be basa nɛ b shi Uzal be efuli so na malɛ gba ta asɔ nɛ b ta abɛlso n wora
         nɛ eposɔ m ba tɔ fo asɔ faso. 20 Dedan be basa gba daŋ ta ata nɛ baa ta a wora egaare na n tɔ fo asɔ. 21 Nɛ Areebia be efuli so be basa nɛ Kɛda be efuli so be bewura gba ta mbolpɔfɔlbi nɛ
         mbolpɔ nɛ mboe m ba tɔ fo asɔ faso. 22 Nɛ Shiba nɛ Raama be eyawujipo gba ta yawu kpakpaso be ajembu nɛ baa ta a wora abitasɔ
         nɛ shuwa nɛ asɔ dufɛso lela ga m ba tu fo n ji yawu. 23 Ndegboŋ fanɛ Haran nɛ Kanne nɛ Iden nɛ Asshɔ nɛ Chilmad nɛ Shiba be efuli so be eyawujipo
         kikɛ daŋ ba tu fo n ji yawu. 24 Yawu kpakpaso be ewajɛ nɛ ewajɛ peper kunɔkunɔ nɛ ewajɛ nɛ b ta jese lela ŋ jɔɔ amo
         be ekarso nɛ achɛbi nɛ b nyɔɔ amo kenyɔɔ be yiri yiri nɛ ejese nɛ a kɔ eleŋ nɛ b daa
         bar m ba ka fa fo kebɛ to. 25 Nchu so be ekuloŋgboŋ gboŋi e daa sulɔ fo asɔ faso a bɛ abar so a yɔ mboŋ nɛ b daa
         sha a ka yɔ.Fo daa du fanɛ nchu so be ekuloŋ nɛ k deŋ teku so,nɛ asɔ gbɛgbɛso bɔlɔ kumo to nna.26 Jemanɛ nɛ fo befarpo far fo n lar teku so na,nɛ afugboŋ shi epeŋilarkpa m ba mur fo.27 Ndoŋ nna nɛ fo asɔ faso lela na kikɛ,nɛ basa nɛ baa shuŋ ekuloŋ na to na,ekapɛnta nɛ eyawujipoana na kikɛ,nɛ benapo nɛ b wɔ ekuloŋ na to nakikɛ nyam mur teku na so.Jemanɛ nɛ fo nchu so be ekuloŋ na mur na;28 nɛ basa nɛ baa ji nchu na boŋ tonɛ basa nɛ b wɔ kedeŋi so nu kumo.29 Naniere bekama beeŋ shile ŋ ka ekuloŋ nawule,Nɛ efarpo kama e dii kedeŋi so.30 Bumo kikɛ beeŋ shu kagbenejijaso ŋkpal fo so,Baaŋ wora eshishɛr n wurge bumo be amu sonseŋ dese nsunɔ to a melti.31 Bumo alɛ beeŋ she bumo be amu ŋkpal fo so,nseŋ buu kagbenejijaso be asɔbuusoa ŋini bumo be kagbenejija.Baaŋ ta kagbenejija damta n shu ga ŋkpal fo so32 Baaŋ boŋ awɔba n shu ŋ kaŋɛ le:‘Wanɛ nɛ anyeeŋ ta ŋ keshɛr Tayɛ so,Tayɛ nɛ e dese teku to shruum le ere?33 Jemanɛ kama nɛ fo yɛr fo asɔ faso efuli pɔtɛ so,Efuli kama so ebi bee nya bumo be kepar nna.Bewura bɔla fo asɔ lela soN dii kedama.34 Ama naniere fo e mur a dese teku to na;Fo ji nchu n ya dese nchugboŋ be kechimbi to.Fo asɔ faso nɛ bekama nɛ baa shuŋ a sa fo na kikɛ;e tu fo n ji nchu teku to n chul na.’35 Kusɔ nɛ k wora fo na be asheŋ mɔ ekama nɛ e chena teku ase na kɔnɔ.Hale kufu pɛ bumo be bewura gba nɛ baa chicha36 Durnya to be eyawujipo maŋ tiŋ nɛ b yirda kusɔ nɛ k wora fo ere. Fo luwu na bee keta
         kufu gboŋgboŋi nna, ŋkpal manɛ so, fo baŋ choŋ nna na nɛ esa maaŋ naŋ wu fo kikɛ.”

Tayɛ be ewura be kaplɛa so be kewuŋkaŋɛ be asheŋ281 Nɛ Enyɛnpe Ebɔrɛ na kaŋɛ ma le: 2 Dimɛdi pibi, Ezikɛl, kaŋɛ Tayɛ be ewura kusɔ nɛ ma, Enyɛnpetale Ebɔrɛ na bee kaŋɛ
         mo. Kamoowu shin nɛ fee fɛ fanɛ fo la kegbir nna nsaa kaŋɛ fanɛ fo ka la kegbir so
         nɛ fo chena kuwurputi so nɛ eteku kulti fo n wɔtɔ. Feeŋ tiŋ n ta fo kumu fanɛ kegbir
         e la fo, ama dimɛdi e la fo, mannɛ kegbir. 3 Fo alɛ naa fɛ fanɛ fo nyi asheŋ nna a chɔ Danɛl nɛ Babilɔn be ewura daŋ ta n wɔtɔ
         ebuluŋ to na, ŋko ashiri kikɛ maŋ ŋana fo so. 4 Fo yɛ fo kanyiasheŋ nɛ kashennyi e shin nɛ fo dii kedama nseŋ nya shuwa nɛ gbiti m
         bɔlɔ ebu na. 5 Fo yɛ fo yawu be keji be kenyigboŋ na so nɛ fo ji yawu n nya tɔnɔ na. Fo kedama na
         shin nɛ kamoowu luri m bɔlɔ fo to nɛ fee puchi.6 “To, naniere kusɔ nɛ ma, Enyɛnpetale Ebɔrɛ na bee kaŋɛ nde. Ŋkpal fo ka bee fɛ fanɛ
         fo nyi asheŋ fanɛ kegbir so, 7 meeŋ shin nɛ bedoŋ nɛ b maŋ kɔ kushuso e ba kɔ fo. Baaŋ mur asɔ lela nɛ fo bɔla kanyiasheŋ
         nɛ kashennyi so n nya na kikɛ kuraa. 8 Bumo alɛ beeŋ mɔ fo nseŋ ta fo n lɛ teku to nɛ k ki fo nchaŋ. 9 Jemanɛ nɛ baaŋ ba mɔ fo na, fo kraa beeŋ baa fɛ fanɛ kegbir e la fo a? Jemanɛ nɛ feeŋ
         yili fo bemɔpo be anishito na, dimɛdi e naaŋ baa la fo mannɛ kegbir. 10 Befɔ beeŋ mɔ fo, nɛ fo wu fanɛ bumo nɛ b maa shuŋ ma na. Ma, Enyɛnpetale Ebɔrɛ na
         e kaŋɛ na.”Kananɛ Tayɛ be ewura loge to be asheŋ11 Kumo be kaman, nɛ Enyɛnpe Ebɔrɛ na naŋ kaŋɛ ma le: 12 “Dimɛdi pibi, boŋ awɔba n sa Tayɛ be ewura, nseŋ kaŋɛ mo kusɔ nɛ ma, Enyɛnpetale Ebɔrɛ
         na bee kaŋɛ na fanɛ,jemanɛ ko fo kusɔ kama daa bɛ abar so dede nna nsaa la tɔɔnɛ.Fo alɛ daa nyi asheŋ ga nseŋ daa walɛ keyɛrbi nna.13 K daa du fanɛ Ebɔrɛ be kudɔbinɛ baa tre Iden na to nɛ fo daa wɔ.Yawu kpakpaso be asɔ lela nyɛkpɛso be yiri yirifanɛ shuwa be abitasɔ nɛ fo daa ta a mɛa to.Kachɛ nɛ b kurge fo na nɛ b bela amo kikɛ ase n sa fo.14 Ndoŋ nna nɛ n shin nɛ malaika bee kuŋ fo kowujemanɛ nɛ fo daa na ajembu nyɛkpɛso toashi ma kebee cheembi na so na.15 Yili kachɛ nɛ b kurge fo kikɛ,fo kasheŋwora daa walɛ nna gan ya fo saŋɛ nɛ fo fara a asheŋ lubi be kewora.16 Fo daŋ pere kenishi nna n wɔtɔ yawu be keji tonɛ k shin nɛ fo luri keŋkenshi nɛ alubi be kebaawɔtɔ to.Amoso nɛ n tintiŋ fo nɛ fo lar ma kebee cheembi na sonɛ malaika nɛ e daa kuŋ fo naju fo ashi ajembu nyɛkpɛso na so na.17 Fo ka daa walɛ keyɛrbi so, fo daa wu fo kumu nna.Fo ketre ka dii so fo daa wora asheŋ nna fanɛ ewulpo.Amoso nɛ n lara fo n lɛ kasawule sonɛ bewura pɔtɛ e wu kusɔ nɛ n wora fo nanɛ k baa la kusoe kpele n sa bumo.18 Fo alɛ daŋ wora alubi nna ga ashi fo yawu be keji tohale nɛ fo kabɔrɛshuŋakpa ki asheŋ lubi be mboŋ.Amoso nɛ n shin nɛ edɛ chɔɔ fo kadegboŋ na m mur na.Naniere nsunɔ nawule nɛ ekama bee wukakpa nɛ fo kadegboŋ na daa wɔ na.19 Fo ere choŋ nna na,nɛ kusɔ nɛ k wora fo ereshin nɛ kufugboŋ tɔr efuliananɛ b nyi fo na so.Ŋkpal manɛ so, baa fɛ nna fanɛkusɔ nɛ k nya fo na beeŋ tiŋ n nya bumo alɛ gba.”Sidɔn be kaplɛa so be kewuŋkaŋɛ be asheŋ20 Kumo be kaman, nɛ Enyɛnpe Ebɔrɛ na naŋ kaŋɛ ma le: 21 “Dimɛdi pibi, kaŋɛ kadegboŋ nɛ baa tre Sidɔn na fanɛ k maŋ wora n nyalɛ. 22 Kaŋɛ basa nɛ b wɔ ndoŋ na fanɛ kusɔ nɛ ma, Enyɛnpetale Ebɔrɛ na kaŋɛ a laŋɛ bumo be
         kaplɛa so e la fanɛ, Sidɔn be basa, ŋ ki menyi doŋ nna na. Basa malɛ beeŋ maŋkura
         ma ŋkpal kusɔ nɛ meeŋ wora menyi so. Ŋ kaŋ gberge menyi kusoe ŋ ŋini ma kecheembiya
         na nɛ basa beeŋ pin fanɛ ma, e la Enyɛnpe Ebɔrɛ na. 23 Meeŋ shin nɛ alɔ mɔso e ba menyi so nseŋ shin nɛ bedoŋ e ba kɔ menyi kaba kama so
         m mɔ menyi be basa. Ndoŋ nɛ menyeeŋ pin fanɛ ma e la Enyɛnpe Ebɔrɛ na.”Israɛl ka beeŋ nya nɛfa be asheŋ24 Kumo be kaman, nɛ Enyɛnpe Ebɔrɛ na naŋ kaŋɛ le: “Efuliana nɛ a kulti Israɛl be basa
         n wɔtɔ a keni bumo jiga nsaa tege bumo na be kekama maaŋ naa la fanɛ ewi ŋko gɔŋnyaŋɛ
         a tɔrɔ Israɛl be basa. Ndoŋ nɛ baaŋ pin fanɛ ma, e la Enyɛnpetale Ebɔrɛ na.”25 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Meeŋ bɛta Israɛl be basa na n
         shi efuliana nɛ n daŋ pesaŋ bumo to n yɔ na m ba nɛ efuliana na kikɛ e pin fanɛ n
         du cheembi nna. Israɛl be basa na beeŋ naŋ ba chena bumo gbagba be kasawule so, kumo
         nɛ n ta n sa ma kayɛrbi Jeekɔb dra dra na. 26 Baaŋ chena ndoŋ kayurwushi so m pɔr nwu nseŋ naŋ nase ndibisɔrso be adɔ. Ma alɛ beeŋ
         gberge bumo be bechenashapoana nɛ b keni bumo jiga na kusoe nɛ Israɛl be basa na e
         nya bumo be amu a wɔtɔ. Ndoŋ nɛ baaŋ pin fanɛ ma e la Enyɛnpe bumo be Ebɔrɛ na.”

Ijipt be kaplɛa so be kewuŋkaŋɛ be asheŋ291 B ka pɛ anyi be beko nɛ ewura Jehowachin n yɔ kenyaya to ashi Babilɔn be efuli so
         na be kafɛ kudusopo na to be kufɔl kudusopo na be kachɛ kudu anyɔsopo na nɛ Enyɛnpe
         Ebɔrɛ na kaŋɛ ma le. 2 “Dimɛdi pibi, Ezikɛl, malga ŋ gbiti Ijipt be ewura, Fɛɛro, ŋ kaŋɛ mo kananɛ mo nɛ
         Ijipt be kasawule so be basa kikɛ beeŋ nya kasogberge be asheŋ. 3 Kaŋɛ Ijipt be ewura fanɛ Enyɛnpetale Ebɔrɛ na bee kaŋɛ fanɛ, fo ki n doŋ nna ŋkpal
         fo ka ta fo kumu fanɛ laŋchaŋ nɛ e kɔ eleŋ a wɔ lɔr to na so. Fo alɛ naŋ kaŋɛ fanɛ
         feeto lɔrgboŋ nɛ baa tre Nail na a ki feya. 4 Amoso meeŋ shin nɛ dariwa e kɔl fo ŋgbuŋ to nɛ ekɔrɔtɔ nɛ a wɔ lɔr na to e mata fo
         so nɛ ŋ gberge fo n lar Nail be lɔr na to. 5 Kumo be kaman nɛ n ta fo nɛ ekɔrɔtɔ nɛ a mata fo so na kikɛ n lɛ keshishɛrsawule so
         nɛ fo ya dese ndoŋ a maaŋ nya kepuli. Meeŋ shin nɛ mbuibi nɛ asɔbɔya e ji fo. 6 Saŋɛ na so nɛ Ijipt be efuli so be basa kikɛ e pin fanɛ ma e la Enyɛnpe Ebɔrɛ na.”Nɛ Enyɛnpe Ebɔrɛ na naŋ kaŋɛ le: “Israɛlebi na daŋ ta bumo be amu n to menyi Ijiptebi
         so nna fanɛ men chɛ bumo to, ama men daa du fanɛ kedibi wuso nɛ k maŋ kɔ eleŋ nna
         n sa bumo. 7 B ka yirgi menyi so nɛ men bu n da bumo be aba to m bɔl n shin nɛ bumo be ketetowibi
         shege ŋko ŋ kpekpel. 8 Amoso, ma Enyɛnpetale Ebɔrɛ na e naa kaŋɛ menyi naniere na fanɛ meeŋ shin nɛ benapo
         e ba kɔ menyi kena nseŋ mɔ menyi be basa nɛ asɔbɔya kikɛ. 9 Nɛ Ijipt be efuli na a ki kasawule jiga nɛ shɛŋ maŋ naa wɔ kumo so a dese. Ndoŋ nɛ
         menyeeŋ pin fanɛ ma e la Enyɛnpe Ebɔrɛ na.Ŋkpal fo ka kaŋɛ fanɛ feeto Nail be lɔr na a ki feya so, 10 fo nɛ Nail kikɛ ki n doŋ nna na. Amoso meeŋ shin nɛ Ijipt be efuli na a ki kasawule
         jiga nɛ shɛŋ maaŋ naa wɔ kumo so, yili kadegboŋ nɛ baa tre Migdɔl nɛ k wɔ kelargato
         be esoso na n ya fo kumo nɛ baa tre Aswan ashi kelargato be kaseto na, hale ŋ keta
         m ba choŋ menyi nɛ Kush be efuli so be egbaŋ to. 11 Dimɛdi ŋko kusɔbɔya kikɛ maaŋ naŋ bɔla kasawule na so n choŋ kikɛ. Nfɛ adena nɛ shɛŋ
         maŋ naa wɔ kumo so. 12 Meeŋ shin nɛ Ijipt e ki efuli nɛ shɛŋ shɛŋ maaŋ naa wɔ kumo so ashi durnya ere kikɛ
         to. Nfɛ adena nɛ Ijipt be efuli so be ndegboŋ dese alambure. A beeŋ dese n chɛr a
         chɔ nde nɛ a bure a dese kikɛ. Kumo be kaman nɛ n shin nɛ Ijiptebi na e pesaŋ to n
         yɔ efuli pɔtɛana so; ŋkpal manɛ so baaŋ shile n yɔ efuli kama so n ya kaa wɔ ndoŋ
         be basa to.”13 Ade be kaman, nɛ Enyɛnpe Ebɔrɛ na naŋ kaŋɛ le: “Nfɛ adena be kaman, meeŋ naŋ shin
         nɛ Ijiptebi na e naŋ bɛta n shi efuliana nɛ m pesaŋ bumo to n yɔ na so m ba 14 chena Ijipt be kasawule so be kelargato be kaseto, nɛ k la bumo be echenakpa gbagba
         na. Ama bumo alɛ beeŋ baa la basa pɔso ndoŋ nna. 15 Kumo e la fanɛ baaŋ baa la basa nɛ b maaŋ naa kɔ eleŋ nseŋ naŋ tiŋ n ji efuliana ko
         so kuwura. Meeŋ shin nɛ b ki efuli jiga nɛ k maaŋ naŋ tiŋ n tintiŋ efuli ko nɛ efuli
         na e wora kumo be aparsheŋ. 16 Israɛl be basa malɛ maaŋ naŋ ta bumo be amu n to Ijiptebi so a fin kechɛto. Kusɔ nɛ
         k beeŋ tu Ijipt be basa na beeŋ shin nɛ Israɛlebi na e nyiŋi fanɛ kedaa maŋ daga fanɛ
         b ta bumo be amu n to Ijipt so nseŋ pin fanɛ ma e la Enyɛnpetale Ebɔrɛ na.”Ewurgboŋ Nebukadneeza ka beeŋ pɔɔ Ijipt so be asheŋ17 B ka pɛ ewura Jehowachin nɛ anyi be beko n yɔ Babilɔn be efuli so kenyaya to na be
         kafɛ adunyɔ nɛ ashunusopo na to be kufɔl sososo na be kachɛ sososo na nɛ Enyɛnpe Ebɔrɛ
         na naŋ kaŋɛ ma le: 18 “Dimɛdi pibi, Babilɔn be ewurgboŋ Nebukadneeza daŋ kre n ya kɔ Tayɛ be basa kena.
         Mo alɛ daŋ sulɔ mbe benapo esulɔ gbɛgbɛso nna hale nɛ bumo be amu kpra nɛ bumo be
         abatimu pɛge, ama ewura na nɛ mbe benapo kikɛ maŋ nya bumo be kegben be tɔnɔ ashi
         kena na to. 19 Amoso kusɔ nɛ ma Enyɛnpetale Ebɔrɛ na bee kaŋɛ nde e la fanɛ: Meeŋ ta Ijipt be kasawule
         n sa ewurgboŋ Nebukadneeza nɛ e kɔ n suge bumo be asɔ nseŋ sulɔ Ijipt be efuli so
         be mpetɛsɔ lela n yɔ nɛ a ki mbe benapo be kakɔka. 20 Ŋkpal manɛ so, ewura na nɛ mbe benapo kikɛ daa shuŋ nna a sa ma, Enyɛnpetale Ebɔrɛ
         na.21 Nɛ kumo be loŋ kaŋ wora, meeŋ shin nɛ Israɛl be basa e nya eleŋ, nɛ fo, Ezikɛl, e
         yili kakpa nɛ ekama beeŋ nu fo ebɔl nseŋ malga, saŋɛ na so baaŋ pin fanɛ ma e la Enyɛnpe
         Ebɔrɛ na.”

Enyɛnpe Ebɔrɛ ka beeŋ gberge Ijipt kusoe be asheŋ301 Ade kikɛ be kaman, nɛ Enyɛnpe Ebɔrɛ na naŋ kaŋɛ ma le: 2 “Dimɛdi pibi, Ezikɛl, kaŋɛ kusɔ nɛ ma Enyɛnpetale Ebɔrɛ na bee malga ere. A daga fanɛ
         fo kaŋɛ amo awɔrso fanɛKachɛ lubi lubi bee ba!3 Kachɛ na taga to, kachɛ nɛ Enyɛnpe Ebɔrɛ na beeŋ gberge fo kusoe na fo nna na,K la kemur nɛ etɔrɔ be kachɛ nna n sa efuliana na.4 Kena beeŋ ku Ijipt be efuli so;Nɛ kagbenejija damta e tɔr Itiopia be basa so.Basa damta beeŋ wu ashi Ijipt to;Nɛ b suge efuli na so be asɔ kikɛNseŋ ka kumo kelambure n nase.5 Benapo nɛ b ya haya ashi Itiopia nɛ Libiya nɛ Lidiya n Areebia nɛ Kub be efuliana
         so na nɛ ma basa gbagba to be basa damta beeŋ wu kena na to.”6 Kede be kaman nɛ Enyɛnpe Ebɔrɛ na naŋ kaŋɛ le: “Bekama nɛ baa kɔ a sa Ijipt na beeŋ
         yili kade nɛ baa tre Migdɔl nɛ k wɔ kelargato be esoso na m ba choŋ kumo nɛ baa tre
         Aswan nɛ k wɔ kelargato be kaseto na n wu kena to nɛ benapo nɛ baa puchi so na kikɛ
         e mur. Ma Enyɛnpetale Ebɔrɛ na e kaŋɛ. 7 Ijipt be efuli na beeŋ ki kakpa fuloŋ nɛ ekama kini ashi durnya kikɛ to nɛ kumo be
         ndegboŋ a ki nde bureso a dese. 8 Ŋ kaŋ shin nɛ edɛ ji Ijipt be efuli nɛ kumo be basa nɛ baa kɔ a kuŋ kumo na nɛ baaŋ
         pin fanɛ ma e la Enyɛnpe Ebɔrɛ na.9 Kachɛ nɛ Ijipt beeŋ mur na, meeŋ shuŋi mbɔ nɛ b ta nchu so be ekuloŋgboŋ m ba bɔ Itiopia
         be basa nɛ b maa fɛ shɛŋ be asheŋ na kubɔya a laŋɛ kemur nɛ k bee ba bumo alɛ gba
         so be kaplɛa so nɛ kufu e pɛ bumo. Loŋ be kachɛ na malɛ bee ba!”10 Ade be kaman nɛ Enyɛnpetale Ebɔrɛ na naŋ kaŋɛ le: “Meeŋ bɔla Babilɔn be ewurgboŋ,
         Nebukadneeza so m mur Ijipt be efuli so be benapo damta kikɛ. 11 Ewurgboŋ Nebukadneeza nɛ mbe benapo nɛ b maa wu kuwɔr beeŋ ba kɔ Ijipt be basa kena
         m mɔ basa m biti abar so kasawule na so be kaplɛkama. 12 Kumo be kaman nɛ n shin nɛ lɔrgboŋ nɛ baa tre Nail na e wɔlto nseŋ naŋ shin nɛ basa
         lubi e ba ji Ijipt be efuli so eleŋ. Befɔ beeŋ ba jija kasawule na nɛ k maaŋ naa kɔ
         tɔnɔ. Ma Enyɛnpe Ebɔrɛ na e kaŋɛ.”13 Ade be kaman nɛ Enyɛnpetale Ebɔrɛ na naŋ kaŋɛ le: “Meeŋ mur agbirana nɛ mpɔrduliana
         nɛ Ijiptebi bee shuŋ ashi kadegboŋ nɛ baa tre Mɛmfis na. Esa kikɛ maaŋ naa wɔtɔ nɛ
         e ji Ijipt be efuli so kuwura, nɛ kufu a pɛ basa kikɛ efuli na so. 14 Meeŋ shin nɛ Ijipt be efuli na be kelargato be kaseto na be kasawule e dese fuloŋ.
         Meeŋ nya edɛ n wɔtɔ kadegboŋ nɛ baa tre Zowan nɛ k wɔ kelargato be esoso na n chɔɔ
         kumo m mur. Ma alɛ beeŋ gberge basa nɛ b wɔ Ijipt be efuli so be kadegboŋ nɛ baa tre
         Tɛɛbis na kusoe. 15 Kumo be kaman nɛ n shin nɛ Ijipt be kade nɛ b pɔr egbal ŋ kuŋ kumo nɛ baa tre kumo
         Pɛlusium na to be basa e pin kananɛ ma agbo du. Ma alɛ beeŋ naŋ mur Tɛɛbis be benapo
         damta. 16 Meeŋ shin nɛ edɛ e ji Ijipt nɛ kagbenejija e tɔr basa nɛ b wɔ Pɛlusium na so. Egbal
         nɛ b pɔr ŋ kulti Tɛɛbis n wɔtɔ na beeŋ bure n tɔr nɛ nchu e ji kadegboŋ na; nɛ kufu
         a tɔr basa nɛ b wɔ Mɛmfis na so. 17 Mbrantiɛfɔlbi nɛ b wɔ ndegboŋ nɛ baa tre Hiliopolis nɛ Bubastis na kikɛ beeŋ wu kena
         to nɛ b pɛ basa nɛ b ka na ŋ ki anya. 18 Jemanɛ nɛ meeŋ jija Ijipt be eleŋ nɛ baa puchi so nseŋ shin nɛ k ba ekar na, tentembiri
         beeŋ tɔr kadegboŋ nɛ baa tre Taapanes na so. Kuwɔlpa beeŋ buu Ijipt be efuli na so
         nɛ b pɛ kumo be ndegboŋ to be basa ŋ ki anya. 19 Ŋ kaŋ gberge Ijiptebi le be kusoe ere n loge nɛ baaŋ pin fanɛ ma e la Enyɛnpe Ebɔrɛ
         na.”Ijipt be ewura be eleŋ ka yɔɔ be asheŋ20 B ka pɛ ewura Jehowachin nɛ anyi be beko n yɔ kenyaya to ashi Babilɔn be efuli so
         na be kafɛ kudukakosopo na to be sososo be kufɔl na to be kachɛ shunusopo na nɛ Enyɛnpe
         Ebɔrɛ na kaŋɛ ma le: 21 “Dimɛdi pibi, m pɔɔ Ijipt be ewura so nna nɛ esa kikɛ maŋ tiŋ m ba chɛ mo to. 22 Amoso, kusɔ nɛ ma, Enyɛnpetale Ebɔrɛ na kaŋɛ nde e la fanɛ: Ijipt be ewura la n doŋ
         nna nɛ mee sha kemur mo kuraa, saŋɛ na so, e maaŋ naŋ nya eleŋ ŋ koso n wora shɛŋ.
         23 Kumo be kaman, meeŋ shin nɛ Ijiptebi na e pesaŋ to n yɔ durnya kikɛ to. 24 Ade kikɛ be kaman, nɛ n wɔtɔ Babilɔn be ewura eleŋ to nseŋ ta tokobi m bɔɔ mo enɔ.
         Meeŋ shin nɛ Ijipt be ewura e kɔ n tɔr n wu mo doŋ be anishito. 25 Kashenteŋto, meeŋ shin nɛ Ijipt be ewura, Fɛɛro, e ki esa pɔso nseŋ shin nɛ Babilɔn
         be ewura e nya eleŋ. Saŋɛ na so nɛ ŋ kaŋ ta ma tokobi m bɔɔ mo enɔ nɛ e ta kumo n
         shoŋi Ijipt, ekama beeŋ pin fanɛ ma e la Enyɛnpe Ebɔrɛ na. 26 Meeŋ shin nɛ Ijiptebi na e pesaŋ to n yɔ durnya kikɛ to. Saŋɛ na so nɛ b pin fanɛ
         ma e la Enyɛnpe Ebɔrɛ na.”

B ka ta Ijipt m ber kedibi nɛ baa tre Sida na be asheŋ311 B ka daŋ pɛ ewura Jehowachin nɛ anyi be galeŋga anya n yɔ Babilɔn be efuli so na be
         kafɛ kudukakosopo to be kufɔl sasopo na to be kachɛ sososo na nɛ Enyɛnpe Ebɔrɛ na
         kaŋɛ le: 2 “Dimɛdi pibi, kaŋɛ Ijipt be ewura, Fɛɛro nɛ mbe basa fanɛ Ebɔrɛ kaŋɛ fanɛ;Fo kɔ eleŋ ga a chɔ ekama durnya to!Wanɛ nɛ meeŋ ta ŋ keshɛr fo?3 Fo du fanɛ Lebanɔn be efuli so be kedibi nɛ baa tre sida;Nɛ k kɔ ayabi lela nɛ kiyoyul ga,nsaa wɔ nteŋ a sha kechute awɔlpa na nna.4 Nchu e sa kumo kayul.Achubu nɛ a wɔ nchiŋ e shin nɛ k daŋ nteŋ;Nɛ eboŋana daa shile a kulti kumo be kaseton shin nɛ kakpa nɛ k yil na bee wushia sa kupuŋ to be ndibi kikɛ.5 Ŋkpal k ka daa nya kayul nɛnɛ so,nɛ k daŋ nteŋ a chɔ ndibi nɛ a ka na.Kumo be ayabi daŋ nɛnɛ nsaa wɔ nteŋ nna.6 Ndoŋ nna nɛ mbuibi be yiri kikɛ tɔl asha kumo be ayabi so;Nɛ kupuŋ to be asɔbɔya bee kurge amo be bibi kumo be kifito;Nɛ efuliana nɛ a wɔ durnya tobe basa bee chena kumo be kiyoyul to a wushi.7 Kedibi na daa walɛ ga.Kumo be ayabi daa wɔ nteŋ ga.Kumo be nliŋi daa fo kasawule to be nchu nna.8 Ebɔrɛ be kudɔbi na to be ndibi nɛ baa tre sida na be kekama maŋ walɛ n fo kumo so.Ndibi kpakpaso nɛ baa tre fir nabe kekama be ayabi maŋ fo kumo be ayabi so.Kedibi kikɛ be ayabi be nteŋ maŋ fo kumo peya so.Ebɔrɛ be kudɔbi na to malɛ be kedibi kikɛbe kela maŋ fo kumo peya so.9 Mee to kumo nɛ k walɛ nsaa kɔ ayabi damta.Kedibi kama nɛ k wɔ Ebɔrɛ be kudɔbinɛ baa tre Iden na to nadaa sha kebaadu fanɛ kumo nna,ŋkpal loŋ so nsaa besa kumo eyur.10 Amoso, naniere, kusɔ nɛ ma Enyɛnpetale Ebɔrɛ na bee kaŋɛ fanɛ k beeŋ wora kedibi nɛ
         k daŋ nteŋ hale n ya fo awɔlpa to na nde. K kaa daŋ nteŋ ga so nɛ k fara a wu kumo
         be kumu; 11 ŋkpal loŋ so, ŋ kini kumo nna nsaa beeŋ shin nɛ efuli pɔtɛ ko be ewura e sɔ kumo nseŋ
         gberge kumo kusoe ŋkpal kumo be kumu kpakpaso so. 12 Befɔ nɛ b maa wu kuwɔr beeŋ ku kumo nseŋ yige kumo n nase kakpa nɛ k beeŋ tɔr na.
         Kumo gbagba nɛ kumo be ayabi beeŋ tɔr kebee kama nɛ ketaŋɛ kama nɛ a wɔ efuli na so
         so. Saŋɛ na so efuliana nɛ a daa chena kumo be kiyoyul to na beeŋ yɔ mboŋ ko. 13 Kumo be kaman nɛ mbuibi e ba kaa jɔŋɛ kedibi nɛ k tɔr a dese na so nɛ kupuŋ to be
         asɔbɔya malɛ e baa chichi kumo be ayabi so. 14 Amoso yili le be jemanɛ a yɔ, kanaŋkamaso nɛ kedibi kikɛ nya nchu, k maaŋ tiŋ n daŋ
         nteŋ fanɛ kumo. Amo be kekama beeŋ wu fanɛ kananɛ edimɛdi bee wu a gbelge kasawule
         to a yɔ bubuni to na.”15 To, kusɔ nɛ Enyɛnpe Ebɔrɛ na kaŋɛ nde: “Kachɛ nɛ kedibi na beeŋ wu n yɔ bubuni to
         na, meeŋ shin nɛ elɔr nɛ mbombiana e bɔlɔ m buu kumo so a ŋini fanɛ a bee shu kumo
         be keeli nna. Meeŋ shin nɛ elɔr nɛ mbombiana kikɛ e sa maŋ naŋ shile. Kumo be kaman
         nɛ tentembiri e buu Lebanɔn be efuli so be abee so nɛ kiyi to be ndibi kikɛ e gbaŋgbaŋ
         amo be afantaŋ. 16 Jemanɛ nɛ meeŋ shin nɛ kedibi na e wu n yɔ bubuni to na, kumo be asheŋ beeŋ shin nɛ
         kufu e pɛ efuliana nɛ b baa chicha. Iden to be ndibi nɛ Lebanɔn be efuli so be ndibi
         nɛ a bee nya nchu nɛnɛ nɛ amo be nliŋi luri kasawule to kikɛ be ŋgbene beeŋ fuli amo
         ŋkpal k ka wu n tɔr so. 17 Bekama nɛ b daa chena kumo be kiyoyul to na gba beeŋ tu kumo ŋ gbelge to n yɔ bubuni
         to kakpa nɛ bumo nɛ b daŋ kewu na yɔ na.18 Kedibi na e la fo Ijipt be ewura nɛ mbe basa. Iden be kudɔbi na to be ndibi gba be
         kela daa maŋ fo feya so. Ama naniere, kananɛ Iden be ndibi wu ŋ gbelge to n yɔ bubuni
         to na nɛ fo alɛ gba beeŋ wu n ya tu basa nɛ b maa ŋana Ebɔrɛ nɛ bumo nɛ b wu kena
         to na. Ma Enyɛnpe Ebɔrɛ na e malga na.”

B ka ta Ijipt be ewura m ber laŋchaŋ be asheŋ321 B ka pɛ ewura Jehowachin nɛ anyi be galeŋga anya n yɔ Babilɔn be efuli so na be kafɛ
         kudu anyɔsopo na be kufɔl kudu anyɔsopo na to be kachɛ sososo na, nɛ Enyɛnpe Ebɔrɛ
         na kaŋɛ ma le: 2 “Dimɛdi pibi, Ezikɛl, kaŋɛ Ijipt be ewura, Fɛɛro, kenishipere be kasokpele be kubɔya
         ere fanɛ n yɛ: ‘Fee wora fanɛ buluŋ nna ashi efuliana na to, ama fo alɛ baa la fanɛ
         lɔr to be laŋchaŋ nɛ fee bri nchu to nna a jija amo. 3 Efuli damtaana be basa kaŋ shɛr abar so, meeŋ to fo kashewu nseŋ shin nɛ b gberge
         fo nɛ kashewu na n dii kedeŋi so.’ 4 Kumo be kaman, nɛ n lara fo n lɛ kasawule nseŋ bar durnya to be mbuibi nɛ asɔbɔya
         kikɛ nɛ a baa ji fo. 5 Ma alɛ beeŋ shin nɛ fo eblaŋ bɛso e dese abee so nɛ ataŋɛ to kikɛ, 6 nɛ n chulgi fo ŋklaŋ m pɔ abee kikɛ hale nɛ a bɔlɔ eboŋana. 7 Jemanɛ nɛ meeŋ mur fo na kaŋ fo, meeŋ shin nɛ kakpa e buu so nɛ epeŋi nɛ kufɔl nɛ
         achɛkpabi kikɛ e fulto ŋ gben. 8 Ma alɛ beeŋ shin nɛ esoso be kefulto kikɛ e ki tentembiri m buu fo efuli na kikɛ so.
         Ma Enyɛnpetale Ebɔrɛ e kaŋɛ na.9 Jemanɛ nɛ meeŋ shin nɛ fo kemur be asheŋ be baru e sɔ efuliana na so na, efuli damta
         so be basa nɛ fo maŋ naŋ nu bumo be asheŋ be ŋgbene beeŋ jija bumo ga. 10 Kusɔ nɛ meeŋ wora fo na beeŋ chinchiŋ basa damta. Kachɛ nɛ meeŋ pee ma tokobi m mɔ
         fo na, kufu beeŋ tɔr bewura so nɛ b baa chicha ŋkpal bumo gbagba be ŋkpa so.”11 Ade be kaman nɛ Enyɛnpetale Ebɔrɛ na kaŋɛ Ijipt be ewura le: “Babilɔn be ewura beeŋ
         ba kɔ fo kena. 12 Ma alɛ beeŋ shin nɛ efuliana nɛ amo be basa maa wu kuwɔr e ba mɔ fo basa kikɛ nseŋ
         mur asɔ kama nɛ fee puchi so na kikɛ. 13 Kumo be kaman nɛ m mɔ menyi be ana nɛ b wɔ nchu ase kikɛ, saŋɛ na so edimɛdi ŋko ana
         maaŋ naa wɔtɔ a jija nchu na. 14 Saŋɛ na so nɛ n shin nɛ menyi be nchuana e tɔr so a du keleŋkelembi nɛ menyi be eboŋana
         e baa shile boeŋ boeŋ. Ma Enyɛnpetale Ebɔrɛ e kaŋɛ na.15 Ŋ kaŋ mur bekama nɛ b wɔ Ijipt be efuli so kikɛ nseŋ shin nɛ kasawule na dese fuloŋ
         na nɛ baaŋ pin fanɛ ma e la Enyɛnpe Ebɔrɛ na. 16 Kasokpele ere beeŋ baa la awɔba nɛ efuli pɔtɛana so be beche e boŋ kumo n shu Ijipt
         nɛ kumo be basa kikɛ be keeli. Ma, Enyɛnpetale Ebɔrɛ e kaŋɛ na.”17 B ka pɛ anyi be beko nɛ ewura Jehowachin n yɔ kenyaya to na be kafɛ kudu anyɔsopo
         na to be kufɔl juŋkparso na be kachɛ kuduanusopo na nɛ Enyɛnpe Ebɔrɛ na kaŋɛ ma le.
         18 E yɛ: “Dimɛdi pibi, baa shu ŋkpal Ijipt be basa damta so nseŋ shin nɛ b pin fanɛ bubuni
         to e daga bumo. Ndoŋ e la kakpa nɛ baaŋ ta bumo nɛ efuli pɔtɛana nɛ a kɔ eleŋ ga na
         be basa n ya puli.” 19 Kaŋɛ bumo le:“Menyee tama fanɛ men walɛ nna ga a chɔ ekama a?Menyeeŋ yɔ bubuni to n ya tu basanɛ b maa ŋana Ebɔrɛ na n dese ndoŋ.20 Menyi, Ijipt be basa, nɛ bumo nɛ b mɔ kena to na kikɛ e naŋ wu luwu koŋwule. Ŋkpal
         manɛ so, tokobi na teŋ wora shiriya nɛ k mɔ menyi kikɛ. 21 Saŋɛ na so nɛ benapo lempoana nɛ b daŋ kɔ n sa Ijiptebi nɛ b mɔ bumo na e wora menyi
         Ijiptebi na maraba ashi bubuni to. Baaŋ boŋ to ŋ kaŋɛ le: ‘Basa nɛ b maa ŋana Ebɔrɛ
         nseŋ wu kena to na e ba bubuni to nfe m ba ka dese na!’22 Asiriya nɛ kumo be benapo be nchaŋana kulti kumo na gba wɔ ndoŋ. Kena to nɛ b daŋ
         mɔ bumo kikɛ. 23 Bumo be nchaŋana dese efuli na kikɛ so nna. Ama bumo alɛ e daa funti basa jemanɛ ko
         na.24 Elam nɛ kumo be benapo be nchaŋana kulti kumo na gba wɔ ndoŋ. Kena to nɛ b daŋ mɔ
         basa nɛ b maa ŋana Ebɔrɛ na kikɛ nɛ b yɔ bubuni to. Bumo e daa funti basa nɛ b wɔ
         ŋkpa to na, ama naniere bumo e ji anishinyɔr a dese bubuni to na. 25 Elam e dese kakpa nɛ basa nɛ b mɔ kena to dese na nɛ kumo be benapo be nchaŋana kulti
         efuli na kikɛ so na. Bumo koŋwule na e daa funti basa na, ama naniere bumo e ji anishinyɔr
         n wu n tu basa nɛ b mɔ kena to a dese na.26 Meshɛk nɛ Tubal nɛ amo be benapo be nchaŋana kulti amo na gba wɔ ndoŋ. B la basa nɛ
         b maa ŋana Ebɔrɛ nna nɛ b mɔ bumo kikɛ kena to. Bumo e daa funti basa nɛ b wɔ ŋkpa
         to na. 27 B daa maŋ puli bumo bunyaŋ so fanɛ kananɛ b daa puli dra na be basa nɛ b ji eleŋ ga
         nɛ b daa ta bumo nɛ bumo be akɔsɔ kikɛ a puli na. Jemanɛ ko le be benapo nɛ b ji eleŋ
         ga ere daa funti basa nɛ b wɔ ŋkpa to nna.28 Kananɛ Ijiptebi gba beeŋ wu m mur nseŋ dese basa nɛ b maa ŋana Ebɔrɛ nseŋ wu kena
         to na nna na.29 Edɔm nɛ mbe bewura nɛ bejuŋkparpo kikɛ gba wɔ ndoŋ. B daa la benapo lempo nna, ama
         naniere bumo nɛ basa nɛ b maa ŋana Ebɔrɛ nseŋ wu kena to na kikɛ e dese bubuni to
         na.30 Benimuana nɛ b shi kelargato be esoso na nɛ basa nɛ b daŋ shi Sidɔn be kadegboŋ to
         m ba na kikɛ gba wɔ ndoŋ. Bumo be eleŋ gboŋ daa funti basa nna, ama naniere bumo alɛ
         gba ta anishinyɔr nna n tu basa nɛ b wu kena to n yɔ bubuni to. Bumo kikɛ ji nyɔmɔ
         ashi bubuni to nna na.”31 Ade kikɛ be kaman, nɛ Enyɛnpetale Ebɔrɛ na kaŋɛ le: “Ijipt be ewura nɛ mbe benapo
         kaŋ wu, bekama nɛ baa wu kena to na bumo be ŋgbene beeŋ wushi. 32 Ŋkpal manɛ so, ma e shin nɛ Ijipt be ewura daa funti basa nɛ b wɔ ŋkpa to, ama baaŋ
         mɔ mo nɛ mbe benapo kikɛ nseŋ puli bumo kakpa nɛ b puli basa nɛ b maa ŋana ma nseŋ
         wu kena to na. Ma, Enyɛnpetale Ebɔrɛ e kaŋɛ na.”

Ebɔrɛ ka lara Ezikɛl fanɛ kade be ekenipo be asheŋ331 Nɛ Enyɛnpe Ebɔrɛ na kaŋɛ ma le. 2 “Dimɛdi pibi, Ezikɛl, kaŋɛ fo basa fanɛ jemanɛ kama nɛ mee bar kena efuli so, loŋ
         be efuli na so be basa bee lara bumo to be eko nna nɛ e chena a keni ekpa to. 3 Nɛ e baŋ wu edoŋ ka bee ba nɛ e foŋ kabel nɛ ekama e pin. 4 Ekama nɛ e beeŋ nu kabel na nseŋ kplaŋ so nɛ edoŋ na ba mɔ mo be luwu be turju bɛ
         mo gbagba nna. 5 Amodoŋwura gbagba e bar mbe luwu, ŋkpal manɛ so, e kplaŋ kefiɛso be kabel na be kushu
         so nna. Ashere nɛ e daŋ maŋ kplaŋ kumo so nna, e daŋ beeŋ gelge luwu na. 6 Ama nɛ fanɛ esa nɛ e chena a keni na wu edoŋ ka bee ba nsaa maŋ foŋ kabel na, edoŋ
         na beeŋ ba mɔ belubiworapoana na, ama meeŋ ta bumo be luwu na be turju m bɛ esa nɛ
         e chena a keni ekpa to na.7 Dimɛdi pibi, naniere mee lara fo nna nɛ fo baa la esa nɛ e beeŋ baa wu asheŋ nsaa
         kaŋɛ Israɛl be basa. A daga fanɛ fo shin nɛ b nu kefiɛso be kubɔya kama nɛ meeŋ sa
         fo fanɛ fo ta n sa bumo na. 8 Nɛ ŋ kaŋɛ fanɛ esa lubi ko beeŋ wu, nɛ fo maŋ fɛa mo so nɛ e chɛrga ashi mbe asheŋ
         na lubi to nseŋ mɔlga mbe kumu, kumo ere e beeŋ wu ashi mbe alubi na to ama mbe luwu
         be turju beeŋ baa bɛ fo. 9 Ama nɛ fanɛ fo fɛa esa lubi na so nɛ e maŋ yige alubi be kewora, nseŋ wu mbe alubi
         to, mannɛ fo e bar kumo.”10 Kumo be kaman, nɛ Enyɛnpe Ebɔrɛ na naŋ kaŋɛ ma le: “Dimɛdi pibi, Israɛl be basa na
         bee bile asheŋ a fubel a kaŋɛ fanɛ bumo be alubi be kasogberge na chɔ bumo so. B maŋ
         naa kɔ tama kikɛ fanɛ baaŋ ji efute nseŋ kpal loŋ so a malga a gbiti ma. 11 Kaŋɛ bumo fanɛ, ŋ ka la Enyɛnpetale Ebɔrɛ nɛ e bee sa ŋkpa so, ma kagbene maa fuli
         alubiworapoana be luwu so. B ka yige bumo be alubi be kewora nseŋ ji efute e naa fuli
         ma kagbene. Amoso nɛ Israɛl be basa na bee sha keji efute, kumo ere b yige bumo be
         asheŋ lubi na nseŋ bɛta m ba ma kutɔ.12 Dimɛdi pibi, kaŋɛ Israɛl be basa na fanɛ nɛ esa lela wora kulubi, kelela dra nɛ e
         wora na maaŋ tiŋ m mɔlga mo alubi na be kasogberge to. Nɛ fanɛ esa lubi yige alubi
         be kewora, e maaŋ naŋ nya kasogberge. Esa lela malɛ nɛ e yige alela be kewora nsaa
         wora asheŋ lubi maaŋ ji efute a wɔtɔ. 13 Nɛ fanɛ n nase kɔnɔ n sa esa lela fanɛ e beeŋ ji efute, ama kumo be kaman nɛ e fara
         a fɛ fanɛ alelasheŋ nɛ e daŋ wora na so e beeŋ nya kumɔlga nseŋ fara a wora asheŋ
         lubi, m maaŋ naŋ nyiŋi alelasheŋ nɛ e daŋ wora na. E beeŋ wu ŋkpal mbe alubi na so.
         14 Ama nɛ fanɛ ŋ fɛa esa lubi so fanɛ e beeŋ wu ŋkpal mbe alubi so, nɛ e yige asheŋ lubi
         be kewora nsaa wora asheŋ lela nɛ a daga 15 fanɛ, e ka bɛta kusɔ nɛ e daŋ sɔ n yili tarma pɔɛŋ nseŋ sa esa ko mpaŋ na ŋko m bɛta
         kusɔ nɛ e yuri n ya sa kusɔwura na, kumo ere e maaŋ wu ama e beeŋ ji efute. 16 Meeŋ ta mbe alubi na m paŋ mo nɛ e ji efute, ŋkpal e ka wora asheŋ lela nɛ a daga
         na so.17 Ade kikɛ be kaman, fo basa bee kaŋɛ fanɛ kusɔ nɛ mee wora na maŋ walɛ. Ama bumo ere
         be asheŋ nɛ baa wora na e maŋ niŋi. 18 Nɛ esa lela yige asheŋ lela be kewora nseŋ fara a wora asheŋ lubi, e beeŋ wu ŋkpal
         mbe alubi so. 19 Ama nɛ esa lubi yige asheŋ lubi be kewora nsaa wora asheŋ lela nɛ a daga, e mɔlga
         mbe kumu nna na. 20 Ama menyi Israɛl be basa bee kaŋɛ fanɛ m maa wora asheŋ nɛ amo be ekpa so. Kusɔ nɛ
         menyee wora nɛ meeŋ yili so n ji menyi demu.Jerusalɛm ka bure n tɔr be baru be asheŋ21 Kafɛ nɛ b pɛ ewura Jehowachin nɛ anyi be galeŋga anya n yɔ Babilɔn be efuli so na
         be kafɛ kudu anyɔsopo na to be kufɔl kudusopo na be kachɛ nusopo na nɛ esa ko nya
         ekpa n shile Jerusalɛm to m ba kaŋɛ ma fanɛ Jerusalɛm bure n tɔr. 22 Pɔɛŋ nɛ esa na ba ma kutɔ na be kaaseso, Enyɛnpe Ebɔrɛ na be eleŋgboŋ daŋ gbelge ma
         so nna nɛ e shin nɛ ma kɔnɔ bugi nɛ n tiŋ m malga pɔɛŋ nɛ kanyɛn na ba ma kutɔ kumo
         be ŋklade kachipurso na.Basa nɛ b ka Israɛl na be alubi be asheŋ23 Ade kikɛ be kaman, nɛ Enyɛnpe Ebɔrɛ na naŋ kaŋɛ ma le. 24 Dimɛdi pibi, basa nɛ b kra wɔ Israɛl be efuli so be nde nɛ a bure na to na bee kaŋɛ
         nna fanɛ: ‘Eebraham daa la esa koŋwule nna nɛ Enyɛnpe Ebɔrɛ na ta kasawule na kikɛ
         n sa mo. Naniere an ka la basa damta ere, kasawule na ki anyeya nna a.’25 To, kaŋɛ bumo kusɔ nɛ ma, Enyɛnpetale Ebɔrɛ na bee kaŋɛ. Menyee we eblaŋ nɛ ŋklaŋ
         kra wɔ amo to. Menyee shuŋ agbirana nsaa mɔ basa. Nɛ mannɛ so nɛ menyee fɛ fanɛ kasawule
         na ki menyeya nna? 26 Ade be kaman, men wɔtɔ nna a kɔ etokobi a mɔ abar nsaa wora ekishisheŋ. Ekama wɔtɔ
         nna a ji kubojua. Nɛ mannɛ so nɛ menyee fɛ fanɛ kasawule na ki menyeya nna?27 Kaŋɛ bumo fanɛ ŋ ka la Enyɛnpetale Ebɔrɛ nɛ e bee sa ŋkpa so, mee fɛa basa nɛ b kraa
         wɔ nde bureso na to na so nna nsaa kaŋɛ bumo fanɛ baaŋ wu kena to. Kumo be kaman nɛ
         kupuŋ to be asɔbɔya lubi e pɛ bumo nɛ b wɔ ndekarso na n we, nɛ kulɔ e mɔ bumo nɛ
         bumo alɛ ŋana a wɔ abee so nɛ abeelaŋ to na. 28 Meeŋ shin nɛ kasawule na e ki kasawule fuloŋ a dese, nɛ basa nɛ b daa kɔ eleŋgboŋ
         nsaa wu bumo amu kumo so na e ba ekar. Israɛl be abee beeŋ ki mboŋ lubi nɛ esa kama
         maaŋ naŋ tiŋ m bɔla amo ase n choŋ. 29 Jemanɛ nɛ meeŋ gberge basa na kusoe ŋkpal bumo be alubi so nseŋ shin nɛ kasawule na
         e dese fuloŋ na, nɛ baaŋ pin fanɛ ma e la Enyɛnpe Ebɔrɛ na.”Kusɔ nɛ k wora Anebi Ezikɛl be kubɔya na be kaman be asheŋ30 Ndoŋ nna nɛ Enyɛnpe Ebɔrɛ na naŋ kaŋɛ le: “Dimɛdi pibi, basa nɛ fo nɛ bumo wɔ Babilɔn
         be efuli so nfe na baŋ shɛr kadegboŋ na be egbalana ase ŋko n chena bumo be ebuana
         be mbuna, fo asheŋ nɛ baa malga. Le nɛ baa kaŋɛ abar, ‘Men shin nɛ an ya bishi Ezikɛl
         n nu kubɔya nɛ k yaŋ shi Enyɛnpe Ebɔrɛ na kutɔ m ba kabre.’ 31 Amoso ma basa bee chala nna m ba nu kusɔ nɛ fo kɔ a kaŋɛ, ama bumo alɛ maaŋ wora kusɔ
         nɛ fo kaŋɛ fanɛ b wora na. Kashaso nɛ baa malga a sa abar, ama kejimuni nɛ kapuni
         e bɔlɔ bumo be ŋgbene to. 32 Kashenteŋto, bumo ere kutɔ fo la esa nɛ e kɔ ebɔl belbel so nna a laŋ jaŋjilaŋ nsaa
         boŋ kasha be nshɛ a deŋi bumo anishito. Baa nu asheŋ nɛ fee malga na kikɛ ama bumo
         alɛ maaŋ wora amo to be kukoŋwule gba. 33 K maaŋ chɛr baaŋ nya kasogberge, fanɛ kananɛ fo kpele bumo kusoe na. Ndoŋ nɛ baaŋ
         pin fanɛ anebi ko ba bumo to.”

Israɛl be benimu nɛ b la mbolpɔkpapo na be asheŋ341 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, Israɛl be bejuŋkparpoana na du fanɛ mbolpɔkpapo nɛ baa keni
         ma basa nɛ b du fanɛ mbolpɔ so nna. Ama mee sha fanɛ fo kaŋɛ Israɛl be bejuŋkparpo
         na fanɛ b maŋ wora n nyalɛ nɛ ekama e nu. Kaŋɛ bumo kusɔ nɛ ma Enyɛnpetale Ebɔrɛ na
         kaŋɛ fanɛ: Asheŋ maaŋ nyalɛ n sa menyi, Israɛl be mbolpɔkpapo ere! Menyi be amu nɛ
         menyee keni so nseŋ kplaŋ ma mbolpɔ so. 3 Menyee nuu bumo be kenyipochu nna nsaa ta bumo be afuibi a lue asɔbuuso nseŋ naa mɔ
         bumo be belelabi a we, ama menyi alɛ maa keni bumo so nɛnɛ. 4 Menyee maa keni bumo be bumo nɛ b maŋ kɔ eleŋ na so, ŋko a chɛ bumo nɛ baa lɔ na ŋko
         a wɔtɔ bumo nɛ b doro na be achuu to adur a kre amo ŋko a kuŋ bumo nɛ baa lar a yɔ
         mboŋ ko na a ba ŋko a fin bumo nɛ foe na. Men du nyaŋnyaŋ nna a tɔrɔ bumo. 5 Ŋkpal mbolpɔ na ka maŋ kɔ ekpapo so, b pesaŋ to nna nɛ kupuŋ to be asɔbɔya lubi bee
         pɛ bumo a ji. 6 Ma mbolpɔ ya kaa na abeegboŋ nɛ abeebi so nna. B daŋ pesaŋ to nna a wɔ durnya be kaplɛkama
         nɛ esa kikɛ malɛ daa maŋ keni n fin bumo.7 Amoso, menyi mbolpɔkpapoana na e nu kusɔ nɛ ma, Enyɛnpe Ebɔrɛ na bee kaŋɛ menyi. 8 Nɛ men nu n sa ma, asheŋ beeŋ baa bɔ menyi so ŋkpal manɛ so ma e la Enyɛnpetale Ebɔrɛ
         nɛ e bee sa ŋkpa na. Kupuŋ to be asɔbɔya lubi pɛ ma mbolpɔ m mɔ n we ŋkpal esa kikɛ
         ka maa keni bumo so so. Ma mbolpɔkpapoana maŋ wora ania fanɛ baŋ fin mbolpɔ na. Bumo
         gbagba be amu so nɛ baa keni so, mannɛ ma mbolpɔ. 9 Amoso, menyi mbolpɔkpapoana na e nu nfe. 10 Ma, Enyɛnpetale Ebɔrɛ na yɛ ma nɛ menyi maŋ naa kɔ shɛŋ. Ma alɛ beeŋ suge ma mbolpɔ
         menyi be enɔ to nɛ menyi maaŋ naa la bumo be ekpapo a nya bumo a mɔ a we.Mbolpɔkpapo lela na be asheŋ11 Ma, Enyɛnpetale Ebɔrɛ na e naa kaŋɛ menyi na fanɛ ŋ gbagba e naŋ fin ma mbolpɔ nsaa
         keni bumo so 12 fanɛ kananɛ mbolpɔkpapoana bee keni bumo be mbolpɔ nɛ b daŋ pesaŋ to nɛ b naŋ ya bar
         bumo abar so na. Ma alɛ beeŋ bɛta bumo n shi mboŋ nɛ b pesaŋ to n yɔ kachɛ nɛ asheŋ
         daŋ maŋ nite nɛnɛ n sa bumo na kikɛ m ba. 13 Meeŋ lara bumo efuli pɔtɛana so m ba gama bumo abar so nseŋ shin nɛ b bɛta m ba bumo
         gbagba be kasawule so. Ma alɛ beeŋ baa la bumo be ekpapo nseŋ shin nɛ b nya n ji nɛnɛ
         ashi Israɛl be abee nɛ eboŋana ase. 14 Ade be kaman, meeŋ shin nɛ b nya n ji kayurwushi so ashi abeemase nɛ ataŋɛ to nɛ mboŋ
         kama nɛ ajibi lela wɔ ashi Israɛl be kasawule so kikɛ. 15 Ŋ gbagba e naaŋ baa keni ma mbolpɔ so nseŋ fin ewushi be kakpa n sa bumo. Ma, Enyɛnpetale
         Ebɔrɛ e kaŋɛ na.16 Ma alɛ beeŋ fin bumo be bumo nɛ foe na nseŋ bɛta bumo nɛ yeŋ na m ba. Kumo be kaman
         nɛ ŋ kre bumo nɛ b doro na be achuu nseŋ chɛ bumo nɛ baa lɔ na. Ama bekama nɛ b ji
         n daŋ nsaa kɔ eleŋ na bre, meeŋ mur bumo, ŋkpal manɛ so, n la mbolpɔkpapo nɛ e bee
         wora kusɔ nɛ k daga nna.17 Naniere ma Enyɛnpetale Ebɔrɛ na bee kaŋɛ menyi nɛ men la ma mbolpɔ na nna fanɛ meeŋ
         keni menyi to m barga belela na ashi belubi na to nɛ mbolpɔ ashi mboe to. 18 Menyi be beko ji ajibi lela nna ŋkukwe; nsaa chichi amo nɛ menyi maŋ ji so a wea shishɛr
         to! Menyeeŋ nuu nchu lela nna nseŋ gbar nchu nɛ menyi maaŋ nuu na to! 19 Saŋɛ na so nɛ ma mbolpɔ nɛ b ka na e ji ajibi nɛ men chichi so na nseŋ nuu nchu nɛ
         men gbar to na.20 Amoso, naniere ma Enyɛnpetale Ebɔrɛ na bee kaŋɛ menyi nna fanɛ, meeŋ keni so m barga
         mbolpɔ nɛ b kɔ eleŋ na ashi bumo nɛ b maŋ kɔ eleŋ na to. 21 Ŋkpal manɛ so, menyi bumo nɛ men kɔ eleŋ na bee ŋin bumo nɛ b maŋ kɔ eleŋ na nna a
         lar ekarso nsaa ta menyi be alambɛ a pur bumo a lar ma mbolpɔ to. 22 Ama ma alɛ beeŋ mɔlga ma mbolpɔ nɛ menyi maaŋ naa kɔrfɛ bumo. Meeŋ keni bumo so nseŋ
         barga belela na ashi belubi na to. 23 Ade kikɛ be kaman nɛ n sa bumo ewura nɛ e beeŋ baa du fanɛ ma kayɛrbi ewura Deevid
         nɛ e baa kpa bumo nsaa keni bumo so nɛnɛ. 24 Saŋɛ na so nɛ ma Enyɛnpe Ebɔrɛ na e baa la bumo be Ebɔrɛ, nɛ ewura nɛ e du fanɛ ma
         kayɛrbi ewura Deevid na e baa la bumo be ejuŋkparpo. Ma, Enyɛnpe Ebɔrɛ e kaŋɛ na 25 Ma nɛ bumo beeŋ wora kɔnɔkoŋwule be ŋkre nɛ k beeŋ bar bumo kayurwushi. Ma alɛ beeŋ
         ju kupuŋ to be asɔbɔya lubi na kikɛ kasawule na so, saŋɛ na so ma mbolpɔ maaŋ naa
         ŋana kufu.26 Ade be kaman, meeŋ nɛfa bumo nseŋ shin nɛ b baa wɔ ma kebee cheembi na ase nɛ n sa
         bumo bɔrɛchu lela jemanɛ nɛ k daga nsaa la nɛfa na. 27 Saŋɛ na so nɛ ndibi na e sɔr nɛnɛ nɛ nsawule na kikɛ malɛ e wora adɔjibi. Kumo be
         kaman nɛ ekama e chena mo gbagba be kasawule so nɛ kayurwushi. Ŋ kaŋ tuge ŋgbɛlɛbi
         nɛ a kre ma basa na, nseŋ shin nɛ b nya bumo be amu ashi basa nɛ b pɛ bumo anya na
         be enɔ na nɛ baaŋ pin fanɛ ma e la Enyɛnpe Ebɔrɛ na. 28 Loŋ be jemanɛ so, efuli pɔtɛana maaŋ naŋ tiŋ m ba kɔ n suge bumo be asɔbɔya, nɛ kupuŋ
         to be asɔ lubi gba maaŋ naŋ pɛ bumo n ji. Baaŋ chena kayurwushi so nna nɛ esa kama
         maa naa funti bumo. 29 Ade kikɛ be kaman, meeŋ sa bumo kasawule lela nɛ akoŋ maaŋ naa wɔ kumo so. Efuli pɔtɛana
         be basa maaŋ naaŋ mushe bumo kikɛ. 30 Aloŋ nɛ ekama beeŋ pin fanɛ ma e naa kuŋ Israɛl be basa nɛ b la ma basa na. Ma, Enyɛnpetale
         Ebɔrɛ e kaŋɛ na.”31 Kumo be kaman nɛ Enyɛnpetale Ebɔrɛ na kaŋɛ le: “Menyi, ma mbolpɔ, nɛ mee bela na,
         la ma basa nna nɛ ma alɛ la menyi be Ebɔrɛ.”

Edɔm be kaplɛa so be kewuŋkaŋɛ be asheŋ351 Nɛ Enyɛnpe Ebɔrɛ na kaŋɛ ma le: 2 “Dimɛdi pibi, Ezikɛl, malga ŋ gbiti Edɔm be kebee nɛ k yili n sa kumo be basa na.
         3 Kaŋɛ Edɔmebi kusɔ nɛ ma Enyɛnpetale Ebɔrɛ na bee kaŋɛ.N yɛ ma nɛ menyi Edɔm be basa, maŋ naa kɔ shɛŋ!Meeŋ shin nɛ menyi be efuli e ki kasawule fuloŋ a dese,nɛ esa kikɛ maaŋ naa wɔ kumo so.4 Ma alɛ beeŋ naŋ shin nɛ menyi be ndegboŋ e ki alambure a dese.Nɛ menyi be kasawule e ki kakpa nɛ ekama kini n lɛ.Aloŋ nɛ menyeeŋ pin fanɛ ma e la Enyɛnpe Ebɔrɛ na.5 Ŋkpal manɛ so, dra dra kikɛ nɛ menyi Edɔm be basa ta Israɛl be basa ŋ ki men doŋana
         nseŋ kpal loŋ so n shin nɛ b wu ga jemanɛ nɛ b nya bumo be alubi be kasogberge na.
         6 Ŋ ka la Enyɛnpetale Ebɔrɛ nɛ e bee sa ŋkpa so luwu nɛ men maaŋ tiŋ ŋ gbelge e naaŋ
         ba menyi so. Men wora n jija ŋkpal basa be kamɔ so, amoso menyi alɛ gba beeŋ wu. 7 Meeŋ shin nɛ Edɔm be kepreŋsawule e dese fuloŋ a maŋ kɔ tɔnɔ nseŋ shin nɛ esa kama
         nɛ e beeŋ bɔla kumo so n choŋ e wu. 8 Ma alɛ beeŋ shin nɛ basa nɛ b wu kena to na e dese n sɔ kaplɛkama ashi abee so nɛ
         ataŋɛ to kikɛ. 9 Saŋɛ na so nɛ menyi be efuli na e dese fuloŋ mbaanaayɔ, nɛ esa kikɛ maaŋ naa wɔ menyi
         be ndegboŋana to. Aloŋ e naaŋ shin nɛ men pin fanɛ ma e la Enyɛnpe Ebɔrɛ na.10 Hale ma Enyɛnpe Ebɔrɛ na ka daa la Juda nɛ Israɛl be Ebɔrɛ na gba, men daŋ kaŋɛ nna
         fanɛ bumo be efuliana be nsawule kikɛ la menyeya nna nseŋ daa sha keta amo ŋ ki menyeya.
         11 Amoso ma Enyɛnpetale Ebɔrɛ ka baa wɔ ŋkpa to ere bre, meeŋ ka menyi kukɔ ŋkpal agbo
         nɛ kukɔrkɔ nɛ yurkishi nɛ men kɔ a laŋɛ ma basa be kaplɛa so so, saŋɛ na so baŋ pin
         fanɛ kusɔ nɛ men wora bumo na so nɛ mee gberge menyi kusoe na. 12 Kumo be kaman, nɛ men pin fanɛ ma Enyɛnpe Ebɔrɛ na daŋ nu men ka daa malga mmalga
         jiga a gbiti Israɛl be basa nsaa kaŋɛ fanɛ kasawule na dese jiga nna n sa menyi nɛ
         men ta ŋ ki menyeya. 13 Ma alɛ naŋ nu mpuchi be mmalga nɛ men malga ŋ gbiti ma na gba.”14 Ade kikɛ be kaman, nɛ Enyɛnpe Ebɔrɛ na kaŋɛ: “Meeŋ shin nɛ men mur cheche a maaŋ naa
         la shɛŋ nɛ durnya kikɛ e ji eyur ŋkpal loŋ so, 15 fanɛ kananɛ men ji eyur jemanɛ nɛ ma basa Israɛlebi na daŋ mur na. Edɔm be efuli nɛ
         kumo be nsawule kikɛ beeŋ mur cheche, a maaŋ naa la shɛŋ. Kumo be kaman nɛ ekama e
         pin fanɛ ma e la Enyɛnpe Ebɔrɛ na.”

Ebɔrɛ be nɛfa ka ba Israɛl so be asheŋ361 Ndoŋ nna nɛ Enyɛnpe Ebɔrɛ na naŋ kaŋɛ le: “Dimɛdi pibi, Ezikɛl, kaŋɛ abee nɛ a wɔ
         Israɛl be efuli so na fanɛ a nu kubɔya nɛ ma, 2 Enyɛnpetale Ebɔrɛ na kɔ n sa amo. Israɛl mo doŋana daŋ malga mmalga jiga ŋ kaŋɛ fanɛ,
         Naniere abee dra na ki bumo peya nna!3 Amoso bɔ kubɔya nɛ ma Enyɛnpetale Ebɔrɛ na bee kaŋɛ ere. Jemanɛ nɛ efuli nɛ a chena
         ŋ kulti Israɛl na kɔ n suge Israɛl be abee na, ekama na daŋ wora Israɛl eyurto nna.
         4 Amoso naniere kusɔ nɛ ma Enyɛnpetale Ebɔrɛ na bee kaŋɛ menyi abeegboŋ nɛ abeebi nɛ
         eboŋana nɛ ataŋɛ nɛ mboŋ nɛ a bure a dese nɛ ndegboŋ nɛ basa shile amo to nɛ efuliana
         nɛ a kulti menyi na ba muu amo to be asɔ n yɔ nseŋ wora menyi eyurto na kikɛ nde.
         5 Ma, Enyɛnpetale Ebɔrɛ na malga agbogboŋ so nna ŋ gbiti efuliana nɛ a kulti fo Israɛl
         be efuli na kikɛ, fɔŋfɔŋ Edɔm be efuli na. Ŋkpal manɛ so, bumo e daŋ ji eyur ga nseŋ
         daŋ sɔ ma kasawule nɛ kumo be asɔbɔya be ejikpa ŋ ki bumo peya.6 Amoso malga ŋ kaŋɛ Israɛl be efuli so be abeegboŋ nɛ abeebi nɛ eboŋana nɛ ataŋɛ kusɔ
         nɛ ma, Enyɛnpetale Ebɔrɛ na bee kaŋɛ kukɔrkɔ nɛ agbo so ŋkpal kananɛ efuliana na tege
         nseŋ wora bumo yeryerbi so. 7 Ma, Enyɛnpetale Ebɔrɛ na bɔ ntaŋ fanɛ efuliana na beeŋ ji anishinyɔr. 8 Ama ndibi nɛ a yil abee so ashi ma basa, Israɛlebi, be efuli so na beeŋ naŋ purge
         nseŋ sɔr asɔrso n sa bumo. K maaŋ chɛr baaŋ bɛta m ba epe. 9 N nyi menyi Israɛlebi be asheŋ nɛ men be asheŋ tir n sa ma. Ma alɛ beeŋ shin nɛ men
         naaŋ dɔ menyi be adɔsawule so n duu adɔjibi. 10 Kumo be kaman nɛ n shin nɛ Israɛl be basa e naŋ wora keshi n chena menyi be nsawule
         so nɛ basa e naŋ chena ndeana to nseŋ lɔŋɛ alambure na m pɔr. 11 Ma alɛ beeŋ naŋ shin menyi be asɔbɔya kikɛ e salga n wora keshi nɛ men naaŋ chena
         kasawule na so fanɛ kananɛ men daŋ chena kumo so dra na. Menyeeŋ dii kedama ga a chɔ
         kananɛ men daa du na, saŋɛ na so nɛ menyeeŋ pin fanɛ ma e la Enyɛnpe Ebɔrɛ na. 12 Ade kikɛ be kaman nɛ n shin nɛ ma basa Israɛlebi na e naŋ bɛta m ba chena bumo be
         nsawule so. Nsawule na beeŋ baa la bumo gbagba peya nɛ akoŋ malɛ maaŋ naŋ mɔ bumo
         be mbia.13 Ma, Enyɛnpetale Ebɔrɛ na yɛ: Kashenteŋ nɛ basa bee kaŋɛ fanɛ kasawule na maa wora
         ajibi nɛnɛ nsaa shin nɛ akoŋ bee mɔ kumo be basa. 14 Ama yili jemanɛ ere a yɔ, k beeŋ baa wora ajibi nɛnɛ nɛ menyi maaŋ naŋ paŋ menyi be
         mbia. Ma Enyɛnpetale Ebɔrɛ na e kaŋɛ na. 15 Kumo be kaman, menyi maaŋ naŋ bugi asoe a nu mmalga jiga nɛ efuliana na bee malga
         a gbiti menyi. Meni alɛ maaŋ naŋ keni n wu basa ka bee wora menyi eyurto. Kasawule
         na maaŋ naŋ shin nɛ men paŋ menyi be mbia. Ma, Enyɛnpetale Ebɔrɛ na, e kaŋɛ na.”Israɛl be basa be ŋkpa popɔr be asheŋ16 Ndoŋ nna nɛ Enyɛnpe Ebɔrɛ na naŋ kaŋɛ ma le: 17 “Dimɛdi pibi, Israɛlebi na ka daa wɔ bumo be kasawule so na, b daŋ bɔla bumo be kebaawɔtɔ
         nɛ asheŋ woraso so nna n jija kumo. Kananɛ eche nɛ e bee lar ntamaŋ maŋ walɛ so daŋkare
         be ekpa so na, nɛ bumo be kebaawɔtɔ na daa du n sa ma. 18 Ndoŋ nna nɛ n nya agbo n wɔtɔ bumo ŋkpal kabasamɔ nɛ kagbirshuŋ nɛ b ta n jija kasawule
         na so, 19 nseŋ pesaŋ bumo to n yɔ efuli pɔtɛana so. Bumo be kebaawɔtɔ nɛ asheŋ woraso so nɛ
         n daŋ ji bumo demu. 20 Kaplɛkama malɛ nɛ b yɔ, b daa ŋaba ma ketre cheembi na nna; ŋkpal manɛ so, le nɛ efuli
         pɔtɛana be basa daa kaŋɛ: ‘Enyɛnpe Ebɔrɛ na be basa nna na. E tintiŋ bumo nna n lar
         bumo gbagba be kasawule so.’ 21 Ndoŋ nna nɛ kusɔ nɛ efuli pɔtɛana be basa bee fɛ a laŋɛ ma kaplɛa so na tɔrɔ ma ga.22 Amoso kaŋɛ Israɛlebi na kubɔya nɛ ma, Enyɛnpetale Ebɔrɛ na kɔ nɛ sa bumo: Mannɛ menyi
         Israɛlebi so nɛ meeŋ wora kusɔ nɛ mee sha kewora ere, ama ma ketre cheembi nɛ men
         ŋaba efuli pɔtɛ kama nɛ men yɔ kumo so na so. 23 Ŋ kaŋ lara kecheembiya nɛ k wɔ ma ketregboŋ nɛ men ŋaba ashi efuliana na so na ŋ ŋini
         bumo na nɛ baaŋ pin fanɛ ma e la Enyɛnpe Ebɔrɛ na. Ma, Enyɛnpetale Ebɔrɛ na e kaŋɛ,
         fanɛ men bɔla menyi so ŋ ŋini efuli pɔtɛana na fanɛ n du cheembi nna. 24 Meeŋ lara menyi ashi efuli pɔtɛana kama to m ba epe menyi gbagba be kasawule so. 25 Nɛ kebaadu fanɛ ŋ ka wora nchu lela ŋ ŋmenyaŋ menyi so nɛ men nyalɛ so ashi kagbirshuŋ
         nɛ kusɔ kama nɛ k shin nɛ men wora eyurpi na to. 26 Ade be kaman, nɛ n lara menyi be ŋgbene kpakpaso fanɛ kejembu na nseŋ sa menyi ŋgbene
         popɔr nɛ a beeŋ shin nɛ men baa wora ma kasonu. 27 Ma alɛ beeŋ ta ma kiyoyu n wɔtɔ menyi to nseŋ shin nɛ men bɛ ma mbraana nɛ keŋini
         kikɛ so kenishipereso. 28 Saŋɛ na so nɛ men chena kasawule nɛ n ta n sa men nananyɛnana na so nsaa la ma basa
         nɛ ma alɛ e baa la menyi be Ebɔrɛ. 29 Meeŋ kuŋ menyi ashi kusɔ kama nɛ k bee shin nɛ menyee wora eyurpi na to nseŋ shin
         nɛ menyi be ayu e wora nɛnɛ, saŋɛ na so akoŋ maaŋ naa wɔtɔ. 30 Ma alɛ beeŋ naŋ shin nɛ menyi be ndibi sɔrso nɛ adɔjibi e foo, saŋɛ na so menyi maaŋ
         naŋ ji anishinyɔr ashi efuliana na so ŋkpal akoŋ so. 31 Ade kikɛ be kaman, menyeeŋ nyiŋi menyi be asheŋ woraso lubi nɛ a shin nɛ men gbagba
         e kishi menyi be amu ŋkpal kusɔ nɛ men wora so. 32 Kede be kaman nɛ Enyɛnpetale Ebɔrɛ na kaŋɛ le: Israɛlebi, mee sha nɛ men pin fanɛ
         mannɛ menyi so nɛ mee wora asheŋ ere, ama mee sha nna nɛ anishinyɔr nɛ nyɔmɔ e pɛ
         menyi ŋkpal asheŋ nɛ men wora na so.”33 Nɛ Enyɛnpetale Ebɔrɛ na naŋ kaŋɛ le: “Kachɛ nɛ meeŋ kpra menyi be alubi ashi menyi
         so na nɛ meeŋ naŋ shin nɛ men chena menyi be ndegboŋana to nseŋ lɔŋɛ alambure na m
         pɔr. 34 Ekama nɛ e daŋ bɔla menyi be adɔana ase a choŋ daa wu fanɛ e ki kupuŋ nna a dese,
         ama meeŋ naŋ shin nɛ men lɔŋɛ amo so n dɔ. 35 Nɛ ekama na e naŋ kaŋɛ fanɛ kasawule nɛ k daa la kudɔpuŋ a dese jiga na a kilgi a
         walɛ fanɛ Iden be Kudɔbi na. Kumo be kaman nɛ wu kananɛ ndeana nɛ a daŋ ki alambure
         a dese nɛ shɛŋ daa maŋ naa wɔ amo to na naŋ nya basa nɛ b pɔr egbalana ŋ kulti amo
         nsaa wɔ amo to na. 36 Ndoŋ nna nɛ basa nɛ b wɔ efuliana nɛ a mata menyi nseŋ kraa wɔtɔ na e pin fanɛ ma
         Enyɛnpe Ebɔrɛ na e naa lɔŋɛ menyi be nde bureso a pɔr nsaa dɔ menyi be adɔpuŋ a du.
         Ma Enyɛnpe Ebɔrɛ na e nase kumo be kɔnɔ, ma alɛ beeŋ wora loŋ gbagba chap.”37 Ade kikɛ be kaman, nɛ Enyɛnpetale Ebɔrɛ na naŋ kaŋɛ le: “Meeŋ naŋ shin nɛ Israɛlebi
         na e kule ma kechɛto nɛ n shin nɛ b wora keshi n ti so fanɛ mbolpɔ na. 38 Nɛ nde nɛ a bure a dese ere e naŋ bɔlɔ basa fanɛ kananɛ mbolpɔ daŋ bɔlɔ Jerusalɛm
         to nɛ b daa ta amo a lara esarga nchɛgboŋachɛ na. Ndoŋ nɛ baaŋ pin fanɛ ma e la Enyɛnpe
         Ebɔrɛ na.”

Ketaŋɛ nɛ awibi wɔlso dese to na be asheŋ371 Saŋko ka fo nɛ Enyɛnpe Ebɔrɛ na be eleŋgboŋ na gbelge ma so nɛ mbe Kiyoyu ta ma ŋ
         gbelge to n yɔ ketaŋɛ ko to nɛ awibi sɔ kaplɛkama a dese. 2 Ndoŋ nna nɛ Enyɛnpe Ebɔrɛ na keta ma n nite ketaŋɛ na to nɛ n wu fanɛ awibi na daa
         shi nseŋ daŋ wɔl n fuli a dese. 3 Nɛ e bishi ma: “Dimɛdi pibi, Ezikɛl, awibi ere beeŋ naŋ tiŋ m ba ŋkpa to a?”Nɛ ma alɛ kaŋɛ: “Enyɛnpetale Ebɔrɛ, fo nawule e naŋ tiŋ m pin kumo be loŋ!”4 Ndoŋ nna nɛ e kaŋɛ: “Malga n sa awibi nɛ a wɔl n fuli na nseŋ kaŋɛ amo nɛ e nu Enyɛnpe
         Ebɔrɛ na be kamalga. 5 Kaŋɛ amo fanɛ le nɛ ma Enyɛnpetale Ebɔrɛ na kaŋɛ: Meeŋ shin nɛ efute e ba menyi to
         nɛ men naŋ nya ŋkpa. 6 Ma alɛ beeŋ sa menyi achin nɛ eblaŋ, nseŋ shin nɛ kawɔl e ba buu menyi so. Kumo be
         kaman nɛ n sa menyi efute nɛ men nya ŋkpa. Ndoŋ nɛ menyeeŋ pin fanɛ ma e la Enyɛnpe
         Ebɔrɛ na.”7 Ndoŋ nna nɛ m malga n sa awibi na fanɛ kananɛ Enyɛnpe Ebɔrɛ kaŋɛ na. Ŋ kraa malga
         nna nseŋ nu egbri ko fanɛ basa ka bee kpla enɔ na nɛ awibi kɔŋkɔŋ na fara a chɛ abar
         so. 8 Ŋ kraa yil a keni amo nna nɛ achin nɛ eblaŋ nɛ kawɔl ba buu amo so. Ama ŋkpa daa maŋ
         wɔ amo to.9 Ndoŋ nna nɛ Ebɔrɛ naŋ kaŋɛ ma: “Dimɛdi pibi, malga n sa afu. Kaŋɛ afu na fanɛ Enyɛnpetale
         Ebɔrɛ na yɛ k shi kaba kama so m ba luri eyurana nɛ a la bubuni a dese ere to nɛ e
         nya ŋkpa.”10 Ŋ ka baŋ kaŋɛ loŋ, nɛ afu ber m ba luri eyurana na to nɛ a nya ŋkpa ŋ koso n yili.
         B daa la benapo be katuŋ gboŋgboŋi ko nna.11 Ade kikɛ be kaman, nɛ Enyɛnpe Ebɔrɛ na naŋ kaŋɛ ma: “Dimɛdi pibi, Israɛl be basa du
         fanɛ awibi kɔŋkɔŋ ere nna. Baa fubel nna a kaŋɛ fanɛ b wɔlso nna nsaa maa kɔ echefoso
         be tama kikɛ kebaawɔtɔ to. 12 Amoso kaŋɛ bumo fanɛ ma, Enyɛnpetale Ebɔrɛ na bee sha kebugi bumo be nchaŋana nna
         nɛ b lar m bɛta m ba Israɛl be kasawule so. 13 Ŋ kaŋ wora loŋ, baaŋ pin fanɛ ma e la Enyɛnpe Ebɔrɛ na. 14 Ma kiyoyu beeŋ sa bumo efute nɛ b nya ŋkpa m ba kaa wɔ bumo gbagba be kasawule so.
         Ndoŋ nɛ baaŋ pin fanɛ ma e la Enyɛnpe Ebɔrɛ nɛ n nase kɔnɔ fanɛ meeŋ wora loŋ na.
         Ma, Enyɛnpe Ebɔrɛ na e kaŋɛ na.”Juda nɛ Israɛl ka naŋ ki kuwurji koŋwule be asheŋ15 Ade kikɛ be kaman, nɛ Enyɛnpe Ebɔrɛ na naŋ kaŋɛ ma. 16 E yɛ: “Dimɛdi pibi, fin kedibi nseŋ sibɛ le kumo so, ‘Juda be kuwurji be asheŋ.’ Kumo
         be kaman nɛ fo fin kedibi nyɔsopo nseŋ sibɛ le kumo alɛ gba so, ‘Israɛl be kuwurji
         be asheŋ.’ 17 Kede be kaman, nɛ fo ta ndibi anyɔ na be nnɔso n chɔga abar so ŋ keta enɔ to nɛ k
         wora fanɛ a ka la kedibi koŋwule na. 18 Fo basa kaŋ bishi fo kusɔ nɛ k bee ŋini, 19 feeŋ tiŋ ŋ kaŋɛ bumo fanɛ ma, Enyɛnpetale Ebɔrɛ na bee sha keta kedibi nɛ k yili n
         sa Israɛl nna n chuge kumo nɛ k yili n sa Juda na so nna, saŋɛ na so amo anyɔ na beeŋ
         ki kedibi koŋwule a wɔ ma enɔ to.20 To, feeŋ keta ndibi anyɔ na fo enɔ to nɛ basa na e wu amo. 21 Ndoŋ nna nɛ fo kaŋɛ bumo fanɛ ma, Enyɛnpetale Ebɔrɛ na bee sha kelara ma basa kikɛ
         ashi efuliana nɛ b pesaŋ to n yɔ to na n shin nɛ b ba abar so ashi bumo gbagba be
         kasawule so. 22 Ma alɛ beeŋ shin nɛ b baa la basa koŋwule ashi Israɛl be efuli so. Baaŋ baa kɔ ewura
         koŋwule nɛ e beeŋ baa ji bumo so kuwura a maaŋ naŋ barga to a wɔtɔ. 23 Bumo alɛ maaŋ naŋ bɔla kagbirshuŋ so n jija bumo be amu ŋko n wora alubi ŋ gbiti bumo
         be amu. Ma alɛ beeŋ sɔ bumo n yige ashi ekpa kama so nɛ baa bɔla so a wora alubi a
         debɔr ma na, nseŋ fɔr bumo so, nɛ b baa la ma basa, nɛ ma alɛ e baa la bumo be Ebɔrɛ.
         24 Ewura nɛ e du fanɛ ma kayɛrbi Deevid e naaŋ baa la bumo be ewura nɛ bumo kikɛ e wora
         kɔnɔkoŋwule a wɔ mbe kaseto nseŋ ta kashenteŋji a bɛ ma mbraana so. 25 Kasawule nɛ n ta n sa ma kayɛrbi Jeekɔb na so nɛ baaŋ chena, kakpa nɛ bumo nanaana
         daŋ chena na. Bumo nɛ bumo be mbia nɛ kaman to ebi kikɛ beeŋ chena kumo so hale mbaanaayɔ,
         nɛ ewura nɛ e du fanɛ ma kayɛrbi Deevid na e baa ji bumo so kuwura. 26 Ade kikɛ be kaman, ma nɛ bumo beeŋ luri kɔnɔkoŋwule be ŋkre to a ŋini kayurwushi nɛ
         baaŋ baa wɔtɔ to hale mbaanaayɔ. Ma alɛ beeŋ shin nɛ b baa wɔtɔ nseŋ wora keshi n
         ti so nɛ ma bɔrɛlambu na e baa wɔ bumo to mbaanaayɔ. 27 Ma nɛ bumo e naa baa wɔ ndoŋ, nɛ m baa la bumo be Ebɔrɛ nɛ bumo alɛ e baa la ma basa.
         28 Jemanɛ nɛ meeŋ yili ma bɔrɛlambu bumo to mbaanaayɔ na, nɛ efuliana na beeŋ pin fanɛ
         ma Enyɛnpe Ebɔrɛ na e lara Israɛlebi na ŋ ki ma basa.”

Gɔg be kaplɛa so be kewuŋkaŋɛ be asheŋ381 Nɛ Enyɛnpe Ebɔrɛ na naŋ kaŋɛ ma le: 2 “Dimɛdi pibi, Ezikɛl, malga ŋ gbiti Gɔg nɛ e la Meshɛk nɛ Tubal be efuliana so be
         ewurgboŋ ashi Magɔg be kasawule so na. Malga ŋ gbiti mo 3 nseŋ kaŋɛ mo fanɛ ma, Enyɛnpetale Ebɔrɛ na nɛ mo maŋ naa kɔ shɛŋ. 4 Ma alɛ beeŋ shin nɛ e maaŋ naa kɔ eleŋ, nseŋ ta edariwa ŋ kɔl mbe ŋgbuŋ to ŋ gberge
         mo nɛ mbe benapo damta nɛ baa dii egbaŋɛ nsaa kɔ akɔsɔ damta, nɛ bumo be ekama malɛ
         kɔ kebɛlso be kusɔ kuŋkumuso nɛ tokobi enɔana to na kikɛ n yɔ. 5 Pɛshiya nɛ Kush nɛ Libiya be efuliana so be benapo ti fo benapo na so nɛ bumo kikɛ
         malɛ kɔ abɛlso be asɔ kuŋamuso nɛ abɛlso be akpaŋwuro. 6 Gɔma nɛ Bɛf Togaama be nsawule so ebi ashi kelargato be esoso na nɛ bumo be benapo
         kikɛ gba ti bumo so. Efuli damtaana be basa gba ti bumo so. 7 To, kaŋɛ mo fanɛ mo nɛ mbe benapo e bela ase n wora shiriya n ya kɔ kena, 8 ŋkpal manɛ so, nfɛ damta be kaman meeŋ kaŋɛ mo nɛ e ya kɔ m pɔɔ efuli ko nɛ kumo be
         basa daŋ gama abar n shi efuli pɔtɛ damtaana so m ba chena a maa ŋana kena na. E beeŋ
         pɔ Israɛl be basa nɛ b chena kayurwushi so ashi abee nɛ b daŋ shile ŋ ka amo n chɛr
         na so. 9 Gɔg nɛ mbe benapo nɛ efuli damtaana nɛ b ti so na beeŋ kre m ba Israɛlebi na so fanɛ
         bɔrɛfu m ba buu bumo so fanɛ kuwɔlpa.”10 Kusɔ nɛ Enyɛnpetale Ebɔrɛ na bee kaŋɛ Gɔg nde: “Jemanɛ na kaŋ fo, feeŋ fara a fɛ ŋkre
         lubi. 11 Fo alɛ beeŋ baa sha kekɔ m pɔɔ efuli nɛ kumo be basa chena kayurwushi so ashi nde
         nɛ b maŋ pɔr egbalana a kuŋ amo na so. 12 Kumo be kaman, nɛ fo kɔ n suge basa nɛ b wɔ ndegboŋana nɛ a daŋ bure a dese na be
         asɔ. B la basa nɛ b shi efuli pɔtɛana so nna m ba abar nsaa kɔ asɔbɔya nɛ asɔ nsaa
         wɔ durnya be kakpa k bee bɔlɔ kenishi ga na naniere. 13 Saŋɛ na so nɛ Sheba nɛ Dedan be efuliana so be basa nɛ Speen be efuli so be ndeana
         to be eyawujipo e bishi fo fanɛ fo gama fo benapo abar so nna nɛ fo kɔ n suge asɔ
         fanɛ shuwa nɛ gbiti nɛ asɔbɔya kikɛ n yɔ a?14 Amoso nɛ Enyɛnpetale Ebɔrɛ na shuŋi ma fanɛ n ya kaŋɛ Gɔg fanɛ nɛ e wu mbe basa Israɛlebi
         ka wɔ kayurwushi to, e beeŋ koso 15 kakpa nɛ e wɔ ashi kelargato be esoso wɔfɔ wɔfɔ na n juŋkpar benapo lempo damta nɛ
         bumo kikɛ dii egbaŋɛ 16 ŋ kre m ba buu bumo so fanɛ bɔrɛfugboŋ ka ba kasawule na so na. Jemanɛ na kaŋ fo,
         meeŋ shin nɛ men kɔ m pɔɔ ma kasawule so nɛ efuliana na e pin esa nɛ e la ma ashi
         kusɔ nɛ meeŋ bɔla menyi so n wora a ŋini ma kecheembiya na.”17 Nɛ Enyɛnpetale Ebɔrɛ na naŋ kaŋɛ le: “Fo asheŋ nɛ n daa malga dra dra jemanɛ nɛ n
         daŋ bɔla ma nyɛrbi, Israɛl be anebiana na so na, fanɛ kachako bee ba nɛ n shin nɛ
         esa ko e ba kɔ Israɛlebi kena na. 18 Kusɔ nɛ k beeŋ wora kachɛ nɛ Gɔg beeŋ ba kɔ Israɛlebi kena na beeŋ shin nɛ ma kagbene
         e kaa ga, 19 nɛ n nya agbo n shin nɛ kasawule e gbuŋgbuŋ eleŋ so ashi Israɛl be efuli so. 20 Saŋɛ na so nɛ kufu e pɛ ekɔrɔtɔ nɛ mbuibi, nɛ asɔbɔya wurbi nɛ agboŋi kikɛ nɛ dimɛdi
         kama nɛ a wɔ durnya to so nɛ b baa chicha. Abeegboŋ nɛ abeebi kikɛ beeŋ bu n tɔr nɛ
         egbal kama e bure n tɔr kasawule. 21 Ma alɛ beeŋ shin nɛ etɔrɔ be yiri yiri e ta kufu n lɛ Gɔg nɛ mbe benapo so nɛ b kilgi
         a mɔ abar. Ma, Enyɛnpetale Ebɔrɛ na e kaŋɛ na. 22 Kumo be kaman nɛ n ta alɔ nɛ luwu ŋ gberge mo kusoe, nseŋ shin nɛ bɔrɛfu nɛ abɔrɛjembubi
         nɛ edɛ nɛ a bee suse fanɛ kejembu nɛ baa tre jɛrbi na e chulgi n wurge mo nɛ mbe benapo
         nɛ efuli damtaana nɛ b ti mo so na so. 23 Kananɛ meeŋ ŋini efuliana na kikɛ ma keshi nɛ kecheembiya nna na. Aloŋ nɛ baaŋ pin
         fanɛ ma e la Enyɛnpe Ebɔrɛ na.”

Gɔg ka kɔ n tɔr be asheŋ391 Ade kikɛ be kaman, nɛ Enyɛnpetale Ebɔrɛ na naŋ kaŋɛ le: “Dimɛdi pibi, Ezikɛl, malga
         ŋ gbiti Gɔg nɛ e la Meshɛk nɛ Tubal be efuliana be ewurgboŋ na nseŋ kaŋɛ mo fanɛ ma
         nɛ mo maŋ naa kɔ shɛŋ. 2 Ma alɛ beeŋ shin nɛ e kilgi anishito n shoŋi kakpa pɔtɛ nɛ n juŋkpar mo n shi kelargato
         be esoso wɔfɔ wɔfɔ hale nɛ e ba fo Israɛl be abee so. 3 Saŋɛ na so nɛ ŋ ŋmɛa mbe keta nɛ atanyembi ashi mbe enɔjiso nɛ bena to n lɛ. 4 Kumo be kaman nɛ Gɔg nɛ mbe benapo nɛ mbe bechɛtopo kikɛ e tɔr n wu ashi Israɛl be
         abee so nɛ n shin nɛ b ki kusɔ jiso n sa mbuibi nɛ kupuŋ to be asɔbɔya. 5 Bumo be beko malɛ gba beeŋ wu n dese kupuŋ to. Ma, Enyɛnpetale Ebɔrɛ na e kaŋɛ na.
         6 Ade be kaman, nɛ n shin nɛ edɛ e chɔɔ Magɔg be kasawule nɛ teku ase be nsawule nɛ
         basa chena amo so kayurwushi so na, nɛ ekama e pin fanɛ ma e la Enyɛnpe Ebɔrɛ na.
         7 Ma alɛ beeŋ shin nɛ ma basa Israɛlebi e pin ma ketre cheembi na, a maaŋ naa keni kumo
         jiga kikɛ. Ndoŋ nɛ efuliana na beeŋ pin fanɛ ma, Enyɛnpe Ebɔrɛ na e la Israɛl be Ebɔrɛ
         cheembi na.”8 Ndoŋ nna nɛ Enyɛnpetale Ebɔrɛ na naŋ kaŋɛ le: “Kachɛ nɛ m malga kumo be asheŋ ere
         beeŋ ba, fanɛ kananɛ n nase kumo be kɔnɔ na; 9 Nɛ basa nɛ b wɔ Israɛl be ndegboŋ to na e lar n ya tise n tise bumo doŋana be akɔsɔ
         nɛ baaŋ yige n lɛ na m ba wɔtɔ edɛ. Baaŋ ta abɛlso be asɔ kuŋamuso nɛ ata nɛ atanyembi
         nɛ akpa nɛ mprɛ m wɔtɔ edɛ to. Nfɛ ashunu nɛ baa chɔɔ amo. 10 B maaŋ naŋ yɔ kupuŋ to n ya fin ndibi puga edɛ ŋko ŋ ku ndibi kiyi to kikɛ, ŋkpal
         manɛ so akɔsɔ nɛ b shile ŋ ka na ba ako beeŋ ndibi puga edɛ n sa bumo. Bumo alɛ beeŋ
         suge basa nɛ b daŋ suge bumo be asɔ na be asɔ.” Ma, Enyɛnpetale Ebɔrɛ na e kaŋɛ na.Gɔg be kepuli be asheŋ11 Ade kikɛ be kaman nɛ Enyɛnpe Ebɔrɛ na naŋ kaŋɛ le: “Jemanɛ nɛ asheŋ ere kikɛ beeŋ
         wora na, meeŋ shin nɛ b puli Gɔg ashi Israɛl be kakpa nɛ baa tre Benitepo be Ketaŋɛ
         to nɛ k dese Teku Wuso na be epeŋilarkpa be kaba so na. Ndoŋ nɛ baaŋ puli Gɔg nɛ mbe
         benapo kikɛ, saŋɛ na so baaŋ baa tre ketaŋɛ na Gɔg be benapo be Ketaŋɛ. 12 Afɔl ashunu nɛ Israɛlebi na beeŋ ta m puli bubuni na kikɛ pɔɛŋ nɛ kasawule na e naŋ
         nyalɛ so. 13 Ekama nɛ e wɔ kasawule na so beeŋ chɛ to m puli bumo, nɛ kumo be loŋ e shin nɛ b nya
         kemaŋkura kachɛ nɛ meeŋ kɔ m pɔɔ so na. Ma, Enyɛnpetale Ebɔrɛ na e kaŋɛ na. 14 Afɔl ashunu na be kaman nɛ, b lara benyɛn ko nɛ b nite efuli na kikɛ so n ya keni
         n fin bubuni kama nɛ baaŋ ka a dese mboŋ ko na m puli, saŋɛ na so kasawule na beeŋ
         naŋ nyalɛ so. 15 Kaplɛkama nɛ benyɛn na beeŋ wu dimɛdi be kuwibi ka dese baaŋ dulgi ndoŋ, saŋɛ na so
         bechaŋkurpoana na beeŋ ba ta kumo n ya puli ashi Gɔg be benapo be Ketaŋɛ na to 16 m mata kade nɛ baa tre Gɔg be Benapo na. Kumo be kaman, nɛ kasawule na e naŋ nyalɛ
         so.”17 Ndoŋ nna nɛ Enyɛnpetale Ebɔrɛ na naŋ kaŋɛ ma le: “Dimɛdi pibi, tre mbuibi nɛ kupuŋ
         to be asɔbɔya kikɛ nɛ b shi kaplɛkama m ba ji sarga nɛ mee wora a sa bumo na. K beeŋ
         baa la kejigboŋ nna ashi Israɛl be abee so, nɛ b we eblaŋ nseŋ nuu ŋklaŋ ndoŋ. 18 Benapo be eblaŋ nɛ baaŋ we nseŋ nuu durnya to be bewurjipo be ŋklaŋ. Kananɛ baa mɔ
         ekpakpa ŋko mbolpɔ fɔlbi ŋko mboe ŋko egbolu danso na nɛ baaŋ mɔ benapo na nɛ bewurjipo
         na. 19 Jemanɛ nɛ meeŋ mɔ basa ere fanɛ sarga be asɔbɔya na, mbuibi nɛ asɔbɔya beeŋ ji nfɔ
         kanaŋkama nɛ baaŋ tiŋ nseŋ nuu ŋklaŋ hale nɛ a boo bumo. 20 Ndoŋ beeŋ ki fanɛ ma ejikpa nɛ b we egbaŋɛ nɛ bumo be bediipo nɛ basa gboŋ nɛ benapo
         be yiri yiri be eblaŋ m mɔɛ m baŋ bumo be amu so.”Israɛl be efuli ka naaŋ laŋɛ n yili be asheŋ21 Amo kikɛ be kaman, nɛ Enyɛnpe Ebɔrɛ na naŋ kaŋɛ le: “Meeŋ shin nɛ efuliana na e wu
         ma kemaŋkura nɛ ŋ ŋini bumo kananɛ mee wora asheŋ nɛ ŋ ŋkre ma eleŋ to na. 22 Yili loŋ be kachɛ na a yɔ Israɛlebi na beeŋ pin fanɛ ma, Enyɛnpe Ebɔrɛ na e la bumo
         be Ebɔrɛ. 23 Kumo be kaman, nɛ efuliana na e pin fanɛ Israɛlebi na daŋ yɔ kenyaya to nna ŋkpal
         bumo be alubi nɛ b wora n da ma so na so. N daŋ lar bumo kaman nseŋ shin nɛ bumo doŋana
         kɔ bumo kena m mɔ bumo. 24 Kusɔ nɛ k daga bumo nɛ n shin nɛ b nya na. Bumo be asheŋ lubi nɛ amu kpakpaso so nɛ
         n daŋ pal kaman n sa bumo na.”25 Ade ere malɛ kikɛ be kaman, nɛ Enyɛnpetale Ebɔrɛ na naŋ kaŋɛ le: “Ama naniere bre
         meeŋ wu Jeekɔb be kaman to ebi nɛ b la Israɛl be basa na kuwɔr nseŋ shin nɛ b naŋ
         dii dama. Ma alɛ beeŋ kuŋ ma ketre cheembi na. 26 B kaŋ ba chena bumo gbagba be kasawule so kayurwushi so nɛ esa kikɛ maŋ naa funti
         bumo na, baaŋ teŋ bumo be anishinyɔr nɛ b daŋ ji ŋkpal b ka daŋ debɔr ma na so. 27 Efuli damtaana beeŋ wu kananɛ meeŋ lara ma basa, Israɛlebi na ashi mboŋ nɛ bumo doŋana
         yɛr bumo na m ba nseŋ wu fanɛ n du cheembi nna. 28 Saŋɛ na so nɛ ma basa e pin fanɛ ma, Enyɛnpe Ebɔrɛ na e la bumo be Ebɔrɛ, ŋkpal manɛ
         so, n daŋ yɛr bumo kenyaya to nna nseŋ naŋ gama bumo abar so m ba bumo gbagba be kasawule
         so, hale bumo be ekoŋwule gba maŋ shir ndoŋ. 29 Ma alɛ maaŋ naaŋ lar Israɛl be basa na kaman kikɛ, ŋkpal manɛ so, meeŋ ta ma kiyoyu
         n wɔtɔ bumo to. Ma, Enyɛnpetale Ebɔrɛ na e kaŋɛ na.”

B ka ta Ezikɛl n yɔ Jerusalɛm be asheŋ401 B ka pɛ anyi be beko nɛ ewura Jehowachin kenya n tintiŋ anyi n yɔ Babilɔn be efuli
         so na be kafɛ adunyɔ nɛ anu nɛ Babilɔnebi ka kɔ n suge Jerusalɛm na be kafɛ kuduanasopo
         to be kufɔl juŋkparso na be kachɛ kudusopo na nɛ Enyɛnpe Ebɔrɛ na be eleŋgboŋ gbelge
         ma so nɛ e keta ma n yɔ Jerusalɛm. 2 Ndoŋ nna nɛ ŋ ku bɔrɛdare n wu fanɛ Ebɔrɛ ka keta ma n yɔ Israɛl be kasawule so n
         ya yili kebee jeŋgreŋ ko so nɛ ŋ keni kelargato be kaseto be kaba so n wu nwu damta
         ko nɛ a duli fanɛ kadegboŋ na. 3 Nɛ Enyɛnpe Ebɔrɛ na firgi ma n taga amo to nɛ wu esa ko nɛ e bee nyɛkpɛ fanɛ b ka
         fifɛa danyaŋ so na, nɛ e kɔ wajɛchɛbi be kusɔ nɛ baa ta a karga asɔ be nteŋ nɛ kekpabi
         nɛ b kɔ a karga asɔ na mbe enɔ to nsaa yil kabunagboŋ ase ashi bɔrɛdare na to.4 Kumo be kaman nɛ kanyɛn na kaŋɛ ma le: “Dimɛdi pibi, bugi anishi nɛ asoe ŋ keni nseŋ
         nu kusɔ nɛ mee sha keŋini fo ere nɛnɛ, ŋkpal manɛ so, loŋ so nɛ m bar fo nfe. Feeŋ
         kaŋɛ Israɛl be basa na kusɔ kama nɛ fo wu.”Epeŋilarkpa be kabunagboŋ na be asheŋ5 Kusɔ nɛ n daŋ wu e la bɔrɛlambu na, nɛ egbal kulti kumo n wɔtɔ. Ndoŋ nna nɛ kanyɛn
         na ta mbe kekpabi nɛ b kɔ a karga asɔ nɛ kumo be nteŋ sa fanɛ ayadra kudu na ŋ karga
         egbal na. Egbal na be jeŋgreŋ nɛ ndanto kikɛ daa sa fanɛ ayadra kudu nna. 6 Kumo be kaman, nɛ e yɔ kabunagboŋ nɛ k bee shoŋi epeŋilarkpa na nseŋ ya dii ketemprembi
         na n yɔ kumo be awɔlto n ya karga kabuna na, nɛ kumo be jeŋgreŋ sa fanɛ ayadra kudu.
         7 Kedɛdɛ ko daa wɔ kabunagboŋ na be anishito nɛ kumo be kaba kama so daa kɔ ebu asa
         nɛ baa tre amo bekumpo be ebuana. Ebuana na be mba ana na be kekama daa sa fanɛ ayadra
         kudu nna nɛ kedɛdɛ na malɛ daŋ dese n ya fo kabuna to be ebu ko nɛ k kilgi n shoŋi
         bɔrɛlambu na. 8-9 Ndoŋ nna nɛ kanyɛn na karga ebu nɛ k kilgi n shoŋi bɔrɛlambu ere nseŋ wu fanɛ yili
         kumo be kabuna to n ya fo epunto be egbal na sa fanɛ ayadra kuduana nna. Naŋ yili
         kabuna na to n ya fo kumo be akel to be egbalana na malɛ be kekama sa fanɛ ayadra
         ana nna. 10 Bekumpo be ebuana nɛ a wɔ kedɛdɛ na be mba anyɔ na kikɛ daa sasa nna, nɛ egbalana
         nɛ a daa barga amo to na malɛ gba be ndanto daa sasa.11 Kumo be kaman, nɛ kanyɛn na naŋ karga kedɛdɛ na be mparto nɛ kumo kikɛ koso ayadra
         adunyɔ nɛ anyɔ, ama yili kabuna ko n ya fo kenyɔsopo daa sa fanɛ ayadra kuduashe nna.
         12 Egbal shiimbi nɛ kumo be jeŋgreŋ nɛ pentren kikɛ ka gbrɛ nɛ e fo ayadra anyɔ daa wɔ
         bekumpo be ebuana na be kekama be anishito nna. Bekumpo be ebuana na be kekama be
         nteŋ to nɛ mparto kikɛ daa la ayadra kudu nna. 13 Ndoŋ nna nɛ kanyɛn na yili ebu ko be kaman to be egbal ŋ karga m bɔla kedɛdɛ na to
         m ba choŋ ebu nyɔsopo be kaman to be egbal nɛ k koso fanɛ ayadra adena nɛ anyɔ. 14 Kumo be kaman nɛ e naŋ karga ebu nɛ k wɔ kedɛdɛ na be lalaloge to, nɛ baa bɔla kumo
         to a lar kelɔnɛ so na nseŋ wu fanɛ kumo be mparto daa sa fanɛ ayadra adesa nɛ ana
         nna. 15 To, yili kedɛdɛ na be kabuna to be egbal be kaman to n ya fo ebu nɛ k wɔ kedɛdɛ na
         be lalaloge to na be nteŋ to kikɛ daa sa fanɛ ayadra aduburwa nɛ ana nna. 16 Etokuro wurbi daa wɔ egbal asa nɛ a wɔ bekumpo be ebuana to na nna. Amo alɛ baa du
         fanɛ amo nɛ a wɔ kabuna to be ebu na to na nna. B daŋ wora abii be ndibi be nduli
         nna n deŋi kedɛdɛ na be epunto be egbalana so.Kowushina be kelɔnɛ na be asheŋ17 Ade kikɛ be kaman, nɛ kanyɛn na naŋ keta ma m bɔla kedɛdɛ na to n yɔ bɔrɛlambu na
         be kowushina be kelɔnɛ na so. Ebu adesa e wɔ kowushina be egbal na to nɛ b ta ajembu
         n yuu n dulgi kakpa nɛ baa nite na 18 n chambɔ kelɔnɛ na kikɛ. Kowushina be kelɔnɛ ere daa wɔ kaseto a chɔ epunto be kelɔnɛ
         na nna.19 Ndoŋ nna nɛ kanyɛn na yili kowushina be kelɔnɛ na be kabuna to ŋ karga n ya fo epunto
         be kelɔnɛ na be kabuna to nɛ k koso fanɛ ayadra kalfa nɛ adeshe nɛ aburwa.Kelargato be esoso be kabunagboŋ na be asheŋ20 Kumo be kaman nɛ kanyɛn na naŋ karga kelargato be esoso be kabunagboŋ nɛ k bee bugi
         a lar kowushina be kelɔnɛ so na. 21 Kabunagboŋ ere gba be kedɛdɛ daa kɔ bekumpo be ebu asa kumo be kaba kama so nna. Kanyɛn
         na ka karga ebuana ere nɛ egbalana nɛ a barga amo to na nɛ kabuna to be ebu na, amo
         nɛ amo nɛ a wɔ epeŋilarkpa be kabunagboŋ ase na kikɛ daa sasa nna. 22 Kelargato be esoso be kabuna to be ebu na nɛ etokuro na nɛ abii be ndibi be nduli
         nɛ b wora n deŋi egbalana so na kikɛ daa du fanɛ amo nɛ a wɔ epeŋilarkpa be kabunagboŋ
         ase na nna. Kabuna to be ebu na bee shoŋi bɔrɛlambu na be kelɔnɛ na nna nɛ baa dii
         atemprembi ashunu a yɔ kumo to. 23 Kabuna ko daa wɔ kelɔnɛ na be kelargato be esoso be kaba so nɛ baa bɔla kumo to a
         yɔ epunto be kelɔnɛ na so, fanɛ kananɛ kuko daa wɔ epeŋilarkpa be kaba so na. Nɛ kanyɛn
         na yili kowushina be kabuna na ŋ karga n ya fo epunto be kabuna na ase nɛ kekoso fanɛ
         ayadra kalfa nɛ adeshe nɛ aburwa.Kelargato be kaseto be kabunagboŋ na be asheŋ24 Ade be kaman, nɛ kanyɛn na naŋ ta ma n yɔ kelargato be kaseto na, nɛ n ya wu kabunagboŋ
         ko gba ndoŋ. Ndoŋ nna nɛ e karga kumo be epunto be egbalana na, nɛ kabuna to be ebu
         na, nɛ amo nɛ amo nɛ a wɔ mbunagboŋ anyɔ na ase na kikɛ sasa. 25 Kananɛ ebuana nɛ a wɔ mbunagboŋ anyɔ na ase na kɔ etokuro na nɛ ade gba kɔ. Kabunagboŋ
         ere be nteŋ to daa sa fanɛ ayadra aduburwa nɛ ana nna nɛ kumo be mparto malɛ daa sa
         fanɛ ayadra adena nɛ anyɔ. 26 Atemprembi ashunu nɛ baa dii a yɔ kabunagboŋ ere ase. Ebu nɛ k wɔ kumo be kabuna to
         ashi kumo be lalaloge to na malɛ kilgi anishito n shoŋi bɔrɛlambu na be kelɔnɛ so
         nna. B daŋ wora abii be ndibi be nduli n deŋi kedɛdɛ na be epunto be egbalana na so
         nna. 27 Nfe gba daa kɔ kabuna a laŋɛ kelargato be kaseto be kaba so nna nɛ k bee bugi a yɔ
         epunto be kelɔnɛ na so. Ndoŋ nna nɛ kanyɛn na yili kowushina be kabuna na ŋ karga
         n ya fo epunto be kabuna na ase, nɛ k sa fanɛ ayadra kalfa nɛ adeshe nɛ aburwa.Epun to be kelɔnɛ na be mbunagboŋ na be asheŋ28 Ade kikɛ be kaman, nɛ kanyɛn na naŋ keta ma m bɔla kelargato be kaseto be kabunagboŋ
         na to n luri epunto be kelɔnɛ na to nseŋ ya karga kabunagboŋ na. Kumo nɛ kowushina
         be kabunagboŋ na kikɛ sasa nna. 29-30 Kumo be bekumpo be ebuana nɛ kabuna to be ebu na nɛ egbalana nɛ a bee barga ebuana
         na to na kikɛ daa du fanɛ amo nɛ a wɔ mbunagboŋ nɛ a ka ase na nna. Ebuana na gba
         daa kɔ etokuro nna. Kabunagboŋ ere gba be nteŋ daa la fanɛ ayadra aduburwa nɛ ana
         nna nɛ kumo be mparto malɛ daa la fanɛ ayadra adena nɛ anyɔ. 31 Ebu nɛ k wɔ kumo be kabuna to na daŋ kilgi anishito n shoŋi kowushina be kelɔnɛ na
         nna. Atemprembi aburwa nɛ baa dii a yɔ kabunagboŋ ere ase.Epeŋilarkpa be Kabunagboŋ na be asheŋ32 Ndoŋ nna nɛ kanyɛn na naŋ ta ma m bɔla epeŋilarkpa be kabunagboŋ na to n yɔ epunto
         be kelɔnɛ na so nseŋ ya karga kabuna to na. Kumo nɛ amo nɛ a ka na kikɛ sasa nna.
         33 Kumo alɛ be bekumpo be ebuana, nɛ kabuna to be ebu na, nɛ egbalana nɛ a barga ebuana
         na to na, nɛ amo braana nɛ a wɔ mbunagboŋ nɛ a ka na ase na kikɛ la kukoŋwule nna.
         Kumo alɛ gba be bekumpo be ebuana na nɛ kabuna to be ebu na daa kɔ etokuro nna n chambɔ.
         Kumo be nteŋ to kikɛ koso ayadra aduburwa nɛ ana nɛ mparto kikɛ koso ayadra adena
         nɛ anyɔ nna. 34 Ebu nɛ k wɔ kumo be kabuna to na daŋ kilgi n shoŋi kowushina be kelɔnɛ na nna nɛ b
         wora abii be ndibi be nduli n deŋi kedɛdɛ na be egbalana so. Atempreŋ aburwa nɛ baa
         dii so a yɔ kabunagboŋ ere ase.Kelargato be esoso be kabunagboŋ na be asheŋ35 Kede be kaman, nɛ kanyɛn na naŋ keta ma n yɔ kelargato be esoso be kaba so be kabunagboŋ
         na ase nseŋ ya karga kumo. Kumo nɛ amo nɛ a ka na kikɛ daa sasa nna. 36 Kumo alɛ gba daa kɔ bekumpo be ebuana nɛ egbalana nɛ b wora abii be ndibi be nduli
         n deŋi amo so nɛ kabuna to be ebu nɛ etokuro n chambɔ kumo fanɛ kelargato be kaseto
         be kabunagboŋ na gbagba nna chap. Kumo be nteŋ to daa la fanɛ ayadra aduburwa nɛ ana
         nɛ kumo be mparto malɛ daa la fanɛ ayadra adena nɛ anyɔ. 37 Ebu nɛ k wɔ kumo be kabuna to na daŋ kilgi n shoŋi kowushina be kelɔnɛ na nna, nɛ
         b wora abii be ndibi be nduli n deŋi kedɛdɛ na be egbalana na so. Atemprembi aburwa
         nɛ baa dii so a yɔ kabunagboŋ ere ase.Sarga be asɔbɔya be ebuana be asheŋ38 Ebubiana ko daŋ mata kedɛdɛ nɛ k wɔ epunto be mbunagboŋ na be kekama na ase nna nɛ
         baa fɔr sarga chɔɔso be asɔbɔya so amo to. 39 Eteebɔl ana e daa wɔ ebubi ere to. Amo be anyɔ daa yil kaba ko so nna nɛ anyɔ nɛ a
         ka malɛ daa yil kaba nyɔsopo so nɛ b daa mɔ esarga chɔɔso ŋko kulubi be sarga ŋko
         kewora n jija be sarga be asɔbɔya amo so. 40 Eteebɔl ana ko gba daa wɔ kowushina be kelɔnɛ na to. Amo be anyɔ daa yil atemprembi
         nɛ a dese a yɔ kabunagboŋ nɛ k wɔ kelargato be esoso na be kaba ko so nna nɛ anyɔ
         malɛ yil kaba nyɔsopo so. 41 Eteebɔl aburwa e daa wɔtɔ nɛ b daa mɔ asɔbɔya nɛ baa ta a lara esarga na amo so. Amo
         be ana daa yil ebubi na to nna nɛ ana nɛ a ka malɛ daa yil kowu ashi kelɔnɛ na so.
         42 Ajembu nɛ b daŋ shɛl n lɔŋɛ eteebɔl ana nɛ a daa yil ebubi na to, nsaa ta asɔbɔya
         nɛ baa ta a lara esarga chɔɔso na a deŋi amo so a bɛ. Amo be jeŋgreŋ daŋ fo fanɛ keyadra
         koŋwule nɛ bargato nɛ amo be esoso be mparto malɛ be mba ana na be kekama daa la ayadra
         anyɔ nɛ bargato. Nsaŋɛ nɛ asɔ kama nɛ b kɔ a mɔ nsaa bɛ esarga be asɔbɔya na kikɛ
         daa deŋ eteebɔl ere so nna. 43 B daŋ gbir ayir nɛ amo be nteŋ fo fanɛ enɔ be mparto egbalana na so nna ŋ kulti ebuana
         na to. Eteebɔl na malɛ so nɛ b daa ta esargablaŋ na a deŋi so.Bɔrɛmatapoana na be ebuana be asheŋ44 Ndoŋ nna nɛ kanyɛn na naŋ keta ma n luri epunto be kelɔnɛ na to nɛ n ya wu ebu anyɔ
         ko nɛ amo be mbuna daa bugi a yɔ epunto be kelɔnɛ na so. Kuko daa wɔ kabunagboŋ nɛ
         k wɔ kelargato be esoso be kaba so na ase nseŋ kilgi n shoŋi kelargato be kaseto be
         kaba so nna, nɛ kenyɔsopo malɛ wɔ kabunagboŋ nɛ k wɔ kelargato be kaseto be kaba so
         na ase nseŋ kilgi n shoŋi kelargato be esoso be kaba so. 45 Nɛ kanyɛn na kaŋɛ ma fanɛ ebu nɛ kumo be anishito bee shoŋi kelargato be kaseto be
         kaba so na la bɔrɛmatapoana nɛ baa shuŋ bɔrɛlambu na to na peya nna, 46 nɛ kumo nɛ kumo alɛ be anishito be shoŋi kelargato be esoso be kaba so na malɛ la
         bɔrɛmatapoana nɛ baa shuŋ bɔrɛsure na ase na peya. Zadɔk be kabuna ebi nɛ b shi Livai
         be yiri to na nawule e kɔ ekpa nɛ b shuŋ bɔrɛmatapoana be kushuŋ n sa Enyɛnpe Ebɔrɛ
         na.Epunto be kelɔnɛ na nɛ bɔrɛlambu na be asheŋ47 Ndoŋ nna nɛ kanyɛn na naŋ karga epunto be kelɔnɛ na. Kumo be mba ana na be kekama
         daa la ayadra kalfa nɛ adeshe nɛ aburwa nna. Bɔrɛsure na daa wɔ bɔrɛlambu nɛ k daa
         wɔ kelɔnɛ na be epeŋitɔrkpa na be anishito nna. 48 Kumo be kaman nɛ e naŋ keta ma n luri bɔrɛlambu na be kedɛdɛ na to nseŋ ya karga kumo
         be kabuna to na. Kumo be jeŋgreŋ daa sa fanɛ ayadra akpanu nna nɛ kumo be mparto malɛ
         daa sa fanɛ ayadra adunyɔ nɛ ana. 49 Atemprembi nɛ b daa bɔla so a dii a yɔ kedɛdɛ na so. Kedɛdɛ na be mparto daa sa fanɛ
         ayadra adesa nɛ ana nna nɛ kumo be jeŋgreŋ malɛ daa sa fanɛ ayadra adunyɔ nna. Eshabɔrɛ
         malɛ daŋ bɛ abar so kedɛdɛ na be mba anyɔ na kikɛ so nna n ya fo kumo be ekar.

411 Ade kikɛ be kaman, nɛ kanyɛn na naŋ keta ma n luri bɔrɛlambu na be ebu nɛ baa tre
         kakpa cheembi to. Nseŋ karga kumo be kedɛdɛ na, nɛ kumo be mparto daa sa fanɛ ayadra
         kudu, 2 nɛ kumo be nteŋ to malɛ daa sa fanɛ ayadra kuduaburwa. Yili kumo be kabuna to n yɔ
         egbalana nɛ a wɔ kumo be mba anyɔ na be kekama ase daa sa fanɛ ayadra kudu anyɔ nna.
         Kumo be kaman, nɛ e karga ebu na gbagba, nɛ kumo be nteŋ daa sa fanɛ ayadra adushunu,
         nɛ kumo be mparto malɛ daa sa fanɛ ayadra adesa nɛ aburwa. 3 Kanyɛn na ka karga ndoŋ n loge, nɛ mo nawule yɔ bɔrɛlambu na be ŋkpar to be ebu na
         to. E daŋ juŋkpar nna ŋ karga kedɛdɛ nɛ baa bɔla to a yɔ kumo to na, nɛ kumo be mparto
         daa sa fanɛ ayadra asa nɛ egbalana nɛ a wɔ kumo be akel to na be kekama be nteŋ to
         daa sa fanɛ ayadra kudu anyɔ. 4 E ka loge, nɛ e karga ŋkpar to be ebu na gbagba; nɛ kumo be kaba kama so daa sa fanɛ
         ayadra adesa nɛ ana. Ebu ere daa wɔ nferinto be ebu na be anishito nna. Kumo be kaman
         nɛ e kaŋɛ ma: “Acheembiana to be kakpa cheembi nna na.”Ebuana nɛ baa ta asɔ a yili to na be asheŋ5 Ndoŋ nna nɛ kanyɛn na naŋ karga bɔrɛlambu na be egbal na be pentren nɛ k daa sa fanɛ
         ayadra kudu. B daŋ pɔr asɔ be ebuana nna nɛ amo be kekama be mparto daa sa fanɛ ayadra
         ashunu, m mata bɔrɛlambu na be egbal na ŋ kulti. 6 Ebuana ere daa wɔ ntuŋ asa nna nseŋ bɛ abar so asa asa n yɔ awɔlto, nɛ katuŋ kama
         daa kɔ ebu adesa nsaa yil egbal nɛ k kulti bɔrɛlambu na so. Bɔrɛlambu na be esoso
         be ebuana na be egbalana daa maŋ danto n fo kaseto be ebuana peya so, saŋɛ na so ebuana
         na beeŋ tiŋ n yili egbalana na so nɛ shɛŋ maŋ suse amo to. 7 Egbalana nɛ a kulti bɔrɛlambu na daa du pentren kaseto a chɔ esoso nna, a ŋini fanɛ
         esoso be ebuana na be epunto daŋ kpalga to a chɔ kaseto peya na. B daŋ pɔr atemprembi
         nna a dii so a yɔ nferinto nɛ awɔlto be asɔ be ebuana na to. 8 Bɔrɛlambu na daa yil kejembu nɛ kumo be jeŋgreŋ daa sa fanɛ ayadra kudu nna. Kumo
         koŋwule na so nɛ ebuana na gba daa yil. 9 Ebuana na be kaman to be egbalana na be pentren daŋ fo fanɛ ayadra aburwa. Efuli nɛ
         k daŋ dese egbalana ere 10 nɛ bɔrɛmatapoana na be ebuana be kefɛato be mparto daŋ fo fanɛ ayadra adesa nɛ ana.
         11 Kabuna koŋwule daa bugi nna a yɔ asɔ be ebuana nɛ a wɔ a laŋɛ kelargato be esoso be
         kaba so nna nɛ kuko malɛ daa bugi a yɔ amo nɛ a wɔ a laŋɛ kelargato be kaseto be kaba
         so na. Kejembu nɛ bɔrɛlambu na daa yil so na daŋ dese nna m baŋ ebuana na be kaman
         to be egbalana na so n fo fanɛ ayadra aburwa be mparto ŋ kulti bɔrɛlambu na.Epeŋitɔrkpa be kowu na be asheŋ12 Kede be kaman, nɛ n naŋ wu kowu ko. K daŋ kilgi nna n shoŋi bɔrɛlambu na be epeŋitɔrkpa
         be kaba so nɛ kumo be nteŋ to daŋ fo fanɛ ayadra kalfa nɛ adunu nɛ kumo be mparto
         malɛ daŋ fo fanɛ ayadra kalfa nɛ kuduashe. Kumo be egbal malɛ be pentren daŋ fo fanɛ
         ayadra akpanu.Kananɛ bɔrɛlambu na kikɛ sa be asheŋ13 Ndoŋ nna nɛ kanyɛn na karga bɔrɛlambu na be nteŋ to nɛ k fo fanɛ ayadra kalfa nɛ adeshe
         nɛ aburwa. Kumo be kaman nɛ e naŋ yili kumo be kaman to be egbal na ase ŋ karga m
         bɔla kumo be kaman to be kelɔnɛ na so m ba choŋ ebu nɛ k wɔ epeŋitɔrkpa na be kaman
         to be egbal na, nɛ kumo alɛ gba fo fanɛ ayadra kalfa nɛ adeshe nɛ aburwa. 14 E ka karga bɔrɛlambu na be anishito nɛ alɔnɛ nɛ a dese kumo be mba anyɔ na ase kikɛ
         nɛ kumo alɛ gba fo fanɛ ayadra kalfa nɛ adeshe nɛ aburwa. 15 Kumo be lalaloge nɛ e karga kowu nɛ k wɔ epeŋitɔrkpa be kaba so na nɛ adɛdɛ nɛ a wɔ
         kumo be mba anyɔ na kikɛ be nteŋ to nɛ a fo fanɛ ayadra kalfa nɛ adeshe nɛ aburwa.Kananɛ bɔrɛlambu na be epunto du be asheŋB daŋ yili kasawule nna ŋ gbir ndibi m mata abar ashi kedɛdɛ nɛ k wɔ bɔrɛlambu na
         be kabuna to na nɛ Kakpa cheembi na nɛ acheembiana to be kakpa cheembi na 16 kikɛ be epunto be egbalana na so hale n ya fo etokuro na. Ndibi na daa beeŋ tiŋ m
         buu etokuro na so gba kuraa. 17 Bumo alɛ daŋ naŋ shɛl asɔ be nduli nna m mata m mata bɔrɛlambu na be epunto kikɛ,
         hale kumo be akuloŋ be awɔlto kikɛ. 18 Abii be ndibi nɛ asɔbɔya nɛ a kɔ aba fanɛ mbuibi be nduli nɛ b daŋ shɛl n deŋi egbalana
         na so. B baŋ shɛl abii be kedibi be nduli koŋwule n deŋi egbal so, b naa shɛl kusɔbɔya
         nɛ k kɔ aba fanɛ kabuibi na be nduli nna m bɛ so. Asɔbɔya be nduli na malɛ be kekama
         kɔ anishito anyɔ nna. 19-20 B daa kɔ dimɛdi be anishito nna nɛ k bee keni abii be kedibi be nduli ko kaba ko so
         nseŋ naa kɔ buluŋ be anishito nɛ kumo alɛ bee keni abii be kedibi be nduli ko kaba
         pɔtɛ so. Aloŋ nɛ b daŋ yili kasawule n wora amo n ya fo akuloŋ na be awɔlto n deŋi
         egbalana na so ŋ kulti. 21 Kakpa cheembi be kukuloŋ na be jeŋgreŋ nɛ mparto kikɛ daa sasa nna.Ndibi be bɔrɛsure be asheŋKusɔ ko daa yil acheembiana to be kakpa cheembi na be kabuna to n duli 22 bɔrɛsure nɛ b ta ndibi wora nna. Kumo be jeŋgreŋ daŋ fo fanɛ ayadra anu nɛ kumo be
         mparto malɛ daŋ fo fanɛ ayadra ana. Ndibi nɛ b ta n lɔŋɛ kumo be kaplɛkama. Ndoŋ nna
         nɛ kanyɛn na kaŋɛ ma le “Kede la kanyiŋi nna fanɛ Enyɛnpe Ebɔrɛ na bee keni mbe bɔrɛlambu
         so jemanɛ kikɛ nna.”Bɔrɛlambu na be mbuna be asheŋ23 Kabuna ko daa wɔ kakpa nɛ baa bɔla a yɔ kakpa cheembi to nna nɛ kuko malɛ gba daa
         wɔ kakpa nɛ baa bɔla a yɔ acheembiana to be kakpa cheembi na to. 24 Kabuna kama malɛ daa kɔ akuloŋ anyɔ nna. 25 B daŋ shɛl abii be ndibi nɛ asɔbɔya nɛ a kɔ aba fanɛ mbuibi na be nduli nna n deŋi
         kakpa cheembi be mbunaana na so fanɛ kananɛ b wora n deŋi egbalana na so na. Kumo
         be kaman nɛ b ta ndibi n ti kedɛdɛ na be kabuna ashi kowushina. 26 Kedɛdɛ na be akel to be egbalana na daa kɔ etokuro wurbi nna, nɛ b naŋ shɛl abii be
         ndibi be nduli n deŋi kumo alɛ gba be egbalana na so.

Bɔrɛmatapoana be ebuana be asheŋ421 Ade kikɛ be kaman, nɛ kanyɛn na ta ma n luri kowushina be kelɔnɛ na to nseŋ juŋkpar
         nɛ m bɛ mo so nɛ an yɔ kowu ko nɛ k wɔ a laŋɛ bɔrɛlambu na be kelargato be esoso be
         kaba so ase. Kumo nɛ kowu nɛ k wɔ bɔrɛlambu na be epeŋitɔrkpa na daa maŋ barga abar
         ga. 2 Kowu ere be nteŋ to daa sa fanɛ ayadra kalfa nɛ adeshe nɛ aburwa nna nɛ kumo be mparto
         malɛ daa sa fanɛ ayadra aduburwa nɛ ana. 3 Kowu na be kaba ko daŋ kilgi n shoŋi efuli ko nɛ k dese bɔrɛlambu na ase nɛ kumo be
         mparto daa sa fanɛ ayadra adesa nɛ ana, nɛ kaba ko malɛ bee shoŋi ekpabi nɛ k chambɔ
         kowushina be kelɔnɛ na. B daŋ pɔr ebuana na nna m bɛ abar so esoso, nɛ kekama nɛ k
         bɛ kumo barkasa so na laŋɛ kaman a chɔ kumo nɛ k wɔ kaseto na. 4 Kedɛdɛ daa wɔ a laŋɛ kowu ere be kelargato be esoso be kaba so nna nɛ kumo be mparto
         daa sa fanɛ ayadra kuduashe, nɛ kumo be nteŋ to malɛ daa sa fanɛ ayadra kalfa nɛ adeshe
         nɛ aburwa. Kumo be mbuna daa bugi a yɔ kelargato be esoso be kaba so nna. 5 Ebuana nɛ a wɔ kowu ere be awɔlto gbagba na daa maŋ wɔ mpar n fo nferinto peya na
         so. Nferinto peya na malɛ daa maŋ naa wɔ mpar n fo kaseto peya na so. 6 Kowu na be ebuana nɛ a wɔ kaseto na e daa kɔ amo nɛ a wɔ esoso na to a yil, amoso
         esoso peya na daa maa kɔ eshabɔrɛ fanɛ nwu nɛ a ka a wɔ kelɔnɛ na so na. 7-8 Kowu na be kaseto na be bargato daa la egbal nawule nna nɛ egbal na be nteŋ to daa
         sa fanɛ ayadra aduburwa nɛ ana, nɛ kumo be bargato nɛ k ka na malɛ daa la ebuana.
         Kumo be awɔlto na bre kikɛ daa la ebuana nna n ya fo kumo be ekar. 9-10 Ebu anyɔ nɛ a wɔ kowu na be epeŋilarkpa be kaba so na be kaseto daa kɔ kabuna nɛ k
         bee bugi a lar kowushina be kelɔnɛ na so nna.Kowu ko nɛ k duli kowu ere daa yil bɔrɛlambu na be kelargato be kaseto be kaba so
         nna nɛ kumo nɛ kowu nɛ k yil bɔrɛlambu na be epeŋitɔrkpa be kaba so na maŋ barga abar
         ga. 11 Nwuana ere be ebuana nɛ amo nɛ a yil kelargato be esoso be kaba so na maŋ kɔr abar
         to. Amo be nteŋ to nɛ mparto nɛ kananɛ b pɔr amo nɛ amo be mbuna kikɛ daŋ duli abar
         nna. Kedɛdɛ ko malɛ daa wɔ amo alɛ gba be anishito nna. 12 Amo be akuloŋ daa shoŋi egbal nɛ k yil amo be anishito na be epeŋilarkpa be kaba so
         nna.13 Ndoŋ nna nɛ kanyɛn na kaŋɛ ma le: “Nwu anyɔ ere kikɛ la mboŋ cheembi nna. Amo to nɛ
         bɔrɛmatapoana nɛ baa luri a yɔ Enyɛnpe Ebɔrɛ na be anishito na beeŋ baa chena a ji
         esargajibi cheembi na. Ebuana na ka du cheembi so, ndoŋ nɛ bɔrɛmatapoana na beeŋ baa
         ta ayu be esarga nɛ alubi be esarga nɛ kewora n jija be esarga cheembiana na a wɔtɔ.
         14 Bɔrɛmatapoana na baa sha kelar bɔrɛlambu na to n yɔ kowushina be kelɔnɛ na so, a daga
         fanɛ b bɔla ebuana na ere to n lara bumo be asɔbuuso nɛ b buu n yɔ Enyɛnpe Ebɔrɛ na
         be anishito na n nase ndoŋ pɔɛŋ nseŋ ta asɔbuuso pɔtɛ m buu n lar.”B ka karga bɔrɛlambu na be kowushina be asheŋ15 Kanyɛn na ka karga bɔrɛlambu na be epunto kikɛ n loge, nɛ e keta ma m bɔla kabunagboŋ
         nɛ k wɔ epeŋilarkpa be kaba so na to n lar nseŋ ya karga kumo be kowushina na kikɛ
         ŋ kulti. 16 E daŋ ta kekpabi karga asɔ na nna ŋ karga bɔrɛlambu na be epeŋilarkpa be kaba so na.
         Kumo be nteŋ to daa sa fanɛ ayadra alfa aburwa nɛ adena nna. 17-19 Ndoŋ nna nɛ e naŋ karga kumo be kelargato be esoso nɛ kaseto nɛ epeŋitɔrkpa be mbaana
         na kebɛso kebɛso. Kekama be nteŋ to daa sa fanɛ ayadra alfa aburwa nɛ ana nna, 20 a ŋini fanɛ bɔrɛlambu na be kakpa nɛ egbal na kulti na be kaba kama so daa sa fanɛ
         ayadra alfa aburwa nɛ adena nna. Egbal na daa barga mboŋ cheembi na nɛ amo nɛ a maŋ
         du cheembi na to nna.

Enyɛnpe Ebɔrɛ be kemaŋkura ka bɛta m ba bɔrɛlambu na to be asheŋ431 Ade kikɛ be kaman nɛ kanyɛn na keta ma n yɔ bɔrɛlambu na be kabunagboŋ nɛ k shoŋi
         epeŋilarkpa na ase. 2 Ndoŋ nɛ n wu Israɛl be Ebɔrɛ na be kemaŋkura ka bee nyɛkpɛ pɛlpɛl n shi epeŋilarkpa
         a ba, nɛ Ebɔrɛ be ebɔl gbir fanɛ teku ka bee baga to na. Kusɔ kama nɛ k daa wɔ ndoŋ
         gba daŋ fulto nna a nyɛkpɛ. 3 Bɔrɛdare nɛ n wu ere daa du fanɛ amo nɛ n daŋ wu jemanɛ nɛ Ebɔrɛ daŋ ba nɛ e ba mur
         kadegboŋ nɛ baa tre Jerusalɛm na nna nɛ jemanɛ nɛ n daa wɔ lɔr nɛ baa tre Kɛba na
         ase na nna. Ndoŋ nna nɛ n ta enɔ m buu anishi so nseŋ kurgi kumu n yuu to epul na
         to. 4 Ndoŋ nna nɛ kefulto nɛ k bee ŋini Enyɛnpe Ebɔrɛ be kemaŋkura na bɔla kabunagboŋ nɛ
         k wɔ epeŋilarkpa be kaba so na to n luri bɔrɛlambu na to.5 Kumo be kaman, nɛ Enyɛnpe Ebɔrɛ na be Kiyoyu keta ma n luri bɔrɛlambu na be laŋ be
         epunto be kelɔnɛ so nɛ n ya wu fanɛ Enyɛnpe Ebɔrɛ na be kemaŋkura sɔ bɔrɛlambu na
         to kikɛ. 6 Ma nɛ kanyɛn na yil nna nɛ n nu Enyɛnpe Ebɔrɛ ka shi bɔrɛlambu na to ŋ kaŋɛ ma le:
         7 “Dimɛdi pibi, Ezikɛl, ma kuwurputi be kakpa nna na. Meeŋ baa wɔ Israɛl be basa nɛ
         b la ma basa ere to a ji kuwura bumo so hale mbaanaayɔ. Israɛl be basa ŋko bumo be
         bewuraana maaŋ naŋ shuŋ agbirana ŋko n wora kanyiŋi be asɔ nɛ a bee ŋaba ma ketre
         cheembi na n yili nfe n sa bumo be bewura nɛ b wu na. 8 Israɛl be bewura daŋ pɔr bumo be ewurkpaana nna m mata ma bɔrɛlambu cheembi na ga.
         Egbal e daa wɔ ma nɛ bumo be nferinto. B daa wora asheŋ jiga nna a ŋaba ma ketre cheembi
         na, amoso nɛ n daŋ nya agbo m mur bumo na. 9 Naniere a daga fanɛ b yige kagbirshuŋ nseŋ lara bumo be bewuraana nɛ b wu na be kanyiŋi
         be asɔ nɛ b pɔr n yili na. Nɛ b wora loŋ, meeŋ ba ka wɔ bumo to mbaanaayɔ.”10 Ndoŋ nna nɛ Enyɛnpe Ebɔrɛ na naŋ kaŋɛ le: “Dimɛdi pibi, kute bɔrɛlambu na be asheŋ
         n sa Israɛl be basa na nɛ nyɔmɔ e pɛ bumo ŋkpal bumo be asheŋ lubi so. Kumo be kaman
         nɛ fo shin nɛ b fɛ kumo be kananɛ k du be asheŋ. 11 Nɛ fanɛ bumo be asheŋ woraso kaŋ pɛ bumo nyɔmɔ nɛ bumo be ŋgbene jija bumo, fo bugi
         kananɛ bɔrɛlambu na du na be asheŋ to n sa bumo. Kute kumo be mbuna nɛ kananɛ k dese
         nɛ kumo to be asɔ be asheŋ nɛ mbraana nɛ a wɔtɔ a laŋɛ kumo be kaplɛa so be asheŋ
         n sa bumo. Fo alɛ e sibɛ ade kikɛ n nase n sa bumo saŋɛ na so baaŋ wu kananɛ kusɔ
         kama dese nseŋ tiŋ n wora m bɛ mbraana na so. 12 Mbra nɛ k dese a laŋɛ bɔrɛlambu na be kaplɛa so e la fanɛ, kaboŋ nɛ k kulti kumo ashi
         kebee na be awɔlto na kikɛ la kakpa cheembi gbagba nna.”Bɔrɛsure na be asheŋ13 Kananɛ ekama nyi b kaa bee karga asɔ ashi bɔrɛlambu to na nɛ b yili so ŋ karga bɔrɛsure
         na. Le nɛ k daa sa. Kemaŋ ko nɛ kumo be nchiŋ daa sa fanɛ keyadra koŋwule nɛ bargato
         nɛ kumo be mparto gba daa sa fanɛ keyadra koŋwule nɛ bargato e daŋ kulti kumo. Kumo
         be ekarso be kananɛ k du kulkulbi na malɛ daŋ ka gbrɛ nɛ k fo keyadra koŋwule nna.
         14 Bɔrɛsure na be gbaltɔlase na be jeŋgreŋ daŋ fo fanɛ ayadra ana nna. Nɛ kumo be kaba
         nɛ k bɛ gbaltɔlase na so na be jeŋgreŋ malɛ daŋ fo fanɛ ayadra ashunu. B daŋ yili
         gbaltɔlase na be ekarso nna n firgi n yɔ anishito fanɛ keyadra koŋwule nɛ barga pɔɛŋ
         nseŋ pɔr bɔrɛsure m bɛ kumo so. Kumo be kaman, nɛ b naŋ firgi n yɔ anishito fanɛ keyadra
         koŋwule nɛ bargato ashi kumo alɛ gba so ŋ kulti pɔɛŋ nseŋ pɔr bɔrɛsure be kaba nyɔsopo
         m bɛ so. 15 Bɔrɛsure nɛ k bɛ so esoso na so nɛ b daa ta esarga na a deŋi so a chɔɔ. Kumo alɛ daŋ
         fo fanɛ ayadra ashunu. Kumo be akel to be nnɔso ana na daŋ dii a chɔ kumo be esoso
         na kikɛ nseŋ daŋ duli gbolu be alambɛ. 16 Bɔrɛsure na be esoso na be mba ana na kikɛ daa sasa nna. Kaba kama so be nteŋ to daŋ
         fo fanɛ ayadra adunyɔ nna. 17 Kumo be nferinto na gba be mba ana na kikɛ daa sasa nna. Kaba kama daŋ fo fanɛ ayadra
         adunyɔ nɛ ana nna, nɛ kumo be ekarso ŋ kulti malɛ be jeŋgreŋ daŋ ka gbrɛ nɛ k fo keyadra
         koŋwule. Atemprembi nɛ baa dii so a yɔ bɔrɛsure na be esoso na daa wɔ a laŋɛ epeŋilarkpa
         be kaba so nna.B ka ta bɔrɛsure na m bɔɔ Ebɔrɛ enɔ be asheŋ18 Ndoŋ nna nɛ Enyɛnpetale Ebɔrɛ na naŋ kaŋɛ ma le: “Dimɛdi pibi, nu kusɔ nɛ mee kaŋɛ
         fo ere. B kaŋ pɔr bɔrɛsure na n loge, menyeeŋ mɔ asɔbɔya n lara esarga kumo so, nseŋ
         ta ŋklaŋ na ŋ ŋmenyaŋ kumo so a ŋini fanɛ men ta kumo m bɔɔ Ebɔrɛ enɔ nna na. 19 Bɔrɛmatapoana nɛ b shi Livai be yiri to nsaa la kanyɛn nɛ baa tre Zadɔk na be kanaŋ
         to be basa nawule e naŋ tiŋ m ba ma anishi to m ba shuŋ ma. Ma, Enyɛnpetale Ebɔrɛ
         na be mbra nna na. Menyeeŋ sa bumo gbolu fɔlbi nɛ b ta n lara kulubi be sarga. 20 Kumo be kaman, nɛ b suse kusɔbɔya na be ŋklaŋ ŋ gbiti bɔrɛsure na be akel to be nnɔso
         ana na so nɛ kumo be nferinto gba peya so nɛ kumo be ekarso kikɛ ŋ kulti. Kananɛ menyeeŋ
         wora nɛ k nyalɛ so nsaa la kusɔ nɛ menyeeŋ tiŋ a lara esarga kumo so a sa ma nna na.
         21 Kede be kaman, nɛ men ta gbolu nɛ b ta n lara kulubi be sarga na n lar ekarso n ya
         chɔɔ ashi kakpa nɛ k maŋ mata bɔrɛlambu na ase, nɛ b lara ndoŋ n yili a chɔɔ kulubi
         be esarga. 22 Kumo be ŋklade nɛ men ta kaboenyɛnso nɛ doro kikɛ maŋ wɔ kumo so n lara kulubi be
         sarga. Menyeeŋ ta kumo be ŋklaŋ n lɔŋɛ bɔrɛsure na so fanɛ kananɛ men ta gbolu na
         be ŋklaŋ n wora na. 23 Men kaŋ wora loŋ n loge, nɛ men ta gbolu fɔlbi nɛ kpakpafɔlbi nɛ amo be kekama maŋ
         kɔ doro kikɛ kumo so 24 m ba sa ma. Bɔrɛmatapoana na beeŋ mɔ amo nseŋ wora nfɔl n fur amo so n chɔɔ amo n
         lara sarga n sa ma. 25 Karechɛ kama menyeeŋ baa ta kaboe nɛ gbolu nɛ kpakpa nɛ amo be kekama maŋ kɔ doro
         kikɛ amo so na a lara kulubi be sarga hale nɛ nchɛ ashunu e ya fo. 26 Nchɛ ashunu nɛ bɔrɛmatapoana na beeŋ ta n lɔŋɛ bɔrɛsure na so nɛ k nyalɛ so n sa ma.
         27 Nchɛ ashunu na kaŋ choŋ, bɔrɛmatapoana na beeŋ fara a lara esarga chɔɔso nɛ kɔnɔkoŋwule
         be esarga bɔrɛsure na so. Saŋɛ na so nɛ ma kagbene e fuli Israɛl be basa so. Kusɔ
         nɛ ma, Enyɛnpetale Ebɔrɛ na kaŋɛ nna na.”

Epeŋilarkpa be kabunagboŋ na be asheŋ441 Ndoŋ nna nɛ kanyɛn na naŋ keta ma n yɔ kowushina be kelɔnɛ na so a mata bɔrɛlambu
         na be kabunagboŋ nɛ k wɔ epeŋilarkpa be kaba so na. Nɛ n wu fanɛ kumo be akuloŋ na
         daŋ ti nna. 2 Nɛ Enyɛnpe Ebɔrɛ na kaŋɛ ma le: “Kabuna ere nɛ ma Enyɛnpe, Israɛl be Ebɔrɛ na bɔla
         to n luri bɔrɛlambu na to, amoso, a daga fanɛ k baŋ ti loŋ mbaanaayɔ! Esa kama e sa
         maŋ naŋ bɔla kumo to n luri kikɛ. 3 Israɛl be ewura beeŋ tiŋ m ba nfe m ba ji ajibi nɛ b ta n lara sarga n sa ma, ama
         a daga fanɛ e bɔla kabunagboŋ ere be kedɛdɛ na to nna n luri ŋko n lar.”Basa nɛ b maŋ daga keluri bɔrɛlambu na to be asheŋ4 Ndoŋ nna nɛ kanyɛn na keta ma m bɔla kelargato be esoso be kabuna na to n yɔ bɔrɛlambu
         na be anishito nɛ n to kenishi ŋ keni nseŋ wu fanɛ Enyɛnpe Ebɔrɛ be kemaŋkura bɔlɔ
         bɔrɛlambu na to. Ndoŋ nna nɛ n ta ma enɔana m buu ma anishi so nseŋ kurgi kumu n yuu
         to.5 Nɛ Enyɛnpe Ebɔrɛ na kaŋɛ ma le: “Dimɛdi pibi, Ezikɛl, shin nɛ fo lakal e baa wɔ kusɔ
         kama nɛ feeŋ wu nsaa nu ashi nfe so. Mbraana nɛ a wɔ bɔrɛlambu na to nɛ mee sha kekaŋɛ
         fo na. Baa de so nɛnɛ a nyi basa nɛ baaŋ tiŋ n luri nɛ bumo nɛ b maaŋ tiŋ n luri bɔrɛlambu
         na to. 6 Kaŋɛ Israɛl be basa nɛ b kini ma nseŋ lar ma kaman na fanɛ ma, Enyɛnpetale Ebɔrɛ na
         maŋ naa ba nɛ n sɔ ekishisheŋ nɛ baa wora na kikɛ. 7 B wora eyurpisheŋ n jija ma bɔrɛlambu ŋkpal b ka shin nɛ befɔ nɛ b maa ŋana Ebɔrɛ
         luri kumo to jemanɛ nɛ baa lara esarga a sa ma na so. Amoso, ma basa wora kulubi nseŋ
         da ma nɛ bumo be kɔnɔkoŋwule be ŋkre na so. 8 Bumo gbagba ka beeŋ baa wora asɔ nɛ a daga a laŋɛ esarga cheembi na kaplɛa so ashi
         bɔrɛlambu na to so na, befɔ nɛ b ta loŋ be kushuŋ nna n sa.9 Amoso kusɔ nɛ ma, Enyɛnpetale Ebɔrɛ na, bee kaŋɛ e la fanɛ efɔ kama nɛ e maa ŋana
         Ebɔrɛ nsaa maa nu a sa ma maŋ daga keluri ma bɔrɛlambu to, hale efɔ nɛ e chena Israɛl
         be basa na to gba maŋ daga keluri kumo to.”Livaiebi ko kaa nya kasogberge be asheŋ10 Kede be kaman nɛ Enyɛnpe Ebɔrɛ na naŋ kaŋɛ ma le: “Mee sha kegberge Livaiebi nɛ b
         tu Israɛl be basa na ŋ kini ma nseŋ ya shuŋ agbirana na kusoe nna na. 11 B kraa beeŋ tiŋ a shuŋ bɔrɛlambu na to fanɛ basa nɛ baa keni mbunaana na so nseŋ naŋ
         tiŋ n chɛ basa na to m mɔ asɔbɔya nɛ b ta a lara esarga na. 12 Ama ŋkpal Livaiebi ere ka chɛ Israɛl be basa na to jemanɛ nɛ b daa shuŋ agbirana na
         so, ma, Enyɛnpetale Ebɔrɛ na bee nase kɔnɔ nna fanɛ Livaiebi na beeŋ nya kasogberge.
         13 B maaŋ naŋ tiŋ n shuŋ ma fanɛ bɔrɛmatapoana ŋko n yɔ ma kusɔ cheembi kama ase ŋko
         n luri bɔrɛlambu na to be acheembiana to be kakpa cheembi na to. Ekishisheŋ nɛ b wora
         na be kasogberge nna na. 14 Ashuŋ kpakpaso nawule nɛ mee sa bumo ekpa fanɛ b baa shuŋ ashi bɔrɛlambu na to.”Mbraana nɛ a wɔtɔ n sa bɔrɛmatapoana be asheŋ15 Kumo be kaman, nɛ Enyɛnpetale Ebɔrɛ na kaŋɛ le: “Livai be yiri to be bɔrɛmatapoana
         nɛ b shi kanyɛn nɛ baa tre Zadɔk na be kabuna na bre daŋ maŋ kini ma kushuŋ bɔrɛlambu
         na to nseŋ ya shuŋ agbirana jemanɛ nɛ Israɛl be basa na daŋ kini ma na. Amoso bumo
         e naŋ tiŋ m ba ma anishi to m ba shuŋ ma fanɛ bɔrɛmatapoana nseŋ ta asɔbɔya be nfɔ
         nɛ ŋklaŋ n lara esarga. 16 Zadɔk be kabuna ebi na nawule e naŋ tiŋ n luri bɔrɛlambu na to n shuŋ bɔrɛsure na
         ase nseŋ naŋ tiŋ n juŋkpar basa nɛ baa shuŋ ma na. 17 A daga fanɛ b buu bɔrɛmatapoana be epiŋi lela na nna n luri bɔrɛlambu na be epun to
         be kelɔnɛ na so. A maŋ daga fanɛ b baa buu asɔbuuso nɛ b ta ateebi n lue jemanɛ nɛ
         b wɔ kushuŋ to ashi epun to be kelɔnɛ na so ŋko bɔrɛlambu na gbagba to. 18 A daga fanɛ b baa buu ago be kechɛbi be asɔbuuso nna nsaa chɛ ago be achɛbi be eneemu,
         saŋɛ na so b maaŋ baa pa kebleŋ jemanɛ nɛ baa shuŋ bumo be kabɔrɛmata be kushuŋ na.
         19 Pɔɛŋ nɛ b lar n yɔ kowushina be kelɔnɛ na so ashi kakpa nɛ basa wɔ na, a daga fanɛ
         b lara epiŋi nɛ b buu a shuŋ bɔrɛlambu na to na n nase ebu cheembiana na to nna. Kumo
         be kaman nɛ b ta asɔbuuso pɔtɛ m buu n lar, saŋɛ na so bumo be asɔbuuso cheembi na
         maaŋ bar tɔrɔ basa so.20 Bɔrɛmatapoana maŋ daga fanɛ b she bumo be emin ŋko n shin nɛ e daŋ tenteŋ. A daga
         fanɛ b baa digi amo so nna. 21 Bɔrɛmatapoana maŋ daga fanɛ b nuu yabra pɔɛŋ nseŋ luri bɔrɛlambu na be epunto be kelɔnɛ
         na to. 22 Bɔrɛmatapowura kikɛ maŋ daga fanɛ e ta eche nɛ mo kul kini mo. A daga fanɛ e ta Israɛl
         to be eche nɛ e maŋ nyi enyɛn ŋko eche nɛ mo kul daa la bɔrɛmatapo nseŋ wu ŋ ka nawule
         nna.23 Bɔrɛmatapoana na e daga fanɛ b baa ŋini ma basa kusɔ nɛ k du cheembi nɛ kusɔ nɛ k
         maŋ du cheembi nseŋ naŋ ŋini bumo kusɔ nɛ k walɛ so daŋkare be ekpa so nɛ kusɔ nɛ
         k maŋ walɛ so daŋkare be ekpa so nɛ b pin amo be mbarga. 24 Nɛ kesheŋ ko koso nɛ a daga fanɛ b ji kumo mbra be ekpa so, bɔrɛmatapoana na beeŋ
         keni ma mbraana so nna n ji kumo. Kananɛ ma mbraana nɛ atande bee ŋini na nɛ baaŋ
         baa yili so a ji bumo be kabɔrɛshuŋ be nchɛgboŋana, nseŋ shin nɛ Kewushiachɛ na e
         baa la kachɛ cheembi n sa bumo.25 Bɔrɛmatapowura maŋ daga fanɛ e beta kebuni kikɛ nseŋ wora eyurpi daŋkare be ekpa so,
         ama k baa la mo tuto ŋko mo nio ŋko mo pibi ŋko mo niopibi nyɛnso ŋko mo niopibi cheso
         nɛ e maa kil be kebuni nna. 26 Kumo be kaman nɛ e ka naŋ nyalɛ so daŋkare be ekpa so, a daga fanɛ e jo nchɛ ashunu
         pɔɛŋ 27 nseŋ yɔ bɔrɛlambu na be epunto be kelɔnɛ na to n ya lara sarga nɛ k beeŋ shin nɛ e
         nyalɛ so, saŋɛ na so e beeŋ naŋ tiŋ a shuŋ bɔrɛlambu na to. Ma, Enyɛnpetale Ebɔrɛ
         na, e kaŋɛ na.28 Kebɔrɛmata be kushuŋ na e la bɔrɛmatapoana be kapetɛ nɛ baaŋ tiŋ n yige n sa bumo
         be kenana. B maŋ daga fanɛ b baa kɔ kapetɛsɔ kikɛ Israɛl to. Ma e la bumo be kapetɛ.
         29 Ayu be esarga nɛ kulubi be esarga nɛ kewora n jija be esarga kikɛ beeŋ baa la bɔrɛmatapoana
         be asɔ jiso nna. Kumo be kaman, kusɔ kama nɛ b kɛ ma ashi Israɛl to kikɛ gba la bumo
         peya nna. 30 Adɔjibi kama nɛ b juŋkpar n teŋi nɛ kusɔ kama nɛ b ta n sa ma beeŋ baa la bɔrɛmatapoana
         na peya nna. Jemanɛ kikɛ nɛ basa na wora ebodobodo, a daga fanɛ b ta bodobodo nɛ b
         juŋkpar n wora na n sa bɔrɛmatapoana fanɛ kakɛ nɛ k bee yɔ Ebɔrɛ kutɔ, saŋɛ na so
         ma nɛfa beeŋ baa wɔ bumo be elaŋana so. 31 Bɔrɛmatapoana maŋ daga fanɛ b ji kusɔbɔya ŋko kabuibi nɛ k wu kpi ŋko kumo nɛ kusɔbɔya
         pɔtɛ mɔ n ji ŋ ka be eblaŋ.”

Israɛl be kasawule na be kebarga to be asheŋ451 Nɛ menyi bee barga Israɛl be kasawule na to a sa eyiriana na, men ku kaba n nase n
         sa Enyɛnpe Ebɔrɛ na. Kumo be nteŋ to e baa la emayɛl ashunu nɛ mparto malɛ e baa la
         emayɛl ashe. Loŋ be kakpa na kikɛ beeŋ baa la kakpa cheembi nna. 2 Men ku kaboŋ nɛ kumo be nteŋ to nɛ mparto kikɛ sa fanɛ ayadra alfa aburwa nɛ adena
         nɛ m pɔr bɔrɛlambu na n yili kumo so. A daga fanɛ kasawule nɛ kumo be mparto sa fanɛ
         ayadra aduburwa nɛ ana ka dese ŋ kulti kaboŋ na kikɛ. 3 Men ku kakpa cheembi na be bargato, nɛ kumo be nteŋ to fo emayɛl ashunu nɛ kumo be
         mparto malɛ fo emayɛl asa m pɔr bɔrɛlambu na n yili so. Ndoŋ beeŋ baa la kakpa cheembi
         na kikɛ be acheembiakpa. 4 Ndoŋ beeŋ baa la efuli na kikɛ be kakpa cheembi nɛ k dese n sa bɔrɛmatapoana nɛ baa
         shuŋ Enyɛnpe Ebɔrɛ ashi bɔrɛlambu na to na. Bumo be nwu beeŋ baa wɔ kumo be kaba nɛ
         bɔrɛlambu na malɛ e baa wɔ kumo be kaba. 5 Saŋɛ na so nɛ Enyɛnpe Ebɔrɛ na be kasawule na be kaba nɛ k ka na e baa dese n sa Livaiebi
         nɛ baa shuŋ ashi bɔrɛlambu na to na nɛ b pɔr bumo be ndeana n chena so.6 Kede be kaman nɛ men naŋ ku kasawule nɛ kumo be nteŋ to fo emayɛl ashunu nɛ kumo be
         mparto malɛ fo mayɛl koŋwule nɛ bargato m bɛ kakpa cheembi na so nɛ b pɔr kadegboŋ
         nɛ Israɛl be esa kama beeŋ tiŋ n chena kumo to ashi kasawule na so.Ewura be kasawule be asheŋ7 A daga fanɛ men ku kasawule n nase n sa Israɛl be ewura nɛ k yili kakpa cheembi na
         be epeŋitɔrkpa be kaba so m ba choŋ Teku nɛ baa tre Mɛditerenia na be epeŋitɔrkpa
         be kaba so na; nseŋ naŋ yili kakpa cheembi na be epeŋilarkpa be kaba so m ba choŋ
         efuli na be gbaŋ nɛ k wɔ epeŋilarkpa be kaba so na, nɛ kumo be nteŋ to e fo fanɛ mboŋ
         nɛ menyeeŋ ku n sa Israɛl be eyiriana na be kekama na. 8 Kakpa nɛ esa nɛ e bee ji kuwura na beeŋ baa kɔ ashi Israɛl be kasawule so nna na,
         saŋɛ na so e maaŋ baa nyaŋ basa na, nseŋ shin nɛ efuli na be kasawule nɛ k ka na e
         baa la Israɛl be eyiriana na peya.Mbraana nɛ a wɔtɔ n sa ewura na be asheŋ9 Ade be kaman nɛ Enyɛnpetale Ebɔrɛ na naŋ kaŋɛ le: “Fo nɛ fee ji Israɛl so kuwura na
         wora alubi n chɛr pasaa! Yige fo kebagato nɛ kanyaŋ be asheŋ na nsaa wora kusɔ nɛ
         k daga nseŋ bɔla ekpa. A maŋ daga fanɛ fo naŋ ju ma basa n lar bumo be kasawule so
         kikɛ. Ma, Enyɛnpetale Ebɔrɛ na e naa kaŋɛ fo le na.10 A maŋ daga fanɛ men baa ta kapuni be asɔ karga asɔ fanɛ ekurwa nɛ b wuse amo be afito
         nɛ ebɔtɛ wurbi a karga asɔ wɔlso nɛ ekɔlba wurbi nɛ egalɔn wurbi a karga asɔ nɛ a
         la fanɛ ŋku nɛ nchu a sa basa.11 Ekurwa nɛ ebɔtɛ nɛ ekɔlba nɛ egalɔn nɛ men kɔ a karga asɔ a fa na kikɛ maŋ daga fanɛ
         a baa la kapuni b kasɔkarga be asɔ. Amo kikɛ daga fanɛ a baa la asɔ nɛ ekama yirda
         fanɛ amo e la kashenteŋ be asɔ nɛ b kɔ a karga asɔ a fa nna.12 Kusɔ nɛ menyeeŋ baa ta asɔ be egbɛ a ber e la kadɛrbi. Kadɛrbi koŋwule malɛ la fanɛ
         kilo be bargato malɛ be bargato malɛ be bargato nna.13 A daga fanɛ men barga men be ayu nɛ menyeeŋ teŋi to ntunshe nna nseŋ ta katuŋ koŋwule
         m ba sa ma fanɛ kakɛ lela. 14 Menyeeŋ barga men be ɔlifs be ŋku to ntuŋ kalfa, nseŋ ta katuŋ koŋwule m ba sa ma.
         Menyeeŋ baa karga amo ekɔlba nɛ egalɔn to nna. Galɔn koŋwule malɛ la ekɔlba ashunu
         nna. 15 Ade be kaman, a daga fanɛ men keni men be mbolpɔ alfa anyɔ kikɛ to n lara ekoŋwule
         n sa ma.Menyeeŋ ta ŋkɛana ere n lara ayu be esarga nɛ esarga chɔɔso nɛ kɔnɔkoŋwule be esarga
         n sa ma saŋɛ na so ma, Enyɛnpe Ebɔrɛ na be kagbene beeŋ fuli amo so nɛ n ta ma basa
         be alubi m paŋ bumo.16 Basa nɛ b wɔ kasawule na so na kikɛ beeŋ lara esarga ere m ba sa Israɛl be ewura na.
         17 Mo e daga fanɛ e yili Israɛl be efuli na kikɛ be katelamu n lara asɔbɔya nɛ baaŋ ta
         n lara esarga chɔɔso nɛ baaŋ ta n lara ayu be esarga nɛ yabra belbelso be esarga na
         kikɛ jemanɛ nɛ baa ji Kufɔl Popɔr be Kachɛgboŋ nɛ Kewushiachɛ na nɛ nchɛgboŋ nɛ a
         ka na kikɛ na. Mo koŋwule na e daga fanɛ e lara asɔbɔya nɛ b ta n lara alubi nɛ ayu
         nɛ sarga chɔɔso nɛ kɔnɔkoŋwule be esarga nɛ e kpra Israɛl be basa be alubi.”Nchɛgboŋana na be asheŋ18 Ade kikɛ be kaman, nɛ Enyɛnpetale Ebɔrɛ na naŋ kaŋɛ le: “Menyeeŋ ta gbolu nɛ doro
         kikɛ maŋ wɔ kumo so n lara sarga n lɔŋɛ bɔrɛlambu na so kufɔl juŋkparso na be kachɛ
         sososo na. 19 Bɔrɛmatapowura na beeŋ suse kulubi be sarga be kusɔbɔya na be ŋklaŋ na be ako ŋ gbiti
         bɔrɛlambu na be akuloŋ be ndibi na nɛ bɔrɛsure na be mba ana na nɛ epunto be kelɔnɛ
         be akuloŋ be ndibi na. 20 Kumo be kaman nɛ men naŋ wora loŋ gbagba kufɔl na be kachɛ shunusopo na, saŋɛ na so
         nɛ esa ko nɛ e maŋ kute ŋko e maŋ nyi nseŋ wora kulubi beeŋ nya mbe alubi be ketampaŋ.
         Kananɛ menyeeŋ wora nɛ ma bɔrɛlambu e baa du cheembi nna na.21 Kufɔl juŋkparso na be kachɛ kuduanasopo na nɛ menyeeŋ fara Kebansonchoŋ be Kejigboŋ
         na be kesheŋ wora. Nchɛnshunu nɛ ekama beeŋ ta n ji bodobodo nɛ a maŋ kɔ yisi. 22 Ewura na beeŋ mɔ gbolu n lara mo gbagba nɛ basa na kikɛ be alubi be sarga kejigboŋ
         na be kachɛ sososo na. 23 Karechɛ kama, ewura na beeŋ baa mɔ egbolu ashunu nɛ ekpakpa ashunu nɛ e maŋ kɔ doro
         kikɛ a lara sarga chɔɔso n ya fo nchɛ kachɛ shunusopo nɛ baaŋ ji kejigboŋ na n loge
         na. Mo alɛ beeŋ naa mɔ kaboenyɛn a lara alubi be sarga karechɛ kikɛ. 24 E beeŋ ta ayu cheenshigboŋ be bargato nɛ ɔlifs be ŋku galɔn koŋwule n ti gbolu kama
         nɛ kpakpa kama nɛ e beeŋ mɔ n lara sarga na so n lara sarga.25 Abuu to be kebaawɔ be Kejigboŋ na bee fara kufɔl shunusopo na be kachɛ kuduanusopo
         na nseŋ keta loŋ n ya fo nchɛnshunu. Kananɛ ewura na baaŋ lara asɔbɔya nɛ ayu nɛ ɔlifs
         be ŋku karechɛ kikɛ jemanɛ nɛ b daa ji Kebansonchoŋ be Kejigboŋ na, aloŋ nɛ e beeŋ
         naŋ lara amo kede gba to.”

Ewura na nɛ nchɛgboŋ be asheŋ461 Ndoŋ nna nɛ Enyɛnpetale Ebɔrɛ na kaŋɛ le: “A daga fanɛ bɔrɛlambu na be epunto be kelɔnɛ
         na be kabuna nɛ k wɔ epeŋilarkpa be kaba so na ka ti so nna a yil nchɛnshe nɛ menyee
         shuŋ na kikɛ, ama men bugi kumo n yili Kewushiachɛ na nɛ Kufɔl popɔr be kachɛ juŋkparso
         na bre. 2 Jemanɛ nɛ bɔrɛmatapo na malɛ bee lara ewura be sarga chɔɔso nɛ kɔnɔkoŋwule be esarga
         na Israɛl be ewura na beeŋ shi kowushina be kelɔnɛ na so m bɔla kabuna to be ebu na
         to n luri m ba yili m mata kabunagboŋ na be ndibi na; ŋ gbir m bunyaŋ ma nseŋ bɛta
         m bɔla kabunagboŋ na to n lar. Kabuna na beeŋ bugi n yili loŋ hale n ya fo kaaseso.
         3 Kewushiachɛ nɛ Kufɔl popɔr be kachɛ juŋkparso kikɛ, basa na kikɛ daga fanɛ b ba gbir
         m bunyaŋ ma ashi kabunagboŋ na ase. 4 Ewura na beeŋ bar mbolpɔ fɔlbi ashe nɛ kpakpa nɛ e maŋ kɔ doro kikɛ m ba lara sarga
         chɔɔso kewushiachɛ na. 5 E beeŋ ta ayu cheenshigboŋ be bargato n ti kpakpa kama so nseŋ ta kusɔ kama nɛ e bee
         sha n ti mbolpɔ fɔlbi na be kekama so nna m ba. Mo alɛ beeŋ naŋ ta ɔlifs be ŋku galɔn
         koŋwule n ti ayu cheenshigboŋ be bargato na so nna m ba. 6 Kufɔl popɔr be kachɛgboŋachɛ na bre, ewura na beeŋ lara gbolu fɔlbi nɛ mbolpɔ fɔlbi
         ashe nɛ kpakpa nɛ e maŋ kɔ doro kikɛ nna. 7 Ewura na beeŋ ta ayu cheenshigboŋ be bargato n ti gbolu nɛ kpakpa kama nɛ e lara na
         so nseŋ ta kusɔ kama nɛ e bee sha n ti mbolpɔ fɔlbi na be kekama malɛ so m ba. A daga
         fanɛ e ta ɔlifs be ŋku galɔn koŋwule n ti ayu cheenshigboŋ be bargato kama nɛ e beeŋ
         bar na so nna m ba. 8 Ekpa nɛ ewura na beeŋ bɔla n luri kabuna to be ebu nɛ k wɔ epeŋilarkpa be kabunagboŋ
         ase na to na so nɛ e beeŋ bɔla so n lar kumo to.9 Ama jemanɛ kama nɛ basa na ba nɛ b ba bunyaŋ Enyɛnpe Ebɔrɛ na nchɛgboŋana na be kekama
         to, bekama nɛ baaŋ bɔla kelargato be esoso be kaba so be kabunagboŋ na to n luri na
         daga fanɛ b bɔla kelargato be kaseto be kaba so be kabunagboŋ na to nna n lar. Ekama
         e sa maŋ kaŋ naŋ bɔla kabuna nɛ e bɔla to n luri na to n lar, ama kabuna nɛ k wɔ kumo
         nɛ e bɔla to n luri na be kaba ndoŋ na. 10 Jemanɛ nɛ basa na bee luri na a daga fanɛ ewura na gba e luri nseŋ na ŋ lar jemanɛ
         nɛ basa na naa lar na. 11 Kejigboŋachɛ nɛ nchɛgboŋachɛ kikɛ, ayu cheenshigboŋ be bargato nɛ esa bee ta a ti
         gbolu ŋko kpakpa kikɛ so a lara sarga, nsaa ta kusɔ kama nɛ e bee sha a ti mbolpɔ
         fɔlbi na be kekama malɛ so a lara sarga. Amo be kaman nɛ e ta ɔlifs be ŋku galɔn koŋwule
         n ti ayu cheenshigboŋ be bargato na so m ba.12 Kede be kaman nɛ ewura na bee sha kelara mo gbagba be keparso be sarga chɔɔso ŋko
         kɔnɔkoŋwule be sarga n sa Enyɛnpe Ebɔrɛ na baŋ bugi bɔrɛlambu na be epunto be kelɔnɛ
         na be kabunagboŋ nɛ k wɔ epeŋilarkpa be kaba so na n sa mo nɛ e luri. Kananɛ e baa
         lara Kewushiachɛ be esarga na nɛ e beeŋ lara kede gba. E kaŋ wora n loge nseŋ lar
         na nɛ b ti kabunagboŋ na.”Karechɛ kikɛ be esarga be asheŋ13 Ade be kaman nɛ Enyɛnpe Ebɔrɛ na naŋ kaŋɛ le: “Kachipurso kikɛ a daga fanɛ men bar
         kubɔlpo fɔlbi nɛ k ji kafɛ koŋwule nɛ doro kikɛ maŋ wɔ kumo so m ba lara sarga chɔɔso
         n sa Enyɛnpe Ebɔrɛ na. 14 Menyi alɛ kraa beeŋ bar nyifu lela fanɛ kurwa anu nɛ ɔlifs be ŋku kɔlba nɛ barga kachipurso
         kikɛ m ba lara ajibi be sarga. Kebaa lara le be esarga ere a sa Enyɛnpe Ebɔrɛ na be
         mbraana ere baa wɔtɔ nna a yɔ, a maa chɛrga kikɛ. 15 A daga fanɛ men baa ta mbolpɔ fɔlbi nɛ nyifu lela nɛ ɔlifs be ŋku a lara esarga a
         sa Enyɛnpe Ebɔrɛ na kachipurso kikɛ nna hale mbaanaayɔ.”Ewura na nɛ kasawule na be asheŋ16 Ndoŋ nna nɛ Enyɛnpetale Ebɔrɛ na naŋ kaŋɛ le kenishipereso: “Nɛ fanɛ ewura na ku kasawule
         nɛ e kɔ na be kaba ŋ kɛ mbe mbia to be eko, k beeŋ baa la kebia na peya fanɛ mbe kanaŋ
         to be kapetɛsɔ. 17 Ama nɛ fanɛ ewura na ku mbe kasawule ŋ kɛ esa kama nɛ e bee shuŋ mo, kumo ere k beeŋ
         naŋ bɛta ŋ ki ewura na peya kafɛ nɛ baa bɛta basa be mpetɛsɔ a sa bumo na to. Kasawule
         na la mbe kapetɛ nna. Mo nɛ mbe mbia nawule e naaŋ tiŋ a wɔ kumo mbaanaayɔ. 18 Ewura na maŋ daga fanɛ e sɔ basa na to be ekama be kapetɛsɔ ashi mo kutɔ. Kasawule
         kama nɛ e beeŋ ta n sa mbe kebia daga fanɛ k baa la mo gbagba peya nna, saŋɛ na so
         e maaŋ baa nyaŋ ma basa a sɔ bumo be nsawule a mbe mbia.”Bɔrɛlambu na to be edaŋɛkpaana be asheŋ19 Ade kikɛ be kaman nɛ kanyɛn nɛ e daŋ keta ma a ŋini bɔrɛlambu na, naŋ keta ma n yɔ
         ebuana nɛ a bee shoŋi kelargato be esoso be kaba so a mata kabunagboŋ nɛ k wɔ bɔrɛlambu
         na be epunto be kelɔnɛ na be kelargato be kaseto be kaba so na. Ebuana na daa la ebu
         cheembiana n sa bɔrɛmatapoana na nna. Ndoŋ nna nɛ e teŋi enɔ n ŋini kaboŋ ko ashi
         ebuana na be epeŋitɔrkpa be kaba so 20 nseŋ kaŋɛ le: “Kakpa nɛ bɔrɛmatapoana na beeŋ baa daŋɛ eblaŋ nɛ b ta n lara kulubi
         ŋko kewora n jija be esarga nseŋ naa ta nyifu nɛ b ta n lara esarga naa wora ebodobodo
         gba nna na. Saŋɛ na so b maaŋ sulɔ asɔ cheembi na be kekama n lar n yɔ bɔrɛlambu na
         be kowushina be kelɔnɛ so be kakpa nɛ esa ko beeŋ tiŋ n foe m bɛta amo nɛ k baa la
         tɔrɔ n sa mo.”21-22 Kumo be kaman nɛ e naŋ juŋkpar ŋ keta ma m bɔla kowushina be kelɔnɛ na be akɔlɔbi
         ana na kikɛ to n choŋ nɛ n wu fanɛ amo be kekama kɔ kelɔnɛbi nɛ kumo be nteŋ to fo
         fanɛ ayadra adeshe nɛ aburwa nɛ mparto malɛ fo fanɛ ayadra adena nɛ aburwa nna. 23 B daŋ ta ajembu m pɔr egbal ŋ kulti amo be kekama nna nseŋ yuu asure m mata egbal
         na. 24 Ndoŋ nna nɛ kanyɛn na naŋ kaŋɛ ma le: “Edaŋɛkpaana nɛ bɔrɛlambu na to be beshumpo
         bee daŋɛ esarga nɛ basa na bee lara na nna na.”

Kabombi nɛ k shi bɔrɛlambu na to a shile na be asheŋ471 Ade kikɛ be kaman nɛ kanyɛn na bɛta ma n yɔ bɔrɛlambu na to, ndoŋ nɛ n wu kabombi
         ko ka bee shile kabuna na be kaseto a yɔ epeŋitɔrkpa be kaba so. K fara bɔrɛlambu
         na be kelargato be esoso na nna a shile m ba bɔla bɔrɛsure na ase m baŋɛ kelɔnɛ na
         to a yɔ epeŋilarkpa be kaba so. 2 Ndoŋ nna nɛ kanyɛn na naŋ keta ma m bɔla kelargato be esoso be kabunagboŋ na to n
         lar bɔrɛlambu na to nseŋ juŋkpar ma ŋ kulti n ya fo kabunagboŋ nɛ k bee shoŋi epeŋilarkpa
         na. Ndoŋ nɛ n wu kabombi ko ka bee shile kabunagboŋ na be kelargato be kaseto be kaba
         so na. 3 Nɛ kanyɛn na ta mbe efɔl karga asɔ ŋ karga ateŋgreŋ alfa anu nɛ adeshe m bɛ kabombi
         na so ŋ gbelge to a yɔ epeŋilarkpa be kaba so nseŋ kaŋɛ ma fanɛ n luri nchu na to
         a nite to ndoŋ. Nchu na daa fo ma anaŋgbeltobi to nna. 4 Ndoŋ nna nɛ e naŋ yili ndoŋ ŋ karga ateŋgreŋ alfa anu nɛ adeshe m bɛ kabombi na so
         a gbelge to nɛ nchu na dii m ba ma amuli to. Nɛ e naŋ yili ndoŋ ŋ karga ateŋgreŋ alfa
         anu nɛ adeshe n chuge so, nɛ nchu na naŋ dii n fo ma kashɛr to. 5 Kumo be kaman, nɛ e naŋ yili ndoŋ ŋ karga ateŋgreŋ alfa anu nɛ adeshe n yɔ anishito.
         Ndoŋ bre be nchu na daa wɔ nchiŋ nna amoso, n daa maŋ tiŋ n nite amo to. Ŋkpal ndoŋ
         ka daa wɔ nchiŋ so esa daa maaŋ tiŋ n nite amo n dii ama e la nna. 6 Ndoŋ nna nɛ kanyɛn na kaŋɛ ma le: “Dimɛdi pibi, Ezikɛl, baa de asheŋ ere kikɛ so nɛnɛ.”Kumo be kaman nɛ e keta ma n laŋɛ n yɔ kabombi na be ekarso, 7 nɛ n ya wu fanɛ ndibi damta daa yil kabombi na be mba anyɔ na kikɛ so nna. 8 Ndoŋ nna nɛ e kaŋɛ ma le: “Nchu ere bɔla kasawule ere so nna n sɔ epeŋilarkpa be kaba
         so ŋ gbelge to m bɔla Jɔɔdan be ketaŋɛ to a yɔ Teku Wuso na to nna na. Kumo be nchu
         na baŋ luri Teku Wuso na to, Teku Wuso na be nchu nɛ a kɔ nfɔl na beeŋ kilgi nchu
         nɛ e walɛ kenuu. 9 Kaplɛkama nɛ nchu na beeŋ shile m bɔla, asɔbɔya nɛ ekɔrɔtɔ be yiri yiri beeŋ ba ndoŋ,
         ŋkpal manɛ so kabombi na beeŋ bar ŋkpa nɛ nchu nɛ e walɛ kenuu m ba wɔtɔ Teku Wuso
         na to. 10 Yili achubu nɛ baa tre Ɛngɛdi na hale n ya fo achubu nɛ baa tre Ɛneglem na, basa beeŋ
         baa pɛ ekɔrɔtɔ teku na to nsaa fata bumo be ashewu kumo be ekarso. Teku Wuso na beeŋ
         nya ekɔrɔtɔ be yiri yiri fanɛ kananɛ Mɛditerenia be Teku kɔ amo na. 11 Ama apa nɛ a dese m mata teku na bre be nchu nɛ a kɔ nfɔl na bre be nfɔl maaŋ lar
         amo to, saŋɛ na so basa beeŋ baa nya nfɔl amo to a wora asheŋ. 12 Ndibi be yiri yiri beeŋ kɔr a yil kabombi na be kaba kama so a sa kusɔ jiso. Amo be
         afantaŋ maa ba nɛ aba bolo, amo alɛ maaŋ yige kebaasɔr kikɛ. Kufɔl kikɛ a beeŋ baa
         kɔ asɔrso popɔr, ŋkpal manɛ so a bee nya nchu nɛ a bee shi bɔrɛlambu na to nna. Ndibi
         na be asɔrso beeŋ baa la ajibi nɛ amo be afantaŋ malɛ e baa chɛ basa alɔ.”Kasawule na be Egbaŋ ana be asheŋ13 Ade kikɛ be kaman, nɛ Enyɛnpetale Ebɔrɛ na naŋ kaŋɛ Israɛl be basa na le: “Kananɛ
         kasawule nɛ menyeeŋ chige to n sa Israɛl be eyiri kudu anyɔ na be egbaŋ daga fanɛ
         a baa du nde. Josɛf be eyiri anyɔ nɛ baa tre Manase nɛ Efrayim na beeŋ nya mboŋ anyɔ.
         14 N daŋ bɔ ntaŋ n nase kɔnɔ n sa menyi nananyɛnana fanɛ meeŋ sa bumo kasawule ere nɛ
         k baa la bumo peya; amoso men barga kumo to dede n sa abar.15 Kumo be kelargato be esoso be ekar beeŋ fara Mɛditerenia be Teku na ase ŋ keta n ya
         bɔla epeŋilarkpa be kaba so be ndegboŋ nɛ baa tre Hiflɔn nɛ Lɛbo Hamaf na n ya fo
         kadegboŋ nɛ baa tre Zedad na. 16 Kumo alɛ beeŋ naŋ keta loŋ n ya fo ndegboŋ nɛ baa tre Bɛrota nɛ Sibreem nɛ a dese
         nwursawule anyɔ nɛ baa tre Damaskɔs nɛ Hamaf be nferinto na, hale n ya fo kadegboŋ
         nɛ baa tre Tikɔn nɛ k dese kebonfu nɛ baa tre Hawuran na be gbaŋ ase na. 17 Amoso kasawule na be kelargato be esoso be ekar yili Mɛditerenia be Teku na ase ŋ
         keta n sɔ epeŋilarkpa be kaba so n ya fo kadegboŋ nɛ baa tre Enɔn na nna, nɛ kumo
         nɛ Damaskɔs nɛ Hamaf be abonfu wora gbaŋ a laŋɛ kelargato be esoso be kaba so.18 Epeŋilarkpa be gbaŋ na malɛ fara Damaskɔs nɛ Hawuran be abonfu anyɔ be nferinto nna
         ŋ keta n sɔ kelargato be kaseto, nɛ Jɔɔdan be Lɔr ki Israɛl be basa be kasawule ashi
         epeŋitɔrkpa be kaba so nɛ Giliad be kasawule ashi epeŋilarkpa be egbaŋ to, nseŋ keta
         loŋ n ya lar kade nɛ baa tre Tama nɛ k mata Teku Wuso na.19 Kasawule na be kelargato be kaseto be ekar beeŋ fara Tama be kade na nna ŋ keta n
         ya fo Kadɛsh Mɛriba be achubu na ashi kelargato be kaseto be epeŋilarkpa be kaba so
         nseŋ naŋ ta n sɔ kelargato be epeŋitɔrkpa be kaba so a shi Ijipt be gbaŋ to n ta ya
         fo Mɛditerenia be Teku ase.20 Kumo be epeŋilarkpa be ekar malɛ beeŋ fara Mɛditerenia be Teku ase ŋ keta n sɔ kelargato
         be esoso n ya fo Lɛbo Hamaf be epeŋitɔrkpa be kaba so.21 Kasawule nɛ menyeeŋ barga to n sa Israɛl be eyiriana na nna na. 22 K beeŋ baa la menyi be kapetɛ hale mbaanaayɔ. Nɛ menyi bee chige kasawule na to, befɔ
         kama nɛ menyi nɛ bumo wɔtɔ nɛ b kurge mbia nfe na gba daga fanɛ b nya bumo be kachige.
         A daga fanɛ men baa wora bumo fanɛ Israɛl be ndetobia nseŋ shin nɛ bumo alɛ gba e
         baa tu Israɛl be eyiriana na a to beri a nya kasawule na be kachige. 23 Yiri kama to nɛ efɔ chena, daga fanɛ b chige bumo kasawule na nɛ efɔ na gba e nya
         mbe kachige. Ma, Enyɛnpetale Ebɔrɛ na e kaŋɛ.”

Kasawule na be kebarga to n sa eyiriana na be asheŋ481-7 Eyiriana na be kekama beeŋ nya kasawule na be kaba nɛ k beeŋ yili Israɛl be epeŋilarkpa
         be kaba so be gbaŋ nɛ k dese epeŋitɔrkpa be kaba so na n ya fo Mɛditerenia be Teku
         ase nna na. Israɛl be kelargato be esoso be kaba so be gbaŋ na beeŋ bɔla Hiflɔn nɛ
         Lɛbo Hamaf be ndeana to n ya fo kakpa nɛ baa tre Haza Ɛnɔn nɛ k dese m mata Damaskɔs
         nɛ Hamaf be egbaŋ to na. Kananɛ eyiriana na beeŋ nya bumo be nsawule be kachige nde.
         Dan be yiri e naŋ juŋkpar n nya nɛ Asha be yiri e bɛ so nɛ Naftali be yiri e bɛ so
         nɛ Manase be yiri e bɛ so nɛ Efrayim be yiri e bɛ so nɛ Ruben be yiri e bɛ so nseŋ
         ta Juda be yiri m bɛ so lalaloge.Kasawule na be nferinto be asheŋ8 Kakpa nɛ menyeeŋ ku m bɛ Juda be yiri so a laŋɛ kelargato be kaseto na beeŋ baa la
         kasawule nɛ k beeŋ baa kɔr to nna. Kumo be mparto beeŋ yili kelargato be esoso m ba
         choŋ kelargato be kaseto nsaa la emayɛl ashunu nɛ kumo be nteŋ to malɛ nɛ kananɛ menyeeŋ
         ku n sa Israɛl be eyiriana na be nteŋ to e baa sasa. Kasawule ere so nɛ ma bɔrɛlambu
         beeŋ yili.9 Kakpa ere be nferinto be kasawule na beeŋ baa la ma Enyɛnpe Ebɔrɛ na peya. Kumo be
         nteŋ to beeŋ baa la emayɛl ashunu nɛ mparto malɛ e baa la emayɛl ashe. 10 Ma, Enyɛnpe Ebɔrɛ na beeŋ ku ma kasawule cheembi na n sa bɔrɛmatapoana na. Kakpa nɛ
         meeŋ ku n sa bumo na be nteŋ beeŋ yili epeŋilarkpa n ya fo epeŋitɔrkpa nsaa la emayɛl
         ashunu, nɛ kumo be mpar malɛ e yili kelargato be esoso n ya fo kelargato be kaseto,
         nsaa la emayɛl asa. Saŋɛ na so baaŋ pɔr Enyɛnpe Ebɔrɛ na be bɔrɛlambu n yili kumo
         be nferinto. 11 Kakpa cheembi ere beeŋ baa la bɔrɛmatapoana nɛ b shi Zadɔk be kabuna na peya nna.
         Ŋkpal manɛ so, bumo e ta kashenteŋji a shuŋ ma nsaa maŋ tu Livaiebi nɛ Israɛl be basa
         nɛ b ka na a wora alubi. 12 Amoso bumo e naŋ nya kakpa nɛ k daga m bɛ kasawule nɛ k la Livaiebi peya na so. Kumo
         alɛ e naŋ baa la nsawule na kikɛ to be kakpa cheembi ga. 13 Livaiebi na gba daga kakpa nɛ k daga. Kumo alɛ beeŋ dese a laŋɛ bɔrɛmatapoana be kakpa
         na be kelargato be kaseto be kaba so nna. Kumo be nteŋ to beeŋ yili epeŋilarkpa n
         ya fo epeŋitɔrkpa nsaa la emayɛl ashunu nɛ kumo be mparto e yili kelargato be esoso
         n ya fo kelargato be kaseto nsaa la emayɛl asa. 14 Kasawule na be kakpa nɛ k la Enyɛnpe Ebɔrɛ peya na e naŋ baa la kasawule na kikɛ be
         kakpa lela ga nɛ a maŋ daga fanɛ b ku kumo be kaba kama n fa ŋko n chɛr kusɔ ko ŋko
         n sa esa kikɛ. Ŋkpal manɛ so, k la kakpa cheembi nna nsaa la Enyɛnpe Ebɔrɛ na peya.15 Ma kakpa cheembi na be kaba nɛ k beeŋ ka n dese kelargato be kaseto nɛ kumo be nteŋ
         to la emayɛl ashunu nɛ mparto la emayɛl asa na maŋ naa du cheembi, ama k beeŋ baa
         la Israɛl be basa na kikɛ peya nna nɛ b tiŋ m pɔr nwu n chena so nsaa bela asɔbɔya.
         Baaŋ pɔr kadegboŋ nɛ baa tre Jerusalɛm na kumo be nferinto, 16 nɛ kumo be nteŋ to nɛ mparto kikɛ e baa la ateŋgreŋ ŋgboŋ anyɔ nɛ alfa anu nɛ adunyɔ.
         17 Ndoŋ nna nɛ b yige kefulbi nɛ k fo fanɛ ateŋgreŋ kalfa nɛ adena n nase ŋ kulti Jerusalɛm
         be kadegboŋ na n wɔtɔ nɛ asɔbɔya e baa ji kumo so. 18 B kaŋ pɔr kadegboŋ na n loge, kasawule nɛ k beeŋ ka a dese a laŋɛ kaboŋ cheembi na
         be kelargato be kaseto be kaba so na beeŋ baa la kudɔsawule n sa basa nɛ b wɔ Jerusalɛm
         to na. Kumo be nteŋ to beeŋ baa la emayɛl asa nɛ mparto e baa la emayɛl anyɔ ashi
         epeŋilarkpa be kaba so nseŋ naa la emayɛl asa nteŋ to nɛ emayɛl anyɔ mparto ashi epeŋitɔrkpa
         be kaba so. 19 Yiri kama to be esa kama nɛ e chena kadegboŋ na to beeŋ tiŋ n dɔ kasawule na so n
         ji.20 Ŋkpal loŋ so, kasawule nɛ menyeeŋ ku n nase nferinto n sa Ebɔrɛ na, n ta kaboŋ nɛ
         kadegboŋ na yil so na gba n ti so, kikɛ be kaba kama so beeŋ baa la emayɛl ashunu
         nna.21-22 Abonfu nɛ a dese kasawule nɛ kumo be mba ana na kikɛ sasa na be epeŋilarkpa nɛ epeŋitɔrkpa
         kikɛ beeŋ baa la Israɛl be ewura peya. Mbe kapetɛsawule beeŋ fara Jɔɔdan be Lɔrgboŋ
         na ashi epeŋilarkpa be kaba so ŋ keta m ba choŋ Mɛditerenia be Teku na ase ashi epeŋitɔrkpa
         be kaba so nna. Ma kasawule cheembi na nɛ bɔrɛlambu na nɛ Livaiebi be kaboŋ na nɛ
         Jerusalɛm kikɛ beeŋ baa wɔ ewura na be kasawule na be nferinto nna. Ewura na be kasawule
         na nɛ Juda be yiri to be kasawule e naŋ wora egbaŋ ashi kelargato be esoso be kaba
         so nɛ kumo nɛ Bɛnjamin be yiri to be kasawule e wora egbaŋ ashi kelargato be kaseto
         be kaba so.Kebarga kasawule na to n sa eyiriana nɛ a ka na be asheŋ23-27 Kasawule nɛ k dese kumo nɛ b ku n nase ŋ kɔr na be kelargato be kaseto be kaba so
         na ka Israɛl be eyiriana nɛ a ka na peya nna. Eyiriana na be kekama beeŋ nya kasawule
         na be kaba nɛ k yili Israɛl be epeŋilarkpa be kaba so be gbaŋ nɛ k dese epeŋitɔrkpa
         be kaba so na n ya fo Mɛditerenia be Teku na ase nna. Kananɛ eyiriana na beeŋ nya
         bumo be nsawule be kachige nde na. Bɛnjamin be yiri e naŋ juŋkpar n nya nɛ Simiɔn
         be yiri e bɛ so nɛ Issaka be yiri e bɛ so nɛ Zɛbyulɔn be yiri e bɛ so nɛ Gad be yiri
         e bɛ so.28 Kaba nɛ baaŋ ku n sa Gad be yiri na be kelargato be kaseto be kaba so be ekar beeŋ
         fara Tama be kade nɛ k wɔ kelargato be kaseto be epeŋitɔrkpa na nna n ya fo Kadɛsh
         be achubu ase nna nseŋ naŋ keta m bɔla Ijipt be gbaŋ to loŋ n ya fo Mɛditerenia be
         Teku na ase.29 Ade kikɛ be kaman nɛ Enyɛnpetale Ebɔrɛ na naŋ kaŋɛ le: “Kananɛ a daga fanɛ b barga
         kasawule na to mba mba n sa Israɛl be eyiriana na nɛ bekama e baa kɔ bumo peya nna
         na.”Jerusalɛm be mbunagboŋ na be asheŋ30-34 Jerusalɛm be kadegboŋ na beeŋ baa kɔ mbunagboŋ kudu anyɔ nna. Egbalana nɛ a kulti
         kumo be mba ana na be kekama beeŋ baa kɔ mbunagboŋ asa nɛ b ta eyiriana na be atre
         n nase amo. Egbalana na be kekama beeŋ baa sa fanɛ ateŋgreŋ ŋgboŋ anyɔ nɛ alfa anu
         nɛ adunyɔ nna. Mbunagboŋ nɛ a beeŋ baa wɔ egbal nɛ k bee laŋɛ kelargato be esoso be
         kaba so na be atre e naŋ baa la Ruben nɛ Juda nɛ Livai. Amo nɛ a wɔ epeŋilarkpa be
         kaba so na malɛ e malɛ e la Josɛf nɛ Bɛnjamin nɛ Dan. Mbunagboŋ nɛ a wɔ kelargato
         be kaseto be kaba so na malɛ e la Simiɔn nɛ Issaka nɛ Zɛbyulɔn nɛ amo nɛ a wɔ epeŋitɔrkpa
         na malɛ la Gad nɛ Ashɛr nɛ Naftali. 35 Egbal nɛ k kulti kadegboŋ na n wɔtɔ na be nteŋ kikɛ n chambɔ beeŋ baa la fanɛ emayɛl
         adunyɔ nɛ ashe nna. Yili kabre a yɔ, kadegboŋ na be ketre e naŋ baa la “Enyɛnpe Ebɔrɛ
         na Wɔ Nfe!”DANƐLAnebi Danɛl be kawɔlDanɛlDanANEBI DANƐLBE KAWƆL

Danɛl nɛ mo teriana be asheŋ11 Jehowakim ka ji Juda be kuwura be kafɛ sasopo nɛ ewura Nebukadneeza nɛ e la Babilɔn
         be efuli so be ewura na nɛ mbe benapo ba kulti Jerusalɛm n wɔtɔ ŋ kɔ kumo kena. 2 Nɛ Enyɛnpe Ebɔrɛ shin nɛ ewura Nebukadneeza kɔ m pɔ ewura Jehowakim so m pɛ mo nɛ
         basa ko n ta bɔrɛlambu na to be asɔ na be ako n ti bumo so n yɔ Babilɔn be efuli so
         n ya ta asɔ na n yili mbe agbir be ebu to ashi Babilɔn. 3 Kachako nɛ Ewura Nebukadneeza kaŋɛ Ashpenaaz nɛ e la mbe lambu to be benimuana na
         kikɛ be ejuŋkparpo na fanɛ e fin Israɛlebi be mbrantiɛfɔlbi nɛ b pɛ kena to na be
         bumo nɛ b shi kuwurji nɛ benimuana be kanaŋ to na m ba ewurkpa. 4 E yɛ a daga fanɛ loŋ be basa e baa walɛ ayɛrbi nsaa kɔ kenyi a koya asheŋ manaŋ manaŋ,
         nsaa la basa nɛ b nya kebla lela. Bumo alɛ e sa maa kɔ ndulgi kikɛ bumo be eyur so,
         saŋɛ na so baaŋ nya ekpa a shuŋ ewurkpa. E yɛ Ashpenaaz e ŋini bumo Babilɔnebi be
         ŋgbar nɛ kumo be kakraŋ nɛ kasibɛ. 5 Nseŋ naŋ kaŋɛ fanɛ, e baa sa bumo ajibi nɛ nsa nɛ mo ere ewura na gbagba bee ji nsaa
         nuu na kachɛ kama. E yɛ e kaŋ wora bumo loŋ nfɛ asa na nɛ e bar bumo ewura na be anishito
         pɔɛŋ nseŋ shin nɛ b fara a shuŋ ewurkpa. 6 Danɛl nɛ Hananiya nɛ Mishaal nɛ Azariya nɛ b shi Juda be yiri to na daŋ ti basa nɛ
         b daŋ lara na so nna. 7 Ewura be lambu to be benimuana na be ejuŋkparpo na daŋ sa bumo atre popɔr nna. Danɛl
         e daa la Bɛlteshaaza nɛ Hananiya la Shaadrak nɛ Mishaal la Mɛshaak, nɛ Azariya malɛ
         la Abedneego. 8 Danɛl malɛ daŋ yili kumo mbe nfɛra to nna fanɛ, e maaŋ ji ewurkpa be ajibi na ŋko
         n nuu ndoŋ be nsa na n da bumo be daŋkare be ekishi so, amoso e daŋ kule Ashpenaaz
         nna fanɛ e chɛ mo to nɛ e sa maŋ da daŋkare be ekishi so. 9 Ndoŋ nna nɛ Ebɔrɛ shin nɛ Danɛl be asheŋ pɛ Ashpenaaz kuwɔr. 10 Ama Ashpenaaz daa ŋana ewura na nna, amoso, le nɛ e daŋ kaŋɛ Danɛl: “Ewura na e yili
         kusɔ nɛ menyeeŋ baa ji nɛ kusɔ nɛ menyeeŋ baa nuu, nɛ men baa maŋ daŋ a walɛ eyurto
         fanɛ mbrantiɛfɔlbi nɛ b ka ere, e beeŋ mɔ ma.” 11 Amoso Danɛl daŋ yɔ ekumpo nɛ Ashpenaaz lara fanɛ e baa keni mo nɛ mo teriana besa
         na so na nna n ya kaŋɛ mo le: 12 “Jande ta nchɛ kudu n sa anyi epofantaŋ nɛ nchu nawule n wora anyi ŋ keni. 13 Nchɛ kudu na be kaman nɛ fo ta anyi m ber mbrantiɛfɔlbi nɛ baa ji ewurkpa be ajibi
         na ŋ keni, nseŋ yili kananɛ anyeeŋ baa du so n wora anyi kusɔ nɛ fee sha.” 14 Ndoŋ nna nɛ ekumpo na shuli nseŋ shin nɛ b wora loŋ nchɛ kudu. 15 Nchɛ kudu na ka fo nɛ b wu fanɛ Danɛl nɛ mo teriana na kɔ eyur be alenfia nɛ eleŋ
         nɛnɛ a chɔ bumo braana nɛ b daa ji ewurkpa be ajibi na. 16 Amoso baŋ yili loŋ be saŋɛ na, ekumpo na daŋ shin nɛ Danɛl nɛ mo teriana bee ji epofantaŋ
         nawule nna. B daŋ maŋ ji ajibi lela nɛ nsa nɛ ewura na daŋ yili fanɛ b baa ji nsaa
         nuu na kikɛ. 17 Ebɔrɛ daŋ sa mbrantiɛfɔlbi ana na nwɔl be kenyi nɛ asheŋ be kepinto nna, nseŋ ta kebaa
         tiŋ a kute bɔrɛdare nɛ edare gbagba be afito be kenyi n ti Danɛl bre so. 18 Nfɛ asa nɛ ewura Nebukadneeza sa na ka fo ekar, nɛ Ashpenaaz keta mbrantiɛfɔlbi na
         kikɛ n yɔ mo kutɔ. 19 Ewura na ka malga bumo kikɛ kutɔ nɛ e wu fanɛ Danɛl nɛ Hananiya nɛ Mishaal nɛ Azariya
         be asheŋ e bɔlɔ mo kenishi ga a chɔ bumo nɛ b ka na kikɛ. Amoso bumo e daŋ ki ewurkpa
         be beshumpo. 20 Asheŋ kikɛ nɛ ewura na daŋ baŋ bishi, e daa wu nna fanɛ mbia ana na nyi asheŋ nsaa
         pin asheŋ to alɛ kudu a chɔ mbe belejipo nɛ ŋkilgiwuraana nɛ b wɔ mbe efuli so kikɛ.
         21 Danɛl daŋ ji ewurkpa na nna hale n ya fo kafɛ nɛ Pɛshiya be efuli so be ewura nɛ baa
         tre Sairus kɔ m pɔɔ Babilɔn be efuli so nseŋ ji kumo be kuwura na.

Ewura Nebukadneeza be edare nɛ e fara ŋ ku na be asheŋ21 Ewura Nebukadneeza ka ji kuwura be kafɛ nyɔsopo to nɛ e ku edare. Edare na daŋ tɔrɔ
         mo ga hale nɛ e maŋ tiŋ nɛ e di. 2 Ndoŋ nna nɛ e shuŋi n tre mbe belejipo nɛ ŋkilgiwuraana nɛ bekpalpo nɛ benyiashempo
         fanɛ b ba kaŋɛ mo edare nɛ e ku na be kifito. B ka ba ewura na kutɔ, 3 nɛ e kaŋɛ bumo le: “Ŋ ku edare ko nna nɛ k sa ma kagbenejija nɛ mee sha fanɛ men kaŋɛ
         ma kumo be kifito.”4 Nɛ b malga Aramaik be ŋgbarto ŋ kaŋɛ ewura na le: “Yiramu! Ebɔrɛ e sa fo ŋkpa tenteŋ
         mbaanaayɔ. Kaŋɛ anyi fo edare na nɛ anyi alɛ e kaŋɛ fo kumo be kifito.”5 Nɛ ewura na kaŋɛ bumo le: “Kusɔ nɛ n yili e la fanɛ, men pin ma edare nɛ ŋ ku na,
         nseŋ kaŋɛ ma kumo be kifito gba n ti so. Nɛ men baa maŋ tiŋ n wora loŋ, meeŋ shin
         nɛ b kuya menyi to fanɛ mblaŋkul nseŋ shin nɛ b bure menyi be elaŋana malɛ gba cheche.
         6 Ama nɛ men baŋ tiŋ ŋ kaŋɛ ma edare na nɛ kumo be kifito bre, meeŋ sa menyi ŋkɛ damta
         nseŋ shin nɛ men nya kemaŋkuragboŋ. Amoso men kaŋɛ ma edare na nɛ kumo be kifito kikɛ.”7 Nɛ b naŋ kaŋɛ: “Yiramu! Nɛ fo kaŋɛ anyi fo edare na bre, anyi alɛ beeŋ kaŋɛ fo kumo
         be kifito.” 8 Nɛ ewura na kaŋɛ le: “Men kute nna a jija saŋɛ ŋkpal men ka tea nyi ŋ ka yili ma nfɛra
         9 fanɛ, nɛ men baa maŋ kaŋɛ ma edare nɛ ŋ ku na, meeŋ sa menyi kikɛ kasogberge koŋwule
         na so. Men wora kɔnɔkoŋwule nna a ku efɛ a fɛ fanɛ loŋ beeŋ shin nɛ asheŋ e chɛrga.
         Nɛ men baŋ kaŋɛ ma edare nɛ ŋ ku na, kumo ere m baa nyi fanɛ menyeeŋ tiŋ ŋ kaŋɛ ma
         kumo be kifito gba.” 10 Ndoŋ nna nɛ mbe besoetojipoana na kaŋɛ le: “Yiramu, esa kikɛ maŋ wɔ durnya ere to
         nɛ e beeŋ tiŋ m pin ŋ kaŋɛ kusɔ nɛ fee sha ere. Ewura kama, nɛ e bee ji eleŋ kanaŋkama
         so, maŋ naŋ kaŋɛ mbe belejipo nɛ ŋkilgiwuraana nɛ benyiashempo fanɛ b wora le be kesheŋ
         kikɛ. 11 Yiramu, kusɔ nɛ fee bishi ere du kpakpa ga, amoso esa kama maaŋ tiŋ n wora loŋ, she
         agbir. Amo alɛ maŋ la edimɛdi a wɔ anyi to.” 12 Nɛ kumo be loŋ shin nɛ agbo pɛ ewura na alegaiso hale nɛ e ponte ŋ kaŋɛ fanɛ b mɔ
         benyiashempo nɛ b wɔ Babilɔn be efuli so na kikɛ. 13 Nɛ b sibɛ mbra be kawɔl n sa fanɛ b mɔ benyiashempo na kikɛ, n ta Danɛl nɛ mo teriana
         gba n ti so.Ebɔrɛ ka ŋini Danɛl edare na be kifito be asheŋ14 Ndoŋ nna nɛ Danɛl yɔ ewura na be basa nɛ baa kuŋ mo na be enimu nɛ baa tre Ariɔk na
         kutɔ. Ariɔk daa yɔ nna nɛ e ya mɔ benyiashempo na nɛ Danɛl ya tu mo nseŋ bɔla kanyiasheŋ
         nɛ kamubraseso, 15 m bishi mo kusɔ nɛ k ba nɛ ewura na sa le be mbra kpakpaso ere. Ndoŋ nna nɛ Ariɔk
         kaŋɛ Danɛl kusɔ nɛ k ba.16 Epul na to nɛ Danɛl ya kule ewura na fanɛ b sa bumo saŋɛ gbrɛbi, nɛ e kaŋɛ mo edare
         na be kifito. 17 Kumo be kaman nɛ Danɛl yɔ epe n ya kaŋɛ mo teriana, Hananiya nɛ Mishaal nɛ Azariya
         kusɔ nɛ k wora. 18 Nseŋ kaŋɛ bumo fanɛ b kule Ebɔrɛ nɛ e wɔ ebɔrɛso na nɛ e wu bumo kuwɔr m bugi alemaŋkarsheŋ
         na to n sa bumo, saŋɛ na so b maaŋ mɔ bumo nɛ Babilɔn be besoetojipoana na. 19 Kumo be kanyɛso gbagba nɛ Ebɔrɛ bugi alemaŋkarsheŋ na be kifito n sa Danɛl ashi bɔrɛdare
         to, nɛ e di Ebɔrɛ nɛ e wɔ ebɔrɛso na epaŋ ga ŋ kaŋɛ le:20 “Kapandi e baa la fo Ebɔrɛ na peyambaanaayɔ ŋkpal fo kanyiasheŋ nɛ eleŋnɛ fo kɔ so.21 Fo e kɔ eleŋ a shin nɛ saŋɛ nɛ jemanɛ kikɛ bee chɛrga.Fo e naa buu nsaa gboŋi bewura.Fo koŋwule na e naa sa basa kanyiasheŋ nɛasheŋ be kepinto.22 Fo e naa lara asheŋ chiŋgeliŋ nɛewulosheŋ be afito a ŋini basa;Fo e nyi kusɔ nɛ k ŋana tentembiri tonɛ kefulto malɛ kulti fo n wɔtɔ.23 N nananyɛnana be Ebɔrɛ, mee di fo epaŋnsaa bunyaŋ fo.Fo e sa ma kanyiasheŋ nɛ eleŋ;fo alɛ nu ma kabɔrɛkule nseŋ ŋini ma ewurana be edare na be kifito.”Danɛl ka kaŋɛ ewura na edare na nɛ kumo be kifito be asheŋ24 Ndoŋ nna nɛ Danɛl bɛta n yɔ Ariɔk nɛ ewura na kaŋɛ fanɛ e ya mɔ besoetojipoana na
         kutɔ n ya kaŋɛ mo le: “Sa maŋ kaŋ mɔ besoetojipoana na. Keta ma n yɔ ewura na kutɔ
         nɛ n ya kaŋɛ mo mbe edare na be kifito.” 25 Epul na to nɛ Ariɔk keta Danɛl n yɔ ewura Nebukadneeza kutɔ n ya kaŋɛ mo le: “Yiramu,
         n wu Juda b basa nɛ b pɛ kena to na be eko nɛ e beeŋ tiŋ ŋ kaŋɛ fo edare na be kifito.”
         26 Nɛ ewura na kaŋɛ Danɛl nɛ mbe Babilɔn be ketre la Bɛlteshaaza na le: “Feeŋ tiŋ ŋ kaŋɛ
         ma edare nɛ ŋ ku na nɛ kumo be kifito a?” 27 Ndoŋ nna nɛ Danɛl kaŋɛ le: “Yiramu, lejipo nɛ ŋkilgiwura nɛ ekpalpo nɛ enyiashempo
         kikɛ maŋ wɔtɔ nɛ e beeŋ tiŋ m pin le be kesheŋ. 28 Ama Ebɔrɛ nɛ e wɔ esoso na nawule e naa tiŋ a lara alemaŋkarsheŋ be wulo efuli. Yiramu,
         mo e lara kusɔ nɛ k beeŋ wora echefoso ŋ ŋini fo. Naniere bre meeŋ kaŋɛ fo edare nɛ
         fo ku saŋɛ so nɛ fee di na.29 Yiramu, fo ka daa di na, fo daŋ ku edare ko a yɔ kusɔ nɛ k beeŋ wora echefoso nna.
         Ebɔrɛ nɛ e bee bugi alemaŋkarsheŋ be wulo to na, e lara kusɔ nɛ k bee shin nɛ k wora
         na ŋ ŋini fo. 30 Yiramu, mannɛ ŋ ka nyi asheŋ a chɔ ekama so so nɛ le be alemaŋkar be wulo ere di efuli
         n sa ma, ama loŋ wora nna saŋɛ na so feeŋ pin fo edare nɛ fo ku na be kifito nseŋ
         pin nfɛra nɛ k ba fo to na malɛ gba to.31 Yiramu, kusɔ nɛ fo daŋ wu k ka yil fo anishito na e la kapɔrduli gboŋgboŋi ko, nɛ
         k fulto nsaa nyɛkpɛ nɛ kumo be kekeni gba kɔ kufu. 32 Shuwa lela nɛ b daŋ ta n lɔŋɛ kumo be kumu nseŋ ta gbiti malɛ n lɔŋɛ kumo be kagbene
         nɛ mbre; n ta danyaŋ n lɔŋɛ kumo be nteto n ya fo kumo be abembi to. 33 Kumo be aya malɛ daa la abɛlso nna, nɛ kumo be ayadra malɛ la abɛlso nɛ ebɔ be weato.
         34 Fo ka bee keni kumo na nɛ kejembu ko nɛ k maŋ shi dimɛdi be enɔ to shi esoso m ba
         ŋmɛa kapɔrduli na be kebɛlso nɛ ebɔ be weato be ayadra na m buri amo to kpachɛrkpachɛrbi.
         35 Epul na to nɛ kebɛlso na nɛ ebɔ na, nɛ danyaŋ na, nɛ gbiti nɛ shuwa na kikɛ buri to
         kpachɛrkpachɛrbi ŋ ki fanɛ gbaŋgbaŋ to be kugooro so be shishɛr na. Nɛ afu ba ta amo
         kikɛ n choŋ nɛ amo kedodobi gba maŋ ka. Ama kejembu nɛ k ŋmɛa kumo m bure to na bre
         wora kishi nna hale ŋ ki kebeegboŋ m buu kasawule kikɛ so.36 Edare nɛ fo ku na nna na, naniere a ka kumo be kifito nɛ ŋ kaŋɛ fo. 37 Yiramu, fo e la bewura kikɛ to be ewurgboŋ. Ebɔrɛ nɛ e wɔ esoso na malɛ e ta fo ŋ
         ki ewurgboŋ nseŋ ta eleŋ nɛ bunyaŋ n sa fo. 38 E ta edimɛdi nɛ asɔbɔya nɛ mbuibi nɛ b wɔ kasawule ere so kikɛ nna n wɔtɔ fo enɔ to
         nɛ fo baa ji eleŋ bumo so. Fo e la kapɔrduli na be shuwa be kumu na. 39 Fo kuwura ere be kaman kuwurgboŋ ko nɛ k maŋ fo feya ere so beeŋ ba, kumo alɛ be kaman
         nɛ danyaŋ be kuwurgboŋ e bɛ so n ji durnya kikɛ so kuwura. 40 Nɛ kuwurgboŋ nasopo nɛ k kɔ eleŋ fanɛ kebɛlso e ba bɛ so. Kananɛ kebɛlso bee tiŋ a
         bure asɔ kikɛ to na, loŋ koŋwule nɛ k beeŋ bure nseŋ gboŋi kuwurgboŋ kama nɛ k juŋkpar
         kumo na to. 41-42 Kuwurgboŋ nasopo na beeŋ barga to nna nɛ kumo be kaba e baa kɔ eleŋ nɛ kaba malɛ e
         pɔshi fanɛ kananɛ fo wu kapɔrduli na be ayadra nɛ anashibi ka la ebɔ nɛ kebɛlso be
         weato na. 43 Kananɛ fo baŋ wu b ka ta kebɛlso na n wea ebɔ na to na loŋ nɛ kuwura na to ebi beeŋ
         wora ania nɛ b bɔla kakil so n nya kɔnɔkoŋwule ama kumo be loŋ maaŋ nyalɛ fanɛ kananɛ
         kebɛlso nɛ ebɔ maaŋ tiŋ n wea abar to n nyalɛ na. 44 Kuwurgboŋ nasopo na be bewura be jemanɛ so, Ebɔrɛ nɛ e wɔ esoso na beeŋ shin nɛ kuwurgboŋ
         nɛ k maaŋ tɔr kikɛ na e yili nsaa wɔtɔ mbaanaayɔ. Shɛŋ shɛŋ maaŋ tiŋ ŋ kɔ m pɔ kumo
         so, ama kumo ere beeŋ pɔɔ bewurgboŋ ana na kikɛ so m mur bumo cheche. 45 Fo wu kananɛ kejembu nɛ k maŋ shi dimɛdi be enɔ to shi esoso m ba ŋmɛa kapɔrduli nɛ
         b ta kebɛlso nɛ danyaŋ nɛ ebɔ nɛ gbiti nɛ shuwa n lɔŋɛ na. Yiramu, Ebɔrɛ lempo na
         bee kaŋɛ fo kusɔ nɛ k beeŋ wora kachako so nna na. Fo edare nɛ fo ku na nɛ kumo be
         kifito kikɛ nɛ ŋ kaŋɛ fo na.”Ewura na ka sa Danɛl kakɛ be asheŋ46 Ndoŋ nna nɛ ewura Nebukadneeza dese kasawule Danɛl be anishito bunyanso m ponte ŋ
         kaŋɛ fanɛ b lara sarga nseŋ chɔɔ duwu n sa Danɛl. 47 Nseŋ kaŋɛ Danɛl le: “Fo Ebɔrɛ na e kɔ eleŋ a chɔ agbirana kikɛ. Mo e la bewuraana
         kikɛ be Enyɛnpe, Mo alɛ e naa tiŋ a lara alemaŋkarsheŋ be wulo efuli. M pin le be
         kesheŋ ere nna ŋkpal fo ka tiŋ m bugi alemaŋkarsheŋ be wulo ere be kifito so.” 48 Kumo be kaman nɛ ewura na sa Danɛl kenimu nɛ ŋkɛ lela damta nseŋ ta Babilɔn be kade
         nɛ nde nɛ a kulti kumo na kikɛ n sa mo fanɛ e baa keni so. Nseŋ naŋ shin nɛ e ki ewurkpa
         be besoetojipoana na kikɛ be enimu. 49 Nɛ Danɛl kule ewura na fanɛ e shin nɛ Shaadrak nɛ Mɛshaak nɛ Abedneego e ki kakpa
         nɛ e bee keni so na be ekrachigboŋ, nɛ mo alɛ Danɛl e baa wɔ ewurkpa nawule.

Ewura Nebukadneeza be shuwa be kapɔrduli be kebunyaŋ be asheŋ31 Ewura Nebukadneeza daŋ shin nna nɛ b pɔr shuwa be kapɔrduli nɛ kumo be jeŋgreŋ sa
         fanɛ ayadra adekpanu nɛ kumo be pentren malɛ sa fanɛ ayadra akpanu. E daŋ shin nna
         nɛ b pɔr kumo n yili Dura be kepreŋsawule so ashi Babilɔn be kade na be ekarso. 2 Ndoŋ nna nɛ e kaŋɛ mbe gomena be benimuana, nɛ mbe besoetojipoana nɛ mbe amansherbi
         kenipoana nɛ demujipoana nɛ benimuana nɛ b ka na kikɛ fanɛ ekama e ba shɛr nɛ b kebugi
         kapɔrduli nɛ e pɔr na be kasheŋwora. 3 Basa na kikɛ ka gbargbar abar m ba yili kapɔrduli na be anishito na, 4 nɛ esa nɛ e bee sa kubɔya na koso ŋ kaŋɛ awɔrso le: “Menyi eyiriana nɛ men shi efuliana
         kikɛ so e nu ewura be mbra ere! 5 Men baŋ nu mbel nɛ nlopi nɛ ejaŋjilaŋ nɛ alaŋsɔ kikɛ be kushu, men jɔŋɛ shuwa be kapɔrduli
         nɛ ewura Nebukadneeza pɔr n yili na ase m bunyaŋ kumo. 6 Ekama nɛ e kini k jɔŋɛ m bunyaŋ kumo, baaŋ ta mo epul na to n ya lɛ edɛ be kemaŋ chiŋgeliŋ
         nɛ edɛ bee chɔ wuloŋ wuloŋ nsaa tushi ga na to.” 7 Amoso eyiriana nɛ b shi efuli kikɛ so na ka nu alaŋsɔ be kushu nɛ b jɔŋɛ m bunyaŋ
         shuwa be kapɔrduli nɛ ewura Nebukadneeza pɔr n yili na.B ka wu Danɛl nɛ mo teriana besa na kulubi ŋkpal b ka maŋ wora kasonu so be asheŋ8 Ndoŋ nna nɛ Babilɔnebi na be beko bɔla kumo so a wu Juwebi na kulubi. 9 Le nɛ b daŋ kaŋɛ ewura Nebukadneeza: “Yiramu, baa kɔ ŋkpa tenteŋ! 10 Fo e yili kumo fanɛ esa kama nɛ e baŋ nu alaŋsɔ ka bee shu a daga fanɛ e jɔŋɛ m bunyaŋ
         fo shuwa be kapɔrduli na. 11 Ama esa kama nɛ e kini kejɔŋɛ m bunyaŋ kumo bre daga b ka ta mo nna n ya lɛ edɛ be
         kemaŋ chiŋgeliŋ nɛ edɛ bee chɔɔ kumo to wuloŋ wuloŋ nsaa tushi ga na to. 12 Juw be basa asa nɛ baa tre, Shaadrak nɛ Mɛshaak nɛ Abedneego, nɛ fo lara fanɛ b baa
         keni Babilɔn be kebonfu so na, bre kini kenu n sa fo. B maa shuŋ fo agbir, ŋko a jɔŋɛ
         a bunyaŋ kapɔrduli nɛ fo pɔr na.” 13 Ndoŋ nna nɛ agbo dii ewura Nebukadneeza alegaiso nɛ e shuŋi fanɛ b ya pɛ mbrantiɛbia
         asa na m ba. 14 B ka bar bumo nɛ e kaŋɛ bumo le: “Shaadrak, Mɛshaak, Abedneego, kashenteŋ nɛ men kini
         kebunyaŋ ma agbir nɛ kejɔŋɛ shuwa be kapɔrduli nɛ m pɔr n yili na ase a? 15 Men kaŋ baŋ nu mbel nɛ nlopi nɛ egoji nɛ ejirgo nɛ ejaŋjilaŋ nɛ alaŋsɔ be yiri kikɛ
         ka bee shu naniere, men jɔŋɛ m bunyaŋ kapɔrduli na. Men baŋ kini, meeŋ shin nɛ b ta
         menyi kikɛ n lɛ edɛ be kemaŋ chiŋgeliŋ nɛ edɛ bee chɔɔ kumo to wuloŋ wuloŋ nsaa tushi
         ga na to, nseŋ keni kegbir mo nɛ k beeŋ tiŋ m mɔlga menyi ashi ma enɔ to.” 16 Nɛ Shaadrak nɛ Mɛshaak nɛ Abedneego kaŋɛ le: “Yiramu, anyi maa ba nɛ an malga ŋ kuŋ
         anyi be amu. 17 Hale nɛ b ta anyi n lɛ edɛ to gba, anyi be Ebɔrɛ nɛ anyee shuŋ na beeŋ tiŋ m mɔlga
         anyi ashi amo to nɛ fo enɔ to. 18 Ama, hale nɛ E maŋ mɔlga anyi gba Yiramu, anyi maaŋ shuŋ fo agbir, anyi alɛ maaŋ jɔŋɛ
         shuwa be kapɔrduli nɛ fo pɔr n yili na gba.” 19 Ndoŋ nna nɛ ewura Nebukadneeza nya agbo alegaiso n wɔtɔ Shaadrak nɛ Mɛshaak nɛ Abedneego,
         nseŋ shin nɛ b foŋ edɛ na to nɛ e bee tushi ale shunu so a chɔ kananɛ a daa du sososo
         na. 20 Nɛ e ponte ŋ kaŋɛ mbe benapo nɛ b kɔ eleŋ ga na fanɛ b kre mbrantiɛbia asa na, n ta
         bumo n ya lɛ edɛ na to. 21 Nɛ b kre bumo nɛ bumo be nle nɛ epiŋi tenteŋ nɛ eneemu n ya lɛ edɛ na to. 22 Ŋkpal ewura na ka kaŋɛ kenishipereso fanɛ b lɔŋɛ n foŋ edɛ na to nɛ a baa tushi alegaiso
         na so, edɛ na be kuwuloŋ daŋ beeŋ benapo nɛ b ta mbrantiɛbia na n ya lɛ amo to na
         nna m mɔ. 23 Nɛ Shaadrak nɛ Mɛshaak nɛ Abedneego nɛ b kre na tɔr edɛ wuloŋ wuloŋ na be kechimbi
         to. 24 Epul na to nɛ ewura Nebukadneeza kpa n niŋi to nseŋ bishi mbe benimuana le: “Mannɛ
         mbrantiɛbia asa nɛ an daŋ kre n ya lɛ edɛ wuloŋ wuloŋ na to na a?” Nɛ b kaŋɛ le: “Mm!
         Yiramu, loŋ gbagba nna.” 25 Nɛ ewura naŋ kaŋɛ le: “Nɛ manɛ nna nɛ mee wu benyɛn ana ka na edɛ na to nɛ shɛŋ shɛŋ
         maŋ naŋ kre bumo be eyur, nɛ bumo be eyur malɛ maŋ chɔɔ, nɛ esa nasopo na du fanɛ
         Ebɔrɛ be malaika?”B ka lara basa asa na nseŋ sa bumo kenimu be asheŋ26 Ndoŋ nna nɛ ewura Nebukadneeza firgi n taga edɛ wuloŋ wuloŋ na to m boŋ to n tre:
         “Shaadrak! Mɛshaak! Abedneego! Enyɛnpetale be nyɛrbi, men lar m ba!” Epul to nɛ b
         dii n lar edɛ be kemaŋ chiŋgeliŋ na to. 27 Nɛ ewura na be benimuana na nɛ gomena be benimuana na ba kulti mbrantiɛbia asa na
         n wɔtɔ, nseŋ wu fanɛ edɛ na daa maŋ wora bumo shɛŋ. Bumo be emin koŋwule gba daa maŋ
         chɔɔ. Bumo be epiŋi malɛ gba maŋ chɔɔ. Bumo be ekama malɛ daa maa dufɛ edishi gba.
         28 Ndoŋ nna nɛ ewura Nebukadneeza kaŋɛ le: “Kemaŋkura e baa la Shaadrak nɛ Mɛshaak nɛ
         Abedneego be Ebɔrɛ na peya! Mo e shuŋi mbe malaika nɛ e ba mɔlga mbe nyɛrbi nɛ b yirda
         mo na. B kini k nu n sa ma nseŋ ta bumo be amu ŋ kpa kelara ŋ kini kejɔŋɛ m bunyaŋ
         kegbir kikɛ, she bumo be Ebɔrɛ na nawule. 29 Amoso n nase mbra nna na fanɛ efuli kama so ebi nɛ ŋgbar kama to ebi kaŋ pɛl m malga
         asheŋ kama ŋ gbiti Shaadrak nɛ Mɛshaak nɛ Abedneego be Ebɔrɛ na, b kuya bumo to fanɛ
         mblaŋkul nseŋ shin nɛ bumo be nwu e ki alambure, ŋkpal manɛ so kegbir kikɛ maŋ wɔtɔ
         a kɔ eleŋ nsaa beeŋ tiŋ n sa le be kumɔlga.” 30 Kumo be kaman nɛ ewura na naŋ daŋɛ Shaadrak nɛ Mɛshaak nɛ Abedneego so kenimu ashi
         Babilɔn be kebonfu na to.

Nebukadneeza be edare nyɔsopo be asheŋ41 Ewura Nebukadneeza daŋ sa efuliana nɛ eyiriana nɛ ŋgbarana nɛ e wɔ durnya to kikɛ
         ebɔl nna ŋ kaŋɛ le: “Kagbenewushi e baa wɔ menyi kikɛ so. 2 K wora ma ebel ga ŋ ka bee shin nɛ ŋ kaŋɛ menyi asheŋ tumase nɛ emamachisheŋ nɛ Enyɛnpetale
         wora n sa ma. 3 Ebɔrɛ be etumasesheŋ shibi ga nɛ mbe emamachisheŋ bee mɔ kɔnɔ. Mbe kuwurji wɔtɔ nna
         hale mbaanaayɔ. 4 Ma, Nebukadneeza wɔ ma kuwurlaŋ to nna a kɔ asɔ damta nsaa ji ma eyur. 5 Ŋ ka dese a di nɛ ŋ ku edare nseŋ naŋ wu bɔrɛdare gba nɛ kufu pɛ ma ga. 6 Ndoŋ nna nɛ m ponte n tre Babilɔn be benyiashempo kikɛ fanɛ b ba kaŋɛ ma edare na
         be kifito. 7 B ka ba shɛr nɛ ŋ kaŋɛ bumo ma edare na. Ama b daa maŋ tiŋ ŋ kaŋɛ ma kumo be kifito.
         8 Ndoŋ nna nɛ Danɛl malɛ ba nɛ ŋ kaŋɛ mo edare nɛ ŋ ku na. Agbir cheembi na be kiyoyu
         wɔ Danɛl to nna a chɛ mo to nɛ e bee tiŋ a pin edare be afito. N daŋ ta ma kegbir
         be ketre Bɛlteshaaza nna n nase Danɛl, 9 nseŋ kaŋɛ le: Bɛlteshaaza nɛ fo la belejipoana na kikɛ be ewura, n nyi agbir cheembi
         na be kiyoyu ka wɔ fo to nɛ fee tiŋ a pin alemaŋkarsheŋ kikɛ be afito. Ma edare nde.
         Kaŋɛ ma kumo be kifito. 10 Ŋ ka bee di nɛ ŋ ku bɔrɛdare n wu kedibi gboŋgboŋi ko ka yil durnya kikɛ be nferinto.
         11 Kedibi na daŋ daŋ nna hale n ya chute awɔlpa nɛ durnya ere to be esa kikɛ bee wu kumo.
         12 Kumo be afantaŋ daa walɛ nna ga, nɛ k kɔ asɔrso damta nɛ durnya ere to be kepɔrso
         kikɛ beeŋ tiŋ n ji amo ŋ kukwe. Kupuŋ to be asɔbɔya bee dese kumo be kayul to nna
         a wushi nɛ mbuibi malɛ bee tɔ asha kumo be ayabi so nɛ kepɔrso kikɛ malɛ bee ji kumo
         be asɔrso. 13 Ŋ ka bee fɛ bɔrɛdare nɛ ŋ ku na be asheŋ, nɛ n wu malaika ko ka shi Ebɔrɛso ŋ gbelge
         to a ba, 14 nseŋ boŋ to eleŋso ŋ kaŋɛ le: Men ku kedibi na n lɛ nseŋ kpele kumo be ayabi so. ‘Men
         nyia kumo be afantaŋ n lɛ nseŋ franyaŋ kumo be asɔrso to n lɛ. Men ju asɔbɔya ashi
         kumo be kifito nseŋ ju mbuibi nɛ b jɔŋ kumo be ayabi so na. 15 Ama men yige kumo be keyimu, nɛ b ta kebɛlso nɛ danyaŋ be ŋgbɛlɛbi ŋ kre na, nɛ kumo
         be nliŋi kasawule to ashi kupuŋ to. Kedibi ere du fanɛ dimɛdi nna. Amoso shin nɛ bunyaŋ
         e shi esoso m ba tɔr mo so, nseŋ shin nɛ mo nɛ asɔbɔya e baa wɔ kupuŋ to. 16 Shin nɛ e sa maa kɔ dimɛdi be nfɛra nfɛ lela ashunu, ama mbe nfɛra e baa du fanɛ kusɔbɔya
         peya. 17 Kusɔ nɛ Ebɔrɛ be emalaika cheembi na kaŋɛ nna na, saŋɛ na so dimɛdi kikɛ beeŋ pin
         fanɛ Enyɛnpetale Ebɔrɛ na kɔ eleŋ dimɛdi be kuwurji so, nsaa kɔ ekpa nɛ e ta kumo
         n sa esa kama nɛ e bee sha, hale bebɔlpo gba. 18 Edare nɛ ma ewura Nebukadneeza ku na nna na. Bɛlteshaaza, kaŋɛ ma kumo be kifito,
         ŋkpal manɛ so ma benyiashempo kikɛ maŋ tiŋ ŋ kaŋɛ ma kumo be kifito, ama n nyi fo
         ere ka beeŋ tiŋ. Ŋkpal manɛ so, agbir cheembi na be kiyoyu wɔ fo to.’ ”Danɛl ka kaŋɛ edare na be kifito be asheŋ19 Ndoŋ nna nɛ edare na be kifito be asheŋ pɛ Danɛl nɛ baa tre Bɛlteshaaza na kufu ga
         nɛ mbe nfɛra wul mo to. Nɛ ewura na kaŋɛ mo le: “Bɛlteshaaza, sa maŋ shin nɛ edare
         na be asheŋ e baa fɔŋ fo.” Nɛ Danɛl kaŋɛ: “Yiramu, nɛ edare nɛ fo ku ere daŋ beeŋ
         laŋɛ fo doŋana so nna, k daa beeŋ par ma ga. 20 Fo wu Kedibi nɛ k danto a kɔ eleŋ nsaa wɔ nteŋ hale n ya ka chute awɔlpa nɛ durnya
         ere to be esa kikɛ bee wu kumo. 21 Kumo be afantaŋ daa walɛ nna ga, nɛ k kɔ asɔrso damta nɛ durnya ere to be kepɔrso
         kikɛ beeŋ tiŋ n ji amo ŋ kukwe. Kupuŋ to be asɔbɔya bee dese kumo be kayul to nna
         a wushi nɛ mbuibi malɛ bee tɔ asha kumo be ayabi so. 22 Yiramu, fo e la loŋ be kedibi tenteŋ lempo na. Fo eleŋ nɛ kemaŋkura wora kishi hale
         n ya fo awɔlpa so kikɛ, nseŋ salga to hale n ya fo durnya ere be kaplɛkama. 23 Yiramu, fo ka wu malaika na ka shi esoso ŋ gbelge to a ba na, le nɛ e daŋ kaŋɛ: ‘Ku
         kedibi na n lɛ nseŋ kpele kumo to cheche ama ta kebɛlso nɛ danyaŋ be ŋgbɛlɛbi m mɛa
         kumo be keyimu so n yige kumo kasawule to nɛ k baa wɔ kupuŋ to. Shin nɛ bunyaŋ e shi
         esoso m ba tɔr kanyɛn nɛ e du fanɛ kedibi ere na so, nseŋ shin nɛ mo nɛ asɔbɔya e
         baa wɔ kupuŋ to n ya fo nfɛnshunu.’ 24 Yiramu, edare na bee ŋini nna fanɛ Enyɛnpetale Ebɔrɛ na e yili kumo fanɛ le be asheŋ
         beeŋ tu fo. 25 Baaŋ ju fo n lar edimɛdi to nɛ fo ya ka wɔ kupuŋ to be asɔbɔya to. Nfɛ shunu nɛ fo
         wɔtɔ e ji afitiri fanɛ kena nseŋ naa dese kowu nɛ bunyaŋ e baa tɔr fo so. Aloŋ nɛ
         feeŋ pin fanɛ Enyɛnpetale na e naa ji durnya ere kikɛ so kuwura, mo alɛ e naa lara
         esa kama nɛ e par mo a ki ewura. 26 Ama malaika na shin nɛ b yige keyimu na kasawule to nna, a ŋini fanɛ feeŋ naŋ laŋɛ
         m ba ki ewura saŋɛ nɛ fo shuli so fanɛ Ebɔrɛ nawule e naa ji durnya ere so eleŋ na.
         27 Amoso Yiramu, nu n sa ma kasotoji ere. Yige alubi be kebaawora nsaa wora alela nɛ
         asheŋ niŋiso. Baa wu betirpo kuwɔr. Loŋ nɛ fo kanyɛ beeŋ baa ti so saŋkama.”28 Le be asheŋ ere kikɛ daŋ wora m bɔla so nna. 29 Kesheŋ ere be afɔl kuduanyɔ be kaman nɛ ewura Nebukadneeza koso a nite ewurkpa be
         kuchoŋi so ashi Babilɔn be kade to, 30 nseŋ kaŋɛ le: “Keni kananɛ Babilɔn shibi loŋ! Ma eleŋ so nɛ m pɔr kumo nɛ kebaa la
         ma kadegboŋ a ŋini eleŋ nɛ kemaŋkura nɛ adelebigboŋ nɛ ŋ kɔ.” 31 E kraa malga nna nɛ ebɔl shi ebɔrɛso ŋ kaŋɛ mo le: “Ewura Nebukadneeza, nu nfe! B
         sɔ fo kuwurji ashi fo kutɔ. 32 Baaŋ ju fo n lar edimɛdi to nɛ fo ya ka wɔ kupuŋ to be asɔbɔya to a ji afitiri fanɛ
         kena nfɛnshunu. Aloŋ nɛ feeŋ pin fanɛ Enyɛnpetale na e naa ji durnya ere kikɛ so kuwura,
         mo alɛ e naa lara esa kama nɛ e par mo a ki ewura.” 33 Nɛ mmalga na bɔlɔso epul na to. Ewura Nebukadneeza daŋ lar edimɛdi to nna n ya ka
         ji afitiri fanɛ kena. Bunyaŋ daa tɔr mbe eyur so nna nɛ mbe afuibi daŋ tenteŋ fanɛ
         kusore be atɛ, nɛ mbe ashilbi nɛ anashibi be akuti kikɛ daŋ tenteŋ fanɛ kabuibi be
         akuti na.Nebukadneeza ka di Ebɔrɛ epaŋ be asheŋ34 Nɛ ewura Nebukadneeza kaŋɛ le: “Nfɛnshunu na ka choŋ, nɛ ŋ keni esoso nɛ ma nfɛra
         ba abar so. Ndoŋ nna nɛ n di Enyɛnpetale Ebɔrɛ na epaŋ nseŋ ta kemaŋkura nɛ bunyaŋ
         n sa emo nɛ e wɔtɔ mbaanaayɔ na. Mo e naa ji kuwura mbaanaayɔ nɛ mbe kuwurji wɔtɔ
         saŋkama na. 35 Basa nɛ b wɔ durnya to maŋ la shɛŋ mo kutɔ. Emalaika nɛ b wɔ ebɔrɛso nɛ basa nɛ b
         wɔ kasawule so kikɛ wɔ mbe kaseto nna. Ekama maaŋ tiŋ m malga ŋ gbiti kusɔ nɛ e yili,
         ŋko m bishi kusɔ nɛ k ba nɛ e wora kusɔ ko. 36 Ma nfɛra ka naŋ ba abar so na, nɛ n naŋ nya ma bunyaŋ nɛ adelebigboŋ nɛ kemaŋkura
         nɛ ma kuwurji. Nɛ ma benimuana nɛ bewurabiana na kikɛ naŋ sɔ ma nseŋ ta ma n yili
         kuwurji be eyilikpa nɛ k chɔ ma eyilikpa dra na. 37 Amoso ma Nebukadneeza bee di ewura nɛ e wɔ esoso na epaŋ nsaa maŋkura mo, a bunyaŋ
         mo naniere. Kusɔ kama nɛ e wora walɛ nna nsaa kɔ kashenteŋ. Mo alɛ beeŋ tiŋ m bar
         esa kama nɛ e bee maŋ mbe kumu so kaseto.”

Bɛlshaaza be kejigboŋ be asheŋ51 Kumo be kaman nɛ ewura Bɛlshaaza malɛ ki Babilɔn be ewura. Kachako nɛ e wora kejigboŋ
         n tre mbe bewurbi, nɛ mo nɛ bumo kikɛ chena a nuu nsa. 2 Saŋɛ nɛ baa nuu nsa na, nɛ Bɛlshaaza ponte ŋ kaŋɛ fanɛ b ya ta shuwa nɛ gbiti be asɔnuunchu
         nɛ ntishaŋ nɛ mo tuto Nebukadneeza ta ashi Jerusalɛm be bɔrɛlambu to m ba na m ba,
         saŋɛ na so mo nɛ mbe bewurbi nɛ mbe beche nɛ mo jipoana beeŋ ta amo n nuu nsa. 3 Epul to nɛ b ya bar shuwa be asɔnuunchu nɛ ntishaŋ na, nɛ bumo kikɛ ta amo n nuu nsa,
         4 nsaa di bumo be agbir nɛ b ta shuwa nɛ gbiti nɛ danyaŋ nɛ abɛlso nɛ ndibi nɛ ajembu
         n lɔŋɛ na epaŋ. 5 Epul to nɛ dimɛdi be enɔ lar m ba kaa sibɛ kusɔ ko a deŋi ewura be lambu na be egbal
         na be kakpa nɛ b la nɛ efitila bee fulto a yuu kumo so na so. Ewura na gbagba daŋ
         wu enɔ na ka bee sibɛ. 6 Nɛ kufu pɛ mo alegaiso nɛ mbe anishito ki foleebi nɛ mbe amuli kikɛ fara a chicha
         nɛ e niŋi to ŋ gben. 7 Nɛ e ponte n shuŋi n tre ŋkilgiwuraana nɛ begba nɛ benyiashempoana. B ka ba na, nɛ
         ewura na kaŋɛ bumo le: “Ekama nɛ e tiŋ ŋ kraŋ kasibɛ ere nseŋ kaŋɛ ma kumo be kifito,
         meeŋ shin nɛ b ta awurpiŋi peper kunɔkunɔ m mɛa mo to nseŋ ta shuwa be jaagba n di
         mbe kubɔ to nɛ e ki esa nɛ e bɛ ma so esasopo ashi ma kuwura to.” 8 Nɛ Ewura na be benyiashempo na kikɛ lar m ba kraŋ kasibɛ na ŋ gben. Amoso b maŋ tiŋ
         m pin kumo be kifito. 9 Nɛ ewura Bɛlshaaza be kagbene naŋ jija mo ga n ti so nɛ mbe anishito ki foleebi nɛ
         mo kikɛ kilgi n fuli. Mbe bewurbi gba maŋ naa nyi kusɔ nɛ baaŋ wora. 10 Ewurche na ka nu ewura nɛ mbe beyaasepo ka bee cha awɔr nɛ e yɔ kakpa nɛ baa wora
         kejigboŋ na n ya kaŋɛ ewura na le: “Yiramu, Ebɔrɛ e teŋi fo kuwurji ere so! Jande
         sa maŋ shin nɛ fo kagbene a jija fo nɛ fo baa foleeto loŋ. 11 Kanyɛn ko wɔ fo kasawule ere so a kɔ agbir cheembi na be kiyoyu mo to. Saŋɛ nɛ fo
         tuto daa la ewura na, nɛ loŋ be kanyɛn na ŋini fanɛ e kɔ kenyi nɛ nfɛra nɛ kanyiasheŋ
         fanɛ kananɛ agbirana na kɔ na. Ndoŋ nna nɛ fo tuto ewura Nebukadneeza shin nɛ e ki
         belejipoana nɛ begba nɛ benyiashempoana kikɛ be ewura. 12 E kɔ kenyi nɛ nfɛra ga nsaa kɔ kanyiasheŋ a tiŋ a kute edareana be afito, nsaa sa
         asheŋ bishiso kpakpaso gba be atuwebi. E bee tiŋ a bugi alemaŋkarsheŋ be ewulo to.
         Amoso shuŋi n tre le be kanyɛn ere. Mo e la Danɛl nɛ ewura na daŋ sa mo ketre Bɛlteshaaza
         na. E beeŋ kaŋɛ fo le be asheŋ ere kikɛ be afito.”Danɛl ka kute edare na be kifito be asheŋ13 Ndoŋ nna nɛ b bar Danɛl ewura na be anishito epul na to nɛ ewura na bishi mo le: “Fo
         e la Danɛl nɛ fo la Juwebi b basa nɛ b pɛ kena to nɛ n tuto keta n shi Juda m ba na
         be eko na a? 14 N nu fanɛ agbir cheembiana na be kiyoyu wɔ fo to, nɛ fee tiŋ a wora asheŋ manaŋ manaŋ
         nseŋ naa kɔ nfɛra nɛ kanyiasheŋ. 15 B daŋ bar benyiashempo nɛ ŋkilgiwuraana kikɛ nna fanɛ b ba kraŋ kasibɛ ere nseŋ kute
         kumo be kifito n sa ma, ama b maŋ tiŋ m pin kumo be kifito ŋ kute. 16 Naniere nɛ n nu fanɛ fee tiŋ a pin ewulosheŋ to nsaa tiŋ a bugi alemaŋkarsheŋ be ewulo
         to. Fo baaŋ tiŋ ŋ kraŋ kasibɛ ere nseŋ kaŋɛ ma kumo be kifito, meeŋ shin nɛ b ta awurpiŋi
         peper kunɔkunɔ m mɛa fo to nseŋ ta shuwa be jaagba n di fo kubɔ to, nɛ fo ki esa nɛ
         e bɛ ma so esasopo ashi ma kuwura to.” 17 Ndoŋ nna nɛ Danɛl kaŋɛ le: “Yiramu, meeŋ kraŋ kasibɛ na nseŋ kaŋɛ fo kumo be kifito,
         ama baa kɔ fo ŋkɛ. Feeŋ tiŋ n ta amo ŋ kɛ esa ko. 18 Enyɛnpetale Ebɔrɛ na so nɛ fo tuto Nebukadneeza ki ewurgboŋ nseŋ nya bunyaŋ nɛ kemankuragboŋ.
         19 E daŋ ji eleŋ ga nɛ efuli kama so ebi nɛ yiri kikɛ daa ŋana mo ga. E baaŋ kaŋɛ fanɛ
         b mɔ esa, baa mɔ mo nna. Mo alɛ naŋ kaŋɛ fanɛ b shin nɛ esa e ji efute e bee ji efute
         nna. E beeŋ tiŋ n shin nɛ esa e nya bunyaŋ ŋko ŋaba. 20 Ama ŋkpal e ka maa wu kuwɔr nsaa kɔ kumu kpakpaso nɛ kamoowu nɛ ŋkpensheŋ so, b daŋ
         gboŋi mo kuwura nna nɛ e paŋ mbe bunyaŋ be eyilikpa. 21 Mbe nfɛra daŋ ba ki fanɛ kusɔbɔya peya nna nɛ b ju mo n lar edimɛdi to. Mo nɛ kupuŋ
         to be ekurma e daa wɔtɔ, nɛ e daa we afitiri fanɛ kena nsaa dese kowu nɛ bunyaŋ bee
         tɔr mo so ŋkpal shɛŋ shɛŋ ka maŋ buu mo so so. Nɛ e wu fanɛ Enyɛnpetale Ebɔrɛ na kɔ
         eleŋ dimɛdi be kuwurji kikɛ so, nsaa kɔ ekpa nɛ e ta kuwurji na n sa esa kama nɛ e
         bee sha.22 Fo mo pibinyɛn, Bɛlshaaza ere nyi asheŋ ere kikɛ nseŋ kini kebar fo kumu kaseto. 23 Fo wora n da Enyɛnpe Ebɔrɛ nɛ e wɔ ebɔrɛso na so nna, ŋkpal fo ka ta shuwa be asɔnuunchu
         nɛ ntishaŋ nɛ fo tuto ta ashi Ebɔrɛ be bɔrɛlambu nɛ k wɔ Jerusalɛm na to nɛ fo nɛ
         bewurbiana nɛ fo beche, nɛ fo jipoana kikɛ ta amo a nuu nsa nsaa di agbirana nɛ b
         ta shuwa nɛ gbiti nɛ danyaŋ nɛ abɛlso, nɛ ndibi nɛ ajembu n lɔŋɛ na epaŋ so. Le be
         agbir ere maa wu ŋko a nu, amo alɛ maŋ nyi shɛŋ. Ama fo kini kebunyaŋ Ebɔrɛ nɛ kusɔ
         kama bɔɔ mo enɔ nɛ e kɔ eleŋ nɛ e tiŋ n shin nɛ fo ji efute ŋko n wu na bre. 24 Amoso nɛ Ebɔrɛ shuŋi enɔ na fanɛ k sibɛ le be mmalga ere egbal so na. 25 Kusɔ nɛ enɔ na daŋ sibɛ na nde: ‘Lamba, Lamba, nɛ egbɛ nɛ kebarga to.’ 26 Kumo be kifito malɛ nde: Lamba na bee ŋini nna fanɛ, Ebɔrɛ karga nchɛ nɛ feeŋ ji kuwura
         ere nna m ba fo kumo be ekar. 27 Egbɛ, na malɛ be kifito bee ŋini nna fanɛ b ta fo aworbi m ber Ebɔrɛ be alelasheŋ
         n wu fanɛ fo aworbi maŋ walɛ kuraa. 28 Kebarga to na malɛ bee ŋini nna fanɛ b barga fo kuwurji na to n sa Mɛdiebi nɛ Pɛshiyaebi.”
         29 Epul na to nɛ ewura Bɛlshaaza ponte ŋ kaŋɛ mbe nyɛrbi fanɛ b ta awurpiŋi peper kunɔkunɔ
         m ba mɛa Danɛl to, nseŋ ta shuwa be jaagba n di mbe kubɔto. Nseŋ ta mo ŋ ki esa sasopo
         nɛ e bɛ mo so ashi mbe kuwura to. 30 Loŋ be kanyɛso gbagba nɛ b mɔ Babilɔn be ewura Bɛlshaaza na. 31 Ndoŋ nna nɛ Dairus nɛ e shi Mɛdi be efuli so nseŋ ji nfɛ adeshe nɛ anyɔ na ki Babilɔn
         be ewura.

B ka ta Danɛl n lɛ ebuluŋ be kemaŋ to be asheŋ61 Ewura Dairus daŋ lara egomena kalfa nɛ adunyɔ nna nseŋ shin nɛ bumo be ekama bee keni
         mbe efuli be kaba ko so. 2 Kumo be kaman, nɛ e lara Danɛl nɛ basa anyɔ ko fanɛ b baa keni egomena na so nɛ b
         baa wora ewura na be aparsheŋ efuli na so. 3 Nɛ Danɛl be kushuŋ bɔlɔ ewura na kenishi a chɔ mo braana na nɛ egomena na kikɛ. Ŋkpal
         loŋ so nɛ ewura na yili kumo fanɛ e beeŋ shin nɛ Danɛl e ki efuli na so kikɛ be ejuŋkparpo.
         4 Amoso Danɛl mo braana nɛ b ka na nɛ egomena na daa fin kananɛ baaŋ wora n nya kusɔ
         ko nna m malga, ŋ gbiti mo nna. Bumo alɛ daa maŋ nya shɛŋ, ŋkpal manɛ so Danɛl daa
         la kashenteŋjipo nna nsaa wora asheŋ nɛ amo be ekpa so. 5 Ndoŋ nna nɛ b kaŋɛ abar le: “Anyi maaŋ tiŋ n nya shɛŋ n yili so ŋ ku asheŋ n deŋi
         Danɛl, ama an bɔla mbe kabɔrɛshuŋ so nna.” 6 Amoso bumo kikɛ daŋ ya wu ewura na nna ŋ kaŋɛ mo le: “Ewura Dairus, Ebɔrɛ e teŋi fo
         kuwurji so! 7 Anyi nɛ an la egomena nɛ besoetojipoana nɛ benimu nɛ b ka na kikɛ shuli so n wora
         kɔnɔkoŋwule nna fanɛ, Yiramu, fo wora mbra kpakpaso fanɛ nchɛ adesa, esa kikɛ e sa
         maŋ kule shɛŋ ashi kegbir kikɛ, ŋko dimɛdi kikɛ kutɔ, ama fo nawule. Kumo be kaman
         nɛ fo shin nɛ loŋ be mbra na a shuŋ kenishipereso. Esa kama nɛ e beeŋ kini kebɛ le
         be mbra ere so daga fanɛ b ta mo n lɛ ebuluŋ be kemaŋ to. 8 Amoso Yiramu shin nɛ b sibɛ le be mbra ere n wɔtɔ kawɔl to nɛ fo nyisi enɔ kumo so,
         saŋɛ na so k beeŋ ki Mɛdiebi nɛ Pɛshiyaebi be mbra, a maaŋ naŋ chɛrga kikɛ.” 9 Ndoŋ nna nɛ Ewura Dairus shin nɛ b sibɛ mbra na. 10 Danɛl ka nu mbra na be asheŋ nɛ e yɔ epe. Mbe laŋ to be kuchoŋi be esoso be ebu be
         etokuro malɛ daŋ shoŋi Jerusalɛm be kaba so nna. Ndoŋ nna nɛ e gbir etokuro na ase
         a kule Ebɔrɛ fanɛ kananɛ e chɛr a wora na. E bee kaa gbir ndoŋ nna a kule Ebɔrɛ ale
         asa karechɛ kikɛ. 11 Basa nɛ b shin nɛ ewura wora mbra na ka wu Danɛl ka bee kule Ebɔrɛ na, 12 nɛ bumo kikɛ yɔ ewura na kutɔ n ya debɔr Danɛl ŋ kaŋɛ le: “Yiramu, fo nyisi enɔ n
         wora mbra fanɛ nchɛ adesa, esa kama e sa maŋ kule shɛŋ ashi kegbir ŋko dimɛdi kikɛ
         kutɔ nɛ mannɛ fo ewura nawule kutɔ. Fo yɛ, ekama nɛ e kaŋ wora loŋ, b ta mo n lɛ ebuluŋ
         be kemaŋ to.”Nɛ ewura na malɛ kaŋɛ le: “Kashenteŋ nna, k la mbra kpakpaso nna n sa Mɛdiebi nɛ Pɛshiyaebi.
         Kumo alɛ maaŋ naŋ chɛrga kikɛ.”13 Ndoŋ nna nɛ b kaŋɛ ewura na le: “Basa nɛ b pɛ kena to ashi Juda m ba nfe na be emo
         nɛ baa tre Danɛl na bre maa bunyaŋ fo kuwura ŋko a bɛ mbra nɛ fo nase na so. Karechɛ
         kikɛ ale asa nɛ e bee kule Ebɔrɛ.”14 Ewura na ka nu kumo be loŋ na nɛ mbe kagbene jija mo ga nɛ e wɔtɔ a fin kananɛ e beeŋ
         wora m mɔlga Danɛl. E daa fɛ kumo be nfɛra nna hale nɛ epeŋi ya tɔr. 15 Ndoŋ nna nɛ Danɛl mo doŋana naŋ bɛta m ba kaŋɛ ewura na le: “Yiramu, fo gbagba baa
         nyi fanɛ esa kama maaŋ tiŋ n chɛrga Mɛdiebi nɛ Pɛshiyaebi be mbra. Hale ewura gba
         maŋ kɔ ekpa nɛ e chɛrga kumo.” 16 Amoso ewura na daŋ ponte ŋ kaŋɛ fanɛ b ya pɛ Danɛl nna n ya lɛ ebuluŋ be kemaŋ to,
         nɛ b wora loŋ. Ama le nɛ ewura na daŋ kaŋɛ Danɛl: “Fo Ebɔrɛ nɛ fee shuŋ kashenteŋto
         na beeŋ mɔlga fo.” 17 B daŋ ta kejembu nna n ti kemaŋ na be kɔnɔso nɛ ewura na nɛ mbe benimuana na ta bumo
         be tɔɔnɛ be abersobi ŋ dulgi kejembu na saŋɛ na so esa kama maaŋ tiŋ n shin nɛ b bugi
         Danɛl. 18 Kumo be kaman nɛ ewura na bɛta n yɔ ewurkpa n ya chena ŋklade. E daa maŋ ji shɛŋ ŋko
         n shin nɛ b wora epel ko n deŋi mo anishito. 19 Kakpa ka bee kpaŋɛto na nɛ ewura na nya manaŋ n yɔ kemaŋ na ase. 20 E ka fo ndoŋ, nɛ e ponte n tre: “Danɛl! Ebɔrɛ nɛ e wɔ ŋkpa to na b kayɛrbi, fo Ebɔrɛ
         nɛ fee shuŋ kashenteŋto na tiŋ m mɔlga fo ashi ebuluŋ na to a?” 21 Nɛ Danɛl kaŋɛ le: “Yiramu, Ebɔrɛ e shin nɛ fo ji kuwura ere n chɛr. 22 Ma Ebɔrɛ na shuŋi mbe malaika nna nɛ e ba ti ebuluŋ na be nnɔ nɛ b maŋ tiŋ n tɔrɔ
         ma. Yiramu! E wora loŋ nna ŋkpal e ka nyi fanɛ m maŋ wora kulubi kikɛ so.” 23 Nɛ ewura na be kagbene fuli mo alegaiso nɛ e ponte ŋ kaŋɛ fanɛ b ya gberge Danɛl n
         lara ebuluŋ be kemaŋ na to. Ndoŋ nna nɛ b ya gberge mo n lara nseŋ wu fanɛ mbe kaplɛkama
         maŋ doro, ŋkpal e ka yirda Ebɔrɛ na so. 24 Kumo be kaman nɛ ewura na ponte ŋ kaŋɛ fanɛ b ya pɛ basa nɛ b debɔr Danɛl na kikɛ,
         nseŋ ta bumo nɛ bumo b beche nɛ mbia kikɛ n lɛ ebuluŋ be kemaŋ na to. Ama pɔɛŋ nɛ
         b fo kemaŋ na be kaseto na, nɛ ebuluŋ na tiŋ ŋ kpɛa bumo kikɛ to n we.25 Ndoŋ nna nɛ ewura Dairus sibɛ kawɔl n sa efuliana nɛ eyiriana nɛ ŋgbar be yiri yiri
         nɛ a wɔ durnya to kikɛ ŋ kaŋɛ le: “Ebɔrɛ e nɛfa menyi! 26 N yili mbra ashi ma efuli so kikɛ nna fanɛ ekama e baa ŋana Danɛl be Ebɔrɛ na nsaa
         sa mo bunyaŋ. Mo e la Ebɔrɛ nɛ e wɔ ŋkpa to na. Mo alɛ bee ji kuwura nna hale mbaanaayɔ.
         Mbe kuwurji maa ba nɛ kemur kikɛ. Mo alɛ be eleŋ maa loge kikɛ. 27 Mo e naa mɔlga basa nsaa sɔ bumo a yige na. Mo e naa wora emamachisheŋ ashi ebɔrɛso
         nɛ kasawule so kikɛ. Mo e mɔlga Danɛl nɛ ebuluŋ maŋ tiŋ m mɔ mo ŋko n doro mo na.”
         28 Jemanɛ nɛ Dairus daa ji kuwura nɛ Sairus malɛ la Pɛshiya be efuli so be ewura na,
         kusɔ kama nɛ Danɛl daa wora, daa nite nɛnɛ nna.

Danɛl ka ku bɔrɛdare n wu asɔbɔya ana be asheŋ71 Bɛlshaaza ka ji Babilɔn be kuwura be kafɛ sososo to nɛ ma Danɛl dese kanyɛso ŋ ku
         bɔrɛdare nseŋ sibɛ kumo n nase. 2 Kusɔ nɛ n daŋ wu ma bɔrɛdare na to nde. Afu daŋ shi durnya ere be abonfu ana ere kikɛ
         be kaba so nna a ber tekugboŋ na so nɛ k bee baga to. 3 Nɛ asɔbɔya gboŋgboŋi ana nɛ a kɔr abar to shi tekugboŋ na to n lar. 4 Kumo nɛ k daŋ juŋkpar n lar na daa du fanɛ buluŋ nna nsaa kɔ atɛ fanɛ kajɔnɔkoso.
         Ŋ ka bee keni kumo na, nɛ n wu kumo be atɛ ka tia. Nɛ b maŋ kumo so n yili kumo be
         aya so fanɛ dimɛdi nseŋ ta dimɛdi be nfɛra n wɔtɔ kumo to. 5 Kusɔbɔya nyɔsopo na malɛ daa du nna fanɛ shishiri nsaa yil kumo be mmantoya so. Akentibi
         asa daa fɛa kumo be kɔnɔ to nna, nɛ ebɔl ko kaŋɛ kumo le: “We eblaŋ na kanaŋkamaso
         nɛ fee sha!”6 Kusɔbɔya sasopo na malɛ daa du fanɛ karmɛ nna nsaa kɔ atɛ ana kumo be kaman fanɛ kabuibi
         na nɛ amu ana. B daŋ shin nna nɛ k ji kuwura. 7 Kusɔbɔya nasopo na daa kɔ eleŋ ga a chɔ bumo nɛ b ka na nɛ kumo be asheŋ kɔ kufu ga.
         K daa kɔ abɛlso be anyii bɛaŋbilaŋ bɛaŋbilaŋ nna a kpɛa kusɔ kama nɛ k tu to nsaa
         chichi amo nɛ a ka malɛ so a bɛa to. Kumo alɛ daa kɔr asɔbɔya nɛ a ka na kikɛ to nna
         nsaa kɔ alambɛ kudu ashi kumo be kumu so. 8 Ŋ ka bee keni kumo be alambɛ na, nɛ n wu kelambɛ fimbi ko ka lar amo to m ba tia alambɛ
         na be asa ashi amo be kakpa. Le be kelambɛbi ere daa kɔ dimɛdi be anishi nɛ kɔnɔ nna
         nsaa puchi.Esa nɛ e wɔtɔ mbaanaayɔ na be asheŋ9 Kumo be kaman nɛ n wu b ka ta nwurputi n nase, nɛ esa nɛ e maŋ kɔ sososo nɛ lalaloge
         na chena nwurputi na be kuko so. Mbe piŋi daŋ fuli nna parr fanɛ kebɔrɛjembubi nɛ
         mbe emin malɛ du fanɛ ateebi. Mbe kuwurputi na daa suse edɛ nna nsaa deŋ kusɔ ko nɛ
         kumo be aya bel m pere fanɛ ajanwulɛ na so. 10 Nɛ edɛ be adondulombi shi mo kutɔ a teŋi fanɛ lɔr na. Basa ŋgboŋto ŋgboŋto daa wɔ
         ndoŋ nna a shuŋ mo, nɛ ŋgboŋto malɛ be ŋgboŋto yil mbe anishito. Ndoŋ nna nɛ demu
         be keji fara, nɛ b bugi nwɔl to. 11 Ŋ kraa keni nna nsaa nu kelambɛbi na be mpuchi. Nseŋ wu b ka mɔ kusɔbɔya nasopo na
         n ta kumo n lɛ edɛ wuloŋ wuloŋ na to nɛ k chɔ m mur. 12 B daŋ sɔ asɔbɔya nɛ b ka na bre be eleŋ nna, nseŋ sa bumo ekpa fanɛ b baa wɔtɔ n ya
         fo saŋko. 13 Bɔrɛdare na to nɛ n wu kusɔ ko fanɛ Nyigbasa pibinyɛn na. Awɔlpa daŋ kulti mo nna
         nɛ e gbelge m ba maŋ ma so n yɔ esa nɛ e maŋ kɔ sososo nɛ lalaloge na kutɔ. 14 B daŋ ta eleŋ nɛ bunyaŋ nɛ kuwurji be eleŋ nna m bɔɔ mo enɔ, saŋɛ na so efuliana kikɛ
         be basa nɛ eyiriana nɛ ŋgbarana be nnaŋ to kikɛ beeŋ shuŋ mo. Mbe eleŋ nɛ e kɔ na
         beeŋ baa wɔtɔ mbaanaayɔ nɛ mbe kuwurji malɛ maaŋ loge kikɛ.B ka ŋini bɔrɛdareana na be afito be asheŋ15 Bɔrɛdare nɛ ma Danɛl daŋ ku na daŋ chinchiŋ ma ga nɛ ma kagbene jija ma. 16 Nɛ n yɔ bumo nɛ b yil ndoŋ na be eko kutɔ n ya kaŋɛ mo fanɛ e kaŋɛ ma bɔrɛdare na
         be kifito. Ndoŋ nna nɛ e kaŋɛ ma kumo be kifito. 17 E yɛ: “Asɔbɔya gboŋgboŋi ana na yili nna a sa kuwurjigboŋ ana nɛ a beeŋ ba durnya
         ere to kachako so. 18 Ama Enyɛnpetale Ebɔrɛ na e ta kuwurji na n sa mbe basa laraso nɛ k baa la bumo peya
         hale mbaanaayɔ.”19 Ndoŋ nna nɛ n wora ania nɛ m pin kusɔbɔya nasopo nɛ k maŋ du fanɛ asɔbɔya nɛ a ka
         na nɛnɛ. Kumo e la kusɔbɔya nɛ kumo be asheŋ kɔ kufu ga nɛ k bee ta kumo danyaŋ be
         akuti nɛ kebɛlso be anyii a kpɛa kusɔ kama to nsaa chichi amo so na. 20 Ma alɛ daŋ naa sha kepin alambɛ kudu nɛ a wɔ kumo be kumu so na nɛ kelambɛ nɛ k lar
         kaman to n shin nɛ alambɛ na be asa tia n tɔr na be asheŋ nna. Loŋ be kelambɛ na e
         daa kɔ anishi nɛ kɔnɔ nsaa puchi ga nɛ kumo be asheŋ daa kɔ kufu a chɔ amo nɛ a ka
         na. 21 Ŋ ka bee keni na, nɛ n wu kelambɛ na ka bee kɔ Ebɔrɛ be basa kena a pɔɔ bumo so. 22 Nɛ emo nɛ e maŋ kɔ sososo nɛ lalaloge na ba ji n chɛ mbe basa laraso to ŋkpal saŋɛ
         ka fo nɛ e ta kuwurji na n sa bumo so. 23 Kananɛ e daŋ bugi kumo to ŋ kaŋɛ ma nde: “Kusɔbɔya nasopo na yili nna a sa kuwurjigboŋ
         nasopo nɛ k beeŋ ba durnya ere to m ba kaa kɔr kuwurji kikɛ to. K beeŋ chichi durnya
         ere kikɛ so m buri kumo to cheche. 24 Alambɛ kudu na yili nna a sa bewura kudu nɛ baaŋ baa ji kuwurgboŋ. Bumo be kaman nɛ
         ewura ko malɛ e naŋ ba. Mo ere beeŋ ba kɔr bumo nɛ b juŋkpar na to, nseŋ ba ju bewura
         asa kuwura to. 25 E beeŋ malga ŋ gbiti Enyɛnpetale Ebɔrɛ na nseŋ mɛaŋ Ebɔrɛ be basa. E beeŋ wora ania
         fanɛ e beeŋ chɛrga bumo be kabɔrɛshuŋ be mbraana nɛ nchɛgboŋana, nseŋ ji Ebɔrɛ b basa
         so kuwura nfɛnsa nɛ bargato. 26 Nɛ b ji mo demu ashi ebɔrɛso n sɔ mbe eleŋ nseŋ mur mo cheche. 27 Baaŋ ta kasawule ere so be kuwurji kikɛ be eleŋ n sa Enyɛnpetale Ebɔrɛ na be basa.
         Bumo alɛ be kuwurji be eleŋ maaŋ loge kikɛ. Durnya ere to malɛ be bejuŋkparpo kikɛ
         beeŋ baa nu a sa bumo nsaa shuŋ bumo.”. 28 Ma edare na nɛ kumo be kifito kikɛ be ekar nna na. Kufu daŋ pɛ ma ga nna hale nɛ n
         nyɔr ŋ ki foleebi nseŋ ta kusɔ kama n wɔtɔ ma kagbene to.

Bɔrɛdare nɛ Danɛl ku a laŋɛ kpakpa nɛ kaboe be kaplɛa so na be asheŋ81 Bɛlshaaza ka ki ewura be kafɛ sasopo to nɛ n naŋ ku bɔrɛdare ere malɛ. 2 Ma bɔrɛdare na to nɛ n wu ŋ ka yɔ kade ko nɛ b pɔr egbal ŋ kulti nɛ baa tre kumo Susa
         nɛ k wɔ Ilam be efuli so na, n ya yili nchu be kubɔr nɛ b kur nɛ k du fanɛ kabombi
         nɛ baa tre kumo Ulai na ase. 3 Ndoŋ, nɛ n wu kpakpa ko ka kɔ alambɛ tenteŋ anyɔ, nɛ kuko wɔ nteŋ nsaa la kepopɔr
         a chɔ kuko. 4 Nɛ kpakpa na yeŋ to a tɛto a yɔ epeŋitɔrkpa nɛ kelargato be esoso nɛ kelargato be
         kaseto be mba so. Kusɔbɔya malɛ kikɛ maŋ tiŋ n yili n tu kumo ŋ kɔ m pɔɔ kumo so.
         Amoso kumo be kepar nɛ k daa wora nsaa nya eleŋ ga a ti so. 5 Ŋ ka yil a fɛ kesheŋ ere be kifito be asheŋ, nɛ n wu kaboe ka shi epeŋitɔrkpa be kaba
         so a shile eleŋso hale nɛ mbe aya gba maŋ naa fo kasawule. Kumo alɛ daa kɔ kelambɛ
         gboŋgboŋi nna ashi kumo be anishi anyɔ na be nferinto. 6 K daŋ yarase eleŋso nna n yɔ kpakpa nɛ n wu nɛ k yil nchu nɛ b kur na ase na kutɔ.
         7 Ndoŋ nna nɛ n wu k ka bee kɔ kpakpa na agbo so hale m buri kumo be alambɛ anyɔ na
         kikɛ. Kpakpa na daa maŋ naa kɔ eleŋ nɛ k kɔ n sɔ kumo be kumu nɛ kaboe na da kumo
         ase a chichi chichi kumo so. Esa kama malɛ daa maŋ wɔtɔ nɛ e mɔlga kumo. 8 Kaboe na daa nya eleŋ nna ga a ti so. Ama kumo be eleŋ na ka fo ekar, nɛ kumo be kelambɛ
         na bu n tɔr. K ka bu na nɛ alambɛ tenteŋ ana ba tal kumo to. Amo be kuko daŋ kilgi
         nna n shoŋi kelargato be esoso be kaba so, nɛ kuko kilgi n shoŋi epeŋilarkpa be kaba
         so, nɛ kuko gba kilgi n shoŋi kelargato be kaseto be kaba so, nɛ kumo nɛ k ka malɛ
         kilgi n shoŋi epeŋitɔrkpa be kaba so. 9 Nɛ kelambɛ fimbi ko malɛ naŋ kɔr alambɛ ana na be kuko to nseŋ ji eleŋ n ya lar kelargato
         be kaseto be kaba so nɛ epeŋilarkpa be kaba so hale n yɔ kasawule nɛ Ebɔrɛ nase kɔnɔ
         fanɛ e beeŋ ta n sa mbe basa Israɛlebi na so. 10 Kumo be eleŋ daŋ wora keshi nna ga hale nɛ k tu esoso be achɛkpabi, nɛ e yili n sa
         ebɔrɛso be benapo na, ŋ kɔ kena nseŋ ta amo be ako n lɛ to kasawule n chichi amo so.
         11 E daŋ kini kenu n sa ebɔrɛso be benapo be enimu na nna hale n shin nɛ e maŋ naa tiŋ
         a lara karechɛ kama be sarga na, nɛ kumo be loŋ shin nɛ bɔrɛlambu na maŋ naa du cheembi.
         12 Amoso kabɔrɛshuŋ daa maŋ naa la shɛŋ nɛ kelambɛ na malɛ daa ji eleŋ kusɔ kama so.
         13 Kumo be kaman nɛ n nu Ebɔrɛ be emalaika na be eko ka bee bishi mo barkasa le: “Nchɛ
         afanɛ nɛ asɔ nɛ b wu bɔrɛdare ere to ere beeŋ ji n ya fo? Nchɛ afanɛ nɛ le be alubisheŋ
         nɛ a maŋ walɛ kekeni ere beeŋ sɔ karechɛ kama be esarga be kelara ere be kakpa? Alɛ
         fanɛ nɛ baaŋ chichi n chichi ebɔrɛso be benapo na nɛ bɔrɛlambu na so?”14 Nɛ n nu malaika nyɔsopo na malɛ ka kaŋɛ le: “K beeŋ wora loŋ kapa nɛ kanyɛ be nchɛ
         ŋgboŋ anyɔ nɛ alfa asa pɔɛŋ nɛ bɔrɛlambu na e fɔr so ŋ ki cheembi nɛ b naŋ fara a
         shuŋ Ebɔrɛ kumo to.”Malaika Geebriɛl ka bugi bɔrɛdare na be kifito be asheŋ15 N daa wora ania nna nɛ m pin bɔrɛdare na be kifito, nɛ esa ko ba yili ma anishito
         epul to. 16 Nɛ n nu ebɔl ka shi nchu nɛ b kur nɛ baa tre Ulai na ase a kaŋɛ le: “Geebriɛl, bugi
         to ŋ kaŋɛ mo kusɔ nɛ e wu na be kifito.” 17 Geebriɛl ka ba yili kakpa nɛ n yil na, nɛ kufu pɛ ma alegaiso hale nɛ n tɔr kasawule.
         Nɛ e kaŋɛ ma le: “Dimɛdi e la fo ama k daga fo ka pin fanɛ bɔrɛdare ere bee ŋini durnya
         be lalaloge be asheŋ nna.” 18 E ka bee malga na, nɛ n dese m mata kasawule fanɛ ŋ ka kreŋ na. Ama e daŋ pɛ ma to
         nna nɛ ŋ koso n yili ma aya so, 19 nɛ e kaŋɛ le: “Kusɔ nɛ Ebɔrɛ be agbo beeŋ wora nɛ n lara ŋ ŋini fo na. Bɔrɛdare na
         bee ŋini durnya ere be lalaloge be asheŋ nna. 20 Kpakpa nɛ k kɔ alambɛ anyɔ na yili nna a sa Midia nɛ Pɛshiya be efuli so be bewura.
         21 Kaboe na yili nna a sa Griis be efuli so be kuwurji, nɛ kelambɛ gboŋgboŋi nɛ k yuu
         kumo be anishi anyɔ be nferinto na yili a sa Griis be efuli so be ewura sososo na.
         22 Alambɛ ana nɛ a ba tal kumo nɛ k bu na to na malɛ yili nna a sa fanɛ efuli na so be
         kuwurji beeŋ ba barga to ana, ama amo alɛ be kekama be eleŋ maaŋ fo sososo peya na
         so. 23 Loŋ be kuwurji ana na be lalaloge be saŋɛ kaŋ taga to, bumo be amu beeŋ ki kpakpa
         nɛ b daga kasogberge. Kumo be kaman nɛ ewura nyaŋnyaŋso kpeŋso ko nɛ e maa ji kashenteŋ
         e lar. 24 E beeŋ ba kaa kɔ eleŋ ga ama eleŋ na maaŋ ba shi mo gbagba kutɔ. E beeŋ jija asɔ damta
         nɛ k chinchiŋ basa. E beeŋ mur basa lempo nɛ Ebɔrɛ be basa gba kikɛ. 25 Ŋkpal mbe kafulesheŋ so, asheŋ beeŋ baa nyalɛ n sa mo nɛ e fara a wu mbe kumu fanɛ
         e bɔ basa damta. E beeŋ mur basa damta nseŋ koso a kɔ Ebɔrɛ nɛ e la bewura kikɛ to
         be ewura na. Ama Ebɔrɛ be eleŋ beeŋ ba mur mo cheche. 26 Bɔrɛdare nɛ fo wu a laŋɛ nchɛ ŋgboŋ anyɔ nɛ alfa asa be kaplɛa so ere beeŋ bɔlɔ so
         kashenteŋto, ama shin nɛ k ba la wulo to be kesheŋ, ŋkpal manɛ so, k beeŋ chɛr nna
         pɔɛŋ nseŋ wora.” 27 Kesheŋ ere daŋ baŋ shin nna nɛ ŋ gben nseŋ dese n lɔ nchɛ damta. Kumo be kaman nɛ
         n naŋ bɛta n yɔ kushuŋ nɛ ewura sa ma na to. Bɔrɛdare na daŋ wul ma nfɛra to nna nɛ
         m maŋ tiŋ m pin kumo to kikɛ.

Danɛl ka kule Ebɔrɛ n sa mbe basa be asheŋ91 Jemanɛ ko ka ba fo nɛ ewura Sɛksis pibinyɛn Dairus nɛ e la Mɛdi be esa na ji kuwura
         ashi Babilɔn be efuli so. 2 Mbe kuwura be kafɛ juŋkparso to nɛ n daa koya nwɔl cheembi na nsaa fɛ kananɛ Enyɛnpetale
         Ebɔrɛ na kaŋɛ anebi Jɛremaya fanɛ Jerusalɛm beeŋ mur nɛ esa kikɛ maa naa wɔ kumo to
         n ya fo nfɛ adushunu na be asheŋ. 3 Ndoŋ nna nɛ ŋ kishi nseŋ buu kagbenejijaso be asɔbuuso n chena nsunɔ to ŋ kule Ebɔrɛ
         kenishipereso. 4 Ma kabɔrɛkule na to nɛ m bugi to ŋ kaŋɛ Enyɛnpetale Ebɔrɛ na alubi nɛ ma basa wora
         ŋ kaŋɛ le: “Enyɛnpe Ebɔrɛ nɛ fo shibi nɛ anyee bunyaŋ fo nɛ fee ji kashenteŋ a sa
         fo ŋkre nɛ fo nase na nsaa ŋini bekama nɛ baa sha fo nsaa wora fo aparsheŋ na kasha
         saŋkama na, 5 an wora alubi nsaa kɔ alubi ashi anyi be ŋgbene to. An wora amu kpakpaso n ya baŋ
         so nseŋ kini kebɛ fo mbra nɛ fo keŋini so. 6 Anyi alɛ naŋ kini kenu n sa anebiana nɛ b la fo nyɛrbi m bɔla fo ketre so m malga
         n sa anyi be bejuŋkparpoana nɛ bewuraana nɛ an nananyɛnana nɛ anyi be efuli so ebi
         kikɛ na. 7 Kusɔ nɛ k walɛ nɛ fo ere Enyɛnpe Ebɔrɛ bee wora saŋkikɛ. Ama anishinyɔr nɛ anyi ere
         bee kil a sa anyi be amu. Anyi bekama nɛ an wɔ Judiya be kasawule so nɛ Jerusalɛm
         to nɛ bekama nɛ fo shin nɛ b pesaŋ to n yɔ efuli wɔfɔana nɛ amo nɛ a taga to kikɛ
         so wora alubi ŋkpal an ka daa maa ji kashenteŋ a sa fo so na. 8 Anyi be bewura nɛ an be bejuŋkparpoana nɛ an nananyɛnana kikɛ wora anishinyɔr be asheŋ
         nɛ alubi ŋ gbiti fo Enyɛnpe Ebɔrɛ. 9 Kashenteŋ nna fanɛ an kini kenu n sa fo nseŋ wora kumu kpakpaso, ama fo kraa wu anyi
         kuwɔr nsaa ta anyi be alubi a paŋ anyi. 10 O Enyɛnpe, anyi be Ebɔrɛ, an daa maŋ nu n sa fo mbra nɛ fo bɔla fo nyɛrbi fo anebiana
         so n sa anyi fanɛ an baa bɛ so na. 11 Israɛlebi kikɛ kini kenu n sa fo. B maŋ bɛ fo mbra na so. Amoso nɛ fo shin nɛ nnɔsho
         nɛ b sibɛ n nase fo kayɛrbi Mosis be mbra be kawɔl na to na, ba anyi so na. 12 Kusɔ nɛ fo kaŋɛ fanɛ feeŋ wora anyi nɛ anyi be bejuŋkparpoana na bɔlɔ so. Fo gberge
         Jerusalɛm kusoe a chɔ kade kama kasawule ere so. 13 Kasogberge nɛ k dese Mosis be mbra na to na ba anyi kikɛ so. Ama amo nɛ amo kikɛ an
         kraa maa wora fo aparsheŋ. Kumo e la fanɛ an maŋ yige alubi be kewora, anyi alɛ maa
         bɛ fo kashenteŋ na so. 14 O, an Nyɛnpe nɛ anyi be Ebɔrɛ, naniere bre fo gberge anyi kusoe. Kumo alɛ be loŋ walɛ,
         ŋkpal manɛ so kusɔ kama nɛ fo wora walɛ nna, anyi e maa nu a sa fo. 15 O, Enyɛnpe anyi be Ebɔrɛ, fo ŋini eleŋ nna n lara fo basa ashi Ijipt be kasawule so
         dra na nɛ b kraa nyiŋi kumo hale kabre. Anyi e wora n jija nseŋ wora kulubi kashenteŋto.
         16 Dra na kikɛ nɛ fo kɔ n sa anyi, amoso sa maŋ nya agbo n wɔtɔ Jerusalɛm n chɛr ŋkpal
         manɛ so k la fo kadegboŋ nna ashi fo kebeegboŋ cheembi na so. Efuliana nɛ anyi nɛ
         bumo chena m mata abar na kikɛ bee keni Jerusalɛm nɛ fo basa jiga nna ŋkpal anyi nɛ
         an nananyɛnana be alubi so. 17 O Ebɔrɛ, jande, nu ma kabɔrɛkule ere nseŋ wu ma kuwɔr n shin nɛ fo bɔrɛlambu nɛ k
         bure na e naŋ lɔŋɛ n yili. Saŋɛ na so ekama beeŋ pin fanɛ fo e la Ebɔrɛ na. 18 O Ebɔrɛ, kaŋ kusoe n nu anyi be kekule nseŋ keni etɔrɔ nɛ awurfoŋ nɛ anyee ji ashi
         kade nɛ fo ketre deŋ so na to. Anyee kule fo nna ŋkpal fo ka bee wu kuwɔr so, mannɛ
         an ka la basa cheembi so. 19 Enyɛnpe Ebɔrɛ, nu anyi be kekule nseŋ ta an be alubi m paŋ anyi! Enyɛnpe Ebɔrɛ, wora
         kusɔ ko n sa anyi naniere, saŋɛ na so fo ketre beeŋ nya kemaŋkura.”Geebriɛl ka kute bɔrɛdare na be kifito be asheŋ20 N daa bugi to a kaŋɛ Enyɛnpe ma Ebɔrɛ na ma nɛ ma basa Israɛlebi be alubi nna nsaa
         kule mo fanɛ e naŋ lɔŋɛ m pɔr bɔrɛlambu cheembi na. 21 Ŋ ka bee kule Ebɔrɛ na, nɛ malaika nɛ baa tre Geebriɛl nɛ n daŋ wu mo ashi ma bɔrɛdare
         sososo na to na, firgi a gbelge to a ba kakpa nɛ n wɔ na. Kumo be jemanɛ nɛ kaaseso
         be sarga be kelara fo. 22 Le nɛ e daŋ kaŋɛ ma: “M ba nfe nna nɛ m ba bugi bɔrɛdare na be kifito nɛnɛ n sa fo.
         23 Saŋɛ nɛ fo fara a kule kabɔrɛkule na kikɛ nɛ Ebɔrɛ nu fo kekule na. Ebɔrɛ bee sha
         fo nna amoso nɛ m ba nɛ m ba kaŋɛ fo kabɔrɛkule na be atuwebi. Amoso kaŋ kusoe n nu
         kusɔ nɛ mee shin nɛ ŋ kaŋɛ fo naniere.24 Nfɛ adushushunu be ntuŋ shunu e naŋ fo pɔɛŋ nɛ Ebɔrɛ e mɔlga fo basa nɛ kadegboŋ cheembi
         na ashi kulubi to. Baaŋ nya alubi be ketampaŋ nsaa ji asheŋ nɛ amo be ekpa so mbaanaayɔ;
         saŋɛ na so bɔrɛdare na nɛ kewuŋkaŋɛ na beeŋ bɔlɔ so kashenteŋto nɛ b naŋ laŋɛ n ta
         bɔrɛlambu cheembi na m bɔɔ Ebɔrɛ enɔ. 25 A daga fo ka pin fanɛ yili saŋɛ nɛ ebɔl beeŋ ba kenishipereso fanɛ b naŋ lɔŋɛ Jerusalɛm
         m pɔr na, n ya fo saŋɛ nɛ ejuŋkparpo nɛ Ebɔrɛ lara na beeŋ ba na beeŋ baa la nfɛ adushunu
         be ntuŋ ashunu nna. Kumo be saŋɛ so baaŋ lɔŋɛ abɔrbi ashi Jerusalɛm to nseŋ kur kemaŋ
         ŋ kulti kumo a kuŋ kumo nɛ k yili n ya fo nfɛ shunu be ntuŋ adeshe nɛ anyɔ. Ama etɔrɔsheŋ
         damta beeŋ baa wɔ kumo to. 26 Loŋ be saŋɛ na kaŋ ya ka fo ekar, baaŋ mɔ Ebɔrɛ be ejuŋkparpo laraso na. Ejuŋkparpo
         lempo ko be benapo nɛ baa kɔ a sɔ nde na beeŋ ba mur kadegboŋ na nɛ bɔrɛlambu na kikɛ
         fanɛ kananɛ nchu bee bɔlɔ a mur kusɔ kama na. Kena malɛ nɛ asɔ be kejija beeŋ baa
         wɔtɔ nna hale n ya fo Ebɔrɛ be kepar be saŋɛ. 27 Loŋ be ejuŋkparpo na nɛ basa damta beeŋ wora kɔnɔkoŋwule kpakpaso nfɛnshunu. Nfɛnshunu
         na be bargato baŋ ji n choŋ, e beeŋ shin nɛ b yige esarga nɛ etoto be kebaa lara.
         Baaŋ ta Edɔsopogboŋ na be kapɔrduli n yili bɔrɛlambu na be esoso nɛ k ba wɔ ndoŋ n
         ya fo saŋɛ nɛ emo nɛ e ta kumo n yili ndoŋ na be jemanɛ nɛ Ebɔrɛ yili n sa mo na beeŋ
         fo ekar.”
         
            

         
      

   
      
         10
Bɔrɛdare nɛ Danɛl ku ashi Tigris be lɔr na ase be asheŋ101 Sairus ka ji kuwura ashi Pɛshiya be kasawule so be kafɛ sasopo to nɛ Ebɔrɛ lara kubɔya
         ere n sa Danɛl nɛ mbe ketre ko bee ji Bɛlteshaaza na. Kubɔya na daa la kashenteŋ nna
         nsaa malga kenagboŋ ko be asheŋ. Kumo alɛ be kepin to daa du kpakpa nna. Bɔrɛdare
         to nɛ b daŋ bugi kumo to ŋ kaŋɛ mo. 2 Kumo be jemanɛ na so nɛ n wɔtɔ a shu keeli bɔkwe asa kikɛ. 3 N daa maŋ ji ajibi gbɛgbɛso kikɛ ŋko n we eblaŋ ŋko n nuu asɔnuuso ŋko ŋ gbiti ŋku
         bɔkwe asa na kikɛ to. 4 Kufɔl sososo to be nchɛ adunyɔ nɛ ana be kachɛ, nɛ n daa yil lɔrgboŋ nɛ baa tre Tigris
         na be kedeŋi so. 5 Ŋ ka maŋ kumu so, nɛ n wu esa ko ka buu ago be epiŋi fuful nseŋ chɛ shuwa malɛ be
         kreso kashɛr to. 6 Mbe eyur daŋ baa kpa edɛ nna fanɛ digi, nɛ mbe anishiakpa malɛ fuli parr fanɛ bɔrɛ
         ka nyɛkpɛ na. Mbe anishi malɛ daa du nna fanɛ edɛ be adondulombi. Mbe enɔ nɛ mbe aya
         daa kpa edɛ nna fanɛ b ka fɔr danyaŋ so na, nɛ mbe ebɔl malɛ du fanɛ jimaŋ damta ka
         bee cha awɔr na. 7 N nawule e daŋ wu esa na ashi bɔrɛdare na to. Basa nɛ ma nɛ bumo daa la na bre daa
         maŋ wu mo, ama kufu daŋ pɛ bumo alegaiso nna nɛ b shile n ya ŋana. 8 N nawule e daa wɔ ndoŋ a keni le be mamachi be kusɔ ere ashi bɔrɛdare na to. N daa
         maŋ naa kɔ eleŋ kikɛ; ma anishiakpa malɛ daŋ foleeto nna, hale basa bee pin ma a gben.
         9 Ŋ ka baŋ nu mbe ebɔl nɛ n tɔr kasawule epun so ŋ kreŋ 10 Ndoŋ nna nɛ enɔ ko pɛ ma to m maŋ so nɛ ŋ gbir ma amuli so nɛ ma enɔ yirgi kasawule
         so nɛ mee chicha.11 Nɛ malaika na kaŋɛ ma le: “Danɛl, Ebɔrɛ bee sha fo paa. Koso n yili ŋ kaŋ kusoe nɛnɛ
         n nu kusɔ nɛ mee sha nɛ ŋ kaŋɛ fo ere. B shuŋi ma fo kutɔ nna.” E ka bee malga le
         na kikɛ nɛ n yil a chicha. 12 Ndoŋ nna nɛ e kaŋɛ le: “Danɛl sa maa lɔ kufu, baŋ yili saŋɛ nɛ fo fara m bar fo kumu
         ase a fin kepin asheŋ to na, nɛ Ebɔrɛ nu fo kabɔrɛkule nseŋ shuŋi ma fo kutɔ 13 Ama Pɛshiya be efuli so be kedimagboŋ na daŋ kuŋ ma ekpa nna nchɛ adunyɔ nɛ kako kikɛ.
         Ndoŋ nna nɛ Maikel, nɛ e la malaika nimuso na, ba chɛ ma to, ŋkpal manɛ so n nawule
         e daa wɔ Pɛshiya. 14 M ba nna nɛ m ba bugi asheŋ to n sa fo nɛ fo pin kusɔ nɛ k beeŋ wora fo basa kachako
         so, ŋkpal manɛ so bɔrɛdare na bee ŋini kachako so be asheŋ nɛ a beeŋ wora nna.”15 E ka bee malga na nɛ ma kɔnɔ duŋ nɛ mee keni kasawule. 16 Ndoŋ nna nɛ malaika nɛ e duli dimɛdi na, teŋi mbe enɔ m beta ma kɔnɔpurbi. Nɛ ŋ kaŋɛ
         mo le: “N Nyɛnpe, bɔrɛdare ere shin nɛ kufu pɛ ma nɛ ma eyur yɔ ma nɛ mee chicha a
         maaŋ tiŋ n yili ma aya so. 17 N du fanɛ kenya ka yil mo nyɛnpe be anishito nna. Nuso nɛ meeŋ tiŋ m malga fo kutɔ?
         M maŋ naa kɔ eleŋ gba nɛ n fute.”18 Nɛ malaika na naŋ pɛ ma to nɛ n naŋ nya eleŋ. 19 Ndoŋ nna nɛ e kaŋɛ le: “Ebɔrɛ bee sha fo, amoso sa maa fɔŋ shɛŋ shɛŋ so ŋko a lɔ kufu.”
         E ka malga loŋ n loge, nɛ n nya eleŋ nseŋ kaŋɛ le: “Jande, kaŋɛ ma kusɔ nɛ fee sha
         kekaŋɛ, ŋkpal manɛ so fo shin nɛ n naŋ nya eleŋ.” 20-21 Nɛ Malaika na kaŋɛ le: “Fo nyi kusɔ nɛ ŋ kpal kumo so m ba fo kutɔ a? M ba nna nɛ
         m ba bugi kusɔ nɛ b sibɛ n wɔtɔ kashenteŋ be kawɔl na to n sa fo. Ama naniere a daga
         fanɛ m bɛta n ya kɔ Pɛshiya be efuli so be kedimagboŋ na. Kumo be kaman nɛ n naŋ kɔ
         Griis be efuli so malɛ be kedimagboŋ na. Esa kikɛ malɛ maŋ wɔtɔ nɛ e chɛ ma to she
         Maikel nɛ e bee kuŋ Israɛlebi na nawule.

111 Dairus nɛ e la Mɛdi be esa na be kuwurji be kafɛ sososo to nɛ m ba kaa chɛ to a kuŋ
         mo. 2 Kusɔ nɛ mee shin nɛ ŋ kaŋɛ fo naniere malɛ la kashenteŋ nna. Bewura asa e kraa beeŋ
         ba ji kuwura ashi Pɛshiya be efuli so pɔɛŋ nɛ enasopo nɛ e kɔ dama a chɔ bumo kikɛ
         e ba bɛ so. Mbe kedamaya na beeŋ sa mo eleŋ ga hale nɛ e ta basa kikɛ nɛ Griis be
         efuli be basa be amu ŋ ŋmɛa abar. 3 Kumo be kaman nɛ ewura lempo ko malɛ e lar m ba ji eleŋ ga nseŋ wora kusɔ nɛ e bee
         sha. 4 Ama k maaŋ chɛr nɛ mbe efuli na e bure m barga to n yɔ durnya ere be abonfu ana ere
         kikɛ to. Nɛ efuli popɔrana nɛ amo be bewura maŋ shi ewura lempo na be kanaŋ to e bɔla
         amo to n lar. Bewuraana na malɛ maaŋ baa kɔ eleŋ fanɛ mo. 5 Ijipt be efuli so be ewura na beeŋ ba kɔ eleŋ ga. Ama mbe benapo be benimu na be eko
         beeŋ ba kɔ eleŋ a chɔ mo n suge mbe efuli na be kuwurji nseŋ ji eleŋ ga. 6 Ijipt be efuli so be ewura na baŋ ji kuwura na n ya fo saŋko, mo nɛ Siriya be efuli
         so be ewura beeŋ wora kɔnɔkoŋwule nɛ e ta mo pibiche n sa Siriya be efuli so be ewura
         na nɛ e kil. Ama loŋ be kɔnɔkoŋwule na maaŋ chɛr nɛ b mɔ mo pibiche na nɛ mo kul nɛ
         mbe kebia nɛ mbe mbita, nɛ b tu mo n yɔ ndoŋ na kikɛ. 7 K maaŋ chɛr ko nɛ eche na mo kurgepoana na be eko e ki Ijipt be efuli so be ewura.
         E beeŋ ya kɔ Siriya be efuli so be ewura na be benapo kena nseŋ luri bumo be kakpa
         nɛ baa shile e ya ka nya kumɔlga na ŋ kɔ m pɔɔ bumo so. 8 E beeŋ ta bumo be agbirana nɛ asɔ lela nɛ b ta shuwa nɛ gbiti n lɔŋɛ na kikɛ n yɔ
         Ijipt be kasawule so. Kede be kaman, baaŋ chena kagbenewushi so nfɛ damta pɔɛŋ, 9 nɛ Siriya be efuli so be ewura na e yɔ nɛ e ya kɔ n sɔ Ijipt be efuli so be ewura
         be efuli na, ama baaŋ tintiŋ mo nɛ e bɛta. 10 Siriya be efuli so be ewura na be mbinyɛnsobi beeŋ chala benapo damta n wora kena
         to be shiriya n lar fanɛ nchu ka bɔlɔ n sɔ kakpa a ba na, ŋ kɔ m ba fo bumo doŋana
         be egbal nɛ b pɔr ŋ kulti bumo be kade na. 11 Ijipt be efuli so be ewura na beeŋ nya agbo ga n lar n ya kɔ Siriya be efuli so be
         ewura na kena n suge mbe benapo damta na kikɛ. 12 Kumo be kaman nɛ kamoowu e luri Ijipt be efuli so be ewura na to, ŋkpal mbe kekɔmpɔɔso
         nɛ benapo damta nɛ e mɔ na so. Ama mannɛ saŋkama nɛ e beeŋ ba kɔ a pɔɔ so. 13 Ŋkpal manɛ so, Siriya be efuli so be ewura na kraa beeŋ bɛta n ya koli benapo damta
         a chɔ bumo nɛ e daa kɔ na gba. Saŋɛ na so nfɛ damta kaŋ choŋ, mo nɛ benapo damta nɛ
         b kɔ akɔsɔ lempo beeŋ bɛta m ba kɔ bumo. 14 Loŋ be saŋɛ na basa damta beeŋ kini kenu n sa Ijipt be efuli so be ewura na. Fo Danɛl
         be basa ko nɛ b kɔ amu kpakpaso gba beeŋ kini kenu n sa ewura na ŋkpal kewuŋkaŋɛ ere
         so, ama bumo alɛ beeŋ kɔ n tɔr. 15 Amoso Siriya be efuli so be ewura na beeŋ shin nɛ benapo e pugi ŋ kulti kade nɛ b
         pɔr egbal ŋ kulti na ŋ kɔ kena n sɔ kumo. Ijipt be efuli so be benapo na maaŋ tiŋ
         n tu bumo ŋ kɔ kena, ŋkpal manɛ so, bumo be benapo lempo gba maaŋ naa kɔ eleŋ. 16 Siriya be efuli so be ewura nɛ e bee kɔ a sɔ nde na beeŋ wora kusɔ nɛ e bee sha nɛ
         esa kama maaŋ tiŋ ŋ kaŋɛ mo shɛŋ. Mo alɛ beeŋ sɔ kasawule nɛ Ebɔrɛ nase kɔnɔ fanɛ
         e beeŋ ta n sa Israɛl be basa na a ji kumo so eleŋ. 17 Ewura na beeŋ bela ase n ta mbe benapo kikɛ n ya kɔ kena a fin kedii m pugi efuli
         na kikɛ so. Kumo be kaman nɛ e baa fin fanɛ mo nɛ mo doŋana na e wora kɔnɔkoŋwule
         nseŋ ta mo pibiche n sa Ijipt be efuli so be ewura na fanɛ e kil. Ama amo nɛ amo kikɛ
         ŋkre na maaŋ tiŋ n nyalɛ kikɛ. 18 Ade kikɛ be kaman, e beeŋ kɔ efuliana nɛ a chena teku ase na kena m pɔɔ amo be adamta
         so. Ama benapo be enimu ko beeŋ ba kɔ m pɔɔ mo so nɛ mbe ŋkpensheŋ na kikɛ e ba ekar.
         Kashenteŋto e beeŋ shin nɛ ewura na be ŋkpensheŋ e laŋɛ n ji mo. 19 Ewura na beeŋ bɛta n yɔ mo gbagba be kasawule so be kumɔlga be mboŋ lempo, ama baaŋ
         kɔ m pɔɔ mo so nɛ mbe asheŋ a loge kuraa! 20 Mbe kaman, ewura ko malɛ beeŋ na ba, nseŋ ba shuŋi benapo be enimu ko fanɛ e ya mɛaŋ
         basa n sɔ bumo elampo saŋɛ na so mbe efuli beeŋ dii dama. Kumo alɛ maaŋ chɛr nɛ ewura
         na e wu m mur, ama mannɛ esa ko e naŋ kaa agbo m mɔ mo ŋko kena to nɛ baaŋ mɔ mo.”Kelargato be esoso be ewura lubi na be asheŋ21 Le nɛ malaika na kraŋ naŋ kaŋɛ: “Ewura nɛ e beeŋ naŋ ba ji Siriya be efuli so be kuwura
         na beeŋ baa la esa lubi ga. Mo alɛ maaŋ shi kuwurji be kanaŋ to. Kebirkɔnshi be ekpa
         so nɛ e beeŋ bɔla so n ta kena m ba purgi basa ŋ kɔ n sɔ eleŋ. 22 E beeŋ mur benapo damta, n ta Ebɔrɛ be bɔrɛmatapo nimuso gba n ti so. 23 Mbe efuli maaŋ baa shi, ama e beeŋ bɔla kɔnɔkoŋwule be ŋkre nɛ mo nɛ basa beeŋ wora
         so n fule efuli pɔtɛana be basa, nɛ kumo be loŋ e shin nɛ mbe eleŋ e baa ti so. 24 E beeŋ kɔ n sɔ efuli nɛ k kɔ dama nseŋ wora asheŋ nɛ mo nananyɛnana b ekama maŋ naŋ
         wora kikɛ. E beeŋ barga mbe asɔ nɛ e ya kɔ kena n suge na to n sa basa nɛ b bɛ mo
         so na. E beeŋ kre k ya kɔ efuliana be kumɔlga be mboŋ lempoana na kena, ama mo alɛ
         be saŋɛ maaŋ baa shibi. 25 E beeŋ koso kenyɛnso n ta benapo damta n ya kɔ Ijipt be ewura kena, nɛ ewura na malɛ
         gba e keta mbe benapo lempo damta n ya tu mo ŋ kɔ. Ama Ijipt be efuli so be ewura
         na beeŋ kɔ n tɔr. 26 Ŋkpal manɛ so mbe besoetojipoana nɛ mo nɛ bumo bee ji a tir abar ga na e naaŋ fule
         mo nɛ e mur cheche. Baaŋ mɔ mbe benapo damta na nɛ e maaŋ naa kɔ benapo kuraa. 27 Bewura anyɔ na beeŋ baa bɔɔ enɔ a wɔtɔ kawie koŋwule to a ji, ama baaŋ baa kre abar
         nia lubi nna a fule abar. Bumo alɛ maaŋ nya kusɔ nɛ baa fin na, ŋkpal saŋɛ nɛ Ebɔrɛ
         yili kumo na ka maŋ naŋ fo so. 28 Siriya be efuli so be ewura na beeŋ ta asɔ nɛ e muu kena to na kikɛ n yɔ epe. Mo alɛ
         beeŋ wora ania fanɛ e beeŋ mur Ebɔrɛ b basa be kabɔrɛshuŋ nseŋ wora kusɔ kama nɛ k
         par mo pɔɛŋ nseŋ bɛta n yɔ mbe kade to. 29 Kumo be kaman, e beeŋ naŋ ba kɔ n sɔ Ijipt be efuli na, ama kumo alɛ beeŋ ba kɔr sososo
         be kena na to. 30 Romebi na beeŋ ta bumo be ekuloŋgboŋana m ba kɔ mo nɛ kufu e pɛ mo. Ndoŋ nna nɛ e
         kaa agbo a fin kemur Ebɔrɛ be basa be kabɔrɛshuŋ. Basa nɛ b kini kabɔrɛshuŋ na nɛ
         e beeŋ baa wu kuwɔr. 31 Benapo na be beko beeŋ shin nɛ bɔrɛlambu na e sa maŋ naa du cheembi nseŋ shin nɛ b
         yige karechɛ kama be sarga be kebaa lara. Kumo be kaman nɛ b niŋi Edɔsopogboŋ na be
         kapɔrduli na to n yili n shin nɛ kusɔ kama e jija. 32 Ewura na beeŋ bɔla kafule be ekpa so n nya bekama nɛ b teŋ kini bumo be kabɔrɛshuŋ
         na nɛ b bɛ mo so ama bekama nɛ baa bɛ Ebɔrɛ so na bre maaŋ shuli so n sa mo. 33 Bejuŋkparpo nyiashempoana na beeŋ ŋini basa damta asheŋ, nɛ b mɔ bumo be beko kena
         to ŋko nɛ b chɔɔ bumo m mɔ, n suge beko malɛ be asɔ nseŋ ti bumo ebu. Ama kumo be
         loŋ maaŋ chɛr. 34 Jemanɛ nɛ baaŋ baa mɔ bumo na, Ebɔrɛ bre b basa beeŋ nya kechɛto gbrɛbi nɛ kebirkɔnshi
         wuraana damta e ti bumo so. 35 Ebɔrɛ beeŋ bɔla tɔrɔ nɛ benyiashempo juŋkparpoana na be beko beeŋ luri to na so n
         shin nɛ b fɔrso n nyalɛ so a jo lalaloge be saŋɛ nɛ k bee ba saŋɛ nɛ Ebɔrɛ yili na.
         36 Ewura na beeŋ wora kusɔ kama nɛ k par mo. E beeŋ maaŋ mbe kumu so a chɔ kegbir kikɛ,
         hale m ba ka wora fanɛ e chɔ Enyɛnpetale Ebɔrɛ gba. E beeŋ nya ekpa n wora loŋ n ya
         fo saŋɛ nɛ Ebɔrɛ beeŋ gberge mo kusoe. Ebɔrɛ malɛ beeŋ wora kusɔ kama nɛ e yili. 37 Ewura na malɛ beeŋ kplaŋ kegbir nɛ mo nananyɛnana daŋ shuŋ na nɛ kegbir nɛ beche bee
         sha ga na so. E beeŋ kplaŋ agbir na b kekama so ŋkpal e ka bee fɛ fanɛ e chɔ amo so,
         38 Ama e beeŋ ta bunyaŋ n sa kegbir nɛ k bee kuŋ kumɔlga be mboŋ na. E beeŋ ta shuwa
         nɛ gbiti nɛ abitasɔ nɛ asɔ lela ko n ya sa kegbir nɛ mo nananyɛnana maŋ naŋ shuŋ kikɛ.
         39 Efuli pɔtɛ so be kegbir beeŋ chɛ mo to nɛ e kɔ m pɔɔ kumɔlga be mboŋ lempoana so.
         E beeŋ sa basa kama nɛ b bɛ mo so kemaŋkura nɛ eyilikpagboŋ nseŋ ta kasawule n sa
         bumo fanɛ bumo be kakɔka. 40 Siriya be efuli so be ewura na be lalaloge be saŋɛ kaŋ taga to, Ijipt be efuli so
         be ewura na beeŋ ba kɔ mo kena, nɛ mo alɛ e ta egbaŋɛturko nɛ egbaŋɛdiipoana nɛ nchu
         so be ekuloŋgboŋ damta n tu mo ŋ kɔ kena na. Siriya be ewura beeŋ kɔ n sɔ efuli damtaana
         fanɛ kananɛ nchu bee bɔlɔ a sɔ kaplɛkama na. 41 E beeŋ kɔ n sɔ kasawule nɛ Ebɔrɛ nase kɔnɔ fanɛ e beeŋ ta n sa Israɛl be basa na nseŋ
         mɔ basa ŋgboŋto ŋgboŋto, ama Edɔm nɛ Mowab bre be efuli so nɛ kusɔ kama nɛ k ka Ammɔn
         be efuli so na bre beeŋ nya kumɔlga. 42 E beeŋ kɔ n sɔ efuli damta, n ta Ijipt be kasawule gba n ti so. 43 E beeŋ suge Ijipt be kasawule so be shuwa nɛ gbiti nɛ kumo be asɔ lela kikɛ n yɔ.
         Mo alɛ beeŋ kɔ m pɔɔ Libiya nɛ Itiopia be efuliana gba kikɛ so. 44 Ama baru beeŋ shi epeŋilarkpa nɛ kelargato be esoso be kaba so m ba funti mo, nɛ e
         nya agbo alegaiso ŋ kɔ m mɔ basa damta. 45 Kede be kaman nɛ e yuu bewura be wajɛbu gboŋgboŋi ashi Teku nɛ baa tre Mɛditerenia
         nɛ k wɔ epeŋitɔrkpa na nɛ kebee nɛ bɔrɛlambu na yil so na be kefɛato. Ama ndoŋ nɛ
         e beeŋ wu nɛ esa kama maŋ chɛ mo to.”

Lalaloge be jemanɛ na be asheŋ121 Nɛ Malaika nɛ e buu epiŋi fuful na kaŋɛ le: “Loŋ be saŋɛ na, Maikel nɛ e la emalaika
         to be enimu nsaa keni fo basa so na beeŋ lar m ba, nɛ etɔrɔ be yiri nɛ a maŋ naŋ ba
         saŋɛ so nɛ durnya fara kikɛ na e ba. Kumo be jemanɛ kaŋ fo, menyi be efuli so be basa
         kama nɛ b sibɛ bumo be atre n wɔtɔ Ebɔrɛ be kawɔl na to na beeŋ nya kumɔlga. 2 Basa damta nɛ b wu na beeŋ naŋ tiŋi luwu to, nɛ bumo be beko e nya ŋkpa nɛ k maŋ kɔ
         ekar na, nɛ beko malɛ e ji awurfoŋ nɛ anishinyɔr hale mbaanaayɔ. 3 Ekama nɛ e kɔ kanyiasheŋ beeŋ baa nyɛkpɛ fanɛ epeŋi ashi awɔlpa to. Bekama malɛ nɛ
         b ŋini basa damta asheŋ nɛ a niŋi be kewora, beeŋ ba nyɛkpɛ fanɛ achɛkpabi mbaanaayɔ.”4 Kumo be kaman nɛ e naŋ kaŋɛ ma le: “Danɛl, da kawɔl na m buu so nseŋ ta tɔɔnɛ be kebersobi
         m ber kumo so hale nɛ durnya ere e ya fo kumo be ekar. Ama basa kraa beeŋ baa lege
         to a fin kepin asheŋ to.”5 Ndoŋ nna nɛ n wu basa anyɔ ko ka yil lɔrkar. Eko wɔ kaba ndoŋ nɛ eko malɛ wɔ kaba
         nfe. 6 Nɛ basa na be eko bishi malaika nɛ e yil lɔr na be esoso be kaba so na le: “Saŋɛ mo
         nɛ mamachi be asheŋ ere beeŋ fo amo be ekar?”7 Nɛ malaika na maŋ mbe enɔ anyɔ so ŋ ŋini awɔlpa nseŋ nase kɔnɔ kpakpaso ashi Ebɔrɛ
         nɛ e wɔ ŋkpa to mbaanaayɔ na be ketre to ŋ kaŋɛ le: “K beeŋ ta nfɛ asa nɛ bargato
         pɔɛŋ nɛ Ebɔrɛ be basa be tɔrɔ nɛ baa ji na e loge na nɛ kusɔ kama e bɔlɔ so.”8 N daŋ nu kusɔ nɛ e kaŋɛ ama ma alɛ daa maŋ pin to. Ndoŋ nna nɛ m bishi mo le: “Jande,
         nuso nɛ asheŋ ere be lalaloge beeŋ ba ki?”9 Nɛ e kaŋɛ ma le: “Danɛl baa yɔ, ŋkpal manɛ so, a daga mmalga ere ka la wulo be mmalga
         nna n ya fo durnya be lalaloge. 10 Basa damta beeŋ lara alubi ashi bumo be ŋgbene to. Basa lubi bre maa ba nɛ b pin asheŋ
         to kikɛ, b kraa beeŋ lubi gba n ti so. Ama bekama nɛ b nyi asheŋ bre, beeŋ nya asheŋ
         be kepinto. 11 Yili saŋɛ nɛ b yige kebaalara karechɛ kama be esarga na n ya fo saŋɛ nɛ b ŋini Edɔsopogboŋ
         na to n yili na beeŋ baa la fanɛ nchɛ kagboŋ nɛ alfa anyɔ nɛ adekpanu nna. 12 Kagbenefuli beeŋ baa la bekama nɛ b ji kashenteŋ n ya fo nchɛ kagboŋ nɛ alfa asa nɛ
         adesa nɛ anu na peya nna. 13 Amoso Danɛl, ji kashenteŋ n ya fo lalaloge be jemanɛ na. Fo wu gba, feeŋ tiŋi luwu
         to n sɔ fo kakɔka.”HOZIYAAnebi Hoziya be kawɔlHoziyaHozANEBI HOZIYABE KAWƆL

11 Saŋɛ so nɛ Uziya, nɛ Jotam nɛ Ahaz nɛ Hɛzekaya daa ji Juda be efuli so be kuwura,
         nɛ saŋɛ so nɛ Jehɔash malɛ pibinyɛn Jeroboam daa ji Israɛl be efuli so be kuwura na,
         nɛ Enyɛnpe Ebɔrɛ ta kubɔya ere n sa Beeri pibinyɛn Hoziya.Hoziya be eche nɛ mbe mbia be asheŋ2 Enyɛnpe Ebɔrɛ ka daŋ fara nɛ e bɔla Hoziya so m malga n sa Israɛlebi na, le nɛ e daŋ
         kaŋɛ: “Ya ta sakaleche nɛ mo nɛ mbe mbia maaŋ baa ji kashenteŋ a sa fo. Kumo be loŋ
         e naaŋ ŋini kananɛ ma basa Israɛlebi kute n lar ma kaman.”3 Ndoŋ nna nɛ Hoziya ya ta Diblaam pibiche nɛ baa tre Gooma na nɛ mo nɛ mo kurge ebinyɛn.
         4 Ndoŋ nna nɛ Enyɛnpe Ebɔrɛ kaŋɛ Hoziya le: “Nase fo kebia na be ketre Jizreel, ŋkpal
         manɛ so k maaŋ chɛr ko nɛ m ba gberge Jehu nɛ e la Israɛl be ewura na be kanaŋ to
         ebi kusoe, ŋkpal basa nɛ b mɔ ashi Jizreel be ketaŋɛ to na so. Meeŋ mur mbe kuwurji
         be kanaŋ, 5 nseŋ jija Israɛl be benapo na be eleŋ.”6 Gooma ka naŋ di kedampo nɛ e kurge ebiche. Nɛ Enyɛnpe Ebɔrɛ kaŋɛ Hoziya le: “Nase
         kebia na be ketre Lo-Ruhaama, kumo be kifito e la m maaŋ naŋ ŋini kasha; ŋkpal manɛ
         so maaŋ naŋ ŋini Israɛlebi ma kasha ŋko n ta bumo be alubi gba m paŋ bumo. 7 Ma Enyɛnpe nɛ n la Juda be Ebɔrɛ na beeŋ wu Juda be basa bre kuwɔr nseŋ mɔlga bumo.
         Mannɛ kena ŋko tokobi so ŋko ata nɛ amo be atanyembi so ŋko egbaŋɛ ŋko egbaŋɛdiipo
         so nɛ meeŋ bɔla so m mɔlga bumo.”8 Gooma ka ku Lo-Ruhaama kenyipo, nɛ e naŋ di kedampo n kurge ebinyɛn. 9 Ndoŋ nna nɛ Enyɛnpe Ebɔrɛ kaŋɛ Hoziya le: “Nase kebia na be ketre Lo-Ammi. Kumo be
         kifito e la fanɛ b maŋ naa la ma basa. Ŋkpal manɛ so, Israɛl be basa na maŋ naa la
         ma basa, nɛ ma alɛ gba maŋ naa la bumo be Ebɔrɛ.”Israɛl ka nya tama be asheŋ10 Kachako so Israɛl be basa beeŋ ba kaa du fanɛ teku ase be leele nɛ esa maaŋ tiŋ ŋ
         karga ŋko m ber na. Naniere bre Ebɔrɛ bee kaŋɛ bumo nna fanɛ b maŋ la mbe basa, ama
         saŋko beeŋ ba nɛ e kaŋɛ bumo le: “Ebɔrɛ nɛ e wɔ ŋkpa to na be mbia e la menyi!” 11 Israɛl be basa nɛ Juda be basa kraa beeŋ wora kɔnɔkoŋwule nseŋ lara ejuŋkparpo koŋwule
         nɛ e baa juŋkpar bumo. Loŋ be jemanɛ na so nɛ baaŋ fara a wu nɛfa bumo be kasawule
         so. Kachɛ nɛ baa tre Jizreel na beeŋ ba la kachɛgboŋ nna.

21 Amoso tre fo braana Israɛlebi, Ebɔrɛ be basa nɛ basa nɛ Enyɛnpe Ebɔrɛ bee sha.Enyɛnpe Ebɔrɛ ka nase kɔnɔ fanɛ E beeŋ gberge Israɛlebi kusoe be asheŋ2 Mbia, men fiɛ men nio so. Kashenteŋ nna fanɛ e maŋ naa la ma eche nɛ ma alɛ maŋ naa
         la mo kul, ama men kaŋɛ mo nɛ e yige mbe kesakalea nɛ kebirkɔnshi be kebaawɔtɔ na.
         3 Nɛ e baa maŋ yige loŋ be asheŋ na, meeŋ shin nɛ e delge so kpotokpolo fanɛ kananɛ
         b kurge mo kpotokpolo na.Meeŋ shin nɛ e ki fanɛ keshishɛrsawule mo nɛ k maŋ kɔ tɔnɔ.Achukoŋ malɛ e naŋ mɔ mo.4 M maaŋ wu mbe mbia kuwɔrŋkpal b ka la ayurbi so.5 Men nio daa maa ji kashenteŋ nna,amoso nɛ e paŋ anishinyɔr a kaŋɛ le na:“Meeŋ shile m bɛ ŋjipoana so, ŋkpal manɛ so,ma kusɔ kama shi bumo kutɔ nna.Ma ajibi nɛ ma nchu nɛ ma ewajɛ nɛ ɔlif be ŋkunɛ ma asɔ nuuso kikɛ bee shi bumo kutɔ nna.6 Amoso meeŋ ta ewidibi n yuu n chambɔ mo n wɔtɔnseŋ pɔr egbal malɛ ŋ kuŋ mo nɛe maaŋ naŋ nya ekpa n lar.7 E beeŋ shile m bɛ mo jipoana so,ama mo alɛ maaŋ naŋ nya bumo.E beeŋ fin bumo, ama mo alɛ maaŋ wu bumo.Saŋɛ na so nɛ e kaŋɛ le:Meeŋ bɛta n yɔ ma kul dra kutɔŋkpal manɛ so ndoŋ be kebaawɔtɔ bɔkakpa nɛ n wɔ naniere.8 E daa maa pin fanɛma e sa mo ajibi nɛ asɔ nuuso nɛ ɔlif be ŋkunɛ shuwa nɛ gbiti nɛ e kilgi n ta amo a shuŋ Baal be kegbir na.9 Amoso kasɔteŋi be jemanɛ baŋ naŋ fo,m maaŋ naŋ sa mo ajibi nɛ asɔ nuuso nɛ asɔbuuso.10 Meeŋ shin nɛ mo jipoana e wuasheŋ lubi nɛ e wora na kikɛ,nɛ esa kama malɛ maaŋ tiŋ n sɔ mo ashi ma enɔ to.11 Meeŋ shin nɛ mbe kamooji na kikɛ e ba ekar,mbe kafɛ kafɛ nɛ kufɔl kufɔlnɛ kewushiachɛ kikɛ be kamooji na beeŋ ba ekar.12 Meeŋ mur mbe asɔrso nɛ baa tre greepnɛ figi be ndibi be ndɔnɛ e yɛ mo jipoana ta n sa mo fanɛ mbe kakɔka na.Meeŋ shin nɛ mbe asɔrso nɛ baa tre greep na be adɔbinɛ mbe figi be ndibi be adɔ na kikɛ e ki fanɛ kupuŋ;nɛ kupuŋ to be asɔbɔya e jija amo.13 Meeŋ gberge mo kusoe ŋkpal e kaa ta nchɛ damtan chɔɔ duwu m bunyaŋ Baal be kegbir so.Ma alɛ beeŋ naŋ gberge mo kusoeŋkpal e ka teŋ ma so nseŋ ta mbe abitasɔ n wɔtɔn lar a sha benyɛn so.Ma Enyɛnpe Ebɔrɛ e malga na.Enyɛnpe Ebɔrɛ be kasha nɛ e kɔ n sa mbe basa be asheŋ14 Ma Enyɛnpe Ebɔrɛ gbagbabeeŋ naaŋ kule Israɛlebi fanɛ b bɛtan tu ma m ba keshishɛrsawule sonɛ m malga kashaso bumo kutɔ.15 Meeŋ naŋ bɛta menyi be asɔrso nɛ baa tre greep nabe adɔbi na n sa menyinseŋ shin nɛ ketaŋɛ nɛ baa tre ‘Akɔɔ’nɛ kumo be kifito la tɔrɔ na e ki Tama be kaboŋ.Ndoŋ nɛ menyee nu n sa ma fanɛ kananɛ mendaŋ nu n sa masaŋɛ nɛ men la mbifɔlbi nɛ n lara menyiashi Ijipt be kasawule so na.16 Yili kumo be kachɛ na a yɔ,menyeeŋ baa tre ma men kul nna,nɛ mannɛ men Nyɛnpe.17 Ma alɛ beeŋ lara kegbir nɛ baa tre Baal nabe ketre ashi men be nnɔ tonɛ men maaŋ naŋ shu n tre kumo kikɛ.18 Loŋ be saŋɛ na, meeŋ shin nɛ men baa wɔkagbenewushi to nɛ kupuŋ to be asɔbɔya nɛ mbuibiŋko kena to be adoŋsɔ gba maaŋ tiŋ n tɔrɔ menyi.19 Meeŋ shin nɛ fo Israɛl e naŋ ki fanɛ ma echenɛ m baa ji kashenteŋ a sa fo.Ma alɛ beeŋ baa sha fo saŋkama nsaa wu fo kuwɔrnɛ fo baa la meya hale mbaanaayɔ.20 Meeŋ bɛ kɔnɔ nɛ n nase na so n ta fo ŋ ki meya,saŋɛ na so, feeŋ pin fanɛ ma e laEnyɛnpe Ebɔrɛ na kashenteŋto.21 Loŋ be saŋɛ na kaŋ fo, meeŋ nu menyi be kabɔrɛkulenseŋ shin nɛ bɔrɛ e ba kasawule ere so.22 Nɛ aboyu nɛ asɔrso nɛ baa tre greep nanɛ ɔlif kikɛ e wora ashi Jizreel be ketaŋɛ na to.23 Meeŋ chɛ ma basa to nɛ b chenakasawule ere so n dii dama.Meeŋ ŋini bekama nɛ b maa sha na ma kasha.Nseŋ shin nɛ bekama nɛ b yɛ b maŋ la ma basa nae ki ma basa, nɛ bumo alɛ e shuli soa tre ma bumo be Ebɔrɛ.”

Hoziya nɛ eche nɛ e maa ji kashenteŋ na be asheŋ31 Ndoŋ nna nɛ Enyɛnpe Ebɔrɛ naŋ kaŋɛ ma Hoziya le: “Naŋ laŋɛ n ya kaa sha fo eche nɛ
         e la sakaleche a kɔ bejipo na. Baa sha mo fanɛ kananɛ ma alɛ gba bee sha Israɛlebi
         nɛ b shile ma n yaa ka shuŋ agbir, hale a lara asɔrso nɛ baa tre greep na be awɔlso
         be esarga a sa amo na.”2 Amoso gbiti be ndarbi kuduanu nɛ ayu kilo kalfa nɛ adunu nɛ n daŋ ta ŋ ka mbe kukɔ.
         3 Nseŋ kaŋɛ mo fanɛ naniere bre fo ki meya, amoso yige kesakalea nsaa jo ma nɛ ma alɛ
         gba e baa ji kanyiti a jo mo.4 Loŋ koŋwule na nɛ k beeŋ chɛr ga pɔɛŋ nɛ Israɛl be basa e nya ewura ŋko basa nɛ baaŋ
         ba juŋkpar bumo. K beeŋ chɛr pɔɛŋ nɛ b naaŋ bɔla esarga ŋko ajembu cheembi ŋko kabɔrɛmata
         be piŋi ŋko agbir so n fin Ebɔrɛ be nɛfa. 5 Ama saŋko bee ba nɛ Israɛl be basa e naaŋ baa kaa bɛ Enyɛnpe nɛ e la bumo be Ebɔrɛ
         na, nɛ ewura Deevid mo nanabi na so. Loŋ be jemanɛ na, baaŋ ta kufu nɛ kechicha chicha
         m ba Enyɛnpe Ebɔrɛ na kutɔ nɛ e sa bumo asɔ lela kama nɛ e kre n yili bumo na.

Enyɛnpe Ebɔrɛ ka kaŋɛ fanɛ Israɛlebi maŋ wora n nyalɛ be asheŋ41 Enyɛnpe Ebɔrɛ na yɛ ma nɛ basa nɛ b wɔ kasawule ere sokikɛ kɔ asheŋ nɛ an ji.Israɛlebi, men loto n nu kusɔ nɛ Enyɛnpe Ebɔrɛ na bee kaŋɛ.E yɛ: “Kashenteŋji nɛ kasha maŋ naa wɔkasawule ere so nɛ basa malɛ maŋ naafɛ Ebɔrɛ be asheŋ.2 Baa nase nnɔ nna nsaa maa bɛ amo so.B wɔtɔ nna a ku efɛ, a mɔ basa,nsaa yuri nseŋ naa ji kesakalea.Bumo be asheŋ lubi malɛ baa ti so nnanɛ b wɔtɔ a mɔ abar saŋkama.3 Ŋkpal loŋ so ewule lubi beeŋ yilimenyi be kasawule ere so nɛ kusɔ kamanɛ k wɔ kumo so kikɛ e wu.Asɔbɔya nɛ mbuibi nɛ ekɔrɔtɔ kikɛ beeŋ wu.”Enyɛnpe Ebɔrɛ ka kaŋɛ fanɛ bɔrɛmatapoana maŋ wora n nyalɛ be asheŋ4 Enyɛnpe Ebɔrɛ yɛ: “Esa kama wora kulubi,fɔŋfɔŋ bɔrɛmatapoana na.5 Kapa nɛ kanyɛ, menyi nɛ menyi be anebiana na kikɛbee fiti nna a tɔr.Ma alɛ beeŋ mur Israɛl nɛ e la men nio na.6 Ma basa bee mur nna ŋkpal b ka kini ma so.Menyi bɔrɛmatapoana gba kini manseŋ kini ma keŋini gba n ti so.Ŋkpal loŋ so nɛ ma alɛ gba kini menyi na.M maaŋ naŋ wu menyi be mbinyɛnsobi gbafanɛ b la bɔrɛmatapoana.7 Kananɛ bɔrɛmatapoana na bee wora kishi a ti so, loŋ koŋwule nɛ baa wora alubi a gbiti
         ma a ti so. Ŋkpal loŋ so, meeŋ shin nɛ men be kemaŋkura nɛ men kɔ na e ki anishinyɔr
         n sa menyi. 8 Alubi nɛ ma basa bee wora na so nɛ menyeeŋ bɔla n dii dama. Amoso nɛ men shin nɛ baa
         wora alubi a ti so saŋkama na. 9 Menyeeŋ nya kasogberge nɛ basa na beeŋ nya na gbagba. Meeŋ gberge menyi kusoe ŋkpal
         alubi nɛ menyee wora na so. 10 Menyee ji ajibi ga, ama menyi alɛ maa moɛ kikɛ. Menyee yɔ agbir to n ya kaa fin mbia,
         ama menyi alɛ maa nya bumo kikɛ. Ŋkpal manɛ so, men kini ma nna nseŋ ya kaa bɛ agbir
         so.”Enyɛnpe Ebɔrɛ ka kaŋɛ fanɛ kagbirshuŋ maŋ walɛ be asheŋ11 Nɛ Enyɛnpe Ebɔrɛ yɛ: “Kasanuu be ga shin nɛ ma basa maŋ naa fɛ nfɛra! 12 Agbir nɛ b ta ndibi n lɔŋɛ na to nɛ baa yɔ n ya kaa bishi so. Akpabi malɛ nɛ baa bɔla
         so a kaŋɛ bumo asheŋ. B kini ma nseŋ ta bumo be amu n ya sa agbir fanɛ kananɛ eche
         bee lar mo kul kaman a ji kesakalea na. 13 Abeegboŋ be esoso nɛ baa yɔ n ya ka lara bumo be esarga nsaa chɔɔ eduwu malɛ abeebi
         so ashi ndibi tenteŋ nɛ a purge ga a kɔ kiyoyul na be afito.Ŋkpal loŋ so nɛ menyi be mbichesobi bee ji kesakalea na, nɛ men shacheana malɛ bee
         lar bumo kulana be mman a sha benyɛn pɔtɛ. 14 Ama m maaŋ kpal loŋ so ŋ gberge bumo kusoe, ŋkpal manɛ so men gbagba bee ya ka sha
         agbirlambu to be esakaleche nna nɛ menyi nɛ bumo bee lara esarga a sa agbirana na.
         Ama le nɛ keŋasa ko bee kaŋɛ: ‘Esa nɛ e maŋ nyi asheŋ kikɛ la esa mur so nna.’ ”15 “Menyi Israɛl be basa maa ji kashenteŋ a sa ma, ama men sa maŋ shin nɛ Judaebi gba
         e luri loŋ be kulubi koŋwule ere to. Men sa maŋ naa yɔ Gilgaal ŋko Bɛtavɛn n ya kaa
         bunyaŋ agbir ŋko a nase nnɔ Enyɛnpe Ebɔrɛ na be ketre to.” 16 Israɛlebi ki basa kpeŋso nna fanɛ ekurmanyɛn. Nuso gba nɛ meeŋ wora ŋ keta bumo n
         yɔ keji to ashi kupuŋ to fanɛ mbolpɔbi? 17 Agbir be eleŋ kre Israɛlebi na nna, amoso meeŋ kplaŋ bumo so nɛ b baa wora bumo be
         kepar. 18 B baŋ nuu nsa m boo ŋ koso, baa luri kesakalea be keji to nna. Bumo alɛ shuli anishinyɔr
         ka ji bumo a chɔ b ka nya bunyaŋ. 19 Kawuliwuli beeŋ ta bumo n choŋ nɛ anishinyɔr e pɛ bumo ŋkpal b ka bee lara esarga
         a sa agbir so.

51 “Menyi bɔrɛmatapoana, e nu nfe! Israɛl be basa, men kaŋ kusoe n nu! Menyi nɛ men la
         kuwurji be kanaŋ to ebi, e nu nfe! Menyi ere e daga kebaaji asheŋ nɛ amo be ekpa so!
         Ama ŋkpal men ka maa wora loŋ so kasogberge beeŋ ba menyi so. Men ki ajigbelɛ nɛ ashewu
         nna n sho basa ashi Mizpa nɛ kebeegboŋ nɛ baa tre Tabɔɔ na so. 2 Men ki fanɛ kejamaŋ chiŋgeliŋ nɛ basa bee tɔr to nna ashi kakpa nɛ baa bunyaŋ Ebɔrɛ
         na nna. Ma alɛ beeŋ gberge menyi kikɛ kusoe. 3 N nyi kananɛ Israɛlebi du nɛnɛ, b maaŋ tiŋ ŋ ŋana ma so kikɛ. B maa ji kashenteŋ a
         sa ma. Ŋkpal loŋ so b maŋ daga fanɛ b bunyaŋ ma.”Hoziya ka kpele Israɛlebi kusoe a laŋɛ kagbirshuŋ be kaplɛa so be asheŋ4 Kulubi nɛ basa na wora na e shin nɛ b maaŋ naŋ tiŋ m bɛta m ba bumo be Ebɔrɛ kutɔ.
         Ŋkpal saŋkama be kesakalea nɛ baa ji na so b maŋ naa fɛ ma asheŋ. 5 Israɛl be basa na be kamoowu e shin nɛ bumo gbagba be ŋgbene bee ji a bri bumo. Bumo
         be alubi malɛ so so nɛ baa fiti a tɔr nɛ Juda malɛ gba be basa ti bumo so a tɔr na.
         6 Baa ta bumo be mbolpɔ nɛ ana nna a lara esarga a sa Enyɛnpe Ebɔrɛ na, ama amo nɛ amo
         kikɛ, kelela kikɛ maa lar amo to a sa bumo. Bumo alɛ maa ba nɛ b naŋ wu mo kikɛ, ŋkpal
         manɛ so, e lar bumo be asheŋ to. 7 B maŋ naa ji kashenteŋ a sa Enyɛnpe Ebɔrɛ na. Bumo nɛ esakaleche e kurge mbia. Ŋkpal
         loŋ so bumo nɛ bumo be ndɔana kikɛ beeŋ mur kachɛ nɛ baaŋ ji bumo be kufɔl popɔr be
         kejigboŋ na.Juda nɛ Israɛl be kena be asheŋ8 Men foŋ kena to be kabel ŋ kpele Gibia nɛ Raama nɛ Bɛtavɛn be basa kikɛ kusoe, nɛ
         Bɛnjamin be basa malɛ e bela ase n yɔ kena to! 9 Kasogberge bee ba, loŋ malɛ be kachɛ na nɛ Israɛl be basa beeŋ mur cheche. Israɛlebi,
         kesheŋ ere beeŋ wora kashenteŋto!10 Enyɛnpe Ebɔrɛ yɛ: “Ŋkpal Juda be bejuŋkparpoana ka puni Israɛlebi be kasawule so,
         ma kasogberge beeŋ ba bumo so fanɛ nchu ka bɔlɔ n sɔ kakpa kikɛ na. 11 Israɛl be basa luri tɔrɔ damta to nseŋ paŋ kasawule nɛ k la bumo peya na ŋkpal b ka
         ya kaa shuŋ agbir so. 12 Meeŋ mur Israɛl be basa nseŋ jija Juda malɛ be basa.13 Israɛlebi ka wu alɔ nɛ Judaebi malɛ wu edoro nɛ a wɔ bumo so na, nɛ Israɛlebi ya fin
         kechɛto ashi Asiriya be efuli so be ewurgboŋ na kutɔ, ama mo alɛ gba maŋ tiŋ n chɛ
         bumo be alɔ nɛ edoro na. 14 Meeŋ kɔ Israɛlebi nɛ Juda be basa fanɛ kananɛ buluŋ bee kɔ na. Ŋ gbagba e naŋ kpɛa
         bumo to n lɛ. M baa gbeye bumo a yɔ, esa kama maaŋ tiŋ n sɔ bumo.15 Meeŋ kplaŋ ma basa so n ya fo saŋɛ nɛ baaŋ ji awurfoŋ ga ŋkpal bumo be alubi so, nseŋ
         ba kaa fin ma na. Ashere bumo be awurfoŋ na, e naŋ shin nɛ b fin ma.”

Basa na ka kini ketuba nɛnɛ be asheŋ61 Le nɛ basa na daa kaŋɛ: “Men shin nɛ an bɛta n yɔ Enyɛnpe Ebɔrɛ kutɔ! E doro anyi
         ga ama mo alɛ beeŋ chɛ anyi. E doro anyi ama mo alɛ beeŋ kre anyi be atamɛ, ŋko e
         maaŋ wora loŋ? 2 Ta a yɔ nchɛnnyɔ ŋko nchɛnsa be kefɛato, e beeŋ ba chɛ anyi nseŋ naŋ sa anyi eleŋ
         saŋɛ na so anyi nɛ mo beeŋ baa wɔtɔ. 3 Men shin nɛ an wora ania m pin Enyɛnpe Ebɔrɛ na. K baa la kashenteŋ nna geeŋ fanɛ
         e beeŋ ba. Mbe keba na beeŋ baa du fanɛ kananɛ epeŋi bee pete nna, ŋko kananɛ dɔchubɔrɛ
         so be bɔrɛ bee ba a wushi kasawule na nna.”4 Ama le nɛ Enyɛnpe Ebɔrɛ daŋ kaŋɛ: “Israɛlebi nɛ Judaebi, nuso bre nɛ men yɛ n naŋ
         wora menyi? Kasha nɛ men kɔ n sa ma na lar men to manaŋ manaŋ nna fanɛ kananɛ kachipurso
         be bunyaŋ ŋko kunyɔɔ nɛ k bee tɔr kachipurso nsaa kpata to manaŋ manaŋ na nna. 5 Amoso nɛ n shuŋi ma anebiana menyi kutɔ fanɛ b ta ma kubɔya nɛ k la demuji nɛ kemur
         be baru na m ba sa menyi na. Kusɔ nɛ mee fin menyi kutɔ na baŋ di efuli nna naniere
         bre. 6 Mannɛ menyi be asɔbɔya be esarga nɛ mee sha, ama menyi be karechɛ kama be kasha nɛ
         menyeeŋ baa kɔ a sa ma na nɛ mee sha. Kusɔ nɛ mee sha e la ma basa ka beeŋ baa nyi
         ma, mannɛ esarga chɔɔso be kebaa lara e sa ma.7 Ma basa kini kebɛ kɔnɔkoŋwule be ŋkre nɛ ma nɛ bumo nase n sa abar ashi kakpa nɛ baa
         tre Adam na so. 8 Giliad la kadegboŋ nɛ basa lubi nɛ bemɔpo wɔ nna. 9 Bɔrɛmatapoana ki fanɛ besugepo nɛ baa pugi kupuŋ to a jo basa a suge bumo be asɔ nna.
         Baa mɔ basa Shɛkɛm gba be ekpa to. Bumo alɛ bee kute nna a shuŋ le be ashuŋ lubi ere!
         10 N wu asheŋ nɛ a maŋ walɛ kekeni ashi Israɛl be efuli so kikɛ. Ma basa ta bumo be amu
         n wɔtɔ eyurpi to ŋkpal b ka bee shuŋ agbir so.11 Ama ŋ kɔ kachɛ nɛ meeŋ gberge menyi Juda be basa bre kusoe, ŋkpal kusɔ nɛ menyee wora
         na so.”

71 Saŋkama nɛ m baa sha keta ma basa nɛ b wɔ Israɛl be efuli so nɛ Samɛria be kade to
         be alubi m paŋ bumo nseŋ nɛfa bumo, kusɔ nɛ mee wu bumo to e la asheŋ lubi. B wɔtɔ
         nna a puni abar, nsaa bure elaŋana a luri to a yuri nsaa suge basa be asɔ ashi ekpaana
         to. 2 B maŋ nyi fanɛ meeŋ nyiŋi bumo be alubi nɛ baa wora na. Ma alɛ bee wu alubi nɛ a kulti
         bumo n wɔtɔ na kikɛ.B ka kre ŋkre lubi ashi bɔrɛlambu to be asheŋ3 Enyɛnpe Ebɔrɛ yɛ: “Basa na bee bɔla bumo be ŋkre lubi so nna a fule ewura na nɛ mbe
         benimuana. 4 B la basa nɛ esa maaŋ tiŋ n yirda nna nɛ bumo be yurkishi du fanɛ ebu nɛ baa tɔ bodobodo
         kumo to na be edɛ nɛ b baga amo to nɛ a suse yeŋyeŋyeŋ na. 5 Kachɛ nɛ bumo be ewura bee ji eyur na nɛ b shin nɛ mo nɛ mbe benimuana na nuu nsa
         m boo a wora kawulisheŋ. 6 Bumo be ŋgbene daa kaa nna a tushi fanɛ ebu nɛ baa tɔ bodobodo kumo to na nɛ bumo
         be agbo malɛ du fanɛ edɛ nɛ a du nyɛɛbi kanyɛso nsaa nyarga a suse kachipurso.7 B du fanɛ edɛ be adondulombi nna a chɔɔ bumo be bejuŋkparpoana a mɔ. Kukoko to nɛ
         baa mɔ bumo be bewura, ama bumo alɛ be ekama daa maa kule ma a fin kechɛto.”Israɛl nɛ efuli pɔtɛana na be asheŋ8 Enyɛnpe Ebɔrɛ yɛ: “Israɛl be basa du nna fanɛ bodobodo nɛ k maŋ bel nna. Efuli pɔtɛana
         be basa kutɔ nɛ baa yɔ n ya kaa fin kechɛto. 9 Bumo alɛ maŋ nyi fanɛ bumo be egbɛ nɛ b ta n deŋi efuli pɔtɛana so ere so nɛ b maŋ
         naa kɔ eleŋ na. Baaŋ bel n fuli amu nɛ efuli pɔtɛana so ebi e baa kraa ji bumo so
         eleŋ nɛ bumo alɛ maŋ nyi. 10 Israɛl be basa be kamoowu e naa ji bumo na. Ama amo nɛ amo kikɛ, b maŋ bɛta m ba ma
         Enyɛnpe, bumo be Ebɔrɛ na kutɔ. 11 Israɛlebi bee kilgi to nna fanɛ keli nɛ k maŋ nyi asheŋ nna. Baa shile nna a yɔ Ijiptebi
         nɛ Asiriyaebi kutɔ n ya kaa fin kechɛto naniere! 12 Meeŋ sho bumo keshewu m pɛ bumo fanɛ mbuibi. Meeŋ gberge bumo kusoe ŋkpal alubi nɛ
         baa wora na so.13 Ŋkpal b ka pal kaman n sa ma so bumo be lalaloge fo nna na. Bumo kikɛ beeŋ mur. N
         daa sha fanɛ m mɔlga bumo nna ama bumo be kananɛ baa bunyaŋ ma na, maŋ la kashenteŋ
         be bunyaŋ. 14 B maa bugi ŋgbene a kule ma. Baa tɔr nna a gbelti a shu fanɛ kananɛ nnyamase bee wora
         na. B baa kule ma adɔjibi nɛ asɔnuuso gba; baa ta asɔ nna a chaŋɛ a chaŋɛ bumo be
         eyur fanɛ kananɛ nnyamase bee wora na. Kashenteŋto b la basa nɛ b kini ma nna. 15 Ma e bela bumo n shin nɛ b nya eleŋ, ama baa wu ma kulubi nna. 16 B shile ma, Enyɛnpetale Ebɔrɛ na kutɔ nna n ya buu kegbir nɛ k maŋ kɔ eleŋ kikɛ na.
         B du fanɛ keta nɛ esa maaŋ tiŋ n ta mbe yirda n deŋi so na nna. Ŋkpal bumo be bejuŋkparpo
         ka bee malga ŋkpensheŋ so so, baaŋ wu luwu nyaŋnyaŋso nɛ Ijiptebi e mushe bumo.”

Enyɛnpe Ebɔrɛ ka malga ŋ gbiti Israɛl be asheŋ81 Enyɛnpe Ebɔrɛ yɛ: “Foŋ kabel!Ŋkpal ma basa ka kini kebɛ kɔnɔkoŋwule be ŋkre nɛ manɛ bumo wora na, nɛ ma keŋini so so, bedoŋ chala a gbelgema kasawule so nna fanɛ njɔnɔkoso na.2 Kashenteŋ nna fanɛ baa tre ma bumo be Ebɔrɛ nsaa kaŋɛfanɛ ma basa e la bumo, nɛ b nyi ma,3 ama b kini kusɔ nɛ k walɛ. Ŋkpal loŋ so,bumo doŋana beeŋ ju m buu bumo so.4 Ma basa maŋ kaŋɛ ma pɔɛŋ nseŋ lara bumo be bewura. B lara bejuŋkparpo nɛ m maŋ nyi
         bumo be asheŋ. Bumo be egbiti nɛ eshuwa nɛ b ta n lɔŋɛ agbirana na n yɛr bumo be amu
         kemur to. 5 M maa sha gbolu nɛ Samɛria be kade to ebi ta shuwa n lɔŋɛ a shuŋ fanɛ kegbir na be
         asheŋ. N nya agbo alegaiso n wɔtɔ bumo. Saŋɛ mo gba nɛ baaŋ yige kebaa shuŋ agbir
         ere? 6 Israɛl be esa nɛ e nyi enɔ to be kushuŋ e daŋ lɔŋɛ kegbir na, ama kumo alɛ maŋ la
         ma Enyɛnpe Ebɔrɛ na! Amoso k beeŋ buri to le kpachɛrkpachɛrbi. 7 Men baŋ maŋ du ayu nseŋ du afu, kawuliwuli nɛ menyeeŋ teŋi. Ayu baaŋ maŋ bel a maaŋ
         tiŋ n wul kude. Nɛ men baŋ teŋi ayu gba, bedoŋ beeŋ ba sɔ amo ŋ ka menyi. 8 Israɛlebi gba ki fanɛ efuli pɔtɛana so ebi nna a shuŋ agbir. Amoso b maŋ kɔ tɔnɔ n
         sa ma fanɛ kapuliya bureso na. 9 Men ki fanɛ kupuŋ to be kurma nɛ kumo gbagba wɔtɔ a kilgi to nna. Men shile n yɔ Asiriyaebi
         kutɔ nna n ya haya bumo fanɛ b baa kuŋ menyi. 10 Ama meeŋ bar menyi abar so m ba gberge menyi kusoe. Kumo alɛ maaŋ chɛr nɛ Asiriya
         be efuli so be ewurgboŋ na e mɛaŋ menyi ga nɛ men luri ebesa to.11 Menyi Israɛlebi pɔr ebɔrɛsure damta nna a lara alubi be esarga amo so, ama amo e ki
         kakpa nɛ menyee wora alubi ga. 12 Mbra damta nɛ n sibɛ n sa menyi, ama men kini amo kikɛ nseŋ kaŋɛ fanɛ a la keŋini
         pɔtɛ nna. 13 Men gbagba e naa we esarga nɛ menyeeŋ lara a sa ma na be eblaŋ. Ma Enyɛnpe Ebɔrɛ na
         be kagbene maŋ fuli menyi so ŋkpal loŋ so. Amoso meeŋ gberge menyi kusoe ŋkpal men
         be alubi so nseŋ naŋ bɛta menyi n yɔ Ijipt be kasawule so.14 Israɛlebi pɔr bewura be elaŋ damta nna nseŋ kplaŋ bumo be etopo na so. Nɛ Judaebi
         malɛ pɔr nde nseŋ pɔr egbal ŋ kulti amo. Meeŋ shin nɛ edɛ e ba chɔɔ bewura be elaŋ
         na nɛ nde nɛ b pɔr egbal ŋ kulti na kikɛ nyam.”

Hoziya ka bɔ Israɛl be kasogberge be baru be asheŋ91 Israɛlebi, men yige kebaaji eyur fanɛ nnyamase na. Men shile menyi be Ebɔrɛ nsaa maŋ
         naa ji kashenteŋ a sa mo kuraa. Kaplɛkama malɛ nɛ baa bri ayu, ndoŋ nɛ menyee wora
         menyi be amu fanɛ esakale na a shuŋ kegbir nɛ baa tre Baal na ŋkpal kusɔ nɛ menyee
         nya so! 2 Ama k maaŋ chɛr ko nɛ menyi maa naa kɔ ayu nɛ ɔlif be ŋku nɛ asɔnuuso belbelso. 3 Israɛl malɛ be basa maa naa wɔ Enyɛnpe Ebɔrɛ be kasawule so. Beko beeŋ bɛta n yɔ Ijipt
         be efuli so, nɛ beko malɛ e yɔ Asiriya be efuli so n ya ka ji ajibi mo nɛ a la bumo
         be ekishi ashi ndoŋ. 4 Men maaŋ naŋ nya nsa belbelso n lara sarga n sa Enyɛnpe Ebɔrɛ na. Men be esarga kikɛ
         maaŋ bɔlɔ mo kenishi. Ŋkpal manɛ so a beeŋ baa du nna fanɛ keelibuna be ajibi na.
         Akoŋ so nɛ menyeeŋ kpal n ji amo, ama men maaŋ ta ajibi na be kekama n ya lara sarga
         ashi Enyɛnpe Ebɔrɛ be lambu to. 5 Enyɛnpe Ebɔrɛ malɛ be kachɛgboŋ nɛ menyee bunyaŋ mo na be saŋɛ kaŋ fo, nuso nɛ menyeeŋ
         wora? 6 Hale men baa shile a ŋana gba, Ijipt be efuli so nɛ menyeeŋ ya lar nɛ b puli menyi
         ashi bumo be kade nɛ baa tre Mɛmfis na to. Menyi be gbiti be ekpanjawu na beeŋ shir
         kupuŋ to nɛ afitiri e kɔr menyi be ewajɛbu to.7 Kasogberge be saŋɛ na kaŋ fo, nɛ menyeeŋ nya kusɔ nɛ k daga menyi. Israɛlebi men baa
         nyi kumo be loŋ. Men yɛ: “Anebi ere la ewulpo nna nɛ esa nɛ Ebɔrɛ be kiyoyu bɔlɔ mo
         to malɛ la ebompo. Menyi be alubi damta kurge yurkishi ashi menyi to. 8 Ebɔrɛ shuŋi ma nna fanɛ anebi nɛ m ba kpele mbe basa Israɛlebi kusoe, ama kaplɛkama
         nɛ m bɔla, menyee sho ma ajigbelɛ nna fanɛ kabuibi na. Anebiana ki basa bumo doŋana
         nna ashi Ebɔrɛ be lambu to. 9 Men wora alubi alegaiso nsaa puni fanɛ basa nɛ b daa wɔ Gibia na. Ebɔrɛ yɛ e beeŋ
         nyiŋi bumo be alubi nseŋ gberge bumo kusoe.”Israɛl be kulubi be kasogberge be asheŋ10 Enyɛnpe Ebɔrɛ yɛ: “Saŋɛ nɛ n fara n wu Israɛlebi na, b daa du nna fanɛ esa ka ya wu
         asɔrso nɛ baa tre greep ashi keshishɛrsawule so na. Saŋɛ nɛ n wu men nananyɛnana na,
         b daa du nna fanɛ esa ka wu figi be kedibi ka fara a futi na. Ama b ka ba kebeegboŋ
         nɛ baa tre Piyɔɔ na ase m ba ta bumo be kumu n sa kegbir nɛ baa tre Baal na, nɛ n
         fara ŋ kishi bumo alegaiso fanɛ kananɛ ŋ kishi kegbir na gbagba na. 11 Amoso Israɛlebi be kemaŋkura beeŋ shile bumo so fanɛ kabuibi ka firgi n choŋ na. Bumo
         be beche gba maaŋ naŋ tiŋ n da adampu ŋ kurge mbia n sa bumo. 12 Hale nɛ b kurge mbia gba, meeŋ shin nɛ mbia na kikɛ e wu. Nɛ m baŋ maŋ wora loŋ malɛ,
         meeŋ shin nɛ tɔrɔ damta e tu to bumo.”13 “Israɛl, ŋ ka tu fo sososo na, fo daa du fanɛ abii be ndibi nɛ b duu kasawule lela
         so nna. Ama naniere bre fo keta fo basa nna a yɔ nɛ b ya mɔ bumo.”14 Enyɛnpe Ebɔrɛ, manɛ bre nɛ feeŋ wora basa ere? Shin nɛ bumo beche e ki begbentepo,
         ŋko b sa maa kɔ kenyipochu nɛ bumo be mbia e nyipo.Enyɛnpe Ebɔrɛ be demuji ka ba Israɛl so be asheŋ15 Enyɛnpe Ebɔrɛ yɛ: “Bumo be asheŋ lubi be kewora fara ashi Gilgaal nna. Ndoŋ nɛ ma
         alɛ fara n nya kekishi n sa bumo. Ma alɛ beeŋ ju bumo ashi ma kasawule ere so ŋkpal
         kulubi nɛ b wora na so. Ma kasha maŋ naa wɔ bumo so ŋkpal manɛ so bumo be bejuŋkparpoana
         kikɛ kini kenu n sa ma. 16 Israɛl be basa ki nna fanɛ kedibi nɛ kumo be nliŋi wɔl nɛ k maaŋ naŋ tiŋ n sɔr asɔrso.
         B maaŋ tiŋ ŋ kurge. Hale nɛ b kurge gba, meeŋ mɔ bumo be mbia nɛ baa sha ga na.”Anebi na ka malga Israɛl be asheŋ17 Ebɔrɛ nɛ mee shuŋ na beeŋ kini mo gbagba be basa ŋkpal b ka kini kenu n sa mo so.
         Baaŋ baa na a kilgi to ashi efuli pɔtɛana so nna fanɛ basa nɛ b maŋ kɔ epe na.

101 Israɛl be basa daa du nna fanɛasɔrso nɛ baa tre greep na be kefeelebi.B baa dii dama baa pere kenishi nnaa pɔr ebɔrɛsure damta.Bumo be adɔjibi baa wora nɛnɛbaa pere kenishi nna a lɔŋɛ kakpa nɛ baa shuŋ agbir na nɛnɛ.2 Ŋgbene kpakpasowuraana beeŋ ji bumo be alubi be tɔnɔ.Enyɛnpe Ebɔrɛ beeŋ bure bumo be ebɔrɛsure nanseŋ jija bumo be agbirjembu nɛ b yuu na gba.3 Baaŋ kaŋɛ le: “Ŋkpal an ka maa ŋana Enyɛnpe Ebɔrɛ na so nɛ an maŋ kɔ ewura na. Ama
         nɛ fanɛ an kɔ ewura gba, manɛ bre nɛ e beeŋ tiŋ n wora n sa anyi?” 4 Bumo be mmalga kikɛ la mmalga fuloŋ nna nɛ bumo be nnɔ naseso kikɛ la efɛ. Kashenteŋji
         loge nɛ efɛ sɔ kakpa a salga to fanɛ afitiri nɛ a bee mɔ adɔjibi na.5 Kufu beeŋ pɛ basa nɛ b wɔ Samɛria be kadegboŋ to na, nɛ b shu ga ŋkpal bumo be kegbir
         nɛ b ta shuwa m pɔr fanɛ gbolu na ka foe ashi Bɛtɛl so. Bumo nɛ agbirwuraana nɛ baa
         shuŋ kumo na beeŋ shu ga ŋkpal kumo so. Saŋɛ nɛ baaŋ marga kumo so be shuwa na nɛ
         baaŋ shu awɔrso ga. 6 Baaŋ ta kegbir na n yɔ Asiriya be efuli so n ya sa ndoŋ be ewurgboŋ na fanɛ bumo be
         kakɛ. Saŋɛ na so anishinyɔr beeŋ pɛ Israɛl be basa, ŋkpal b ka bɛ agbir so so. 7 Baaŋ ju Samɛria be ewura na n ya lɛ fanɛ kananɛ afu bee kpata ketuweklaŋ nɛ k foŋ
         nchu so a yɔ na. 8 Avɛn be kebee be esoso be kakpa nɛ Israɛl be basa bee shuŋ agbir na kikɛ beeŋ mur,
         nɛ ewi nɛ afeelebi a kɔr n daŋ m buu bumo be ebɔrɛsureana na so. Ndoŋ nna nɛ b kaŋɛ
         le: “Abeegboŋ, men ta anyi ŋ ŋana! Abeebi, men bure m buu anyi so!”Enyɛnpe Ebɔrɛ ka ji Israɛlebi demu be asheŋ9 Enyɛnpe Ebɔrɛ yɛ: “Baŋ yili saŋɛ so nɛ Israɛlebi wora kulubi ŋ gbiti ma ashi Gibia
         na m ba fo mbre, b maŋ naŋ yige alubi be kebaawora a gbiti ma. Amoso Gibia nɛ baaŋ
         baa wɔ nɛ bedoŋ e ta kena m ba tu bumo. 10 Meeŋ ya kɔ basa lubi ere kena nseŋ gberge bumo kusoe. Efuli pɔtɛana beeŋ wora kɔnɔkoŋwule
         ŋ kɔ bumo kena nseŋ gberge bumo kusoe ŋkpal bumo be alubi damta so.11 Saŋko, Israɛlebi daa kɔ kasonu nna fanɛ kena nɛ baa keta a bir ayu na, ama meeŋ ta
         kubɔ to be kebarga n deŋi mbe kubɔ lela na so n shin nɛ e shuŋ ashuŋ kpakpaso. Judaebi
         nɛ Israɛlebi kikɛ beeŋ keta ntekpa n dɔ. 12 Le nɛ meeŋ kaŋɛ bumo: Men fin nsawule popɔr n dɔ n duu kashenteŋji be asɔduuso. Loŋ
         nɛ menyeeŋ teŋi nɛfa ŋkpal men ka bee shuŋ ma so. Jemanɛ nɛ k daga fanɛ men ta men
         be amu n sa men Nyɛnpe Ebɔrɛ na fo. Nɛ men wora loŋ, ma alɛ beeŋ chulgi ma nɛfa n
         wurge menyi so. 13 Ama men duu kulubi nseŋ nya kumo be kakɔka. Men ji menyi be kafule be tɔnɔ.Ŋkpal men ka ta men be yirda n deŋi menyi gbagba be eleŋ nɛ benapo damta nɛ men kɔ
         na so, 14 kena beeŋ ku nɛ menyi nɛ men be kumɔlga be kakpa lempo e mur. Kumo be kemur na beeŋ
         baa du nna fanɛ kachɛ nɛ ewura Shalma ta kena m ba mur Bɛtabel be kade, nseŋ ta bibinioana
         nɛ bumo be mbia ŋ ŋmɛa ajembu m mɔ na nna. 15 Loŋ gbagba chap e naaŋ wora menyi, Bɛtɛl be basa, ŋkpal alubi damta nɛ men wora na
         so. Saŋɛ nɛ kena na beeŋ fara na nɛ Israɛl be ewura malɛ beeŋ wu.”

Kasha nɛ Ebɔrɛ kɔ n sa mbe basa be asheŋ111 Enyɛnpe Ebɔrɛ yɛ:“Jemanɛ so nɛ Israɛl wɔ Ijipt be efuli so fanɛ kebia nanɛ n tre mo n lar ndoŋ fanɛ m pibinyɛn shaso.2 Ama saŋɛ nɛ m pere kenishi a tre bumo na,nɛ bumo alɛ pere kenishi a shile ma.Bumo alɛ maŋ yige sarga be kebaa lara nɛduwu be kebaa chɔɔ a sa Baal be kegbir na.3 Ma e pɛ Israɛlebi be enɔ to n ŋini bumo enite,ŋkeshin nɛ bumo alɛ maaŋ wu gbafanɛ ma e naa chɛ bumo to.4 Ŋ koli bumo m mata ma kumu kashaso,nseŋ maŋ bumo so m pɛga.N sa bumo ajibi nɛ b ji,5 Ama b kraŋ kini k ba ŋ kutɔ nseŋ bɛta n yɔ Ijipt be efuli so. Naniere, Asiriyaebi
         e naaŋ baa ji bumo so eleŋ. 6 Baaŋ ta kena n luri bumo be nde to n jija bumo be kadegboŋ be kabuna to be akuloŋgboŋ
         na, nɛ kusɔ nɛ baa fɛ baaŋ wora na e jija. 7 Ma basa baŋ yili kumo nna fanɛ baaŋ kini ma, nseŋ ya kaa bɛ agbir nɛ e maaŋ tiŋ n
         chɛ bumo to so.8 Ama m maaŋ tiŋ n yige Israɛlebiŋko ŋ kplaŋ bumo so kikɛ.M maaŋ tiŋ n jija bumo fanɛ kananɛn jija Adma nɛ Zeboyim be nde na.Ma kasha nɛ ŋ kɔ n sa bumo na shi ga.9 M maaŋ naŋ kaa agbo m mur Israɛlebi kikɛ;ŋkpal manɛ so, n la Ebɔrɛ nna, mannɛ dimɛdi.N la Ebɔrɛ nɛ n du cheembi nna a wɔ bumo to.M maaŋ kaa agbo m ba bumo so kikɛ.10 Ma basa baŋ nu ŋ ka ponte bumo doŋana so fanɛ buluŋ na, baaŋ shi epeŋitɔrkpa be kaba
         so n chicha kufuso m ba ŋ kutɔ. 11 Baaŋ shi Ijipt be efuli so m mel abar so m ba fanɛ mbuibi na. Nseŋ shi Asiriya be
         efuli so m ba fanɛ elɔpo na. Loŋ be saŋɛ na nɛ meeŋ bɛta bumo m ba chena bumo peana.
         Ma Enyɛnpe Ebɔrɛ na e kaŋɛ na.”Israɛl nɛ Juda ka ji n tɔr be asheŋ12 Enyɛnpe Ebɔrɛ yɛ: “Israɛl be basa ta efɛ nɛ kafule nna ŋ kulti ma, nɛ Juda malɛ be
         basa kini kenu n sa ma nɛ n la kashenteŋ be Ebɔrɛ nsaa du cheembi na.

121 Kusɔ kama nɛ Israɛl be basa bee wora kapa nɛ kanyɛ na kikɛ ki kusɔ jiga nɛ kusɔ fuloŋ
         nna. Efɛ nɛ kebaa nyaŋɛto a wɔtɔ abar e wɔ bumo to. Bumo nɛ Asiriyaebi wora kɔnɔkoŋwule
         nna a ji yawu ashi Ijipt.”2 Enyɛnpe Ebɔrɛ kɔ asheŋ ko nɛ e malga ŋ gbiti Judaebi. E beeŋ gberge bumo kusoe ŋkpal
         kusɔ nɛ b wora so. 3 Bumo nananyɛn Jeekɔb nɛ mo da Isɔɔ nɛ b daa la mborobi na daŋ kɔ emaŋ nna ashi bumo
         nio be epunto. Ama Jeekɔb ka ba daŋ nɛ mo nɛ Ebɔrɛ 4 be malaika kɔ emaŋ nɛ Jeekɔb pɔɔ mo so nseŋ shu ŋ kule mo fanɛ e nɛfa mo. Ndoŋ nna
         nɛ Enyɛnpe Ebɔrɛ malga mo kutɔ ndoŋ ashi Bɛtɛl. 5 Mo e la Enyɛnpetale Ebɔrɛ nɛ e daga bunyaŋ na. 6 Amoso menyi Jeekɔb be kanaŋ to ebi, men yirda menyi be Ebɔrɛ nseŋ bɛta m ba mo kutɔ.
         Men ta kasha nɛ kashenteŋji a jo menyi be Ebɔrɛ na kanyitiso nɛ e ba kɔ n sa menyi.Demuji be mmalga ko be asheŋ7 Le nɛ Enyɛnpe Ebɔrɛ na daŋ kaŋɛ: “Menyi Israɛl be basa gba maŋ naa ji kashenteŋ fanɛ
         Keenanebi. Men wɔtɔ nna a puni basa nɛ menyee tɔ asɔ bumo kutɔ na. 8 Men yɛ: ‘Damawuraana e la anyi nɛ an kɔ amansherbi nɛnɛ. Esa kama malɛ maaŋ tiŋ ŋ
         kaŋɛ anyi fanɛ an puni nna ŋ ki damawuraana.’ 9 Ama ma nɛ n la men Nyɛnpe nɛ men be Ebɔrɛ nseŋ lara menyi ashi Ijipt be kasawule so
         na, beeŋ naŋ shin nɛ men chena ewajɛbu to fanɛ kananɛ men daŋ chena amo to pɔɛŋ nɛ
         m ba tu menyi keshishɛrsawule na so na.10 M malga anebiana na kutɔ nseŋ shin nɛ b ku bɔrɛdare n wu asheŋ damta. M bɔla anebi
         koŋwule ana na so ŋ kpele ma basa kusoe. 11 Ade kikɛ be kaman nɛ b kraa shuŋ agbir ashi Giliad. Basa nɛ bumo alɛ bee shuŋ agbir
         na beeŋ wu. B ta egbolu n lara sarga ashi Gilgaal. Ndoŋ be ebɔrɛsure malɛ beeŋ bure
         to ŋ ki ajembu n deŋi abar so kululu ashi kupuŋ to.”12 An nananyɛn Jeekɔb daŋ shile nna n yɔ Mɛsopoteemia be efuli so n ya ka keni kanyɛn
         ko be mbolpɔ so pɔɛŋ nseŋ nya eche. 13 Enyɛnpe Ebɔrɛ e shuŋi anebi Mosis fanɛ e ya mɔlga Israɛl be basa kenyaya to ashi Ijipt
         be kasawule so nseŋ keni bumo so nɛnɛ. 14 Israɛl be basa shin nɛ Enyɛnpe Ebɔrɛ na nya agbo alegaiso. B daŋ daga luwu gba nna
         ŋkpal bumo be alubi so. Enyɛnpe Ebɔrɛ na malɛ beeŋ gberge bumo kusoe ŋkpal anishinyɔr
         nɛ b ta n ji mo na so.

Lalaloge be demuji nɛ k ba Israɛlebi so na be asheŋ131 Jemanɛ ko Efreim be yiri to ebi na daŋ baŋ malga, Israɛl be eyiri nɛ e ka na daa chicha
         nna, ŋkpal manɛ so b daa sa bumo bunyaŋ nna. Ama Efreim be yiri to ebi na wora alubi
         ŋkpal b ka shuŋ Baal be kegbir so nɛ luwu ba bumo so. 2 B daa wɔtɔ nna a wora alubi nsaa ta gbiti a lɔŋɛ agbir nɛ a duli anabi nna. Le nɛ
         b daa kaŋɛ: “Men lara sarga n sa agbir na.” Nuso malɛ nɛ esa beeŋ tiŋ n bunyaŋ agbir
         nɛ a du fanɛ anabi ere kashaso! 3 Amoso bumo kikɛ beeŋ foe fanɛ kachipurso be kenyɔlɔ na ŋko kananɛ bunyaŋ bee tɔr nsaa
         kpata to kachipurdidi na. Baaŋ baa du fanɛ b ka bee chela asɔ kugooro so nɛ afu ta
         amo be amimi a yɔ ŋko kananɛ edishi bee bɔla tokuro to a lar kowu na nna.4 Enyɛnpe Ebɔrɛ yɛ: “Ma e la Enyɛnpe, men be Ebɔrɛ nɛ n lara menyi ashi Ijipt be kasawule
         so na. N nawule e la menyi be Ebɔrɛ nɛ men be emɔlgapo. 5 Ma e keni menyi so saŋɛ so nɛ men daa wɔ keshishɛrsawule tushiso na so na. 6 Ŋ ka bar menyi kasawule lela na so m ba sa menyi ajibi nɛ men ji m moɛ n daŋ na, nɛ
         kamoowu luri menyi to nɛ men teŋ ma so. 7 Amoso meeŋ kɔ menyi fanɛ kananɛ buluŋ bee kɔ esa na. Meeŋ ŋana ekpa to kupuŋ to a
         jo menyi fanɛ karmɛ na. 8 Meeŋ kɔ menyi nseŋ kpɛa menyi to cheche fanɛ shishiri nɛ kumo be bibi foe na. Meeŋ
         tɛ n yuu menyi so epul to fanɛ buluŋ na, nseŋ kpɛa menyi to m min fanɛ kupuŋ to be
         kusɔbɔya na.9 Ŋkpal menyi Israɛl be basa ka bee kɔ ma, nɛ n la men be echɛtopo na so nɛ men mur
         na. 10 Menyee kule fanɛ b sa menyi ewura nɛ bejuŋkparpo ashi menyi be nde to, ama baaŋ tiŋ
         m mɔlga menyi kashenteŋto a? 11 Amoso n daŋ kaa agbo nna n sa menyi ewura nseŋ naŋ kaa agbo n lara mo ashi menyi to.12 B sibɛ Israɛl be alubi nɛ kananɛ bumo be nfɛra ji m bri bumo kikɛ be asheŋ kikɛ n
         nase kanyiŋi be nwɔl to ŋ ŋana n yili nɛnɛ nna. 13 Israɛl kraa kɔ ekpa nɛ e ji efute, ama e ki fanɛ kebia wulpo nɛ mbe kakurge fo nɛ
         e kini k lar nna. 14 M maaŋ lara bumo ashi bubuni to ŋko m mɔlga bumo ashi luwu to. Luwu nɛ nchaŋ kikɛ
         bee ŋmɛa bumo be kabuna. M maaŋ naŋ wu bumo kuwɔr kikɛ. 15 Hale nɛ b dii dama a chɔ bumo kurgepoana gba, meeŋ shin nɛ afu tushiso e shi keshishɛrsawule
         na be epeŋilarkpa be kaba so m ba shin nɛ bumo be mbombi nɛ atirbu e wɔl to. Kumo
         be kaman nɛ afu na e jija bumo be asɔ lela nɛ b kɔ na. 16 A daga fanɛ Samɛriaebi ka nya kasogberge ŋkpal b ka kini k nu n sa ma so. Kumo be
         basa beeŋ wu kena to nɛ b ta bumo be mbi popɔrbi malɛ ŋ ŋmɛa kasawule m mɔ, nseŋ baŋɛ
         bumo be bedampoche malɛ to.”

Hoziya ka kule Israɛlebi fanɛ b tuba be asheŋ141 Israɛl be basa, men bɛta m ba men Nyɛnpe nɛ men be Ebɔrɛ kutɔ. Men be kulubi e shin
         nɛ men fiti n tɔr na. 2 Men bɛta m ba Enyɛnpe Ebɔrɛ na kutɔ nseŋ shin nɛ le be kabɔrɛkule ere e baa la sarga
         n sa mo. “Ta anyi be alubi m paŋ anyi nseŋ nu anyi be kabɔrɛkule saŋɛ na so anyeeŋ
         di fo epaŋ fanɛ kananɛ an nase kɔnɔ na gbagba. 3 Asiriyaebi maaŋ tiŋ m mɔlga anyi. Kena to malɛ gba be egbaŋɛ maaŋ tiŋ ŋ kuŋ anyi.
         Anyi maaŋ naŋ kaŋɛ fanɛ anyi be agbirana na e la anyi be Ebɔrɛ. Fo Enyɛnpe Ebɔrɛ na
         nawule e naŋ tiŋ n chɛ anyi to.”Enyɛnpe Ebɔrɛ ka nase kɔnɔ fanɛ e beeŋ nɛfa Israɛl be asheŋ4 Enyɛnpe Ebɔrɛ yɛ:“Meeŋ shin nɛ ma basa e naŋ bɛta m ba ŋ kutɔ,nɛ n ta ma kagbene kikɛ n sha bumo;a maaŋ naŋ nya agbo n wɔtɔ bumo kikɛ.5 Meeŋ ki fanɛ bunyaŋ nɛ k bee tɔr kasawule so n samenyi, Israɛl be basa.Menyeeŋ ba ki fanɛ Lebanɔn be ndibi nɛ a kɔ atoto damtanɛ a bugi to a walɛ nɛ amo be nliŋi luri kasawule tom pɛ amo to kpakpa na.6 Menyeeŋ ki fanɛ kedibi nɛ baa tre ɔlifnɛ k purge afantaŋ a walɛ na.Menyi beeŋ baa kɔ efɛa belbelso fanɛ ndibinɛ baa tre sida nɛ a wɔ Lebanɔn na.7 Menyeeŋ luri ma kayul to n nya kekuŋ.Menyeeŋ purge afantaŋ nseŋ sɔrasɔrso fanɛ ndibi sɔrso na.Menyi alɛ be ketre beeŋ dii fanɛ Lebanɔn be nsa.8 Meeŋ nu ma basa Israɛlebi nɛ b maŋ naa shuŋagbir na be kabɔrɛkule nsaa keni bumo so.Meeŋ shin nɛ b purge fanɛ kedibi nɛ kumo be afantaŋmaa gbaŋgbaŋ na.Ma so nɛ baaŋ bɔla n nya bumo be enɛfa kikɛ.”Lalaloge be kamalga be asheŋ9 Benyiashempo beeŋ pin asheŋ ere be kifito nseŋ bɛ amo so. Enyɛnpe Ebɔrɛ be ekpa niŋi
         nna. Basa nɛ bumo alɛ kɔ kebaawɔtɔ cheembi nawule e naa bɔla kumo so. Belubiworapo
         bre bee fiti nna a tɔr ŋkpal b ka kini kumo be kebɛso so.JOWƐLAnebi Jowɛl be kawɔlJowɛlJolANEBI JOWƐLBE KAWƆL

11 Enyɛnpe Ebɔrɛ be kamalga nɛ k shi mo kutɔ m ba ma Jowɛl, nɛ n la Petuel pibinyɛn na
         kutɔ nde.Elotɔr be keba kasawule so be asheŋ2 Benimu, men nu nfe, menyi bekama nɛ men wɔkasawule ere so, e kaŋ kusoe n nu.Men ka koso kikɛ le be kesheŋ ere daŋ woramen be jemanɛ to,ŋko men nananyɛnana be jemanɛ to a?3 Men kaŋɛ men be mbia kusɔ nɛ meeshin nɛ ŋ kaŋɛ menyi ere,nseŋ shin nɛ bumo alɛ e kaŋɛ bumo be mbianɛ loŋ be mbia na malɛ e kaŋɛ bumo alɛ be mbia.4 Elotɔr be ntuŋgboŋ nɛ ntuŋwurbi bɛ m bɛ abar som ba ji adɔjibi kikɛ nyam.5 Menyi besanuupo ere, men tiŋi edi tonseŋ shu anishichubi!Menyi to be bekama nɛ menyee nuu nsa na,e boŋ to a shu.Men boŋ to a shu ŋkpal men ka maaŋ naŋ nyaamo n nuu so.6 Efuli ko so ebi nɛ b shi ga, a du fanɛ elotɔr naba kɔ m pɔɔ ma efuli son sɔ kumo ŋ ki bumo peya.Loŋ be basa na kɔ anyii nna fanɛ buluŋ na.7 B shin nɛ ma ndibi sɔrso ki asɔ fuloŋ,a yil jiga, a maŋ naa kɔ tɔnɔ.Loŋ be efuli na so ebi marga m margandibi na be afɔfɔ n lɛŋ ka amo nɛ a fuli a yil.8 Men baa shu ebesa so fanɛ kasuŋgurbianɛ mo jipo nɛ e bee shin nɛ e ta mo ka wu ŋ ka monɛ e tase kagbenejijaso a shu keeli na.9 Kebɔltofinfin pɛ bɔrɛmatapoana nɛ b wɔEnyɛnpe Ebɔrɛ be bɔrɛlambu to a shuŋ na gbaŋkpal kuyu baŋɛto nɛ kusɔ nuuso kikɛ ka maŋ naa wɔtɔnɛ b ta n lara sarga n sa Enyɛnpe Ebɔrɛ na so.10 Nfe be adɔsawule kikɛ nyam jija nsaa maŋ naa kɔ tɔnɔ.Nsawule kikɛ wɔl nɛ asɔ duuso kikɛ mur.Asɔrso popɔrbi kikɛ wɔl, nɛ ŋku loge.11 Bedɔpo, men shin nɛ men be ŋgbene e jija menyi ga.Menyi bumo nɛ menyee dɔ ndibi sɔrso na,e boŋ to a shu.Men shin nɛ men be ŋgbene e jija menyi ga,ŋkpal men be asɔ duuso kikɛ ka mur so.12 Ndibi sɔrso be yiri yiri kikɛ bolo tonseŋ wɔl n wu kuraa;nɛ bomin kikɛ be kagbenefuli n loge kuraa.Kelar alubi to be saŋɛ ka fo be asheŋ13 O, menyi bɔrɛmatapoana,men ta kagbenejijaso be asɔbuuso n buu a shu.Menyi bumo nɛ men wɔ bɔrɛsure na be anishito a shuŋ na,e boŋ to a shu.Menyi bumo nɛ menyee shuŋ Ebɔrɛ be anishitoashi bɔrɛlambu to nae buu kagbenejijaso be asɔbuuso ŋklade,ŋkpal kuyu baŋɛ to nɛ kusɔ nuusonɛ menyeeŋ ta n lara sargaka maŋ naa wɔtɔ so so.14 Naniere, a daga fanɛ men tre abar n shɛrŋ kishi ekishi cheembi.Men tre bejuŋkparpoana na,nɛ bekama nɛ b wɔ kasawule ere so nan shɛr men Nyɛnpe be bɔrɛlambu ton shu n tre mo.15 Enyɛnpe Ebɔrɛ be kachɛ na taga to.Kachɛ nɛ e beeŋ bar kemur na.Kashenteŋto,kachɛ na maaŋ baa walɛ kuraa!16 To, naniere gba an kɔ anishi nna a keni anyi be adɔnɛ amo be ajibi bee jija.Kagbenefuli malɛ maŋ naa wɔ bɔrɛlambu to kuraa.17 Asɔduuso malɛ wɔ shishɛr wɔlso to a wu.Asɔduuso kama malɛ maŋ naa wɔtɔnɛ an ta n yili echefoso.Amoso mpuroana kikɛ yil a jija.18 Ana wɔtɔ nna a shile yireŋ yireŋ;a shu a muni to kagbenejijaso,ŋkpal a ka maŋ nya afitiri nɛ b we so.Mbolpɔ kikɛ gba bee ji awurfoŋ nna.19 Enyɛnpe Ebɔrɛ, fo nɛ mee shu a tre na,ŋkpal manɛ so, asɔbɔya be afitiri jiso kikɛ wɔln chɔɔ n fige to nyam.20 Ŋkpal kusɔ nɛ fo wora so,mbombi kikɛ wɔlto nɛ kupuŋ to be asɔbɔyamaŋ naŋ nya nchu nɛ b nuu nsaa fute yeŋayeŋa.

Elotɔr na be keba be asheŋ21 Men foŋ kabel nseŋ ber kenishipereso be dewuro ashi Zayɔn,nɛ k la Ebɔrɛ be kebee cheembi na so.Judaebi, men baa chicha, ŋkpal manɛ so,Enyɛnpe Ebɔrɛ be kachɛ na be saŋɛ fo n loge.2 Loŋ be kachɛ na beeŋ biri to le tuumnseŋ bar kagbenejija damta.Kamɔnchɛ beeŋ ba kaa la kachɛnɛ kusɔ kama beeŋ biri to nnanɛ bɔrɛwɔlpa e biri n sɔ kaplɛkama.Benapo lempo be katuŋgboŋ na beeŋ salga to n sɔ abee na so.Le be kesheŋ ere maŋ naŋ wora ŋ ku so kikɛ,kumo alɛ maaŋ naŋ wora kikɛ mbaanaayɔ.3 Baaŋ jija kusɔ kama nyamfanɛ kananɛ edɛ bee ji asɔ na.Kasawule kama nɛ k wɔ bumo be anishitodu fanɛ kudɔbi nɛ baa tre Iden na nna.Ama kumo nɛ k wɔ amo be kaman to bre dufanɛ keshishɛrsawule,nɛ shɛŋ maŋ wɔ kumo so na nna.Shɛŋ shɛŋ malɛ maaŋ tiŋ ŋ gelge bumo.4 Kashenteŋto b du fanɛ egbaŋɛ nnansaa shile manaŋ manaŋ fanɛ esoji ka diiegbaŋɛ a yɔ kena to na.5 B baa wɔ abee so a tɛ,bumo be egbri du fanɛ egbaŋɛturko be egbri nna,a shin nɛ kaplɛkama bee gbri waa fanɛ kananɛedɛ bee chɔɔ afitiri wɔlso nɛ a bee gbri na.Baa pɛ abar a yɔ kena to nna.6 Bumo alɛ baa ba,kufu bee pɛ ekama nna nyamnɛ ekama e baa chicha kufuso.7-8 Baa ba nna m ba kɔ kusɔ kamafanɛ benapo na, nsaa dii egbalanafanɛ kananɛ benapo bee dii egbal na.Bumo kikɛ bee kaa pɛ abar to kelargato nnaa ji kenyɛn a yɔ anishito tininiŋkaa maa gbɛ a yɔ kakpa ko,ŋko a kagle abar to.Baa tiŋ a luri bekumpo lempo to a larnɛ shɛŋ shɛŋ maa kuŋ bumo ekpa.9 Baa yarase nna a buu kadegboŋ nansaa shile a tɛmbaŋ kumo be egbalana.Baa tiŋ a bɔla etokuro to a luri ebuana tofanɛ beyu na.Basa be kelar bumo be alubi to be saŋɛ ka fo be asheŋ10 B baa ba, kasawule bee gbuŋgbuŋ nnanɛ awɔlpa bee wora fanɛ a ka bee chicha na,nɛ epeŋi nɛ kufɔl kikɛ malɛ e biri to tuumnɛ achɛkpabi e fuli to ŋ gben.11 Enyɛnpe Ebɔrɛ na bee kaa ponte to nnaa juŋkpar mbe benapo,nɛ b kɔ eleŋ nsaa shinɛ esa maaŋ tiŋ ŋ karga bumo na,nɛ baa nu a sa mo.Yee, Enyɛnpe Ebɔrɛ be kachɛ na beeŋ lubi pasaa!Wanɛ e naaŋ nya ŋkpaloŋ be kachɛ na bre?12 Ama naniere Enyɛnpe Ebɔrɛ na yɛ:“Men lar men be alubi tom bugi men be ŋgbene n sa ma kashenteŋtonseŋ ta ekishi nɛ anishichubinɛ ŋgbenejija be kushum bɛta m ba ma kutɔ.13 Men shin nɛ men be kagbenejija na e di efuliŋ ŋini fanɛ kashenteŋtomen be ŋgbene maŋ dese menyi.Men be asɔbuuso be kekpɛa to ere bre maŋ la shɛŋ.Men bɛta m ba Enyɛnpe,men be Ebɔrɛ na kutɔ.E la enyitipo nna,nsaa bɛ mbe nnɔ naseso so.Saŋkikɛ e wora shiriya nna nɛ e ta men be alubi m paŋ menyinsaa maaŋ gberge menyi kusoe14 Nɛ men lar men be alubi toashere Enyɛnpe, men be Ebɔrɛ na beeŋ chɛrga mbe nfɛranseŋ nɛfa menyi nɛ men be adɔjibi e wora nɛnɛ ga.Loŋ nɛ menyeeŋ tiŋ n nya adɔjibi nɛ asɔ nuuson lara sarga n sa mo.15 Men yili Zayɔn be kebee son foŋ kabel n tre ekama m ba shɛrnseŋ yili kumo fanɛ ekama e kishi!16 Men gbargbar abar m ba shɛrkecheembiya be ekpa so.Men shin nɛ basa nɛ b bel kikɛ e baloŋ be nshɛr na to.Men shin nɛ mbiwurbi nɛ mbi popɔrbi gba e ba.Bumo nɛ b ta abar kepopɔr to gbadaga fanɛ b lar bumo be ebuana to m ba.17 Men shin nɛ bɔrɛmatapoananɛ baa shuŋ Enyɛnpe Ebɔrɛ nae shɛr bɔrɛlambu na to be bɔrɛsure na be kabuna ton shu ŋ kule Ebɔrɛ ŋ kaŋɛ le:‘Enyɛnpe Ebɔrɛ, wu fo basa kuwɔr.Sa maŋ shin nɛ efuli pɔtɛana so ebi e wora anyi eyurto,nseŋ bishi anyi fanɛ, men be Ebɔrɛ na wɔ nnɛ naniere?’ ”Ebɔrɛ ka beeŋ shin nɛ nɛfa e naŋ ba kasawule na so be asheŋ18 Enyɛnpe Ebɔrɛ be kasawule be asheŋ tir mo ga nna,nɛ e wu mbe basa kuwɔr nseŋ nu bumo be kabɔrɛkule19 ŋ kaŋɛ bumo le:“Naniere bre meeŋ sa menyi adɔjibi nɛ asɔ nuusonɛ ɔlif be asɔrso be ŋku nɛ men ji m moɛ.Loŋ na efuli pɔtɛana so ebi maaŋ naŋ fɛl menyinseŋ wora menyi eyurto.20 Meeŋ ju benapo be katuŋgboŋ,nɛ b shi kelarga to be esoso m ba fanɛ elotɔr na,ashi menyi to n ya lɛ keshishɛrsawule so kiyi to chil.Meeŋ ju bumo be bejuŋkparpoana n yɔ Teku Wuso na tonseŋ shin nɛ bumo be bemantopo na malɛe yɔ Mɛditerenia be teku to,n ya wu mbɛ a dufɛ.”21 Ŋkpal Enyɛnpe Ebɔrɛ ka wora asɔgboŋ n sa menyi somenyi be ndɔana gba nya nɛfanɛ amo be ŋgbene fuli amonɛ a bee ji eyur.22 Kupuŋ to be asɔbɔya,e sa maŋ naa lɔ kufu naniereŋkpal kusɔ nɛ menyeeŋ ji so.Afitiri nɛ afantaŋ kikɛ purge nna jiliimn sɔ kaplɛkama.Naniere ndibi bee sɔr asɔrso nnanɛ figi nɛ greep be asɔrso kikɛ chase.23 Zayɔnebi,men shin nɛ men be ŋgbene e fuli menyiŋkpal kusɔ nɛ Enyɛnpe, men be Ebɔrɛ nawora n sa menyi na so.E sa menyi dɔchubɔrɛso be bɔrɛnɛ bɔrɛchu lelanɛ a shin nɛ men be adɔjibi wora nɛnɛfanɛ kananɛ a chɛr a wora na.24 Naniere mboŋ kamanɛ baa biri ayu na kikɛ beeŋ bɔlɔnɛ mboŋ kama nɛ baaŋ nyaŋ asɔrsoa wora greep be nsaŋko ɔlif be ŋku na kikɛe bɔlɔ a wurge.25 Meeŋ bɛta asɔ kamanɛ benapo nɛ b du fanɛelotɔr damta na daŋ jija na kikɛn sa menyi.Ma Enyɛnpe Ebɔrɛ na e daŋ shuŋi elotɔr na.26 Naniere, menyeeŋ nya ajibi damta n ji m moɛ,nseŋ fara a di men Nyɛnpetale Ebɔrɛnɛ e wora emamachisheŋ n sa menyi na epaŋ.Kashenteŋto esa kama maaŋ naŋ fɛl ma basa.27 Saŋɛ na so, menyi Israɛlebi beeŋ pin fanɛ ma,Enyɛnpe Ebɔrɛ na e la men be Ebɔrɛnsaa wɔ menyi kutɔ.Esa kama malɛ maaŋ naŋ tiŋ n fɛl ma basa.Enyɛnpe Ebɔrɛ be kachɛ na be asheŋ28 Nɛ Ebɔrɛ naŋ kaŋɛ le:“Ade kikɛ be kaman,meeŋ shin nɛ ma kiyoyu e ba ekama sonɛ men be mbinyɛnsobi nɛ mbichesobie fara a bɔ ma kubɔya nanɛ men be benyɛnnimubiana e ba ku edarenɛ men be mbrantiɛbi e baa ku bɔrɛdare.29 Loŋ be saŋɛ kaŋ fo,meeŋ shin nɛ ma kiyoyu e ba ma nyɛrbinɛ mbita kikɛ so.30 Kumo be kamɔnchɛ,meeŋ sa menyi kefiɛso be etɔɔnɛsheŋnɛ e shi awɔlpa to nɛ kasawule so.Kumo be jemanɛ so,basa ko be ŋklaŋ beeŋ laredɛ beeŋ suse n shin nɛ edishie sɔ awɔlpa to kikɛ.31 Jemanɛ na ya kaa taga toepeŋi beeŋ kilgi m biri to le tuumnɛ kufɔl malɛ e pre to le kpawfanɛ ŋklaŋ na.Asheŋ ere kikɛ beeŋ wora nna pɔɛŋnɛ Enyɛnpe Ebɔrɛ be kachɛnɛ e beeŋ ba na e fo.Kachɛ na kaŋ fo, kufu beeŋ pɛ basa ga.32 Ama Ebɔrɛ beeŋ mɔlga bekamanɛ b kule mo kechɛtofanɛ kananɛ e kaŋɛ na!E yɛ: ‘Basa nɛ b wɔ Zayɔn be kebee sonɛ Jerusalɛm to na brebeeŋ gelge loŋ be etɔrɔ na.Bekama nɛ n lara na brebeeŋ ji efute.’ ”

Ebɔrɛ ka beeŋ ji efuli pɔtɛana so ebi demu be asheŋ31 Enyɛnpe Ebɔrɛ na yɛ:“Loŋ be jemanɛ na,meeŋ nɛfa Jerusalɛmebi ashi Juda be efuli so kikɛ,n shin nɛ asheŋ e naŋ nyalɛ n sa bumo.2 Meeŋ gbargbar efuli pɔtɛana kikɛ so ebim ba shɛr ketaŋɛ nɛ baa tre Jehoshafat na ton ji bumo demu ŋkpal asɔ lubi kamanɛ b wora ma basa na so.B pesaŋ Israɛlebi na to n wɔtɔ efuli pɔtɛana tonseŋ ta ma kasawule m barga to n sa abar.3 B daŋ to beri nna n fin bumo nɛbaaŋ ta Israɛlebi be basa nɛ b pɛ kena to na ŋ ki anya.B daŋ fa n fa bumo be mbinyɛnsobi nɛ mbichesobifanɛ anya nseŋ ta loŋ be amansherbi naa sha esakaleche ŋko a nuu nsa.4 Tayaebi nɛ Sidɔnebi, nɛ menyi kama nɛ men wɔ Filisti be nsawule so na kikɛ; manɛ nɛ
         menyee sha kewora ma ere? Menyee sha kewora ma n tal to nna ŋko? To, nɛ k la loŋ bre,
         meeŋ juŋkpar n wora menyi pɔɛŋ nɛ men nya ekpa n wora ma n tal to. 5 Men yuri ma shuwa nɛ gbiti nɛ ma yawu kpakpaso be asɔ n ya wɔtɔ men be agbirlambu
         to. 6 Men ta Juda be efuli so ebi nɛ Jerusalɛmebi n lar bumo gbagba be efuli so n yɔ kufɔ
         kufɔ n ya fa n sa Griik be efuli so ebi. 7 Ama naniere, meeŋ lara bumo ashi mboŋ kama nɛ men daŋ yɛr bumo na. Kumo be kaman nɛ
         n wora menyi asheŋ kama nɛ men daŋ ta n wora bumo na gbagba chap. 8 Meeŋ shin nɛ b fa menyi alɛ gba be mbinyɛnsobi nɛ mbichesobi n sa Juda be efuli so
         ebi. Baaŋ fa bumo n sa Sabiaebi nɛ b wɔ kufɔ kufɔ na. Ma, Enyɛnpetale Ebɔrɛ na e kaŋɛ
         na.”9 Nɛ Anebi Jowɛl kaŋɛ:“Men ta le be kubɔya ere n sa efuli pɔtɛana so ebi kikɛfanɛ b bela ase ŋ kɔ kena.Ekama e tre mbe benapo ŋ gbargbarn shin nɛ b lar m wora shiriya.10 Men ta men be asɔbɔya be ntekpa m bel etokobinseŋ ta men be nsaŋɛgboŋ m bel akpa.Men kikɛ nyam e bela ase ŋ kɔ kena.Menyi to be bepɔshipo gba beeŋ kɔ.11 Menyi efuli pɔtɛana so ebi nɛ men kulti nfe ere kikɛ,e wora manaŋ ŋ gbargbar abar.”Kede be kaman nɛ anebi Jowɛl kaŋɛ Ebɔrɛ le:“O Enyɛnpe Ebɔrɛ, shuŋi fo benapo nɛ b kɔ basa ere kena.”12 Nɛ Ebɔrɛ kaŋɛ:“A daga fanɛ efuli pɔtɛana so ebi kikɛe bela ase m ba Jehoshafat be ketaŋɛ to naniere.Ndoŋ nɛ ma Enyɛnpe Ebɔrɛ na beeŋ chenan ji bumo kikɛ demu.13 B kɔ amu kpakpaso ganseŋ wora alubi a maa shu basa so.Amoso meeŋ ŋele bumo n lɛfanɛ aboyu na nseŋ kɔr bumo tofanɛ kananɛ baa kɔr greep be asɔrso toa wora nsa a wɔtɔ kusɔ tonɛ a bee bɔlɔ a wurge na.”14 Nɛ Anebi Jowɛl kaŋɛ:“Basa ŋgboŋto ŋgboŋto beeŋ ba wɔ ketaŋɛ na tonɛ Enyɛnpe Ebɔrɛ na e ji bumo demu.Enyɛnpe Ebɔrɛ na be kachɛ nabe saŋɛ na maaŋ naŋ chɛr nseŋ ba.15 Loŋ be kachɛ na,epeŋi nɛ kufɔl beeŋ nyɔ m biri to ŋ ki le tuum,nɛ achɛkpabi e fuli to ŋ gben.Ebɔrɛ ka beeŋ nɛfa mbe basa be asheŋ16 Ebɔrɛ shi Zayɔn be kebeegboŋ na so m ponte tofanɛ buluŋ na nɛ mbe ebɔl shi Jerusalɛm toŋ gbri m ba fanɛ bɔrɛ ka ponte nanɛ kasawule nɛ awɔlpa kikɛ gbuŋgbuŋ to.Ebɔrɛ beeŋ baa du fanɛ kebeegboŋa kuŋ mbe basa Israɛlebi na bre.”17 Kede be kaman nɛ Enyɛnpe Ebɔrɛ yɛ:“Kumo be jemanɛ na sonɛ menyi Israɛlebi beeŋ pin fanɛma e la Enyɛnpe men be Ebɔrɛ na.Ma e wɔ ma kebee cheembi Zayɔn so na.Jerusalɛm beeŋ naŋ ki kadegboŋ cheembinɛ efuli pɔtɛana so ebimaaŋ naŋ tiŋ ŋ kɔ m pɔɔ kumo so.18 Loŋ be kachɛ na ndibi nɛ b kɔ amobe asɔrso a wora nsa nabeeŋ wora keshi nɛ asɔbɔya e chase abee so.Juda be efuli so be mbombi malɛ maaŋ naŋ wɔlto kikɛ.Nchu beeŋ shi bɔrɛlambu na ton shile n ya kaa luri ndibi nɛ baa tre akasianɛ a yil ketaŋɛ to na to.19 Ijipt be kasawule beeŋ ki kiyi to chil,kakpa nɛ basa maaŋ baa wɔ,nɛ Edɔm be kasawule malɛ kikɛ e jijaŋ ki keshishɛrsawule ŋkpal b ka kɔ Juda be efuli so ebi kenanseŋ mɔ basa nɛ b maŋ wora alubi na so.20-21 Meeŋ bishi bumo be bekama nɛ b mɔ na kikɛ be kuwule.M maaŋ kplaŋ bekama malɛ nɛ b wora alubi na so.Ama basa beeŋ baa wɔ Juda nɛ Jerusalɛm bre tosaŋkikɛ mbaanaayɔ,nɛ ma, Enyɛnpe Ebɔrɛ na e baa wɔZayɔn be kebeegboŋ na so.”EEMƆSAnebi Eemɔs be kawɔlEemɔsEemANEBI EEMƆSBE KAWƆL

11 Mmalaga nɛ Eemɔs nɛ e la mbolpɔkpapo nseŋ shi Tekua be kade to kaŋɛ fanɛ Enyɛnpe Ebɔrɛ
         ta n sa mo nfɛ anyɔ pɔɛŋ nɛ kasawule daŋ gbuŋgbuŋ na, nɛ jemanɛ nɛ Uziya daa la Juda
         be efuli so be ewura nɛ Jehɔash pibinyɛn Jeroboam malɛ daa ji Israɛl be efuli so be
         kuwura na nde.2 E yɛ:“Enyɛnpe Ebɔrɛ baŋ yili Zayɔn be kebeegboŋna so ashi Jerusalɛm m ponte,fanɛ bɔrɛ ka gbri na,asɔbɔya be ejikpa be mboŋ kikɛ bee wɔl nna,nɛ afitiri nɛ a wɔ kebeegboŋnɛ baa tre Kamɛl na so na kikɛe kilgi m pere le kpaw.”Ebɔrɛ ka ji Siriya demu be asheŋ3 Enyɛnpe Ebɔrɛ na yɛ: “Damaskɔs be basa wora alubi n ya baŋ so. Amoso a ba naa wora
         shɛŋ, meeŋ gberge bumo kusoe ŋkpal b ka kɔrfɛ Giliad be basa fanɛ kananɛ gbaŋɛ bee
         gberge ŋgbuliŋ nyɛrɛnyɛrɛ a bri ayu na so. 4 Meeŋ shin nɛ edɛ e ya chɔɔ lambu nɛ ewura Haziɛl pɔr na nɛ ewura Bɛnhadad be kumɔlga
         be mboŋ lempo na kikɛ cheche. 5 Meeŋ bure kadegboŋ nɛ baa tre Damaskɔs na be mbunagboŋana na to kpachɛrkpachɛrbi nseŋ
         mur basa nɛ b wɔ Avɛn be kepla so na nɛ Bɛfadɛn be ejuŋkparpo na. Nseŋ shin nɛ b pɛ
         Siriya be basa fanɛ basa nɛ b ti ebu na n yɔ Kiir be efuli so kufɔ kufɔ.” Ma Enyɛnpe
         Ebɔrɛ na e malga na!Filisti be asheŋ6 Enyɛnpe Ebɔrɛ yɛ: “Gaaza be basa wora alubi n ya baŋ so. Amoso a ba naa wora shɛŋ,
         meeŋ gberge bumo kusoe ŋkpal b ka ta efuli lelemu be basa ŋ ki anya n ya fa n sa Edɔmebi
         so. 7 Meeŋ shin nɛ edɛ e ba chɔɔ Gaaza be kade to be kumɔlga be mboŋ lempo nɛ a wɔ egbal
         nɛ b pɔr ŋ kulti kade na so na kikɛ cheche. 8 Meeŋ mur Ashdɔd nɛ Ashkɛlɔn be nde to be bewuraana. Meeŋ jija Ekrɔn be kade cheche.
         Filisti be esa koŋwule gba maaŋ naaŋ ka a wɔtɔ.” Ma Enyɛnpetale na e malga na.Tayɛ be asheŋ9 Enyɛnpe Ebɔrɛ yɛ: “Tayɛ be basa wora alubi n ya baŋ so, amoso a ba naa wora shɛŋ,
         meeŋ gberge bumo kusoe. M maaŋ yige bumo kikɛ. B kplaŋ bumo be keteri be kɔnɔkoŋwule
         nɛ b nase n sa abar na be ŋkre so, nseŋ pɛ efuli lelemu be basa n yɔ Edɔm be kasawule
         so n ya fa. 10 Amoso meeŋ shin nɛ edɛ e ba chɔɔ Tayɛ be kumɔlga be mboŋ nɛ a wɔ kumo be egbal nɛ
         b pɔr ŋ kulti kumo na so kikɛ cheche.”Edɔm be asheŋ11 Enyɛnpe Ebɔrɛ yɛ: “Edɔm be basa wora alubi n ya baŋ so. Amoso abaanaaworashɛŋ meeŋ
         gberge bumo kusoe. B ju m buu bumo kurgepoana Israɛlebi so n ya mɔ bumo. B daŋ maŋ
         wu bumo kuwɔr ŋkpal bumo be asheŋ ka daa pɛ bumo agbo nɛ b nya agbo n wɔtɔ bumo ga
         so. 12 Amoso meeŋ shin nɛ edɛ e ya chɔɔ Edɔm be efuli so be nde nɛ baa tre Teman na, nɛ Bozra
         be kumɔlga be mboŋ na kikɛ cheche.”Ammɔn be asheŋ13 Enyɛnpe Ebɔrɛ yɛ: “Ammɔn be basa wora alubi n ya baŋ so. Amoso abaanaaworashɛŋ meeŋ
         gberge bumo kusoe. M maaŋ yige bumo kikɛ. B ka daa kɔ a fin kasawule na, b daŋ baŋɛ
         bedampoche nɛ b daa wɔ Giliad na be epunana to nna. 14 Ŋkpal loŋ so meeŋ shin nɛ edɛ e tɔr egbal nɛ b pɔr ŋ kulti Ammɔn be efuli so be kadegboŋ
         nɛ baa tre Raaba na so n chɔɔ kumo be kumɔlga be mboŋana. Kumo be kamɔnchɛ benapo
         beeŋ cha kena to be awɔr nseŋ kɔ kena fanɛ afugboŋ ka bee ber na. 15 Baaŋ pɛ bumo be ewura nɛ mbe ekrachiana n yɔ kenyaya to ashi efuli wɔfɔ.” Enyɛnpe
         Ebɔrɛ na e malga na.

Mowab be asheŋ21 Enyɛnpe Ebɔrɛ yɛ: “Mowab be basa be alubi damta so, meeŋ gberge bumo kusoe. B daa
         maŋ keni Edɔm be ewura be awibi m bɔlɔ kenishi nseŋ chɔɔ amo nɛ a ki nsunɔ. 2 Amoso meeŋ shin nɛ edɛ e ya chɔɔ kade nɛ baa tre Kiriɔf nɛ k wɔ Mowab be efuli so
         na be kumɔlga be mboŋ lempo na. Kena to be awɔr beeŋ cha n nɛ b baa foŋ kena to be
         mbel saŋɛ nɛ mee mur Mowabebi na. 3 Meeŋ mɔ Mowab be ewura nɛ mbe benimu kikɛ.” Ma Enyɛnpe Ebɔrɛ na e malga na.Juda be asheŋ4 Enyɛnpe Ebɔrɛ yɛ: “Juda be basa wora alubi n ya baŋ so, amoso abaanaaworashɛŋ meeŋ
         gberge bumo kusoe. B kplaŋ ma keŋini so nseŋ kini kebɛ ma mbra malɛ so. Agbir koŋwule
         nɛ bumo nananyɛnana daa shuŋ na e fule bumo nɛ b foe ekpa. 5 Ŋkpal loŋ so meeŋ shin nɛ edɛ e ba Juda be efuli so m ba chɔɔ Jerusalɛm be kumɔlga
         be mboŋ lempo kikɛ.”Ebɔrɛ b kasogberge ka ba Israɛl so be asheŋ6 Enyɛnpe Ebɔrɛ yɛ: “Israɛl be basa wora alubi n ya baŋ so, amoso abaanaaworashɛŋ meeŋ
         gberge bumo kusoe. Baa fa beshenteŋjipo a sɔ amansherbi nna, nsaa fa betirpo malɛ
         asɛbta katuŋ koŋwuleso be yawu. 7 B daa ŋin bepɔshipo nɛ basa nɛ b maaŋ tiŋ n chɛ bumo be amu to nna a lɛ kasawule a
         chichi bumo so nsaa maa ji betirpo be asheŋ nɛ amo be ekpa so. Ma ketre cheembi na
         jija nna ŋkpal mbia nɛ bumo tutoana ka bee di beche koŋwule so. 8 Epiŋi nɛ b ta n nase tarma n sa bumo na nɛ baa ta a nase bumo be agbir be mboŋ a dese
         so. Bumo be agbirlambu to nɛ baa chena a nuu nsa nɛ b sɔ ashi basa nɛ b ji bumo be
         akɔ na kutɔ.9 Ama ŋkpal bumo so, nɛ m mur Amɔriebi nɛ b daa wɔ nteŋ fanɛ ndibi tenteŋ nɛ baa tre
         Sida na, nsaa kɔ eleŋ malɛ fanɛ ndibi gboŋgboŋi lempo na. N daŋ mur bumo be ayabi
         nɛ achin kikɛ nna cheche. 10 Ma e lara menyi ashi Ijipt be kasawule so dra dra na ŋ keta menyi n nite kiyi to nfɛ
         adena nseŋ sɔ Amɔriebi be kasawule n sa menyi. 11 Ma e lara men be mbinyɛnsobi ko ŋ ki anebiana, nseŋ lara menyi b mbrantiafɔlbi ko
         malɛ nɛ b ki Nazarinebi. Israɛlebi, manɛ kashenteŋ nna a? Ma Enyɛnpe Ebɔrɛ e malga
         na. 12 Ama men nyaŋ Nazarinebi na nna nɛ baa nuu nsa nseŋ ju anebiana malɛ fanɛ b sa maŋ
         kaŋ malga abɔrɛsheŋ. 13 Meeŋ buri menyi to n nase kasawule fanɛ kananɛ baa ta aboyu a deŋi turko so nɛ k bee
         buri to na, nɛ men dese a shu to fanɛ kananɛ baa muu aboyu a bɔlɔ turko nɛ amo be
         egbɛ bee shin nɛ k bee nite a shu to na. 14 Basa nɛ baa shile ga gba maaŋ tiŋ n shile n sɔ bumo be amu. Belempo beeŋ paŋ bumo
         be eleŋ nɛ benapo gba e mɔlga bumo be amu ŋ gben. 15 Basa nɛ b maa to ata a da gba beeŋ shile m bɛta kaman, nɛ basa nɛ baa shile ga gba
         e shile m mɔlga bumo be amu ŋ gben nɛ egbaŋɛdiipoana gba e dii egbaŋɛ m mɔlga bumo
         be amu ŋ gben. 16 Kumo be kachɛ na, benapo lempo gba beeŋ ta bumo be akɔsɔ n lɛ nseŋ shile.” Ma Enyɛnpe
         Ebɔrɛ e malga na.

31 Menyi Israɛlebi nɛ Enyɛnpe Ebɔrɛ lara ashi Ijipt be kasawule so dra dra na, e loto
         n nu kusɔ nɛ e malga ŋ gbiti menyi. 2 Enyɛnpe Ebɔrɛ yɛ: “Menyi nawule nɛ n lara ashi efuliana kikɛ so fanɛ men baa la meya,
         amoso nɛ meeŋ gberge menyi kusoe alegaiso ŋkpal menyi be alubi so na.”Anebi be kushuŋ be asheŋ3 Fo daŋ wu basa anyɔ ka bee sha k tu abar n yɔ kade nɛ b maŋ kaŋɛ abar n yili a?4 Fo daŋ nu buluŋ ka bee ponte kiyi to nɛ k maŋ wu kusɔbɔya a?Fo daŋ nu buluŋ fɔlbi ka wɔ kumo be edesekpa a munto nɛ k maŋ pɛ kusɔ ko a?5 Fo daŋ wu kejigbelɛ ka pɛ kabuibi nɛ manɛ kusɔ ko a yɛr kabuibi na kumo ase a?Fo daŋ wu kejigbelɛ ka to nɛ mannɛ kusɔ ko a tɔr kumo to a?6 Fo daŋ nu b ka foŋ kena to be kabel kade to nɛ kufu maŋ pɛ basa a?Fo daŋ wu jɛrbi ka ba kade to nɛ Enyɛnpe Ebɔrɛ maŋ nyi kumo be asheŋ a? 7 Kashenteŋto, Enyɛnpetale maa kre kusɔ ko be kewora nɛ e maŋ lara kumo ŋ ŋini mbe nyɛrbi
         nɛ b la anebiana na.8 Buluŋ baa ponte to, wanɛ nɛ kufu maaŋ pɛ?Enyɛnpetale na baŋ lara esa fanɛ e yili mbe katelamu to m malga wanɛ e la amodoŋwura
         nɛ e tiŋ ŋ kini?Samɛria be kemur be asheŋ9 Kaŋɛ Ijipt nɛ Ashdɔd be bejuŋkparpoana na le: “Men shɛr abee nɛ a kulti Samɛria be
         kadegboŋ na so ŋ keni kananɛ asheŋ bee baga to nɛ kananɛ basa bee wora kusɔ nɛ baa
         sha ŋkpal mbra ka maŋ naa wɔtɔ so.”10 Enyɛnpe Ebɔrɛ yɛ: “Koyu nɛ kebaa tintiŋ basa a sɔ bumo be asɔ nɛ basa ere bɔla so
         ŋ gbare asɔ m bɔlɔ ebuana. B maaŋ tiŋ n ji kashenteŋ kikɛ.” 11 Amoso le nɛ Enyɛnpetale na kaŋɛ: “Bedoŋ beeŋ ba kulti menyi be efuli n wɔtɔ nseŋ jija
         men be kumɔlga be mboŋ lempo nseŋ m muu asɔ nɛ a wɔ amo to na kikɛ.”12 Enyɛnpe Ebɔrɛ yɛ: “Kananɛ buluŋ bee ji kubolpɔ nɛ mbolpɔkpapo e ya sɔ kumo be aya
         anyɔ nɛ kusoe n ya ŋini kubolpɔwura na, aloŋ nɛ baaŋ mɔlga Samɛriaebi nɛ b dese kedamaya
         be asɔ deseso so ere be basa gbrɛbi nɛ b nya kumɔlga na.” 13 Enyɛnpetale na yɛ: “Kaŋ kusoe n nu nfe, nseŋ kpele Israɛlebi nɛ b la Jeekɔb be kaman
         to ebi na kusoe.” 14 “Kachɛ nɛ meeŋ gberge Israɛl be basa kusoe ŋkpal bumo be alubi so na, nɛ meeŋ mur
         Bɛtɛl be kade to gba be ebɔrɛsureana. Ebɔrɛsureana na be abonfu kikɛ beeŋ bure n tɔr
         keshishɛrpumpuŋ to. 15 Meeŋ bure bumo be elaŋ nɛ baa dese to kebleŋ to nɛ amo nɛ baa dese to awo to na kikɛ.
         Bumo be elaŋana nɛ b ta asɔlnyii n ji kebita nɛ bumo be elaŋgboŋ kikɛ beeŋ bure. Ma
         Enyɛnpe Ebɔrɛ na e malga na.”

41 Men nu nfe, menyi Samɛria be beche nɛ men danto durfɛ durfɛ fanɛ Bashan be efuli so
         be ana nɛ baa ji a moɛ ga na. Menyi e naa mɛaŋ betirpo nɛ betentaŋasepo nsaa nyaŋ
         menyi kulana fanɛ b baa sa menyi nsa na! 2 Le nɛ Enyɛnpetale cheembi na nase kɔnɔ ŋ kaŋɛ: “Kachako bedoŋ beeŋ ta akɔltobi ŋ gberge
         menyi n yɔ. Baaŋ pɛ menyi be ekama fanɛ kekɔltobi ka pɛ kɔrɔtɔ na. 3 Baaŋ gbeye menyi m bɔla men be kade be egbal na be kaba nɛ k bure na n ya lɛ kakpa
         nɛ baa tre Hɛɛmɔn be kaba so.” Ma Enyɛnpe Ebɔrɛ e malga na.Israɛl ka kini kekoya asheŋ be asheŋ4 Enyɛnpetale na yɛ: “Menyi Israɛlebi e yɔ Bɛtɛl n ya kaa wora alubi kanaŋkamaso nɛ
         menyee sha! Men yɔ Gilgaal gba n ya ka wora alubi ndoŋ a ta asɔbɔya a lara sarga kachipurso
         kikɛ nsaa lara sarga nɛ menyi be kudukudusopo nchɛ asa sa kikɛ. 5 Men ta men be bodobodo nɛ a kɔ yisi na m ba lara kechɔrɔ be sarga nsaa puchi ŋkpal
         esarga damta nɛ men bar na so ŋkpal manɛ so, loŋ nɛ menyee sha kebaa wora.6 Ma e shin nɛ akoŋ tɔr menyi be ndeana kikɛ to, ama amo nɛ amo kikɛ men kraŋ kini kebɛta
         m ba ma kutɔ. 7 Saŋɛ so nɛ k daga men be asɔduuso ka nya bɔrɛ nɛnɛ na, nɛ mee pɛ bɔrɛ a keta. Ma e
         naa shin nɛ bɔrɛ bee ba. Ma alɛ e naa shin nɛ bɔrɛ bee ba kade ko to nsaa yige kuko,
         ŋko a ba ndɔ ko to a yige kuko nɛ k bee wɔl. 8 Basa lar bumo be ndeana to n yɔ nde ko n ya kaa fin nchu nɛ b nuu ama b daa maŋ nya
         amo yɛlyɛla so ndoŋ. Amo nɛ amo kikɛ men kraŋ kini kebɛta m ba ŋ kutɔ.” Ma Enyɛnpe
         Ebɔrɛ na e malga na!9 Ma e shin nɛ afu tushiso jija menyi be adɔjibi nseŋ shin nɛ elotɔr malɛ jija menyi
         be ndɔana nɛ men be afeelebi nɛ baa tre greep na be ndɔana nɛ figidibi nɛ ɔlif be
         ndibi be ndɔana, ama amo nɛ amo kikɛ men kraŋ kini kebɛta m ba ŋ kutɔ. Ma Enyɛnpe
         Ebɔrɛ na e malga na!10 Kulɔ lubi nɛ k bee mɔ nɛ n daŋ shin nɛ k ba Ijipt be efuli so ebi so dra dra na gbagba
         nɛ n shin nɛ k ba menyi alɛ gba so. Ma e mɔ men be mbifɔlbi kena to n shin nɛ b pɛ
         bumo be egbaŋɛ n choŋ, nɛ bubuni be efɛa sɔ menyi be echenakpa a dufɛ pumpuŋ a mɔ
         menyi. Ama amo nɛ amo kikɛ, men kraŋ kini kebɛ ma so.11 Kananɛ m mur ndegboŋ nɛ baa tre Sodɔm nɛ Gomɔra dra dra na, nɛ m mur menyi alɛ gba
         be beko. Menyi bumo nɛ men nya men be amu na du fanɛ kedibi nɛ k bee chɔɔ nɛ b lara
         kumo edɛ to n lɛ nna. Ama amo nɛ amo kikɛ men kraŋ kini kebɛta m ba ma kutɔ. Ma Enyɛnpe
         Ebɔrɛ na e malga na.12 Amoso meeŋ gberge menyi Israɛlebi kusoe. Men wora shiriya a jo ma demuji. 13 Ebɔrɛ e to abeegboŋana nseŋ to afu. Mo e naa lara kusɔ nɛ k wɔ mbe nfɛra to a ŋini
         edimɛdi nsaa shin nɛ kapa bee ki kanyɛ. Mo e naa nite abeegboŋ be esoso na. Mbe ketre
         e la Enyɛnpetale na!

Kelar alubi to be asheŋ51 Israɛl be basa, men nu keeli nɛ mee shu ŋkpal menyi so ere.2 Ma eshapo lela Israɛl, tɔr a dese kasawule,a maŋ naŋ tiŋ nɛ e koso!Nɛ b kplaŋ mo so ashi mo gbagba be efuli so.Esa kama maŋ chɛ mo to nɛ e niŋito.3 Enyɛnpetale na yɛ: “Israɛl be kade ko ka shuŋi benapo kagboŋ kena to, benapo kalfa
         nawule e bɛta m ba. Nɛ kuko malɛ shuŋi benapo kalfa kena to nɛ benapo kudu nawule
         bɛta m ba.”4 Le nɛ Enyɛnpe Ebɔrɛ kra kaŋɛ Israɛl be basa: “Israɛlebi, men bɛta m ba ŋ kutɔ saŋɛ
         na so menyeeŋ nya ŋkpa. 5 Men sa maŋ kaŋ yɔ Bɛshiba n ya shuŋ kegbir kikɛ. Menyi alɛ e sa maŋ kaa fin ma a yɔ
         Bɛtɛl ŋkpal manɛ so k maaŋ naa la shɛŋ. Men sa maŋ kaŋ yɔ Gilgaal gba ŋkpal manɛ so
         bedoŋ beeŋ tintiŋ kumo be basa n yɔ kenyaya to efuli wɔfɔ.”6 Men bɛta n yɔ Enyɛnpe Ebɔrɛ na kutɔ nseŋ nya ŋkpa. Men baa maŋ ba mo kutɔ, e beeŋ
         ta edɛ m mur menyi. Menyi Bɛtɛl be basa e naaŋ chɔɔ. Esa kama malɛ maaŋ tiŋ m mɔlga
         menyi kikɛ. 7 Menyeeŋ mur cheche, ŋkpal manɛ so menyee kilgi kashenteŋ nna a buu nsaa wɔtɔ a puni
         basa!8 Enyɛnpe Ebɔrɛ e to achɛkpabi,Mo e to achɛkpabi be yiri yiri nɛ baa tre Pleeds nɛ Ɔriɔn na kikɛ.Mo e naa shin nɛ kanyɛ bee kilgi kapa,nɛ kapa malɛ bee kilgi kanyɛ.Mo e shin nɛ teku be nchuana bee ki bɔrɛ a bakasawule so.Mbe ketre e la Enyɛnpe Ebɔrɛ na.9 Mo e naa mur benapo lemponɛ nde nɛ b pɔr egbal ŋ kulti na kikɛ.10 Menyi Israɛlebi kishi basa nɛ b maa da a buu alubi so nsaa ji asheŋ nɛ amo be ekpa
         so nna. 11 Ŋkpal men ka mɛaŋ betirpo nseŋ suge bumo be adɔjibi so, menyi alɛ gba maaŋ nya elaŋ
         lela nɛ men ta ajembu m pɔr na n luri to, ŋko n nya men be asɔrso nɛ baa tre greep
         na be yabra belbelso n nuu. 12 N nyi men be alubi damta nɛ menyee wora, nsaa nyi kananɛ menyee puni nsaa tɔrɔ basa
         lela. Menyee sɔ brɔbu nna nsaa ji betirpo durmu ashi demujikpa. 13 Ŋkpal le be alubi ere so benyiashempo bee lo bumo be nnɔ nna.14 Men baa kɔ a fin kelela be kewora nseŋ yige alubi be kebaa wora, saŋɛ na so menyeeŋ
         baa kɔ ŋkpa, nɛ Enyɛnpetale Ebɔrɛ na e baa wɔ menyi kutɔ fanɛ kananɛ men kaŋɛ na.
         15 Men kishi kulubi, nsaa wora kelela. Men baa kɔ a fin asheŋ be keji nɛ amo be ekpa
         so ashi men be edemujikpa. Ashere Enyɛnpetale na beeŋ wu efuli ere be bekama nɛ b
         kraa wɔ ŋkpa to ere kuwɔr.16 Enyɛnpetale na yɛ: “Basa beeŋ baa boŋ to a shu kagbenejijaso ashi kade kikɛ be abɔrbi
         so. Baaŋ tre bedɔpo gba nɛ b ba ti basa nɛ b haya so n shu basa nɛ b wu be nli. 17 Basa beeŋ baa boŋ to a shu ashi asɔrso nɛ baa tre greep na be ndɔana kikɛ to. Ade
         kikɛ malɛ beeŋ wora nna ŋkpal ma kasogberge ka bee ba menyi so so.” Enyɛnpe Ebɔrɛ
         na e malga na.18 Asheŋ maaŋ nyalɛ n sa menyi nɛ menyee jo Enyɛnpe Ebɔrɛ be demujiachɛ na. Mannɛ be
         tɔnɔ nɛ loŋ be kachɛ na beeŋ kurge n sa menyi? Loŋ be kachɛ na beeŋ ba kaa la tentembiri
         nna n sa menyi, mannɛ kefulto. 19 Loŋ be kachɛ na beeŋ baa ka du fanɛ esa ka bee shile a ŋana buluŋ so nna nseŋ ya lar
         shishiri so! Ŋko esa ka ba laŋ to nɛ e ba wushi nseŋ ta mbe enɔ n deŋi egbal so nɛ
         kuwɔ e duŋ mo. 20 Enyɛnpe Ebɔrɛ be demujiachɛ na, beeŋ baa la tentembiri nna mina mannɛ kefulto. Kefulto
         gbrɛ kama maaŋ ba wɔtɔ loŋ be kacha na.21 Enyɛnpe Ebɔrɛ yɛ: “Ŋ kishi menyi be kabɔrɛshuŋ be kejigboŋana be asheŋ alegaiso. 22 Hale nɛ men lara esarga chɔɔso nɛ ayu be esarga gba m ba sa ma, maaŋ sɔ amo. Men be
         asɔbɔya danso duliduli lela gba be asheŋ maaŋ bɔlɔ ma kenishi. 23 Men yige men be awɔr fuloŋ be nshɛ na be keboŋ. Maa sha kenu men be ejaŋjilaŋ gba
         be kushu. 24 Ama men shin nɛ kebaaji asheŋ nɛ amo be ekpa so e baa du fanɛ kabombi nɛ k teŋi a
         shile nɛ men be kebaawɔtɔ niŋiso malɛ e baa du fanɛ lɔr nɛ k maa wɔlto kikɛ na.25 Nfɛ adena kikɛ nɛ n juŋkpar menyi Israɛlebi ashi keshishɛrsawule na so dra dra na,
         n daŋ bishi menyi toto ŋko sarga ko a? 26 Ama naniere bre menyee sulɔ kegbir nɛ baa tre Sukɔf nɛ k la men be ewura na nɛ kegbir
         nɛ baa tre Keewan nɛ men pɔr fanɛ kechɛkpabi na a nite. 27 Amoso meeŋ shin nɛ men doŋana e pɛ menyi nseŋ tintiŋ menyi n yɔ kadegboŋ nɛ baa tre
         Damaskɔs na hale m baŋ kumo so n yɔ efuli wɔfɔ kenyaya to.” Enyɛnpe Ebɔrɛ nɛ mbe ketre
         la Enyɛnpetale Ebɔrɛ na e malga na.

Israɛl be kemur be asheŋ61 Asheŋ maaŋ nyalɛ n sa menyi nɛ shɛŋ shɛŋ maŋ tir menyi ashi Jerusalɛm, nɛ menyee fɛ
         fanɛ men nya kekuŋ ashi Samɛria be kade to ere. Asheŋ maaŋ nyalɛ n sa menyi Israɛl
         be efuli lempo be bunyaŋwuraana, nɛ basa bee kaa ba menyi kutɔ m ba kaa fin kechɛto
         na! 2 Men yɔ Kalnee be kade to n ya keni. Kumo be kaman nɛ men naŋ yɔ kadegboŋ nɛ baa tre
         Hamaf na nseŋ yili ndoŋ n yɔ Filisti be efuli so be kade nɛ baa tre Gaaf na. Amo be
         amo e bɔ Juda nɛ Israɛl be efuliana? Ŋko loŋ be efuliana na e shishibi a chɔ menyeya
         a? 3 Men kini keshuli fanɛ demuji be kachɛ na beeŋ ba, ama menyi be asheŋ woraso e naa
         ŋini fanɛ kachɛ na gba tiŋ n taga to. 4 Asheŋ maaŋ nyalɛ n sa menyi nɛ menyee dese asɔchenaso tenteŋ nɛ b ta asɔlnyii m mata
         m mata so n ji amo kebita na to a we mbolpɔ nɛ ana fɔlbi be eblaŋ na. 5 Kananɛ ewura Deevid ashi Jerusalɛm daa ta jaŋjilaŋ a laŋ a boŋ a wora nshɛ popɔr dra
         dra na, nɛ menyi alɛ gba bee sha kebaa wora. 6 Menyee nuu nsa kananɛ k par menyi nna, nsaa gbiti yawu kpakpaso be etulale, ama men
         kplaŋ men be efuli Israɛl nɛ k bure n loge na bre so. 7 Amoso menyi nɛ men doŋana beeŋ juŋkpar n tintiŋ n yɛr efuli pɔtɛ so kufɔ kufɔ nɛ men
         be ajigboŋ nɛ menyee wora nɛ kedese a wushi ere kikɛ e ba ekar.8 Le nɛ Enyɛnpetale Ewurgboŋ na kaŋɛ kenishipereso: “Israɛl be basa be kamoowu nɛ b
         kɔ na be asheŋ bee nu ma agbo alegaiso. Ŋ kishi bumo be nwu gboŋgboŋi nɛ b pɔr na
         ga. Ma alɛ beeŋ ta bumo be kadegboŋ na nɛ kusɔ kama nɛ k wɔ kumo to n sa bumo doŋana.”9 Hale basa kudu gba ka kanaŋ na to, bumo alɛ gba beeŋ wu. 10 Esa nɛ e wu na mo kurgepo nɛ e la keeliwura na e naŋ ya lara kebuni na kowu. Kumo
         be kaman nɛ e bishi esa kama nɛ e ka laŋ na to le: “Fo nɛ esa ko e wɔtɔ a?Ndoŋ nna nɛ esa na e kaŋɛ le: ‘M-m!’ ”Kumo be kaman nɛ ekurgepo na e kaŋɛ le: “Men loto! Men shin nɛ an baa de kananɛ anyee
         ti an Nyɛnpe Ebɔrɛ na be ketre so.”11 Enyɛnpe Ebɔrɛ na baŋ malga, elaŋgboŋana nɛ afimbiana kikɛ bee bure to nna kpachɛrkpachɛrbi.
         12 Egbaŋɛ beeŋ tiŋ n shile afalta so manaŋ manaŋ a? Ŋko anafɛlso beeŋ tiŋ n dɔ teku to
         a? Ama menyi ere ta keji asheŋ nɛ amo be ekpa so ŋ kilgi kɔrtɔ nseŋ ta ekpa niŋiso
         malɛ ŋ ki ekpa kɔnto.13 Menyee ji njɔŋ nna ŋkpal men ka kɔ m pɔɔ Lodiba be kade so so. Nsaa wu menyi be amu
         ŋkpal men ka kɔ n sɔ Karnayim so.14 Le nɛ Enyɛnpetale na gbagba bee kaŋɛ: “Meeŋ shin nɛ efuli pɔtɛ ko so ebi e ba kɔ menyi
         Israɛlebi nseŋ sɔ menyi be efuli kikɛ n chena so. Baaŋ yili Hamaf nɛ k wɔ kebeemase
         ashi kelargato be esoso be kaba so ŋ kɔ sɔ n ya fo kepa nɛ baa tre Araba na be kelargato
         be kaseto be kaba so kikɛ.”

Elotɔr be bɔrɛdare be asheŋ71 Enyɛnpetale e daŋ lara bɔrɛdare ere ŋ ŋini ma nseŋ kaŋɛ fanɛ e beeŋ shin nɛ elotɔr
         damta e ba ji menyi be adɔjibi. E yɛ saŋɛ nɛ menyee ta menyi be ayu be kachige n sa
         ewura na nɛ saŋɛ nɛ baa shin nɛ b teŋi ayu nɛ a ka na nɛ loŋ a wora. 2 Elotɔr na ka ji kasawule ere so be adɔjibi kikɛ n loge na nɛ ŋ kaŋɛ le: “Enyɛnpetale,
         ta fo basa Israɛlebi be alubi m paŋ bumo! Nuso nɛ baaŋ wora n ji efute? B maŋ shibi
         bumo alɛ maŋ naa kɔ eleŋ.”3 Ndoŋ nna nɛ Enyɛnpe Ebɔrɛ chɛrga mbe nfɛra nseŋ kaŋɛ le: “M maaŋ shin nɛ kusɔ nɛ fo
         wu ere e wora kikɛ.”Bɔrɛdare nɛ k la edɛ na be asheŋ4 Bɔrɛdare ere to Enyɛnpetale daŋ kaŋɛ nna fanɛ mbe demuji beeŋ ba mbe basa so, nɛ edɛ
         e ba chɔɔ kusɔ kama ashi kasawule ere so n ta tekugboŋ na gba n tiso. 5 Ndoŋ nna nɛ ŋ kaŋɛ le: “Enyɛnpetale, jande sa maŋ wora loŋ. Nuso nɛ fo basa beeŋ wora
         n ji efute? B maŋ shibi, bumo alɛ maŋ naa kɔ eleŋ!”6 Nɛ Enyɛnpe Ebɔrɛ naŋ chɛrga mbe nfɛra ŋ kaŋɛ le: “Loŋ maaŋ wora kikɛ.”Efɔl nɛ b kɔ a karga egbal be keniŋi be bɔrɛdare be asheŋ7 Ade be kaman nɛ Enyɛnpe Ebɔrɛ lara mo gbagba be kumu ŋ ŋini ma bɔrɛdare to. E daa
         yil m mata egbal nna nseŋ keta efɔl nɛ kusɔ gbɛgbɛsobi ko chɛ kumo be kɔnɔ a chul.
         Loŋ be efɔl na nɛ bepɔrpo bee ta asɔ kargaso a keni egbal be keniŋi. 8 Ndoŋ nna nɛ Enyɛnpe Ebɔrɛ bishi ma le: “Eemɔs manɛ nɛ fo wu?”Nɛ ŋ kaŋɛ: “Efɔl nɛ baa ta a karga egbal be keniŋi na.”Nɛ Enyɛnpe Ebɔrɛ kaŋɛ: “N ta kumo nna a karga ma basa Israɛlebi fanɛ kananɛ baa karga
         egbal be keniŋi na. Ma alɛ maaŋ naaŋ ta m paŋ bumo kikɛ. 9 Abee so be mboŋ nɛ basa daa shuŋ Ebɔrɛ na kikɛ beeŋ mur. Nɛ bumo be ebɔrɛlambuana
         kikɛ a ki alambure. Nɛ n shin nɛ Ewura Jeroboam be kuwurji malɛ e ba ekar.”Eemɔs nɛ Amaziya be asheŋ10 Le be kubɔya nɛ Amaziya nɛ e la Bɛtɛl be bɔrɛmatapo na daŋ ta n sa Jeroboam nɛ e la
         Israɛl be ewura na. E yɛ: “Eemɔs bee kre menyi ŋkre lubi nna ashi Israɛlebi be kasawule
         so. Mbe mmalga gba nawule beeŋ tiŋ m mur efuli na kikɛ.” 11 Le nɛ e bee kaŋɛ:“Jeroboam beeŋ wu kena tonɛ b pɛ Israɛlebi na n tintiŋbumo n yɔ efuli pɔtɛ ko so kufɔ kufɔ.”12 Kede be kaman nɛ bɔrɛmatapo Amaziya kaŋɛ Eemɔs le: “Ta fo ebɔrɛdareana n shile anyi
         so! Bɛta n yɔ Juda be kasawule so n ya ka wora fo kenebiya be kushuŋ ndoŋ nsaa nya
         fo kusɔ jiso kumo to. 13 Sa maŋ naa malga kewuŋkaŋɛ be asheŋ kikɛ ashi Bɛtɛl ŋkpal manɛ so ndoŋ nɛ efuli ere
         so kikɛ be nshɛrbu wɔ, nɛ bewura kikɛ bee shɛr kumo to.”14 Nɛ Eemɔs malɛ kaŋɛ Amaziya le: “Ma ere maŋ la anebi, ŋko anebi pibi. N la mbolpɔkpapo
         nna nsaa keni efigidibi be ndɔ so.” 15 Ama Enyɛnpe Ebɔrɛ na e lara ma ashi mbolpɔ be kebaa kpa be kushuŋ to ŋ kaŋɛ fanɛ m
         baa malga mbe asheŋ a sa mbe basa Israɛlebi. 16 Loto naniere n nu kusɔ nɛ Enyɛnpe Ebɔrɛ bee kaŋɛ.17 Kusɔ nɛ Enyɛnpe Ebɔrɛ bee kaŋɛ fo Amaziya nde: “Fo eche beeŋ ki sakaleche ashi kade
         ere to nɛ b mɔ fo mbia kikɛ kena to. Baaŋ karga fo kasawule m barga kumo to n sa abar,
         nɛ fo gbagba malɛ e wu efuli pɔtɛ so. Nɛ b tintiŋ Israɛl be basa malɛ n yɔ efuli pɔtɛana
         so kufɔ kufɔ.” Kumo be kaman nɛ Eemɔs yige mo nseŋ yɔ.

Kelantaŋɛ ka bɔlɔ asɔrso be asheŋ81 Ndoŋ nna nɛ Enyɛnpetale na naŋ shin nɛ ŋ ku bɔrɛdare n wu asɔrso belso kelantaŋɛ be
         bɔlɔ, 2 nɛ e bishi ma le: “Eemɔs manɛ nɛ fo wu?”Nɛ n yɛ: “Asɔrso belso kelantaŋɛ be bɔlɔ nɛ n wu.”Nɛ Enyɛnpe Ebɔrɛ naŋ kaŋɛ ma le: “Kananɛ asɔrso ere bel ere aloŋ nɛ ma basa Israɛlebi
         be ekar fo. M maaŋ ta bumo be alubi m paŋ bumo kikɛ.” 3 Enyɛnpetale yɛ: “Nshɛ nɛ baaŋ ba boŋ bɔrɛlambu to na beeŋ kilgi kushu. Bubuni beeŋ
         dese kaplɛkama nɛ kakpa kikɛ e wora shruum.”Israɛl be kemur be asheŋ4 Menyi nɛ menyee ŋin betentaŋasepo nɛ efuli ere so be betirpo a lɛ a chichi so na e
         nu nfe. 5 Menyi e naa kaŋɛ men be amu le na: “Saŋɛ mo nɛ kufɔl popɔr ere beeŋ wu nɛ an ya fa
         anyi be ayu. Saŋɛ mo nɛ kewushiachɛ na beeŋ choŋ nɛ an naaŋ fara a fa asɔ yawu kpakpaso
         nsaa puni a ta ekurwawurbi a karga asɔ? 6 Saŋɛ mo nɛ anyeeŋ baa ta amimi a wea ayu to a fa yawu kpakpaso nsaa tɔ betentaŋasepo
         nɛ betirpo kesebeta be yawu ŋ ki anyi be anya.”7 Enyɛnpe nɛ e la Israɛl be Ebɔrɛ na bɔ ntaŋ ŋ kaŋɛ le: “M maaŋ teŋ bumo be asheŋ lubi
         nɛ b wora na kikɛ so. 8 Amoso kasawule beeŋ gbuŋgbuŋ to nɛ kagbenejija e tɔr efuli ere be basa kikɛ so nɛ
         b baa wora kuwɔr be asheŋ. Efuli na kikɛ beeŋ baga to fanɛ kananɛ lɔrgboŋ nɛ baa tre
         Nail ashi Ijipt be efuli so na bee kaa ketili a yɔ a ba na. 9 Loŋ be kachɛ na, ma Enyɛnpetale beeŋ shin nɛ epeŋi a tɔr kapaso nɛ kanyɛ e biri kapiidi.
         Ma Enyɛnpetale na e malga na. 10 Meeŋ shin nɛ men be kejigboŋana e ki nli be kebaa shu nɛ menyi be kagbenefuli malɛ
         be nshɛ e ki kagbenejijaso be kushu. Meeŋ shin nɛ men she men be emin nseŋ buu kagbenejijaso
         be asɔbuuso a du fanɛ esa nɛ mbe kebia koŋwule nɛ e kɔ wu ŋ ka mo na. Loŋ be kachɛ
         na beeŋ baa la kachɛ lubi ga.11 Kachako bee ba nɛ n shin nɛ akoŋ e tɔr kasawule ere so. Akoŋ nɛ k maŋ la ajibi be
         akoŋ beeŋ pɛ basa, nɛ achukoŋ nɛ k maŋ la nchu be achukoŋ e mɔ basa. Ekama beeŋ baa
         fin abɔrɛsheŋ be kenu fanɛ kananɛ baa fin nchu nɛ ajibi na. Ma Enyɛnpetale na e malga
         na. 12 Basa beeŋ shi kelargato be esoso be kaba so ŋ kilgi to n fin Ebɔrɛ be kamalga n ya
         fo epeŋilarkpa be kaba so. Baaŋ yɛla kenishi to n yɔ kaplɛkama n ya fin Enyɛnpe Ebɔrɛ
         be kamalga na, bumo alɛ maaŋ wu kumo. 13 Kumo be kamɔnchɛ na achukoŋ beeŋ pɛ menyi be mbrantiɛfɔlbi nɛ menyi be besuŋgurbi
         nɛ b kɔ eleŋ ga na nɛ b tɔr ŋ kreŋ. 14 Bekama nɛ baa bɔ agbir nɛ a wɔ Samɛria na nɛ kegbir nɛ k wɔ Dan na ŋko kegbir nɛ k
         wɔ Bɛshiba na, beeŋ tɔr a maaŋ naaŋ koso kikɛ.”

Enyɛnpe Ebɔrɛ be demuji be asheŋ91 N wu Enyɛnpe Ebɔrɛ ka yil bɔrɛsure na ase ashi bɔrɛlambu na to nseŋ kaŋɛ le: “Gbuŋgbuŋ
         bɔrɛlambu na be eshabɔrɛ nɛ a sɔ kumo to ŋ keta na eleŋso nɛ kumo be esoso e bure
         n tɔr basa na be amu so. Meeŋ mɔ bumo be bumo nɛ b ka na malɛ kena to. Bumo be ekama
         maaŋ tiŋ n shile ŋ ŋana ma so. 2 Hale b kur kemaŋ n luri to gba meeŋ gberge bumo n lar. B dii esoso n yɔ awɔlpa so
         gba, meeŋ gberge bumo m ba kaseto. 3 Hale b ŋana kebeegboŋ nɛ baa tre Kamɛl na be esoso gba, meeŋ fin bumo nseŋ pɛ bumo.
         Nɛ b ŋana tekugboŋ na be kaseto gba, meeŋ shin nɛ ebontojewu e duŋ bumo. 4 Nɛ fanɛ bumo doŋana pɛ bumo ŋ ki anya n yɔ efuli pɔtɛ so kufɔ kufɔ gba, meeŋ shin
         nɛ b mɔ bumo ndoŋ. Mee shin nna nɛ m mur bumo, mannɛ kechɛ bumo to bre.”5 Enyɛnpetale Ewurgboŋ baaŋ beta kasawule ere, k bee ŋalga nna,nɛ bekama nɛ b wɔ kumo so kikɛ, e baa shu nli.E bee shin nna nɛ kasawule bee dii a gbelgefanɛ kananɛ lɔrgboŋ nɛ baa tre Nail nabee dii a gbelge na ashi Ijipt be efuli so na.6 Enyɛnpe Ebɔrɛ pɔr mbe kowu nna ashi ebɔrɛsonɛ kasawule ere malɛ la kumo be gbaltɔlase.E bee gbargbar etekuana be nchu nna,a chulgi a wurge kasawule ere so.Mbe ketre e la Enyɛnpe Ebɔrɛ na!7 Le nɛ Enyɛnpe Ebɔrɛ na bee kaŋɛ: “Kananɛ m baa fɛ menyi Israɛl be basa be asheŋ na,
         loŋ koŋwule na nɛ mee fɛ Itiopia be basa gba be asheŋ. Mannɛ ma e lara Filistiebi
         na ashi Kreet be kasawule nɛ nchu kulti n wɔtɔ na, nɛ Siriyaebi ashi Kiir fanɛ kananɛ
         n lara menyi ashi Ijipt be efuli so dra dra na a? 8 Ma Enyɛnpetale na bee wu kulubi nɛ Israɛl be efuli na bee wora, ma alɛ beeŋ mur bumo
         ashi kasawule ere so. Ama ŋkpal bumo nananyɛn Jeekɔb so meeŋ yige bumo be basa gbrɛbi.9 Meeŋ ponte nɛ b gbaŋgbaŋ Israɛl be basa fanɛ kananɛ baa gbaŋgbaŋ ayunyifu gbaŋgbande
         to a lara eyurpi amo to na. Meeŋ shin nɛ bumo be bumo nɛ baa ji kashenteŋ a sa ma
         e pesaŋ to n yɔ efuli pɔtɛana so. 10 Baaŋ mɔ bumo be bumo nɛ b la belubiworapo n wea ma basa to na kena to, fɔŋfɔŋ bumo
         nɛ baa kaŋɛ le na: ‘Ebɔrɛ maaŋ shin nɛ tɔrɔ kikɛ e ba anyi so.’ ”Ebɔrɛ ka beeŋ naŋ lɔŋɛ Israɛl n yili kumo be eyilikpa be asheŋ11 Enyɛnpe Ebɔrɛ yɛ: “Kachako bee ba nɛ n naŋ lɔŋɛ Deevid be kuwurji nɛ k ki fanɛ kelambure
         na m pɔr n yili nɛnɛ. Meeŋ naŋ lɔŋɛ kumo be egbalana m pɔr fanɛ kananɛ k daa du dra
         na. 12 Saŋɛ na so menyi Israɛlebi na beeŋ kɔ n sɔ Edɔm be nsawule nɛ efuliana nɛ a daa la
         meya na kikɛ.” Ma Enyɛnpe Ebɔrɛ nɛ meeŋ shin nɛ loŋ e wora na e malga na. 13 Enyɛnpe Ebɔrɛ na yɛ: “Saŋko beeŋ ba nɛ menyi be ayu e wora a chɔ kananɛ menyeeŋ tiŋ
         n teŋi amo,nɛ menyi be asɔrso nɛ baa tre greep nae sɔr a chɔ kananɛ menyeeŋ tiŋ n wora amo be nsa.Nɛ menyi be greep be asɔrso be adɔ e sɔ abeeana so kikɛ.14 Saŋɛ na so meeŋ naŋ bɛta ma basam ba bumo be kasawule so.Nɛ b naŋ lɔŋɛ m pɔr bumo be nde nɛ a bure na,nseŋ chena amo to.Baaŋ du asɔrso nɛ baa tre greep nansaa wora amo be nsa a nu.Baaŋ dɔ ndɔana nsaa ji kusɔ kama nɛ b duu amo to.15 Meeŋ naŋ bɛta ma basa m ba kasawulenɛ n ta n sa bumo na so,nɛ bumo doŋana maaŋ naŋ tiŋ m pɔɔ bumo so kikɛ.”Ma Enyɛnpe Ebɔrɛ na e malga na.OBADAYAAnebi Obadaya be kawɔlObadayaObaANEBI OBADAYABE KAWƆL

Bɔrɛdare nɛ Obadaya ku na be asheŋ11 Kusɔ nɛ Enyɛnpetale Ewurgboŋ na kaŋɛ a laŋɛ Edɔm be kaplɛa so nɛ an nu nde:“Men koso n shin nɛ an yɔ nɛ anyi nɛ Edɔmebie ya kɔ abar kena.”2 Le nɛ Enyɛnpetale na kaŋɛ Edɔm:“Meeŋ shin nɛ fo ki epɔshipo nɛ ekama nyame keni fo jiga.3 Fo, Edɔm be kamoowu e naa fule fo na.Fo Edɔm nɛ fo tase kebee so nɛ fo kowuwɔ kaboŋ jeŋgreŋ na,e naa puchi a kaŋɛ fo kumu fanɛwanɛ e naaŋ tiŋ m pɔɔ fo so na, ŋko?4 Kashenteŋ nna fanɛ fo wɔ awɔltofanɛ kajɔnɔkoso ka bee firgi nna,fo alɛ nseŋ ta fo kowu n ya yuufanɛ k kaa wɔ achɛkpabi to na,ama ma, Enyɛnpetale na e kaŋɛ fo nafanɛ meeŋ shin nɛ fo shi kakpa nɛ fo wɔ ere m ba kaseto.5 Nɛ beyu ŋko besugepo daŋ ba fo to kanyɛso,ndafanɛ kusɔ nɛ k daa beeŋ nya fo gba maaŋ baa walɛ.B daa beeŋ yuri fo kananɛ baa sha.Beyu baŋ ba kanyɛso, asɔ nɛ baa sha nawule nɛ baa ta.Basa baa chuge greep be asɔrso malɛ,baa kaa yige amo be gbrɛ ko nna a chɔga so,ama fo ere, fo doŋana beeŋ mur fo cheche.6 Menyi ere Isɔɔ be kanaŋ to ebi,baaŋ sensaŋ menyi be asɔ kikɛ n yɔ.7 Men doŋana beeŋ tintiŋ menyi n yɔefuli ere so be ekarso cheche,nɛ men teriana e fule menyi nseŋ pɔɔ menyi so.Bumo nɛ baa tu menyi a ji menyi be ajibi nanierebeeŋ sho menyi ajigbelɛ,ama menyi alɛ maaŋ pin.”8 Enyɛnpetale na yɛ: “Kachɛ na kaŋ fo,meeŋ mur Edɔm be basa nyiashempo kamanɛ b wɔ lsɔɔ be abee so a pin asheŋ to na.Meeŋ mur bumo cheche.9 O, Teman be benakɔpo,kufu beeŋ pɛ menyi tain,baaŋ ku ekama nɛ e wɔ lsɔɔ be abee so na to.10 Ŋkpal menyi Edɔmebi ka diewun ta kumu kpakpaso n shuŋ men kurgepoanaJeekɔb be kanaŋ to ebi kushuŋ lubi na so,anishinyɔr beeŋ ba menyi so.Menyi alɛ beeŋ mur kuraa.11 Kachɛ nɛ bedoŋ nɛ b la befɔdaŋ ba bɔla Jeekɔb be kanaŋ to ebi be mbuna ton luri Jerusalɛm to m muu bumo be asɔ kikɛnseŋ to beri m barga amo to n sa abar namen daa yil jiga a keni bumo.Amoso menyi alɛ gba daa du fanɛ bedoŋ na nna na.12 A daa maŋ daga fanɛ men baa yila mushe men niopibiana Jeekɔb be kanaŋ to ebisaŋɛ nɛ tɔrɔ nɛ kachɛ lubi tu bumoashi bumo be kemur be saŋɛ so na.13 A daa maŋ daga fanɛ men luri ma basa be kade ton ya kaa mushe bumo ashi bumo be etɔrɔ be kaplɛa sonseŋ suge bumo asɔ kachɛ lubi achɛ na.14 A daa maŋ daga fanɛ men ya yili ŋkpancherianaa pɛ bumo to be bumo nɛ b nya ekpan shile a yɔ nɛ b ya ŋana na.A daa maŋ daga fanɛ men pɛ bumom bɔɔ bumo doŋ ana enɔsaŋɛ nɛ b wɔ tɔrɔ na.15 Men nu nfe,kachɛ nɛ ma ere Enyɛnpetale na beeŋ ji efuli kamademu na taga to nna na.Asɔ nɛ menyi Edɔmebi wora erebeeŋ ba menyi alɛ gba so loŋ chap.Menyeeŋ teŋi kusɔ nɛ men du ere gbagba.16 Ma basa nɛ b tase ma kebee cheembi soashi Jerusalɛm na ka nya kasogberge ere bremeeŋ gberge efuli pɔtɛana kikɛ gba kusoe a chɔ loŋ.Baaŋ nya kasoegberge a chɔ Jerusalɛm peya na,hale nɛ k yɛr bumo kemur to cheche.Israɛl ka beeŋ kɔ m pɔɔ so be asheŋ17 Kumɔlga beeŋ baa wɔ Zayɔn be kebee bre so,nɛ basa ko e nya ekpa n shile ŋ ŋana.Ndoŋ beeŋ baa la kakpa cheembi nsaa laJeekɔb be kanaŋ to be kasawule.18 Jeekɔb be kanaŋ to ebi beeŋ baa dufanɛ edɛ suse so nnanɛ Isɔɔ malɛ be kanaŋ to ebi e baadu fanɛ afitiri wɔlso nɛ baaŋ chɔɔ.Isɔɔ be kanaŋ to be ekama maaŋ naŋ ji efute.Ma, Enyɛnpetale na e kaŋɛ loŋ na.19 Keshishɛrsawule so ebi na beeŋ ba sɔ menyi lsɔɔbe kanaŋ to ebi be abeesawule a wɔtɔ,nɛ basa nɛ b wɔ abee be kaseto na malɛ e baFilistiebi be nsawule ŋ ki bumo peya.Israɛlebi beeŋ ba sɔ Efreimebi nɛ Samɛriaebi be nsawule,nɛ Bɛnjaminebi malɛ e ta Gilead.20 Israɛl be benapo nɛ b pɛ n yɔ Keenan na beeŋ bɛtam ba kɔ n sɔ nsawule loŋ hale n ya fo Zarefat.Jerusalɛm be benapo nɛ b wɔ Sefarad naniere malɛbeeŋ ba kɔ n sɔ keshishɛrsawule be ndeana.21 Zayɔn to be bekɔmpɔɔsopoana beeŋ ya kɔEdɔm m pɔɔ kumo so nsaa ji kuwura kumo so.Enyɛnpetale malɛ gbagba e naaŋ ki bumo be ewura.”JONAAnebi Jona be kawɔlJonaJonANEBI JONABE KAWƆL

Jona ka shile Ebɔrɛ be asheŋ11 Kachako nɛ Enyɛnpe Ebɔrɛ kaŋɛ Amitai pibinyɛn Jona le: 2 “Yɔ kadegboŋ nɛ baa tre Ninɛve na to n ya fiɛ ndoŋebi so ŋ kaŋɛ bumo fanɛ n wu bumo
         be asheŋ lubi nɛ baa wora na kikɛ. Amoso asheŋ maaŋ nyalɛ n sa bumo kikɛ.”3 Nɛ Jona kini nseŋ shile Enyɛnpe Ebɔrɛ na. E daŋ yɔ kade ko nɛ baa tre Jɔpa nna n ya
         luri nchu so be kuloŋgboŋ ko nɛ k bee yɔ kadegboŋ ko nɛ baa tre Tashish ashi Speen
         be efuli so na to.4 Ndoŋ nna nɛ Enyɛnpe Ebɔrɛ shin nɛ afugboŋ ko koso teku na so. Nɛ bɔrɛchu nɛ afu wea
         abar to m ber kuloŋgboŋ nɛ Jona daa wɔ kumo to na so, nɛ k bee shin nɛ k baŋɛ to m
         mur nchu na to. 5 Nɛ kufu pɛ kuloŋgboŋ na be befarpo na kikɛ ga nɛ b fara a shu a tre bumo be agbirana.
         Ndoŋ nna nɛ b lara kuloŋgboŋ na to be esulɔ n lɛ teku na to saŋɛ na so kumo be egbɛ
         beeŋ duga so ŋ ka ŋ kukwe.Jemanɛ ere so kikɛ nɛ Jona bre wɔ kuloŋgboŋ na be kaseto be ebu ko to a di kenishipereso.
         6 Ndoŋ nna nɛ kuloŋgboŋ na be befarpo na be enimu yɔ Jona kutɔ n ya kaŋɛ mo le: “Fo
         ere dese a di nna a? Koso a shu a tre fo Ebɔrɛ. Ashere e beeŋ mɔlga anyi, nɛ an sa
         maŋ mur.”7 Kumo be kaman nɛ befarpo na kikɛ kaŋɛ a bar le: “Men shin nɛ an to beri n fin esa
         nɛ tɔrɔ ere shi mbe kumu so m ba anyi so ere.” B ka to beri na nɛ k tɔr Jona so.8 Nɛ b bishi mo le: “Kaŋɛ anyi, fo e shin nɛ le be tɔrɔ ere ba anyi so a? Manɛ be kushuŋ
         nɛ fee shuŋ? Nnɛ nɛ fo shi? Efuli mo so nɛ fo shi? Kanaŋ mo to be esa e la fo?”9 Ndoŋ nna nɛ Jona kaŋɛ le: “N la Hibruw be esa nna. Enyɛnpe Ebɔrɛ nɛ e wɔ ebɔrɛso nseŋ
         to teku nɛ kasawule kikɛ na nɛ mee shuŋ.”10 B ka nu loŋ nɛ kufu pɛ bumo ga, ŋkpal manɛ so, Jona teŋ kaŋɛ bumo fanɛ e bee shile
         Enyɛnpe Ebɔrɛ na nna.11 Teku na so be afu na daŋ baa wora eleŋ nna a ti so. Ndoŋ nna nɛ b bishi Jona le: “Nuso
         nɛ anyeeŋ wora fo nɛ teku ere e wora shruum n sa anyi?”12 Nɛ Jona kaŋɛ: “Men ta ma n lɛ teku na to, aloŋ beeŋ shin nɛ k wora shruum. M baa nyi
         geeŋ fanɛ ŋ ka wora n jija so nɛ le be afugboŋ lubi ere tu anyi na.”13 Ama ŋkpal befarpo na ka daa maa sha kelara mo n lɛ teku na to so, b daŋ pere kenishi
         nna a far nɛ b ya gbuŋ kedeŋi so. Bumo alɛ daa maŋ tiŋ, ŋkpal manɛ so, afu na be eleŋ
         daŋ baa wora keshi nna a ti so. 14 Ndoŋ nna nɛ b kule Enyɛnpe Ebɔrɛ na ŋ kaŋɛ le: “O, Enyɛnpe Ebɔrɛ, jande, sa maŋ shin
         nɛ an wu ŋkpal anyi ka bee shin nɛ an lara kanyɛn ere be ŋkpa so. Sa maŋ kaŋ ji anyi
         demu ŋkpal an ka mɔ esa nɛ e maŋ kɔ kulubi so. Ŋkpal manɛ so, fo Enyɛnpe Ebɔrɛ na
         e naa wora kusɔ kikɛ fo keparso.” 15 Kumo be kaman nɛ b lara Jona n lɛ teku na to, nɛ k wora shruum epul na to. 16 Le be kesheŋ ere daŋ shin nɛ befarpo na ŋana Enyɛnpe Ebɔrɛ na alegaiso nna. Kumo be
         kaman nɛ b lara sarga nseŋ nase nnɔ n sa Enyɛnpe Ebɔrɛ na.17 Ndoŋ nna nɛ Enyɛnpe Ebɔrɛ shin nɛ kɔrɔtɔgboŋ ko ba ta Jona m min, nɛ e ji nchɛ asa
         nɛ nnyɛ asa ashi kɔrɔtɔgboŋ na be epunto.

Jona be kabɔrɛkule be asheŋ21 Jona wɔ kɔrɔtɔ na be epunto nna nseŋ kule mbe Ebɔrɛ nɛ e la Enyɛnpe Ebɔrɛ na le: 2 “Ma tɔrɔ to nɛ n shu n tre fo, Enyɛnpe Ebɔrɛ na, nɛ e nu ma kekule. N wɔ nchaŋ chiŋgeliŋ
         to nna nseŋ kule fo fanɛ fo chɛ ma to, nɛ fo alɛ nu ma kekule.3 Fo kpa ma nna n lɛ Teku be kechimbi be kaseto, nɛ nchu muni ma kikɛ so nsaa kaa atili
         ma kumu so.4 Nɛ n fɛ fanɛ fo ju ma fo anishito nna, nɛ m maaŋ naŋ wu fo bɔrɛlambu cheembi na kenishiso
         kikɛ.5 Nchu na daŋ muni ma nna a sha kemur ma nɛ teku to be afitiri kre ma kumu kikɛ.6 Ŋ ka daŋ muni n yɔ kasawule be kechimbi to na, n daŋ fɛ fanɛ ma ŋkpa be ekar fo nna
         na. Ama fo, Enyɛnpe Ebɔrɛ, nɛ fo la ma Ebɔrɛ na lara ma kemaŋ chiŋgeliŋ na to m bar
         ma ŋkpa to.7 Ma ŋkpa kaa bee fo ekar na nɛ n nyiŋi fo, Enyɛnpe Ebɔrɛ na, nseŋ kule fo nɛ fo nu
         ma kekule ashi fo bɔrɛlambu cheembi na to.8 Basa nɛ baa shuŋ agbir paŋ Ebɔrɛ be kuwɔrwu.9 Ama ma ere beeŋ boŋ nshɛ n di fo, Enyɛnpe Ebɔrɛ na, epaŋ nseŋ lara sarga n sa fo.
         Meeŋ wora m bɔlɔ ma kɔnɔ naseso so, ŋkpal manɛ so, fo e kɔ eleŋ a tiŋ a mɔlga.”10 Ade be kaman nɛ Enyɛnpe Ebɔrɛ shin nɛ kɔrɔtɔ na ya gbu Jona n nase kedeŋi so ashi
         teku na be ekarso.

Jona ka yɔ Ninɛve be asheŋ31 Ndoŋ nna nɛ Enyɛnpe Ebɔrɛ naŋ kaŋɛ Jona kela nyɔsopo le: 2 “Yɔ kadegboŋ nɛ baa tre Ninɛve na to n ya bɔ kubɔya nɛ n sa fo na n sa ndoŋebi.”3 Ndoŋ nna nɛ Jona nu Enyɛnpe Ebɔrɛ be kamalga na nseŋ yɔ Ninɛve. Ninɛve daa la kadegboŋ
         nɛ esa beeŋ ta nchɛ asa nna n nite kumo be kaba ko n ya fo kaba ko. 4 Jona ka luri kade na to na nɛ e nite kachɛ koŋwule m bɔ le be kubɔya. E yɛ: “Yili
         kabre n ya fo nchɛ adena be kefɛato, Ninɛve beeŋ mur.” 5 Ninɛveebi na ka nu kubɔya na nɛ b yirda Ebɔrɛ nseŋ yili kumo fanɛ ekama e kishi. Ndoŋ
         nna nɛ benimu nɛ mbia kikɛ ta kagbenejijaso be asɔbuuso m buu a ŋini fanɛ bumo be
         ŋgbene jija bumo.6 Kubɔya na ka tu Ninɛve be ewura gba, nɛ e koso mbe kuwurputi so m bugi mbe kuwurpiŋi
         n nase, nseŋ ta kagbenejijaso be asɔbuuso m buu n ya chena nsunɔ to. 7 Kumo be kaman nɛ e sa Ninɛveebi kubɔya. Kubɔya na e daa la fanɛ ewura nɛ mbe benimuana
         yɛ: “Esa kama e sa maŋ ji shɛŋ. Dimɛdi ŋko kusɔbɔya e sa maŋ ta ajibi ŋko nchu n yɔ
         kɔnɔ. 8 Edimɛdi kikɛ e buu kagbenejijaso be asɔbuuso nseŋ shu n tre Ebɔrɛ kenishipreso. Ekama
         e yige asheŋ lubi be kewora nɛ kebaawɔ kebaawɔtɔ lubi to. 9 Ashere Ebɔrɛ be nfɛra beeŋ chɛrga nɛ mbe agbo e wushi nɛ e wu anyi kuwɔr nsaa maŋ
         shin nɛ an mur.”10 Ebɔrɛ ka wu kusɔ nɛ b wora na nɛ kananɛ b yige bumo be asheŋ lubi nɛ kebaawɔtɔ lubi
         na, nɛ e wu bumo kuwɔr nsaa maŋ naŋ shin nɛ b mur fanɛ kananɛ e daŋ yili na.

Jona be kanya agbo nɛ Ebɔrɛ be kuwɔrwu be asheŋ41 Ama kumo be loŋ daŋ tɔrɔ Jona ga nɛ e kpal loŋ so n nya agbo. 2 Nseŋ kule Enyɛnpe Ebɔrɛ na ŋ kaŋɛ le: “O Enyɛnpe Ebɔrɛ, mannɛ le nɛ n daŋ kaŋɛ saŋɛ
         nɛ n kra wɔ epe na a? Loŋ so nɛ n nya manaŋ n shile n yɔ Tarshish na. N nyi fo ka
         la kasha nɛ kuwɔrwu be Ebɔrɛ, nsaa maa nya agbo manaŋ manaŋ. Fee wora kelela nna saŋkama
         nseŋ wora shiriya nɛ fo ta alubi m paŋ. Fo alɛ maa kuse a bar kasogberge basa so.
         3 Enyɛnpe Ebɔrɛ, shin nɛ n wu. Ŋ ka wu bɔ, ŋ ka kraa wɔ ŋkpa to.”4 Nɛ Enyɛnpe Ebɔrɛ kaŋɛ: “Nuso be ekpa nɛ fo kɔ nɛ fo nya agbo?”5 Kumo be kaman nɛ Jona lar n ya chena kade na be ekarso ashi epeŋilarkpa be kaba so.
         E daŋ yuu kubuubi ko nna n chena kumo be kiyoyul to a jo nsaa keni kusɔ nɛ k beeŋ
         wora kade na to ebi. 6 Nɛ Enyɛnpe Ebɔrɛ shin nɛ kefeelebi ko kɔr ndoŋ m purge a wora kiyoyul m buu Jona so,
         saŋɛ na so, epeŋi maa naa ŋmɛa mo ga. Kefeelebi na be kiyoyul na daŋ shin nna nɛ Jona
         be kagbene fuli mo ga. 7 Ama kumo be ŋklade kachipurdidi nɛ Ebɔrɛ shin nɛ kushushombi gboŋgboŋi ko ba ji kefeelebi
         na nɛ k bolo to. 8 Epeŋi ka lar nɛ Ebɔrɛ shin nɛ afu tushiso be kebembeŋ shi epeŋilarkpa m ber m ba Jona
         so nɛ e bɛlɛ. Ndoŋ nna nɛ e kaŋɛ le: “Ŋ ka wu bɔ ŋ ka kraa wɔ ŋkpa to.”9 Nɛ Ebɔrɛ bishi mo le: “Manɛ so nɛ fo kpal kefeelebi na so a nya agbo?” Nɛ Jona kaŋɛ:
         “Ŋ kpal kumo so n nya agbo, hale a sha fanɛ n wu gba nna na.”10 Nɛ Enyɛnpe Ebɔrɛ kaŋɛ le: “Kefeelebi nɛ fo maŋ duu ŋko ŋ keni so nɛ k daŋ be asheŋ
         e tir fo na. Kachɛ koŋwule nɛ kumo gbagba ta ŋ kɔr n daŋ m purge nseŋ naŋ wu kachɛ
         koŋwule to gba. 11 Basa nɛ b chɔ ŋgboŋ kalfa nɛ adunyɔ nɛ b maŋ nyi bumo be bena nɛ jiso, n ta asɔbɔya
         damta gba n ti so e wɔ Ninɛve be kadegboŋ na to. A maŋ daga bumo be asheŋ ka tir ma
         a?”MAIKAAnebi Maika be kawɔlMaikaMaiANEBI MAIKABE KAWƆL

11 Kamalga ere nɛ Enyɛnpe Ebɔrɛ daŋ ta n sa Maika nɛ e daŋ shi kade nɛ baa tre Moreshɛf
         na. E yɛ: “Jemanɛ nɛ Jotam nɛ Ahaz nɛ Hɛzekaya daŋ ji Juda be efuli so be kuwura na,
         nɛ Enyɛnpetale Ebɔrɛ daŋ lara loŋ be asheŋ ere ŋ ŋini Maika a laŋɛ ndegboŋ nɛ baa
         tre Samɛria nɛ Jerusalɛm na be kaplɛa so.Maika ka bee shu a sa Jerusalɛm na be asheŋ2 Menyi basa nɛ menwɔ durnya ere be efuliana kikɛ so e nu nfe!Menyi basa kama nɛ men wɔkasawule ere kikɛ so gba e nu asheŋ ere!Enyɛnpetale Ebɔrɛ nɛ e wɔ mbe bɔrɛlambucheembi to na, e naa shin nɛ e ji shɛdaŋ gbiti menyi.3 Men keni nfe!Enyɛnpe Ebɔrɛ na bee shi mbe kakpa cheembia gbelge to a ba nɛ e ba nite kasawule ere so beabeegboŋ be awɔlto.4 Abeegboŋ na beeŋ ŋalga ashi mbe aya tofanɛ ŋku bumbuŋ ka luri edɛ to ŋ ŋalga a shilea yɔ abee na be afito fanɛ nchuka shi kebee so a chulgi a wurge kasawule so na.5 Asheŋ ere kikɛ beeŋ wora nna ŋkpal Israɛlebi na ka wora kulubi ŋ gbiti Ebɔrɛ so. To,
         wanɛ nɛ baaŋ ta Israɛlebi be kekini Ebɔrɛ nseŋ lar mo kaman ere be asheŋ n sulɔ? Samɛria
         nɛ k la efuli na be kadegboŋ na be basa nɛ baaŋ ta kumo n sulɔ a! Nɛ wanɛ malɛ e tɔr
         Judaebi be kagbirshuŋ ere be ntaŋ? Mannɛ Jerusalɛm gbagba a? 6 Amoso nɛ Enyɛnpetale Ebɔrɛ na yɛ: Meeŋ shin nɛ Samɛria e ki alambure n deŋi abar so
         kululu. K beeŋ ki ndibi sɔrso be eduukpa. Meeŋ pesaŋ Samɛria be egbalana be ebirkesi
         to n lɛ ketaŋɛ to ŋ ka kumo be egbaltɔlaseana nawule n nase nɛ ekama e baa wu amo.
         7 Samɛria to be agbirana kikɛ beeŋ bure to ŋ ki le burburbi. Nɛ edɛ e chɔɔ asɔ kama
         nɛ agbirlambu to be esakale kɔ na kikɛ. Efuli pɔtɛana so ebi beeŋ sulɔ kumo be agbirana
         be shuwa nɛ gbiti n ya sa esakale pɔtɛana mboŋ ko.”8 “Ŋkpal ade kikɛ so, ma Maika beeŋ boŋto a shu nseŋ buu asɔfarbi a na aya fuloŋ. Meeŋ
         shu fanɛ kuntuŋ na nseŋ boŋto fanɛ tayetaye. 9 Ŋkpal manɛ so, Samɛria jija e shin nɛ k mur cheche nɛ Juda malɛ gba luri loŋ be tɔrɔ
         na to. Loŋ be tɔrɔ na tiŋ n fo ma basa be mbuna to ashi Jerusalɛm to.”Edɔm ka firgi n taga Jerusalɛm to be asheŋ10 Men sa maŋ kaŋ malga kusɔ nɛ k bee wora menyi ere be asheŋ n sa Gafebi na kikɛ. Men
         sa maŋ shin nɛ b wu men ka bee shu. Menyi Bɛf Leafra be basa malɛ e ya dese eshishɛrpumpuŋ
         to a melti a ŋini kagbenejija nɛ k tɔr menyi so. 11 Menyi Shafir nɛ Zaanan be nde to ebi e delgeso nseŋ ta anishinyɔr n shile n yɔ efuli
         pɔtɛ so. Basa nɛ b wɔ kadegboŋ nɛ baa tre Zaanan na maaŋ shuli n lar bumo be kade
         na to. Betezel be kade to ebi bee shu nna ŋkpal kusɔ nɛ k bee kuŋ kumo na ka maŋ naa
         wɔtɔ so. 12 Marofebi pesaŋ to a keni e fin esa nɛ e beeŋ mɔlga bumo ŋkpal Enyɛnpe Ebɔrɛ ka shin
         nɛ Jerusalɛmebi ji jɛrbi damta so. 13 Menyi nɛ men wɔ Lakish na e bela men be egbaŋɛ nɛ kena to be egbaŋɛturko ase. Men
         kute Israɛlebi to n wora alubi nseŋ ŋin Jerusalɛmebi gba n wɔtɔ alubi to. 14 Amoso menyi Judaebi e kela Moreshɛf Gaaf be kade to ebi na fanɛ menyee yɔ. Ŋkpal manɛ
         so Israɛl be bewura maaŋ naŋ nya kechɛto ashi Akzib be kade to.15 Enyɛnpe Ebɔrɛ na beeŋ ta menyi nɛ men shi kade nɛ baa tre Mareshɛf na m bɔɔ bedoŋ
         enɔ nɛ b kɔ n sɔ menyi be kade nɛ Israɛl be benimuana kikɛ e shile n ya ŋana kebeelaŋ
         nɛ k wɔ Adulam na to. 16 Judaebi, men she men be amu ŋkpal kagbenejija nɛ k beeŋ tu menyi ŋkpal men be mbia
         shasoana so. Men she men be amu kɔlikɔli fanɛ ejita be amu na ŋkpal manɛ so, baaŋ
         pɛ men be mbia shaso ŋ ki anya n yɔ efuli pɔtɛ wɔfɔ so.

Asɔ nɛ a beeŋ nya basa nɛ baa tɔrɔ bebɔlpo na be asheŋ21 Asheŋ maaŋ nyalɛ n sa bekama nɛ baa dese bumo be edesekpa a kre asheŋ lubi be kewora
         be ŋkre na. Kanyɛso nɛ baa kaa kre loŋ be asheŋ na, nɛ kare e chɛ nɛ b wora amo ŋkpal
         b ka kɔ eleŋ so. 2 B baa sha nsawule ŋko nwu kama, baa suge amo eleŋso nna. Baa puni nna a suge basa
         be nwu ŋko mpetɛsɔ.3 Amoso kusɔ nɛ Enyɛnpe Ebɔrɛ na kaŋɛ nde: “Mee kre keshin nɛ tɔrɔgboŋgboŋi e ba menyi
         so nna. Menyi alɛ maaŋ tiŋ ŋ gelge kumo n nya menyi be kumu n ji kikɛ. Menyeeŋ luri
         etɔrɔ to, saŋɛ na so menyi maaŋ naa nite a wu menyi be amu. 4 Kachɛ na kaŋ fo basa beeŋ baa boŋ nshɛ a wora menyi eyurto a kaŋɛ le:‘Anyi ere mur cheche nna na!Enyɛnpe Ebɔrɛ na suge anyi be kasawulen sa bedebɔrpo.’5 Amoso menyi maaŋ naa kɔ kachige ashi Enyɛnpe Ebɔrɛ na be basa to ŋkpal manɛ so, esa
         kikɛ maaŋ baa wɔtɔ nɛ e yili menyi be katelamu to n sɔ kachige na.”6 Basa wɔtɔ nna a malga a gbiti ma a kaŋɛ le: “Sa maa bɔ le be abɔrɛsheŋ be kubɔya a
         sa anyi ere. Sa maa malga a laŋɛ amo be kaplɛa so gba kuraa. Anyi maaŋ ŋaba kikɛ.
         7 Menyi Israɛlebi nɛ men la Jeekɔb be kaman to ebi na kɔ ekpa nɛ men baa kaŋɛ fanɛ Enyɛnpe
         Ebɔrɛ na nya agbo nna n wora kusɔ nɛ e wora ere? Enyɛnpe Ebɔrɛ maa kaa nɛfa bekama
         nɛ baa wora asheŋ niŋiso nna a?”8 Kumo be kaman nɛ Enyɛnpe Ebɔrɛ na kaŋɛ: “Menyi kaa kɔ ma basa kena fanɛ b ka la bedoŋ
         nna. B baŋ shi kena to a ba epe a fɛ fanɛ epe nɛ kagbenewushi wɔ, menyi kaa ŋana ekpa
         to nna a jo nɛ b ba nɛ men yuri bumo be asɔbuuso. 9 Menyi alɛ bee kaa ju ma basa be beche a lar bumo be elaŋ nɛ baa sha ga na to nna nsaa
         suge bumo be mbia be enɛfa nɛ n sa bumo fanɛ a baa la bumo peya mbaanaayɔ na. 10 Men koso a yɔ! Nfe maŋ la kakpa nɛ menyeeŋ chena n wushi. Ŋkpal manɛ so, menyi be
         alubi shin nɛ k wora eyurpi nseŋ ki kakpa nɛ k beeŋ mur.11 Basa ere bee sha anebi nɛ e beeŋ ba kaa ku efɛ a kaŋɛ bumo le na nna: ‘Men baa nuu
         nsa a boo.’12 Ma, Enyɛnpe Ebɔrɛ na e naa nase kɔnɔ, fanɛ meeŋ naŋ bar ma basa Israɛlebi, nɛ baaŋ
         ji efute na abar so. Meeŋ gama bumo abar so fanɛ mbolpɔ ka wɔ kuluu to, saŋɛ na so
         basa beeŋ wora keshi n sɔ kasawule na so kikɛ.13 Meeŋ bugi ekpa n sa ma basa nseŋ juŋkpar bumo n lar kenyaya nɛ b wɔtɔ ashi efuli pɔtɛana
         so m ba ki bumo be ewura.”

Maika ka lar Israɛl be bejuŋkparpoana kaman be asheŋ31 Ndoŋ nna nɛ Maika kaŋɛ le: “Israɛlebi be bejuŋkparpo, men nu nfe! Men nyi kelela nɛ
         kulubi be mbarga, 2 ama men kishi alela be kebaa wora nna nsaa sha alubi be kebaa wora. Men wɔtɔ nna a
         debɔr ma basa nsaa jija bumo be atre fanɛ kananɛ baa luu kusɔbɔya be kawɔl nsaa marga
         kumo be eblaŋ ashi awibi so na. 3 K du fanɛ menyee luu ma basa be nwɔl nna, nsaa kpele bumo be eblaŋ nɛ awibi to a wɔtɔ
         mpuliya to a daŋɛ a we. 4 Kachako menyeeŋ shu ŋ kule Enyɛnpe Ebɔrɛ na, ama e maaŋ nu menyi be kekule. Ŋkpal
         menyi be alubi so, e beeŋ kpele mbe anishi nsaa maaŋ tuge menyi gba kuraa.5 Kusɔ nɛ Enyɛnpe Ebɔrɛ na bee kaŋɛ nde: ‘Anebiana ko wɔtɔ nna a fule a nase kayurwushi
         be kɔnɔ a sa basa nɛ baa sa bumo kusɔ jiso nsaa ta kena a funti bekama nɛ b maa wora
         loŋ na. Enyɛnpe Ebɔrɛ na bee kaŋɛ loŋ be anebiana na nna fanɛ 6 k beeŋ wora bumo kachako fanɛ kanyɛ ka biri nɛ b maŋ naa wu na. B maaŋ naaŋ tiŋ ŋ
         ku bɔrɛdare n fule ma basa kikɛ. 7 Bumo be bekama nɛ baa wu echefoso be asheŋ a kaŋɛ na beeŋ ŋaba, ŋkpal manɛ so kusɔ
         nɛ baaŋ kaŋɛ na maaŋ wora m bɔlɔ so. Baaŋ ji nyɔmɔ, ŋkpal manɛ so Ebɔrɛ maaŋ naaŋ
         tuge bumo.’ ”8 Ama Enyɛnpe Ebɔrɛ na ta mbe Kiyoyu nɛ mbe eleŋ na nna n wɔtɔ ma ere to, nseŋ shin
         nɛ n nya kenyɛn a ji asheŋ nɛ amo be ekpa so nsaa tiŋ a kaŋɛ Israɛl be basa bumo be
         alubi. 9 Men nu nfe, menyi Israɛl be bejuŋkparpo, nɛ men kishi kebaaji asheŋ nɛ amo be ekpa
         so nsaa ta kulubi a tre kelela. 10 Kumukpakpaso nɛ kamɔ nɛ men ta ŋ ki menyi be karechɛ kikɛ be kebaawɔtɔ ashi Ebɔrɛ
         be kadegboŋ nɛ baa tre Jerusalɛm na to. 11 Kadegboŋ na be bejuŋkparpoana bee sɔ asɔ basa kutɔ nna pɔɛŋ nsaa ji bumo be asheŋ
         a sa bumo. Bɔrɛmatapoana nɛ anebiana na malɛ bee sɔ amansherbi nna pɔɛŋ nsaa ŋini
         mbraana na ŋko a wu abɔrɛsheŋ a kaŋɛ basa. Kumo be kaman nɛ b kilgi ŋ kaŋɛ le: “Enyɛnpe
         Ebɔrɛ na wɔ anyi kutɔ, amoso shɛŋ maaŋ tiŋ n wora anyi.”12 Ŋkpal bumo so, baaŋ pulgi Jerusalɛm to fanɛ kudɔsawule, nɛ k ki kade bureso m biti
         abar so a dese; nɛ Zayɔn be kebee nɛ bɔrɛlambu na yil so na malɛ e ki kupo.

Enyɛnpetale na be kagbenewushi ka beeŋ ba kaplɛkama be asheŋ41 Lalaloge be nchɛ na to kebee nɛEnyɛnpe Ebɔrɛ be bɔrɛlambu na yil so nae naŋ ba ki abee kikɛ to be kejeŋgreŋ ga.K beeŋ baa du jeŋgreŋ a chɔ abee kikɛ nyam,nɛ efuliana na kikɛ be basa e shile m ba kumo ase2 m ba kaŋɛ le:“Men shin nɛ an diin yɔ Enyɛnpe Ebɔrɛ na be kebee na so,n ya luri Israɛl be Ebɔrɛ na be bɔrɛlambu na to.E beeŋ ŋini anyi kusɔ nɛ e bee sha fanɛ an wora;nɛ an baa wora mbe aparsheŋ saŋkama.Ŋkpal manɛ so, Enyɛnpe Ebɔrɛ nabe keŋini bee shi Jerusalɛm nna;nɛ mo alɛ bee shi Zayɔn be kebee soa malga a sa mbe basa.”3 E beeŋ naŋ lɔŋɛ efuliana nɛ a wɔ kufɔ nɛ tatato kikɛ,nɛ kelaŋtokɔ wɔ bumo be kefɛato nanɛ b naŋ nyalɛ abar so.Saŋɛ na so nɛ b ta bumo be etokobi m bel ntekpanseŋ ta bumo akpa malɛ m bel eloji.Efuliana na maaŋ naa ŋini bumo basakena be kekɔ kikɛ ŋko n naŋ kɔ abar kena gba kuraa.4 Loŋ be jemanɛ na, ekama na beeŋ chenambe ndibi sɔrso be kudɔ to nɛ kayurwushinɛ esa kikɛ maaŋ naa funti mo.Ŋkpal manɛ so, Enyɛnpetale Ebɔrɛ nabe kɔnɔ naseso nna na.5 Efuli kama so ebi bee bunyaŋ nsaa wora bumo be kegbir kasonu nna, ama anyi ere beeŋ
         baa bunyaŋ nsaa wora Enyɛnpe anyi be Ebɔrɛ na kasonu nna mbaanaayɔ.Israɛlebi ka beeŋ shi kenyaya to m bɛta m ba be asheŋ6 Kede be kaman nɛ Enyɛnpe Ebɔrɛ na kaŋɛ, “Jemanɛ ko bee ba nɛ ŋ gama basa nɛ ŋ gberge
         kusoe n shin nɛ b yɔ kenyaya to ashi efuli wɔfɔana so n ya ji awurfoŋ na abar so.
         7 Meeŋ shin nɛ ma basa nɛ b shir kaman kasawule na so nsaa du fanɛ ebobi na e naŋ ki
         efuli lempo so ebi. Ma alɛ beeŋ baa wɔ Zayɔn be kebee na so nna a ji kuwura bumo so
         hale mbaanaayɔ.”8 Kumo be kaman nɛ Jerusalɛm nɛ k la kakpa nɛ Ebɔrɛ wɔ nsaa keni mbe basa so fanɛ mbolpɔkpapo
         na e naŋ ki efuli na so be kadegboŋ. 9 Jerusalɛmebi, manɛ so nɛ menyee shu awɔrso ŋko a ji awurfoŋ fanɛ eche nɛ kakurge ta
         mo? Menyi ka maŋ kɔ ewura ŋko menyi be asoetojipoana ka wu so nɛ menyee shu a? 10 Men baa shu nsaa kii nnɔ to fanɛ eche nɛ kakurge ta na, ŋkpal manɛ so, k maaŋ chɛr
         nɛ men lar kadegboŋ na to n yaa kaa wɔ kupuŋ to. Baaŋ pɛ menyi n yɔ kufɔ kufɔ Babilɔn
         be efuli so, ama ma, Enyɛnpe Ebɔrɛ na, beeŋ mɔlga menyi ashi men doŋana be enɔ to
         ndoŋ. 11 Efuli damtaana gama abar so nna nɛ b kɔ menyi kena. B yɛ: “A daga fanɛ Jerusalɛm ka
         mur! Anyi be kenishi pere nna a fin kewu kumo be ŋaba.” 12 Ama efuliana ere maŋ nyi kusɔ nɛ k wɔ Enyɛnpe Ebɔrɛ na be nfɛra to. B maŋ nyi fanɛ
         b gama abar so nna nɛ kasogberge e ba bumo so fanɛ kananɛ baa bri ayu na.13 Kumo be kaman nɛ Enyɛnpe Ebɔrɛ na naŋ kaŋɛ le: “Jerusalɛm to ebi, men ya gberge men
         doŋana kusoe. Meeŋ shin nɛ men baa kɔ eleŋ fanɛ egbolu nɛ amo be alambɛ du fanɛ abɛlso
         nɛ amo be alotobi malɛ du fanɛ danyaŋ na. Menyeeŋ pɔ efuli damtaana so nseŋ sɔ asɔ
         nɛ b daŋ ta eleŋsheŋ n nya na m ba sa ma, nɛ n la durnya kikɛ be Enyɛnpe Ebɔrɛ na.”
         
            

         
      

   
      
         5
51 Jerusalɛmebi, men gama men be benapo abar so n wora shiriya, ŋkpal manɛ so, bedoŋ
         kulti anyi nna n wɔtɔ! Baa fin kekɔ Israɛlebi be ewura kena ŋ ŋe mbe ketaya kedibi
         nna.Ejuŋkparpo ka beeŋ shi Bɛtlɛhɛm n lar be asheŋ2 Ama Enyɛnpe Ebɔrɛ na yɛ: “Bɛtlɛhɛm Efrata, fo la Juda be efuli so be ndewurbiana na
         be kuko nna, ama fo to nɛ meeŋ lara esa nɛ e beeŋ ba ji Israɛl be efuli so be kuwura.
         Dra dra na kikɛ nɛ mbe kanaŋ jɔŋɛ.”3 Amoso Enyɛnpe Ebɔrɛ na beeŋ kplaŋ mbe basa so nɛ b baa kraa wɔ bumo doŋana be enɔ
         to n ya fo jemanɛ nɛ eche nɛ e beeŋ kurge loŋ be ewura na beeŋ kurge ebinyɛn. Saŋɛ
         na so nɛ Israɛl be basa nɛ b wɔ kenyaya to ashi efuli pɔtɛana so na e bɛta m ba ti
         bumo peebiana so a wɔtɔ. 4 Ewura na kaŋ ba e beeŋ ta Enyɛnpe Ebɔrɛ na be eleŋ nɛ Ebɔrɛ na be ketre be kemaŋkura
         n ji kuwura mbe basa so. Mbe basa beeŋ nya kekuŋ gboŋgboŋi, ŋkpal manɛ so, mbe ketre
         beeŋ dii n yɔ durnya be efuli kama so 5 nɛ e bar kayurwushi m ba sa bumo. Asiriya be efuli so be basa kaŋ ba kɔ m bure n luri
         anyi be mboŋ lempoana to, anyeeŋ shuŋi anyi be bejuŋkparpo lempoana nɛ b ya kɔ bumo.
         6 Anyi be bejuŋkparpo lempoana ere beeŋ keta benapo nɛ b kɔ eleŋ ga n ya kɔ m mɔlga
         anyi ashi Asiriyaebi nɛ baa shuŋ kegbir nɛ baa tre Nimrɔd na be enɔ to jemanɛ nɛ baaŋ
         ba bure n luri anyi be kasawule to na.7 Israɛl be basa nɛ baaŋ ji efute na beeŋ baa du fanɛ bunyaŋ ŋko bɔrɛchu nɛ k bee sa
         kayul nseŋ shi Enyɛnpe Ebɔrɛ na kutɔ a ba efuli damtaana so nna. 8 Ama bekama nɛ b shir a wɔ efuli pɔtɛana so na bre beeŋ ki fanɛ buluŋ nɛ e bee kɔ a
         fin kusɔ jiso ashi kiyi to na nna. E baŋ nya n luri mbolpɔ to e beeŋ baa tɛ nna a
         yuu bumo so nsaa kpɛa bumo to a we nɛ esa kikɛ malɛ maaŋ tiŋ n sɔ bumo n yige. 9 Israɛlebi na beeŋ kɔ m pɔɔ bumo doŋana so nseŋ mur bumo cheche.10 Enyɛnpe Ebɔrɛ na yɛ: “Jemanɛ na kaŋ fo, meeŋ suge menyi be egbaŋɛ nseŋ mur menyi be
         egbaŋɛturko. 11 Ma alɛ beeŋ mur ndegboŋana nɛ a wɔ menyi be kasawule so nseŋ bure menyi be mboŋ lempoana
         nɛ a bee kuŋ menyi na kikɛ. 12 Meeŋ naŋ jija kegba be adur nɛ men kɔ na nɛ men maaŋ naa tiŋ a to abar akprambi ashi
         menyi be kasawule so. 13 Ma alɛ beeŋ naŋ mur asɔ nɛ menyee ta a lɔŋɛ agbir a shuŋ na kikɛ, nɛ menyi maaŋ naŋ
         nya amo a shuŋ. 14 Meeŋ bure kegbirche nɛ baa tre Ashira na be mpɔrduli kikɛ ashi men be kasawule so
         nseŋ mur menyi be ndegboŋana gba. 15 Meeŋ nya agbo ga m bishi efuliana nɛ amo be basa kini kewora ma kasonu na kuwule.”
         
            

         
      

   
      
         6
Asheŋ nɛ Enyɛnpe Ebɔrɛ na kɔ a gbiti Israɛlebi be asheŋ61 Nu kusɔ nɛ Enyɛnpe Ebɔrɛ na yɛ e kɔ a gbiti Israɛlebi na. E yɛ: “Men niŋi to n ta
         men be asheŋ n nase abeegboŋana be anishito nseŋ shin nɛ abeebi e nu kusɔ nɛ men kɔ
         nɛ men kaŋɛ. 2 O abeegboŋ nɛ durnya be nsawule be egbaltɔlase nɛ a wɔtɔ mbaanaayɔ, men nu asheŋ nɛ
         Enyɛnpe Ebɔrɛ na kɔ a semaŋ mbe basa Israɛlebi na.”3 E yɛ “Ma basa, manɛ nɛ n wora menyi? Men kaŋɛ ma, n la esulɔ nna n sa menyi a? 4 Ma e lara menyi nseŋ mɔlga menyi ashi kenyaya to ashi Ijipt be efuli so. Mosis nɛ
         Ɛɛrɔn nɛ Miriam nɛ n daŋ shuŋi fanɛ b ya juŋkpar menyi n lar ndoŋ. 5 Ma basa, men baa nyiŋi kusɔ nɛ Mowab be ewura Balak daŋ kre kewora menyi nɛ kusɔ nɛ
         Biyɔɔ pibinyɛn Balaam daŋ kaŋɛ mo a laŋɛ menyi be kaplɛa so na. Men naŋ nyiŋi asheŋ
         nɛ e wora saŋɛ nɛ men lar Shitim a yɔ Gilgaal na nseŋ nyiŋi kananɛ ma, Enyɛnpe Ebɔrɛ
         na mɔlga menyi ale damta.”Kashenteŋto be kasonu be asheŋ6 Manɛ bre nɛ meeŋ ta m ba Enyɛnpetale Ebɔrɛ nɛ e wɔ ebɔrɛso na kutɔ m ba bunyaŋ mo?
         N ta egbolu lela ga nɛ a ji nfɛ koko m ba lara sarga chɔɔso n sa mo a? 7 N ta mbolpɔ ŋgboŋto ŋgboŋto ŋko ɔlif be ŋku nɛ e du fanɛ lɔr be bɔlɔ m ba mo kutɔ,
         k beeŋ par mo a? N ta ma wurkoŋnyɛn n lara sarga n sa mo ŋkpal ma alubi so a? 8 Ayai, Enyɛnpe Ebɔrɛ na teŋ kaŋɛ anyi kusɔ nɛ k walɛ. Kusɔ nɛ e bee fin anyi kutɔ e
         la, kebaawora asheŋ nɛ amo be ekpa so nɛ kebaa ŋini kasha nsaa kɔ kamubrase a nu a
         sa mo.9 Nu nfe! Enyɛnpe Ebɔrɛ na bee kela a shoŋi Jerusalɛm be kadegboŋ na to ebi. E yɛ: “Men
         baa de kuwurkpabi na, nɛ esa nɛ e kɔ kumo to a ba na so. 10 Kayu be asɔ nɛ men ta m bɔlɔ ebuana n yili nseŋ ta kapuni be ekurwa nɛ ŋ kishi amo
         be asheŋ ga na a ber asɔ. 11 Nuso nɛ meeŋ tiŋ n ta m paŋ bumo nɛ baa ta kapuni be ekurwa a ber asɔ a sa basa? 12 Damawuraana na bee puni betirpo nna nɛ ekama malɛ bee ku efɛ. 13 Amoso n teŋ fara nɛ m mur menyi nna ŋkpal menyi be asheŋ lubi so. 14 Menyeeŋ ji ajibi, ama menyi alɛ maaŋ moɛ. Menyeeŋ chala asɔ n yili, ama menyi alɛ
         maaŋ baa kɔ mpetɛ nɛ a yil. Ma, Enyɛnpe Ebɔrɛ na beeŋ shin nɛ bedoŋ e ba kɔ n suge
         amo kikɛ. 15 Menyi beeŋ dɔ n duu, ama menyi maaŋ nya shɛŋ n teŋi. Menyeeŋ ta ɔlif be bibi n wora
         ŋku, ama menyi alɛ maaŋ nya ŋku na n wora shɛŋ. Menyeeŋ ku eyabra ŋko n daŋɛ nsa,
         ama menyi maaŋ nya yabra ŋko nsa n nuu. 16 Le be asheŋ ere beeŋ ba menyi so nna ŋkpal men ka bɛ ewura Omri nɛ mo pibinyɛn, ewura
         Ehab be asheŋ lubi so so. Bumo be edaŋkare to nɛ men bee kute to. Amoso meeŋ shin
         nɛ men mur cheche nɛ ekama e baa tege nsaa mushe menyi fanɛ asɔ jiga na.”

Israɛlebi be kebaawɔtɔ lubi be asheŋ71 Asheŋ malɛ tu ma bre! N du fanɛ esa nɛ akoŋ kɔ nɛ mo alɛ maŋ nya kusɔrso kama kedibisɔrso
         ŋko kefeelebi so nɛ e chuge n ji nna. B chuge afeelebi be asɔrso nɛ baa tre greeps
         na nɛ figidibi be asɔrso na kikɛ nyam. 2 Esa kikɛ ma ŋ naa ji kashenteŋ kasawule ere so. Ekama maŋ niŋi Ebɔrɛ be anishito.
         Ekama bee fin ekpa nɛ e beeŋ bɔla so m mɔ mo barkasa nna. Edimɛdi kikɛ bee tɛ bumo
         niopibiana nna a fin bumo nɛ b mɔ. 3 Alubi be kewora deŋ ekama nna. Ekrachi nɛ demujipoana bee tu basa nna a sɔ asɔ pɔɛŋ
         nsaa shuŋ bumo be ashuŋ a sa bumo. Ekama nɛ e kɔ eyilikpa basa to bee bɔla mbe eyilikpa
         so nna a fin asɔ a sa mbe kumu nna. Ekama wora kɔnɔ nna a shin nɛ loŋ be asheŋ bee
         wora. 4 Bumo to be basa nɛ bumo be kebaawɔtɔ niŋi nɛ baa ji kashenteŋ gba maŋ bɔ. B du fanɛ
         ewidibi nna.To, kachɛ fo nɛ Ebɔrɛ e gberge edimɛdi kusoe, fanɛ kananɛ e bɔla anebiana na so ŋ
         kpele bumo kusoe na. Naniere bumo be nfɛra wulto nna. 5 Sa maŋ kaŋ yirda fo echenashapo ŋko fo teri kikɛ. Baa de kusɔ nɛ fee kaŋɛ fo eche
         gba so. 6 Jemanɛ mo nɛ an wɔ to ere, bibinyɛn bee keni bumo tutoana nna fanɛ bewulpo. Bibiche
         malɛ maa sa bumo nioana kashuli nɛ bechekilpo malɛ bee tu bumo shacheana a bile. Naniere
         esa gbagba be kanaŋ to ebi e la mo doŋana.7 Ama ma ere bee keni Enyɛnpe Ebɔrɛ na be anishito nna nseŋ ta tama a jo mo nɛ e mɔlga
         ma. Ma Ebɔrɛ na malɛ beeŋ nu ma kekule.Enyɛnpe Ebɔrɛ na ka beeŋ bar kumɔlga be asheŋ8 N doŋana, men sa maŋ shin nɛ menyi be ŋgbene e fuli nɛ men baa ji njɔŋ ma so. Hale
         nɛ n tɔr gba, ŋ kraa beeŋ koso. Nɛ n chena tentembiri to gba, Enyɛnpe Ebɔrɛ na e la
         ma kefulto. 9 N wora alubi n da Enyɛnpe Ebɔrɛ na so, amoso meeŋ wora kanyiti n ji mbe agbo be tɔrɔ
         n ya fo saŋɛ nɛ e beeŋ ba kɔ n sa ma. M baa nyi geeŋ fanɛ e beeŋ naŋ shin nɛ asheŋ
         a nyalɛ nɛ e juŋkpar ma m ba kefulto to. 10 Saŋɛ na so nɛ ma doŋana nɛ b kaŋɛ le: “Nnɛ nɛ Enyɛnpe fo Ebɔrɛ na wɔ?” An wu kusɔ
         nɛ e wora na nɛ nyɔmɔ e pɛ bumo. Ma anishi ere nɛ meeŋ ta n wu asheŋ ka beeŋ bri bumo.
         Hale naniere gba n wu fanɛ b ki fanɛ kebɔrbi so be depɔ nna nɛ basa bee chichi so.11 O Jerusalɛmebi, saŋɛ fo nɛ b lɔŋɛ kadegboŋ na be egbalana m pɔr. Jemanɛ na kaŋ fo
         menyi be kasawule be egbaŋ beeŋ kpalga to n ti so. 12 Basa beeŋ shi Asiriya be efuli nɛ k wɔ epeŋilarkpa be kaba so na nɛ Ijipt be efuli
         so be ndegboŋana to nɛ abonfu nɛ a wɔ Yufreetes be lɔr na nɛ nde wɔfɔ ashi etekuana
         nɛ abeegboŋana na so m ba menyi kutɔ. 13 Ama efuli pɔtɛana bre be nsawule beeŋ ki keshishɛrsawule ŋkpal bumo be basa be amukpakpaso
         so.Enyɛnpe Ebɔrɛ be kashagboŋ nɛ e kɔ n sa Israɛl be asheŋ14 O Enyɛnpe Ebɔrɛ, baa la fanɛ mbolpɔkpapo n sa fo basa laraso. Kashenteŋ nna fanɛ b
         pesaŋ to nna a wɔ kiyi to, ama kudɔsawule lela kulti bumo nna n wɔtɔ. Amoso shin nɛ
         b ya chena Bashan nɛ Giliad be nsawule lela so a nya a ji fanɛ kananɛ b daa nya a
         ji dra na.15 Enyɛnpe Ebɔrɛ, yaŋ wora emamachisheŋ n sa anyi fanɛ kananɛ fo daŋ wora saŋɛ nɛ fo
         daŋ lara anyi ashi Ijipt be efuli so na. 16 Efuli pɔtɛana nɛ baa puchi bumo be eleŋ so beeŋ wu asheŋ ere nɛ aba e pɔ bumo nɛ b
         lo bumo be nnɔ nseŋ ti bumo be asoe kagbenejijaso. 17 Kumo be kaman nɛ b dese kasawule a gbeye fanɛ awɔ nsaa chicha kufuso a lar mboŋ lempoana
         nɛ b daa wɔtɔ to na. Bumo alɛ beeŋ kilgi kufuso m bɛta m ba Enyɛnpe Ebɔrɛ na kutɔ.18 O Enyɛnpetale Ebɔrɛ, Ebɔrɛ kikɛ maŋ naa wɔtɔ a du fanɛ fo. Fo e naa ta fo basa be
         alubi a paŋ bumo. Fo alɛ be agbo maa wɔtɔ a yɔ. Kuwɔrwu e naa fuli fo kagbene. 19 Fo e naa wu anyi kuwɔr fanɛ kananɛ fo daa wora na. Fee chichi anyi be alubi so nna
         a ta amo a lɛ teku be kechimbi to. 20 Feeŋ lara fo kashenteŋji nɛ kasha nɛ k maa loge na ŋ ŋini fo basa nɛ b la an nananyɛnana
         Eebraham nɛ Jeekɔb be kaman to ebi na, fanɛ kananɛ fo chɛr n nase kumo be kɔnɔ n sa
         bumo na.NAHUMAnebi Nahum be kawɔlNahumNahANEBI NAHUMBE KAWƆL

11 Kubɔya ere la bɔrɛdare nɛ Enyɛnpe Ebɔrɛ na shin nɛ Nahum, nɛ e shi kade nɛ baa tre
         Ɛlkɔsh na, ku a laŋɛ kadegboŋ nɛ baa tre Ninɛve na be kaplɛa so nna.Enyɛnpe Ebɔrɛ ka nya agbo n wɔtɔ Ninɛve be asheŋ2 Enyɛnpe Ebɔrɛ na kishi kechamana ga,nsaa beeŋ gberge mo doŋana kusoe.E beeŋ bishi bumo kuwule agbo so.3 Enyɛnpe Ebɔrɛ na kɔ eleŋ ga,mo alɛ maa nya agbo manaŋ manaŋ,ama mo alɛ maa yige bumo nɛ baa woraa de so nɛ baa ta bumo be amu a ji.Bɔrɛfugboŋ nɛ kawuliwuli sonɛ e bee bɔla a wora asheŋ;nɛ bɔrɛwɔlpa malɛ dufanɛ mbe aya to be kalabɛr.4 Mo e naa ponte teku nɛ elɔr sonɛ amo be nchu bee feeto nɛ a bee wɔlto.Mo koŋwule na e naa pontenɛ Bashan be afitiri bumbuŋ bee bolo,nɛ Kamɛl be kebeegboŋ so be ndibi bee pere kpawnɛ Lebanɔn be ndibi be atoto lela kikɛ bee terge.5 Abeegboŋ bee gbuŋgbuŋ toEnyɛnpe Ebɔrɛ na be anishito nna,nɛ abeebi bee ŋalga mbe anishito.E baŋ lar a ba kasawule kikɛ bee gbuŋgbuŋ nnanɛ durnya nɛ kumo be basa kikɛ e baa chicha.6 E baŋ nya agbo, esa kikɛ maaŋ pete.Esa kikɛ maaŋ tiŋ ŋ gelge mbe agbogboŋ na.Mbe agbo du fanɛ edɛ nna a pante afaltanɛ a bee bure to a ki eshishɛr.7 Enyɛnpe Ebɔrɛ na walɛ;mo e naa kuŋ mbe basa tɔrɔ to,nsaa keni bekama nɛ b yirda mo so.8 Ama e bee mur mo doŋana bre nnafanɛ nchugboŋ ka jija asɔ na.Mo alɛ naa yɛr bumo nɛ baaji mo emɔrɔ na luwu to nna.9 Amoso sa maa kre Enyɛnpe Ebɔrɛ ŋkre kulubi!E bee mur mo doŋana cheche nnanɛ b maŋ naa nya ekpa a bɛta a ba.10 Baaŋ baa du fanɛ besanuuponɛ b nuu nsa ga nɛ a pɔɔ bumo so nna;ŋko ajinjɛ nɛ atuweklaŋ nɛ a mel abar tonɛ edɛ chɔɔ amo m mur na nna.11 Esa ko nɛ e kɔ nfɛra lubi shi Ninɛvebe kadegboŋ to m ba kaa kreEnyɛnpe Ebɔrɛ na ŋkre lubi.12 Ama kusɔ nɛ Enyɛnpe Ebɔrɛ nabee kaŋɛ mbe basa Israɛlebi nde.E yɛ: “Asiriyaebi be eleŋ nɛ bumo be keshi ere kikɛbe kaman baaŋ mur nɛ esa maaŋ naŋ wu bumo.N shin nɛ menyi, ma basa Israɛlebi, ji awurfoŋ,ama ma alɛ maaŋ naŋ wora loŋ kikɛ.13 Meeŋ shin nɛ Asiriyaebi be eleŋnɛ baa ji menyi so na e ba ekar,nɛ n tuge ŋgbɛlɛbi nɛ b ta ŋ kre menyi na to.”14 Ketande nɛ Enyɛnpe Ebɔrɛ na nasea laŋɛ Asiriyaebi be kaplɛa so nde.E yɛ: “B maaŋ nya kaman to ebi nɛ baaŋ sɔbumo so n shin nɛ basa e baa nyiŋi bumoa ti bumo be atre.Meeŋ mur bumo be agbirana nɛ a wɔbumo be agbirlambuana to na.Ma alɛ beeŋ kur Asiriyaebi be nchaŋanan nase, ŋkpal manɛ so, b maŋ walɛ kikɛ.”15 Judaebi, men keni, kabɔ ko kɔ baru lelan shi kebeegboŋ na so a ba!Kayurwushi be baru nɛ e kɔ a ba.Amoso men ji menyi be nchɛgboŋ nseŋ woram bɔlɔ nnɔ nɛ men nase n sa Ebɔrɛ na so.Kumukpakpaso wuraana maaŋ naaŋ kɔn sɔ menyi be kasawule kikɛ, ŋkpal manɛ so,b mur cheche kuraa.

Ninɛve ka kɔ n tɔr be asheŋ21 Ninɛveebi, kena bee ba menyi so!Eleŋ nɛ k beeŋ pesaŋ menyi to na teŋ fo m ba.Men baa kuŋ menyi be mboŋ lempoana na,nsaa de menyi be agbembi so nɛnɛ.Men bela ase nɛnɛ a jo kena be kekɔ!2 Enyɛnpe Ebɔrɛ naa sha kelaŋɛ Israɛlebibe kemaŋkura nɛ b daa kɔ pɔɛŋ nɛ bumodoŋana ba kɔ n suge bumo be asɔ nan sa bumo.3 Ninɛveebi, bedoŋ be benapo ketaabɛlso be asɔkuŋso peper nna,nseŋ buu asɔbuuso peper.Baa bela ase nɛ b ba kɔ kena nna!Bumo be egbaŋɛturko bee nyɛkpɛ fanɛ edɛ,ŋko fanɛ bɔrɛ ka nyɛkpɛ na nna,amo alɛ nsaa shile kenishipereso a yɔ a baashi kadegboŋ na be alɔnɛ so!4 Bumo be egbaŋɛturko bee nyɛkpɛ so nnafanɛ edɛ be adondulombi na.Nsaa ji ŋjɔŋ agbembi so,a shile a yɔ a ba ashi kadegboŋ na be alɔnɛ so.A bee nyɛkpɛ so nna fanɛ mbulpi ŋkobɔrɛ ka nyɛkpɛ na.5 Benapo nimuso na ponte n tre benapo na;nɛ b shil a fiti a ba.Benapo na daa shil a yɔ egbal na ase nnanɛ b ya pɔr kusɔ nɛ k beeŋ baa kuŋ ajembu gbɛgbɛsonɛ bedoŋ beeŋ shi awɔlto ŋ gbelti n lɛ bumo so na.6 Ewurkpa na be mbunagboŋ nɛ e mata lɔr nabugi nɛ nchu luri m bɔlɔ kumo kikɛ to nɛ k bure n tɔr.7 B pɛ ewurche na kenya n yɔ efuli pɔtɛ so,nɛ mbe mbita bee shu fanɛ alinsaa ber ŋgbene so kagbenejijaso.8 Kadegboŋ nɛ baa tre Ninɛve na bure nnanɛ kumo to be basa bee shile fanɛ kepa ka bɔlɔ m bunɛ kumo to be nchu bee shile na.Beko bee ponte a kaŋɛ: “Yili! Yili!”Ama ekama maŋ yili nseŋ bɛta a ba.9 Nɛ bedoŋ be benapo na bee ponte a kaŋɛ:“Men baa muu eshuwa nɛ egbiti na!Ŋkpal manɛ so, kadegboŋ na to kɔ asɔ lela ga!”10 Ninɛve bure nɛ kumo to be basa shile n lar kumo to;nɛ ki kade bureso a dese fuloŋ,nɛ shɛŋ maŋ naa wɔ kumo to!Nɛ kufugboŋ tɔr basa so nɛ baa chicha.Bumo be eleŋ kikɛ loge;nɛ bumo be anishiakpa ki foleebi.11 Naniere nnɛ nɛ Ninɛve nɛ k daa dufanɛ ebuluŋ be kelaŋ na naa wɔ?K daa du fanɛ kakpa nɛ ebuluŋ nyɛnso nɛ becheso kikɛbeeŋ lar ŋ ka bumo be bibi nɛ shɛŋ maaŋ wora bumo nna.12 Buluŋ na bee pɛ kusɔbɔya nɛ e nya nna,nseŋ gbeye kumo n ya sa mo barkasanɛ bibi nɛ b ji m moɛ.13 Nɛ Enyɛnpetale Ebɔrɛ na kaŋɛ:“Ninɛveebi, men ki ma doŋana nna na,meeŋ chɔɔ menyi be egbaŋɛturkonseŋ shin nɛ b mɔ menyi be benapo kena to.Ma alɛ beeŋ naŋ shin nɛ b sɔ asɔ nɛ men suge beko kutɔ na,ekama malɛ maaŋ tuge menyi be mbɔ kikɛ.”

31 Asheŋ maaŋ nyalɛ n sa kadegboŋnɛ bemɔpo nɛ befɛpo nɛ kapunibɔlɔ kumo to na.2 Kusɔ nɛ k beeŋ ba kumo so nde:Achuchɔ beeŋ gbelge kumo basa so,nɛ ekama e nu egbaŋɛ nɛ egbaŋɛturko be eshilebe egbri nɛ a beeŋ sɔ kumo kikɛ to na.3 Egbaŋɛdiipo beeŋ nyaŋɛto a fili etokobinɛ akpa to nɛ a baa nyɛkpɛ kaplɛkama.Basa damta beeŋ wu m biti abar sonɛ esa maaŋ tiŋ ŋ karga basa wuso na.Basa beeŋ baa fiti bubuni na a tɔr!4 Kasogberge nɛ k beeŋ ba Ninɛve so,ŋkpal kesakalea damta nɛ k bɔlɔ kumo to,nɛ kegbaya nɛ b ta m pɛ efuli damtaana sobe basa ŋ ki bumo be anya na so.5 Ade be kaman nɛ Enyɛnpetale Ebɔrɛ na kaŋɛ:“Ŋ ki fo, Ninɛve, mo doŋ nna na.Meeŋ delge fo so nɛ efuli pɔtɛana nae wu fo kesaria nɛ nyɔmɔ e pɛ fo.6 Meeŋ shin nɛ fo ki kusɔ jiganɛ kusɔyurpi;nɛ kumo be loŋ e chinchiŋ basa,nseŋ pɛ bumo kufu.7 Bekama nɛ baaŋ wu fobeeŋ shile fo nseŋ kaŋɛ le:‘Ninɛve e bure a dese na,wanɛ e naŋ shu n sa mo?Nnɛ nɛ meeŋ nya esa nɛ e lolo mo?’ ”8 To, Ninɛve, fo maŋ bɔ Ijiptbe efuli so be kadegboŋnɛ baa tre Tebes, nɛ Nail be Lɔr nadaa kuŋ kumo fanɛ egbal na.9 Itiopia nɛ Ijipt be efulianabe eleŋ nɛ kade nadaa fute a yige so.Libiya nɛ kasawule nɛ baa trePut na e daa la kumo teriananɛ a chɛ kumo to.10 Ama bedoŋ daŋ ba kɔ Tebes nseŋ pɛ kumobe basa n yɔ efuli pɔtɛ so.B daŋ mɔ bumo be mbia nna n nase agbembi sobe kukɔlɔ kama so.B daŋ to beri nna m barga bumo be benimugboŋnɛ b ta ŋgbɛlɛbi ŋ kre na to n sa abar.11 Ninɛve, fo alɛ gba beeŋ nuu nsa m boo m baŋ so nseŋ shile fo doŋana so n ya ŋana m
         mɔlga fo kumu. 12 Fo mboŋ lempo nɛ a bee kuŋ fo kikɛ beeŋ ki fanɛ figi be ndibi nɛ a kɔ asɔrso nɛ a
         bel m pere. B baŋ gbaŋgbaŋ ndibi na asɔrso na bee tɔr kɔnɔ kama nɛ k bugi a yil to
         nna. 13 Fo benapo du fanɛ beche nna nɛ shɛŋ malɛ maa kuŋ fo kasawule na ashi fo doŋana be
         enɔ to. Edɛ beeŋ chɔɔ ndibi nɛ baa ta a ber fo mbunagboŋ so na. 14 Men saŋ nchu n yili menyi be enɔ so, ŋkpal manɛ so benapo beeŋ ba kulti menyi n wɔtɔ
         a sha kekɔ menyi kena. Amoso men baga eshii n lɔŋɛ menyi be mboŋ lempoana na m pɔr.
         15 Kanaŋkama nɛ men wora, edɛ e naŋ chɔɔ menyi m mɔ ŋko kena to nɛ menyeeŋ wu. Baaŋ mur
         menyi fanɛ kananɛ elotɔr bee ji asɔduu a mur na. Men salga fanɛ alonte ŋko elotɔr
         nna! 16 Menyi be eyawujipo wora keshi a chɔ achɛkpabi nɛ a wɔ awɔlto ere, ama bumo kikɛ beeŋ
         mur n choŋ fanɛ kananɛ elotɔr bee ji asɔ a mur nsaa firgi a yɔ na nna. 17 Menyi be bekumpo nɛ ekrachi kikɛ du fanɛ elotɔr nɛ a mel abar so egbal so awo be kachɛ
         nna. Ama epeŋi baŋ lar, nɛ b firgi n choŋ. Esa kikɛ malɛ maa pin kakpa nɛ e bee firgi
         a yɔ.18 Asiriya be Ewurgboŋ, fo gomena be benimuana kikɛ wu, nɛ fo ekrachigboŋ dese a di nsaa
         maaŋ naaŋ tiŋi kikɛ! Fo basa pesaŋ to a wɔ abeegboŋ so. Esa kikɛ malɛ maŋ wɔtɔ nɛ
         e naŋ shin nɛ b bɛta m ba epe. 19 Kudur kikɛ maŋ wɔtɔ nɛ k tiŋ n chɛ ebesa nɛ doro nɛ a wɔ fo to ere. Ekama nɛ e nu
         fo kemur be kubɔya ere, bee kpla enɔ kagbenefuliso nna ŋkpal ebesa nɛ b ji ŋkpal fo
         kumukpakpaso so.HABAKUKAnebi Habakuk be kawɔlHabakukHabANEBI HABAKUKBE KAWƆL

11 Kubɔya nɛ Enyɛnpe Ebɔrɛ lara ŋ ŋini anebi Habakuk nde.Habakuk ka fubel ŋ ŋini Enyɛnpe Ebɔrɛ be asheŋ2 O, Enyɛnpe Ebɔrɛ, ale afanɛ bre nɛ meeŋ kule fo pɔɛŋ nɛ fo nu nseŋ mɔlga ma ashi basa
         nɛ baa nyaŋɛto a wɔtɔ basa na be enɔ to? 3 Manɛ nna nɛ fo shin nɛ n wu le be tɔrɔ ere? Nuso nɛ feeŋ tiŋ n nya kagbene a keni
         le be alubi ere? Kemur nɛ keŋkenshi be kebaawɔtɔ e kulti ma n wɔtɔ nɛ kebri nɛ katege
         malɛ sɔ kaplɛkama. 4 Mbra na maŋ kɔ eleŋ nɛ tɔnɔ kikɛ. Ekama malɛ maa ji asheŋ nɛ amo be ekpa so. Basa
         lubi e naa ji a bri basa niŋiso a shin nɛ kashenteŋji maŋ naa wɔtɔ.Enyɛnpe Ebɔrɛ ka tuge Habakuk to be asheŋ5 Ndoŋ nna nɛ Enyɛnpe Ebɔrɛ na kaŋɛ mbe basa le: “Men dara efuli pɔtɛana nɛ a kulti
         menyi na ŋ keni. Kusɔ nɛ menyeeŋ wu na beeŋ mɔ menyi kɔnɔ alegaiso. Meeŋ wora kusɔ
         ko menyi be jemanɛ to, nɛ men nu kumo gba menyi maaŋ yirda. 6 Meeŋ shin nɛ Babilɔnebi nɛ b la ŋgbene kpakpasowuraana a maa ŋana shɛŋ nsaa maŋ kɔ
         kechena n wushi kikɛ na e ji eleŋ. Baa lar nna a ba nɛ b ba kɔ durnya be kasawule
         kama so be basa kena. 7 Bekama bee ŋana bumo nna nɛ bumo be asheŋ malɛ bee keta kufu ga. Bumo gbagba be mbraana
         nɛ atande nɛ baa bɛ so.8 Bumo be egbaŋɛ bee shile a chɔ ekarmɛ nsaa keta kufu malɛ a chɔ ekuntuŋ nɛ akoŋ kɔ.
         Bumo be egbaŋɛdiipoana shi mboŋ wɔfɔ nna nɛ bumo be egbaŋɛ bee shile a pulgi kasawule
         a ba eleŋso fanɛ kusore ka firgi n yuu kusɔ jisoso na.9 Bumo be benapo nyaŋɛto nna a ba basa be kemur to nɛ kufugboŋ tɔr bekama nɛ baa kɔ
         na so. Basa nɛ baa kɔ a pɛ a ki anya na shi alegaiso nna fanɛ eshishɛr na. 10 Baa keni bewuraana jiga nna nsaa mushe ekrachigboŋ. Egbal ŋko ebu lempo jeŋgreŋ kikɛ
         maaŋ tiŋ ŋ kuŋ bumo ekpa. Baa koli eshishɛr nna a deŋi abar so amo be mman a bɔla
         so a dii a luri ndeana to a kɔ amo to be basa kena. 11 Kumo be kaman nɛ b choŋ fanɛ afu na. Bumo be eleŋ du fanɛ kegbir be eleŋ nna n sa
         bumo nɛ baa bunyaŋ kumo.”Habakuk ka fubel ŋ ŋini Enyɛnpe Ebɔrɛ be asheŋ12 O Enyɛnpe Ebɔrɛ, fo la Ebɔrɛ nna sososo na kikɛ. Fo e la ma Ebɔrɛ nɛ fo du cheembi
         nsaa wɔtɔ mbaanaayɔ. Enyɛnpe, ma Ebɔrɛ nɛ ma ekumpo, fo e lara Babilɔnebi na n shin
         nɛ b nya eleŋ saŋɛ na so baaŋ gberge anyi kusoe. 13 Ama fo maaŋ tiŋ a keni nɛ kulubi e baa wora a yɔ. Fo anishi du cheembi ga nɛ a baa
         wu asheŋ lubi. Ama fo wora shruum a keni basa lubi nɛ b maŋ kɔ yirda ere nɛ baa mur
         basa nɛ b niŋi a chɔ bumo.14 Fo shin nɛ edimɛdi ki fanɛ ekɔrɔtɔ ŋko nchu to be asɔ keniso nɛ a maŋ kɔ bejuŋkparpo
         na. 15 Babilɔnebi na bee pɛ edimɛdi nna fanɛ b ka ta edariwa ŋko ashewu m pɛ ekɔrɔtɔ n dii
         kedeŋi so nsaa cha awɔr kagbenefuliso na. 16 Baa bunyaŋ bumo be ashewu nna nsaa lara esarga a sa amo, ŋkpal b ka bee bɔla ashewu
         na so a dii kedama nsaa nya ajibi lela a ji so.17 Ama b baa kraa mɔ basa fanɛ b ka bee to bumo ashewu na nsaa mur efuliana na a maa
         wu basa kuwɔr a?

Enyɛnpe Ebɔrɛ ka tuge Habakuk be kamalga to be asheŋ21 Meeŋ dii n yili egbal lempo jeŋgreŋ nɛ b pɔr ŋ kulti kadegboŋ na so a jo kusɔ nɛ Enyɛnpe
         Ebɔrɛ na beeŋ tuge pɔɛŋ nɛ m bugi to ŋ kaŋɛ kusɔ nɛ k ba nɛ mee fubel.2 Ndoŋ nna nɛ Enyɛnpe Ebɔrɛ na kaŋɛ ma le: “Sibɛ kusɔ kama nɛ meeŋ lara ŋ ŋini fo n
         deŋi ajembu peŋgeleŋ peŋgelembi so nɛnɛ, saŋɛ na so basa beeŋ baa wu amo a kraŋ manaŋ
         manaŋ. 3 Ŋkpal manɛ so, kelaraŋŋini ere bee jo kumo be jemanɛ nna. Kusɔ nɛ k beeŋ wora lalaloge
         be nchɛ to na be asheŋ nɛ k bee ji. Kumo alɛ maaŋ baa la efɛsheŋ kikɛ. Kewora fanɛ
         k bee chɛr nna, ama baa kraa jo. Kanaŋ kama nɛ asheŋ du k beeŋ wora m bɔlɔ so.4 Kubɔya na nde: ‘Bekama nɛ baa wora asheŋ lubi maaŋ ji efute, ama bekama nɛ bumo be
         kebaawɔtɔ niŋi na beeŋ baa wɔ ŋkpa to ŋkpal b ka bee ji kashenteŋ a sa Ebɔrɛ so.’
         ”Asheŋ ka maaŋ nyalɛ n sa basa lubi be asheŋ5 Kedamaya bre bee fule esa nna. Kejimuniwuraana bee wu bumo be amu nna ga, bumo alɛ
         maa wushi kikɛ. B du fanɛ luwu nɛ k maa mɔ a moɛ nna. Amoso b baŋ kɔ m pɔɔ efuli ko
         so n sɔ kumo, b naa yɔ kenyɔsopo so nna. 6 Basa nɛ b kɔ n tɔr na bee melgi belempo nɛ b pɔɔ bumo so na nna a kaŋɛ le: “Asɔ nɛ
         e maŋ la menyi peya nɛ menyee suge. Asheŋ maaŋ nyalɛ n sa menyi kikɛ! Menyi maaŋ tiŋ
         n tintiŋ menyi be akɔjipoana n sɔ akɔ nɛ b ji menyi n dii kedama!”7 Ama pɔɛŋ nɛ menyi nɛ menyee kɔ a pɔɔ beko so na e pin nɛ men ji akɔ m muni kubɔ nɛ
         b tintiŋ menyi nɛ men ka amo nɛ nchu m bɔlɔ so. Saŋɛ na so nɛ menyi alɛ gba e ki beko
         be akɔjipoana nɛ b baa suge menyi be asɔ. 8 Men ta eleŋsheŋ n suge efuli damtaana be basa be asɔ nseŋ m mɔ bumo be basa. Ama naniere
         bumo be basa nɛ b ji efute gba beeŋ ta eleŋsheŋ n suge menyi be asɔ ŋkpal basa damta
         nɛ men mɔ nɛ nsawule nɛ ndegboŋana nɛ men mur durnya ere to so.9 Asheŋ maaŋ nyalɛ n sa menyi ŋkpal men ka ta eleŋsheŋ n suge asɔ n shin nɛ menyi be
         nnaŋ to ebi dii dama nɛ tɔrɔ kikɛ maa ba menyi be elaŋ to ebi so so! 10 Ama ŋkpal kusɔ nɛ men wora beko na so, menyeeŋ bar ŋaba menyi be nnaŋ to ebi so nseŋ
         shin nɛ kemur e ba menyi gbagba so. 11 Menyi be nwu be egbalana be ebirkesi nɛ eyɔri gba bee shu a gbiti menyi nna.12 Asheŋ maaŋ nyalɛ n sa menyi, ŋkpal men ka ta kulubi n tɔl menyi be kadegboŋ nseŋ ta
         basa be kamɔ m pɔr kumo n ya loge so. 13 Efuliana nɛ men daŋ kɔ m pɔɔ so na be basa daŋ shuŋ ŋ gben jiga hale a bɛlɛ nna. Asɔ
         nɛ b gben m pɔr na kikɛ ji edɛ. Enyɛnpe Ebɔrɛ e shin nɛ loŋ wora na. 14 Ama kananɛ teku baŋ bɔlɔ nchu n sɔ kaplɛkama a dese na, aloŋ nɛ basa be kebaanyi Enyɛnpe
         Ebɔrɛ na be kemaŋkura be asheŋ beeŋ ba sɔ kasawule ere kikɛ so.15 Asheŋ maaŋ nyalɛ n sa menyi nɛ menyee kaa sa menyi braana nsa nɛ baa nuu a boo a baŋ
         so nsaa ŋaba bumo be amu nɛ menyee keni bumo be kesaria na. 16 Aloŋ nɛ menyi alɛ gba be kemaŋkura beeŋ ki ŋaba n sa menyi. Men gbagba beeŋ nuu nsa
         m boo m baŋ so a nite a jante. Enyɛnpe Ebɔrɛ na e naŋ shin nɛ men ki basa booso a
         delgeso a nite basa to nɛ menyi be bunyaŋ e ki anishinyɔr. 17 Men ku Lebanɔn be kupo to be ndibi n lɛ, naniere baaŋ ku menyi alɛ gba n lɛ. Men mɔ
         kumo to be asɔbɔya kikɛ nɛ naniere asɔbɔya bee funti menyi. Ŋkpal basa damta nɛ men
         mɔ nɛ nsawule nɛ ndegboŋana nɛ men mur durnya ere to so nɛ asheŋ ere beeŋ ba menyi
         so.18 Kegbir maŋ kɔ tɔnɔ kikɛ. Dimɛdi e pɔr ŋko n shɛl kumo. Efɛsheŋ nawule nɛ k bee ŋini.
         Nɛ manɛ so nɛ menyee yirda kusɔ nɛ b ta kebɛlso ŋko kedibi n lɔŋɛ nɛ k maa malga?
         19 Asheŋ maaŋ nyalɛ n sa menyi nɛ menyee kaŋɛ kedibi ŋko kejembu fanɛ k koso n sɔ nchu
         n nuu na. Kegbir beeŋ tiŋ n lara kesheŋ ko ŋ ŋini fo a? Baaŋ tiŋ n ta shuwa ŋko gbiti
         ŋ gbiti kumo, ama k kraa maŋ kɔ ŋkpa.20 Enyɛnpe Ebɔrɛ na bre wɔ mbe bɔrɛlambu cheembi to nna, amoso ekama e wora shruum mbe
         anishito ashi kasawule ere so.

Habakuk be kabɔrɛkule be asheŋ31 Kabɔrɛkule nɛ anebi Habakuk kule nde.2 O Enyɛnpe Ebɔrɛ, n nu kusɔ nɛ fo wora,nɛ k mɔ ma kɔnɔ nsaa keta ma kufu.Naniere naŋ wora asheŋgboŋ nɛ fo daŋ woran sa an nanaana na,anyi alɛ gba be jemanɛ ere to.Hale nɛ fo nya agbo gba,fo baa nyiŋi fo kuwɔrwu na.3 Fo e la Ebɔrɛ cheembi nɛ fo shi kadegboŋnɛ baa tre Tɛman ashi Edɔm be keshishɛrsawule sonɛ kebee nɛ baa tre Paran na so a ba na.Fo kela nɛ kemaŋkura parga to m buu esoso kikɛ so nna,nɛ fo kapandi malɛ sɔ kasawule so be kaplɛkama.4 Fo kemaŋkura bee nyɛkpɛ nna fanɛ epeŋi,nɛ kumo be kefulto bee shi fo enɔana to,kakpa nɛ fo eleŋgboŋ ŋana a wɔ na.5 Fo e naa shuŋi kulɔ nɛ e bee juŋkpar,nsaa ponte luwu so nɛ k bee bɛ kumo so na.6 Fo baŋ shir n yili, kasawule bee gbuŋgbuŋ nna,fo alɛ baŋ gbɛ ŋ keni malɛ efuliana na bee chicha nna.Dradra be abeegboŋ nɛ abeebi kikɛ bure to n tɔr.Ama fo ere wɔtɔ nna mbaanaayɔ!7 N wu kufu ka pɛ Kushan be yiri to ebi,nɛ Midia be yiri to be basa malɛ bee chicha.8 O Enyɛnpe Ebɔrɛ, elɔrana e daŋ shin nɛ fo nya agbo a?Teku e daŋ shin nɛ fo kagbene kaa alegaiso a?Abɔrɛwɔlpa nɛ a bee bar bɔrɛfugboŋ na so nɛ fo chenafanɛ gbaŋɛturko na m bar kekɔmpɔɔso m ba sa fo basa.9 Fo daŋ bela fo keta ase nnanseŋ wora shiriya nɛ fo to fo atanyembi.Fo ta elɔr nɛ mbombim baŋɛ kasawule to.10 Abeegboŋana na ka wu fo nɛ a gbuŋgbuŋ to;nɛ bɔrɛchu shi awɔlpa so n wurge to.Ndoŋ nna nɛ echɛtabo baga to,nɛ amo to be nchu bɔlɔ n dii kepla.11 Jemanɛ nɛ fo atanyembi nɛ akpaanabee kpa edɛ a firgi a choŋ na,nɛ epeŋi nɛ kufɔl malɛ daa yil diim awɔlto.12 Fo daŋ nya agbo nna a nite a kulti kasawule so,nseŋ daŋ kaa kagbene alegaiso a chichi efuliana na so.13 Fo lar m ba nna nɛ fo ba mɔlga fo basa,nɛ fo ewura laraso.Fo ŋmɛa amukpakpasowuraana be ejuŋkparpo n lɛ,nseŋ mur basa nɛ b bɛ mo so na cheche.14 Mbe benapo daŋ yarase fanɛ bɔrɛfugboŋ nna m ba,a tama fanɛ baaŋ pesaŋ anyi to nseŋ mur anyinɛ bumo be ŋgbene e fuli bumo.Bumo ere kutɔ an la basa jiganɛ baa shile a ŋana bumo so nna.Ama bumo gbagba be akɔsɔ nɛ fo tam bure bumo be amu to.15 Fo gbagba be egbaŋɛ nɛ fo tan fɔnɔ teku be nchuana to nɛ e kaa kupɔpɔ.16 Ŋ ka nu ade kikɛ be asheŋ nɛ kufu pɛ ma;hale nɛ ma kɔnɔ bee chicha.Ma eyur daŋ yuri ma nna nɛ awo dii manɛ n fara a fiti a fiti jijiga.Ama meeŋ ji kanyiti n jokachɛ nɛ Ebɔrɛ beeŋ gberge efulinɛ k bee kɔ anyi kena na kusoe.17 Hale nɛ figi be ndibi maŋ sɔr gba,nɛ afeelebi nɛ baa tre greeps na maŋ kɔ asɔrso;hale nɛ ɔlif be ndibi maŋ sɔr shɛŋ,nɛ adɔsawule maŋ wora ajibi gba;hale nɛ kubolpɔ koŋwule gba maŋ naa wɔtɔ,nɛ kena koŋwule maŋ naa wɔ kenalu to gba,18 ŋ kraa beeŋ shin nɛ ma kagbene e fuli ma,ŋkpal Enyɛnpe Ebɔrɛ na ka la ma emɔlgapo so.19 Enyɛnpetale Ebɔrɛ na e naa sa ma eleŋ,nsaa shin nɛ mee mur aya fanɛ shantaŋ,a tiŋ a nite abee to.ZEFANIYAAnebi Zefanaiya be kawɔlZefanaiyaZefANEBI ZEFANAIYABE KAWƆL

11 Jemanɛ nɛ Ammɔn pibinyɛn Josaya daa la Juda be ewura na, nɛ Enyɛnpe Ebɔrɛ na ta kubɔya
         ere n sa Zefanaiya nɛ e la Kushi pibinyɛn na. Kushi mo tuto e daa la Gedaliya nɛ mo
         alɛ mo tuto daa la ewura Hɛzekaya pibinyɛn Amariya.Enyɛnpe Ebɔrɛ be demujiachɛ na be asheŋ2 Le nɛ Enyɛnpe Ebɔrɛ na daŋ kaŋɛ: “Meeŋ shin nɛ kusɔ kikɛ e mur kasawule so. 3 Ma alɛ beeŋ mur edimɛdi nɛ asɔbɔya nɛ mbuibi nɛ ekɔrɔtɔ kikɛ. Meeŋ bar basa lubi kaseto
         nseŋ mur nyiŋgbasa kikɛ kasawule ere so. Esa kikɛ maaŋ pete. Ma, Enyɛnpe Ebɔrɛ na
         e kaŋɛ na.4 Meeŋ gberge Jerusalɛm to nɛ Juda be efuli so be basa kikɛ kusoe. Meeŋ mur kegbir nɛ
         baa tre Baal na be kushuŋ kikɛ ashi ndoŋ nɛ ekama maaŋ naaŋ nyiŋi kegbirwura nɛ e
         daa keni kumo so na gba kuraa. 5 Ma alɛ beeŋ mur bekama nɛ baa dii achoŋi so n ya kaa jɔŋɛ epeŋi nɛ kufɔl nɛ achɛkpabi
         ase a bunyaŋ amo na. Kumo be kaman nɛ n mur bekama nɛ baa bunyaŋ ma a kaŋɛ fanɛ ma
         e wɔ bumo, ama nsaa ta kegbir nɛ baa tre Mɔlɛk na be ketre a bɔ ntaŋ na gba. 6 Meeŋ mur bekama nɛ b pal kaman n sa ma nseŋ kini ma kutɔ be kebaa ba nɛ m baa ŋini
         bumo ekpa na gba.”7 Men wora shruum ashi Enyɛnpetale Ebɔrɛ na be anishito, ŋkpal manɛ so, mbe demujiachɛ
         na taga to. E bela ase nɛ e ta mbe basa n lara sarga nseŋ kela n tre bedoŋ fanɛ b
         ba kɔ Juda kena n suge bumo be asɔ eleŋ so. 8 Kumo be kaman nɛ Enyɛnpe Ebɔrɛ na naŋ kaŋɛ le: “Loŋ be kachɛ na, meeŋ gberge efuli
         na be benimuana na nɛ ewura be bibinyɛn nɛ bekama nɛ baa bɛ befɔ be edaŋkaresheŋ so
         na kikɛ kusoe.” 9 Meeŋ gberge bekama nɛ baa shuŋ nnyamase be agbir nɛ bekama nɛ baa yuri nsaa mɔ basa
         a sɔ asɔ a bɔlɔ bumo be agbir be ebuana na kusoe.10 Kede be kaman nɛ Enyɛnpe Ebɔrɛ na naŋ kaŋɛ: “Loŋ be kachɛ na, menyeeŋ nu kushu damta
         ashi Jerusalɛm be kabunagboŋ nɛ baa tre Kɔrɔtɔ na ase. Menyi kraa beeŋ nu b kaa bee
         boŋ to awɔrso ashi kadegboŋ na to be echenakpa popɔr na nseŋ nu awɔrgboŋ ko fanɛ asɔ
         ka tɔr m bure na ashi abee so. 11 Menyi nɛ men wɔ kegbɛto be kebonfu so na e baa boŋ to a shu ga, ŋkpal manɛ so, menyi
         be eyawujipoana maŋ naa wɔtɔ. Bekama nɛ baa ta gbiti a ji yawu na beeŋ mur cheche.12 Kumo be jemanɛ so, meeŋ chɔɔ fitila so n nite ŋ keni Jerusalɛm to n fin bekama nɛ
         asheŋ maŋ tir bumo nɛ baa kaŋɛ fanɛ Enyɛnpe Ebɔrɛ na maaŋ wora kulubi ŋko kelela na,
         nseŋ gberge bumo kusoe. 13 Basa pɔtɛ beeŋ suge bumo be asɔ lela kikɛ nseŋ bure bumo be nwu. B maaŋ nya n chena
         nwu nɛ bumo gbagba pɔr to ŋko n nya bumo be ndibisɔrso be asɔrso nɛ baa tre greeps
         na be nsa n nuu.”14 Enyɛnpe Ebɔrɛ be kachɛgboŋ na taga to. K fo n loge gba kuraa! K beeŋ baa la kachɛ
         lubi nɛ benapo lempo nɛ b kɔ kenyɛn ga gba beeŋ baa boŋ to a shu kenishipereso nna.
         15 Kamɔnchɛ na beeŋ baa la agbo lubi nɛ etɔrɔ nɛ kayurnyaŋ damta nɛ ebesa nɛ kemur nɛ
         tentembiri mina nɛ awɔlpa be kebuuso be kachɛ nna. 16 Kumo alɛ beeŋ naa la kachɛ nɛ kena to be mbel be kushu beeŋ sɔ kaplɛkama nɛ basa e
         baa boŋ to a cha awɔr ashi ndegboŋ nɛ b pɔr egbalana ŋ kulti nɛ a kɔ mboŋ lempo jeŋgreŋ
         na kikɛ to.17 Ade kikɛ be kaman, nɛ Enyɛnpe Ebɔrɛ na naŋ kaŋɛ le: “Meeŋ ta kafɔŋ damta n lɛ enyiŋgbasa
         so nɛ b baa nite a laa a laa fanɛ etanpo na. B wora alubi n da ma so, naniere bumo
         be ŋklaŋ beeŋ wurge fanɛ nchu na nɛ bumo be kebuni e dese kasawule m bɛ.”18 Kachɛ nɛ Enyɛnpe Ebɔrɛ na be agbogboŋ na beeŋ gbelge bumo so na, eshuwa nɛ egbiti
         nɛ b kɔ na kikɛ gba maaŋ tiŋ m mɔlga bumo. Mbe agbo na beeŋ koso fanɛ edɛ m mur kasawule
         kikɛ. Nɛ esa kama nɛ e wɔ durnya to be kebaawɔtɔ e ba ekar epul to.

Nfɛra be kechɛrga be asheŋ21 Kanishinyɔrpaŋ be efuli be basa ere, men ba abar so 2 pɔɛŋ nɛ afu e foŋ menyi n ya lɛ fanɛ afɔfɔ ŋko pɔɛŋ nɛ Enyɛnpe Ebɔrɛ na be agbogboŋ
         na e kaa alegaiso m ba menyi so. 3 Menyi bekama nɛ men la bebɔlpo ashi kasawule ere so na e baa bar menyi be amu kaseto
         nsaa nu a sa Enyɛnpe Ebɔrɛ na. Men baa wora kusɔ nɛ k walɛ nsaa bar menyi be amu kaseto
         a sa mo. Nɛ men wora loŋ, ashere menyeeŋ gelge kasogberge kachɛ nɛ Enyɛnpe Ebɔrɛ na
         be agbo beeŋ koso na.Asheŋ ka maaŋ nyalɛ n sa efuliana nɛ a kulti Israɛl na be asheŋ4 Shɛŋ maaŋ naŋ ka a wɔ Filistiebi be ndegboŋana ere to. Shɛŋ maaŋ ka Gaza to. Ekama
         beeŋ kaa ashi Ashkɛlɔn be kade to. Baaŋ ju Ashdɔd be basa malɛ n lar kapiidi nseŋ
         ta kena n ya purgi basa nɛ b wɔ Ekrɔn na, nɛ b shile n lar bumo be kade na to. 5 Asheŋ maaŋ nyalɛ n sa menyi Filistiebi nɛ men chena teku ase na. Enyɛnpe Ebɔrɛ na
         tiŋ n ji menyi demu nseŋ ji m bri menyi. E beeŋ mur menyi nɛ menyi to be ekoŋwule
         gba maaŋ ka. 6 Menyi be kasawule nɛ k dese teku ase na beeŋ ki kakpa nɛ mbolpɔkpapo beeŋ baa yuu
         bumo be ebuana nɛ mbolpɔ be aluu. 7 Juda be efuli so be basa nɛ baaŋ ji efute na beeŋ sɔ menyi be kasawule n chena so.
         Baaŋ baa kpa bumo be mbolpɔ a yɔ keji to ndoŋ nsaa di nwu nɛ a wɔ Ashkɛlɔn na to.
         Enyɛnpe bumo be Ebɔrɛ na beeŋ baa wɔ bumo kutɔ nseŋ shin nɛ b naŋ dii dama.8 Kumo be kaman nɛ Enyɛnpetale Ebɔrɛ na kaŋɛ le: “N nu Mowab nɛ Ammɔn be basa ka bee
         tege nsaa wora ma basa eyurto a ji njɔŋ fanɛ baaŋ sɔ bumo be kasawule. 9 Ŋ ka baa la Enyɛnpe Ebɔrɛ nɛ e bee sa ŋkpa nsaa la Israɛl be Ebɔrɛ ere, m bɔ ntaŋ
         fanɛ Mowab nɛ Ammɔn be basa beeŋ mur fanɛ ndegboŋ nɛ baa tre Sodɔm nɛ Gomɔra na. Mowab
         nɛ Ammɔn be nsawule beeŋ ki kakpa nɛ basa beeŋ baa kur nfɔl nɛ afitiri e sɔ ndoŋ kikɛ.
         Ma basa nɛ baaŋ ji efute na beeŋ suge bumo be kasawule nɛ asɔ kikɛ eleŋso.”10 Kusɔ nɛ k beeŋ ba Mowab nɛ Ammɔn be basa so ŋkpal bumo be kamoowu nɛ kebaatege nsaa
         wora Enyɛnpetale Ebɔrɛ na be basa eyurto so nna na. 11 Enyɛnpe Ebɔrɛ na be asheŋ beeŋ pɛ bumo kufu, jemanɛ nɛ e beeŋ mur kasawule na so be
         agbirana kikɛ na. Efuliana nɛ a wɔ teku ase kikɛ be basa beeŋ bunyaŋ Enyɛnpe Ebɔrɛ
         na ashi bumo gbagba be nsawule so.12 Enyɛnpe Ebɔrɛ na be tokobi na beeŋ mɔ Itiopia be basa gba.Demuji nɛ k beeŋ ba Asiriya be efuli so be asheŋ13 Enyɛnpe Ebɔrɛ na beeŋ ta mbe eleŋgboŋ m mur Asiriya be efuli nseŋ shin nɛ kadegboŋ
         nɛ baa tre Ninɛve na e bure n dese fanɛ keshishɛrsawule nɛ k maŋ kɔ nchu na. 14 Ndoŋ beeŋ ki asɔbɔya be yiri kikɛ be edesekpa. Egbuŋgbula be yiri kikɛ beeŋ baa jɔŋɛ
         egbal bure so na so nsaa shu a wɔtɔ etokuro to. Baaŋ gboŋi sida be ndibi nɛ b ta m
         buu nwu na so na kikɛ. 15 Kusɔ nɛ k beeŋ wora kadegboŋ nɛ baa ji njɔŋ kumo to nsaa puchi kumo be eleŋ so, a
         fɛ fanɛ shɛŋ shɛŋ maaŋ tiŋ n wora kumo na nna na. Kumo be basa bee fɛ nna fanɛ kadegboŋ
         kikɛ maŋ naŋ fo kumo so ashi durnya ere to. K beeŋ ki kade bureso, kakpa nɛ kupuŋ
         to be asɔbɔya kikɛ beeŋ baa dese nɛ ekama e baa choŋ a wu kumo nsaa pɛ kɔnɔ a kooba.

Jerusalɛm be kulubi nɛ kumɔlga be asheŋ31 Asheŋ maaŋ nyalɛ n sa Jerusalɛm be kadegboŋ na, ŋkpal k ka la kapuni nɛ kasuge nɛ
         kɔrfɛ nɛ kakpa nɛ b kini Ebɔrɛ na so. 2 Jerusalɛmebi maa nu a sa Enyɛnpe Ebɔrɛ ŋko a sɔ mbe keŋini. Bumo alɛ maa ta bumo be
         yirda a deŋi Enyɛnpe Ebɔrɛ so ŋko a fin kechɛto mo kutɔ. 3 Kumo be ekrachi du fanɛ ebuluŋ nɛ a bee munto nna, nɛ kumo be demujipoana malɛ du
         fanɛ ejiŋkaamu nɛ a bee pɛ kusɔ kanyɛso a ji nɛ, kare be kechɛ kachipurso nɛ shɛŋ
         maŋ naŋ ka na nna. 4 Kumo be anebiana malɛ daa kɔ ŋkpensheŋ be kebaawɔtɔ nna nɛ basa maaŋ tiŋ n yirda bumo.
         Nɛ bɔrɛmatapoana malɛ bee ta eyurpi a yɔ kakpa cheembi nɛ baa bunyaŋ Ebɔrɛ, nsaa bɔla
         mbe mbra na so a nya bumo be aparsheŋ. 5 Ama Enyɛnpe Ebɔrɛ kraa wɔ kadegboŋ na to a wora kusɔ nɛ k daga, nsaa ji asheŋ nɛ amo
         be ekpa so karechɛ kikɛ. Basa nɛ b maŋ niŋi na bre maa ŋana anishinyɔr nsaa wɔtɔ a
         wora alubi saŋkama.6 Le nɛ Enyɛnpe Ebɔrɛ kaŋɛ: “M mur efuli damtaana nseŋ bure amo be ndegboŋana be egbalana
         nɛ ebulempo jeŋgreŋana kikɛ. Esa kama maŋ naa wɔ ndegboŋ na to. Basa malɛ gba maŋ
         naa nite amo be abɔrbi so nɛ kakpa kikɛ wora shruum. 7 N daa nyi fanɛ kumo be loŋ beeŋ shin nɛ ma basa e ta bunyaŋ n sa ma nseŋ sɔ kasogberge
         nɛ n sa bumo na nna, ama k maŋ chɛr ko nɛ b naŋ bɛta a wora alubi nɛ a chɔ amo nɛ
         b daa wora dra na gba.8 Menyi ere e jo a keni kachɛ nɛ meeŋ wu efuliana na kulubi nseŋ ji amo demu na. N tiŋ
         n yili kumo fanɛ meeŋ gama efuliana na nɛ kuwurjiana kikɛ abar so nseŋ shin nɛ ma
         agbo nɛ k bee suse fanɛ edɛ na e ba bumo so. Meeŋ nya agbo ga m mur durnya ere kikɛ.9 Kumo be kaman nɛ n chɛrga basa nɛ b wɔ efuliana na so be ŋgbene nɛ b naa bunyaŋ ma,
         Enyɛnpe Ebɔrɛ na nawule. 10 Ma basa nɛ b pesaŋ to nɛ bumo nɛ baa bunyaŋ ma kashenteŋto beeŋ shi hale Itiopia be
         efuli so be elɔrana be mba ndoŋ m bar esarga m ba sa ma. 11 Jemanɛ na kaŋ fo, anishinyɔr maaŋ pɛ menyi nɛ men la ma basa ŋkpal men ka daŋ kini
         ma nseŋ lar ma kaman na so. Ŋkpal manɛ so, meeŋ ju bekama nɛ b kɔ kamoowu nɛ ŋkpensheŋ
         be kebaawɔtɔ ashi menyi to, saŋɛ na so menyi maaŋ naŋ kini ma nseŋ lar ma kaman ashi
         ma kebee cheembi na so. 12 Bekama nɛ b du boeŋ nsaa bar bumo be amu ase kashenteŋto na bre, m maaŋ ju bumo, ŋkpal
         b ka ta bumo be yirda n deŋi ma so so. 13 Israɛl be basa nɛ b ka na bre maaŋ wora kulubi, bumo alɛ maaŋ ku efɛ ŋko a na a fule
         basa. Asheŋ beeŋ baa nite nɛnɛ a sa bumo nɛ shɛŋ maaŋ naa fɔŋ bumo. Esa kikɛ maaŋ
         naŋ tiŋ n ta kufu n da bumo.Kagbenefuli be kashɛ be asheŋ14 Israɛlebi, men baa boŋ nshɛ awɔrso kagbenefuliso!Jerusalɛmebi, menyi alɛ gba e baa ji eyur kagbenefuliso!15 Ŋkpal manɛ so, Enyɛnpe Ebɔrɛ nashin nɛ menyi be kasogberge fo ekar.E shin nɛ men doŋana bɛta ashi menyi so.Mo alɛ e la Israɛl be Ebɔrɛ nɛ e wɔ menyi kutɔ na,men sa maŋ naa ŋana kufu kusɔ ko so.16 Jemanɛ ko bee ba nɛ b kaŋɛ Jerusalɛmebi le:‘Men sa maa ŋana kufu! Menyi alɛ e sa maŋ pɔ abaŋko a yil chaam ŋkpal kufu so!17 Ŋkpal manɛ so, Enyɛnpe menyi be Ebɔrɛ na wɔ men kutɔ,mbe eleŋgboŋ na e naa kɔ a pɔɔ so a sa menyi.Menyi be asheŋ bee bɔlɔ mo kenishi ga,nɛ mbe kasha bee sa menyi ŋkpa popɔr.Mbe kagbene bee fuli menyi so nnanɛ e bee boŋ nshɛ kagbenefuliso.’18 Kumo be kaman nɛ Enyɛnpe Ebɔrɛ na naŋ kaŋɛ le:‘Meeŋ lara kagbenejija nɛ k bee kaa bamen be kejigboŋana to naashi menyi so, ŋkpal manɛ so,k la egbɛ nɛ ŋaba nna a deŋ menyi so.19 Jemanɛ na kaŋ fo, meeŋ gberge bekamanɛ b kɔrfɛ menyi na kusoe.Ma alɛ beeŋ mɔlga ebobinseŋ gama basa nɛ b pesaŋ to na abar so.Meeŋ shin nɛ bumo be nyɔmɔ e ki bunyaŋ n sa bumo,nɛ durnya kikɛ e baa kpaŋ bumo.20 Loŋ be jemanɛ na, meeŋ gama menyi be basa abar som bar bumo epe.Ma alɛ beeŋ shin nɛ menyi be ketre e dii durnya kikɛ to,nseŋ shin nɛ men naŋ dii dama.’ ”Ma, Enyɛnpe Ebɔrɛ e kaŋɛ na!HEEGAIAnebi Heegai be kawɔlHeegaiHegANEBI HEEGAIBE KAWƆL

Bɔrɛlambu na be kelɔŋɛ m pɔr be asheŋ11 Ewurgboŋ Dariɔs ka ji Pɛshiya be efuli so be kuwura be kafɛ nyɔsopo to be kufɔl shesopo
         be kachɛ juŋkparso to, nɛ Enyɛnpe Ebɔrɛ bɔla anebi Heegai so m malga. Kubɔya na daa
         yɔ Juda be efuli so be gomena, Zerubabel nɛ e la Shealtiɛl pibinyɛn na nɛ bɔrɛmatapo
         nimuso Joshuwa, nɛ e la Jehozadak pibinyɛn na kutɔ nna.2 Kusɔ nɛ Enyɛnpetale Ebɔrɛ na yɛ nde: “Basa ere bee kaŋɛ fanɛ jemanɛ maŋ naŋ fo nɛ
         b lɔŋɛ bɔrɛlambu na m pɔr ashi Jerusalɛm to.” 3 Ndoŋ nna nɛ Enyɛnpe Ebɔrɛ na ta kubɔya ere m bɔla anebi Heegai so n sa basa na. 4 E yɛ: “Ma basa, manɛ nna nɛ menyi ere wɔ nwu lela to nɛ ma ere be bɔrɛlambu bure a
         dese? 5 Menyi maŋ wu kusɔ nɛ k bee wora menyi na nna a? 6 Men duu asɔ damta, ama asɔ gbrɛbi nɛ men teŋi. Menyee ji ga, ama menyi alɛ maa moɛ.
         Menyee nuu nchu ga, ama a maa tuge menyi achukoŋ. Menyee buu asɔbuuso, ama men kraa
         shu awo. Beshumpo bee shuŋ a nya kakɔka, ama k du fanɛ b kaa bee ta amo a wɔtɔ ekɔlgu
         nɛ a futi to nna.” 7 Kusɔ nɛ Enyɛnpetale Ebɔrɛ na yɛ nde: “Menyi maŋ wu kusɔ nɛ k ba nɛ le wora a?” 8 Men dii n yɔ abee so n ya ku ndibi m ba lɔŋɛ ma bɔrɛlambu m pɔr, nɛ ma kagbene e fuli
         ma nɛ basa e naa bunyaŋ ma kananɛ k daga fanɛ b baa bunyaŋ ma.9 Men daa tama keteŋi asɔ damta nna, ama asɔ gbrɛbi nɛ men nya n teŋi. Menyi alɛ ka
         naŋ bar asɔ nɛ men teŋi na epe, nɛ n shin nɛ afu ba ber amo n yɔ. Manɛ so nɛ n wora
         loŋ? Ŋkpal ma bɔrɛlambu ka bure a dese nɛ men pere kenishi a pɔr menyi be nwuana so.
         10 Amoso nɛ bɔrɛ maa ba nɛ shɛŋ maŋ tiŋ ŋ kɔr na. 11 Ma e shin nɛ ewule ba adɔsawule nɛ abee nɛ ndibi sɔrso be adɔ so nɛ kusɔ kama nɛ k
         bee shi kasawule to nɛ edimɛdi nɛ asɔbɔya kikɛ so, nɛ menyi be kegben kikɛ to jiga
         na.B ka wora Ebɔrɛ be kamalga kasonu be asheŋ12 Ndoŋ nna nɛ Zerubabel nɛ Joshuwa nɛ basa nɛ b shi kenyaya to ashi Babilɔn be efuli
         so m bɛta m ba na kikɛ wora kubɔya nɛ Enyɛnpe bumo be Ebɔrɛ na ta m bɔla anebi Heegai
         so n sa bumo na kasonu ŋkpal b ka bee ŋana Enyɛnpe Ebɔrɛ na so. 13 Kumo be kaman nɛ anebi Heegai kaŋɛ basa na le: “Enyɛnpe Ebɔrɛ na nase kɔnɔ ŋ kaŋɛ
         le: ‘Meeŋ baa wɔ menyi kutɔ.’ ”14 Enyɛnpetale Ebɔrɛ na daŋ ta kenishipere nna n wɔtɔ Zerubabel nɛ e daa la Juda be efuli
         so be gomena nɛ Joshuwa nɛ e daa la bɔrɛmatapo nimuso na nɛ basa b daŋ pɛ n yɔ efuli
         pɔtɛana so nɛ b bɛta m ba na to nna nɛ b fara Enyɛnpetale, bumo be Ebɔrɛ na be bɔrɛlambu
         na kapɔr. 15 Ewurgboŋ Dariɔs ka ji Pɛshiya be efuli so be kuwura na be kafɛ nyɔsopo to be kufɔl
         shesopo to be kachɛ adunyɔ nɛ ana nɛ b fara kushuŋ na.

Bɔrɛlambu popɔr na be kela be asheŋ21-2 Loŋ be kafɛ nyɔsopo na be kufɔl shunusopo be kachɛ adunyɔ nɛ kako na nɛ Enyɛnpe Ebɔrɛ
         na naŋ bɔla anebi Heegai so ŋ kaŋɛ Zerubabel nɛ e la Juda be efuli so be gomena nɛ
         Joshuwa nɛ e la bɔrɛmatapo nimuso na nɛ basa na kikɛ le: 3 “Menyi to be eko beeŋ tiŋ n nyiŋi kananɛ bɔrɛlambu na be kela daa du a? Nuso nɛ k
         naa du n sa menyi naniere? K maŋ naa la shɛŋ n sa menyi, ŋko? 4 Ama ekama e sa maŋ pɔ aba. Menyi ere e baa shuŋ kushuŋ na de, ŋkpal manɛ so, n wɔ
         menyi kutɔ. 5 Kɔnɔ koŋwule be ŋkre nɛ ma nɛ men nanaana daŋ kre jemanɛ nɛ b daŋ lar Ijipt be efuli
         so na nɛ ŋ kraa bɛ so na. Ma alɛ be Kiyoyu kraa wɔ menyi to, amoso men sa maa lɔ kufu.6 K maaŋ chɛr, meeŋ naŋ gbuŋgbuŋ ebɔrɛso nɛ kasawule so nɛ teku nɛ kasawule wɔlso kikɛ.
         7 Meeŋ baga efuliana na kikɛ to n shin nɛ b bar asɔ lela nɛ baa sha ga na nfe, nɛ ma
         kemaŋkura e bɔlɔ bɔrɛlambu ere kikɛ to. 8 Durnya to be shuwa nɛ gbiti kikɛ la meya nna. 9 Bɔrɛlambu popɔr ere beeŋ lar kebita a chɔ kedra na, nɛ n shin nɛ ma basa e nya kayurwushi
         nɛ kedamaya nfe ashi.” Ma, Enyɛnpetale Ebɔrɛ na e malga na.Dra na nɛ echefoso be asheŋ10 Ewurgboŋ Dariɔs ka ji kuwura ashi Pɛshiya be efuli so be kafɛ nyɔsopo to be kufɔl
         kpanusopo to be nchɛ adunyɔ nɛ ana na nɛ Enyɛnpetale Ebɔrɛ na naŋ kaŋɛ anebi Heegai
         le: 11 “Bishi bɔrɛmatapoana na atuwebi nɛ b kɔ a laŋɛ asheŋ bishiso nɛ mee sha kebishi ere
         be kaplɛa so: 12 Nɛ fanɛ esa pɛ mbe piŋi tenteŋ be kɔnɔso m bɔɔ eblaŋ nɛ k du cheembi ŋkpal b ka ta
         kumo n lara sarga n sa Ebɔrɛ so, nɛ piŋi tenteŋ na beta bodobodo ŋko ajibi daŋɛso
         ŋko yabra ŋko ajibi pɔtɛ ko, loŋ beeŋ tiŋ n shin nɛ amo alɛ gba e ki cheembi a?”Ndoŋ nna nɛ bɔrɛmatapoana na kaŋɛ: “Ayai, loŋ maaŋ tiŋ n wora.”13 Ndoŋ nna nɛ Heegai bishi bumo, “Nɛ fanɛ esa wora eyurpi ŋkpal e ka beta ebuni so nseŋ
         beta ajibi, loŋ be ajibi na gba wora eyurpi a?”Nɛ bɔrɛmatapoana na kaŋɛ, “Mm, a wora eyurpi.”14 Ndoŋ nna nɛ Heegai kaŋɛ: “Enyɛnpe Ebɔrɛ na yɛ, aloŋ koŋwule na nɛ k du a laŋɛ basa
         ere nɛ efuli na kikɛ be kaplɛa so ŋ kutɔ. Kusɔ kama nɛ baa wora nɛ asɔ kama nɛ baa
         ta a lara esarga na kikɛ maŋ walɛ so.”Enyɛnpe Ebɔrɛ ka nase nɛfa be kɔnɔ be asheŋ15 Ade be kaman nɛ Enyɛnpe Ebɔrɛ na naŋ kaŋɛ: “Menyi maŋ wu kusɔ nɛ k wora menyi na a?
         Pɔɛŋ nɛ men fara bɔrɛlambu na be kelɔŋɛ m pɔr 16 ekama nɛ e daa yɔ aboyu nɛ e buri n nase ase daa tama kenya aboyu fanɛ ebɔtɛ anyɔ
         nna, ama e daa nya bɔtɛ koŋwule nna. Esa beeŋ yɔ yabra to a tama kenya ekɔlba kalfa
         be bɔlɔ bɔlɔ, ama e bee nya ekɔlba adena nna. 17 Ma e daa shin nɛ bunyaŋ bee tɔr menyi be adɔjibi so nɛ e bee puu nsaa jija na, ama
         men kraŋ kini ketuba n lar menyi be alubi to. 18 Kabre e la kufɔl kpanusopo na be nchɛ adunyɔ nɛ ana, kachɛ nɛ men tɔl bɔrɛlambu na
         be gbaltɔlase n loge. Yili kabre a yɔ, men baa dara kusɔ nɛ k beeŋ baa wora menyi
         to. 19 Kashenteŋ nna fanɛ aboyu maŋ naa wɔtɔ nɛ ndibisɔrso na malɛ be kekama maŋ naŋ sɔr
         asɔrso kikɛ, ama yili kabre a yɔ meeŋ nɛfa menyi.”Enyɛnpe na ka nase kɔnɔ n sa Zerubabel be asheŋ20 Kamɔnchɛ na gbagba nɛ Enyɛnpe Ebɔrɛ na naŋ sa Heegai kubɔya nyɔsopo fanɛ, 21 e kaŋɛ Zerubabel nɛ e la Juda be efuli so be gomena na le: “Mee sha kegbuŋgbuŋ ebɔrɛso
         nɛ kasawule so kikɛ nna. 22 Ma alɛ beeŋ gboŋi bewura nseŋ m mur bumo be kuwurjiana. Meeŋ melgi bumo be egbaŋɛturko
         m buu nseŋ shin nɛ bumo be egbaŋɛ e wu nɛ bediipo na malɛ e kilgi a mɔ abar. 23 Ama kaŋɛ ma kayɛrbi Zerubabel fanɛ ma, Enyɛnpetale Ebɔrɛ na e lara mo nɛ e ji kuwura
         ma ketre to.” Ma, Enyɛnpetale Ebɔrɛ na e malga na.ZAKAREYAAnebi Zakareya be kawɔlZakareyaZakANEBI ZAKAREYABE KAWƆL

Enyɛnpe Ebɔrɛ ka tre mbe basa fanɛ b bɛta m ba mo kutɔ be asheŋ11 Ewurgboŋ Dariɔs ka ji Pɛshiya be efuli so be kuwura be kafɛ nyɔsopo to be kufɔl burwasopo
         to nɛ Enyɛnpe Ebɔrɛ na ta kubɔya ere n sa anebi Zakareya nɛ e la Berekia pibinyɛn
         nsaa la Ido mo nanabi na. 2-3 Le nɛ Enyɛnpetale Ebɔrɛ na daŋ kaŋɛ anebi Zakareya fanɛ e kaŋɛ basa na: “Ma Enyɛnpe
         Ebɔrɛ na daŋ nya agbo nna n wɔtɔ men nananyɛnana, ama nɛ men bɛta m ba ŋ kutɔ meeŋ
         sɔ menyi nseŋ chɛ menyi to. 4 Men sa maa wora fanɛ men nanaana na. Dra na kikɛ nɛ anebiana na ta ma kubɔya na n
         sa bumo fanɛ b sa maa wɔ kebaawɔtɔ lubi to. Ama b daa maŋ nu n sa ma ŋko n wora ma
         mmalga kasonu. 5 Men nanaana na nɛ anebiana na kikɛ maŋ naa wɔ ŋkpa to. 6 N daŋ bɔla anebiana nɛ b la ma nyɛrbi na so nna n sa men nanaana ma mbraana nɛ kefiɛso
         be mmalga, ama b daa maŋ tuge ma, nɛ kumo be kasogberge ba bumo so. Kumo be kaman
         nɛ b chɛrga bumo be nfɛra nseŋ shuli so fanɛ ma, Enyɛnpetale Ebɔrɛ na e sa bumo kasogberge
         nɛ k daga bumo, fanɛ kananɛ ŋ kre kumo na.”Anebi na ka ku egbaŋɛ be bɔrɛdare be asheŋ7 Ewurgboŋ Dariɔs ka ji kuwura na be kafɛ nyɔsopo be kufɔl kudukakosopo nɛ baa tre Shebat
         na be nchɛ adunyɔ nɛ ana nɛ Enyɛnpe Ebɔrɛ na naŋ sa ma kubɔya edare to kanyɛso. 8 Ashi edare na to n daŋ wu esa ko ka dii gbaŋɛ peper nna m ba yili ndibi ko be afito
         ashi ketaŋɛ ko to, nɛ egbaŋɛ peper kpaw nɛ bepeper kunɔkunɔ nɛ befuful ko malɛ yil
         mbe kaman. 9 Ndoŋ nna nɛ m bishi malaika nɛ e bee bugi asheŋ to a sa ma na le: “Manɛ nɛ egbaŋɛ
         ere bee ŋini?”Nɛ e kaŋɛ ma: “Meeŋ ŋini fo kusɔ nɛ e bee ŋini.” 10 Ndoŋ nna nɛ kanyɛn nɛ e daa yil ndibi na be afito na kaŋɛ ma le: “Enyɛnpe Ebɔrɛ na
         e shuŋi bumo fanɛ b ya nite n dara durnya ŋ keni.” 11 Kumo be kaman nɛ egbaŋɛdiipo na ba kaŋɛ malaika nɛ e yil ndibi na be afito na le:
         “An nite ŋ kulti durnya kikɛ nseŋ wu fanɛ kakpa kikɛ wora shruum nna a dese kagbenewushi
         so.” 12 Nɛ malaika na kaŋɛ: “Enyɛnpetale Ebɔrɛ, fo ka nya agbo n wɔtɔ Jerusalɛm nɛ nde nɛ
         a wɔ Juda be efuli so na be nfɛ adushunu nde. Saŋɛ mo nɛ feeŋ wu bumo kuwɔr?”13 Ndoŋ nna nɛ Enyɛnpe Ebɔrɛ na ta kagbenewushi be mmalga nɛ e kɔ kechɛto n sa malaika
         na. 14 Nɛ malaika na malɛ kaŋɛ ma fanɛ m ber kusɔ nɛ Enyɛnpetale Ebɔrɛ na kaŋɛ na be kubomboŋ.
         E yɛ: “Mee sha Jerusalɛm nɛ k la ma kadegboŋ cheembi na alegaiso, 15 ama n nya agbo nna n wɔtɔ efuliana nɛ a wɔ kayurwushi to na ŋkpal manɛ so, n daŋ nya
         agbo gbrɛbi nna n wɔtɔ ma basa, nɛ loŋ be efuliana shin nɛ ma basa be awurfoŋ wora
         keshi n ti so. 16 Amoso nɛ m bɛta m ba Jerusalɛm to nɛ m ba wu kadegboŋ na kuwɔr na. Baaŋ naŋ lɔŋɛ ma
         bɔrɛlambu na nɛ kadegboŋ na m pɔr.”17 Kumo be kaman nɛ Malaika na naŋ kaŋɛ ma fanɛ Enyɛnpetale Ebɔrɛ na yɛ: “Ma ndegboŋana
         na beeŋ naŋ dii dama. Ma alɛ beeŋ naŋ chɛ Jerusalɛm to nseŋ naŋ sɔ kumo ŋ ki ŋ gbagba
         be kadegboŋ.”Alambɛ be bɔrɛdare be asheŋ18 Ade be kaman nɛ n naŋ ku bɔrɛdare ko n wu asɔbɔya be alambɛ ana ko. 19 Ndoŋ nna nɛ m bishi malaika nɛ e bee malga ŋ kutɔ na le: “Alambɛ ere be kefito a?”Nɛ e kaŋɛ: “Alambɛ na bee ŋini durnya to be efuli lempoana nɛ a shin nɛ Juda nɛ Israɛl
         nɛ Jerusalɛm to be basa pesaŋ to na nna.”20 Kumo be kaman nɛ Enyɛnpe Ebɔrɛ na ŋini ma ebɔyɛpo ana ko. 21 Nɛ m bishi le: “Manɛ nɛ ebɔyɛpo ere ba nɛ b ba wora?” Nɛ e kaŋɛ ma le: “B ba nna nɛ
         b ba funti nseŋ kɔ m pɔɔ efuli pɔtɛana nɛ a daŋ kɔ m pɔɔ Juda so n shin nɛ kumo be
         basa pesaŋ to na so nna.”

Efɔl karga asɔ be bɔrɛdare be asheŋ21 Ndoŋ nna nɛ n naŋ ku bɔrɛdare n wu kanyɛn ko nɛ e kɔ efɔl karga asɔ to. 2 Nɛ m bishi mo le: “Nnɛ nɛ fee yɔ?” Nɛ e kaŋɛ: “Mee yɔ nɛ n ya karga Jerusalɛm so,
         m pin kumo be nteŋ nɛ mpar nna.”3 Edare na to nɛ n wu malaika nɛ e malga ŋ kutɔ na ka bee yɔ nɛ malaika nyɔsopo ko malɛ
         ba shɛr mo to 4 nseŋ kaŋɛ mo le: “Shile n ya kaŋɛ kabrantiɛbia nɛ e kɔ efɔl karga asɔ to na fanɛ Jerusalɛm
         to be basa nɛ asɔbɔya beeŋ ba wora keshi ga nɛ b maaŋ naŋ tiŋ m pɔr egbal gba ŋ kulti
         kumo. 5 Enyɛnpe Ebɔrɛ na nase kɔnɔ fanɛ mo gbagba beeŋ ki fanɛ edɛ be egbal ŋ kulti kadegboŋ
         na a kuŋ kumo nsaa la kumo be kemaŋkura ashi kumo to.”B ka tre basa nɛ b pɛ n yɔ kenyaya to m ba epe be asheŋ6-7 Kumo be kaman nɛ Enyɛnpe Ebɔrɛ na kaŋɛ mbe basa le: “Ma e daŋ pesaŋ menyi to n sɔ
         kaplɛkama. Ama naniere men shile Babilɔn be efuli nɛ k wɔ kelargato be esoso na so
         m bɛta m ba Jerusalɛm to.” 8 Kusɔ nɛ Enyɛnpetale Ebɔrɛ na shuŋi ma fanɛ n ya kaŋɛ efuli kama so ebi nɛ b daŋ kɔ
         m pɔɔ menyi nɛ men wɔ Jerusalɛm to so nseŋ sɔ menyi be asɔ na e la fanɛ,Jerusalɛm du fanɛ Enyɛnpetale Ebɔrɛ na be kenishi nna. Kusɔ kama nɛ esa kama baŋ wora
         Jerusalɛm, mo nɛ amodoŋwura wora na. 9 Amoso Enyɛnpe Ebɔrɛ na gbagba e naaŋ kɔ menyi nɛ men be benapo nseŋ shin nɛ basa nɛ
         b daa shuŋ menyi na e kɔ m pɔɔ menyi so nseŋ suge menyi be asɔ kikɛ. Aloŋ nɛ menyeeŋ
         pin fanɛ Enyɛnpetale Ebɔrɛ na gbagba e shuŋi ma.10 Kede be kaman nɛ Enyɛnpe Ebɔrɛ kaŋɛ le: “Jerusalɛmebi! Men boŋ nshɛ kagbenefuliso,
         ŋkpal manɛ so, mee ba nna nɛ ma nɛ menyi e ba kaa wɔtɔ!”11 Loŋ be saŋɛ na efuli damtaana beeŋ ba Enyɛnpe Ebɔrɛ na kutɔ m ba ki mbe basa. E beeŋ
         ba chena menyi to nɛ men pin fanɛ mo e shuŋi ma menyi kutɔ. 12 Juda beeŋ naŋ laŋɛ ŋ ki Enyɛnpe Ebɔrɛ na peya ashi mbe kasawule cheembi so nɛ Jerusalɛm
         e ki kadegboŋ mo nɛ e bee sha ga.13 Ekama e wora shruum ashi Enyɛnpe Ebɔrɛ na be anishito, ŋkpal manɛ so, e koso kakpa
         cheembi nɛ e wɔ na nna a ba.

Joshuwa nɛ Setani be asheŋ31 Nɛ n naŋ ku bɔrɛdare n wu bɔrɛmatapo nimuso Joshuwa nɛ e yil Enyɛnpe Ebɔrɛ na be malaika
         kutɔ nɛ Setani malɛ yil Joshuwa be jisoso m mata mo e shin nɛ e ku asheŋ n deŋi mo.
         2 Ndoŋ nna nɛ Enyɛnpe Ebɔrɛ be malaika na kaŋɛ Setani le: “Enyɛnpe Ebɔrɛ na e fiɛ fo
         so, Setani! Enyɛnpe Ebɔrɛ nɛ mbe kasha wɔ Jerusalɛm so na e fiɛ fo so. Kanyɛn ere
         du fanɛ kadɛdibi nɛ b pee edɛ to nna.”3 Joshuwa daŋ buu asɔ biriso nna a yil ndoŋ. 4 Ndoŋ nna nɛ malaika na kaŋɛ basa nɛ b daa yil ndoŋ na le: “Men lara kanyɛn ere be
         asɔ biriso nɛ e buu ere.” Kumo be kaman nɛ e kaŋɛ Joshuwa malɛ le: “N lara fo alubi
         ashi fo so, ma alɛ beeŋ naŋ sa fo asɔbuuso popɔr nɛ fo buu.”5 Kede be kaman nɛ e naŋ kaŋɛ basa na fanɛ b ta neemu popɔr m mɛa Joshuwa be kumu so.
         Ndoŋ nna nɛ b ta asɔbuuso popɔr m buu mo nɛ malaika na yil a keni.6 Nɛ malaika na leŋ Joshuwa to ŋ kaŋɛ le: 7 Enyɛnpetale Ebɔrɛ na yɛ: “Nɛ fo baa wora ma mbraana kasonu nsaa shuŋ ashuŋ nɛ meeŋ
         baa sa fo bre, meeŋ shin nɛ fo baa keni ma bɔrɛlambu na nɛ kumo be kelɔnɛ so. Ma alɛ
         beeŋ baa nu fo kabɔrɛkule fanɛ kananɛ mee nu emalaika nɛ b wɔ ŋ kutɔ ere be kabɔrɛkule
         na.” 8 Amoso fo, Joshuwa nɛ fo la bɔrɛmatapo nimuso nɛ fo braana bɔrɛmatapoana nɛ b wɔ nfe,
         e nu nɛnɛ. Menyi so nɛ echefoso be asheŋ lela kikɛ beeŋ bɔla so m ba, ŋkpal loŋ so
         mee sha kelara ma kayɛrbi nɛ e la ma ewura laraso na efuli nna. 9 Kejembu nɛ ŋ kɔ a nase Joshuwa be anishito ere kɔ mba ashunu nna. Meeŋ sibɛ kusɔ ko
         n deŋi kumo so nseŋ ta kachɛ koŋwule n lara kasawule ere so ebi be alubi ashi bumo
         so. 10 Kachɛ na kaŋ fo ekama beeŋ kela n tre mo kurgepoana nɛ b ba chena n ji kekurge kagbenewushiso
         ashi bumo be ndibi sɔrso be afito.

Kefitilatɔl be bɔrɛdare be asheŋ41 Ndoŋ nna nɛ malaika nɛ e daa malga ŋ kutɔ na laŋɛ m ba tiŋi ma fanɛ ŋ ka daa di na,
         2 nseŋ bishi ma le: “Manɛ nɛ fo wu?”Nɛ ŋ kaŋɛ: “N wu shuwa be kefitilatɔl nɛ ŋku wɔ kurwa to a bɛ kumo be esoso nɛ efitila
         ashunu wɔ kumo so. Efitila na be kekama kɔ kumo be kechɛbi be kaboŋ nna. 3 Ɔlif be ndibi anyɔ ko daa yil m mata kefitilatɔl na be mba anyɔ so nna.” 4 Ndoŋ nna nɛ m bishi malaika na le: “Ade ere be kifito e la manɛ?”5 Nɛ e bishi ma le: “Fo maŋ nyi a?”Nɛ ŋ kaŋɛ: “M-m kowurnyɛn, m maŋ nyi.”Enyɛnpe Ebɔrɛ ka nase kɔnɔ n sa Zerubabel be asheŋ6 Kumo be kaman nɛ malaika na kaŋɛ fanɛ n ta Enyɛnpetale Ebɔrɛ na be kubɔya ere n sa
         Zerubabel. E yɛ: “Feeŋ pɔɔ fo doŋana so ama mannɛ kena to be eleŋ ŋko kuwibi to be
         eleŋ nɛ feeŋ ta ŋ kɔ m pɔɔ bumo so. Ma Kiyoyu na be eleŋ so nɛ feeŋ ta m pɔɔ so.”
         7 Kusɔ kama nɛ k du fanɛ kebee a kagle fo to beeŋ foe fo anishito. Feeŋ lɔŋɛ bɔrɛlambu
         na m pɔr. Kachɛ nɛ feeŋ ta lalaloge be berkishi m mɔ kapɔr na so na, basa na kikɛ
         beeŋ boŋ to awɔrso ŋ kaŋɛ le: “Ebɔrɛ e nɛfa kumo! Ebɔrɛ e nɛfa kumo!”8 Kumo be kaman nɛ Enyɛnpe Ebɔrɛ na naŋ kaŋɛ ma le: 9 “Zerubabel e nase bɔrɛlambu na be gbaltɔlase, mo alɛ beeŋ pɔr kumo n loge. Nɛ loŋ
         kaŋ wora, ma basa beeŋ pin fanɛ ma, Enyɛnpe Ebɔrɛ na, e shuŋi fo bumo kutɔ.10 Bekama nɛ b keni kananɛ asheŋ fara gbrɛ gbrɛbi kabre ere jiga na kaŋ wu kejembu nɛ
         kumo be asheŋ tir ga ere ka bɔɔ Zerubabel enɔ na, baaŋ ji eyur kagbenefulisoKumo be kaman nɛ malaika na naŋ kaŋɛ ma le: Efitilatɔl ashunu na e la Enyɛnpe Ebɔrɛ
         be anishi ashunu nɛ a bee keni a wu kusɔ kikɛ durnya ere kikɛ to na.”11 Ndoŋ nna nɛ m bishi malaika na le: “Manɛ nɛ ɔlif be ndibi anyɔ nɛ a yil m mata kefitilatɔl
         na be bena nɛ jisoso na malɛ bee ŋini? 12 Manɛ nɛ ɔlif be ndibi be ayabi anyɔ nɛ a mata shuwa be asɔ kulkulso tentembi anyɔ
         nɛ ɔlif be ŋku bee bɔla amo to a lar na malɛ bee ŋini?”13 Nɛ malaika na bishi ma le: “Fo maŋ nyi amo be afito a?”Nɛ n yɛ: “M-m kowurnyɛn, m maŋ nyi.”14 Ndoŋ nna nɛ e kaŋɛ: “A yili nna n sa basa anyɔ na nɛ Enyɛnpe Ebɔrɛ na shin nɛ b duga
         ŋku n do bumo be amu so nseŋ lara bumo n yili fanɛ b baa shuŋ mo ere Ebɔrɛ nɛ e la
         durnya kikɛ be Enyɛnpe na.”

Kawɔl sibɛso nɛ k bee firgi na be asheŋ51 Kede be kaman nɛ n naŋ to kenishi ŋ keni n wu kawɔl sibɛso ko ka bee firgi afu to.
         2 Nɛ malaika na bishi ma kusɔ nɛ n wu, nɛ ŋ kaŋɛ mo le: “N wu kawɔl sibɛso ka bee firgi
         afu to nna. Kumo be nteŋ to sa fanɛ ayadra adesa nɛ kumo be mparto malɛ sa fanɛ ayadra
         kuduanu nna.”3 Ndoŋ nna nɛ malaika na kaŋɛ ma: “B sibɛ kɔnɔsho nɛ k beeŋ ba durnya be kasawule so
         kikɛ nna n wɔtɔ kumo to. Kawɔl sibɛso na be kaba ko so bee kute kananɛ baaŋ lara eyu
         kikɛ ashi kasawule so nna, nɛ kaba nyɔsopo malɛ bee kute kananɛ baaŋ ju esa kama nɛ
         e bee bɔ ntaŋ a ku efɛ be asheŋ nna. 4 Enyɛnpetale Ebɔrɛ na yɛ e beeŋ shin nɛ kɔnɔsho ere e luri eyu nɛ ekama nɛ e bee bɔ
         ntaŋ a ku efɛ kikɛ be elaŋana to nseŋ shir elaŋ na so hale nɛ a ya mur cheche.”Eche nɛ e wɔ kelantaŋɛ to na be asheŋ5 Kumo be kaman nɛ malaika na naŋ lar ŋ kaŋɛ ma le: “Keni awɔlto, kusɔ pɔtɛ ko bee ba!”6 Nɛ m bishi mo: “Manɛ nna?”Nɛ e kaŋɛ ma: “K la kelantaŋɛ nɛ k yili n sa basa nɛ b wɔ kasawule so kikɛ be alubi
         nna.”7 B ka bugi kelantaŋɛ na be buuso nɛ b ta epal n lɔŋɛ na nɛ n wu fanɛ eche ko e daa
         tase kumo to! 8 Nɛ malaika na kaŋɛ: “Kache ere yili n sa kumu kpakpaso nna.” Kumo be kaman nɛ e naŋ
         ŋin kelantaŋɛ na be buuso m buu so kpakpa.9 Ŋ ka naŋ maŋ kumu so ŋ keni esoso nɛ n wu beche anyɔ ko nɛ b kɔ tɔkɔrkɔ be atɛ lempo
         ka firgi m ba ŋ kutɔ m ba fuu kelantaŋɛ na n firgi a yɔ. 10 Ndoŋ nna nɛ m bishi malaika nɛ e daa malga ŋ kutɔ na le: “Nnɛ nɛ b kɔ kelantaŋɛ na
         a yɔ?”11 Ndoŋ nna nɛ e kaŋɛ: “Babilɔn be efuli so nɛ b kɔ kumo a yɔ nɛ b ya pɔr lambu n ta
         kumo n wɔtɔ nɛ basa e baa bunyaŋ kumo ndoŋ.”

Egbaŋɛturko ana na be asheŋ61 Kede be kaman nɛ n naŋ ku bɔrɛdare ko gba n wu egbaŋɛturko ana ko ka shi danyaŋ be
         abee anyɔ ko be kefɛato a ba. 2 Gbaŋɛ peper e daa gberge sososo be gbaŋɛturko na nɛ gbaŋɛ lembir malɛ daa gberge kenyɔsopo
         na. 3 Egbaŋɛ fuful e daa gberge gbaŋɛturko sasopo na nɛ egbaŋɛ muchɛr muchɛr malɛ daa gberge
         kenasopo na. Egbaŋɛ na kikɛ daa gberge amo eleŋso nna. 4 Ndoŋ nna nɛ m bishi malaika na: “Gafrache, egbaŋɛturko ere be kifito a?”5 Nɛ e kaŋɛ: “A yili nna n sa ayoyu ana nɛ a shi Ebɔrɛ nɛ e la Enyɛnpe durnya kikɛ so
         na kutɔ m ba na.”6 Egbaŋɛ lembir na daa gberge gbaŋɛturko na nna a yɔ Babilɔn be efuli so nɛ k wɔ kelargato
         be esoso be kaba so na, nɛ egbaŋɛ fuful na malɛ daa yɔ epeŋitɔrkpa be kaba so nɛ bemuchɛr
         muchɛr na malɛ daa yɔ kelargato be kaseto be kaba so.7 Egbaŋɛ lempoana na ka daŋ lar m ba na b daa fin keyɔ durnya be efuli kama so kenishipereso
         nna. Ndoŋ nna nɛ malaika na kaŋɛ egbaŋɛ na le: “Meeŋ ya nite ŋ kulti durnya be efuli
         kikɛ so!” Nɛ b nu nseŋ yɔ. 8 Kumo be kaman nɛ malaika na boŋ to ŋ kaŋɛ ma “Egbaŋɛ nɛ a yɔ Babilɔn be efuli so nɛ
         k wɔ kelargato be esoso be kaba so na e shin nɛ Enyɛnpe Ebɔrɛ na be agbo wushi.”Joshuwa be kuwurwuro be asheŋ9 Ade be kaman nɛ Enyɛnpe Ebɔrɛ na naŋ kaŋɛ ma le: 10-11 “Sɔ shuwa nɛ gbiti be ŋkɛ ashi Helda nɛ Tobija nɛ Jedaya nɛ b la basa nɛ b shi Babilɔn
         be efuli so m bɛta na kutɔ n wora kuwurwuro. Kumo be kaman nɛ fo nɛ bumo e yɔ Josaya
         nɛ e la Zefanaiya pibinyɛn na pe n ya ta kuwurwuro na m buu bɔrɛmatapo nimuso Joshuwa
         nɛ e la Jehozadak pibinyɛn na. 12 Kumo be kaman nɛ fo kaŋɛ mo fanɛ Enyɛnpetale Ebɔrɛ na yɛ: ‘Kanyɛn ko beeŋ shi kakpa
         nɛ fo wɔ ere n lar fanɛ keyimu ka pete na m ba lɔŋɛ Enyɛnpe Ebɔrɛ na be bɔrɛlambu
         na m pɔr. 13 Mo e naŋ pɔr kumo n nya kemaŋkura fanɛ ewura na nseŋ ji mbe basa so kuwura. Mo nɛ
         bɔrɛmatapo ko beeŋ wora kɔnɔkoŋwule n chɛ abar to n shuŋ kayurwushiso.’ 14 Kuwurwuro na beeŋ baa la kanyiŋi be kusɔ bɔrɛlambu na to n sa Heldai nɛ Tobija nɛ
         Jedaya nɛ Josaya nɛ e la Zefanaiya pibinyɛn na.”15 Basa beeŋ shi efuli wɔfɔ so m ba chɛ to n lɔŋɛ Enyɛnpe Ebɔrɛ na be bɔrɛlambu na m
         pɔr. B kaŋ lɔŋɛ kumo m pɔr n loge na nɛ feeŋ pin fanɛ Enyɛnpetale Ebɔrɛ na e shuŋi
         ma. Fo baa wora Enyɛnpe fo Ebɔrɛ na be mbraana kikɛ kasonu, ade kikɛ beeŋ wora m bɔlɔ
         so ashi fo kebaawɔtɔ to.

Enyɛnpe Ebɔrɛ na ka maa sha ekishi nɛ k maŋ shi kagbene to be asheŋ71 Ewurgboŋ Dariɔs ka ji Pɛshiya be efuli so be kuwura be kafɛ nasopo to be kufɔl kpanusopo
         nɛ baa tre Keslɛv na be kachɛ nasopo to nɛ Enyɛnpe Ebɔrɛ na ta kubɔya n sa ma, Zakareya.
         2 Bɛtɛl be kade to ebi daŋ shuŋi Shareza nɛ Regɛm-Mɛlɛk nɛ bumo be benyɛn ko nna fanɛ
         b yɔ Enyɛnpetale Ebɔrɛ na be bɔrɛlambu to n ya kule Enyɛnpe Ebɔrɛ be nɛfa n sa bumo
         3 nseŋ naŋ bishi bɔrɛmatapoana na nɛ anebiana na le be kesheŋ bishiso ere: “An baa kraa
         shu nli nsaa kishi kufɔl nusopo na to fanɛ kananɛ an wora nfɛ damta ŋkpal b ka daŋ
         bure bɔrɛlambu na so a?”4 Ndoŋ nna nɛ Enyɛnpetale Ebɔrɛ na ta kubɔya ere n sa ma. 5 E yɛ: “Kaŋɛ efuli na so ebi nɛ bɔrɛmatapoana na fanɛ mannɛ ma ere be kemaŋkura so
         nɛ b daa kishi nsaa shu nli kufɔl nusopo nɛ keshunusopo na to nfɛ adushunu nɛ a choŋ
         na. 6 B ka daa ji a nuu na bre ma so nɛ b daa wora loŋ a?”7 Kubɔya koŋwule ere nɛ Enyɛnpe Ebɔrɛ na daŋ bɔla anebi juŋkparsoana na so m bɔ n sa
         basa nɛ b daa wɔ Jerusalɛm nɛ nde nɛ a kulti kumo na to saŋɛ nɛ b daŋ dii dama nsaa
         wɔ kayurwushi to na. Loŋ be jemanɛ na, basa damta daŋ chena kelargato be kaseto be
         keshishɛrsawule na nɛ abeesawule nɛ a wɔ epeŋitɔrkpa be kaba so na so nna.Kusoe kpakpaso ka bar basa be kepɛ n yɔ efuli pɔtɛ so be asheŋ8 Ade be kaman nɛ Enyɛnpe Ebɔrɛ na naŋ sa ma le be kubɔya ere. 9 E yɛ: “Dra dra na kikɛ nɛ n ta atande ere n sa ma basa ŋ kaŋɛ bumo le: ‘Men baa wora
         asheŋ nɛ amo be ekpa so, men baa la basa nsaa wora kelela nsaa wu abar kuwɔr. 10 Men sa maa kɔrfɛ bekulpoche nɛ amunibi nɛ befɔ nɛ b chena menyi to nɛ betentaŋasepo.
         Menyi alɛ e sa maa fɛ nfɛra lubi a laŋɛ men braana be kaplɛa so ashi menyi be ŋgbene
         to.’ ”11 Ama ma basa ta ŋkpensheŋ nna m pal kaman n sa ma nseŋ ti bumo be asoe ŋ kini kenu
         n sa ma. B daŋ kplaŋ ma so nna 12 nseŋ wora bumo be ŋgbene kpakpa fanɛ awarabi nsaa maa kaŋ asoe a nu mmalga nɛ ma,
         Enyɛnpetale Ebɔrɛ na be Kiyoyu bɔla anebi juŋkparsoana so n ta n sa bumo na ŋko a
         bɛ ma mbra so. Amoso n daŋ nya agbo nna ga n wɔtɔ bumo. 13 Ŋkpal b ka daŋ kini kenu n sa ma jemanɛ nɛ n daa malga bumo kutɔ na so, nɛ ma alɛ
         gba maŋ nu bumo be kekule. 14 N daŋ pesaŋ bumo to nna n ya lɛ efuli pɔtɛana so fanɛ kananɛ afugboŋ bee pesaŋ asɔ
         to n ya kaa lɛ na, nɛ bumo be kasawule lela na dese fuloŋ nɛ esa kikɛ daa maŋ naa
         wɔ kumo so.

Enyɛnpe Ebɔrɛ na ka nase kɔnɔ fanɛ e ka beeŋ naŋ nɛfa Jerusalɛm be asheŋ81 Ade kikɛ be kaman nɛ Enyɛnpetale Ebɔrɛ na naŋ ta kubɔya ere n sa ma, Zakareya. 2 E yɛ: “Ŋ ka bee sha Jerusalɛm nɛ kumo to be basa alegaiso so, bumo doŋana be asheŋ
         bee nu ma agbo nna. 3 Meeŋ naŋ bɛta m ba chena Zayɔn be kebee na so ashi Jerusalɛm to. Aloŋ nɛ ekama beeŋ
         pin fanɛ Jerusalɛm la ma beyirdapo be kadegboŋ nna nɛ Zayɔn malɛ la ma kebee cheembi.
         4 Basa belso nɛ baa keta akpabi a nite beeŋ naa gama a chena abar so ashi Jerusalɛm
         to 5 nɛ mbinyɛnsobi nɛ bechesobi malɛ e sɔ agbembi so a pel.6 Kumo be kaman nɛ Enyɛnpe Ebɔrɛ na naŋ kaŋɛ: Basa nɛ baaŋ ka efuli na so beeŋ baa fɛ
         fanɛ loŋ maaŋ tiŋ n wora, ama kumo be kewora maŋ du ma so kpakpa. 7 Meeŋ mɔlga ma basa ashi efuliana nɛ a wɔ epeŋilarkpa nɛ epeŋitɔrkpa na 8 nseŋ bɛta bumo m ba chena Jerusalɛm to. Baaŋ ba kaa la ma basa nɛ ma alɛ e baa la
         bumo be Ebɔrɛ nsaa ji kuwura bumo so kashenteŋ nɛ kumo be ekpa so.”9 Kusɔ nɛ Enyɛnpetale Ebɔrɛ na naŋ kaŋɛ nde: “Mmalga nɛ ma anebiana na daŋ malga jemanɛ
         nɛ b daa tɔl ma bɔrɛlambu na be gbaltɔlase na nɛ menyee nu na, amoso men baa kɔ kenyɛn
         nsaa maa pɔ aba. 10 Pɔɛŋ nɛ b pɔr bɔrɛlambu na nɛ esa kikɛ daa maa kɔ amansherbi nɛ e tiŋ m ber basa paa
         ŋko n haya asɔbɔya nɛ b shuŋ n sa mo. Esa kama malɛ daa maa tiŋ a kuŋ mbe kumu ashi
         mo doŋana be enɔ to. N daŋ shin nna nɛ basa fɛaŋ abar so a wɔtɔ nna. 11 Ama naniere bre, m maaŋ naŋ gberge menyi basa gbrɛbi nɛ men ka ere kusoe fanɛ kananɛ
         n daŋ wora bedarapo na jemanɛ nɛ k choŋ na. 12 Meeŋ shin nɛ men dɔ n duu menyi be asɔduuso kayurwushiso. Menyi be afeelebi nɛ e bee
         sɔr asɔrso nɛ baa tre greeps na beeŋ sɔr nɛnɛ, nɛ bɔrɛ e ba ga nɛ men be kasawule
         e wora adɔjibi nɛnɛ. Ma efuli so be basa nɛ baaŋ ji efute na nɛ meeŋ nɛfa le be ekpa
         so. 13 Efuli pɔtɛana be basa bee shoduu menyi Juda nɛ Israɛl be efuliana so ebi nna, ama
         meeŋ mɔlga menyi nseŋ shin nɛ men ki nɛfa be basa. Men baa kɔ kenyɛn nsaa maa lɔ kufu.”14 Ade be kaman nɛ Enyɛnpetale Ebɔrɛ na naŋ kaŋɛ: “Men nanaana ka daŋ shin nɛ n nya agbo
         na, n daŋ kre fanɛ meeŋ shin nɛ b ji jɛrbi nna nseŋ shin nɛ loŋ wora. 15 Ama naniere mee kre kenɛfa Jerusalɛm to nɛ Juda be efuli so ebi nna. Amoso men sa
         maa lɔ kufu. 16 Asɔ nɛ a daga fanɛ men baa wora e la kebaaji abar kashenteŋ nsaa ji asheŋ nɛ amo be
         ekpa so ashi menyi be demujikpaana saŋɛ na so kayurwushi beeŋ baa wɔ menyi to. 17 Men sa maa kre kebaawora abar kulubi. Men sa maa bɔ ntaŋ a ji efɛ be eshɛda. Ŋ kishi
         le be alubiana ere kikɛ nna.”18 Kumo be kaman nɛ Enyɛnpetale Ebɔrɛ na naŋ kaŋɛ ma fanɛ ŋ kaŋɛ le. 19 E yɛ: “Ekishi nɛ menyee kishi kufɔl nasopo nɛ kenusopo nɛ keshunusopo nɛ kudusopo
         to na beeŋ ki kayurji nɛ kagbenefuli be nchɛgboŋ n sa Juda be efuli so ebi. Amoso
         a daga fanɛ men baa sha kashenteŋ nɛ kayurwushi.”20 Kede be kaman nɛ Enyɛnpetale Ebɔrɛ na naŋ kaŋɛ: “Jemanɛ ko bee ba nɛ basa damta e
         shi efuli pɔtɛana so be ndegboŋ damta to m ba Jerusalɛm to. 21 Bumo nɛ b shi kadegboŋ koŋwule to beeŋ kaŋɛ abar le: ‘Anyee yɔ nna nɛ an ya bunyaŋ
         Enyɛnpetale Ebɔrɛ na nseŋ kule mo nɛ e nɛfa anyi. Amoso men ba nɛ an yɔ!’ 22 Basa damta beeŋ shi efuligboŋana so m ba Jerusalɛm to m ba bunyaŋ Enyɛnpetale Ebɔrɛ
         na nseŋ kule mo fanɛ e nɛfa bumo. 23 Loŋ be jemanɛ na so, eyiri pɔtɛ nɛ efuli pɔtɛana so be basa kudu beeŋ pɛ Israɛl be
         esa koŋwule be kale to nsaa kaŋɛ mo le: Shin nɛ an bɛ fo so a yɔ, ŋkpal manɛ so, an
         nu fanɛ Ebɔrɛ wɔ men kutɔ nna.”

Demuji nɛ k bee ba Israɛl mo doŋana so be asheŋ91 Kubɔya nɛ k shi Enyɛnpe Ebɔrɛ na kutɔ nde: E yɛ, mbe anishi yuu edimɛdi kikɛ so nna,
         fɔŋfɔŋ eyiri yiri nɛ b wɔ Israɛl be efuli so na. Mo alɛ naŋ kaŋɛ fanɛ mbe demuji na
         beeŋ ba Hadrak nɛ kadegboŋ nɛ baa tre Damaskɔs na ashi Siriya be efuli so na so.2 Kumo be kaman mbe demuji beeŋ ba Hamaf be kade nɛ k mata Hadrak na gba so. Nde nɛ
         baa tre Tayɛ nɛ Sidɔn nɛ amo to be basa nyi kasheŋ wora ga na gba maaŋ lar demuji
         na to.3 Tayɛ be basa pɔr ebu lempo jeŋgreŋ ko a kuŋ bumo be amu nna nseŋ gbare shuwa nɛ gbiti
         m biti abar so fanɛ eshishɛr na! 4 Ama Enyɛnpe Ebɔrɛ na beeŋ suge asɔ kama nɛ Tayɛ ebi na kɔ na. E beeŋ shin nɛ bumo
         be asɔ lela nɛ b kɔ na e mur teku to nɛ edɛ e ji kade na m mur cheche.5 Filisti be efuli so be basa nɛ b wɔ kade nɛ baa tre Ashkɛlɔn na beeŋ wu kusɔ nɛ k
         wora na nɛ kufu e pɛ bumo nɛ ebesa damta e ji basa nɛ b wɔ Gaza be kadegboŋ to na.
         Aloŋ e naŋ wora Ekrɔn be kadegboŋ to ebi gba. Bumo be tama beeŋ loge, ŋkpal b ka nyi
         fanɛ bumo alɛ gba beeŋ kɔ n tɔr so. Gaza beeŋ paŋ kumo be ewura nɛ Ashkɛlɔn e ki kade
         bureso a dese fuloŋ. 6 Eyiri bubɔrɔ e naŋ ba sɔ Ashdɔd be kade na n chena, nɛ Enyɛnpe Ebɔrɛ na gbagba e shin
         nɛ Filistiebi na e ŋaba a maaŋ naa tiŋ m puchi kikɛ. 7 Filistiebi na maaŋ naa we eblaŋ nɛ a kraa kɔ ŋklaŋ amo to ŋko a ji ajibi nɛ baa kishi.
         Bekama nɛ baaŋ ji efute na beeŋ ki ma basa a du fanɛ Juda be yiri to be kabuna ko
         be basa. Ekrɔnebi malɛ beeŋ ki ma basa fanɛ kananɛ Jebusiebi ki na. 8 Ebɔrɛ yɛ: “Meeŋ baa kuŋ ma kasawule nɛ benapo nɛ baa kulti a mɔ basa na maaŋ nya kumo
         so m bɔla choŋ. M maaŋ sa kumukpakpasowuraana ekpa nɛ b naa kɔrfɛ ma basa. N wu awurfoŋ
         nɛ ma basa ji na kikɛ.”Zayɔn be ewura popɔr na be asheŋ9 Ekama nɛ e wɔ Jerusalɛm toe baa ji eyur nsaa wora awɔr kagbenefuliso!Ŋkpal manɛ so menyi be ewura kɔ m pɔɔ sonsaa ba menyi kutɔ;e du boeŋ nna nseŋ dii kurmafɔlbi a ba.10 Enyɛnpe Ebɔrɛ na yɛ:“Meeŋ lara kena to be egbaŋɛturkonɛ egbaŋɛ ashi Israɛl be efuli so nɛ Jerusalɛm to.Ata nɛ b lɔŋɛ ŋkpal kena so nabeeŋ buri to.Meeŋ bar kayurwushi efuliana na so,nɛ menyi be ewura eyili teku ko ase a ji kuwura n ya fo teku nyɔsopo ase.Mbe kuwurji beeŋ shi Yufreetes be Lɔr na asen ya fo durnya be ekar kikɛ.”Kenaŋ laŋɛ Ebɔrɛ be basa m ba be asheŋ11 Enyɛnpe Ebɔrɛ na yɛ:“Ŋkpal ma nɛ menyi be kɔnɔkoŋwulebe ŋkre nɛ b ta esarga be ŋklaŋ m mɔ kumo so na so,meeŋ lara menyi be basa ashi kenyaya nɛ k dufanɛ kemaŋ chiŋgeliŋ nɛ k maŋ kɔ nchu na to.12 Men bɛta m ba menyi be kumɔlgabe kakpa lempo na nseŋ nya tama.Ŋkpal manɛ so, kabre meeŋ laŋɛ asɔnɛ men daa kɔ na be ntuŋ anyɔso n sa menyi.13 Meeŋ ta Judaebi fanɛ enapo be keta na,nseŋ ta Israɛlebi malɛ fanɛ ma atanyembi.”Ma alɛ beeŋ naŋ ta Zayɔn be basafanɛ ma tokobi, ŋ kɔ Griikebi kena.14 Enyɛnpe Ebɔrɛ na beeŋ ba buumbe basa so fanɛ bɔrɛwɔlpa,nseŋ to mbe atanyembifanɛ bɔrɛ ka nyɛkpɛ na.Enyɛnpetale Ebɔrɛ beeŋ foŋ mbe kabelnseŋ bɔla bɔrɛfu to n shi kelargatobe kaseto m ba.15 Enyɛnpetale Ebɔrɛ na beeŋ baa kuŋ mbe basa,nɛ b kɔ m pɔɔ bumo doŋana so m mur bumo.Baaŋ baa wora awɔr kena to fanɛ basa boo sonseŋ shin nɛ ŋklaŋ e lar bumo doŋana be eyurana soa shile fanɛ kananɛ bɔrɛmatapo bee chulgisarga be asɔbɔya be ŋklaŋ a wurge bɔrɛsure na so na.16 Kamɔnchɛ na Enyɛnpe Ebɔrɛ nae naŋ mɔlga mbe basa fanɛ kananɛmbolpɔkpapo bee mɔlga mbe mbolpɔashi kenishipere to na.Baaŋ baa nyɛkpɛ mbe kasawule sofanɛ kuwurwuro so be amaŋkanibi na.17 Baaŋ baa walɛ kebita kashenteŋto!Mbifɔlbi beeŋ daŋ a kɔ eleŋ nɛnɛŋkpal b ka beeŋ nya aboyu damta a jinsaa nya yabra popɔr a nuu so.

Enyɛnpe Ebɔrɛ na ka nase kumɔlga be kɔnɔ be asheŋ101 Men kule Enyɛnpe Ebɔrɛ na bɔrɛchu kechali so. Mo e naa shin nɛ bɔrɛ bee mɔl a ba,
         a shin nɛ kasawule so bee nya kayul nɛ asɔduu bee kɔr a wora nɛ edimɛdi bee nya a
         ji. 2 Basa bee yɔ agbir to nɛ bekpalpo kutɔ nna, ama asheŋ fuloŋ nɛ efɛsheŋ nɛ baa nya ashi
         bumo kutɔ. Beko bee kute edare be afito, ama bumo alɛ bee fule basa nna a sa bumo
         kagbenewushi fuloŋ. Ŋkpal loŋ so basa bee nite a kulti fanɛ mbolpɔ foeso nna. Asheŋ
         maa nyalɛ a sa bumo ŋkpal b ka maŋ kɔ esa nɛ e bee keni bumo so so.3 Enyɛnpe Ebɔrɛ na yɛ: “N nya agbo nna n wora befɔ nɛ baa ji kuwura ma basa so nsaa
         shin nɛ ŋ gberge bumo kusoe. Juda be efuli so be basa na la ma basa nna, nɛ ma Enyɛnpetale
         Ebɔrɛ na beeŋ baa keni bumo so. Baaŋ baa du fanɛ ma kena to be egbaŋɛ lempo nna. 4 Bewura nɛ bejuŋkparpo nɛ gomena be ekrachi nimuso nɛ b kɔ eleŋ beeŋ shi Juda be yiri
         to n lar. 5 Juda be basa beeŋ sɔ kelempo fanɛ benapo nɛ b kɔ m pɔɔ bumo doŋana so nsaa chichi
         bumo so fanɛ ekpa to be depɔ na. Ŋkpal Enyɛnpe Ebɔrɛ na ka wɔ bumo kutɔ so, baaŋ kɔ
         m pɔɔ bedoŋ nɛ b dii egbaŋɛ a kɔ gba so.6 Meeŋ sa Juda be basa eleŋ,nseŋ mɔlga Israɛl be basa.Meeŋ wu bumo kuwɔrnseŋ bɛta bumo kikɛ m ba epe.Baaŋ baa du fanɛ basa nɛ m maŋ naŋ kini ŋ ku so nna.Ma e la Enyɛnpe bumo be Ebɔrɛ na;ma alɛ beeŋ nu bumo be kabɔrɛkule.7 Israɛl be basa na beeŋ baa kɔ eleŋ fanɛ benapo,nsaa kɔ kagbenefuli fanɛ eyabra nuupo.Bumo be kaman to ebi beeŋ baa nyiŋikekɔmpɔɔso ere nɛ bumo be ŋgbene a fuliŋkpal kusɔ nɛ Enyɛnpe Ebɔrɛ na wora so.8 Meeŋ tre ma basa m ba gama abar so,ma alɛ beeŋ mɔlga bumo nseŋ shin nɛb wora keshi a du fanɛ kananɛ b daa sa na.9 Hale ŋ ka shin nɛ b pesaŋ toa wɔ efuli pɔtɛana so ere gba,b kraa nyiŋi ma asheŋ ashimboŋ wɔfɔ na nna.Bumo nɛ bumo be mbia beeŋ ji efutenseŋ gama abar so m bɛta m ba epe.10 Meeŋ ya keta bumo n shiIjipt nɛ Asiriya be efuliana so m ba epe,nɛ b ba chena bumo gbagba be kasawule so.Meeŋ shin nɛ b chena Giliad nɛLebanɔn be nsawule gba so,n sɔ amo kikɛ so.11 B kaŋ bɔla bumo be etɔrɔbinɛ e du fanɛ teku ere to a choŋ,ma, Enyɛnpe Ebɔrɛ na beeŋ yɔɔ atili nanseŋ shin nɛ Nail be lɔr nɛ k wɔ Ijipt be efuli so nabe kechimbi to be nchu e feeto.Meeŋ shin nɛ Asiriyaebi be kamoowugboŋ na e ba kaseto,nɛ Ijiptebi e paŋ bumo be eleŋgboŋ na.12 Meeŋ naŋ wɔtɔ ma basa eleŋ to,nɛ b baa bunyaŋ ma nsaa wora ma kasonu.Ma, Enyɛnpe Ebɔrɛ na e malga na!”

Belempo nyaŋnyaŋso be ketɔr be asheŋ111 Lebanɔnebi men bugi menyi be mbuna,nɛ edɛ e chɔɔ menyi be ndibi nɛ baa tre sida na!2 Seprɛs be ndibi, men baa shu nsaa boŋ toŋkpal manɛ so, sida be ndibi tɔr;kemaŋkura be ndibi na kikɛ mur!Bashan be ndibigboŋ, men baa shu nsaa boŋ to;ŋkpal b ka ku kupogboŋ na to be ndibidamta na kikɛ n lɛ so!3 Men nu mbolpɔkpapoana ka bee shu awɔrso;ŋkpal bumo be mbolpɔ be ejikpa lela na ka mur so!Men nu ebuluŋ ka bee munto;ŋkpal Jɔɔdan be lɔrkar be kupogboŋ lela na ka mur so!Mbolpɔkpapo anyɔ ko be asheŋ4 Kusɔ nɛ Enyɛnpe ma Ebɔrɛ na kaŋɛ ma nde: “Ta fo kumu ŋ ki fanɛ mbolpɔkpapo nɛ baa
         shin nɛ b mɔ mbe mbolpɔ. 5 Basa nɛ b tɔ bumo na bee mɔ bumo nna nsaa ta bumo be amu a ji. Nɛ basa nɛ baa fa mbolpɔ
         na malɛ bee kaŋɛ le: ‘Mee di Ebɔrɛ epaŋ ŋkpal ŋ ka dii dama so!’ Mbolpɔkpapoana na
         gbagba maa shu mbolpɔ na so.”6 Nɛ Enyɛnpe Ebɔrɛ na naŋ kaŋɛ le: “M maaŋ naŋ shu ekama so ashi durnya ere to. Ŋ gbagba
         beeŋ ta basa na m bɔɔ bumo braana nɛ bewurjipoana enɔ nɛ b mur durnya ere cheche nɛ
         m maaŋ mɔlga kumo ashi bumo be enɔ to.”7 Ŋkpal loŋ so nɛ ŋ ki mbolpɔ nɛ b kɔ a yɔ nɛ b ya mɔ na be ekenipo, nseŋ ta akpabi
         anyɔ ŋ keta a kpa bumo na. N daa tre kuko ‘Kushuso’ nsaa tre kuko malɛ ‘Kɔnɔkoŋwule’
         nna. 8 Kufɔl koŋwule to nɛ n nya agbo n ju mbolpɔkpapo asa ko nɛ b daŋ kishi ma asheŋ ga
         na. 9 Kumo be kaman nɛ ŋ kaŋɛ mbolpɔ na le: “M maaŋ naa la menyi be ekenipo. Bumo nɛ baaŋ
         wu, b wu. Bumo nɛ baaŋ mur malɛ e mur. Bumo nɛ baaŋ ka malɛ e baa pɛ abar a we.” 10 Kumo be kamɔnchɛ nɛ m bu kekpabi nɛ mee tre ‘Kushuso’ na to, a ŋini fanɛ kɔnɔkoŋwule
         be ŋkre nɛ Enyɛnpe Ebɔrɛ nɛ efuliana na kikɛ kre na ku to. 11 Amoso kumo be kamɔnchɛ kikɛ nɛ kɔnɔkoŋwule be ŋkre na ku to. Basa nɛ baa tɔ mbolpɔ
         a fa na daa keni ma nna, nseŋ pin fanɛ Enyɛnpe Ebɔrɛ na bɔla kusɔ nɛ n wora ere so
         nna a malga a sa bumo. 12 Kumo be kaman nɛ ŋ kaŋɛ bumo le: “Nɛ menyee sha, menyeeŋ tiŋ n ta ma kakɔka n sa ma.
         Ama nɛ menyi maaŋ sa, men baa kɔ.” Ndoŋ nna nɛ b sa ma gbiti be ndarbi adesa fanɛ
         amo e la ma kakɔka.13 Nɛ Enyɛnpe Ebɔrɛ na kaŋɛ ma le: “Ta amo n ya wɔtɔ bɔrɛlambu na be lɔkɔ na to.” Ndoŋ
         nna nɛ n ta gbiti be ndarbi adesa nɛ b fɛ fanɛ amo e daga ma na n ya wɔtɔ bɔrɛlambu
         be lɔkɔ na to. 14 Kede be kaman nɛ n naŋ bu kekpabi nyɔsopo nɛ mee tre ‘kɔnɔkoŋwule’ na to, nɛ Juda
         nɛ Israɛl be kekurgeji ku to.15 Ndoŋ nna nɛ Enyɛnpe Ebɔrɛ na kaŋɛ ma le: “Naŋ laŋɛ ŋ ki mbolpɔkpapo nɛ e maŋ kɔ tɔnɔ
         kikɛ na. 16 Ŋkpal manɛ so n lara mbolpɔkpapo ko fanɛ e ba kaa keni ma mbolpɔ so, ama mo shɛŋ maaŋ
         baa wɔ bumo nɛ baaŋ foe na to ŋko nɛ e nite n fin bewurbi na ŋko n chɛ bumo nɛ baa
         lɔ na ŋko ŋ kpa bumo nɛ b kɔ alenfia na n yɔ keji to. Ama bedanso na nɛ e beeŋ baa
         mɔ a we a ka awibi. 17 Asheŋ maaŋ nyalɛ n sa loŋ be mbolpɔkpapo jiga nɛ e yige mbe mbolpɔ n lɛ na! Mbe eleŋ
         kikɛ beeŋ mur ashi kena to. Mbe kabre beeŋ wu, nɛ mbe jisoso be kenishi malɛ e tan!”

Jerusalɛm ka beeŋ nya kumo be kumu kachako so be asheŋ121 Kubɔya nɛ k shi Enyɛnpe Ebɔrɛ na kutɔ a laŋɛ Israɛl be kaplɛa so na nde. Mo e to esoso
         nseŋ tɔl durnya n yili kumo be gbaltɔlase so, nseŋ sa dimɛdi ŋkpa na. 2 E yɛ: “N yili kumo nna fanɛ Jerusalɛm e ki fanɛ yabra kurwa nɛ efuliana nɛ a mata
         kumo na e nuu m boo. Kananɛ baaŋ kre kena m ba kulti Jerusalɛm n wɔtɔ na, aloŋ nɛ
         baaŋ wora Juda be efuli na kikɛ so. 3 Ama loŋ be jemanɛ na kaŋ fo, meeŋ shin nɛ Jerusalɛm e ki fanɛ kejembu gbɛgbɛso, nɛ
         efuli kama so ebi maaŋ tiŋ n fifir kumo. Bekama nɛ b wora ania nɛ b fifir kumo beeŋ
         doro bumo be amu. 4 Loŋ be kachɛ na meeŋ shin nɛ kufugboŋ ko e tɔr gbaŋɛ kikɛ so nɛ eboŋ e tɔr amo be
         bediipoana so. Ma e naaŋ baa keni Juda be basa so. Meeŋ shin nɛ bumo doŋana be egbaŋɛ
         e tan. 5 Kumo be kaman nɛ Juda be efuli so be mbunaana na be basa e kaŋɛ bumo be amu le: ‘Enyɛnpetale
         Ebɔrɛ na e naa sa mbe basa nɛ b wɔ Jerusalɛm to na eleŋ.’6 Jemanɛ na kaŋ fo, meeŋ shin nɛ Juda be efuli so be benimuana na e ki fanɛ edɛ ashi
         kupo to ŋko aboyu nɛ a wɔl a yil to. Baaŋ mur efuliana nɛ e kulti bumo na kikɛ. Ama
         shɛŋ maaŋ wora basa nɛ b wɔ Jerusalɛm be kadegboŋ na to na bre.7 Ma Enyɛnpetale Ebɔrɛ na e naŋ shin nɛ Juda be benapo e juŋkpar ŋ kɔ m pɔɔ so, saŋɛ
         na so kemaŋkura nɛ ewura Deevid be kaman to ebi nɛ basa nɛ b wɔ Jerusalɛm to beeŋ
         nya na maaŋ baa chɔ Juda be efuli so be basa nɛ b ka na peya. 8 Loŋ be jemanɛ na, ma Enyɛnpe Ebɔrɛ na e naaŋ baa kuŋ bekama nɛ b wɔ Jerusalɛm to,
         nseŋ shin nɛ bumo to be bepɔshipo gba e baa kɔ eleŋ fanɛ ewura Deevid. Ewura Deevid
         be kamanebi beeŋ baa juŋkpar bumo fanɛ Ebɔrɛ be malaika gbagba na. 9 Ma alɛ beeŋ mur efuli kama nɛ k beeŋ wora ania fanɛ k beeŋ kɔ Jerusalɛm kena.10 Ma, Enyɛnpe Ebɔrɛ na beeŋ shin nɛ kuwɔrwu nɛ kabɔrɛkule be kiyoyu e gbelge m ba ewura
         Deevid be kamanebi nɛ basa nɛ b wɔ Jerusalɛm to na kikɛ so. Baaŋ to kenishi n wu esa
         nɛ b da mo kekpa m mɔ na nseŋ shu mbe keeli fanɛ kananɛ baa shu ebi koŋwule be keeli
         na, nseŋ wora kuwɔr be asheŋ fanɛ esa nɛ e paŋ mbe wurkoŋnyɛn na. 11 Kushu nɛ k beeŋ baa wɔ Jerusalɛm to loŋ be kamɔnchɛ na beeŋ baa shi pasaa. K beeŋ
         baa du fanɛ b ka daa shu Hadad Rimɔn be keeli ashi Megido be keplasawule so na nna.
         12-14 Kasawule na so be esa kikɛ ashi kanaŋ kama to beeŋ shu keeli. Benyɛn na bee barga
         bumo be amu ashi beche na to nna a shu. Ewura Deevid nɛ Neetan nɛ Livai nɛ Shimei
         be nnaŋ to ebi nɛ nnaŋ mo nɛ e ka na kikɛ to ebi gba be benyɛn nɛ beche beeŋ barga
         to a shu ntuŋ so.”

Kelar agbir nɛ anebi fɛpoana be asheŋ to be asheŋ131 Nɛ Enyɛnpetale Ebɔrɛ naŋ kaŋɛ: “Jemanɛ ko bee ba nɛ kebuye ko e ba kaa bul nchu n
         fɔr ewura Deevid be kaman to ebi nɛ Jerusalɛm to be basa be alubi nɛ eyurpisheŋ kikɛ
         n lɛ. 2 Jemanɛ na kaŋ fo, meeŋ mur agbirana be atre kasawule na so nɛ esa maaŋ naa nyiŋi amo
         be asheŋ gba kuraa. Ma alɛ beeŋ lara anebi fɛpoana na nɛ eyurpisheŋ be kiyoyu gba
         kasawule na so. 3 Esa kama kaŋ naa kaŋɛ fanɛ mo ere bee wu abɔrɛsheŋ to nna a kaŋɛ, mo tuto nɛ mo nio
         gbagba e naŋ kaŋɛ fanɛ e daga luwu, ŋkpal e ka ku efɛ ŋ kaŋɛ fanɛ Enyɛnpe Ebɔrɛ na
         be kamalga nɛ e bee malga so. Nɛ e kraŋ kini a malga mo nio nɛ mo tuto gbagba e naaŋ
         da mo tokobi m mɔ. 4 Loŋ be jemanɛ na kaŋ fo, anebi kikɛ maaŋ naa puchi mbe ebɔrɛdare so ŋko a wora anebi
         be aworbi ŋko a buu anebi be epiŋi a fule basa. 5 Ama kusɔ nɛ e beeŋ kaŋɛ e la fanɛ, ‘Ma ere maŋ la anebi. Ma kebia to kikɛ edɔpo e
         la ma hale m ba fo kabre.’ 6 Kumo be kaman nɛ esa naŋ bishi mo le: Nɛ manɛ e kpɛa fo eyur so le ere? E beeŋ kaŋɛ
         fanɛ, ‘N teri ko be laŋ to nɛ n nya amo.’ ”B ka mɔ mbolpɔkpapo nɛ mbolpɔ pesaŋ to be asheŋ7 Kede be kaman nɛ Enyɛnpetale Ebɔrɛ na kaŋɛ: “Tokobi, koso ŋ kɔ mbolpɔkpapo nɛ e bee
         shuŋ a sa ma na m mɔ mo nɛ mbolpɔ na e yeŋ to m pesaŋ to. Saŋɛ na so meeŋ nya ŋ kɔ
         ma basa. 8 Kasawule na so be basa na be ntuŋ asa to be ntuŋ anyɔ beeŋ wu m mur nɛ katuŋ koŋwule
         nawule e ka. 9 Katuŋ koŋwule nɛ b ka na gba, meeŋ wora bumo ŋ keni nseŋ lɔŋɛ bumo so fanɛ kananɛ
         baa ta shuwa ŋko gbiti a wɔtɔ edɛ to a lɔŋɛ amo so na. Kumo be kaman pɔɛŋ nɛ baaŋ
         kule ma nɛ n nu n sa bumo nseŋ kaŋɛ bumo fanɛ b la ma basa nna, nɛ bumo alɛ e bugi
         to ŋ kaŋɛ fanɛ ma, Enyɛnpe Ebɔrɛ na, e la bumo be Ebɔrɛ.”

Enyɛnpe Ebɔrɛ ka beeŋ ji kuwura be asheŋ141 Enyɛnpe Ebɔrɛ be demujiachɛ na bee ba. Kamɔnchɛ na nɛ baaŋ muu Jerusalɛm to be asɔ
         m barga to n sa abar ashi menyi gbagba be anishito. 2 Enyɛnpe Ebɔrɛ na e naŋ gama efuli pɔtɛana na abar so nɛ b ba kɔ Jerusalɛm kena. Baaŋ
         pɔ kadegboŋ na so nseŋ luri elaŋ to m muu asɔ nseŋ pur beche. Baaŋ pɛ basa na be bargato
         ŋ ki anya n yɔ efuli pɔtɛana so, ama b maaŋ lara bumo nɛ baaŋ ka na bre kadegboŋ na
         to. 3 Kumo be kaman nɛ Enyɛnpe Ebɔrɛ na e lar n ya kɔ efuli pɔtɛana na, fanɛ kananɛ e daŋ
         wora jemanɛ nɛ k choŋ na. 4 Loŋ be jemanɛ na e beeŋ yili ɔlif be kebee nɛ k wɔ Jerusalɛm be epeŋilarkpa be kaba
         so na so nɛ k baŋɛ to anyɔ n tɔr ketaŋɛgboŋ nɛ k yili epeŋilarkpa m ba choŋ epeŋitɔrkpa
         na. Kumo be kaba koŋwule beeŋ tɔr a laŋɛ kelargato be esoso be kaba so nɛ kaba ko
         malɛ e tɔr a laŋɛ kelargato be kaseto be kaba so. 5 Kumo be kaman nɛ men bɔla ketaŋɛ nɛ kebee na baŋɛ to anyɔ n dese n ya fo kakpa nɛ
         baa tre Azɛl na n shile. Kananɛ men nanaana daŋ shile saŋɛ nɛ kasawule daŋ gbuŋgbuŋ
         Juda be ewura Uziya be jemanɛ so na gbagba chap nɛ menyi alɛ gba beeŋ shile m mɔlga
         menyi be amu. Kumo be kaman nɛ Enyɛnpe Ebɔrɛ na nɛ mbe emalaika kikɛ e ba.6 Loŋ be kachɛ na kaŋ fo, kefulto ŋko awo ŋko kenyɔlɔ maaŋ baa wɔtɔ. 7 K beeŋ baa la kachɛ nɛ k kɔr nchɛ kikɛ to nna. Karechɛ ŋko kanyɛ maaŋ naa wɔtɔ. Kanyɛ
         biri gba kakpa kraa beeŋ fulto parr. Enyɛnpe Ebɔrɛ na nawule e nyi saŋɛ nɛ loŋ beeŋ
         wora.8 Kachɛ na kaŋ fo, nchu nɛ a bee sa ŋkpa beeŋ shi Jerusalɛm to a shile. Nchu na be bargato
         beeŋ baa shile a luri teku nɛ baa tre Teku Wuso na to nɛ bargato malɛ e baa shile
         a luri kumo nɛ baa tre Mɛditerenia be Teku na to. Ketarso nɛ kechali so kikɛ nɛ nchu
         na beeŋ baa shile. 9 Loŋ be jemanɛ na, Enyɛnpe Ebɔrɛ na e naaŋ baa ji durnya kikɛ so kuwura. Mo nawule
         be ketre nɛ ekama beeŋ baa nyi nsaa bunyaŋ mo nawule fanɛ Ebɔrɛ.10 Kasawule nɛ k yili Gɛba n dese n ya fo Rimmɔn a laŋɛ Jerusalɛm be kelargato be kaseto
         be kaba so na beeŋ ki fanɛ keshishɛrsawule nɛ baa tre Araba na. Ama Jerusalɛm bre
         beeŋ baa kraa yil kumo be kakpa nseŋ yili kabuna nɛ baa tre Bɛnjamin be Kabunagboŋ
         na n salga to n ya fo kumo nɛ baa tre Kukɔlɔ to be Kabunagboŋ, be kakpa nɛ kabuna
         ko daa wɔ na. K kraa beeŋ yili kakpa nɛ baa tre Hananɛl be Ebu jeŋgreŋ na n salga
         to n ya fo kakpa nɛ baa wora bewura be eyabra na. 11 Basa na beeŋ chena Jerusalɛm to ashi kayurwushi so nɛ k maaŋ naaŋ mur kikɛ.12 Enyɛnpe Ebɔrɛ na beeŋ shin nɛ kulɔ lubi e tɔr efuli pɔtɛana be basa nɛ baa kɔ Jerusalɛm
         kena na so. Bumo be eyurana nɛ anishi nɛ adonduloŋ kikɛ beeŋ bɛ a bɛlge nɛ b kraa
         keni.13 Loŋ be jemanɛ na kaŋ fo, Enyɛnpe Ebɔrɛ na beeŋ shin nɛ bumo be nfɛra e mel to nɛ kufu
         e pɛ bumo saŋɛ na so baŋ kilgi n tu abar a kɔ. 14 Jemanɛ na so Juda be efuli so be basa beeŋ koso ŋ kɔ ŋ kuŋ Jerusalɛm. Baaŋ kɔ n suge
         efuli pɔtɛana na be basa be eshuwa nɛ egbiti nɛ asɔbuuso damta. 15 Kulɔ lubi koŋwule na beeŋ tɔr Jerusalɛmebi bumo doŋana be egbaŋɛ nɛ ekurmafɔlbi nɛ
         enyɔma nɛ asɔbɔya be yiri yiri kikɛ nɛ b kɔ ashi bumo be keeyi to so.16 Kumo be kaman nɛ basa nɛ baaŋ ji efute ashi efuli pɔtɛana nɛ b daŋ kɔ Jerusalɛm kena
         na e baa yɔ Jerusalɛm to kafɛ kikɛ n ya kaa bunyaŋ Enyɛnpetale Ebɔrɛ na fanɛ bumo
         be ewura nsaa ji Abuu to be Kachɛgboŋ na. 17 Bɔrɛ maaŋ naŋ ba efuli kama so ebi nɛ b kini keyɔ Jerusalɛm to n ya bunyaŋ Enyɛnpetale
         Ebɔrɛ na fanɛ bumo be ewura, be kasawule so kikɛ. 18 Nɛ fanɛ Ijiptebi gba kini keji Abuu to be Kachɛgboŋ na, kulɔ lubi nɛ Enyɛnpe Ebɔrɛ
         na shin nɛ b k tɔr efuli pɔtɛana nɛ kini mo na so na beeŋ pɛ bumo alɛ gba. 19 Kasogberge nɛ k beeŋ ba Ijipt be efuli nɛ efuli pɔtɛana nɛ a kini keji Abuu to be
         Kachɛgboŋ na so nna na.20 Jemanɛ na kaŋ fo, baaŋ sibɛ ‘Baa du cheembi n sa Enyɛnpe Ebɔrɛ na’ n deŋi egbaŋɛ be
         adulombi so, nɛ bɔrɛlambu na to be mpuliya daŋɛso na e baa du cheembi fanɛ echeenshi
         cheembi nɛ a yil bɔrɛsure na ase na. 21 Baaŋ ta mpuliya daŋɛso kikɛ ashi Jerusalɛm to nɛ Juda be efuli so kikɛ m bɔɔ Enyɛnpetale
         Ebɔrɛ na enɔ nɛ e wora amo cheembi. Basa nɛ baa lara esarga na beeŋ ta amo a daŋɛ
         esarga be eblaŋ. Jemanɛ na kaŋ fo, eyawujipo maaŋ naa wɔ Enyɛnpetale Ebɔrɛ na be bɔrɛlambu
         na to.MALAKAIAnebi Malakai be kawɔlMalakaiMalANEBI MALAKAIBE KAWƆL

11 Kubɔya nɛ Enyɛnpe Ebɔrɛ ta n sa kanyɛn ko nɛ baa tre Malakai fanɛ e sa Israɛl be basa
         nde.Kasha nɛ Enyɛnpe Ebɔrɛ kɔ n sa Israɛl be asheŋ2 E yɛ: “Israɛlebi, saŋkama, ma kasha wɔ menyi so nna ga.”Ama le nɛ bumo alɛ daŋ kaŋɛ: “Ekpa mo so nɛ fo ŋini anyi kasha?”Ndoŋ nna nɛ Enyɛnpe Ebɔrɛ kaŋɛ: “Isɔɔ nɛ Jeekɔb la esa nɛ mo sipo nna, ama Jeekɔb
         nɛ mbe kaman to ebi nɛ n lara a sha ga, 3 nsaa maa sha Isɔɔ nɛ mbe kaman to ebi malɛ be asheŋ nseŋ mur bumo be abee so be efuli
         na nɛ k ki ejiŋkaamu pe.”4 Hale nɛ Isɔɔ be kaman to ebi nɛ b la Edɔm be efuli so ebi na kaŋɛ le gba: “Anyi be
         nde kikɛ mur, ama anyi alɛ beeŋ naŋ lɔŋɛ m pɔr amo.” Ma Enyɛnpe Ebɔrɛ na malɛ beeŋ
         kaŋɛ bumo le: “Nɛ men lɔŋɛ m pɔr amo gba meeŋ naŋ bure amo nɛ basa e baa tre ndoŋ
         ‘Belubiworapoana be efuli nɛ Enyɛnpe Ebɔrɛ be agbo wɔ kumo so mbaanaayɔ.’ ”5 Israɛl be basa beeŋ wu kumo nseŋ kaŋɛ le: “Enyɛnpe Ebɔrɛ na be eleŋ bee ji a baŋ Israɛl
         be efuli gba so nna!”Enyɛnpe na ka maŋ sa bɔrɛmatapoana kashuli be asheŋ6 Le nɛ Enyɛnpe Ebɔrɛ daŋ kaŋɛ bɔrɛmatapoana na: “Kebia bee bunyaŋ mo tuto nna nɛ kayɛrbi
         malɛ bee sa mo nyɛnpe bunyaŋ. N la men tuto nna, nɛ manɛ e ba nɛ menyi maa bunyaŋ
         ma? N la men nyɛnpe nna, nɛ manɛ e ba nɛ menyi maa sa ma bunyaŋ? Men keni ma jiga,
         ama menyi alɛ kraa bishi fanɛ nuso nɛ an keni fo jiga? 7 Ŋkpal men ka ta ajibi nɛ a maŋ daga keta n lara sarga n deŋi ma bɔrɛsure so so.Kede be kaman nɛ men bishi: ‘Ekpa mo so nɛ an maŋ sa fo bunyaŋ?’ Men ka maŋ keni ma
         bɔrɛsure m bɔlɔ kenishi so. 8 Men ka bee ta asɔbɔya nɛ b tan ŋko asɔbɔya nɛ baa lɔ ŋko bumo nɛ bumo be ayaana wu
         a lara sarga a sa ma na, men fɛ fanɛ loŋ walɛ a? Men ta loŋ be asɔbɔya n ya sa men
         be gomena e beeŋ kini amo, mo alɛ maaŋ chɛ menyi to.”9 Nɛ menyi bɔrɛmatapoana kule Ebɔrɛ fanɛ e wu anyi kuwɔr e beeŋ nu menyi be kekule a?
         Nɛ k baŋ ba loŋ, kumo ere menyi e bar kumo. 10 Enyɛnpetale yɛ: “Men be eko daŋ ti ma bɔrɛlambu na be akuloŋ k daa beeŋ par ma. Saŋɛ
         na so men maaŋ baa jija saŋɛ a lara esarga chɔɔso fuloŋ a deŋi ma bɔrɛsure so, ŋkpal
         manɛ so ma kagbene maŋ fuli menyi so. Hale men ta men be esarga m ba sa ma gba, meeŋ
         kini amo. 11 Durnya ere to be basa damta beeŋ bunyaŋ ma. Baaŋ baa chɔɔ duwu a sa ma nsaa lara esarga
         nɛ a bee bɔlɔ kenishi a sa ma. Bumo kikɛ bee bunyaŋ ma ketre gboŋ na nna. 12 Ama menyi ere jija ma ketre nna ŋkpal men ka maa tre ma bɔrɛsure na shɛŋ nsaa ta ajibi
         nɛ men maa sha gba a lara sarga a deŋi kumo so so. 13 Kumo be kaman le nɛ men kraa kaŋɛ: ‘Ebɔl lar anyi ere nna.’ Men wɔtɔ gba nna a kpa
         mmuna to a wɔtɔ ma. Kayu be asɔbɔya nɛ asɔbɔya nɛ b la ebobi nɛ asɔbɔya nɛ baa lɔ
         nɛ men ta a lara sarga a sa ma. Men fɛ fanɛ meeŋ shuli n sɔ amo nna a? 14 Kɔnɔsho e baa wɔ ekama nɛ e bee puni nsaa ta asɔbɔya nɛ a maŋ daga m ba kaa lara sarga
         a sa ma, saŋɛ so nɛ e nase kɔnɔ fanɛ e beeŋ ta kusɔbɔya lela nɛ k wɔ mbe asɔbɔya to
         m ba lara sarga n sa ma na so. Ŋkpal manɛ so ma e la Enyɛnpetale Ewurgboŋ, nɛ efuli
         kama so ebi bee ŋana ma.”

21 Le nɛ Enyɛnpetale daŋ kaŋɛ bɔrɛmatapoana na: “Ŋ kɔ le be kenishipere be kamalga ere
         nna a sa menyi bɔrɛmatapoana ere: 2 Men shin nɛ menyi be asheŋ woraso e baa sa ma bunyaŋ. Men baa maa nu kusɔ nɛ mee kaŋɛ
         menyi, meeŋ shin nɛ kɔnɔsho a pɛ menyi. Asɔ kama nɛ a la nɛfa n sa menyi na gba, meeŋ
         sho amo kɔnɔ. Kashenteŋto, n tiŋ n sho amo kɔnɔ gba, ŋkpal men ka maŋ ta ma mmalga
         kenishipereso so.” 3 Meeŋ gberge men be mbia kusoe nseŋ ta asɔbɔya nɛ menyee ta a lara esarga na be ebin
         ŋ gbiti menyi be anishito. Kumo be kaman nɛ ma nɛ menyi maa naa kɔ shɛŋ. 4 Ndoŋ nɛ menyeeŋ pin fanɛ kenishipere be mmalga nɛ ŋ kɔ a sa menyi na, saŋɛ na so ma
         nɛ bɔrɛmatapoana nɛ b la Livai be kaman to ebi na be kɔnɔ naseso be ŋkre na maaŋ jija.5 N daŋ nase kɔnɔ nna fanɛ meeŋ sa bumo ŋkpa nɛ kebaawɔtɔ lela. Ma alɛ daŋ wora loŋ
         nna, saŋɛ na so baaŋ ta bunyaŋ n sa ma. Kumo be saŋɛ na malɛ b daa sa ma bunyaŋ nna
         nsaa ŋana ma. 6 Kashenteŋ nɛ kebaawɔtɔ niŋiso be asheŋ nɛ b daa fɛ, manɛ asheŋ lubi. Ma nɛ bumo daa
         wɔ abar so kagbene wushiso nna. Mannɛ asheŋ nɛ e niŋi nawule nɛ b daa wora, ama b
         daŋ chɛ basa damta gba to nɛ b yige alubi be kebaawora. 7 Menyi bɔrɛmatapoana e daga men ka bee malga Ebɔrɛ be asheŋ nɛ basa e baa ba men kutɔ
         nɛ men ŋini bumo Ebɔrɛ be asheŋ nɛ b pin mo nɛnɛ, ŋkpal manɛ so menyi so nɛ Enyɛnpetale
         bee bɔla a malga a sa basa.8 Ama menyi bɔrɛmatapoana na kini kashenteŋ be ekpa na naniere. Men be keŋini gba shin
         nɛ basa damta bee wora alubi nna. Men jija kɔnɔ naseso be ŋkre nɛ ma nɛ menyi nananyɛn
         Livai nase n sa abar na. 9 “Amoso nɛ n shin nɛ Israɛl be basa kplaŋ menyi so ŋkpal men ka maa wora ma kasonu,
         nsaa kpɛa to a ŋini ma basa asheŋ so na.”Basa na ka maa ji kashenteŋ a sa Ebɔrɛ be asheŋ10 Mannɛ etuto koŋwule nɛ anyi kikɛ kɔ a? Ŋko mannɛ Ebɔrɛ koŋwule e to anyi a? Nɛ manɛ
         e ba nɛ anyee kini kebɛ nnɔ nɛ an nase n sa abar na so? Manɛ e ba nɛ anyee kplaŋ ŋkre
         nɛ Ebɔrɛ nɛ an nananyɛnana kre na so? 11 Menyi Judaebi na kikɛ maŋ ji kashenteŋ n sa Ebɔrɛ, menyi alɛ nseŋ naŋ wora ekishisheŋ
         ashi Jerusalɛm nɛ efuli na kikɛ so. Men wora mbushusheŋ a jija bɔrɛlambu nɛ Enyɛnpe
         Ebɔrɛ bee sha ga na. Men be benyɛn ta beche nɛ baa shuŋ efuli pɔtɛ so be agbir. 12 Enyɛnpe Ebɔrɛ na e lara le be basa ere ashi Israɛlebi to, nsaa maŋ shin nɛ b ti bumo
         so m ba lara sarga nɛ efuli na kikɛ bee lara a sa mo Enyɛnpetale na.13 Kusɔ nɛ men naŋ wora e la fanɛ, menyee shu a gbiti Enyɛnpe Ebɔrɛ be bɔrɛsure na nna.
         Menyee boŋ to nna a shu ŋkpal e ka maŋ naa sɔ menyi be ŋkɛ nɛ menyee ta a bar mo na
         so. 14 Menyee bishi kusɔ nɛ k ba nɛ e maŋ naa sɔ menyi be ŋkɛ. Ŋkpal e ka pin fanɛ men kini
         men be kebrantiɛ to be beche so. Men nase kɔnɔ fanɛ bumo e naaŋ baa la menyi be beche
         kilso. Men nase kɔnɔ Enyɛnpe Ebɔrɛ be anishito fanɛ menyeeŋ baa ji kashenteŋ a sa
         bumo, ama men kini kebɛ loŋ be kɔnɔ naseso na so. 15 Ebɔrɛ maŋ ta menyi nna m ber abar so nɛ men ki kukoŋwule a? Manɛ so nɛ e wora loŋ?
         E daŋ wora loŋ nna saŋɛ na so menyeeŋ kurge mbia nɛ b la Ebɔrɛ be basa kashenteŋto.
         Amoso k maŋ daga ekama ka kini mbe eche. 16 Israɛl be Ebɔrɛ na yɛ: “Ŋ kishi kakilgboŋi be asheŋ ga. Ŋ kishi esa ka beeŋ ta eche
         nseŋ naŋ kini mo. Men baa ji kashenteŋ a sa menyi be beche!”Demuji be kachɛ na ka taga to be asheŋ17 Men shin nɛ menyi be mmalga fi Enyɛnpe Ebɔrɛ, ama le nɛ menyee bishi: “Nuso nɛ anyi
         be mmalga wora n fi mo? Ŋkpal men ka bee kaŋɛ fanɛ Enyɛnpetale na bee fɛ fanɛ belubiworapo
         bre e walɛ so, nseŋ naa kaŋɛ fanɛ bumo be asheŋ bee par mo so.” Kumo be kaman nɛ men
         naa kaŋɛ le: “Nnɛ nɛ Ebɔrɛ nɛ e bee ji asheŋ nɛ amo be ekpa so na wɔ?”

31 Enyɛnpetale na yɛ: “Meeŋ shuŋi ma kabɔ nɛ e ya lɔŋɛ ekpa n yili ma. Nɛ Enyɛnpe Ebɔrɛ
         nɛ menyee fin na e ba mbe lambu to epul to. Ma kabɔ nɛ menyee jo na beeŋ ba bɔ ma
         kɔnɔ nase nɛ ma nɛ menyi kre na be kubɔya na n sa menyi.”2 Kachɛ nɛ e beeŋ ba na wanɛ e naŋ tiŋ m ba mbe anishito? E kaŋ lar a ba, wanɛ bre e
         naŋ pete? E beeŋ baa du fanɛ kɔya nɛ b kɔ a fɔr asɔ nna ŋko edɛ nɛ baa ta a ŋalga
         abɛlso a lara eyurpi nna. 3 Mbe demu be keji beeŋ baa du nna fanɛ b ka ŋalga gbiti a lara amo be eyurpi nna. Kananɛ
         bɔyɛpo bee ŋalga gbiti nɛ shuwa a lara amo be eyurpi na, nɛ Enyɛnpe gba beeŋ fɔr bɔrɛmatapoana
         na so, saŋɛ na so baaŋ ta esarga nɛ a daga m ba sa mo Enyɛnpe Ebɔrɛ na. 4 Nɛ kumo be loŋ e shin nɛ Juda nɛ Jerusalɛm be basa be esarga nɛ b ta a bar Enyɛnpe
         Ebɔrɛ na e baa par mo fanɛ kananɛ a daa du dra na.5 Enyɛnpetale yɛ: “Mee ba nɛ m ba ji ŋkilgiwuraana nɛ basa nɛ baa ji kesakalea nɛ bumo
         nɛ baa ji efɛ be eshɛda nɛ bekama nɛ baa puni bumo be beshumpo kakɔka to na nɛ bumo
         nɛ baa tɔrɔ bekulpoche nɛ amunibi nɛ befɔ nɛ bumo nɛ b maŋ kɔ bunyaŋ n sa ma na demu.”Kebaa ka kudukudusopo be asheŋ6 Ma e la Enyɛnpe Ebɔrɛ nɛ maa chɛrga kikɛ na. Amoso menyi nɛ men la Jeekɔb be kaman
         to ebi na maaŋ mur cheche. 7 Men nananyɛnana be jemanɛ so kikɛ nɛ men kplaŋ ma mbra so hale kabre. Men bɛta m ba
         ŋ kutɔ nɛ ma alɛ gba e bɛta m ba menyi kutɔ. Ama kusɔ nɛ menyee bishi e la fanɛ, ‘Nuso
         nɛ anyeeŋ wora m ba fo kutɔ?’ 8 Kusɔ nɛ mee bishi menyi e la fanɛ, k daga dimɛdi ka bee yuri Ebɔrɛ a? Ayai, loŋ maŋ
         daga, ama menyi alɛ bee yuri ma. Men yɛ: ‘Nuso nɛ anyee yuri fo?’ Menyi be esarga
         nɛ men be kudukudusopo nɛ a la meya na to nɛ menyee yuri ma. 9 Kɔnɔsho wɔ menyi kikɛ so ŋkpal manɛ so efuli na kikɛ bee yuri ma nna. 10 Men ta menyi be kudukudusopo kikɛ m ba Enyɛnpe Ebɔrɛ be lambu to, saŋɛ na so ajibi
         damta beeŋ baa wɔ ndoŋ. Men wora ma ŋ keni, nɛ m bugi Ebɔrɛso be etokuro n chulgi
         enɛfa be yiri yiri alegaiso n sa menyi nɛ menyi maaŋ nya kakpa gba n yili amo. 11 M maaŋ shin nɛ asɔfirgisobi e jija menyi be adɔjibi saŋɛ na so menyi be afeelebi nɛ
         a bee sɔr asɔrso nɛ baa tre greep na beeŋ sɔr nɛnɛ. 12 Nɛ efuli kama so ebi e malga kananɛ n nɛfa menyi be asheŋ ŋkpal men be kasawule ka
         beeŋ baa la kakpa nɛ k daga kechena so.Ebɔrɛ be kuwɔrwu be kɔnɔ naseso be asheŋ13 Enyɛnpe na yɛ, “Men ku asheŋ lubi damta n deŋi ma, ama le nɛ menyee bishi, ‘Manɛ be
         asheŋ nɛ an ku n deŋi fo?’ 14 Men yɛ, ‘K la kawulisheŋ nna fanɛ esa ka beeŋ baa shuŋ Ebɔrɛ, ŋko a wora kusɔ nɛ Ebɔrɛ
         bee sha ŋko a kaŋɛ Enyɛnpe Ebɔrɛ fanɛ e bee kule mo alubi be ketampaŋ. Manɛ be tɔnɔ
         nɛ e bee nya kumo to? 15 Naniere bre, ŋkpensheŋ wuraana na nɛ anyeeŋ kaŋɛ fanɛ baa nya nɛfa. Belubiworapoana
         gba bee wora Ebɔrɛ nna a keni nsaa ta bumo be amu a ji.’ ”16 Ndoŋ nna nɛ bekama nɛ baa ŋana Enyɛnpe Ebɔrɛ na bee malga kumo be asheŋ nɛ Enyɛnpe
         na nu kusɔ nɛ b kaŋɛ na kikɛ nseŋ shin nɛ b sibɛ bumo nɛ baa ŋana mo nsaa sa mo bunyaŋ
         na be atre n wɔtɔ kawɔl to n nase kanyiŋi so. 17 Enyɛnpetale na yɛ: “Baaŋ baa la ma basa. Kachɛ nɛ ŋ gbagba beeŋ ba ji asheŋ nɛ amo
         be ekpa so na meeŋ kuŋ bumo fanɛ kananɛ etuto bee kuŋ ebi nɛ e kɔ kasonu n sa mo na.
         18 Ndoŋ nɛ ma basa beeŋ pin basa niŋiso nɛ basa lubi na be mbarga, nseŋ naŋ pin basa
         nɛ baa shuŋ ma nɛnɛ nɛ bumo nɛ b maa shuŋ ma na be mbarga.”

Enyɛnpe Ebɔrɛ be demujiachɛ na be asheŋ41 Enyɛnpetale na yɛ: “Kachako bee ba nɛ basa nɛ b kpeŋ nɛ belubiworapoana kikɛ e chɔɔ
         fanɛ atuweklaŋ. Kumo be kachɛ na baaŋ chɔɔ m mur cheche nɛ bumo be kusɔ kama maaŋ
         ka. 2 Ama menyi bekama nɛ men yirda ma na bre, ma kumɔlga na beeŋ ba menyi so fanɛ kananɛ
         epeŋi bee nyaŋɛ a sa basa alenfia na. Menyeeŋ nya men be amu nɛ men be ŋgbene malɛ
         e fuli menyi fanɛ b ka fiŋi kuluu nɛ anabi lar a tɛto a yɔ keji to na. 3 Kachɛ nɛ meeŋ ba ji asheŋ nɛ amo be ekpa so na, menyeeŋ pɔɔ belubiworapoana so nɛ
         b ki fanɛ menyi be aya to be shishɛr. Ma Enyɛnpetale na e malga na.4 Men baa nyiŋi men nananyɛn ma kayɛrbi Mosis be keŋini na, nɛ mbra nɛ n ta n sa mo
         ashi kebeegboŋ nɛ baa tre Sainai na so fanɛ e ta n sa Israɛl be basa kikɛ nɛ b bɛ
         amo so na.5 Ama pɔɛŋ nɛ ma Enyɛnpe Ebɔrɛ be kachɛ lubi nɛ k beeŋ shin nɛ kufu nɛ kechicha chicha
         e pɛ basa na e ba, meeŋ shuŋi anebi Elaija menyi kutɔ. 6 E beeŋ naŋ ba shin nɛ bekurgepo nɛ bumo be mbia e wora ebel saŋɛ na so nɛ ŋ kaŋ ba,
         maaŋ mur menyi be efuli na.”MATIUBaru lela nɛ Matiu kute naMatiuMatBARU LELA NƐMATIUKUTE NA

Yesu be kanaŋ to ebi be asheŋ(Luuk 3:23-38)11 Kananɛ Yesu Kristo nɛ e shi Ewura Deevid nɛ mo alɛ shi Eebraham be kanaŋ to kikɛ lar
         nde. 2 Eebraham pibi e daa la Aizek nɛ Aizek pibi daa la Jeekɔb nɛ Jeekɔb malɛ be mbia daa
         la Juda nɛ mo daana nɛ mo sipoana. 3 Juda be mbia e daa la Pɛrɛs nɛ Zɛra. Bumo nio e daa la Tamaa. Pɛrɛs pibi e daa la
         Hɛzrɔn nɛ Hɛzrɔn malɛ pibi daa la Ram. 4 Ram pibi e daa la Aminadab nɛ Aminadab pibi daa la Naashɔn nɛ Naashɔn malɛ pibi daa
         la Salmon. 5 Salmon e daŋ ta Reehab ŋ kurge Bowas nɛ Bowas malɛ ta Ruf ŋ kurge Obɛd nɛ Obɛd malɛ
         pibi daa la Jɛsi. 6 Jɛsi pibi e daa la Ewura Deevid.Ewura Deevid e daŋ ta Yuraya be eche ŋ kurge Sɔlɔmɔn. 7 Nɛ Sɔlɔmɔn malɛ pibi daa la Rehoboam nɛ Rehoboam pibi daa la Abija nɛ Abija malɛ pibi
         daa la Asa. 8 Asa pibi e daa la Jehoshafat nɛ Jehoshafat pibi daa la Jɔram nɛ Jɔram malɛ pibi daa
         la Uzaya. 9 Uzaya pibi e daa la Jotam nɛ Jotam pibi daa la Ehaz nɛ Ehaz malɛ pibi daa la Hɛzekaya.
         10 Hɛzekaya pibi e daa la Manase nɛ Manase pibi daa la Emɔn nɛ Emɔn malɛ pibi daa la
         Josaya. 11 Josaya e daŋ kurge Jɛkɔnaya nɛ mo siponyɛnsoana jemanɛ nɛ Babilɔnebi daŋ yɛr Israɛlebi
         Babilɔn na.12 Babilɔnebi ka yɛr Israɛlebi Babilɔn na pɔɛŋ nɛ Jɛkɔnaya kurge Shialtiɛl. Shialtiɛl
         malɛ pibi e daa la Zerubabel. 13 Zerubabel pibi e daa la Abiyud nɛ Abiyud pibi daa la Elayakim. Elayakim malɛ pibi
         e daa la Azɔɔ. 14 Azɔɔ pibi e daa la Zadɔk nɛ Zadɔk pibi daa la Akim nɛ Akim malɛ pibi daa la Elayud.
         15 Elayud pibi e daa la Eliazaa nɛ Eliazaa pibi daa la Matan nɛ Matan malɛ pibi daa la
         Jeekɔb. 16 Jeekɔb pibi e daa la Josɛf, Mɛɛri mo kul. Mɛɛri e daŋ kurge Yesu nɛ baa tre Kristo
         na, kumo e la fanɛ Ebɔrɛ be esa laraso.17 Bede kikɛ e naa ŋini fanɛ yili Eebraham m ba fo Ewura Deevid, benananyɛn kuduana e
         lar kanaŋ na to. N naŋ yili Ewura Deevid be jemanɛ n ya fo jemanɛ nɛ b yɛr Israɛlebi
         Babilɔn na, benananyɛn kuduana e lar kanaŋ na to. N naŋ yili jemanɛ nɛ b yɛr Israɛlebi
         Babilɔn na m ba fo Kristo be jemanɛ na gba, benananyɛn kuduana e lar kanaŋ na to.Kananɛ b kurge Yesu be asheŋ(Luuk 2:1-7)18 Kananɛ b kurge Yesu Kristo nde. B daŋ yili kumo nna fanɛ Yesu mo nio Mɛɛri nɛ Josɛf
         e kil, ama pɔɛŋ nɛ b ta abar, b wu fanɛ Kiyoyu Cheeŋ na shin nɛ Mɛɛri di kedampo.
         19 Josɛf nɛ Mɛɛri daa sha kekil na daa la esa nɛ e daa la esa cheembi nna a wora alelasheŋ
         saŋkama, ama e daa maa sha kesheŋ na e lar efuli ŋ ŋaba Mɛɛri. Amoso, e daa kre mo
         nɛ Mɛɛri be kakil na be kegboŋi be nia nna wulo to. 20 E daa wɔ le be nfɛra ere to nna nɛ Enyɛnpe be malaika lar mo so edare to ŋ kaŋɛ mo
         le: “Josɛf, Deevid be kanaŋ to be esa, sa maa ŋana keta Mɛɛri nɛ e ki fo eche, ŋkpal
         manɛ so, Kiyoyu Cheeŋ na so nɛ e bɔla n di kedampo na. 21 E beeŋ kurge ebinyɛn nɛ men nase mo ketre Yesu, ŋkpal manɛ so, mo e naaŋ mɔlga mbe
         basa ashi bumo be alubi to.” 22 Asheŋ ere kikɛ daŋ wora nna nɛ kusɔ nɛ Enyɛnpe daŋ bɔla anebi Aizaaya to ŋ kaŋɛ le
         na e bɔla ekpa. 23 E yɛ:“Kasuŋgurbia nɛ e maŋ nyi enyɛn beeŋ di kedampo ŋ kurge ebinyɛnnɛ b nase mo ketre Emanuɛl.Kumo be kifito e la fanɛ Ebɔrɛ wɔ anyi kutɔ.”24 Josɛf ka tiŋi mbe edi na to nɛ e nu Enyɛnpe be malaika be kɔnɔ na nseŋ ta Mɛɛri, 25 ama mo nɛ Mɛɛri daa maŋ di keche nɛ kenyɛn kikɛ hale nɛ Mɛɛri ya kurge mbe ebinyɛn
         na nɛ Josɛf nase mo ketre Yesu.

Befɔ asa nɛ b shi epeŋilarkpa m ba na be asheŋ21 Bɛtlɛhɛm nɛ k wɔ Judiya be kasawule so na to nɛ b daŋ kurge Yesu, saŋɛ nɛ Ewura Hɛrɔd
         daa ji ndoŋ be kuwura na. B ka kurge Yesu k maŋ chɛr ko nɛ basa ko nɛ b daa koya achɛkpabi
         be asheŋ na shi epeŋilarkpa m ba Jerusalɛm m ba bishi: 2 “Nnɛ nɛ kebia nɛ b kurge nɛ e la Juwebi be ewura na wɔ? Mbe kechɛkpabi e lar epeŋilarkpa
         be kasawule so nɛ an wu kumo nseŋ ba nɛ an ba bunyaŋ mo.” 3 Ewura Hɛrɔd ka nu kesheŋ na nɛ mbe kagbene kaa. Loŋ koŋwule na malɛ e daŋ wora Jerusalɛmebi
         kikɛ. 4 Ndoŋ nna nɛ Ewura Hɛrɔd tre bɔrɛmatapowuraana na nɛ mbraŋinipoana na kikɛ m ba shɛr
         m bishi bumo le: “Nnɛ nɛ baaŋ kurge Ebɔrɛ be esa laraso Kristo na?” 5 Nɛ b kaŋɛ mo le: “Bɛtlɛhɛm nɛ k wɔ Judiya be kasawule so na, ŋkpal manɛ so, le nɛ
         Ebɔrɛ daŋ bɔla anebi Maika so ŋ kaŋɛ:6 ‘Fo Bɛtlɛhɛm nɛ fo wɔ Judiya so na, fo maŋ la Juda be kasawule so be bewuraana be
         ebibiso kuraa,ŋkpal manɛ so, fo to nɛ ejuŋkparpo beeŋ larn juŋkpar ma basa Israɛlebi.’ ”7 Ewura Hɛrɔd ka nu asheŋ ere nɛ e tre befɔ nɛ b shi epeŋilarkpa be kasawule so m ba
         na n lar ekarso ŋ ŋana m bishi bumo jemanɛ gbagba nɛ kechɛkpabi na lar. 8 Kede be kaman nɛ e kaŋɛ bumo le nseŋ shin nɛ b yɔ Bɛtlɛhɛm be kade to: “Men ya keni
         nɛnɛ n fin kebia na. Nɛ men kaŋ ya wu mo, men shin nɛ n nu. Saŋɛ na so ma alɛ gba
         beeŋ ya bunyaŋ mo.” 9 B ka nu ewura na be kamalga na n loge nɛ b lar m pɛ ekpa a yɔ. Ndoŋ nna nɛ kechɛkpabi
         koŋwule nɛ b daŋ kewu epeŋilarkpa be kasawule so na naŋ lar n juŋkpar bumo nɛ b bɛ
         kumo so loŋ m ba wu fanɛ k ba yili kakpa nɛ kebia na daa wɔ na. 10 B ka wu kechɛkpabi na nɛ bumo be ŋgbene fuli bumo alegaiso. 11 B ka luri laŋ na to n wu kebia na nɛ mo nio Mɛɛri nɛ b gbir m bunyaŋ kebia na. Kumo
         be kaman nɛ b bugi bumo be asɔ to n lara shuwa nɛ asɔ ko nɛ baa tre fraŋkinsensi nɛ
         mir ŋ kɛ kebia na. 12 B ka loge nɛ Ebɔrɛ fiɛ bumo so edare to ŋ kaŋɛ fanɛ b sa maŋ naŋ bɛta n yɔ Ewura Hɛrɔd
         kutɔ. Amoso b daŋ bɔla ekpa popɔr so nna m bɛta n yɔ bumo be efuli so.Kegelge n yɔ Ijipt na be asheŋ13 Basa na ka yɔ nɛ Enyɛnpe be malaika lar Josɛf so edare to ŋ kaŋɛ mo le: “Niŋi to n
         ta kebia na nɛ mo nio n shile n yɔ Ijipt be efuli so n ya kaa wɔ ndoŋ hale nɛ m ba
         kaŋɛ fo fanɛ fo naŋ lar ndoŋ. Ŋkpal manɛ so Ewura Hɛrɔd bee fin kebia na nɛ e mɔ.”
         14 Ndoŋ nna nɛ Josɛf koso n ta kebia na nɛ mo nio kanyɛso na kikɛ n yɔ Ijipt. 15 Ndoŋ nɛ e daŋ ya kaa wɔ loŋ hale nɛ Ewura Hɛrɔd ya wu. Le be asheŋ ere daŋ wora nna
         nɛ kusɔ nɛ Enyɛnpe daŋ bɔla anebi Hoziya to ŋ kaŋɛ le na e bɔla ekpa. E yɛ: “N tre
         m pibinyɛn ashi Ijipt to n lar.”Mbiwurbi be kemɔ be asheŋ16 Ewura Hɛrɔd ka pin fanɛ epeŋilarkpa be kasawule so be befɔ na fule mo nna nɛ agbo
         pɛ mo ga nɛ e sa ekpa ŋ kaŋɛ fanɛ b mɔ Bɛtlɛhɛm to nɛ ndoŋ be kasawule na so kikɛ
         to be mbinyɛnsobi nɛ b daŋ fo nfɛ anyɔnyɔ nɛ bumo nɛ b daa maŋ naŋ fo loŋ na kikɛ
         nyam. Ewura Hɛrɔd daŋ sa le be mbra ere nna fanɛ b mɔ mbia nɛ b fo nɛ bumo nɛ b daa
         maŋ naŋ fo nfɛ anyɔnyɔ na nna ŋkpal e ka daŋ bishi befɔ na wulo to m pin saŋɛ nɛ kechɛkpabi
         na daŋ lar na so. 17 Le e shin nɛ kusɔ nɛ anebi Jɛremaya daŋ kaŋɛ na bɔla ekpa fanɛ:18 “Awɔr shi Raama to n cha m ba,baa boŋ to nna a shu.Reechel e naa kpal mbe mbia kikɛ ka maŋ naa wɔtɔ so a shu,nɛ basa bee wushi mo kagbene a gben.”Kebɛta n shi Ijipt n yɔ Nazarɛt be asheŋ19 Josɛf nɛ Mɛɛri nɛ kebia na daa wɔ Ijipt na loŋ nɛ Ewura Hɛrɔd ba wu nɛ Enyɛnpe be
         malaika lar Josɛf so edare to ndoŋ 20 m ba kaŋɛ mo le: “Koso n ta kebia na nɛ mo nio m bɛta n yɔ Israɛl be kasawule so,
         ŋkpal manɛ so, basa nɛ b daa sha kemɔ mo na wu.” 21 Ndoŋ nna nɛ Josɛf koso n ta kebia na nɛ mo nio m bɛta n yɔ Israɛl. 22 Ama Josɛf ka nu fanɛ Ewura Hɛrɔd pibi Aakileeyes e sɔ mo tuto so n ji Judiya be efuli
         so be kuwura nɛ e ŋana kechena kasawule na so. Ama edare to nɛ Ebɔrɛ daŋ naŋ kaŋɛ
         mo kusɔ nɛ k daga fanɛ e wora, 23 amoso, Galili be kasawule so nɛ e daŋ ya chena, kade ko to nɛ baa tre Nazarɛt. Loŋ
         daŋ wora nna nɛ kusɔ nɛ anebiana na daŋ kaŋɛ na e bɔla ekpa. B yɛ:“Baaŋ ba kaa tre mo Nazarin na.”

Jɔn kabɔrɛbɛrpo be baru be asheŋ(Maak 1:1-8; Luuk 3:1-18; Jɔn 1:19-28)31 Kumo be jemanɛ na so nɛ Jɔn kabɔrɛbɛrpo ba Judiya be kiyi to m ba fara a bɔ Ebɔrɛ
         be kubɔya a sa basa. 2 E yɛ: “Men lar menyi be alubi to, ŋkpal manɛ so, ebɔrɛso be kuwura na taga to.” 3 Jɔn be asheŋ nɛ anebi Aizaaya daŋ malga saŋɛ nɛ e daŋ kaŋɛ le na:“Esa ko bee ponte kiyi to a kaŋɛ le:‘Men lɔŋɛ Enyɛnpe be ekpa niŋison sa mo nɛ e bɔla so.’ ”4 Nyɔma be afuibi be kusɔbuuso nɛ Jɔn daŋ buu ŋ kre kawɔl be kreso kashɛr to. Elotɔr
         nɛ mushoŋ nɛ e daa ji. 5 Basa daŋ shi Jerusalɛm to nɛ Judiya be efuli so kikɛ nɛ ndewurbi nɛ a daŋ kulti Jɔɔdan
         be lɔr na kikɛ to n yɔ Jɔn kutɔ nna 6 n ya bugi ŋgbene ŋ kaŋɛ mo bumo be alubiana pɔɛŋ nɛ e bɛr bumo kabɔrɛbɛr ashi Jɔɔdan
         be lɔr na to.7 Jɔn ka wu Efarisi nɛ Esadusi damtaana ka bee ba mo kutɔ nɛ e bɛr bumo kabɔrɛbɛr, nɛ
         e bishi bumo le: “Awɔ lubi be mbia ere, wanɛ e ŋini menyi fanɛ menyeeŋ tiŋ ŋ gelge
         Ebɔrɛ be agbo nɛ k bee ba basa so na? 8 Men baa wora asheŋ nɛ a bee ŋini fanɛ men lar menyi be alubi to 9 nsaa maa fɛ fanɛ, nɛ men kaŋɛ men be amu le: ‘An nana e la Eebraham’, menyeeŋ ji n
         lar. Ma e kaŋɛ menyi na fanɛ Ebɔrɛ beeŋ tiŋ n ta ajembu ere m pɔr kaman to ebi n sa
         Eebraham. 10 Men du fanɛ ndibi sɔrso nna. Kedibi kama nɛ k maa sɔr asɔrso lela, kekpanfu tea wɔtɔ
         epul na to nɛ b ta ŋ ku kumo be kaseto n lɛ nseŋ ta kumo n wɔtɔ edɛ to. 11 Nchu nɛ ma ere kɔ a bɛr menyi kabɔrɛbɛr a ŋini fanɛ men lar menyi be alubi to, ama
         emo nɛ e wɔ ma kaman a ba na beeŋ shin nɛ Kiyoyu Cheeŋ na nɛ edɛ e gbelge menyi so.
         E chɔ ma ga, hale m maŋ fo mbe aya to be shishɛr gba so. 12 E du fanɛ esa nɛ e kɔ kawie chela asɔ to nna a chela asɔ to. E beeŋ chela mbe ayu
         to n ta amo be alela n wɔtɔ mbe kapuro to nseŋ ta amimi na n wɔtɔ edɛ nɛ a maa duŋ
         to.”Jɔn ka bɛr Yesu kabɔrɛbɛr be asheŋ(Maak 1:9-11; Luuk 3:21-22)13 Jemanɛ na so nɛ Yesu shi Galili be kasawule so n yɔ Jɔɔdan be lɔr to nɛ Jɔn e bɛr
         mo kabɔrɛbɛr. 14 Ama Jɔn daa sha kelara mo loŋ be nfɛra to nna nseŋ kaŋɛ mo: “Fo ere e daŋ daga kebɛr
         ma kabɔrɛbɛr, nɛ fo alɛ naa ba ma kutɔ nɛ m bɛr fo a?”15 Ndoŋ nna nɛ Yesu kaŋɛ mo le: “Sa maŋ kuŋ ma kumo be ekpa naniere, ŋkpal manɛ so, loŋ
         e daga fanɛ an wora asheŋ nɛ a bɔla ekpa nɛ Ebɔrɛ nase na kikɛ.” Ndoŋ nna nɛ Jɔn shuli
         m bɛr mo kabɔrɛbɛr na. 16 Jɔn ka bɛr Yesu kabɔrɛbɛr na n loge epul na to nɛ Yesu lar nchu na to. Ndoŋ nna nɛ
         esoso bugi nɛ e wu Ebɔrɛ be Kiyoyu ka bee gbelge a ba mo so fanɛ lepɔ na. 17 Kumo be kaman nɛ ebɔl shi esoso ŋ kaŋɛ le: “M Pibinyɛn shaso nɛ ma kagbene bee fuli
         mo so ga nde.”

Alubipo ka chɔ Yesu ŋ keni be asheŋ(Maak 1:12-13; Luuk 4:1-13)41 Ndoŋ nna nɛ Kiyoyu na shin nɛ Yesu yɔ kiyi to nɛ alubipo na e ya chɔ mo ŋ keni. 2 Nchɛ adena nɛ nnyɛ adena nɛ Yesu daŋ ta ŋ kishi ndoŋ. Nchɛ na be kaman nɛ akoŋ pɛ
         mo. 3 Ndoŋ nna nɛ echɔŋkenipo na ba mo kutɔ m ba kaŋɛ mo le: “Nɛ fo baa la Ebɔrɛ Pibinyɛn
         gbagba nna, fo shin nɛ ajembu ere e ki ebodobodo.” 4 Nɛ Yesu kaŋɛ mo le:“Abɔrɛsibɛ na bee kaŋɛ fanɛ a maŋ daga nyiŋgbasa ka wɔtɔŋkpal ajibi nawule so,ama e wɔtɔ nna ŋkpal kamalga kikɛnɛ k bee shi Ebɔrɛ be kɔnɔ to a lar so.”5 Ndoŋ nna nɛ alubipo na naŋ shin nɛ b yɔ kadegboŋ cheembi na to n ya shin nɛ Yesu yili
         bɔrɛlambu na be kakpa jeŋgreŋ ko so nseŋ kaŋɛ mo le: 6 “Nɛ fo baa la Ebɔrɛ Pibinyɛn gbagba nna, fo shi nfe n tɔr kasawule, ŋkpal manɛ so,
         abɔrɛsibɛ na bee kaŋɛ:‘Ebɔrɛ beeŋ shin nɛ mbe emalaika e keni fo so n suse fo to halenɛ fo sa maŋ doro fo anashibi kejembu so.’ ”7 Nɛ Yesu kaŋɛ mo le: “Le nɛ abɔrɛsibɛ na gba bee kaŋɛ:‘Sa maŋ kaŋ wora Enyɛnpe fo Ebɔrɛ ŋ keni kikɛ.’ ”8 Ndoŋ nna nɛ alubipo na naŋ shin nɛ b ya dii kebee jeŋgreŋ ko so n yili nɛ e ŋini Yesu
         durnya ere to be kuwurjiana kikɛ nyam nɛ amo be kemaŋkura 9 nseŋ kaŋɛ mo le: “Nɛ fo baŋ gbir m bunyaŋ ma, meeŋ ta asɔ ere kikɛ nyam n sa fo.”
         10 Ndoŋ nna nɛ Yesu kaŋɛ mo: “Shile ma anishito Setani! Abɔrɛsibɛ na bee kaŋɛ fanɛ: ‘Bunyaŋ
         Enyɛnpe fo Ebɔrɛ na nseŋ shuŋ mo nawule.’ ” 11 Ndoŋ nna nɛ alubipo na yige mo nɛ emalaika ba chɛ mo to.Yesu ka fara mbe kushuŋ ashi Galili be asheŋ(Maak 1:14-15; Luuk 4:14-15)12 Kachako Yesu ka nu fanɛ b ti Jɔn kabɔrɛbɛrpo ebu nɛ e yɔ Galili be kasawule so. 13 Mannɛ Nazarɛt be kade to nɛ e daŋ ya chena. Kapɛɛniam nɛ k mata Galili be kepagboŋ
         na, Zɛbyulɔn nɛ Naftali be kasawule so nɛ e daŋ yɔ. 14 E daŋ wora loŋ nna nɛ kusɔ nɛ anebi Aizaaya daŋ kaŋɛ na e bɔla ekpa. 15 Le nɛ e daŋ kaŋɛ:“Zɛbyulɔn nɛ Naftali be nsawulenɛ a wɔ teku ase ashi Jɔɔdan be kaba ndoŋ na,Nnyamase be Galili,16 basa nɛ b wɔ tentembiri to na wu kefulto gboŋ ko.Kefulto na nyaŋɛ a yuubasa nɛ b wɔ luwu be tentembiri be kasawule so na.”17 Yili jemanɛ na so a yɔ nɛ Yesu fara a bɔ mbe kubɔya a kaŋɛ le: “Men lar menyi be alubi
         to, ŋkpal manɛ so, ebɔrɛso be kuwura na taga to.”Yesu ka tre bebɛsopo ana be asheŋ(Maak 1:16-20; Luuk 5:1-11)18 Yesu ka na Galili be kepagboŋ na ase nɛ e wu benyɛn anyɔ ko, Saimɔn nɛ baa tre Pita
         na nɛ mo sipo Andru ka bee lɛ keshewu kepagboŋ na to, ŋkpal manɛ so, b daa la ekɔrɔtɔpɛpoana
         nna. 19 Ndoŋ nna nɛ e kaŋɛ bumo le: “Men ba bɛ ma so nɛ ŋ ŋini menyi kananɛ menyeeŋ baa keta
         basa a ba ma kutɔ.” 20 Epul na to nɛ b yige bumo be ashewu na nseŋ bɛ mo so.21 E ka naŋ yɔ anishito nɛ e naŋ ya wu benyɛn anyɔ ko, Jeems nɛ mo sipo Jɔn, Zɛbedi be
         mbia. Bumo nɛ bumo tuto Zɛbedi e daa wɔ bumo be ekuloŋ to a lɔŋɛ bumo be ashewu to
         nɛ e tre bumo. 22 Epul na to nɛ b yige bumo tuto nɛ ekuloŋ na nseŋ bɛ Yesu so.Kananɛ Yesu ŋini basa abɔrɛsheŋ nseŋ chɛ basa be asheŋ(Luuk 6:17-19)23 Ade be kaman nɛ Yesu nite Galili be kasawule so kikɛ to a ŋini basa abɔrɛsheŋ ashi
         bumo be nshɛrbuana to nsaa bɔ Ebɔrɛ be kuwura na to be baru lela na a sa basa nseŋ
         chɛ basa na to be alɔ nɛ ebesa be yiri kikɛ. 24 Amoso mbe ketre daŋ sɔ Siriya kikɛ to nna nɛ basa bar mo belɔpo nɛ bumo be alɔ be
         nnaŋ to kikɛ, bumo nɛ b daa wɔ ebesa to nɛ bumo nɛ mbuibi lubiana daŋ tɔr so nɛ kegbuŋgbuŋwuraana
         nɛ eyurwusowuraana kikɛ nɛ e chɛ n chɛ bumo. 25 Ndoŋ nna nɛ jimaŋ damta ko shi Galili nɛ Dɛkapɔlis nɛ Jerusalɛm nɛ Judiya nɛ nde nɛ
         a ya kaa wɔ Jɔɔdan be kaba ndoŋ ere na kikɛ to m bɛ mo so.

Yesu ka malga kagbenefuli be asheŋ(Luuk 6:20-23)51 Yesu ka wu jimaŋ ana na nɛ e dii n yɔ kebee ko so n ya chena nɛ mbe bebɛsopo ba mo
         kutɔ ndoŋ. 2 Ndoŋ nna nɛ e bugi mbe kɔnɔ ŋ ŋini bumo asheŋ ere a kaŋɛ:3 “Kagbenefuli la bekama nɛ b nyi b ka la bebɔlpo ashi Ebɔrɛ be anishito na peya nna,ŋkpal manɛ so,ebɔrɛso be kuwura na la loŋ be basa peya nna.4 Kagbenefuli la bekama nɛ baa shu nli na peya nna,ŋkpal manɛ so,baaŋ ba nya kagbenewushi.5 Kagbenefuli la bekama nɛ b maŋ kɔ keŋkenshi na peya nna,ŋkpal manɛ so,durnya ere beeŋ ba kaa la bumo peya.6 Kagbenefuli la bekama nɛ alelasheŋ be kebaawɔtɔ bee yɛlga bumo nsaa pere bumo kenishi
         na peya nna,ŋkpal manɛ so,baaŋ ba nya kumo kanaŋkamaso nɛ baa sha.7 Kagbenefuli la kuwɔrwupoana peya nna,ŋkpal manɛ so, Ebɔrɛ beeŋ wu bumo alɛ gba kuwɔr.8 Kagbenefuli la bekama nɛ kulubi kama maŋ wɔ bumo be ŋgbene to na peya nna,ŋkpal manɛ so, baaŋ wu Ebɔrɛ.9 Kagbenefuli la bekama nɛ baa bar kagbenewushi basa so na peya nna,ŋkpal manɛ so, Ebɔrɛ beeŋ tre bumo mbe mbia.10 Kagbenefuli la bekama nɛ basa bee kpal bumo be alelasheŋ be kebaawora so a tɔrɔ bumo
         na peya nna,ŋkpal manɛ so,ebɔrɛso be kuwura na la bumo peya nna.11 Nɛ basa bee tege menyi nsaa tɔrɔ menyi a ku efɛ a malga mmalga be yiri kikɛ a gbiti
         menyi ŋkpal ma so, kagbenefuli beeŋ ba kaa la menyeya. 12 Men shin nɛ men be ŋgbene e baa fuli menyi ga a par menyi, ŋkpal manɛ so, tɔnɔ nɛ
         k jo menyi ebɔrɛso na shi ga. Loŋ koŋwule na nɛ basa daŋ tɔrɔ anebiana nɛ b daŋ juŋkpar
         menyi na.”Bebɛsopo ka du fanɛ nfɔl nɛ kefulto be asheŋ(Maak 9:50; Luuk 14:34-35)13 Men du fanɛ nfɔl nna durnya ere to. Ama nɛ fanɛ nfɔl malɛ be ebel baŋ lar amo to,
         nuso nɛ baaŋ naŋ tiŋ n wora amo ebel? Loŋ be nfɔl na maŋ naŋ daga shɛŋ she keta n
         lɛ nɛ basa e chichi amo so. 14 Men la fanɛ kefulto nna durnya ere to. Kadegboŋ kama nɛ k chena kebee so maa ŋana
         kikɛ. 15 Basa malɛ maa chɔɔ fitila so nsaa ta katishaŋ a buu kumo so, fitila be eyilikpa nɛ
         baa ta kumo a yili nɛ k bee sa basa kikɛ kefulto ebu na to. 16 Men baa shin nɛ men be kefulto e baa nyaŋɛ nɛnɛ ga nɛ basa e tiŋ n wu men be ashuŋ
         lela nseŋ maŋkura men Tuto nɛ e wɔ ebɔrɛso na.17 Men sa maa fɛ fanɛ m ba na nɛ m ba kpra mbra dra nna nɛ asɔ nɛ anebiana na kaŋɛ na.
         M maŋ ba nna nɛ m ba kpra amo, m ba nna nɛ m ba shin nɛ a bɔla so. 18 Kashenteŋto nɛ mee kaŋɛ menyi na fanɛ, pɔɛŋ nɛ esoso nɛ kasawule e ba mur, mbra na
         to be kasibɛbi ŋko kedosobi nyitiibi kama maaŋ chɛrga m mur ama amo kikɛ ba bɔla so
         nna nyam. 19 Amoso, esa kama nɛ e kini kenu n sa mbra na to be kebibi kama nseŋ ŋini basa kusɔ
         nɛ e yirda, beeŋ ba kaa la ekama be kebibi ashi Ebɔrɛ be kuwura na to. Ama ekama nɛ
         e bee bɛ amo so nsaa ŋini basa loŋ gbagba, beeŋ ba kaa la esagboŋ ashi Ebɔrɛ be kuwura
         na to. 20 Ŋkpal manɛ so, ma e kaŋɛ menyi na fanɛ, nɛ men be alelasheŋ maŋ shi a chɔ mbraŋinipoana
         na nɛ Efarisiana na peya, men maaŋ luri Ebɔrɛ be kuwura na to kikɛ.21 Menyee kaa nu fanɛ dra na le nɛ b daa kaŋɛ: “Men sa maŋ kaŋ mɔ. Ekama nɛ e mɔ mo barkasa,
         baaŋ yɛr mo demujipowura be anishito.” 22 Ama ma e kaŋɛ menyi na fanɛ ekama nɛ e nya agbo n wora mo barkasa a wɔtɔ gba, baaŋ
         yɛr mo demujipowura be anishito. Ekama nɛ e tege mo barkasa, baaŋ yɛr mo nshɛrwuraana
         nɛ baa tre Sanhedrinebi be anishito. Nɛ ekama malɛ nɛ e kaŋɛ mo barkasa le: ‘Ewulpo
         ere!’ Amodoŋwura wora kulubi n daga Setani be edɛ to be keluri. 23 Amoso fo kama nɛ fo bar fo kakɛ Ebɔrɛ kutɔ nseŋ nyiŋi fanɛ fo barkasa kaŋɛ fo wora
         kusɔ ko n da mo so, 24 a daga fo ka yige fo kakɛ na nseŋ ya wu mo nɛ men lɔŋɛ abar pɔɛŋ nɛ fo bar fo kakɛ
         na m ba kɛ Ebɔrɛ. 25 Nɛ fanɛ esa kaŋɛ fanɛ fo wora kusɔ ko n da mo so nsaa yɛr fo kɔɔti to, fo nya manaŋ
         n shin nɛ men lɔŋɛ abar ekpa to nɛ e sa maŋ ta fo m bɔɔ sheriajipo enɔ nɛ mo alɛ e
         ta fo n sa kabutikenipo nɛ mo alɛ e ta fo n ti ebu. 26 Kashenteŋto nɛ mee kaŋɛ menyi na fanɛ nɛ fo baa maŋ tiŋ ŋ ka fo kukɔ na kikɛ, fo maaŋ
         lar kabuti na to kikɛ.27 Menyee kaa nu fanɛ dra na le nɛ b daa kaŋɛ: ‘Men sa maŋ kaŋ ji kubojua.’ 28 Ama ma e kaŋɛ menyi na fanɛ esa kama nɛ e keni eche kayɛlgaso teŋ tu eche na n ji
         kubojua mbe kagbene to nna na. 29 Nɛ fo jiso be kenishi malɛ bee shin nɛ fee luri alubi to, fo chule kumo n lɛ, ŋkpal
         manɛ so, fo ka paŋ fo eyur be kaba koŋwule nseŋ luri Ebɔrɛ be kuwura na to e bɔ fo
         so a chɔ b ka ta fo eyur kikɛ n lɛ Setani be edɛ to. 30 Nɛ fo enɔjiso bee shin nɛ fee luri alubi to, fo ku kumo n lɛ, ŋkpal manɛ so, fo ka
         paŋ fo eyur be kaba koŋwule nseŋ luri Ebɔrɛ be kuwura na to e bɔ fo so a chɔ fo eyur
         kikɛ ka luri Setani be edɛ to.Yesu ka ŋini kakilgboŋi be asheŋ(Matiu 19:9; Maak 10:11-12; Luuk 16:18)31 Basa daŋ naa kaŋɛ le gba:‘A daga fanɛ esa kama nɛ e gboŋi mo nɛ mbe eche be kakil,e sa eche na kakilgboŋi be kawɔl.’32 Ama ma e kaŋɛ menyi na fanɛ enyɛn kama nɛ e kini mbe eche, ta eche na ŋ ki bojuache
         nna na ama e baŋ kini eche dra na nna ŋkpal mbe kesakalea so. Enyɛn kama malɛ nɛ e
         ta eche nɛ mo kul kini mo, ji kubojua nna na.33 Menyi alɛ kraŋ naa nu fanɛ dra na le nɛ b daa kaŋɛ nnɔ naseso be asheŋ: “Men sa maa
         sa Enyɛnpe nnɔ jiga nsaa maa bɛ nnɔ na so. Fo kama nɛ fo nase kɔnɔ n sa Enyɛnpe, fo
         bɛ kumo so.” 34 Ama ma e kaŋɛ menyi na fanɛ men sa maa bɔ gba kuraa. Men sa maa bɔ ebɔrɛso, ŋkpal
         manɛ so, ndoŋ la Ebɔrɛ be kuwurputiakpa nna. 35 Menyi alɛ e sa maa bɔ kasawule, ŋkpal manɛ so, k la Ebɔrɛ be keyaputi ase nna. Men
         sa maa bɔ Jerusalɛm gba, ŋkpal manɛ so, ndoŋ la Ewurgboŋ na be kade nna. 36 Men sa maa bɔ men be amu, ŋkpal manɛ so, men be ekama maaŋ tiŋ n shin nɛ mbe kemin
         koŋwule kama e chɛrga n fuli ŋko m biri. 37 Kesheŋ kama nɛ b bishi menyi, men shin nɛ men be kamalga e baa la mm ŋko m-m. Kamalga
         kama nɛ men naŋ malga n ti so shi alubipo na kutɔ nna.Kulubi be kewora n tal to be asheŋ(Luuk 6:29-30)38 Menyee kaa nu fanɛ dra na le nɛ b daa kaŋɛ: ‘Nɛ esa baŋ bure mo barkasa be kenishi,
         b bure amodoŋwura malɛ be kenishi. Nɛ esa gbaŋ mo barkasa be kenyi, b gbaŋ amodoŋwura
         malɛ be kenyi.’ 39 Ama ma e kaŋɛ menyi na fanɛ, nɛ esa lubi ko wora menyi kulubi, men sa maŋ wora mo
         kulubi n tal to. Nɛ esa baŋ kpa fo jisoso be ketaya etaŋ, fo naŋ kilgi fo bena so
         be ketaya gba n sa mo. 40 Nɛ esa baŋ wu fo kulubi nseŋ yɛr fo ewurkpa a sha kesuge fo n sɔ fo kale, fo shin
         nɛ e sɔ fo ketumbi gba n ti so. 41 Esa kama malɛ nɛ e tintiŋ fo fanɛ fo nite mayɛl koŋwule be ekpa, fo tu mo n nite emayɛl
         anyɔ. 42 Nɛ esa kule fo kusɔ ko, fo sa mo, nɛ esa ko malɛ bee sha kepaŋ kusɔ ko fo kutɔ, fo
         sa maŋ mɔn mo.Bedoŋ be kesha be asheŋ(Luuk 6:27-28, 32-36)43 Menyee kaa nu fanɛ dra na le nɛ b daa kaŋɛ: ‘Baa sha fo teri nsaa kishi fo doŋ.’ 44 Ama ma e kaŋɛ menyi na fanɛ men baa sha men doŋana nsaa kule Ebɔrɛ a sa bumo nɛ baa
         tɔrɔ menyi na, 45 saŋɛ na so menyeeŋ baa la men Tuto nɛ e wɔ ebɔrɛso na be mbia. Men baa nyi fanɛ mo
         ere gbagba maa kpɛa to a shin nɛ mbe epeŋi bee nyaŋɛ a yuu basa lela so a ka basa
         lubi, mo alɛ maŋ naa shin nɛ bɔrɛ bee ba a sa basa nɛ baa ji asheŋ nɛ amo be ekpa
         so a ka bumo nɛ b maa wora loŋ na. 46 Nɛ men baa wɔtɔ a sha basa nɛ baa sha menyi na nawule, manɛ be tɔnɔ nɛ menyeeŋ nya?
         Men maŋ nyi fanɛ loŋ nɛ lamposɔpowuraana gba bee wora a? 47 Ŋko nɛ men wɔtɔ a chɔrɔ men kurgepoana nawule, manɛ be kelela nɛ menyee wora a chɔ
         basa pɔtɛ? Men maŋ nyi fanɛ loŋ nɛ nnyamase gba bee wora a? 48 A daga fanɛ menyi ere e baa du cheembi fanɛ kananɛ men Tuto Ebɔrɛ nɛ e wɔ ebɔrɛso
         na du na.

Kakɛ be asheŋ61 “Men baa da so nɛ men maa shuŋ men be kabɔrɛshuŋana basa be anishito nɛ b baa wu menyi.
         Nɛ mannɛ aloŋ, men maaŋ nya kechɔrɔ kikɛ ashi men Tuto nɛ e wɔ ebɔrɛso na kutɔ. 2 Amoso, men baŋ kɛ betirpo asɔ, men sa maa na a ber kumo be loŋ be kebomboŋ fanɛ kananɛ
         kebirkɔnshiwuraana na wɔ nshɛrbuana to nɛ agbembiana so a wora nɛ basa e chɔrɔ bumo
         na so. Kashenteŋ nɛ mee kaŋɛ menyi na fanɛ loŋ be basa na teŋ nya bumo be kechɔrɔ
         kikɛ. 3 Nɛ ekama nɛ e kɛ betirpo kakɛ kama, amodoŋwura e sa maŋ shin nɛ mbe enɔ bena e pin
         kusɔ nɛ mbe enɔjiso bee wora. 4 Loŋ e naaŋ shin nɛ fo kakɛ na e baa la wulo be kusɔ nɛ fo Tuto Ebɔrɛ nɛ e bee wu kusɔ
         nɛ basa bee wora wulo to na e chɔrɔ fo.”Kabɔrɛkule be asheŋ(Luuk 11:2-4)5 Nɛ men baa kule Ebɔrɛ, men sa maa kule fanɛ kananɛ kebirkɔnshiwuraana bee kule na.
         Ŋkpal manɛ so, bumo ere bee kaa sha fanɛ b baa yil nshɛrbuana to nɛ ŋkpancheriana
         to nna a kule Ebɔrɛ nɛ basa e wu bumo. Kashenteŋ nɛ mee kaŋɛ menyi na, b teŋ nya bumo
         be kechɔrɔ kikɛ. 6 Ama fo kama nɛ fee sha kekule Ebɔrɛ, fo luri fo ebu to n ti kabuna nseŋ kule fo Tuto
         nɛ basa maa wu na. Nɛ fo Tuto nɛ e bee wu kusɔ nɛ basa bee wora wulo to na e chɔrɔ
         fo. 7 Nɛ menyi alɛ naa kule Ebɔrɛ, men sa maa bela mmalga fuloŋ a deŋi abar so fanɛ kananɛ
         nnyamase bee wora na. Ŋkpal manɛ so, baa tama fanɛ mmalga damta na so Ebɔrɛ beeŋ nu
         bumo be kabɔrɛkule. 8 Men sa maa du fanɛ bumo, ŋkpal manɛ so, men Tuto bee kaa nyi kusɔ nɛ k daga menyi
         nna pɔɛŋ nɛ men kule mo. 9 Men baa kule mo le:‘An Tuto nɛ fo wɔ ebɔrɛso,shin nɛ fo ketre cheembi na e baa nya bunyaŋ,10 n shin nɛ fo Kuwurgboŋ na e ba,n shin nɛ basa e baa wora fo aparsheŋ durnya ere to fanɛ kananɛ k du ebɔrɛso na.11 Yaŋ sa anyi ajibi nɛ a daga anyi kabre,12 nseŋ ta anyi be alubi m paŋ anyi fanɛ kananɛ anyi alɛ gba ta m paŋ bumo nɛ b wora
         n da anyi so na.13 Sa maŋ shin nɛ an luri kechɔŋkeni to,ama pete anyi ashi alubipo na kutɔ.[Ŋkpal manɛ so, Kuwurgboŋ nɛ eleŋ nɛ kemaŋkurala feya nna hale mbaanaayɔ. Amɛn.]’14 Ŋkpal manɛ so, nɛ menyee ta basa be alubi nɛ baa wora menyi a paŋ bumo, men Tuto nɛ
         e wɔ ebɔrɛso na gba beeŋ ta menyi be alubi m paŋ menyi. 15 Ama nɛ men maa ta bumo be alubi a paŋ bumo, men Tuto nɛ e wɔ ebɔrɛso na gba maaŋ ta
         m paŋ menyi.Ekishi be asheŋ16 Nɛ men baa kishi, men sa maa gbir kenishi to fanɛ kananɛ kebirkɔnshiwuraana na bee
         wora na, ŋkpal manɛ so, baa kaa chɛrga bumo be anishiakpaana nna nɛ basa e wu b ka
         bee kishi. Kashenteŋ nɛ mee kaŋɛ menyi na fanɛ b teŋ nya bumo be kechɔrɔ kikɛ. 17 Ama nɛ men baŋ kishi, men fɔr men be anishito ŋ gbiti men be amu ŋku. 18 Saŋɛ na so basa maaŋ wu fanɛ men kishi she men Tuto nɛ basa maa wu na nawule, nɛ men
         Tuto Ebɔrɛ nɛ e bee wu kusɔ nɛ basa bee wora wulo to na e chɔrɔ menyi.Ebɔrɛso be ekpanjawu be asheŋ(Luuk 12:33-34)19 Men sa maa bela men be ekpanjawu a yili durnya ere to, ŋkpal manɛ so, elala beeŋ tiŋ
         n ji amo ŋko a beeŋ tiŋ ŋ ku edare ŋ kreŋ so n jija ŋko beyu beeŋ tiŋ n luri n yuri
         amo. 20 Men baa bela men be ekpanjawu a yili ebɔrɛso, ndoŋ nɛ elala ŋko keku edare ŋ kreŋ
         so ŋko beyu ka beeŋ luri n yuri be asheŋ maŋ wɔ. 21 Ŋkpal manɛ so, kakpa nɛ fo kpanjawu wɔ, ndoŋ nɛ fo kagbene malɛ gba wɔ.Eyur be kefulto be asheŋ(Luuk 11:34-36)22 Esa be anishi e la mbe eyur be kefulto. Amoso, nɛ fo anishi baa walɛ, kefulto malɛ
         bee bɔlɔ fo eyur kikɛ to nna. 23 Ama nɛ fo anishi baa maŋ walɛ, tentembiri e naaŋ baŋ bɔlɔ fo eyur na kikɛ to. Amoso,
         nɛ kefulto nɛ k wɔ fo to na baa la tentembiri, kumo ere tentembiri gbagba nna pasaa!Ebɔrɛ nɛ asɔ be asheŋ(Luuk 16:13; 12:22-31)24 Esa koŋwule maaŋ tiŋ a shuŋ a sa benyɛnpe anyɔ. Nɛ e baŋ maŋ kishi bumo be eko nsaa
         sha eko, e beeŋ bugi kagbene a shuŋ eko nsaa wora eko malɛ emurpi. Fo maaŋ tiŋ n ta
         fo kagbene kikɛ a bɛ amansherbi so nseŋ tiŋ n ta kagbene koŋwule na a bɛ Ebɔrɛ so.25 Amoso, mee kaŋɛ menyi nna fanɛ men sa maa fɔŋ men be ŋkpa so a wɔtɔ a fɛ kananɛ menyeeŋ
         tiŋ n nya kusɔ jiso nɛ kusɔnuuso be asheŋ, ŋkpal manɛ so, mannɛ ŋkpa e chɔ ajibi a?
         Menyi alɛ e sa maŋ naa fɔŋ menyi be eyurana so a wɔtɔ a fɛ kananɛ menyeeŋ tiŋ n nya
         asɔbuuso be asheŋ, ŋkpal manɛ so, mannɛ eyur e chɔ asɔbuuso a? 26 Men keni mbuibi ka wɔ esoso a firgi na, b maa duu shɛŋ, bumo alɛ maa teŋi shɛŋ ŋko
         a chala asɔ a wɔtɔ mpuro to, ŋkeshin nɛ men Tuto nɛ e wɔ ebɔrɛso na malɛ bee sa bumo
         asɔ jiso. Men keni, men maŋ bɔ bumo a? 27 Ŋko menyi be emo e naaŋ tiŋ n ta kafɔŋ n shin nɛ mbe ŋkpa e wora nteŋ n ti so? 28 Nɛ manɛ so nɛ menyee fɔŋ asɔbuuso so? Men keni kananɛ kupuŋ to be afitiri be atoto
         bee daŋ a walɛ loŋ, ama amo alɛ maa shuŋ shɛŋ ŋko a lue amo gbagba be asɔbuuso, 29 ŋkeshin nɛ men baa nyi fanɛ Ewura Sɔlɔmɔn gba e daa kɔ kemaŋkura nɛ asɔ ga ere daa
         maa kɔ asɔbuuso nɛ a walɛ n fo atoto ere so. 30 O, menyi be yirda du fimbi pasaa. Nɛ Ebɔrɛ bee keni afitiri nɛ feeŋ wu kabre, ŋklade
         n fin amo ndoŋ ŋ gben ŋkpal b ka chɔɔ amo so ere so a sa amo amo be kela, nɛ menyi
         ere ka bɔ amo ere nɛ e maaŋ sa asɔbuuso a? 31 Amoso, men sa maa fɔŋ so a kaŋɛ le: ‘Manɛ nɛ anyeeŋ ji ŋko manɛ nɛ anyeeŋ nuu ŋko
         manɛ nɛ anyeeŋ buu?’ 32 Loŋ be asɔ ere kikɛ nɛ basa nɛ b maŋ nyi Ebɔrɛ na bee yela kenishi to a fin. Ama men
         Tuto Ebɔrɛ nɛ e wɔ ebɔrɛso na nyi a ka daga fanɛ men nya loŋ be asɔ na kikɛ. 33 Amoso men ta Ebɔrɛ be kuwura na nɛ mbe alelasheŋ be kasha n juŋkpar men be kebaawɔtɔ
         to nɛ e shin nɛ men nya asɔ na kikɛ n ti so. 34 Amoso, men sa maa fɔŋ echefoso, ŋkpal manɛ so, kumo alɛ gba kɔ kumo to be asheŋ tirso
         nna nɛ a maŋ daga menyi ka naa ta kachɛ pɔtɛ ko be kafɔŋ a ti kuko peya so. Men shin
         nɛ kachɛ kama e baa kɔ kumo gbagba be asheŋ tirso.

Kebaawu abar kulubi be asheŋ(Luuk 6:37-38, 41-42)71 “Men sa maa wu abar be alubi nɛ Ebɔrɛ e sa maŋ ji menyi alɛ gba sheria. 2 Ŋkpal manɛ so, ekpa kama so nɛ menyee bɔla a wu abar be alubi na gbagba so nɛ Ebɔrɛ
         gba beeŋ bɔla n wu menyi be alubi nseŋ ber asɔ kanaŋkamaso nɛ menyee ber amo a sa
         men braana na gbagba chap n sa menyi. 3 Manɛ e ba nɛ fee wu kaduubi nɛ k wɔ fo niopibi be kenishi to nsaa kplaŋ kedishaŋ nɛ
         k wɔ fo gbagba be kenishi to so 4 Nuso nɛ feeŋ wora n nya kagbene ŋ kaŋɛ fo niopibi: ‘Shin nɛ n lara kaduubi fo kenishi
         to n sa fo’, nɛ kedishaŋ wɔ fo gbagba be kenishi to? 5 Kebirkɔnshiwura ere, a daga fanɛ fo lara kedishaŋ nɛ k wɔ fo gbagba be kenishi to
         na pɔɛŋ nseŋ tiŋ n wu nɛnɛ n lara kaduubi ashi fo barkasa be kenishi to. 6 Men sa maa ta kusɔ cheembi a sa njɔnɔ. Menyi alɛ e sa maŋ naa ta menyi be eyawu kpakpaso
         be ashembi a lɛ a sa epreku, ŋkpal manɛ so, epreku na beeŋ chichi amo so nɛ njɔnɔ
         na malɛ e kilgi n diewu n wora menyi.”Kakule nɛ kefin nɛ keŋmɛa be asheŋ(Luuk 11:9-13)7 Men kule nseŋ nya, men fin nseŋ wu, men ŋmɛa kabuna nɛ b bugi n sa menyi. 8 Ŋkpal manɛ so, ekama nɛ e kule beeŋ nya, ekama nɛ e fin beeŋ wu nɛ ekama malɛ nɛ e
         ŋmɛa kabuna, baaŋ bugi n sa mo. 9 Menyi nɛ men la betuto ere be emo pibi e naaŋ kule mo bodobodo nɛ e ta kejembu n sa
         mo? 10 Ŋko nɛ e kule fo kɔrɔtɔ, feeŋ shuli n ta kuwɔ n sa mo a? 11 To, nɛ menyi ere ka la basa lubi le nsaa nyi asɔ lela be kebaata a sa men be mbia,
         nɛ men Tuto Ebɔrɛ nɛ e wɔ ebɔrɛso na ai? Mo ere maaŋ shuli n sa bekama nɛ b kule mo
         asɔ lela a? 12 Amoso, kusɔ kama nɛ menyee sha fanɛ basa e baa wora a sa menyi, menyi alɛ gba e baa
         wora loŋ a sa bumo. Kusɔ nɛ anebi Mosis be mbra na nɛ anebiana nɛ b ka na be keŋini
         na bee ŋini nna na.Kabunabi be asheŋ(Luuk 13:24)13 Men bɔla kabunabi na to n luri. Ŋkpal manɛ so, ekpa nɛ k bee yɔ kemur be kakpa na
         kpalga to nna nɛ kumo be kabuna gba kpalga to. Nɛ basa nɛ baa bɔla kumo so a luri
         na malɛ shi. 14 Ama ekpa nɛ k bee yɔ ŋkpa to na maŋ kpalga to nɛ kumo be kabuna malɛ maŋ shi. Basa
         nɛ baa nya kumo a nite to na malɛ maŋ shi.Kedibi nɛ kumo be asɔrso be asheŋ(Luuk 6:43-44)15 Men baa de anebi fɛpoana so. Baa kaa wɔ mbolpɔ be nwɔl to nna a ba men kutɔ, ama ekuntuŋ
         lubi gbagba nna na. 16 Bumo be asheŋ woraso to nɛ menyeeŋ pin bumo. Ewidibi so nɛ baa chuge apɔl a? Ŋko baa
         chuge elemu ashi gbaŋgbanturbidibi so nna a? 17 Kedibi lempo kama bee sɔr asɔrso lela nna nɛ kedibi pɔso kama malɛ bee sɔr asɔrso
         lubi. 18 Kedibi lempo maaŋ tiŋ n sɔr asɔrso lubi, kedibi pɔso malɛ gba maaŋ tiŋ n sɔr asɔrso
         lela. 19 Kedibi kama nɛ k maa sɔr asɔrso lela, baa ku kumo nna n lɛ n ta n wɔtɔ edɛ to. 20 Ade kikɛ e naa ŋini fanɛ anebi fɛpoana na be asheŋ woraso to nɛ menyeeŋ pin bumo.Kusɔ nɛ Yesu beeŋ kaŋɛ basa ko kachako be asheŋ(Luuk 13:25-27)21 Mannɛ basa nɛ baa tre ma Enyɛnpe, Enyɛnpe na kikɛ e naaŋ luri ebɔrɛso be kuwura na
         to she bumo nɛ baa wora n Tuto nɛ e wɔ ebɔrɛso na be aparsheŋ na. 22 Kachɛ na kaŋ fo, basa damta beeŋ kaŋɛ ma le: ‘Enyɛnpe, Enyɛnpe, an daŋ bɔla fo ketre
         so nna n wu abɔrɛsheŋ ŋ kaŋɛ. An bɔla fo ketre so n ju mbuibi lubi basa to nseŋ wora
         emamachisheŋ damta!’ 23 Ama le nɛ meeŋ kaŋɛ bumo: ‘Alubiworapoana ere, men shile ma so. Ma ere maŋ nyi menyi.’Nwupɔrpo anyɔ be asheŋ(Luuk 6:47-49)24 Amoso, ekama nɛ e nu ma mmalga ere nsaa bɛ amo so du fanɛ enyiashempo nɛ e pɔr mbe
         ebu n yili kefalta so nna. 25 E ka pɔr n loge nɛ afugboŋ ber ebu na so eleŋso ga nɛ bɔrɛ ba ga n to chuful kaplɛkama,
         ama k maŋ tɔr, ŋkpal e ka pɔr kumo kefalta so na so. 26 Ama ekama nɛ e nu ma mmalga ere nsaa maa bɛ amo so beeŋ baa du fanɛ ewulpo nɛ e pɔr
         mbe ebu shishɛrpumpuŋ so nna. 27 E ka pɔr n loge nɛ afugboŋ ber ebu na so eleŋso ga nɛ bɔrɛ ba ga n to chuful kaplɛkama,
         nɛ k tɔr. Kumo be ketɔr na daŋ lubi ga.Yesu be eleŋ be asheŋ28 Yesu ka malga asheŋ ere kikɛ n loge nɛ mbe keŋini na daa chinchiŋ jimaŋ na ga. 29 E daa maŋ du fanɛ bumo be mbraŋinipoana na, ŋkpal manɛ so, mo ere be keŋini na daa
         kɔ eleŋ nna kumo to.

Kananɛ Yesu chɛ botipo ko be asheŋ(Maak 1:40-45; Luuk 5:12-16)81 Yesu ka shi kebee na so ŋ gbelge a ba nɛ jimaŋ damta ko bɛ mo so. 2 Ndoŋ nna nɛ botipo ko ba mo kutɔ m ba gbir mbe anishito nseŋ kaŋɛ mo le: “Enyɛnpe,
         nɛ k par fo, feeŋ tiŋ n shin nɛ n nyalɛ so.” 3 Ndoŋ nna nɛ Yesu teŋi mbe enɔ to m beta mo nseŋ kaŋɛ mo: “Mm, k par ma. Keboti lar
         mo to!” Epul na to nɛ keboti na lar mo to nɛ e nyalɛ so. 4 Nɛ Yesu kaŋɛ mo: “Nu nfe! Sa maŋ kaŋɛ esa kikɛ kesheŋ ere, ama yɔ n ya ta fo kumu
         ŋ ŋini bɔrɛmatapo na nɛ e keni fo. E kaŋ loge, fo lara sarga nɛ anebi Mosis nase na
         ŋ ŋini basa kikɛ fanɛ naniere fo nyalɛ so.”Yesu ka chɛ kenya ko be asheŋ(Luuk 7:1-10; Jɔn 4:43-54)5 Yesu ka luri Kapɛɛniam be kade to nɛ Romebi be benapo be enimu ko ba mo kutɔ m ba
         kule mo le be kechɛto, 6 e yɛ: “Enyɛnpe, ma kenya e dese mbe gedo so epe a lɔ ga a ji awurfoŋ ga a maaŋ tiŋ
         ŋ koso.” 7 Nɛ Yesu kaŋɛ mo: “Meeŋ ba chɛ mo.” 8 Ndoŋ nna nɛ Romebi be benapo be enimu na kaŋɛ mo le: “Enyɛnpe, m maŋ fo keshin nɛ
         fo ba ma pe, amoso, baŋ malga kamalga koŋwule fanɛ fo chɛ ma kenya na nɛ e nya eleŋ.
         9 Ma alɛ gba la benimu ko be kebia nna nseŋ naa la benapo ko malɛ be enimu a keni bumo
         so. Benapo nɛ mee keni so na be ekama nɛ m baŋ kaŋɛ: ‘Kuti, yɔ ndoŋ ere’, e bee yɔ
         nna. Ekama malɛ nɛ m baŋ kaŋɛ: ‘Ba’, e bee ba nna nɛ ma alɛ naŋ kaŋɛ ma kenya: ‘Wora
         le’, e bee wora kumo nna.” 10 Yesu ka nu mbe kamalga na nɛ k chinchiŋ mo ga nɛ e kilgi ŋ kaŋɛ basa nɛ b daŋ bɛ mo
         so na le: “Ma e kaŋɛ menyi na fanɛ Israɛl be efuli so ebi gba to m maŋ naŋ wu le be
         yirda kikɛ. 11 Ma e kaŋɛ menyi na fanɛ basa damta beeŋ shi epeŋilarkpa nɛ epeŋitɔrkpa m ba nɛ bumo
         nɛ Eebraham nɛ Aizek nɛ Jeekɔb e chena ebɔrɛso be kuwura na to n ji, 12 nɛ Ebɔrɛ e ta basa nɛ b daŋ daga keluri kuwura na to na n lar n lɛ n wɔtɔ tentembiri
         to plɔ. Ndoŋ nɛ basa wɔtɔ a shu nsaa we anyi to na.” 13 Ade kikɛ be kaman nɛ Yesu kaŋɛ Romebi be benapo be enimu na le: “Baa yɔ epe, kusɔ
         nɛ fo yirda ere beeŋ wora loŋ n sa fo.” Epul na malɛ to nɛ kenya na nya alenfia.Kananɛ Yesu chɛ basa damta be asheŋ(Maak 1:29-34; Luuk 4:38-41)14 Kachako Yesu ka yɔ Pita pe nɛ e wu Pita mo shache be eyur ka bel mo edɛ nɛ e dese
         a lɔ. 15 Ndoŋ nna nɛ e beta kache na be enɔ nɛ kayurbeldɛ na lar mo to nɛ e koso n fara a keta
         mo kufɔ. 16 Kaboŋ ka bee jija to nɛ basa bar bumo be basa nɛ mbuibi lubi tɔr so na be bedamta
         Yesu kutɔ nɛ e ta kamalga koŋwule n ju n ju mbuibi lubiana na bumo to nseŋ chɛ bekama
         nɛ b daa lɔ na kikɛ nyam. 17 E daŋ wora loŋ nna nɛ kusɔ nɛ anebi Aizaaya daŋ kaŋɛ na e bɔla ekpa. E yɛ:“E sɔ anyi be kayurnyaŋnseŋ lara anyi be alɔana n deŋi mbe kumu so.”Basa nɛ baaŋ ba kaa bɛ Yesu so be asheŋ(Luuk 9:57-62)18 Yesu ka wu jimaŋ damta ko ka kulti mo nɛ e shin nɛ mo nɛ mbe bebɛsopo yɔ kepagboŋ
         na be kaba ndoŋ. 19 Ndoŋ nna nɛ mbraŋinipo ko ba mo kutɔ m ba kaŋɛ mo: “Eŋinipo, kaplɛkama nɛ fee yɔ,
         meeŋ bɛ fo so n yɔ.” 20 Nɛ Yesu kaŋɛ mo: “Ejiŋkaamu kɔ abeelaŋ a di to nɛ mbuibi malɛ kɔ asha, ama ma, Nyiŋgbasa
         Pibinyɛn maŋ kɔ kakpa nɛ meeŋ dese n wushi.” 21 Nɛ ebɛsopo ko malɛ kaŋɛ Yesu le: “Enyɛnpe, shin nɛ n ya puli n tuto pɔɛŋ nseŋ ba.”
         22 Nɛ Yesu kaŋɛ mo le: “Bɛ ma so nseŋ shin nɛ basa nɛ b du fanɛ bubuni na e baa puli
         bumo braana bubuni.”Kananɛ Yesu yɔɔ afugboŋ be asheŋ(Maak 4:35-41; Luuk 8:22-25)23 Nɛ Yesu nɛ mbe bebɛsopo luri ekuloŋ to a dii kepagboŋ na. 24 Epul to nɛ afugboŋ ko ber m ba kepagboŋ na so nɛ atili kaa nchu na so a sha keluri
         ekuloŋ na to, ama saŋɛ na so nɛ Yesu bee di. 25 Ndoŋ nna nɛ bebɛsopo na ya tiŋi Yesu ŋ kaŋɛ mo: “Enyɛnpe, mɔlga anyi, anyee shin nɛ
         an mur nna na.” 26 Nɛ e bishi bumo: “Manɛ nna nɛ kufu pɛ menyi loŋ? Men be yirda du fimbi pasaa!” Kamalga
         ere be kaman nɛ e koso m ponte afuana na nɛ kepa na so nɛ kakpa kikɛ wora shruum.
         27 Kesheŋ na daŋ chinchiŋ bumo ga nɛ b fara a bishi abar: “Nuso malɛ be nyiŋgbasa nde,
         hale afuana nɛ atiliana gba bee nu mbe kɔnɔ.”Kananɛ Yesu chɛ mbuibilubiwuraana ko be asheŋ(Maak 5:1-20; Luuk 8:26-39)28 Nɛ Yesu ba kepagboŋ na be kaba ndoŋ, Gadaraebi be kasawule so. Ndoŋ nna nɛ benyɛn
         anyɔ ko lar abeelaŋ nɛ baa puli bubuni na akpa m ba shɛr mo to. Mbuibi lubiana e daa
         wɔ bumo to a shin nɛ b daŋ lubi ga nɛ basa daa maŋ naa shuli a bɔla ekpa na so. 29 B ka baŋ wu Yesu epul na to nɛ b boŋ to ŋ kaŋɛ: “Ebɔrɛ Pibinyɛn, manɛ nɛ fee fin anyi
         to? Fo ba nna nɛ fo ba tɔrɔ anyi pɔɛŋ nɛ kachɛ na gbagba e fo a?”30 Jemanɛ na so nɛ epreku damta ko daŋ taga to ndoŋ a ji 31 nɛ mbuibi lubiana na kule Yesu ŋ kaŋɛ: “Nɛ fee sha keju anyi basa ere to, fo shin
         nɛ an ya luri epreku ere to.” 32 Nɛ Yesu kaŋɛ bumo: “Men baa yɔ.” Ndoŋ nna nɛ b lar n ya luri epreku na to nɛ epreku
         na kikɛ shile m bɔla kebee na be kaseto n ya luri kepagboŋ na to m mur. 33 Eprekukpapoana na ka wu loŋ nɛ b shile n yɔ kade to n ya bɔ kumo be kubɔya n sa basa
         na nseŋ naŋ kaŋɛ bumo kusɔ nɛ k wora basa anyɔ nɛ mbuibi lubiana na daa wɔ bumo to
         na. 34 Ndoŋ nna nɛ kade na to ebi kikɛ lar n yɔ Yesu kutɔ. B ka ya wu mo nɛ b kule mo fanɛ
         e lar bumo be kasawule so.

Kananɛ Yesu chɛ eyurwusowura ko be asheŋ(Maak 2:1-12; Luuk 5:17-26)91 Nɛ Yesu luri ekuloŋ to nɛ b dii kepagboŋ na m ba mo gbagba be kade to. 2 Ndoŋ nna nɛ basa ko sulɔ eyurwusowura ko mbe kekpata so m ba nɛ b ba sa mo. Yesu ka
         wu yirda nɛ basa nɛ b bar mo na kɔ nɛ e kaŋɛ eyurwusowura na: “Baa kɔ kagbene, m pibinyɛn.
         N ta fo alubi m paŋ fo.” 3 Nɛ mbraŋinipoana na be beko fara a fɛ bumo be ŋgbene to: “Kanyɛn ere bee malga a gbiti
         Ebɔrɛ nna na.” 4 Ndoŋ nna nɛ Yesu pin bumo be nfɛra na nseŋ bishi bumo: 5 “Manɛ nna nɛ menyee fɛ le be nfɛra lubi? Ma ketiŋ ŋ kaŋɛ kanyɛn ere: ‘N ta fo alubi
         m paŋ fo’, e du ma so kpakpa ŋko ma ketiŋ ŋ kaŋɛ mo: ‘Koso n nite’, e du ma so kpakpa?
         6 To, meeŋ ŋini menyi fanɛ ma, Nyiŋgbasa Pibinyɛn kɔ ekpa durnya to nɛ n ta alubi m
         paŋ.” Kamalga ere be kaman nɛ e kaŋɛ eyurwusowura na: “Niŋi to n ta fo kekpata n yɔ
         epe.” 7 Ndoŋ nna nɛ kanyɛn na koso n yɔ epe. 8 Basa na ka wu kusɔ nɛ k wora na nɛ kufu pɛ bumo nɛ b di Ebɔrɛ epaŋ ŋkpal e ka ta le
         be eleŋ n sa basa so.Kananɛ Yesu tre Matiu be asheŋ(Maak 2:13-17; Luuk 5:27-32)9 Kede be kaman nɛ Yesu lar ndoŋ a yɔ n ya wu lamposɔpo nɛ baa tre Matiu na nɛ e tase
         mbe eshuŋkpa nɛ Yesu kaŋɛ mo: “Bɛ ma so.” Nɛ Matiu koso m bɛ mo so.10 Kumo be kaman Yesu ka yɔ Matiu pe n ya kaa ji nɛ lamposɔpoana damta nɛ alubiworapoana
         ba tu mo nɛ mbe bebɛsopo na a ji. 11 Efarisiana na ka wu loŋ nɛ b bishi mbe bebɛsopo na: “Manɛ e ba nɛ men be Eŋinipo nɛ
         elamposɔpoana nɛ alubiworapoana bee ji?” 12 Yesu ka nu kusɔ nɛ b kaŋɛ na nɛ e kaŋɛ: “Basa nɛ b kɔ alenfia maa fin echɛpo she basa
         nɛ baa lɔ. 13 Le nɛ abɔrɛsibɛ na bee kaŋɛ fanɛ Ebɔrɛ bee kaŋɛ: ‘Mannɛ esarga be kelara nɛ mee sha.
         Abar be kebaawora kelela nɛ mee sha.’ Men ya keni n fin kumo be kifito. M maŋ ba nna
         nɛ m ba tre basa nɛ baa tre bumo be amu basa lela, alubiworapoana nɛ m ba nɛ m ba
         tre.”Ekishi be demu na be kebishi be asheŋ(Maak 2:18-22; Luuk 5:33-39)14 Kachako nɛ Jɔn kabɔrɛbɛrpo be bebɛsopo ba Yesu kutɔ m ba bishi mo: “Manɛ e ba nɛ anyi
         nɛ Efarisiana bee kaa kishi nɛ fo ere be bebɛsopo maa kishi ere bre?” 15 Nɛ Yesu bishi bumo: “Menyee sha fanɛ kejafɔ to be befɔ ka chena nɛ kagbenejija nna
         a? Akai, loŋ maŋ daga, ŋkpal manɛ so, kejafɔ mo kul wɔtɔ nna. Ama jemanɛ ko bee ba
         nɛ b lara kejafɔ mo kul na bumo to, saŋɛ na so nawule nɛ baaŋ kishi.” 16 Nɛ e naŋ kaŋɛ bumo le: “Basa maa kaa ku kechɛbi popɔr a tɛ kusɔbuuso dra. Nɛ b wora
         loŋ, kakpa nɛ b tɛ na beeŋ kpɛa to n lar kusɔbuuso na to n shin nɛ kemaŋ na e naaŋ
         kpalga to n ti so. 17 Ekama malɛ maaŋ shuli n chulgi nsa popɔr n wɔtɔ nsa be asɔ dra to. Nɛ e wora loŋ,
         asɔ na beeŋ pante n jija nɛ nsa na e wurge. Kashenteŋto, nsa popɔr daga asɔ popɔr
         to be keluri nna, saŋɛ na so asɔ na nɛ nsa na kikɛ maaŋ jija.”Jairus pibiche nɛ kache nɛ e beta Yesu na be asheŋ(Maak 5:21-43; Luuk 8:40-56)18 Yesu ka daŋ kraa malga basa na kutɔ na nɛ Juwebi be enimu ko ba m ba gbir mbe anishito
         nseŋ kaŋɛ: “Naniere nɛ m pibichesobi baŋ wu, amoso, wora ania m ba ta fo enɔ n deŋi
         mo so nɛ e tiŋi luwu na to.” 19 Ndoŋ nna nɛ Yesu koso m bɛ mo so nɛ mo nɛ mbe bebɛsopo kikɛ ta m pɛ ekpa. 20 Kache ko malɛ daa wɔtɔ a shil ŋklaŋ kenishipereso nfɛ kuduanyɔ. E ka wu Yesu nɛ e
         choŋ mbe kamanto m beta mbe kusɔbuuso be kɔnɔ so. 21 Le nɛ e daŋ fɛ mbe kumu to: “Nɛ m baŋ beta mbe kusɔbuuso ere gba, meeŋ nya alenfia.”
         22 Ndoŋ nna nɛ Yesu kilgi n wu mo nseŋ kaŋɛ mo le: “M pibiche, baa kɔ kagbene, fo yirda
         e chɛ fo na.” Epul na malɛ to nɛ kache na nya alenfia.23 Kede be kaman nɛ Yesu yɔ Juwebi be enimu na pe n ya wu keeli na to be nlopifompoana
         na nɛ kebagato nɛ k daa wɔ basa na to na nseŋ ponte bumo so ŋ kaŋɛ: 24 “Ekama e lar! Kebichebi na maŋ wu nna, e bee di nna.” E ka kaŋɛ loŋ na nɛ basa na
         fara a mushe mo. 25 Basa na kikɛ ka lar laŋ na to nɛ Yesu ya luri kebichebi na be ebu to n ya pɛ mbe enɔ
         to nɛ e koso. 26 Ndoŋ nna nɛ kesheŋ na be baru sɔ efuli na so kikɛ nyam.Kananɛ Yesu chɛ betanpo anyɔ ko be asheŋ27 K maŋ chɛr ko nɛ Yesu lar ndoŋ a yɔ nɛ betanpo anyɔ ko ta m bɛ mo so a boŋ to a tre
         mo a kaŋɛ: “Ewura Deevid mo nanabi, wu anyi kuwɔr!” 28 Yesu ka luri laŋ to nɛ betanpo anyɔ na ba nɛ e bishi bumo le: “Men yirda fanɛ meeŋ
         tiŋ n chɛ menyi a?” Nɛ b shuli ŋ kaŋɛ: “Mm, Enyɛnpe.” 29 Nɛ Yesu beta bumo be anishiana nseŋ kaŋɛ: “To, kanaŋkamaso nɛ men yirda, menyeeŋ nya
         kumo be loŋ be kechɛto.” 30 Ndoŋ nna nɛ bumo be anishiana bugi nɛ Yesu malga kenishipereso ŋ kaŋɛ bumo le: “Men
         sa maŋ kaŋɛ esa kikɛ kesheŋ ere.” 31 Ama b lar ndoŋ n ya shin nɛ Yesu be asheŋ be baru sɔ efuli na so be kaba so kikɛ nyam.Kananɛ Yesu chɛ neemunyɛn ko be asheŋ32 B ka bee yɔ na nɛ basa ko malɛ bee bar kiyoyulubiwura ko nɛ e daa maa tiŋ kamalga
         Yesu kutɔ. 33 Yesu ka baŋ ju kiyoyu lubi na kanyɛn na to nɛ e fara a malga. Nɛ kesheŋ na chinchiŋ
         jimaŋ na ga nɛ b kaŋɛ: “Anyi ere maŋ naŋ wu le Israɛl be efuli ere so kikɛ.” 34 Ama le nɛ Efarisiana na bre daŋ kaŋɛ: “Mbuibi lubiana be ewura e naa sa mo eleŋ nɛ
         e kɔ a ju mbuibi lubiana na.” 35 Kumo be kaman nɛ Yesu yɔ ndegboŋana nɛ ndewurbiana na kikɛ to n ya kaa ŋini basa abɔrɛsheŋ
         ashi bumo be nshɛrbuana to nsaa bɔ Ebɔrɛ be kuwura na to be baru lela na a sa basa
         nseŋ naa chɛ basa be alɔ nɛ ebesa be yiri kikɛ. 36 Yesu ka wu jimaŋ na nɛ bumo be asheŋ pɛ mo kuwɔr, ŋkpal manɛ so, b daa du fanɛ mbolpɔ
         nɛ b yeŋ to ŋ gben nsaa maŋ kɔ ekpapo nna. 37 Amoso le nɛ e daŋ kaŋɛ mbe bebɛsopo na: “Kasɔteŋi na shi, ama beteŋipoana nɛ baaŋ
         chala loŋ be asɔ na maŋ shi. 38 Amoso, men kule Kasɔteŋiwura na nɛ e shuŋi beshumpo ko n ti so nɛ b chala mbe asɔ
         na.”

Kananɛ Yesu lara mbe bebɛsopo kuduanyɔ na be asheŋ(Maak 3:13-19; Luuk 6:12-16)101 Nɛ Yesu tre mbe bebɛsopo kuduanyɔ na m ba shɛr nseŋ sa bumo eleŋ nɛ b baa tiŋ a ju
         mbuibi lubi basa to nsaa tiŋ a chɛ kulɔ nɛ eyur to be ebesa be yiri kikɛ. 2 Beshuŋipo kuduanyɔ na be atre nde: Saimɔn, emo nɛ baa tre Pita na nɛ mo sipo Andru
         nɛ Jeems nɛ mo sipo Jɔn, Zɛbedi be mbia 3 nɛ Filip nɛ Baatɔlomiu nɛ Tɔmas nɛ Matiu, lamposɔpo na nɛ Jeems Alfias pibi nɛ Tadias
         4 nɛ Saimɔn, emo nɛ b daa tre Zɛlɔt na nɛ Judas Iskareɔt, emo nɛ e daŋ ba ki edebɔrpo
         na.Yesu ka shuŋi bebɛsopo kuduanyɔ na be asheŋ(Maak 6:7-13; Luuk 9:1-6)5 Le be mmalga nɛ Yesu daŋ ta n shuŋi beshuŋipo kuduanyɔ na ŋ kaŋɛ: “Men sa maŋ yɔ nnyamase
         be kasawule kama so ŋko Samɛriaebi be nde kama to. 6 Kakpa nɛ k daga fanɛ men yɔ e la Israɛlebi nɛ b du fanɛ mbolpɔ foeso na kutɔ. 7 Men yɔ n ya kaa bɔ kubɔya na a kaŋɛ fanɛ: ‘Ebɔrɛso be kuwura na taga to.’ 8 Men kaŋ yɔ, men chɛ belɔpo n tiŋi bubuni n shin nɛ bebotipo e nyalɛ so nseŋ ju mbuibi
         lubi basa to. Menyi maŋ tɔ nseŋ nya, amoso, menyi alɛ gba e sa nsaa maa fin kakɔka.9 Men sa maŋ ta amansherbi kikɛ n wɔtɔ men be ejifa to. 10 Men sa maŋ ta ekɔlgu n lar ekpa na to ŋko nle anyɔnyɔ ŋko asɛbta nyɔsopoana ŋko akpabiana
         n ti men be amu so n yɔ. A daga eshumpo ka nya mbe keji mbe kushuŋ to. 11 Kadegbombi ŋko kadebi kama nɛ men baŋ fo, men luri kumo to n fin esa nɛ e daga men
         ka luri mo pe. Menyi alɛ baŋ luri ndoŋ, men baa wɔ ndoŋ loŋ hale nɛ men ya lar kade
         na to. 12 Laŋ kama to nɛ men ya kaa luri, men kaŋɛ le: ‘Kagbenewushi e baa wɔ laŋ ere to ebi
         so.’ 13 Nɛ laŋ na to ebi baŋ daga loŋ be kechɔrɔ, kagbenewushi na beeŋ baa wɔ bumo so. Ama
         nɛ b baŋ maŋ daga kechɔrɔ na, men naŋ leŋi men be kagbenewushi na be kɔnɔ. 14 Nɛ kowu kama ŋko kade kama malɛ to nɛ men yɔ nɛ b maŋ sɔ menyi ŋko ŋ kini kenu men
         be kubɔya na, men lar ŋ gbaŋgbaŋ men be aya to be shishɛr n lɛ bumo. 15 Mee kaŋɛ menyi kashenteŋto nna fanɛ demujiachɛ na, asheŋ beeŋ ba bɔ Sodɔmebi nɛ Gomɔraebi
         so a chɔ kananɛ a beeŋ baa du n sa loŋ be kade na to ebi.”Tɔrɔ nɛ k bee ba na be asheŋ(Maak 13:9-13; Luuk 21:12-17)16 Kede be kaman nɛ e naŋ kaŋɛ: “Kashenteŋto, mee shuŋi menyi nna nɛ menyi nɛ durnya
         ere to ebi e ya kaa wɔtɔ fanɛ mbolpɔ kaa wɔ ekuntuŋ to na. Men baa nyi asheŋ, a de
         men be amu so fanɛ awɔ nsaa du boeŋ fanɛ ali.17 Men baa de edimɛdi so, ŋkpal manɛ so, baaŋ pɛ menyi n yɔ demujikpa n ya kuya menyi
         so ashi bumo be nshɛrbuana to. 18 Baaŋ kpal ma so n yɛr menyi bewurbi nɛ bewurgboŋana be anishito nɛ men ji ma asheŋ
         be shɛda n sa bumo nɛ nnyamase. 19 Nɛ b baa yɛr menyi demujikpa, men sa maa fɔŋ kananɛ menyeeŋ ya malga so ŋko kusɔ nɛ
         menyeeŋ ya kaŋɛ so, ŋkpal manɛ so, kumo be jemanɛ ya fo, menyeeŋ nya kusɔ nɛ k daga
         fanɛ men kaŋɛ. 20 Ŋkpal manɛ so, mmalga nɛ menyeeŋ malga na, maaŋ baa la menyeya, a beeŋ baa shi men
         Tuto Ebɔrɛ be Kiyoyu na kutɔ nna a bɔla menyi to a lar. 21 Basa beeŋ ta bumo niopibiana gbagba n sa nɛ b mɔ nɛ betuto e wora bumo be bibi loŋ.
         Mbia beeŋ wu bumo nioana nɛ bumo tutoana kedoŋ n ta bumo n sa nɛ b mɔ. 22 Ekama beeŋ kishi menyi ŋkpal ma so, ama esa kama nɛ e ji kanyiti n ya fo lalaloge
         na beeŋ nya kumɔlga. 23 Kade kama nɛ men yɔ nɛ b ya kaa tɔrɔ menyi, men lar ndoŋ n shile n yɔ kepɔtɛ to. Kashenteŋto,
         ma e kaŋɛ menyi na fanɛ men maaŋ loge men be ashuŋ kikɛ ashi Israɛl be efuli ere so
         be kade kama to pɔɛŋ nɛ ma, Nyiŋgbasa Pibinyɛn e ba.24 Ekoyapo kikɛ maŋ chɔ mbe eŋinipo, kenya kikɛ malɛ maŋ chɔ mo nyɛnpe. 25 Amoso, ekoyapo kama nɛ e fo mbe eŋinipo so, e shin nɛ loŋ e kukwe mo. Kenya kama malɛ
         nɛ e ba fo mo nyɛnpe so, e shin nɛ loŋ e kukwe mo. Nɛ basa baa tre kanaŋ ko to be
         enimu Alubipo Biyɛlzibel, kumo ere kanaŋ na to ebi bre beeŋ nya atre lubi nɛ a chɔ
         loŋ ai.”Esa nɛ e daga kaŋana be asheŋ(Luuk 12:2-7)26 Amoso, men sa maa ŋana edimɛdi. Kusɔ kama nɛ k buu so beeŋ ba dii efuli nɛ kumo be
         wulo kikɛ e ba bugi so. 27 Asɔ nɛ mee kaŋɛ menyi tentembiri to ere, menyeeŋ ba malga amo gbagba kufulbi so, kusɔ
         kama malɛ nɛ men nu wulo to, men malga amo ashi ebuana be esoso. 28 Men sa maa ŋana basa nɛ baa kaa tiŋ a mɔ men be eyur ere ŋkaa maaŋ naŋ tiŋ m mɔ men
         be ayoyu na. Esa nɛ e daga kaŋana e la emo nɛ e beeŋ tiŋ n jija esa be eyur nɛ mbe
         kiyoyu kikɛ ashi Setani be edɛ to. 29 Feeŋ tiŋ n ta kuboo gba n tɔ etitibi anyɔ, ŋke amo be kekama maaŋ tɔr kasawule n wu
         nɛ Ebɔrɛ Etuto na maŋ nyi kumo be asheŋ. 30 Ama menyi ere, Ebɔrɛ nyi kananɛ men be emin gba sa. 31 Amoso, men sa maa lɔ kufu, ŋkpal manɛ so, men bɔ etitibi damta!Kebaanyi Kristo be asheŋ(Luuk 12:8-9)32 Ekama nɛ e bugi to ŋ kaŋɛ basa to fanɛ ma e wɔ mo, ma alɛ gba beeŋ wora loŋ n sa mo
         ashi n Tuto nɛ e wɔ ebɔrɛso na be anishito. 33 Ama ekama nɛ e bee kaŋɛ basa to fanɛ mannɛ ma e wɔ mo, ma alɛ gba beeŋ kaŋɛ fanɛ m
         maŋ nyi mo ashi n Tuto nɛ e wɔ ebɔrɛso na be anishito.B ka kpal Yesu so m barga to be asheŋ(Luuk 12:51-53; 14:26-27)34 Men sa maa fɛ fanɛ m ba na nɛ m ba sa durnya ere kagbenewushi. Ayai, mannɛ kagbenewushi
         nɛ m ba sa, basa be ketu abar m bile be kebaawɔtɔ nɛ m ba sa. 35 M ba na nɛ m ba shin nɛ bibinyɛn nɛ bumo tutoana e barga abar nɛ bibiche nɛ bumo nioana
         e barga abar nɛ bechekilpo nɛ bumo shacheana malɛ gba e barga abar. 36 Esa be kaman to ebi e naaŋ ba kaa la amodoŋwura mo doŋana.37 Esa kama malɛ nɛ e bee sha mo tuto nɛ mo nio a chɔ ma maŋ daga e ka la meya. Ekama
         malɛ nɛ e bee sha mo pibinyɛnso ŋko mo pibicheso a chɔ ma maŋ daga e ka la meya. 38 Esa kama nɛ e maŋ sulɔ mbe kedibi largato m bɛ ma so maŋ daga e ka la meya. 39 Esa kama nɛ e bee sha mbe ŋkpa ga beeŋ paŋ kumo, ama ekama nɛ e bee paŋ mbe ŋkpa ŋkpal
         ma so, beeŋ nya kumo.Etɔnɔ be kenya be asheŋ(Maak 9:41)40 “Ekama nɛ e sɔ menyi, sɔ ma nna na. Nɛ ekama malɛ nɛ e sɔ ma, sɔ emo nɛ e shuŋi ma
         na nna na. 41 Esa kama nɛ e sɔ anebi ŋkpal e ka la anebi na so, beeŋ nya tɔnɔ fanɛ anebi be tɔnɔ.
         Ekama malɛ nɛ e sɔ elelapo kama ŋkpal e ka la elelapo na so, beeŋ nya tɔnɔ fanɛ elelapo
         be tɔnɔ. 42 Nɛ ekama malɛ nɛ e ta nchu nuuso wushiso gbrɛbi kama n sa ma mbibi ere be ekama ŋkpal
         amodoŋwura ka la ma ebɛsopo so, abaanaaworasheŋ, esa nɛ e bee sa mo nchu na beeŋ nya
         kumo be tɔnɔ.”

Mbɔ nɛ Jɔn kabɔrɛbɛrpo shuŋi na be asheŋ(Luuk 7:18-35)111 Yesu ka kaŋɛ mbe bebɛsopo kuduanyɔ na asɔ nɛ a daga fanɛ b wora na kikɛ n loge nɛ
         e lar ndoŋ n yɔ nɛ e ya ŋini abɔrɛsheŋ nseŋ bɔ kubɔya na n sa nde nɛ a taga to ndoŋ
         na to ebi. 2 Jɔn kabɔrɛbɛrpo ka wɔ kabuti to nseŋ nu Kristo be asheŋ woraso nɛ e shuŋi mbe bebɛsopo
         ko Yesu kutɔ nɛ b ya bishi mo: 3 “Fo e la emo nɛ e beeŋ ba na ŋko an baa kraa jo amodoŋwura?” 4 Nɛ Yesu kaŋɛ bumo le: “Men bɛta n ya kaŋɛ Jɔn asɔ nɛ men nu nɛ amo nɛ men wu ere be
         asheŋ fanɛ: 5 Mee shin nɛ betanpo bee wu nɛ ebobi bee nite nɛ bebotipo bee nyalɛ so nɛ ekpawu bee
         nu nɛ bubuni bee tiŋi luwu to nɛ bebɔlpo malɛ bee nya a nu baru lela na be asheŋ.
         6 Kagbenefuli la ekama nɛ e maa wora ma shikashika na peya nna.”7 Jɔn be bebɛsopo na ka bɛta a yɔ nɛ Yesu fara a malga Jɔn be asheŋ a kaŋɛ jimaŋ na:
         “Men ka daŋ yɔ Jɔn kutɔ kiyi to na, manɛ nɛ men daŋ tama keyawu? Men daŋ yɔ nna nɛ
         men ya wu kefitiri be keyɛlbi nɛ afu wɔtɔ a ber a dɛlɛ to na nna ŋko? 8 Manɛ nɛ men daŋ lar n yɔ nɛ men ya keni? Men daŋ yɔ nna nɛ men ya keni kanyɛn ko ka
         buu damaso be asɔbuuso ŋko? Basa nɛ baa kaa buu damaso be asɔbuuso na bee kaa wɔ ewurkpaana
         nna. 9 Men kaŋɛ ma, manɛ nɛ men daa tama keyawu? Men daa tama keyawu anebi nna ŋko? Kashenteŋ
         nɛ mee kaŋɛ menyi na fanɛ men daŋ ya wu emo nɛ e chɔ anebi gba. 10 Ŋkpal manɛ so, Jɔn be asheŋ nɛ abɔrɛsibɛ na bee kaŋɛ fanɛ Ebɔrɛ kaŋɛ le na:‘Ma kabɔ nde, meeŋ shuŋi mo nnanɛ e juŋkpar fo n ya bugi ekpa n sa fo.’11 Mee kaŋɛ menyi kashenteŋto nna fanɛ durnya ere to be bomin kikɛ maŋ naŋ lar a chɔ
         Jɔn kabɔrɛbɛrpo, ama Ebɔrɛ be kuwura na to be ekekarso gba chɔ mo. 12 Yili jemanɛ nɛ Jɔn kabɔrɛbɛrpo bɔ mbe kubɔya na m ba fo mbre, Ebɔrɛ be kuwura na baa
         nya eleŋ nna ga a yɔ anishito nɛ belempo ko malɛ gba baa wora ania ga a fin kesuge
         kumo. 13 Anebiana na kikɛ nɛ Mosis be mbra na kikɛ daŋ malga kuwura na be asheŋ nna pɔɛŋ nɛ
         Jɔn be jemanɛ na fo. 14 Nɛ menyi alɛ gba baa sha keyirda, men baa nyi fanɛ Jɔn e la anebi Elaija na, mo alɛ
         be keba be asheŋ nɛ b daŋ wu ŋ kaŋɛ na. 15 Amoso fo nɛ fo kɔ asoe, fo nu!16 To, naniere, manɛ nɛ meeŋ ta mbreebi m ber? B du fanɛ mbia ka tase kelɔnɛ so ntuŋ
         so nna nɛ katuŋ ko to ebi bishi kuko to ebi le:17 ‘Manɛ e ba nɛ an laŋ ŋkure kejafɔ to n sa menyi nɛ men kini kecha?Nɛ manɛ e ba nɛ an shu keeli to n sa menyinɛ men kini kechɛ anyi to n shu?’18 Men du fanɛ mbia ere nna, ŋkpal manɛ so, Jɔn ka ba kaa kishi, mo alɛ ŋkaa maa nuu
         nsa be yiri kikɛ nɛ ekama kaŋɛ le: ‘Kiyoyu lubi e wɔ mo to.’ 19 Nɛ ma alɛ, Nyiŋgbasa Pibinyɛn ba kaa ji nsaa nuu nɛ ekama naa kaŋɛ le: ‘Men keni kanyɛn
         ere, ajibishapo nɛ nsanuupo nɛ lamposɔpoana nɛ alubiworapoana bumo teri e la mo.’
         Ama enyiashempo be asheŋ woraso malɛ e naa ŋini kanyiasheŋ ka kɔ kashenteŋ.”Nde mo nɛ amo to ebi maŋ yirda be asheŋ(Luuk 10:13-15)20 Ade be kaman nɛ Yesu fara a fiɛ nde nɛ e daŋ wora mbe emamachisheŋ damta amo to na
         ebi so ŋkpal b ka daa maŋ lar bumo be alubi to na so. 21 E yɛ: “Kɔrazinebi, asheŋ maaŋ nyalɛ n sa menyi kikɛ, Bɛtsaidaebi, menyi alɛ gba, asheŋ
         maaŋ nyalɛ n sa menyi, ŋkpal manɛ so, emamachisheŋ nɛ n wora menyi to ere, nɛ n daŋ
         wora amo Tayɛ nɛ Saidɔn to nna, ndoŋebi daŋ ta nsunɔ n chaŋ bumo be eyurana so nseŋ
         buu asɔ a tase fanɛ keeli to ebi a ŋini fanɛ b lar bumo be alubiana to n chɛr. 22 Amoso, demujiachɛ na asheŋ beeŋ baa bɔ Tayɛ nɛ Saidɔn ebi so a chɔ kananɛ a beeŋ baa
         du n sa menyi. 23 Nɛ menyi alɛ Kapɛɛniamebi, menyi daa sha kemaŋ menyi be amu so nna n yɔ ebɔrɛso ŋko?
         To, baaŋ ta menyi n lɛ n wɔtɔ Setani be edɛ to. Emamachisheŋ nɛ n wora menyi to ere,
         nɛ n daŋ wora amo Sodɔm to nna, dafanɛ k kraa wɔtɔ hale m ba fo mbre. 24 Ama mee kaŋɛ menyi nna fanɛ demujiachɛ na, asheŋ beeŋ baa bɔ Sodɔmebi so a chɔ kananɛ
         a beeŋ baa du n sa menyi.”Yesu ka bee chɔrɔ Ebɔrɛ nsaa tre basa be asheŋ(Luuk 10:21-22)25 Jemanɛ na so nɛ Yesu kaŋɛ le: “Etuto nɛ fo la ebɔrɛso nɛ kasawule so be Enyɛnpe, mee
         chɔrɔ fo ga ŋkpal fo ka ta asɔ nɛ fo ta ŋ ŋana benyiashempo nɛ bekoyapo so nseŋ bugi
         amo be wulo n sa bebɔlpo so. 26 N Tuto, kashenteŋ, fo gbagba e yili kumo loŋ n shin nɛ k wora m bɛ fo keparso.”27 Kede be kaman nɛ Yesu naŋ kaŋɛ le: “N Tuto ta kusɔ kama nna m bɔɔ ma enɔ. Esa kama
         maŋ nyi esa nɛ e la Ebinyɛn na she Etuto na, esa kikɛ malɛ maŋ naa nyi Etuto na she
         Ebinyɛn na nɛ bumo nɛ Ebinyɛn na bee sha keta Etuto na ŋ ŋini na nawule.28 Men kikɛ nɛ men sulɔ men be esulɔ gbɛgbɛso ŋ gben na, men ba ma kutɔ nɛ n sa menyi
         ewushi. 29 Men be ekama e ta ma kubɔ to be kebarga n dii nɛ ma nɛ mo e baa na, saŋɛ na so e beeŋ
         koya kebaawɔtɔ ashi ma kutɔ, ŋkpal manɛ so, n du boeŋ nna a bar ma kumu kaseto. Ekama
         nɛ e baŋ wora loŋ, e beeŋ nya ewushi. 30 Kubɔ to be kebarga nɛ meeŋ sa menyi na maŋ du kpakpa nɛ esulɔ nɛ mee ta a sulɔ menyi
         na malɛ gba maŋ wɔ egbɛ.”

Ewushiachɛ be demu be kebishi be asheŋ(Maak 2:23-28; Luuk 6:1-5)121 Saŋko, kewushiachɛ ko Yesu nɛ mbe bebɛsopo na adurbi be kudɔ to a choŋ. Amo be jemanɛ
         na so nɛ akoŋ kɔ mbe bebɛsopo na nɛ b fara a buri adurbi na be ako a we. 2 Efarisiana na ka wu loŋ nɛ b kaŋɛ Yesu: “Keni, fo bebɛsopo bee wora kusɔ nɛ anyi be
         mbra na bee kishi kewushiachɛ nna na.” 3 Nɛ Yesu bishi bumo: “Men maŋ naŋ kraŋ kusɔ nɛ Ewura Deevid daŋ wora saŋɛ nɛ akoŋ daŋ
         pɛ mo nɛ basa nɛ b daa wɔ mo kutɔ na nna a? 4 E daŋ yɔ Ebɔrɛ be lambu to nna n ya ta ebodobodo nɛ b daŋ ta n lara sarga n sa Ebɔrɛ
         na nna nɛ mo nɛ basa na we, ŋkeshin nɛ an be mbra na bee kaŋɛ fanɛ bɔrɛmatapo na nawule
         e naaŋ tiŋ n we loŋ be bodobodo na. 5 Anebi Mosis be mbra na gba bee kaŋɛ fanɛ kewushiachɛ kikɛ bɔrɛmatapoana na bee wora
         nna a da kewushiachɛ be mbra na so ashi bɔrɛlambu na to, ama kumo alɛ be kulubi maa
         bɛ bumo so. Men maŋ naŋ kraŋ kumo a? 6 Ma e kaŋɛ menyi na fanɛ emo nɛ e chɔ bɔrɛlambu na e wɔ nfe na. 7 Le nɛ abɔrɛsibɛ na bee kaŋɛ: ‘M maa sha asɔbɔya be esarga, kebaala basa nɛ mee sha.’
         Nɛ menyi alɛ daa nyi kumo be kifito nna kashenteŋto, men daa maaŋ kaŋɛ fanɛ basa nɛ
         b maŋ wora kulubi ji kapɔŋ. 8 Ma, Nyiŋgbasa Pibinyɛn e la kewushiachɛ na be Enyɛnpe.”Kanyɛn nɛ mbe enɔ wu na be asheŋ(Maak 3:1-6; Luuk 6:6-11)9 Ndoŋ nna nɛ Yesu lar ndoŋ n yɔ bumo be nshɛrbu na to. 10 Nɛ kanyɛn ko malɛ kɔ enɔ wuso a wɔ ndoŋ. Basa ko malɛ gba daa wɔ ndoŋ a fin ekpa nɛ
         b wu Yesu kulubi, amoso, le nɛ b daŋ bishi mo: “Anyi be mbra na bee shuli fanɛ b chɛ
         esa kewushiachɛ a?” 11 Nɛ Yesu malɛ bishi bumo: “Nɛ fanɛ menyi be eko kɔ kubolpɔ koŋwule nɛ k tɔr kemaŋ chiŋgeliŋ
         to kewushiachɛ na, kumowura maaŋ ya pɛ kumo n lara a? 12 Men maŋ nyi fanɛ nyiŋgbasa e chɔ kubolpɔ ga a? Amoso anyi be mbra na bee shuli fanɛ
         b wora kelela kewushiachɛ na.” 13 Kumo be kaman nɛ e kaŋɛ kanyɛn na: “Teŋi fo enɔ to.” E ka teŋi kumo to nɛ k nya eleŋ
         a du fanɛ enɔ nyɔsopo na. 14 Kede malɛ be kaman nɛ Efarisiana na lar n ya to jina kananɛ baaŋ wora m mɔ Yesu.Ebɔrɛ be kenya laraso be asheŋ15 Yesu ka pin bumo be jina na be asheŋ nɛ e lar ndoŋ nɛ basa damta ko bɛ mo so nɛ e
         chɛ bumo to be belɔpo kikɛ, 16 nseŋ kpele bumo kusoe fanɛ b sa maa kaŋɛ basa esa nɛ e la mo, 17 saŋɛ na so, kusɔ nɛ Ebɔrɛ bɔla anebi Aizaaya to m malga le na beeŋ bɔla ekpa. 18 E yɛ:“Ma kenya nɛ ma kagbene fuli mo sonɛ mee sha mo nseŋ lara nde.Meeŋ ta ma Kiyoyu n wɔtɔ mo tonɛ e kaŋɛ basa kananɛ Ebɔrɛ bee ji edemu be asheŋ.19 Ama e maaŋ ji emɔrɔ ŋko m ponte to,esa malɛ maaŋ nu mbe ebɔl ka dii abɔrbi so.20 E maaŋ bu kejolobi kɔnto gba toŋko n duŋ fitila nɛ k maa wu nɛnɛ.Kede e naa ŋini fanɛ e maaŋ pɔ aba kikɛ,hale nɛ kashenteŋ be keji e ya sɔ kejuŋkpar.21 Nɛ basa kikɛ e ta bumo be tama kikɛ n deŋi mo so.”Yesu nɛ Biyɛlzibel be asheŋ(Maak 3:20-30; Luuk 11:14-23; 12:10)22 Kachako basa ko bar mbuibilubiwura ko Yesu kutɔ. E daa la tanponyɛn nna, mo alɛ nseŋ
         daŋ naa la neemu. Nɛ Yesu chɛ mo nɛ e fara a malga nseŋ naa wu. 23 Nɛ k chinchiŋ basa na kikɛ ga nɛ b bishi abar le: “Ama kanyɛn ere e la Ewura Deevid
         mo Nanabi na a?” 24 Efarisiana na ka nu loŋ nɛ b kaŋɛ: “Mbuibi lubiana be ewura Biyɛlzibel e naa sa mo
         eleŋ nɛ e kɔ a ju mbuibi lubiana na.” 25 Ama Yesu pin bumo be nfɛra na nseŋ kaŋɛ bumo le: “Ewura kama nɛ mbe basa barga to
         a kɔ abar kena, kuwura na maaŋ chɛr ŋkeŋ tɔr. Nɛ kade kama ŋko kakurge koŋwule kama
         to ebi baŋ barga to a kɔ abar kena, kade na ŋko kakurge na beeŋ jija. 26 Amoso, nɛ Setani bee ju Setani, e barga mbe kumu to a kɔ mo gbagba be kumu kena nna
         na. Nuso nɛ mbe kuwura na beeŋ wora a wɔtɔ 27 Menyi yɛ Biyɛlzibel e naa sa ma eleŋ nɛ ŋ kɔ a ju mbuibi lubiana ashi basa to. To,
         nɛ wanɛ malɛ e naa sa men be bebɛsopoana eleŋ nɛ baa tiŋ a ju bumo ashi basa to? To,
         men gbagba be bebɛsopo e naa ŋini fanɛ men maŋ kɔ kashenteŋ. 28 Kashenteŋto, Ebɔrɛ be Kiyoyu na e naa sa ma eleŋ nɛ ŋ kɔ a ju mbuibi lubi basa to,
         nɛ loŋ malɛ bee ŋini fanɛ Ebɔrɛ be kuwura na teŋ ba menyi to. 29 Esa kama maaŋ tiŋ n tintiŋ n luri elempo be laŋ to n ta mbe asɔ n yɔ ama e kre elempo
         na nna pɔɛŋ nseŋ tiŋ n yuri mbe kowu na to be asɔ n yɔ. 30 Esa kama nɛ e maŋ la n teri la n doŋ nna nɛ ekama malɛ nɛ e maa chɛ ma to a chala,
         bee gboŋi asɔ nɛ mee chala nna.31 Amoso, mee kaŋɛ menyi le nna fanɛ basa be kulubi kama nɛ kamalga kama nɛ k gbiti Ebɔrɛ
         beeŋ nya keyigempaŋ, ama kamalga kama nɛ k gbiti Kiyoyu Cheeŋ na maaŋ nya keyigempaŋ
         kikɛ. 32 Esa kama nɛ e malga ŋ gbiti ma, Nyiŋgbasa Pibinyɛn beeŋ tiŋ n nya kumo be keyigempaŋ,
         ama ekama nɛ e malga ŋ gbiti Kiyoyu Cheeŋ na maaŋ nya kumo be keyigempaŋ kikɛ, jemanɛ
         ere so ŋko jemanɛ nɛ k bee ba na.”Kedibi nɛ kumo be asɔrso be asheŋ(Luuk 6:43-45)33 “Nɛ fo baŋ shuli fanɛ kedibi walɛ, kumo ere kumo be asɔrso gba walɛ, ama nɛ fo baŋ
         shuli fanɛ kedibi maŋ walɛ, kumo ere kumo be asɔrso gba maŋ walɛ, ŋkpal manɛ so, kedibi
         kama be asɔrso nɛ baa ta a pin kumo. 34 Basa lubi fanɛ awɔ ere! Nuso nɛ menyeeŋ tiŋ a la basa lubi le nsaa tiŋ a malga asɔ
         lela be asheŋ? Men maŋ nyi fanɛ asɔ nɛ a bɔlɔ nyiŋgbasa be kagbene to e naa lar mbe
         kɔnɔ to a? 35 Esa lela bee kaa shin nɛ asɔ lela damta nɛ a wɔ mo to na nna bee shi mo to a lar nɛ
         esa lubi malɛ bee kaa shin nɛ asɔ lubi damta nɛ a wɔ mo to na bee kaa shi mo to a
         lar. 36 Ma e kaŋɛ menyi na fanɛ demujiachɛ na ekama beeŋ kute kesariaso be kamalga jiga kama
         nɛ e malga be kifito. 37 Ŋkpal manɛ so, esa be mmalga so nɛ baaŋ ba yili n ji amodoŋwura demu. Mmalga na e
         naaŋ ba shin nɛ fo ji n lar ŋko n tɔr ntaŋ.”B ka kule Yesu fanɛ e wora kemamachisheŋ be asheŋ(Maak 8:11-12; Luuk 11:29-32)38 Ndoŋ nna nɛ mbraŋinipoana nɛ Efarisiana na be beko lara ebɔl ŋ kaŋɛ Yesu le: “Eŋinipo,
         wora kemamachisheŋ ko ŋ ŋini anyi.” 39 Nɛ Yesu kaŋɛ le: “Ama mbreebi be alubi nɛ kabɔrɛkini shi bumo to bre. B yɛ fanɛ n
         wora mamachi be kesheŋ ko ŋ ŋini fanɛ Ebɔrɛ wɔ ma kaman, ama b maaŋ nya shɛŋ n wu
         she anebi Jona be mamachi be kesheŋ na nawule. 40 Kananɛ Jona daŋ baŋ ji nchɛ asa nɛ nnyɛ asa kɔrɔtɔgboŋ na be epun to na, loŋ gbagba
         na nɛ ma, Nyiŋgbasa Pibinyɛn na beeŋ ji nchɛ asa nɛ nnyɛ asa kasawule to. 41 Demujiachɛ na Ninɛveebi beeŋ yili n ji m bri mbreebi, ŋkpal manɛ so, anebi Jona ka
         daŋ bɔ kubɔya na n sa bumo na, b daŋ lar bumo be alubi to, ama ma e kaŋɛ menyi na
         fanɛ esa ko wɔ nfe a chɔ anebi Jona. 42 Demujiachɛ na Bɔrɛfito be Ewurche beeŋ yili n ji m bri mbreebi, ŋkpal manɛ so, e yili
         kaboŋ wɔfɔ durnya ere to n nite n ya nu Ewura Sɔlɔmɔn be kashennyi be kesheŋ ŋini,
         ama ma e kaŋɛ menyi na fanɛ esa ko wɔ nfe a chɔ Ewura Sɔlɔmɔn.”Kiyoyu lubi be kenaŋ bɛta mba be asheŋ(Luuk 11:24-26)43 “Kiyoyu lubi baŋ lar esa to, e na kiyi to nna a fin ewushikpa. E baŋ fin kakpa ŋ gben,
         44 le nɛ e bee kaŋɛ mbe kumu: ‘Meeŋ naŋ bɛta n yɔ ma kowu dra nɛ n lar na to.’ E baŋ
         bɛta m ba wu fanɛ b lɔŋɛ kowu na nɛnɛ n yili nɛ shɛŋ maŋ wɔtɔ, 45 e bee lar nna n ya keta mbuibi lubi ashunu nɛ b lubi a chɔ mo m ba ti mbe kumu so
         a wɔ ndoŋ. Saŋɛ na so amodoŋwura be kebaawɔtɔ bee lubi nna a ti so a chɔ kebaawɔtɔ
         nɛ e daa kɔ sososo na. Loŋ e naaŋ wora mbreebi lubi ere.”Yesu mo nio nɛ mo siponyɛnsoana be asheŋ(Maak 3:31-35; Luuk 8:19-21)46 Yesu daŋ kraa malga a sa basa na nna nɛ mo nio nɛ mo siponyɛnsoana ba yili kowu a
         sha kemalga mo kutɔ. 47 Ndoŋ nna nɛ basa na to be eko kaŋɛ Yesu le: “Keni, fo nio nɛ fo siponyɛnsoana yil
         kowu a sha kemalga fo kutɔ.” 48 Nɛ Yesu bishi kanyɛn na le: “N nio nɛ n siponyɛnsoana e la basa mo?” 49 Kede be kaman nɛ e teŋi enɔ ŋ ŋini mbe bebɛsopo nseŋ kaŋɛ le: “N nio nɛ n sipoana
         nde. 50 Ŋkpal manɛ so, ekama nɛ e bee wora n Tuto nɛ e wɔ ebɔrɛso na be aparsheŋ e la n sipo
         nɛ n sipoche nɛ n nio.”

Eduupo be keŋasa na be asheŋ(Maak 4:1-9; Luuk 8:4-8)131 Kumo be kamɔnchɛ na kikɛ nɛ Yesu lar laŋ na to n yɔ Galili be kepagboŋ na ase n ya
         kaa tase. 2 Jimaŋ nɛ k daŋ shɛr ŋ kulti mo na daa shi ga nɛ e kpal loŋ so n luri ekuloŋ to n chena
         n ta aŋasa ŋ ŋini jimaŋ na asɔ damta. Saŋɛ na so nɛ bumo alɛ yil kedeŋi so. 3 Aŋasa nɛ e daŋ ta ŋ ŋini bumo asɔ damta a kaŋɛ: “Kanyɛn ko e daa wɔtɔ n lar n yɔ mbe
         kudɔsawule so nɛ e ya duu asɔ. 4 E ka ya kaa ŋmenyaŋ asɔ duuso na nɛ amo be ako tɔr ekpa to nɛ mbuibi ba tise amo n
         ji. 5 Nɛ ako malɛ tɔr kejasawule so, kakpa nɛ eshishɛr maŋ shi. K maŋ chɛr ko nɛ a kɔr,
         ŋkpal manɛ so, a maŋ yɔ nchiŋ ko. 6 Ama epeŋi ka baŋ lar nɛ asɔ kɔrso popɔrbi na bolo to, ŋkpal manɛ so, amo be nliŋi
         maŋ yɔ nchiŋ ko nɛ asɔ na kikɛ wɔl. 7 Asɔ duuso na be ako malɛ tɔr ewi to nɛ ewi na daŋ m pɛ amo. 8 Ama asɔ duuso na be ako malɛ tɔr eshishɛr lela to ŋ kɔr n daŋ n wora. Amo be ako wora
         bibi kalfa kalfa, ako adesheshe, ako malɛ adesasa.” 9 Keŋasa ere be kaman nɛ Yesu kaŋɛ: “To, fo nɛ fo kɔ asoe, fo nu.”Kusɔ nɛ k ba nɛ Yesu daa bɔ aŋasa be asheŋ(Maak 4:10-12; Luuk 8:9-10)10 Ade be kaman nɛ bebɛsopo na ba bishi Yesu le: “Manɛ e ba nɛ fee ta aŋasa a malga abɔrɛsheŋ
         a sa basa ere?” 11 Nɛ Yesu kaŋɛ bumo le: “Ebɔrɛ bugi mbe kuwura na to be kesheŋ ŋini be ewulo nna n sa
         menyi, ama e maŋ wora loŋ n sa basa pɔtɛ bre. 12 Ŋkpal manɛ so, ekama nɛ e kɔ beeŋ naŋ nya ga n ti so, ama ekama nɛ e maŋ kɔ, gbrɛ
         nɛ e kɔ na gba, baaŋ sɔ amo mo kutɔ. 13 Kusɔ nɛ k ba nɛ mee ta aŋasa a bɔ a sa bumo na nde: Baa keni, ama b maa wu shɛŋ, baa
         nu, ama b maa nu to ŋko a pin to. 14 Amoso, kusɔ nɛ anebi Aizaaya daŋ wu ŋ kaŋɛ na bɔla ekpa ŋkpal bumo be kebaawɔtɔ ere
         so nna na. E yɛ:‘Basa ere beeŋ nu hale n ya gben,ama b maaŋ pin to, baaŋ keni hale n ya gben,ama b maaŋ wu shɛŋ.15 Ŋkpal bumo be ŋgbene ka du kpakpa so,b ti bumo be asoe so nseŋ buu bumo be anishi so.Nɛ mannɛ aloŋ, bumo be anishi beeŋ bugi asheŋ be kewutonɛ bumo be asoe e bugi asheŋ be kenutonɛ bumo be ŋgbene e bugi asheŋ be kepinto.Ebɔrɛ yɛ: Loŋ na, baaŋ ba ma kutɔnɛ n lara bumo ashi bumo be kebaawɔtɔ dra ton sa bumo kebaawɔtɔ popɔr.’16 Menyi nɛ men kɔ anishi a wu nɛ asoe a nu ere, kagbenefuli la menyeya nna. 17 Kashenteŋ nɛ mee kaŋɛ menyi na fanɛ anebi damtaana nɛ Ebɔrɛ be basa damtaana daŋ yɛlga
         kewu asɔ nɛ menyee wu ere a maŋ nya amo n wu. B daŋ yɛlga kenu asheŋ nɛ menyee nu
         ere a maŋ nya amo n nu.”Yesu ka ŋini eduupo be keŋasa be kifito be asheŋ(Maak 4:13-20; Luuk 8:11-15)18 Nɛ Yesu kaŋɛ: “To, naniere, men nu asɔ nɛ eduupo be keŋasa na bee ŋini. 19 Ekama nɛ e bee nu Ebɔrɛ be kuwura na to be asheŋ ŋkaa maa pin kumo be asheŋ to na
         du fanɛ asɔ duuso nɛ a daŋ tɔr ekpa to na nna. E baŋ nu n loge, alubipo na bee ba
         nna m ba lara kamalga na mbe kagbene to. 20 Asɔ duuso nɛ a tɔr kejasawule so na du fanɛ esa nɛ e bee nu kamalga na nsaa sɔ kumo
         nɛ kagbenefuli epul na to na nna. 21 Ama k maa luri mo to nɛnɛ, amoso, e maa yirda a yɔ kufɔ. Awurfoŋ nɛ tɔrɔ baŋ tu mo
         ŋkpal kamalga na so, epul na to nɛ e bɛ so ŋ gben. 22 Asɔ duuso nɛ a tɔr ewi to na malɛ du fanɛ esa nɛ e bee nu kamalga na nna nɛ durnya
         ere to be kafɔŋ nɛ kumo be kemansherbisha ba luri n sɔ kamalga na be kaboŋ, nɛ e bɛ
         so ŋ gben. 23 Asɔ duuso nɛ a tɔr eshishɛr lela to na du fanɛ esa nɛ e bee nu kamalga na nsaa pin
         kumo to na nna. Le be esa e naa bar tɔnɔ kashenteŋto na fanɛ kananɛ asɔ duuso bee
         wora bibi na, saŋko a bee wora bibi kalfa, saŋko bibi adeshe, nɛ saŋko malɛ bibi adesa.”Asɔ duuso lubi be keŋasa be asheŋ24 Ndoŋ nna nɛ Yesu naŋ bɔ keŋasa ko ŋ kaŋɛ bumo. E yɛ: “Ebɔrɛso be kuwura na du fanɛ
         kanyɛn ko ka ya duu asɔ duuso lela mbe ndɔ to nna. 25 Kanyɛso ko ekama ka bee di nɛ mo doŋ ya duu asɔ duuso nɛ b maa ji n wɔtɔ asɔ duuso
         lela na to nseŋ choŋ. 26 Asɔ duuso lela na ka ba kɔr n fara a daŋ a sɔr nɛ asɔ duuso nɛ b maa ji na malɛ fara
         a lar. 27 Ndoŋ nna nɛ kudɔ na wura be anya ba bishi mo le: ‘Ebunyampo, mannɛ asɔ duuso lela
         nɛ fo daŋ duu fo ndɔ to na a? To, nɛ nnɛ nɛ asɔ duuso lubi ere malɛ shi?’ 28 Ndoŋ nna nɛ kudɔ na wura kaŋɛ mo le: ‘Ma edoŋ ko e wora loŋ na.’ Nɛ anya na bishi
         mo: ‘Fee sha fanɛ an ya tia amo n lɛ a?’ 29 Nɛ kanyɛn na kaŋɛ bumo: ‘Ayai, nɛ mannɛ aloŋ, men ya kaa tia alubi na, menyeeŋ tia
         alela na be ako n ti so. 30 Men yige amo nɛ alela na kikɛ nɛ a baa yil a daŋ hale nɛ kasɔteŋi be jemanɛ e ya fo
         nɛ ŋ kaŋɛ beteŋipo na le: Men tia alubi na pɔɛŋ ŋ kre amo ntuŋ so n ta amo n wɔtɔ
         edɛ to. Amo be kaman nɛ men teŋi alela na n wɔtɔ ma kapuro to.’ ”Kakilia be keduuso be keŋasa be asheŋ(Maak 4:30-32; Luuk 13:18-19)31 Nɛ Yesu naŋ kaŋɛ bumo keŋasa popɔr fanɛ: “Ebɔrɛso be kuwura na du fanɛ kakilia be
         keduusobi nna, aduusoana kikɛ be kefimbi nɛ esa bee ta a duu mbe kasawule so. 32 Nɛ k bee daŋ a ki keeyagboŋ a chɔ keeya kama na nna nɛ mbuibi ba kaa tɔ amo be asha
         a wɔtɔ kumo be ayabi to.”Yiisi be keŋasa be asheŋ(Maak 4:33-34; Luuk 13:20-21)33 Nɛ Yesu naŋ bɔ bumo keŋasa ko ŋ kaŋɛ: “Ebɔrɛso be kuwura na du fanɛ yiisi nna. Eche
         baŋ ta yiisi n wɔtɔ katishaŋgboŋ nɛ nyifu to ŋ gbiti amo, a bee dii nna le fɔŋgrɔŋ.”34 Aŋasa nɛ Yesu daŋ ta a kaŋɛ e jimaŋ na asheŋ ere kikɛ. E daa sha nɛ e malga kamalgabi
         kama n sa bumo, aŋasa nɛ e daa bɔ. 35 E daŋ wora loŋ nna nɛ kusɔ nɛ anebi ko daŋ kaŋɛ na e bɔla ekpa. Anebi na yɛ:“Ebɔrɛ kaŋɛ: ‘M ba kaa malga bumo kutɔ,aŋasa nɛ meeŋ baa bɔ bumo.Meeŋ bugi asheŋ nɛ a la wulo be asɔ,yili kasɔto be jemanɛ na m ba fo mbre n sa basa.’ ”Yesu ka bugi asɔ duuso lubi be keŋasa na be kifito be asheŋ36 Ade be kaman nɛ Yesu yige jimaŋ na nseŋ luri laŋ to. Ndoŋ nna nɛ mbe bebɛsopo ba bishi
         mo le: “Fo maaŋ kaŋɛ anyi asɔ duuso lubi nɛ b duu kudɔ to na be kifito a?” 37 Nɛ Yesu kaŋɛ bumo: “Esa nɛ e duu asɔ duuso lela na e la ma, Nyiŋgbasa Pibinyɛn. 38 Kudɔ na e la durnya ere nɛ asɔ duuso lela na malɛ la Ebɔrɛ be kuwura na to be basa.
         Asɔ duuso lubi na malɛ e la alubipo na be basa. 39 Edoŋ nɛ e duu asɔ duuso lubi na e la Setani. Kasɔteŋi be jemanɛ na e la lalaloge be
         jemanɛ na nɛ beteŋipo na malɛ la emalaika. 40 Kananɛ b baŋ chala asɔ duuso lubi na n chɔɔ edɛ na gbagba chap nɛ asheŋ beeŋ wora
         lalaloge be jemanɛ na. 41 Kumo be jemanɛ na ma, Nyiŋgbasa Pibinyɛn beeŋ shuŋi ma emalaika nɛ b chala asɔ kama
         nɛ a bee shin nɛ basa bee wora a da Ebɔrɛ so na nɛ alubiworapoana kikɛ nyam ashi ma
         kuwura ere to 42 n lɛ edɛ wuloŋwuloŋ to. Ndoŋ nɛ basa wɔtɔ a shu nsaa we anyi to na. 43 Saŋɛ na so nɛ Ebɔrɛ malɛ be basa wɔ bumo Tuto be kuwura to a nyɛkpɛ so fanɛ epeŋi
         na. To, fo nɛ fo kɔ asoe, fo nu.”Kpanjawu to be kusɔ shaso be keŋasa be asheŋ44 Nɛ Yesu naŋ kaŋɛ: “Ebɔrɛso be kuwura na du fanɛ kusɔ shaso ko ka ŋana a wɔ kasawule
         ko to nna. Ndoŋ nna nɛ kanyɛn ko ya wu kumo nɛ mbe kagbene fuli mo ga nɛ e lɔŋɛ kumo
         ŋ ŋana kasawule to nɛnɛ. Kumo be kaman nɛ e ya ta mbe asɔ kikɛ n fa nseŋ ya tɔ kasawule
         na.”45 Nɛ Yesu naŋ kaŋɛ: “Kede be kaman, ebɔrɛso be kuwura na du fanɛ yawujipo nɛ e na a
         fin yawu kpakpaso be ashembi lela nɛ e tɔ na nna. 46 E na a fin amo loŋ n ya wu kumo nɛ k walɛ ga nseŋ ya fa mbe asɔ kikɛ nɛ e ya tiŋ n
         tɔ kumo.”47 Nɛ Yesu naŋ kaŋɛ: “Kede malɛ gba be kaman ebɔrɛso be kuwura na du fanɛ b ka lɛ keshewu
         n wɔtɔ kepagboŋ to nna nɛ k pɛ ekɔrɔtɔ be yiri kikɛ. 48 K baŋ pɛ m bɔlɔ, ekɔrɔtɔpɛpoana na bee gberge kumo nna n dii kedeŋi so n ya chena
         n tise ekɔrɔtɔana na to n ta alela na n wɔtɔ bumo be nlantaŋɛana to nseŋ ta amo be
         alubi na n lɛ. 49 Lalaloge be jemanɛ na, loŋ nɛ asheŋ beeŋ baa du. Amo be jemanɛ na, emalaika beeŋ nite
         n chala basa lubiana ashi belela to n ta bumo n lɛ n wɔtɔ edɛ wuloŋwuloŋ to. 50 Ndoŋ nɛ basa wɔtɔ a shu nsaa we anyi to na.”Kashenteŋ dra nɛ kashenteŋ popɔr be asheŋ51 Ade kikɛ be kaman nɛ Yesu bishi bumo: “Men pin asheŋ ere kikɛ to a?” Nɛ b shuli ŋ
         kaŋɛ: “Mm, an pin amo to.” 52 Nɛ e kaŋɛ le: “Mbraŋinipo kama nɛ b ŋini mo ebɔrɛso be kuwura na to be asheŋ baa du
         fanɛ laŋwura ko ka bela asɔ popɔr nɛ asɔ dra ashi mbe kpanjawu to be ebu to n lar
         na nna.”B ka kini Yesu ashi Nazarɛt be asheŋ(Maak 6:1-6; Luuk 4:16-30)53 Yesu ka bɔ aŋasa ere n loge nɛ e lar kade na to 54 n yɔ mo gbagba be kade to n ya ŋini basa abɔrɛsheŋ ashi bumo be nshɛrbu to nɛ mbe
         keŋini na chinchiŋ basa kama nɛ b nu amo na ga nɛ b bishi abar: “To, nnɛ nɛ kanyɛn
         ere nya le be kanyiasheŋ ere? Nɛ mbe emamachi be asheŋ woraso ere malɛ ai? 55 Mannɛ mo e la kapɛnta na pibi na a? Mannɛ mo nio e la Mɛɛri na a? Kumo be kaman, mannɛ
         mo sipoana e la Jeems nɛ Josɛf nɛ Saimɔn nɛ Judas na a? 56 Mannɛ anyi nɛ mo sipocheana kikɛ e wɔ nfe na? To, nɛ nnɛ nɛ e nya le be asheŋ ere
         kikɛ?” 57 Ndoŋ nna nɛ b kpal kumo so ŋ kini kesɔ mo. Nɛ Yesu kaŋɛ bumo: “Anebi kikɛ bee nya
         bunyaŋ kaplɛkama she mo gbagba be kade to nɛ mbe laŋ to ebi kutɔ.” 58 E daa maŋ wora emamachisheŋ damta ndoŋ ŋkpal basa na ka daa maa kɔ yirda so.

Jɔn kabɔrɛbɛrpo be luwu be asheŋ(Maak 6:14-29; Luuk 9:7-9)141 Jemanɛ na so nɛ Hɛrɔd, Galili be ewura nu Yesu be asheŋ nseŋ kaŋɛ mbe nyɛrbi: 2 “Jɔn kabɔrɛbɛrpo e naŋ tiŋi luwu to m ba na, amoso nɛ e kɔ le be eleŋ mo to a wora
         asheŋ loŋ na.”3 Mo, Hɛrɔd gbagba e daŋ shin nɛ b pɛ Jɔn ŋ kre nseŋ ta mo n wɔtɔ kabuti to. Hɛrɔd daŋ
         wora loŋ nna ŋkpal Hɛrodias mo sipo Filip be eche so. 4 Le nɛ Jɔn kabɔrɛbɛrpo daa kaŋɛ Hɛrɔd: “K maŋ daga fo ka ta fo sipo Filip be eche.”
         5 Hɛrɔd daa sha kemɔ Jɔn nna, ama mo alɛ daa ŋana Juwebi na nna, ŋkpal manɛ so, Jɔn
         daa la anebi nna bumo be anishito. 6 Ama Hɛrɔd be kakurgeachɛ ko nɛ Hɛrodias pibiche lar m ba cha basa damta nɛ b daŋ shɛr
         ndoŋ na be anishito, nɛ k par Hɛrɔd ga 7 nɛ e nase kɔnɔ n sa kebichebi na ŋ kaŋɛ: “M bɔ fanɛ kusɔ kama nɛ fo kule ma, meeŋ
         sa fo kumo.” 8 Ndoŋ nna nɛ kebichebi na mo nio Hɛrodias ŋini mo kusɔ nɛ e beeŋ kule nɛ e ba kaŋɛ
         Ewura Hɛrɔd le: “Mee sha fo ka bar ma epul ere to Jɔn kabɔrɛbɛrpo be kumu kelɛfa so.”
         9 Ndoŋ nna nɛ Ewura na be kagbene jija mo, ama ŋkpal ntaŋana nɛ e bɔ mbe befɔ na be
         anishito na so nɛ e gben n sa ekpa fanɛ b wora kusɔ nɛ kebichebi na daŋ kule na. 10 Ndoŋ nna nɛ e shin nɛ b yɔ kabuti to n ya ku Jɔn be kumu 11 n deŋi kelɛfa so m ba sa kebichebi na nɛ e ta kumo n sa mo nio. 12 Kumo be kaman nɛ Jɔn be bebɛsopo ya ta mo n ya puli nseŋ ya kaŋɛ Yesu.Yesu ka sa benyɛn ŋgboŋ anu ajibi be asheŋ(Maak 6:30-44; Luuk 9:10-17; Jɔn 6:1-14)13 Yesu ka nu baru na nɛ e luri ekuloŋ to n yɔ kakpa nɛ basa maŋ wɔtɔ mo nawule. Ama
         basa daŋ nu kumo be asheŋ nseŋ lar bumo be ndeana to n nite aya so m bɛ mo so.14 Yesu ka lar ekuloŋ na to nɛ e wu jimaŋ damta na nɛ bumo be asheŋ pɛ mo kuwɔr nɛ e
         chɛ bumo be belɔpo. 15 Kaboŋ ka ba wushito nɛ mbe bebɛsopo ba kaŋɛ mo le: “Kaboŋ teŋ wushito n loge, kakpa
         ere malɛ maŋ la basa to. Amoso, to bumo aya nɛ b yɔ ndebi ere to n ya tɔ ajibi n ji.”
         16 Nɛ Yesu kaŋɛ bumo le: “A maŋ daga b ka yɔ ai, men gbagba e sa bumo kusɔ ko nɛ b ji.”
         17 Nɛ bebɛsopo na kaŋɛ mo: “Ebodobodo anu nɛ ekɔrɔtɔ anyɔ nawule nɛ an baa kɔ nfe.” 18 Ndoŋ nna nɛ e kaŋɛ bumo: “Men ta amo m bar ma nfe.” 19 Kumo be kaman nɛ e shin nɛ basa na chena afitiri so nɛ e ta ebodobodo anu na nɛ ekɔrɔtɔ
         anyɔ na nseŋ keni esoso n nɛfa amo nseŋ fara a buri ebodobodo na to a sa bebɛsopo
         na nɛ bumo alɛ bee ta amo a sa jimaŋ na. 20 Nɛ ekama we m moɛ nɛ bebɛsopo na tise ejiŋka na m bɔlɔ nlantaŋɛ kuduanyɔ. 21 Nɛ esa maŋ ber beche nɛ mbia n wɔtɔ bumo nɛ b daŋ ji ajibi na to, benyɛn nawule daa
         sa fanɛ basa ŋgboŋ anu.Yesu ka nite nchu so be asheŋ(Maak 6:45-52; Jɔn 6:15-21)22 Nɛ Yesu shin nɛ bebɛsopo na luri ekuloŋ to n juŋkpar mo n yɔ kepagboŋ na be kaba ndoŋ
         nɛ mo alɛ shin nɛ jimaŋ na yɔ epe. 23 E ka shin nɛ basa na yɔ n loge nɛ mo nawule yɔ kebeebi ko so nɛ e ya kule Ebɔrɛ. 24 Kanyɛ ka ya biri nɛ Yesu nawule e ka ndoŋ. Saŋɛ na so malɛ nɛ ekuloŋ na wɔ kufɔ kepa
         na be nferinto nɛ afu bee kpata kumo nɛ atili kaa nchu na so a shin nɛ ekuloŋ na bee
         laŋkpaŋ to a yɔ a ba. 25 Koshinyɛn juŋkparso nɛ Yesu nite nchu na so m ba bumo kutɔ. 26 Bebɛsopo na ka wu e ka bee nite nchu na so nɛ kufu pɛ bumo ga nɛ b fɛɛto kufuso ŋ
         kaŋɛ abar: “Kebuniyoyu!” 27 Epul na to nɛ Yesu malga bumo kutɔ ŋ kaŋɛ: “Men keta kagbene, ma nna. Men sa maa lɔ
         kufu.” 28 Ndoŋ nna nɛ Pita kaŋɛ le: “Enyɛnpe, nɛ fo gbagba e baa la, fo shin nɛ n nite nchu
         ere so m ba fo kutɔ.” 29 Nɛ Yesu kaŋɛ mo: “Baa ba.” Ndoŋ nna nɛ Pita lar ekuloŋ na to n fara a nite nchu na
         so a yɔ Yesu kutɔ. 30 Ama e ka naŋ wu kananɛ afu na bee ber na nɛ kufu pɛ mo nɛ e fara a muni. E ka wu loŋ
         nɛ e boŋ to ŋ kaŋɛ: “Enyɛnpe, mɔlga ma.” 31 Epul na to nɛ Yesu teŋi enɔ to m pɛ mo to nseŋ kaŋɛ mo le: “Ama fo yirda du fimbi
         pasaa. Manɛ e ba nɛ fo maŋ yirda?” 32 Kumo be kaman nɛ bumo benyɔ kikɛ luri ekuloŋ na to nɛ afu na yɔɔ. 33 Nɛ bumo nɛ b daa wɔ ekuloŋ na to na bunyaŋ Yesu ŋ kaŋɛ: “Kashenteŋto fo e la Ebɔrɛ
         Pibinyɛn na.”Yesu ka chɛ belɔpo ashi Gɛnɛsarɛt be asheŋ(Maak 6:53-56)34 B ka dii kepagboŋ na m ba kedeŋi so ashi Gɛnɛsarɛt be kasawule so 35 nɛ ndoŋebi pin Yesu nseŋ shoŋi ebɔl n sa nde nɛ a taga to ndoŋ na kikɛ to ebi nɛ b
         bar bumo be belɔpoana mo kutɔ 36 m ba kule Yesu fanɛ e baŋ wora ania n shin nɛ belɔpo na e nya mbe kusɔbuuso be kɔnɔ
         so gba m beta. Bekama malɛ kikɛ nɛ b beta kumo nya alenfia.

Keŋini draebi be asheŋ(Maak 7:1-13)151 Kachako Efarisiana ko nɛ mbraŋinipoana ko shi Jerusalɛm m ba bishi Yesu le: 2 “Manɛ e ba nɛ fo bebɛsopo maa bɛ an nanaana be keŋini nɛ b yige n sa anyi na so? B
         maa fɔr bumo be enɔana kananɛ k daga na pɔɛŋ nsaa ji.” 3 Nɛ Yesu bishi basa na: “Nɛ manɛ e ba nɛ men kpal menyi gbagba be edaŋkaresheŋ so a
         maa bɛ Ebɔrɛ be mbra so? 4 Ŋkpal manɛ so, Ebɔrɛ kaŋɛ: ‘Bunyaŋ fo tuto nɛ fo nio nɛ ekama nɛ e malga ŋ gbiti mo
         nio nɛ mo tuto, b mɔ amodoŋwura.’ 5 Ama menyee ŋini fanɛ nɛ esa kɔ kusɔ ko nɛ e beeŋ tiŋ n ta n chɛ mo tuto ŋko mo nio
         to nseŋ kaŋɛ le: ‘Ebɔrɛ e wɔ,’ kumo ere e kɔ ekpa nɛ e tiŋ ŋ kini kebunyaŋ mo tuto
         nɛ mo nio. 6 To, kananɛ menyee keni Ebɔrɛ be kamalga na jiga nsaa bɛ menyi gbagba be edaŋkaresheŋ
         so nna na. 7 Kebirkɔnshiwuraana ere! Anebi Aizaaya ka daŋ wu menyi be asheŋ ŋ kaŋɛ na baa la kashenteŋ
         nna. E yɛ Ebɔrɛ kaŋɛ:8 ‘Basa ere be nnɔ nawule nɛ b kɔ a bunyaŋ ma, ama bumo be ŋgbene maŋ taga ma to kuraa.9 Bumo be kebunyaŋ ma la bunyaŋ fuloŋ nna,ŋkpal manɛ so, nyiŋgbasa be mbra nɛ b ta ŋ ki Ebɔrɛ peya a ŋini.’ ”Asɔ nɛ a bee jija esa be asheŋ(Maak 7:14-23)10 Nɛ Yesu tre jimaŋ na m ba mo kutɔ m ba kaŋɛ bumo: “Men kaŋ kusoe n nu nfe nseŋ pin
         to. 11 Mannɛ kusɔ nɛ k bee shi kowu a luri esa be kɔnɔ to e naa jija mo, ama kusɔ nɛ k bee
         shi mbe kɔnɔ to a lar e naa jija mo.”12 Ade be kaman nɛ mbe bebɛsopo na ba mo kutɔ m ba bishi mo le: “Fo nyi fanɛ kusɔ nɛ
         fo kaŋɛ na maŋ par Efarisiana na a?” 13 Nɛ Yesu kaŋɛ bumo: “Kedibi kama nɛ n Tuto nɛ e wɔ ebɔrɛso na maŋ fɛa, e beeŋ tia kumo.
         14 Men kplaŋ bumo so. B la betanpo nna a juŋkpar betanpo. Nɛ tanpo malɛ keta mo barkasa
         tanpo kekpabi, bumo benyɔ na kikɛ beeŋ tɔr kemaŋ to.”15 Nɛ Pita kaŋɛ Yesu: “Kaŋɛ anyi keŋasa na be kifito.” 16 Nɛ Yesu bishi bumo le: “Menyi alɛ gba kraa maa pin asheŋ to a? 17 Men maŋ nyi fanɛ kusɔ kama nɛ k bee luri esa be kɔnɔ to beeŋ yɔ mbe epun gba to n
         ya lar mbe eyur to a? 18 Ama asɔ nɛ a bee shi esa be kɔnɔ to a lar na bee shi mbe kagbene to nna. Loŋ malɛ
         be asɔ e naa jija mo. 19 Ŋkpal manɛ so, esa be kagbene to nɛ nfɛra lubi nɛ a bee shin nɛ e bee mɔ, a ji kubojua
         nsaa wora kusɔ jigayaso be kanyɛnsha nɛ kachesha bee shi a lar. Ndoŋ nɛ kayu nɛ kafule
         nɛ basa be atre be kejija bee shi. 20 Le be alubi ere e naa jija esa. Ama nɛ fanɛ esa maŋ fɔr mbe enɔ fanɛ kananɛ b yɛ a
         daga fanɛ basa e baa wora na pɔɛŋ nseŋ ji, loŋ maa jija mo.”Kache ko be yirda be asheŋ(Maak 7:24-30)21 Nɛ Yesu lar ndoŋ n yɔ efuli nɛ k mata Tayɛ nɛ Saidɔn be ndegboŋana na to. 22 Ndoŋ nɛ Keenan be efuli so be kache ko nɛ e daa tase efuli na so na ba boŋ to n tre
         Yesu ŋ kaŋɛ mo le: “Enyɛnpe, Ewura Deevid mo Nanabi, wu ma kuwɔr. M pibiche e kɔ kiyoyu
         lubi mo to nɛ k bee tɔrɔ mo ga.” 23 Ama Yesu daa maŋ kaŋɛ mo shɛŋ. Ndoŋ nna nɛ mbe bebɛsopo ba kule mo ŋ kaŋɛ: “Sa maŋ
         shin nɛ kache ere e bɛ anyi so a wora awɔr loŋ, shin nɛ e baa yɔ.” 24 Nɛ Yesu kaŋɛ: “Israɛlebi nɛ b du fanɛ mbolpɔ foeso na nawule so nɛ b shuŋi ma.” 25 Kache na ka nu loŋ na nɛ e ba gbir Yesu be anishito nseŋ kaŋɛ: “Enyɛnpe, chɛ ma to.”
         26 Nɛ Yesu kaŋɛ: “A maŋ daga b ka ta mbia be ajibi n lɛ njɔnɔ.” 27 Ndoŋ nna nɛ kache na kaŋɛ: “Kashenteŋ nna Enyɛnpe, ama njɔnɔ gba bee kaa dese ejikpa
         a tise bumo nyɛnpeana be ejiŋka a ji.” 28 Ŋkpal e ka kaŋɛ loŋ na so nɛ Yesu kaŋɛ mo: “Fo la eche nɛ fo kɔ yirda nna paa. Feeŋ
         nya kusɔ nɛ fee sha ere.” Epul na to nɛ kache na pibi na nya alenfia.Yesu ka chɛ belɔpo damta be asheŋ29 Nɛ Yesu lar ndoŋ m bɔla Galili be kepagboŋ na ase n ya dii kebeebi ko so n chena.
         30 Ndoŋ nna nɛ jimaŋ damta ko keta eyurwusowuraana nɛ betanpo nɛ ebobi nɛ eneemu nɛ belɔpo
         damta ko m ba nase mbe anishito nɛ e chɛ bumo. 31 Basa na ka wu eneemu ka fara a malga nɛ eyurwusowuraana be eyurana kikɛ ka nya alenfia
         nɛ ebobi fara a nite nɛ betanpo fara a wu nɛ k chinchiŋ bumo ga nɛ b di Israɛl be
         Ebɔrɛ epaŋ ga.Yesu ka sa benyɛn ŋgboŋ ana ajibi be asheŋ(Maak 8:1-10)32 Nɛ Yesu tre mbe bebɛsopo na m ba kaŋɛ bumo le: “Basa ere be asheŋ bee keta ma kuwɔr,
         ŋkpal manɛ so, bumo be nchɛ asa nde b ka wɔ ŋ kutɔ nfe ŋkaa maa nya shɛŋ a ji. M maa
         sha keshin nɛ b ta akoŋ n yɔ epe. Nɛ mannɛ aloŋ, baaŋ chɛl ekpa to.” 33 Nɛ mbe bebɛsopo na bishi mo: “Kiyi ere to nfe be nnɛ nɛ anyeeŋ nya ajibi nɛ a fo basa
         ere kikɛ nɛ b ji?” 34 Nɛ Yesu bishi bumo: “Ebodobodo afanɛ nɛ men kɔ?” Nɛ b kaŋɛ: “Ebodobodo ashunu nɛ ekɔrɔtɔbi
         ko.” 35 Nɛ Yesu shin nɛ jimaŋ na chena kasawule. 36 Kumo be kaman nɛ e ta ebodobodo ashunu na nɛ ekɔrɔtɔ na nseŋ chɔrɔ Ebɔrɛ nseŋ fara
         a buri amo to a sa bebɛsopo na nɛ bumo alɛ bee ta amo a sa basa na. 37 Nɛ bumo kikɛ we m moɛ. Kumo be kaman nɛ bebɛsopo na tise ejiŋka na m bɔlɔ nlantaŋɛ
         ashunu. 38 Nɛ esa maŋ ber beche nɛ mbia n wɔtɔ bumo nɛ b daŋ ji ajibi na to, benyɛn nawule daa
         sa fanɛ basa ŋgboŋ ana.39 Ade kikɛ be kaman nɛ Yesu shin nɛ basa na yɔ epe nɛ mo alɛ luri ekuloŋ to n yɔ Magadan
         be kasawule so.

B ka kule Yesu kemamachisheŋ be kewora be asheŋ(Maak 8:11-13; Luuk 12:54-56)161 Kachako Efarisiana ko nɛ Esadusiana ko ba Yesu kutɔ m ba kaa sha kewora mo ŋ keni
         nseŋ kule mo fanɛ e wora mamachi be kesheŋ ko nɛ k shi ebɔrɛso. 2 Nɛ Yesu kaŋɛ: “Saŋko kaaseso menyee kaa kaŋɛ nna fanɛ kaboŋ bee sha kewushito nna
         na a walɛbi ŋkpal men ka wu awɔlpa ka kpata to so. 3 Kumo be ŋklade nɛ men naŋ kaŋɛ: ‘Bɔrɛ bee sha keba nna na,’ ŋkpal men ka wu awɔlpa
         ka pere m biri to so. Menyee tiŋ a keni awɔlpa so a pin kananɛ a du be afito, ama
         men maaŋ tiŋ ŋ keni asheŋ nɛ a bee wora jemanɛ ere to ere m pin amo be afito. 4 Ama mbreebi be alubi nɛ kabɔrɛkini shi bumo to bre. B yɛ fanɛ n wora mamachi be kesheŋ
         ko ŋ ŋini fanɛ Ebɔrɛ wɔ ma kaman, ama b maaŋ nya shɛŋ n wu she anebi Jona be mamachi
         be kesheŋ na nawule.” Kede be kaman nɛ e yige bumo nseŋ yɔ.Efarisiana nɛ Esadusiana be yiisi be asheŋ(Maak 8:14-21)5 Bebɛsopo na ka daŋ choŋ kepagboŋ na ase be kaba ndoŋ, b maŋ nyiŋi n ta bodobodo kama
         n ti so. 6 B ka yɔ ndoŋ na nɛ Yesu kaŋɛ bumo le: “Men baa keni so nɛnɛ a de Efarisiana na nɛ
         Esadusiana na be yiisi so.” 7 Ndoŋ nna nɛ b fara a malga kumo be asheŋ a sa abar: “An ka maŋ bar bodobodo so nɛ
         e bee malga loŋ na.” 8 Yesu ka pin kusɔ nɛ b daa malga na nɛ e bishi bumo: “Manɛ e ba nɛ menyee malga abar
         kutɔ a kaŋɛ men ka maŋ kɔ bodobodo be asheŋ. Men be yirda du fimbi pasaa. 9 Hale mbre men maŋ naŋ pin to a? Men teŋ so saŋɛ nɛ n daŋ buri ebodobodo anu to n sa
         benyɛn ŋgboŋ anu na a? Ejiŋka nlantaŋɛ afanɛ nɛ men daŋ tise na? 10 Nɛ ŋ ka daŋ buri ebodobodo ashunu to n sa benyɛn ŋgboŋ ana na, ejiŋka nlantaŋɛ afanɛ
         nɛ men daŋ tise na? 11 Nɛ a ji nuso nna nɛ men maŋ pin fanɛ mannɛ bodobodo so nɛ n daŋ kpal a malga menyi
         kutɔ? Men baa keni men be amu so nɛnɛ a de Efarisiana nɛ Esadusiana be yiisi so.”
         12 Kede be kaman pɔɛŋ nɛ bebɛsopo na pin fanɛ e daa maa kaŋɛ bumo nna fanɛ b baa de yiisi
         mo nɛ b kɔ a wora bodobodo na so, ama Efarisiana nɛ Esadusiana na be asheŋ ŋiniso
         nɛ e daa de.Esa nɛ Pita kaŋɛ Yesu ka la be asheŋ(Maak 8:27-30; Luuk 9:18-21)13 Nɛ Yesu yɔ kasawule nɛ k taga to Sizariya Filipai be kade to na to. Ndoŋ nɛ e bishi
         mbe bebɛsopo le: “Esa mo nɛ basa bee tre ma, Nyiŋgbasa Pibinyɛn?” 14 Nɛ b kaŋɛ mo: “Beko bee tre fo Jɔn kabɔrɛbɛrpo nna. Beko malɛ bee kaŋɛ fanɛ anebi
         Elaija e la fo nɛ beko malɛ bee tre fo anebi Jɛremaya ŋko anebi ko.” 15 Nɛ Yesu naŋ bishi bumo: “Nɛ menyi alɛ ai? Esa mo nɛ menyee tre ma?” 16 Nɛ Saimɔn Pita kaŋɛ: “Fo e la Kristo, Ebɔrɛ nɛ e wɔ ŋkpa to Pibinyɛn na.” 17 Nɛ Yesu kaŋɛ mo: “Mbo, Jɔn pibinyɛn Saimɔn, ŋkpal manɛ so, le be kashenteŋ be kamalga
         ere maŋ shi nyiŋgbasa ko kutɔ nna m ba fo to. N Tuto nɛ e wɔ ebɔrɛso na gbagba kutɔ
         nɛ k shi. 18 Ma alɛ e kaŋɛ fo na fanɛ fo e la Pita, kefalta. Le be kefalta malɛ so nɛ meeŋ pɔr
         ma asɔri nɛ luwu be eleŋ gba e pɔɔ kumo so ŋ gben. 19 Meeŋ sa fo ebɔrɛso be kuwura na be kebugi nɛ keti be eleŋ. Kusɔ kama nɛ fo maŋ sa
         ekpa fanɛ k wora kasawule ere so maaŋ wora ashi ebɔrɛso gba. Kusɔ kama malɛ nɛ fo
         shin nɛ k wora kasawule ere so beeŋ wora loŋ ashi ebɔrɛso gba.” 20 Ade be kaman nɛ Yesu ji mbe bebɛsopo na asoe to kpakpa fanɛ b sa maŋ kaŋɛ esa kikɛ
         fanɛ mo e la Kristo na.Yesu ka malga mbe awurfoŋ nɛ mbe luwu be asheŋ(Maak 8:31—9:1; Luuk 9:22-27)21 Yili kumo be kamɔnchɛ na a yɔ nɛ Yesu fara a ŋini mbe bebɛsopo na le: “A daga ŋ ka
         yɔ Jerusalɛm n ya ji awurfoŋ ga benimuana nɛ bɔrɛmatapowuraana nɛ mbraŋinipoana na
         be enɔ to. Baaŋ mɔ ma nɛ n tiŋi luwu na to kumo be kachɛ sasopo to.” 22 Ndoŋ nna nɛ Pita keta mo n lar ekarso n ya fara nɛ e fiɛ mo so a kaŋɛ: “Enyɛnpe, Ebɔrɛ
         e yɛr kusɔ nɛ fo kaŋɛ na kufɔ. Loŋ be kesheŋ maŋ daga k kaa nya fo kikɛ.” 23 Nɛ Yesu kilgi ŋ kaŋɛ Pita le: “Shile ashi ma so Setani. Fee kagle ma to nna na, ŋkpal
         manɛ so, fo nfɛra ere la nyiŋgbasa be nfɛra nna a maŋ la Ebɔrɛ peya.” 24 Kede be kaman nɛ Yesu kaŋɛ mbe bebɛsopo na: “Ekama nɛ e bee sha kebɛ ma so, a daga
         e ka teŋ mbe kumu so nseŋ sulɔ mbe kedibi largato m bɛ ma so. 25 Ŋkpal manɛ so, esa kama nɛ e bee sha mbe ŋkpa ga beeŋ paŋ kumo, ama ekama nɛ e paŋ
         mbe ŋkpa ŋkpal ma so beeŋ nya kumo. 26 Nɛ fanɛ durnya kikɛ ki esa peya nɛ e paŋ mbe ŋkpa, manɛ be tɔnɔ nɛ e nya ŋko manɛ
         nɛ esa beeŋ tiŋ n ta n chɛr mbe ŋkpa? 27 Ma, Nyiŋgbasa Pibinyɛn beeŋ keta ma emalaika na nɛ n Tuto be kemaŋkura m ba nseŋ ba
         yili ekama be ashuŋ nɛ e wora so ŋ ka mo kukɔ. 28 Ma e kaŋɛ menyi kashenteŋto na fanɛ basa ko wɔ nfe a maaŋ wu she b wu ma, Nyiŋgbasa
         Pibinyɛn ka ba fanɛ Ewura nna pɔɛŋ.”

Kemaŋkura nɛ Yesu nya be asheŋ(Maak 9:2-13; Luuk 9:28-36)171 Asheŋ nɛ Yesu malga na be nchɛnshe be kaman nɛ e keta Pita nɛ Jeems nɛ mo sipo Jɔn
         nɛ mo nɛ bumo nawule ya dii kebee jeŋgreŋ ko so n ya chena ndoŋ gbrɛbi. 2 Ndoŋ nna nɛ e kilgi kanaŋ ko bumo be anishito nɛ mbe anishiakpa fuli to a nyɛkpɛ fanɛ
         epeŋi nɛ mbe asɔbuuso malɛ fuli to parr a kpa edɛ. 3 Kumo be kaman nɛ bebɛsopo asa na wu anebi Mosis nɛ anebi Elaija ka ba kaa malga Yesu
         kutɔ. 4 Ndoŋ nna nɛ Pita kaŋɛ Yesu: “Enyɛnpe, anyi be kebaawɔ nfe ere nyalɛ ga. Nɛ fee sha,
         meeŋ yuu abuu asa nfe nɛ kukoŋwule e baa la feya nɛ kukoŋwule e baa la Mosis peya
         nɛ kukoŋwule malɛ e baa la Elaija peya.” 5 E kraa malga nna nɛ kuwɔlpa nyɛkpɛso ko lar nɛ kumo be kiyoyul ba buu bumo so nɛ ebɔl
         shi kuwɔlpa na to ŋ kaŋɛ: “M Pibinyɛn shaso nɛ ma kagbene fuli mo so ga nde. Men baa
         nu mbe kɔnɔ.” 6 Bebɛsopo na ka nu loŋ nɛ kufu pɛ bumo nɛ b tɔr m pugi bumo be anishi so. 7 Ama Yesu ba beta m beta bumo nseŋ kaŋɛ: “Men niŋi to, men sa maa lɔ kufu.” 8 B ka niŋi to ŋ keni nɛ Yesu nawule e yil, esa kama maŋ naŋ ti mo so.9 Ndoŋ nna nɛ bumo kikɛ fara a gbelge kebee na so nɛ Yesu ji bumo asoe to ŋ kaŋɛ: “Men
         sa maŋ kaŋɛ esa kikɛ kusɔ nɛ men wu na be asheŋ hale nɛ ma, Nyiŋgbasa Pibinyɛn e ya
         tiŋi luwu to.”10 Nɛ bebɛsopo na bishi mo: “Nɛ manɛ e ba nɛ mbraŋinipoana na bee kaŋɛ fanɛ anebi Elaija
         daga kejuŋkpar m ba na?” 11 Nɛ Yesu kaŋɛ bumo: “Kashenteŋ, Elaija bee juŋkpar a ba nɛ e ba lɔŋɛ kusɔ kama n yili.
         12 Ma alɛ e kaŋɛ menyi na fanɛ Elaija teŋ ba, ama basa maŋ pin mo nseŋ wora mo kusɔ kama
         nɛ k par bumo. Loŋ koŋwule na malɛ gbagba chap nɛ ma, Nyiŋgbasa Pibinyɛn gba beeŋ
         wu tɔrɔ bumo be enɔ to.” 13 E ka malga le be asheŋ ere n loge nɛ bebɛsopo na pin fanɛ Jɔn kabɔrɛbɛrpo be asheŋ
         nɛ e daa malga a sa bumo na.Yesu ka chɛ kebinyɛnbi nɛ mbuibi lubi tɔr so na be asheŋ(Maak 9:14-29; Luuk 9:37-43a)14 B ka bɛta m ba jimaŋ na kutɔ nɛ kanyɛn ko ba Yesu kutɔ m ba gbir mbe anishito 15 nseŋ kaŋɛ: “Enyɛnpe, jande wu ma pibinyɛn kuwɔr. E bee tɔr kegbuŋgbuŋ nna nɛ k bee
         tɔrɔ mo ga hale a shin nɛ e bee kaa tɔr edɛ to ŋko nchu to. 16 M bar mo fo bebɛsopo kutɔ nna fanɛ b chɛ mo, ama b maŋ tiŋ.” 17 Nɛ Yesu bishi bebɛsopo na: “O menyi mbreebi, nuso be basa lubi e la menyi nɛ men maŋ
         kɔ yirda ere bre? Nuso be kechɛr nɛ menyee sha fanɛ n chɛr menyi kutɔ? Nɛ nuso be
         kanyiti nɛ menyee sha fanɛ n naŋ ta ŋ keta menyi? Men bar kebia na ma kutɔ nfe.” 18 B ka bar mo mo kutɔ nɛ e fiɛ kiyoyu lubi na so nɛ k lar kebia na to nɛ e nya eleŋ
         epul na to. 19 Kesheŋ ere be kaman nɛ bebɛsopo na ŋana m ba bishi Yesu: “Manɛ e ba nɛ anyi ere maŋ
         tiŋ n ju kiyoyu lubi na?” 20 Nɛ Yesu kaŋɛ bumo: “Men be yirda ka maŋ shi so nɛ men maŋ tiŋ na. Ma e kaŋɛ menyi
         kashenteŋto na fanɛ nɛ men be yirda baa du fimbi fanɛ kakilia be kebi gba, menyeeŋ
         tiŋ ŋ kaŋɛ kebee ere le: ‘Pulgi fo kumu nfe n yɔ ndoŋ ere!’ Nɛ k pulgi. Shɛŋ shɛŋ
         maaŋ baa du menyi so kpakpa. 21 [Ama le be kiyoyu ere bre maa lar esa to loŋ ama bebɛsopo na baŋ kishi nna ŋ kule
         Ebɔrɛ.]”Yesu ka naŋ malga mbe luwu be asheŋ(Maak 9:30-32; Luuk 9:43b-45)22 Kachako Yesu nɛ mbe bebɛsopo ka ba shɛr Galili nɛ e kaŋɛ bumo: “Baaŋ ta ma, Nyiŋgbasa
         Pibinyɛn m bɔɔ basa enɔ 23 nɛ b mɔ ma, ama kumo be kachɛ sasopo to Ebɔrɛ beeŋ naŋ tiŋi ma luwu na to.” Nɛ bebɛsopo
         na be ŋgbene jija bumo ga.Bɔrɛlambu to be lampo be asheŋ24 Yesu nɛ mbe bebɛsopo ka ba Kapɛɛniam nɛ ndoŋ be bɔrɛlambu be lamposɔpoana ba bishi
         Pita: “Men be Eŋinipo maa ka bɔrɛlambu be lampo na ŋko?” 25 Nɛ Pita kaŋɛ bumo: “Mm, e bee ka.” Pita ka ba luri laŋ to Yesu e fara m malga, e yɛ:
         “Saimɔn, kaŋɛ ma kusɔ nɛ fee fɛ kesheŋ ere to. Fee tama fanɛ durnya ere to be bewura
         bee sɔ lampo ashi bumo gbagba be mbia kutɔ ŋko basa pɔtɛ nɛ baa sɔ?” 26 Nɛ Pita kaŋɛ: “Basa pɔtɛ nɛ baa sɔ.” Nɛ Yesu kaŋɛ mo: “Kumo ere bumo be mbia maŋ ti
         so nna na. 27 Ama ŋkpal a ka maŋ daga an ka fɛl bumo na so, yɔ kepagboŋ na to n ya lɛ dariwa m bugi
         kɔrɔtɔ nɛ feeŋ fara m pɛ na be kɔnɔ to. Feeŋ nya kemansherbi kumo to. Lara kumo n
         ya ka ma nɛ fo be lampo.”

Emo nɛ e chɔ ekama be asheŋ(Maak 9:33-37; Luuk 9:46-48)181 Kumo be jemanɛ na so nɛ bebɛsopo na ba Yesu kutɔ m ba bishi mo: “Ebɔrɛso be kuwura
         na to nyiŋgbasa mo e chɔ ekama?” 2 Ndoŋ nna nɛ e tre kebia ko m ba shin nɛ e yili bumo be anishito 3 nseŋ kaŋɛ bumo: “Ma e kaŋɛ menyi kashenteŋto na fanɛ nɛ men baŋ maŋ chɛrga a du fanɛ
         mbibi, men maaŋ luri ebɔrɛso be kuwura na to kikɛ. 4 Amoso, ekama nɛ e bee bar mbe kumu kaseto a du fanɛ kebia ere e chɔ ekama ashi ebɔrɛso
         be kuwura to. 5 Nɛ ekama malɛ nɛ e sɔ le be kebia ere ŋkpal ma so, sɔ ma nna na.”Asɔ nɛ a bee shin nɛ basa bee wora alubi be asheŋ(Maak 9:42-48; Luuk 17:1, 2)6 Nɛ ekama malɛ nɛ e shin nɛ le be mbibi nɛ b yirda ma ere be eko wora kulubi, kusɔ
         nɛ k beeŋ nya amodoŋwura na beeŋ lubi a chɔ b ka ta kuboo gboŋgboŋi n chɛ n shiga
         mbe kubɔ to nseŋ ta mo n lɛ n wɔtɔ teku be kaboŋ chiŋgeliŋ to nɛ e ji nchu.7 Asheŋ maaŋ nyalɛ n sa durnya ere kikɛ ŋkpal asɔ nɛ a wɔ kumo to a shin nɛ basa bee
         wora alubi na so. A daga loŋ be asɔ ka ba, ama asheŋ maaŋ nyalɛ n sa nyiŋgbasa kama
         nɛ a beeŋ bɔla mo so m ba na.8 Nɛ fo enɔ ŋko fo keya bee shin nɛ fee luri alubi to, fo ku kumo n lɛ, ŋkpal manɛ so,
         fo ka dulgi ŋko fo ka la bobi nseŋ luri ŋkpa to e bɔ fo so a chɔ fo ka kɔ fo enɔ anyɔ
         nɛ aya anyɔ kikɛ nɛ b ta fo n lɛ edɛ nɛ a maa duŋ kikɛ na to. 9 Nɛ fo kenishi malɛ bee shin nɛ fee luri alubi to, fo chule kumo n lɛ, ŋkpal manɛ so,
         fo ka ta kenishi koŋwule n luri ŋkpa to e bɔ fo so a chɔ fo ka kɔ anishi anyɔ nɛ b
         ta fo n lɛ Setani be edɛ to.Kubolpɔ foeso be keŋasa be asheŋ(Luuk 15:3-7)10 Nɛ Yesu kaŋɛ bumo: “Men baa da so n sa maa fɛl mbibi ere be ekama, ŋkpal manɛ so,
         ma e kaŋɛ menyi na fanɛ bumo be emalaika wɔ ebɔrɛso nna a wu n Tuto Ebɔrɛ nɛ e wɔ
         ebɔrɛso na. 11 [Ma alɛ, Nyiŋgbasa Pibinyɛn na ba nna nɛ m ba mɔlga basa foeso.]”12 Kede be kaman nɛ e bishi bumo: “Men kaŋɛ ma menyi be nfɛra kesheŋ ere to. Nɛ fanɛ
         esa ko kɔ mbolpɔ kalfa nɛ kuko bɔla kakpa ko n foe, mbolpɔ na wura maaŋ yige adekpanu
         nɛ akpanu nɛ a ka na kiyi to nseŋ ya fin kukoŋwule nɛ k bɔla kakpa ko n foe na a?
         13 Ma e kaŋɛ menyi kashenteŋto na fanɛ, nɛ e baŋ ya wu kumo, mbe kagbene beeŋ fuli mo
         kukoŋwule na so a chɔ adekpanu nɛ akpanu nɛ a maŋ bɔla kakpa ko n foe kikɛ na. 14 To, loŋ koŋwule na gbagba chap nɛ men Tuto nɛ e wɔ ebɔrɛso na gba maa sha fanɛ mbibi
         ere be ekama e foe ekpa.”Ekurgepo nɛ e wora kulubi n da fo so be asheŋ(Luuk 17:3)15 Nɛ fo kurgepo baŋ wora kulubi n da fo so, yɔ mo kutɔ n ya kaŋɛ mo mbe kulubi na fo
         nɛ mo nawule. Nɛ e baŋ nu n sa fo, kumo ere fo naŋ nya fo kurgepo m mata fo kumu nna
         na. 16 Ama nɛ e baŋ kini kenu n sa fo, keta esa koŋwule ŋko basa anyɔ ko n ti fo kumu so
         nɛ men yɔ. Saŋɛ na so kusɔ kama beeŋ yili basa anyɔ ŋko basa asa be shɛda be keji
         so. 17 Nɛ e baŋ kini kenu n sa bumo, kaŋɛ asɔriebi na kikɛ. Nɛ e baŋ kini kenu n sa bumo
         alɛ gba, kumo ere, fo shin nɛ e ki fanɛ kanyamase ŋko lamposɔpo fo kutɔ.18 Ma e kaŋɛ menyi kashenteŋto na fanɛ kusɔ kama nɛ men maŋ sa ekpa fanɛ k wora kasawule
         ere so, maaŋ wora ashi ebɔrɛso gba. Nɛ kusɔ kama malɛ nɛ men shin nɛ k wora kasawule
         ere so beeŋ wora loŋ ashi ebɔrɛso gba.19 “Ma alɛ naa kaŋɛ menyi nna fanɛ nɛ menyi benyɔ durnya ere to baŋ wora kɔnɔkoŋwule
         ŋ kule Ebɔrɛ kusɔ kama, n Tuto nɛ e wɔ ebɔrɛso na beeŋ wora kumo n sa menyi. 20 Ŋkpal manɛ so, kaplɛkama nɛ basa anyɔ ŋko besa ba shɛr ma ketre to, n wɔ bumo kutɔ
         ndoŋ.”Kenya nɛ e maŋ yige m paŋ na be keŋasa be asheŋ21 Nɛ Pita ba Yesu kutɔ m ba bishi mo le: “Enyɛnpe, ale afanɛ nɛ m barkasa beeŋ wora
         n da ma so nɛ n ta m paŋ mo? N yige m paŋ mo n ya fo ale ashunu a?” 22 Nɛ Yesu kaŋɛ mo: “M-m, ma e kaŋɛ fo na fanɛ mannɛ ale ashunu, ama ale ashunu be ntuŋ
         ashunu.23 Ŋkpal manɛ so, ebɔrɛso be kuwura na to du fanɛ ewurgboŋ ko ka bee sha mo nɛ mbe nyɛrbi
         ka wu akɔ nɛ b ji mo be edesekpa nna. 24 E ka fara nyɛrbi na be akɔ na be asheŋ na nɛ b bar bumo to be eko ka daŋ ji mo kukɔ
         fanɛ bɔtɛ ŋgboŋ alfa anyɔ. 25 E daa maŋ tiŋ nɛ e ka, amoso, mo nyɛnpe daŋ kaŋɛ nna fanɛ b ta mo nɛ mbe eche nɛ mbe
         mbia nɛ mbe asɔ kikɛ nyam n fa ŋ ka kukɔ na. 26 Ndoŋ nna nɛ kayɛrbi na gbir enyɛnpe na be anishito ŋ kule mo ŋ kaŋɛ: ‘Jande, baa ji
         ma kanyiti, meeŋ ka kukɔ na kikɛ nyam.’ 27 Nɛ kayɛrbi na wura wu mo kuwɔr nseŋ ta kukɔ na kikɛ m paŋ mo nseŋ shin nɛ e yɔ. 28 Ama kayɛrbi na ka lar n ya wu mo barkasa kayɛrbi ko malɛ ka ji mo kukɔ fanɛ bɔtɛ koŋwule,
         nɛ e nyaŋ mbe kubɔ to nsaa ponte mo so a kaŋɛ le: ‘Ka ma kukɔ nɛ fo ji na.’ 29 Ndoŋ nna nɛ mo barkasa kayɛrbi na gbir ŋ kule mo kenishipereso ŋ kaŋɛ: ‘Baa ji ma
         kanyiti, meeŋ ka fo kukɔ na.’ 30 Ama e kini mo barkasa na be kekule na nseŋ shin nɛ b ya ti mo barkasa na ebu nɛ e
         baa wɔ ndoŋ loŋ n ya fo saŋɛ nɛ e beeŋ tiŋ ŋ ka kukɔ na. 31 Mo braana nyɛrbi nɛ b ka na ka wu asheŋ nɛ a wora na kikɛ nɛ bumo be ŋgbene jija bumo
         ga nɛ b ya kaŋɛ bumo nyɛnpe asheŋ nɛ a wora na kikɛ be asheŋ nyam. 32 Ndoŋ nna nɛ enyɛnpe na tre kayɛrbi na m ba kaŋɛ mo: ‘Kayɛrbi dalubiwura ere, ŋ kpra
         fo kukɔ nɛ fo ji ma na kikɛ nyam n lɛ ŋkpal fo ka kule ma kenishipereso so. 33 Amoso, a daa maŋ daga fo alɛ gba ka wu fo barkasa kayɛrbi kuwɔr fanɛ kananɛ n wu fo
         kuwɔr na a?’ 34 Ndoŋ nna nɛ agbo pɛ enyɛnpe na ga nɛ e ta mo m bɔɔ kabutipoana na enɔ nɛ e baa wɔ
         ndoŋ n ya fo saŋɛ nɛ e beeŋ tiŋ ŋ ka kukɔ na kikɛ nyam.” 35 Nɛ Yesu kaŋɛ: “To, kananɛ n Tuto nɛ e wɔ ebɔrɛso na beeŋ wora menyi be ekama nna na
         ama amodoŋwura baa ta asheŋ nɛ mo braana bee wora mo nna a paŋ bumo kashenteŋto.”

Yesu ka ŋini kakilgboŋi be asheŋ(Maak 10:1-12)191 Yesu ka malga asheŋ ere n loge nɛ e lar Galili n yɔ Judiya be kasawule so ashi Jɔɔdan
         be lɔr be kaba ndoŋ. 2 Nɛ jimaŋ damta muu m bɛ mo so nɛ e chɛ bumo kikɛ be alɔana ndoŋ. 3 Ndoŋ nna nɛ Efarisiana ko ba mo kutɔ nɛ b ba wora mo ŋ keni m ba bishi mo: “Mbra na
         bee shuli fanɛ enyɛn e kini mbe eche ŋkpal kesheŋ ko so a?” 4 Nɛ Yesu bishi bumo: “Men maŋ naŋ kraŋ ashi abɔrɛsibɛ na to fanɛ sososo na enyɛn nɛ
         eche nɛ Epɔrpo na pɔr 5 nseŋ kaŋɛ le: ‘Amoso, enyɛn beeŋ yige mo tuto nɛ mo nio nɛ mo nɛ mbe eche e ya far
         n chɛ abar nɛ bumo benyɔ na e ki eyur koŋwule’ na a? 6 Amoso, b maŋ naa la basa anyɔ, ama esa koŋwule. Amoso, asɔ kama nɛ Ebɔrɛ ta m ber
         abar so, bomin kikɛ e sa maŋ barga amo to.” 7 Nɛ basa na naŋ bishi mo: “To nɛ manɛ e ba nɛ anebi Mosis daŋ nase fanɛ enyɛn e sa
         mbe eche kakilgboŋi be kawɔl nseŋ ju mo na?” 8 Nɛ Yesu kaŋɛ bumo: “Anebi Mosis daŋ sa menyi loŋ be ekpa nna nɛ men kini menyi be
         beche ŋkpal menyi be ŋgbene ka du kpakpa so. Dafanɛ mannɛ loŋ e daa la sososo na.
         9 Ma e kaŋɛ menyi na fanɛ enyɛn kama nɛ e kini mbe eche nseŋ naŋ ta eche pɔtɛ ji kubojua
         nna ŋ gbiti mbe eche dra na nna na ama e baŋ kini eche dra na nna ŋkpal mbe kesakalea
         so.” 10 Ndoŋ nna nɛ bebɛsopo na kaŋɛ mo le: “Nɛ enyɛn nɛ eche be kebaawɔtɔ baa du loŋ bre,
         esa maŋ ta eche, k bɔ.” 11 Nɛ Yesu kaŋɛ bumo: “Mannɛ ekama e naaŋ tiŋ n sɔ le be keŋini ere she bumo nɛ Ebɔrɛ
         sa bumo kumo be eleŋ na nawule. 12 Beko fir nna, ŋkpal manɛ so, loŋ nɛ b kurge bumo. Beko malɛ, basa fɛl bumo nna. Beko
         malɛ kini kakil nna nsaa wɔtɔ ŋkpal ebɔrɛso be kuwura na so. Amoso, ekama nɛ e beeŋ
         tiŋ n sɔ loŋ be kebaawɔtɔ, e sɔ.”Yesu ka nɛfa mbia be asheŋ(Maak 10:13-16; Luuk 18:15-17)13 Kachako basa ko bar mbia Yesu kutɔ fanɛ e ta mbe enɔana n deŋi n deŋi bumo so nseŋ
         kule Ebɔrɛ n sa bumo. Nɛ bebɛsopo na fara a ŋmenyaŋ basa na. 14 Nɛ Yesu kaŋɛ: “Men shin nɛ mbia na e baa ba ma kutɔ, men sa maa kuŋ bumo ekpa, ŋkpal
         manɛ so, ebɔrɛso be kuwura na la loŋ be basa peya nna.” 15 E ka ta mbe enɔana n deŋi n deŋi bumo so n loge nɛ e lar ndoŋ n naŋ yɔ kakpa ko.Damawura ko be asheŋ(Maak 10:17-31; Luuk 18:18-30)16 Ndoŋ nna nɛ kanyɛn ko ba Yesu kutɔ m ba bishi mo: “Eŋinipo, manɛ be kelela nɛ meeŋ
         wora n tiŋ n nya ŋkpa nɛ k maŋ kɔ ekar na?” 17 Nɛ Yesu bishi mo: “Manɛ e ba nɛ fee bishi ma kelela be asheŋ? Esa koŋwule e baa la
         elelapo. Nɛ fee sha keluri ŋkpa na to, baa bɛ mbraana na so.” 18 Nɛ kanyɛn na bishi mo: “Amo malɛ?” Nɛ Yesu kaŋɛ mo: “Amo e la fanɛ, sa maŋ kaŋ mɔ,
         sa maa ji kubojua, sa maŋ kaŋ yuri, sa maŋ kaŋ ji efɛ be shɛda, 19 baa bunyaŋ fo tuto nɛ fo nio nsaa sha fo barkasa fanɛ fo kumu.” 20 Nɛ kabrantiɛbia na kaŋɛ Yesu le: “M bɛ ade kikɛ so, manɛ e naŋ ka ma?” 21 Ndoŋ nna nɛ Yesu kaŋɛ mo: “Nɛ fee sha kebaadu cheembi, fo ya fa fo asɔ kikɛ n ta amo
         be amansherbi n sa betirpo, loŋ nɛ feeŋ nya ekpanjawu ashi ebɔrɛso. Ade be kaman nɛ
         fo ba bɛ ma so.” 22 Kanyɛn na ka nu loŋ nɛ e kilgi n yɔ nɛ kagbenejija, ŋkpal manɛ so, e daa kɔ asɔ ga.23 Nɛ Yesu kaŋɛ mbe bebɛsopo na: “Ma e kaŋɛ menyi kashenteŋto na fanɛ a beeŋ nu damawuraana
         ga pɔɛŋ nɛ b luri ebɔrɛso be kuwura na to. 24 Ŋ kraa kaŋɛ menyi nna na fanɛ damawura be keluri ebɔrɛso be kuwura na to du kpakpa
         a chɔ b ka beeŋ ta kemamprɔŋ n wɔtɔ kebasibi be kemaŋ to.” 25 Bebɛsopo na ka nu loŋ nɛ k chinchiŋ bumo ga nɛ b bishi mo: “To, nɛ basa mo malɛ e
         naaŋ tiŋ n nya kumɔlga?” 26 Ndoŋ nna nɛ Yesu keni bumo nseŋ kaŋɛ le: “Nyiŋgbasa bre kutɔ loŋ maaŋ tiŋ n wora,
         ama shɛŋ shɛŋ maŋ du Ebɔrɛ so kpakpa.” 27 Nɛ Pita kaŋɛ Yesu: “Keni, anyi ere yige kusɔ kama nna nseŋ ba kaa bɛ fo so na, nɛ
         manɛ nɛ anyi alɛ beeŋ nya?” 28 Nɛ Yesu kaŋɛ bumo: “Ma e kaŋɛ menyi kashenteŋto na fanɛ durnya popɔr na to jemanɛ
         nɛ ma, Nyiŋgbasa Pibinyɛn beeŋ chena ma kemaŋkura be kuwurputi na so na, menyi nɛ
         men bɛ ma so na malɛ gba beeŋ chena nwurputi kuduanyɔ so a ji Israɛlebi be nnaŋ kuduanyɔ
         na demu. 29 Ekama malɛ nɛ e yige mo pe ŋko beda nɛ besipo ŋko besipoche ŋko betuto ŋko benio ŋko
         bibi ŋko nsawule ŋkpal ma so, amodoŋwura beeŋ nya amo be ntuŋ kalfaso nseŋ nya ŋkpa
         nɛ k maŋ kɔ ekar na n ti so.30 Ama bedamta nɛ b juŋkpar naniere beeŋ ba ki bemantopo nɛ bedamta nɛ b shir kaman naniere
         e ba ki bejuŋkparpo.”

Ndibi be kudɔ to be beshumpo be keŋasa be asheŋ201 Nɛ Yesu naŋ kaŋɛ: “Ebɔrɛso be kuwura na du fanɛ kudɔwura ko ka koso chipurdidi nna
         n ya ber basa paa nɛ b ya shuŋ mbe ndibi be kudɔ to. 2 E ka nya bumo nɛ mo nɛ bumo ji n yili fanɛ e ka bumo lebra be kachɛ koŋwule be kakɔka.
         Kumo be kaman nɛ e yɛr bumo mbe ndibi be kudɔ na to. 3 Ta a ba fanɛ kerfi akpanu chipurso nɛ e naŋ lar n ya wu basa ko malɛ nɛ b yil kebɛ
         to kenyanyaŋɛso. 4 Nɛ e kaŋɛ bumo: ‘Menyi alɛ gba e yɔ ma ndibi be kudɔ to n ya shuŋ nɛ ŋ ka menyi kanaŋkamaso
         nɛ k daga.’ 5 Ndoŋ nna nɛ b yɔ. Nɛ e naŋ lar fanɛ kerfi kuduanyɔ nɛ kaaseso kerfi asa be saŋɛ n
         naŋ ya wora loŋ gbagba gbiiŋ. 6 Ta a ba fanɛ kaaseso kerfi anu be saŋɛ nɛ e lar ŋ kraa naŋ ya wu basa ko nɛ b yil.
         Nɛ e bishi bumo le: ‘Kare ka chɛ kikɛ manɛ nɛ men baa yil nfe a wora?’ 7 Nɛ b kaŋɛ mo: ‘To, esa kama maŋ ber anyi paa ai.’ Nɛ e kaŋɛ bumo: ‘Kumo ere, menyi
         alɛ gba e yɔ ma ndibi be kudɔ to n ya shuŋ.’ 8 Kaboŋ ka ya kaa jija to nɛ kudɔ na wura kaŋɛ mbe beshumpo be enimu le: ‘Tre beshumpo
         na ŋ ka bumo. Fara bumo nɛ b shir kaman m ba na ŋ ka n ya fo bumo nɛ b juŋkpar m ba
         na.’ 9 Ndoŋ nna nɛ e shin nɛ bumo nɛ b yɔ kushuŋ na to fanɛ kerfi anu na be ekama ba sɔ lebra
         be kachɛ koŋwule be kakɔka. 10 Bumo nɛ b juŋkpar n yɔ kudɔ na to na ka wu loŋ nɛ b fara a tama kenya a chɔ kananɛ
         lalalogeebi na nya na, ama bumo alɛ be ekama gba daŋ nya lebra be kachɛ koŋwule be
         kakɔka na. 11 Ndoŋ nna nɛ b fara a bile asheŋ a gbiti kudɔ na wura a kaŋɛ: 12 ‘Keni, awa koŋwule nɛ bumo nɛ b shir kaman m ba na baŋ shuŋ, ama fo shin nɛ anyi nɛ
         an shuŋ ga nɛ epeŋi mɔ anyi na nɛ bumo kikɛ ji a sasa.’ ” 13 Nɛ kudɔ na wura kaŋɛ bumo be emo nɛ e malga na le: “Keni, n teri m maŋ puni fo nna,
         ŋkpal manɛ so, ma nɛ fo maŋ ji nna n yili fanɛ ŋ ka fo lebra be kachɛ koŋwule be kakɔka
         a? 14 Ta fo kakɔka a yɔ. Ma e naa sha keka fo nɛ kanyɛn nɛ e shir kaman m ba shuŋ ere a
         sasa. 15 M maŋ kɔ ekpa nna nɛ n ta ma amansherbi n wora kusɔ nɛ mee sha a? Ŋko fee besa eyur
         nna ŋkpal ma kelela so?” 16 Keŋasa ere be kaman nɛ Yesu kaŋɛ le: “To, amoso, bumo nɛ b shir kaman naniere beeŋ
         ba ki bejuŋkparpo nɛ bumo nɛ b juŋkpar naniere e ba ki bemantopo.”Yesu ka naŋ malga mbe luwu be asheŋ(Maak 10:32-34; Luuk 18:31-34)17 Yesu ka bee yɔ Jerusalɛm nɛ e keta mbe bebɛsopo kuduanyɔ na n lar ekarso ŋ kaŋɛ bumo
         le ekpa na to: 18 “To, anyee yɔ Jerusalɛm nna na nɛ b ya ta ma, Nyiŋgbasa Pibinyɛn m bɔɔ bɔrɛmatapowuraana
         na nɛ mbraŋinipoana na enɔ nɛ b kaŋɛ fanɛ n daga luwu 19 nseŋ kilgi n ta ma m bɔɔ nnyamase enɔ nɛ b wora ma eyurto ŋ kuya ma so nseŋ ta ma
         ŋ gbir m mata kedibi largato so. Ama kumo be nchɛ asa to meeŋ tiŋi luwu na to.”Enio be kekule be asheŋ(Maak 10:35-45)20 Kachako Zɛbedi be mbinyɛnsobi nɛ bumo nio ba Yesu kutɔ nɛ kache na ba gbir nseŋ kule
         mo kusɔ ko. 21 Nɛ Yesu bishi mo: “Manɛ nɛ fee sha?” Nɛ e kaŋɛ mo: “Nase kɔnɔ fanɛ fo kaŋ ya kaa tase
         fo kuwura na so, feeŋ shin nɛ ma mbinyɛnsobi ere be eko e chena fo jisoso nɛ eko malɛ
         e chena fo bena so.” 22 Nɛ Yesu kaŋɛ bumo: “Men maŋ nyi kusɔ nɛ menyee kule ere. Menyeeŋ tiŋ n ji awurfoŋ
         nɛ meeŋ ji a?” Nɛ mbia na kaŋɛ: “Mm, anyeeŋ tiŋ.” 23 Ndoŋ nna nɛ Yesu kaŋɛ bumo: “Kashenteŋ, menyeeŋ ji awurfoŋ nɛ meeŋ ji, ama m maŋ kɔ
         ekpa nɛ n lara emo nɛ e beeŋ chena ma jisoso nɛ ma bena so. N Tuto e lɔŋɛ loŋ be mboŋ
         n yili bumo nɛ e lɔŋɛ amo nɛ e sa na.” 24 Bebɛsopo kudu nɛ b ka na ka nu kesheŋ na nɛ b nya agbo n wora Jeems nɛ mo sipo Jɔn.
         25 Nɛ Yesu tre bumo m ba shɛr ŋ kaŋɛ: “Men nyi durnya to be benimuana e wɔ basa a ŋini
         bumo eleŋ nɛ bumo be bewuraana malɛ gba bee ŋini bumo eleŋ, 26 ama menyi ere to mannɛ aloŋ nɛ k du. Nɛ men be ekama bee sha kenimu, a daga e ka ki
         bumo nɛ b ka na be kayɛrbi. 27 Nɛ ekama malɛ nɛ e bee sha kejuŋkpar, a daga e ka ki menyi be kenya 28 fanɛ kananɛ ma, Nyiŋgbasa Pibinyɛn gba maŋ ba nɛ b ba shuŋ ma na. M ba nna nɛ m ba
         shuŋ nseŋ ta ma ŋkpa n sɔ basa damta n yige.”Yesu ka sa betanpo anyɔ anishi be asheŋ(Maak 10:46-52; Luuk 18:35-43)29 Yesu nɛ mbe bebɛsopo ka bee lar Jɛriko to nɛ jimaŋ damta ko bɛ mo so. 30 Betanpo anyɔ ko malɛ daa tase ekpakar nseŋ nu fanɛ Yesu e naa choŋ nɛ b boŋ to n tre
         Yesu a kaŋɛ: “Enyɛnpe, Ewura Deevid mo Nanabi, wu anyi kuwɔr.” 31 Nɛ jimaŋ na ponte bumo so ŋ kaŋɛ bumo fanɛ b lo bumo be nnɔ to, ama b lɔŋɛ m boŋ to
         a chɔ sososo na a kaŋɛ: “Enyɛnpe, Ewura Deevid mo Nanabi, wu anyi kuwɔr.” 32 Ndoŋ nna nɛ Yesu yili nseŋ tre bumo m bishi: “Manɛ nɛ menyee sha fanɛ n wora n sa
         menyi?” 33 Nɛ b kaŋɛ mo le: “Enyɛnpe, anyee sha kenaawu nna.” 34 Ndoŋ nna nɛ Yesu wu bumo kuwɔr nseŋ beta m beta bumo be anishi. Epul na to nɛ b nya
         bumo be anishi a wu nseŋ fara a bɛ mo so.

Yesu ka luri Jerusalɛm bunyanso be asheŋ(Maak 11:1-11; Luuk 19:28-38; Jɔn 12:12-19)211 A ka ba ka gbrɛbi nɛ Yesu nɛ mbe bebɛsopo e luri Jerusalɛm be kade to nɛ b fo Bɛtfagi
         be kade to nɛ k wɔ ɔlifs be kebee so ase na. Ndoŋ nna nɛ e ta le be kubɔya ere n shuŋi
         bebɛsopo na be benyɔ ŋ kaŋɛ bumo: 2 “Men yɔ kadebi nɛ k ya kaa wɔ men be anishito ere to. Men baŋ ya kaa luri kumo to,
         menyeeŋ wu b ka chɛ kurma m muni ndoŋ nɛ kumo pibi yil m mata kumo. Men saŋɛ amo m
         bar ma. 3 Nɛ esa kama nɛ e kaŋ kaŋɛ menyi kusɔ kama, men kaŋɛ amodoŋwura fanɛ Enyɛnpe e naa
         sha amo nɛ e naŋ ya bɛta amo m ba naniere.”4 Kesheŋ ere daŋ wora nna nɛ kusɔ nɛ anebi Zakareya daŋ kaŋɛ na e bɔla ekpa. E yɛ:5 “Kaŋɛ Zayɔn be kade to ebi:‘Keni men be Ewura ka du boeŋ n dii kurma a ba menyi kutɔ.Kusɔbɔya pibi, kakurmabi nɛ e dii.’ ”6 Ndoŋ nna nɛ bebɛsopo na ya wora kusɔ nɛ Yesu kaŋɛ fanɛ b ya wora na. 7 B ka bar kurma na nɛ kumo pibi na nɛ b ta bumo be asɔbuuso ko n deŋi amo so nɛ Yesu
         dii n chena ebi na so. 8 Nɛ jimaŋ damta ko malɛ parga bumo be asɔbuuso ko to n nase ekpa to nɛ beko malɛ fɛta
         abii be ayabi n ta amo n nase ekpa na to. 9 Le nɛ jimaŋ nɛ b daŋ juŋkpar mo na nɛ bumo nɛ b daŋ bɛ mo so na kikɛ daa ponte a kaŋɛ:“Hosana e baa wɔ Ewura Deevid mo Nanabi so.Nɛfa la esa nɛ e shi Enyɛnpe be ketre to a ba na peya nna.Hosana e baa la Enyɛnpetale peya.”10 Yesu ka luri Jerusalɛm be kade na to nɛ kade na kikɛ baga to nɛ basa bishi abar: “Wanɛ
         nna?” 11 Nɛ jimaŋ na kaŋɛ bumo le: “Nazarɛt nɛ k wɔ Galili be kasawule so be anebi nɛ baa tre
         Yesu na nna.”Yesu ka ju yawujipoana ashi bɔrɛlambu na to be asheŋ(Maak 11:15-19; Luuk 19:45-48; Jɔn 2:13-22)12 Nɛ Yesu ya luri Ebɔrɛ be lambu na to n fara a ju bekama nɛ b daa tɔ nɛ bumo nɛ b daa
         fa asɔ bɔrɛlambu na to be kelɔnɛ so na kikɛ. E daŋ melgi bumo nɛ b daa chɛr amansherbi
         na be eteebɔl nɛ alifapoana be mbɛ nna m buu 13 nseŋ kaŋɛ basa na le: “Abɔrɛsibɛ na bee kaŋɛ fanɛ Ebɔrɛ kaŋɛ: ‘Baaŋ tre ma kowu kabɔrɛkule
         be kakpa.’ Ama menyi ere ta kumo ŋ ki beyu be eŋanakpa.”14 Ade be kaman nɛ betanpo nɛ ebobi ba mo kutɔ bɔrɛlambu na to nɛ e chɛ bumo kikɛ. 15 Ama bɔrɛmatapowuraana na nɛ mbraŋinipoana na ka wu emamachisheŋ nɛ e daŋ wora na nseŋ
         naŋ wu kananɛ mbia daa wɔ bɔrɛlambu na akpa a ponte a kaŋɛ: “Hosana e baa la ewura
         Deevid mo Nanabi peya!” Nɛ agbo pɛ bumo, 16 nɛ b bishi Yesu le: “Fee nu kusɔ nɛ mbia ere bee kaŋɛ nna ere a?” Nɛ Yesu kaŋɛ bumo:
         “Mm, mee nu. Menyi ere maŋ naŋ kraŋ ashi Nshɛ be Kawɔl to fanɛ: ‘Fo shin nɛ mbigboŋibi
         nɛ bumo nɛ b kraa wɔ enɔ to kikɛ ba pin kedi Ebɔrɛ epaŋ nɛnɛ na a?’ ”17 Kede be kaman nɛ e yige bumo nseŋ lar kadegboŋ na to n yɔ Bɛtani n ya di ŋ klade.Yesu ka so figidibi kɔnɔ be asheŋ(Maak 11:12-14, 20-24)18 Kumo be kamɔnchɛ chipurso Yesu ka bɛta a yɔ kade na to nɛ akoŋ pɛ mo. 19 Ndoŋ nna nɛ e wu figi be kedibi ko ka yil ekpakar nɛ e yɔ kumo ase, ama e maŋ ya nya
         shɛŋ kumo so, afantaŋ nawule nɛ e wu. Nɛ e kaŋɛ kumo le: “Fo maaŋ naŋ sɔr asɔrso kikɛ!”
         Epul na to nɛ kedibi na wɔl. 20 Bebɛsopo na ka wu loŋ nɛ k chinchiŋ bumo ga nɛ b bishi Yesu: “Nuso nɛ figi be kedibi
         ere wora n wu epul ere to loŋ?” 21 Nɛ Yesu kaŋɛ bumo: “Ma e kaŋɛ menyi kashenteŋto na fanɛ nɛ men baa kɔ yirda a maa
         wora shikashika, mannɛ kusɔ nɛ k wora figi be kedibi na nawule nɛ menyeeŋ tiŋ n wora,
         ama menyeeŋ tiŋ ŋ kaŋɛ kebee ere le: ‘Pulgi n ta fo kumu n ya lɛ teku to’, nɛ loŋ
         e wora. 22 Nɛ men baŋ yirda, menyeeŋ nya kusɔ kama nɛ men kule ashi kabɔrɛkule to.”B ka bishi Yesu kakpa nɛ mbe eleŋ shi be asheŋ(Maak 11:27-33; Luuk 20:1-8)23 Yesu ka ya luri bɔrɛlambu na to a ŋini basa, nɛ bɔrɛmatapowuraana na nɛ basa na be
         benimuana na ba mo kutɔ m ba bishi mo: “Manɛ be eleŋ nɛ fo kɔ a wɔtɔ a wora asheŋ
         ere, nɛ wanɛ e sa fo loŋ be eleŋ na?” 24 Nɛ Yesu kaŋɛ bumo: “Ma alɛ gba beeŋ bishi menyi kesheŋ bishiso ko nɛ men baŋ sa ma
         kumo be kifito, kumo ere ma alɛ gba beeŋ kaŋɛ menyi kakpa nɛ eleŋ nɛ ŋ kɔ a wɔtɔ a
         wora asheŋ na shi. 25 Jɔn be kabɔrɛbɛr be asheŋ na daŋ shi nnɛ na, ebɔrɛso nɛ a shi ŋko enyiŋgbasa kutɔ?”
         Ndoŋ nna nɛ b bishi abar kusɔ nɛ baaŋ kaŋɛ. B yɛ: “Nɛ an baŋ kaŋɛ fanɛ ebɔrɛso nɛ
         a shi, e beeŋ bishi anyi: ‘Nɛ manɛ e ba nɛ menyi maŋ yirda mo?’ 26 Nɛ anyi alɛ naŋ kaŋɛ fanɛ a shi enyiŋgbasa kutɔ nna, an maaŋ tiŋ m pin kusɔ nɛ basa
         ere beeŋ wora anyi, ŋkpal manɛ so, bumo kikɛ yirda fanɛ Jɔn daa la anebi nna.” 27 Amoso le nɛ b daŋ kaŋɛ Yesu: “Anyi maŋ nyi.” Ndoŋ nna nɛ Yesu malɛ kaŋɛ bumo: “To,
         ma alɛ gba maaŋ kaŋɛ menyi kakpa nɛ eleŋ nɛ ŋ kɔ a wɔtɔ a wora asheŋ na shi.”Kanyɛn ko be mbinyɛnsobi anyɔ be asheŋ28 Nɛ Yesu naŋ kaŋɛ: “Nuso nɛ menyee fɛ keŋasa ere to? Kanyɛn ko e daa wɔtɔ a kɔ mbinyɛnsobi
         anyɔ, kachako e yɔ enimuso na kutɔ n ya kaŋɛ mo: ‘M pibi yɔ ma ndibi be kudɔ to kabre
         n ya dɔ ma.’ 29 Nɛ kebia na kaŋɛ mo: ‘M maaŋ yɔ.’ Kumo be kaman nɛ e naŋ chɛrga mbe nfɛra nseŋ yɔ.
         30 Etuto na ka lar ebi nimuso na kutɔ nɛ e yɔ ekekarso na malɛ kutɔ n ya kaŋɛ mo alɛ
         gba kesheŋ koŋwule na. Nɛ e kaŋɛ: ‘Toto, meeŋ yɔ.’ Ama kumo be kaman e maŋ yɔ.” Nɛ
         Yesu bishi bumo: 31 “To, mbia na be emo e wora kusɔ nɛ bumo tuto na bee sha?” Nɛ b yɛ: “Sososo peya na.”
         Nɛ Yesu kaŋɛ bumo le: “Kashenteŋ nɛ mee kaŋɛ menyi na fanɛ elamposɔpoana nɛ kesakaleawuraana
         bee baŋ menyi so nna a luri Ebɔrɛ be kuwura na to nna na. 32 Ŋkpal manɛ so, Jɔn daŋ ba menyi kutɔ nna nɛ e ba ŋini menyi alelasheŋ be ekpa, ama
         men maŋ yirda mo. Lamposɔpoana nɛ kesakaleawuraana bre yirda mo. Menyi alɛ ka naŋ
         wu kumo be loŋ gba, men kraa maŋ lar menyi be alubi to n yirda mo.”Paawuraana be asheŋ(Maak 12:1-12; Luuk 20:9-19)33 Nɛ Yesu kaŋɛ basa na: “Men naŋ nu keŋasa ko: Kowurnyɛn ko e daa wɔtɔ n dɔ ndibi sɔrso
         be kudɔ n fɛa asɔ ŋ kulti kumo nseŋ kur asɔrso na be kemaŋ nɛ b baa nyaŋ amo ndoŋ.
         Kumo be kaman nɛ e yuu kejaŋ jeŋgreŋ ko malɛ. E ka loge ade kikɛ nɛ e ta kudɔ na m
         bɔɔ paawuraana enɔ fanɛ b baa keni so nseŋ yɔ efuli pɔtɛ ko so. 34 Asɔrso na be kechuge be jemanɛ ka ya fo nɛ e shuŋi mbe anya ko paawuraana na kutɔ
         fanɛ b ya sɔ mbe asɔrso na m bar mo. 35 Ndoŋ nna nɛ paawuraana na nyaŋ mbe anya na m bri ede, m mɔ ede malɛ nseŋ kpa ede malɛ
         ajembu m mɔ. 36 Ndoŋ nna nɛ kudɔ na wura naŋ shuŋi anya damta nɛ b chɔ sososo peya na paawuraana na
         kutɔ nɛ b naŋ ya wora bumo alɛ gba kananɛ b daŋ wora bejuŋkparpoana na. 37 Bede kikɛ be kaman nɛ e shuŋi mo pibi paawuraana na kutɔ, ŋkpal manɛ so, le nɛ e daŋ
         kaŋɛ mbe kumu: ‘M pibinyɛn ere bre, baaŋ bunyaŋ mo.’ 38 Ama paawuraana na ka ya wu kebia na nɛ b kaŋɛ abar le: ‘Men keni, kudɔ ere wura be
         kapetɛjipo nde, men ba nɛ an mɔ mo nseŋ ta asɔ na nɛ a ki anyeya.’ 39 Ndoŋ nna nɛ b gberge mo n lar kudɔ na to n ya mɔ mo.” 40 Nɛ Yesu bishi basa na le: “To, kudɔ na wura kaŋ ba, manɛ nɛ e beeŋ wora paawuraana
         na?” 41 Nɛ b yɛ: “E beeŋ shin nɛ basa lubi na e wu luwu lubi nseŋ naŋ ta kudɔ na m ber basa
         pɔtɛ paa, bumo nɛ baaŋ chuge asɔrso na amo be jemanɛ na nsaa ta kudɔ na wura peya
         a sa mo.” 42 Nɛ Yesu naŋ bishi bumo: “Men maŋ naŋ kraŋ abɔrɛsibɛ nɛ a bee kaŋɛ le na nna; a yɛ:‘Kejembu mo nɛ bepɔrpo kini nae ba ki ebu na be kebonfu be gbaltɔlase lela na.Enyɛnpe e daŋ wora le be kesheŋ.Kumo alɛ be kananɛ k kɔ mamachi anyi to’ a?43 Amoso, ma e kaŋɛ menyi na fanɛ baaŋ sɔ Ebɔrɛ be kuwura na menyi kutɔ n sa basa nɛ
         baaŋ sɔr kumo be asɔrso. 44 [Esa kama nɛ e tɔr loŋ be kejembu so, e beeŋ buri to le burburbi nɛ ekama malɛ nɛ
         k tɔr mo so, e beeŋ bɛa to cheche.]” 45 Bɔrɛmatapowuraana na nɛ Efarisiana na ka nu Yesu be aŋasa na nɛ b pin fanɛ bumo be
         asheŋ nɛ e daa malga na 46 nɛ b wora ania a fin kananɛ baaŋ wora m pɛ mo, ama bumo alɛ daa ŋana jimaŋ na nna,
         ŋkpal manɛ so, basa na kikɛ daŋ yirda fanɛ e la anebi nna.

Kejafɔ to be kejigboŋ be keŋasa be asheŋ(Luuk 14:15-24)221 Nɛ Yesu naŋ ta aŋasa m malga n sa basa na a kaŋɛ bumo: 2 “Ebɔrɛso be kuwura na to du fanɛ ewura ko ka wora kejafɔ to be kejigboŋ nna n sa mo
         pibinyɛn. 3 Keji be saŋɛ ka ba fo nɛ e shuŋi mbe anya fanɛ b ya kaŋɛ basa nɛ e daŋ tre na fanɛ
         b baa ba, ama b kini keba. 4 Ndoŋ nna nɛ e naŋ shuŋi anya ko n ti so ŋ kaŋɛ bumo: ‘Men ya kaŋɛ basa nɛ n tre na
         fanɛ n loge ma kejigboŋ be ajibi na. B teŋ bɛ ma ana nɛ amo be afɔlbi danso n loge
         nɛ kusɔ kama wora shiriya, amoso, men baa ba kejafɔ to be kejigboŋ na to.’ 5 Ama basa na daŋ kplaŋ ketre na so nna. Ede yɔ mbe ndɔ to nɛ ede malɛ choŋ mbe kushuŋ
         to. 6 Nɛ bumo nɛ b ka malɛ nyaŋ kanyɛn na be anya na n wora bumo amɔmɔshiasheŋ nseŋ mɔ bumo.
         7 Ndoŋ nna nɛ ewura na nya agbo ga nseŋ shuŋi mbe benapo nɛ b ya mɔ bemɔpo na kikɛ nseŋ
         chɔɔ bumo be kade na. 8 Kumo be kaman nɛ e kaŋɛ mbe anya na le: ‘Kejafɔ to be kejigboŋ na wora shiriya, ama
         basa nɛ b daŋ tre na maŋ daga keba. 9 Amoso, men yɔ abɔrbiana be ŋkpancheriana to so n ya tre basa kama nɛ men tu nɛ b ba
         kejafɔ to be kejigboŋ ere to.’ 10 Ndoŋ nna nɛ anya na lar n yɔ abɔrbiana na so n ya kaa chala basa kama nɛ b wu, belela
         nɛ belubi kikɛ hale nɛ lambu nɛ b daa wora kejafɔ to be kejigboŋ na kikɛ ya bɔlɔ befɔ.
         11 Ama ewura na ka luri m ba nɛ e ba wu befɔ na, nɛ e wu kanyɛn ko ndoŋ nɛ e tase a maŋ
         buu kejafɔ to be asɔbuuso. 12 Nɛ e bishi mo le: ‘N teri, nuso nɛ fo wora n luri nfe ŋkaa maa kɔ kejafɔ to be asɔbuuso?’
         Nɛ kanyɛn na la to. 13 Ndoŋ nna nɛ ewura na kaŋɛ mbe nyɛrbi le: ‘Men kre mbe enɔ nɛ aya nseŋ ta mo ŋ kpa
         kowu, tentembiri to plɔ. Ndoŋ nɛ basa wɔtɔ a shu nsaa we anyi to na.’14 Amo alɛ kikɛ be kifi to e la fanɛ basa damta nɛ b tre, ama bumo to be gbrɛ nɛ b lara.”Lampo be keka be asheŋ(Maak 12:13-17; Luuk 20:20-26)15 Ade be kaman nɛ Efarisiana lar n ya wora kɔnɔ fanɛ b ya lute Yesu kɔnɔ n shin nɛ e
         malga nɛ b yili mbe mmalga na so n nya mo. 16 Bumo be bebɛsopo nɛ Hɛrɔd be basa na nɛ b daŋ shuŋi nɛ b ba bishi mo: “Eŋinipo, an
         nyi fo ka la kashenteŋjipo a ŋini basa abɔrɛsheŋ na nɛ amo be kashenteŋ be ekpa so,
         fo alɛ be shɛŋ maŋ wɔ kananɛ basa bee fɛ fo asheŋ to, ŋkpal manɛ so, fo maa keni kananɛ
         basa du nsaa malga. 17 Amoso, kaŋɛ anyi kusɔ nɛ fee fɛ. Anyi be mbra na to k wɔtɔ fanɛ an baa ka lampo a
         sa Romebi be ewurgboŋ Siza ŋko k maŋ wɔtɔ loŋ?” 18 Ama Yesu daŋ pin bumo be nfɛra lubi na nseŋ bishi bumo: 19 “Kebirkɔnshiwuraana ere, manɛ e ba nɛ menyee sha kenu ma kɔnɔ? Men bar ma kemansherbi
         nɛ b kɔ a ka lampo na.” Ndoŋ nna nɛ b bar mo kemansherbi ko. 20 Nɛ e bishi bumo: “Esa mo be foto nɛ wanɛ be ketre e deŋ kumo so ere?” 21 Nɛ basa na kaŋɛ: “Ewurgboŋ Siza peya.” Nɛ Yesu kaŋɛ bumo: “To, kumo ere, men baa ta
         asɔ nɛ a la Ewurgboŋ Siza peya a sa mo nsaa ta Ebɔrɛ malɛ peya a sa mo.” 22 B ka nu loŋ nɛ k chinchiŋ bumo, nɛ b yige mo nseŋ yɔ.B ka bishi Yesu ketiŋi luwu to be asheŋ(Maak 12:18-27; Luuk 20:27-40)23 Kumo be kamɔnchɛ na kikɛ nɛ Esadusiana, bumo nɛ baa kaŋɛ fanɛ ketiŋi luwu to maŋ wɔtɔ
         na be beko ba bishi Yesu kesheŋ ere ŋ kaŋɛ: 24 “Eŋinipo, anebi Mosis kaŋɛ anyi fanɛ nɛ enyɛn ta eche a maŋ nya mbia nseŋ wu ŋ ka
         mbe eche, enyɛn na mo sipo e ta ekulpoche na ŋ kurge mbia n sa mo da nɛ e wu na. 25 To, basa koŋwule beshunu ko e daŋ koso anyi to. Nɛ enimuso na ta eche n wu ŋ ka mbe
         eche n sa mo sipo, ŋkpal manɛ so, b daa maŋ kurge bibi. 26 Kesheŋ koŋwule na gbagba chap e daŋ wora esipo nyɔsopo nɛ esasopo na kikɛ n ta loŋ
         hale n ya fo eshunusopo na. 27 Kumo be kaman nɛ eche na malɛ ba wu. 28 To, nɛ ketiŋiachɛ na, basa ashunu na to be emo be eche e naaŋ baa la kache mo kuli,
         na ŋkpal manɛ so, bumo kikɛ ta mo ŋ ku so.” 29 Nɛ Yesu kaŋɛ bumo: “Men maŋ kɔ kashenteŋ, ŋkpal manɛ so, men maŋ nyi abɔrɛsibɛ na
         ŋko Ebɔrɛ be eleŋ. 30 Ŋkpal manɛ so, ketiŋi luwu to be jemanɛ na basa beeŋ ba kaa du fanɛ emalaika nɛ b
         wɔ ebɔrɛso na nna. Benyɛn maaŋ ba kaa ta beche, beche malɛ maaŋ ba kaa yɔ kakil to.
         31 To, ketiŋi luwu to na malɛ be asheŋ, men maŋ naŋ kraŋ kusɔ nɛ Ebɔrɛ kaŋɛ menyi na
         nna a? 32 Ebɔrɛ yɛ: ‘Ma e la Eebraham be Ebɔrɛ nɛ Aizek be Ebɔrɛ nɛ Jeekɔb be Ebɔrɛ.’ Ebɔrɛ
         maŋ la bubuni be Ebɔrɛ. E la basa nɛ b wɔ ŋkpa to be Ebɔrɛ nna.” 33 Jimaŋ na ka nu loŋ nɛ mbe keŋini na chinchiŋ bumo.Mbragboŋ na be asheŋ(Maak 12:28-34; Luuk 10:25-28)34 Efarisiana na ka nu fanɛ Yesu malga n shin nɛ Esadusiana na paŋ kɔnɔ be kebugi nɛ
         bumo alɛ shɛr abar. 35 Nɛ bumo to be mbraŋinipo ko ba ta kesheŋ bishiso ko n wora Yesu ŋ keni m bishi mo
         le: 36 “Eŋinipo, mbra mo e la mbraana na to kikɛ be kegboŋi?” 37 Nɛ Yesu kaŋɛ mo: “Kede e la amo to be kegboŋi: Baa ta fo kagbene kikɛ nɛ fo kiyoyu
         kikɛ nɛ fo nfɛra kikɛ a sha Enyɛnpe fo Ebɔrɛ na. 38 Mbra juŋkparso nɛ mbraana na kikɛ to be kegboŋi nna na. 39 Mbra nyɔsopo na du fanɛ kejuŋkparso na nna. K yɛ: ‘Baa sha fo barkasa fanɛ fo kumu.’
         40 Anebi Mosis be mbra na kikɛ nɛ anebiana be asheŋ ŋiniso na yil mbra anyɔ ere so nna.”Esa nɛ Kristo na la be asheŋ(Maak 12:35-37; Luuk 20:41-44)41 Efarisiana na ka ba shɛr nɛ Yesu bishi bumo le: 42 “Nuso nɛ menyee fɛ Ebɔrɛ be esa laraso Kristo na be asheŋ? Wanɛ pibi e la mo?” Nɛ
         b kaŋɛ mo: “Ewura Deevid mo Nanabi.” 43 Ndoŋ nna nɛ e bishi bumo le: “To, nɛ a ji nuso nna nɛ Kiyoyu Cheeŋ na daŋ bugi Deevid
         be kagbene n shin nɛ e tre mo mo Nyɛnpe ŋ kaŋɛ le:44 ‘Enyɛnpe na kaŋɛ n Nyɛnpe, chena ma jisoso nfe hale nɛ n ya ta fo doŋana m bɔɔ fo
         enɔ.’45 To, nɛ Ewura Deevid gbagba daŋ tre Kristo na Enyɛnpe, nuso nɛ Kristo na bee wora a
         la mo Nanabi?” 46 Basa na be ekama daa maŋ naŋ tiŋ nɛ e malga kusɔ ko. Yili kumo be kachɛ na malɛ a
         yɔ, ekama maŋ naŋ tiŋ m bugi kɔnɔ m bishi mo asheŋ bishiso.

Yesu ka ji basa asoe to ŋkpal mbraŋinipoana so be asheŋ(Maak 12:38-39; Luuk 11:43, 46; 20:45-46)231 Nɛ Yesu kaŋɛ jimaŋ na nɛ mbe bebɛsopo na le: 2 “Mbraŋinipoana na nɛ Efarisiana na yil anebi Mosis be katelamu to nna. 3 Amoso, men baa nu a sa bumo a wora kusɔ kama nɛ baa kaŋɛ menyi. Ama men sa maa wora
         asheŋ nɛ baa wora, ŋkpal manɛ so, b maa bɛ asɔ nɛ baa kaŋɛ menyi na so. 4 Baa kre esulɔ gbɛgbɛso nna a sa basa fanɛ b sulɔ, ama bumo alɛ gbagba maaŋ shuli n
         ta keshilbi koŋwule gba ŋ gbuŋgbuŋ amo to. 5 Bumo be asheŋ woraso kama to, basa nɛ baa sha fanɛ b wu bumo. Men keni kananɛ baa
         shin nɛ bumo be kabɔrɛkule be awulbi bee kpalga to loŋ nsaa shin nɛ bumo be nle malɛ
         be nnɔ bee shi a du jolijoli. 6 Kejigboŋ be bunyanso be echenakpaana nɛ baa sha nsaa sha kebaachena bunyanso be mbɛ
         so ashi nshɛrbuana to. 7 Baa sha fanɛ basa e baa tu bumo kebɛ to a chɔrɔ bumo bunyanso ga nseŋ naa sha fanɛ
         b baa tre bumo rabai, kumo e la fanɛ eŋinipo. 8 Ama a maŋ daga men ka bee shin nɛ b baa tre menyi rabai, ŋkpal manɛ so, men kikɛ la
         keniopibi nna a kɔ Eŋinipo koŋwule. 9 Menyi alɛ e sa maŋ kaŋ tre esa kama durnya ere to etuto, ŋkpal manɛ so, Etuto koŋwule
         nɛ men kɔ, mo alɛ wɔ ebɔrɛso. 10 Menyi alɛ e sa maŋ shin nɛ b baa tre menyi benyɛnpe gba, ŋkpal manɛ so, Enyɛnpe koŋwule
         nɛ men kɔ, mo e la Kristo na. 11 Men kikɛ to be enimu e naaŋ baa la men be kayɛrbi. 12 Ŋkpal manɛ so, ekama nɛ e bee maŋ mbe kumu so, Ebɔrɛ beeŋ bar mo kaseto, nɛ ekama
         nɛ e bee bar mbe kumu kaseto, Ebɔrɛ beeŋ maŋ mo so.”Yesu ka fiɛ basa so ŋkpal kebirkɔnshi so be asheŋ(Maak 12:40; Luuk 11:39-42, 44, 52; 20:47)13 Asheŋ maaŋ nyalɛ n sa menyi mbraŋinipoana nɛ Efarisiana ere kikɛ, kebirkɔnshiwuraana
         ere, ŋkpal men ka bee kuŋ basa ashi Ebɔrɛ be kuwura na to be keluri na to so. Men
         gbagba maa luri ebɔrɛso be kuwura na to, menyi alɛ nseŋ naa shin nɛ basa nɛ b daa
         beeŋ baa sha keluri bee paŋ kumo to be keluri.14 [Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Menyee puni bekulpocheana nsaa suge bumo be nwu nsaa ta kabɔrɛkule tenteŋ kebirkɔnshiso
         a kule Ebɔrɛ. Ŋkpal le be asheŋ ere kikɛ so, men be kasogberge beeŋ baa shi ga a chɔ
         ekama peya.]15 Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Menyee ta ekpa tenteŋana nsaa baŋ etekuana so a yɔ mboŋ ko n ya shin nɛ esa koŋwule
         e tuba, kumo be kaman nɛ men naŋ shin nɛ mo koŋwule na e naaŋ ki esa lubi a chɔ kananɛ
         menyi gbagba du a la Setani be edɛ to be esa.16 Bejuŋkparpo tanpoana ere, asheŋ maaŋ nyalɛ n sa menyi kikɛ. Men yɛ fanɛ nɛ esa baŋ
         ta bɔrɛlambu na be ketre m bɔ ntaŋ, k maŋ la shɛŋ, ama ekama nɛ e bɔ bɔrɛlambu na
         to be amansherbi na bre daga e ka wora kusɔ nɛ e bɔ fanɛ e beeŋ wora na. 17 Betanpo wulpo ere, bɔrɛlambu na nɛ kumo to be amansherbi na, kumo e chɔ? Amansherbi
         na e chɔ ŋko bɔrɛlambu nɛ k shin nɛ amansherbi na ki cheembi na e chɔ? 18 Menyi alɛ kraa naa kaŋɛ fanɛ nɛ esa baŋ bɔ bɔrɛsure na, k maŋ la shɛŋ, ama nɛ e bɔ
         kakɛ nɛ baa ta a deŋi bɔrɛsure na so na bre k daga e ka wora kusɔ nɛ e bɔ fanɛ e beeŋ
         wora na. 19 Betanpo ere, kakɛ na nɛ bɔrɛsure na, kumo e chɔ? Kakɛ na e chɔ ŋko bɔrɛsure nɛ k shin
         nɛ kakɛ na ki cheembi na e chɔ? 20 Men baa nyiŋi fanɛ esa kama nɛ e bɔ bɔrɛsure na bɔ kumo gbagba nɛ kusɔ kama nɛ k deŋ
         kumo so na nna na. 21 Esa kama malɛ nɛ e bɔ bɔrɛlambu na bɔ kumo gbagba nɛ Ebɔrɛ nɛ e wɔ kumo to na nna
         na. 22 Esa kama malɛ nɛ e bɔ ebɔrɛso bɔ Ebɔrɛ be kuwurputi nɛ emo nɛ e bee chena kumo so
         na nna na.23 Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Menyee kaa lara men be eposɔ fanɛ albasa nɛ egabu nɛ ashiibi gba so be kudukudusopo
         a sa Ebɔrɛ, ama men kini kewora mbra na to be asɔ nɛ a juŋkpar na, amo e la kebaaji
         asheŋ nɛ amo be ekpa so nɛ kebaawu kuwɔr nɛ kebaayɛ asheŋ a wora amo na. Le be asɔ
         ere e daga fanɛ men baa wora nsaa maa gal amo nɛ a ka na gba a lɛ. 24 Bejuŋkparpo tanpo ere, menyi e naa gbo kusɔ firgisobi ashi men be kusɔnuuso to a lɛ
         nsaa min nyɔma!25 Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Menyee fɔr mba nɛ nwiebi be mmanto nɛ amo be epun to bɔlɔ kasuge nɛ kejimuni
         be asɔ a yil. 26 Farisi tanpo ere, baa juŋkpar a fɔr nwiebi na nɛ mba na be epunana to pɔɛŋ nɛ amo
         be mmanto e nyalɛ so.27 Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Men du fanɛ nchaŋana nɛ b ta asɔ fuful n nyɔɔ amo be esoso nɛ a walɛ so kowu
         nɛ amo be epun to bre bɔlɔ bubuni be awibi n lubi so na nna. 28 To, loŋ nɛ men du basa be anishito. Basa baŋ wu menyi, baa tre menyi basa lela nna,
         ama men be ŋgbene to bre kebirkɔnshi nɛ alubisheŋ e bɔlɔ to.Kebirkɔnshiwuraana be kasogberge be asheŋ(Luuk 11:47-51)29 Mbraŋinipoana nɛ Efarisiana, asheŋ maaŋ nyalɛ n sa menyi kikɛ, kebirkɔnshiwuraana
         ere. Menyee pɔr asɔ a yuu anebiana be nchaŋana so nsaa ji basa lela be nchaŋana kebita.
         30 Menyee kaa kaŋɛ fanɛ, nɛ an daa wɔtɔ an nananyɛnana be jemanɛ na nna, an daa maaŋ
         tu bumo m mɔ anebiana na. 31 To, menyi gbagba e baa ji shɛda a kaŋɛ fanɛ men ka la bumo nɛ b mɔ anebiana na be
         benanabi na. 32 To, menyi alɛ gba e baa kɔ to a wora alubi nɛ men nanaana daŋ wora na ai! 33 Awɔ ere, awɔ lubi be mbia ere, nuso nɛ menyeeŋ wora nɛ b maaŋ gberge menyi kusoe n
         yɛr menyi Setani be edɛ to? 34 To, mee shuŋi anebiana nɛ benyiashempo nɛ beŋinipo menyi kutɔ nna na, ama menyeeŋ
         mɔ bumo be beko nseŋ ta beko ŋ gbir m mata kedibi largato so nseŋ bri beko malɛ ashi
         menyi be nshɛrbuana to n ju bumo ashi kade ko to n yɔ kepɔtɛ to. 35 Amoso, belelapo nɛ b mɔ baŋ fara jemanɛ nɛ b mɔ Ebel elelapo na kikɛ m ba fo Barakaya
         pibi Zakareya nɛ men mɔ bɔrɛsure na nɛ bɔrɛlambu be nferinto na achɛ be luwu be turju
         beeŋ baa bɛ menyi. 36 Ma e kaŋɛ menyi kashenteŋto na fanɛ asheŋ ere kikɛ be kasogberge beeŋ ba mbreebi ere
         so.Kasha nɛ Yesu kɔ a sa Jerusalɛmebi be asheŋ(Luuk 13:34-35)37 O Jerusalɛmebi, Jerusalɛmebi, menyi e naa mɔ anebiana na nsaa kpa bumo nɛ Ebɔrɛ shuŋi
         menyi kutɔ na ajembu a mɔ. Ela afanɛ nɛ n wora ania nɛ n chala menyi abar so fanɛ
         kananɛ koshi bee koli mbe mbia a wɔtɔ mbe atɛ to na, ama men kini. 38 To, naniere bre, Ebɔrɛ lara mbe enɔ ashi menyi be asheŋ to nseŋ yige menyi n to. 39 Ma alɛ e kaŋɛ menyi na fanɛ, yili kabre a yɔ, men maaŋ naŋ wu ma kikɛ ama jemanɛ nɛ
         menyeeŋ kaŋɛ le na fo nna:‘Kagbenefuli e baa wɔemo nɛ e shi Enyɛnpe be ketre to a ba na so.’

Yesu ka malga bɔrɛlambu be kebure be asheŋ(Maak 13:1-2; Luuk 21:5-6)241 Yesu ka bee lar bɔrɛlambu na to a yɔ nɛ mbe bebɛsopo ba mo kutɔ m ba shin nɛ mbe nfɛra
         yɔ bɔrɛlambu na be egbal jeŋgreŋana na so. 2 Nɛ Yesu bishi bumo le: “Men wu asɔ ere kikɛ ŋko? Ma e kaŋɛ menyi kashenteŋto na fanɛ
         kejembu koŋwule kama gba maaŋ ba ka a bɛ kumo barkasa so. Baaŋ ba da amo kikɛ n lɛ.”Etɔrɔ nɛ kekishi be kasogberge be asheŋ(Maak 13:3-13; Luuk 21:7-19)3 Kamalga na be kaman nɛ Yesu lar ndoŋ n ya kaa tase Ɔlifs be kebee na so nɛ bebɛsopo
         na ŋana m ba mo kutɔ m ba bishi mo: “Kaŋɛ anyi saŋɛ mo nɛ kesheŋ nɛ fo malga na beeŋ
         ba nɛ manɛ malɛ e naaŋ ŋini fanɛ fo keba na be jemanɛ taga to nɛ durnya be ekar na
         malɛ fo.” 4 Nɛ Yesu kaŋɛ bumo le: “Men baa da so nɛ esa kikɛ e sa maŋ fule menyi. 5 Ŋkpal manɛ so, basa damta beeŋ ba kaa kɔ ma ketre a na a kaŋɛ le: ‘Ma e la Ebɔrɛ be
         esa laraso Kristo na,’ nseŋ fule basa damta. 6 Menyeeŋ ba kaa nu fanɛ basa bee kɔ abar ana nseŋ naa nu fanɛ basa beeŋ kɔ abar ana,
         ama men sa maŋ shin nɛ menyi be ŋgbene e baa ku menyi, ŋkpal manɛ so, a daga loŋ be
         asheŋ na ka wora, ama lalaloge be jemanɛ na maŋ naŋ fo pɔɛŋ. 7 Efuli ko beeŋ kɔ kuko kena nɛ kuwurgboŋ ko e kɔ kuwurgboŋ nyɔsopo malɛ kena. Akoŋgboŋ
         beeŋ tɔr nɛ abembeŋ e ba kasawule ere so be mboŋ damtaana. 8 Le be asɔ ere kikɛ du fanɛ kakurge be ebesa juŋkparso nna. 9 Ade malɛ be buushi, basa beeŋ shin nɛ b pɛ menyi n tɔrɔ menyi nseŋ mɔ menyi. Ekama
         beeŋ kishi menyi ŋkpal ma so. 10 Amo be jemanɛ na basa damta beeŋ lar yirda na to nsaa kishi abar a debɔr abar. 11 Nɛ anebi fɛpoana damta e lar n fule basa damta. 12 Ŋkpal alubi malɛ ka wora keshi so, basa damta be kasha be eleŋ beeŋ yɔɔ. 13 Ama ekama nɛ e ji kanyiti n ya fo lalaloge na beeŋ nya kumɔlga. 14 Baaŋ bɔ Ebɔrɛ be kuwura na to be baru lela ere durnya ere to kikɛ nɛ k baa la shɛda
         a sa efuli kama so ebi pɔɛŋ nɛ jemanɛ ere be ekar e fo.”Edɔsopogboŋ na be asheŋ(Maak 13:14-23; Luuk 21:20-24)15 Amoso, men baŋ ya wu edɔsopogboŋ nɛ e bee shin nɛ kemur bee ba na ka yil kakpa cheembi
         na, mbe asheŋ nɛ anebi Danɛl daŋ malga na, fo nɛ fee kraŋ, fo pin kesheŋ ere be kifito.
         16 Men baŋ ya wu loŋ be asheŋ, men shin nɛ bumo nɛ b wɔ Judiya be efuli so na e shile
         n yɔ abee ase. 17 Esa kama nɛ e wɔ mbe kuchoŋi so e sa maŋ naŋ gbelge n ya ta asɔ nɛ a wɔ mbe ebu to.
         18 Nɛ ekama malɛ nɛ e wɔ ndɔ to, e sa maŋ naŋ bɛta n yɔ epe n ya ta mbe piŋi. 19 Yee, kumo be jemanɛ na bedampoche nɛ beche nɛ b kɔ mbia nɛ b kraa wɔ enɔ to beeŋ wu
         asheŋ ga. 20 Men baa kule Ebɔrɛ nɛ menyi be eshile na maaŋ ba kaa la awo to ŋko kewushiachɛ. 21 Ŋkpal manɛ so, kachɛ na be tɔrɔ beeŋ ba kaa chɔ tɔrɔ kama nɛ k ba basa so, yili durnya
         be sososo na kikɛ m ba fo mbre. Tɔrɔ kama malɛ maaŋ naŋ ba m ba fo kumo so kikɛ. 22 Nɛ Ebɔrɛ malɛ daa maŋ ku nchɛ na so, esa kikɛ daa maaŋ nya kumɔlga. Ama ŋkpal mbe
         basa laraso so e beeŋ ku nchɛ na so. 23 Amo be jemanɛ na, nɛ esa kama baŋ kaŋɛ menyi le: ‘Men keni, Kristo na nde!’ ŋko: ‘Men
         keni mo e wɔ ndoŋ ere na!’ Men sa maŋ kaŋ yirda kumo. 24 Ŋkpal manɛ so, befɛpo nɛ baa tre bumo be amu Kristo na nɛ anebi fɛpoana beeŋ lar n
         wora eleŋ be etɔɔnɛsheŋ gboŋ nɛ emamachisheŋ damta n fule Ebɔrɛ be basa laraso gba
         nɛ baaŋ tiŋ nna na. 25 To, n wule ŋ kaŋɛ menyi n yili nna na. 26 Amoso, nɛ esa kama baŋ kaŋɛ menyi le: ‘Men keni, Kristo na e wɔ kiyi to na,’ men sa
         maŋ kaŋ yɔ ndoŋ ŋko nɛ b kaŋɛ menyi le: ‘Men keni Kristo na e wɔ ebu ere to na,’ men
         sa maŋ kaŋ yirda kumo. 27 Ŋkpal manɛ so, kananɛ bɔrɛ bee shi epeŋilarkpa n nyɛkpɛ n ya fo epeŋitɔrkpa na gbagba
         nɛ ma, Nyiŋgbasa Pibinyɛn be keba na beeŋ baa du. 28 Kaplɛkama nɛ kusɔ wuso dese, ndoŋ nɛ ejita bee chala a mel.Nyiŋgbasa Pibinyɛn be keba be asheŋ(Maak 13:24-27; Luuk 21:25-28)29 Etɔrɔ ere be jemanɛ baŋ ba choŋ, k maaŋ chɛr ko nɛ epeŋi e biri to nɛ kufɔl e fuli
         to ŋ gben. Achɛkpabi beeŋ shi awɔlpa so n tɔr nɛ ebɔrɛso be eleŋana kikɛ e wea abar
         to. 30 Saŋɛ na so ma, Nyiŋgbasa Pibinyɛn be tɔɔnɛ beeŋ lar awɔlpa so, nɛ durnya ere to be
         efuliana kikɛ to ebi e shu. Baaŋ wu ma, Nyiŋgbasa Pibinyɛn nɛ eleŋ nɛ kemaŋkura gboŋ
         ka wɔ awɔlpa so a ba. 31 Kumo be kaman nɛ b foŋ kabelgboŋ na awɔrso nɛ ma, Nyiŋgbasa Pibinyɛn na e shuŋi ma
         emalaika durnya ere to be abonfu ana na to nɛ b ya yili esoso be kebonfu ko to n chala
         ma basa laraso n ya fo kuko to m ba ma kutɔ.Kedibi be kesheŋ ŋiniso be asheŋ(Maak 13:28-31; Luuk 21:29-33)32 Men shin nɛ kakuluwudibi e ŋini menyi kusɔ ko. Kumo be ayabi gbagba baŋ ya ki kefitiri
         bumbuŋ a du bɛlɛbɛlɛbi n fara a purge na, kumo be jemanɛ na nɛ menyee pin kebleŋ be
         saŋɛ ka taga to. 33 To, loŋ koŋwule na nna fanɛ men baŋ ya wu asheŋ ere kikɛ ka ya kaa wora, men baa nyi
         fanɛ ma kenamba na be jemanɛ na taga to a sha kefo. 34 Kashenteŋto nɛ mee kaŋɛ menyi na fanɛ asheŋ ere kikɛ beeŋ wora pɔɛŋ nɛ mbreebi nɛ
         b wɔ ŋkpa to ere kikɛ e wu. 35 Ebɔrɛso nɛ kasawule kikɛ beeŋ ba mur, ama ma mmalga maa ba nɛ a ba mur kikɛ!Ekama ka maŋ nyi kachɛ na ŋko jemanɛ na be asheŋ(Maak 13:32-37; Luuk 17:26-30, 34-36)36 Esa kikɛ maŋ nyi kachɛ nɛ saŋɛ nɛ meeŋ naŋ ba na, hale ebɔrɛso be emalaika na gba
         ŋko ma, Ebɔrɛ Pibinyɛn na gba maŋ nyi, Etuto na nawule e nyi. 37 Ma, Nyiŋgbasa Pibinyɛn na be keba beeŋ ba kaa du fanɛ kananɛ Nowa be jemanɛ daa du
         na gbagba nna le chap. 38 Ŋkpal manɛ so, pɔɛŋ nɛ nchugboŋ na ba na basa daa wɔtɔ nna a ji a nuu nɛ benyɛn bee
         ta beche nɛ beche malɛ bee yɔ kakil to hale loŋ nɛ kachako nɛ Nowa ya luri ekuloŋgboŋ
         na to na. 39 B daa maŋ nyi kusɔ nɛ k daa shin nɛ k wora pɔɛŋ nɛ nchugboŋ na ba mur bumo kikɛ nyam.
         To, loŋ gbagba be kebaawɔtɔ nɛ basa beeŋ baa kɔ kachɛ nɛ ma, Nyiŋgbasa Pibinyɛn na
         beeŋ ba na. 40 Kumo be kamɔnchɛ na benyɛn anyɔ beeŋ baa wɔ ndɔ to nɛ b ta ekoŋwule nseŋ ka enyɔsopo
         na. 41 Beche anyɔ beeŋ baa kɔr asɔ abo so nɛ b ta ekoŋwule nseŋ ka enyɔsopo na. 42 Amoso, men baa da so nɛnɛ, ŋkpal manɛ so, men maŋ nyi kachɛ nɛ ma, men Nyɛnpe beeŋ
         ba.43 Men baa nyi fanɛ laŋwura kama baa nyi kanyɛso be saŋɛ nɛ eyu beeŋ ba mbe laŋ to, e
         maaŋ di n shin nɛ eyu na e ba tintiŋ n luri mbe kowu to m ba yuri. 44 To, menyi alɛ gba e wora shiriya a jo ma, Nyiŋgbasa Pibinyɛn na, ŋkpal manɛ so, meeŋ
         ba saŋɛ nɛ men maaŋ baa tama ma.Kenya nɛ e maŋ kɔ kebirkɔnshi nɛ emo nɛ e kɔ na be asheŋ(Luuk 12:41-48)45 Nɛ Yesu bishi bumo: “Esa mo e la kenya nyiashempo nɛ e maŋ kɔ kebirkɔnshi, emo nɛ
         mo nyɛnpe beeŋ shin nɛ e baa keni mbe anya kikɛ so nsaa sa bumo bumo be ajibi saŋɛ
         nɛ a daga na? 46 Amo be kenya na mo nyɛnpe baŋ yɔ kakpa ko m bɛta m ba tu mo nɛ e bee wora kusɔ kama
         nɛ kumo be ekpa so, kenya na beeŋ nya kechɔrɔ ga. 47 Ma e kaŋɛ menyi kashenteŋto na fanɛ enyɛnpe na beeŋ shin nɛ amo be kenya na e baa
         keni mbe asɔ kikɛ so nyam. 48 Ama nɛ fanɛ kenya dalubiwura na kaŋɛ mbe kumu le: ‘N nyɛnpe beeŋ chɛr ga pɔɛŋ nseŋ
         bɛta m ba,’ 49 nseŋ fara a bri mo braana anya nɛ b ka na nɛ mo nɛ nsanuupo wɔtɔ a ji a nuu, 50 mo nyɛnpe na beeŋ ya bɛta m ba kachɛ nɛ jemanɛ nɛ kenya na maŋ nyi ŋko a tama mo.
         51 Enyɛnpe na malɛ ba tu mo loŋ, e beeŋ kuya mo so m bɛlɛ to nseŋ shin nɛ e yɔ kakpa
         nɛ kebirkɔnshiwuraana bee yɔ na. Ndoŋ nɛ basa wɔtɔ a shu nsaa we anyi to na.”

Besuŋgurbi kudu be keŋasa be asheŋ251 Nɛ Yesu naŋ bɔ keŋasa ko ŋ kaŋɛ: “Ebɔrɛso be kuwura na to beeŋ naŋ ba kaa du fanɛ
         besuŋgurbi kudu ko ka daŋ ta bumo be efitila nna n yɔ nɛ b ya shɛr kejafɔ mo kul to.
         2 Bumo be benu daa la bewulpo nna nɛ benu malɛ la benyiashempo. 3 Bewulpo na daŋ ta bumo be efitila, ama b maŋ ta keresin n ti so. 4 Ama benyiashempo na bre daŋ ta keresin n wɔtɔ ekɔlba to n ti bumo be efitila so. 5 Kijafɔ mo kul na daŋ chɛr ga nɛ edi pɛ bumo kikɛ nɛ b fara a di. 6 Kiidiso ka ya fo nɛ b nu basa ka bee tre a kaŋɛ: ‘Kijafɔ mo kul na nde. Men baa ba
         m ba tu mo.’ 7 Ndoŋ nna nɛ besuŋgurbi na kikɛ koso n lɔŋɛ bumo be efitila to. 8 Nɛ bewulpo na kaŋɛ benyiashempo na le: ‘Men sa anyi menyi be ekeresin ere be ako,
         ŋkpal manɛ so, anyi be efitila bee duŋ nna na.’ 9 Nɛ benyiashempo na malɛ kaŋɛ bumo le: ‘Ayai, anyi maaŋ tiŋ n sa menyi, ŋkpal manɛ
         so, shere a maaŋ fo anyi nɛ menyi kikɛ. Kusɔ nɛ k daga men ka wora e la fanɛ men yɔ
         keresinfapoana na kutɔ n ya tɔ ako.’ 10 B ka wɔ ekpa to a yɔ nɛ b ya tɔ keresin na nɛ kejafɔ mo kul na malɛ ba. Ndoŋ nna nɛ
         bumo nɛ b daŋ wora shiriya na tu kejafɔ mo kul na n luri nɛ b ya ji kejafɔ to be kejigboŋ
         na. Kumo be kaman nɛ b ti ebu na be kabuna. 11 Kumo alɛ be kaman nɛ besuŋgurbi wulpoana na malɛ ba m ba kaa kaŋɛ le: ‘Enyɛnpe, Enyɛnpe,
         bugi anyi.’ 12 Nɛ mo alɛ kaŋɛ: ‘Ma e kaŋɛ menyi kashenteŋto na fanɛ m maŋ nyi menyi.’ 13 To, men baa da so, ŋkpal manɛ so, kumo be kifito e la fanɛ men maŋ nyi kachɛ ŋko saŋɛ
         nɛ ma, Nyiŋgbasa Pibinyɛn na be keba na beeŋ fo.”Kakɛ be eyiri be keŋasa be asheŋ(Luuk 19:11-27)14 Nɛ Yesu naŋ bɔ keŋasa ere ŋ kaŋɛ: “Ebɔrɛso be kuwura na kraŋ naa du fanɛ kanyɛn ko
         ka daa yɔ kakpa ko nna nseŋ tre mbe anya n ta mbe asɔ m bɔɔ bumo enɔ. 15 E daŋ ta amansherbi ebɔtɛ anu nna n sa bumo be eko nseŋ ta ebɔtɛ anyɔ n sa ede nseŋ
         ta bɔtɛ koŋwule n sa ede malɛ. Kananɛ ekama beeŋ tiŋ ŋ keni so nɛ e daŋ sa mo. Kumo
         be kaman nɛ e pɛ mbe enite na to be ekpa. 16 Kenya nɛ e daŋ nya ebɔtɛ anu na ya fara epul na to n ta mbe amansherbi na a ji yawu
         n naŋ nya ebɔtɛ anu be tɔnɔ n ti so. 17 Loŋ koŋwule nɛ emo nɛ e daŋ nya ebɔtɛ anyɔ na gba daŋ wora n nya ebɔtɛ anyɔ n ti so.
         18 Ama emo nɛ e daŋ nya bɔtɛ koŋwule na daŋ ya ta mo peya nna ŋ kur kemaŋ n ta mo nyɛnpe
         be amansherbi na m puli. 19 Saŋko ka ya fo nɛ anya na bumo nyɛnpe ya bɛta m ba nseŋ ba fara nɛ mo nɛ mbe anya
         na e keni kusɔ nɛ b ta amansherbi na n wora. 20 Ndoŋ nna nɛ emo nɛ e daŋ nya ebɔtɛ anu na lar m bar ebɔtɛ anu n ti so nseŋ ba kaŋɛ
         mo le: ‘Enyɛnpe, ebɔtɛ anu nɛ fo daŋ ta m bɔɔ ma enɔ. Keni, n naŋ nya ebɔtɛ anu n
         ti so.’ 21 Nɛ mo nyɛnpe kaŋɛ mo le: ‘Mbo, kenya lela nɛ meeŋ tiŋ n yirda. Fo ka baŋ ta gbrɛbi
         ere n shuŋ le ere nɛ m pin fanɛ meeŋ tiŋ n yirda fo. Amoso, naniere meeŋ ta asɔ damta
         m bɔɔ fo enɔ. Ba tu ma, fo nyɛnpe a nu ma kuwura to be ebel.’ 22 Ndoŋ nna nɛ emo nɛ e daŋ nya ebɔtɛ anyɔ na malɛ lar m ba kaŋɛ: ‘Enyɛnpe, ebɔtɛ anyɔ
         nɛ fo ta m bɔɔ ma enɔ. Keni, n naŋ nya ebɔtɛ anyɔ n ti so.’ 23 Nɛ mo nyɛnpe na kaŋɛ mo le: ‘Mbo, kenya lela nɛ meeŋ tiŋ n yirda. Fo ka baŋ ta gbrɛbi
         ere n shuŋ le ere nɛ m pin fanɛ meeŋ tiŋ n yirda fo. Amoso, meeŋ ta asɔ damta m bɔɔ
         fo enɔ. Ba tu ma, fo nyɛnpe n nu ma kuwura to be ebel.’ 24 Ndoŋ nna nɛ emo nɛ e daŋ nya bɔtɛ koŋwule na malɛ ba lar m ba kaŋɛ le: ‘Enyɛnpe, n
         nyi kananɛ fo la kumukpakpasowura, kakpa nɛ fo maŋ duu, ndoŋ nɛ fee teŋi nsaa tise
         asɔ kakpa nɛ fo maŋ chela amo. 25 Amoso, n daa lɔ kufu nna nseŋ ta fo bɔtɛ koŋwule na n lar n ya ŋana kasawule to. Amoso,
         keni, fo kusɔ nde.’ 26 Ndoŋ, nna nɛ mo nyɛnpe na kaŋɛ mo le: ‘Kenya lubi tɔlpo ere, fo kaŋɛ fo nyi ŋ ka bee
         teŋi asɔ kakpa nɛ m maŋ duu nsaa tise asɔ kakpa nɛ m maŋ chela amo ŋko? 27 To, nɛ manɛ e ba nɛ fo daa maŋ ta ma amansherbi na n ya yili amansherbi be eyilikpa
         nɛ n daŋ ba m ba nya nchu n ti so?’ 28 Kumo be kaman nɛ e kilgi ŋ kaŋɛ anya nɛ b daa yil ndoŋ na le: ‘Men sɔ bɔtɛ koŋwule
         na mo kutɔ n sa emo nɛ e nya ebɔtɛ kudu na. 29 Ŋkpal manɛ so, ekama nɛ e kɔ beeŋ naŋ nya ga n ti so, ama ekama nɛ e maŋ kɔ, gbrɛ
         nɛ e kɔ na gba baaŋ sɔ mo kutɔ. 30 To, men pɛ kenya jiga ere n lar n ya lɛ tentembiri to plɔ. Ndoŋ nɛ basa wɔtɔ a shu
         nsaa we anyi to na.’ ”Kananɛ Nyiŋgbasa Pibinyɛn beeŋ ji basa demu be asheŋ31 Nɛ Yesu naŋ kaŋɛ: “Saŋɛ nɛ ma, Nyiŋgbasa Pibinyɛn beeŋ shi ma kemaŋkura to nɛ emalaika
         kikɛ e ba na, meeŋ ba chena ma kemaŋkura be kuwurputi na so. 32 Baaŋ shɛr efuliana kikɛ nyam ma anishito nɛ m barga basa ko ashi beko to fanɛ kananɛ
         mbolpɔkpapo bee barga mbolpɔ ashi mboe to na. 33 Meeŋ ta mbolpɔ na n yili ma jisoso nseŋ ta mboe na malɛ n yili ma bena so. 34 Kumo be kaman nɛ ma, Ewura na e kaŋɛ basa lela nɛ b wɔ ma jisoso na le: ‘Menyi nɛ
         n Tuto nɛfa na, men ba luri kuwura nɛ b lɔŋɛ n yili menyi kasɔto be jemanɛ na kikɛ
         na to. 35 Ŋkpal manɛ so, akoŋ daa kɔ ma nna nɛ men sa ma ajibi, achukoŋ daa kɔ ma nna nɛ men
         sa ma kusɔnuuso, n daa la efɔ nna nɛ men sɔ ma. 36 N daa maa kɔ asɔbuuso nɛ men buu ma, n daa lɔ nna nɛ men keni ma so, n daa wɔ kabuti
         to nɛ men ba chɔrɔ ma.’ 37 Nɛ basa lela na e bishi ma: ‘Enyɛnpe, saŋɛ mo nɛ an wu fo nɛ akoŋ nseŋ sa fo ajibi
         ŋko saŋɛ mo nɛ an wu fo nɛ achukoŋ nseŋ sa fo kusɔnuuso? 38 Saŋɛ mo nɛ an wu fo ka la efɔ nseŋ sɔ fo ŋko saŋɛ mo nɛ an wu fo ka maŋ kɔ asɔbuuso
         nseŋ buu fo? 39 Saŋɛ mo nɛ an wu fo ka bee lɔ ŋko a wɔ kabuti to nseŋ ya chɔrɔ fo?’ 40 Nɛ ma, Ewura na e kaŋɛ le: ‘Ma e kaŋɛ menyi kashenteŋto na fanɛ, kusɔ kama nɛ men
         daŋ wora n sa ŋ kurgepobi ere be ekama, ma nɛ men daŋ wora n sa na.’ 41 Ade be kaman nɛ ŋ kaŋɛ bumo nɛ b wɔ ma bena so na le: ‘Basa lubi ere, men shile ma
         so n yɔ edɛ nɛ b puga n yili Setani nɛ mbe emalaika na to. Edɛ na maa duŋ kikɛ. 42 Ŋkpal manɛ so, akoŋ daŋ pɛ ma nɛ men maŋ sa ma shɛŋ nɛ n ji, achukoŋ daŋ pɛ ma nɛ
         men maŋ sa ma shɛŋ nɛ n nuu. 43 N daa la efɔ nɛ men maŋ sɔ ma, n daa maa kɔ asɔbuuso, ama menyi alɛ maŋ buu ma, n
         daa lɔ nseŋ daa naa wɔ kabuti to nɛ men maŋ ba chɔrɔ ma.’ 44 Nɛ bumo alɛ e bishi ma le: ‘Enyɛnpe, saŋɛ mo nɛ an wu akoŋ ka kɔ fo ŋko achukoŋ ka
         kɔ fo ŋko saŋɛ mo nɛ an wu fo ka la efɔ ŋko saŋɛ mo nɛ fo maŋ kɔ asɔbuuso ŋko saŋɛ
         mo nɛ fee lɔ ŋko saŋɛ mo nɛ fo wɔ kabuti to nɛ an maŋ chɛ fo to?’ 45 Nɛ ŋ kaŋɛ bumo le: ‘Ma e kaŋɛ menyi kashenteŋto na fanɛ kusɔ kama nɛ men baŋ maŋ wora
         n sa bekarkarsobi ere be ekama, ma nɛ men maŋ wora kumo n sa na.’ 46 Kumo be kaman nɛ b yɔ kasogberge nɛ k maŋ kɔ ekar na to nɛ basa lela na malɛ e yɔ
         ŋkpa nɛ k maŋ kɔ ekar na to.”

B ka kre Yesu be kemɔ be nia be asheŋ(Maak 14:1-2; Luuk 22:1-2; Jɔn 11:45-53)261 Yesu ka malga asheŋ ere kikɛ n loge nɛ e kaŋɛ mbe bebɛsopo le: 2 “Men nyi fanɛ a ka nchɛnnyɔ nɛ Kebansonchoŋ be kejigboŋ na e fo, kumo be saŋɛ na so
         baaŋ ta ma, Nyiŋgbasa Pibinyɛn m bɔɔ basa enɔ nɛ b gbir ma m mata kedibi largato so
         m mɔ.” 3 Kumo be jemanɛ na so nɛ bɔrɛmatapowuraana nɛ basa na be benimuana shɛr bɔrɛmatapo
         nimuso nɛ baa tre Kayafas na be lambu na to 4 ŋ kre bumo nia fanɛ b ŋana m pɛ Yesu m mɔ. 5 Ama le nɛ b daŋ kaŋɛ bumo be amu: “Men sa maŋ shin nɛ an wora loŋ Kejigboŋ ere be
         saŋɛ ere to, nɛ mannɛ aloŋ kebagato beeŋ koso basa ere to.”B ka chulgi tulale n wurge Yesu so be asheŋ(Maak 14:3-9; Jɔn 12:1-8)6 Yesu ka daa wɔ Bɛtani a tase Saimɔn botipo pe a ji 7 nɛ kache ko keta amansherbi damta be tulale dufɛso ko be kɔlba lelabi m ba luri. Ndoŋ
         nna nɛ e ta tulale na n chulgi n wurge Yesu be kumu so. 8 Bebɛsopo na ka wu kusɔ nɛ kache na wora na nɛ bumo be ŋgbene kaa bumo nɛ b bishi:
         “Cha, tulale ere be kejija loŋ ere be kifito e la nuso?” 9 B yɛ: “Ŋkpal manɛ so, esa daa beeŋ tiŋ n ta tulale ere n fa n nya amansherbi damta
         n ta amo n sa betirpo.” 10 Ama Yesu daŋ pin kesheŋ nɛ b daa malga na nseŋ bishi bumo le: “Manɛ e ba nɛ menyee
         tɔrɔ kache na? Kusɔ lela nɛ e wora ma na. 11 Saŋkama menyi nɛ betirpo e naaŋ baa la, ama ma ere nɛ menyi maaŋ baa la saŋkama. 12 E chulgi tulale ere nna n wurge ma eyur so nɛ e lɔŋɛ kumo n yili kepuliachɛ. 13 Ma e kaŋɛ menyi kashenteŋto na fanɛ kaplɛkama nɛ b bɔ baru lela na durnya ere kikɛ
         to, baaŋ malga kusɔ nɛ e wora ere be asheŋ n nyiŋi mo.”Judas ka shuli kedebɔr Yesu be asheŋ(Maak 14:10-11; Luuk 22:3-6)14 Ndoŋ nna nɛ bebɛsopo kuduanyɔ na to be eko, emo nɛ baa tre Judas Iskareɔt na, yɔ bɔrɛmatapowuraana
         kutɔ 15 n ya bishi bumo le: “Nɛ n nya mo m bɔɔ menyi enɔ, manɛ nɛ menyeeŋ sa ma?” Ndoŋ nna
         nɛ b karga egbiti be ndarbi adesa n sa mo. 16 Yili kumo be jemanɛ na so a yɔ nɛ Judas fara a fin ekpa nɛ e beeŋ bɔla so n debɔr
         Yesu.Yesu nɛ mbe bebɛsopo ka ji Kebansonchoŋ be ajibi be asheŋ(Maak 14:12-21; Luuk 22:7-13, 21-23; Jɔn 13:21-30)17 Kachɛ nɛ b fara bodobodo nɛ a maŋ kɔ yiisi na be Kejigboŋ na nɛ bebɛsopo na ba Yesu
         kutɔ m ba bishi mo le: “Nnɛ nɛ fee sha an ya bela ase n yili fo nɛ fo ba ji Kebansonchoŋ
         be ajibi na?” 18 Nɛ e kaŋɛ bumo le: “Men yɔ kade to n ya wu kanyɛn na ŋ kaŋɛ mo le: ‘Eŋinipo na yɛ:
         Ma saŋɛ na taga to. Ma nɛ ma bebɛsopo beeŋ ba fo pe m ba ji Kebansonchoŋ be ajibi
         na.’ ” 19 Ndoŋ nna nɛ bebɛsopo na ya wora kusɔ nɛ Yesu kaŋɛ bumo na nseŋ wora Kebansonchoŋ be
         ajibi na n yili.20 Kanyɛ ka biri nɛ Yesu dese kekel so teebɔl ase, mo nɛ mbe bebɛsopo kuduanyɔ na e daa
         la. 21 B ka bee ji nɛ e kaŋɛ bumo le: “Kashenteŋto nɛ mee kaŋɛ menyi na fanɛ menyi be eko
         beeŋ debɔr ma.” 22 Ndoŋ na nɛ bumo be ŋgbene jija bumo ga nɛ b fara a bishi mo kukoko to le: “M baa nyi
         fo ka maŋ de ma ere ŋko, Enyɛnpe?” 23 Nɛ Yesu kaŋɛ bumo: “Emo nɛ ma nɛ mo bee bɔ enɔ a wɔtɔ kawie koŋwule to a ji ere e
         naaŋ debɔr ma na. 24 Ma, Nyiŋgbasa Pibinyɛn bee yɔ luwu to fanɛ kananɛ b sibɛ n nase abɔrɛsibɛ na to na,
         ama asheŋ maaŋ nyalɛ n sa emo nɛ e beeŋ debɔr ma, Nyiŋgbasa Pibinyɛn na kikɛ. Nɛ b
         daa maŋ kurge loŋ be esa gba, k daa beeŋ baa bɔ mo so.” 25 Nɛ Judas nɛ e daa debɔr mo na malɛ gba kaŋɛ Yesu le: “M baa nyi fo ka maŋ de ma ere
         ŋko, Eŋinipo?” Nɛ Yesu shuli ŋ kaŋɛ: “Mm, fo nna.”Enyɛnpe be daŋkarejibi na be asheŋ(Maak 14:22-26; Luuk 22:14-20; 1 Kɔrintebi 11:23-25)26 B ka bee ji na nɛ Yesu ta bodobodo nseŋ nɛfa kumo nseŋ bu kumo to n ta n sa mbe bebɛsopo
         nseŋ kaŋɛ bumo le: “Men ta n we, ma eyur nna na.” 27 Kumo be kaman nɛ e ta kawiebi nɛ asɔnuuso n chɔrɔ Ebɔrɛ n loge nseŋ ta kumo n sa bumo
         ŋ kaŋɛ le: “Men kikɛ e sɔ kawiebi ere n nuu kumo to. 28 Ma ŋklaŋ nɛ a lar a sa basa damta na nde. Amo e naa ti Ebɔrɛ nɛ dimɛdi be kɔnɔkoŋwule
         be ŋkre na so a bar alubi be ketampaŋ na. 29 Ma e kaŋɛ menyi na fanɛ m maaŋ naŋ nuu le be waindibi be yabra ere kikɛ hale n ya
         fo kachɛ nɛ ma nɛ menyi beeŋ nuu yabra popɔr ashi n Tuto Ebɔrɛ be kuwura na to na.”30 Kede be kaman nɛ b boŋ kashɛ nseŋ lar n yɔ Ɔlifs be kebee so.Yesu ka wu ŋ kaŋɛ Pita ka beeŋ lar mo kaman be asheŋ(Maak 14:27-31; Luuk 22:31-34; Jɔn 13:36-38)31 Nɛ Yesu kaŋɛ bumo le: “Kanyɛ ere menyi kikɛ beeŋ shile ŋ ŋana ŋkpal ma so, ŋkpal manɛ
         so, abɔrɛsibɛ na bee kaŋɛ fanɛ Ebɔrɛ kaŋɛ: ‘Meeŋ mɔ mbolpɔkpapo na nɛ mbe mbolpɔ na
         kikɛ e yeŋ to m pesaŋ to.’ 32 Ama ŋ kaŋ tiŋi luwu na to, meeŋ juŋkpar menyi n yɔ Galili.” 33 Ndoŋ nna nɛ Pita kaŋɛ mo le: “Nɛ ekama shile ŋ ŋana ŋkpal fo so gba, ma ere maaŋ shile
         fo kikɛ.” 34 Nɛ Yesu kaŋɛ mo le: “Kashenteŋ nɛ mee kaŋɛ fo na fanɛ pɔɛŋ nɛ koshinyɛn e boŋ kanyɛ
         ere feeŋ chɛ ale asa ŋ kaŋɛ fanɛ fo maŋ nyi ma.” 35 Ndoŋ nna nɛ Pita naŋ kaŋɛ mo le: “Hale nɛ ma nɛ fo beeŋ wu gba, m maa ba nɛ m ba kaŋɛ
         fanɛ m maŋ nyi fo.” Loŋ koŋwule na nɛ bebɛsopo na kikɛ malɛ gba daŋ kaŋɛ.Kananɛ Yesu kule Ebɔrɛ ashi Gɛtsɛmani to be asheŋ(Maak 14:32-42; Luuk 22:39-46)36 Asheŋ ere be kaman nɛ Yesu nɛ mbe bebɛsopo na yɔ kakpa nɛ baa tre Gɛtsɛmani na nɛ
         e ya kaŋɛ bumo le: “Men chena nfe nɛ n yɔ anishito ndoŋ ere n ya kule Ebɔrɛ.” 37 Ndoŋ nna nɛ e keta Pita nɛ Zɛbedi be mbia anyɔ na n ti mbe kumu so n yɔ nɛ kagbenejija
         nɛ kafɔŋ tɔr mo so. 38 Nɛ e kaŋɛ bumo le: “Kagbenejija nɛ k wɔ ma to ere shi ga, hale a sha keburi ma to
         m mɔ, men shir a wɔ nfe n tu ma a de so.” 39 Ndoŋ nna nɛ e yɔ anishito gbrɛbi n ya gbir n kur kumu n yuu nseŋ kule Ebɔrɛ ŋ kaŋɛ
         le: “N Tuto, nɛ ekpa wɔtɔ, fo ta awurfoŋ ere ashi ma so, ama mannɛ ma keparso, shin
         nɛ k baa la feya.” 40 Kumo be kaman nɛ e bɛta m ba mbe bebɛsopo asa na kutɔ nɛ baa di nɛ e bishi Pita le:
         “Ama men maaŋ tiŋ n tu ma n chena a de so awa koŋwule gba a? 41 Men baa da so a kule Ebɔrɛ fanɛ men maaŋ luri kechɔŋkeni to. Kiyoyu na bre bee sha,
         eyur na e maŋ kɔ eleŋ.” 42 E ka malga n loge nɛ e naŋ bɛta kela nyɔsopo n ya kule Ebɔrɛ le: “N Tuto, nɛ ekpa
         maŋ wɔtɔ fanɛ n lar le be awurfoŋ ere to ama m baŋ luri kumo to nna, fo shin nɛ fo
         aparsheŋ e wora.” 43 E ka naŋ bɛta m ba bebɛsopo asa na kutɔ nɛ b naa di, ŋkpal manɛ so, bumo be anishi
         daŋ wora bumo egbɛ nna. 44 Ndoŋ nna nɛ e yige bumo nseŋ bɛta n naŋ ya kule kabɔrɛkule koŋwule na gbagba chap
         kela sasopo. 45 Kumo be kaman nɛ e naŋ bɛta n yɔ bebɛsopo na kutɔ n ya bishi bumo le: “Men kraa di
         nna a wushi a? Men keni, saŋɛ na taga to nɛ b debɔr ma, Nyiŋgbasa Pibinyɛn na n ta
         ma m bɔɔ alubiworapoana enɔ. 46 Men koso nɛ an yɔ. Men keni emo nɛ e debɔr ma na nde.”Kananɛ b pɛ Yesu be asheŋ(Maak 14:43-50; Luuk 22:47-53; Jɔn 18:3-12)47 E kraa malga nna nɛ bebɛsopo kuduanyɔ na to be emo nɛ baa tre Judas na ba ndoŋ. Nɛ
         jimaŋ damta ko keta etokobi nɛ mprɛ m bɛ mo so. Bɔrɛmatapowuraana na nɛ basa na be
         benimu e daŋ shuŋi bumo. 48 Pɔɛŋ nɛ b ba ndoŋ, le nɛ edebɔrpo na daŋ ŋini bumo: “Emo nɛ meeŋ ba pipe mbe kegbuŋ
         kechɔrɔso na e la kanyɛn nɛ menyee sha na, men pɛ mo.” 49 B ka fo ndoŋ nɛ Judas yɔ Yesu kutɔ epul na to n ya kaŋɛ mo le: “Eŋinipo, mee chɔrɔ!”
         Nseŋ pipe Yesu be kegbuŋ kechɔrɔso. 50 Nɛ Yesu malɛ kaŋɛ mo: “Eteri, baŋ wora kusɔ nɛ k bar fo.” Ndoŋ nna nɛ basa na ba choŋ
         n nyaŋ Yesu m pɛ mo.51 Ndoŋ nna nɛ bumo nɛ b daa wɔ Yesu kutɔ na be eko pe mbe tokobi ŋ ŋe bɔrɛmatapo nimuso
         be kenya ko be kusoe n chuge. 52 Nɛ Yesu kaŋɛ ebɛsopo na le: “Bɛta fo tokobi n wɔtɔ kumo be efar to, ŋkpal manɛ so,
         bekama nɛ baa pe etokobi a kɔ la bumo nɛ etokobi beeŋ mɔ nna. 53 Fee tama fanɛ m maaŋ tiŋ ŋ kule n Tuto nna nɛ e shin nɛ emalaika nɛ b chɔ ŋgboŋ adushunu
         nɛ anyɔ e ba epul ere to m ba chɛ ma to a? 54 Ama nɛ loŋ wora, nuso nɛ k beeŋ wora nɛ abɔrɛsibɛ nɛ a bee kaŋɛ fanɛ asheŋ ere e wora
         le na e bɔla ekpa?”55 Jemanɛ na so nɛ Yesu bishi jimaŋ na le: “Men ta etokobi nɛ mprɛ nna m ba nɛ men ba
         pɛ ma fanɛ eyu a? Ma nɛ menyi e daa la bɔrɛlambu na to kachɛ kama nɛ mee ŋini abɔrɛsheŋ
         na, ama men maŋ pɛ ma. 56 Ama asheŋ ere kikɛ wora nna nɛ kusɔ nɛ anebiana na sibɛ na e bɔlɔ so.” Ndoŋ nna nɛ
         bebɛsopo na kikɛ shile ŋ ka mo.B ka bar Yesu demujikpa be asheŋ(Maak 14:53-65; Luuk 22:54-55, 63-71; Jɔn 18:13-14, 19-24)57 Basa nɛ b daŋ pɛ Yesu na daŋ ta mo nna n yɔ bɔrɛmatapo nimuso Kayafas pe. Ndoŋ nɛ
         mbraŋinipoana na nɛ benimuana na daŋ ya shɛr. 58 Ama saŋɛ na so nɛ Pita malɛ bɛ mo so a wɔ kaman kufɔ hale n ya fo bɔrɛmatapo nimuso
         na be laŋ to nseŋ luri n ya tu nyɛrbi na n chena a keni kusɔ nɛ k beeŋ wora.59 Bɔrɛmatapowuraana na nɛ Sanhedrinebi na kikɛ daa fin efɛ be eshɛdajipo mo nɛ baaŋ
         malga ŋ gbiti Yesu nɛ b tiŋ n nya mo m mɔ nna. 60 Efɛ be eshɛdajipo damta daŋ ba, ama b daa maŋ tiŋ n nya eshɛda kama nɛ a bɛ abar so.
         Ndoŋ nna nɛ befɛpo anyɔ ko ba choŋ n lar basa na be anishito 61 ŋ kaŋɛ le: “An nu e ka daŋ kaŋɛ fanɛ: ‘Meeŋ tiŋ m bure Ebɔrɛ be lambu na n lɛ nɛ kumo
         be nchɛ asa to nɛ m pɔr kumo.’ ” 62 Ndoŋ nna nɛ bɔrɛmatapo nimuso na niŋi to n yili m bishi Yesu le: “Fo maa tuge asheŋ
         nɛ baa malga a gbiti fo ere nna a?” 63 Ama Yesu daŋ la to nna a yil. Nɛ bɔrɛmatapo nimuso na kaŋɛ mo le: “Ebɔrɛ nɛ e wɔ ŋkpa
         to ere so, kaŋɛ anyi, fo e la Kristo, Ebɔrɛ Pibinyɛn na a?” 64 Ndoŋ nna nɛ Yesu kaŋɛ mo: “Loŋ nɛ fo yɛ na. Ma alɛ bee kaŋɛ menyi nna, yili kabre
         a yɔ menyeeŋ wu ma, Nyiŋgbasa Pibinyɛn ka tase Elempo na be jisoso nseŋ naŋ wu ŋ ka
         shi awɔlpa to a ba.” 65 Nɛ bɔrɛmatapo nimuso na kpɛa mbe asɔbuuso to nseŋ kaŋɛ le: “E malga ŋ gbiti Ebɔrɛ!
         Men nu kananɛ e malga ŋ gbiti Ebɔrɛ nna na. An naa sha eshɛda ko nna n ti so a? 66 Manɛ nɛ men wu kumo to?” Nɛ basa na kaŋɛ le: “E daga luwu nna.” 67 Ndoŋ nna nɛ b tuu echɔl n fea mbe anishito nsaa ŋmɛa a ŋmɛa mo 68 nɛ beko malɛ bee kpa mo etaŋana nsaa kaŋɛ mo: “Kristo, pin esa nɛ e ŋmɛa fo ere!”Pita ka chɛ fanɛ e maŋ nyi Yesu be asheŋ(Maak 14:66-72; Luuk 22:56-62; Jɔn 18:15-18, 25-27)69 Pita ka daa tase laŋ na be epunto na nɛ bɔrɛmatapo nimuso na be kebita ko ba mo kutɔ
         m ba kaŋɛ mo le: “Fo alɛ gba nɛ Galili be Yesu na e daa la.” 70 Nɛ Pita chɛ kumo bumo kikɛ be anishito ŋ kaŋɛ le: “Ma ere maŋ pin fo kamalga ere be
         kifito.” 71 Kede be kaman nɛ e lar laŋ na to n yɔ kabuna to, nɛ kebichebi ko malɛ naŋ wu mo nseŋ
         kaŋɛ bumo nɛ b daa yil ndoŋ na: “Kanyɛn ere nɛ Nazarɛt be Yesu e daa la.” 72 Nɛ e bɔ n naŋ chɛ kumo alɛ gba ŋ kaŋɛ le: “M maŋ nyi amo be kanyɛn.” 73 K maŋ chɛr ko nɛ basa nɛ b daa yil ndoŋ na firgi n taga Pita to ŋ kaŋɛ mo le: “K baŋ
         fuli nna fanɛ fo alɛ gba ka la basa ere to be eko, ŋkpal manɛ so, fo kamalga e naa
         ŋini kakpa nɛ fo shi.” 74 Ndoŋ nna nɛ Pita bɔ ntaŋ n deŋi mbe kumu nseŋ kaŋɛ: “M maŋ nyi kanyɛn na kuraa!” 75 Epul na to nɛ koshinyɛn boŋ nɛ Pita nyiŋi kusɔ nɛ Yesu daŋ kaŋɛ mo fanɛ: “Pɔɛŋ nɛ
         koshinyɛn e boŋ, feeŋ chɛ ale asa ŋ kaŋɛ fanɛ fo maŋ nyi ma.” Ndoŋ nna nɛ e lar kowu
         n ya shu ga.

B ka yɛr Yesu Gomena Pailat kutɔ be asheŋ(Maak 15:1; Luuk 23:1-2; Jɔn 18:28-32)271 Kare ka chɛ chipurdidi nɛ bɔrɛmatapowuraana na kikɛ nɛ basa na be benimuana na ya
         kre Yesu be kemɔ be nia. 2 Ndoŋ nna nɛ b ta ŋgbɛlɛbi ŋ kre mo nseŋ ta mo n ya bɔɔ Pailat nɛ e daa la Romebi be
         gomena na enɔ.Judas be luwu be asheŋ(Ashuŋ Shunso 1:18-19)3 Judas edebɔrpo na ka wu fanɛ b kaŋɛ Yesu daga luwu nɛ e wu fanɛ e wora kulubi nseŋ
         bɛta egbiti be ndarbi adesa na n ya sa bɔrɛmatapowuraana na nɛ benimuana na 4 nseŋ ya kaŋɛ bumo le: “N wora alubi, ŋkpal manɛ so, n debɔr esa nɛ e maŋ wora shɛŋ
         nɛ baa shin nɛ b mɔ mo.” Nɛ basa na bishi mo le: “Anyi alɛ be manɛ e naa wɔtɔ? Fo
         asheŋ nna.” 5 Ndoŋ nna nɛ Judas ta amansherbi na n lɛ bɔrɛlambu na to nseŋ kilgi n ya chɛ efɔl.
         6 Nɛ bɔrɛmatapowuraana na tise amansherbi na nseŋ kaŋɛ: “To, mbra na maa shuli fanɛ
         b ta le be amansherbi ere n wɔtɔ bɔrɛlambu to be amansherbi be deka na to, ŋkpal manɛ
         so, ŋklaŋ be amansherbi nna.” 7 Ndoŋ nna nɛ b malga kusɔ nɛ baaŋ ta amansherbi na n wora n ya yili kumo fanɛ b ta
         amo n tɔ kasawule a puli befɔ ndoŋ. Amoso, epɔrpo ko be kasawule nɛ b daŋ ta amansherbi
         na n tɔ. 8 Amoso nɛ b kraa tre kasawule na Ŋklaŋ be Kasawule hale m ba fo mbre na. 9 Loŋ e naaŋ shin nɛ anebi Jɛremaya be kusɔ nɛ e daŋ wu m malga na e bɔla ekpa. E yɛ:
         “Israɛlebi na daŋ ta egbiti be ndarbi adesa nɛ b daŋ shuli n ta ŋ ka n nya mo na nna
         10 n tɔ epɔrpo be kasawule fanɛ kananɛ Enyɛnpe daŋ kaŋɛ na.”B ka bar Yesu Gomena Pailat kutɔ be asheŋ(Maak 15:2-5; Luuk 23:3-5; Jɔn 18:33-38)11 B ka bar Yesu m ba yili Gomena Pailat be anishito nɛ e bishi mo le: “Fo e la Juwebi
         be Ewura na a?” Nɛ Yesu shuli so ŋ kaŋɛ mo le: “Loŋ gbagba nɛ fo yɛ na.” 12 Ama bɔrɛmatapowuraana na nɛ benimuana na ka daa ji asheŋ a deŋi mo na bre, e daa maŋ
         tuge bumo. 13 Ndoŋ nna nɛ Pailat bishi mo le: “Fo maa nu asheŋ damta nɛ basa ere kɔ a ji asheŋ a
         deŋi fo ere nna a?” 14 Ama Yesu daa maŋ kaŋɛ mo shɛŋ hale n yɔ asheŋ nɛ b daa ji a deŋi mo na be kekama gba
         be kaplɛa. Amoso, k daŋ chinchiŋ mo ga.B ka yɛ Yesu daga luwu be asheŋ(Maak 15:6-15; Luuk 23:13-25; Jɔn 18:39—19:16)15 Kebansonchoŋ be kejigboŋ be jemanɛ kikɛ Pailat daa lara basa na be keparso be esa
         nna ashi kabuti to. 16 Kumo be jemanɛ na so nɛ kumuleŋwura ko nɛ b daa tiŋ a ti mo ebu nɛ ekama daa nyi mbe
         asheŋ nɛ baa tre mo Barabas na daa wɔ kabuti to. 17 Basa na kikɛ ka daŋ ba shɛr nɛ Pailat bishi bumo le: “Barabas nɛ Yesu nɛ baa tre Kristo
         na be emo nɛ menyee sha ŋ ka lara n sa menyi?” 18 E daŋ bishi loŋ nna, ŋkpal manɛ so, e daa nyi basa na ka daŋ ta Yesu m bɔɔ mo enɔ
         ŋkpal kayurbesa so. 19 Pailat daŋ kraa tase demujikpa na nna nɛ mbe eche ta le be kubɔya n shoŋi mo: “Lara
         fo enɔ ashi kanyɛn na be asheŋ to, ŋkpal manɛ so, e la esa lela nna. Ŋ kaŋ ku mbe
         edare ndre kanyɛso, n ji awurfoŋ ga.” 20 Ama bɔrɛmatapowuraana na nɛ benimuana na daŋ we n wɔtɔ jimaŋ na nna fanɛ b kule Pailat
         nɛ e lara Barabas n sa bumo nseŋ mɔ Yesu. 21 Amoso, Pailat ka naŋ bishi bumo: “Basa anyɔ na be emo nɛ menyee sha ŋ ka lara n sa
         menyi?” Nɛ b kaŋɛ mo: “Barabas.” 22 Ndoŋ nna nɛ Pailat bishi bumo le: “To, nɛ nuso nɛ meeŋ wora Yesu nɛ baa tre Kristo
         na?” Nɛ bumo kikɛ kaŋɛ: “Gbir mo m mata kedibi largato so.” 23 Nɛ e bishi bumo: “Manɛ nna? Manɛ be kulubi nɛ e wora?” Ama b lɔŋɛ m ponte awɔrso ga
         a chɔ sososo na ŋ kaŋɛ: “Gbir mo m mata kedibi largato so.”24 Pailat ka wu fanɛ e maaŋ naŋ tiŋ n wora shɛŋ she kebagato e naa shin nɛ k koso basa
         na to nɛ e ta nchu n fɔr mbe enɔana nseŋ kaŋɛ le: “Ma enɔ maŋ wɔ kanyɛn ere be luwu
         to, menyi be asheŋ nna.” 25 Nɛ basa na kikɛ kaŋɛ: “Mm, mbe ŋklaŋ e baa wɔ anyi nɛ anyi be mbia so.” 26 Ndoŋ nna nɛ Pailat lara Barabas n sa bumo ŋkeŋ shin nɛ b kuya Yesu so nseŋ ta mo m
         bɔɔ basa na enɔ fanɛ b ya gbir mo m mata kedibi largato so.Kananɛ benapo wora Yesu eyurto be asheŋ(Maak 15:16-20; Jɔn 19:2-3)27 Ndoŋ nna nɛ gomena na be benapo keta Yesu n luri gomena be lambu na to ŋ gama benapo
         na kikɛ m ba kulti mo. 28 Nɛ b lara mbe asɔbuuso mo so nseŋ ta kusɔbuuso peper m buu mo. 29 Kumo be kaman nɛ b ta ewidibi be ayabi n wora kuwurwuro m buu mo nseŋ ta kekpabi malɛ
         n wɔtɔ mbe enɔjiso to nseŋ gbir mbe anishito a wora mo eyurto a kaŋɛ le: “Juwebi be
         Ewura, anyee chɔrɔ fo.” 30 Kumo be kaman nɛ b tuu echɔl n fea mo nseŋ ta kekpabi ŋ ŋmɛa mbe kumu. 31 B ka wora mo eyurto n loge nɛ b lara kusɔbuuso peper na nseŋ naŋ ta mo gbagba be asɔbuuso
         m buu mo nseŋ keta mo n yɔ nɛ b ya gbir mo m mata kedibi largato so.B ka gbir Yesu m mata kedibi largato so be asheŋ(Maak 15:21-32; Luuk 23:26-43; Jɔn 19:17-27)32 B ka bee yɔ nɛ b ya shɛr Sairini be kanyɛn ko to nɛ baa tre Saimɔn nɛ b tintiŋ mo
         nɛ e sulɔ Yesu be kedibi largato na. 33 Nɛ b ta m ba kakpa nɛ baa tre Gɔlgata na, kumo be kifito e la Kumuwibi be Kakpa. 34 Ndoŋ nna nɛ b ta kudur kerkra ko n wea yabra ko to n sa mo fanɛ e nuu, ama e ka da
         amo ŋ keni nɛ e kini kenuu amo. 35 B ka gbir mo m mata kedibi largato na so n loge nɛ b ta mbe asɔbuuso n nase nsaa to
         beri a fin bumo nɛ baaŋ nya amo. 36 Kumo be kaman nɛ b chena ndoŋ a keni mo so. 37 Mbe kasogbergeso be shɛda be kasibɛ nɛ b daŋ sibɛ ŋ gbir m mata mbe kumu ase e daa
         la:“JUWEBI BE EWURA NƐ BAATRE YESU NA NDE.”38 B daŋ gbir beyu anyɔ ko gba m mata ndibi largatoana so n ti mo so, ekoŋwule daa wɔ
         mbe jisoso nna nɛ ekoŋwule malɛ daa wɔ mbe bena so. 39 Basa nɛ b daa choŋ gba daa maŋ bumo be amu so nna a tege mo a kaŋɛ: 40 “Fo yɛ feeŋ bure bɔrɛlambu na nseŋ pɔr kumo nchɛ asa be kefɛato. To, mɔlga fo kumu
         ai! Nɛ fo la Ebɔrɛ Pibinyɛn nna, fo shi kedibi largato ere so ŋ gbelge.” 41 Loŋ koŋwule na nɛ bɔrɛmatapowuraana na nɛ mbraŋinipoana na nɛ benimuana na daŋ wora
         mo eyurto. 42 B yɛ: “E mɔlga basa pɔtɛ, ama e maaŋ tiŋ m mɔlga mo gbagba be kumu. E yɛ mo e la Israɛlebi
         be Ewura na, men shin nɛ e shi kedibi largato ere so ŋ gbelge m ba nɛ an yirda mo.
         43 E yirda Ebɔrɛ, ŋkpal manɛ so, e yɛ: ‘Ebɔrɛ Pibinyɛn e la ma.’ Amoso, nɛ Ebɔrɛ bee
         sha mo, e mɔlga mo.” 44 Loŋ koŋwule na malɛ nɛ beyu nɛ b daŋ gbir m mata ndibi largatoana so n ti mo so na
         gba daŋ tege mo.Yesu be luwu be asheŋ(Maak 15:33-41; Luuk 23:44-49; Jɔn 19:28-30)45 Ta a ba kapaso, kerfi kuduanyɔ nɛ tentembiri ba buu efuli na kikɛ so m biri to loŋ
         hale n ya fo kaaseso kerfi asa. 46 Kerfi asa be jemanɛ na nɛ Yesu boŋ to awɔrso m bishi Ebɔrɛ le: “Elai, Elai, lama sabaktani?”
         Kumo be kifito e la fanɛ: “Ma Ebɔrɛ, ma Ebɔrɛ, manɛ e ba nɛ fo yige ma?” 47 Basa nɛ b daa yil ndoŋ na be beko ka nu loŋ nɛ b kaŋɛ: “Elaija nɛ e bee tre na.” 48 Epul na to nɛ bumo be eko shile n ya ta kiche m pɔlɔ yabra nyannyanso ko to nseŋ ta
         kedibi m maŋ kumo so n yɔ Yesu be kɔnɔ ase fanɛ e sɔ m pipe. 49 Ama le nɛ bumo nɛ b daŋ ka na daŋ kaŋɛ bumo barkasa na: “Yige mo nɛ an keni ŋko Elaija
         beeŋ ba mɔlga mo a.” 50 Ndoŋ nna nɛ Yesu naŋ boŋ to awɔrso nseŋ fute mbe lalaloge be efute.51 Ndoŋ nna nɛ bɔrɛlambu na to be patisa na yili kumo be esoso n chaŋɛ to m ba kaseto.
         Nɛ kasawule gbuŋgbuŋ to nɛ afalta baŋɛ m baŋɛ to. 52 Nchaŋana malɛ gba daŋ bugi to nna nɛ Ebɔrɛ tiŋi basa cheembiana na be bedamta ashi
         bumo be eluwu na to. 53 Amoso, Yesu be ketiŋi luwu to na be kaman nɛ b lar bumo be nchaŋana na to n yɔ kadegboŋ
         cheembi na to nɛ basa damta ya wu bumo ndoŋ. 54 Benapo be enimu nɛ basa nɛ b daa yil ndoŋ a de Yesu so na ka wu kananɛ kasawule na
         gbuŋgbuŋ to nɛ asɔ nɛ a daŋ wora na kikɛ nɛ kufu pɛ bumo nɛ b kaŋɛ le: “Kashenteŋto,
         kanyɛn ere daa la Ebɔrɛ Pibinyɛn nna!”55 Beche damta ko gba daa wɔ ndoŋ a yil ekarso a keni. Hale Galili kikɛ nɛ b daŋ shi
         m bɛ Yesu so a chɛ mo to. 56 Bumo to be beko e daa la Mɛɛri Magdalin nɛ Jeems nɛ Josɛf bumo nio Mɛɛri nɛ Zɛbedi
         be mbinyɛnsobi bumo nio.Yesu be kepuli be asheŋ(Maak 15:42-47; Luuk 23:50-56; Jɔn 19:38-42)57 Kaase ka fo nɛ damawura ko shi Arimatiya m ba. Mbe ketre e daa la Josɛf. Mo alɛ gba
         daa la Yesu be ebɛsopo nna. 58 E ka ba nɛ e yɔ Gomena Pailat kutɔ n ya kule mo Yesu be kebuni. Nɛ Pailat sa ekpa
         fanɛ b ta ebuni na n sa Josɛf. 59 Ndoŋ nna nɛ Josɛf ta ebuni na nseŋ ta kesaŋɛ lela ko m mea mo 60 nseŋ ta mo n nase mo gbagba be kejembulaŋ nɛ e daŋ shin nɛ b kur kumo nchaŋ popɔr
         n nase to. E ka loge nɛ e gbelti kejembu gboŋgboŋi ko n ti nchaŋ na be kɔnɔ so nseŋ
         choŋ. 61 Saŋɛ na so nɛ Mɛɛri Magdalin nɛ Mɛɛri nyɔsopo na tase nchaŋ na ase ndoŋ.Yesu be nchaŋ ase be bekumpo be asheŋ62 Kachɛ nɛ k bɛ so nɛ baa tre Kebelase be kachɛ na ka ji ŋ klade na nɛ bɔrɛmatapowuraana
         na nɛ Efarisiana na yɔ Pailat kutɔ n ya kaŋɛ mo le: 63 “Ebunyampo, an nyiŋi saŋɛ nɛ efɛpo na daa wɔ ŋkpa to ka kaŋɛ le: ‘Ŋ kaŋ wu, meeŋ tiŋi
         luwu na to kumo be kachɛ sasopo to.’ 64 Amoso, shin nɛ bekumpo e ya kaa de nchaŋ na so n ya fo kachɛ sasopo na, saŋɛ na so
         mbe bebɛsopo maaŋ tiŋ n ya yuri mo nseŋ kaŋɛ basa le: ‘Ebɔrɛ tiŋi mo luwu na to.’
         Nɛ mannɛ aloŋ efɛ nyɔsopo beeŋ lubi a chɔ sososo peya na.” 65 Ndoŋ nna nɛ Pailat kaŋɛ bumo le: “Men keta bekumpo n ya wora kusɔ kama nɛ menyeeŋ
         wora nɛ esa kama e sa maŋ nya ekpa n wora shɛŋ.” 66 Nɛ b yɔ n ya ti nchaŋ na be kabuna so nɛnɛ nseŋ laa kejembu na n dulgi kumo pɔɛŋ nseŋ
         shin nɛ bekumpo na yili ndoŋ a keni kumo so.
         
            

         
      

   
      
         28
Yesu be ketiŋi luwu to be asheŋ(Maak 16:1-8; Luuk 24:1-12; Jɔn 20:1-10)281 Kewushiachɛ na ka ji ŋ klade be bɔkwe na be kachɛ juŋkparso be chipurdidi nɛ Mɛɛri
         Magdalin nɛ Mɛɛri nyɔsopo na yɔ nɛ b ya keni nchaŋ na. 2 Epul na to nɛ kasawule gbuŋgbuŋ to nɛ Enyɛnpe be malaika ko shi ebɔrɛso m ba gbelti
         kejembu na n lɛ nseŋ chena kumo so. 3 Mo kikɛ so daŋ baa nyɛkpɛ nna fanɛ bɔrɛ ka bee nyɛkpɛ na nɛ mbe asɔbuuso malɛ fuli
         to parrbi fanɛ ateebi. 4 Kufu daŋ pɛ bekumpo na ga hale nɛ b chicha n tɔr ŋ kreŋ fanɛ bubuni na. 5 Ndoŋ nna nɛ malaika na kaŋɛ beche na le: “Men sa maa lɔ kufu, ŋkpal manɛ so, n nyi
         men ka bee fin Yesu nɛ b daŋ gbir m mata kedibi largato so na. 6 Ama e maŋ wɔ nfe, e tiŋi luwu to fanɛ kananɛ e kaŋɛ menyi na. Men ba keni kakpa nɛ
         e daŋ dese. 7 Kumo be kaman nɛ men nya manaŋ n ya kaŋɛ mbe bebɛsopo le: ‘E tiŋi luwu to n juŋkpar
         menyi n choŋ Galili. Menyeeŋ ya wu mo ndoŋ.’ To, ŋ kaŋɛ menyi nna na.” 8 Ndoŋ nna nɛ beche na nya manaŋ n shi nchaŋ na akpa kufu nɛ kagbenefuliso n shile n
         yɔ nɛ b ya kaŋɛ bebɛsopo na. 9 K maŋ chɛr ko nɛ Yesu tu bumo ekpa na to nseŋ kaŋɛ bumo le: “Mee chɔrɔ menyi.” Ndoŋ
         nna nɛ b firgi n taga mo to ŋ gbir m pɛ mbe aya m bunyaŋ mo. 10 Nɛ e kaŋɛ bumo le: “Men sa maa lɔ kufu. Men ya kaŋɛ ŋ kurgepoana na fanɛ b yɔ Galili,
         baaŋ ya wu ma ndoŋ.”Kusɔ nɛ bekumpo na daŋ kaŋɛ be asheŋ11 Beche na daŋ kraa wɔ ekpa to a yɔ nna nɛ bekumpo na be beko yɔ kade na to n ya kute
         asheŋ nɛ a daŋ wora na kikɛ nyam n sa bɔrɛmatapowuraana na. 12 Ndoŋ nna nɛ bɔrɛmatapowuraana na nɛ benimuana na shɛr ŋ kre bumo be nia. B daŋ sa
         esoji na amansherbi damta ko nna nseŋ kaŋɛ bumo le: 13 “Men kaŋɛ basa fanɛ men dese kanyɛso nna a di nɛ mbe bebɛsopo ba yuri mbe eyur n shile.
         14 Nɛ men kaŋɛ loŋ hale nɛ gomena ya nu kumo gba, men sa maa fɔŋ menyi be amu so, ŋkpal
         manɛ so, an nyi kusɔ nɛ anyeeŋ kaŋɛ mo nɛ e sa maŋ tɔrɔ menyi.” 15 Ndoŋ nna nɛ esoji na sɔ amansherbi na nseŋ wora kusɔ nɛ basa na kaŋɛ bumo na. Amoso,
         loŋ be baru sɔ Juwebi na kikɛ to hale m ba fo mbre.Yesu be lalaloge be kubɔya be asheŋ(Maak 16:14-18; Luuk 24:36-49; Jɔn 20:19-23; Ashuŋ Shunso 1:6-8)16 Bebɛsopo kudukako na ka nu Yesu be asheŋ nɛ b yɔ Galili be kebee nɛ Yesu daŋ kaŋɛ
         bumo fanɛ b yɔ na so. 17 B ka ya wu mo nɛ b bunyaŋ mo, ama beko malɛ daa maŋ sa yirda fanɛ mo nna. 18 Nɛ Yesu firgi n taga bumo to ŋ kaŋɛ le: “B ta ebɔrɛso nɛ kasawule so be eleŋ kikɛ
         nna m bɔɔ ma enɔ. 19 Amoso, men yɔ efuli kikɛ so n ya shin nɛ basa e ki ma bebɛsopo nɛ men bɛr bumo kabɔrɛbɛr
         ashi Etuto na nɛ Ebinyɛn na nɛ Kiyoyu Cheeŋ na be ketre to, nseŋ ŋini bumo nɛ b bɛ
         asɔ nɛ ŋ ŋini menyi na kikɛ so. 20 Menyi alɛ e baa nyiŋi fanɛ ma nɛ menyi e naaŋ baa la hale jemanɛ ere e ya fo kumo
         be ekar.”MAAKBaru lela nɛ Maak kute naMaakMakBARU LELA NƐMAAKKUTE NA

Jɔn kabɔrɛbɛrpo be kesheŋ ŋini be asheŋ(Matiu 3:1-12; Luuk 3:1-18; Jɔn 1:19-28)11 Yesu Kristo, Ebɔrɛ Pibi be baru lela nde. 2 Anebi Aizaaya sibɛ mbe kawɔl to fanɛ Ebɔrɛ kaŋɛ:“Ma kabɔ nde, mee shuŋi mo nnanɛ e juŋkpar fo n ya lɔŋɛ ekpa n sa fo.3 Esa ko bee ponte kiyi to a kaŋɛ le: ‘Men lɔŋɛ Enyɛnpe be ekpa niŋiso n sa mo nɛ e
         bɔla so.’ ”4 Amoso nɛ Jɔn lar kiyi to a bɛr basa kabɔrɛbɛr na nsaa kute mbe kubɔya a kaŋɛ bumo:
         “Men lar menyi be alubi to n shin nɛ b bɛr menyi kabɔrɛbɛr na nɛ Ebɔrɛ e ta menyi
         be alubi m paŋ menyi.” 5 Judiya be efuli so kikɛ ebi nɛ Jerusalɛm to ebi kikɛ daŋ yɔ Jɔn kutɔ nna n ya bugi
         ŋgbene ŋ kaŋɛ bumo be alubi pɔɛŋ nɛ e bɛr bumo kabɔrɛbɛr ashi Jɔɔdan be lɔr na to.
         6 Nyɔma be afuibi be asɔbuuso nɛ Jɔn daŋ buu ŋ kre kawɔl be kreso kashɛr to. Elotɔr
         nɛ mushoŋ nɛ e daa ji. 7 E daŋ kaŋɛ basa na: “Ma kaman esa ko beeŋ ba a chɔ ma ga, hale m maŋ fo mbe aya to
         be shishɛr gba so. 8 Nchu nɛ ma ere kɔ a bɛr menyi kabɔrɛbɛr, ama mo ere beeŋ shin nɛ Kiyoyu Cheeŋ na e
         gbelge menyi so.”Yesu be kabɔrɛbɛr nɛ Setani be kechɔ mo ŋ keni be asheŋ(Matiu 3:13—4:11; Luuk 3:21-22; 4:1-13)9 K maŋ chɛr nɛ Yesu shi Nazarɛt, Galili be efuli so m ba nɛ Jɔn bɛr mo kabɔrɛbɛr ashi
         Jɔɔdan to. 10 Yesu ka baŋ lar nchu na to nɛ e wu esoso ka bee bugi nɛ Kiyoyu Cheeŋ na bee gbelge
         fanɛ lepɔ a ba mo so. 11 Nɛ ebɔl shi esoso ŋ kaŋɛ le: “Fo e la m Pibinyɛn shaso na. Ma kagbene fuli fo so ga.”12 Epul to nɛ Kiyoyu na shin nɛ e yɔ kiyi to. 13 E daa wɔ ndoŋ nchɛ adena nɛ Setani bee chɔ mo a keni. Kupuŋ to be asɔbɔya lubi gba
         daa wɔ ndoŋ nɛ emalaika ba chɛ mo to.Yesu ka yɔ Galili be asheŋ(Matiu 4:12-17; Luuk 4:14-15)14 B ka ti Jɔn ebu na be kaman nɛ Yesu yɔ Galili be kasawule so n ya malga Ebɔrɛ be baru
         lela na. E yɛ: 15 “Jemanɛ na fo. Ebɔrɛ be kuwura na taga to. Men lar menyi be alubi to n yirda baru
         lela na.”Yesu ka tre bebɛsopo ana be asheŋ(Matiu 4:18-22; Luuk 5:1-11)16 Yesu ka na Galili be kepagboŋ na ase nɛ e wu Saimɔn nɛ mo sipo Andru ka bee lɛ keshewu
         kepagboŋ na to, ŋkpal manɛ so, b daa la ekɔrɔtɔpɛpoana nna. 17 Ndoŋ nna nɛ Yesu kaŋɛ bumo le: “Men ba bɛ ma so nɛ ŋ ŋini menyi kananɛ menyeeŋ baa
         keta basa a ba ma kutɔ.” 18 Epul na to nɛ b yige bumo be ashewu na nseŋ bɛ mo so. 19 E ka naŋ yɔ anishito gbrɛbi nɛ e wu Jeems nɛ mo sipo Jɔn, Zɛbedi be mbia. B daa wɔ
         bumo be ekuloŋ to nna a lɔŋɛ bumo be ashewu to. 20 Yesu ka baŋ wu bumo nɛ e tre bumo. Nɛ b yige bumo tuto Zɛbedi nɛ basa nɛ b ber paa
         na ekuloŋ to nseŋ bɛ Yesu so.Kanyɛn nɛ mbuibi lubi tɔr so na be asheŋ(Luuk 4:31-37)21 Ndoŋ nna nɛ b yɔ Kapɛɛniam be kade to. Kumo be kewushiachɛ nɛ Yesu fara a ŋini bumo
         abɔrɛsheŋ ashi nshɛrbu na to. 22 Mbe keŋini na daŋ chinchiŋ basa na ga. E daa maŋ du fanɛ mbraŋinipoana na, ŋkpal manɛ
         so, mo ere be keŋini na daa kɔ eleŋ nna kumo to.23 Epul to nɛ kiyoyulubiwura ko ba luri nshɛrbu na to m boŋ to: 24 “Nazarɛt be Yesu, manɛ nɛ fee fin anyi kutɔ? Fo ba nna nɛ fo ba mur anyi a? N nyi
         fo! Fo e la Ebɔrɛ be Esa cheembi na.” 25 Nɛ Yesu ponte kiyoyu lubi na so: “Lo to ndoŋ n lar kanyɛn na to!” 26 Ndoŋ nna nɛ kiyoyu lubi na gbuŋgbuŋ kanyɛn na to ga m boŋ to nseŋ lar mo to. 27 K daŋ chinchiŋ basa na kikɛ ga nɛ b fara a bishi abar: “Manɛ malɛ nde? Keŋini pɔtɛ
         ko nna a? Kanyɛn ere bre kɔ eleŋ hale a tiŋ a ponte ayoyu lubi so fanɛ b lar esa to
         nɛ baa nu mbe kɔnɔ.” 28 Amoso Yesu be asheŋ woraso ere be baru daŋ sɔ Galili be efuli so kikɛ.Yesu ka chɛ basa damta be asheŋ(Matiu 8:14-17; Luuk 4:38-41)29 B ka baŋ lar nshɛrbu na to, Saimɔn nɛ Andru pe nɛ b yɔ nɛ Jeems nɛ Jɔn tu bumo n yɔ.
         30 Saŋɛ na so Saimɔn mo shache be eyur daŋ bel mo edɛ nna nɛ e dese a lɔ. Yesu ka fo
         ndoŋ epul na to nɛ b kaŋɛ mo mbe asheŋ. 31 Nɛ e yɔ mo kutɔ n ya pɛ mbe enɔ to n chɛ mo to nɛ e koso nɛ kayurbeldɛ na lar mo to
         nɛ e fara a keta bumo kufɔ.32 Epeŋi ka tɔr nɛ kaase fo nɛ basa bar bumo be belɔpo kikɛ nɛ bumo nɛ mbuibi lubi tɔr
         so na Yesu kutɔ. 33 Kade na to ebi kikɛ daŋ shɛr kowu na be kabuna nna. 34 Nɛ Yesu chɛ belɔpo damta na be alɔ be nnaŋ to kikɛ n ju mbuibi lubi ashi bumo nɛ mbuibi
         lubi tɔr so na to. E daa maŋ shuli nɛ mbuibi lubi na kaŋɛ shɛŋ, ŋkpal manɛ so, b nyi
         mo.Yesu ka malga abɔrɛsheŋ ashi Galili be asheŋ(Luuk 4:42-44)35 Ŋklade kachipurdidi pɔɛŋ nɛ kaboŋ bugi to nɛ Yesu koso n lar kowu n yɔ ketamanto mo
         nawule n ya kule Ebɔrɛ. 36 Nɛ Saimɔn nɛ mo braana na koso a fin mo. 37 B ka wu mo nɛ b kaŋɛ: “Ekama bee fin fo.” 38 Nɛ Yesu kaŋɛ: “A daga an ka yɔ ndewurbi nɛ a taga to nfe ere to nɛ n ya malga abɔrɛsheŋ
         ndoŋana gba, ŋkpal manɛ so, loŋ so nɛ m ba.” 39 Kumo be kaman nɛ e fara a nite Galili be kasawule so kikɛ to a malga abɔrɛsheŋ na
         ashi bumo be nshɛrbuana to nseŋ daa ju mbuibi lubiana na basa to.Yesu ka chɛ botipo be asheŋ(Matiu 8:1-4; Luuk 5:12-16)40 Botipo ko daŋ ba Yesu kutɔ m ba gbir ŋ kule mo fanɛ e chɛ mo to ŋ kaŋɛ: “Nɛ k par
         fo, feeŋ tiŋ n shin nɛ n nyalɛ so.” 41 Nɛ kuwɔr pɛ Yesu nɛ e teŋi enɔ m beta mo ŋ kaŋɛ: “Mm, k par ma. Keboti, lar mo to.”
         42 Epul na to nɛ keboti na lar kanyɛn na to nɛ e nyalɛ so. 43 Nɛ Yesu fiɛ mo so nɛnɛ ŋ kaŋɛ mo: 44 “Nu nfe: Sa maŋ kaŋɛ esa kikɛ kesheŋ ere, ama yɔ n ya ta fo kumu ŋ ŋini bɔrɛmatapo
         na nɛ e keni fo. E kaŋ loge, fo lara sarga nɛ anebi Mosis nase na ŋ ŋini basa kikɛ
         fanɛ naniere fo nyalɛ so.” Kumo be kaman nɛ e shin nɛ e yɔ epul na to. 45 Ama kanyɛn na ya bugi demu na to ŋ kaŋɛ ekama. E malga demu na ga hale nɛ Yesu maŋ
         naŋ tiŋ m bugi to n luri kade kama to. Kupuŋ to chil nɛ e daa chena nɛ basa bee shi
         kaplɛkama a ba mo kutɔ.

Yesu ka chɛ eyurwusowura ko be asheŋ(Matiu 9:1-8; Luuk 5:17-26)21 K maŋ chɛr ko Yesu ka beta m ba Kapɛɛniam nɛ kumo be baru sɔ kaplɛkama fanɛ e ba epe.
         2 Basa shɛr ndoŋ ga hale nɛ kakpa maŋ naŋ ka ebu na to nɛ kowushina. 3 Yesu ka bee bɔ kubɔya na, basa ana ko sulɔ eyurwusowura ko m ba nɛ b ba sa mo. 4 Ama jimaŋ na ka wora keshi so, b maŋ tiŋ n ta mo n yɔ Yesu kutɔ. Amoso, b daŋ wora
         kemaŋ nna ashi ebu na be esoso kakpa nɛ Yesu wɔ na. B ka wora kemaŋ na n loge nɛ b
         ta mo nɛ kekpata nɛ e daa dese so na ŋ gbelge to. 5 Yesu ka wu yirda nɛ basa nɛ b bar mo na kɔ nɛ e kaŋɛ eyurwusowura na: “M pibinyɛn,
         n ta fo alubi m paŋ fo.” 6 Nɛ mbraŋinipoana ko nɛ b daa tase ndoŋ na fɛ bumo be ŋgbene to ŋ kaŋɛ: 7 “Manɛ e ba nɛ kanyɛn ere bee malga a gbiti Ebɔrɛ le? Nyiŋgbasa kikɛ maaŋ tiŋ n ta
         alubi m paŋ ama Ebɔrɛ nawule.” 8 Epul to nɛ Yesu pin bumo be ŋgbene to be nfɛra na nseŋ bishi bumo: “Manɛ nna nɛ menyee
         fɛ le be nfɛra? 9 Ma ketiŋ ŋ kaŋɛ eyurwusowura ere: ‘N ta fo alubi m paŋ fo,’ e du ma so kpakpa ŋko
         ma ketiŋ ŋ kaŋɛ: ‘Koso n ta fo kekpata n nite,’ e du ma so kpakpa? 10 To, meeŋ ŋini menyi fanɛ ma, Nyiŋgbasa Pibinyɛn kɔ ekpa durnya to nɛ n ta alubi m
         paŋ.” Kumo be kaman nɛ e kaŋɛ eyurwusowura na: 11 “Ma e kaŋɛ fo na, niŋi to n ta fo kekpata n yɔ epe.” 12 Nɛ kanyɛn na koso basa na kikɛ be anishito n ta mbe kekpata epul na to n yɔ epe. Demu
         na daŋ chinchiŋ basa na kikɛ ga nɛ b di Ebɔrɛ epaŋ a kaŋɛ: “Anyi maŋ naŋ wu le kikɛ!”Yesu ka tre Livai be asheŋ(Matiu 9:9-13; Luuk 5:27-32)13 Yesu naŋ beta n yɔ Galili be kepagboŋ na ase nɛ jimaŋ fara a ba nɛ e bee ŋini bumo.
         14 E ka bee choŋ nɛ e wu lamposɔpo Livai, Alfias pibi nɛ e tase mbe eshuŋkpa nɛ Yesu
         kaŋɛ mo: “Bɛ ma so.” Nɛ Livai koso m bɛ mo so.15 Kumo be kaman Yesu ka yɔ Livai pe n ya kaa ji, nɛ lamposɔpoana damta nɛ alubiworapoana
         ba tu mo nɛ mbe bebɛsopo na a ji. Loŋ be basa daa shibi ga a bɛ Yesu so. 16 Efarisiana to be mbraŋinipoana na ka wu Yesu nɛ alubiworapoana nɛ lamposɔpoana ka
         tu abar a ji nɛ b bishi mbe bebɛsopo na: “Manɛ e ba nɛ mo nɛ lamposɔpoana nɛ alubiworapoana
         bee ji?” 17 Yesu ka nu kusɔ nɛ b kaŋɛ na nɛ e kaŋɛ bumo: “Basa nɛ b kɔ alenfia maa fin echɛpo,
         she basa nɛ baa lɔ. M maŋ ba nna nɛ m ba tre basa nɛ baa tre bumo be amu basa lela,
         alubiworapo nɛ m ba nɛ m ba tre.”Ekishi be demu na be kebishi be asheŋ(Matiu 9:14-17; Luuk 5:33-39)18 Jɔn kabɔrɛbɛrpo be bebɛsopo nɛ Efarisiana ka daa kishi nɛ basa ko ba Yesu kutɔ m ba
         bishi mo: “Manɛ e ba nɛ Jɔn kabɔrɛbɛrpo be bebɛsopo nɛ Efarisiana be bebɛsopo bee
         kaa kishi, nɛ fo ere be bebɛsopo maa kishi ere bre?” 19 Nɛ Yesu bishi bumo: “Menyee sha kejafɔ to be befɔ ka chena akoŋ nna a? Loŋ maŋ daga.
         Ŋkpal kejafɔ mo kul na so, akoŋ maaŋ mɔ bumo kikɛ. 20 Ama jemanɛ ko bee ba nɛ b lara kejafɔ mo kul na bumo to. Saŋɛ na so nawule nɛ baaŋ
         kishi.”21 Nɛ e naŋ kaŋɛ bumo le: “Basa maa kaa ku kechɛbi popɔr a tɛ kusɔbuuso dra. Nɛ b wora
         loŋ, kakpa nɛ b tɛ na beeŋ kpɛa to n lar kusɔbuuso dra na to n shin nɛ kemaŋ na e
         naaŋ kpalga to n ti so. 22 Ekama malɛ maaŋ shuli n chulgi nsa popɔr n wɔtɔ nsa be asɔ dra to. Nɛ e wora loŋ,
         nsa na beeŋ shin nɛ asɔ na e pante nɛ amo kikɛ e jija. Kashenteŋto, nsa popɔr daga
         keluri asɔ popɔr to nna.”Ewushiachɛ be demu be kebishi be asheŋ(Matiu 12:1-8; Luuk 6:1-5)23 Ewushiachɛ ko Yesu nɛ mbe bebɛsopo ka na adurbi be ndɔ to a choŋ nɛ mbe bebɛsopo na
         fara a buri adurbi na be ako. 24 Nɛ Efarisiana na kaŋɛ Yesu: “Manɛ e ba nɛ fo bebɛsopo bee wora kusɔ nɛ anyi be mbra
         na bee kishi kewushiachɛ?” 25 Nɛ Yesu bishi bumo: “Men maŋ naŋ kraŋ kusɔ nɛ Ewura Deevid wora saŋɛ nɛ e daa maŋ
         kɔ shɛŋ nɛ akoŋ daŋ pɛ mo nɛ basa nɛ b daa wɔ mo kutɔ na nna a? 26 E daŋ yɔ Ebɔrɛ be lambu to nna n ya ta bodobodo nɛ b daŋ ta n lara sarga n sa Ebɔrɛ
         na nna n we, ŋkeshin anyi be mbra na bee kaŋɛ fanɛ bɔrɛmatapo na nawule e naaŋ tiŋ
         n we loŋ be bodobodo na. Ama Deevid we kumo hale n sa basa na gba, saŋɛ nɛ Abiata
         daa la bɔrɛmatapo nimuso na.” 27 Kamalga ere be kaman nɛ Yesu naŋ kaŋɛ bumo: “B jɔŋɛ kewushiachɛ na nna n sa basa,
         mannɛ basa nɛ b lɔŋɛ n sa kewushiachɛ na. 28 Amoso ma, Nyiŋgbasa Pibinyɛn e la kewushiachɛ na gba be Enyɛnpe.”

Kanyɛn nɛ mbe enɔ wu na be asheŋ(Matiu 12:9-14; Luuk 6:6-11)31 Ndoŋ nna nɛ Yesu naŋ bɛta n yɔ nshɛrbu na to nɛ kanyɛn ko malɛ kɔ enɔ wuso a wɔ ndoŋ.
         2 Basa ko malɛ gba daa wɔ ndoŋ a fin ekpa nɛ b wu Yesu kulubi, amoso b daa tɛ mo nna
         a keni fanɛ e beeŋ chɛ kanyɛn na kewushiachɛ na a. 3 Nɛ Yesu kaŋɛ enɔwusowura na: “Koso m ba anishito nfe.” 4 Kumo be kaman nɛ e bishi basa na: “Manɛ nɛ anyi be mbra na bee kaŋɛ anyi fanɛ an baa
         wora kewushiachɛ, kewora kelela ŋko kewora kulubi, kumɔlga esa be ŋkpa ŋko keshin
         nɛ e mur?” Ama b maŋ tiŋ ŋ kaŋɛ shɛŋ. 5 Kumo be kaman nɛ Yesu keni bumo agbo nɛ kagbenejijaso ŋkpal b ka kɔ amu kpakpaso so
         nseŋ kaŋɛ kanyɛn na: “Teŋi fo enɔ to.” E ka teŋi kumo to nɛ mbe enɔ na nya eleŋ. 6 Epul na to nɛ Efarisiana na lar nshɛr na to, nɛ bumo nɛ Hɛrɔdebi ya shɛr n to jina
         kananɛ baaŋ wora m mɔ Yesu.Kananɛ Yesu chɛ basa ashi kepagboŋ ko ase be asheŋ7 Yesu nɛ mbe bebɛsopo na lar n yɔ Galili be kepagboŋ ase nɛ jimaŋ damta ko buu mo so.
         B shi Galili, 8 Judiya, Jerusalɛm nɛ Idumiya be efuli so nɛ Jɔɔdan be kaba so ndoŋ nɛ Tayɛ nɛ Saidɔn
         be kefɛato nna. Jimaŋ damta ere ba Yesu kutɔ ŋkpal asɔ nɛ b nu e ka bee wora so. 9 Jimaŋ na be keshi so Yesu daŋ kaŋɛ mbe bebɛsopo na fanɛ b lɔŋɛ ekuloŋ n yili mo nɛ
         e luri to nɛ basa na e sa maŋ kaŋ tir mo to ga. 10 Ŋkpal e ka daŋ chɛ basa damta so, belɔpo na kikɛ daa ŋin abar a fin kebeta mo nna.
         11 Saŋkama nɛ ayoyu lubi nɛ b wɔ basa to na baŋ wu Yesu, b daa shin nɛ basa na bee lar
         nna a tɔr mbe anishito a boŋ to a kaŋɛ: “Fo e la Ebɔrɛ Pibinyɛn na.” 12 Nɛ Yesu kpele ayoyu lubi na kusoe ga fanɛ b sa maa kaŋɛ basa esa nɛ e la mo.Kananɛ Yesu lara mbe bebɛsopo kuduanyɔ na be asheŋ(Matiu 10:1-4; Luuk 6:12-16)13 Nɛ Yesu dii kebeebi ko so n tre basa nɛ e daa sha nɛ b ba mo kutɔ. 14 Nɛ e lara basa kuduanyɔ fanɛ mo nɛ bumo e baa wɔtɔ nseŋ nase bumo ketre beshuŋipo.
         E lara bumo nna nɛ b ya kaa bɔ Ebɔrɛ be kubɔya 15 nseŋ sa bumo eleŋ nɛ b baa tiŋ a ju mbuibi lubi basa to. Basa kuduanyɔ nɛ e lara na
         be atre nde: 16 Saimɔn, emo nɛ Yesu nase Pita na 17 nɛ Jeems nɛ mo sipo Jɔn, Zɛbedi be mbia, ketre nɛ Yesu daŋ tre bumo e la Bowanɛɛjes,
         kumo be kifito e la Basa Brembreŋ, 18 nɛ Andru nɛ Filip nɛ Baatɔlomiu nɛ Matiu nɛ Tɔmas nɛ Jeems, Alfias pibi nɛ Tadias
         nɛ Saimɔn, emo nɛ b daa tre Zɛlɔt na 19 nɛ Judas Iskareɔt, emo nɛ e daŋ ba ki edebɔrpo na.Yesu nɛ Biyɛlzibel be asheŋ(Matiu 12:22-32; Luuk 11:14-23; 12:10)20 Nɛ Yesu yɔ epe. Nɛ jimaŋ damta naŋ chala hale nɛ Yesu nɛ mbe bebɛsopo maŋ nya kachena
         nɛ b ji. 21 Mbe basa ka nu kumo be asheŋ nɛ b lar nɛ b ba keta mo n lar ndoŋ, ŋkpal manɛ so, b
         nu basa ka bee kaŋɛ fanɛ: “Mbe kumu kilgi nna.” 22 Mbraŋinipoana be beko nɛ b daŋ shi Jerusalɛm na daŋ ba kaŋɛ fanɛ: “E kɔ mbuibi lubi
         be ewura Biyɛlzibel mo to nna. Mo e naa sa mo eleŋ nɛ e kɔ a ju mbuibi lubi na.” 23 Nɛ Yesu tre basa na m bɔ bumo aŋasa: “Nuso nɛ Setani bee wora a ju Setani? 24 Ewura kama nɛ mbe basa barga to a kɔ abar kena, kuwura na maaŋ chɛr ŋkeŋ tɔr. 25 Nɛ kakurge koŋwule to ebi barga to a kɔ abar kena, kakurge na beeŋ jija. 26 Amoso, nɛ Setani koso m barga mbe kumu to a kɔ mo gbagba be kumu kena, e maaŋ chɛr
         ŋkeŋ tɔr. 27 Esa kama maaŋ tiŋ n tintiŋ n luri elempo be laŋ to n ta mbe asɔ n yɔ ama e kre elempo
         na nna pɔɛŋ, nseŋ tiŋ n yuri mbe kowu na to be asɔ n yɔ. 28 Ma e kaŋɛ menyi kashenteŋto na fanɛ nyiŋgbasa be asheŋ lubi kikɛ nɛ mbe mmalga kama
         nɛ a bee gbiti Ebɔrɛ beeŋ tiŋ n nya keyigempaŋ. 29 Ama ekama nɛ e malga ŋ gbiti Kiyoyu Cheeŋ na, mbe alubi na maŋ kɔ keyigempaŋ kikɛ,
         ŋkpal manɛ so, e wora kulubi mbaanaayɔ.” 30 Yesu daŋ kaŋɛ loŋ nna ŋkpal beko ka daŋ kaŋɛ fanɛ e kɔ kiyoyu lubi na so.Yesu mo nio nɛ mo siponyɛnsoana be asheŋ(Matiu 12:46-50; Luuk 8:19-21)31 Kachako Yesu mo nio nɛ mo siponyɛnsoana daŋ ba Yesu kutɔ m ba yili kowushina n shuŋi
         fanɛ b tre mo. 32 Nɛ jimaŋ nɛ b chena ŋ kulti Yesu na to be beko kaŋɛ mo: “Keni, fo nio nɛ fo siponyɛnsoana
         yil kowushina a fin fo.” 33 Nɛ Yesu bishi: “Basa mo e la n nio nɛ n siponyɛnsoana?” 34 Nɛ e kilgi ŋ keni basa nɛ b chena ŋ kulti mo na nseŋ kaŋɛ: “N nio nɛ n sipoana nde.
         35 Ŋkpal manɛ so, ekama nɛ e bee wora Ebɔrɛ be aparsheŋ e la n sipo nɛ n sipoche nɛ n
         nio.”

Eduupo be keŋasa na be asheŋ(Matiu 13:1-9; Luuk 8:4-8)41 Kumo be kaman nɛ Yesu naŋ beta n yɔ Galili be kepagboŋ na ase n ya bɔ mbe kubɔya.
         Jimaŋ nɛ k shɛr ŋ kulti mo na daa shi ga nɛ e kpal loŋ so n luri ekuloŋ to n chena.
         Ekuloŋ na daa deŋ nchu so nna nɛ jimaŋ na yil kedeŋi so ashi nchu na be kɔnɔ. 2 Ndoŋ nna nɛ e ta aŋasa ŋ ŋini bumo asɔ damta ŋ kaŋɛ: 3 “Men nu nfe. Kanyɛn ko e daa wɔtɔ n lar n yɔ mbe kudɔsawule so nɛ e ya duu asɔ. 4 E ka ya kaa ŋmenyaŋ asɔ duuso na nɛ amo be ako tɔr ekpa to nɛ mbuibi ba tise amo n
         ji. 5 Nɛ ako malɛ tɔr kejasawule so, kakpa nɛ eshishɛr maŋ shi. K maŋ chɛr ko nɛ a kɔr,
         ŋkpal manɛ so, a maŋ yɔ nchiŋ ko. 6 Ama epeŋi ka baŋ lar nɛ asɔ kɔrso popɔrbi na bolo to, ŋkpal manɛ so, amo be nliŋi
         maŋ yɔ nchiŋ ko nɛ asɔ na kikɛ wɔl. 7 Asɔ duuso na be ako malɛ tɔr ewi to nɛ ewi na daŋ m pɛ amo nɛ a wora ŋ gben. 8 Asɔ duuso na be ako malɛ tɔr eshishɛr lela to ŋ kɔr n daŋ n wora. Amo be ako wora
         bibi adesasa, ako adesheshe, ako malɛ kalfa kalfa.” 9 Nɛ Yesu kaŋɛ: “Fo nɛ fo kɔ asoe, fo nu.”Kusɔ nɛ k ba nɛ Yesu bɔ aŋasa na be asheŋ(Matiu 13:10-17; Luuk 8:9-10)10 Yesu nawule ka ya ka nɛ jimaŋ na be beko tu mbe bebɛsopo na m ba kule mo fanɛ e ŋini
         bumo aŋasa na be afito. 11 Nɛ Yesu kaŋɛ: “Ebɔrɛ bugi kuwura na to be kesheŋ ŋini be ewulo nna n sa menyi, ama
         aŋasa to nɛ basa pɔtɛ bre beeŋ nu Ebɔrɛ be kuwura na to be asheŋ.12 Loŋ nɛ baaŋ keni, ama b maaŋ wu shɛŋ, baaŋ nu, ama b maaŋ pin to. Nɛ mannɛ aloŋ, baaŋ
         kilgi m bɛ Ebɔrɛ so, nɛ e ta bumo be alubi m paŋ bumo.”Yesu ka ŋini eduupo be keŋasa na be kifito be asheŋ(Matiu 13:18-23; Luuk 8:11-15)13 Nɛ Yesu bishi bumo: “Men maŋ nyi keŋasa ere be kifito a? Nɛ nuso nɛ menyeeŋ wora m
         pin aŋasa mo nɛ a ka na kikɛ be afito? 14 Eduupo na e la esa nɛ e bee bɔ Ebɔrɛ be kubɔya na. 15 Basa ko du fanɛ asɔ duuso nɛ a tɔr ekpa to na nna. B baŋ nu kamalga na nɛ Setani ba
         epul na to m ba lara kumo bumo be ŋgbene to. 16 Basa ko malɛ du fanɛ asɔ duuso nɛ a tɔr kejasawule so na nna. B baŋ ya kaa nu kamalga
         na nɛ b sɔ kumo nɛ kagbenefuli epul na to. 17 Ama k maa luri bumo to nɛnɛ, amoso, b maa yirda a yɔ kufɔ. Awurfoŋ nɛ tɔrɔ baŋ tu
         bumo ŋkpal kamalga na so, epul na to nɛ b bɛ so ŋ gben. 18 Basa ko malɛ du fanɛ asɔ duuso nɛ a tɔr ewi to na nna. Le be basa e naa nu kamalga
         na, 19 ama durnya ere to be kafɔŋ nɛ kumo be kemansherbisha nɛ ayɛlgasɔ kikɛ bee luri bumo
         to nna n sɔ kamalga na be kaboŋ nɛ b bɛ so ŋ gben. 20 Basa ko malɛ du fanɛ asɔ duuso nɛ a tɔr eshishɛr lela to na nna. Bumo e naa nu kamalga
         na nsaa sɔ kumo a bar tɔnɔ fanɛ kananɛ asɔ duuso bee wora bibi na, saŋko a bee wora
         bibi adesa, saŋko bibi adeshe nɛ saŋko malɛ bibi kalfa.”Fitila nɛ katishaŋ buuso na be asheŋ(Luuk 8:16-18)21 Nɛ Yesu naŋ kaŋɛ: “Emo e naaŋ ta katishaŋ m buu fitila so ŋko n ta fitila na n yili
         gedo be kaseto? Mannɛ fitila be eyilikpa nɛ esa bee ta kumo a yili a? 22 Kusɔ nɛ k ŋana kikɛ beeŋ ba dii efuli nɛ kusɔ nɛ k buu so malɛ kikɛ be wulo e ba bugi
         so n lar kefulto so. 23 Amoso, fo nɛ fo kɔ asoe, fo nu.”24 Nɛ e kaŋɛ bumo: “Men baa de kusɔ nɛ menyee nu so. Kanaŋkamaso nɛ menyee ber asɔ a
         sa basa, loŋ gbagba chap nɛ Ebɔrɛ beeŋ ber amo n sa menyi hale nɛ men naŋ nya n ti
         so. 25 Ekama nɛ e kɔ beeŋ nya n ti so, ama ekama nɛ e maŋ kɔ, gbrɛ nɛ e kɔ na gba baaŋ sɔ
         mo kutɔ.”Kusɔ kɔrso be keŋasa na be asheŋ26 Ndoŋ nna nɛ Yesu naŋ kaŋɛ: “Ebɔrɛ be kuwura na du fanɛ esa ka ŋmenyaŋ asɔ duuso kudɔ
         to nna 27 nseŋ ya kaa dese a di a koso kapa nɛ kanyɛ nɛ asɔ duuso na malɛ bee kɔr a daŋ. Ama
         mo ere maŋ nyi amo be kekɔr nɛ amo be kedaŋ na to. 28 Kasawule na e naa shin nɛ asɔ na bee kɔr a wora. Sososo kedibi popɔrbi na e naa lar
         nɛ k ba daŋ n wora bibi. 29 Bibi na baŋ bel, kanyɛn na bee la kasaŋɛ nna epul na to n luri amo to a teŋi, ŋkpal
         manɛ so, kasɔteŋi be jemanɛ fo.”Kakilia be keduuso be keŋasa be asheŋ(Matiu 13:31-32; Luuk 13:18-19)30 Kumo be kaman nɛ Yesu bishi bumo: “Manɛ nɛ anyeeŋ ta Ebɔrɛ be kuwura na m ber? Manɛ
         be keŋasa nɛ anyeeŋ ta ŋ ŋini kumo be kifito? 31 K du fanɛ kakilia be keduuso nna, durnya to be aduusoana be kefimbi nɛ esa bee ta
         a duu kasawule so. 32 Esa baŋ ta kumo n duu, k bee daŋ a ki ndibi to be kegboŋi nna a wora ayabi gboŋgboŋi
         ga, nɛ mbuibi e ba kaa tɔ amo be asha a wɔtɔ ayabi na to.”Aŋasa be asheŋ(Matiu 13:34-35)33 Le be aŋasa nɛ Yesu daŋ ta m bɔ mbe kubɔya. Amo nɛ e kaŋɛ bumo na kikɛ daa la amo
         nɛ baaŋ tiŋ m pin to nna. 34 E daa maa malga basa kutɔ nɛ e maŋ bɔ aŋasa, ama mo nɛ mbe bebɛsopo nawule baŋ ya
         ka, e daa kaŋɛ bumo amo be afito nna.Yesu ka yɔɔ afugboŋ be asheŋ(Matiu 8:23-27; Luuk 8:22-25)35 Kumo be kamɔnchɛ be kaaseso nɛ Yesu kaŋɛ mbe bebɛsopo: “Men shin nɛ an dii kepagboŋ
         ere be kaba ndoŋ.” 36 Nɛ mbe bebɛsopo na lar jimaŋ na to m ba luri ekuloŋ mo nɛ Yesu wɔ to na to nseŋ far
         mo a yɔ. Ekuloŋ pɔtɛana gba daa wɔ ndoŋ. 37 Ndoŋ nna nɛ afugboŋ ko ber m ba nɛ atili na fara a da a luri ekuloŋ na to, hale nɛ
         k teŋ fara a bɔlɔ nchu. 38 Saŋɛ na so nɛ Yesu dese mbe kusɔ kaputi so ekuloŋ na to, kamanto a di nɛ mbe bebɛsopo
         na tiŋi mo ŋ kaŋɛ: “Eŋinipo, an ka bee shin nɛ an mur ere, k maŋ tir fo a?” 39 Nɛ Yesu koso m ponte afu na so: “Lo dindiŋ!” nseŋ kaŋɛ kepa na: “Yɔɔ boeŋ!” Ndoŋ nna
         nɛ afu na lo dindiŋ, nɛ kakpa na kikɛ wora shruum. 40 Kumo be kaman nɛ Yesu bishi bumo: “Manɛ nna nɛ kufu pɛ menyi loŋ? Hale mbre, menyi
         maŋ naŋ nya yirda a?” 41 Ama kufu daŋ pɛ bumo ga nɛ b fara a bishi abar: “Nuso malɛ be nyiŋgbasa nde? Hale
         afu nɛ nchuana gba bee nu mbe kɔnɔ.”

Yesu ka chɛ mbuibilubiwura ko be asheŋ(Matiu 8:28-34; Luuk 8:26-39)51 Nɛ b ba Galili be kepagboŋ na be kaba ndoŋ, Gɛrasaebi be efuli so. 2 Yesu ka baŋ lar ekuloŋ na to nɛ kanyɛn ko lar abeelaŋ nɛ baa puli bubuni akpa m ba
         shɛr mo to. 3 Amo be kanyɛn daa kɔ kiyoyu lubi nna nsaa wɔ nchaŋana na akpa. 4 Esa kama daa maŋ naa nyi kusɔ nɛ baaŋ wora mo. B daŋ ta ŋgbɛlɛbi nna ŋ kre mbe enɔana
         nɛ aya, ama saŋkama e daa tuge amo to nna a bɔɔlɔ mbe aya so be ŋgbɛlɛbi na kikɛ.
         Mbe eleŋ na so esa kama daa maa tiŋ a pɔɔ mo so. 5 E daa nite a kilgi to nchaŋana na nɛ abeebi na so nna a boŋ to a ta ajembu a ku mbe
         kumu kapa nɛ kanyɛ.6 E ka daŋ yili kufɔ n wu Yesu nɛ e shile m ba gbir mbe anishito m boŋ to eleŋso a kaŋɛ:
         7 “Yesu, Ebɔrɛ Enyɛnpetale Pibinyɛn, manɛ nɛ fee fin ma to? Ebɔrɛ so, mee kule fo nna,
         sa maŋ tɔrɔ ma.” 8 E daŋ kaŋɛ loŋ nna ŋkpal Yesu ka daŋ kaŋɛ fanɛ kiyoyu lubi na e lar mo to so. 9 Nɛ Yesu bishi mo: “Fo ketre?” Nɛ e kaŋɛ: “Ma ketre e la jimaŋ, ŋkpal manɛ so, an shibi
         nna.” 10 Nɛ e kule Yesu ga fanɛ e sa maŋ kaŋ ju ayoyu lubi na efuli na so. 11 Jemanɛ na so nɛ epreku damta ko daŋ taga to ndoŋ a ji kebeebi ko ase. 12 Nɛ ayoyu lubi na kule Yesu ŋ kaŋɛ: 13 “Shin nɛ an ya luri epreku ere to.” Nɛ e sa bumo ekpa. Nɛ ayoyu lubi na lar kanyɛn
         na to n ya luri epreku na to. Epreku na kikɛ daŋ fo ŋgboŋ anyɔ n shile m bɔla kebeebi
         na be kaseto n ya luri kepagboŋ na to m mur.14 Eprekukpapoana na ka wu loŋ nɛ b shile n ya bɔ kumo be kubɔya n sa kade na to ebi
         nɛ bumo nɛ b wɔ ndɔana kikɛ to. Nɛ basa lar n ya keni kusɔ nɛ k wora na. 15 B ka ba Yesu kutɔ m ba wu mbuibilubiwura na, kanyɛn nɛ e daa kɔ jimaŋ mo to na, ka
         kɔ mbe nfɛra lela m buu asɔ a tase nɛ kufu pɛ bumo ga. 16 Bumo nɛ b daa wɔtɔ n wu kusɔ nɛ k wora na kaŋɛ kusɔ nɛ k wora mbuibilubiwura na nɛ
         epreku na. 17 Nɛ b fara a kule Yesu fanɛ e lar bumo be efuli so.18 Yesu ka bee luri ekuloŋ to nɛ kanyɛn nɛ mbuibi lubi daa wɔ mo to na kule mo ŋ kaŋɛ:
         “Shin nɛ n tu fo a yɔ.” 19 Ama Yesu daa maŋ shuli nseŋ kaŋɛ mo: “Bɛta n yɔ epe fo basa kutɔ n ya kaŋɛ bumo kusɔgboŋ
         nɛ Enyɛnpe wora n sa fo nɛ kananɛ e wu fo kuwɔr be asheŋ.” 20 Nɛ kanyɛn na bɛta n yɔ nde kudu na kikɛ to n ya kaa kaŋɛ kusɔgboŋ nɛ Yesu wora n sa
         mo na be asheŋ nɛ k chinchiŋ ekama nɛ e nu mbe kubɔya na ga.Jairus pibiche nɛ kache nɛ e beta Yesu be asheŋ(Matiu 9:18-26; Luuk 8:40-56)21 Yesu ka naŋ bɛta n ta ekuloŋ n yɔ kepagboŋ na be kaba ndoŋ nɛ jimaŋ damta naŋ chala
         m buu mo kepa na ase. 22 Ndoŋ nna nɛ kade na to be nshɛrbu to be enimu ko nɛ baa tre Jairus na ba wu Yesu nseŋ
         gbir mbe anishito 23 ŋ kule mo ga ŋ kaŋɛ: “M pibichesobi e naa lɔ ga a shin nɛ e wu. Amoso, wora ania m
         ba ta fo enɔ n deŋi mo so nɛ e nya alenfia nsaa maŋ wu.” 24 Nɛ mo nɛ Yesu fara a yɔ. Nɛ jimaŋ damta ko bɛ mo so, hale a tir mo to.25 Kache ko malɛ daa wɔtɔ a shil ŋklaŋ nfɛ kuduanyɔ 26 n tɔrɔ mbe kumu adurwuraana damta be enɔ to n jija mbe amansherbi kikɛ a fin kechɛ
         mbe kumu, ama saŋkama kulɔ na daa ti so nna. 27 Ŋkpal e ka daŋ nu Yesu be asheŋ so nɛ e daŋ luri jimaŋ na to m ba Yesu be kaman 28 ŋ kaŋɛ mbe kumu: “Nɛ m baŋ beta mbe asɔbuuso ere gba, meeŋ nya alenfia.”29 E ka beta mbe asɔbuuso na, epul na to nɛ ŋklaŋ na ku. Nɛ mo gbagba pin mbe eyur to
         fanɛ e nya alenfia. 30 Epul na to nɛ Yesu pin eleŋ ka lar mo to nɛ e kilgi jimaŋ na to m bishi: “Esa mo e
         beta ma asɔbuuso?”31 Nɛ mbe bebɛsopo kaŋɛ: “Fo gbagba nyi kananɛ basa shi a buu fo so nseŋ naa bishi fanɛ
         esa mo e beta fo a?” 32 Ama Yesu maŋ tuge bumo ŋ kraa keni a fin esa nɛ e beta mbe asɔbuuso na. 33 Kache na ka pin fanɛ e nya alenfia nɛ e lar a chicha kufuso m ba gbir Yesu be anishito
         ŋ kaŋɛ mo kusɔ nɛ k wora na kikɛ. 34 Nɛ Yesu kaŋɛ mo: “M pibiche, fo yirda e chɛ fo. Baa yɔ nɛ kagbenewushi. Fo nya alenfia.”35 Yesu daŋ kraa malga nna nɛ mbɔ shi nshɛrbu to be enimu pe m ba kaŋɛ Jairus: “Fo pibiche
         na wu. Amoso, sa maŋ naŋ tɔrɔ eŋinipo na.”36 Ama Yesu maŋ tuge bumo nseŋ kaŋɛ nshɛrbu to be enimu na: “Sa maa lɔ kufu, fo ere e
         yirda de.” 37 E maŋ shin nɛ ekama bɛ mo so she Pita nɛ Jeems nɛ mo sipo Jɔn. 38 B ka fo nshɛrbu to be enimu na pe nɛ Yesu wu laŋ na to be kebagato n nu b ka bee shu
         kebia na be keeli a boŋ to. 39 E ka luri laŋ na to nɛ e bishi bumo: “Manɛ be awɔr nde? Manɛ nna nɛ menyee shu? Kebia
         na maŋ wu nna, e bee di nna.”40 Nɛ basa na fara a mushe mo. Nɛ e shin nɛ bumo kikɛ lar laŋ na to ŋ ka kebia na mo
         tuto nɛ mo nio nɛ mbe bebɛsopo asa na n ya luri ebu nɛ kebia na daa dese to na to.
         41 Ndoŋ nna nɛ e pɛ mbe enɔ to ŋ kaŋɛ mo: “Talita kum.” Kumo e la fanɛ “Kebichebi, ma
         e kaŋɛ fo: Niŋi to.”42 Epul na to nɛ e koso n fara a nite a kilgi to. E daa la nfɛ kuduanyɔ nna. Kusɔ nɛ
         k wora na daŋ chinchiŋ bumo ga. 43 Ama Yesu daŋ fiɛ bumo so ga fanɛ b sa maŋ kaŋ kaŋɛ esa kama nseŋ kaŋɛ: “Men sa mo
         kusɔ ko nɛ e ji.”

B ka kini Yesu ashi Nazarɛt be asheŋ(Matiu 13:53-58; Luuk 4:16-30)61 Yesu ka lar ndoŋ nɛ e bɛta n yɔ mo gbagba be kade to nɛ mbe bebɛsopo bɛ mo so. 2 Kewushiachɛ ka fo nɛ e fara a ŋini basa abɔrɛsheŋ ashi nshɛrbu na to nɛ mbe keŋini
         na daŋ chinchiŋ basa damta nɛ b daa wɔ ndoŋ nseŋ nu kumo na ga nɛ b bishi abar: “Nnɛ
         nɛ kanyɛn ere nya ade kikɛ? Nnɛ nɛ e nya le be kanyiasheŋ ere? Nuso nɛ e bee wora
         a wora emamachisheŋ ere? 3 Mannɛ mo e la kapɛnta na a? Mɛɛri pibi nɛ Jeems nɛ Josɛf nɛ Judas nɛ Saimɔn bumo da
         nna a? Mannɛ anyi nɛ mo sipocheana e wɔ nfe na a?” Ndoŋ nna nɛ b kpal kumo so ŋ kini
         kesɔ mo.4 Nɛ Yesu kaŋɛ bumo: “Anebi kikɛ bee nya bunyaŋ kaplɛkama she mo gbagba be kade to nɛ
         mo kurgepoana nɛ mbe laŋ to ebi kutɔ.”5 E daa maŋ tiŋ n wora emamachisheŋ kama ndoŋ she e ka baŋ ta enɔ n deŋi belɔpo gbrɛ
         ko so nɛ b nya alenfia. K chinchiŋ mo ga ŋkpal basa na ka daa maa kɔ yirda so.Yesu ka shuŋi bebɛsopo kuduanyɔ na be asheŋ(Matiu 10:1, 5-15; Luuk 9:1-6)6 Nɛ Yesu kulti ndoŋ be ndewurbi na kikɛ to n ya kaa ŋini basa abɔrɛsheŋ. 7 Kachako nɛ e tre bebɛsopo kuduanyɔ na m ba shɛr n shuŋi bumo benyɔnyɔ nseŋ sa bumo
         eleŋ nɛ b baa tiŋ a ju mbuibi lubi basa to 8 nseŋ kaŋɛ bumo: “Men sa maŋ ta shɛŋ n ti menyi be amu so she kekpabi. Men sa maŋ ta
         ajibi ŋko bekulepo be kɔlgu ŋko n ta amansherbi n wɔtɔ menyi be ejifa to. 9 Men wɔtɔ asɛbta, ama men sa maŋ kaŋ buu kale nyɔsopo.” 10 Nɛ e naŋ kaŋɛ bumo: “Laŋ kama to nɛ men ya luri nɛ b sɔ menyi, men baa wɔ ndoŋ hale
         nɛ men ya lar kade na to. 11 Kaplɛkama malɛ nɛ men fo nɛ b maŋ sɔ menyi ŋko ŋ kini kenu menyi be kubɔya na, men
         lar ŋ gbaŋgbaŋ menyi be aya to be shishɛr n lɛ bumo nɛ k baa la bumo be kekini menyi
         na be tɔɔnɛ.” 12 Nɛ b lar n ya bɔ kubɔya na fanɛ ekama e lar mbe asheŋ lubi to. 13 Nɛ b ju mbuibi lubi damta ashi basa to n chulgi ŋku n wurge belɔpo damta so n chɛ
         bumo.Jɔn kabɔrɛbɛrpo be luwu be asheŋ(Matiu 14:1-12; Luuk 9:7-9)14 Ewura Hɛrɔd daŋ nu asheŋ ere kikɛ ŋkpal Yesu be ketre ka sɔ kaplɛkama so. Nɛ beko
         kaŋɛ: “Jɔn kabɔrɛbɛrpo e naŋ tiŋi luwu to m ba na. Amoso nɛ e kɔ le be eleŋ mo to
         a wora asheŋ loŋ na.” 15 Nɛ beko malɛ kaŋɛ: “Elaija nna.” Nɛ beko kaŋɛ: “Anebi nna fanɛ dra na peyaana be eko.”16 Hɛrɔd ka nu kumo nɛ e kaŋɛ: “Jɔn kabɔrɛbɛrpo nɛ n shin nɛ b ku mbe kumu na e naŋ tiŋi
         luwu to na.” 17 Mo, Hɛrɔd gbagba e daŋ shin nɛ b pɛ Jɔn ŋ kre nseŋ ti mo ebu. Hɛrɔd daŋ wora loŋ nna
         ŋkpal Hɛrodias, mo sipo Filip be eche nɛ e daŋ kil na so. 18 Le nɛ Jɔn kabɔrɛbɛrpo daa kaŋɛ Hɛrɔd: “K maŋ daga fo ka ta fo sipo Filip be eche.”19 Amoso, Hɛrodias daŋ kurge mo yurkishi nna a fin mo nɛ e mɔ, ama e daa maŋ tiŋ ŋkpal
         Hɛrɔd ka daa ŋana Jɔn na so. 20 Hɛrɔd daa nyi Jɔn ka daa la esa lela nɛ esa cheembi, amoso, e daa de mo so nna nɛnɛ.
         E daa sha kebaanu mbe mmalga, ama saŋkama nɛ e nu amo, a bee jija mbe kagbene to nna.21 Ama kachako Hɛrodias nya kusɔ nɛ e daa sha na. Kumo be kamɔnchɛ daa la Hɛrɔd be kakurgeachɛ
         nna nɛ e wora kejigboŋ n sa abane be benimu nɛ benapo be benimu nɛ Galili be bebunyampoana.
         22 Nɛ Hɛrodias pibiche lar m ba cha nɛ k par Hɛrɔd nɛ mbe befɔ ga. Nɛ Ewura na kaŋɛ kebichebi
         na: “Kule ma kusɔ kama nɛ fee sha nɛ n sa fo.” 23 Kumo be kaman nɛ e bɔ ntaŋ ŋ kaŋɛ mo: “Meeŋ sa fo kusɔ kama nɛ fo kule ma hale nɛ
         k la efuli ere be bargato gba.”24 Nɛ kebichebi na lar n ya bishi mo nio: “Manɛ nɛ meeŋ kule?” Nɛ mo nio kaŋɛ: “Jɔn kabɔrɛbɛrpo
         be kumu.” 25 Nɛ kebichebi na jɔ to m bɛta epul na to n yɔ Ewura na kutɔ n ya kaŋɛ: “Mee sha fo
         ka bar ma epul ere to Jɔn kabɔrɛbɛrpo be kumu kelɛfa so.”26 Ndoŋ nna nɛ Ewura na be kagbene jija mo ga, ama e daa maa sha nɛ e kini ŋkpal ntaŋana
         nɛ e bɔ mbe befɔ be anishito na so. 27 Epul na to nɛ e shuŋi mbɔŋwura fanɛ e ya bar Jɔn be kumu. 28 Nɛ mbɔŋwura na yɔ kabutikpa n ya ku Jɔn be kumu n ta kumo n deŋi kelɛfa so m ba sa
         kebichebi na nɛ e ta kumo n sa mo nio. 29 Jɔn be bebɛsopo ka nu demu na nɛ b ya ta mo n ya nase kejembulaŋ to nchaŋ to.Yesu ka sa basa ŋgboŋ anu ajibi be asheŋ(Matiu 14:13-21; Luuk 9:10-17; Jɔn 6:1-14)30 Beshuŋipo na ka bɛta m ba Yesu kutɔ nɛ b ba kaŋɛ mo asɔ nɛ b wora nɛ asheŋ nɛ b ŋini
         kikɛ. 31 Saŋɛ na malɛ so basa damta daŋ baa ba bumo kutɔ nna a yɔ, amoso, Yesu nɛ mbe bebɛsopo
         daa maŋ nya kachena gba nɛ b ji ajibi. Ŋkpal loŋ so le nɛ e daŋ kaŋɛ bebɛsopo na:
         “Men shin nɛ an fin kakpa nɛ basa maŋ wɔtɔ nɛ men nya n wushi gbrɛbi.” 32 Ndoŋ nna nɛ bumo nawule luri ekuloŋ to n yɔ kakpa nɛ basa maŋ wɔtɔ.33 Ama basa damta wu b ka bee yɔ m pin epul na to basa nɛ b la bumo, nɛ b lar nde na
         kikɛ to n shile aya fuful n daŋ Yesu nɛ mbe bebɛsopo keyɔ ndoŋ. 34 Yesu ka lar ekuloŋ na to nɛ e wu jimaŋ damta na nɛ bumo be asheŋ pɛ mo kuwɔr, ŋkpal
         manɛ so, b daa du fanɛ mbolpɔ nɛ b maŋ kɔ ekpapo nna. Nɛ e fara a ŋini bumo asɔ damta.
         35 Kaboŋ ka bee jija to na nɛ mbe bebɛsopo ba mo kutɔ m ba kaŋɛ mo: “Kaboŋ bee jija to
         nna na. Kakpa ere malɛ maŋ la basa to. 36 Amoso, to bumo aya nɛ b yɔ ndɔana nɛ ndewurbi nɛ a taga to nfe ere to n ya tɔ kusɔ
         ko n ji.”37 Nɛ Yesu kaŋɛ bumo: “Menyi gbagba e sa bumo kusɔ ko nɛ b ji.” Nɛ b bishi mo: “Fee sha
         an ka ya tɔ pɔŋ alfanyɔso be bodobodo nna m ba sa bumo nɛ b ji a?”38 Nɛ Yesu bishi bumo: “Ebodobodo afanɛ nɛ men kɔ? Men ya keni.” B ka yɔ n ya keni nɛ
         b ba kaŋɛ mo: “Ebodobodo anu nɛ ekɔrɔtɔ anyɔ nɛ an kɔ.”39 Nɛ Yesu kaŋɛ bumo fanɛ b shin nɛ basa na e barga to ntuŋ ntuŋ so n chena afitiri bumbuŋ
         na so. 40 Nɛ basa na chena m bɛ abar so, beko ntuŋ kalfa kalfa, beko malɛ ntuŋ adununu. 41 Nɛ Yesu ta ebodobodo anu nɛ ekɔrɔtɔ anyɔ na nseŋ keni esoso n nɛfa amo nseŋ fara a
         buri ebodobodo na to a sa bebɛsopo na fanɛ b baa sa basa na. Kumo be kaman nɛ e chige
         ekɔrɔtɔ na gba to n sa bumo kikɛ. 42 Nɛ ekama we m moɛ. 43 Nɛ bebɛsopo na tise ebodobodo nɛ ekɔrɔtɔ jiŋka na m bɔlɔ nlantaŋɛ kuduanyɔ. 44 Basa nɛ b we ebodobodo na daa sa fanɛ benyɛn ŋgboŋ anu.Yesu ka nite nchu so be asheŋ(Matiu 14:22-33; Jɔn 6:15-21)45 Epul na to nɛ Yesu shin nɛ mbe bebɛsopo luri ekuloŋ to n juŋkpar mo n yɔ Bɛtsaida,
         kepagboŋ na be kaba ndoŋ nɛ mo alɛ shin nɛ jimaŋ na yɔ epe. 46 E ka kela bumo n loge nɛ e yɔ kebeebi ko so nɛ e ya kule Ebɔrɛ. 47 Kanyɛ ka ya biri nɛ ekuloŋ na wɔ kepagboŋ na be nferinto nɛ Yesu malɛ wɔ kedeŋi so.
         48 E wu fanɛ ekuloŋ na be kefar ka bee nu mbe bebɛsopo, ŋkpal manɛ so, afu daa kpata
         kumo nna. Amoso, koshinyɛn juŋkparso e nite nchu na so m ba bumo kutɔ. 49 E daa sha kebaa baŋ bumo so nna n choŋ, ama b wu mo e ka na nchu na so, nɛ b fɛɛ n
         fɛɛto: “Kebuniyoyu!” 50 Ŋkpal manɛ so, bumo kikɛ daŋ wu mo nna nɛ kufu pɛ bumo ga.Epul na to nɛ Yesu malga bumo kutɔ ŋ kaŋɛ: “Men keta kagbene, ma nna. Men sa maa lɔ
         kufu.” 51 Nɛ e luri ekuloŋ na to n tu bumo nɛ afu na yɔɔ. Nɛ k chinchiŋ bebɛsopo na ga, 52 ŋkpal manɛ so, b daa maŋ pin ebodobodo be mamachi be kesheŋ nɛ e wora na to, ŋkpal
         b ka daa kɔ amu kpakpaso na so.Yesu ka chɛ Gɛnɛsarɛt be belɔpo be asheŋ(Matiu 14:34-36)53 B ka dii kepagboŋ na m ba kedeŋi so ashi Gɛnɛsarɛt, nɛ b ba chɛ ekuloŋ na m muni.
         54 B ka baŋ lar ekuloŋ na to nɛ basa pin Yesu epul na to. 55 Kaplɛkama nɛ b nu Yesu ka wɔ efuli na so, b daa ta belɔpo nna a deŋi akpata so a bar
         mo. 56 Kaplɛkama malɛ nɛ Yesu daŋ yɔ, ndewurbi to ŋko ndegboŋ to ŋko ndɔana to, basa daa
         ta bumo be belɔpo nna a lar kowu a kule mo fanɛ e baŋ wora ania n shin nɛ belɔpo na
         e nya mbe kusɔbuuso be kɔnɔ so gba m beta. Bekama malɛ kikɛ nɛ b beta kumo nya alenfia.
         
            

         
      

   
      
         7
Draebi be asheŋ(Matiu 15:1-9)71 Kachako Efarisiana na nɛ mbraŋinipoana na be beko nɛ b daŋ shi Jerusalɛm m ba na daŋ
         ba shɛr ŋ kulti Yesu. 2 B daŋ wu fanɛ mbe bebɛsopo ko daa kɔ enɔyurpi nna a ji ajibi, kumo e la fanɛ b daa
         maŋ fɔr bumo be enɔana fanɛ kananɛ Efarisiana na daŋ ŋini na pɔɛŋ nsaa ji. 3 Ŋkpal manɛ so, Efarisiana nɛ Juwebi na daa bɛ bumo nanaana be kesheŋ ŋiniso so nna
         fanɛ b maa ji ama b baŋ fɔr bumo be enɔana nna fanɛ kananɛ bumo be edaŋkaresheŋ bee
         ŋini na. 4 Bumo alɛ baŋ shi kebɛ to m ba, b maa ji shɛŋ ama b fɔr bumo be amu daŋkare so nna
         pɔɛŋ. Bumo alɛ daŋ naa bɛ edaŋkare damtaana so nna fanɛ kananɛ baa fɔr nwiebi to nɛ
         mpuliya to nɛ danyaŋ be ntishaŋ to na.5 Amoso, le nɛ Efarisiana na nɛ mbraŋinipoana na daŋ bishi Yesu: “Manɛ e ba nɛ fo bebɛsopo
         maa bɛ an nanaana be keŋini nɛ b yige n sa anyi na so nsaa wɔtɔ a ji nɛ enɔyurpi?”6 Nɛ Yesu kaŋɛ bumo: “Kebirkɔnshiwuraana ere, anebi Aizaaya ka daŋ wu menyi be asheŋ
         ŋ kaŋɛ na baa la kashenteŋ nna. E yɛ:Ebɔrɛ kaŋɛ: ‘Basa ere be nnɔ nawule nɛ b kɔ a bunyaŋ ma,ama bumo be ŋgbene maŋ taga ma to.7 Bumo be kebunyaŋ ma la bunyaŋ fuloŋ nna,ŋkpal manɛ so, nyiŋgbasa be mbra nɛ b ta ŋ ki Ebɔrɛ peya a ŋini.’ ”8 Nɛ Yesu kaŋɛ: “Men yige Ebɔrɛ be mbra n nase nsaa bɛ nyiŋgbasa be edaŋkaresheŋ so.”9 Nɛ e naŋ kaŋɛ: “Men kini Ebɔrɛ be mbra ŋgbalanto nsaa bɛ menyi be edaŋkaresheŋ so.
         10 Ŋkpal manɛ so, anebi Mosis daŋ kaŋɛ fanɛ: ‘Bunyaŋ fo tuto nɛ fo nio,’ nɛ: ‘Ekama nɛ
         e malga ŋ gbiti mo nio nɛ mo tuto, b mɔ amodoŋwura.’ 11 Ama menyee ŋini fanɛ nɛ esa kɔ kusɔ ko nɛ e beeŋ tiŋ n ta n chɛ mo tuto ŋko mo nio
         to nseŋ kaŋɛ bumo fanɛ: ‘Korban be kusɔ nde,’ kumo e la fanɛ ‘Ebɔrɛ e wɔ,’ 12 e kɔ ekpa nɛ e beeŋ tiŋ ŋ kini keta kumo n chɛ mo tuto nɛ mo nio to. 13 Loŋ nɛ menyee wora a keni Ebɔrɛ be kamalga na jiga nsaa ŋini basa menyi gbagba be
         edaŋkaresheŋ na. Asheŋ damta ko gba kraa wɔtɔ a du fanɛ ade nɛ menyee wora amo.”Asɔ nɛ a bee jija esa be asheŋ(Matiu 15:10-20)14 Nɛ Yesu naŋ tre jimaŋ na m ba mo kutɔ m ba kaŋɛ bumo: “Menyi kikɛ e kaŋ kusoe n nu
         nfe nseŋ pin to. 15 Mannɛ kusɔ nɛ k bee shi kowu a luri nyiŋgbasa to e naa jija mo, ama kusɔ nɛ k bee
         jija esa e la kusɔ nɛ k bee shi mo to a lar. 16 Menyi nɛ men kɔ asoe, men nu.”17 E ka yige jimaŋ na n yɔ epe nɛ mbe bebɛsopo bishi mo keŋasa na be asheŋ.18 Nɛ Yesu bishi bumo: “Menyi alɛ gba maa pin asheŋ to a? Menyi maŋ nyi fanɛ kusɔ nɛ
         k bee shi kowu a luri esa to maaŋ tiŋ n jija mo a? 19 Ŋkpal manɛ so, k maa luri mbe kagbene to, mbe epun nawule to nɛ k bee luri a lar mbe
         eyur to.” Yesu daŋ malga le be demu nna a ŋini fanɛ kejibi kikɛ walɛ keji.20 Nɛ e naŋ kaŋɛ: “Kusɔ nɛ k bee jija esa e la kusɔ nɛ k bee shi mo to a lar, 21 ŋkpal manɛ so, esa be kagbene to nɛ nfɛra lubi nɛ a bee shin nɛ e bee luri kusɔ jigaya
         be kanyɛnsha nɛ kachesha to bee shi a lar. 22 Ndoŋ nɛ kayu nɛ kamɔ nɛ kubojuaji nɛ kayɛlga nɛ dalubisheŋ nɛ kafule nɛ kusɔjigaya
         nɛ kayurbesa, nɛ basa be atre be kejija nɛ kamoowu nɛ kawuli kikɛ bee shi. 23 Le be alubi ere kikɛ e naa shi esa to a lar a jija mo.”Kache ko be yirda be asheŋ(Matiu 15:21-28)24 Nɛ Yesu lar ndoŋ n yɔ efuli nɛ k mata Tayɛ nɛ Saidɔn be ndegboŋana na to. E ya luri
         laŋ ko to a maa sha ekama e pin fanɛ e wɔ ndoŋ, ama e maŋ tiŋ ŋ ŋana mbe kumu. 25 Amoso, kache ko nɛ mo pibiche daa kɔ kiyoyu lubi mo to na nu Yesu be asheŋ m ba mo
         kutɔ epul na to m ba gbir mbe anishito. 26 Kache na daa la efuli ko so be esa nna, b kurge mo Fenisha ashi Siriya nna. Ndoŋ nna
         nɛ e kule Yesu fanɛ e ju kiyoyu lubi na ashi mo pibiche na to. 27 Nɛ Yesu kaŋɛ mo: “Men shin nɛ an bela mbia pɔɛŋ. A maŋ daga b ka ta mbia be ajibi
         n lɛ njɔnɔ.”28 Nɛ e shuli ŋ kaŋɛ: “Kashenteŋ nna Enyɛnpe, ama njɔnɔ gba bee kaa dese ejikpa a tise
         mbia be ejiŋka a ji.”29 Nɛ Yesu kaŋɛ mo: “Ŋkpal kesheŋ nɛ fo malga ere so, baa yɔ epe. Kiyoyu lubi na lar
         fo pibiche na to.”30 E ka bɛta n yɔ epe nɛ kebia na dese gedo so nɛ kiyoyu lubi na lar mo to kashenteŋto.Yesu ka chɛ neemunyɛn ko be asheŋ31 Nɛ Yesu naŋ lar Tayɛ be efuli so m bɔla Saidɔn n yɔ Galili be kepagboŋ na ase m bɔla
         nde kudu na be efuli be ekpa so.32 Ndoŋ nna nɛ basa ko bar mo neemunyɛn ko nɛ kamalga daa nu mo m ba kule Yesu fanɛ e
         ta mbe enɔ n deŋi mo so. 33 Ndoŋ nna nɛ Yesu ta mo n lar jimaŋ na to n yɔ ekarso n ya ta mbe ashilbi n wɔtɔ kanyɛn
         na be asoe to nseŋ tuu echɔl n wɔtɔ enɔ to nseŋ beta kanyɛn na be kudonduloŋ. 34 Kumo be kaman nɛ Yesu keni esoso n shu to ŋ kaŋɛ kanyɛn na be asoe: “Ɛfata!” Kumo
         e la fanɛ “Men bugi to!”35 Epul na to nɛ kanyɛn na be asoe bugi nɛ mbe kudonduloŋ yɔɔ mo to nɛ e fara a malga
         nɛnɛ. 36 Nɛ Yesu fiɛ bumo kikɛ so fanɛ b sa maŋ kaŋ malga kumo be asheŋ ŋ ŋini esa kikɛ, ama
         kanaŋkamaso nɛ e fiɛ bumo so, loŋ nɛ bumo alɛ gba malga kumo be asheŋ. 37 K daŋ chinchiŋ bekama nɛ b nu kumo be asheŋ ga nɛ b kooba ŋ kaŋɛ: “Kananɛ e nyi asheŋ
         be kewora loŋ! Hale e bee tiŋ a shin nɛ ekpawu bee nu nɛ eneemu malɛ bee malga.”

Yesu ka sa basa ŋgboŋ ana ajibi be asheŋ(Matiu 15:32-39)81 K maŋ chɛr ko nɛ jimaŋ damta ko naŋ shɛr Yesu kutɔ. Saŋɛ na so nɛ shɛŋ maŋ naa wɔtɔ
         nɛ b ji nɛ Yesu tre mbe bebɛsopo na m ba mo kutɔ m ba kaŋɛ bumo: 2 “Basa ere be asheŋ bee keta ma kuwɔr, ŋkpal manɛ so, bumo be nchɛ asa nde b ka wɔ
         ŋ kutɔ nfe ŋkaa maa nya shɛŋ a ji. 3 N shin nɛ b ta akoŋ n yɔ epe, baaŋ chɛl ekpa to, ŋkpal manɛ so, bumo be beko shi kufɔ
         nna.”4 Nɛ mbe bebɛsopo na bishi mo: “Kiyi ere to nfe be nnɛ nɛ esa beeŋ nya ajibi nɛ a fo
         basa damta ere kikɛ nɛ b ji?”5 Nɛ Yesu bishi bumo: “Ebodobodo afanɛ nɛ men kɔ?” Nɛ b kaŋɛ mo: “Ebodobodo ashunu.”6 Nɛ e shin nɛ jimaŋ na chena kasawule. Nɛ e ta ebodobodo ashunu na nseŋ chɔrɔ Ebɔrɛ
         nseŋ fara a buri amo to a sa mbe bebɛsopo na fanɛ b baa sa jimaŋ na nɛ bebɛsopo na
         wora loŋ. 7 B daa kɔ ekɔrɔtɔbi ko gba. Nɛ Yesu ta amo nseŋ nɛfa amo ŋ kaŋɛ bebɛsopo na fanɛ b
         ta amo alɛ gba n sa basa na. 8 Nɛ ekama we m moɛ. 9 Basa na daa sa fanɛ basa ŋgboŋ ana. Kumo be kaman nɛ bebɛsopo na tise ejiŋka na m
         bɔlɔ nlantaŋɛ ashunu. Ndoŋ nna nɛ Yesu shin nɛ basa na yɔ epe, 10 nɛ mo nɛ mbe bebɛsopo na luri ekuloŋ to epul na to n yɔ Dalmanuta be kasawule so.Efarisiana ka kule kemamachisheŋ be kewora be asheŋ(Matiu 16:1-4)11 Kachako Efarisiana na be beko ba m ba fara a ji Yesu emɔrɔ. B daa sha kewora mo ŋ
         keni nna nseŋ kule mo fanɛ e wora mamachi be kesheŋ ko nɛ k shi ebɔrɛso. 12 Ndoŋ nna nɛ Yesu fute eleŋso nseŋ bishi: “Manɛ e ba nɛ mbreebi ere kaŋɛ n wora mamachi
         be kesheŋ ko ŋ ŋini fanɛ Ebɔrɛ wɔ ma kaman? Kashenteŋto mee kaŋɛ menyi nna fanɛ mbreebi
         ere maaŋ nya shɛŋ n wu.”13 Kumo be kaman nɛ e yige bumo nseŋ bɛta n ya luri ekuloŋ na to n fara a dii kepagboŋ
         be kaba ndoŋ.Efarisiana nɛ Hɛrɔd be yiisi be asheŋ(Matiu 16:5-12)14 Bebɛsopo na daa maŋ nyiŋi m bar ebodobodo ko n ti so, kukoŋwule nawule nɛ b daa kɔ
         ekuloŋ na to. 15 Nɛ Yesu ji bumo asoe to ŋ kaŋɛ: “Men baa keni so nɛnɛ a de Efarisiana na nɛ Hɛrɔd
         be yiisi so.”16 Ndoŋ nna nɛ b fara a malga kumo be asheŋ a sa abar: “An ka maŋ kɔ ebodobodo so nɛ
         e bee malga loŋ na.” 17 Yesu ka pin kusɔ nɛ b daa malga na nɛ e bishi bumo: “Manɛ e ba nɛ menyee malga a kaŋɛ
         men ka maŋ kɔ ebodobodo be asheŋ. Hale mbre men maŋ naŋ nu ŋko m pin to a? Le be amu
         kpakpaso nɛ men kraa kɔ a? 18 Men baa kɔ anishi ŋkaa maa wu a? Men baa kɔ asoe a maa nu a? 19 Men teŋ so saŋɛ nɛ n daŋ buri ebodobodo anu to n sa benyɛn ŋgboŋ anu na a? Ejiŋka
         nlantaŋɛ afanɛ nɛ men daŋ tise na?”Nɛ b kaŋɛ: “A daa wɔ nlantaŋɛ kuduanyɔ.”20 Nɛ Yesu naŋ bishi bumo: “Nɛ ŋ ka daŋ buri ebodobodo ashunu to n sa benyɛn ŋgboŋ ana
         na, ejiŋka nlantaŋɛ afanɛ nɛ men daŋ tise na?” Nɛ b kaŋɛ: “A daa wɔ nlantaŋɛ ashunu.”21 Nɛ e bishi bumo: “Nɛ men kraa maŋ naŋ pin to a?”Yesu ka chɛ tanpo ashi Bɛtsaida be asheŋ22 B ka ba Bɛtsaida nɛ basa ko bar mo tanponyɛn ko m ba kule mo fanɛ e beta mo m bugi
         mbe anishi. Nɛ Yesu pɛ tanponyɛn na be enɔ to 23 nseŋ keta mo n lar kadebi na to n ya tuu echɔl n wora amo n wɔtɔ kanyɛn na be anishito
         nseŋ ta mbe enɔ n deŋi mo so nseŋ bishi mo: “Fee wu a?” 24 Nɛ tanponyɛn na maŋ kumu so ŋ kaŋɛ: “Mee wu basa ka du fanɛ ndibi a na a kulti.”25 Nɛ Yesu naŋ ta mbe enɔana n deŋi kanyɛn na be anishi so. Kede ere to nɛ kanyɛn na
         keni nɛnɛ nɛ mbe anishi bugi nɛ e fara a wu kusɔ kama nɛnɛ. 26 Nɛ Yesu sa mo ekpa fanɛ e yɔ epe nseŋ fiɛ mo so fanɛ e sa maŋ naŋ bɛta n yɔ kadebi
         na to.Pita ka kaŋɛ esa nɛ Yesu la be asheŋ(Matiu 16:13-20; Luuk 9:18-21)27 Nɛ Yesu nɛ mbe bebɛsopo yɔ Sizariya Filipai be ndewurbiana to. B ka bee yɔ nɛ e bishi
         bumo: “Esa mo nɛ basa bee tre ma?”28 Nɛ b kaŋɛ: “Beko bee tre fo Jɔn kabɔrɛbɛrpo nna. Beko malɛ bee kaŋɛ fanɛ Elaija e
         la fo. Nɛ beko malɛ bee kaŋɛ fanɛ anebi ko e la fo.”29 Nɛ Yesu bishi bumo: “Nɛ menyi alɛ ai? Esa mo nɛ menyee tre ma?” Nɛ Pita kaŋɛ: “Fo
         e la Kristo na.” 30 Ndoŋ nna nɛ Yesu fiɛ bumo so fanɛ b sa maŋ kaŋ kaŋɛ esa kama mbe asheŋ.Yesu ka malga mbe awurfoŋ nɛ mbe luwu be asheŋ(Matiu 16:21-28; Luuk 9:22-27)31 Nɛ Yesu naŋ fara a ŋini mbe bebɛsopo na a kaŋɛ: “A daga fanɛ ma, Nyiŋgbasa Pibinyɛn
         e ji awurfoŋ ga nɛ benimu nɛ bɔrɛmatapowuraana nɛ mbraŋinipoana e kini ma nseŋ mɔ
         ma nɛ n tiŋi luwu na to kumo be kachɛ sasopo.” 32 E bugi le be demu to nɛnɛ ŋ kaŋɛ bumo. Nɛ Pita keta mo n lar ekarso n ya fara nɛ e
         fiɛ mo so. 33 Ama Yesu kilgi ŋ keni mbe bebɛsopo nseŋ fiɛ Pita so ŋ kaŋɛ: “Shile ashi ma so Setani.
         Fo nfɛra ere la nyiŋgbasa be nfɛra nna, a maŋ la Ebɔrɛ peya.”34 Nɛ Yesu tre jimaŋ na nɛ mbe bebɛsopo m ba shɛr ŋ kaŋɛ bumo: “Ekama nɛ e bee sha kebɛ
         ma so, a daga e ka teŋ mbe kumu so nseŋ sulɔ mbe kedibi largato m bɛ ma so. 35 Ŋkpal manɛ so, esa kama nɛ e bee sha mbe ŋkpa ga, beeŋ paŋ kumo, ama ekama nɛ e paŋ
         mbe ŋkpa ŋkpal ma so nɛ baru lela na so, beeŋ nya kumo. 36 Nɛ fanɛ durnya kikɛ ki esa peya nɛ e paŋ mbe ŋkpa na, manɛ be tɔnɔ nɛ e nya? 37 Ŋko manɛ nɛ esa beeŋ tiŋ n ta n chɛr mbe ŋkpa? 38 Esa kama nɛ e kpal anishinyɔr so a maaŋ tiŋ ŋ kaŋɛ kabre be bɔrɛkinipoana ere nɛ alubiworapoana
         ere ma nɛ ma mmalga be asheŋ, e baa nyi fanɛ saŋɛ nɛ ma, Nyiŋgbasa Pibinyɛn beeŋ keta
         n Tuto be kemaŋkura nɛ emalaika cheembi na m ba na, anishinyɔr beeŋ pɛ ma alɛ gba
         ŋkpal amodoŋwura so.”

91 Nɛ Yesu naŋ kaŋɛ: “Ma e kaŋɛ menyi kashenteŋto na fanɛ basa ko wɔ nfe a maaŋ wu she
         b wu Ebɔrɛ be kuwura na ka ba nɛ eleŋ nna pɔɛŋ.”Kemaŋkura nɛ Yesu nya be asheŋ(Matiu 17:1-13; Luuk 9:28-36)2 Asheŋ nɛ Yesu malga na be nchɛnshe be kaman nɛ e keta Pita nɛ Jeems nɛ Jɔn nɛ mo nɛ
         bumo nawule ya dii kebee jeŋgreŋ ko so n ya chena ndoŋ gbrɛbi. Ndoŋ nna nɛ e kilgi
         kanaŋ ko bumo be anishito. 3 Nɛ mbe asɔbuuso fuli to parr a kpa edɛ. Durnya to be esa kikɛ daa maaŋ tiŋ n shin
         nɛ a fuli to a kpa edɛ kananɛ a daŋ fuli to na. 4 Kumo be kaman nɛ bebɛsopo asa na wu anebi Elaija nɛ anebi Mosis nɛ baa malga Yesu
         kutɔ. 5 Ndoŋ nna nɛ Pita kaŋɛ Yesu: “Eŋinipo, anyi be kebaawɔ nfe ere nyalɛ ga. Anyeeŋ yuu
         abuu asa nɛ kukoŋwule e baa la feya nɛ kukoŋwule e baa la Mosis peya nɛ kukoŋwule
         malɛ e baa la Elaija peya.” 6 E daŋ malga loŋ nna ŋkpal kufu ka daŋ pɛ mo nɛ bumo nɛ b ka na ga so nɛ e daa maŋ
         nyi kusɔ nɛ e beeŋ kaŋɛ.7 Nɛ kuwɔlpa ko lar nɛ kumo be kiyoyul ba buu bumo so nɛ ebɔl shi kuwɔlpa na to ŋ kaŋɛ:
         “M Pibinyɛn shaso nde, men baa nu mbe kɔnɔ.” 8 Nɛ b gbɛ manaŋ ŋ keni nɛ Yesu nawule e yil, esa kama maŋ naŋ ti mo so a wɔ bumo kutɔ.9 Ndoŋ nna nɛ bumo kikɛ fara a gbelge kebee na so nɛ Yesu fiɛ bumo so ŋ kaŋɛ: “Men sa
         maŋ kaŋɛ esa kikɛ kusɔ nɛ men wu na be asheŋ hale nɛ ma, Nyiŋgbasa Pibinyɛn e ya tiŋi
         luwu to.”10 B daŋ nu mbe kɔnɔ, ama b daŋ fara nna a malga kumo be asheŋ a bishi abar: “Ketiŋi
         luwu to ere be kifito e la manɛ?” 11 Nɛ b bishi Yesu: “Manɛ e ba nɛ mbraŋinipoana na bee kaŋɛ fanɛ anebi Elaija e daga
         kejuŋkpar m ba na?”12 Nɛ e kaŋɛ bumo le: “Kashenteŋ, Elaija bee juŋkpar a ba nna nɛ e ba lɔŋɛ kusɔ kama
         n yili. Ŋkeshin nɛ manɛ e ba nɛ abɔrɛsibɛ na bee kaŋɛ fanɛ ma, Nyiŋgbasa Pibinyɛn
         beeŋ ji etɔrɔ damta nɛ b keni ma jiga? 13 Ma alɛ e kaŋɛ menyi na fanɛ Elaija teŋ ba, nɛ basa wora mo kusɔ kama nɛ k par bumo
         fanɛ kananɛ abɔrɛsibɛ na kaŋɛ na.”Yesu ka chɛ kebinyɛnbi nɛ mbuibi lubi tɔr so na be asheŋ(Matiu 17:14-21; Luuk 9:37-43a)14 B ka bɛta m ba bebɛsopo nɛ b ka na kutɔ nɛ b wu jimaŋ damta ndoŋ. Saŋɛ na so nɛ mbraŋinipoana
         be beko nɛ bebɛsopo na daa ji emɔrɔ. 15 Basa na ka baŋ wu Yesu nɛ k chinchiŋ bumo ga nɛ b shile n yɔ mo kutɔ n ya chɔrɔ mo.
         16 Nɛ Yesu bishi mbe bebɛsopo: “Manɛ be emɔrɔ nɛ menyi nɛ bumo bee ji?”17 Nɛ jimaŋ na to be esa ko sɔ ŋ kaŋɛ: “Eŋinipo, m pibinyɛn nɛ n ta m ba fo kutɔ, ŋkpal
         manɛ so, kiyoyu lubi e wɔ mo to nɛ e maa tiŋ a malga. 18 Saŋkama nɛ kiyoyu lubi na baŋ ya koso mo so, e bee lɛ mo kasawule nna, nɛ apɔpɔ e
         baa lar mbe kɔnɔ to, nɛ e baa we anyi to, nɛ mbe eyur kikɛ e ki keŋkreŋ. Ŋ kule fo
         bebɛsopo na fanɛ b ju kiyoyu lubi na mo to, ama b maŋ tiŋ.”19 Nɛ Yesu bishi bebɛsopo na: “O menyi mbreebi, nuso be basa e la menyi nɛ men maŋ kɔ
         yirda ere bre? Nuso be kechɛr nɛ menyee sha fanɛ n chɛr menyi kutɔ? Nuso be kanyiti
         nɛ menyee sha fanɛ n naŋ ta ŋ keta menyi?20 Men bar kebia na ma kutɔ.” Nɛ b bar mo m ba sa Yesu. Kiyoyu lubi na ka baŋ wu Yesu
         nɛ e da kebia na n lɛ kasawule n shin nɛ e bee sela aya to a kpa enɔana nsaa gbelti
         nɛ apɔpɔ bee lar mbe kɔnɔ to. 21 Nɛ Yesu bishi kebia na mo tuto:“Kusɔ ere wɔ mo to n chɛr a?” Nɛ kanyɛn na kaŋɛ: “Hale mbe kebiato kikɛ. 22 Mbe keda mo n lɛ edɛ nɛ nchu to a sha kemɔ mo shi ga. Wu anyi kuwɔr n chɛ anyi to
         nɛ feeŋ tiŋ nna na.”23 Nɛ Yesu kaŋɛ mo: “Fo yɛ meeŋ tiŋ? Shɛŋ shɛŋ maaŋ baa du kpakpa n sa esa nɛ e kɔ yirda!”24 Epul na to nɛ kebia na mo tuto kaŋɛ awɔrso: “Ŋ kɔ yirda, ama k maŋ shi nna. Chɛ ma
         to!”25 Yesu ka wu fanɛ jimaŋ na bee wora keshi mo so nɛ e fiɛ kiyoyu lubi na so ŋ kaŋɛ: “Kpawu
         nɛ neemu be kiyoyu lubi, lar kebinyɛnbi na to nsaa maŋ naŋ bɛta n yɔ mo to kikɛ.”26 Nɛ kiyoyu lubi na nyaŋɛ to kebinyɛnbi na to ga n fiɛ to m ba lar ŋ ka mo n nase fanɛ
         ebuni nɛ basa na be bedamta kaŋɛ fanɛ: “E wu.” 27 Ama Yesu pɛ kebinyɛnbi na be enɔ to n chɛ mo to nɛ e niŋi to ŋ koso n yili.28 Kumo be kaman nɛ Yesu luri laŋ ko to nɛ mbe bebɛsopo na ŋana m bishi mo: “Manɛ e ba
         nɛ anyi ere maŋ tiŋ n ju kiyoyu lubi na?”29 Nɛ Yesu kaŋɛ bumo: “Sheŋ shɛŋ maaŋ tiŋ n ju le be kiyoyu ere bre ama bebɛsopo na baŋ
         kule Ebɔrɛ nna.”Yesu naŋ malga mbe luwu be asheŋ(Matiu 17:22-23; Luuk 9:43b-45)30 Ndoŋ nna nɛ b shi ndoŋ m bɔla Galili to a yɔ, ama Yesu daa maa sha ekama ka pin kakpa
         nɛ e wɔ. 31 Ŋkpal manɛ so, e daa ŋini mbe bebɛsopo nna a kaŋɛ: “Baaŋ ta ma, Nyiŋgbasa Pibinyɛn
         m bɔɔ basa enɔ nɛ b mɔ ma, ama b kaŋ mɔ ma be nchɛ asa to meeŋ tiŋi luwu na to.”32 B daa maŋ pin mbe kamalga na to, ama b daa maŋ bishi mo shɛŋ ŋkpal kufu so.Emo nɛ e chɔ ekama be asheŋ(Matiu 18:1-5; Luuk 9:46-48)33 B ka ba Kapɛɛniam m ba luri laŋ ko to nɛ Yesu bishi mbe bebɛsopo na: “Manɛ be emɔrɔ
         nɛ menyi daa ji ekpa to na?”34 Nɛ b la to, ŋkpal manɛ so, b daa wɔ ekpa na to nna a ji emɔrɔ a fin bumo to be emo
         nɛ e chɔ ekama. 35 Nɛ Yesu chena nseŋ tre bebɛsopo kuduanyɔ na m ba kaŋɛ bumo: “Ekama nɛ e bee sha kejuŋkpar,
         e yɛr mbe kumu ekama be kaman nseŋ ki ekama be kayɛrbi.” 36 Ndoŋ nna nɛ e shin nɛ kebia ko ba yili bumo be anishito nɛ e gberge kebia na m mata
         mbe kumu nseŋ kaŋɛ bumo: 37 “Esa kama nɛ e sɔ le be kebia ere ŋkpal ma so, sɔ ma nna na nɛ ekama nɛ e sɔ ma, e
         maŋ sɔ ma nawule, ama emo nɛ e shuŋi ma na gba nɛ e sɔ.”Ekama nɛ e maŋ la an doŋ la an teri nna be asheŋ(Luuk 9:49-50)38 Kachako Jɔn kaŋɛ Yesu: “Eŋinipo, an wu kanyɛn ko ka kɔ fo ketre a ju mbuibi lubi nɛ
         an kaŋɛ mo e yige, ŋkpal manɛ so, mannɛ anyi to be eko e la mo.”39 Nɛ Yesu kaŋɛ: “Men sa maa fin keju mo, ŋkpal manɛ so, ekama nɛ e ta ma ketre a wora
         emamachisheŋ, maaŋ tiŋ ŋ kilgi epul na to m malga alubi ŋ gbiti ma. 40 Ŋkpal manɛ so, ekama nɛ e maŋ la an doŋ la an teri nna.41 Ma e kaŋɛ menyi kashenteŋto na fanɛ abaanaaworasheŋ, ekama nɛ e sa menyi nchu nuuso
         ŋkpal men ka la Kristo peya na so so, e beeŋ nya kumo be tɔnɔ.”Kechɔ n wɔtɔ kulubi to be asheŋ(Matiu 18:6-9; Luuk 17:1-2)42 Ndoŋ nna nɛ e naŋ kaŋɛ: “Ekama nɛ e shin nɛ mbibi nɛ b yirda ma ere be eko wora kulubi,
         kusɔ nɛ k beeŋ nya amodoŋwura na beeŋ lubi a chɔ b ka ta kuboo gboŋgboŋi n shiga mbe
         kubɔ to nseŋ ta mo n lɛ n wɔtɔ teku to nɛ e ji nchu. 43 Amoso, nɛ fo enɔ bee shin nɛ fee luri alubi to, fo ku kumo n lɛ, ŋkpal manɛ so, fo
         ka dulgi nseŋ luri ŋkpa to e bɔ fo so a chɔ fo ka ta enɔ anyɔ n luri Setani be edɛ
         nɛ b maaŋ tiŋ n duŋ kikɛ na to. 44 [Ndoŋ basa be ashushombi maa wu kikɛ nɛ edɛ na malɛ maa duŋ kikɛ.] 45 Nɛ fo keya bee shin nɛ fee luri alubi to, fo ku kumo n lɛ, ŋkpal manɛ so, fo ka la
         bobi nseŋ luri ŋkpa to e bɔ fo so a chɔ fo ka kɔ aya anyɔ nɛ b ta fo n lɛ Setani be
         edɛ to. 46 [Ndoŋ basa be ashushombi maa wu kikɛ nɛ edɛ na malɛ maa duŋ kikɛ.] 47 Nɛ fo kenishi malɛ bee shin nɛ fee luri alubi to, fo chule kumo n lɛ, ŋkpal manɛ so,
         fo ka ta kenishi koŋwule n luri Ebɔrɛ be kuwura na to e bɔ fo so a chɔ fo ka kɔ anishi
         anyɔ nɛ b ta fo n lɛ Setani be edɛ to. 48 Ndoŋ basa be ashushombi maa wu kikɛ nɛ edɛ na malɛ maa duŋ kikɛ.”Nfɔl be kela be asheŋ(Matiu 5:30; Luuk 14:34-35)49 Baaŋ ta edɛ be kayurnyaŋ n wora ekama ŋ keni nɛ e ki esa cheembi fanɛ kananɛ baa kɔr
         nfɔl a wɔtɔ ajibi to nɛ a maa jija manaŋ manaŋ na. 50 “Nfɔl walɛ, ama nɛ fanɛ amo be ebel baŋ lar amo to, nuso nɛ baaŋ naŋ tiŋ n wora amo
         ebel? Men shin nɛ men be asheŋ e baa wɔ ebel nɛ menyi nɛ men braana na e baa wɔtɔ
         nɛ kagbenewushi.”

Yesu ka ŋini kakilgboŋi be asheŋ(Matiu 19:1-12; Luuk 16:18)101 Ndoŋ nna nɛ Yesu lar kaboŋ na n yɔ Judiya be kasawule so ashi Jɔɔdan be lɔr be kaba
         ndoŋ nɛ jimaŋ naŋ chala m buu mo nɛ e yaŋ ŋini bumo kananɛ e chɛr a wora na.2 Ndoŋ nna nɛ Efarisiana ko ba mo kutɔ nɛ b ba wora mo ŋ keni m ba bishi mo: “Mbra na
         bee shuli fanɛ enyɛn e kini mbe eche a?”3 Nɛ Yesu bishi bumo: “Manɛ be mbra nɛ anebi Mosis sa menyi na?”4 Nɛ b kaŋɛ: “Anebi Mosis sa anyi ekpa nna fanɛ enyɛn e sa mbe eche kakilgboŋi be kawɔl
         nseŋ ju mo.”5 Nɛ Yesu kaŋɛ bumo: “Mosis daŋ sibɛ loŋ be mbra nna n sa menyi ŋkpal menyi be ŋgbene
         ka du kpakpa so. 6 Ama sososo na, kasɔto be jemanɛ na, b daŋ kaŋɛ fanɛ: ‘Ebɔrɛ pɔr bumo enyɛn nɛ eche
         nna.’ 7 Amoso, enyɛn beeŋ yige mo tuto nɛ mo nio 8 nɛ mo nɛ mbe eche e ya far n chɛ abar nɛ bumo benyɔ na e ki eyur koŋwule. Amoso, b
         maŋ naa la basa anyɔ, ama esa koŋwule. 9 Amoso, asɔ kama nɛ Ebɔrɛ ta m ber abar so, bomin kikɛ e sa maŋ barga amo to.”10 Yesu nɛ mbe bebɛsopo na ka bɛta n yɔ laŋ to nɛ b bishi mo demu na be asheŋ. 11 Nɛ e kaŋɛ bumo: “Enyɛn kama nɛ e kini mbe eche nseŋ naŋ ya ta eche pɔtɛ, ji kubojua
         nna ŋ gbiti mbe eche dra na nna na. 12 Eche kama malɛ nɛ e kini mo kul nseŋ naŋ ya kil enyɛn pɔtɛ ji kubojua nna ŋ gbiti
         mo kul dra na nna na.”Yesu ka nɛfa mbiwurbi be asheŋ(Matiu 19:13-15; Luuk 18:15-17)13 Kachako basa ko daa bar mbia Yesu kutɔ nna fanɛ e beta bumo, ama mbe bebɛsopo na fara
         a ŋmenyaŋ basa na. 14 Yesu ka pin loŋ nɛ agbo pɛ mo, nɛ e kaŋɛ mbe bebɛsopo na: “Men shin nɛ mbia na e baa
         ba ma kutɔ, men sa maa kuŋ bumo ekpa, ŋkpal manɛ so, Ebɔrɛ be kuwura na la loŋ be
         basa peya nna. 15 Kashenteŋ nɛ mee kaŋɛ menyi na fanɛ esa kama nɛ e maŋ sɔ Ebɔrɛ be kuwura na fanɛ kebibi,
         maaŋ luri kumo to kikɛ.” 16 Nɛ e gberge mbia na m mata mbe kumu n ta mbe enɔana n deŋi n deŋi bumo so nseŋ nɛfa
         bumo.Damawura ko be asheŋ(Matiu 19:16-30; Luuk 18:18-30)17 Yesu ka baŋ fara nɛ e pɛ ekpa nɛ kanyɛn ko shile m ba gbir mbe anishito m bishi mo:
         “Eŋinipo lela, manɛ nɛ meeŋ wora n tiŋ n nya ŋkpa nɛ k maŋ kɔ ekar na?”18 Nɛ Yesu bishi mo: “Manɛ e ba nɛ fee tre ma Elelapo? Elelapo kama maŋ wɔtɔ she Ebɔrɛ.
         19 Fo nyi mbraana nɛ a bee kaŋɛ: Sa maŋ kaŋ mɔ, sa maa ji kubojua, sa maŋ kaŋ yuri, sa
         maŋ kaŋ ji efɛ be shɛda, sa maŋ kaŋ puni, baa bunyaŋ fo tuto nɛ fo nio.”20 Nɛ kanyɛn na kaŋɛ: “Eŋinipo, ma kebiato kikɛ nɛ m bɛ amo ere kikɛ so.”21 Nɛ Yesu keni mo kashaso ŋ kaŋɛ: “Kusɔ koŋwule e kraŋ ka nɛ fo wora. Kumo alɛ nde:
         Ya fa fo asɔ kikɛ n ta amo be amansherbi n sa betirpo. Loŋ nɛ feeŋ nya ekpanjawu ashi
         ebɔrɛso. 22 Ade be kaman nɛ fo ba bɛ ma so.” Kanyɛn na ka nu loŋ nɛ mbe kagbene kaa nɛ e kilgi
         n yɔ nɛ kagbenejija, ŋkpal manɛ so, e daa kɔ asɔ ga.23 Ndoŋ nna nɛ Yesu kilgi ŋ keni mbe bebɛsopo na nseŋ kaŋɛ bumo: “Kashenteŋto, a beeŋ
         nu damawuraana ga pɔɛŋ nɛ b luri Ebɔrɛ be kuwura na to.”24 Nɛ mbe kamalga na chinchiŋ bebɛsopo na ga, ama Yesu naŋ kaŋɛ: “Ma mbia, Ebɔrɛ be kuwura
         na to be keluri du kpakpa ga. 25 Damawura be keluri Ebɔrɛ be kuwura na to du kpakpa a chɔ b ka beeŋ ta kemamprɔŋ n
         wɔtɔ kebasibi be kemaŋ to.”26 E ka kaŋɛ loŋ na nɛ k chinchiŋ bebɛsopo na ga nɛ b bishi mo: “To, nɛ basa mo malɛ
         e naaŋ tiŋ n nya kumɔlga?”27 Ndoŋ nna nɛ Yesu keni bumo nseŋ kaŋɛ le: “Nyiŋgbasa bre kutɔ loŋ maaŋ tiŋ n wora.
         Ebɔrɛ bre beeŋ tiŋ. Shɛŋ shɛŋ maŋ du Ebɔrɛ so kpakpa.”28 Nɛ Pita kaŋɛ: “Keni, anyi ere yige kusɔ kama nna nseŋ ba kaa bɛ fo so.”29 Nɛ Yesu kaŋɛ bumo: “Ma e kaŋɛ menyi kashenteŋto na fanɛ esa kama nɛ e yige mo pe ŋko
         beda nɛ besipo ŋko besipoche ŋko benio ŋko betuto ŋko bibi ŋko nsawule ŋkpal ma nɛ
         baru lela na so, amodoŋwura beeŋ nya amo be ntuŋ kalfaso durnya ere to. 30 E beeŋ nya ntuŋ kalfaso be nwu nɛ beda nɛ besipo nɛ besipoche nɛ benio nɛ mbia nɛ
         nsawule, amo nɛ etɔrɔ, nɛ jemanɛ nɛ k bee ba na to e naaŋ nya ŋkpa nɛ k maŋ kɔ ekar
         na. 31 Ama bedamta nɛ b juŋkpar naniere beeŋ ba ki bemantopo nɛ bedamta nɛ b shir kaman naniere
         e ba ki bejuŋkparpo.”Yesu ka naŋ malga mbe luwu be asheŋ(Matiu 20:17-19; Luuk 18:31-34)32 Kachako b ka bɔla Jerusalɛm be ekpa a yɔ nɛ Yesu juŋkpar bebɛsopo na nɛ k chinchiŋ
         bumo nɛ kufu pɛ basa nɛ b daa wɔ kaman na malɛ ga. Nɛ Yesu naŋ keta bebɛsopo kuduanyɔ
         na n lar ekarso n ya kaŋɛ bumo asɔ nɛ a beeŋ wora mo. Nɛ e kaŋɛ bumo: 33 “To, anyee yɔ Jerusalɛm nna nɛ b ya ta ma, Nyiŋgbasa Pibinyɛn m bɔɔ bɔrɛmatapowuraana
         na nɛ mbraŋinipoana na enɔ nɛ b kaŋɛ fanɛ n daga luwu 34 nseŋ kilgi n ta ma m bɔɔ nnyamase enɔ. Nɛ bumo alɛ e wora ma eyurto n tuu echɔl n
         fea ma ŋ kuya ma so nseŋ mɔ ma. Ama kumo be nchɛ asa to meeŋ tiŋi luwu na to.”Jeems nɛ Jɔn be kekule be asheŋ(Matiu 20:20-28)35 Kachako Jeems nɛ Jɔn, Zɛbedi be mbia ba Yesu kutɔ m ba kaŋɛ mo: “Eŋinipo, kusɔ ko
         nɛ anyee sha fo ka wora n sa anyi.”36 Nɛ Yesu bishi bumo: “Manɛ nɛ menyee sha ŋ ka wora n sa menyi?”37 Nɛ b kaŋɛ mo: “Nase kɔnɔ fanɛ fo kaŋ ya kaa tase fo kemaŋkura na so, feeŋ shin nɛ
         anyi be eko e chena fo so nɛ eko malɛ e chena fo bena so.”38 Nɛ Yesu kaŋɛ bumo: “Men maŋ nyi kusɔ nɛ menyee kule ere. Menyeeŋ tiŋ n ji awurfoŋ
         nɛ mee ji ere a? Menyeeŋ tiŋ n sɔ tɔrɔ nɛ baa ta ma a wɔtɔ to fanɛ kananɛ baa muni
         esa nchu to a bɛr mo kabɔrɛbɛr na a?”39 Nɛ b kaŋɛ: “Mm, anyeeŋ tiŋ.” Ndoŋ nna nɛ Yesu kaŋɛ bumo: “Kashenteŋ, menyeeŋ ji awurfoŋ
         nɛ mee ji ere, menyeeŋ sɔ tɔrɔ nɛ baa ta ma a wɔtɔ to, 40 ama m maŋ kɔ ekpa nɛ n lara emo nɛ e beeŋ chena ma jisoso ŋko ma bena so. Ebɔrɛ e
         lɔŋɛ loŋ be mboŋ n yili bumo nɛ e lɔŋɛ amo nɛ e sa na.”41 Bebɛsopo kudu nɛ b ka na ka nu kesheŋ na nɛ b nya agbo n wɔtɔ Jeems nɛ Jɔn. 42 Nɛ Yesu tre bumo m ba shɛr ŋ kaŋɛ: “Men nyi fanɛ bumo nɛ baa tre basa be benimu na
         e wɔ basa na a ŋini bumo eleŋ nɛ bumo be bewuraana malɛ gba bee ŋini bumo eleŋ. 43 Ama menyi ere to mannɛ aloŋ nɛ k du. Nɛ men be ekama bee sha kenimu, a daga e ka ki
         bumo nɛ b ka na be kayɛrbi. 44 Nɛ ekama nɛ e bee sha kejuŋkpar, a daga e ka ki ekama be kenya. 45 Ŋkpal manɛ so, ma, Nyiŋgbasa Pibinyɛn gba maŋ ba nna nɛ b shuŋ ma. M ba nna nɛ m ba
         shuŋ n ta ma ŋkpa n sɔ basa damta n yige.”Yesu ka chɛ Baatimeeyes tanpo na be asheŋ(Matiu 20:29-34; Luuk 18:35-43)46 Kachako Yesu nɛ mbe bebɛsopo ba Jɛriko nsaa lar kade na to nɛ jimaŋ damta bɛ bumo
         so. Saŋɛ na so nɛ tanponyɛn ko nɛ baa tre Baatimeeyes, Timeeyes pibi daa tase ekpakar
         a kule. 47 E ka nu fanɛ Nazarɛt be Yesu e naa choŋ nɛ e boŋ to n tre Yesu a kaŋɛ: “Yesu, Ewura
         Deevid mo Nanabi, wu ma kuwɔr!”48 Nɛ basa damta ponte mo so ŋ kaŋɛ mo fanɛ e lo mbe kɔnɔ, ama e lɔŋɛ m boŋ to a chɔ
         sososo na ŋ kaŋɛ: “Deevid mo Nanabi wu ma kuwɔr!”49 Ndoŋ nna nɛ Yesu yili ŋ kaŋɛ: “Men tre mo.” Nɛ b tre tanponyɛn na ŋ kaŋɛ mo: “Koso
         a kɔ kagbene, e bee tre fo.”50 Nɛ e lɛ mbe kusɔbuuso n tɛ to n yili nseŋ yɔ Yesu kutɔ.51 Nɛ Yesu bishi mo: “Manɛ nɛ fee sha fanɛ n wora n sa fo?” Nɛ tanpo na kaŋɛ: “Enyɛnpe,
         mee sha ŋ ka naŋ nya ma anishi nna a wu.”52 Nɛ Yesu kaŋɛ mo: “Baa yɔ, fo yirda e chɛ fo.” Epul na to nɛ e nya mbe anishi a wu
         nseŋ bɛ Yesu so ekpa na to.

Yesu ka luri Jerusalɛm bunyanso be asheŋ(Matiu 21:1-11; Luuk 19:28-40; Jɔn 12:12-19)111 A ka ba ka gbrɛbi nɛ Yesu nɛ mbe bebɛsopo e luri Jerusalɛm be kade to nɛ b fo Bɛtfagi
         nɛ Bɛtani be nde to nɛ a wɔ Ɔlifs be kebee so ase na. Ndoŋ nna nɛ e ta le be kubɔya
         ere n shuŋi bebɛsopo na be benyɔ ŋ kaŋɛ bumo: 2 “Men yɔ kadebi nɛ k ya kaa wɔ menyi be anishito ere to. Men baŋ ya kaa luri kumo to,
         menyeeŋ wu b ka chɛ kurmafɔlbi ko m muni. 3 Esa kikɛ maŋ naŋ dii kumo. Men saŋɛ kumo m bar kumo nfe. Nɛ esa kama nɛ e kaŋ bishi
         menyi le: ‘Manɛ e ba nɛ menyee wora loŋ?’ Men kaŋɛ mo le: ‘Enyɛnpe na e naa sha kumo
         nɛ e naŋ ya bɛta kumo m ba naniere.’ ”4 Nɛ b yɔ n ya wu kurmafɔlbi na kowushina nɛ b chɛ kumo m muni kowu ko be kukuloŋ. B
         ka ya kaa saŋɛ kumo 5 nɛ basa nɛ b yili ndoŋ na bishi bumo: “Manɛ nɛ menyee wora loŋ? Menyee saŋɛ kurmafɔlbi
         na nna a?”6 Nɛ b kaŋɛ basa na kananɛ Yesu kaŋɛ bumo na nɛ b sa bumo ekpa nɛ b saŋɛ kumo n yɔ.
         7 Nɛ b ta kurmafɔlbi na m bar Yesu n ta bumo be asɔbuuso ko n deŋi kumo so nɛ Yesu dii
         n chena so. 8 Basa damta parga bumo be asɔbuuso ko to n nase ekpa to nɛ beko malɛ fɛta abii be ayabi
         ashi kupuŋ to n ta amo n nase ekpa na to. 9 Le nɛ basa nɛ b daŋ juŋkpar mo na nɛ bumo nɛ b daŋ bɛ mo so na kikɛ daa ponte a kaŋɛ:“Hosana, nɛfa e la esa nɛ e shi Enyɛnpe be ketre to a ba na peya.10 Ebɔrɛ nɛfa an nana Deevid be kuwurgboŋ nɛ k bee ba na.Kemaŋkura e baa la Enyɛnpetale peya.”11 Yesu ka luri Jerusalɛm nɛ e yɔ bɔrɛlambu to n ya nite ŋ keni asɔ kikɛ, ama ŋkpal kaase
         ka fo so, mo nɛ mbe bebɛsopo kuduanyɔ na daŋ lar nna n yɔ Bɛtani.Yesu ka so figidibi kɔnɔ be asheŋ(Matiu 21:18-19)12 Ŋklade b ka bɛta n shi Bɛtani a ba nɛ akoŋ pɛ Yesu. 13 Ndoŋ nna nɛ e wu figi be kedibi ka kɔ afantaŋ damta mbe anishito nɛ e yɔ kumo ase
         nɛ e ya keni ŋko e beeŋ nya asɔrso kumo so a. Ama e ka fo ndoŋ e maŋ nya shɛŋ, afantaŋ
         nawule nɛ e wu, ŋkpal manɛ so, efigi be kesɔr be jemanɛ daa maŋ naŋ fo. 14 Nɛ Yesu kaŋɛ figi be kedibi na: “Ekama maaŋ naŋ ji efigi fo so kikɛ.” Nɛ mbe bebɛsopo
         na nu kusɔ nɛ e kaŋɛ na.Yesu ka ju yawujipoana ashi bɔrɛlambu na to be asheŋ(Matiu 21:12-17; Luuk 19:45-48; Jɔn 2:13-22)15 B ka fo Jerusalɛm nɛ Yesu luri bɔrɛlambu na to n ya fara a ju bekama nɛ b daa tɔ nɛ
         bumo nɛ b daa fa asɔ bɔrɛlambu na be kelɔnɛ so na kikɛ. E daŋ melgi bumo nɛ b daa
         chɛr amansherbi na be eteebɔl nɛ alifapoana be mbɛ nna m buu. 16 E daa maŋ shin nɛ ekama ta kusɔ kama m bɔla bɔrɛlambu na be kelɔnɛ so n lar. 17 Nɛ e naŋ ŋini basa na ŋ kaŋɛ: “B sibɛ abɔrɛsibɛ na to fanɛ Ebɔrɛ kaŋɛ: ‘Baaŋ tre ma
         kowu basa kikɛ be kabɔrɛkule be kakpa.’ Ama menyi ere ta kumo ŋ ki beyu be eŋanakpa.”18 Bɔrɛmatapowuraana nɛ mbraŋinipoana ka nu le be demu na nɛ b fara a fin ekpa nɛ baaŋ
         bɔla so m mɔ Yesu. B daa ŋana mo nna, ŋkpal manɛ so, mbe keŋini daa chinchiŋ jimaŋ
         na kikɛ nna.19 Kaase ka fo nɛ Yesu nɛ mbe bebɛsopo na lar kadegboŋ na to.Figidibi be kesheŋ ŋini be asheŋ(Matiu 21:20-22)20 Kumo be ŋklade be kachipurso b ka na ekpa na to, b wu figi be kedibi na nɛ k wu hale
         n ya luri kumo be nliŋi to. 21 Nɛ Pita nyiŋi kusɔ nɛ k wora na nseŋ kaŋɛ Yesu: “Keni Eŋinipo, figi be kedibi nɛ fo
         so kɔnɔ na wu.”22 Nɛ Yesu kaŋɛ bumo: “Ma e kaŋɛ menyi kashenteŋto na fanɛ nɛ men baŋ yirda Ebɔrɛ, 23 menyeeŋ tiŋ ŋ kaŋɛ kebee ere: ‘Pulgi n ta fo kumu n ya lɛ teku to.’ Nɛ men maa wora
         shikashika menyi be ŋgbene to nseŋ yirda fanɛ kusɔ nɛ menyi kaŋɛ na beeŋ wora a, k
         beeŋ wora n sa menyi. 24 Amoso, mee kaŋɛ menyi nna fanɛ nɛ menyi kule Ebɔrɛ a bishi mo kusɔ kama, men yirda
         fanɛ men nya kumo nɛ men nya kumo. 25 Nɛ men ya kaa yil a kule Ebɔrɛ, men baa kɔ nfɛra niŋiso a sa esa kama nɛ e wora n
         da menyi so na nsaa ta a paŋ mo nɛ men Tuto nɛ e wɔ ebɔrɛso na e ta menyi alɛ gba
         be alubi m paŋ menyi. 26 Nɛ menyi maa ta asheŋ a paŋ basa, men Tuto nɛ e wɔ ebɔrɛso na gba maaŋ ta menyi be
         alubi m paŋ menyi.”B ka bishi kakpa nɛ Yesu be eleŋ shi be asheŋ(Matiu 21:23-27; Luuk 20:1-8)27 B ka ba fo Jerusalɛm nɛ Yesu ya kaa nite bɔrɛlambu na to nɛ bɔrɛmatapowuraana na nɛ
         mbraŋinipoana na nɛ benimuana na ba mo kutɔ m ba bishi mo: 28 “Manɛ be eleŋ nɛ fo kɔ a wɔtɔ a wora asheŋ ere ŋko wanɛ e sa fo asheŋ nɛ fee wora
         ere be eleŋ?”29 Nɛ Yesu kaŋɛ bumo: “Meeŋ bishi menyi kesheŋ bishiso ko. Nɛ men baŋ kaŋɛ ma kumo be
         kifito, ma alɛ gba beeŋ kaŋɛ menyi kakpa nɛ eleŋ nɛ ŋ kɔ a wora asheŋ na shi. 30 Men kaŋɛ ma, Jɔn be kabɔrɛbɛr na be asheŋ daŋ shi ebɔrɛso nna ŋko enyiŋgbasa kutɔ?”31 Ndoŋ nna nɛ b fara a bishi abar kusɔ nɛ baaŋ kaŋɛ. B yɛ: “Nɛ an baŋ kaŋɛ fanɛ ebɔrɛso
         nɛ a shi, e beeŋ bishi anyi: ‘Nɛ manɛ e ba nɛ menyi maŋ yirda mo?’ 32 Nɛ anyi alɛ naŋ kaŋɛ: ‘Enyiŋgbasa kutɔ nɛ a shi’ a?” B daa ŋana basa na nna, ŋkpal
         manɛ so, basa na kikɛ daŋ yirda fanɛ Jɔn daa la anebi nna kashenteŋto. 33 Amoso, le nɛ b daŋ kaŋɛ Yesu: “Anyi maŋ nyi.”Ndoŋ nna nɛ Yesu malɛ kaŋɛ bumo: “To, ma alɛ gba maaŋ kaŋɛ menyi kakpa nɛ eleŋ nɛ
         ŋ kɔ a wɔtɔ a wora asheŋ na shi.”

Paawuraana be asheŋ(Matiu 21:33-46; Luuk 20:9-19)121 Ade be kaman nɛ Yesu naŋ bɔ bumo aŋasa a kaŋɛ: “Kanyɛn ko e daŋ dɔ ndibi sɔrso be
         kudɔ n fɛa asɔ ŋ kulti kumo nseŋ kur asɔrso na be kemaŋ nɛ b baa nyaŋ amo ndoŋ. Kumo
         be kaman nɛ e yuu kejaŋ jeŋgreŋ ko malɛ. E ka loge ade kikɛ nɛ e ta kudɔ na m bɔɔ
         paawuraana enɔ fanɛ b baa keni so nseŋ yɔ efuli pɔtɛ ko so. 2 Asɔrso na be kechuge be jemanɛ ka ya fo nɛ e shuŋi kenya ko paawuraana na kutɔ fanɛ
         e ya sɔ mbe kudɔ na to be asɔrso na be ako m bar mo. 3 Nɛ paawuraana na nyaŋ kenya na m bri mo nseŋ bɛta mo n yɔ nɛ enɔfuloŋ. 4 Nɛ kudɔ na wura naŋ shuŋi kenya ko nɛ paawuraana na ya doro mbe kumu nseŋ wora mo
         amɔmɔshiasheŋ. 5 Nɛ e naŋ bɛta n shuŋi kenya ko nɛ b ya mɔ mo. Loŋ koŋwule nɛ b wora bekama nɛ b yɔ
         ndoŋ, a bri beko nsaa mɔ beko malɛ. 6 Emo nɛ e daŋ ka nɛ e shuŋi e daa la mo pibi shaso gbagba. Kachako nɛ e ba shuŋi mo
         pibinyɛn na paawuraana na kutɔ nseŋ kaŋɛ mbe kumu: ‘M pibinyɛn ere bre, baaŋ bunyaŋ
         mo.’ 7 Ama paawuraana na ya kaŋɛ abar: ‘Men keni, kudɔ ere wura be kapetɛjipo nde. Men ba
         nɛ an mɔ mo nɛ asɔ na e ki anyeya.’ 8 Ndoŋ nna nɛ b pɛ kebinyɛnbi na m mɔ nseŋ lara mo kudɔ na to n ya lɛ.”9 Nɛ Yesu bishi basa na le: “To, manɛ nɛ kudɔ na wura beeŋ wora? E beeŋ ba mɔ paawuraana
         na nseŋ ta ndibi sɔrso be kudɔ na n sa paawuraana popɔr. 10 Men maŋ naŋ kraŋ abɔrɛsibɛ nɛ a bee kaŋɛ le:‘Kejembu mo nɛ bepɔrpo kini nae ba ki ebu na be kebonfu be gbaltɔlase lela na.11 Enyɛnpe e daŋ wora le be kesheŋ,kumo alɛ be kananɛ k kɔ mamachi anyi to’ a?”12 Ndoŋ nna nɛ Juwebi be benimuana na wora ania a fin kananɛ baaŋ wora m pɛ mo, ŋkpal
         manɛ so, b daŋ pin fanɛ bumo nɛ e daŋ bɔ keŋasa na, ama bumo alɛ daa ŋana jimaŋ na
         nna, amoso, b daŋ yige mo nna nseŋ yɔ.Lampo be keka be asheŋ(Matiu 22:15-22; Luuk 20:20-26)13 Kachako b shuŋi Efarisiana nɛ Hɛrɔd be basa ko nɛ b ya lute Yesu kɔnɔ n shin nɛ e
         malga nɛ b yili mbe mmalga na so n nya mo. 14 Nɛ b ba mo kutɔ m ba kaŋɛ: “Eŋinipo, an nyi fo ka la kashenteŋjipo. Fo shɛŋ maŋ wɔ
         kananɛ basa bee fɛ fo asheŋ to, ŋkpal manɛ so, fo maa keni kananɛ basa du, kashenteŋ
         nawule nɛ fo kɔ a ŋini basa Ebɔrɛ be ekpa. Kaŋɛ anyi, anyi be mbra na to k wɔtɔ fanɛ
         an baa ka lampo a sa Romebi be ewurgboŋ Siza ŋko k maŋ wɔtɔ loŋ? An ka ŋko an sa maŋ
         ka?”15 Ama Yesu wu bumo be kebirkɔnshi nseŋ bishi: “Manɛ e ba nɛ menyee sha kenu ma kɔnɔ?
         Men bar ma kemansherbi nɛ ŋ keni.”16 Ndoŋ nna nɛ b bar mo kemansherbi na nɛ e bishi bumo: “Esa mo be foto nɛ wanɛ be ketre
         e deŋ kumo so ere?” Nɛ basa na kaŋɛ mo: “Ewurgboŋ Siza peya.”17 Nɛ Yesu kaŋɛ bumo: “To, kumo ere men baa ta asɔ nɛ a la Ewurgboŋ Siza peya a sa mo
         nsaa ta Ebɔrɛ malɛ peya a sa mo.”B ka nu loŋ nɛ k chinchiŋ bumo ga.B bishi Yesu ketiŋi luwu to be asheŋ(Matiu 22:23-33; Luuk 20:27-40)18 Kachako Esadusiana na, bumo nɛ baa kaŋɛ fanɛ ketiŋi luwu to maŋ wɔtɔ na be beko ba
         bishi Yesu kesheŋ ere ŋ kaŋɛ: 19 “Eŋinipo, anebi Mosis e sibɛ n sa anyi fanɛ nɛ enyɛn ta eche a maŋ nya mbia nseŋ wu
         ŋ ka eche na, enyɛn na mo sipo e ta ekulpoche na ŋ kurge mbia n sa mo da nɛ e wu na.
         20 To, basa koŋwule beshunu ko e daa wɔtɔ. Nɛ enimuso na ta eche n wu a maŋ kurge bibi.
         21 Nɛ enyɔsopo na malɛ ta ekulpoche na m ba wu a maŋ nya mbia. 22 Loŋ e wora esasopo na gba nɛ bumo nɛ b ka na kikɛ. Bumo basa koŋwule beshunu na kikɛ
         ba ta eche na n wu a maŋ nya bibi. 23 Kumo be kaman nɛ eche na malɛ ba wu. To, nɛ ketiŋiachɛ na, emo be eche e naaŋ baa
         la kache na? Ŋkpal manɛ so, bumo beshunu na malɛ kikɛ daŋ ta kache na ŋ ku so.”24 Nɛ Yesu kaŋɛ bumo: “Men maŋ nyi fanɛ men maŋ kɔ kashenteŋ a? Ŋkpal manɛ so, men maŋ
         nyi abɔrɛsibɛ na ŋko Ebɔrɛ be eleŋ. 25 Ŋkpal manɛ so, saŋɛ nɛ basa beeŋ tiŋi luwu to na, baaŋ ba kaa du fanɛ emalaika nɛ
         b wɔ ebɔrɛso na nna. Benyɛn maaŋ ba kaa ta beche nɛ beche malɛ maaŋ ba kaa yɔ kakil
         to. 26 To, basa be ketiŋi luwu to na malɛ be asheŋ, men maŋ naŋ kraŋ kupumbi be kechɔɔ na
         be asheŋ ashi anebi Mosis be kawɔl na to a? Le nɛ Ebɔrɛ daŋ kaŋɛ Mosis ndoŋ: ‘Ma e
         la Eebraham be Ebɔrɛ nɛ Aizek be Ebɔrɛ nɛ Jeekɔb be Ebɔrɛ.’ 27 Ebɔrɛ maŋ la bubuni be Ebɔrɛ, e la basa nɛ b wɔ ŋkpa to be Ebɔrɛ nna. Amoso, men foe
         ekpa paa.”Mbragboŋ na be asheŋ(Matiu 22:34-40; Luuk 10:25-28)28 Mbraŋinipo ko daa wɔ ndoŋ n nu bumo be bare na. E daŋ wu fanɛ Yesu sa basa na be kebishi
         na be kifito nɛnɛ nɛ e kpal loŋ so m ba Yesu kutɔ m ba bishi mo: “Mbra mo e la mbraana
         na to kikɛ be kegboŋi?”29 Nɛ Yesu kaŋɛ: “Kede e la amo to be kegboŋi: ‘Israɛlebi men nu nfe, Enyɛnpe anyi be
         Ebɔrɛ e la Enyɛnpe koŋwule. 30 Men baa ta menyi be ŋgbene kikɛ nɛ menyi be ayoyu kikɛ nɛ menyi be nfɛra kikɛ nɛ menyi
         be eleŋ kikɛ a sha Enyɛnpe menyi be Ebɔrɛ.’ 31 Mbragboŋ nyɔsopo e la fanɛ: ‘Baa sha fo barkasa fanɛ fo kumu.’ Mbra kama maŋ naa wɔtɔ
         a chɔ anyɔ ere.”32 Nɛ mbraŋinipo na kaŋɛ Yesu: “Mbo, Eŋinipo, kashenteŋ nɛ fo kaŋɛ, Enyɛnpe na nawule
         e la Ebɔrɛ. Nɛ ebɔrɛ malɛ kikɛ maŋ naa wɔtɔ n ti mo so. 33 Amoso, esa baa ta mbe kagbene kikɛ nɛ mbe nfɛra kikɛ nɛ mbe eleŋ kikɛ a sha Ebɔrɛ
         nsaa sha mo barkasa fanɛ mbe kumu, loŋ bɔ ga a chɔ e ka ta asɔbɔya n chɔɔ n lara sarga
         ashi sarga be kusure so nseŋ naa lara esargawurbi a sa Ebɔrɛ.”34 Yesu ka pin kanyiasheŋ nɛ kanyɛn na ta m malga kamalga na nɛ e kaŋɛ mo: “Fo nɛ Ebɔrɛ
         be kuwura na maŋ wɔ kufɔ.”Kede be kaman nɛ kufu pɛ ekama nɛ b paŋ kenaŋ bishi Yesu asheŋ.Esa nɛ Kristo na la be asheŋ(Matiu 22:41-46; Luuk 20:41-44)35 Kachako Yesu ka bee ŋini basa bɔrɛlambu na to nɛ e bishi bumo: “A ji nuso nna nɛ mbraŋinipoana
         bee kaŋɛ fanɛ Ebɔrɛ be esa laraso Kristo na la Ewura Deevid mo Nanabi nna? 36 Kiyoyu Cheeŋ na daŋ bugi Deevid be kagbene nna n shin nɛ Deevid gbagba kaŋɛ:‘Enyɛnpe na kaŋɛ n Nyɛnpe:Chena ma jisoso nfe,hale nɛ n ya ta fo doŋana m bɔɔ fo enɔ.’37 Deevid gbagba daŋ tre mo mo Nyɛnpe. Nɛ nuso nɛ Kristo na beeŋ wora a la mo nanabi?”
         Jimaŋ damta ko daŋ nu mbe kamalga na nɛ bumo be ŋgbene fuli bumo.Yesu ka ji basa asoe to ŋkpal mbraŋinipoana so be asheŋ(Matiu 23:1-36; Luuk 20:45-47)38 Yesu be keŋini na to nɛ e kaŋɛ bumo: “Men baa de mbraŋinipoana so. Bumo e naa sha
         kebaabuu epiŋi tenteŋ a nite a kilgi to nɛ b baa chɔrɔ bumo bunyanso na. 39 Bumo e naa sha kebaachena bunyanso be mbɛ so ashi nshɛrbuana to nseŋ naa sha kejigboŋ
         to be bunyanso be echenakpaana na. 40 Bumo e naa puni bekulpocheana a suge bumo be nwu nsaa ta kabɔrɛkule tenteŋ kebirkɔnshiso
         a kule Ebɔrɛ na. Ŋkpal le be asheŋ ere kikɛ so bumo be kasogberge beeŋ baa shi ga
         a chɔ ekama peya.”Ekulpoche be kakɛ be asheŋ(Luuk 21:1-4)41 Yesu ka chena m mata bɔrɛlambu na be amansherbi be deka ase nɛ e pɛshɛ kananɛ basa
         bee ta amansherbi a wɔtɔ deka na to. Damawura damta daa ta amansherbi damta a wɔtɔ.
         42 Nɛ ekulpoche tirpo ko malɛ ba ta aninibi anyɔ nɛ a fo kubo n wɔtɔ deka na to. 43 Ndoŋ nna nɛ e tre mbe bebɛsopo m ba shɛr ŋ kaŋɛ: “Ma e kaŋɛ menyi na fanɛ ekulpoche
         tirpo ere wɔtɔ amansherbi ga ashi amansherbi be deka na to a chɔ bumo nɛ b ka amansherbi
         na kikɛ. 44 Ŋkpal manɛ so, bekama nɛ b wɔtɔ na kikɛ lara bumo be kedama to be gbrɛgbrɛ nna m ba
         wɔtɔ, ama mo ere etirpo, ta kusɔ nɛ e kɔ kikɛ nna n wɔtɔ. E wɔtɔ mbe kusɔ jiso kikɛ.”

Yesu ka malga bɔrɛlambu be kebure be asheŋ(Matiu 24:1-2; Luuk 21:5-6)131 Yesu ka bee lar bɔrɛlambu na to nɛ mbe bebɛsopo na be eko kaŋɛ mo: “Eŋinipo, keni
         mamachi be ajembu nɛ ebuana loŋ.”2 Nɛ Yesu bishi mo le: “Fo wu nwu gboŋ ere ŋko? Kejembu koŋwule kama gba maaŋ ba ka
         a bɛ kumo barkasa so. Baaŋ ba da amo kikɛ n lɛ.”Etɔrɔ nɛ kekishi be kasogberge be asheŋ(Matiu 24:3-14; Luuk 21:7-19)3 Kamalga na be kaman nɛ Yesu lar ndoŋ n ya kaa tase Ɔlifs be kebee na so, bɔrɛlambu
         be kaba ndoŋ, nɛ Pita nɛ Jeems nɛ Jɔn nɛ Andru ba mo kutɔ m ba ŋana m bishi mo: 4 “Kaŋɛ anyi saŋɛ mo nɛ kesheŋ nɛ fo malga na beeŋ ba nɛ manɛ malɛ e naaŋ ŋini fanɛ
         loŋ be jemanɛ na fo.”5 Nɛ Yesu fara a ŋini bumo: Men baa da so, nɛ esa kikɛ e sa maŋ fule menyi. 6 Ŋkpal manɛ so, basa damta beeŋ ba kaa kɔ ma ketre a na a kaŋɛ: ‘Ma e la mo!’ Nseŋ
         fule basa damta. 7 Nɛ men kaŋ ba kaa nu fanɛ basa bee kɔ abar ana nseŋ naa nu fanɛ basa beeŋ kɔ abar
         ana, men sa maŋ shin nɛ menyi be ŋgbene e baa ku menyi, ŋkpal manɛ so, a daga loŋ
         be asheŋ na ka wora, ama lalaloge be jemanɛ na maŋ naŋ fo pɔɛŋ. 8 Efuli ko beeŋ kɔ kuko kena nɛ kuwurgboŋ ko e kɔ kuwurgboŋ nyɔsopo malɛ kena. Abembeŋ
         beeŋ ba mboŋ damta nɛ akoŋ damta e tɔr. Le be asɔ du na fanɛ kakurge be ebesa juŋkparso.9 Men baa de menyi be amu so, ŋkpal manɛ so, basa beeŋ pɛ menyi n yɔ demujikpa n ya
         kuya menyi so ashi nshɛrbuana to. Baaŋ shin nɛ men yili bewurbi nɛ bewurgboŋ be anishito
         ŋkpal ma so nɛ men ji ma asheŋ be shɛda n sa bumo. 10 K daga yiri kikɛ ka nu baru lela na pɔɛŋ nɛ jemanɛ ere be ekar e fo. 11 Nɛ b baa yɛr menyi demujikpa nɛ b ya bɔɔ demujipo enɔ, men sa maŋ fara a fɔŋ kusɔ
         nɛ menyeeŋ ya kaŋɛ so. Ama kumo be jemanɛ na ya fo, men kaŋɛ kusɔ nɛ k ba menyi be
         nnɔ to, ŋkpal manɛ so, mmalga nɛ menyeeŋ nya na maaŋ baa la menyeya, a beeŋ baa shi
         Kiyoyu Cheeŋ na kutɔ nna. 12 Basa beeŋ ta bumo niopibiana gbagba n sa nɛ b mɔ nɛ betuto e wora bumo be bibi loŋ,
         mbia beeŋ wu bumo nioana nɛ bumo tutoana kedoŋ n ta bumo n sa nɛ b mɔ. 13 Ekama beeŋ kishi menyi ŋkpal ma so. Ama esa kama nɛ e ji kanyiti n ya fo lalaloge
         na beeŋ nya kumɔlga.Mbushu be alambure be asheŋ(Matiu 24:15-28; Luuk 21:20-24)14 Men baŋ ya wu edɔsopogboŋ nɛ e bee shin nɛ kemur bee ba na ka yil kakpa nɛ k maŋ daga
         na, fo nɛ fee kraŋ fo pin kesheŋ ere be kifito! Men baŋ ya wu loŋ be asheŋ, men shin
         nɛ bumo nɛ b wɔ Judiya be efuli so na e shile n yɔ abee ase. 15 Esa kama nɛ e wɔ mbe kuchoŋi so, e sa maŋ naŋ gbelge n yɔ mbe ebu to n ya ta kusɔ
         kama. 16 Nɛ ekama malɛ nɛ e wɔ ndɔ to, e sa maŋ naŋ bɛta n yɔ epe n ya ta mbe piŋi. 17 Yee, kumo be jemanɛ na, bedampoche nɛ beche nɛ b kɔ mbia nɛ b kraa wɔ enɔ to beeŋ
         wu asheŋ ga. 18 Men baa kule Ebɔrɛ nɛ loŋ be asheŋ na e sa maŋ ba wora awo to. 19 Ŋkpal manɛ so, nchɛ na be tɔrɔ beeŋ ba kaa chɔ tɔrɔ kama nɛ k ba basa so yili durnya
         be sososo, Ebɔrɛ be kasɔto be jemanɛ na kikɛ, m ba fo mbre. Tɔrɔ kama malɛ maaŋ naŋ
         ba m ba fo kumo so kikɛ. 20 Nɛ Enyɛnpe daa maŋ ku nchɛ na so, esa kama daa maaŋ nya kumɔlga. Ama ŋkpal mbe basa
         laraso nɛ e lara so, e ku nchɛ na so.21 Amo be jemanɛ na nɛ esa baŋ kaŋɛ menyi le: ‘Men keni, Kristo na nde!’ ŋko ‘Men keni,
         mo e wɔ ndoŋ ere na!’ Men sa maŋ kaŋ yirda kumo. 22 Ŋkpal manɛ so, befɛpo nɛ baa tre bumo be amu Kristo na nɛ anebi fɛpoana beeŋ lar n
         wora eleŋ be etɔɔnɛsheŋ nɛ emamachisheŋ damta n fule Ebɔrɛ be basa laraso nɛ baaŋ
         tiŋ nna na. 23 To, n wule ŋ kaŋɛ menyi asheŋ na kikɛ n yili nna na, men baa da so.Nyiŋgbasa Pibinyɛn be keba be asheŋ(Matiu 24:29-31; Luuk 21:25-28)24 Jemanɛ na so, etɔrɔ ere be kaman epeŋi beeŋ biri to nɛ kufɔl e fuli to ŋ gben. 25 Achɛkpabi beeŋ shi awɔlpa so n tɔr, nɛ esoso be eleŋana kikɛ e wea abar to. 26 Saŋɛ na so baaŋ wu ma, Nyiŋgbasa Pibinyɛn ka shi awɔlpa so nɛ eleŋgboŋ nɛ kemaŋkura
         a ba. 27 Meeŋ shuŋi ma emalaika durnya ere to be abonfu ana na to nɛ b ya yili durnya ere to
         nɛ esoso be kebonfu ko to n chala ma basa laraso n ya fo durnya ere nɛ ebɔrɛso be
         ekar m ba ma kutɔ.Kakuluwu be kedibi be kesheŋ ŋini be asheŋ(Matiu 24:32-35; Luuk 21:29-33)28 Men shin nɛ kakuluwudibi na e ŋini menyi kesheŋ. Kumo be ayabi gbagba baŋ ya ki kefitiri
         bumbuŋ a du bɛlɛbɛlɛbi n fara a purge na, kumo be jemanɛ na nɛ menyee pin kebleŋ be
         saŋɛ ka taga to. 29 To, loŋ koŋwule na nna fanɛ men baŋ ya wu asheŋ ere kikɛ ka ya kaa wora, men baa nyi
         fanɛ ma kenamba na be jemanɛ na taga to a sha kefo. 30 Kashenteŋto nɛ mee kaŋɛ menyi na fanɛ asheŋ ere kikɛ beeŋ wora pɔɛŋ nɛ mbreebi nɛ
         b wɔ ŋkpa to ere kikɛ e wu. 31 Ebɔrɛso nɛ kasawule kikɛ beeŋ ba mur, ama ma mmalga maa ba nɛ a ba mur kikɛ.Ekama ka maŋ nyi kachɛ na ŋko jemanɛ na be asheŋ(Matiu 24:36-44)32 “Esa kikɛ maŋ nyi kachɛ ŋko saŋɛ nɛ meeŋ naŋ ba na. Hale ebɔrɛso be emalaika na gba
         ŋko ma, Ebɔrɛ Pibinyɛn na gba maŋ nyi. Etuto na nawule e nyi. 33 Men nu nɛnɛ nsaa de so, ŋkpal manɛ so, menyi maŋ nyi jemanɛ nɛ saŋɛ na beeŋ fo. 34 K beeŋ ba du fanɛ enyɛn nɛ e koso n yɔ enite to nna nseŋ ta mbe kowu m bɔɔ mbe nyɛrbi
         enɔ, ekama nɛ mbe kushuŋ nseŋ kaŋɛ esa nɛ e bee keni kabuna so na fanɛ e baa da so.
         35 Amoso, men baa da so, ŋkpal manɛ so, menyi maŋ nyi saŋɛ nɛ kowu na wura bee ba. K
         beeŋ tiŋ a la kaaseso ŋko kiidiso ŋko karechɛso ŋko chipurso. 36 Saŋkama nɛ e ba purgi menyi, a maŋ daga e ka tu menyi nɛ menyee di. 37 Kusɔ nɛ mee kaŋɛ menyi nɛ mee kaŋɛ ekama: Men baa da so.”

B ka kre Yesu be kemɔ be nia be asheŋ(Matiu 26:1-5; Luuk 22:1-2; Jɔn 11:45-53)141 A daŋ ka nchɛnnyɔ nna, nɛ Kebansonchoŋ be kejigboŋ, kumo e la bodobodo nɛ a maŋ kɔ
         yiisi be Kejigboŋ na be jemanɛ e fo. Bɔrɛmatapowuraana nɛ mbraŋinipoana daa fin kananɛ
         baaŋ ŋana m pɛ Yesu m mɔ. 2 Ama le nɛ b daŋ kaŋɛ bumo be amu: “Men sa maŋ shin nɛ an wora loŋ Kejigboŋ ere be
         saŋɛ ere to, nɛ mannɛ aloŋ, basa beeŋ koso m bar kebagato.”B ka chulgi tulale n wurge Yesu so be asheŋ(Matiu 26:6-13; Jɔn 12:1-8)3 Yesu ka daa wɔ Bɛtani a tase Saimɔn botipo pe a ji nɛ kache ko keta amansherbi damta
         be tulale dufɛso ko be kɔlba lelabi m ba luri. Ndoŋ nna nɛ e bure kɔlbabi na n chulgi
         tulale na n wurge Yesu be kumu so. 4 Ndoŋ nna nɛ basa na be beko be ŋgbene kaa nɛ b bishi abar: “Tulale ere be kejija be
         kifito e la nuso? 5 B daa beeŋ tiŋ n ta tulale ere n fa n nya a chɔ pɔŋ alfa asa n ta amansherbi na n
         sa betirpo.” Nɛ b malga kache na ga.6 Ama Yesu kaŋɛ bumo: “Men yige mo. Manɛ e ba nɛ menyee tɔrɔ mo? Kusɔ lela nɛ e wora
         ma na. 7 Saŋkama menyi nɛ betirpo e naaŋ baa la, nɛ saŋkama nɛ menyee sha, menyeeŋ tiŋ n chɛ
         bumo to, ama ma ere nɛ menyi maaŋ baa la saŋkama. 8 Kusɔ nɛ e beeŋ tiŋ nɛ e wora na. E chulgi tulale na nna n wurge ma eyur so nɛ e lɔŋɛ
         kumo n yili kepuliachɛ. 9 Ma e kaŋɛ menyi kashenteŋto na fanɛ, kaplɛkama nɛ b bɔ baru lela na durnya ere kikɛ
         to, baaŋ malga kusɔ nɛ e wora ere be asheŋ n nyiŋi mo.”Judas ka shuli kedebɔr Yesu be asheŋ(Matiu 26:14-16; Luuk 22:3-6)10 Ndoŋ nna nɛ Judas Iskareɔt, bebɛsopo kuduanyɔ na to be eko yɔ bɔrɛmatapowuraana kutɔ
         nɛ e ya debɔr Yesu n sa bumo. 11 B ka nu loŋ na nɛ bumo be ŋgbene fuli bumo ga, nɛ b nase kɔnɔ fanɛ baaŋ sa mo amansherbi.
         Nɛ Judas fara a fin ekpa nɛ e beeŋ bɔla so n debɔr Yesu.Yesu nɛ mbe bebɛsopo ka ji Kebansonchoŋ be ajibi be asheŋ(Matiu 26:17-25; Luuk 22:7-14, 21-23; Jɔn 13:21-30)12 Kachɛ nɛ b fara bodobodo nɛ a maŋ kɔ yiisi be Kejigboŋ na, kachɛ nɛ baa mɔ Kebansonchoŋ
         be kpakpafɔlbi a lara sarga na nɛ Yesu be bebɛsopo ba bishi mo: “Nnɛ nɛ fee sha fanɛ
         an ya bela ase n yili fo nɛ fo ba ji Kebansonchoŋ be ajibi na?”13 Nɛ Yesu ta le be kubɔya n shuŋi bumo to be benyɔ ŋ kaŋɛ: “Men yɔ kade to. Kanyɛn ko
         ka sulɔ kapuya nɛ nchu beeŋ shɛr menyi to. 14 Men bɛ mo so n ya luri laŋ kama to nɛ e beeŋ luri na to nseŋ ya kaŋɛ laŋ na wura:
         ‘Eŋinipo na yɛ: Befɔ be ebu nɛ ma nɛ ma bebɛsopo beeŋ chena n ji Kebansonchoŋ be ajibi
         na wɔ nnɛ?’ 15 E beeŋ ŋini menyi esoso be ebu gboŋgboŋi ko nɛ b bela ase n yili na. Men wora ajibi
         na n yili anyi ndoŋ.”16 Nɛ bebɛsopo na lar n yɔ kade to n ya tu asɔ kananɛ Yesu daŋ baŋ malga na chap nseŋ
         ya wora Kebansonchoŋ be ajibi na n yili.17 Kanyɛ ka biri nɛ Yesu nɛ mbe bebɛsopo kuduanyɔ na ba. 18 B ka ba kaa tase ejikpa a ji na nɛ Yesu kaŋɛ: “Kashenteŋto nɛ mee kaŋɛ menyi na fanɛ
         menyi to be eko beeŋ debɔr ma, mo alɛ e tase ma kutɔ ejikpa nfe a ji na.”19 Nɛ bumo be ŋgbene jija bumo ga nɛ b fara a bishi mo kukoko to: “M baa nyi fo ka maŋ
         de ma ŋko?”20 Nɛ Yesu kaŋɛ: “K la menyi kuduanyɔ ere to be eko nna, emo nɛ ma nɛ mo bee ta bodobodo
         a bɔ enɔ a wɔtɔ kawie koŋwule to a ji ere. 21 Ma, Nyiŋgbasa Pibinyɛn beeŋ yɔ luwu to fanɛ kananɛ b sibɛ n nase abɔrɛsibɛ na to na,
         ama asheŋ maaŋ nyalɛ n sa emo nɛ e beeŋ debɔr ma, Nyiŋgbasa Pibinyɛn na kikɛ. Nɛ b
         daa maŋ kurge loŋ be esa gba, k daa beeŋ baa bɔ mo so.”Enyɛnpe be daŋkarejibi be asheŋ(Matiu 26:26-30; Luuk 22:14-20; 1 Kɔrintebi 11:23-25)22 B ka bee ji na nɛ Yesu ta bodobodo na n nɛfa kumo nseŋ bu kumo to n ta n sa mbe bebɛsopo
         nseŋ kaŋɛ: “Men ta n we, ma eyur nna na.”23 Nɛ e ta kawiebi nɛ asɔnuuso n chɔrɔ Ebɔrɛ n loge nseŋ ta kumo n sa bumo nɛ bumo kikɛ
         nuu kumo to. 24 Nɛ Yesu kaŋɛ bumo: “Ma ŋklaŋ nɛ a lar a sa basa damta na nde. Amo e naa ti Ebɔrɛ nɛ
         dimɛdi be kɔnɔkoŋwule be ŋkre na so. 25 Ma e kaŋɛ menyi kashenteŋto na fanɛ m maaŋ naŋ nuu le be waindibi be yabra kikɛ hale
         n ya fo kachɛ nɛ meeŋ nuu yabra popɔr ashi Ebɔrɛ be kuwura na to na.”26 Kede be kaman nɛ b boŋ kashɛ n lar n yɔ Ɔlif be kebee so.Yesu ka wu ŋ kaŋɛ Pita ka beeŋ lar mo kaman be asheŋ(Matiu 26:31-35; Luuk 22:31-34; Jɔn 13:36-38)27 Nɛ Yesu kaŋɛ bumo: “Menyi kikɛ beeŋ shile ŋ ŋana ŋ ka ma, ŋkpal manɛ so, abɔrɛsibɛ
         na bee kaŋɛ fanɛ Ebɔrɛ kaŋɛ: ‘Meeŋ mɔ mbolpɔkpapo na nɛ mbe mbolpɔ na kikɛ e yeŋ to
         m pesaŋ to.’ 28 Ama ŋ kaŋ tiŋi luwu na to, meeŋ juŋkpar menyi n yɔ Galili.”29 Ndoŋ nna nɛ Pita kaŋɛ mo le: “Nɛ ekama shile ŋ ŋana ŋ ka fo gba, ma ere maaŋ shile
         fo kikɛ.”30 Nɛ Yesu kaŋɛ mo le: “Kashenteŋ nɛ mee kaŋɛ fo na fanɛ pɔɛŋ nɛ koshinyɛn e boŋ ale
         anyɔ kanyɛ ere, feeŋ chɛ ale asa ŋ kaŋɛ fanɛ fo maŋ nyi ma.”31 Nɛ Pita naŋ kaŋɛ kenyɛnso: “Hale nɛ ma nɛ fo beeŋ wu gba, m maa ba nɛ m ba kaŋɛ fanɛ
         m maŋ nyi fo.”Loŋ koŋwule na nɛ bumo kikɛ malɛ gba daŋ kaŋɛ.Kananɛ Yesu kule Ebɔrɛ ashi Gɛtsɛmani be asheŋ(Matiu 26:36-46; Luuk 22:39-46)32 Asheŋ ere be kaman nɛ Yesu nɛ mbe bebɛsopo na yɔ kakpa nɛ baa tre Gɛtsɛmani na nɛ
         e ya kaŋɛ bumo le: “Men chena nfe nɛ n ya kule Ebɔrɛ.” 33 Ndoŋ nna nɛ e keta Pita nɛ Jeems nɛ Jɔn n ti mbe kumu so n yɔ nɛ kagbenejija nɛ kafɔŋ
         tɔr mo so ga. 34 Nɛ e kaŋɛ bumo le: “Kagbenejija nɛ k wɔ ma to shi ga, hale a sha keburi ma to m mɔ.
         Men shir a wɔ nfe a de so.”35 Ndoŋ nna nɛ e yɔ anishito gbrɛbi n ya gbir kasawule nseŋ kule Ebɔrɛ fanɛ, nɛ ekpa
         wɔtɔ, Ebɔrɛ e ta awurfoŋ na ashi mo so. 36 E yɛ: “Etuto, n Tuto, feeŋ tiŋ n wora kusɔ kama, ta awurfoŋ ere ashi ma so. Ama mannɛ
         ma keparso, shin nɛ k baa la feya.” 37 Nɛ e bɛta m ba tu bebɛsopo asa na nɛ baa di nɛ e kaŋɛ Pita: “Saimɔn, menyee di na
         a? Men maaŋ tiŋ n chena a de so awa koŋwule gba a? 38 Men baa da so a kule Ebɔrɛ fanɛ men maaŋ luri kechɔŋkeni to. Kiyoyu na bre bee sha,
         eyur na e maŋ kɔ eleŋ.” 39 Nɛ e naŋ bɛta n yɔ n ya kule loŋ be kabɔrɛkule koŋwule na. 40 E ka naŋ bɛta m ba bebɛsopo asa na kutɔ nɛ b naa di, ŋkpal manɛ so, bumo be anishi
         daŋ wora bumo egbɛ nna ga, amoso, b daa maŋ pin kusɔ nɛ baaŋ naŋ kaŋɛ mo.41 E ka naŋ bɛta m ba kela sasopo to nɛ e bishi bumo le: “Men kraa di nna a wushi a?
         A kukwe, saŋɛ na fo nɛ b debɔr ma, Nyiŋgbasa Pibinyɛn na n ta ma m bɔɔ alubiworapoana
         enɔ. 42 Men koso nɛ an yɔ. Men keni emo nɛ e debɔr ma na nde.”Kananɛ b pɛ Yesu be asheŋ(Matiu 26:47-56; Luuk 22:47-53; Jɔn 18:3-12)43 E kraa malga nna nɛ bebɛsopo kuduanyɔ na to be emo nɛ baa tre Judas na ba ndoŋ epul
         na to. Nɛ jimaŋ ko keta etokobi nɛ mprɛ m bɛ mo so. Bɔrɛmatapowuraana na nɛ mbraŋinipoana
         na nɛ benimuana na e daŋ shuŋi bumo. 44 Pɔɛŋ nɛ b ba ndoŋ le nɛ edebɔrpo na daŋ ŋini bumo: “Emo nɛ meeŋ ba pipe mbe kegbuŋ
         kechɔrɔso na e la kanyɛn nɛ menyee sha na. Men pɛ mo ŋ keni mo so a yɔ.”45 B ka fo ndoŋ nɛ Judas yɔ Yesu kutɔ epul na to n ya kaŋɛ mo le: “Eŋinipo!” Nseŋ pipe
         Yesu be kegbuŋ kechɔrɔso. 46 Nɛ b nyaŋ Yesu m pɛ mo. 47 Ndoŋ nna nɛ bumo nɛ b daa yil na be eko pe mbe tokobi ŋ ŋe bɔrɛmatapo nimuso be kenya
         ko be kusoe n chuge. 48 Nɛ Yesu malga ŋ kaŋɛ bumo: “Men ta etokobi nɛ mprɛ nna m ba nɛ men ba pɛ ma fanɛ eyu
         a? Ma nɛ menyi e daa la bɔrɛlambu na to kachɛ kama nɛ mee ŋini abɔrɛsheŋ, ama men
         maŋ pɛ ma. 49 Ama a daga fanɛ abɔrɛsibɛ na ka bɔla.”50 Nɛ bebɛsopo na kikɛ shile ŋ ka mo.51 Kabrantiɛbia ko daŋ buu wajɛ nawule a bɛ mo so. Nɛ basa na daa sha kepɛ mo nseŋ nya
         mbe wajɛ 52 nɛ e lɛ kumo n delge so n shile.B ka bar Yesu demujikpa be asheŋ(Matiu 26:57-68; Luuk 22:54-55, 63-71; Jɔn 18:13-14, 19-24)53 Nɛ basa na keta Yesu n yɔ bɔrɛmatapo nimuso na pe. Ndoŋ nɛ bɔrɛmatapowuraana na nɛ
         benimuana na nɛ mbraŋinipoana na daŋ ya shɛr. 54 Saŋɛ na so nɛ Pita malɛ bɛ mo so a wɔ kaman kufɔ n ya luri bɔrɛmatapo nimuso na be
         laŋ be epunto. Ndoŋ nɛ mo nɛ nyɛrbi na chena a wɔl edɛ. 55 Bɔrɛmatapowuraana na nɛ Sanhedrinebi na kikɛ daa fin eshɛdajipo nɛ baaŋ malga ŋ gbiti
         Yesu nɛ b tiŋ n nya mo m mɔ nna. 56 Ama b daa maŋ nya shɛŋ nɛ b yili so, ŋkpal manɛ so, eshɛdajipo damta daŋ ba ku efɛ
         n deŋi Yesu, ama bumo be eshɛdaana na daa maŋ bɛ abar so.57 Nɛ basa ko koso ŋ ku le be efɛ n deŋi Yesu. B yɛ: 58 “An nu e ka kaŋɛ fanɛ: ‘Meeŋ bure bɔrɛlambu nɛ nyiŋgbasa pɔr ere n lɛ nɛ kumo be nchɛ
         asa to nɛ m pɔr kumo nɛ enyiŋgbasa kikɛ maaŋ tiŋ m pɔr.’ ” 59 Ama bumo alɛ gba be mmalga daa maŋ bɛ abar so.60 Nɛ bɔrɛmatapo nimuso na yili basa na kikɛ be anishito m bishi Yesu le: “Fo maa tuge
         asheŋ nɛ baa malga a gbiti fo ere nna a?”61 Ama Yesu daŋ la to nna a yil a maa tuge shɛŋ. Nɛ bɔrɛmatapo nimuso na naŋ bishi mo:
         “Fo e la Kristo, Ebɔrɛ Ewurgboŋ nɛ b nɛfa na Pibinyɛn na a?”62 Nɛ Yesu kaŋɛ: “Ma nna. Menyi alɛ beeŋ wu ma, Nyiŋgbasa Pibinyɛn ka tase Elempo na
         be jisoso nseŋ naŋ wu ŋ ka shi awɔlpa to a ba.”63 Nɛ bɔrɛmatapo nimuso na kpɛa mbe asɔbuuso to nseŋ kaŋɛ le: 64 “Men nu kananɛ e malga ŋ gbiti Ebɔrɛ nna na. An naa sha eshɛda ko nna n ti so a? Manɛ
         nɛ men wu kumo to?” Nɛ bumo kikɛ kaŋɛ fanɛ e wora alubi n daga luwu.65 Nɛ bumo be beko fara a tuu echɔl a fea Yesu n wora mo kebuumbuuanishi nsaa ŋmɛa mo
         a kaŋɛ: “Pin esa nɛ e ŋmɛa fo ere.” Nɛ bekumpo na pɛ mo ŋ kpa mo etaŋ.Pita ka chɛ fanɛ e maŋ nyi Yesu be asheŋ(Matiu 26:69-75; Luuk 22:56-62; Jɔn 18:15-18, 25-27)66 Pita ka daa wɔ laŋ na be epunto na, nɛ bɔrɛmatapo nimuso na be mbita be eko ba ndoŋ.
         67 E ka wu Pita ka bee wɔl edɛ nɛ e pɛshɛ mo nɛnɛ nseŋ kaŋɛ: “Fo alɛ gba nɛ Nazarɛt be
         Yesu na e daa la.”68 Nɛ Pita chɛ kumo ŋ kaŋɛ: “Ma ere maŋ nyi ŋko m pin fo kamalga ere be kifito.” Kumo
         be kaman nɛ e koso n yɔ laŋ na be kabuna to. Epul na to nɛ koshi boŋ.69 Ndoŋ nna nɛ kebita na naŋ wu mo ndoŋ nseŋ naŋ fara a kaŋɛ bumo nɛ b yil ndoŋ na: “Kanyɛn
         ere la bumo be eko nna.” 70 Nɛ Pita naŋ chɛ kumo.K maŋ chɛr ko nɛ basa nɛ b yil ndoŋ na naŋ kaŋɛ Pita: “K baŋ fuli nna fanɛ fo ka la
         basa ere to be eko, ŋkpal manɛ so, Galili be esa e la fo.”71 Ndoŋ nna nɛ Pita bɔ ntaŋ n deŋi mbe kumu nseŋ kaŋɛ: “M maŋ nyi kanyɛn mo nɛ menyee
         malga mbe asheŋ ere kuraa.”72 Epul na to nɛ koshinyɛn boŋ kela nyɔsopo. Ndoŋ nna nɛ Pita nyiŋi kusɔ nɛ Yesu kaŋɛ
         fanɛ: “Pɔɛŋ nɛ koshinyɛn e boŋ ale anyɔ, feeŋ chɛ ale asa ŋ kaŋɛ fanɛ fo maŋ nyi ma
         na.” Nɛ e fara a shu.

B ka yɛra Yesu Gomena Pailat kutɔ be asheŋ(Matiu 27:1-2, 11-14; Luuk 23:1-5; Jɔn 18:28-38)151 Kare ka baŋ chɛ, nɛ bɔrɛmatapowuraana nɛ benimuana na nɛ mbraŋinipoana na nɛ Sanhedrinebi
         na kikɛ ya kre bumo be nia nseŋ ta ŋgbɛlɛbi ŋ kre Yesu n ta mo n lar n ya bɔɔ Gomena
         Pailat enɔ. 2 Nɛ Pailat bishi mo: “Fo e la Juwebi be Ewura na a?” Nɛ Yesu shuli so ŋ kaŋɛ: “Loŋ
         gbagba nɛ fo yɛ na.”3 Nɛ bɔrɛmatapowuraana na ji asheŋ damta n deŋi Yesu. 4 Nɛ Pailat naŋ lɔŋɛ m bishi mo: “Fo maŋ kɔ shɛŋ a kaŋɛ nna a? Keni asheŋ damta nɛ baa
         ji a deŋi fo loŋ.”5 Ama Yesu daa maŋ kaŋɛ mo shɛŋ. Nɛ k chinchiŋ Pailat ga.B ka kaŋɛ Yesu daga luwu be asheŋ(Matiu 27:15-26; Luuk 23:13-25; Jɔn 18:39—19:16)6 Kebansonchoŋ be kejigboŋ be jemanɛ kikɛ Pailat daa lara basa na be keparso be esa
         nna ashi kabuti to. 7 Jemanɛ na so basa ko nɛ b daŋ kɔ ewura be eleŋ m mɔ basa kelantokɔ to na daa wɔ kabuti
         to. Bumo to be eko nɛ b daa tre Barabas. 8 Jimaŋ na ka ba shɛr nɛ b fara a kule Pailat fanɛ e yaŋ wora kananɛ e chɛr a wora na,
         n lara esa ko ashi kabuti to. 9 Nɛ Pailat bishi bumo: “Juwebi be Ewura na nɛ menyee sha ŋ ka lara n sa menyi a?” 10 E daŋ bishi loŋ nna, ŋkpal manɛ so, e daa nyi bɔrɛmatapowuraana na ka daŋ ta Yesu
         m bɔɔ mo enɔ ŋkpal kayurbesa so.11 Ama bɔrɛmatapowuraana na we n wɔtɔ jimaŋ na nna fanɛ b kule Pailat nɛ e lara Barabas
         kabuti to n sa bumo ŋ ka Yesu. 12 Nɛ Pailat naŋ bishi bumo: “To, nɛ nuso nɛ meeŋ wora emo nɛ menyee tre Juwebi be Ewura
         na?”13 Nɛ b ponte m buu mo: “Gbir mo m mata kedibi largato so.”14 Nɛ Pailat naŋ bishi bumo: “Manɛ nna? Manɛ be kulubi nɛ e wora?” Nɛ b lɔŋɛ m ponte
         awɔrso ga a chɔ sososo na ŋ kaŋɛ: “Gbir mo m mata kedibi largato so.”15 Pailat daa maa sha keda jimaŋ na so, amoso, e daŋ lara Barabas nna n sa bumo nseŋ
         shin nɛ b kuya Yesu so nseŋ ta mo m bɔɔ basa na enɔ fanɛ b ya gbir mo m mata kedibi
         largato so.Kananɛ benapo wora Yesu eyurto be asheŋ(Matiu 27:27-31; Jɔn 19:2-3)16 Ndoŋ nna nɛ benapo na keta Yesu n luri lambu be epunto, kumo e la fanɛ gomena be lambu
         na n tre benapo na kikɛ m ba shɛr. 17 Nɛ b ta kusɔbuuso peper kunɔkunɔ m buu Yesu nseŋ ta ewidibi be ayabi n wora kuwurwuro
         m buu mo. 18 Ndoŋ nna nɛ b fara a chɔrɔ mo ŋ kaŋɛ: “Juwebi be Ewura, anyee chɔrɔ fo.” 19 Nɛ b ta kedibi ŋ ŋmɛa mbe kumu n tuu echɔl n fea mo nseŋ gbir mbe anishito m bunyaŋ
         mo. 20 B ka wora mo eyurto n loge nɛ b lara kusɔbuuso peper kunɔkunɔ na nseŋ naŋ ta mo gbagba
         be asɔbuuso m buu mo nseŋ keta mo n yɔ nɛ b ya gbir mo m mata kedibi largato so.B ka gbir Yesu m mata kedibi largato so be asheŋ(Matiu 27:32-44; Luuk 23:26-43; Jɔn 19:17-27)21 B ka bee yɔ nɛ b ya shɛr Sairini be kanyɛn ko nɛ baa tre Saimɔn to nɛ e shi adɔ to
         a luri kadegboŋ na to nɛ b tintiŋ mo nɛ e sulɔ Yesu be kedibi largato na. Kanyɛn na
         daa la Alɛkzaanda nɛ Rufes bumo tuto nna. 22 Nɛ b yɛr Yesu kakpa nɛ baa tre Gɔlgata na, kumo be kifito e la, Kumuwibi be Kakpa.
         23 Ndoŋ nɛ b ta kudur ko nɛ baa tre mir n wea yabra ko to n sa mo fanɛ e nuu nɛ e kini.
         24 Nɛ b gbir mo m mata kedibi largato na so nseŋ barga mbe asɔbuuso to n nase a to beri
         a fin kumo nɛ ekama beeŋ nya. 25 Kachipurso kerfi akpanu nɛ b daŋ gbir mo m mata kedibi largato na so. 26 Shɛda be kasibɛ nɛ b daŋ sibɛ ŋ gbir m mata mbe kumu ase e daa la:“JUWEBI BE EWURANA NDE.”27 B daŋ gbir beyu anyɔ ko gba m mata ndibi largatoana so n ti mo so, ekoŋwule daa wɔ
         mbe jisoso nɛ ekoŋwule malɛ daa wɔ mbe bena so. 28 Kumo be loŋ e daŋ shin nɛ abɔrɛsibɛ na bɔla ekpa fanɛ, b ta mo n ti alubiworapoana
         so.29 Basa nɛ b daa choŋ gba daa maŋ bumo be amu so nna a tege Yesu a kaŋɛ: “Aha, fo yɛ
         feeŋ bure bɔrɛlambu na nseŋ pɔr kumo nchɛ asa be kefɛato. 30 To, gbelge kedibi largato na so m mɔlga fo kumu ai!”31 Loŋ koŋwule na nɛ bɔrɛmatapowuraana na nɛ mbraŋinipoana na daŋ wora mo eyurto ŋ kaŋɛ
         abar: “E mɔlga basa pɔtɛ, ama e maaŋ tiŋ m mɔlga mo gbagba be kumu. 32 Men shin nɛ an keni Kristo, Israɛlebi be Ewura na ŋko e beeŋ tiŋ ŋ gbelge ashi kedibi
         largato na so m ba nɛ an yirda mo a.”Nɛ bumo nɛ b gbir m mata ndibi largatoana so n ti mo so na gba daŋ tege mo.Yesu be luwu be asheŋ(Matiu 27:45-56; Luuk 23:44-49; Jɔn 19:28-30)33 Ta a ba kapaso, nɛ tentembiri ba buu efuli na kikɛ so m biri to loŋ hale n ya fo kaaseso
         kerfi asa. 34 Kerfi asa be jemanɛ na nɛ Yesu boŋ to awɔrso m bishi Ebɔrɛ le: “Elɔi, Elɔi, lama sabaktani?”
         Kumo be kifito e la fanɛ “Ma Ebɔrɛ, ma Ebɔrɛ, manɛ e ba nɛ fo yige ma?”35 Basa nɛ b daa yil ndoŋ na be beko ka nu loŋ nɛ b yɛ: “Men nu, Elaija nɛ e bee tre
         na.” 36 Nɛ basa na be eko shile n ya ta kiche m pɔlɔ yabra nyannyanso ko to nseŋ ta kedibi
         m maŋ kumo so n yɔ Yesu be kɔnɔ ase ŋ kaŋɛ: “Men jo nɛ an keni ŋko Elaija beeŋ ta
         mo ŋ gbelge kedibi largato ere so a.”37 Ndoŋ nna nɛ Yesu boŋ to awɔrso nseŋ fute mbe lalaloge be efute.38 Nɛ bɔrɛlambu na to be patisa na yili kumo be esoso n chaŋɛ to m ba kaseto. 39 Benapo be enimu ko nɛ e daa yil Yesu be anishito na ka wu kananɛ Yesu fute mbe lalaloge
         be efute na nɛ e kaŋɛ: “Kashenteŋto kanyɛn ere daa la Ebɔrɛ Pibinyɛn nna.”40 Beche ko gba daa yil ekarso a keni. Bumo to be beko e daa la Mɛɛri Magdalin nɛ Mɛɛri,
         Jeems kekarkarso nɛ Josɛf bumo nio nɛ Salomi. 41 B daŋ bɛ Yesu so nna hale ashi Galili a chɛ mo to. Beche damta nɛ b daŋ bɛ mo so m
         ba Jerusalɛm na gba daa wɔtɔ.Yesu be kepuli be asheŋ(Matiu 27:57-61; Luuk 23:50-56; Jɔn 19:38-42)42 Kaase ka fo, nɛ Arimatiya be Josɛf ba. E daa la Juwebi be nshɛrwuraana na to be ebunyampo
         nna nɛ mo alɛ daa jo Ebɔrɛ be kuwura na be keba. 43 Ŋkpal k ka daa la kachɛ nɛ k juŋkpar kewushiachɛ na, kebelase be kachɛ na so nɛ Josɛf
         ji kenyɛn n ya luri Pailat kutɔ n ya kule mo Yesu be kebuni. 44 Pailat ka nu fanɛ Yesu teŋ wu na nɛ k chinchiŋ mo ga. Nɛ e tre benapo be enimu na
         m bishi fanɛ Yesu ka wu k chɛr a? 45 Pailat ka nu enimu na be kubɔya fanɛ Yesu teŋ wu na nɛ e sa Josɛf ekpa fanɛ e ya ta
         ebuni na. 46 Nɛ Josɛf tɔ kesaŋɛ lela nseŋ lara ebuni na kedibi largato na so n ta kesaŋɛ na m mea
         mo nseŋ ta mo n nase kejembulaŋ kurso ko be nchaŋ to. Ndoŋ nna nɛ e gbelti kejembu
         gboŋgboŋi ko m ba ti nchaŋ na be kɔnɔ so. 47 Mɛɛri Magdalin nɛ Josɛf mo nio Mɛɛri daŋ pɛshɛ n wu kakpa nɛ b nase Yesu na.

Yesu be ketiŋi luwu to be asheŋ(Matiu 28:1-8; Luuk 24:1-12; Jɔn 20:1-10)161 Kewushiachɛ na be jemanɛ ka baŋ choŋ nɛ Mɛɛri Magdalin nɛ Jeems mo nio Mɛɛri nɛ Salomi
         tɔ etulale nɛ b ya gbiti Yesu. 2 Bɔkwe na be kachɛ juŋkparso e daa la. Chipurdidi, saŋɛ nɛ epeŋi bee pete na nɛ b daŋ
         yɔ nchaŋ na ase. 3 B ka wɔ ekpa na to a yɔ nɛ b bishi abar: “Esa mo e naaŋ ya gbelti kejembu na ashi
         nchaŋ na be kɔnɔ so n sa anyi?” 4 Ndoŋ nna nɛ b keni n wu fanɛ b teŋ gbelti kejembu na ashi ndoŋ. Kejembu gboŋgboŋi
         ko e daa la. 5 Ndoŋ nna nɛ b luri nchaŋ na to n ya wu kabrantiɛbia ko nɛ e tase jisoso m buu piŋi
         fuful, nɛ k chinchiŋ bumo.6 Nɛ e kaŋɛ bumo: “Men sa maŋ shin nɛ k chinchiŋ menyi. Nazarɛt be Yesu nɛ b daŋ gbir
         kedibi largato so na nɛ menyee fin, ama e maŋ wɔ nfe, e tiŋi luwu na to. Men keni
         kakpa nɛ b daŋ nase mo. 7 To, men bɛta n ya kaŋɛ mbe bebɛsopo nɛ Pita gba fanɛ e juŋkpar menyi n choŋ Galili.
         Menyeeŋ ya wu mo ndoŋ fanɛ kananɛ e kaŋɛ menyi na.”8 Nɛ beche na shile n lar nchaŋ na to manaŋ, ŋkpal manɛ so, kufu nɛ keyeŋiyeŋi daŋ pɛ
         bumo, amoso, b daa maŋ kaŋɛ esa kama shɛŋ ŋkpal kufu na so.Yesu ka lar Mɛɛri Magdalin so be asheŋ(Matiu 28:9-10; Jɔn 20:11-18)[ 9 Yesu ka tiŋi luwu to bɔkwe be kachɛ juŋkparso, nɛ e fara n lar Mɛɛri Magdalin so,
         emo nɛ e daŋ ju mbuibi lubi ashunu mo to na. 10 Nɛ e yɔ n ya kaŋɛ bumo nɛ bumo nɛ Yesu daa wɔtɔ na. Saŋɛ na so nɛ b tase a shu ŋkpal
         bumo be ŋgbene ka daŋ jija bumo na so. 11 Ama b ka nu e ka yɛ Yesu tiŋi luwu to hale nɛ e wu mo gba, b maŋ yirda kumo.Yesu ka lar bebɛsopo anyɔ ko so be asheŋ(Luuk 24:13-35)12 Kumo be kaman nɛ Yesu chɛrga n lar bumo to be benyɔ ko so nɛ b wɔ ekpa to a yɔ kade
         karso ko. 13 Nɛ b bɛta m ba kaŋɛ bumo nɛ b ka na, ama b kini keyirda bumo.Yesu ka lar bebɛsopo kudukako na so be asheŋ(Matiu 28:16-20; Luuk 24:36-49; Jɔn 20:19-23; Ashuŋ Shunso 1:6-8)14 Kumo be lalaloge nɛ Yesu ba lar bebɛsopo kudukako na so nɛ b tase a ji nɛ e malga
         bumo ŋkpal b ka maŋ kɔ yirda so n naŋ kpal b ka ta kumuleŋ ŋ kini keyirda bumo nɛ
         b wu mo saŋɛ nɛ e tiŋi luwu to na so. 15 Nɛ e kaŋɛ bumo: “Men yɔ efuli kikɛ so n ya bɔ kubɔya na n sa kepɔrso kikɛ. 16 Ekama nɛ e yirda, nɛ b bɛr mo kabɔrɛbɛr, e beeŋ nya kumɔlga, ama ekama nɛ e maŋ yirda,
         e beeŋ nya kasogberge. 17 Beyirdapo beeŋ nya le be eleŋ: Baaŋ ta ma ketre n ju mbuibi lubi ashi basa to. 18 Baaŋ gbar ŋgbar nɛ b maa nu nɛ b pɛ awɔ ŋko n ji kɔrtɔ, a maaŋ wora bumo shɛŋ. Baaŋ
         ta bumo be enɔana n deŋi n deŋi belɔpoana so nɛ b nya alenfia.”Yesu ka yɔ ebɔrɛso be asheŋ(Luuk 24:50-53; Ashuŋ Shunso 1:9-11)19 Enyɛnpe Yesu ka malga bumo kutɔ n loge nɛ e yɔ ebɔrɛso n ya chena Ebɔrɛ be jisoso,
         ebunyampo be kakpa. 20 Bebɛsopo na ya bɔ bumo be kubɔya kaplɛkama nɛ bumo nɛ Enyɛnpe shuŋ nɛ Enyɛnpe ta etɔɔnɛsheŋ
         ŋ ŋini fanɛ bumo be kubɔya na la kashenteŋ nna. Amɛn.]LUUKBaru lela nɛ Luuk kute naLuukLukBARU LELA NƐLUUKKUTE NA

11 N teri lela Tiɔfiles, fo nyi kananɛ basa 2 nɛ bumo gbagba wu asheŋ nɛ a wora anyi to na kikɛ nsaa bɔ kubɔya na ka bɔ amo be kubɔya
         n sa anyi. Basa damta malɛ teŋ wora ania n sibɛ amo n nase. 3 Ebunyampo, ma Luuk gba keni asheŋ na kikɛ to nyam ŋ koya amo nɛnɛ 4 nseŋ wu fanɛ a daga fanɛ n sibɛ amo kikɛ kebɛso so n sa fo nɛ fo tiŋ m pin asɔ nɛ
         b ŋini fo na kikɛ be kashenteŋ chap.B ka kute Jɔn kabɔrɛbɛrpo be kakurge be asheŋ5 Jemanɛ nɛ Ewura Hɛrɔd daa ji kuwura ashi Judiya be efuli so na, bɔrɛmatapo ko daa
         wɔtɔ nɛ baa tre mo Zakareya. E daa la Abija be bɔrɛmatapoana be katuŋ na to be eko
         nna. Mbe eche be ketre e daa la Elizabɛt. Mo alɛ gba daŋ shi bɔrɛmatapoana be kanaŋ
         to nna, Ɛɛrɔn be kanaŋ to. 6 Bumo benyɔ kikɛ daa bɛ Enyɛnpe be mbraana na nɛ mbe asheŋ ŋinisoana na kikɛ so nna
         nɛnɛ a maa foe ekpa kikɛ nsaa wɔ kebaawɔtɔ cheembi nɛ k bee par Ebɔrɛ to. 7 Ama b daa maŋ kɔ mbia, ŋkpal manɛ so, Elizabɛt daa la egbentepo nna, mo alɛ nɛ mo
         kul Zakareya kikɛ daŋ bel nna.8 Saŋko nɛ bɔrɛmatapoana be daŋkare be kushuŋ na tɔr katuŋ nɛ Zakareya daa wɔ na to
         ebi so nɛ k ba fanɛ Zakareya e ya kaa shuŋ mbe kushuŋ Ebɔrɛ be anishito ashi bɔrɛlambu
         na to. 9 Bɔrɛmatapoana be daŋkare so nɛ b daŋ bɛ so n to beri nɛ k lara mo fanɛ e luri Enyɛnpe
         be bɔrɛlambu na to n ya lara sarga. Duwu mo nɛ amo be efɛa bee wora Ebɔrɛ ebel nɛ
         e chɔɔ bɔrɛsure na so n lara sarga. Ndoŋ nna nɛ e luri bɔrɛlambu na to. 10 Jemanɛ nɛ e luri nɛ e chɔɔ duwu na nɛ jimaŋ malɛ wɔ kowu a kule Ebɔrɛ. 11 E wɔ ndoŋ nna nɛ Enyɛnpe be malaika ba mo kutɔ epul na to m ba yili bɔrɛsure nɛ e
         daa chɔɔ duwu kumo so na be jisoso. 12 Zakareya ka wu mo nɛ kufu pɛ mo n wul mo to. 13 Nɛ malaika na kaŋɛ mo: “Zakareya, sa maa lɔ kufu. Ebɔrɛ nu fo kekule na, amoso, fo
         eche Elizabɛt beeŋ kurge fo ebinyɛn nɛ men nase mo ketre Jɔn. 14 Fo kagbene beeŋ fuli n wora fo ebel ga nɛ kebia na be kakurge na be asheŋ e wora basa
         damta ebel ga. 15 Ŋkpal manɛ so, e beeŋ ba kaa la esagboŋ Enyɛnpe be anishito. Yili jemanɛ nɛ e wɔ mo
         nio be epun to, Kiyoyu Cheeŋ na e naaŋ bɔlɔ mo to. E ba koso e maaŋ nuu nsa be yiri
         kikɛ. 16 E beeŋ shin nɛ Israɛlebi be bedamta e kilgi m ba Enyɛnpe bumo be Ebɔrɛ kutɔ. 17 E beeŋ ba kaa la kenya nɛ e beeŋ juŋkpar Enyɛnpe na a kɔ eleŋ nɛ Kiyoyu Cheeŋ nɛ anebi
         Elaija daŋ nya na. E beeŋ bar betuto nɛ bibi abar so n shin nɛ amukpakpasowuraana
         e fara a fɛ basa cheembi be nfɛra. E beeŋ chala basa n sa Enyɛnpe n shin nɛ b bela
         ase a jo mo.” 18 Nɛ Zakareya kaŋɛ malaika na: “Ma nɛ ma eche kikɛ bel, nɛ nuso nɛ meeŋ wora m pin fanɛ
         k la kashenteŋ nna?” 19 Nɛ malaika na kaŋɛ mo: “Ma e la Geebriɛl, emo nɛ e yil Ebɔrɛ kutɔ saŋkama na. Nɛ Ebɔrɛ
         shuŋi ma nɛ m ba bɔ le be baru n sa fo. 20 Ama fo maŋ yirda kubɔya na, kumo alɛ be saŋɛ kaŋ fo, loŋ e naaŋ wora. Ŋkpal fo ka
         maŋ yirda ma kubɔya ere so, fo maaŋ naŋ tiŋ m malga. Feeŋ ki neemu yili kabre n ya
         fo kachɛ nɛ ma kamalga ere beeŋ bɔla ekpa.” 21 Saŋɛ ere so kikɛ nɛ Zakareya be kechɛr bɔrɛlambu na to na bee chinchiŋ basa nɛ b yil
         kowu a jo mo na. 22 E ka baŋ lar, e maŋ tiŋ m malga bumo kutɔ nɛ b pin fanɛ Ebɔrɛ shin nɛ e wu kusɔ ko
         bɔrɛlambu na to. Mbe enɔana nɛ e daŋ ta a ŋini asheŋ ŋkpal e ka maŋ tiŋ m malga na
         so. 23 Zakareya be kushuŋ ashi bɔrɛlambu na to be jemanɛ ka ba choŋ nɛ e yɔ epe.24 K maŋ chɛr ko nɛ mbe eche Elizabɛt di kedampo nseŋ ŋana mbe kumu afɔl anu a wɔ laŋ
         to. 25 E yɛ: “Naniere bre Enyɛnpe chɛ ma to ŋ ŋini ma mbe kasha nseŋ lara ma anishinyɔr basa
         to.”B ka malga b ka beeŋ kurge Yesu be asheŋ26 Elizabɛt be kedampo be kufɔl shesopo to nɛ Ebɔrɛ shuŋi malaika Geebriɛl Galili be
         kade ko to nɛ baa tre Nazarɛt. 27 Kasuŋgurbia ko nɛ b daŋ yili kumo fanɛ mo nɛ Josɛf, Ewura Deevid be kanaŋ to be esa,
         daŋ ba kil nna nɛ e daŋ bar kubɔya ko. Kebichebi na be ketre e daa la Mɛɛri. 28 Le nɛ malaika na daŋ ba kaŋɛ mo: “Kumulelawura, fo kechɔrɔ nde. Ebɔrɛ yɛ e wɔ fo kutɔ.”
         29 Malaika na be kamalga daŋ wul Mɛɛri to ga nseŋ chinchiŋ mo nɛ e fara a pin mbe kechɔrɔ
         na be kifito a gben. 30 Nɛ malaika na kaŋɛ mo: “Mɛɛri, sa maa lɔ kufu, ŋkpal manɛ so, Ebɔrɛ bee sha kenɛfa
         fo nna. 31 Feeŋ di kedampo ŋ kurge ebinyɛn n nase mo ketre Yesu. 32 E beeŋ ba kaa la esagboŋ nɛ b baa tre mo Ewurgboŋ Ebɔrɛ Pibinyɛn. Enyɛnpe Ebɔrɛ beeŋ
         shin nɛ e ji kuwura nɛ mo nana Deevid daŋ ji na. 33 E beeŋ ba ki Jeekɔb be kanaŋ to be Ewura mbaanaayɔ. Mbe kuwura maaŋ loge kikɛ.” 34 Nɛ Mɛɛri bishi malaika na: “M maŋ nyi enyɛn nɛ nuso nɛ le be kusɔ beeŋ tiŋ n wora?”
         35 Nɛ malaika na shuli so ŋ kaŋɛ: “Kiyoyu Cheeŋ na e naaŋ gbelge fo so nɛ Ebɔrɛ be eleŋ
         e ba buu fo so. Amoso, baaŋ tre kebia cheembi nɛ feeŋ kurge na Ebɔrɛ Pibinyɛn. 36 Fo kurgepo Elizabɛt nɛ b yɛ e la egbentepo na gba di kedampo mbe mbel to, kumo be
         afɔl ashe nde. 37 Ŋkpal manɛ so, kusɔ kama maŋ wɔtɔ nɛ Ebɔrɛ maaŋ tiŋ n wora.” 38 Nɛ Mɛɛri kaŋɛ: “N la Ebɔrɛ be kenya nna, shin nɛ kusɔ nɛ fo malga ere e wora ma loŋ.”
         Nɛ malaika na yɔ ŋ ka mo.Mɛɛri ka yɔ Elizabɛt be kechɔrɔ to be asheŋ39 K maŋ chɛr ko nɛ Mɛɛri bela ase n nya manaŋ n yɔ kebee so be kade ko to, Judiya be
         efuli so. 40 E ya luri Zakareya pe nna n chɔrɔ Elizabɛt. 41 Elizabɛt ka nu Mɛɛri be kechɔrɔ na nɛ mbe kebia na kilgi mbe epun to nɛ Kiyoyu Cheeŋ
         na bɔlɔ Elizabɛt to kikɛ. 42 Nɛ e malga eleŋso ŋ kooba ŋ kaŋɛ: “Kumulelawura, beche kikɛ to fo e nya nɛfa ga. Nɛfa
         malɛ e baa la kebia nɛ feeŋ kurge na peya. 43 Manɛ e ba nɛ le be kesheŋ gboŋ ba ma alɛ so le nɛ n Nyɛnpe mo nio e ba nɛ e ba chɔrɔ
         ma. 44 Ŋkpal manɛ so, ŋ ka nu fo kechɔrɔ nɛ kebia na kilgi ma epun to kagbenefuliso 45 Fo ka yirda fanɛ Ebɔrɛ be kubɔya nɛ e bar fo na beeŋ bɔla ekpa na so so nɛ e nɛfa
         fo kagbenefuliso nna.”46 Nɛ Mɛɛri kaŋɛ:“Mee ta ma kagbene kikɛ a di Ebɔrɛ epaŋ.47 Ma kagbene fuli ŋkpal Ebɔrɛ ma Emɔlgapo so,48 ŋkpal e ka wu ma alɛ ebɔlpo,mbe kenya kuwɔr so.Yili kabre mbaanaayɔ basa kikɛ beeŋ kaŋɛ fanɛ n nya nɛfa,49 ŋkpal asɔgboŋ nɛ Enyɛnpetale Ebɔrɛ wora n sa ma ere so.50 Mbe ketre e du cheeŋ.Bekama nɛ baa ŋana monɛ e bee wu kuwɔr ashi enananyɛn koŋwule be jemanɛn ya fo enananyɛn ko malɛ be jemanɛ.51 E teŋi mbe enɔgboŋ to njija kamoowuwuraana be ejina kikɛ n lɛ.52 E gbelge bewurgboŋ ashi bumo be nwurputi som ba kaseto nseŋ maŋ bebɔlpo so.53 E sa bumo nɛ akoŋ bee mɔna asɔ lela ga nseŋ shin nɛ damawuraana bɛtan yɔ nɛ enɔfuloŋ.54 E shin nɛ mbe kɔnɔ nɛ e nasen sa an nanaana na bɔla so nseŋ bambe kenya Israɛl be kechɛto to.55 E nyiŋi kewu Eebrahamnɛ mbe kanaŋ kikɛ kuwɔr mbaanaayɔ.”56 Mɛɛri daŋ ji fanɛ afɔl asa Elizabɛt kutɔ nseŋ naŋ bɛta n yɔ epe.B ka kurge Jɔn kabɔrɛbɛrpo be asheŋ57 Elizabɛt be kakurgeachɛ ka fo nɛ e kurge ebinyɛn. 58 Mbe bechenashapoana nɛ mo kurgepoana ka nu mamachi be kelela nɛ Enyɛnpe wora mo na
         nɛ bumo kikɛ be ŋgbene fuli bumo.59 Kebi na ka fo nchɛ aburwa nɛ b ba ku mo kututu nsaa shin nɛ b nase mo mo tuto be ketre
         Zakareya. 60 Nɛ mo nio kaŋɛ: “Ayai, mbe ketre e la Jɔn.” 61 Nɛ b kaŋɛ mo: “Fo kurgepo malɛ kikɛ maa ji ketre na ai!” 62 Ndoŋ nna nɛ b wora enɔ m bishi kebia na mo tuto ketre nɛ e bee sha nɛ e nase kebia
         na. 63 Nɛ Zakareya ŋini n shin nɛ b bar mo kusɔ sibɛso nɛ e sibɛ ŋ kaŋɛ: “Mbe ketre e la
         Jɔn.” Nɛ k chinchiŋ bumo ga. 64 Epul na to nɛ Zakareya be kɔnɔ bugi nɛ mbe kudonduloŋ kilgi nɛ e fara a malga a di
         Ebɔrɛ epaŋ.65 Kufu daŋ pɛ mbe bechenashapoana kikɛ ga nɛ asheŋ nɛ a wora na be baru sɔ Judiya be
         kebee be efuli na so kikɛ. 66 Ekama nɛ e nu kumo be asheŋ fɛ kumo be nfɛra nseŋ kaŋɛ: “Nuso be esa nɛ kebia ere
         yɛ e ba ki.” K daŋ baŋ fuli nna fanɛ Ebɔrɛ be eleŋ daa wɔ mo to.Zakareya be kewuŋkaŋɛ be kamalga be asheŋ67 Nɛ Kiyoyu Cheeŋ na bɔlɔ Jɔn mo tuto Zakareya to nɛ e wu le be kubɔya ŋ kaŋɛ:68 “Men shin nɛ an di Enyɛnpe, Israɛl be Ebɔrɛ epaŋ.Mo e ba mbe basa be kechɛto to m ba sɔ bumo n yige.69 E sa anyi Emɔlgapo lempo nɛ e shi Deevidmbe kenya be kanaŋ to.70 Dra na kikɛ nɛ e shin nɛ mbe anebi cheembiana kaŋɛ le:71 ‘E nase kɔnɔ fanɛ e beeŋ mɔlga anyi ashi an doŋananɛ basa nɛ b kishi anyi kikɛ be eleŋ to.’72 E yɛ e beeŋ wu an nanaana kuwɔrn nyiŋi mbe kɔnɔ naseso cheembi na.73 E nase kɔnɔ n sa an nana Eebraham74 nseŋ bɔ fanɛ e beeŋ mɔlga anyi ashi an doŋana kutɔ75 n shin nɛ an shuŋ mo a maa ŋana nɛ an baa du cheembi a maa kɔ kulubi kikɛ mo kutɔ
         ashi an be ŋkpa ere to kikɛ.76 Fo, m pibi, baaŋ tre fo Ebɔrɛ Enyɛnpetale be anebi.Feeŋ juŋkpar mo,Enyɛnpe na,n lɔŋɛ mbe ekpa n sa mo77 ŋ ŋini mbe basa kananɛ baaŋ nya bumo be alubi be ketampaŋ bumo. Baaŋ nya kumɔlga.78 An be Ebɔrɛ la kuwɔrwupowura a du cheembi nna,79 e beeŋ shin nɛ an fara a nya kumɔlga nanierenseŋ nyaŋɛ kefulto ashi ebɔrɛson yuu bumo nɛ b wɔ tentembiri tonsaa ŋana luwu na so kikɛn shin nɛ an bɔla kagbenewushi be ekpa to.”80 Nɛ kebia na daŋ eyur to a kɔ Kiyoyu Cheeŋ na be eleŋ ga. Kiyi to nɛ e daa wɔ n ya
         fo jemanɛ nɛ e fara a bɔ mbe kubɔya a sa Israɛlebi na.

B ka kurge Yesu be asheŋ(Matiu 1:18-25)21 Kumo be jemanɛ na nɛ Ewura Ɔgastes kaŋɛ fanɛ b karga mbe efuli so be basa kikɛ. 2 Saŋɛ na Kwirinias e daa la Siriya be gomena, mbe jemanɛ to be basa be kekarga be sososo
         e daa la na. 3 Ewura Ɔgastes ka kaŋɛ loŋ nɛ ekama yɔ mbe kade to gbagba to nɛ b ya sibɛ mbe ketre.4 Nɛ Josɛf malɛ gba lar Nazarɛt, Galili be efuli so n yɔ Judiya be efuli so be kade
         ko to nɛ baa tre Bɛtlɛhɛm, kakpa nɛ b kurge Ewura Deevid na. Josɛf daŋ yɔ ndoŋ nna
         ŋkpal e ka daŋ shi Deevid be kanaŋ to so. 5 Mo nɛ Mɛɛri nɛ b daŋ kre kumo fanɛ baaŋ ta abar na e daŋ yɔ nɛ b ya sibɛ bumo be atre.6 Mɛɛri daa kɔ kedampo nna. Bɛtlɛhɛm to nɛ b daa wɔ nɛ mbe kakurgeachɛ fo. 7 Asɔbɔya be edikpa to nɛ b daa wɔ, ŋkpal manɛ so, ebu kikɛ daa maŋ naa wɔ befɔ be kowu
         na to. Ndoŋ nɛ e kurge mbe wurkoŋ, ebinyɛn n ta ewajɛ m mea mo nseŋ ta mo n nase asɔbɔya
         na be deka jiso to.Mbolpɔkpapo nɛ emalaika be asheŋ8 Mbolpɔkpapoana ko daa wɔ efuli na so kiyi to be kakpa ko a keni bumo be mbolpɔ kanyɛso.
         9 Epul na to nɛ Enyɛnpe be malaika lar bumo so nɛ Enyɛnpe be kemaŋkura nyaŋɛ m buu bumo
         so nɛ kufu pɛ bumo ga. 10 Nɛ malaika na kaŋɛ bumo: “Men sa maa lɔ kufu, ŋkpal manɛ so, baru lela nɛ k beeŋ sa
         basa kikɛ kagbenefuli nɛ m bar menyi. 11 Kabre be kachɛ ere b kurge men be Emɔlgapo Kristo Enyɛnpe ashi Deevid be kade to.
         12 Kusɔ nɛ k beeŋ ŋini menyi kumo nde: Menyeeŋ wu b ka ta ewajɛ m mea kebia na n nase
         asɔbɔya be deka jiso to, asɔbɔya be edikpa to.” 13 Epul na to nɛ emalaika damta ba ti emo na so a boŋ nshɛ a di Ebɔrɛ epaŋ a kaŋɛ:14 “Kemaŋkura e baa la Ebɔrɛ nɛ e wɔ esoso na peya nɛ kagbenewushie baa wɔ mbe kepar be basa kikɛ to ashi kasawule so.”15 Emalaika na ka yige bumo m bɛta n yɔ esoso nɛ mbolpɔkpapoana na kaŋɛ abar: “Men shin
         nɛ an yɔ Bɛtlɛhɛm n ya keni kusɔ nɛ k wora nɛ Enyɛnpe shin nɛ an pin ere.” 16 Ndoŋ nna nɛ b nya manaŋ n ya wu Mɛɛri nɛ Josɛf nɛ kebia na dese asɔbɔya be deka jiso
         to asɔbɔya be edikpa. 17 Mbolpɔkpapoana na ka wu kebia na nɛ b kaŋɛ Mɛɛri nɛ Josɛf kusɔ nɛ malaika na kaŋɛ
         bumo kebia na be asheŋ. 18 K daŋ chinchiŋ bekama nɛ b nu mbolpɔkpapoana na be mmalga na ga. 19 Mɛɛri malɛ daŋ ta asheŋ ere kikɛ nna n wɔtɔ mbe kagbene to a fɛ amo be nfɛra. 20 Nɛ mbolpɔkpapoana na bɛta a boŋ nshɛ a di Ebɔrɛ epaŋ a yɔ ŋkpal asɔ nɛ b nu nseŋ wu
         na kikɛ so. Kusɔ nɛ malaika na daŋ malga na gbagba e daŋ wora chap.B ka nase Yesu mbe ketre be asheŋ21 Kebi na be kachɛ burwasopo nɛ b ku mo kututu nseŋ nase mo Yesu, ketre nɛ malaika na
         daŋ sa pɔɛŋ nɛ Mɛɛri di mbe kedampo na. 22 Jemanɛ ka ba fo nɛ Josɛf nɛ Mɛɛri e lara kefɔrsonlar be daŋkare na be sarga nɛ anebi
         Mosis be mbra na bee kaŋɛ na nɛ b ta kebia na n yɔ Jerusalɛm nɛ b ya bɔɔ Enyɛnpe enɔ
         23 fanɛ kananɛ Enyɛnpe be mbra na bee kaŋɛ na: “Men ta men be ewurkoŋnyɛn m ba bɔɔ Enyɛnpe
         na enɔ.” 24 Bumo alɛ daa naŋ yɔ nna nɛ b ya lara sarga nɛ Enyɛnpe be mbra na bee kaŋɛ fanɛ basa
         e baa ta, ali anyɔ ŋko elepɔbi anyɔ a lara na nna.25 Kanyɛn ko malɛ daa wɔ Jerusalɛm nɛ baa tre mo Simiɔn. E daa la esa lela nna a bunyaŋ
         Ebɔrɛ nsaa jo jemanɛ nɛ Israɛlebi beeŋ nya kumɔlga. Kiyoyu Cheeŋ na daa wɔ mo to.
         26 Kiyoyu Cheeŋ na malɛ e daŋ ŋini mo fanɛ e maŋ wu Kristo nɛ Enyɛnpe nase kɔnɔ fanɛ
         e beeŋ sa na, e maaŋ wu. 27 Kachako nɛ Kiyoyu Cheeŋ na shin nɛ Simiɔn yɔ bɔrɛlambu na to nɛ b bar Yesu bɔrɛlambu
         na to nɛ b ba wora mo kusɔ nɛ mbra na bee ŋini na. 28 Ndoŋ nna nɛ e sɔ kebia na ŋ keta nseŋ di Ebɔrɛ epaŋ ŋ kaŋɛ:29 “Enyɛnpe, naniere brefo shin nɛ fo kɔnɔ naseso na bɔla ekpa.Amoso, nɛ k par fo, fo shin nɛ fo kenya e lar basa to nɛ kagbenewushi,30 ŋkpal manɛ so, ŋ gbagba be anishie baŋ wu fo kumɔlga be kakɛ31 nɛ fo kɔ a sa basa kikɛ na.32 Kumɔlga na e la kefulto nɛ k bee sa fo basa Israɛlebi kemaŋkura nsaa ŋini nnyamase
         fo ekpa na.”33 Kananɛ Simiɔn daŋ malga kebia na be asheŋ na daŋ chinchiŋ kebia na mo tuto nɛ mo nio
         ga. 34 Amo be kaman nɛ Simiɔn nɛfa bumo nseŋ kaŋɛ kebia na mo nio Mɛɛri: “Ebɔrɛ e lara kebia
         ere nɛ e shin nɛ Israɛlebi be bedamta e foe Ebɔrɛ be ekpa so nɛ bedamta malɛ e pin
         Ebɔrɛ be ekpa na. E beeŋ ba kaa la Ebɔrɛ be tɔɔnɛ nɛ basa damta e malga ŋ gbiti mo,
         35 nɛ e bugi bumo be ewulosheŋ to ŋ ŋini basa, nɛ fo Mɛɛri gbagba be kagbene e jija fo
         fanɛ tokobi jiso ka ku fo na.”36 Epul na to gbagba nɛ anebiche ko nɛ baa tre Ana ba ndoŋ. Mo tuto e daa la Fanuwɛl
         nɛ e shi Ashɛr be kanaŋ to na. 37 E ka daŋ kil kumo be kafɛ shunusopo to nɛ mo kul wu ŋ ka mo nɛ e wɔtɔ loŋ n ya ji
         nfɛ aduburwa nɛ ana. E daa sha bɔrɛlambu na to ga nseŋ daa wɔtɔ a kule Ebɔrɛ nsaa
         kishi a bunyaŋ mo saŋkama. 38 E ka ba tu Simiɔn nɛ kebia na nɛ mo nio nɛ mo tuto bɔrɛlambu na to nɛ mo alɛ gba di
         Ebɔrɛ epaŋ ga nseŋ kaŋɛ basa nɛ b daa jo jemanɛ nɛ Jerusalɛm beeŋ nya kesɔnyige na
         kikɛ kebia na be asheŋ.B ka keta kebia na m bɛta n yɔ Nazarɛt be asheŋ39 Josɛf nɛ Mɛɛri ka wora asɔ nɛ Enyɛnpe be mbra bee ŋini na n loge nɛ b bɛta n yɔ bumo
         be kade to Nazarɛt ashi Galili be efuli so.40 Nɛ kebia na daŋ eyur to a kɔ eleŋ, nɛ kanyiasheŋ bɔlɔ mo to nɛ Ebɔrɛ malɛ be kasha
         wɔ mo so.Yesu ka yɔ bɔrɛlambu na to be asheŋ41 Kafɛ kikɛ Yesu mo nio nɛ mo tuto daa yɔ Kebansonchoŋ be kejigboŋ na to ashi Jerusalɛm
         nna. 42 Kafɛ ko Yesu ka fo nfɛ kuduanyɔ nɛ b yaŋ yɔ Kejigboŋ na to. 43 Kejigboŋ na be jemanɛ ka ba choŋ nɛ b bɛta m pɛ epe be ekpa. Ama bumo alɛ daa maŋ
         nyi Yesu ka kraa wɔ Jerusalɛm to. 44 B daa tama fanɛ e daa wɔ basa damta na to nna nseŋ nite loŋ hale nɛ epeŋi ya kaa tɔr
         pɔɛŋ nɛ b fara a bishi bumo kurgepoana nɛ bumo teriana kebia na be asheŋ. 45 B fin mo loŋ n ya gben nseŋ naŋ bɛta n fin mo n yɔ Jerusalɛm. 46 Kachɛ nasopo to nɛ b ya wu mo bɔrɛlambu na to nɛ e tase a nu asheŋ ashi Juwebi be
         mbraŋinipoana na kutɔ, mo alɛ nseŋ naa bishi bumo asheŋ. 47 K daŋ chinchiŋ bekama nɛ b daŋ nu kananɛ e daŋ sa asheŋ bishiso na be afito kanyiashenso
         na ga. 48 Mo nio nɛ mo tuto ka wu mo nɛ k chinchiŋ bumo ga nɛ mo nio bishi mo: “M pibi, manɛ
         e ba nɛ fo wora anyi loŋ? Ma nɛ fo tuto ka bee fin fo a gben anyi be ŋgbene jija anyi
         ga.” 49 Ndoŋ nna nɛ e bishi bumo: “Manɛ e ba nɛ men daa fin ma? Men daa maŋ nyi ŋ ka beeŋ
         baa wɔ n Tuto pe a?” 50 B daa maŋ pin mbe kesheŋ bishiso na be kifito. 51 Amo be kaman nɛ mo nɛ bumo bɛta n yɔ Nazarɛt nɛ e ya kaa wɔtɔ a nu a sa bumo. Nɛ mo
         nio ta asheŋ ere kikɛ n wɔtɔ mbe kagbene to a wɔtɔ.52 Nɛ Yesu daŋ eyur to a wɔtɔ a pin kanyiasheŋ a ti so nsaa nya kasha ashi Ebɔrɛ nɛ basa
         kutɔ.

Jɔn kabɔrɛbɛrpo be kubɔya be asheŋ(Matiu 3:1-12; Maak 1:1-8; Jɔn 1:19-28)31 Ewurgboŋ Tiberius ka ji mbe kafɛ kuduanusopo to, Pɔnshes Pailat e daa la Judiya be
         gomena nɛ Hɛrɔd malɛ daa keni Galili be efuli so nɛ mo sipo Filip malɛ daa keni Ituriya
         nɛ Trakɔnaites be nsawule ko so. Lisanias e daa keni Abileene so nɛ Anas nɛ Kayafas
         malɛ daa la bɔrɛmatapo nimusoana. 2 Amo be saŋɛ nɛ Ebɔrɛ ta mbe kamalga n wɔtɔ Zakareya pibi Jɔn to ashi kiyi to. 3 Nɛ e yɔ Jɔɔdan be lɔr be kasawule so be ndeana kikɛ to n ya kaa bɔ le be kubɔya: “Men
         lar men be alubi to nɛ b bɛr menyi kabɔrɛbɛr nɛ Ebɔrɛ e ta men be alubi m paŋ menyi.”
         4 Loŋ malɛ nɛ anebi Aizaaya be kawɔl na bee kaŋɛ fanɛ Ebɔrɛ kaŋɛ:“Esa ko bee ponte kiyi to a kaŋɛ le:‘Men lɔŋɛ Enyɛnpe be ekpa niŋison sa mo nɛ e bɔla so.5 A daga kumo be amambi kikɛ ka bɔlɔ so a walɛ.A daga kumo be abeebiananɛ abeegboŋana kikɛ ka kpal so n nyalɛ.Men niŋi ekpa na be mboŋ kɔntoana nanseŋ lɔŋɛ ekpa tisoana na.6 Durnya kikɛ malɛ beeŋ wu kananɛ Ebɔrɛ be kumɔlga be kakɛ na du.’ ”7 Basa damta daŋ ba Jɔn kutɔ nɛ e bɛr bumo kabɔrɛbɛr nɛ e bishi bumo le: “Awɔ lubi be
         mbia ere, wanɛ e ŋini menyi fanɛ menyeeŋ tiŋ ŋ gelge Ebɔrɛ be agbo nɛ k bee ba basa
         so na? 8 Men baa wora asheŋ nɛ a bee ŋini fanɛ men lar men be alubi to n sa maa wɔtɔ a kaŋɛ
         men be amu le: ‘An nana e la Eebraham,’ a fɛ fanɛ menyeeŋ ji n lar. Ma e kaŋɛ menyi
         na fanɛ Ebɔrɛ beeŋ tiŋ n ta ajembu ere m pɔr kaman to ebi n sa Eebraham. 9 Men du fanɛ ndibi sɔrso nna. Kekama nɛ k maa sɔr asɔrso lela, kekpanfu tea wɔtɔ epul
         na to nɛ b ta ŋ ku kumo be kaseto n lɛ nseŋ ta kumo n wɔtɔ edɛ to.”10 Nɛ jimaŋ na bishi mo: “Nɛ nuso nɛ anyeeŋ wora?” 11 Nɛ e kaŋɛ bumo: “Ekama nɛ e kɔ nle anyɔ, e lara kuko n sa emo nɛ e maŋ kɔ. Nɛ ekama
         malɛ nɛ e kɔ ajibi e sa beko.” 12 Lamposɔpoana ko malɛ ba kabɔrɛbɛr to nseŋ ba bishi mo: “Eŋinipo, manɛ nɛ anyeeŋ wora?”
         13 Nɛ e kaŋɛ bumo: “Men sa maa sɔ basa lampo ga a chɔ kananɛ a daga.” 14 Nɛ benapo ko malɛ ba bishi mo: “Manɛ nɛ anyi alɛ beeŋ wora?” Nɛ e kaŋɛ bumo: “Men
         sa maa suge basa be amansherbi ŋko a ji bumo so. Men shin nɛ men be kakɔka e baa kukwe
         menyi.”15 Ŋkpal basa ka daa jo Kristo na be keba na so, Jɔn be asheŋ daŋ fara nna a chinchiŋ
         bumo nɛ b fara a fɛ fanɛ ashere mo e la Kristo na. 16 Nɛ Jɔn kaŋɛ bumo kikɛ le: “Nchu nɛ ma ere kɔ a bɛr menyi kabɔrɛbɛr, ama emo nɛ e wɔ
         ma kaman a ba na beeŋ shin nɛ Kiyoyu Cheeŋ na nɛ edɛ e gbelge menyi so. E chɔ ma ga
         hale m maŋ fo mbe aya to be shishɛr gba so. 17 E du fanɛ esa nɛ e kɔ kawie chela asɔ to nna a chela asɔ to. E beeŋ chela mbe ayu
         to n ta amo be alela n wɔtɔ mbe kapuro to nseŋ ta amimi na n wɔtɔ edɛ nɛ a maa duŋ
         to.”18 Ekpa damtaana nɛ Jɔn daŋ bɔla m bɔ baru lela na n sa basa na ŋ kaŋɛ bumo asɔ nɛ a
         daga. 19 Ewura Hɛrɔd bre, Jɔn daŋ kaŋɛ mo nna fanɛ e maŋ wora n nyalɛ ŋkpal e ka daŋ ta mo
         gbagba mo sipo be eche Hɛrodias nseŋ naŋ wora asheŋ lubi damta ko n ti so na so. 20 Ade malɛ kikɛ be kaman nɛ e pɛ Jɔn n ti ebu gba kuraa.Jɔn ka bɛr Yesu kabɔrɛbɛr be asheŋ(Matiu 3:13-17; Maak 1:9-11)21 Ama pɔɛŋ nɛ Hɛrɔd ti Jɔn ebu na Jɔn daŋ bɛr basa damta na kabɔrɛbɛr nna n loge nseŋ
         bɛr Yesu gba. Kumo be kaman Yesu ka bee kule Ebɔrɛ nɛ ebɔrɛso bugi 22 nɛ Kiyoyu Cheeŋ na gbelge m ba mo so fanɛ lepɔ gbagba nɛ ebɔl shi ebɔrɛso ŋ kaŋɛ le:
         “Fo e la m Pibinyɛn shaso na. Ma kagbene fuli fo so ga.”Yesu be kanaŋ to ebi be asheŋ(Matiu 1:1-17)23 Yesu daŋ fo fanɛ nfɛ adesa nna nseŋ fara mbe kushuŋ. Mo tuto e daa la Josɛf fanɛ kananɛ
         basa daa fɛ na. Josɛf mo tuto e daa la Ilai, Matat pibi. 24 Matat mo tuto e daa la Livai, Mɛlkai pibi, Mɛlkai malɛ mo tuto e daa la Janai nɛ mo
         alɛ mo tuto daa la Josɛf 25 nɛ Josɛf malɛ mo tuto daa la Matatiyas, Eemɔs pibi. Eemɔs malɛ mo tuto e daa la Nahum,
         26 nɛ Nahum malɛ mo tuto daa la Ɛzli, Nagai pibi. Nagai malɛ mo tuto e daa la Maaf nɛ
         mo alɛ mo tuto daa la Matatiyas, Sɛmeen pibi. Sɛmeen mo tuto e daa la Josɛk, Joda
         pibi. 27 Joda malɛ mo tuto e daa la Joana nɛ mo alɛ mo tuto daa la Risa nɛ Risa malɛ mo tuto
         daa la Zerubabel nɛ mo alɛ mo tuto daa la Shialtiɛl, Nɛrai pibi. 28 Nɛrai mo tuto e daa la Mɛlkai nɛ mo alɛ mo tuto daa la Adai, Kosam pibi nɛ Kosam malɛ
         mo tuto daa la Ɛlmadam, Ɛr pibi. 29 Ɛr malɛ mo tuto e daa la Joshuwa nɛ mo alɛ mo tuto daa la Eliaza nɛ mo alɛ mo tuto
         daa la Jɔrim nɛ mo alɛ mo tuto daa la Matat, Livai pibi. 30 Livai malɛ mo tuto e daa la Simiɔn nɛ mo alɛ mo tuto daa la Juda nɛ Juda malɛ mo tuto
         daa la Josɛf nɛ Josɛf malɛ mo tuto daa la Jonam, Ilayakim pibi. 31 Ilayakim mo tuto e daa la Mɛliya nɛ mo alɛ mo tuto daa la Mɛna nɛ Mɛna malɛ mo tuto
         daa la Matata nɛ mo alɛ mo tuto daa la Neetan, Deevid pibi. 32 Deevid malɛ mo tuto e daa la Jɛsi nɛ mo alɛ mo tuto daa la Obɛd nɛ Obɛd malɛ mo tuto
         daa la Bowas nɛ mo alɛ mo tuto daa la Salmon, Naashɔn pibi. 33 Naashɔn malɛ mo tuto e daa la Aminadab nɛ mo alɛ mo tuto daa la Admin nɛ Admin malɛ
         mo tuto daa la Aani nɛ mo alɛ mo tuto daa la Hɛzrɔn nɛ Hɛzrɔn malɛ mo tuto daa la
         Pɛrɛs, Juda pibi. 34 Juda malɛ mo tuto e daa la Jeekɔb nɛ mo alɛ mo tuto daa la Aizek nɛ Aizek malɛ mo
         tuto daa la Eebraham nɛ mo alɛ mo tuto daa la Tɛɛra, Nahɔɔ pibi. 35 Nahɔɔ malɛ mo tuto e daa la Sɛrug nɛ Sɛrug malɛ mo tuto daa la Rehu nɛ Rehu malɛ mo
         tuto daa la Pɛlɛg, Ibaa pibi, Ibaa malɛ mo tuto e daa la Shɛla. 36 Shɛla mo tuto e daa la Keenan nɛ mo alɛ mo tuto daa la Aafaksad nɛ mo alɛ mo tuto
         daa la Shɛm nɛ Shɛm malɛ mo tuto daa la Nowa nɛ Nowa malɛ mo tuto daa la Lamɛk. 37 Lamɛk mo tuto e daa la Mɛtusela nɛ mo alɛ mo tuto daa la Inɔk nɛ Inɔk malɛ mo tuto
         daa la Jarɛɛd nɛ mo alɛ mo tuto daa la Mahalalɛl nɛ Mahalalɛl malɛ mo tuto daa la
         Keenan. 38 Keenan malɛ mo tuto e daa la Inɔsh nɛ Inɔsh malɛ mo tuto daa la Sɛt nɛ Sɛt malɛ mo
         tuto daa la Adam, Ebɔrɛ pibi.

Alubipo ka chɔ Yesu ŋ keni be asheŋ(Matiu 4:1-11; Maak 1:12-13)41 Kiyoyu Cheeŋ na ka bɔlɔ Yesu to nɛ e shi Jɔɔdan be lɔr na akpa nɛ Kiyoyu Cheeŋ na
         shin nɛ e yili ndoŋ n yɔ kiyi to. 2 Nɛ alubipo na ya chɔ mo ndoŋ nchɛ adena ŋ keni.Mbe kechɔŋkeni be jemanɛ na malɛ kikɛ nɛ e daa maa ji shɛŋ, amoso, kumo be kaman akoŋ
         daŋ pɛ mo nna. 3 Ndoŋ nna nɛ alubipo na kaŋɛ mo le: “Nɛ fo baa la Ebɔrɛ Pibinyɛn gbagba nna, fo shin
         nɛ kejembu ere e ki bodobodo.” 4 Nɛ Yesu kaŋɛ mo le: “Abɔrɛsibɛ na bee kaŋɛ fanɛ: ‘A maŋ daga nyiŋgbasa ka wɔtɔ ŋkpal
         ajibi nawule so.’ ”5 Nɛ alubipo na naŋ shin nɛ b ya dii kakpa jeŋgreŋ ko so n yili nɛ e ŋini Yesu durnya
         ere to be kuwurjiana kikɛ nyam epul na to nseŋ kaŋɛ mo le: 6 “Nɛ fo baŋ gbir m bunyaŋ ma, meeŋ ta durnya ere to be eleŋ nɛ kumo be kemaŋkura be
         asheŋ kikɛ nyam n sa fo. 7 B daŋ ta kumo kikɛ nna m bɔɔ ma enɔ, amoso, meeŋ tiŋ n ta kumo n sa ekama nɛ mee sha.”
         8 Nɛ Yesu kaŋɛ mo: “Abɔrɛsibɛ na bee kaŋɛ fanɛ: ‘Bunyaŋ Enyɛnpe fo Ebɔrɛ na nseŋ shuŋ
         mo nawule.’ ”9 Ndoŋ nna nɛ alubipo na naŋ shin nɛ b yɔ Jerusalɛm n ya shin nɛ Yesu yili bɔrɛlambu
         na be kakpa jeŋgreŋ ko so nseŋ kaŋɛ mo le: “Nɛ fo baa la Ebɔrɛ Pibinyɛn gbagba nna,
         fo shi nfe n tɔr kasawule, 10 ŋkpal manɛ so, abɔrɛsibɛ na bee kaŋɛ: ‘Ebɔrɛ beeŋ shin nɛ mbe emalaika e keni fo so
         11 nseŋ suse fo to hale nɛ fo sa maŋ doro fo anashibi kejembu so.’ ” 12 Nɛ Yesu kaŋɛ mo le: “Abɔrɛsibɛ na bee kaŋɛ: ‘Sa maŋ kaŋ wora Enyɛnpe fo Ebɔrɛ ŋ keni
         kikɛ.’ ”13 Setani na ka chɔ mo ŋ keni ŋ gben nɛ e yige mo nseŋ yɔ gbrɛ.Yesu ka fara mbe kushuŋ ashi Galili be asheŋ(Matiu 4:12-17; Maak 1:14-15)14 Ade be kaman nɛ Kiyoyu Cheeŋ na be eleŋ bɔlɔ mo to nɛ e yɔ Galili be kasawule so.
         Epul to nɛ mbe keba na be baru sɔ kasawule na so kikɛ. 15 E ka ŋini abɔrɛsheŋ bumo be nshɛrbuana na to nɛ ekama chɔrɔ mo ga.B ka kini Yesu ashi Nazarɛt be asheŋ(Matiu 13:53-58; Maak 6:1-6)16 Amo be kaman nɛ Yesu bɛta n yɔ Nazarɛt kakpa nɛ e daŋ ki esa na. Kewushiachɛ ka fo
         nɛ e ya n yɔ ndoŋ be nshɛrbu to n ya yili nɛ e kraŋ abɔrɛsibɛ na. 17 Nɛ b ta anebi Aizaaya be kawɔl n sa mo nɛ e bugi kumo be kakpa nɛ k bee kaŋɛ le na
         ŋ kraŋ:18 “Enyɛnpe be Kiyoyu nɛ e kɔ a sa basa kikɛ na wɔ ma so.E lara ma nna n nɛfa manɛ m bɔ baru lela na n sa betirpo,mo e shuŋi ma nɛ n ya bɔ kesɔnyige be barun sa bumo nɛ b ki beko be anyanseŋ bɔ anishi be kebugi be baru n sa betanpo.E yɛ n sɔ bumo nɛ baa mɛaŋ na n yige.19 E yɛ ŋ kaŋɛ basa kafɛ nɛ Enyɛnpe na beeŋ mɔlga mbe basa.”20 Yesu ka kraŋ n loge nɛ e gberge kawɔl na m buu so nseŋ ta kumo n naŋ sa nshɛrbu na
         to be echɛtopobi ko nseŋ kilgi n chena nɛ basa kikɛ be anishi yuu mo so. 21 Nɛ e fara a malga a sa bumo: “Kakraŋ nɛ men nu naniere bɔla kabre.” 22 Mbe asheŋ daŋ bɔlɔ basa na be kenishi ga nɛ mbe kubɔya belbelso na be asheŋ chinchiŋ
         bumo ga nɛ b bishi abar: “Mannɛ mo e la Josɛf pibi na a?” 23 Nɛ e kaŋɛ bumo: “M baa nyi geeŋ men ka beeŋ bɔ ma keŋasa nɛ k bee kaŋɛ: ‘Echɛpo, chɛ
         fo kumu.’ N nyi menyi alɛ ka beeŋ naŋ kaŋɛ ma: ‘Wora asheŋ nɛ an nu fo ka wora Kapɛɛniam
         na ashi fo kade gbagba to nfe.’ 24 Ama ma e kaŋɛ menyi kashenteŋto na: Anebi maa nya bunyaŋ mo gbagba be kade to kikɛ.
         25 Men nu nfe, kashenteŋ nna fanɛ anebi Elaija be jemanɛ na bekulpoche damta e daa wɔ
         Israɛl be efuli so saŋɛ nɛ bɔrɛ daa maŋ ba nfɛ asa nɛ bargato nɛ akoŋ daŋ tɔr efuli
         ere so kikɛ na. 26 Ama Ebɔrɛ daa maŋ shin nɛ Elaija yɔ bumo be ekama kutɔ she ekulpoche ko nɛ e daa wɔ
         Zarefat nɛ k wɔ Saidɔn be efuli so na nawule kutɔ nɛ Ebɔrɛ daŋ shin nɛ e yɔ. 27 Anebi Elaisha malɛ be jemanɛ na bebotipo damta e daa wɔ Israɛl be efuli so, ama Ebɔrɛ
         daa maŋ shin nɛ e chɛ bumo be ekama she Neeman nɛ e shi Siriya na.” 28 Basa nɛ b daa wɔ nshɛrbu na to na ka nu loŋ nɛ b diewu 29 ŋ koso ŋ gberge Yesu n lar n yɔ kebee nɛ bumo be kade na daa yil so na be kaboŋ chulgiso
         nɛ b ya yili ndoŋ n da mo n lɛ kasawule. 30 Ama Yesu kilgi m bɔla jimaŋ na to n lar n yɔ ŋ ka bumo.Kanyɛn nɛ mbuibi lubi tɔr so na be asheŋ(Maak 1:21-28)31 Ndoŋ nna nɛ Yesu yɔ Kapɛɛniam, Galili be kade ko to, n ya ŋini basa abɔrɛsheŋ kewushiachɛ
         ko. 32 Mbe keŋini na daŋ chinchiŋ basa na ga, ŋkpal manɛ so, mbe mmalga na daa kɔ eleŋ nna
         amo to. 33 Kanyɛn ko daa wɔ nshɛrbu na to a kɔ kiyoyu lubi mo to nseŋ koso m boŋ to m bishi:
         34 “Hei, Nazarɛt be Yesu manɛ nɛ fee fin anyi kutɔ? Fo ba nna nɛ fo ba mur anyi a? N
         nyi fo. Fo e la Ebɔrɛ be Esa cheembi na!” 35 Nɛ Yesu ponte kiyoyu lubi na so: “Lo to ndoŋ n lar kanyɛn na to!” Ndoŋ nna nɛ kiyoyu
         lubi na da kanyɛn na n lɛ bumo kikɛ be anishito ndoŋ nseŋ lar mo to n yɔ ŋ ka mo nɛ
         kayurwushi. 36 K daŋ chinchiŋ basa na kikɛ ga nɛ b fara a bishi abar: “Nuso malɛ be keŋini nde? Ŋkpal
         manɛ so, kanyɛn ere bre kɔ ekpa nɛ eleŋ a ponte ayoyu lubi so fanɛ b lar esa to nɛ
         baa lar.” 37 Nɛ Yesu be asheŋ na n sɔ kasawule na so be kaplɛkama.Kananɛ Yesu chɛ basa damta be asheŋ(Matiu 8:14-17; Maak 1:29-34)38 Yesu ka koso n lar nshɛrbu na to nɛ e yɔ Saimɔn pe. Saŋɛ na so nɛ Saimɔn mo shache
         be eyur bel mo edɛ ga nɛ b kule Yesu fanɛ e chɛ mo to. 39 Nɛ e yɔ mo kutɔ n ya yili mbe kumu ase nseŋ kaŋɛ kayurbeldɛ na fanɛ k lar mo to nɛ
         k yige mo nɛ e koso epul na to n fara a keta bumo kufɔ.40 Epeŋi ka tɔr nɛ basa bar bumo teri lɔpoana nɛ bumo be alɔ be yiri kikɛ Yesu kutɔ nɛ
         e ta mbe enɔana n deŋi n deŋi bumo be ekama so n chɛ bumo. 41 Mbuibi lubiana gba daŋ lar basa damta to m boŋ to ŋ kaŋɛ: “Fo e la Ebɔrɛ Pibinyɛn
         na.” Ama Yesu daŋ fiɛ bumo so a maŋ shuli nɛ mbuibi lubi na kaŋɛ shɛŋ, ŋkpal manɛ
         so, b nyi e ka la Kristo na.Yesu ka malga abɔrɛsheŋ ashi Judiya be asheŋ(Maak 1:35-39)42 Ŋklade chipurdidi nɛ Yesu koso n lar kowu n yɔ ketamanto chil. Nɛ basa na fara a fin
         mo. B ka wu mo b daa maŋ naa sha nɛ e yɔ kaplɛkama. 43 Nɛ e kaŋɛ bumo: “A daga ŋ ka bɔ Ebɔrɛ be kuwura na to be baru lela na n sa nde ko
         malɛ gba to ebi, ŋkpal manɛ so, loŋ so nɛ Ebɔrɛ shuŋi ma.” 44 Amo be kaman nɛ e ya kaa malga abɔrɛsheŋ na ashi Judiya be kasawule so be nshɛrbuana
         to.

Yesu ka tre mbe bebɛsopo juŋkparso be asheŋ(Matiu 4:18-22; Maak 1:16-20)51 Kachako Yesu ka yil Gɛnɛsarɛt be kepagboŋ na ase nɛ basa mel abar m buu mo so nɛ b
         nu Ebɔrɛ be kubɔya na 2 nɛ e yili ndoŋ n wu ekɔrɔtɔpɛpoana ko ka chɛ ekuloŋ anyɔ ko m muni nseŋ ya kaa fɔr
         bumo be ashewu to. 3 Ndoŋ nna nɛ e luri amo be kuko to, Saimɔn peya, nseŋ kule mo fanɛ e gberge kumo ashi
         kedeŋi so n yɔ nchu na so gbrɛ. Ndoŋ nna nɛ e chena ekuloŋ na to a ŋini jimaŋ na abɔrɛsheŋ.
         4 E ka malga n loge nɛ e kaŋɛ Saimɔn le: “Far ekuloŋ na n yɔ kakpa nɛ k wɔ nchiŋ n ya
         lɛ fo keshewu ndoŋ m pɛ ekɔrɔtɔ.” 5 Nɛ Saimɔn kaŋɛ mo: “Enyɛnpe, ndre kanyɛso kikɛ nɛ an shuŋ ŋ klade kabre, a maŋ nya
         shɛŋ, ama nɛ fo ere ka kaŋɛ le ere, meeŋ lɛ ma ashewu na n wɔtɔ.” 6 B ka lɛ ashewu na nɛ b pɛ ekɔrɔtɔ damta ga hale nɛ ashewu na bee shin nɛ a kpɛa to.
         7 Nɛ b wora bumo braana nɛ b daa wɔ ekuloŋ mo na to na enɔ nɛ b ba chɛ bumo to. B ka
         ba chɛ bumo to n lara ekɔrɔtɔ na ashewu na to n wɔtɔ ekuloŋ anyɔ na to nɛ a bɔlɔ a
         shin nɛ a muni. 8 Saimɔn Pita ka wu asheŋ nɛ a wora na kikɛ nɛ e ya gbir Yesu be anishito nseŋ kaŋɛ:
         “Enyɛnpe, yige ma, ŋkpal manɛ so, n la alubiworapo nna.” 9 Ekɔrɔtɔ damta nɛ mo nɛ mo braana na daŋ pɛ na daŋ chinchiŋ mo nɛ bumo kikɛ ga. 10 Loŋ koŋwule na nɛ Jeems nɛ Jɔn, Zɛbedi be mbia nɛ b daa la Saimɔn mo braana na gba
         daŋ ŋini. Nɛ Yesu kaŋɛ Saimɔn: “Sa maa lɔ kufu, ŋkpal manɛ so, yili kabre a yɔ menyeeŋ
         baa keta basa a ba ma kutɔ.” 11 Ndoŋ nna nɛ b gberge ekuloŋana na n dii kedeŋi so n yige kusɔ kama nseŋ bɛ mo so.Yesu ka chɛ botipo ko be asheŋ(Matiu 8:1-4; Maak 1:40-45)12 Kachako Yesu yɔ kade ko nɛ kanyɛn ko wɔ ndoŋ a kɔ keboti mbe eyur so kikɛ. E ka wu
         Yesu nɛ e gbir mbe anishito ŋ kule mo: “Enyɛnpe, nɛ k par fo, feeŋ tiŋ n shin nɛ n
         nyalɛ so.” 13 Nɛ Yesu teŋi enɔ to m beta mo nseŋ kaŋɛ: “Mm, k par ma. Keboti lar mo to.” Epul na
         to nɛ keboti na lar kanyɛn na to. 14 Nɛ Yesu fiɛ mo so ŋ kaŋɛ: “Sa maŋ kaŋɛ esa kikɛ, ama yɔ n ya ta fo kumu ŋ ŋini bɔrɛmatapo
         na nɛ e keni fo. E kaŋ loge, fo lara sarga nɛ anebi Mosis nase na ŋ ŋini basa kikɛ
         fanɛ naniere fo nyalɛ so.” 15 Ama Yesu be asheŋ na be baru daa naŋ sɔ kaplɛkama nna n ti so nɛ jimaŋ damta ba nɛ
         b ba nu mbe kubɔya na nɛ e chɛ bumo be alɔ be nnaŋ to kikɛ. 16 Ama e daa tiŋ a yɔ kupuŋ to mo nawule nna n ya kaa kule Ebɔrɛ.Yesu ka chɛ eyurwusowura ko be asheŋ(Matiu 9:1-8; Maak 2:1-12)17 Kachako Yesu ka bee ŋini basa abɔrɛsheŋ nɛ Efarisiana nɛ mbraŋinipoana ko tase ndoŋ.
         Bumo kikɛ daŋ shi Galili nɛ Judiya be ndeana kikɛ nɛ Jerusalɛm be kade to nna m ba.
         Jemanɛ na gbagba nɛ Kiyoyu na wɔ Yesu to a sha nɛ e chɛ belɔpo. 18 Ndoŋ nna nɛ basa ko sulɔ eyurwusowura ko mbe kekpata so m ba kaa kɔ a fin nɛ b ta
         mo n luri ebu na to n nase Yesu be anishito. 19 Ama jimaŋ na ka wora keshi so b maŋ tiŋ n nya kakpa n ta mo n luri nseŋ sulɔ mo n
         dii kuchoŋi nɛ Yesu daa wɔtɔ na so n ya wora kemaŋ ndoŋ n ta mo nɛ kekpata na ŋ gbelge
         to n yɔ basa na be nferinto Yesu be anishito. 20 Yesu ka wu yirda nɛ basa nɛ b bar mo na kɔ nɛ e kaŋɛ eyurwusowura na: “N teri, n ta
         fo alubi m paŋ fo.” 21 Ndoŋ nna nɛ Efarisiana na nɛ mbraŋinipoana na fara a bishi abar: “Manɛ be ekpa nɛ
         kanyɛn ere kɔ a malga a gbiti Ebɔrɛ le? Nyiŋgbasa kikɛ maaŋ tiŋ n ta alubi m paŋ ama
         Ebɔrɛ nawule.” 22 Ndoŋ nna nɛ Yesu pin bumo be nfɛra na nseŋ bishi bumo: “Manɛ nna nɛ menyee fɛ le be
         nfɛra? 23 Ma ketiŋ ŋ kaŋɛ kanyɛn ere: ‘N ta fo alubi m paŋ fo’, e du ma so kpakpa ŋko ma ketiŋ
         ŋ kaŋɛ: ‘Koso n nite’, e du ma so kpakpa? 24 To, meeŋ ŋini menyi fanɛ ma, Nyiŋgbasa Pibinyɛn kɔ ekpa durnya to nɛ n ta alubi m
         paŋ.” Kumo be kaman nɛ e kaŋɛ eyurwusowura na: “Ma e kaŋɛ fo na: Niŋi to n ta fo kekpata
         n yɔ epe.” 25 Epul na to nɛ kanyɛn na koso bumo kikɛ be anishito ndoŋ n ta mbe kekpata nɛ e daa
         dese so na a yɔ epe nsaa di Ebɔrɛ epaŋ. 26 Demu na daŋ chinchiŋ bumo ga nɛ kufu pɛ bumo nɛ b di Ebɔrɛ epaŋ a kaŋɛ: “An wu mamachi
         kabre!”Yesu ka tre Livai be asheŋ(Matiu 9:9-13; Maak 2:13-17)27 Kede be kaman nɛ Yesu lar a yɔ n ya wu lamposɔpo nɛ baa tre Livai na nɛ e tase mbe
         eshuŋkpa nɛ Yesu kaŋɛ mo: “Bɛ ma so.” 28 Nɛ Livai yige kusɔ kama nseŋ koso m bɛ mo so.29 Kumo be kaman nɛ Livai ya wora kejigboŋ mo pe n sa Yesu nɛ bumo kikɛ nɛ lamposɔpoana
         ko nɛ basa damta ko chena a ji. 30 Ndoŋ nna nɛ Efarisiana na nɛ bumo to be mbraŋinipoana na bile asheŋ nseŋ bishi Yesu
         be bebɛsopo na: “Manɛ e ba nɛ menyi nɛ lamposɔpoana nɛ alubiworapoana bee ji nsaa
         nuu?” 31 Nɛ Yesu kaŋɛ bumo: “Basa nɛ b kɔ alenfia maa fin echɛpo she basa nɛ baa lɔ. 32 M maŋ ba nna nɛ m ba tre basa nɛ baa tre bumo be amu basa lela. Alubiworapoana nɛ
         m ba m ba tre nɛ b lar bumo be alubi to.”Ekishi be demu be kebishi be asheŋ(Matiu 9:14-17; Maak 2:18-22)33 Basa ko malɛ daŋ bishi Yesu: “Manɛ e ba nɛ Jɔn be bebɛsopo nɛ Efarisiana be bebɛsopo
         bee kaa kishi saŋɛ damta nsaa kule Ebɔrɛ nɛ fo ere be bebɛsopo wɔtɔ a ji a nuu?” 34 Nɛ Yesu bishi bumo: “Menyee sha kejafɔ to be befɔ ka chena akoŋ nna a? Akai, loŋ maŋ
         daga. Ŋkpal kejafɔ mo kul ka wɔtɔ na so, akoŋ maaŋ pɛ kejafɔ to be befɔ na kikɛ. 35 Ama jemanɛ ko bee ba nɛ b lara kejafɔ mo kul na bumo to, saŋɛ na so nawule nɛ baaŋ
         kishi.”36 Kamalga ere be kaman nɛ Yesu bɔ bumo keŋasa ere: “Basa maa kaa ku kusɔbuuso popɔr
         a tɛ kusɔbuuso dra. Nɛ b wora loŋ baaŋ kpɛa kepopɔr na to. Kechɛbi popɔr na nɛ kedra
         na malɛ maaŋ kukwe abar to. 37 Ekama malɛ maaŋ shuli n chulgi nsa popɔr n wɔtɔ nsa be asɔ dra to. Nɛ e wora loŋ,
         nsa na beeŋ shin nɛ asɔ na e pante n jija nɛ nsa na e wurge. 38 Kashenteŋto, nsa popɔr daga asɔ popɔr to be keluri nna! 39 Esa kama malɛ nɛ e nuu nsa dra, maaŋ naa sha nsa popɔr, ŋkpal manɛ so, e beeŋ kaŋɛ:
         ‘Nsa dra e bɔ.’ ”

Kewushiachɛ be demu be mbishi be asheŋ(Matiu 12:1-8; Maak 2:23-28)61 Kewushiachɛ ko Yesu nɛ mbe bebɛsopo na adurbi be kudɔ to a choŋ nɛ mbe bebɛsopo fara
         a buri adurbi na be ako a far a wɔtɔ bumo be enɔana to a we. 2 Nɛ Efarisiana ko bishi bumo: “Manɛ e ba nɛ menyee wora kusɔ nɛ anyi be mbra na bee
         kishi kewushiachɛ?” 3 Nɛ Yesu bishi bumo: “Men maŋ naŋ kraŋ kusɔ nɛ Ewura Deevid daŋ wora saŋɛ nɛ akoŋ daŋ
         pɛ mo nɛ basa nɛ b daa wɔ mo kutɔ na nna a? 4 E daŋ yɔ Ebɔrɛ be lambu to nna n ya ta bodobodo nɛ b daŋ ta n lara sarga n sa Ebɔrɛ
         na nna nɛ mo nɛ basa na we, ŋkeshin nɛ anyi be mbra na bee kaŋɛ fanɛ bɔrɛmatapo na
         nawule e naaŋ tiŋ n we loŋ be bodobodo na.” 5 Kamalga ere be kaman nɛ Yesu naŋ kaŋɛ bumo: “Ma, Nyiŋgbasa Pibinyɛn na e la kewushiachɛ
         na be Enyɛnpe.”Kanyɛn nɛ mbe enɔ wu na be asheŋ(Matiu 12:9-14; Maak 3:1-6)6 Kewushiachɛ ko malɛ Yesu yɔ nshɛrbu na to n ya ŋini basa abɔrɛsheŋ nɛ kanyɛn ko malɛ
         kɔ enɔjiso wuso a wɔ ndoŋ. 7 Mbraŋinipoana ko nɛ Efarisiana ko malɛ daa wɔ ndoŋ a fin ekpa nɛ baaŋ bɔla so n wu
         Yesu kulubi, amoso, b daa tɛ mo nna a keni fanɛ e beeŋ chɛ esa kewushiachɛ nna a.
         8 Ama Yesu daa nyi bumo be nfɛra nseŋ kaŋɛ enɔwusowura na: “Koso m ba anishito nfe.”
         Nɛ kanyɛn na koso n yɔ ndoŋ. 9 Nɛ Yesu bishi bumo: “Men kaŋɛ ma, manɛ nɛ an be mbra na bee kaŋɛ fanɛ an baa wora
         kewushiachɛ, kewora kelela ŋko kewora kulubi, kumɔlga esa be ŋkpa ŋko keshin nɛ e
         mur?” 10 Kumo be kaman nɛ e keni bumo kikɛ ŋ kulti nseŋ kaŋɛ kanyɛn na: “Teŋi fo enɔ to.” E
         ka wora loŋ nɛ mbe enɔ na nya eleŋ. 11 Ndoŋ nna nɛ basa na diewu n fara a bishi abar kusɔ nɛ baaŋ wora Yesu.Kananɛ Yesu lara mbe bebɛsopo kuduanyɔ na be asheŋ(Matiu 10:1-4; Maak 3:13-19)12 Saŋko Yesu dii kebeebi ko so n yɔ kabɔrɛkule to n ya kule Ebɔrɛ kumo be kamɔnchɛ be
         kanyɛso loŋ hale nɛ kare ya chɛ. 13 Kare ka chɛ nɛ e tre mbe bebɛsopo n lara bumo to be basa kuduanyɔ n nase bumo ketre
         beshuŋipo. 14 Bumo e daa la: Saimɔn, emo nɛ Yesu nase Pita na nɛ mo sipo Andru nɛ Jeems nɛ Jɔn nɛ
         Filip nɛ Baatɔlomiu nɛ Matiu nɛ Tɔmas nɛ Jeems, Alfias pibi 15 nɛ Saimɔn, emo nɛ b daa tre Zɛlɔt na 16 nɛ Judas, Jeems pibi nɛ Judas Iskareɔt, emo nɛ e daŋ ba ki edebɔrpo na.Kananɛ Yesu ŋini abɔrɛsheŋ nseŋ chɛ basa be asheŋ(Matiu 4:23-25)17 Bumo nɛ Yesu ka gbelge n shi kebeebi na so a ba nɛ bumo kikɛ nɛ bebɛsopo damta ko
         ba yili kakpa peŋgeleŋ ko. Jimaŋ damta ko gba daa wɔ ndoŋ. B daŋ shi Judiya be efuli
         na so kikɛ nɛ Jerusalɛm nɛ Tayɛ nɛ Saidɔn be teku ase be nde to nna m ba nɛ b ba nu
         mbe kubɔya na nɛ e chɛ bumo be alɔ be yiri kikɛ. 18 Bumo nɛ ayoyu lubiana daa tɔrɔ gba daŋ nya kechɛ. 19 Basa na kikɛ daa kɔ a fin kebeta mo nna, ŋkpal manɛ so, eleŋ daa shi mo to nna a lar
         n ya kaa chɛ bumo kikɛ.Kagbenefuli nɛ kagbenejija be asheŋ(Matiu 5:1-12)20 Nɛ Yesu keni mbe bebɛsopo nseŋ kaŋɛ:“Kagbenefuli la menyi betirpo peya nna,ŋkpal manɛ so, Ebɔrɛ be kuwura na to la menyeya nna.21 Kagbenefuli la menyi nɛ akoŋ kɔ naniere peya nna,ŋkpal manɛ so, menyeeŋ ba moɛ.Kagbenefuli la menyi nɛ menyee shu naniere peya nna,ŋkpal manɛ so, menyeeŋ ba mushe.22 Nɛ basa kishi menyi a kini menyi nsaa tege menyi a tre menyi basa lubi ŋkpal ma, Nyiŋgbasa
         Pibinyɛn na so, kagbenefuli beeŋ ba kaa la menyeya. 23 Saŋkama nɛ basa bee wora menyi loŋ, men shin nɛ men be ŋgbene e baa fuli menyi ga
         fanɛ men koso a cha, ŋkpal manɛ so, tɔnɔ nɛ k jo menyi ebɔrɛso na shi ga. Loŋ koŋwule
         na nɛ bumo nanaana gba daŋ tɔrɔ anebiana na.24 Asheŋ maaŋ ba nyalɛ n sa menyi nɛ men wɔ kebaawɔtɔ belbelso to a kɔ asɔ naniere kikɛ,ŋkpal manɛ so, men teŋ nya men be tɔnɔ.25 Menyi nɛ menyee moɛ naniere, asheŋ maaŋ ba nyalɛ n sa menyi,ŋkpal manɛ so, akoŋ e naaŋ ba kaa mɔ menyi.Asheŋ maaŋ ba nyalɛ n sa menyi nɛ menyee mushe naniere,ŋkpal manɛ so, men be ŋgbene beeŋ ba jija menyi ganɛ men shu anishichubi.26 Menyi nɛ basa bee chɔrɔ na, asheŋ maaŋ ba nyalɛ n sa menyi, ŋkpal manɛ so, loŋ be
         kechɔrɔ gbagba chap nɛ bumo nanaana chɔrɔ anebi fɛpoana na.Kesha bedoŋ be asheŋ(Matiu 5:38-48; 7:12a)27 Ma e kaŋɛ menyi nɛ menyee nu ma kamalga ere na fanɛ: Men baa sha men doŋana nsaa wora
         bumo nɛ b kishi menyi na kelela. 28 Men baa nɛfa bumo nɛ baa melgi menyi na nsaa kule Ebɔrɛ a sa bumo nɛ baa keni menyi
         jiga na. 29 Nɛ esa baŋ kpa fo etaŋ, fo naŋ kilgi ketaya nyɔsopo nɛ k ka na n sa mo, nɛ esa baŋ
         sɔ fo kale, fo shin nɛ e sɔ fo siŋgleti gba n ti so. 30 Esa kama nɛ e kule fo kusɔ kama, fo sa mo, nɛ esa ta fo asɔ, sa maŋ kaŋɛ mo fanɛ e
         bɛta amo m ba. 31 Kusɔ kama nɛ menyee sha fanɛ basa e baa wora a sa menyi, menyi alɛ gba e baa wora
         loŋ a sa bumo. 32 Nɛ men baa wɔtɔ a sha basa nɛ baa sha menyi nawule, manɛ be kechɔrɔ nɛ menyeeŋ nya?
         Loŋ koŋwule na nɛ alubiworapoana gba bee wora. 33 Nɛ menyee wora basa nɛ baa wora menyi kelela nawule kelela, manɛ be kechɔrɔ nɛ menyeeŋ
         nya? Loŋ koŋwule na nɛ alubiworapoana gba bee wora. 34 Nɛ menyee shin nɛ basa nɛ menyee tama fanɛ baaŋ paŋ menyi nseŋ tiŋ n nya ŋ ka menyi
         na nawule bee paŋ menyi asɔ, manɛ be kechɔrɔ nɛ menyeeŋ nya? Loŋ nɛ alubiworapoana
         gba bee wora. Baa paŋ abar nna nsaa bɛta a sɔ asɔ nɛ baa ta a paŋ abar na gbagba chap.
         Ama kashenteŋto loŋ maŋ daga! 35 Men baa sha men doŋana nsaa wora bumo kelela. Men sa maa ta men be asɔ a paŋ basa
         nsaa tama kebɛta n nya tɔnɔ kama ashi bumo kutɔ. Loŋ nɛ menyeeŋ nya tɔnɔgboŋ nseŋ
         ki Enyɛnpetale Ebɔrɛ na be mbia. Ebɔrɛ gba bee wora ebutuli nɛ dalubiwuraana kelela.36 Amoso, men baa wu kuwɔr fanɛ kananɛ men Tuto bee wu kuwɔr na.Kebaawu abar kulubi be asheŋ(Matiu 7:1-5)37 Men sa maa wu abar be alubi nɛ Ebɔrɛ e sa maŋ ji menyi alɛ gba sheria. Men sa maŋ
         kaŋɛ fanɛ eko wora n jija n daga kasogberge nɛ Ebɔrɛ e sa maŋ kaŋɛ fanɛ men wora n
         da so n daga kasogberge. Men baa ta men braana be alubi a paŋ bumo nɛ Ebɔrɛ e ta men
         be alubi m paŋ menyi. 38 Men baa sa basa asɔ nɛ Ebɔrɛ malɛ e sa menyi. Loŋ na Ebɔrɛ beeŋ kɛ menyi asɔ m bɔlɔ
         men be enɔana a wurge fanɛ kananɛ ayufapoana bee karga ayu a bɔlɔ egarwa a wurge a
         fa na. Kanaŋkamaso nɛ menyee ber asɔ a sa men braana na gbagba chap nɛ Ebɔrɛ beeŋ
         ber amo n sa menyi alɛ gba.”39 Amo be kaman nɛ Yesu bɔ keŋasa ere n sa bumo: “Tanpo maa keta mo barkasa tanpo kekpabi,
         ŋkpal manɛ so, nɛ e wora loŋ, bumo benyɔ na kikɛ beeŋ tɔr kemaŋ to. 40 Ekoyapo kikɛ maŋ chɔ mbe eŋinipo. Ama ekoyapo na baŋ koya n ya loge, e beeŋ ki fanɛ
         mbe eŋinipo na. 41 Manɛ e ba nɛ fee wu kaduubi nɛ k wɔ fo niopibi be kenishi to nsaa kplaŋ kedishaŋ nɛ
         k wɔ fo gbagba be kenishi to so? 42 Nuso nɛ feeŋ wora n nya kagbene ŋ kaŋɛ fo niopibi: ‘N niopibi, shin nɛ n lara kaduubi
         nɛ k wɔ fo kenishi to ere n sa fo’, nsaa maa de kedishaŋ nɛ k wɔ fo gbagba be kenishi
         to so? Kebirkɔnshiwura ere! A daga fanɛ fo lara kedishaŋ nɛ k wɔ fo gbagba be kenishi
         to na pɔɛŋ nseŋ tiŋ n wu nɛnɛ n lara kaduubi nɛ k wɔ fo barkasa be kenishi to na.Kedibi nɛ kumo be asɔrso be asheŋ(Matiu 7:16-20; 12:33-35)43 Kedibi lempo maa sɔr asɔrso lubi, kedibi pɔso malɛ maa sɔr asɔrso lela. 44 Kedibi kama be asɔrso nɛ baa ta a pin kumo. Mannɛ ewidibi so nɛ baa chuge apɔl, bumo
         alɛ maa chuge elemu ashi gbaŋgbanturbidibi so. 45 Esa lela bee kaa shin nɛ asɔ lela damta nɛ a wɔ mo to na bee shi mo to a lar nna na
         nɛ esa lubi malɛ bee kaa shin nɛ asɔ lubi damta nɛ a wɔ mo to na bee shi mo to a lar.
         Men maŋ nyi fanɛ asɔ nɛ a bɔlɔ nyiŋgbasa be kagbene to e naa lar mbe kɔnɔ to a?Nwupɔrpo anyɔ na be asheŋ(Matiu 7:24-27)46 Manɛ e ba nɛ menyee tre ma Enyɛnpe, Enyɛnpe, nsaa maa wora kusɔ nɛ mee kaŋɛ menyi?
         47 Meeŋ ŋini menyi kananɛ esa nɛ e bee ba ma kutɔ m ba kaa nu ma mmalga nsaa bɛ amo so
         du. 48 E du fanɛ esa ko ka ya pɔr mbe kowu nna. E ka bee shin nɛ e fara kapɔr na nɛ e kur
         kasawule n tɔl ebu na be kifi n yili kefalta so. Bɔrɛ ka baŋ to chuful kaplɛkama n
         ya ber ebu na, k maŋ gbuŋgbuŋ to ŋkpal e ka pɔr ebu na nɛnɛ so. 49 Ama esa nɛ e bee nu ma mmalga a maa bɛ amo so du fanɛ esa nɛ e maŋ tɔl mbe ebu be
         kifi nseŋ pɔr kumo n yili nna. Nchu ka bɔlɔ kakpa m ba ber ebu na nɛ k tɔr epul to.
         Kumo be ketɔr na daŋ lubi ga.”

Yesu ka chɛ kenya ko be asheŋ(Matiu 8:5-13; Jɔn 4:43-54)71 Yesu ka kaŋɛ basa asheŋ ere kikɛ n loge nɛ e luri Kapɛɛniam be kade to. 2 Romebi be benapo be enimu ko daa wɔ ndoŋ a kɔ kenya ko a sha mo ga nɛ kenya na daa
         lɔ a shin nɛ e wu. 3 Benapo be enimu na ka nu Yesu be asheŋ nɛ e shuŋi Juwebi be benimu ko fanɛ b ya kule
         mo nɛ e ba chɛ mbe kenya na. 4 B ka ba Yesu kutɔ nɛ b ba kule mo ga ŋ kaŋɛ: “Kanyɛn nɛ e shuŋi anyi ere daga fo kechɛto
         ga. 5 E bee sha an be efuli ere so be basa ga, mo e shin nɛ b pɔr nshɛrbu n sa anyi na.”
         6 Ndoŋ nna nɛ Yesu tu bumo n yɔ. E ka ya kaa taga to benapo be enimu na be kowu nɛ benapo
         be enimu na shuŋi mo teriana fanɛ b ya kaŋɛ Yesu le: “Enyɛnpe, sa maŋ tɔrɔ fo kumu
         m ba ma pe, ŋkpal manɛ so, m maŋ fo keshin nɛ fo ba ma pe, 7 ma alɛ maa ta ma kumu fanɛ esagboŋ nɛ e beeŋ tiŋ m ba fo kutɔ. Amoso, baŋ malga kamalga
         koŋwule fanɛ fo chɛ ma kenya na, nɛ e nya eleŋ. 8 Ma alɛ gba la benimu ko be kebia nna nseŋ naa la benapo ko malɛ be enimu a keni bumo
         so. Benapo nɛ mee keni so na be ekama nɛ m baŋ kaŋɛ: ‘Kuti, yɔ ndoŋ ere’, e bee yɔ
         nna. Ekama malɛ nɛ m baŋ kaŋɛ: ‘Ba’, e bee ba nna nɛ ma alɛ naŋ kaŋɛ ma kenya: ‘Wora
         le’, e bee wora kumo nna.” 9 Yesu ka nu mbe kamalga na nɛ k chinchiŋ mo ga nɛ e kilgi ŋ kaŋɛ jimaŋ nɛ k daŋ bɛ
         mo so na: “Ma e kaŋɛ menyi na fanɛ Israɛl be efuli so ebi gba to, m maŋ naŋ wu le
         be yirda kikɛ.” 10 Mbɔ na ka bɛta n yɔ benapo be enimu na pe nɛ mbe kenya na nya alenfia.Yesu ka tiŋi ekulpoche pibinyɛn be asheŋ11 K maŋ chɛr ko nɛ Yesu yɔ kade ko nɛ baa tre Neen. Mo nɛ mbe bebɛsopo nɛ jimaŋ damta
         ko e daŋ yɔ. 12 E ka baŋ ba kaa fo kade na be kabuna nɛ b sulɔ ebuni a yɔ nɛ b ya puli. Ebuni na daa
         la ekulpoche ko be ebi koŋwule nna nseŋ wu nɛ kade na to be basa damta ko bɛ ekulpoche
         na so a lar a yɔ nchaŋ na ase. 13 Enyɛnpe ka wu ekulpoche na nɛ mbe asheŋ pɛ mo kuwɔr ga nɛ e kaŋɛ mo: “Sa maa shu.”
         14 Kumo be kaman nɛ e yɔ n ya beta deka nɛ ebuni na daa wɔ to na nɛ basa nɛ b daŋ sulɔ
         ebuni na yili. Nɛ Yesu kaŋɛ: “Kabrantiɛbia, ma e kaŋɛ fo na: Niŋi to.” 15 Nɛ ebuni na niŋi to n chena n fara a malga nɛ Yesu naŋ ta mo m bɔɔ mo nio enɔ. 16 Kufu daŋ pɛ ekama ga nɛ bumo kikɛ di Ebɔrɛ epaŋ ŋ kaŋɛ: “Esa nɛ e chɔ Anebi gboŋ ba
         anyi to,” nseŋ naŋ kaŋɛ: “Ebɔrɛ ba nɛ e ba mɔlga mbe basa.” 17 Yesu be asheŋ na be baru ere daŋ sɔ Judiya nɛ kasawule na so be nde kikɛ to nyam.Mbɔ nɛ Jɔn kabɔrɛbɛrpo shuŋi na be asheŋ(Matiu 11:2-19)18 Nɛ Jɔn be bebɛsopo kaŋɛ mo asheŋ ere kikɛ 19 nɛ e tre bumo to be benyɔ n shuŋi bumo Enyɛnpe na kutɔ nɛ b ya bishi mo: “Fo e la
         emo nɛ e beeŋ ba na ŋko an baa kraa jo amodoŋwura a?” 20 Mbɔ na ka ba Yesu kutɔ nɛ b ba kaŋɛ mo: “Jɔn kabɔrɛbɛrpo e shuŋi anyi fanɛ an ba bishi
         fo le: ‘Fo e la emo nɛ e beeŋ ba na ŋko an baa kraa jo amodoŋwura a?’ ” 21 Kumo be jemanɛ na malɛ gbagba so nɛ Yesu chɛ belɔpo damta be alɔ be nnaŋ to kikɛ nseŋ
         ju mbuibi lubi basa to nseŋ bugi betanpo damta be anishi. 22 Amoso, le nɛ e daŋ kaŋɛ Jɔn be mbɔ na: “Men bɛta n ya kaŋɛ Jɔn asɔ nɛ men wu nɛ amo
         nɛ men nu ere be asheŋ fanɛ: Mee shin nɛ betanpo bee wu nɛ ebobi bee nite nɛ bebotipo
         bee nyalɛ so nɛ ekpawu bee nu nɛ bubuni bee tiŋi luwu to nɛ bebɔlpo malɛ bee nya a
         nu baru lela na be asheŋ. 23 Kagbenefuli la ekama nɛ e maa wora ma shikashika peya nna.”24 Jɔn be mbɔ na ka bɛta n yɔ nɛ Yesu fara a malga Jɔn be asheŋ a kaŋɛ jimaŋ na: “Men
         ka daŋ yɔ Jɔn kutɔ kiyi to na, manɛ nɛ men daŋ tama keyawu? Men daŋ yɔ nna nɛ men
         ya wu kefitiri be keyɛlbi nɛ afu wɔtɔ a ber a dɛlɛ to na nna ŋko? 25 Manɛ nɛ men daŋ lar n yɔ nɛ men ya keni? Men daŋ yɔ nna nɛ men ya keni kanyɛn ko ka
         buu damaso be asɔbuuso ŋko? Kashenteŋto basa nɛ baa kaa buu loŋ be asɔbuuso a wɔ dama
         to na bee kaa wɔ ewurkpaana nna. 26 Men kaŋɛ ma, manɛ nɛ men daa tama keyawu? Men daa tama keyawu anebi nna ŋko? Kashenteŋ
         nɛ mee kaŋɛ menyi na fanɛ men ya wu emo nɛ e chɔ anebi gba, 27 ŋkpal manɛ so, Jɔn be asheŋ nɛ abɔrɛsibɛ na bee kaŋɛ fanɛ Ebɔrɛ kaŋɛ le na:‘Ma kabɔ nde, meeŋ shuŋi mo nɛ e juŋkpar fon ya lɔŋɛ ekpa n sa fo.’ ”28 Kede be kaman nɛ Yesu naŋ kaŋɛ: “Mee kaŋɛ menyi nna fanɛ Jɔn chɔ durnya to be bomin
         kikɛ, ama Ebɔrɛ be kuwura na to be ekekarso gba chɔ mo.” 29 Basa nɛ b daŋ nu mbe kamalga na kikɛ nɛ elamposɔpoana na sɔ Jɔn kabɔrɛbɛrpo be kabɔrɛbɛr
         na ŋ ŋini kananɛ b shuli fanɛ ekpa nɛ Ebɔrɛ nase na e la kashenteŋ. 30 Ama kananɛ Efarisiana nɛ mbraŋinipoana na kini kesɔ Jɔn be kabɔrɛbɛr ere ŋini kananɛ
         b kplaŋ Ebɔrɛ be kɔnɔ naseso nna na.31 Nɛ Yesu naŋ kaŋɛ: “Manɛ nɛ meeŋ ta mbreebi m ber? Manɛ nɛ b duli? 32 B du fanɛ mbia ka tase kelɔnɛ so ntuŋ so nna nɛ katuŋ ko to ebi bishi kuko to ebi
         le ere:‘Manɛ e ba nɛ an laŋ ŋkure kejafɔ to n sa menyi nɛ men kini kecha?Nɛ manɛ e ba nɛ an shu keeli to n sa menyinɛ men kini kechɛ anyi to n shu?’33 Men du fanɛ mbia ere nna, ŋkpal manɛ so, Jɔn kabɔrɛbɛrpo ka ba kaa kishi, mo alɛ ŋkaa
         maa nuu nsa be yiri kikɛ, le nɛ men kaŋɛ: ‘Kiyoyu lubi e wɔ mo to.’ 34 Nɛ ma, Nyiŋgbasa Pibinyɛn ba kaa ji nsaa nuu nɛ men naa kaŋɛ le: ‘Men keni kanyɛn
         ere, ajibishapo nɛ nsanuupo nɛ lamposɔpoana nɛ alubiworapoana bumo teri e la mo.’
         35 Ama benyiashempo malɛ kikɛ e naa ŋini kanyiasheŋ ka kɔ kashenteŋ.”B ka chulgi tulale n wurge Yesu so be asheŋ36 Farisinyɛn ko daŋ tre Yesu n yɔ mo pe nɛ mo nɛ mo ya ji ajibi. Nɛ Yesu yɔ mbe kowu
         na to n ya chena a ji. 37 Kache ko malɛ daa wɔ kade na to a la bojuache. E ka nu fanɛ Yesu wɔ Farisinyɛn na
         pe a tase a ji nɛ e keta tulale dufɛso ko nɛ amo be kɔlba lelabi 38 m ba kaa yil Yesu be aya ase a shu anishichubi a wurge Yesu be aya so. Kumo be kaman
         nɛ e gbir n ta mbe emin m melti anishichubi na nseŋ pipe Yesu be aya na bunyanso nseŋ
         chulgi tulale lelabi na n wurge mbe aya na so. 39 Farisinyɛn nɛ e daŋ tre Yesu fanɛ e ba ji ajibi na ka wu loŋ nɛ e kaŋɛ mbe kumu: “Nɛ
         kanyɛn ere baa la anebi gbagba nna, e beeŋ pin esa nɛ e la kache nɛ e bee beta mo
         ere, e beeŋ pin kebaawɔtɔ lubi nɛ e wɔ to.” 40 Ndoŋ nna nɛ Yesu kaŋɛ mo: “Saimɔn, mee sha nɛ ŋ kaŋɛ fo kusɔ ko.” Nɛ Saimɔn kaŋɛ:
         “To, kaŋɛ ma Enyɛnpe.”41 Nɛ Yesu kaŋɛ: “Benyɛn anyɔ ko e daŋ ji amansherbipampo ko be kukɔ. Eko be kukɔ daa
         la pɔŋ alfa anu nɛ eko malɛ peya daa la pɔŋ adunu. 42 Bumo be ekama daa maŋ tiŋ ŋ ka nɛ e yige amo m paŋ bumo. To, basa anyɔ ere to be emo
         e naaŋ baa sha amansherbipampo na ga?” 43 Nɛ Saimɔn kaŋɛ: “Mee tama fanɛ emo nɛ e beeŋ baa sha mo ga e la emo nɛ mbe kukɔ daa
         shi ga na.” 44 Nɛ Yesu kaŋɛ: “Kashenteŋ nɛ fo ji.” Kumo be kaman nɛ e kilgi kache na kutɔ nseŋ bishi
         Saimɔn: “Fo wu kache ere a? Ŋ ka ba fo pe fo maŋ sa ma aya be nchu, ama mo ere ta
         mbe anishichubi n fɔr ma aya so nseŋ ta mbe emin m melti amo ashi to. 45 Fo maŋ pipe ma kegbuŋ kechɔrɔso n sɔ ma fanɛ efɔ, ama ŋ ka ba luri nfe nɛ kache ere
         bre ba kaa pipe ma ayadra daŋkare so hale e maŋ naŋ loge. 46 Ŋ ka ba, fo maŋ ta ŋku n do ma kumu so, ŋkeshin nɛ mo ere ta tulale n wurge ma ayadra
         kikɛ so. 47 Amoso, mee kaŋɛ fo nna fanɛ kashagboŋ nɛ e ŋini ma ere e naa ŋini b ka ta mbe alubi
         damta na m paŋ mo. Ama ekama nɛ b yige gbrɛ m paŋ be kasha gba maŋ shi.” 48 Ade be kaman nɛ Yesu kaŋɛ kache na: “N ta fo alubi m paŋ fo.” 49 Ndoŋ nna nɛ basa nɛ bumo nɛ mo daa tase a ji na fara a bishi abar: “Manɛ be ekpa nɛ
         kanyɛn ere kɔ hale a tiŋ a ta basa be alubi a paŋ bumo?” 50 Nɛ Yesu kaŋɛ kache na: “Baa yɔ nɛ kagbenewushi, fo yirda e mɔlga fo.”

Beche nɛ b daŋ tu Yesu n yɔ na be asheŋ81 K daa maŋ naŋ chɛr ko nɛ Yesu koso a na ndegboŋana nɛ ndewurbiana to n ya kaa bɔ Ebɔrɛ
         be kuwura na to be baru lela na a sa ndoŋebiana. 2 Mo nɛ mbe bebɛsopo kuduanyɔ na nɛ beche ko e ka daŋ ju mbuibi lubiana nɛ alɔ be nnaŋ
         to bumo to na e daŋ yɔ. Beche na be eko e daa la Mɛɛri, emo nɛ baa tre Magdalin na.
         Mbuibi lubi ashunu nɛ Yesu daŋ ju ashi mo to. 3 Beche na be eko e daa la Joana, Kuza nɛ e daa keni Hɛrɔd be kowu so be eche na nɛ
         Suzana, n ta beche damta ko nɛ b daa ta bumo gbagba be asɔ a chɛ Yesu nɛ mbe bebɛsopo
         to na.Eduupo be keŋasa na be asheŋ(Matiu 13:1-9; Maak 4:1-9)4 Basa damta daŋ baa shi nde damta to nna a ba Yesu kutɔ hale nɛ jimaŋ damta ko ya shɛr
         ndoŋ nɛ Yesu bɔ keŋasa ere n sa bumo: 5 “Kanyɛn ko e daa wɔtɔ n lar n yɔ mbe kudɔsawule so nɛ e ya duu mbe asɔ duuso. E ka
         ya kaa ŋmenyaŋ asɔ duuso na nɛ amo be ako tɔr ekpa to nɛ b chicha amo so nɛ mbuibi
         ba tise amo n ji. 6 Nɛ ako malɛ tɔr kejasawule so. Asɔ na ka kɔr nɛ a bolo to n wɔl, ŋkpal manɛ so, kakpa
         na daa maŋ kɔ koyul. 7 Asɔ duuso na be ako malɛ tɔr ewi to nɛ amo nɛ ewi na daŋ nɛ ewi na pɛ amo. 8 Asɔ duuso na be ako malɛ tɔr eshishɛr lela to ŋ kɔr n daŋ n wora, kekama wora bibi
         kalfa kalfa.” Keŋasa ere be kaman nɛ Yesu kaŋɛ: “To, fo nɛ fo kɔ asoe, fo nu!”Kusɔ nɛ k ba nɛ Yesu daa bɔ aŋasa na be asheŋ9 Nɛ Yesu be bebɛsopo na bishi mo keŋasa na be kifito. 10 Nɛ e kaŋɛ: “Ebɔrɛ bugi mbe kuwura na to be kesheŋ ŋini be ewulo nna n sa menyi, ama
         aŋasa to nɛ basa pɔtɛ bre beeŋ nu Ebɔrɛ be kuwura na to be asheŋ. Loŋ nɛ baaŋ keni,
         ama b maaŋ wu shɛŋ, baaŋ nu, ama b maaŋ pin to.”Yesu ka ŋini eduupo be keŋasa na be kifito be asheŋ(Matiu 13:18-23; Maak 4:13-20)11 Ade be kaman nɛ Yesu naŋ kaŋɛ: “Kusɔ nɛ keŋasa na bee ŋini nde: Asɔ duuso na e la
         Ebɔrɛ be kamalga na. 12 Amo nɛ a tɔr ekpa to na du fanɛ basa nɛ baa nu Ebɔrɛ be kamalga nɛ Setani e ba epul
         na to m ba lara kamalga na ashi bumo be ŋgbene to nɛ b sa maŋ kaŋ yirda n nya kumɔlga
         na nna. 13 Asɔ duuso nɛ a tɔr kejasawule so na du fanɛ basa nɛ baa nu kamalga na nsaa sɔ kumo
         nɛ kagbenefuli na nna. Ama k maa luri bumo to nɛnɛ, amoso, b maa yirda a yɔ kufɔ.
         Kechɔŋkeni be jemanɛ baŋ ya fo nɛ b bɛ so ŋ gben. 14 Asɔ duuso nɛ a tɔr ewi to na malɛ du fanɛ basa nɛ baa nu kamalga na nseŋ fara a bɛ
         so nna. Ama durnya ere to be kafɔŋ nɛ kumo be amansherbisheŋ nɛ kebaawɔtɔ be asɔ belbelso
         baŋ luri m bɔlɔ bumo to nɛ b bɛ so ŋ gben. 15 Asɔ duuso nɛ a tɔr eshishɛr lela to na du fanɛ basa nɛ baa nu kamalga na nsaa bugi
         kagbene to a sɔ kumo a bɛ kumo so nɛnɛ a kɔ kumo to kpakpa kanyitiso hale n ya bar
         tɔnɔ fanɛ kananɛ asɔ duuso bee wora bibi na nna.”Fitila nɛ katishaŋ buuso na be asheŋ(Maak 4:21-25)16 Nɛ Yesu kaŋɛ: “B maa chɔɔ fitila so nsaa ta katishaŋ a buu kumo so ŋko a ta kumo a
         yili gedo be kaseto. Fitila be eyilikpa nɛ baa ta kumo a yili nɛ basa nɛ baa luri
         ebu na to na e nya kefulto. 17 Kusɔ nɛ k ŋana kikɛ beeŋ ba dii efuli nɛ kusɔ nɛ k buu so malɛ kikɛ be wulo e ba bugi
         so n lar efuli. 18 Amoso, men baa da so kananɛ menyeeŋ nu asheŋ so, ŋkpal manɛ so, ekama nɛ e kɔ beeŋ
         nya n ti so, ama ekama nɛ e maŋ kɔ shɛŋ na gba, baaŋ sɔ gbrɛ nɛ e bee tama fanɛ e
         kɔ na gba mo kutɔ.”Yesu mo nio nɛ mo siponyɛnsoana be asheŋ(Matiu 12:46-50; Maak 3:31-35)19 Kachako Yesu mo nio nɛ mo siponyɛnsoana ka bee ba mo kutɔ, b maŋ tiŋ n fo mo ŋkpal
         jimaŋ na so. 20 Nɛ esa ko kaŋɛ mo: “Fo nio nɛ fo siponyɛnsoana yil kowushina a sha kewu fo.” 21 Nɛ e kaŋɛ basa na: “N nio nɛ n sipoana e la bumo nɛ baa nu Ebɔrɛ be kamalga na nsaa
         wora kusɔ nɛ k bee ŋini na.”Yesu ka yɔɔ afugboŋ ko be asheŋ(Matiu 8:23-27; Maak 4:35-41)22 Kachako Yesu nɛ mbe bebɛsopo luri ekuloŋ to nɛ e kaŋɛ bumo: “Men shin nɛ an dii kepagboŋ
         ere be kaba ndoŋ.” Ndoŋ nna nɛ b fara a yɔ. 23 B ka wɔ ekuloŋ na to a yɔ nɛ Yesu fara a di. Ndoŋ nna nɛ afugboŋ ko ber kepa na so
         nɛ nchu na fara a da a luri a bɔlɔ ekuloŋ na nɛ kenishipere tu bumo kikɛ. 24 Ndoŋ nna nɛ b ya tiŋi Yesu ŋ kaŋɛ mo: “Enyɛnpe, Enyɛnpe, anyee shin nɛ an mur nna
         na!” Nɛ Yesu koso m ponte afu nɛ nchu nɛ atiliana nɛ a koso na so nɛ amo kikɛ yɔɔ
         nɛ kakpa na wora shruum. 25 Kumo be kaman nɛ e bishi mbe bebɛsopo na: “Nnɛ nɛ men be yirda na wɔ?” Ama k daŋ chinchiŋ
         bumo ga nɛ kufu pɛ bumo nɛ b fara a bishi abar: “Nuso malɛ be nyiŋgbasa nde, hale
         nɛ e bee shin nɛ afu nɛ nchuana bee nu mbe kɔnɔ?”Yesu ka chɛ mbuibilubiwura ko be asheŋ(Matiu 8:28-34; Maak 5:1-20)26 Kumo be kaman nɛ b ta ekuloŋ na n far n ya luri Gɛrasaebi be efuli so, efuli na wɔ
         Galili be kepagboŋ na be kaba ndoŋ nna. 27 Yesu ka baŋ lar ekuloŋ na to a dii kedeŋi so nɛ kade na to be kanyɛn ko nɛ mbuibi
         lubi daŋ tɔr mo so na ba tu mo. Amo be kanyɛn daŋ delge so nna a na, e daa maa chena
         laŋ to kikɛ. Abeelaŋ nɛ baa puli bubuni na akpa nɛ e daa wɔ saŋkama. 28 E ka wu Yesu nɛ e boŋ to eleŋso nseŋ ba gbir mbe anishito nseŋ malga awɔrso m bishi:
         “Yesu, Ebɔrɛ Enyɛnpetale Pibinyɛn, manɛ nɛ fee fin ma to? Mee kule fo nna, sa maŋ
         tɔrɔ ma.” 29 E daŋ kaŋɛ le nna ŋkpal Yesu ka daŋ kaŋɛ fanɛ kiyoyu lubi na e lar mo to so. Saŋɛ
         damta kiyoyu lubi na daa tiŋ a dii mo ga nɛ basa daa ta ŋgbɛlɛbi a kre mbe aya nɛ
         enɔana a nase nsaa de mo so, ama e daa tuge amo to nna nɛ kiyoyu lubi na daa yeŋ mo
         to a yɔ kiyi to. 30 Nɛ Yesu bishi mo: “Fo ketre?” Nɛ e kaŋɛ: “Ma ketre e la jimaŋ.” Ŋkpal manɛ so, ayoyu
         lubi damta e daŋ luri mo to. 31 Nɛ ayoyu lubi na kule Yesu fanɛ e sa maŋ shin nɛ b yɔ kemaŋ nɛ k maŋ kɔ ekar na to.
         32 Jemanɛ na so nɛ epreku damta ko daŋ taga to ndoŋ a ji kebeebi ko ase. Nɛ ayoyu lubi
         na kule Yesu fanɛ e shin nɛ b ya luri epreku na to, nɛ e sa bumo ekpa. 33 Nɛ b lar kanyɛn na to n ya luri epreku na to nɛ epreku na kikɛ shile m bɔla kebeebi
         na be kaseto n ya luri kepagboŋ na to m mur. 34 Eprekukpapoana na ka wu kusɔ nɛ k wora na nɛ b shile n ya bɔ kumo be kubɔya n sa kade
         na to ebi nɛ bumo nɛ b wɔ ndɔana kikɛ to. 35 Nɛ basa lar n ya keni kusɔ nɛ k wora na. B ka ba Yesu kutɔ m ba wu kanyɛn nɛ ayoyu
         lubi na lar mo to na ka kɔ mbe nfɛra lela m buu asɔ a tase Yesu be anishito nɛ kufu
         pɛ bumo ga. 36 Bumo nɛ b daa wɔtɔ n wu kusɔ nɛ k wora na kaŋɛ basa na kananɛ Yesu chɛ kanyɛn na.
         37 Ndoŋ nna nɛ Gɛrasa be efuli na so ebi kikɛ ba kule Yesu fanɛ e lar bumo to ŋkpal kananɛ
         kufu daŋ pɛ bumo ga na so. Nɛ Yesu luri ekuloŋ na to a shin nɛ e yɔ 38 nɛ kanyɛn nɛ mbuibi lubi lar mo to na ba kule Yesu ŋ kaŋɛ: “Shin nɛ n tu fo a yɔ.”
         Ama Yesu daa maŋ shuli nseŋ kaŋɛ mo: 39 “Bɛta n yɔ epe n ya kaŋɛ basa kusɔgboŋ nɛ Ebɔrɛ wora n sa fo.” Nɛ kanyɛn na yɔ kade
         na kikɛ to n ya kaa kaŋɛ kusɔgboŋ nɛ Yesu wora n sa mo na be asheŋ.Jairus pibiche nɛ kache nɛ e beta Yesu na be asheŋ(Matiu 9:18-26; Maak 5:21-43)40 Yesu ka naŋ bɛta n yɔ kepa na be kaba ndoŋ nɛ jimaŋ na kikɛ daa jo nɛ e ba nɛ b wora
         mo ansaŋ nɛ keba. 41 Ndoŋ nna nɛ kade na to be nshɛrbu to be enimu ko nɛ baa tre Jairus na ba gbir Yesu
         be anishito ŋ kule mo ga fanɛ e yɔ mo pe 42 ŋkpal mo pibichesobi koŋwule ka daa shin nɛ e wu so. Kebia na daa la nfɛ kuduanyɔ
         nna. Yesu ka daa yɔ kanyɛn na pe nɛ basa damta buu mo so. 43 Kache ko malɛ daa wɔ bumo to a shil ŋklaŋ nfɛ kuduanyɔ n tɔrɔ mbe kumu adurwuraana
         damtaana be enɔ to n jija mbe amansherbi kikɛ a fin kechɛ mbe kumu, ama bumo be ekama
         daa maŋ tiŋ n chɛ mo. 44 Ndoŋ nna nɛ e choŋ Yesu be kaman m beta mbe kusɔbuuso be kɔnɔ so nɛ ŋklaŋ na ku epul
         na to. 45 Nɛ Yesu bishi: “Esa mo e beta ma?” Nɛ ekama kaŋɛ fanɛ e maŋ beta mo nɛ Pita kaŋɛ:
         “Enyɛnpe, fo alɛ gba wu kananɛ basa buu fo so a ŋin abar gbergber le.” 46 Nɛ Yesu kaŋɛ: “Esa ko beta ma, ŋkpal manɛ so, m pin eleŋ ka lar ma to kumo be jemanɛ
         na.” 47 Kache na ka wu fanɛ e maaŋ naŋ tiŋ ŋ ŋana nɛ e chicha m ba lar ŋ gbir Yesu be anishito
         ŋ kaŋɛ mo basa na kikɛ be anishito kusɔ nɛ k ba nɛ e beta mo nɛ kananɛ e nya alenfia
         epul na to. 48 Nɛ Yesu kaŋɛ mo: “M pibiche, fo yirda e chɛ fo. Baa yɔ nɛ kagbenewushi.”49 Yesu daŋ kraa malga nna nɛ kabɔ shi nshɛrbu to be enimu na pe m ba kaŋɛ Jairus: “Fo
         pibiche na wu, amoso, sa maŋ naŋ tɔrɔ Eŋinipo na.” 50 Yesu ka nu loŋ nɛ e kaŋɛ Jairus: “Sa maa lɔ kufu, fo ere e yirda de, e beeŋ nya alenfia.”
         51 E ka fo kowu na akpa, e maŋ shin nɛ ekama bɛ mo so n luri she Pita nɛ Jɔn nɛ Jeems
         nɛ kebia na mo tuto nɛ mo nio nawule. 52 Saŋɛ na so nɛ ekama wɔ ndoŋ a shu kebia na be keeli a boŋ to. Nɛ Yesu kaŋɛ bumo: “Men
         sa maa shu, kebia na maŋ wu nna, e bee di nna.” 53 Nɛ basa na fara a mushe mo, ŋkpal manɛ so, b nyi kebia na ka wu kashenteŋto. 54 Nɛ Yesu ya pɛ kebichebi na be enɔ to nseŋ kaŋɛ awɔrso: “Kebia, niŋi to.” 55 Ndoŋ nna nɛ e naŋ nya mbe ŋkpa ŋ koso epul na to nɛ Yesu kaŋɛ bumo fanɛ b sa kebia
         na kusɔ ko nɛ e ji. 56 Kesheŋ na daŋ chinchiŋ kebia na mo tuto nɛ mo nio na ga, ama Yesu daŋ kaŋɛ bumo nna
         fanɛ b sa maŋ kaŋɛ esa kikɛ kusɔ nɛ k wora na be asheŋ.

Yesu ka shuŋi bebɛsopo kuduanyɔ na be asheŋ(Matiu 10:5-15; Maak 6:7-13)91 Nɛ Yesu tre mbe bebɛsopo kuduanyɔ na m ba shɛr n sa bumo eleŋ nɛ ekpa nɛ b baa tiŋ
         a ju mbuibi lubi be yiri kikɛ basa to nseŋ chɛ basa be alɔ. 2 Kumo be kaman nɛ e shuŋi bumo fanɛ b ya bɔ Ebɔrɛ be kuwura na to be baru na n sa basa
         nsaa chɛ belɔpo. 3 Le nɛ e daŋ kaŋɛ bumo: “Men sa maŋ ta shɛŋ n ti men be amu so n yɔ, fanɛ akpabi ŋko
         ekɔlgu ŋko ajibi ŋko amansherbi ŋko nle anyɔ n ti men be amu so n yɔ. 4 Laŋ kama to nɛ men ya luri nɛ b sɔ menyi, men baa wɔ ndoŋ hale nɛ men ya lar kade
         na to. 5 Ama kade kama to nɛ b kini kesɔ menyi, men lar kade na to nseŋ gbaŋgbaŋ men be aya
         to be shishɛr n lɛ bumo nɛ k baa la bumo be kekini menyi na be tɔɔnɛ.” 6 Nɛ bebɛsopo na lar n yɔ ndewurbiana na kikɛ to n ya kaa bɔ baru lela be kubɔya na
         nsaa chɛ basa kaplɛkama.Hɛrɔd be nfɛra ka wul mo to be asheŋ(Matiu 14:1-12; Maak 6:14-29)7 Jemanɛ na so nɛ Galili be Ewura Hɛrɔd nu asheŋ nɛ a daa wora na kikɛ nɛ a wul mo to
         ŋkpal basa ko ka daa kaŋɛ fanɛ Jɔn kabɔrɛbɛrpo e naŋ tiŋi luwu to m ba na so. 8 Nɛ beko malɛ kaŋɛ fanɛ anebi Elaija e naŋ bɛta m ba nɛ beko malɛ kraŋ naa kaŋɛ fanɛ
         dra na be anebiana na be eko e naŋ tiŋi luwu to m bɛta m ba. 9 Nɛ Hɛrɔd kaŋɛ: “N shin nɛ b ku Jɔn be kumu nɛ esa mo malɛ e naa la emo nɛ mee nu mbe
         asheŋ ere?” Ndoŋ nna nɛ e fara a fin kewu Yesu.Yesu ka sa basa ŋgboŋ anu ajibi be asheŋ(Matiu 14:13-21; Maak 6:30-44; Jɔn 6:1-14)10 Bebɛsopo na ka bɛta m ba nɛ b ba kaŋɛ Yesu asheŋ nɛ b wora kikɛ nyam. Nɛ e shin nɛ
         mo nɛ bumo nawule yɔ kade ko nɛ baa tre Bɛtsaida. 11 Jimaŋ na ka pin kumo be loŋ nɛ b bɛ mo so, ama e daa maŋ ju bumo. E daŋ malga Ebɔrɛ
         be kuwura na to be asheŋ nna n sa bumo nseŋ chɛ bumo nɛ b daa wɔ bumo to n daga kechɛ
         na.12 Epeŋi ka daa tɔr nɛ mbe bebɛsopo kuduanyɔ na ba kaŋɛ mo: “Kakpa ere maŋ la basa to,
         amoso, to basa ere aya nɛ b yɔ ndewurbi nɛ ndɔana nɛ a taga to nfe ere n ya fin ajibi
         nɛ mboŋ desesoana.” 13 Nɛ Yesu kaŋɛ bumo: “Men gbagba e sa bumo kusɔ ko nɛ b ji.” Nɛ b kaŋɛ mo: “Ebodobodo
         anu nɛ ekɔrɔtɔ anyɔ nawule nɛ an baa kɔ nfe ama an baŋ yɔ nna n ya tɔ ajibi m ba sa
         jimaŋ ere kikɛ ai!” 14 B daa sa fanɛ benyɛn ŋgboŋ anu. Nɛ Yesu kaŋɛ mbe bebɛsopo na: “Men shin nɛ basa na
         e barga to n chena ntuŋ so fanɛ adununu so.” 15 Nɛ bebɛsopo na wora loŋ n shin nɛ b chena. 16 Ndoŋ nna nɛ Yesu ta ebodobodo anu na nɛ ekɔrɔtɔ anyɔ na nseŋ keni esoso n nɛfa amo
         nseŋ fara a buri amo to a sa bebɛsopo na fanɛ b baa sa jimaŋ na nɛ ekama we m moɛ
         17 nɛ bebɛsopo na tise ejiŋka na m bɔlɔ nlantaŋɛ kuduanyɔ.Pita ka kaŋɛ esa nɛ Yesu la be asheŋ(Matiu 16:13-19; Maak 8:27-29)18 Kachako Yesu nawule ka bee kule Ebɔrɛ nɛ mbe bebɛsopo wɔ mo kutɔ nɛ e kilgi m bishi
         bumo le: “Esa mo nɛ basa bee tre ma?” 19 Nɛ b kaŋɛ mo: “Beko bee tre fo Jɔn kabɔrɛbɛrpo nna, beko malɛ bee kaŋɛ fanɛ anebi
         Elaija e la fo nɛ beko bee kaŋɛ fanɛ dra na be anebiana na be eko e naŋ tiŋi luwu
         to m ba.” 20 Nɛ Yesu bishi bumo: “Nɛ menyi alɛ ai? Esa mo nɛ menyee tre ma?” Nɛ Pita kaŋɛ: “Fo
         e la Ebɔrɛ be Kristo na.”Yesu malga mbe awurfoŋ nɛ mbe luwu be asheŋ(Matiu 16:21-28; Maak 8:31—9:1)21 Nɛ Yesu fiɛ bumo so kpakpa fanɛ b sa maŋ kaŋɛ esa kikɛ kesheŋ na nseŋ kaŋɛ: 22 “A daga fanɛ ma, Nyiŋgbasa Pibinyɛn e ji awurfoŋ ga nɛ benimuana nɛ bɔrɛmatapowuraana
         nɛ mbraŋinipoana e kini ma nseŋ mɔ ma nɛ n tiŋi luwu na to kumo be kachɛ sasopo to.”23 Nɛ e naŋ kaŋɛ bumo kikɛ: “Ekama nɛ e bee sha kebɛ ma so, a daga e ka teŋ mbe kumu
         so nseŋ sulɔ mbe kedibi largato kachɛ kama m bɛ ma so. 24 Ŋkpal manɛ so, esa kama nɛ e bee sha mbe ŋkpa ga beeŋ paŋ kumo, ama ekama nɛ e paŋ
         mbe ŋkpa ŋkpal ma so, beeŋ nya kumo. 25 Nɛ fanɛ durnya ere kikɛ ki esa peya nɛ e foe ekpa m mur, manɛ be tɔnɔ nɛ e nya? E
         maŋ nya tɔnɔ kikɛ. 26 Esa kama nɛ e bee kpal anishinyɔr so a maaŋ tiŋ ŋ kaŋɛ basa ma nɛ ma mmalga na be
         asheŋ, e baa nyi fanɛ saŋɛ nɛ ma, Nyiŋgbasa Pibinyɛn beeŋ keta ma kemaŋkura nɛ Etuto
         na nɛ emalaika cheembi na be kemaŋkura m ba na, anishinyɔr beeŋ pɛ ma alɛ gba ŋkpal
         amodoŋwura so. 27 Ma e kaŋɛ menyi kashenteŋto na fanɛ basa ko wɔ nfe a maaŋ wu she b wu Ebɔrɛ be kuwura
         na ka ba nna pɔɛŋ.”Kemaŋkura nɛ Yesu nya be asheŋ(Matiu 17:1-8; Maak 9:2-8)28 Asheŋ nɛ Yesu malga na be bɔkwe be kaman nɛ e keta Pita nɛ Jɔn nɛ Jeems n ya dii kebee
         ko so nɛ e ya kule Ebɔrɛ. 29 E ka bee kule Ebɔrɛ na nɛ mbe anishiakpa kilgi kanaŋ ko nɛ mbe asɔbuuso fuli to parr
         a kpa edɛ. 30 Epul na to nɛ benyɛn anyɔ ko ba kaa yil a malga mo kutɔ, anebi Mosis nɛ anebi Elaija
         e daa la. 31 Kemaŋkura e daŋ baa wɔ bumo kikɛ so nɛ mo nɛ bumo daa malga kananɛ e beeŋ wu Jerusalɛm
         to n shin nɛ k bɔla Ebɔrɛ be ekpa so be asheŋ. 32 Jemanɛ na so nɛ Pita nɛ mo braana na daa di, ama b tiŋi n wu Yesu be kemaŋkura na
         nɛ basa nɛ b daa yil mo kutɔ na. 33 Basa na ka bee yɔ a ka Yesu, nɛ Pita kaŋɛ Yesu: “Enyɛnpe, anyi be kebaawɔ nfe ere
         nyalɛ ga, anyeeŋ yuu abuu asa nɛ kukoŋwule e baa la feya nɛ kukoŋwule e baa la Mosis
         peya nɛ kukoŋwule malɛ e baa la Elaija peya.” Kashenteŋto, e daa maŋ nyi kusɔ nɛ e
         daa malga. 34 E daŋ kraa malga nna nɛ kuwɔlpa ko lar nɛ kumo be kiyoyul ba buu bumo so nɛ kufu pɛ
         bumo ŋkpal kuwɔlpa na so. 35 Ndoŋ nna nɛ ebɔl shi kuwɔlpa na to ŋ kaŋɛ: “M Pibinyɛn nɛ n lara na nde, men baa nu
         mbe kɔnɔ!” 36 Ebɔl na ka lo to nɛ b wu fanɛ Yesu nawule e yil. Amo be jemanɛ na so bebɛsopo na daa
         maŋ kaŋɛ esa kikɛ kusɔ nɛ b wu na be kusɔ kama.Yesu ka chɛ kebinyɛnbi nɛ mbuibi lubi tɔr so na be asheŋ(Matiu 17:14-18; Maak 9:14-27)37 Kumo be ŋklade b ka shi kebee na so a ba nɛ jimaŋ damta ko ba tu Yesu. 38 Nɛ jimaŋ na to be esa ko kaŋɛ Yesu awɔrso: “Eŋinipo, mee kule fo, keni m pibinyɛn
         koŋwule ere. 39 Kiyoyu lubi ko e naa kaa koso mo to a shin nɛ e bee koso epul to a wora awɔr nsaa
         sela aya to a kpa enɔana nɛ apɔpɔ bee lar mbe kɔnɔ to. E maa sha keyige mo nseŋ baa
         wɔtɔ a doro mo. 40 Ŋ kule fo bebɛsopo fanɛ b ju kiyoyu lubi na mo to, ama b maŋ tiŋ.” 41 Nɛ Yesu bishi bebɛsopo na: “O menyi mbreebi, nuso be basa lubi e la menyi nɛ men maŋ
         kɔ yirda ere bre? Nuso be kechɛr nɛ menyee sha fanɛ n chɛr menyi kutɔ? Nɛ nuso be
         kanyiti nɛ menyee sha fanɛ n naŋ ta ŋ keta menyi?” Ndoŋ nna nɛ e kaŋɛ kanyɛn na: “Bar
         fo pibi na nfe.” 42 Kebia na ka bee ba nɛ kiyoyu lubi na da mo n lɛ kasawule n shin nɛ e bee sela aya
         to a kpa enɔana fanɛ kegbuŋgbuŋwura. Ndoŋ nna nɛ Yesu fiɛ kiyoyu lubi na so n chɛ
         kebia na nseŋ ta mo m bɔɔ mo tuto enɔ. 43 Eleŋ nɛ Ebɔrɛ daŋ ŋini na daŋ chinchiŋ basa kikɛ ga.Yesu ka naŋ malga mbe luwu be asheŋ(Matiu 17:22-23; Maak 9:30-32)44 Asheŋ nɛ Yesu daŋ wora na kikɛ daŋ kraa chinchiŋ basa na nna nɛ Yesu kaŋɛ mbe bebɛsopo:
         “Men sa maŋ kaŋ teŋ kusɔ nɛ mee shin nɛ ŋ kaŋɛ menyi ere so. Baaŋ ta ma, Nyiŋgbasa
         Pibinyɛn m bɔɔ basa enɔ.” 45 Ama bebɛsopo na daa maŋ pin mbe kamalga na to, ŋkpal manɛ so, Ebɔrɛ daa maŋ bugi kumo
         to n sa bumo, ŋkeshin nɛ bumo alɛ daa maŋ bishi mo kumo be kifito ŋkpal kufu so.Emo nɛ e chɔ ekama be asheŋ(Matiu 18:1-5; Maak 9:33-37)46 Jemanɛ ko bebɛsopo na ka bee ji emɔrɔ a fin bumo to be emo nɛ e chɔ ekama. 47 Nɛ Yesu pin kusɔ nɛ b daa fɛ na nseŋ ta kebi ko n yili mbe kekel to nseŋ kaŋɛ bumo:
         48 “Esa kama nɛ e sɔ le be kebia ere ŋkpal ma so, sɔ ma nna na, ekama malɛ nɛ e sɔ ma,
         sɔ emo nɛ e shuŋi ma na gba nna na. Amoso, ekama nɛ e la men kikɛ to be emantopo e
         la esa nɛ e chɔ ekama.”Ekama nɛ e maŋ la men doŋ la men teri nna be asheŋ(Maak 9:38-40)49 Kachako Jɔn kaŋɛ Yesu: “Enyɛnpe, an wu kanyɛn ko ka kɔ fo ketre a ju mbuibi lubi nɛ
         an kaŋɛ mo fanɛ e yige, ŋkpal manɛ so, e maŋ la anyi to be eko.” 50 Nɛ Yesu kaŋɛ Jɔn: “Men sa maa fin keju mo, ŋkpal manɛ so, ekama nɛ e maŋ la men doŋ
         la men teri nna.”Kananɛ Samɛriaebi kini Yesu be asheŋ51 Yesu be keyɔ ebɔrɛso be jemanɛ ka bee taga to nɛ e koso kachako m pɛ Jerusalɛm be
         ekpa. 52 E daŋ shuŋi mbɔ nna fanɛ b juŋkpar mo n yɔ Samɛriaebi be kade ko to n ya bela asɔ
         ase n yili mo. 53 Ama kade na to ebi kini kesɔ mo, ŋkpal manɛ so, k daŋ baŋ fuli nna fanɛ Jerusalɛm
         nɛ e daa yɔ. 54 Mbe bebɛsopo Jeems nɛ Jɔn ka wu loŋ nɛ b bishi mo: “Enyɛnpe, fee sha fanɛ an kaŋɛ
         fanɛ edɛ e shi ebɔrɛso m ba mur bumo a?” 55 Nɛ Yesu kilgi n fiɛ bumo so 56 nseŋ shin nɛ b lar n yɔ kade ko to.Basa nɛ baaŋ ba kaa bɛ Yesu so be asheŋ(Matiu 8:19-22)57 B ka bee yɔ nɛ kanyɛn ko ba kaŋɛ Yesu: “Kaplɛkama nɛ fee yɔ, meeŋ bɛ fo so n yɔ.”
         58 Nɛ Yesu kaŋɛ mo: “Ejiŋkaamu kɔ abeelaŋ a di to nɛ mbuibi malɛ kɔ asha, ama ma, Nyiŋgbasa
         Pibinyɛn maŋ kɔ kakpa nɛ meeŋ dese n wushi.”59 Kumo be kaman nɛ Yesu kaŋɛ esa ko malɛ: “Bɛ ma so.” Nɛ amodoŋwura kaŋɛ mo: “Enyɛnpe,
         shin nɛ n ya puli n tuto pɔɛŋ nseŋ ba.” 60 Nɛ Yesu kaŋɛ mo: “Shin nɛ basa nɛ b du fanɛ bubuni na e baa puli bumo braana bubuni.
         Ama fo ere baa yɔ n ya kaa bɔ Ebɔrɛ be kuwura na to be kubɔya na.”61 Nɛ kanyɛn ko malɛ naŋ kaŋɛ mo: “Enyɛnpe, meeŋ bɛ fo so, ama shin nɛ n ya kela ma laŋ
         to ebi pɔɛŋ nseŋ ba.” 62 Nɛ Yesu kaŋɛ mo: “Esa kama nɛ e pɛ katekpa to a dɔ nsaa wɔtɔ a gbɛ a keni kaman, maaŋ
         tiŋ n wora shɛŋ. Loŋ koŋwule nɛ Ebɔrɛ be kuwura na to be kushuŋ na du.”

Yesu ka shuŋi bebɛsopo adushunu nɛ anyɔ na be asheŋ101 Ade be kaman nɛ Enyɛnpe lara basa adushunu nɛ anyɔ ko malɛ n shuŋi bumo benyɔnyɔ fanɛ
         b juŋkpar mo n yɔ kade kama nɛ kaplɛkama nɛ e daa shin nɛ e yɔ to. 2 Le nɛ e daŋ kaŋɛ bumo: “Kasɔteŋi na shi ga, ama beteŋipo nɛ baaŋ chala loŋ be asɔ
         na maŋ shi. Amoso, men kule Kasɔteŋiwura na nɛ e shuŋi beshumpo ko n ti so nɛ b chala
         mbe asɔ na. 3 To, men baa yɔ. Kashenteŋto, mee shuŋi menyi nna nɛ menyi nɛ durnya ere to ebi e ya
         kaa wɔtɔ fanɛ mbolpɔbi ka wɔ ekuntuŋ to na. 4 Men sa maŋ ta amansherbi ŋko ekɔlgu ŋko asɛbta nyɔsopoana n ti menyi be amu so n yɔ.
         Men sa maŋ ya yili ekpa to a wɔtɔ a chɔrɔ esa kikɛ. 5 Laŋ kama to nɛ men ya kaa luri, men kaŋɛ le pɔɛŋ: ‘Kagbenewushi e baa wɔ laŋ ere to
         ebi so.’ Nɛ kagbenewushi shapowura kama wɔ ndoŋ, men be kagbenewushi be kechɔrɔ na
         beeŋ baa wɔ mo so. 6 Nɛ loŋ be esa maŋ wɔtɔ, men naŋ leŋi menyi be loŋ be kechɔrɔ na be kɔnɔ. 7 Men baa wɔ laŋ na to a ji a nuu kusɔ kama nɛ b sa menyi, ŋkpal manɛ so, a daga eshumpo
         ka nya mbe kakɔka. Men sa maŋ ya kaa chɛrga elaŋ. 8 Kade kama to nɛ men yɔ nɛ b sɔ menyi, men ji kusɔ kama nɛ b sa menyi 9 nseŋ chɛ kade na to be belɔpo nseŋ kaŋɛ ndoŋebi le: ‘Ebɔrɛ be kuwura na taga menyi
         to.’ 10 Ama kade kama to nɛ men yɔ nɛ ndoŋebi maŋ sɔ menyi, men lar n yɔ bumo be abɔrbiana
         so ŋ kaŋɛ: 11 ‘Men be kade ere to be shishɛr nɛ a gbiti anyi be aya gba nɛ anyee kpata a lɛ menyi
         a wora menyi kusha na. Ama men baa nyiŋi fanɛ Ebɔrɛ be kuwura na taga to.’ 12 Mee kaŋɛ menyi nna fanɛ demujiachɛ na, asheŋ beeŋ ba bɔ Sodɔmebi so a chɔ kananɛ a
         beeŋ ba du n sa loŋ be kade na to ebi.”Nde nɛ amo be basa maŋ yirda Yesu be asheŋ(Matiu 11:20-24)13 Kumo be kaman nɛ Yesu naŋ kaŋɛ: “Kɔrazinebi, asheŋ maaŋ nyalɛ n sa menyi kikɛ. Bɛtsaidaebi,
         menyi alɛ gba, asheŋ maaŋ nyalɛ n sa menyi, ŋkpal manɛ so, emamachisheŋ nɛ n wora
         menyi to, nɛ n daŋ wora amo Tayɛ nɛ Saidɔn to nna, ndoŋebiana daŋ ta nsunɔ n chaŋ
         bumo be eyurana so nseŋ buu asɔ a tase fanɛ keeli to ebi a ŋini fanɛ b lar bumo be
         alubiana to n chɛr. 14 Amoso, demujiachɛ na, asheŋ beeŋ ba bɔ Tayɛ nɛ Saidɔn ebi so a chɔ kananɛ a beeŋ ba
         du n sa menyi. 15 Nɛ menyi alɛ Kapɛɛniamebi, menyi daa sha kemaŋ men be amu so nna n yɔ ebɔrɛso ŋko?
         To, baaŋ ta menyi n lɛ n wɔtɔ Setani be edɛ to.”16 Kumo be kaman nɛ e kaŋɛ mbe bebɛsopo: “Esa kama nɛ e bee nu a sa menyi, bee nu a sa
         ma nna na. Ekama malɛ nɛ e bee kini menyi, bee kini ma nna na. Nɛ ekama malɛ nɛ e
         kini ma, kini emo nɛ e shuŋi ma na nna na.”Bebɛsopo adushunu nɛ anyɔ na ka bɛta m ba be asheŋ17 Ndoŋ nna nɛ bebɛsopo adushunu nɛ anyɔ na ya bɛta m ba nɛ kagbenefuli m ba kaŋɛ Yesu:
         “Enyɛnpe, an ka ya ti fo ketre, mbuibi lubiana gba nu n sa anyi n lar basa to.” 18 Nɛ Yesu kaŋɛ bumo: “N wu Setani ka shi ebɔrɛso n tɔr a ba fanɛ bɔrɛ ka nyɛkpɛ na.
         19 Men nu nfe, n sa menyi eleŋ nɛ k tiŋ n shin nɛ men chichi awɔ nɛ nna so nseŋ pɔɔ edompo
         na be eleŋana kikɛ so nɛ shɛŋ maaŋ wora menyi. 20 Ama men sa maŋ shin nɛ menyi be ŋgbene e baa fuli menyi ŋkpal mbuibi lubiana ka bee
         nu a sa menyi so. Kusɔ nɛ k daga men ka beeŋ kpal kumo so a shin nɛ menyi be ŋgbene
         e baa fuli menyi e la b ka sibɛ menyi be atre n nase ebɔrɛso na.”Yesu be kagbene ka fuli mo be asheŋ(Matiu 11:25-27; 13:16-17)21 Epul na malɛ to nɛ Kiyoyu Cheeŋ na shin nɛ kagbenefuli luri m bɔlɔ Yesu to nɛ e kaŋɛ:
         “Etuto nɛ fo la ebɔrɛso nɛ kasawule so be Enyɛnpe, mee chɔrɔ fo ga ŋkpal fo ka ta
         asɔ nɛ fo ta ŋ ŋana benyiashempo nɛ bekoyapo so nseŋ bugi amo be wulo n sa bebɔlpo
         so. N Tuto, kashenteŋ, fo gbagba e yili kumo loŋ n shin nɛ k wora m bɛ fo keparso.”
         22 Kede be kaman nɛ Yesu naŋ kaŋɛ le: “N Tuto ta kusɔ kama nna m bɔɔ ma enɔ. Esa kama
         maŋ nyi esa nɛ e la Ebinyɛn na she Etuto na, esa kikɛ malɛ maŋ naa nyi Etuto na she
         Ebinyɛn na nɛ bumo nɛ Ebinyɛn na bee sha keta Etuto na ŋ ŋini na nawule.”23 Kumo be kaman nɛ Yesu kilgi ŋ kaŋɛ mbe bebɛsopo na wuloso: “Kagbenefuli la menyeya
         nna ŋkpal asɔ nɛ menyee wu ere so. 24 Ŋkpal manɛ so, anebi damtaana nɛ bewuraana kikɛ daŋ yɛlga kewu asɔ nɛ menyee wu ere
         a maŋ nya amo n wu. B daŋ yɛlga kenu asheŋ nɛ menyee nu ere a maŋ nya amo n nu.”Yesu ka bɔ Samɛrianyɛn lela be keŋasa be asheŋ25 Kachako mbraŋinipo ko ba m ba kaa fin kewora Yesu ŋ keni nseŋ bishi mo: “Eŋinipo,
         manɛ nɛ meeŋ wora n tiŋ n nya ŋkpa nɛ k maŋ kɔ ekar na?” 26 Nɛ Yesu bishi mo: “Manɛ nɛ abɔrɛsibɛ na bee ŋini? Nuso nɛ feeŋ kute asɔ nɛ a bee ŋini
         na be afito?” 27 Nɛ kanyɛn na kaŋɛ: “A bee kaŋɛ fanɛ fo baa ta fo kagbene kikɛ nɛ fo kiyoyu kikɛ nɛ
         fo eleŋ kikɛ nɛ fo nfɛra kikɛ a sha Enyɛnpe fo Ebɔrɛ na, nsaa sha fo barkasa fanɛ
         fo kumu.” 28 Nɛ Yesu kaŋɛ mo: “Kashenteŋ nɛ fo ji, amoso, baa wora asheŋ nɛ fo malga ere nseŋ nya
         ŋkpa.” 29 Ama mbraŋinipo na daa sha na fanɛ e malga n lar nseŋ kpal loŋ so m bishi Yesu: “Esa
         mo e la m barkasa?” 30 Nɛ Yesu naŋ kaŋɛ mo: “Kanyɛn ko e daŋ lar Jerusalɛm a yɔ Jɛriko nɛ beyu ya nyaŋ mo
         n suge mbe asɔbuuso nseŋ bri mo m bɛlɛ to. Kumo be kaman nɛ b yige mo loŋ n nase nseŋ
         shile n choŋ. 31 Ndoŋ nna nɛ bɔrɛmatapo ko ba bɔla ekpa na so a choŋ nseŋ wu mo ŋ gelge boeŋ n choŋ
         ŋ ka mo. 32 Kanyɛn na dese loŋ nɛ Livainyɛn ko malɛ ba bɔla ndoŋ a choŋ n wu mo nseŋ gelge mo
         m pɛ mbe ekpa n choŋ ŋ ka mo ndoŋ. 33 Ndoŋ nna nɛ Samɛria be kanyɛn ko malɛ wɔ mbe enite to m ba tu kanyɛn na m ba wu mo
         nɛ kuwɔr pɛ mo ga. 34 Nɛ e yɔ n ya pɛ mo to n wora ŋku nɛ nsa ko n wɔtɔ mbe achuu to nseŋ kre mbe achuuana
         na. Kumo be kaman nɛ e ta mo n chena mo gbagba be kediiso so n ta mo n yɔ befɔ be
         ebu ko to n ya keni mo so. 35 Kumo be ŋklade nɛ e lara gbiti be ndarbi anyɔ n sa befɔ be ebukenipo na nseŋ kaŋɛ
         mo: ‘Baa keni mo so nɛ ŋ ka naŋ ya bɛta m ba nɛ fo jija amansherbi ko n ti so, meeŋ
         ka fo.’ ” 36 Keŋasa ere be kaman nɛ Yesu bishi kanyɛn na: “Basa asa nɛ b tu kanyɛn nɛ beyu na daŋ
         bri na be emo e la kanyɛn na mo barkasa?” 37 Nɛ mbraŋinipo na kaŋɛ le: “Emo nɛ e wu mo kuwɔr n chɛ mo to na.” Nɛ Yesu kaŋɛ mo:
         “To, fo alɛ gba e baa yɔ n ya kaa wora loŋ.”Mɛɛri nɛ Maata be asheŋ38 Yesu nɛ mbe bebɛsopo wɔ bumo be enite na to loŋ m ba fo kadebi ko nɛ kache ko nɛ baa
         tre Maata shin nɛ b ba luri mo pe. 39 Ndoŋ nna nɛ Maata mo sipocheso mo nɛ baa tre Mɛɛri na ya kaa tase Enyɛnpe na be anishito
         a nu mbe kamalga. 40 Maata be kafɔketa be ashuŋ daŋ wora mo keshi ga nɛ e kpal loŋ so m ba kaŋɛ Enyɛnpe
         na le: “Kananɛ n sipo Mɛɛri yige ma nɛ ashuŋ ere maŋ tir fo a? Kaŋɛ mo nɛ e ba chɛ
         ma to.” 41 Ndoŋ nna nɛ Enyɛnpe na kaŋɛ Maata: “Maata Maata, sa maŋ shin nɛ asheŋ damta e tir
         fo a jija fo kagbene. 42 Kusɔ koŋwule e baŋ daga, kumo alɛ nɛ Mɛɛri lara na. Esa kikɛ maaŋ tiŋ n sɔ kumo ŋ
         ka mo.”

Yesu ka ŋini basa kabɔrɛkule be asheŋ(Matiu 6:9-13; 7:7-11)111 Jemanɛ ko Yesu yɔ kakpa ko n ya kule Ebɔrɛ n loge nɛ mbe ebɛsopo ko kaŋɛ mo: “Enyɛnpe,
         ŋini anyi kananɛ anyeeŋ baa kule Ebɔrɛ fanɛ kananɛ Jɔn ŋini mbe bebɛsopo na.”2 Nɛ Yesu kaŋɛ bumo:“Nɛ men baa kule Ebɔrɛ, men baa kaŋɛ le:‘Etuto, shin nɛ fo ketre cheembi nae baa nya bunyaŋn shin nɛ fo kuwurgboŋ na e ba.3 Baa sa anyi ajibi nɛ a daga kachɛ kama.4 Ta anyi be alubi m paŋ anyi,ŋkpal manɛ so,anyi alɛ gba ta m paŋ ekama nɛ e wora n da anyi so.Sa maŋ shin nɛ an luri kechɔŋkeni to.’ ”5 Kede be kaman nɛ Yesu naŋ kaŋɛ mbe bebɛsopo na: “Nɛ fanɛ menyi be eko yɔ mo teri ko
         kutɔ kiidiso n ya kaŋɛ mo: 6 ‘N teri, paŋ ma ebodobodo asa. N teri ko e wɔ mbe enite to nseŋ ba ma pe naniere,
         ama m maŋ kɔ shɛŋ nɛ n sa mo nɛ e ji.’ 7 Nɛ fanɛ fo teri na wɔ mbe ebu to nseŋ kaŋɛ: ‘Sa maŋ tɔrɔ ma, ŋkpal manɛ so, n teŋ
         ti ma kabuna so nɛ ma nɛ ma mbia dese, ma alɛ maaŋ naŋ tiŋ ŋ koso n sa fo kusɔ kama.’
         8 To, manɛ e naŋ ka? Ma e kaŋɛ menyi na fanɛ nɛ e maŋ koso n sa fo bodobodo na ŋkpal
         fo ka la mo teri so gba, e beeŋ koso n sa fo kusɔ kama nɛ fee sha ŋkpal fo ka maŋ
         wora anishinyɔr nseŋ pere kenishi a yil a kule mo so.9 Amoso, mee kaŋɛ menyi nna na: Men kule nseŋ nya, men fin nseŋ wu, men ŋmɛa kabuna
         nɛ b bugi n sa menyi. 10 Ŋkpal manɛ so, ekama nɛ e kule beeŋ nya, ekama nɛ e fin beeŋ wu nɛ ekama malɛ nɛ e
         ŋmɛa kabuna, baaŋ bugi n sa mo. 11 Menyi nɛ men la betuto ere be emo pibi e naaŋ kule mo kɔrɔtɔ nɛ e ta kuwɔ n sa mo?
         12 Ŋko nɛ e kule fo kufule, feeŋ shuli n ta kana n sa mo a? 13 Nɛ menyi ere ka la basa lubi le nsaa nyi asɔ lela be kebaata a sa menyi be mbia, nɛ
         Etuto nɛ e wɔ ebɔrɛso na a? Mo ere maaŋ shuli n sa bekama nɛ b kule mo Kiyoyu Cheeŋ
         na a?”Yesu nɛ Biyɛlzibel be asheŋ(Matiu 12:22-30; Maak 3:20-27)14 Kachako Yesu ju neemu be kiyoyu lubi ashi kanyɛn ko to. Kiyoyu lubi na ka baŋ yɔ nɛ
         kanyɛn na fara a malga nɛ k chinchiŋ jimaŋ na ga. 15 Nɛ bumo be beko malɛ kaŋɛ: “Mbuibi lubiana be ewura Biyɛlzibel e naa sa mo eleŋ nɛ
         e kɔ a ju mbuibi lubiana na.” 16 Basa na be beko daa sha kewora mo nna ŋ keni nseŋ kaŋɛ fanɛ e shin nɛ kemamachisheŋ
         ko e shi ebɔrɛso m ba ŋini fanɛ Ebɔrɛ wɔ mbe kaman a. 17 Nɛ Yesu pin bumo be nfɛra nseŋ kaŋɛ bumo: “Ewura kama nɛ mbe basa barga to a kɔ abar
         kena, kuwura na maaŋ chɛr ŋkeŋ tɔr. Kakurge koŋwule to ebi baŋ barga to a kɔ abar
         kena, kakurge na bee jija nna. 18 Amoso, nɛ Setani barga mbe kumu to a kɔ mo gbagba be kumu kena, nuso nɛ mbe kuwura
         na beeŋ wora a wɔtɔ? Menyi yɛ Biyɛlzibel e naa sa ma eleŋ nɛ ŋ kɔ a ju mbuibi lubi
         ashi basa to. 19 Ama nɛ fanɛ loŋ e naa shin nɛ mee ju mbuibi lubi na kashenteŋto, nɛ wanɛ malɛ e naa
         sa menyi be bebɛsopoana eleŋ nɛ baa tiŋ a ju amo ashi basa to? To, menyi gbagba be
         bebɛsopo na e naa ŋini fanɛ men maŋ kɔ kashenteŋ. 20 Kashenteŋto, Ebɔrɛ e naa sa ma eleŋ nɛ ŋ kɔ a ju mbuibi lubiana na ashi basa to nɛ
         loŋ malɛ bee ŋini fanɛ Ebɔrɛ be kuwura na teŋ ba menyi to. 21 Nɛ elempo kɔ mbe kena to be asɔ a wɔtɔ a keni mo gbagba be kowu so, shɛŋ maaŋ wora
         mbe asɔ. 22 Ama nɛ elempo ko nɛ e chɔ mo eleŋ ba tu mo m bile nseŋ pɔɔ mo so, amodoŋwura bee sulɔ
         asɔ na wura be kena to be asɔ nɛ e daŋ ta mbe yirda kikɛ n wɔtɔ na nna n yɔ nseŋ barga
         asɔ nɛ e daŋ yuri na to.23 Ekama nɛ e maŋ la meya la n doŋ nna na, nɛ ekama malɛ nɛ e maa chɛ ma to a chala,
         bee gboŋi asɔ nɛ mee chala nna na.Kiyoyu lubi be kenaŋ bɛta mba be asheŋ(Matiu 12:43-45)Kiyoyu lubi baŋ lar esa to, e na kiyi to nna a fin ewushikpa. E baŋ fin kakpa ŋ gben,
         le nɛ e bee kaŋɛ mbe kumu: ‘Meeŋ naŋ bɛta n yɔ ma kowu dra nɛ n lar na to.’ 24 Kiyoyu lubi baŋ lar esa to, e na kiyi to nna a fin ewushikpa. E baŋ fin kakpa ŋ gben,
         le nɛ e bee kaŋɛ mbe kumu: ‘Meeŋ naŋ bɛta n yɔ ma kowu dra nɛ n lar na to.’ 25 E baŋ bɛta m ba wu fanɛ b lɔŋɛ kowu na nɛnɛ n yili, 26 e bee lar nna n ya keta mbuibi lubi ashunu nɛ b lubi a chɔ mo m ba ti mbe kumu so
         a wɔ ndoŋ. Saŋɛ na so amodoŋwura be kebaawɔtɔ bee lubi nna a ti so a chɔ kebaawɔtɔ
         nɛ e daa kɔ sososo na.”Kagbenefuli gbagba be asheŋ27 Yesu ka malga kesheŋ ere nɛ jimaŋ na to be kache ko kaŋɛ mo: “Kache nɛ e kurge fo
         nɛ fo nyipo mo n daŋ ere nu ebel bre.” 28 Nɛ Yesu kaŋɛ: “Ayai, bumo nɛ baaŋ nu ebel e la bumo nɛ baa nu abɔrɛsheŋ na nsaa wora
         amo.”B ka kule Yesu fanɛ e wora kemamachisheŋ be asheŋ(Matiu 12:38-42; Maak 8:12)29 Basa na ka mel ŋ kulti Yesu loŋ nɛ e naŋ fara a kaŋɛ: “Mbreebi be alubi shi bumo to
         bre. B kaŋɛ fanɛ n wora mamachi be kesheŋ ko ŋ ŋini fanɛ Ebɔrɛ wɔ ma kaman, ama b
         maaŋ nya shɛŋ n wu she anebi Jona be mamachi be kesheŋ na. 30 Kananɛ anebi Jona daŋ baa la Ninɛveebi be tɔɔnɛ na nɛ ma, Nyiŋgbasa Pibinyɛn gba beeŋ
         baa la mbreebi be tɔɔnɛ. 31 Demujiachɛ Bɔrɛfito be Ewurche beeŋ yili n ji m bri mbreebi, ŋkpal manɛ so, e yili
         kaboŋ wɔfɔ durnya ere to n nite n ya nu Ewura Sɔlɔmɔn be kashennyi be kesheŋ ŋini.
         Ama ma e kaŋɛ menyi na fanɛ esa ko wɔ nfe a chɔ Ewura Sɔlɔmɔn. 32 Demujiachɛ na Ninɛveebi beeŋ yili n ji m bri mbreebi, ŋkpal manɛ so, anebi Jona ka
         daŋ bɔ kubɔya na n sa bumo na b daŋ lar bumo be alubi to. Ama ma e kaŋɛ menyi na fanɛ
         esa ko wɔ nfe a chɔ anebi Jona.”Eyur be kefulto be asheŋ(Matiu 5:15; 6:22-23)33 Nɛ Yesu kaŋɛ: “B maa chɔɔ fitila so nsaa ta kumo a ŋana ŋko a ta katishaŋ a buu kumo
         so. Fitila be eyilikpa nɛ baa ta kumo a yili nɛ basa nɛ baa luri ebu na to na e nya
         kefulto. 34 Fo anishi e la fo eyur be kefulto. Fo anishi baa walɛ, kefulto malɛ bee bɔlɔ fo eyur
         kikɛ to nna. Ama nɛ fo anishi baa maŋ walɛ, tentembiri e naaŋ baŋ bɔlɔ fo eyur na
         kikɛ to. 35 Amoso, baa da so nɛ kefulto nɛ k wɔ fo to ere e sa maŋ kaa la tentembiri. 36 Nɛ fo eyur kikɛ kɔ kefulto nɛ kumo be kaplɛkama maŋ kɔ tentembiri, fo eyur na be kaplɛkama
         beeŋ baa wɔ kefulto na to nna fanɛ fitila ka nyaŋɛ kumo be kefulto n yuu fo so na.”Yesu ka fiɛ Efarisiana na nɛ mbraŋinipoana na so be asheŋ(Matiu 23:1-36; Maak 12:38-40; Luuk 20:45-47)37 Yesu ka malga n loge nɛ Farisinyɛn ko tre mo fanɛ e ba mo pe nɛ b ji ajibi nɛ Yesu
         yɔ n ya chena nɛ e ji. 38 Farisinyɛn na ka wu fanɛ Yesu maŋ fɔr mbe enɔana kananɛ k daga na pɔɛŋ nsaa ji nɛ
         k chinchiŋ mo ga. 39 Nɛ Enyɛnpe kaŋɛ mo: “O Farisiebi, men baa du fanɛ kananɛ menyee fɔr mba nɛ nwiebi
         be mmanto a yige amo be epunana to na nna. Men baŋ duli basa lela nna, ama kejimuni
         nɛ alubi e baŋ bɔlɔ menyi to. 40 Bewulpo ere, mannɛ esa nɛ e wora kamanto na gbagba e wora epun to na gba a? 41 Kusɔ nɛ k daga kewora e la men ka bee ta asɔ ashi menyi be ekpanjawu to a kɛ betirpo
         nɛ kusɔ kama e nyalɛ n sa menyi. 42 Farisiebi, asheŋ maaŋ nyalɛ n sa menyi, ŋkpal manɛ so, menyee kaa lara menyi be eposɔ
         fanɛ ashiibi nɛ egabu nɛ amo nɛ a ka na kikɛ gba so be asɔ kudukudusopo a sa Ebɔrɛ,
         ama men kini keji asheŋ nɛ amo be ekpa so, menyi alɛ maa sha Ebɔrɛ. Le be asɔ ere
         e daga fanɛ men baa wora nsaa maa gal amo nɛ a ka na gba a lɛ. 43 Farisiebi, asheŋ maaŋ nyalɛ n sa menyi nɛ menyee sha kebaachena bunyanso be mbɛ so
         ashi nshɛrbuana to nseŋ naa sha nɛ basa e baa tu menyi kebɛ to a chɔrɔ menyi bunyanso
         na. 44 Asheŋ maaŋ nyalɛ n sa menyi, ŋkpal manɛ so, men du fanɛ nchaŋ nɛ b maŋ dulgi nɛ basa
         maŋ nyi nsaa nite amo so na nna.”45 Ndoŋ nna nɛ mbraŋinipoana na be eko kaŋɛ mo: “Eŋinipo, kananɛ fee malga le ere, fee
         tege anyi alɛ gba nna na.” 46 Nɛ Yesu kaŋɛ: “Asheŋ maaŋ nyalɛ n sa menyi mbraŋinipoana ere gba, ŋkpal kananɛ menyee
         kre esulɔ gbɛgbɛso a sa basa, ama menyi alɛ gbagba maaŋ shuli n ta keshilbi koŋwule
         gba ŋ gbuŋgbuŋ esulɔ na to so. 47 Asheŋ maaŋ nyalɛ n sa menyi, ŋkpal manɛ so, men nanaana mɔ anebiana na nɛ menyi alɛ
         pɔr asɔ n yuu bumo be nchaŋana so. 48 Le e naa ŋini fanɛ men shuli fanɛ asɔ nɛ men nanaana daŋ wora na daŋ bɔla ekpa, ŋkpal
         manɛ so, b mɔ anebiana na nɛ menyi alɛ pɔr asɔ n yuu bumo be nchaŋana so. 49 Ŋkpal ade so nɛ Ebɔrɛ ta mbe kanyiasheŋ ŋ kaŋɛ: ‘Meeŋ shuŋi anebiana nɛ beshuŋipoana
         bumo kutɔ, ama baaŋ mɔ bumo to be beko nseŋ tɔrɔ beko malɛ.’ 50 Amoso, anebiana nɛ b lar nɛ baa mɔ a mɔ bumo jemanɛ nɛ durnya fara na kikɛ m ba fo
         mbre be luwu be turju beeŋ bɛ mbreebi. 51 Kumo e la fanɛ, baŋ fara jemanɛ nɛ b mɔ Ebel na m ba fo Zakareya nɛ b mɔ bɔrɛsure
         na nɛ bɔrɛlambu be nferinto na achɛ nɛ n de na. Ma e kaŋɛ menyi na fanɛ kashenteŋto,
         asheŋ na kikɛ be kasogberge beeŋ ba mbreebi ere so. 52 Mbraŋinipoana, asheŋ maaŋ nyalɛ n sa menyi, ŋkpal manɛ so, men ta kashenteŋ be kepin
         na be ekpa ŋ ŋana basa so, menyi alɛ gbagba maŋ bɛ loŋ be ekpa na so nseŋ naa kuŋ
         basa nɛ b daa sha kebɛ kumo so na ekpa.”53 Yesu ka lar ndoŋ nɛ Efarisiana na nɛ mbraŋinipoana na fara a wu mo kulubi agboso 54 a bishi mo kɔnɔnuso be asheŋ damta nɛ e malga kamalga lubi ko nɛ b shin nɛ b pɛ mo.

Yesu ka fiɛ basa so ŋkpal kebirkɔnshi so be asheŋ(Matiu 10:26-27)121 Basa ŋgboŋ damta ko ka shɛr ndoŋ hale n ya kaa chichi abar so nɛ Yesu fara a kaŋɛ
         mbe bebɛsopo le: “Men baa de Efarisiana na be yiisi so, kumo e la fanɛ bumo be kebirkɔnshi
         be asheŋ. 2 Kusɔ kama nɛ k buu so beeŋ ba dii efuli nɛ kumo be wulo kikɛ e ba bugi so. 3 Amoso, kusɔ kama nɛ esa ŋana tentembiri to m malga, k beeŋ ba lar efuli so parr nɛ
         basa e nu kumo. Kusɔ kama malɛ nɛ esa kuli ŋ kaŋɛ basa ebu be ŋkpar to beeŋ ba lar
         awɔrso ashi ebuana be esoso.Esa nɛ e daga kaŋana be asheŋ(Matiu 10:28-31)4 N teriana, mee kaŋɛ menyi nna na fanɛ men sa maa ŋana basa nɛ baaŋ tiŋ m mɔ menyi
         be eyur ere ŋkaa maaŋ naŋ tiŋ n wora menyi shɛŋ. 5 Meeŋ ŋini menyi esa nɛ e daga kaŋana: Men baa ŋana emo nɛ e beeŋ tiŋ m mɔ nseŋ naa
         kɔ eleŋ nɛ e tiŋ n ta amodoŋwura n wɔtɔ edɛ to. Kashenteŋto mee kaŋɛ menyi nna, men
         baa ŋana mo. 6 Ekama nyi etitibi be yawu ka maŋ du kpakpa ŋko? 7 Ŋke Ebɔrɛ maa teŋ amo be kekama so. Ebɔrɛ nyi kananɛ menyi be emin gba sa. Amoso,
         men sa maa lɔ kufu, ŋkpal manɛ so, men bɔ etitibi damta.”Kebaanyi Kristo be asheŋ(Matiu 10:32-33; 12:32; 10:19-20)8 Ma e kaŋɛ menyi na fanɛ ekama nɛ e bugi to ŋ kaŋɛ basa to fanɛ ma e wɔ mo, ma, Nyiŋgbasa
         Pibinyɛn gba beeŋ wora loŋ n sa mo ashi Ebɔrɛ be emalaika be anishito. 9 Ama ekama nɛ e bee kaŋɛ basa to fanɛ mannɛ ma e wɔ mo, ma alɛ gba beeŋ kaŋɛ fanɛ m
         maŋ nyi mo ashi Ebɔrɛ be emalaika be anishito. 10 Ekama nɛ e malga ŋ gbiti ma, Nyiŋgbasa Pibinyɛn beeŋ nya kumo be keyigempaŋ, ama ekama
         nɛ e malga ŋ gbiti Kiyoyu Cheeŋ na maaŋ nya kumo be loŋ be keyigempaŋ. 11 “Nɛ b baŋ yɛr menyi nshɛrbuana to be benimuana be anishito ŋko n yɛr menyi egomena
         nɛ bewuraana kutɔ, men sa maa fɔŋ kananɛ menyeeŋ ya malga so ŋko kusɔ nɛ menyeeŋ ya
         kaŋɛ so. 12 Ŋkpal manɛ so, Kiyoyu Cheeŋ na beeŋ ŋini menyi kusɔ nɛ menyeeŋ kaŋɛ kumo be jemanɛ
         na gbagba to.”Damawura wulpo be keŋasa be asheŋ13 Ndoŋ nna nɛ jimaŋ na to be esa ko kaŋɛ mo: “Eŋinipo, kaŋɛ n da nɛ e sa ma kapetɛ nɛ
         n tuto yige n sa anyi na be ako.” 14 Nɛ Yesu bishi mo: “N teri, wanɛ e sa ma ekpa fanɛ n ji menyi be demu nseŋ barga menyi
         be kapetɛ na to n sa menyi?” 15 Kamalga ere be kaman nɛ e kaŋɛ basa na kikɛ: “Men baa da so nsaa gelge kejimuni be
         yiri kikɛ, ŋkpal manɛ so, esa baa kɔ asɔ kanaŋkamaso gba, mbe ŋkpa bre maŋ la mo peya.”16 Ndoŋ nna nɛ Yesu bɔ bumo keŋasa ere ŋ kaŋɛ: “Damawura ko be adɔjibi e daŋ wora ga.
         17 Nɛ e fara a fɛ le be nfɛra: ‘M maŋ kɔ kakpa nɛ n ta ma adɔjibi ere kikɛ n wɔtɔ, amoso,
         nuso nɛ meeŋ wora?’ 18 Ndoŋ nna nɛ nfɛra ba mo to nɛ e kaŋɛ mbe kumu: ‘N nyi kusɔ nɛ meeŋ wora. Meeŋ jija
         ma mpuro ere nseŋ naŋ lue agboŋi n ta ma ayu ere nɛ ma adɔjibi nɛ a ka na kikɛ n wɔtɔ
         amo to. 19 Amo be kaman nɛ ŋ kaŋɛ ma kumu: Kumulelawura, feeŋ ta nfɛ damta nɛ fo kraa kɔ asɔ
         lela. Amoso, baa wɔtɔ boeŋ a ji a nuu nsaa ji fo kumu.’ 20 Ndoŋ nna nɛ Ebɔrɛ kaŋɛ mo: ‘Ewulpo ere. Kanyɛ ere feeŋ paŋ fo ŋkpa ere. Nɛ fo alɛ
         paŋ kumo, wanɛ peya nɛ asɔ nɛ fo bela n yili fo kumu ere kikɛ beeŋ ki?’ ” 21 Nɛ Yesu kaŋɛ: “To, kusɔ nɛ k beeŋ nya basa nɛ b maŋ kɔ shɛŋ Ebɔrɛ be anishito nsaa
         wɔtɔ a chala asɔ a sa bumo be amu nna na.”Keyirda Ebɔrɛ be asheŋ(Matiu 6:25-34)22 Nɛ Yesu kaŋɛ mbe bebɛsopo: “Amoso, mee kaŋɛ menyi nna fanɛ men sa maa fɔŋ menyi be
         ŋkpa so a wɔtɔ a fɛ kananɛ menyeeŋ tiŋ n nya kusɔ jiso be asheŋ, ŋkpal manɛ so, ŋkpa
         e chɔ ajibi. Menyi alɛ e sa maŋ naa fɔŋ menyi be eyurana so a wɔtɔ a fɛ kananɛ menyeeŋ
         tiŋ n nya asɔbuuso be asheŋ, 23 ŋkpal manɛ so, eyur e chɔ asɔbuuso. 24 Men keni emɔmɔ, b maa du shɛŋ, bumo alɛ maa teŋi shɛŋ, b maŋ kɔ ajibi mpuro to, ŋkeshin
         nɛ Ebɔrɛ malɛ bee sa bumo asɔ jiso. Nɛ keni, menyi alɛ ka bɔ mbuibi kanaŋkamaso nde.
         25 Menyi be emo e naaŋ tiŋ n ta kafɔŋ n shin nɛ mbe ŋkpa e wora nteŋ n ti so? 26 Nɛ men ka maaŋ tiŋ n wora le be kusɔbi ere gba nɛ manɛ so nɛ menyee fɔŋ asɔ nɛ a ka
         malɛ kikɛ so? 27 Men keni kananɛ afitiri be atoto bee daŋ a walɛ loŋ, ama amo alɛ maa shuŋ shɛŋ ŋko
         a lue amo gbagba be asɔbuuso, ŋkeshin nɛ men baa nyi fanɛ Ewura Sɔlɔmɔn e daa kɔ kemaŋkura
         nɛ asɔ ga ere gba daa maa kɔ asɔbuuso nɛ a walɛ n fo atoto ere so. 28 O yirdabiwuraana, nɛ Ebɔrɛ bee keni afitiri nɛ feeŋ wu kabre ŋ klade n fin amo ndoŋ
         ŋ gben ŋkpal b ka chɔɔ amo so ere so a sa amo amo be kela, nɛ menyi ere ka bɔ amo
         ere nɛ e maaŋ sa asɔbuuso a? 29 Men sa maa fɔŋ so a wɔtɔ a yela kenishi to a fin asɔ nɛ menyeeŋ ji nɛ asɔ nɛ menyeeŋ
         buu. 30 Loŋ be asɔ nɛ durnya ere to be basa nɛ b maŋ nyi Ebɔrɛ bee yela kenishi to a fin.
         Ama men Tuto Ebɔrɛ na nyi a ka daga fanɛ men nya loŋ be asɔ na. 31 Amoso, men ta Ebɔrɛ be kuwura na be kasha n juŋkpar men be kebaawɔtɔ to nɛ e shin
         nɛ men nya asɔ na n ti so.”Kebaakɔ asɔ ebɔrɛso be asheŋ(Matiu 6:19-21)32 Ma basa, men maŋ shi, ama men sa maa lɔ kufu. Ŋkpal manɛ so, men Tuto be keparso nna
         nɛ e yili kumo fanɛ e beeŋ ta mbe kuwura na n sa menyi.33 Men fa menyi be ekpanjawu to be asɔ nseŋ ta amo be amansherbi n sa betirpo. Loŋ e
         naaŋ shin nɛ men baa kɔ ekpanjawu nɛ a bɔlɔ menyi be ekɔlgu a yil ebɔrɛso a maa jija,
         amo alɛ maa duga so. Eyu kikɛ maaŋ tiŋ n yuri amo ndoŋ, elala malɛ gba maaŋ tiŋ n
         ji amo. 34 Ŋkpal manɛ so, kakpa nɛ fo kpanjawu wɔ, ndoŋ nɛ fo kagbene malɛ gba wɔ.Anya nɛ baa da so be asheŋ35 “Men bela ase ŋ kre so nɛnɛ nseŋ chɔɔ efitila so n yili 36 fanɛ anya nɛ baa jo bumo nyɛnpe nɛ e shi kejafɔ to be kejigboŋ to m ba na. Loŋ na
         e baŋ ba ŋmɛa kabuna na, baaŋ bugi kumo epul na to n sa mo. 37 Bumo nɛ bumo nyɛnpe na beeŋ ba tu nɛ b bela ase a jo mo nsaa keni na beeŋ nu ebel
         ga. Enyɛnpe na gbagba beeŋ shin nɛ b chena nɛ e kre so n wora ajibi n sa bumo. 38 Hale nɛ e ba kiidiso ŋko saŋkama gba m ba tu bumo nɛ b bela ase a keni a jo mo, baaŋ
         nu ebel ga. 39 Men baa nyi fanɛ laŋwura kama baa nyi saŋɛ nɛ eyu beeŋ ba mbe laŋ to e maaŋ shin nɛ
         eyu na e ba tintiŋ n luri mbe kowu m ba yuri. 40 To, menyi alɛ gba e wora shiriya a jo ma, Nyiŋgbasa Pibinyɛn na, ŋkpal manɛ so, meeŋ
         ba saŋɛ nɛ men maaŋ baa tama ma.”Kenya nɛ e maŋ kɔ kebirkɔnshi nɛ emo nɛ e kɔ na be asheŋ(Matiu 24:45-51)41 Nɛ Pita bishi mo: “Enyɛnpe, anyi nawule nɛ fee bɔ keŋasa ere a sa ŋko ekama?” 42 Nɛ Enyɛnpe na bishi bumo: “Esa mo e la kenya nyiashempo nɛ e maŋ kɔ kebirkɔnshi, emo
         nɛ mo nyɛnpe na beeŋ shin nɛ e baa keni mbe anya kikɛ so nsaa sa bumo bumo be ajibi
         saŋɛ nɛ a daga na? 43 Amo be kenya mo nyɛnpe baŋ yɔ kakpa ko m bɛta m ba tu mo nɛ e bee wora kusɔ kama nɛ
         kumo be ekpa so, kenya na beeŋ nya kechɔrɔ ga. 44 Ma e kaŋɛ menyi kashenteŋto na fanɛ enyɛnpe na beeŋ shin nɛ amo be kenya na e baa
         keni mbe asɔ kikɛ so nyam. 45 Ama nɛ fanɛ kenya na kaŋɛ mbe kumu le: ‘N nyɛnpe beeŋ chɛr ga pɔɛŋ nseŋ bɛta m ba’,
         nseŋ fara a bri anya nɛ b ka na, benyɛn nɛ beche kikɛ nsaa wɔtɔ a ji a nuu nsaa nuu
         nsa a boo, 46 mo nyɛnpe na beeŋ ya bɛta m ba kachɛ nɛ jemanɛ nɛ kenya na maŋ nyi ŋko a tama mo.
         Enyɛnpe na malɛ ba tu mo loŋ e beeŋ kuya mo so m bɛlɛ to nseŋ shin nɛ e yɔ kakpa nɛ
         bumo nɛ basa maaŋ tiŋ n yirda na bee yɔ na. 47 Kenya kama nɛ e nyi kusɔ nɛ mo nyɛnpe bee sha fanɛ e wora nseŋ maŋ bela ase ŋ koso
         n wora kumo, baaŋ kuya mo so ga. 48 Ama kenya kama nɛ e maŋ nyi kusɔ nɛ mo nyɛnpe bee sha nseŋ wora asɔ nɛ baa kpal amo
         so ŋ kuya basa so, baaŋ kuya mo so gbrɛ. Esa kama nɛ b sa asɔ ga, amodoŋwura kutɔ
         nɛ baa tama kenya ga nɛ ekama malɛ nɛ b ta asɔ damta n wɔtɔ mbe enɔ to, mo kutɔ nɛ
         baa tama kenya ga.”B ka kpal Yesu so m barga to be asheŋ(Matiu 10:34-36)49 Nɛ Yesu naŋ kaŋɛ: “M ba na nɛ m ba bar edɛ durnya to. Nɛ kumo alɛ daŋ teŋ chɔɔ so
         nna naniere, k daa beeŋ par ma ga. 50 A daga fanɛ b wɔtɔ ma tɔrɔ to fanɛ kananɛ baa muni esa nchu to a bɛr mo kabɔrɛbɛr
         na. Kumo alɛ maŋ loge, ma kagbene maaŋ dese ma kikɛ. 51 Menyee tama fanɛ m ba na nɛ m ba sa durnya ere kagbenewushi nna ŋko? Ayai, mannɛ aloŋ
         nna, basa be kebarga abar be kebaawɔtɔ nɛ m ba sa. 52 Yili kabre a yɔ, kanaŋ nɛ k kɔ basa fanɛ benu kumo to beeŋ barga to a kɔ abar. Kanaŋ
         na to be basa asa beeŋ wora kɔnɔkoŋwule a wɔ abar so nɛ benyɔ nɛ b ka na malɛ e wora
         kɔnɔkoŋwule a wɔ abar so. 53 Betuto ko beeŋ ba kaa bar kebarga to ashi bumo nɛ bumo be mbinyɛnsobi ko be nferinto
         nɛ mbinyɛnsobi ko malɛ gba e ba kaa wora bumo tutoana loŋ. Benio ko beeŋ ba kaa bar
         kebargato ashi bumo nɛ bumo be mbichesobi ko be nferinto nɛ mbichesobi ko malɛ e ba
         kaa wora bumo nioana loŋ. Beshache ko beeŋ ba kaa bar kebargato ashi bumo nɛ bumo
         be mbia be beche be nferinto nɛ beko be mbia be beche malɛ gba e ba kaa wora bumo
         shacheana loŋ.”Kepin jemanɛ na to be asheŋ(Matiu 16:2-3)54 Nɛ Yesu kaŋɛ basa na malɛ: “Saŋkama nɛ men baŋ ya wu kuwɔlpa lembir bɔrɛfito nɛ men
         teŋ kaŋɛ: ‘Bɔrɛ beeŋ ba’, kashenteŋ malɛ nɛ k ba. 55 Nɛ ketarso be afu malɛ baa chela menyi so nɛ men kaŋɛ: ‘Kebleŋ e naa ba na’, kashenteŋ
         malɛ nɛ k ba. 56 Kebirkɔnshiwuraana ere, menyee tiŋ a keni kasawule nɛ awɔlpa so a pin kananɛ a du
         be afito. To, nɛ manɛ e ba nɛ men maaŋ tiŋ m pin jemanɛ ere be kebaawɔtɔ be kifito?”Kelɔŋɛ abar be asheŋ(Matiu 5:25-26)57 “Nɛ manɛ e ba nɛ men gbagba maa pin kusɔ nɛ k daga fanɛ men wora to? 58 Nɛ fanɛ esa kaŋɛ fanɛ fo wora kusɔ ko n da mo so nsaa yɛr fo kɔɔti to, fo wora ania
         ga nɛ fo nɛ mo e lɔŋɛ kesheŋ na ekpa to nɛ e sa maŋ gberge fo n yɔ demujipo kutɔ nɛ
         mo alɛ e ta fo n sa kabutikenipo nɛ mo alɛ e ta fo n ti ebu. 59 Ma e kaŋɛ menyi na fanɛ nɛ fo baa maŋ tiŋ ŋ ka fo kukɔ na kikɛ nyam, fo maaŋ lar kabuti
         na to kikɛ.”

Kelar alubi to be asheŋ131 Basa ko daa wɔ ndoŋ jemanɛ na so gbagba nseŋ kaŋɛ Yesu Galiliebi nɛ b daŋ lara esarga
         nɛ Gomena Pailat mɔ bumo n shin nɛ bumo be ŋklaŋana luri n wea bumo be esargaana to
         be asheŋ. 2 Nɛ Yesu bishi bumo: “Menyee tama fanɛ Galiliebi nɛ b ji loŋ be tɔrɔ na be alubi ka
         shi a chɔ Galiliebiana kikɛ be alubiana so so nɛ b ji loŋ be tɔrɔ na a? 3 Ayai, ma e kaŋɛ menyi na fanɛ nɛ menyi maŋ lar menyi be alubi to, menyi alɛ gba kikɛ
         beeŋ mur. 4 Ŋko menyee tama fanɛ basa kuduaburwa nɛ Sailowam be kejaŋ jeŋgreŋ daŋ tɔr bumo so
         m mɔ na e daŋ wora n da Ebɔrɛ so ga a chɔ basa nɛ b daa wɔ Jerusalɛm to na kikɛ a?
         5 Ayai, ma e kaŋɛ menyi na fanɛ nɛ menyi maŋ lar menyi be alubi to, menyi alɛ gba beeŋ
         mur.”Kedibi nɛ k maa sɔr na be keŋasa be asheŋ6 Ndoŋ nna nɛ e bɔ keŋasa ere ŋ kaŋɛ: “Kanyɛn ko e daa kɔ figi be kedibi sɔrso ko ashi
         mbe ndibi sɔrso to be kudɔ to. Kachako nɛ e bee sha kusɔrso kumo so nɛ e chuge nseŋ
         fin ŋ gben. 7 Ndoŋ nna nɛ e kaŋɛ ndibi na be ekenipo: ‘Keni, nfɛ asa nde ŋ ka ba kaa fin kesɔrso
         kedibi ere so a gben, amoso, ku kumo n lɛ, ŋkpal manɛ so, k bee jija kasawule nna
         na.’ 8 Nɛ kudɔkenipo na kaŋɛ kudɔ na wura: ‘Ebunyampo, shin nɛ k naŋ ji kafɛ koŋwule nɛ n
         wɔtɔ anabin kumo be kifito nseŋ lɔŋɛ kumo be kifito ase. 9 Nɛ fanɛ kafɛ a ba nɛ k sɔr, kumo ere asheŋ beeŋ nyalɛ, ama nɛ k maŋ sɔr bre, kumo
         ere feeŋ tiŋ ŋ ku kumo n lɛ.’ ”Yesu ka chɛ kashɛrlɔpowura ko ewushiachɛ be asheŋ10 Kewushiachɛ ko Yesu wɔ nshɛrbu ko to a ŋini nɛ kache ko malɛ daa wɔ ndoŋ a kɔ mbuibi
         lubi. 11 Mbuibi lubi na daŋ nyɔŋ mo nna m murgi nfɛ kuduaburwa nɛ e maa tiŋ a niŋi to kikɛ.
         12 Yesu ka wu mo nɛ e tre mo ŋ kaŋɛ: “Kache manɛ, fo kulɔ lar fo to.” 13 Ndoŋ nna nɛ e ta mbe enɔana n deŋi mo so nɛ e niŋi to epul na to nseŋ di Ebɔrɛ epaŋ.
         14 Ndoŋ nna nɛ nshɛrbu na to be enimu nya agbo n wora Yesu ŋkpal e ka chɛ kache na kewushiachɛ
         so nseŋ kaŋɛ basa na le: “Nchɛ nshe a daga fanɛ an baa kɔ a shuŋ, amoso, men baa ba
         nfe nchɛ nshe na to m ba kaa shin nɛ b baa chɛ menyi be alɔana. Men sa maa ba kewushiachɛ.”
         15 Nɛ Enyɛnpe kaŋɛ mo: “Kebirkɔnshiwuraana e la menyi! Menyi be emo e maa saŋɛ mbe kena
         ŋko mbe kurma ashi kumo be kuluu to kewushiachɛ na a yɛr kumo nchu akpa nɛ k ya kaa
         nuu? 16 Nɛ keni kananɛ Setani nyɔŋ kache ere to, Eebraham mo nanabi, nfɛ kuduaburwa kikɛ!
         Le be esa maŋ daga b ka suge mo ashi Setani be enɔ to kewushiachɛ a?” 17 E ka bishi kesheŋ ere na nɛ anishinyɔr pɛ mo doŋana na kikɛ nɛ basa pɔtɛ malɛ be ŋgbene
         fuli bumo ŋkpal emamachisheŋ kama nɛ e daŋ wora so.Kakilia be keduuso be keŋasa be asheŋ(Matiu 13:31-33; Maak 4:30-32)18 Nɛ Yesu naŋ bishi: “Nuso nɛ Ebɔrɛ be kuwura na du ŋko manɛ nɛ meeŋ ta kumo m ber?
         19 K du fanɛ kakilia be keduusobi nna nɛ esa ta n duu mbe kasawulebi so nɛ k daŋ ŋ ki
         keeyagboŋ nɛ mbuibi ba kaa tɔ asha a wɔtɔ kumo be ayabiana to.” 20 Keŋasa ere be kaman nɛ e naŋ bishi: “Manɛ nɛ meeŋ ta Ebɔrɛ be kuwura m ber? 21 K du fanɛ yiisi nna. Eche baŋ ta yiisi n wɔtɔ katishaŋgboŋ nɛ nyifu to ŋ gbiti amo,
         a bee dii nna le fɔŋgrɔŋ.”Kabuna kpɛterbi na be asheŋ(Matiu 7:13-14, 21-23)22 Ade be kaman nɛ Yesu pɛ Jerusalɛm be ekpa m bɔla ndegboŋana nɛ ndewurbiana to a ŋini
         basa abɔrɛsheŋ a yɔ. 23 Ndoŋ nna nɛ esa ko bishi mo: “Enyɛnpe, basa gbrɛbi nawule e naaŋ nya kumɔlga a?” 24 Nɛ e kaŋɛ bumo: “Men wora ania ga m bɔla kabunabi na to n luri, ŋkpal manɛ so, basa
         damta beeŋ wora ania nɛ b luri, ama b maaŋ tiŋ. 25 Saŋɛ nɛ kowurnyɛn baŋ koso n ti kabuna na, yili saŋɛ na so nɛ menyi alɛ beeŋ yili
         kabuna to a ŋmɛa kabuna na a kaŋɛ: ‘Enyɛnpe, bugi anyi.’ Ama e beeŋ kaŋɛ menyi: ‘M
         maŋ nyi kakpa nɛ menyi shi.’ 26 Jemanɛ na so nɛ men fara a kaŋɛ: ‘Anyi nɛ fo e daa ji a nuu, nɛ fo daa ŋini abɔrɛsheŋ
         anyi be alɔnɛ so.’ 27 Nɛ e kaŋɛ menyi: ‘Ma e kaŋɛ menyi na, m maŋ nyi kakpa nɛ men shi, alubiworapoana ere,
         men shile ma so.’ 28 Saŋɛ na so, menyeeŋ wu Eebraham nɛ Aizek nɛ Jeekɔb nɛ anebiana na kikɛ ashi Ebɔrɛ
         be kuwura na to, ama menyi alɛ maaŋ nya n luri. Ndoŋ nɛ menyeeŋ shu nseŋ we anyi to.
         29 Basa beeŋ shi epeŋilarkpa nɛ epeŋitɔrkpa nɛ kelarga to be esoso nɛ kelarga to be kaseto
         na kikɛ to m ba chena Ebɔrɛ be kuwura na to n ji. 30 Men keni, bumo nɛ b shir kaman naniere beeŋ ba ki bejuŋkparpo nɛ bumo nɛ b juŋkpar
         naniere e ba ki bemantopo.”Kasha nɛ Yesu kɔ a sa Jerusalɛmebi be asheŋ(Matiu 23:37-39)31 Jemanɛ na so gbagba nɛ Efarisiana ko ba kaŋɛ Yesu le: “Keni, lar nfe n yɔ kakpa ko,
         ŋkpal manɛ so, Ewura Hɛrɔd bee fin fo kemɔ nna.” 32 Nɛ Yesu kaŋɛ bumo: “Men ya kaŋɛ kuntuŋ na le: ‘Keni ma, Yesu, bee ju mbuibi lubi basa
         to nsaa chɛ alɔana, kabre nɛ echefo nɛ n loge kushuŋ na kachɛ sasopo to.’ 33 Ama a daga fanɛ m pɛ ma ekpa kabre nɛ echefo nɛ eklade a yɔ, ŋkpal manɛ so, a maŋ
         daga anebi kikɛ ka wu kaboŋ pɔtɛ she Jerusalɛm to. 34 O Jerusalɛmebi, Jerusalɛmebi, menyi e naa mɔ anebiana nsaa kpa bumo nɛ Ebɔrɛ shuŋi
         menyi kutɔ na ajembu a mɔ. Ela afanɛ nɛ n wora ania nɛ n chala menyi abar so fanɛ
         kananɛ koshi bee koli mbe mbia a wɔtɔ mbe atɛ to na, ama men kini. 35 To, naniere bre Ebɔrɛ lara mbe enɔ ashi menyi be asheŋ to. Ma alɛ e kaŋɛ menyi na
         fanɛ yili kabre a yɔ, men maaŋ naŋ wu ma kikɛ, ama jemanɛ nɛ menyeeŋ kaŋɛ le na fo
         nna:‘Kagbenefuli e baa wɔ emo nɛ e shi Enyɛnpe be ketre to a ba na.’ ”

Yesu ka chɛ elɔponyɛn ko be asheŋ141 Kewushiachɛ ko Yesu ka yɔ Efarisiana be enimu ko pe nɛ e ya ji nɛ baa tɛ mo nɛnɛ.
         2 Kanyɛn ko malɛ daŋ tiŋ a wɔ ndoŋ. 3 Ndoŋ nna nɛ Yesu bishi mbraŋinipoana na nɛ Efarisiana na le: “A daga fanɛ b chɛ elɔpo
         ewushiachɛ na ŋko b sa maŋ chɛ mo?” Nɛ b lo to boeŋ a maŋ kaŋɛ shɛŋ. 4 Nɛ e pɛ kanyɛn na to n chɛ mo nseŋ shin nɛ e yɔ. 5 Kumo be kaman nɛ e bishi basa na: “Men be emo e naaŋ baa kɔ mo pibinyɛn ŋko kena nɛ
         e tɔr ŋko nɛ k tɔr kemaŋ chiŋgeliŋ ko to kewushiachɛ nɛ e maaŋ lara mo ŋko kumo kemaŋ
         na to epul na to?” 6 Ama b maŋ tiŋ ŋ kaŋɛ shɛŋ.Yesu ka fiɛ kamoowuwuraana so be asheŋ7 Ndoŋ nna nɛ Yesu wu basa nɛ b daŋ tre fanɛ b ba ji na ka ba fin bunyanso be echenakpaana
         n chena nɛ e bɔ bumo keŋasa ere ŋ kaŋɛ: 8 “Esa kama nɛ e baŋ tre fo kejafɔ be kejigboŋ to nɛ fo yɔ, sa maŋ ya chena bunyanso
         be echenakpa. Nɛ mannɛ aloŋ, nɛ esa nɛ e chɔ fo baŋ ba, 9 esa nɛ e tre menyi kikɛ na beeŋ ba kaŋɛ fo: ‘Koso nseŋ ta kabɛ ere n sa ede.’ Saŋɛ
         na so feeŋ ta anishinyɔr n ya chena bebɔlpo be kakpa. 10 B baŋ tre fo loŋ be kakpa, fo ya chena bebɔlpo be kakpa n shin nɛ kowurnyɛn gbagba
         e ba wu fo nseŋ kaŋɛ fo le: ‘N teri, koso n dii a ba nfe.’ Saŋɛ na so nɛ basa nɛ b
         chena ndoŋ na kikɛ e wu bunyaŋ nɛ fo nya ejikpa na. 11 Ekama nɛ e bee maŋ mbe kumu so, baaŋ bar mo kaseto nɛ ekama nɛ e bee bar mbe kumu
         kaseto, baaŋ maŋ mo so.”12 Ndoŋ nna nɛ Yesu kaŋɛ kanyɛn nɛ e daŋ tre mo kejigboŋ na to na: “Fo baŋ wora kejigboŋ
         kapaso ŋko kanyɛso, sa maa tre fo teriana ŋko fo sipoana nɛ fo daana ŋko fo kurgepoana
         ŋko fo bechenashapo nɛ b la damawuraana. Nɛ mannɛ aloŋ, bumo alɛ gba beeŋ wora ajigboŋ
         n tre fo nɛ fo ba ji n tal to. 13 Ama nɛ fo baŋ wora kejigboŋ, tre betirpo nɛ basa dulgiso nɛ basa nɛ bumo be mboŋ ko
         wu nɛ betanpo. 14 Loŋ nɛ feeŋ nya nɛfa, ŋkpal manɛ so, bumo e maaŋ tiŋ n nya n wora fo n tal to. Kachɛ
         nɛ kagbene koŋwule wuraana beeŋ tiŋi luwu to na, feeŋ nya fo kakɔka.”Kejigboŋ ko be keŋasa be asheŋ(Matiu 22:1-10)15 Basa nɛ b chena ndoŋ na be eko ka nu loŋ nɛ e kaŋɛ Yesu le: “Esa kama nɛ e nya Ebɔrɛ
         be kuwura na to n chena n ji, kagbenefuli beeŋ baa la mo peya.” 16 Nɛ Yesu kaŋɛ mo: “Kanyɛn ko e daŋ wora kejigboŋ nseŋ tre basa damta. 17 Keji be saŋɛ ka ba fo nɛ kanyɛn na shuŋi mbe anya fanɛ b ya kaŋɛ basa nɛ e daŋ tre
         na le: ‘Naniere bre kusɔ kama loge, amoso, men baa ba.’ 18 Ndoŋ nna nɛ bumo kikɛ fara a wora nambara a kini. Nɛ ejuŋkparso na kaŋɛ: ‘Ma ere tɔ
         kasawule nna nsaa sha kelar n ya keni kumo. Amoso, jande baa yɔ, m maaŋ tiŋ n yɔ.’
         19 Nɛ eko malɛ kaŋɛ le: ‘N tɔ ana be anyɔnyɔ be ntuŋ anu so nna nsaa sha keyaa keni amo.
         Amoso, jande baa yɔ, m maaŋ tiŋ n yɔ.’ 20 Nɛ eko malɛ kaŋɛ: ‘N ta eche popɔr nna. Amoso, m maaŋ tiŋ n yɔ.’ 21 Ndoŋ nna nɛ kenya na ta asheŋ na m bɛta n ya kaŋɛ mo nyɛnpe. Nɛ kowurnyɛn na nya agbo
         nseŋ kaŋɛ mbe kenya na le: ‘Lar manaŋ manaŋ n yɔ kadegboŋ ere to be abɔrbi nɛ kumo
         be akɔlɔbiana to n shin nɛ betirpo nɛ basa dulgiso nɛ betanpo nɛ eyurwusowuraana e
         ba.’ 22 Kenya na ka yɔ m ba nɛ e ba kaŋɛ le: ‘Enyɛnpe, n wora asheŋ nɛ fo kaŋɛ na kikɛ, ama
         ebu na maŋ naŋ bɔlɔ basa.’ 23 Nɛ enyɛnpe na kaŋɛ kenya na: ‘To, yɔ abɔrbigboŋana so nɛ nde karso be ekpaana so n
         ya leŋ basa to nɛ b ba nɛ ma ebu ere e nya m bɔlɔ basa. 24 Ŋkpal manɛ so, ma e kaŋɛ fo na fanɛ basa nɛ fo daŋ tre nɛ b kini na be ekama maaŋ
         nya ma kejigboŋ na to be ajibi n da ŋ keni.’ ”Kebaala ebɛsopo ka du kpakpa be asheŋ(Matiu 10:37-38)25 Basa damta ko daŋ tu Yesu a wɔ enite to nɛ e kilgi ŋ kaŋɛ bumo le: 26 “Esa kama nɛ e ba ma kutɔ nsaa maŋ kishi mo tuto gbagba nɛ mo nio nɛ mbe eche nɛ bibi
         nɛ besiponyɛnana nɛ besipocheana hale mo gbagba be kumu be aparsheŋ, e maaŋ tiŋ a
         la ma ebɛsopo. 27 Esa kama nɛ e maŋ sulɔ mbe kedibi largato m bɛ ma so, maaŋ tiŋ a la ma ebɛsopo.28 Ŋkpal manɛ so, menyi be emo e naaŋ baa sha kepɔr ebu nsaa maaŋ chena m ber amansherbi
         nɛ e beeŋ jija ebu na so ŋ keni ŋko a beeŋ fo mo pɔɛŋ nseŋ fara a pɔr? 29 Nɛ mannɛ aloŋ, e beeŋ tɔl ebu na be kifi nseŋ pɔr kumo ŋ gben. Esa kama nɛ e wu kumo
         beeŋ fara a wora mo eyurto a kaŋɛ le: 30 ‘Kanyɛn ere daa pɔr ebu nna na, ama e maŋ tiŋ nɛ e loge kumo.’ ”31 Ŋko ewura mo e naaŋ baa yɔ nɛ mo nɛ ewura pɔtɛ e ya kɔ kena nsaa maaŋ chena n fɛ kumo
         be nfɛra pɔɛŋ m pin ŋko e beeŋ tiŋ n ta benapo ŋgboŋ kudu n ya tu mo doŋ nɛ e kɔ benapo
         ŋgboŋ adunyɔ ŋko e maaŋ tiŋ a ba na? 32 Nɛ e wu fanɛ e maŋ kɔ eleŋ, mo doŋ na beeŋ ba kraa wɔ ekpa to kufɔ kufɔ nna nɛ e shuŋi
         bematapo nɛ b ya mata mo m bar kagbenewushi. 33 To, nɛ men be ekama baa maŋ kplaŋ kusɔ kikɛ nɛ e kɔ so, e maaŋ tiŋ a la ma ebɛsopo.Nfɔl be kela be asheŋ(Matiu 5:13; Maak 9:50)34 “Nfɔl walɛ, ama nɛ fanɛ amo be ebel baŋ lar amo to, nuso nɛ baaŋ naŋ tiŋ n wora amo
         ebel? 35 Fo ta amo n lɛ kasawule ŋko n sa asɔbɔya gba, a maŋ kɔ tɔnɔ kama. Loŋ be nfɔl na,
         basa bee ta amo nna a lɛ jiga. Fo nɛ fo kɔ asoe, fo nu.”

Kubolpɔ foeso be keŋasa be asheŋ(Matiu 18:12-14)151 Lamposɔpoana nɛ alubiworapoana kikɛ daa tiŋ a chala nna a buu Yesu a nu mbe kamalga.
         2 Ndoŋ nna nɛ Efarisiana nɛ mbraŋinipoana bile asheŋ nseŋ kaŋɛ: “Men keni, kanyɛn ere
         ka sɔ alubiworapoana n shin nɛ mo nɛ bumo bee ji.” 3 Nɛ e bɔ bumo keŋasa ere m bishi bumo le: “Menyi to be emo e naaŋ baa kɔ mbolpɔ kalfa
         4 nɛ kuko e foe nɛ e maaŋ yige adekpanu nɛ akpanu nɛ a ka na kiyi to nseŋ ya fin kukoŋwule
         nɛ k foe na loŋ hale n ya wu kumo? 5 E baŋ ya wu kumo, mbe kagbene beeŋ fuli mo ga, nɛ e ta kumo n dii ŋkɔŋ. 6 Nɛ e baŋ ba epe e beeŋ tre mo teriana nɛ mbe bechenashapoana ŋ kaŋɛ bumo le: ‘Men
         chɛ ma to nɛ n ji ma kumu, ŋkpal manɛ so, ma kubolpɔ daŋ foe nna, ama n naŋ wu kumo.’
         7 To, ma e yɛ menyi na fanɛ nɛ esa koŋwule baŋ lar mbe alubi to, Ebɔrɛ be emalaika be
         ŋgbene beeŋ fuli mo so ga a chɔ basa adekpanu nɛ akpanu nɛ b kaŋɛ b la belelapo Ebɔrɛ
         be anishito a maŋ kɔ alubi nɛ b lar amo to na.Kemansherbi foeso na be asheŋŊko eche mo e naaŋ baa kɔ gbiti be ndarbi kudu nɛ kuko e foe nɛ e maaŋ chɔɔ fitila
         so nseŋ fige mbe ebu ŋ keni kakpa kikɛ nɛnɛ n fin kumo loŋ hale n ya wu kumo? 8 Ŋko eche mo e naaŋ baa kɔ gbiti be ndarbi kudu nɛ kuko e foe nɛ e maaŋ chɔɔ fitila
         so nseŋ fige mbe ebu ŋ keni kakpa kikɛ nɛnɛ n fin kumo loŋ hale n ya wu kumo? 9 E baŋ wu kumo, e beeŋ tre mo teriana nɛ mbe bechenashapoana ŋ kaŋɛ bumo le: ‘Men chɛ
         ma to nɛ n ji ma kumu, ŋkpal manɛ so, n wu ma kemansherbi nɛ k daŋ foe na.’ 10 To, ma e kaŋɛ menyi na fanɛ nɛ esa koŋwule baŋ lar mbe alubi to, Ebɔrɛ be emalaika
         be ŋgbene beeŋ fuli bumo ga.”Ebi foeso na be asheŋ11 Ndoŋ nna nɛ Yesu kaŋɛ: “Kanyɛn ko e daa wɔtɔ a kɔ mbinyɛnsobi benyɔ. 12 Kachako nɛ ekekarso na kaŋɛ mo tuto le: ‘N tuto, barga asɔ nɛ feeŋ wu nɛ a ki anyi
         be kapetɛ na to n ta meya n sa ma’. 13 Nɛ etuto na barga mbe asɔ na to n sa bumo. K maŋ chɛr ko nɛ ekekarso na chala mbe
         asɔ kikɛ n fa nseŋ ta mbe amansherbi m pɛ efuli wɔfɔ ko be ekpa. E ka yɔ kade ko nɛ
         e ya ji mbe amansherbi na chilchilso n loge pɔp. 14 E ka ji kusɔ kama n loge nɛ akoŋgboŋ ko tɔr efuli na so nɛ awurfoŋ pɛ mo. 15 Ndoŋ nna nɛ e ta mbe kumu n ya mata kadetobia ko nɛ amo be kadetobia na yɛr mo mbe
         ndɔ to nɛ e ya kaa keni mbe epreku so. 16 Ndoŋ nna nɛ akoŋ pɛ kebia na loŋ hale nɛ e ya kaa yɛlga keji asɔrso be afɔfɔ nɛ epreku
         na daa ji na, ama esa kama maŋ sa mo amo. 17 E ka wu kebaawɔtɔ nɛ e daa wɔ na to nɛ e bishi mbe kumu le: ‘N tuto be nyɛrbi afanɛ
         e kɔ ajibi a ji a ka nɛ m ba kaa wɔ nfe nɛ akoŋ bee shin nɛ k mɔ ma n to jiga le?
         18 Cha, meeŋ koso n yɔ n tuto kutɔ n ya kaŋɛ mo le: N tuto, n wora alubi ŋ gbiti fo nɛ
         Ebɔrɛ. 19 A maŋ naŋ daga b ka naa tre ma fo pibi, amoso, naniere shin nɛ ŋ ki fo beshumpo ere
         be eko.’ 20 Ndoŋ nna nɛ e koso m pɛ epe be ekpa a ba mo tuto kutɔ. E ka ba kaa fo epe ŋ kraa wɔ
         kufɔ nɛ mo tuto wu mo nseŋ wu mo kuwɔr nseŋ shile n ya pɛ mo to kashaso n wora mo
         ansaŋ nɛ keba ga. 21 Nɛ kebinyɛnbi na kaŋɛ mo le: ‘N tuto, n wora alubi ŋ gbiti fo nɛ Ebɔrɛ. A maŋ naŋ
         daga b ka naa tre ma fo pibi.’ 22 Nɛ etuto na kplaŋ mo so nseŋ kaŋɛ mbe anya le: ‘Men nya manaŋ n ya lara piŋi lela
         chɔɛŋ na m ba buu mo nseŋ ta kepinibi n wɔtɔ mbe enɔ to nseŋ ta asɛbta n wɔtɔ mo.
         23 Amo be kaman, men ya pɛ kenafɔlbi danso na m mɔ nɛ an wora kejigboŋ n ji anyi be amu,
         24 ŋkpal manɛ so, ma kebia ere daŋ wu nna, ama e naŋ ba ŋkpa to, e daŋ foe nna, ama e
         naŋ wu epe be ekpa m ba.’ Ndoŋ nna nɛ b fara a ji bumo be amu. 25 Jemanɛ ere so kikɛ nɛ kanyɛn na be kebia nimuso na wɔ ndɔ to. E ka ba kaa taga to
         kowu nseŋ nu basa ka bee boŋ nshɛ nsaa cha laŋ na to na 26 nɛ e tre anya na be eko m bishi kusɔ nɛ k bar awɔr na. 27 Ndoŋ nna nɛ kenya na kaŋɛ mo le: ‘Fo sipo e ba nɛ fo tuto shin nɛ b mɔ kenafɔlbi danso
         na ŋkpal fo sipo ka bɛta m ba nɛ eyur be alenfia na so.’ Ndoŋ nna nɛ e nya agbo nseŋ
         kini keluri laŋ to. 28 Nɛ mo tuto lar m ba kule mo fanɛ e wushi kagbene nseŋ luri a ba. 29 Nɛ e kini nseŋ kaŋɛ mo tuto le: ‘Keni, ŋ ka baŋ koso ma kebiato kikɛ m baa wɔtɔ a
         shuŋ, m maŋ naŋ kini kenu n sa fo kikɛ. Ama fo alɛ maŋ naŋ sa ma kalotebi gba fanɛ
         n ta nɛ ma nɛ n teriana e ji anyi be amu. 30 Ŋkeshin nɛ, keni kananɛ fo pibi ere ta fo asɔ n ya jija ebojuache so nseŋ bɛta m ba
         nɛ fo shin nɛ b mɔ kenafɔlbi danso loŋ n sa mo.’ 31 Nɛ etuto na kaŋɛ kebia na le: ‘Keni, m pibi, fo wɔ ŋ kutɔ nna saŋkama, ma alɛ be kusɔ
         kama nɛ ŋ kɔ la feya nna. 32 Nɛ kananɛ fo sipo ere ba le ere, a daga fanɛ an ji anyi be amu kagbenefuliso, ŋkpal
         manɛ so, fo sipo ere daŋ wu nna nseŋ naŋ ba ŋkpa to, e daŋ foe nna, ama an naŋ wu
         mo.’ ”

Eshumpo nyiashempo na be asheŋ161 Nɛ Yesu naŋ fara a kaŋɛ mbe bebɛsopo le: “Damawura ko e daa kɔ esibɛpo, kachako n
         nu fanɛ esibɛpo na wɔtɔ nna a jija mbe asɔ. 2 Nɛ damawura na tre esibɛpo na ŋ kaŋɛ mo: ‘Manɛ be kushuŋ lubi nɛ fo wɔtɔ a wora ma?
         Ber amansherbi na nseŋ kaŋɛ ma asɔ nɛ fo ta amo n wora, ŋkpal manɛ so, m maaŋ naŋ
         shin nɛ fo naŋ shuŋ n sa ma kikɛ.’ 3 Ndoŋ nna nɛ esibɛpo na fara a fɛ le be nfɛra: ‘To, naniere n nyɛnpe ka lara ma kushuŋ
         ere to ere, nuso nɛ meeŋ wora, ŋkpal manɛ so, m maŋ kɔ eleŋ nɛ n dɔ, ma alɛ anishinyɔr
         so m maaŋ tiŋ ŋ kule n ji.’ 4 Nɛ e kaŋɛ mbe kumu le: ‘N nyi kusɔ nɛ meeŋ wora nɛ basa e sɔ ma bumo peana saŋɛ nɛ
         m paŋ ma kushuŋ ere na.’ 5 Ndoŋ nna nɛ e fara a tre mo nyɛnpe be akɔjipoana kukoko to a bishi bumo akɔ na. Le
         nɛ e daŋ bishi ejuŋkparpo na: ‘N nyɛnpe be kukɔ afanɛ e wɔ fo so?’ 6 Nɛ e kaŋɛ mo: ‘Fo nyɛnpe be ŋku be egalɔn kalfa e wɔ ma so.’ Nɛ esibɛpo na kaŋɛ mo:
         ‘To, sibɛ egalɔn adunu n wɔtɔ fo kawɔl to manaŋ manaŋ nɛ an ta fo kukɔ na n yili loŋ.’
         7 Ade be kaman nɛ esibɛpo na naŋ bishi enyɔsopo na le: ‘Nɛ afanɛ be kukɔ e wɔ fo alɛ
         so?’ Nɛ akɔjipo na kaŋɛ mo: ‘Fo nyɛnpe be ayu be ebɔtɛ kalfa e wɔ ma so.’ Nɛ esibɛpo
         na kaŋɛ mo: ‘To, sibɛ ebɔtɛ aduburwa n wɔtɔ fo kawɔl to.’ 8 Damawura na daŋ kpaŋ mbe esibɛpo kebirkɔnshiwura na ga ŋkpal kashennyi nɛ e daŋ ŋini
         na so. Ŋkpal manɛ so, durnya ere to ebi kɔ kebirkɔnshi be kashennyi nna a wora bumo
         be asheŋ a chɔ basa nɛ b wɔ kefulto to.”Kebaakeni asɔ so nɛnɛ be asheŋ9 Ade kikɛ be kaman nɛ Yesu kaŋɛ le: “To, ma e kaŋɛ menyi na fanɛ men baa ta durnya
         to be kanya a ji basa keteri, saŋɛ na so, nɛ a ba loge, menyeeŋ nya kowu ashi bumo
         kutɔ nɛ kumo be kebaawɔtɔ maŋ kɔ ekar na n ya kaa wɔtɔ.10 Esa nɛ feeŋ tiŋ n yirda n ta kusɔbi n sa mo nɛ e tiŋ ŋ keni kumo so la esa nɛ e beeŋ
         tiŋ ŋ keni kusɔgboŋ gba so nna. Esa kama malɛ nɛ e kɔ kebirkɔnshi kusɔbi to, beeŋ
         baa kɔ kebirkɔnshi kusɔgboŋ gba to. 11 Nɛ fanɛ fo maŋ tiŋ n ta kagbene koŋwule ŋ keni durnya ere to be asɔ so, wanɛ e naaŋ
         ta asɔ nɛ a la dama kashenteŋto n sa fo nɛ fo baa keni so? 12 Nɛ fanɛ fo maŋ bugi kagbene ŋ keni esa pɔtɛ be kusɔ so, esa mo e naaŋ sa fo fo gbagba
         be kusɔ?13 Kenya koŋwule maaŋ tiŋ n shuŋ a sa benyɛnpe anyɔ. Nɛ e baa maŋ kishi bumo be eko nsaa
         sha eko, e beeŋ bugi kagbene a shuŋ eko nsaa wora eko malɛ emurpi. Fo maaŋ tiŋ n ta
         fo kagbene kikɛ a bɛ amansherbi so nseŋ tiŋ n ta kagbene koŋwule na a bɛ Ebɔrɛ so.”
         14 Efarisiana na ka daa sha amansherbi ga so, b ka nu asheŋ na kikɛ nɛ b wora mo eyurto.
         15 Nɛ e kaŋɛ bumo le: “Menyi e naa sha fanɛ basa e baa tre menyi basa lela, ama Ebɔrɛ
         nyi menyi be ŋgbene to be nfɛra. Asɔ nɛ durnya ere to ebi malɛ bee bunyaŋ a fɛ fanɛ
         a la asɔ lela na maŋ la shɛŋ Ebɔrɛ be anishito.”Mbra be asheŋ(Matiu 11:12-13)16 Mbra nɛ Ebɔrɛ daŋ bɔla anebi Mosis to n sa na nɛ asheŋ nɛ anebiana na daŋ malga na
         daŋ tar Jɔn kabɔrɛbɛrpo so nna. Yili mbe jemanɛ na a ba, Ebɔrɛ be kuwura na so be
         baru lela be kubɔya nɛ baa bɔ nɛ ekama bee kɔ a fin keluri kuwura na to. 17 Ama ebɔrɛso nɛ kasawule be kemur du potɔpotɔ a chɔ mbra na to be kedosobi nyitiibi
         gba ko ka beeŋ ki jiga m mur.Kakilgboŋi be asheŋ(Matiu 5:31-32; Maak 10:11-12)18 Enyɛn kama nɛ e kini mbe eche nseŋ naŋ ya ta eche pɔtɛ ji kubojua nna ŋ gbiti mbe
         eche dra na nna na. Enyɛn kama malɛ nɛ e ta eche nɛ mo kul kini mo ji kubojua nna
         na.Lazɔrɔs nɛ damawura na be asheŋ19 Kamalga ere be kaman nɛ e naŋ bɔ keŋasa ere ŋ kaŋɛ: “Damawura ko e daa wɔtɔ a buu
         yawu kpakpaso be asɔbuuso lela peper mɔlmɔlbi ko a wɔtɔ a ji ajibi belbelso damta
         kachɛ kama. 20 Nɛ etirpo ko malɛ nɛ b daa tre Lazɔrɔs daa kɔ achuu damta a tase damawura na be kabuna
         21 a yɛlga keji damawura na be ejiŋka. Ade kikɛ be kaman njɔnɔ daa ba nna m ba kaa dente
         mbe achuu na. 22 Kachako nɛ etirpo na wu nɛ emalaika ta mbe kiyoyu n yɔ ebɔrɛso n ya chena Eebraham
         be kekel so. 23 Kachako nɛ damawura na malɛ wu nɛ basa ta mo n ya puli nɛ e yɔ edɛ to n ya kaa wɔ
         ebesa to nseŋ maŋ kumu so n wu Lazɔrɔs ka ya chena Eebraham be kekel so. 24 Ndoŋ nna nɛ e lara ebɔl n tre Eebraham ŋ kaŋɛ mo le: ‘Etuto Eebraham, wu ma kuwɔr
         nseŋ shuŋi Lazɔrɔs nɛ e ta mbe keshilbi n wɔtɔ nchu to m ba do ma kudonduloŋ so nɛ
         k wushi ma, ŋkpal manɛ so, ebesa gbagba e naa tɔrɔ ma edɛ wuloŋwuloŋ ere to na.’ 25 Nɛ Eebraham kaŋɛ mo le: ‘M pibi baa nyiŋi saŋɛ nɛ fo daa wɔ ŋkpa to a ji fo ebel na
         nsaa nyiŋi kananɛ Lazɔrɔs malɛ daŋ ji awurfoŋ na. Ama naniere e luri ebel to nɛ fo
         alɛ luri ebesa to. 26 Ade malɛ kikɛ be kaman, kemaŋ chiŋgeliŋ ko wɔ anyi nɛ menyi be nferinto nɛ basa nɛ
         b wɔ nfe maaŋ tiŋ n yɔ menyi kutɔ nɛ ekama malɛ nɛ e wɔ menyi kutɔ maaŋ tiŋ n shi
         ndoŋ m ba anyi kutɔ nfe.’ 27 Nɛ kanyɛn na kaŋɛ Eebraham: ‘N tuto, kumo ere, mee kule fo, shuŋi mo nɛ e yɔ n tuto
         pe 28 n ya fiɛ n sipoana so nɛ b sa maŋ ba ebesa be kakpa ere. Ŋkpal manɛ so, besipo anu
         nɛ ŋ kɔ.’ 29 Nɛ Eebraham kaŋɛ mo le: ‘B kɔ mmalga nɛ anebi Mosis nɛ anebiana na sibɛ na, amoso,
         shin nɛ b baa nu amo.’ 30 Nɛ kanyɛn na naŋ kaŋɛ: ‘Ayai, etuto Eebraham, mannɛ aloŋ nna, ŋkpal manɛ so, nɛ esa
         baŋ shi luwu to n ya malga n sa bumo, baaŋ lar bumo be alubi to.’ 31 Nɛ Eebraham kaŋɛ mo: ‘Nɛ b baŋ kini kenu asheŋ nɛ Mosis nɛ anebiana na bee malga na,
         kumo ere baa nyi fanɛ nɛ esa shi luwu to n ya kaŋɛ bumo gba, b maaŋ nu.’ ”

Kulubi be asheŋ(Matiu 18:6-7, 21-22; Maak 9:42)171 Nɛ Yesu kaŋɛ mbe bebɛsopo: “Asɔ nɛ a bee shin nɛ basa bee wora alubi baŋ fuli nna,
         ama asheŋ maaŋ nyalɛ n sa esa nɛ a beeŋ bɔla mo so m ba na kikɛ. 2 Ekama nɛ e shin nɛ mbibi ere be eko wora kulubi, kusɔ nɛ k beeŋ nya amodoŋwura na
         beeŋ lubi a chɔ b ka ta kuboo n shiga mbe kubɔ to nseŋ ta mo n lɛ n wɔtɔ teku to nɛ
         e ji nchu. 3 Men be ekama e baa de mbe kumu so nɛ mo kurgepo, Yesu be ebɛsopo wora kulubi, e fiɛ
         mo so nɛ e lar kumo to nɛ e ta m paŋ mo. 4 Nɛ e wora n da mo so ale ashunu kachɛ koŋwule nseŋ kilgi ale ashunu na kikɛ to ŋ kaŋɛ
         mo le: ‘N wora n jija’, a daga e ka ta m paŋ mo.”Yirda be asheŋ5 Kachako Enyɛnpe Yesu be beshuŋipo na kaŋɛ mo le: “Ti anyi so yirda.” 6 Nɛ Enyɛnpe na kaŋɛ bumo le: “Nɛ men be yirda baa du fimbi fanɛ kakilia be kebi gba,
         menyeeŋ tiŋ ŋ kaŋɛ sikamɔɔ be kedibigboŋ ere le: ‘Fo gbagba e tia n ta fo kumu n ya
         yuu teku to’, nɛ k nu n sa menyi.”Kayɛrbi be kushuŋ be asheŋ7 Nɛ Yesu bishi bumo le: “Menyi be emo e naaŋ baa kɔ kayɛrbi nɛ e yɔ ndɔ to ŋko e yɔ
         kupuŋ to n ya keni asɔbɔya so m bɛta m ba epe nɛ fo kaŋɛ mo le: ‘Ba choŋ ejikpa n
         chena nfe a ji’? 8 Mannɛ ale nɛ feeŋ kaŋɛ mo a: ‘Keni, wora ajibi n sa ma nseŋ kre to ŋ keni to nɛ n
         ji nseŋ nuu n loge pɔɛŋ nɛ fo alɛ e ji nseŋ nuu’? 9 Nɛ fanɛ kayɛrbi na wora asɔ nɛ enyɛnpe na kaŋɛ na kikɛ n loge, enyɛnpe na beeŋ chɔrɔ
         mo a? 10 To, menyi alɛ gba loŋ nna fanɛ, nɛ menyi baŋ wora kusɔ kama nyam nɛ b yɛ men wora
         n loge, men kaŋɛ le: ‘Anya fuloŋ e baa la anyi, anyi alɛ be kushuŋ nɛ k daga anyi
         nɛ an shuŋ na.’ ”Yesu ka chɛ bebotipo kudu be asheŋ11 Yesu ka bee yɔ Jerusalɛm nɛ e bɔla Samɛria nɛ Galili be nsawule be egbaŋ to. 12 E ka ba kaa luri kadebi ko to nɛ bebotipo kudu ko yili kufɔ 13 nseŋ malga eleŋso ŋ kaŋɛ le: “Yesu, Enyɛnpe, wu anyi kuwɔr.” 14 E ka wu bumo nɛ e kaŋɛ bumo le: “Men ta men be amu n ya ŋini bɔrɛmatapoana na.” B
         ka bee yɔ nɛ b nyalɛ so. 15 Bumo be eko ka wu fanɛ e nya alenfia nɛ e kilgi m boŋ to n di Ebɔrɛ epaŋ 16 nseŋ gbir Yesu be anishito n chɔrɔ mo. Samɛria be esa e daa la mo. 17 Nɛ Yesu bishi le: “Mannɛ bebotipo kudu e nya alenfia na a? Nɛ bekpanu nɛ b ka na wɔ
         nnɛ? 18 Ama bumo be ekama maŋ tiŋ m bɛta m ba di Ebɔrɛ epaŋ she efɔ ere nawule a?” 19 Nɛ Yesu kaŋɛ emo nɛ e bɛta m ba na le: “Niŋi to ŋ koso m pɛ fo ekpa a yɔ. Fo yirda
         e chɛ fo.”Ebɔrɛ be kuwura na be keba be asheŋ(Matiu 24:23-28, 37-41)20 Kachako Efarisiana ko bishi Yesu saŋɛ nɛ Ebɔrɛ be kuwura na beeŋ ba nɛ e kaŋɛ bumo
         le: “Ebɔrɛ be kuwura na be keba maŋ la kusɔ nɛ k beeŋ bar asɔ ko nna nɛ men wu amo
         geeŋ pɔɛŋ nɛ k ba. 21 Kumo alɛ maŋ naa la kusɔ nɛ basa beeŋ kaŋɛ le nna: ‘Men keni, Ebɔrɛ be kuwura na nde
         nfe ŋko kumo e wɔ ndoŋ ere na!’ Ŋkpal manɛ so, Ebɔrɛ be kuwura na tea wɔ menyi to.”22 Ndoŋ nna nɛ e kaŋɛ mbe bebɛsopo na le: “Kachako menyeeŋ yɛlga ma, Nyiŋgbasa Pibinyɛn
         be nchɛ be kukoŋwule, ama menyi alɛ maaŋ nya kumo n wu. 23 Amo be jemanɛ na so basa beeŋ kaŋɛ menyi le: ‘Men keni, mo e wɔ ndoŋ ere na ŋko mo
         e wɔ nfe ere na!’ 24 Men sa maŋ kaŋ yɔ ŋko m bɛ bumo so. Ŋkpal manɛ so, kananɛ bɔrɛ bee kaa yili awɔlpa
         be kaba ko so n nyɛkpɛ n ya chute kaba ko so na nɛ ma, Nyiŋgbasa Pibinyɛn beeŋ ba
         du kachɛ nɛ meeŋ ba na. 25 Ama pɔɛŋ nɛ asheŋ ere kikɛ e wora, ma, Nyiŋgbasa Pibinyɛn beeŋ ji awurfoŋ damta nɛ
         kanaŋ ere to ebi e kini ma. 26 Ma, Nyiŋgbasa Pibinyɛn be jemanɛ beeŋ ba kaa du fanɛ Nowa be jemanɛ na gbagba nna
         le chap. 27 Basa daa wɔtɔ nna a ji a nuu nɛ benyɛn bee ta beche nɛ beche malɛ bee yɔ kakil to
         hale loŋ nɛ kachako nɛ Nowa ya luri ekuloŋgboŋ na to nɛ nchugboŋ na ba mur bumo kikɛ
         nyam. 28 Lɔt gba be jemanɛ basa daa wɔtɔ nna a ji a nuu nsaa ji yawu nsaa duu asɔ nsaa pɔr
         ebuana. 29 Ama kachɛ nɛ Lɔt lar Sodɔm be kade na to nɛ edɛ nɛ abɔrɛjembubi tushiso shi ebɔrɛso
         n tɔr m mur bumo kikɛ nyam. 30 To, loŋ gbagba be kebaawɔtɔ nɛ basa beeŋ baa kɔ kachɛ nɛ ma, Nyiŋgbasa Pibinyɛn beeŋ
         lara ma kumu ŋ ŋini durnya ere na. 31 Kumo be kachɛ na, nɛ fanɛ esa wɔ mbe kuchoŋi so nɛ mbe asɔ wɔ ebu to, e sa maŋ naŋ
         gbelge m ba ta amo. Nɛ ekama malɛ nɛ e wɔ ndɔ to kumo be kamɔnchɛ na, e sa maŋ bɛta
         n ya ta mbe asɔ. 32 Men baa nyiŋi kusɔ nɛ k daŋ nya Lɔt be eche na. 33 Ekama nɛ e bee sha mbe ŋkpa ga, beeŋ paŋ kumo, ama ekama nɛ e paŋ mbe ŋkpa, beeŋ nya
         kumo. 34 Kumo be kamɔnchɛ be kanyɛso benyɛn anyɔ beeŋ baa dese gedo koŋwule so nɛ b ta ekoŋwule
         nseŋ ka enyɔsopo na. 35 Beche anyɔ beeŋ baa wɔ kaboŋ koŋwule a kɔr asɔ nɛ b ta ekoŋwule nseŋ ka enyɔsopo na.
         36 Kumo be kamɔnchɛ na benyɛn anyɔ beeŋ baa wɔ ndɔ to nɛ b ta ekoŋwule nseŋ ka enyɔsopo
         na.” 37 Nɛ b bishi mo: “Enyɛnpe, nnɛ nɛ le be asheŋ ere kikɛ beeŋ wora?” Nɛ e kaŋɛ bumo: “Kakpa
         nɛ kusɔ wuso dese, ndoŋ nɛ ejita bee chala a mel.”
         
            

         
      

   
      
         18
Ekulpoche nɛ demujipo ko be asheŋ181 Nɛ Yesu bɔ bumo keŋasa ere a ŋini kananɛ a daga fanɛ b baa kule Ebɔrɛ saŋkama nsaa
         maa pɔ aba. 2 E yɛ: “Demujipowura ko e daa wɔ kadegboŋ ko to a maa ŋana Ebɔrɛ, mo alɛ maa sa nyiŋgbasa
         kikɛ bunyaŋ. 3 Ekulpoche ko malɛ daa wɔ kade na to a wɔtɔ a ba mo kutɔ m ba kaa kaŋɛ mo le: ‘Jande,
         keni ma nɛ ma doŋ be demu ere to n ji kashenteŋ n sɔ ma n yige.’ 4 Sososo demujipowura na daŋ kini kenu nna n sa ekulpoche na, ama kumo be kaman nɛ e
         gben ŋ kaŋɛ mbe kumu le: 5 ‘N nyi ŋ ka maa ŋana Ebɔrɛ, ma alɛ maa sa nyiŋgbasa kikɛ bunyaŋ, ama ŋkpal kananɛ
         kache ere bee tɔrɔ ma ere so, meeŋ keni mbe kesheŋ na to n sa mo. Nɛ mannɛ aloŋ, e
         beeŋ baa wɔtɔ a ba nfe loŋ hale nɛ ebɔl e ya lar ma.’ ”6 Nɛ Yesu kaŋɛ basa na le: “Men nu kusɔ nɛ demujipo kebirkɔnshiwura na kaŋɛ nna na.
         7 To, nɛ a ji nuso nɛ Ebɔrɛ bre maaŋ keni mbe basa laraso nɛ b wɔtɔ a shu kapa nɛ kanyɛ
         a tre mo na be asheŋ to n sa bumo? E beeŋ kini kenu manaŋ n sa bumo a? 8 Ma e kaŋɛ menyi na fanɛ e beeŋ keni bumo be asheŋ na to amo be ekpa so manaŋ n sa
         bumo. Ama nɛ fanɛ ma, Nyiŋgbasa Pibinyɛn na kaŋ ba durnya to, meeŋ nya basa nɛ b kɔ
         yirda na a?”Farisinyɛn ko nɛ lamposɔpo ko be asheŋ9 Yesu e daŋ bɔ basa nɛ b daŋ yirda bumo gbagba be alelasheŋ a tama fanɛ b la basa cheembi
         nsaa wɔtɔ a fɛl beko na keŋasa ere. 10 E yɛ: “Basa anyɔ ko daŋ yɔ bɔrɛlambu to nɛ b ya kule Ebɔrɛ. Eko daa la Farisi nna
         nɛ eko malɛ la lamposɔpo. 11 Ndoŋ nna nɛ Farisinyɛn na ya yili ŋ kule Ebɔrɛ ŋ kaŋɛ: ‘Ebɔrɛ, mee chɔrɔ fo ga fanɛ
         ma ere maŋ du fanɛ m braana a suge basa ŋko a la esa lubi ŋko a la esa nɛ e wɔtɔ a
         kɔ eche nsaa di beche jijiga ŋko a du fanɛ lamposɔpo nɛ e yil ere gba. 12 Ela anyɔ nɛ mee kishi bɔkwe kama to nsaa lara ma kpanjawu to be kusɔ kama be kudukudusopo
         a ba bɔrɛlambu ere to.’ 13 Ndoŋ nna nɛ lamposɔpo na malɛ ya yili kufɔ ŋ kur kumu n yuu kasawule nseŋ bri mbe
         kagbene so ŋ kaŋɛ: ‘Ebɔrɛ, n la alubiworapo nna, wu ma kuwɔr.’ ” 14 Nɛ Yesu naŋ kaŋɛ: “Ma e kaŋɛ menyi na fanɛ Ebɔrɛ shin nɛ lamposɔpo na ki elelapo mbe
         anishito n yɔ epe. Ama Farisinyɛn na bre maŋ nya loŋ, ŋkpal manɛ so, esa kama nɛ e
         bee maŋ mbe kumu so, baaŋ bar mo kaseto, ama ekama nɛ e bee bar mbe kumu kaseto, baaŋ
         maŋ mo so.”Yesu ka nɛfa mbiwurbi be asheŋ(Matiu 19:13-15; Maak 10:13-16)15 Kachako basa daa bar mbiwurbi gba Yesu kutɔ nna fanɛ e beta bumo, ama mbe bebɛsopo
         na ka wu loŋ nɛ b fara a ŋmenyaŋ basa na. 16 Ndoŋ nna nɛ Yesu tre bumo ŋ kaŋɛ le: “Men shin nɛ mbia na e baa ba ma kutɔ, men sa
         maa kuŋ bumo ekpa, ŋkpal manɛ so, Ebɔrɛ be kuwura na la loŋ be basa peya nna. 17 Kashenteŋ nɛ mee kaŋɛ menyi nna fanɛ esa kama nɛ e maŋ sɔ Ebɔrɛ be kuwura na fanɛ
         kebibi maaŋ luri kumo to kikɛ.”Damawura ko be asheŋ(Matiu 19:16-30; Maak 10:17-31)18 Nɛ Juwebi be ebunyampo ko bishi Yesu le: “Eŋinipo lela, manɛ nɛ meeŋ wora n tiŋ n
         nya ŋkpa nɛ k maŋ kɔ ekar na?” 19 Nɛ Yesu bishi mo: “Manɛ e ba nɛ fee tre ma elelapo? Elelapo kama maŋ wɔtɔ she Ebɔrɛ
         nawule. 20 Fo nyi mbraana nɛ a bee kaŋɛ, sa maa ji kubojua, sa maŋ kaŋ mɔ, sa maŋ kaŋ yuri, sa
         maŋ kaŋ ji efɛ be shɛda, baa bunyaŋ fo tuto nɛ fo nio na ŋko?” 21 Nɛ kanyɛn na kaŋɛ le: “Ma kebiato kikɛ nɛ m bɛ amo ere kikɛ so.” 22 Yesu ka nu loŋ nɛ e kaŋɛ kanyɛn na le: “Kusɔ koŋwule e kraŋ ka nɛ fo wora. Kumo alɛ
         nde: Ya fa fo asɔ kikɛ nyam n ta amo be amansherbi n chige betirpo. Loŋ nɛ feeŋ nya
         ekpanjawu ashi ebɔrɛso. Ade be kaman nɛ fo ba bɛ ma so.” 23 Kanyɛn na ka nu loŋ nɛ mbe kagbene jija mo, ŋkpal manɛ so, e daa la damawura gbagba
         nna kashenteŋto. 24 Ndoŋ nna nɛ Yesu keni mo boeŋ nseŋ kaŋɛ le: “Kashenteŋto, a beeŋ nu damawuraana ga
         pɔɛŋ nɛ b luri Ebɔrɛ be kuwura na to. 25 Damawura be keluri Ebɔrɛ be kuwura na to du kpakpa a chɔ b ka beeŋ ta kemamprɔŋ n
         wɔtɔ kebasibi be kemaŋ to.” 26 Ndoŋ nna nɛ basa nɛ b nu Yesu be kamalga na bishi mo: “To, nɛ basa mo malɛ e naaŋ
         tiŋ n nya kumɔlga?” 27 Nɛ Yesu kaŋɛ bumo le: “Kusɔ nɛ nyiŋgbasa maaŋ tiŋ n wora, Ebɔrɛ bre beeŋ tiŋ n wora
         kumo.”28 Nɛ Pita kaŋɛ Yesu: “Keni, anyi ere yige anyi be asɔ kikɛ nna nseŋ ba kaa bɛ fo so
         na.” 29 Nɛ Yesu kaŋɛ bumo le: “Ma e kaŋɛ menyi kashenteŋto na fanɛ esa kama nɛ e yige mo pe
         ŋko mbe eche ŋko mo sipoana nɛ mo daana ŋko mo nio nɛ mo tuto ŋko mbe mbia ŋkpal Ebɔrɛ
         be kuwura na so, 30 amodoŋwura beeŋ nya bumo nɛ e yige na be bedamta naniere n tal to nɛ b baa chɔ bumo
         nɛ e yige na nɛ jemanɛ nɛ k bee ba na to e naaŋ nya ŋkpa nɛ k maŋ kɔ ekar na.”Yesu ka naŋ malga mbe luwu be asheŋ(Matiu 20:17-19; Maak 10:32-34)31 Saŋko Yesu keta mbe bebɛsopo na n lar ekarso ŋ kaŋɛ bumo le: “Men keni, anyee yɔ Jerusalɛm
         nna nɛ asɔ nɛ anebiana na wu ma, Nyiŋgbasa Pibinyɛn be asheŋ n sibɛ n nase na kikɛ
         e ya bɔla ekpa. 32 Ŋkpal manɛ so, baaŋ ya ta ma m bɔɔ nnyamase enɔ nɛ b wora ma eyurto nɛ amɔmɔshiasheŋ
         damta nseŋ tuu echɔl n fea ma. 33 Baaŋ ya kuya ma so nseŋ mɔ ma. Ama kumo be nchɛ asa to meeŋ tiŋi luwu na to.” 34 Ama bebɛsopo na daa maŋ pin mbe mmalga na be kekama to, ŋkpal manɛ so, Ebɔrɛ daa maŋ
         bugi amo be afito n sa bumo, amoso, b daa maŋ pin mbe mmalga na to.Yesu ka chɛ tanponyɛn ko be asheŋ(Matiu 20:29-34; Maak 10:46-52)35 E ka ba kaa taga to Jɛriko nɛ tanponyɛn ko tase ekpakar a kule. 36 E ka nu jimaŋ ka bee choŋ nɛ e bishi kusɔ nɛ k ba. 37 Nɛ b kaŋɛ mo le: “Nazarɛt be Yesu e naa choŋ.” 38 Ndoŋ nna nɛ e boŋ to a tre Yesu a kaŋɛ le: “Yesu, Ewura Deevid mo Nanabi, wu ma kuwɔr!”
         39 Nɛ basa nɛ b daa wɔ anishito na ponte mo so ŋ kaŋɛ mo fanɛ e lo mbe kɔnɔ, ama e lɔŋɛ
         m boŋ to a chɔ sososo na a kaŋɛ: “Ewura Deevid mo Nanabi wu ma kuwɔr!” 40 Ndoŋ nna nɛ Yesu yili nseŋ kaŋɛ fanɛ b bar tanponyɛn na mo kutɔ. E ka ba taga to nɛ
         Yesu bishi mo: “Manɛ nɛ fee sha fanɛ n wora n sa fo?” 41 Nɛ kanyɛn na kaŋɛ mo: “Enyɛnpe mee sha ŋ ka naŋ nya ma anishi nna a wu.” 42 Kumo be kaman nɛ Yesu kaŋɛ mo le: “Naŋ nya fo anishi a wu. Fo yirda e chɛ fo.” 43 Epul na malɛ to nɛ kanyɛn na nya mbe anishi a wu nseŋ bɛ Yesu so a di Ebɔrɛ epaŋ.
         Basa na kikɛ ka wu kumo be loŋ nɛ b di Ebɔrɛ epaŋ ga.

Yesu nɛ Zakiyes be asheŋ191 Nɛ Yesu ba bɔla Jɛriko be kade to a choŋ. 2 Kanyɛn ko malɛ daa wɔtɔ nɛ baa tre mo Zakiyes. E daa la elamposɔpoana na be enimu
         ko nna a la damawura nseŋ daŋ wora ania ga nɛ e wu esa nɛ Yesu daa la, 3 ama e daa maŋ tiŋ ŋkpal jimaŋ nɛ b daŋ shɛr ndoŋ na nɛ kananɛ mo gbagba daa du shiimbi
         so. 4 Ndoŋ nna nɛ e kpal loŋ so n ta ekpa nɛ Yesu beeŋ bɔla so na so n shile n juŋkpar n
         ya dii sikamɔɔ be kedibi a tase so nɛ Yesu e ba kaa bɔla ndoŋ a choŋ nɛ e wu mo. 5 Yesu ka ba fo kedibi na ase nɛ e maŋ kumu so ŋ keni mo nseŋ kaŋɛ mo le: “Zakiyes nya
         manaŋ ŋ gbelge m ba, ŋkpal manɛ so, kabre a daga ŋ ka yɔ fo pe n ya ki fo efɔ.” 6 Ndoŋ nna nɛ Zakiyes nya manaŋ ŋ gbelge ŋ keta Yesu kagbenefuliso n yɔ mo pe. 7 Basa na kikɛ ka wu loŋ nɛ b bile asheŋ ŋ kaŋɛ: “Men keni, e ka yɔ alubiworapo pe n
         ya ki mbe efɔ.” 8 Nɛ Zakiyes niŋi to n yili nseŋ kaŋɛ Enyɛnpe le: “Enyɛnpe, keni, meeŋ barga ma asɔ
         to ntuŋ anyɔ so n ta barga to ko ŋ kɛ betirpo, nɛ esa kama malɛ nɛ m puni, meeŋ leŋi
         amodoŋwura be kusɔ na ntuŋ nna n sa mo.” 9 Nɛ Yesu kaŋɛ: “Kabre kumɔlga ba laŋ ere to ebi so, ŋkpal manɛ so, Zakiyes gba la Eebraham
         mo nanabi nna. 10 Ma alɛ Nyiŋgbasa Pibinyɛn ba na nɛ m ba fin basa nseŋ mɔlga bumo ashi bumo be alubi
         to.”Eshuwa be amansherbi be keŋasa be asheŋ(Matiu 25:14-30)11 Basa na ka yil a nu asheŋ na nɛ Yesu naŋ bɔ bumo keŋasa ere ŋkpal e ka daŋ taga to
         Jerusalɛm nɛ ŋkpal b ka daa tama fanɛ epul na to nɛ Ebɔrɛ be kuwura na daa shin nɛ
         k lar efuli so so. 12 Ndoŋ nna nɛ e kpal loŋ so ŋ kaŋɛ bumo: “Ebunyamponyɛn ko e daŋ lar mo pe n yɔ efuli
         wɔfɔ ko so nɛ e ya ji kuwura nseŋ bɛta m ba. 13 E ka daa shin nɛ e yɔ nɛ e tre mbe anya kudu ko n ta pɔŋ kudu m bɔɔ bumo enɔ nseŋ
         kaŋɛ bumo le: ‘Men baa kɔ amansherbi ere to a ji yawu hale nɛ n naŋ ya bɛta m ba.’
         14 Mbe efuli so ebi malɛ daŋ kishi mo ga, amoso, e ka yɔ nɛ b shuŋi mbɔ fanɛ b bɛ mo
         so n ya kaŋɛ bumo nɛ baaŋ buu mo kuwura na le: ‘Anyi ere maa sha kanyɛn ere ka ki
         anyi be ewura.’ 15 Kanyɛn na ka nya mbe kuwura nseŋ bɛta m ba epe nɛ e shin nɛ b tre mbe anya nɛ e daŋ
         ta amansherbi na n sa na nɛ e bishi bumo etɔnɔ mo nɛ b ta amansherbi na n ji yawu
         n nya. 16 Ndoŋ nna nɛ ejuŋkparso na ba kaŋɛ mo le: ‘Enyɛnpe, n ta fo pɔŋ koŋwule na n nya pɔŋ
         kudu n ti so.’ 17 Nɛ enyɛnpe na kaŋɛ mo: ‘Mbo, kenya lela, fo wora asɔ. Fo ka baŋ ta gbrɛbi ere n shuŋ
         le ere nɛ m pin fanɛ meeŋ tiŋ n yirda fo, amoso, naniere n sa fo nde kudu nɛ fo baa
         keni so.’ 18 Ejuŋkparso na be kaman nɛ enyɔsopo ba kaŋɛ mo le: ‘Enyɛnpe, n ta fo pɔŋ koŋwule na
         n nya pɔŋ anu n ti so.’ 19 Nɛ enyɛnpe na kaŋɛ mo alɛ le: ‘N sa fo alɛ nde anu nɛ fo baa keni so.’ 20 Nɛ emo nɛ e naŋ bɛ so malɛ ba kaŋɛ enyɛnpe na le: ‘Enyɛnpe, fo pɔŋ koŋwule na nde.
         N ta kumo nna n wɔtɔ kechɛbi to ŋ kre n nase, 21 ŋkpal manɛ so, n daa ŋana fo kagbene nna. Ŋkpal manɛ so, n nyi kananɛ fo la kumukpakpasowura.
         Kusɔ nɛ fo maŋ ta n nase, kumo nɛ fee ta, asɔ nɛ fo maŋ duu, amo nɛ fee teŋi.’22 Nɛ enyɛnpe na kaŋɛ mo le: ‘Kusɔ nɛ fee malga ere gbagba nɛ meeŋ ta n ji fo demu, kenya
         lubi ere. Fo yɛ fo nyi ŋ ka la kumukpakpasowura a ta kusɔ nɛ m maŋ ta n nase nsaa
         teŋi asɔ nɛ m maŋ duu ŋko? 23 Nɛ manɛ e ba nɛ fo daa maŋ ta ma amansherbi na n ya yili amansherbi be eyilikpa nɛ
         n daŋ ba m ba nya nchu.’ 24 Ndoŋ nna nɛ e kaŋɛ anya nɛ b daa yil ndoŋ na le: ‘Men sɔ pɔŋ koŋwule na mo kutɔ n
         sa emo nɛ e nya pɔŋ kudu na.’ 25 Nɛ b bishi enyɛnpe na le: ‘Enyɛnpe, nɛ mo alɛ ka kɔ pɔŋ kudu ai?’ 26 Nɛ enyɛnpe na kaŋɛ: ‘Ma e kaŋɛ menyi na fanɛ ekama nɛ e kɔ beeŋ naŋ nya n ti so nɛ
         ekama nɛ e maŋ kɔ, gbrɛ nɛ e kɔ na gba, baaŋ sɔ kumo mo kutɔ.’ 27 Ade kikɛ be kaman nɛ enyɛnpe na kaŋɛ le: ‘To, naniere men ya pɛ ma doŋana nɛ b daŋ
         kaŋɛ fanɛ m maaŋ ki bumo be ewura na m ba teŋ bumo ma anishito.’ ” 28 Yesu ka malga asheŋ ere kikɛ n loge nɛ e naŋ pɛ Jerusalɛm be ekpa n juŋkpar bumo a
         yɔ.Yesu ka luri Jerusalɛm bunyanso be asheŋ(Matiu 21:1-11; Maak 11:1-11; Jɔn 12:12-19)29 A ka ba ka gbrɛbi nɛ e fo Bɛtfagi nɛ Bɛtani be nde to nɛ a wɔ kebee nɛ baa tre Ɔlifs
         be kebee na ase, nɛ e ta le be kubɔya ere n shuŋi bebɛsopo na be benyɔ ŋ kaŋɛ bumo:
         30 “Men yɔ kadebi nɛ k ya kaa wɔ menyi be anishito ere to. Men baŋ ya kaa luri kumo to,
         menyeeŋ wu b ka chɛ kurmafɔlbi ko m muni. Esa kikɛ maŋ naŋ dii kumo. Men saŋɛ kumo
         m bar ma nfe. 31 Nɛ esa kama nɛ e kaŋ bishi menyi le: ‘Manɛ e ba nɛ menyee saŋɛ kumo?’ Men kaŋɛ mo
         le: ‘Enyɛnpe na e naa sha kumo.’ ” 32 Ndoŋ nna nɛ bumo nɛ Yesu shuŋi na yɔ n ya wu fanɛ asheŋ nɛ Yesu kaŋɛ bumo na gbagba
         kikɛ chap e wora. 33 B ka ya kaa saŋɛ kurmafɔlbi na nɛ kurmawuraana bishi bumo le: “Manɛ e ba nɛ menyee
         saŋɛ kurmafɔlbi na?” 34 Nɛ b kaŋɛ bumo le: “Enyɛnpe na e naa sha kumo.” 35 Kumo be kaman nɛ b keta kurmafɔlbi na m bar Yesu nseŋ ba ta bumo be asɔbuuso ko n
         deŋi kumo so nseŋ shin nɛ Yesu dii n chena so. 36 Yesu ka bee dii kurma na a yɔ nɛ basa ta bumo be asɔbuuso ko a parga to a nase ekpa
         to. 37 E ka ba taga to Ɔlifs be kebee so be kegbelge na nɛ mbe bebɛsopo kikɛ fara a di Ebɔrɛ
         epaŋ awɔrso nɛ kagbenefuliso, ŋkpal emamachisheŋ damta nɛ b daŋ wu na kikɛ so. 38 Le nɛ b daŋ kaŋɛ:“Nɛfa la Ewura nɛ e shi Enyɛnpe be ketre to a ba na peya nna.Kagbenewushi e baa wɔ ebɔrɛsonɛ kemaŋkura e baa la Enyɛnpetale peya.”39 Ndoŋ nna nɛ Efarisiana nɛ b daa wɔ jimaŋ na to na be beko kaŋɛ Yesu le: “Eŋinipo,
         kaŋɛ fo bebɛsopo ere nɛ b lo to.” 40 Nɛ Yesu kaŋɛ Efarisiana na le: “Ma e kaŋɛ menyi na fanɛ nɛ b lo to gba ajembu ere
         beeŋ boŋ to n di ma epaŋ.”Yesu ka kpal Jerusalɛmebi so n shu be asheŋ41 Yesu ka ba kaa taga to Jerusalɛm be kade na to nseŋ keni kumo, 42 e shu na nseŋ kaŋɛ le: “Alako kabre, menyi alɛ gba daa nyi asɔ nɛ a bee bar kagbenewushi
         nna. Ama b ta amo ŋ ŋana menyi so. 43 Ŋkpal manɛ so, saŋko beeŋ ba nɛ men doŋana e ba pɔr egbal ŋ kulti menyi be kade ere
         nseŋ chambɔ kaba kama so ŋ kulti kade na 44 nseŋ da menyi be kade ere n lɛ kasawule nseŋ mur menyi kikɛ nɛ kumo to be egbalana
         ere kikɛ e buri to nyam n deŋi abar so le kululu. Ŋkpal manɛ so, men daa maŋ pin jemanɛ
         nɛ Ebɔrɛ daŋ ba nɛ e ba mɔlga menyi na.”Yesu ka ju yawujipoana ashi bɔrɛlambu na to be asheŋ(Matiu 21:12-17; Maak 11:15-19; Jɔn 2:13-22)45 Ndoŋ nna nɛ Yesu luri bɔrɛlambu na to n fara a ju bumo nɛ b daa wɔ kumo be kelɔnɛ
         so a ji yawu na a lar kowu 46 nsaa kaŋɛ bumo le: “Abɔrɛsibɛ na bee kaŋɛ fanɛ Ebɔrɛ kaŋɛ: ‘A daga ma kowu ka la kabɔrɛkule
         be kakpa.’ Ama menyi ere ta kumo ŋ ki beyu be eŋanakpa.” 47 Ade be kaman nɛ e wɔtɔ a yɔ bɔrɛlambu na to kachɛ kama n ya kaa ŋini basa abɔrɛsheŋ.
         Ndoŋ nna nɛ bɔrɛmatapowuraana na nɛ mbraŋinipoana na nɛ kade na to be benimuana fara
         a fin kananɛ baaŋ wora m mɔ mo. 48 Ama bumo alɛ daa maŋ tiŋ n nya shɛŋ n wora ŋkpal kananɛ basa daŋ baa wɔtɔ a nu mbe
         kamalga na so.

B ka bishi Yesu kakpa nɛ mbe eleŋ shi be asheŋ(Matiu 21:23-27; Maak 11:27-33)201 Kachako Yesu ka wɔ bɔrɛlambu na to a ŋini basa nsaa bɔ baru lela na a sa basa nɛ bɔrɛmatapowuraana
         na nɛ mbraŋinipoana na nɛ benimuana na ba ndoŋ m ba bishi mo le: 2 “Kaŋɛ anyi eleŋ nɛ fo kɔ a wɔtɔ a wora asheŋ ere ŋko wanɛ e sa fo loŋ be eleŋ.” 3 Nɛ Yesu kaŋɛ bumo: “Ma alɛ gba beeŋ bishi menyi kesheŋ bishiso ko. 4 To, men kaŋɛ ma, Jɔn be kabɔrɛbɛr na be asheŋ daŋ shi ebɔrɛso nna ŋko enyiŋgbasa kutɔ?”
         5 Ndoŋ nna nɛ b fara a bishi abar kusɔ nɛ baaŋ kaŋɛ Yesu. B yɛ: “Nɛ an baŋ kaŋɛ fanɛ:
         ‘Ebɔrɛso nɛ a shi’, e beeŋ bishi anyi: ‘Nɛ manɛ e ba nɛ men maŋ yirda mo?’ 6 Nɛ anyi alɛ naŋ kaŋɛ: ‘A shi enyiŋgbasa kutɔ nna’, basa ere kikɛ beeŋ kpa anyi ajembu,
         ŋkpal manɛ so, bumo ere be ekama baŋ yirda mbe kagbene to nna fanɛ Jɔn daa la anebi
         nna.” 7 Amoso, kusɔ nɛ b daŋ kaŋɛ e la fanɛ b maŋ nyi kakpa nɛ a shi. 8 Ndoŋ nna nɛ Yesu malɛ kaŋɛ bumo: “To, ma alɛ gba maaŋ kaŋɛ menyi kakpa nɛ eleŋ nɛ
         ŋ kɔ a wɔtɔ a wora asheŋ na shi.”Paawuraana be asheŋ(Matiu 21:33-46; Maak 12:1-12)9 Ade be kaman nɛ Yesu naŋ fara a bɔ keŋasa ere a sa basa na. E yɛ: “Kanyɛn ko e daŋ
         dɔ ndibi sɔrso be kudɔ nseŋ ta kumo m bɔɔ paawuraana enɔ fanɛ b baa keni so nseŋ yɔ
         efuli pɔtɛ ko so nɛ e ya wora nchɛnnyɔ. 10 Asɔrso na be kechuge be jemanɛ ka ya fo nɛ e shuŋi kenya ko paawuraana na kutɔ fanɛ
         b sa mo kudɔ na to be asɔrso na be ako. Nɛ paawuraana na bri kenya na nseŋ bɛta mo
         n yɔ nɛ enɔfuloŋ. 11 Nɛ kudɔ na wura naŋ bɛta n shuŋi kenya ko paawuraana na kutɔ nɛ b ya bri mo alɛ gba
         n wora mo amɔmɔshiasheŋ nseŋ bɛta mo n yɔ nɛ enɔfuloŋ. 12 Nɛ e naŋ bɛta n shuŋi kenya sasopo ko nɛ b ya doro mo alɛ gba nseŋ gberge mo n lar
         kudɔ na to n ya lɛ. 13 Ndoŋ nna nɛ kudɔ na wura na fara a bishi mbe kumu le: ‘Naniere nuso nɛ meeŋ wora?’
         Ndoŋ nna nɛ le be nfɛra ba mbe kumu to nɛ e kaŋɛ: ‘Meeŋ shuŋi m pibi shaso ere, ashere
         mo ere, baaŋ bunyaŋ mo.’ 14 Ama paawuraana na ka ya wu kebia na nɛ b kaŋɛ abar: ‘Men keni, kudɔ ere wura be kapetɛjipo
         nde, men shin nɛ an mɔ mo nɛ asɔ na e ki anyeya.’ 15 Ndoŋ nna nɛ b gberge mo n lar kudɔ na to n ya mɔ mo.” Nɛ Yesu bishi basa na le: “To,
         manɛ nɛ kudɔ na wura beeŋ wora paawuraana na? 16 E beeŋ ba mɔ paawuraana na nseŋ ta ndibi sɔrso be kudɔ na n sa paawuraana popɔr.”
         Basa na ka nu kusɔ nɛ Yesu malga na nɛ b kaŋɛ le: 17 “Ebɔrɛ e baa pete anyi.” Nɛ Yesu keni bumo nseŋ bishi bumo le: “Mannɛ le nɛ abɔrɛsibɛ
         na bee kaŋɛ:‘Kejembu mo nɛ bepɔrpo kini nae ba ki ebu na be kebonfu be gbaltɔlase lela na’ a?18 Esa kama nɛ e tɔr loŋ be kejembu so, e beeŋ buri to le burburbi nɛ ekama malɛ nɛ k
         tɔr mo so, e beeŋ bɛa to cheche.”Lampo be keka be asheŋ(Matiu 22:15-22; Maak 12:13-17)19 Mbraŋinipoana na nɛ bɔrɛmatapowuraana na ka pin fanɛ bumo nɛ Yesu bɔ keŋasa na nɛ
         b wora ania a fin kananɛ baaŋ wora m pɛ mo epul na kikɛ to. 20 Ama bumo alɛ daa ŋana basa na nna. Nɛ b fara a tɛ mo nseŋ shuŋi basa fanɛ b kute n
         yɔ mo kutɔ fanɛ b ka la basa lela na n ya lute mo kɔnɔ nɛ e malga n da so nɛ b ta
         mo m bɔɔ gomena nɛ e daa ji na enɔ. 21 Basa na ka ba nɛ b kaŋɛ mo le: “Eŋinipo, an nyi fo ka bee ji kashenteŋ nsaa ŋini basa
         kashenteŋ be ekpa na, fo alɛ maŋ kɔ ŋkpɛato, kagbene koŋwule nɛ fo kɔ a ŋini basa
         Ebɔrɛ be ekpa na. 22 Amoso, kaŋɛ anyi, anyi be mbra na to k wɔtɔ fanɛ an baa ka lampo a sa Romebi be ewurgboŋ
         Siza ŋko k maŋ wɔtɔ loŋ?” 23 Ama Yesu daŋ pin bumo be kɔnɔnu be kebishi na nseŋ kaŋɛ bumo le: “Men sa ma kemansherbi
         nɛ ŋ keni.” 24 B ka bar kumo nɛ e bishi bumo le: “Esa mo be foto nɛ wanɛ be ketre e deŋ kumo so ere?”
         Nɛ basa na kaŋɛ: “Ewurgboŋ Siza peya.” 25 Nɛ Yesu kaŋɛ bumo: “To, kumo ere, men baa ta asɔ nɛ a la Ewurgboŋ Siza peya a sa mo
         nsaa ta Ebɔrɛ malɛ peya a sa mo.” 26 B daa maŋ tiŋ n ta mbe mmalga na n nya mo basa na to m pɛ. Kananɛ e daŋ sa bumo kamalga
         na be kifito na daŋ mɔ bumo kɔnɔ ga nɛ b lo to shruum.B ka bishi Yesu ketiŋi luwu to be asheŋ(Matiu 22:23-33; Maak 12:18-27)27 Kachako Sadusiebi, bumo nɛ baa kaŋɛ fanɛ ketiŋi luwu to maŋ wɔtɔ na be beko ba Yesu
         kutɔ m ba bishi mo kesheŋ ere ŋ kaŋɛ: 28 “Eŋinipo, anebi Mosis sibɛ n sa anyi fanɛ nɛ enyɛn ta eche a maŋ nya ebi nseŋ wu ŋ
         ka eche na, enyɛn na mo sipo e ta ekulpoche na ŋ kurge mbia n sa mo da nɛ e wu na.
         29 To, basa koŋwule beshunu ko e daa wɔtɔ nɛ enimuso ta eche n wu a maŋ kurge mbia. 30 Nɛ enyɔsopo na ta ekulpoche na n wu a maŋ nya mbia, nɛ esasopo ta mo a maŋ nya mbia.
         31 Loŋ koŋwule na e wora bumo beshunu na kikɛ loŋ hale nɛ bumo kikɛ ba wu a maŋ nya mbia.
         32 Kumo be kaman nɛ eche na malɛ ba wu. 33 To, nɛ ketiŋiachɛ na, emo be eche e naaŋ baa la kache na? Ŋkpal manɛ so, bumo beshunu
         na malɛ kikɛ daŋ ta kache na ŋ ku so.”34 Nɛ Yesu kaŋɛ bumo le: “Durnya ere to be basa nɛ b wɔ ŋkpa to ere be benyɛn wɔtɔ nna
         a ta beche nɛ beche malɛ bee yɔ kakil to, 35 ama benyɛn nɛ beche nɛ b daga ketiŋi luwu to a wɔ ŋkpa to jemanɛ na so na, maaŋ ba
         kaa ta beche ŋko m ba kaa yɔ kakil to. 36 Ŋkpal manɛ so, b maaŋ naŋ tiŋ n wu, baaŋ baa wɔtɔ nna fanɛ emalaika nsaa la Ebɔrɛ
         be mbia ŋkpal b ka naŋ ba ŋkpa to so. 37 To, anebi Mosis gba ŋini basa be ketiŋi luwu to na be asheŋ ashi kupumbi be asheŋ
         to, ndoŋ nɛ e daŋ tre Enyɛnpe fanɛ Eebraham be Ebɔrɛ nɛ Aizek be Ebɔrɛ nɛ Jeekɔb be
         Ebɔrɛ na. 38 Ebɔrɛ maŋ la bubuni be Ebɔrɛ, e la basa nɛ b wɔ ŋkpa to be Ebɔrɛ nna, ŋkpal manɛ so,
         mo so nɛ basa kikɛ wɔ ŋkpa to.” 39 Ndoŋ nna nɛ mbraŋinipoana na be beko kaŋɛ Yesu: “Eŋinipo, fo malga nɛnɛ.” 40 Ŋkpal manɛ so, b daŋ ŋana kenaŋ n tiŋ m bishi mo kusɔ ko.Esa nɛ Kristo na la be asheŋ(Matiu 22:41-46; Maak 12:35-37)41 Nɛ Yesu bishi bumo le: “A ji nuso nna nɛ basa bee kaŋɛ fanɛ Ebɔrɛ be esa laraso Kristo
         na la Ewura Deevid mo Nanabi nna? 42 Ŋkpal manɛ so, Deevid gbagba kaŋɛ ashi Nshɛ be Kawɔl na to fanɛ;Enyɛnpe na kaŋɛ n Nyɛnpe le:‘Chena ma jisoso nfe43 hale nɛ n ya ta fo doŋana m bɔɔ fo enɔ.’44 Deevid gbagba daŋ tre Kristo na Enyɛnpe nɛ nuso nɛ Kristo na bee wora a la mo nanabi?”Yesu ka ji mbe bebɛsopo asoe to ŋkpal mbraŋinipoana so be asheŋ(Matiu 23:1-36; Maak 12:38-40; Luuk 11:37-54)45 Ndoŋ nna nɛ e yili basa na kikɛ be anishito ŋ kaŋɛ mbe bebɛsopo le: 46 “Men baa de mbraŋinipoana na so. Bumo e naa sha kebaabuu epiŋi tenteŋ a nite a kilgi
         to nɛ basa e baa tu bumo kebɛ to a chɔrɔ bumo bunyanso na. Bumo e naa sha kebaachena
         bunyaŋ be mbɛ so ashi nshɛrbuana to nseŋ naa sha kejigboŋ to be bunyanso be echenakpaana
         na. 47 Bumo e naa puni bekulpocheana a suge bumo be nwu nsaa ta kabɔrɛkule tenteŋ kebirkɔnshiso
         a kule Ebɔrɛ na. Ŋkpal loŋ be asheŋ ere kikɛ so, bumo be kasogberge beeŋ baa shi a
         chɔ ekama peya.”

Ekulpoche be kakɛ be asheŋ(Maak 12:41-44)211 Yesu ka wu kananɛ damawuraana bee ta bumo be kakɛ a wɔtɔ amansherbi be deka na to
         na 2 nɛ e wu ekulpoche tirpo ko malɛ ka ba ta aninibi anyɔ n wɔtɔ. 3 Nɛ e kaŋɛ le: “Ma e kaŋɛ menyi na fanɛ ekulpoche tirpo ere wɔtɔ amansherbi ga ashi
         amansherbi be deka na to a chɔ bumo nɛ b ka na kikɛ. 4 Ŋkpal manɛ so, bekama nɛ b wɔtɔ na kikɛ lara bumo be kedama to be gbrɛgbrɛ nna m ba
         wɔtɔ, ama mo ere etirpo ta kusɔ nɛ e kɔ kikɛ nna m ba wɔtɔ. E wɔtɔ mbe kusɔ jiso kikɛ.”Yesu malga bɔrɛlambu na be kebure be asheŋ(Matiu 24:1-2; Maak 13:1-2)5 Basa ko ka bee ji bɔrɛlambu na be asheŋ a malga yawu kpakpaso be ajembu nɛ basa ta
         m pɔr kumo na be asheŋ nɛ Yesu kaŋɛ bumo le: 6 “Asɔ nɛ menyee wu ere bre kikɛ, saŋko beeŋ ba nɛ kejembu koŋwule kama gba maaŋ ba
         ka a bɛ kumo barkasa so. Baaŋ ba da amo kikɛ n lɛ.”Etɔrɔ nɛ kekishi be kasogberge be asheŋ(Matiu 24:3-14; Maak 13:3-13)7 Ndoŋ nna nɛ b bishi mo: “Eŋinipo, saŋɛ mo nɛ kesheŋ nɛ fo malga na beeŋ wora? Nɛ jemanɛ
         na malɛ ba kaa taga to, manɛ e naaŋ ŋini fanɛ kumo be loŋ be saŋɛ na fo?” 8 Nɛ e kaŋɛ bumo le: “Men baa da so nɛ esa kikɛ e sa maŋ fule menyi, ŋkpal manɛ so,
         basa damta beeŋ ba kaa kɔ ma ketre a na a kaŋɛ le: ‘Ma e la mo!’ ŋko ‘Jemanɛ na fo!’
         Men sa maŋ bɛ bumo so. 9 Nɛ men kaŋ ba kaa nu fanɛ basa bee kɔ abar ana nseŋ naa nu alantokɔ be asheŋ, men
         sa maŋ shin nɛ menyi be ŋgbene e baa ku menyi, ŋkpal manɛ so, a daga fanɛ loŋ be asheŋ
         e juŋkpar n wora pɔɛŋ, ama lalaloge be jemanɛ na maaŋ bɛ so epul na to.”10 Ade be kaman nɛ e naŋ kaŋɛ bumo le: “Efuli ko beeŋ kɔ kuko kena nɛ kuwurgboŋ ko e
         kɔ kuwurgboŋ nyɔsopo malɛ kena. 11 Abembeŋgboŋ beeŋ ba nɛ akoŋ nɛ alɔana e tɔr mboŋ damta. Alemaŋkarsheŋ damta beeŋ shi
         ebɔrɛso n wora nɛ kufu e pɛ basa ga. 12 Ama pɔɛŋ nɛ le be asheŋ malɛ kikɛ e wora, basa beeŋ pɛ menyi n tɔrɔ menyi a ta menyi
         a bɔɔ nshɛrbuana to be benimuana enɔ nsaa ti menyi ebuana. Basa beeŋ kpal ma ketre
         so n yɛr menyi bewurgboŋana nɛ egomena be anishito. 13 Kumo be jemanɛ na so menyeeŋ nya ekpa n ji ma asheŋ be shɛda. 14 Men baa nyi geeŋ menyi be ŋgbene to fanɛ a maŋ daga men ka beeŋ chena n fɛ kananɛ
         menyeeŋ malga be asheŋ. 15 Ŋkpal manɛ so, meeŋ bugi menyi be nnɔ nɛ men doŋana e pɔɔ menyi so ŋ gben ŋko n ji
         m bri menyi ŋ gben. 16 Betuto nɛ benioana nɛ bedaana nɛ bekurgepoana nɛ beteriana beeŋ ta menyi m bɔɔ men
         doŋana enɔ nɛ b mɔ menyi be beko. 17 Ekama beeŋ kpal ma ketre so ŋ kishi menyi, 18 ama menyi be kemin koŋwule kama gba maaŋ mur. 19 Ama ekama nɛ e ji kanyiti n lar, e beeŋ nya mbe ŋkpa.Yesu ka malga Jerusalɛm be kemur be asheŋ(Matiu 24:15-21; Maak 13:14-19)20 Jemanɛ nɛ men baŋ wu benapo ka kulti Jerusalɛm na, men baa nyi fanɛ kade na be kemur
         be jemanɛ taga to. 21 Amo be jemanɛ na, men shin nɛ bumo nɛ b wɔ Judiya be efuli so e shile n yɔ abee ase
         nɛ bumo nɛ b wɔ kade na be epunto e lar kumo to nɛ bumo nɛ b wɔ ndɔana to e sa maŋ
         bɛta n luri kade na to, 22 ŋkpal manɛ so, naniere baaŋ gberge Israɛlebi kusoe n tal to n shin nɛ abɔrɛsibɛ na
         kikɛ e bɔla ekpa. 23 Yee, kumo be jemanɛ na, bedampoche nɛ beche nɛ b kɔ mbia nɛ b kraa wɔ enɔ to, beeŋ
         wu asheŋ ga, ŋkpal manɛ so, awurfoŋ damta beeŋ ba durnya ere to nɛ kasogberge e ba
         basa ere so. 24 Basa beeŋ ta etokobi m mɔ bumo be beko nɛ efuliana so ebi kikɛ e pɛ bumo be beko anya
         n yɔ bumo be efuliana so nɛ nnyamase e mur Jerusalɛm kikɛ nyam. K beeŋ ba du loŋ nna
         hale nɛ nnyamase na be eleŋ be jemanɛ e ya choŋ.Nyiŋgbasa Pibinyɛn be keba be asheŋ(Matiu 24:29-31; Maak 13:24-27)25 Amo be jemanɛ emamachisheŋ beeŋ shi epeŋi so nɛ kufɔl so nɛ achɛkpabi so m ba nɛ durnya
         ere to ebi be ŋgbene e kaa bumo nɛ b wul to ŋkpal teku be atiligboŋ be egbri nɛ amo
         be kebagato so. 26 Kufu beeŋ pɛ basa, hale nɛ b ya kaa chɛl ŋkpal emamachisheŋ nɛ baaŋ wu a ka beeŋ wora
         durnya ere to so, ŋkpal manɛ so, ebɔrɛso be eleŋana kikɛ beeŋ wea abarto. 27 Saŋɛ na so baaŋ wu ma, Nyiŋgbasa Pibinyɛn ka shi awɔlpa so nɛ eleŋ nɛ kemaŋkura gboŋ
         a ba. 28 To, nɛ asheŋ ere kaŋ ba fara a wora, men maŋ menyi be amuana so n saŋɛ menyi be eyurana
         to, ŋkpal manɛ so, menyi be kumɔlga be jemanɛ taga to.”Kakuluwu be kedibi be kesheŋ ŋini be asheŋ(Matiu 24:32-35; Maak 13:28-31)29 Ade be kaman nɛ e bɔ bumo keŋasa ere ŋ kaŋɛ: “Men baa keni kakuluwu nɛ ndibi kikɛ.
         30 A baŋ ba kaa purge, menyi alɛ gba beeŋ wu nsaa nyi fanɛ kebleŋ be saŋɛ tea taga to.
         31 To, loŋ koŋwule na nna fanɛ nɛ asheŋ ere kikɛ kaŋ ba kaa wora, men baa nyi fanɛ Ebɔrɛ
         be kuwura na be keba nɛ jemanɛ na taga to. 32 Kashenteŋto nɛ mee kaŋɛ menyi na fanɛ asheŋ ere kikɛ beeŋ wora pɔɛŋ nɛ mbreebi nɛ
         b wɔ ŋkpa to ere kikɛ e wu. 33 Ebɔrɛso nɛ kasawule kikɛ beeŋ ba mur, ama ma mmalga maa ba nɛ a ba mur kikɛ.34 Ama men baa de menyi be amu so nsaa maa wɔ kebaawɔtɔ jiga nɛ kasanuu nɛ durnya ere
         to be kasɔsha be kebaawɔtɔ to nɛ menyi be aba e pɔ menyi nɛ kachɛ nɛ ma, Nyiŋgbasa
         Pibinyɛn beeŋ ba na e purgi menyi fanɛ kejigbelɛ na. 35 Ŋkpal manɛ so, kachɛ na beeŋ ba durnyaebi kikɛ so nyam. 36 Amoso, men baa da so saŋkama a kule Ebɔrɛ eleŋ nɛ menyeeŋ tiŋ n ta n luri asheŋ nɛ
         a beeŋ wora ere kikɛ to n lar nseŋ tiŋ m ba yili ma, Nyiŋgbasa Pibinyɛn be anishito.”37 Karechɛ kama e daa wɔ bɔrɛlambu na to nna a ŋini basa abɔrɛsheŋ nɛ kanyɛso nɛ e yɔ
         kebee nɛ baa tre Ɔlifs be kebee na so n ya kaa wɔtɔ. 38 Chipurdidi basa na kikɛ daa ba mo kutɔ bɔrɛlambu na to nna m ba kaa nu mbe mmalga.

B ka kre Yesu be kemɔ be nia be asheŋ(Matiu 26:1-5, 14-16; Maak 14:1-2, 10-11; Jɔn 11:45-53)221 Bodobodo nɛ a maŋ kɔ yiisi be Kejigboŋ nɛ baa tre Kebansonchoŋ na ka ba kaa taga to
         2 nɛ bɔrɛmatapowuraana nɛ mbraŋinipoana daa fin kananɛ baaŋ nya mo m mɔ, ŋkpal manɛ
         so, b daa ŋana basa na nna.3 Ndoŋ nna nɛ Setani luri Judas Iskareɔt nɛ e daa la bebɛsopo kuduanyɔ na be eko na
         to, 4 nɛ e yɔ bɔrɛmatapowuraana na nɛ bɔrɛlambu to be benimuana na kutɔ nɛ b ya kre kananɛ
         e beeŋ wora n debɔr Yesu n sa bumo be nia. 5 B ka nu loŋ na nɛ bumo be ŋgbene fuli bumo ga nɛ bumo nɛ mo ji amansherbi nɛ baaŋ
         sa mo be asheŋ n yili. 6 Nɛ Judas shuli fanɛ e beeŋ debɔr Yesu nseŋ fara a fin ekpa nɛ e beeŋ bɔla so ŋ ŋana
         n lar jimaŋ na be kaman n debɔr Yesu n sa bɔrɛmatapowuraana na nɛ benimuana na.Yesu nɛ mbe bebɛsopo ka ji Kebansonchoŋ be ajibi be asheŋ(Matiu 26:17-25; Maak 14:12-21; Jɔn 13:21-30)7 Ndoŋ nna nɛ bodobodo nɛ a maŋ kɔ yiisi na be kachɛ fo. Kumo be kamɔnchɛ nɛ baa mɔ
         Kebansonchoŋ be kpakpafɔlbi a lara sarga na. 8 Nɛ Yesu ta le be kubɔya n shuŋi Pita nɛ Jɔn: “Men ya wora Kebansonchoŋ be ajibi na
         n yili nɛ an ba ji.” 9 Nɛ b bishi mo le: “Nnɛ nɛ fee sha fanɛ an ya wora amo?” 10 Nɛ e kaŋɛ bumo le: “Men keni nfe, men baŋ luri kade to, kanyɛn ko ka sulɔ kapuya nɛ
         nchu na beeŋ shɛr menyi to. Men bɛ mo so n ya luri laŋ mo nɛ e beeŋ luri na to, 11 nseŋ kaŋɛ laŋ na wura le: ‘Eŋinipo na yɛ: Befɔ be ebu nɛ ma nɛ ma bebɛsopo beeŋ chena
         n ji Kebansonchoŋ be ajibi na wɔ nnɛ?’ 12 E beeŋ ŋini menyi esoso be ebu gboŋgboŋi ko nɛ b bela ase n yili na. Men ya wora ajibi
         na n yili ndoŋ.” 13 Ndoŋ nna nɛ bebɛsopo na yɔ n ya tu asɔ kananɛ Yesu daŋ baŋ malga na chap nseŋ ya wora
         Kebansonchoŋ be ajibi na n yili.Enyɛnpe be daŋkarejibi na be asheŋ(Matiu 26:26-30; Maak 14:22-26; 1 Kɔrintebi 11:23-25)14 Kebansonchoŋ be ajibi na be keji be saŋɛ ka fo nɛ mo nɛ beshuŋipoana na ya kaa tase
         ejikpa. 15 Nɛ e kaŋɛ bumo le: “Pɔɛŋ nɛ n luri ma tɔrɔ to m baŋ yili kumo ma kagbene to nna fanɛ
         a daga fanɛ ma nɛ menyi e ji Kebansonchoŋ be ajibi ere. 16 Ŋkpal manɛ so, m maaŋ naŋ ji kumo kikɛ hale nɛ kumo be kachɛ gbagba na e ya fo m bɔla
         ekpa ashi Ebɔrɛ be kuwurgboŋ na to.” 17 Nɛ e ta kawiebi nɛ asɔnuuso n chɔrɔ Ebɔrɛ n loge nseŋ kaŋɛ le: 18 “Men sɔ n chige abar n nuu, ŋkpal manɛ so, ma e kaŋɛ menyi na fanɛ yili kabre a yɔ
         m maaŋ naŋ nuu le be waindibi be yabra kikɛ hale nɛ Ebɔrɛ be kuwura na be jemanɛ e
         ya ba.” 19 Kumo be kaman nɛ e ta bodobodo n chɔrɔ Ebɔrɛ n loge nseŋ bu kumo to n ta a sa bumo
         nsaa kaŋɛ le: “Ma eyur nɛ ŋ kɔ a sa menyi nde. 20 Men baa wora loŋ a nyiŋi ma.” Ajibi na be kaman nɛ e ta kawiebi na malɛ n wora kananɛ
         e daŋ keta bodobodo na n wora na nseŋ kaŋɛ bumo: “Kawiebi ere to be asɔnuuso nɛ baa
         duga a sa menyi ere e la Ebɔrɛ nɛ dimɛdi be kɔnɔkoŋwule be ŋkre popɔr nɛ k wɔtɔ ŋkpal
         ma ŋklaŋ so na.21 Men keni, emo nɛ e beeŋ debɔr ma e tase ma kutɔ ejikpa nfe a ji na. 22 Ma, Nyiŋgbasa Pibinyɛn bee yɔ luwu to fanɛ kananɛ b nase kumo abɔrɛsibɛ na to na,
         ama asheŋ maaŋ nyalɛ n sa emo nɛ e beeŋ debɔr ma na kikɛ.” 23 Nɛ b fara a bishi abar fanɛ bumo to be emo e naaŋ nya kagbene n debɔr mo na.Bebɛsopo na ka ji abar emɔrɔ a yɔ be asheŋ24 Ndoŋ nna nɛ bebɛsopo na ji abar emɔrɔ a fin bumo to be emo nɛ e beeŋ ba ki bumo kikɛ
         be enimu. 25 Nɛ Yesu kaŋɛ bumo le: “Durnya to be bewura e wɔ basa a ŋini bumo eleŋ, nɛ basa malɛ
         bee tre bumo be benimuana belelapo. 26 Ama menyi ere to, mannɛ aloŋ nɛ k du. Menyi ere e shin nɛ menyi kikɛ to be enimu e
         ki ekama be kebibi n shin nɛ menyi kikɛ to be ejuŋkparpo e ki ekama be emantopo a
         shuŋ ekama. 27 Ŋkpal manɛ so, esa nɛ e bee chena ejikpa a wushi nɛ emo nɛ e bee bar mo ajibi ndoŋ,
         emo e chɔ mo barkasa? Mannɛ emo nɛ e bee chena ejikpa a wushi na e chɔ emo nɛ e bee
         bar ajibi na a? Ama men keni, ma ere ka wɔ menyi to a shuŋ menyi.28 Menyi e la bumo nɛ b ji kanyiti ŋ kraŋ tu ma a wɔ ma awurfoŋ to na. 29 Kananɛ n Tuto lara ma nɛ ŋ ki ewura na nɛ ma alɛ gba bee lara menyi nɛ men ki bewura
         n tu ma 30 n ji nseŋ nuu ashi ma kuwura to nseŋ naaŋ chena nwurputiana so n ji Israɛlebi be nnaŋ
         kuduanyɔ na demu.”Yesu ka wu ŋ kaŋɛ Pita ka beeŋ lar mo kaman be asheŋ(Matiu 26:31-35; Maak 14:27-31; Jɔn 13:36-38)31 Nɛ Yesu kaŋɛ: “Saimɔn Saimɔn, keni, Setani kule Ebɔrɛ ekpa fanɛ e bee sha kewora menyi
         yɛryɛrbi fanɛ kananɛ baa gbaŋgbaŋ aboyunyifu to na, 32 ama ŋ kule Ebɔrɛ n sa fo fanɛ fo yirda e tiŋ a kɔ fo to kpakpa a yil. Nɛ fo alɛ ka
         baŋ lar loŋ be kebaawɔtɔ na to, fo leŋ fo kurgepoana na to.” 33 Nɛ Pita kaŋɛ mo le: “Enyɛnpe, nɛ fee yɔ kabuti to nɛ luwu to gba, ma nɛ fo beeŋ yɔ.”
         34 Nɛ Yesu kaŋɛ Pita le: “Pita, ma e kaŋɛ fo na fanɛ pɔɛŋ nɛ koshinyɛn e boŋ kanyɛ ere,
         feeŋ chɛ ale asa ŋ kaŋɛ fanɛ fo maŋ nyi ma.”35 Nɛ e bishi bumo le: “Ŋ ka daa maŋ ta kɔlgu ŋko adiiku ŋko asɛbta n shuŋi menyi nɛ
         men yɔ na, men daŋ ya paŋ kusɔ ko a?” Nɛ b kaŋɛ mo: “An daa maŋ ya paŋ shɛŋ.” 36 Nɛ e kaŋɛ bumo: “To, naniere bre, ekama nɛ e kɔ kɔlgu ŋko adiiku, e ta kumo. Nɛ ekama
         malɛ nɛ e maŋ kɔ tokobi e fa mbe kusɔbuuso n ta amansherbi na n tɔ kuko. 37 Ŋkpal manɛ so, ma e kaŋɛ menyi na fanɛ abɔrɛsibɛ nɛ a bee kaŋɛ fanɛ b ta ma n ti alubiworapoana
         so na daga kebɔla ekpa, ŋkpal manɛ so, asɔ nɛ b sibɛ a malga ma asheŋ na kikɛ bee
         bɔla ekpa nna na.” 38 Nɛ b kaŋɛ mo: “Enyɛnpe, keni etokobi anyɔ nde.” Nɛ e kaŋɛ bumo le: “A kukwe loŋ.”Kananɛ Yesu kule Ebɔrɛ ashi Ɔlifs be kebee so be asheŋ(Matiu 26:36-46; Maak 14:32-42)39 Nɛ e lar kade na to n yɔ Ɔlifs be kebee so fanɛ kananɛ e chɛr a wora na nɛ mbe bebɛsopo
         na bɛ mo so n yɔ. 40 E ka fo ndoŋ nɛ e kaŋɛ bumo le: “Men baa kule Ebɔrɛ fanɛ men maaŋ luri kechɔŋkeni
         to.” 41 Ndoŋ nɛ e yige bumo nseŋ yɔ anishito gbrɛ n ya gbir ŋ kule Ebɔrɛ ŋ kaŋɛ le: 42 “Etuto, nɛ k par fo, fo ta awurfoŋ ere ashi ma so, ama mannɛ ma keparso, shin nɛ k
         baa la feya.” 43 Nɛ malaika ko shi ebɔrɛso n lar mo so m ba kaa leŋ mo to. 44 Mbe kagbene ka jija mo alegaiso nɛ e bugi kagbene ŋ kule Ebɔrɛ ga hale nɛ kebleŋ ya
         kaa lar mo so a do kasawule so fanɛ ŋklaŋ. 45 E ka yige kabɔrɛkule na nɛ e niŋi to m ba mbe bebɛsopo na kutɔ nɛ baa di ŋkpal kagbenejijaso.
         46 Nɛ e bishi bumo le: “Manɛ e ba nɛ menyee di? Men koso a kule Ebɔrɛ fanɛ men maaŋ luri
         kechɔŋkeni to.”Kananɛ b pɛ Yesu be asheŋ(Matiu 26:47-56; Maak 14:43-50; Jɔn 18:3-11)47 E kraa malga nna nɛ bebɛsopo kuduanyɔ na to be emo nɛ baa tre Judas na juŋkpar jimaŋ
         ko m ba ndoŋ m ba firgi n taga to Yesu nɛ e pipe mbe kegbuŋ kechɔrɔso. 48 Nɛ Yesu bishi mo le: “Judas, ma, Nyiŋgbasa Pibinyɛn nɛ fee sha kepipe ma kegbuŋ kechɔrɔso
         n debɔr a?” 49 Mbe bebɛsopo nɛ b daa yil ndoŋ na ka wu kesheŋ nɛ k daa shin nɛ k wora na nɛ b bishi
         mo le: “Enyɛnpe, an baa ŋe bumo etokobi a?” 50 Ndoŋ nna nɛ bebɛsopo na to be eko ŋe bɔrɛmatapo nimuso be kenya ko be jiso so be kusoe
         n chuge. 51 Nɛ Yesu kaŋɛ mo: “A kukwe, men sa maŋ naŋ ŋe n ti so.” Kumo be kaman nɛ e beta kenya
         na be kusoe na n chɔga mo so.52 Nɛ Yesu bishi bɔrɛmatapowuraana na nɛ bɔrɛlambu to be benimuana na nɛ kade na to be
         benimuana na nɛ b daŋ ba nɛ b ba pɛ mo na: “Men ta etokobi nɛ mprɛ nna m ba nɛ men
         ba pɛ ma fanɛ eyu a? 53 Ma nɛ menyi e daa la bɔrɛlambu na to kachɛ kama nɛ men daa maŋ beta ma. Ama naniere
         bre menyi be saŋɛ nna nɛ tentembiri e ŋini kumo be eleŋ.”Pita ka chɛ fanɛ e maŋ nyi Yesu be asheŋ(Matiu 26:57-58, 69-75; Maak 14:53-54, 66-72; Jɔn 18:12-18, 25-27)54 Ndoŋ nna nɛ b nyaŋ Yesu m pɛ mo n yɔ bɔrɛmatapo nimuso na pe. Saŋɛ na so nɛ Pita bɛ
         kufɔ a wɔ kaman. 55 B ka ya puga edɛ laŋ na to a wɔl nɛ Pita tu bumo a tase ndoŋ. 56 E ka tase ndoŋ na nɛ bɔrɛmatapo nimuso na be kebita ko wu mo kefulto na to m pɛshɛ
         mo loŋ nseŋ kaŋɛ le: “Mo nɛ kanyɛn ere gba e daa la.” 57 Nɛ Pita chɛ kumo ŋ kaŋɛ le: “Kache manɛ, m maŋ nyi mo.” 58 K maŋ chɛr ko nɛ esa ko malɛ naŋ wu mo nseŋ kaŋɛ le: “Fo alɛ gba la bumo to be eko
         nna.” Nɛ Pita kaŋɛ: “Kanyɛn manɛ, ma alɛ maŋ la bumo to be eko.” 59 Kumo be awa koŋwule be kaman nɛ basa na be eko naŋ kaŋɛ: “K baŋ fuli nna fanɛ kanyɛn
         ere gba nɛ Yesu e daa la, ŋkpal manɛ so, Galili be esa e la mo.” 60 Nɛ Pita kaŋɛ le: “Kanyɛn manɛ, ma ere maŋ pin kusɔ nɛ fee malga ere gba to.” E kraa
         malga nna nɛ koshinyɛn boŋ epul na to. 61 Ndoŋ nna nɛ Enyɛnpe kilgi ŋ keni Pita nɛ e nyiŋi Enyɛnpe be kamalga mo nɛ e daŋ kaŋɛ
         mo fanɛ: “Pɔɛŋ nɛ koshinyɛn e boŋ kabre, feeŋ chɛ ale asa ŋ kaŋɛ fanɛ fo maŋ nyi ma
         na.” 62 Ndoŋ nna nɛ e lar kowu n ya shu ga.B ka wora Yesu eyurto m bri mo be asheŋ(Matiu 26:67-68; Maak 14:65)63 Basa nɛ b daa kɔ Yesu to na wora mo eyurto nseŋ bri mo 64 nseŋ naŋ wora mo kebuumbuuanishi nseŋ ŋmɛa mo nsaa kaŋɛ mo: “Pin esa nɛ e ŋmɛa fo
         ere.” 65 Amo be kaman nɛ b malga mmalga damta ŋ gbiti mo a tege mo.B ka bar Yesu demujikpa be asheŋ(Matiu 26:59-66; Maak 14:55-64; Jɔn 18:19-24)66 Kare ka chɛ nɛ bɔrɛmatapowuraana na nɛ mbraŋinipoana nɛ baa tre Juwebi be benimuana
         be nshɛrwuraana na kikɛ shɛr. Amo be kaman nɛ b keta mo n yɔ bumo be demujikpa n ya
         kaŋɛ mo le: 67 “Nɛ fo e la Kristo na, fo kaŋɛ anyi.” Nɛ e kaŋɛ bumo: “Ŋ kaŋɛ menyi gba, men maaŋ
         yirda. 68 Nɛ ma alɛ naŋ bishi menyi kamalga ko, men maaŋ sa ma kumo be kifito. 69 Ama yili kabre a yɔ ma, Nyiŋgbasa Pibinyɛn beeŋ ya chena Elempo Ebɔrɛ be jiso so.”
         70 Nɛ basa na kikɛ bishi mo le: “Ama fo e la Ebɔrɛ Pibinyɛn na ŋko?” Nɛ Yesu kaŋɛ bumo:
         “Loŋ gbagba nɛ men yɛ na.” 71 Ndoŋ nna nɛ b kaŋɛ abar: “To, manɛ be shɛda nɛ an naa sha? Mo gbagba be kɔnɔ to nɛ
         an nu kumo na.”

B ka yɛr Yesu Gomena Pailat kutɔ be asheŋ(Matiu 27:1-2, 11-14; Maak 15:1-5; Jɔn 18:28-38)231 Ndoŋ nna nɛ nshɛrwuraana na kikɛ koso n yɛr Yesu Gomena Pailat kutɔ 2 n ya kaŋɛ mo fanɛ le be alubi nɛ Yesu wora. B yɛ: “An wu fanɛ kanyɛn ere wɔtɔ nna
         a wul anyi be efuli ere so ebi to nsaa kaŋɛ anyi fanɛ an sa maa ka lampo a sa Romebi
         be ewurgboŋ Siza nseŋ naa wɔtɔ a tre mo gbagba be kumu Kristo nɛ e la ewura na.” 3 Nɛ Gomena Pailat bishi mo le: “Fo e la Juwebi be Ewura na a?” Nɛ Yesu shuli so ŋ kaŋɛ:
         “Loŋ gbagba nɛ fo kaŋɛ na.” 4 Ndoŋ nna nɛ Pailat kaŋɛ bɔrɛmatapowuraana na nɛ jimaŋ na le: “Ma ere maŋ wu kulubi
         kikɛ kanyɛn ere so.” 5 Nɛ b kini nseŋ kaŋɛ: “E ta mbe asheŋ ŋiniso nna a wɔ Judiya be efuli so kikɛ a ŋini
         basa nsaa fur bumo a wɔtɔ kumuleŋ to. Hale Galili kikɛ nɛ e yili n wora loŋ m ba fo
         nfe.” 6 Pailat ka nu loŋ nɛ e bishi bumo le: “Galili be esa e la mo a?” Nɛ b shuli so. 7 E ka pin fanɛ Yesu shi Galili, Ewura Hɛrɔd be kasawule so na nɛ e shin nɛ b yɛr mo
         n ya sa Ewura Hɛrɔd, saŋɛ na so nɛ mo alɛ gba ba Jerusalɛm be kade na to. 8 Ewura Hɛrɔd ka wu Yesu nɛ mbe kagbene fuli mo ga, ŋkpal manɛ so, e daŋ nu mbe asheŋ
         ga nseŋ daa fin kewu mo nɛ e wora mbe emamachisheŋ na be kuko nɛ e keni. 9 Amoso, e daŋ bishi mo asheŋ damta, ama mo alɛ daa maŋ kaŋɛ mo shɛŋ. 10 Ndoŋ nna nɛ bɔrɛmatapowuraana na nɛ mbraŋinipoana na yili nshɛr na to m malga kenishipereso
         ŋ gbiti Yesu. 11 Nɛ Hɛrɔd nɛ mbe benapo wora mo nfɛlsheŋ nseŋ wora mo eyurto ga. Ade be kaman nɛ Hɛrɔd
         shin nɛ b ta asɔbuuso lela m buu Yesu shiaso nseŋ shin nɛ b naŋ bɛta mo n ya sa Pailat.
         12 Kumo be kamɔnchɛ kikɛ nɛ Hɛrɔd nɛ Pailat ki beteri, ŋkpal manɛ so, pɔɛŋ nɛ Yesu be
         demu na ba, b daa maŋ wɔ ebel abar so.B ka yɛ Yesu daga luwu be asheŋ(Matiu 27:15-26; Maak 15:6-15; Jɔn 18:39—19:16)13 Ndoŋ nna nɛ Pailat tre bɔrɛmatapowuraana na nɛ benimuana na nɛ jimaŋ na kikɛ m ba
         shɛr 14 ŋ kaŋɛ bumo le: “Men yɛ kanyɛn nɛ men bar ma na la esa lubi nna a wɔtɔ a fur basa
         a wɔtɔ kumuleŋ to. Ma alɛ ka yili menyi kikɛ be anishito nfe ŋ keni mbe demu na to
         m maŋ wu alubi nɛ men kaŋɛ fanɛ e wora na be kekama mo so. 15 Ewura Hɛrɔd gba daa maŋ wu kulubi kikɛ mo so, ŋkpal manɛ so, e laŋɛ mo nna n naŋ ba
         sa anyi. Men keni, mo alɛ maŋ wora kulubi kikɛ nɛ k daga mbe luwu. 16 Amoso, meeŋ shin nɛ b kuya mo so nseŋ yige mo.” 17 [Kebansonchoŋ be kejigboŋ be jemanɛ kikɛ k daa la daŋkare be kusɔ nna fanɛ Pailat
         e lara basa na be keparso be esa ashi kabuti to.]18 Nɛ bumo kikɛ ponte kɔnɔkoŋwuleso ŋ kaŋɛ le: “Lara mo basa to nseŋ lara Barabas kabuti
         to n sa anyi.” 19 Barabas daŋ yɔ kabuti to nna ŋkpal e ka daŋ fur basa nɛ b ta kumuleŋ ŋ kɔ ewura be
         eleŋ kelantokɔ to nɛ esa ko daŋ wu so. 20 Ndoŋ nna nɛ Pailat naŋ malga basa na kutɔ eleŋso a sha keshin nɛ Yesu e yɔ. 21 Nɛ jimaŋ na ponte eleŋso ŋ kaŋɛ le: “Gbir mo m mata kedibi largato so, gbir mo m mata
         kedibi largato so.” 22 Nɛ e naŋ bishi bumo kela sasopo: “Manɛ nna, manɛ be kulubi nɛ e wora? M maŋ wu kulubi
         kikɛ mo so nɛ k daga mbe luwu. Amoso, meeŋ shin nɛ b kuya mo so nseŋ yige mo nɛ e
         yɔ.” 23 Nɛ b kini nseŋ ponte eleŋso a kaŋɛ fanɛ Pailat e shin nɛ b gbir mo m mata kedibi largato
         so. Bumo be kaponte na shin nɛ b pɔɔ Pailat so. 24 Ndoŋ nna nɛ Pailat shuli n sa bumo 25 n shin nɛ b lara kanyɛn nɛ b daŋ ti ebu ŋkpal e ka daŋ fur basa n wɔtɔ kumuleŋ to
         nɛ b kɔ ewura be eleŋ ashi kelantokɔ to m mɔ esa na so ashi kabuti na to. Ŋkpal manɛ
         so, mo nɛ b daŋ kule Pailat fanɛ e lara n sa bumo. Amo be kaman nɛ e yige Yesu bre
         n sa bumo fanɛ b wora mo kusɔ nɛ baa sha.B ka gbir Yesu m mata kedibi largato so be asheŋ(Matiu 27:32-44; Maak 15:21-32; Jɔn 19:17-27)26 B ka kɔ mo a yɔ nɛ b ya nyaŋ Sairini be kanyɛn ko nɛ baa tre Saimɔn nɛ e shi adɔ to
         a luri kade to n tintiŋ mo nɛ e sulɔ Yesu be kedibi largato na m bɛ Yesu so. 27 Nɛ jimaŋ na be basa damta bɛ Yesu so nɛ beche damta ko ta enɔana n deŋi amu so a shu
         ŋkpal mo so. 28 Nɛ Yesu kilgi ŋ kaŋɛ bumo le: “Jerusalɛm to be beche, men sa maŋ kpal ma so a shu.
         Men baa shu ŋkpal menyi nɛ menyi be mbia so. 29 Ŋkpal manɛ so, saŋko bee ba nɛ b kaŋɛ le: ‘Begbentepoana nɛ basa nɛ b maŋ naŋ kurge
         ŋ ku so nɛ beche nɛ mbia maŋ naŋ nyipo ŋ ku so nu ebel kashenteŋto bre.’ 30 Saŋɛ na so baaŋ fara a kule abeegboŋ nɛ abeebi fanɛ a ka la enyiŋgbasa na ŋ kaŋɛ abeegboŋ
         le: ‘Men tɔr anyi so’, nseŋ kaŋɛ abeebi malɛ: ‘Men buu anyi so.’ 31 Ŋkpal manɛ so, ma ere ka du fanɛ kedibi wushiso nɛ b wora ma le ere, nuso nɛ baaŋ
         wora menyi nɛ men du fanɛ ndibi wɔlso ere?”32 B daŋ ta beyu anyɔ ko nna n ti mo so a yɔ nɛ b ya gberge bumo kusoe m mɔ bumo. 33 B ka ba fo kakpa nɛ baa tre Kumuwibi be Kakpa na nɛ b ta mo nɛ beyu anyɔ na ŋ gbir
         m mata ndibi largato so. Beyu anyɔ na be ekoŋwule daa wɔ mbe jisoso nna nɛ ekoŋwule
         malɛ daa wɔ mbe bena so. 34 Nɛ Yesu kaŋɛ le: “Etuto, ta m paŋ bumo, ŋkpal manɛ so, b maŋ nyi kusɔ nɛ baa wora.”
         Nɛ b to beri a fin bumo nɛ baaŋ nya mbe asɔbuuso. 35 Ndoŋ nna nɛ basa ba yili ndoŋ a keni mo nɛ benimuana na bee wora mo eyurto a kaŋɛ
         mo le: “Men keni, e mɔlga basa pɔtɛ, men shin nɛ e mɔlga mo gbagba be kumu nɛ an keni
         ŋko kashenteŋ nɛ e la Kristo nɛ Ebɔrɛ be esa laraso na a.” 36 Nɛ benapo malɛ gba wora mo eyurto nseŋ firgi n taga mo to n ta yabra nyannyanso ko
         a sa mo fanɛ e sɔ n nuu 37 a kaŋɛ mo le: “Nɛ fo kaŋɛ fo la Juwebi be Ewura na gbagba nna, fo mɔlga fo kumu.”
         38 Kasibɛ nɛ basa na daŋ sibɛ ŋ gbir m mata Yesu be kumu ase e daa la:“JUWEBI BE EWURA NA NDE.”39 Beyu anyɔ nɛ b daŋ gbir m mata ndibi largatoana so n ti mo so na be eko daŋ tege mo
         nna ŋ kaŋɛ: “Fo e la Kristo na, amoso, mɔlga fo kumu nseŋ mɔlga anyi alɛ gba.”40 Nɛ eyu nyɔsopo na fiɛ mo barkasa na so m bishi mo le: “Keni, fo maa ŋana Ebɔrɛ nna
         a? Ŋko fo maŋ wu kananɛ fo nɛ mo kikɛ wɔ luwu be kasogberge koŋwule to a? 41 Anyi ere be alubi be tɔnɔ nɛ anyee ji na, ama kanyɛn ere bre maŋ wora shɛŋ.” 42 E ka kaŋɛ loŋ nɛ e kilgi ŋ kaŋɛ Yesu le: “Yesu, fo kaŋ luri fo kuwura na to, fo nyiŋi
         ma.” 43 Ndoŋ nna nɛ Yesu kaŋɛ mo le: “Kashenteŋ nɛ mee kaŋɛ fo na fanɛ kabre ma nɛ fo beeŋ
         ya kaa wɔ paradisi.”Yesu be luwu be asheŋ(Matiu 27:45-56; Maak 15:33-41; Jɔn 19:28-30)44 Ta a ba kapaso, kerfi kuduanyɔ be jemanɛ nɛ tentembiri ba buu efuli na kikɛ so m biri
         to loŋ hale n ya fo kaaseso kerfi asa. 45 Ŋkpal manɛ so, epeŋi daa maŋ naa nyaŋɛ nɛ bɔrɛlambu na to be patisa na yili kumo be
         esoso n chaŋɛ to m ba kaseto. 46 Nɛ Yesu boŋ to awɔrso ŋ kaŋɛ: “Etuto, n ta ma kiyoyu m bɔɔ fo enɔ.” E ka baŋ kaŋɛ
         loŋ n loge nɛ e fute mbe lalaloge be efute. 47 Benapo be enimu ko ka daŋ wu asɔ nɛ a wora na kikɛ nɛ e di Ebɔrɛ epaŋ nseŋ kaŋɛ le:
         “Kashenteŋto, kanyɛn ere daa maŋ wora shɛŋ.” 48 Basa damta nɛ b daŋ ba shɛr ndoŋ a keni na, ka wu asheŋ na kikɛ nɛ b bɛta n ta enɔana
         a bri bumo be ŋgbene so a yɔ epe. 49 Nɛ Yesu be benyipoana na nɛ beche nɛ b daŋ shi Galili m bɛ mo so m ba na kikɛ ya kaa
         yil ekarso gbrɛ a keni asheŋ nɛ a daa wora na kikɛ.Yesu be kepuli be asheŋ(Matiu 27:57-61; Maak 15:42-47; Jɔn 19:38-42)50 Kanyɛn ko e daa wɔtɔ nɛ baa tre mo Josɛf. E daŋ shi Juwebi be kade nɛ baa tre Arimatiya
         na nna nseŋ daa la Juwebi be nshɛrwuraana na to be esa lela nɛ kashenteŋshapo. 51 E daa la nshɛrwuraana na be eko nna, ama e daa maŋ sa bumo kashuli ashi kesheŋ nɛ
         b daŋ wora na to. E daa wɔtɔ nna a jo Ebɔrɛ be kuwura na be keba. 52 Mo e daŋ yɔ Pailat kutɔ n ya kule mo Yesu be kebuni. 53 Pailat ka sa mo ekpa, nɛ e ya lara ebuni na kedibi largato na so nseŋ ta kesaŋɛ lela
         ko m mea mo nseŋ ta mo n nase kejembulaŋ kurso ko be nchaŋ to nɛ b daa maŋ naŋ ta
         esa kikɛ n nase kumo to kikɛ na. 54 Kebelaseachɛ e daa la nɛ Kewushiachɛ na daa fara.55 Beche nɛ b daŋ shi Galili m bɛ Yesu so m ba na daŋ bɛ Josɛf so n ya wu nchaŋ na nɛ
         kananɛ b daŋ nase mo kumo to. 56 Kumo be kaman nɛ b bɛta n yɔ epe n ya wora ŋku dufɛso nɛ etulale n yili.Kewushiachɛ ka fo nɛ b wushi m bɛ kusɔ nɛ mbra na bee kaŋɛ na so.

Yesu be ketiŋi luwu to be asheŋ(Matiu 28:1-10; Maak 16:1-8; Jɔn 20:1-10)241 Kewushiachɛ na ka ji ŋ klade be bɔkwe na be kachɛ juŋkparso be chipurdidi nɛ beche
         na ta ŋku dufɛsoana nɛ etulale nɛ b daŋ wora na n yɔ nchaŋ na akpa. 2 B ka yɔ nɛ b wu fanɛ b gbelti kejembu nɛ b daŋ ta n ti nchaŋ na be kɔnɔ so na ashi
         to. 3 Ama b ka luri nchaŋ na to, b keni kumo to n fin Yesu be kebuni na ŋ gben. 4 B kraa yil ndoŋ nna nɛ kesheŋ na bee chinchiŋ bumo nɛ benyɛn anyɔ ko buu epiŋi fuful
         parrbiana ko m ba yili m mata bumo epul na to. 5 Ndoŋ nna nɛ kufu pɛ beche na nɛ b kur amu n yuu kasawule nɛ benyɛn na bishi bumo le:
         “Manɛ e ba nɛ menyee fin esa keniso bubuni to? 6 Men baa nyiŋi kusɔ nɛ e daŋ kaŋɛ menyi saŋɛ nɛ e daŋ kraa wɔ Galili na 7 fanɛ a daga b ka ta mo, Nyiŋgbasa Pibinyɛn m bɔɔ alubiworapoana enɔ nɛ b gbir mo m
         mata kedibi largato so nɛ e tiŋi kumo be kachɛ sasopo to na.” 8 Ndoŋ nna nɛ b nyiŋi Yesu be mmalga na 9 nseŋ shi nchaŋ na akpa m bɛta n yɔ epe n ya ta asheŋ na kikɛ ŋ kaŋɛ bebɛsopo kudukako
         na nɛ bumo nɛ b ka na kikɛ. 10 Mɛɛri Magdalin nɛ Joana nɛ Jeems mo nio Mɛɛri nɛ beche nɛ b daŋ ti bumo so na e daŋ
         ya kaŋɛ beshuŋipo na. 11 Ama b daa maŋ yirda bumo nseŋ daa tama fanɛ bumo be mmalga na daa la mmalga fuloŋ
         nna. 12 [Nɛ Pita koso n shile n yɔ nchaŋ na akpa n ya murgi n jule ŋ keni kumo to nɛ kesaŋɛ
         nɛ b daŋ ta m mea Yesu na nawule e dese to. Ndoŋ nna nɛ e bɛta a yɔ epe nɛ kesheŋ
         na bee chinchiŋ mo.]Yesu ka lar bebɛsopo anyɔ ko so be asheŋ(Maak 16:12-13)13 Kumo be kamɔnchɛ na kikɛ nɛ Yesu be bebɛsopo anyɔ ko yili Jerusalɛm n nite a malga
         asheŋ nɛ a wora na kikɛ be asheŋ a yɔ kadebi ko nɛ baa tre Ɛmeeyes na. 14 Kumo nɛ Jerusalɛm daa la fanɛ emayɛl ashunu nna. 15 B kaa bee malga a ber asheŋ nɛ a wora na be bare a yɔ nɛ Yesu gbagba ya tu bumo ekpa
         na to a yɔ. 16 Ama bumo be anishi daŋ ki nna gbrum nɛ b maŋ tiŋ m pin mo. 17 Nɛ e bishi bumo le: “Nuso be bare nɛ men kɔ a na a ber le ere?” Nɛ b kilgi a yil a
         keni asheŋ kagbenejijaso. 18 Nɛ bumo be eko nɛ baa tre Kliopas na bishi mo le: “N tama fanɛ fo nawule e la Jerusalɛm
         ere to be efɔ nɛ e maŋ nyi asheŋ nɛ a wora ndoŋ nchɛnnyɔ ere to ŋko?” 19 Nɛ e bishi bumo: “Manɛ be asheŋ?” Nɛ b kaŋɛ mo: “Nazarɛt be Yesu na be asheŋ. E daa
         la anebi nna nɛ mbe mmalga nɛ asheŋ woraso daa la asheŋgboŋ ashi Ebɔrɛ nɛ basa kikɛ
         be anishito. 20 Ama anyi be bɔrɛmatapowuraana nɛ benimuana ta mo m bɔɔ Romebi be benimu enɔ nɛ b ji
         mo demu ŋ kaŋɛ fanɛ e daga luwu n ta mo ŋ gbir m mata kedibi largato so m mɔ. 21 Anyi alɛ daa tama fanɛ mo nɛ Ebɔrɛ daŋ lara fanɛ e sɔ Israɛlebi n yige. Kumo be buushi
         kesheŋ na ka wora kumo be nchɛ asa nde kabre. 22 Ade malɛ kikɛ be kaman anyi to be beche ko shin nɛ mamachi pɛ anyi nna. B wule nna
         n yɔ mbe nchaŋ akpa chipur ere 23 n ya fin mbe kebuni ŋ gben nseŋ bɛta m ba kaŋɛ fanɛ emalaika lara bumo be amu nna
         ŋ ŋini bumo nseŋ kaŋɛ bumo fanɛ Yesu na tiŋi luwu to a wɔ ŋkpa to. 24 Anyi to be beko ka yɔ nchaŋ na akpa nɛ b ya wu asheŋ nɛ beche na kaŋɛ na gbagba chap,
         ama Yesu bre gbagba, b maŋ wu mo.” 25 Ndoŋ nna nɛ e kaŋɛ bumo le: “Men maa wora nfɛra kuraa, ŋkpal manɛ so, asɔ nɛ anebiana
         na sibɛ n nase na kikɛ be keta n wɔtɔ menyi be ŋgbene to du menyi so kpakpa kashenteŋto
         geeŋ. 26 Men maŋ nyi fanɛ asheŋ nɛ a wora ere kikɛ daga kewora Kristo na nna pɔɛŋ nɛ e luri
         mbe kemaŋkura na to a?” 27 Ndoŋ nna nɛ e fara Mosis be abɔrɛsibɛ to m bugi asɔ nɛ a bee malga mo gbagba be asheŋ
         kikɛ to ŋ kaŋɛ bumo loŋ hale n ya bɔla anebiana na kikɛ be abɔrɛsibɛana to nyam.28 B ka ba fo kadebi na nɛ Yesu wora fanɛ e ka daa sha kekpar so n yɔ anishito na. 29 Nɛ basa anyɔ na kule mo ŋ kaŋɛ: “Sa maŋ yɔ, ba luri anyi be laŋ to, ŋkpal manɛ so,
         epeŋi teŋ tɔr nɛ kaboŋ bee jija to.” 30 Ndoŋ nna nɛ Yesu shuli n tu bumo n yɔ. Mo nɛ bumo ka ya kaa tase ejikpa nɛ e ta bodobodo
         na n nɛfa kumo nseŋ bu kumo to n ta n sa bumo. 31 Ndoŋ nna nɛ bumo be anishi bugi nɛ b pin mo nɛ e foe bumo to epul na to. 32 Nɛ b kaŋɛ abar le: “Amoso nɛ e daŋ bugi abɔrɛsibɛ na to a malga a sa anyi ekpa to
         nɛ anyi be ŋgbene daŋ fuli anyi ga loŋ na.”33 Epul na gbagba to nɛ b bɛta n yɔ Jerusalɛm n ya tu bebɛsopo kudukako na nɛ bebɛsopo
         ko malɛ ti bumo so n shɛr a tase. 34 Nɛ bebɛsopoana na kaŋɛ bumo benyɔ na le: “Enyɛnpe tiŋi kashenteŋto hale n lar Saimɔn
         so.” 35 Ndoŋ nna nɛ bumo benyɔ na malɛ kaŋɛ bumo asheŋ nɛ a wora Ɛmeeyes be ekpa na to kikɛ
         nɛ kananɛ b pin mo ashi bodobodo na be kebuto to.Yesu ka lar mbe bebɛsopo so be asheŋ(Matiu 28:16-20; Maak 16:14-18; Jɔn 20:19-23; Ashuŋ Shunso 1:6-8)36 B kraa kute asheŋ ere nna nɛ Yesu gbagba ba yili bumo kikɛ to. 37 Ama kananɛ e daŋ lar bumo so na daŋ chinchiŋ bumo n ta kufu m pɛ bumo ga nɛ b daa
         tama fanɛ kebuniyoyu nna. 38 Nɛ e bishi bumo le: “Manɛ be kufu e kɔ menyi loŋ? Nɛ manɛ malɛ be nfɛra nɛ menyee
         fɛ menyi be ŋgbene to ere? 39 Men keni ma enɔana nɛ ma aya m pin fanɛ ma nna. Men beta ma ŋ keni, ŋkpal manɛ so,
         kebuniyoyu maŋ kɔ eyur nɛ awibi fanɛ kananɛ ŋ kɔ ere.” 40 E ka kaŋɛ loŋ na nɛ e ta mbe enɔana nɛ aya ŋ ŋini bumo. 41 Bumo be ŋgbene ka fuli bumo ga nɛ kesheŋ na kraa chinchiŋ bumo nɛ baa yirda kumo a
         gben nɛ e bishi bumo le: “Men maŋ kɔ kusɔ jiso ko nfe a?” 42 Ndoŋ nna nɛ b sa mo kɔrɔtɔ ŋaseso 43 nɛ e ta kumo n we bumo be anishito ndoŋ.44 Kumo be kaman nɛ e kaŋɛ bumo le: “Asheŋ ere kikɛ nɛ n daŋ kaŋɛ menyi saŋɛ nɛ ma nɛ
         menyi daŋ kraa wɔtɔ na fanɛ ma asheŋ nɛ a wɔ Mosis be abɔrɛsibɛ to nɛ anebiana na
         kikɛ peyaana to nɛ Nshɛ to na kikɛ daga kebɔla ekpa na.” 45 Ndoŋ nna nɛ e shin nɛ bumo be ŋgbene bugi nɛ b tiŋ m pin abɔrɛsibɛ na be afito 46 nseŋ kaŋɛ bumo le: “Abɔrɛsibɛ na bee kaŋɛ fanɛ a daga fanɛ Kristo na ka ji awurfoŋ
         n wu, 47 ama kumo be nchɛ asa to e beeŋ tiŋi luwu na to. Mbe ketre so nɛ baaŋ bɔla n yili Jerusalɛm
         m bɔ kelar alubi to nɛ Ebɔrɛ be keyige alubi m paŋ na be baru na n sa efuli kama so
         ebi. 48 Menyi e la asheŋ ere be eshɛdajipoana. 49 Meeŋ shin nɛ n Tuto be kɔnɔ naseso be kakɛ e ba menyi so. Amoso, men baa wɔ kade ere
         to hale nɛ eleŋ e ya shi esoso m ba buu menyi.”Yesu ka yɔ ebɔrɛso be asheŋ(Maak 16:19-20; Ashuŋ Shunso 1:9-11)50 Ndoŋ nna nɛ e juŋkpar bumo n lar n yɔ hale Bɛtani n ya maŋ mbe enɔana so n nɛfa bumo.
         51 E ka bee nɛfa bumo nɛ e fara a yige bumo a yɔ ebɔrɛso. 52 Nɛ b bɛta n yɔ Jerusalɛm nɛ kagbenefuli damta 53 n ya kaa wɔtɔ a ba a ba bɔrɛlambu na to saŋkama m ba kaa di Ebɔrɛ epaŋ.JƆNBaru lela nɛ Jɔn kute naJɔnJnBARU LELA NƐJƆNKUTE NA

Ŋkpa be kamalga na be asheŋ11 Pɔɛŋ nɛ durnya fara na nɛ esa nɛ baa tre Ebɔrɛ be Kamalga na wɔtɔ. Mo nɛ Ebɔrɛ e daa
         wɔtɔ nɛ mo nɛ Ebɔrɛ malɛ daa la kukoŋwule. 2 Pɔɛŋ nɛ durnya fara na nɛ esa nɛ baa tre Kamalga ere nɛ Ebɔrɛ e wɔtɔ. 3 Mo so nɛ Ebɔrɛ bɔla n to kusɔ kikɛ. Kusɔ toso kikɛ maŋ wɔtɔ nɛ Ebɔrɛ maŋ bɔla Kamalga
         na so n to. 4 Kamalga na to nɛ ŋkpa kikɛ shi nɛ le be ŋkpa ere malɛ bar kefulto basa to. 5 Kefulto na malɛ wɔtɔ nna a nyaŋɛ a fuli tentembiri to, ama tentembiri na malɛ maŋ
         naŋ pɔɔ kumo so. 6 Kanyɛn ko malɛ daa wɔtɔ nɛ baa tre mo Jɔn, nɛ Ebɔrɛ daŋ shuŋi mo durnya to. 7 E daŋ ba nna fanɛ shɛdajipo, kumo e la fanɛ e ba ji kefulto na be asheŋ be shɛda,
         saŋɛ na so, basa beeŋ bɔla mo so n yirda kumo. 8 Mannɛ mo gbagba e daa la kefulto na, e daŋ ba nna nɛ e ba ji kefulto na be shɛda.
         9 Kashenteŋ be kefulto nɛ k bee nyaŋɛ a sa esa kama na e daa ba durnya ere to na. 10 Durnya ere to nɛ e daa wɔ a la esa nɛ Ebɔrɛ bɔla mo so n to durnya, ama kumo alɛ daa
         maŋ pin mo. 11 E daŋ ba mo gbagba be efuli so nna, ama mbe basa gbagba daa maŋ sɔ mo. 12 Ama bekama nɛ b sɔ mo nseŋ yirda mbe ketre na, e sa bumo ekpa nna nɛ b ki Ebɔrɛ be
         mbia. 13 Mannɛ durnya ere to be ekpa so ŋko dimɛdi be eyur be kayɛlga be ekpa so ŋko kusɔ nɛ
         esa yili na so nɛ b bɔla ŋ ki Ebɔrɛ be mbia. Ebɔrɛ gbagba be katinto be kesheŋ nna.14 Esa nɛ baa tre Kamalga na daŋ ki dimɛdi nna m ba kaa wɔ anyi to. An wu mbe kemaŋkura
         nɛ kuwɔr be kakɛ nɛ kashenteŋ bɔlɔ kemaŋkura na to. Le be kemaŋkura ere la mo peya
         nna ŋkpal e ka la Ebɔrɛ Pibinyɛn koŋwule na so. 15 Mbe asheŋ nɛ Jɔn daŋ ji, saŋɛ nɛ e daŋ kaŋɛ le awɔrso na, e yɛ: “Ede be asheŋ nɛ n
         daa malga, saŋɛ nɛ n daŋ kaŋɛ fanɛ: ‘Esa ko wɔ ma kaman a ba, ama mo e chɔ ma, ŋkpal
         manɛ so, mo e daŋ ma kebaawɔtɔ ashi Ebɔrɛ be anishito.’ ” 16 Mbe kuwɔr be kakɛ nɛ k bɔlɔ mo to felɛlɛ na to nɛ e nɛfa anyi nseŋ kraa wɔtɔ a nɛfa
         a nɛfa anyi. 17 Ŋkpal manɛ so, anebi Mosis so nɛ Ebɔrɛ bɔla m bar mbra na, ama kuwɔr be kakɛ nɛ kashenteŋ
         bre shi Yesu Kristo so nna.18 Esa kama maŋ naŋ wu Ebɔrɛ kenishiso. Ebinyɛn koŋwule, nɛ e tase m mata Ebɔrɛ na, nawule
         e ŋini basa kananɛ Ebɔrɛ du.Jɔn kabɔrɛbɛrpo be kubɔya be asheŋ(Matiu 3:1-12; Maak 1:1-8; Luuk 3:1-18)19 Kachako Jerusalɛm to be Juwebi be benimuana shuŋi bɔrɛmatapoana nɛ Livaiebi ko Jɔn
         kutɔ fanɛ b ba bishi mo le: “Nuso be esa e la fo?” 20 Ndoŋ nna nɛ Jɔn bugi to nɛnɛ ŋ kaŋɛ bumo, e yɛ: “Mannɛ ma e la Mesaya na.” 21 Ndoŋ nna nɛ b naŋ bishi mo: “To, nɛ nuso be esa e la fo? Anebi Elaija e la fo a?”
         Nɛ Jɔn kaŋɛ: “Ayai, mannɛ anebi Elaija e la ma.” Nɛ b naŋ bishi mo le: “Anebi nɛ e
         bee ba na e la fo a?” Nɛ Jɔn yɛ: “Ayai.” 22 Ndoŋ nna nɛ b kaŋɛ mo: “Jande, kaŋɛ anyi esa nɛ e la fo, ŋkpal manɛ so, a daga fanɛ
         an nya kusɔ ko n ya kaŋɛ bumo nɛ b shuŋi anyi na. Manɛ nɛ fo kɔ nɛ fo kaŋɛ anyi fo
         asheŋ?” 23 Nɛ Jɔn ta anebi Aizaaya be mmalga ŋ kaŋɛ bumo le: “Ma e la esa nɛ mbe ebɔl bee ponte
         ashi kiyi to a kaŋɛ fanɛ: ‘Men lɔŋɛ Enyɛnpe be ekpa niŋiso n sa mo nɛ e bɔla so na.’
         ”24 Ndoŋ nna nɛ mbɔ nɛ Efarisiana na daŋ shuŋi na malɛ bishi Jɔn: 25 “Fo yɛ fo maŋ la Mesaya na ŋko anebi Elaija ŋko anebi nɛ e bee ba na. To, nɛ manɛ
         e ba nɛ fee bɛr basa kabɔrɛbɛr?” 26 Nɛ Jɔn kaŋɛ bumo: “Nchu nɛ ŋ kɔ a bɛr basa kabɔrɛbɛr, ama esa ko yil menyi to nfe
         nɛ men maŋ nyi mo. 27 Mo e la esa nɛ e wɔ ma kaman a ba na, esa nɛ m maŋ fo mbe aya to be shishɛr gba so
         na.”28 Bɛtani nɛ asheŋ ere kikɛ wora ashi Jɔɔdan be lɔr be kaba ndoŋ, kakpa nɛ Jɔn daa bɛr
         basa kabɔrɛbɛr na.Ebɔrɛ be Kpakpafɔlbi be asheŋ29 Asheŋ ere ka wora ŋ klade nɛ Jɔn wu Yesu ka bee ba mo kutɔ nɛ e kaŋɛ basa le: “Men
         keni, Ebɔrɛ be Kpakpafɔlbi nɛ k bee lara durnyaebi be alubi ashi bumo to a lɛ na.
         30 Mo nɛ n daa de saŋɛ nɛ n daŋ kaŋɛ le na fanɛ: ‘Kanyɛn ko wɔ ma kaman a ba na, ŋkpal
         manɛ so, e daŋ ma kebaawɔtɔ ashi Ebɔrɛ be anishito.’ 31 Ma ere gbagba daa maŋ nyi mo, ama kusɔ nɛ k ba nɛ m ba kaa ta nchu a bɛr basa kabɔrɛbɛr
         na e la fanɛ Israɛlebi e wu mo nseŋ pin mo.”32 Kede be kaman nɛ Jɔn ji le be shɛda ŋ kaŋɛ: “N wu Kiyoyu na ka shi ebɔrɛso ŋ gbelge
         m ba fanɛ lepɔ m ba shir a wɔ mo so. 33 Nɛ fanɛ esa nɛ e shuŋi ma fanɛ m ba ta nchu m bɛr basa kabɔrɛbɛr na daa maŋ ŋini ma
         mo, ma alɛ gba daa maaŋ pin mo. Le nɛ e daŋ kaŋɛ ma: ‘Esa nɛ feeŋ wu Kiyoyu Cheeŋ
         na ka beeŋ ba gbelge mo so n shir a wɔ mo to na e la esa nɛ e beeŋ shin nɛ Kiyoyu
         Cheeŋ na e gbelge basa so.’ 34 Ma alɛ wu nsaa ji shɛda fanɛ mo e la Ebɔrɛ Pibinyɛn na.”Yesu be beshuŋipo juŋkparsoana be asheŋ35 Kumo be ŋklade Jɔn nɛ mbe bebɛsopo anyɔ ko naa yil kakpa koŋwule na. 36 Nɛ e wu Yesu ka bee choŋ nɛ e kaŋɛ: “Men keni Ebɔrɛ be Kpakpafɔlbi na.” 37 Bebɛsopo anyɔ na ka nu kusɔ nɛ e kaŋɛ na nɛ b ta m bɛ Yesu so. 38 Ndoŋ nna nɛ Yesu gbɛ ŋ keni nɛ b bɛ mo so nɛ e bishi bumo: “Manɛ nɛ menyee fin?” Nɛ
         b bishi mo: “Rabai, nnɛ nɛ fo wɔ?” Rabai be kifito e la eŋinipo. 39 Nɛ Yesu kaŋɛ bumo: “Men ba keni.” Ndoŋ nna nɛ b ya wu kakpa nɛ e wɔ nseŋ shir mo kutɔ
         ndoŋ hale nɛ epeŋi ya tɔr, ŋkpal manɛ so, k daa la fanɛ kaaseso kerfi ana be saŋɛ
         nna. 40 Basa anyɔ nɛ b daŋ nu kusɔ nɛ Jɔn daŋ kaŋɛ nseŋ bɛ Yesu so na be eko e daa la Andru,
         Saimɔn Pita mo sipo na. 41 Kusɔ nɛ Andru daŋ baŋ fara n wora e la fanɛ e daŋ fin mo da Saimɔn nna ŋ kaŋɛ mo le:
         “An wu Mesaya na.” Kumo e la fanɛ Kristo na. 42 Kumo be kaman nɛ e bar Saimɔn Yesu kutɔ nɛ mo alɛ keni Saimɔn nseŋ kaŋɛ le: “Fo e
         la Saimɔn nɛ fo tuto bee ji Jɔn na ŋko? Naniere baaŋ baa tre fo Sifas.” Kumo be kifito
         e la kefalta nɛ kumo koŋwule na la Pita.Yesu ka tre Filip nɛ Nataniɛl be asheŋ43 Kesheŋ ere ka wora ŋklade nɛ Yesu yili kumo fanɛ e bee yɔ Galili be kasawule so. Kumo
         be kamɔnchɛ na nɛ e tu Filip nseŋ kaŋɛ mo: “Bɛ ma so.” 44 Filip daŋ shi Bɛtsaida be kade to nna, kakpa koŋwule nɛ Andru nɛ Pita gba shi na.
         45 Kumo be kaman nɛ Filip malɛ wu Nataniɛl nseŋ kaŋɛ mo le: “An wu esa nɛ anebi Mosis
         sibɛ mbe asheŋ ashi mbra be kawɔl na to na. Mo koŋwule na be asheŋ nɛ anebiana na
         kikɛ sibɛ na. Mo e la Nazarɛt be Yesu, Josɛf pibi na.” 46 Ndoŋ nna nɛ Nataniɛl bishi mo: “Fo kaŋɛ Nazarɛt? Kusɔ lela mo malɛ e naaŋ shi Nazarɛt
         be kade to?” Ndoŋ nna nɛ Filip kaŋɛ: “Ba keni.” 47 Yesu ka wu Nataniɛl ka bee ba mo kutɔ nɛ e kaŋɛ mo le: “Kashenteŋto, Israɛl be esa
         gbagba nde nɛ efɛsheŋ kikɛ maŋ wɔ mo to.” 48 Nɛ Nataniɛl bishi mo: “Nnɛ nɛ fo nyi ma?” Nɛ Yesu kaŋɛ mo: “Fo ka daa wɔ figi be kedibi
         na be kifi to pɔɛŋ nɛ Filip tre fo na kikɛ nɛ n wu fo.” 49 Nɛ Nataniɛl kaŋɛ mo le: “Rabai, kashenteŋto, fo e la Ebɔrɛ Pibinyɛn na. Fo e la Israɛl
         be efuli so be Ewura na.” 50 Nɛ Yesu kaŋɛ mo: “Ŋ ka kaŋɛ fo fanɛ n wu fo figi be kedibi na be kifi to na so so
         nɛ fo yirda ere a? Fo kraa beeŋ wu asheŋ nɛ a chɔ kede ere gba.” 51 Kumo be kaman nɛ e kaŋɛ bumo kikɛ: “Kashenteŋ nɛ mee kaŋɛ menyi na fanɛ menyeeŋ wu
         ebɔrɛso ka bugi nɛ Ebɔrɛ be emalaika bee dii a gbelge a ba ma, Nyiŋgbasa Pibinyɛn
         so.”

Yesu ka ta nchu ŋ ki yabra belbelso be asheŋ21 Filip nɛ Nataniɛl ka ba Yesu kutɔ be nchɛnnyɔ be kaman nɛ esa ko bee kre kejafɔ ashi
         Keena be kade to ashi Galili, nɛ Yesu mo nio gba yɔ ndoŋ. 2 B daŋ tre Yesu nɛ mbe bebɛsopo gba kejafɔ na to nna nɛ b yɔ. 3 B wɔ ndoŋ nna nɛ kejafɔ na to be yabra belbelso ya loge nɛ Yesu mo nio kaŋɛ mo: “Keni,
         bumo be yabra belbelso na maŋ naa wɔtɔ.” 4 Nɛ Yesu kaŋɛ: “Kache manɛ, fee sha keŋini ma asheŋ be kewora nna a? Ma saŋɛ maŋ naŋ
         fo.” 5 Ndoŋ nna nɛ Yesu mo nio kilgi ŋ kaŋɛ laŋ na to be nyɛrbi le: “Kusɔ kama nɛ e yɛ men
         wora, men wora.” 6 Juwebi daa kɔ eyur be kefɔrso be daŋkare be kabɔrɛbɛso ko nna, amoso, mpuya ashe e
         daa yil ndoŋ. Mpuya na be kekama daa beeŋ tiŋ n sɔ nchu fanɛ egalɔn adunyɔ ŋko adesa.
         7 Loŋ be mpuya na be asheŋ nɛ Yesu daŋ kaŋɛ nyɛrbi na le: “Men jɔ nchu m bɔlɔ amo felɛlɛ.”
         Ndoŋ nna nɛ b jɔ nchu na m bɔlɔ amo. 8 B ka loge nɛ e kaŋɛ bumo: “To, naniere men jɔ amo be ako n ya sa kejafɔ be kejigboŋ
         ere to be enimu na.” Nchu na daŋ kilgi yabra belbelso nna. 9 B ka jɔ amo n yɔ nɛ enimu na nuu ŋ keni. Nyɛrbi nɛ b daŋ jɔ nchu na daa nyi kakpa
         nɛ le be yabra belbelso na daŋ shi, ama enimu na bre daa maŋ nyi. Amoso, e daŋ tre
         kejafɔ mo kul na nna n lar ekarso n ya kaŋɛ mo le: 10 “Keni, yabra belbelso lela nɛ ekama yaa fara a bar nɛ basa bee nuu bumo be keparso
         pɔɛŋ nɛ baa bar amo nɛ a maŋ wɔ ebel fanɛ ade na kaman. Nɛ manɛ e ba nɛ fo ere yaŋ
         ta alela na n yili loŋ m ba kaa chige amo naniere?”11 Le be mamachi be kesheŋ ere e daa la emamachisheŋ ana nɛ Yesu daŋ wora n wora ana
         na to be kejuŋkparso ashi Keena, Galili be efuli so. E daŋ wora loŋ nna ŋ ŋini kananɛ
         mbe kemaŋkura du nɛ mbe bebɛsopo wora mo yirda.12 Ade be kaman nɛ Yesu nɛ mo nio nɛ mo sipoana nɛ mbe bebɛsopoana kikɛ yɔ Kapɛɛniam
         n ya ji nchɛnnyɔ ndoŋ.Yesu ka ju yawujipoana ashi bɔrɛlambu na to be asheŋ(Matiu 21:12-13; Maak 11:15-18; Luuk 19:45-46)13 A ka ba ka gbrɛbi nɛ Juwebi be Kebansonchoŋ be daŋkare be kejigboŋ be saŋɛ e fo nɛ
         Yesu yɔ Jerusalɛm. 14 E ka fo ndoŋ nɛ e yɔ bɔrɛlambu na to nɛ basa ko wɔ kumo to be kelɔnɛ so a fa ana nɛ
         mbolpɔ nɛ ali nɛ beko malɛ tase bumo be eteebɔl ase a chɛr amansherbi. 15 Ndoŋ nna nɛ e ta amamprɔŋ n wora kuchuchɔ n ju basa na kikɛ nɛ mbolpɔ nɛ ana na kikɛ
         nseŋ melgi eteebɔl na kikɛ m buu nɛ bumo be amansherbiana na tɔr m pesaŋ to. 16 Kumo be kaman nɛ e kilgi ŋ kaŋɛ alifapoana na le: “Men ta amo n lar nfe. Men sa maŋ
         ta n Tuto pe a ki kebɛ.” 17 Ndoŋ nna nɛ mbe bebɛsopoana nyiŋi abɔrɛsibɛ na ka bee kaŋɛ fanɛ: “Kasha nɛ fo kɔ a
         sha fo pe ere shi ma to ga hale a chɔɔ ma to fanɛ edɛ na.” 18 Asheŋ ere be kaman nɛ Juwebi be benimuana na ba bishi mo le be kesheŋ bishiso ere,
         b yɛ: “Manɛ be mamachi be kesheŋ nɛ fo kɔ nɛ fo wora ŋ ŋini anyi nɛ an pin ekpa nɛ
         fo kɔ a tiŋ a wora le be asheŋ ere kikɛ?” 19 Nɛ Yesu kaŋɛ bumo le: “Men jija bɔrɛlambu ere ŋ keni nɛ n naŋ pɔr kumo nchɛ nsa to.”
         20 Nɛ Juwebi na bishi mo: “B ta nfɛ adena nɛ ashe m pɔr kusɔ nɛ fo ere e tiŋ n ta nchɛ
         nsa m pɔr kumo a?” 21 Ama mannɛ bɔrɛlambu be ebu na gbagba nɛ Yesu daa de. Mbe eyur nɛ e daa de. 22 Ebɔrɛ daŋ tiŋi Yesu ashi luwu to nna pɔɛŋ nɛ bebɛsopo na nyiŋi kusɔ nɛ e daŋ kaŋɛ
         na. Ndoŋ nna nɛ b wora abɔrɛsibɛ na nɛ mmalga nɛ Yesu daŋ malga na yirda.23 Yesu ka daa wɔ Jerusalɛm, Kebansonchoŋ be kejigboŋ be saŋɛ na, basa damta daŋ yirda
         mo nna ŋkpal emamachi be ashuŋ nɛ b daŋ wu e ka wora so. 24 Ama Yesu daa maŋ ta mbe kumu m bɔɔ esa kama enɔ, ŋkpal manɛ so, e nyi dimɛdi kikɛ
         to nɛnɛ nyam. 25 E daa maŋ naa sha dimɛdi kikɛ ka chɛ mo to ŋ ŋini mo kananɛ basa du, ŋkpal manɛ so,
         e daa nyi kusɔ nɛ k wɔ dimɛdi to.
         
            

         
      

   
      
         3
Yesu nɛ Nikodimɔs be asheŋ31 Kanyɛn ko e daa wɔtɔ nɛ baa tre mo Nikodimɔs. E daa la Farisi nna nseŋ daa la Juwebi
         be bejuŋkparpoana na be eko. 2 Kachako kiidiso nɛ e yɔ Yesu kutɔ n ya kaŋɛ mo le: “Rabai, mamachi be asheŋ nɛ fee
         wora ere e shin nɛ an pin fanɛ fo ka la eŋinipo nɛ e shi Ebɔrɛ kutɔ m ba, ŋkpal manɛ
         so, nɛ Ebɔrɛ maŋ wɔ esa to, e maaŋ tiŋ n wora asɔ nɛ fee wora ere.” 3 Ndoŋ nna nɛ Yesu kaŋɛ mo le: “Kashenteŋ nɛ mee kaŋɛ fo na fanɛ, nɛ esa baa maŋ nya
         kakurge nyɔsopo na, e maaŋ wu Ebɔrɛ be kuwura na kikɛ.” 4 Nɛ Nikodimɔs bishi mo le: “Nuso nɛ b naa lɔŋɛ a kurge esa kpar? E beeŋ naŋ tiŋ n luri
         mo nio be epun to kela nyɔsopo pɔɛŋ nɛ b kurge mo a?” 5 Nɛ Yesu kaŋɛ mo: “Kashenteŋ nɛ mee kaŋɛ fo na fanɛ nɛ b baa maŋ bɔla nchu nɛ Kiyoyu
         na so ŋ kurge esa, e maaŋ tiŋ n luri Ebɔrɛ be kuwura na to. 6 Dimɛdi e naa kurge dimɛdi nɛ Kiyoyu na malɛ bee bar kiyoyu na be kakurge. 7 Sa maŋ shin nɛ k baa chinchiŋ fo ŋkpal ŋ ka kaŋɛ fo fanɛ: A daga fanɛ b ka naŋ kurge
         menyi kela nyɔsopo so. 8 An ta fanɛ afu le. Kaplɛkama nɛ afu bee sha, ndoŋ nɛ a bee ber a yɔ. Feeŋ tiŋ n nu
         amo be egbri, ama fo maaŋ tiŋ m pin kakpa nɛ a shi ŋko kakpa nɛ a bee yɔ. To, loŋ
         gbagba malɛ nɛ k du n sa esa kama nɛ e nya kakurge ashi Kiyoyu na kutɔ.” 9 Nɛ Nikodimɔs naŋ bishi Yesu le: “Nɛ nuso nɛ le be kesheŋ beeŋ tiŋ n wora?” 10 Nɛ Yesu bishi mo le: “Fo baa la Israɛlebi be eŋinipo ŋkaa maa pin le be asheŋ ere
         to a? 11 Kashenteŋ nɛ mee kaŋɛ fo na fanɛ kusɔ nɛ an nyi be asheŋ nɛ anyee malga nsaa ji kusɔ
         nɛ an wu na malɛ be shɛda, ama men kraa maŋ yirda shɛda nɛ anyee ji a sa menyi. 12 Keni, durnya ere to be asheŋ nɛ m malga n sa menyi nɛ menyi maŋ yirda amo na. To,
         nɛ ŋ kaŋ malga ebɔrɛso be asheŋ n sa menyi, nuso nɛ menyeeŋ wora n yirda amo? 13 Esa kama maŋ naŋ yɔ ebɔrɛso she emo nɛ e shi ndoŋ m ba na nawule, mo e la ma, Nyiŋgbasa
         Pibinyɛn na.14 Kananɛ anebi Mosis daŋ kre danyaŋ be kabulpi nɛ k du fanɛ kuwɔ ashi kiyi to m mata
         kedibi nseŋ maŋ kumo so n yili na, loŋ gbagba na nɛ a daga fanɛ b maŋ Nyiŋgbasa Pibinyɛn
         na gba so. 15 Saŋɛ na so ekama nɛ e yirda mo beeŋ nya ŋkpa nɛ k maŋ kɔ ekar na. 16 Ŋkpal manɛ so, Ebɔrɛ daŋ sha durnya ere ga so nna nɛ e ta mo Pibinyɛn koŋwule n sa
         durnya fanɛ nɛ esa kama nɛ e yirda mo, e maaŋ shir, ama e beeŋ nya ŋkpa nɛ k maŋ kɔ
         ekar na. 17 Ŋkpal manɛ so, Ebɔrɛ maŋ shin nɛ mo Pibinyɛn na ba durnya to nna fanɛ e ba ji kumo
         demu. Ebɔrɛ shin nna nɛ e ba ki durnya be emɔlgapo. 18 Esa kama malɛ nɛ e yirda mo, Ebɔrɛ maaŋ ji mo demu, ama emo nɛ e maŋ yirda mo bre,
         Ebɔrɛ teŋ ji mo demu, ŋkpal e ka maŋ yirda Ebɔrɛ Pibinyɛn koŋwule na so. 19 Ekpa nɛ demu be keji na beeŋ bɔla so nde fanɛ: Kefulto na ba durnya ere to, ama ŋkpal
         basa be ashuŋ shunso ka lubi so, baa sha tentembiri a chɔ kefulto na. 20 Alubiworapo kikɛ maa sha kefulto. E maaŋ shuli n luri kefulto to, ŋkpal manɛ so, e
         maa sha mbe asheŋ lubi na ka lar efuli. 21 Ama esa kama nɛ e bee wora asheŋ a bɔla ekpa, bee luri kefulto to nna nɛ ekama e wu
         fanɛ kesheŋ nɛ e wora na, Ebɔrɛ nɛ e nu n sa nseŋ wora kumo.”Jɔn kabɔrɛbɛrpo ka ji Yesu be shɛda be asheŋ22 Asheŋ ere be kaman nɛ Yesu nɛ mbe bebɛsopo yɔ Judiya be kasawule so nɛ mo nɛ bumo
         ya ji nchɛnnyɔ ndoŋ nseŋ bɛr basa kabɔrɛbɛr. 23 Jɔn gba daa wɔtɔ nna a bɛr basa kabɔrɛbɛr ashi Eenɔn be kade to nɛ k mata Seelɛm be
         kade to na, ŋkpal manɛ so, nchu damta ko e daa wɔ ndoŋ nɛ basa daŋ baa ba nɛ e daa
         bɛr bumo kabɔrɛbɛr. 24 Kumo be jemanɛ na so nɛ b maŋ naŋ ti Jɔn ebu.25 Kachako Juwnyɛn ko nɛ Jɔn be bebɛsopo ko nya emɔrɔ ŋkpal eyur so be kefɔr be daŋkare
         be kabɔrɛbɛso so. 26 Ndoŋ nna nɛ Jɔn be bebɛsopo yɔ mo kutɔ n ya kaŋɛ mo le: “Eŋinipo, fo nyiŋi kanyɛn
         nɛ fo nɛ mo daa la ashi Jɔɔdan be lɔr be kaba ndoŋ na ŋko? Kanyɛn nɛ fo daŋ ji mbe
         shɛda na. Keni, e wɔtɔ a bɛr basa kabɔrɛbɛr nɛ basa kikɛ shile a yɔ mo kutɔ.” 27 Nɛ Jɔn kaŋɛ bumo: “Nyiŋgbasa maaŋ tiŋ n nya shɛŋ mo gbagba be kumu so ama Ebɔrɛ e
         baŋ sa mo kumo. 28 Menyi alɛ gba beeŋ tiŋ n ji shɛda ŋ kaŋɛ fanɛ ŋ ka daŋ kaŋɛ fanɛ: ‘Mannɛ ma e la Mesaya
         na, ama b shuŋi ma nna fanɛ n juŋkpar mo m ba.’ 29 Kejafɔ mo kul e wɔ eche nɛ baa kre kejafɔ na. Kejafɔ mo teri na bre bee kaa yil nna
         nseŋ kaŋ kusoe a jo saŋɛ nɛ e beeŋ nu mo teri kejafɔ mo kul na be ebɔl nɛ mbe kagbene
         e fuli mo ga. Le e naa shin nɛ kagbenefuli bee bɔlɔ ma alɛ gba to. 30 A daga fanɛ Yesu na be ketre e baa dii nɛ ma ere peya e baa yɔ kaseto.”Esa nɛ e shi ebɔrɛso na be asheŋ31 Esa nɛ e shi ebɔrɛso na e chɔ ekama. Emo nɛ e shi kasawule so nfe la kasawule ere
         so be esa nna nɛ e bee malga kasawule ere so be asheŋ. Ama emo nɛ e shi ebɔrɛso na
         bre e chɔ ekama nyam. 32 Kusɔ nɛ e wu nɛ kusɔ nɛ e nu be asheŋ be shɛda nɛ e bee ji, ama basa maa sha kesɔ
         loŋ be shɛda na. 33 Esa kama malɛ nɛ e sɔ loŋ be shɛda na gbagba bee ji shɛda nna fanɛ Ebɔrɛ ka la kashenteŋ
         be Ebɔrɛ. 34 Emo nɛ Ebɔrɛ shuŋi na bee malga Ebɔrɛ be mmalga nna, ŋkpal manɛ so, Ebɔrɛ shin nɛ
         mbe Kiyoyu na bɔlɔ mo to felɛlɛ. 35 Amodoŋwura e la Ebinyɛn na nɛ Etuto na malɛ bee sha mo, amoso, e ta kusɔ kama nna
         m bɔɔ mo enɔ. 36 Esa kama nɛ e yirda Ebinyɛn na kɔ ŋkpa nɛ k maŋ kɔ ekar na, ama esa kama nɛ e kini
         Ebinyɛn na, maaŋ wu ŋkpa na, ama Ebɔrɛ be agbo e naaŋ baa wɔ mo so.

Yesu nɛ Samɛria be kache ko be asheŋ41 Jemanɛ ko Efarisiana na nu fanɛ Yesu daa nya nseŋ daa bɛr bebɛsopo a chɔ Jɔn kabɔrɛbɛrpo.
         2 Ama kashenteŋto, Yesu gbagba daa maŋ bɛr esa kikɛ kabɔrɛbɛr. Mbe bebɛsopo e daa bɛr
         basa kabɔrɛbɛr. 3 Enyɛnpe ka nu fanɛ Efarisiana na nu kesheŋ na nɛ e lar Judiya be efuli na so nɛ e
         naŋ bɛta n yɔ Galili be kasawule so.4 Ndoŋ nna nɛ k ba fanɛ e bɔla Samɛria be kasawule so n choŋ. 5 E ta loŋ m ba fo kade ko nɛ baa tre Sikaa ashi Samɛria. Sikaa nɛ kasawule nɛ Jeekɔb
         daŋ ta n sa mo pibi Josɛf na daa maŋ wɔ kufɔ. 6 Jeekɔb be ketirbu daa wɔ ndoŋ nna nɛ Yesu nite ŋ gben m ba fo ndoŋ kapaso chɛŋchɛŋ
         nseŋ kilgi n chena ketirbu na ase. 7 Ndoŋ nna nɛ Samɛria be kache ko ba nɛ e ba jɔ nchu nɛ Yesu kaŋɛ mo le: “Jande, sa
         ma nchu nɛ n nuu.” 8 Saŋɛ na so nɛ mbe bebɛsopo yɔ kade to nɛ b ya tɔ ajibi. 9 Nɛ Samɛriache na bishi mo: “To, fo la Juw nna nɛ ma alɛ la Samɛriache, nɛ nuso nɛ
         fee wora a kule ma nchu nuuso?” [Kache na daŋ kaŋɛ loŋ nna, ŋkpal manɛ so, Juwebi
         nɛ Samɛriaebi maŋ kɔ shɛŋ bumo be nferinto.] 10 Nɛ Yesu kaŋɛ mo: “Keni alako fo daa nyi Ebɔrɛ be kakɛ nna nseŋ daa nyi esa nɛ e bee
         kule fo nchu nuuso ere, fo daa beeŋ kule mo nɛ e sa fo nchu nɛ a bee sa ŋkpa.” 11 Ndoŋ nna nɛ kache na bishi mo: “To, Ebunyampo, fo maŋ kɔ shɛŋ nfe nɛ fo jɔ nchu ketirbu
         ere to, ketirbu ere malɛ wɔ nchiŋ nna nɛ nnɛ nɛ feeŋ nya nchu nɛ a bee sa ŋkpa na?
         12 An nananyɛn Jeekɔb e ta ketirbu ere n sa anyi, mo alɛ nɛ mbe mbia nɛ mbe asɔbɔya kikɛ
         nuu kumo to be nchu, amoso, fo yɛ fo ŋini fanɛ fo chɔ mo nna ŋko nuso?” 13 Nɛ Yesu kaŋɛ mo le: “Esa kama nɛ e nuu nchu ere, achukoŋ beeŋ naŋ pɛ amodoŋwura, 14 ama esa kama nɛ e nuu nchu nɛ meeŋ sa mo na maaŋ naŋ shu achukoŋ kikɛ. Kashenteŋto,
         nchu nɛ meeŋ sa amodoŋwura na beeŋ baa wɔ mo to a bul fanɛ ketirbu na a sa mo ŋkpa
         nɛ k maŋ kɔ ekar na.” 15 Ndoŋ nna nɛ kache na kaŋɛ mo: “Ebunyampo, kumo ere fo sa ma loŋ be nchu na nɛ achukoŋ
         e sa maŋ naŋ pɛ ma kikɛ nɛ n sa maŋ naa ba m ba kaa jɔ nchu.” 16 Nɛ Yesu kaŋɛ mo: “Ya tre fo kul m ba nfe.” 17 Nɛ kache na kaŋɛ mo: “M maŋ kɔ ekul.” Nɛ Yesu kaŋɛ mo: “Kashenteŋ nɛ fo ji ŋ kaŋɛ
         fanɛ fo maŋ kɔ ekul na. 18 Ŋkpal manɛ so, bekul anu nɛ fo kil ŋ ku so, nɛ enyɛn mo nɛ fo nɛ mo kraa wɔtɔ ere
         malɛ gba maŋ la fo kul. Amoso, kusɔ nɛ fo baŋ kaŋɛ ere la kashenteŋ nna.” 19 Nɛ kache na kaŋɛ: “Ebunyampo, n wu fanɛ fo la anebi nna. 20 Kebee ere so nɛ an nanaana daa bunyaŋ Ebɔrɛ, ama menyi ere Juwebi kaŋɛ fanɛ kakpa
         nɛ k daga an ka bunyaŋ Ebɔrɛ e la Jerusalɛm.” 21 Nɛ Yesu kaŋɛ mo: “Kache manɛ, yirda ma kamalga ere fanɛ saŋko beeŋ ba fo nɛ basa maaŋ
         naa bunyaŋ Etuto na kebee ere so, bumo alɛ maaŋ naa bunyaŋ Etuto na Jerusalɛm to gba.
         22 Esa nɛ men maŋ nyi nɛ menyi Samɛriaebi bee bunyaŋ, ama anyi ere nyi esa nɛ anyee bunyaŋ,
         ŋkpal manɛ so, Juwebi so nɛ Ebɔrɛ beeŋ bɔla m mɔlga basa. 23 Ama saŋko beeŋ ba fo, k teŋ fo gba nɛ basa e bɔla Ebɔrɛ be Kiyoyu be eleŋ so a bunyaŋ
         Etuto na kashenteŋto. Bumo nɛ b kɔ le be bunyaŋ ere nɛ Etuto na bee fin. 24 Ebɔrɛ la Kiyoyu nna nɛ a daga fanɛ bumo nɛ baa bunyaŋ mo e baa bɔla mbe Kiyoyu be
         eleŋ so a bunyaŋ mo kashenteŋto.” 25 Nɛ kache na kaŋɛ Yesu le: “Ma alɛ gba nyi fanɛ kachako Mesaya nɛ baa tre Kristo na
         beeŋ ba, mo alɛ kaŋ ba, e beeŋ bugi kusɔ kama to n sa anyi.” 26 Ndoŋ nna nɛ Yesu kaŋɛ: “Ma nɛ mee malga fo kutɔ ere e la mo na.”27 Kumo be saŋɛ na so nɛ Yesu be bebɛsopo shi kade to m bɛta m ba nɛ e bee malga kache
         na kutɔ nɛ k chinchiŋ bumo ga. Ama bumo alɛ be ekama maŋ tiŋ m bishi kache na: “Manɛ
         nɛ fee sha?” Ŋko m bishi Yesu: “Manɛ e ba nɛ fee malga kache na kutɔ?” 28 Ndoŋ nna nɛ kache na yige mbe kusɔjɔnchu ndoŋ nseŋ kilgi n yɔ kade to n ya kaŋɛ basa
         le: 29 “Kadeebi, men ba keni kanyɛn nɛ e tiŋ ŋ kaŋɛ ma kusɔ nɛ ŋ koso n wora kikɛ, shere
         Kristo na nna.” 30 Ndoŋ nna nɛ b lar kade na to m pɛ Yesu kutɔ be keyɔ be ekpa.31 Kesheŋ ere ka bee wora kade to le ere nɛ Yesu be bebɛsopo malɛ bee kule mo fanɛ e
         ji ajibi a kaŋɛ mo: “Eŋinipo, wora ania n ji kusɔ ko.” 32 Ama le nɛ Yesu daŋ kaŋɛ bumo: “Ŋ kɔ kejibi ko nɛ n ji nɛ men maŋ nyi kumo be asheŋ.”
         33 Nɛ bebɛsopo na bishi abar: “Ŋko esa ko e bar mo ajibi ŋko nuso?” 34 Ndoŋ nna nɛ Yesu kaŋɛ bumo le: “Ma ajibi e la kewora esa nɛ e shuŋi ma na be aparsheŋ
         nɛ keloge mbe kushuŋ. 35 Mannɛ menyi basa e naa kaa kaŋɛ fanɛ: ‘A ka afɔl ana nɛ kasɔteŋi be jemanɛ e fo’ na
         a? Ma e kaŋɛ menyi na fanɛ men bugi menyi be anishi ŋ keni kananɛ adɔana du. Asɔ kikɛ
         daŋ bel nna m pere a jo keteŋi. 36 Men keni asɔteŋipo na tea nya mbe kakɔka, mo alɛ bee teŋi asɔ nna a yili ŋkpa nɛ k
         maŋ kɔ ekar na be jemanɛ, saŋɛ na so, eduupo na nɛ eteŋipo na kikɛ be ŋgbene beeŋ
         fuli bumo. 37 Basa ka bee kaa malga loŋ be kesheŋ na malɛ fanɛ: ‘Esa ko e naa duu nɛ eko malɛ bee
         teŋi na’, la kashenteŋ nna. 38 N daŋ shuŋi menyi nna nɛ men ya teŋi asɔ nɛ men gbagba maŋ dɔ. Beko e dɔ nɛ menyi
         ere bee ji amo be tɔnɔ na.”39 Kade na to be Samɛriaebi damta daŋ yirda Yesu nna ŋkpal kache na be shɛda nɛ e daŋ
         ji ŋ kaŋɛ le na so, e yɛ: “E kaŋɛ ma kusɔ nɛ n wora kikɛ.” 40 Amoso, Samɛriaebi na ka ba mo kutɔ, nɛ b ba kule mo fanɛ e ya chena bumo kutɔ nɛ e
         ya ji nchɛnnyɔ ndoŋ. 41 Ndoŋ nna nɛ basa damta ko malɛ gba naŋ yirda mo n ti so ŋkpal mbe mmalga na so. 42 Nɛ bumo gbagba kaŋɛ kache na: “Naniere bre, mannɛ fo ka kaŋɛ anyi so nɛ an yirda,
         an gbagba nu mmalga na nseŋ pin fanɛ kashenteŋto kanyɛn ere e la durnya ere be Emɔlgapo.”Yesu ka bɛta n yɔ Galili be asheŋ43 Yesu ka ji nchɛnnyɔ na ndoŋ n loge nɛ e yɔ Galili be kasawule so. 44 Mo ere Yesu gbagba e daŋ chɛr ŋ kaŋɛ fanɛ: “Anebi kama maŋ kɔ bunyaŋ mo gbagba be
         basa to.” 45 E ka ba fo Galili nɛ ndoŋebi sɔ mo nɛnɛ, ŋkpal manɛ so, b daŋ wu asheŋ nɛ e daŋ wora
         ashi Jerusalɛm to Kebansonchoŋ be kejigboŋ be daŋkare be jemanɛ na. Bumo alɛ gba daa
         wɔ ndoŋ nna nɛ loŋ be asheŋ na kikɛ daŋ wora.Yesu ka chɛ enimu ko pibi be asheŋ(Matiu 8:5-10; Luuk 7:2-10)46 Ndoŋ nna nɛ Yesu yaŋ yɔ Keena ashi Galili, kakpa nɛ e daŋ keta nchu ŋ ki yabra belbelso
         na. E ka yɔ nɛ abane be krachi nimuso ko pibinyɛnsobi ko dese Kapɛɛniam a lɔ. 47 Kanyɛn na ka nu fanɛ Yesu shi Judiya m ba Galili nɛ e yɔ mo kutɔ n ya kule mo fanɛ
         e yɔ Kapɛɛniam n ya chɛ mo pibinyɛn nɛ e daa sha nɛ e wu na n sa mo. 48 Nɛ Yesu kaŋɛ mo le: “Nɛ men be ekama baa maŋ wu mamachi be etɔɔnɛsheŋ, men maa yirda
         kikɛ.” 49 Ndoŋ nna nɛ krachi na kaŋɛ Yesu le: “Ebunyampo, jande, ba nɛ an yɔ nɛ ma kebia na
         e sa maŋ wu pɔɛŋ nɛ an fo ndoŋ.” 50 Nɛ Yesu kaŋɛ mo: “Baa yɔ, fo pibi na maaŋ wu.” Ndoŋ nna nɛ kanyɛn na yirda Yesu be
         kamalga na nseŋ choŋ. 51 E kraa wɔ epe be ekpa to nna a yɔ nɛ mbe anya shɛr mo ekpa to ŋ kaŋɛ mo fanɛ mbe kebia
         na nya alenfia. 52 E ka bishi bumo saŋɛ mo nɛ mbe kebia na fara a nya alenfia nɛ b kaŋɛ mo: “Ndre kapaso
         kerfi koŋwule nɛ mbe kayurbeldɛ na yige mo.” 53 Ndoŋ nna nɛ etuto na nyiŋi fanɛ kumo be saŋɛ na so gbagba nɛ Yesu kaŋɛ le na: “Fo
         pibi na maaŋ wu.” Ndoŋ nna nɛ mo nɛ mbe kowu to ebi kikɛ yirda Yesu.54 Kesheŋ ere e daa la mamachi be tɔɔnɛsheŋ nyɔsopo nɛ Yesu daŋ shi Judiya m ba Galili
         m ba wora.
         
            

         
      

   
      
         5
Yesu ka chɛ esa ko nchu ko ase be asheŋ51 Yesu ka wora nchɛnnyɔ nɛ e yɔ Juwebi be kabɔrɛbɛso be daŋkare ko be Kejigboŋ to ashi
         Jerusalɛm. 2 Kepa ko malɛ kɔ adɛdɛ anu a wɔ Jerusalɛm a mata kakpa nɛ baa tre Mbolpɔ be Kabuna
         na. Hibruwebi be ŋgbar to kepa na nɛ baa tre Betɛsda. 3 Belɔpo nnaŋ to damta ko fanɛ betanpo nɛ ebobi nɛ eyurwusowuraana daa ba ndoŋ nna m
         ba kaa dese a jo nchu na be kebagato. 4 [Ŋkpal manɛ so, Enyɛnpe be malaika daa ba saŋko saŋko nna m ba kaa baga nchu na to.
         Kebagato na malɛ be kaman elɔpo kama daŋ baŋ juŋkpar n luri nchu na to, amodoŋwura
         be kulɔ kama nɛ k daa kɔ mo beeŋ lar mo to.] 5 Kanyɛn ko malɛ daŋ dese nfɛ adesa nɛ aburwa a lɔ nsaa wɔ ndoŋ. 6 Yesu ka wu mo nɛ e dese ndoŋ nseŋ pin e ka dese ndoŋ n chɛr nɛ e bishi mo le: “Fee
         sha kenya alenfia a?” 7 Nɛ elɔpo na kaŋɛ mo le: “Ebunyampo, m maŋ kɔ esa kikɛ nɛ e chɛ ma to nɛ n luri nchu
         ere to, saŋkama nɛ b baga amo to. Ma alɛ baŋ wora ania a sha keluri amo to nɛ esa
         ko teŋ daŋ ma keluri to.” 8 Ndoŋ nna nɛ Yesu kaŋɛ mo: “Niŋi to ŋ koso m bɔɔ fo kelaŋ to a nite.” 9 Epul na to nɛ kanyɛn na nya alenfia nseŋ bɔɔ mbe kelaŋ to n fara a nite.10 Amo be kamɔnchɛ malɛ daa la kewushiachɛ nna, amoso, Juwebi be benimu na ka wu kanyɛn
         na nɛ b kaŋɛ mo le: “Kabre la kewushiachɛ nna. Anyi be mbra na malɛ maa sa ekpa fanɛ
         fo di fo kelaŋ a na.” 11 Ndoŋ nna nɛ e kaŋɛ bumo le: “Kanyɛn nɛ e chɛ ma na e kaŋɛ ma fanɛ: ‘Bɔɔ fo kelaŋ to
         a nite.’ ” 12 Nɛ b bishi mo: “Esa mo malɛ e kaŋɛ fo fanɛ fo bɔɔ fo kelaŋ to a na?” 13 Kanyɛn nɛ e daŋ nya alenfia na daa maŋ nyi amodoŋwura, ŋkpal manɛ so, jimaŋ damta
         ko e daa wɔ ndoŋ nɛ Yesu daŋ lar bumo to n choŋ. 14 Saŋko ba choŋ nna pɔɛŋ nɛ Yesu ya wu mo bɔrɛlambu na to be kelɔnɛ so nseŋ kaŋɛ mo
         le: “Keni, fo naŋ nya alenfia nna na, yige alubi be kebaawora. Nɛ mannɛ aloŋ, kusɔ
         nɛ k lubi a chɔ fo kulɔ na beeŋ nya fo.” 15 Ndoŋ nna nɛ kanyɛn na ya kaŋɛ Juwebi be benimuana na fanɛ Yesu e daŋ chɛ mo na. 16 Amoso, Juwebi na daŋ fara nna a tɔrɔ Yesu, ŋkpal e ka daŋ wora le be asheŋ kewushiachɛ
         na so. 17 Nɛ Yesu kaŋɛ bumo: “Saŋkikɛ n Tuto bee shuŋ nna, amoso, a daga fanɛ ma alɛ gba e baa
         shuŋ loŋ.” 18 Le be kamalga ere malɛ e daŋ naŋ shin nɛ Juwebi na nyaŋɛ to n ti so a sha kemɔ Yesu
         na, ŋkpal manɛ so, mannɛ fanɛ e daa jija kewushiachɛ na nawule nna, ama e daa tre
         Ebɔrɛ mo Tuto gbagba nna a ti so a ŋini fanɛ mo nɛ Ebɔrɛ ka la kukoŋwule.Ebinyɛn na be eleŋ be asheŋ19 Ndoŋ nna nɛ Yesu kaŋɛ bumo le: “Kashenteŋ nɛ mee ji menyi na fanɛ ma, Ebɔrɛ Pibinyɛn
         na maa tiŋ a wora shɛŋ ŋ gbagba be kumu so kikɛ. Kusɔ nɛ mee wu n Tuto na ka bee wora
         nawule nɛ ma alɛ gba bee wora. Kusɔ nɛ Etuto na bee wora, kumo nɛ ma, Ebinyɛn na gba
         bee wora. 20 Ŋkpal manɛ so, Etuto na bee sha ma, Ebinyɛn na ga. Amoso, kusɔ kama nɛ e bee wora,
         e bee ŋini ma kumo nna. Mo alɛ kraa beeŋ ŋini ma asɔ nɛ a chɔ ade ere nɛ men be nnɔ
         e mɔ menyi. 21 Ŋkpal manɛ so, kananɛ Etuto na bee tiŋi basa luwu to a sa bumo ŋkpa na, loŋ gbagba
         nna nɛ ma, Ebinyɛn na bee sa basa nɛ mee sha ŋkpa. 22 Kumo be kaman, Etuto na maa ji esa kama demu, e ta demu be keji kikɛ nna m bɔɔ ma,
         Ebinyɛn na enɔ, 23 saŋɛ na so, ekama beeŋ bunyaŋ ma, Ebinyɛn na fanɛ kananɛ baa bunyaŋ Etuto na. Ekama
         malɛ nɛ e maa bunyaŋ ma, Ebinyɛn na maa bunyaŋ Etuto nɛ e shuŋi ma na gba nna na.24 Ma e kaŋɛ menyi kashenteŋto na fanɛ esa kama nɛ e nu ma mmalga ere nseŋ yirda esa
         nɛ e shuŋi ma na kɔ ŋkpa nɛ k maŋ kɔ ekar na, mo alɛ maaŋ ji n tɔr, ama e teŋ lar
         luwu to m ba luri ŋkpa to. 25 Ma e kaŋɛ menyi kashenteŋto na fanɛ saŋko beeŋ ba fo, saŋɛ na teŋ fo gba fanɛ bubuni
         beeŋ nu ma, Ebɔrɛ Pibinyɛn na be ebɔl, ekama malɛ nɛ e nu kumo beeŋ nya ŋkpa a wɔtɔ.
         26 Kananɛ ŋkpa shi Etuto na to na, loŋ gbagba na nɛ e shin nɛ ŋkpa bee shi Ebinyɛn na
         gba to. 27 Mo alɛ sa Ebinyɛn na ekpa nna nɛ e ji basa demu ŋkpal ebi na ka la Nyiŋgbasa Pibinyɛn
         na so. 28 Men sa maŋ shin nɛ kesheŋ ere e baa chinchiŋ menyi, ŋkpal manɛ so, saŋko beeŋ ba fo
         nɛ basa nɛ b wɔ bumo be nchaŋana to na kikɛ e nu Ebinyɛn na be ebɔl 29 nseŋ lar bumo be nchaŋana na to nɛ bumo nɛ b wora alelasheŋ na e tiŋi a wɔ ŋkpa to
         nɛ bumo nɛ b wora alubisheŋ na malɛ e tiŋi n luri kasogberge to.30 Ma alɛ gbagba maaŋ tiŋ n wora shɛŋ ma kumu so. Kusɔ nɛ Ebɔrɛ bee kaŋɛ ma be demu nɛ
         mee ji, amoso, ma demu be keji kɔ kashenteŋ nna, ŋkpal manɛ so, mannɛ ŋ gbagba be
         aparsheŋ nɛ mee wora, esa nɛ e shuŋi ma na be aparsheŋ nɛ mee wora. 31 Nɛ m baŋ ji ŋ gbagba be kumu so be shɛda, kumo ere ma shɛda na maŋ la shɛda kpakpaso.
         32 Ama esa pɔtɛ ko wɔtɔ a ji ma shɛda a sa basa nɛ ma alɛ nyi amodoŋwura be loŋ be shɛda
         na ka bɔla ekpa. 33 Men gbagba e shuŋi mbɔ Jɔn kutɔ, mo alɛ ji kashenteŋ na be shɛda n sa menyi. 34 Mannɛ fanɛ dimɛdi be shɛda nɛ mee sha, ama m malga kesheŋ ere nna nɛ men tiŋ n nya
         kumɔlga. 35 Jɔn daa du fanɛ fitila nɛ k chɔɔ so nna a sa basa kefulto nɛ men daŋ shuli n wu kefulto
         na be ebel gbrɛbi. 36 Ama ŋ kɔ shɛda kpakpaso a chɔ Jɔn be shɛda na. Ŋkpal manɛ so, ashuŋ nɛ mee shuŋ ere,
         amo nɛ Etuto na sa fanɛ n shuŋ na e naa ji ma shɛda a ŋini fanɛ Etuto na e shuŋi ma.
         37 Etuto nɛ e shuŋi ma na malɛ gba bee ji ma shɛda nna a sa basa. Menyi maŋ naŋ nu mbe
         ebɔl ŋko n wu mbe anishito. 38 Mbe kamalga na malɛ gba maa chena menyi to, ŋkpal manɛ so, men maŋ yirda esa nɛ e
         shuŋi mo na. 39 Menyi e naa kaa keni abɔrɛsibɛ na to nɛnɛ ŋkpal men ka bee fɛ fanɛ amo to nɛ menyeeŋ
         bɔla n nya ŋkpa nɛ k maŋ kɔ ekar na so, ama ma alɛ be asheŋ nɛ abɔrɛsibɛ na malɛ bee
         ji shɛda a kaŋɛ na. 40 Ama menyi alɛ maa sha keba ŋ kutɔ m ba nya ŋkpa na.41 M maa fin kechɔrɔ ashi basa kutɔ. 42 Ama n nyi menyi, men maŋ kɔ kasha a sha Ebɔrɛ menyi be ŋgbeneana to. 43 N Tuto be ketre nɛ n ta m ba nɛ men kini ma na, ama nɛ esa pɔtɛ ko baŋ ta mo gbagba
         be eleŋ m ba, menyeeŋ sɔ amodoŋwura na. 44 Menyee sha kebaanya mbo abar kutɔ, ama men maa wora ania a fin mbo ashi Ebɔrɛ koŋwule
         na kutɔ nɛ nuso nɛ menyeeŋ wora n yirda? 45 Ama men sa maa fɛ bre fanɛ ma e naaŋ yili Ebɔrɛ be anishito ŋ ŋini mo menyi be alubi.
         Ayai, esa nɛ e beeŋ shin nɛ menyi be alubi e dii efuli e la anebi Mosis nɛ men ta
         menyi be tama kikɛ n deŋi so na. 46 Nɛ men daŋ yirda Mosis be mmalga kenishipereso nna, men daa beeŋ yirda ma, ŋkpal manɛ
         so, ma asheŋ nɛ e daŋ sibɛ n sa menyi na. 47 Ama men ka maŋ yirda kusɔ nɛ e sibɛ na bre, nuso nɛ menyeeŋ wora n yirda asheŋ nɛ
         mee malga?”

Yesu ka sa basa ŋgboŋ anu ajibi be asheŋ(Matiu 14:13-21; Maak 6:30-44; Luuk 9:10-17)61 Asheŋ ere be kaman nɛ Yesu yɔ Galili be kepagboŋ na be kaba so ndoŋ. Teku koŋwule
         na nɛ baa tre Taibɛrias be kepagboŋ na. 2 Ndoŋ nna nɛ jimaŋ damta ko muu m bɛ mo so ŋkpal kechɛ basa be alɔ be emamachisheŋ
         damta nɛ b daŋ wu e ka daa wora na so so. 3 Ndoŋ nna nɛ Yesu dii kebee ko n yɔ nɛ mo nɛ mbe bebɛsopo ya chena. 4 Kumo be kamɔnchɛ nɛ Juwebi be Kebansonchoŋ be daŋkare be kejigboŋ bee taga to. 5 Yesu ka chena kebee na so nseŋ wu jimaŋ ko ka bee ba mo kutɔ nɛ e bishi Filip: “Filip,
         nnɛ nɛ anyeeŋ nya bodobodo n tɔ n sa basa ere nɛ b ji?” 6 Yesu daŋ kute nna m bishi Filip loŋ, ŋkpal manɛ so, e daa nyi kusɔ nɛ e daa sha nɛ
         e wora gba nseŋ bishi mo loŋ na. 7 Ndoŋ nna nɛ Filip kaŋɛ mo le: “Cha, pɔŋ alfa anyɔ gba be bodobodo maaŋ fo basa ere
         kikɛ nɛnɛ.” 8 Ndoŋ nna nɛ mbe bebɛsopo na be emo nɛ baa tre Andru, Saimɔn Pita mo sipo na kaŋɛ:
         9 “Kebia ko wɔ nfe a kɔ ayunyifu be ebodobodo anu nɛ ekɔrɔtɔ anyɔ, ama manɛ nɛ a beeŋ
         tiŋ n wora n sa basa damta ere?” 10 Nɛ Yesu kaŋɛ mbe bebɛsopo na le: “Men shin nɛ basa na e chena kasawule.” Afitiri damta
         ko malɛ daa wɔ ndoŋ nna nɛ basa na kikɛ chena amo so. B daa sa fanɛ benyɛn ŋgboŋ anu.
         11 Ndoŋ nna nɛ Yesu ta ebodobodo na nseŋ di Ebɔrɛ epaŋ nseŋ fara a sa basa nɛ b daŋ chena
         ndoŋ na. Loŋ koŋwule na nɛ e daŋ ta kɔrɔtɔ na gba n wora. Kanaŋkamaso nɛ ekama daa
         beeŋ tiŋ n we nɛ e we m moɛ. 12 Basa na kikɛ ka baŋ we m moɛ nɛ Yesu kaŋɛ mbe bebɛsopo na: “Men tise n tise ejiŋka
         na nsaa maŋ shin nɛ shɛŋ shɛŋ e to jiga.” 13 Ndoŋ nna nɛ b tise n tise ayunyifu be bodobodo nɛ basa na daŋ we ŋ ka na m bɔlɔ nlantaŋɛ
         kuduanyɔ. 14 Basa na ka wu mamachi be kesheŋ nɛ e daŋ wora na nɛ b fara a kaŋɛ: “Kashenteŋto, Anebi
         mo nɛ e beeŋ ba durnya ere to na nna na.”15 Yesu ka pin fanɛ b daa sha kebaata mo katinso nna m buu mo kuwura nɛ e bɔl bumo to
         n naŋ lar mo nawule n yɔ kebeebi ko so.Yesu ka nite nchu so be asheŋ(Matiu 14:22-33; Maak 6:45-52)16 Kaase ka fo nɛ mbe bebɛsopo na malɛ yɔ kepagboŋ na ase 17 n ya luri ekuloŋ ko to n dii kepagboŋ na a yɔ Kapɛɛniam, kepagboŋ na be kaba ndoŋ.
         B ta loŋ hale nɛ kaboŋ ya kaa pɛ anishi nɛ Yesu maŋ naŋ ba bumo kutɔ. 18 B wɔ nchu na so nna nɛ afugboŋ ko fara a ber a baga nchu na to. 19 B ka far ekuloŋ na loŋ fanɛ emayɛl asa ŋko ana n yɔ anishito nɛ b wu Yesu nɛ e na
         nchu na so a ba ekuloŋ na akpa nɛ kufu pɛ bumo ga. 20 Nɛ e kaŋɛ bumo le: “Ma nna, men sa maa lɔ kufu.” 21 Ndoŋ nna nɛ b daa sha keta mo ekuloŋ na to, epul na malɛ to nɛ ekuloŋ na teŋ fo kedeŋiso.Basa na ka fin Yesu be asheŋ22 Kumo be ŋklade nɛ jimaŋ nɛ b daŋ shir a wɔ kepagboŋ na be kaba ndoŋ na wu fanɛ ekuloŋ
         koŋwule e ka ndoŋ nseŋ naŋ pin fanɛ mannɛ Yesu nɛ mbe bebɛsopo e yɔ, bumo nawule e
         daŋ yɔ. 23 Taibɛrias be ekuloŋ ko malɛ daŋ ba kaa yil kepagboŋ na be ekarso a mata kakpa nɛ Yesu
         daŋ di Ebɔrɛ epaŋ nseŋ sa basa na ajibi na. 24 Amoso, jimaŋ na ka maŋ wu Yesu ŋko mbe bebɛsopo ndoŋ na nɛ b luri ekuloŋana na to
         a yɔ Kapɛɛniam nɛ b ya fin Yesu.Yesu ka la ŋkpa be bodobodo be asheŋ25 B ka ya wu mo kepagboŋ na be kaba ere so ndoŋ nɛ b bishi mo: “Eŋinipo, saŋɛ mo nɛ
         fo fo nfe?” 26 Nɛ Yesu kaŋɛ bumo le: “Ma e kaŋɛ menyi kashenteŋto na fanɛ, mannɛ emamachisheŋ nɛ
         men wu na so nɛ menyee fin ma, ama men ka we ebodobodo na ŋ kukwe kananɛ menyee sha
         na so e shin nɛ menyee fin ma na. 27 Men sa maa kɔ a fin ajibi nɛ a bee jija ere, men baa kɔ a fin ajibi nɛ a bee sa ŋkpa
         nɛ k maŋ kɔ ekar na. Ma, Nyiŋgbasa Pibinyɛn e naa sa loŋ be ajibi na, ŋkpal manɛ so,
         Ebɔrɛ Etuto na e ŋini fanɛ mbe kenyi wɔ ma so.” 28 Nɛ b bishi mo: “To, nɛ manɛ nɛ anyeeŋ wora n tiŋ n shuŋ Ebɔrɛ be ashuŋ?” 29 Nɛ Yesu kaŋɛ bumo le: “Ebɔrɛ be kushuŋ e la keyirda esa nɛ e shuŋi na.” 30 Ndoŋ nna nɛ b bishi mo: “To, nɛ nuso be mamachi be kesheŋ nɛ feeŋ wora n sa anyi nɛ
         an wu nseŋ yirda fo? Manɛ nɛ feeŋ wora? 31 An nanaana daŋ ji ajibi nɛ baa tre manna na nna ashi kiyi to, loŋ malɛ nɛ abɔrɛsibɛ
         na bee kaŋɛ fanɛ: ‘Ebɔrɛ daŋ shin nɛ bodobodo shi ebɔrɛso nna m ba sa bumo nɛ b we.’
         ”32 Nɛ Yesu kaŋɛ bumo: “Men keni, kashenteŋ nɛ mee kaŋɛ menyi na fanɛ mannɛ Mosis e daŋ
         sa menyi ebɔrɛso be bodobodo na. N Tuto e naa sa menyi kashenteŋ be bodobodo nɛ k
         bee shi ebɔrɛso na. 33 Ŋkpal manɛ so, Ebɔrɛ be bodobodo na e la bodobodo nɛ k shi ebɔrɛso m ba kaa sa durnya
         ŋkpa na.” 34 Ndoŋ nna nɛ b kaŋɛ Yesu le: “Ebunyampo, kumo ere, yili kabre a yɔ, baa sa anyi loŋ
         be bodobodo na.” 35 Nɛ Yesu kaŋɛ bumo: “Ma e la loŋ be bodobodo nɛ k bee sa ŋkpa na. Ekama nɛ e ba ŋ kutɔ,
         akoŋ maaŋ pɛ mo kikɛ nɛ ekama nɛ e yirda ma, achukoŋ malɛ maaŋ pɛ mo. 36 Ama n teŋ kaŋɛ menyi kumo fanɛ men wu ma, ama menyi alɛ kraa maŋ yirda. 37 Esa kama nɛ n Tuto na ta m bɔɔ ma enɔ beeŋ ba ŋ kutɔ nɛ ekama malɛ nɛ e ba ŋ kutɔ,
         m maaŋ ju mo n lɛ kikɛ. 38 Ŋkpal manɛ so, n shi ebɔrɛso nna m ba nɛ m ba wora esa nɛ e shuŋi ma na be aparsheŋ,
         mannɛ ŋ gbagba be aparsheŋ so e shin nɛ m ba. 39 Esa nɛ e shuŋi ma na malɛ be aparsheŋ nde fanɛ n sa maŋ kaŋ paŋ basa nɛ e ta m bɔɔ
         ma enɔ na kikɛ be ekama, ama e yili kumo nna fanɛ n tiŋi bumo ashi luwu to lalaloge
         be kachɛ na. 40 Ŋkpal manɛ so, n Tuto be aparsheŋ e la fanɛ esa kama nɛ e wu ma, Nyiŋgbasa Pibinyɛn
         na nseŋ yirda, amodoŋwura beeŋ nya ŋkpa nɛ k maŋ kɔ ekar na nɛ n tiŋi mo ashi luwu
         to lalaloge be kachɛ na.”41 Ndoŋ nna nɛ Juwebi na fara a malga a gbiti mo ŋkpal e ka kaŋɛ fanɛ: “Ma e la bodobodo
         nɛ k shi ebɔrɛso m ba na” so. 42 B yɛ: “Mannɛ mo e la Yesu, Josɛf pibi na a? To, an nyi mo tuto nɛ mo nio nɛ a ji nuso
         nna nɛ e bee kaŋɛ mbe kumu fanɛ: ‘Ebɔrɛso nɛ n shi m ba?’ ” 43 Ndoŋ nna nɛ Yesu kaŋɛ bumo le: “Men yige kebaamalga le be asheŋ a sa abar.44 Esa kama maaŋ tiŋ m ba ma kutɔ ama Etuto nɛ e shuŋi ma na baŋ bar mo ŋ kutɔ nna, ma
         alɛ beeŋ tiŋi amodoŋwura ashi luwu to lalaloge be kachɛ na. 45 Anebiana na be nsibɛ na to bee kaŋɛ fanɛ: ‘Ebɔrɛ beeŋ ŋini basa kikɛ asheŋ.’ Ekama
         nɛ e bee nu kusɔ nɛ Etuto na bee kaŋɛ nseŋ naa koya asheŋ ashi mo kutɔ bee ba ŋ kutɔ
         nna. 46 Ama mannɛ fanɛ esa daŋ wu Etuto na kenishiso nna. Emo nɛ e shi Ebɔrɛ na kutɔ na nawule
         e wu Etuto na. 47 Ma e kaŋɛ menyi kashenteŋto na fanɛ ekama nɛ e yirda ma kɔ ŋkpa nɛ k maŋ kɔ ekar na.48 Ma e la bodobodo nɛ k bee sa ŋkpa na. 49 Men nananyɛnana daŋ we manna kiyi to ŋkeshin nɛ bumo alɛ daŋ wu. 50 Ama bodobodo nɛ k shi ebɔrɛso m ba nɛ esa e we a maaŋ wu na nde. 51 Ma e la bodobodo nɛ k bee sa ŋkpa n shi ebɔrɛso na. Esa kama nɛ e we le be bodobodo
         ere beeŋ baa wɔtɔ mbaanaayɔ. Bodobodo mo nɛ meeŋ ta n sa basa na e la ma eyur ere
         nɛ ŋ kɔ a sa durnya nɛ k nya ŋkpa na.”52 Ndoŋ nna nɛ Juwebi na fara a bile asheŋ agboso a kaŋɛ: “Nuso nɛ le be esa bee wora
         a sa anyi mbe eyur nɛ an we?” 53 Nɛ Yesu kaŋɛ bumo: “Ma e kaŋɛ menyi kashenteŋto na fanɛ nɛ men baa maŋ we Nyiŋgbasa
         Pibinyɛn na be eyur na nseŋ nuu mbe ŋklaŋ na, men maaŋ nya ŋkpa. 54 Esa kama nɛ e bee we ma eyur na nsaa nuu ma ŋklaŋ na kɔ ŋkpa nɛ k maŋ kɔ ekar na.
         Ma alɛ beeŋ tiŋi mo ashi luwu to lalaloge be kachɛ na, 55 ŋkpal manɛ so, ma eyur ere la ajibi gbagba nna nɛ ma ŋklaŋ malɛ la asɔnuuso gbagba.
         56 Esa kama malɛ nɛ e we ma eyur ere nseŋ nuu ma ŋklaŋ wɔ ma to nna nɛ ma alɛ gba wɔ
         mo to. 57 Kananɛ Etuto nɛ e bee sa ŋkpa na baŋ shuŋi ma nɛ n wɔ ŋkpa to ŋkpal Etuto na so na,
         loŋ koŋwule na nɛ esa kama nɛ e we ma eyur na malɛ gba beeŋ baa wɔ ŋkpa to ŋkpal ma
         so. 58 Bodobodo nɛ k shi ebɔrɛso m ba na nde. An nananyɛnana daŋ we manna nna, ama b wu.
         Ama esa kama nɛ e we le be bodobodo beeŋ baa wɔ ŋkpa to hale mbaanaayɔ.”59 Yesu daa wɔ Kapɛɛniam be nshɛrbu to nna a ŋini basa abɔrɛsheŋ nseŋ malga kesheŋ ere.Bebɛsopo damta ka shile Yesu be asheŋ60 Mbe bebɛsopo damta ko ka nu kesheŋ nɛ e malga na nɛ b kaŋɛ abar le: “Cha, keŋini ere
         bre la kesheŋ kpakpaso nna, wanɛ e naaŋ tiŋ n sɔ kumo?” 61 Yesu ka pin fanɛ mbe bebɛsopo daa bile asheŋ nna ŋkpal kesheŋ na so nɛ e bishi bumo:
         “Kesheŋ nɛ m malga na bee pɔ menyi aba nna ŋko? 62 To, nɛ men daŋ wu ma, Nyiŋgbasa Pibinyɛn ka bɛta a yɔ ebɔrɛso, kakpa nɛ n daa wɔ na
         ai? 63 Kiyoyu na bee sa ŋkpa nna, ama eyur ere bre maaŋ tiŋ n wora shɛŋ. Mmalga nɛ m malga
         n sa menyi ere e naa shin nɛ menyee nya Kiyoyu nɛ e bee sa ŋkpa na. 64 Ama menyi to be beko maŋ yirda.” Yesu daŋ kaŋɛ loŋ nna, ŋkpal manɛ so, sososo na kikɛ
         e daa nyi bumo nɛ b maŋ yirda nɛ emo nɛ e beeŋ debɔr mo. 65 Kumo be kaman nɛ e naŋ kaŋɛ le: “Amoso nɛ n daŋ kaŋɛ menyi fanɛ esa kama maaŋ tiŋ
         m ba ŋ kutɔ ama Etuto na e naaŋ shin nɛ amodoŋwura na e ba na.”66 Baŋ yili kumo be jemanɛ na so a yɔ nɛ mbe bebɛsopo na be bedamta lar mo kaman m bɛ
         mo so ŋ gben.Pita ka kaŋɛ Yesu e la Ebɔrɛ be Esa cheembi na be asheŋ67 Nɛ Yesu kilgi m bishi bebɛsopo kuduanyɔ na le: “Menyi alɛ gba bee sha keyɔ nna ŋko?”
         68 Ndoŋ nna nɛ Saimɔn Pita kaŋɛ mo: “Enyɛnpe, fo e kɔ ŋkpa nɛ k maŋ kɔ ekar na be mmalga.
         69 To, nɛ wanɛ malɛ kutɔ nɛ anyeeŋ naŋ yɔ? Anyi ere yirda nsaa nyi fanɛ fo e la Ebɔrɛ
         be Esa cheembi na.” 70 Nɛ Yesu kaŋɛ: “Kashenteŋto, ma e lara menyi basa kuduanyɔ ere, ama menyi to be eko
         la alubipo nna.” 71 Judas, Saimɔn Iskareɔt pibi nɛ e daa de na, ŋkpal manɛ so, bebɛsopo kuduanyɔ na to
         be eko e daa la mo, ama mo e daa shin nɛ e ba debɔr Yesu kacha ko.

Yesu nɛ mo siponyɛnsoana be asheŋ71 Ade be kaman nɛ Yesu shir a wɔ Galili be efuli so be nde nawule to a nite a maa sha
         kenite Judiya bre to, ŋkpal manɛ so, ndoŋ be Juwebi be benimuana na daa fin mo nna
         nɛ b mɔ. 2 Ama Juwebi be daŋkare so be nshɛr nɛ baa tre Abuu to be Kebaawɔ be kejigboŋ na be
         jemanɛ na ka ba kaa fo 3 nɛ Yesu mo siponyɛnsoana kaŋɛ mo le: “A daŋ daga fo ka lar nfe nna n yɔ Judiya nɛ
         fo bebɛsopo e ya wu fo asheŋ woraso. 4 B yɛ: ‘Esa kama nɛ e bee sha nɛ basa e baa nyi mbe asheŋ maa ŋana a wora asheŋ.’ Amoso,
         fo ka baa wora asheŋ ere, shin nɛ durnya e wu fo.” 5 Kede e naa ŋini fanɛ hale mo siponyɛnsoana gba daa maŋ yirda mo. 6 Nɛ Yesu kaŋɛ bumo le: “Ma saŋɛ maŋ naŋ fo, ama menyi ere, saŋɛ kikɛ walɛ nna n sa
         menyi. 7 Durnya maaŋ tiŋ ŋ kishi menyi ere, ama ma ere, k kishi ma nna ŋkpal ŋ ka bee kaŋɛ
         fanɛ kumo be asheŋ woraso maŋ walɛ so. 8 Men baa yɔ Kejigboŋ be nshɛr na to. Ma ere maa yɔ, ŋkpal manɛ so, ma saŋɛ maŋ naŋ
         fo.” 9 E ka kaŋɛ loŋ n loge nɛ e shir a wɔ Galili.Yesu ka yɔ Abuu to be Kebaawɔ be daŋkare be kejigboŋ to be asheŋ10 Ama mo siponyɛnsoana na ka choŋ Kejigboŋ na to n loge nɛ Yesu malɛ gba yɔ, ama wulo
         to nɛ e daŋ ŋana n yɔ. 11 Ama saŋɛ na so nɛ Juwebi na malɛ wɔ Kejigboŋ na to a fin mo a bishi le: “To, nnɛ nɛ
         kanyɛn na wɔ?” 12 Jimaŋ na to be bedamta daŋ baa wɔtɔ nna a kuli a malga mbe asheŋ. Beko yɛ: “Esa lela
         nna.” Nɛ beko malɛ kaŋɛ: “Ayai, e bee fule basa nna.” 13 Ama ekama daa maŋ nya kagbene m bugi to m malga mbe asheŋ, ŋkpal manɛ so, b daa ŋana
         Juwebi be benimuana na nna.14 Kejigboŋ na to be asheŋ woraso na daŋ kraa wɔ nferinto nna a yɔ nɛ Yesu koso n yɔ
         bɔrɛlambu na to n ya fara a ŋini basa abɔrɛsheŋ. 15 Mbe keŋini na daŋ chinchiŋ Juwebi na ga nɛ b bishi abar: “Nnɛ nɛ kanyɛn ere nya le
         be keŋini ere, ŋkpal manɛ so, e maŋ koya ko?” 16 Nɛ Yesu kaŋɛ bumo: “Ma keŋini maŋ la meya nna. K shi esa nɛ e shuŋi ma na kutɔ nna.
         17 Esa kama nɛ e bee sha kewora Ebɔrɛ be aparsheŋ beeŋ pin fanɛ asɔ nɛ mee ŋini ere shi
         Ebɔrɛ kutɔ nna ŋko ŋ gbagba be eleŋ nɛ ŋ kɔ a ŋini amo. 18 Esa kama nɛ e kɔ mo gbagba be eleŋ a malga asheŋ, bee fin mo gbagba be kemaŋkura nna
         na. Ama esa kama nɛ e bee fin kemaŋkura a sa esa nɛ e shuŋi mo la kashenteŋwura nna
         nɛ efɛsheŋ kikɛ maŋ wɔ mo so. 19 Mannɛ anebi Mosis e daŋ sa menyi mbra na ŋko? Ama men be ekama maa bɛ mbra na so.
         Nɛ manɛ e ba nɛ menyee sha kemɔ ma?” 20 Ndoŋ nna nɛ jimaŋ na kaŋɛ mo le: “Fo kɔ kiyoyu lubi fo to. Wanɛ e naa sha kemɔ fo?”
         21 Nɛ Yesu kaŋɛ bumo: “Men keni, n wora mamachi be kesheŋ koŋwule nɛ k chinchiŋ menyi
         ga. 22 Ama ŋkpal Mosis ka sa menyi mbra fanɛ men baa ku atutu so, menyee ku menyi be mbiana
         nna kewushiachɛ. Ama kashenteŋto, mannɛ Mosis e daŋ sa menyi mbra na, men nananyɛnana
         e nase kumo. 23 To, nɛ menyee tiŋ a ku menyi be mbia atutu kewushiachɛ na, saŋɛ na so men maaŋ tɔr
         Mosis be mbra na, manɛ e ba nɛ menyee nya agbo a wora ma ŋkpal ŋ ka chɛ esa lelemu
         na kewushiachɛ so? 24 Men sa maa yili basa be asheŋ nɛ menyee wu kenishiso so a ji bumo demu, men baa ji
         kashenteŋ be demu.”Basa ka bee sha kepin esa nɛ Yesu la be asheŋ25 Saŋɛ ere so nɛ Jerusalɛm to be basa ko fara a bishi abar le: “Mannɛ kanyɛn ere nɛ
         baa fin nɛ b mɔ na a? 26 To, mo e yil a malga basa kikɛ to na nɛ esa kama malɛ maa tuge shɛŋ. Ŋko Juwebi be
         benimuana na wu kumo naniere nna fanɛ mo e la Kristo na a? 27 Kusɔ koŋwule nde fanɛ nɛ Mesaya na kaŋ ba, esa kama maaŋ pin kakpa nɛ e shi m ba,
         ama kanyɛn ere bre, an nyi kakpa nɛ e shi.” 28 Saŋɛ na nɛ Yesu kraa ŋini abɔrɛsheŋ ashi bɔrɛlambu na to nseŋ ba kaŋɛ awɔrso le: “Kashenteŋ
         nna nɛ men nyi ma nsaa nyi kakpa nɛ n shi. Ama mannɛ ŋ gbagba be kumu so so nɛ n wɔ
         nfe, esa nɛ e shuŋi ma na la Kashenteŋwura nna. Men maŋ nyi mo. 29 Ama ma ere nyi mo, ŋkpal manɛ so, mo kutɔ nɛ n shi. Mo alɛ e shuŋi ma.”30 E ka malga le ere nɛ b yɛlga kepɛ mo ndoŋ, ama esa kama maŋ tiŋ n ta enɔ m beta mo,
         ŋkpal manɛ so, mbe saŋɛ daa maŋ naŋ fo.31 Le be nfɛra e daa wɔ basa na to, ama jimaŋ na to be bedamta malɛ daŋ yirda mo nseŋ
         bishi abar le: “Menyee tama fanɛ Mesaya na kaŋ ba, e beeŋ ba wora emamachisheŋ damta
         mo nɛ a chɔ amo nɛ kanyɛn ere bee wora ere a?”B ka shuŋi basa nɛ b ya pɛ Yesu be asheŋ32 Ndoŋ nna nɛ asheŋ nɛ basa na bee kuli a kaŋɛ Yesu be asheŋ na tɔr Efarisiana na be
         asoe to. Nɛ bɔrɛmatapowuraana nɛ Efarisiana na shuŋi bɔrɛlambu to be bekumpo fanɛ
         b ya pɛ Yesu m ba. 33 Nɛ Yesu kaŋɛ le: “Ma nɛ menyi maaŋ naa wɔtɔ n chɛr. Meeŋ yɔ esa nɛ e shuŋi ma na kutɔ.
         34 Menyeeŋ fin ma, ama men maaŋ naŋ wu ma. Kakpa nɛ ma alɛ beeŋ baa wɔ na, menyi alɛ
         maaŋ tiŋ n yɔ ndoŋ.” 35 Ndoŋ nna nɛ Juwebi be benimuana na fara a bishi abar le: “To, nnɛ nɛ kanyɛn ere bee
         sha keyɔ nɛ anyi ere maaŋ tiŋ n wu mo ere? Ŋko e bee yɔ an peebi nɛ b wɔ Griikebi
         to na nna nɛ e ya kaa ŋini bumo abɔrɛsheŋ? 36 E yɛ: ‘Menyeeŋ fin ma, ama men maaŋ wu ma’, nseŋ naŋ kaŋɛ fanɛ: ‘Menyi maaŋ tiŋ n
         yɔ kakpa nɛ meeŋ ya kaa wɔ na.’ ”Nchu nɛ a bee sa ŋkpa na be asheŋ37 Kejigboŋ na be nshɛr na be lalaloge be kachɛ, kumo be kachɛgboŋ na ka fo nɛ Yesu niŋi
         to n yili ŋ kaŋɛ awɔrso: “Esa kama nɛ achukoŋ kɔ mo, e ba ŋ kutɔ m ba nuu. 38 Esa kama nɛ e yirda ma, nchu nɛ a bee sa ŋkpa na e naaŋ ba lar mo to fanɛ kananɛ abɔrɛsibɛ
         na bee kaŋɛ na.” 39 Yesu daŋ malga le nna a ŋini Kiyoyu nɛ bumo nɛ baaŋ yirda mo na beeŋ ba nya kachako
         na be asheŋ. Amo be saŋɛ na so malɛ kikɛ nɛ b maŋ naŋ shin nɛ Kiyoyu na ba, ŋkpal
         manɛ so, saŋɛ na so b maŋ naŋ maŋ Yesu so n sa mo kemaŋkura.40 Basa na ka nu mbe mmalga na nɛ bumo be beko kaŋɛ le: “Kashenteŋto, kanyɛn ere e la
         Anebi na.” 41 Nɛ beko malɛ kaŋɛ: “Mesaya na nna.” Ndoŋ nna nɛ beko malɛ bishi: “Nuso nɛ Mesaya na
         bee wora ashi Galili? 42 Abɔrɛsibɛ na bee kaŋɛ fanɛ Ewura Deevid be kanaŋ to nɛ Mesaya na beeŋ shi nɛ b kurge
         mo ashi Bɛtlɛhɛm, kade nɛ Ewura Deevid daŋ shi na.” 43 Amoso, basa na daŋ barga to nna ŋkpal Yesu so. 44 Beko daa sha kepɛ mo m mɔ, ama esa kikɛ daa maŋ ta enɔ m beta mo.Kananɛ Juwebi be bejuŋkparpo maŋ kɔ yirda be asheŋ45 Ade kikɛ be kaman nɛ bɔrɛlambu to be bekumpo na bɛta n yɔ bɔrɛmatapowuraana nɛ Efarisiana
         na kutɔ nɛ b bishi bekumpo na: “Manɛ e ba nɛ men maŋ bar mo?” 46 Nɛ bekumpo na kaŋɛ bumo le: “Kananɛ kanyɛn na bee malga na, esa kikɛ maŋ naŋ malga
         loŋ.” 47 Nɛ Efarisiana na bishi bekumpo na: “E fule menyi alɛ gba nna a? 48 Kumo be kaman, men daŋ wu Juwebi be ejuŋkparpo kama ŋko Farisi kama ka yirda mo a?
         49 To, jimaŋ na to ebi ka maŋ nyi Mosis be mbra na so so nɛ baa yirda mo na, bumo alɛ
         wɔ kɔnɔso to nna so.” 50 Nikodimɔs nɛ e daŋ yɔ n ya wu Yesu kachako na daa la bumo be eko nna nɛ e bishi mo
         braana le: 51 “Anyi be mbra na wɔtɔ fanɛ an kaŋɛ fanɛ esa daga kasogberge nɛ anyi alɛ maŋ nu kusɔ
         nɛ amodoŋwura kɔ nɛ e kaŋɛ nseŋ naŋ bishi m pin to pɔɛŋ nsaa ji mo demu a?” 52 Ndoŋ nna nɛ mo braana na bishi mo le: “Fo alɛ gba shi Galili nna a? Kraŋ abɔrɛsibɛ
         na, feeŋ wu fanɛ anebi kikɛ maa lar Galili.”Kache nɛ b pɛ kesakalea to na be asheŋ53 Ade be kaman nɛ ekama yɔ mo pe.
         
            

         
      

   
      
         8
[ 81 Nɛ Yesu malɛ yɔ Ɔlifs be kebee so. 2 Kare ka bee chɛ nɛ e naŋ ba bɔrɛlambu na to nɛ basa na kikɛ shɛr ŋ kulti mo nɛ e kilgi
         n chena a ŋini bumo abɔrɛsheŋ. 3 Ndoŋ nna nɛ mbraŋinipoana na nɛ Efarisiana na bar kache ko b ka pɛ kesakalea to m
         ba shin nɛ e yili jimaŋ na be anishito nɛ b kaŋɛ Yesu le: 4 “Eŋinipo, b pɛ kache ere kesakalea to nna geeŋ. 5 Mbra na malɛ to Mosis kaŋɛ anyi fanɛ an kpa loŋ be beche na ajembu m mɔ. To, nɛ nuso
         nɛ fo alɛ kaŋɛ?” 6 B daŋ bar le be kesheŋ bishiso ere nna nɛ b ba lute mo kɔnɔ n nya kusɔ ko n yili so
         n wu mo kulubi. Ama Yesu daŋ kilgi nna m murgi n ta mbe keshilbi n fara a sibɛ kasawule
         so. 7 B ka kraa wɔtɔ a bishi mo na nɛ e niŋi to n yili ŋ kaŋɛ bumo: “Menyi be ekama nɛ e
         maŋ kɔ kulubi e fara ŋ kpa kache ere kejembu.” 8 Kumo be kaman nɛ e naŋ murgi a sibɛ kasawule so. 9 Yesu ka kaŋɛ loŋ na nɛ bumo nɛ b nu na fara a yɔ kukoko to. Benimu e daŋ fara loŋ
         hale nɛ Yesu nawule ya ka nɛ kache na malɛ kraa yil ndoŋ. 10 Nɛ Yesu niŋi to m bishi mo: “Kache manɛ, b wɔ nnɛ? Esa kama maŋ ka nɛ e kaŋɛ fanɛ
         fo daga kasogberge a?” 11 Nɛ kache na kaŋɛ Yesu: “Ebunyampo, esa kama maŋ ka.” Nɛ Yesu kaŋɛ mo: “To, ma alɛ
         gba maaŋ kaŋɛ fanɛ fo daga kasogberge. Baa yɔ, ama sa maŋ naa wora alubi.”]Yesu ka la durnya be kefulto be asheŋ12 Yesu ka naŋ ya malga basa na kutɔ nɛ e kaŋɛ bumo le: “Ma e la durnya be kefulto. Esa
         kama nɛ e bɛ ma so maaŋ nite tentembiri to kikɛ, ama e beeŋ baa kɔ kefulto nɛ k bee
         sa ŋkpa.” 13 Ndoŋ nna nɛ Efarisiana kaŋɛ mo: “Too, fo kumu so be shɛda nɛ fee ji na, amoso, asheŋ
         nɛ fee malga ere maŋ la kashenteŋ.” 14 Nɛ Yesu kaŋɛ bumo: “Hale nɛ n ji ma kumu so be shɛda gba, asɔ nɛ mee malga ere kɔ
         kashenteŋ, ŋkpal manɛ so, n nyi kakpa nɛ n shi m ba nseŋ naa nyi kakpa nɛ mee yɔ,
         ama menyi ere maŋ nyi kakpa nɛ n shi m ba nɛ kakpa nɛ mee yɔ. 15 Dimɛdi be ekpa so nɛ menyee bɔla a ji esa demu, ma ere maa ji esa kama demu. 16 Hale nɛ n ji esa demu gba, ma demuji daa beeŋ baa kɔ ekpa, ŋkpal manɛ so, mannɛ n
         nawule nna, ma nɛ Etuto nɛ e shuŋi ma na nna. 17 Menyi alɛ gbagba be mbra to nɛ b sibɛ fanɛ basa anyɔ baŋ ji kesheŋ koŋwule be shɛda,
         kesheŋ na la kashenteŋ nna. 18 Ŋ gbagba bee ji ma kumu so be shɛda nɛ Etuto nɛ e shuŋi ma na malɛ gba bee ji ma shɛda.”
         19 Ndoŋ nna nɛ basa na bishi mo: “Nnɛ nɛ fo tuto wɔ?” Nɛ Yesu kaŋɛ bumo: “Men maŋ nyi
         ma, menyi alɛ maŋ nyi n Tuto gba. Men daa nyi ma nna, men daa beeŋ baa nyi n Tuto
         gba.”20 Bɔrɛlambu na to be kakpa nɛ k mata kaboŋ nɛ baa yili amansherbi be edekana na nɛ Yesu
         daŋ yili ŋ ŋini asheŋ ere kikɛ, ama esa kikɛ daa maŋ pɛ mo, ŋkpal manɛ so, mbe saŋɛ
         daa maŋ naŋ fo.Basa ka maaŋ tiŋ n yɔ kakpa nɛ Yesu bee yɔ na be asheŋ21 Kede be kaman nɛ Yesu naŋ lɔŋɛ ŋ kaŋɛ bumo: “Meeŋ yɔ nɛ menyi e fin ma ŋ gben nseŋ
         wu menyi be alubi to. Kakpa nɛ ma ere bee yɔ na, menyi maaŋ tiŋ n yɔ ndoŋ.” 22 Ndoŋ nna nɛ Juwebi na bishi abar: “E bee sha kemɔ mbe kumu nna so nɛ e yɛ: ‘Kakpa
         nɛ mee yɔ na, menyi maaŋ tiŋ n yɔ na’, ŋko nuso?” 23 Nɛ Yesu naŋ ta mbe kamalga n chuge so ŋ kaŋɛ: “Kasawule ere nfe nɛ menyi ere shi,
         ama esoso nɛ ma ere shi, durnya ere to nɛ men shi, ama mannɛ durnya ere to nɛ ma ere
         shi. 24 Amoso nɛ ŋ kaŋɛ menyi fanɛ menyeeŋ wu menyi be alubi to na. Menyi alɛ baa maŋ yirda
         fanɛ ma e la esa nɛ ŋ kaŋɛ fanɛ n la ere, menyeeŋ wu menyi be alubi to.” 25 Ndoŋ nna nɛ b bishi mo: “Nɛ wanɛ e la fo bre?” Nɛ Yesu kaŋɛ bumo: “Kumo nɛ m baa wɔtɔ
         a kaŋɛ menyi sososo na kikɛ na. 26 Asɔ damta wɔtɔ nɛ n yili amo so m malga menyi be asheŋ nseŋ ji menyi demu, ama esa
         nɛ e shuŋi ma na la Kashenteŋjipo nna. Ma alɛ, kusɔ nɛ mee nu ashi mo kutɔ nɛ mee
         ta a kaŋɛ durnya.” 27 B daa maŋ pin fanɛ mo Tuto be asheŋ nɛ e daa kaŋɛ bumo na. 28 Amoso, le nɛ Yesu daŋ kaŋɛ bumo: “Men kaŋ maŋ ma, Nyiŋgbasa Pibinyɛn so m mata kedibi
         so na, menyeeŋ pin esa nɛ ŋ kaŋɛ fanɛ n la ere, kumo alɛ be saŋɛ na so nɛ menyeeŋ
         pin fanɛ m maa wora shɛŋ ma kumu so, asɔ nɛ Etuto na bee ŋini ma nawule nɛ mee malga.
         29 Esa nɛ e shuŋi ma na malɛ maŋ yige ma n to, e wɔ ŋ kutɔ, ŋkpal manɛ so, saŋkikɛ kusɔ
         nɛ k bee par mo nɛ mee wora.”Basa nɛ b la Eebraham be mbia gbagba be asheŋ30 Basa damta ka daŋ nu Yesu be mmalga na nɛ b yirda mo. 31 Juwebi nɛ b daŋ yirda mo na, le nɛ Yesu daŋ kaŋɛ bumo: “Nɛ men baa bɛ ma keŋini ere
         so, menyeeŋ baa la ma bebɛsopo kashenteŋto. 32 Saŋɛ na so, menyeeŋ pin kashenteŋ na nɛ kashenteŋ na e shin nɛ men lar kenyaya to.”
         33 Ndoŋ nna nɛ Juwebi na kaŋɛ mo le: “Eebraham mo nanabiana e la anyi, anyi ere maŋ naŋ
         ki esa kikɛ be anya, nɛ a ji nuso nna nɛ fee kaŋɛ fanɛ anyeeŋ lar kenyaya to?” 34 Nɛ Yesu kaŋɛ bumo: “Ma e kaŋɛ menyi kashenteŋto na, esa kama nɛ e bee wora alubi la
         alubi be kenya nna. 35 Kenya maŋ la laŋ to be esa saŋkikɛ mbaanaayɔ, ama ebi bre, laŋ to be esa nna saŋkikɛ
         mbaanaayɔ. 36 Nɛ Ebɔrɛ Pibinyɛn baŋ lara fo kenyaya to, fo nya fo kumu kashenteŋto pasaa.37 N nyi men ka la Eebraham mo nanabiana, ama menyi alɛ bee sha kemɔ ma nna, ŋkpal manɛ
         so, men maa sha kesɔ ma keŋini. 38 Asɔ nɛ n wu n Tuto na kutɔ be asheŋ nɛ mee malga nɛ menyi alɛ bee wora asɔ nɛ men
         nu ashi men tuto kutɔ.” 39 Ndoŋ nna nɛ b kaŋɛ Yesu: “Eebraham e la an tuto.” Nɛ Yesu kaŋɛ bumo: “Nɛ men daa la
         Eebraham be mbia nna, men daa beeŋ baa wora asɔ nɛ Eebraham daŋ wora. 40 Ama kumo nɛ menyee sha kemɔ ma na ŋkpal ŋ ka kaŋɛ menyi kashenteŋ nɛ n nu ashi Ebɔrɛ
         kutɔ so. Le be asheŋ nɛ Eebraham daŋ wora a? 41 Asɔ nɛ men tuto bee wora nɛ menyee wora na.” Nɛ b kaŋɛ Yesu le: “Mannɛ ayurbi e la
         anyi. Etuto koŋwule nɛ an kɔ, mo alɛ e la Ebɔrɛ na.” 42 Nɛ Yesu kaŋɛ bumo: “Nɛ Ebɔrɛ daa la men tuto nna, men daa beeŋ baa sha ma asheŋ, ŋkpal
         manɛ so, Ebɔrɛ kutɔ nɛ n shi m ba kaa wɔ nfe naniere na, m maŋ ba ŋ gbagba be kumu
         so. Mo e shuŋi ma. 43 Men nyi kusɔ nɛ k ba nɛ men maa pin ma mmalga to ere a? Kusɔ nɛ k ba e la fanɛ men
         maaŋ tiŋ n nu amo. 44 Men tuto e la alubipo na nɛ menyee sha kebaawora mbe aparsheŋ. Emɔpo e la mo sososo
         kikɛ, mo alɛ be shɛŋ maa ji kashenteŋ to, ŋkpal kashenteŋ ka maŋ wɔ mo to so. E baa
         ku efɛ, kananɛ mbe kapɔr du nɛ e bee ŋini, ŋkpal manɛ so, e la efɛpo nna nseŋ naa
         la efɛ kikɛ amo tuto. 45 Ŋ ka bee ji kashenteŋ na so so nɛ men maa yirda ma na. 46 Men be emo e naaŋ tiŋ ŋ ŋini kulubi kama nɛ n daŋ wora? To, nɛ kashenteŋ nɛ m baa
         ji, manɛ e ba nɛ men maa yirda ma? 47 Esa kama nɛ e la Ebɔrɛ peya bee nu asɔ nɛ Ebɔrɛ bee kaŋɛ nna. Men ka maŋ la Ebɔrɛ
         peya so e shin nɛ men maa nu asɔ nɛ e bee kaŋɛ na.”48 Nɛ Juwebi na kaŋɛ mo: “Kashenteŋ nɛ an ji ŋ kaŋɛ fanɛ fo la Samɛrianyɛn nsaa kɔ kiyoyu
         lubi fo to na.” 49 Nɛ Yesu kaŋɛ bumo: “Kiyoyu lubi kama maŋ wɔ ma to. N Tuto nɛ mee bunyaŋ nɛ menyi alɛ
         maa bunyaŋ ma. 50 Ma ere gbagba maa fin kemaŋkura nna a sa ma kumu, esa ko e naa fin kumo, mo alɛ e
         naa ji ma asheŋ amo be ekpa so na. 51 Ma e kaŋɛ menyi kashenteŋto na fanɛ nɛ esa baa ta ma kamalga na a wɔtɔ mbe kagbene
         to, e maaŋ wu kikɛ.” 52 Ndoŋ nna nɛ Juwebi na kaŋɛ: “To, naniere nɛ an pin fanɛ kiyoyu lubi e wɔ fo to kashenteŋto,
         ŋkpal manɛ so, Eebraham nɛ anebiana na kikɛ wu n wu, ama kumo nɛ fee kaŋɛ fanɛ nɛ
         esa baŋ ta fo kamalga na n wɔtɔ mbe kagbene to, e maaŋ wu na. 53 Fo chɔ an tuto Eebraham nna a? Mo nɛ anebiana na kikɛ wu. To, nɛ wanɛ nɛ fee tama
         fanɛ fo ere la?” 54 Nɛ Yesu kaŋɛ bumo le: “Nɛ m baa maŋkura ma kumu, kumo ere ma kemaŋkura na maŋ kɔ kifi,
         ama n Tuto nɛ menyee tre menyi be Ebɔrɛ na e la esa nɛ e bee maŋkura ma. 55 Men maŋ nyi mo, ama ma ere nyi mo. Nɛ ŋ kaŋɛ fanɛ m maŋ nyi mo, meeŋ baa la efɛpo
         fanɛ menyi, ma ere nyi mo nsaa ta mbe mmalga a wɔtɔ ma kagbene to. 56 Men tuto Eebraham be kagbene daŋ fuli mo ga ŋkpal e ka daa shin nɛ e nya ma saŋɛ n
         wu so. Kashenteŋto malɛ, e wu kumo nɛ mbe kagbene fuli mo.” 57 Nɛ Juwebi na kaŋɛ mo: “To, fo maŋ naŋ fo nfɛ adunu gba nɛ fo wu Eebraham a?” 58 Nɛ Yesu kaŋɛ bumo: “Ma e kaŋɛ menyi kashenteŋto na fanɛ pɔɛŋ nɛ b kurge Eebraham nɛ
         n wɔtɔ.” 59 E ka malga le ere nɛ b ta ajembu nɛ b kpa mo nɛ e ŋana mbe kumu nseŋ bɔl basa na to
         n lar bɔrɛlambu na to.

Yesu ka chɛ tanpo ko be asheŋ91 Yesu ka na a choŋ nɛ e wu kanyɛn ko b ka kurge mo tanpo. 2 Ndoŋ nna nɛ mbe bebɛsopo bishi mo le: “Eŋinipo, kanyɛn ere gbagba be alubi so nɛ e
         tan ere ŋko mo nio nɛ mo tuto bre e wora alubi?” 3 Nɛ Yesu kaŋɛ bumo: “Mannɛ kanyɛn ere gbagba be alubi so ŋko mo nio nɛ mo tuto be alubi
         so so nɛ e tan. E tan nna nɛ Ebɔrɛ e bɔla mo so ŋ ŋini basa mbe eleŋ be ashuŋ. 4 Kefulto ka kraa wɔtɔ ere bre, a daga fanɛ an baa shuŋ esa nɛ e shuŋi ma na be ashuŋ.
         Kanyɛ bee biri a ba, kumo alɛ baŋ ba, esa maaŋ naŋ tiŋ n shuŋ shɛŋ. 5 Ŋ ka kraa wɔ durnya to ere bre, ma e la durnya ere be kefulto.” 6 E ka malga le n loge nɛ e tuu echɔl n lɛ kasawule m pɔ shishɛr nseŋ ta amo m mata
         kanyɛn na be anishi so, nseŋ kaŋɛ kanyɛn na: 7 “Yɔ Sailowam be kepa to n ya fɔr amo n lɛ ndoŋ.” Sailowam be kifito e la Shuŋi. Ndoŋ
         nna nɛ kanyɛn na yɔ ndoŋ n ya fɔr nseŋ fara a wu a ba.8 Mo braana nɛ basa nɛ b daŋ wu mo nɛ e daa tase a kule na ka naŋ wu mo nɛ b bishi abar:
         “Mannɛ kanyɛn ere e daa tase a kule na a?” 9 Nɛ beko kaŋɛ fanɛ mo nna nɛ beko malɛ kaŋɛ le: “Ayai, mannɛ mo nna, b duli abar nna.”
         Ndoŋ nna nɛ mo gbagba kaŋɛ: “Ma nna.” 10 Nɛ b bishi mo: “To, nɛ nuso nɛ fo wora nɛ fo anishi bugi?” 11 Nɛ e kaŋɛ bumo: “Kanyɛn nɛ baa tre Yesu na e pɔ shishɛr m mata ma anishi so nseŋ kaŋɛ
         ma fanɛ n ya fɔr ashi Sailowam. Ma alɛ ka baŋ ya fɔr nɛ n fara a wu epul na to.” 12 Nɛ b bishi mo: “Nɛ kanyɛn na wɔ nnɛ?” Nɛ e yɛ: “M maŋ nyi.”Efarisiana na ka bishi kechɛ na to be asheŋ13 Ndoŋ nna nɛ b keta kanyɛn nɛ e daŋ tan na n yɔ Efarisiana na be anishito. 14 Kachɛ nɛ Yesu daŋ pɔ shishɛr na m bugi kanyɛn na be anishi na malɛ daa la kewushiachɛ
         nna. 15 Nɛ Efarisiana na malɛ gba bishi mo kananɛ e wora n nya mbe anishi a wu. Nɛ e yɛ: “Depɔ
         nɛ e ta m mata ma anishi so nɛ n ya fɔr amo n lɛ nseŋ fara a wu na.” 16 Ndoŋ nna nɛ Efarisiana na be beko kaŋɛ: “Kanyɛn na maŋ shi Ebɔrɛ kutɔ kashenteŋto,
         ŋkpal manɛ so, e maa bɛ kewushiachɛ be mbra na so.” Ndoŋ nna nɛ beko malɛ kaŋɛ: “Nuso
         nɛ alubipo bee wora a wora le be emamachi be asheŋ ere?” Ŋkpal le so kebarga to daŋ
         ba bumo to nna. 17 Ade kikɛ be kaman nɛ b naŋ bishi kanyɛn na: “Manɛ nɛ fo alɛ kɔ nɛ fo kaŋɛ mbe asheŋ?”
         Nɛ kanyɛn na kaŋɛ: “Ma ere kutɔ e la anebi nna.” 18 Ade kikɛ daŋ wora, ama Juwebi na kraa maa sha keyirda gba kuraa fanɛ kanyɛn na daŋ
         tan gba, ama b shuŋi nna n tre mo nio nɛ mo tuto pɔɛŋ. 19 B ka ba nɛ b bishi bumo: “Men pibi nde a? Men kaŋɛ e daŋ tan nna, nuso nɛ a ji nɛ
         naniere nɛ e bee wu ere?” 20 Ndoŋ nna nɛ kanyɛn na mo nio nɛ mo tuto na kaŋɛ Efarisiana na: “An nyi e ka la an
         pibi nseŋ naa nyi an ka kurge mo nɛ e tan na, 21 ama kananɛ e wora a wu naniere ŋko esa nɛ e chɛ mo bre, an maŋ nyi. Men bishi mo gbagba
         nɛ e kaŋɛ menyi, ŋkpal manɛ so, mannɛ kebia e la mo.” 22 Kanyɛn na mo nio nɛ mo tuto daŋ kaŋɛ loŋ nna ŋkpal b ka daa ŋana Juwebi be benimuana
         na so so, ŋkpal manɛ so, b daŋ kaŋɛ nna fanɛ ekama nɛ e bugi to ŋ kaŋɛ fanɛ Yesu e
         la Mesaya na, baaŋ ju mo nshɛrbuana na to be keluri to. 23 Amoso nɛ mo nio nɛ mo tuto daŋ kaŋɛ fanɛ: “Mannɛ kebia nna, men bishi mo gbagba na.”24 Ndoŋ nna nɛ b naŋ tre kanyɛn nɛ e daŋ tan na kela nyɔsopo m ba kaŋɛ mo le: “Ji kashenteŋ
         n sa Ebɔrɛ kemaŋkura, ŋkpal manɛ so an nyi kanyɛn na ka la alubipo.” 25 Nɛ kanyɛn na kaŋɛ bumo le: “To, ma ere maŋ nyi ŋko e la alubipo nna ŋko e maŋ la.
         Ama kusɔ nɛ m baa nyi e la fanɛ n daŋ tan nna, ama naniere mee wu.” 26 Nɛ b bishi mo: “Nuso nɛ e wora fo? Nuso nɛ e wora m bugi fo anishi na?” 27 Ndoŋ nna nɛ kanyɛn na kaŋɛ bumo: “Kumo nɛ n daŋ kekaŋɛ menyi na, menyi alɛ maa nu.
         Manɛ e ba nɛ menyi naa sha fanɛ n naŋ kaŋɛ menyi, ŋko menyi alɛ gba naa sha keki mbe
         bebɛsopo nna?” 28 Ndoŋ nna nɛ b tege n tege mo nseŋ kaŋɛ mo: “Fo e baa la mbe ebɛsopo, anyi ere, Mosis
         be bebɛsopo e la anyi. 29 An nyi Ebɔrɛ ka malga n sa Mosis, ama kanyɛn ere bre, anyi maŋ nyi kakpa nɛ e shi
         gba.” 30 Ndoŋ nna nɛ kanyɛn na kaŋɛ: “Asheŋ nde walɛ! Men maŋ nyi kakpa nɛ e shi, ama mo alɛ
         tiŋ m bugi ma anishi. 31 Anyi alɛ nyi fanɛ Ebɔrɛ maa nu a sa alubiworapoana, basa nɛ b kɔ kabɔrɛŋana nsaa wora
         mbe aparsheŋ na nawule nɛ e bee nu a sa. 32 Durnya ka fara kikɛ anyi maŋ naŋ nu esa ka bugi esa nɛ b kurge mo tanpo be anishi
         kikɛ. 33 Nɛ kanyɛn nɛ e bugi ma anishi ere daa maŋ shi Ebɔrɛ kutɔ nna, e daa maaŋ tiŋ n wora
         shɛŋ.” 34 Nɛ basa na kaŋɛ: “Keni, baŋ yili fo kakurgeachɛ kikɛ nɛ fo wɔ alubi to m ba fo mbre
         nɛ fo ba kaa sha nɛ fo ŋini anyi asheŋ a?” B ka kaŋɛ mo loŋ n loge nɛ b ju mo nshɛrbuana
         na to be keluri to.Kiyoyu to be ntaŋ be asheŋ35 Yesu nu b ka ju kanyɛn na nshɛrbuana na to be keluri to nseŋ ya tu mo kakpa ko m bishi
         mo: “Fo yirda Nyiŋgbasa Pibinyɛn na a?” 36 Nɛ kanyɛn na bishi Yesu: “Ebunyampo, wanɛ e la mo? Kaŋɛ ma nɛ n yirda mo.” 37 Nɛ Yesu kaŋɛ mo: “Fo teŋ wu mo gba, mo alɛ e naa malga fo kutɔ naniere na.” 38 Ndoŋ nna nɛ kanyɛn na kaŋɛ: “Enyɛnpe, n yirda.” Kumo be kaman nɛ e gbir kumuli. 39 Nɛ Yesu kaŋɛ: “M ba durnya ere to nna nɛ m ba ji basa demu nɛ betanpo e nya a wu nɛ
         bumo nɛ baa wu malɛ e tan.” 40 Efarisiana ko daa yil ndoŋ nseŋ nu kusɔ nɛ e kaŋɛ na nseŋ bishi mo le: “Fee ŋini fanɛ
         anyi alɛ gba tan nna ŋko?” 41 Nɛ Yesu kaŋɛ bumo: “Men daŋ tan nna, kulubi daa maaŋ baa wɔ menyi so, ama ŋkpal men
         ka bee kaŋɛ fanɛ menyee wu ere bre, menyi be alubi beeŋ baa kraa wɔ menyi so.”

Mbolpɔkpapo nɛ mbe mbolpɔ be keŋasa be asheŋ101 Yesu e daŋ bɔ keŋasa ere ŋ kaŋɛ: “Ma e kaŋɛ menyi kashenteŋto na fanɛ esa kama nɛ
         e maa bɔla mbolpɔ be kuluu be kabuna to a luri kuluu na to nsaa bɔla kaboŋ pɔtɛ a
         tɛ a luri kumo to la eyu nɛ esugepo nna. 2 Esa nɛ e bee bɔla kuluu na to be kabuna to a luri mbolpɔ na to e la mbolpɔkpapo na.
         3 E baa ba, kabunakenipo na bee bugi kabuna na nna a sa mo nɛ e bee luri to a tre a
         tre mo gbagba be mbolpɔ na be atreana nɛ bumo alɛ bee pin mbe ebɔl nsaa bɛ mo so nɛ
         e bee keta bumo a lar kuluu na to. 4 E baŋ lara bumo kikɛ kuluu na to n loge, e bee choŋ nna n juŋkpar mbolpɔ na nɛ b bɛ
         mo so, ŋkpal manɛ so, b nyi mbe ebɔl. 5 Ama efɔ bre, b maaŋ bɛ mo so kikɛ. Baaŋ shile gba nseŋ ka mo, ŋkpal manɛ so, b maŋ
         nyi mbe ebɔl.”6 Yesu daŋ bɔ le be keŋasa ere nna n sa bumo, ama b daa maŋ pin kusɔ nɛ e daa kaŋɛ bumo
         na be kifito.7 Ndoŋ nna nɛ Yesu naŋ kaŋɛ bumo: “Kashenteŋ nɛ mee kaŋɛ menyi na fanɛ ma e du fanɛ
         kabuna a sa mbolpɔ na. 8 Bekama nɛ b daŋ juŋkpar ma m ba na kikɛ la beyu nɛ besugepo nna nɛ mbolpɔ na malɛ
         maŋ nu n sa bumo. 9 Ma e la kabuna na, esa kama nɛ e bɔla ma to n luri, beeŋ nya kumɔlga. Mo alɛ beeŋ
         baa luri a lar a nya ajibi. 10 Eyu bre bee kaa ba nna m ba kaa yuri ŋko a mɔ ŋko a jija nawule, ama ma ere ba nna
         nɛ basa e nya ŋkpa nseŋ nya kumo nɛnɛ ga.11 Ma e la mbolpɔkpapo lela na, mbolpɔkpapo lela na bee shin nɛ baa lara mbe ŋkpa ashi
         mo to nna a sa mbolpɔ na. 12 Esa kama nɛ b ber paa nɛ e bee keni mbolpɔ so, mo alɛ ŋkaa maŋ la mbolpɔkpapo gbagba
         na, mo alɛ ŋkaa maŋ naa la mbolpɔ na wura na baŋ wu kuntuŋ ka bee ba, e bee shile
         nna a ka mbolpɔ na. Saŋɛ na so nɛ kuntuŋ na e pɛ mbolpɔ na be ako nɛ amo nɛ a ka e
         pesaŋ to. 13 Amodoŋwura bee shile nna a yɔ a ka mbolpɔ na, ŋkpal manɛ so, b ber mo paa nna nɛ e
         bee keni amo so nɛ mbe shɛŋ maŋ wɔ amo to. 14 Ma e la mbolpɔkpapo lela na, n nyi ma mbolpɔ nɛ ma mbolpɔ malɛ gba nyi ma, 15 fanɛ kananɛ Etuto na nyi ma nɛ ma alɛ gba nyi Etuto na. Ma alɛ bee ta ma kumu nna
         a mɔ a sa bumo. 16 Ŋ kraa kɔ mbolpɔ ko nɛ a maŋ wɔ mbolpɔ ere to. A daga fanɛ m bar loŋ be mbolpɔ na
         gba nɛ amo alɛ gba e ba kaa nu ma ebɔl nɛ amo kikɛ e baa la kukoŋwule nsaa kɔ ekpapo
         koŋwule. 17 Kusɔ nɛ k ba nɛ n Tuto na bee sha ma na e la fanɛ ŋ ka shuli n ta ma ŋkpa a sa basa
         nɛ n naŋ bɛta n nya kumo so. 18 Esa kikɛ maa sɔ kumo ŋ kutɔ. Ŋ gbagba e naa ta kumo a sa basa. Meeŋ tiŋ n ta kumo
         n sa basa nseŋ naŋ tiŋ n ta kumo a wɔtɔ. Loŋ nɛ n Tuto na yili fanɛ n wora.”19 Ndoŋ nna nɛ Juwebi na yaŋ barga to ŋkpal mmalga na so. 20 Le nɛ bumo be bedamta daŋ kaŋɛ: “Kiyoyu lubi e wɔ mo to. E bee lɔ eboŋ nna. Manɛ so
         nɛ esa bee nu ede be mmalga!” 21 Ama le nɛ beko malɛ daŋ kaŋɛ: “Asheŋ nɛ kanyɛn ere bee malga ere maŋ la mbuibilubiwura
         be mmalga. Nɛ nuso nɛ kiyoyu lubi bee wora a bugi betanpo be anishi?”Juwebi na ka paŋ yirda be asheŋ22 B wɔtɔ loŋ nɛ bɔrɛlambu na be daŋkare be nshɛr ashi Jerusalɛm ya fo. Kumo be jemanɛ
         daa la awo to nna. 23 Nɛ Yesu wɔ bɔrɛlambu na akpa a na kakpa nɛ baa tre Ewura Sɔlɔmɔn be kedɛdɛ na. 24 Ndoŋ nna nɛ Juwebi na chala m ba mo kutɔ m ba bishi mo: “Manɛ e ba nɛ fo ta asheŋ
         ŋ ŋana anyi so n chɛr loŋ? Kaŋɛ anyi kashenteŋto preen: Fo e la Mesaya na a?” 25 Nɛ Yesu kaŋɛ bumo: “N teŋ kaŋɛ menyi, ama menyi alɛ maŋ yirda ma. Emamachi be asheŋ
         nɛ ŋ kɔ n Tuto be ketre a wora ere e naa ji shɛda a kaŋɛ ma asheŋ. 26 Ama menyi alɛ maŋ yirda ma ŋkpal men ka maŋ la ma mbolpɔ so so. 27 Ma mbolpɔ bee nu ma ebɔl nɛ n nyi bumo nɛ baa bɛ ma so. 28 Mee sa bumo ŋkpa nɛ k maŋ kɔ ekar na nɛ b sa maŋ wu kikɛ. Esa kama malɛ maaŋ tiŋ n
         suge bumo ashi ma enɔ to. 29 N Tuto e ta bumo m bɔɔ ma enɔ, mo alɛ e chɔ kusɔ kikɛ, amoso, esa kama maaŋ tiŋ n
         suge bumo ashi n Tuto na be enɔ to kikɛ. 30 Ma nɛ n Tuto na la kukoŋwule nna.”31 Ndoŋ nna nɛ Juwebi na yaŋ ta ajembu nɛ b kpa mo. 32 Nɛ Yesu bishi bumo le: “Asheŋ lela damta nɛ a shi Etuto na kutɔ nɛ n wora ŋ ŋini menyi.
         To, nɛ amo be kumo so nɛ menyee kpal a sha nɛ men kpa ma ajembu ere?” 33 Nɛ Juwebi na kaŋɛ mo: “Mannɛ kusɔ lela ko fo ka wora so nɛ anyee sha kekpa fo ajembu,
         ama ŋkpal fo ka baa la nyiŋgbasa nsaa tre fo kumu Ebɔrɛ nsaa malga a gbiti Ebɔrɛ na
         so.” 34 Nɛ Yesu bishi bumo le: “Mannɛ menyi be mbra to nɛ Ebɔrɛ bee kaŋɛ fanɛ: ‘Men la ebɔrɛana
         nna na’ a? 35 To, an nyi abɔrɛsibɛ na ka maa chɛrga kikɛ. Amoso, a ka kaŋɛ fanɛ Ebɔrɛ tre basa mo
         nɛ mbe kamalga ba bumo to ebɔrɛana ere, 36 manɛ e ba nɛ menyee kaŋɛ ma, esa nɛ Etuto na gbagba lara n yili a sa mbe kumu nseŋ
         shuŋi durnya ere to na, fanɛ mee malga nna a gbiti Ebɔrɛ ŋkpal ŋ ka kaŋɛ fanɛ ma e
         la Ebɔrɛ Pibinyɛn na so? 37 Nɛ m maa shuŋ n Tuto na be ashuŋ nna, kumo ere men sa maŋ yirda ma. 38 Ama nɛ mee shuŋ mbe ashuŋ na nna nɛ men maŋ yirda ma gba, a daga fanɛ men yirda ashuŋ
         na bre, saŋɛ na so menyeeŋ pin fanɛ Etuto na wɔ ma to nɛ ma alɛ wɔ Etuto na to.”39 Ndoŋ nna nɛ b naŋ wora ania a sha kepɛ mo nɛ e gelge n lar bumo to n choŋ.40 Yesu ka lar ndoŋ nɛ e naŋ bɛta n yɔ Jɔɔdan be lɔr be kaba ndoŋ, kakpa nɛ Jɔn kabɔrɛbɛrpo
         daa bɛr basa kabɔrɛbɛr na. Ndoŋ nɛ e daŋ ya kaa wɔ. 41 Nɛ basa damta daa ba mo kutɔ m ba kaa kaŋɛ: “Kashenteŋ nna fanɛ Jɔn kabɔrɛbɛrpo daa
         maŋ wora mamachi be kesheŋ kama, ama asheŋ nɛ e ji shɛda ŋ kaŋɛ kanyɛn ere be asheŋ
         na kikɛ la kashenteŋ nna chap.” 42 Basa damta daŋ yirda mo ndoŋ.

Lazɔrɔs be luwu be asheŋ111 Kanyɛn ko e daa wɔtɔ nɛ baa tre mo Lazɔrɔs nɛ e daa lɔ. Mo nɛ Mɛɛri nɛ mo da Maata
         kikɛ daŋ shi Bɛtani nna. 2 Mɛɛri ere e la emo nɛ e daŋ chulgi tulale dufɛso ko n wurge Enyɛnpe be aya so nseŋ
         ta mbe emin m melti amo na, mo alɛ mo siponyɛn e daa la Lazɔrɔs mo nɛ e daa lɔ na.
         3 Lazɔrɔs ka bee lɔ na nɛ mo sipocheana na shuŋi fanɛ b ya kaŋɛ Yesu. B yɛ: “Enyɛnpe,
         fo teri kpakpaso na bee lɔ.” 4 Yesu ka nu kubɔya na nɛ e kaŋɛ: “Lazɔrɔs be kulɔ ere be lalaloge maŋ la luwu. K la
         kusɔ nɛ k beeŋ ba bar Ebɔrɛ kemaŋkura nna, saŋɛ na so nɛ ma, Ebɔrɛ Pibinyɛn na e nya
         kemaŋkura ashi kumo to.” 5 Yesu daa sha Maata nɛ mo sipo Mɛɛri nɛ Lazɔrɔs be asheŋ ga. 6 Ŋkeshin nɛ e ka nu fanɛ Lazɔrɔs bee lɔ na nɛ e shir a wɔ kakpa nɛ e daa wɔ na nchɛnnyɔ
         pɔɛŋ nseŋ ba kaŋɛ mbe bebɛsopo na le: 7 “Men shin nɛ an naŋ yɔ Judiya.” 8 Ndoŋ nna nɛ b kaŋɛ mo: “Eŋinipo, nchɛnnyɔ ere to nɛ Juwebi na daa sha kekpa fo ajembu
         ndoŋ nɛ fo naa kaŋɛ fanɛ an yɔ ndoŋ a?” 9 Nɛ Yesu bishi bumo le: “Mannɛ awa kuduanyɔ e wɔ yili epeŋi be kepete n ya fo kumo
         be ketɔr to a? Esa kama malɛ nɛ e bee nite kapaso, maa fiti, ŋkpal manɛ so, durnya
         ere be kefulto nɛ e bee wu a nite. 10 E baa nite kanyɛso nɛ e beeŋ baa fiti, ŋkpal manɛ so, e maŋ kɔ kefulto.” 11 Yesu ka malga le n loge nɛ e naŋ kaŋɛ bumo: “An teri Lazɔrɔs bee di, ama mee yɔ nɛ
         n ya tiŋi mo.” 12 Ndoŋ nna nɛ mbe bebɛsopo na kaŋɛ mo: “Enyɛnpe, nɛ e bee di bre, kumo ere e beeŋ nya
         alenfia.” 13 Lazɔrɔs be luwu be asheŋ nɛ Yesu daa malga, ama mbe bebɛsopo na bre daŋ fɛ fanɛ edi
         gbagba nɛ e daa de. 14 Ndoŋ nna nɛ Yesu bugi to ŋ kaŋɛ bumo: “Lazɔrɔs wu. 15 Ama ŋkpal menyi so, k par ma ga fanɛ ŋ ka maŋ wɔ ndoŋ nɛ e wu, ŋkpal manɛ so, loŋ
         e naaŋ shin nɛ men yirda ma asheŋ. Ama naniere, men shin nɛ an yɔ mo kutɔ.” 16 Ndoŋ nna nɛ Tɔmas nɛ baa tre kaborobi na kaŋɛ mo braana bebɛsopo na le: “Men shin
         nɛ an kikɛ e yɔ nɛ anyi nɛ mo kikɛ e ya wu ndoŋ.”Yesu ka wushi Lazɔrɔs mo sipocheana kagbene be asheŋ17 Yesu ka ba fo Bɛtani nɛ e nu fanɛ b teŋ puli Lazɔrɔs kejembulaŋ to kumo be nchɛ nna.
         18 Bɛtani nɛ Jerusalɛm daa maŋ fo emayɛl anyɔ, 19 amoso, Juwebi damta daŋ shi ndoŋ nna m ba nɛ b ba wushi Maata nɛ Mɛɛri kagbene ŋkpal
         bumo siponyɛn ka wu so. 20 Maata ka nu fanɛ Yesu bee ba nɛ e lar n yɔ nɛ e ya shɛr mo to, ama Mɛɛri bre daŋ shir
         a wɔ laŋ to nna. 21 Maata ka ya tu Yesu nɛ e kaŋɛ mo le: “Enyɛnpe, fo daa wɔ nfe nna n siponyɛn ere daa
         maaŋ wu. 22 Ama naniere gba n nyi fanɛ kusɔ kama nɛ fo kule Ebɔrɛ, e beeŋ sa fo kumo.” 23 Nɛ Yesu kaŋɛ mo le: “Fo siponyɛn ere beeŋ naŋ tiŋi.” 24 Nɛ Maata kaŋɛ mo: “N nyi e ka beeŋ tiŋi ashi luwu to lalaloge be kachɛ na.” 25 Nɛ Yesu kaŋɛ mo: “Ma e la esa nɛ e bee tiŋi basa ashi luwu to a sa bumo ŋkpa na, nɛ
         esa kama nɛ e yirda ma beeŋ nya ŋkpa hale nɛ e wu gba. 26 Esa kama malɛ nɛ e wɔ ŋkpa to nseŋ yirda ma, maaŋ naŋ wu kikɛ. Fo yirda kesheŋ ere
         a?” 27 Nɛ Maata shuli ŋ kaŋɛ: “Mm, Enyɛnpe, n yirda kumo. N yirda fanɛ fo e la Mesaya, Ebɔrɛ
         Pibinyɛn nɛ Ebɔrɛ kaŋɛ fanɛ e beeŋ ba durnya to na.” 28 Maata ka malga loŋ n loge nɛ e bɛta n yɔ epe n ya tre mo sipo Mɛɛri n lar ekarso ŋ
         kaŋɛ mo: “Eŋinipo na ba nsaa fin fo.” 29 Mɛɛri ka nu loŋ nɛ e koso manaŋ n yɔ Yesu kutɔ. 30 Jemanɛ na so malɛ nɛ Yesu maŋ naŋ luri kade to nɛ e kraa wɔ kakpa nɛ Maata ya tu mo
         na. 31 Juwebi nɛ bumo nɛ Mɛɛri daa tase ebu to nɛ baa wushi mo kagbene na ka wu kananɛ e
         kpa ŋ koso manaŋ n lar kowu na nɛ b koso m bɛ mo so a fɛ fanɛ e daa yɔ nchaŋ na akpa
         nna nɛ e ya shu. 32 Mɛɛri ka fo kakpa nɛ Yesu daa wɔ na nseŋ wu mo nɛ e gbir Yesu be anishito nseŋ kaŋɛ:
         “Enyɛnpe, fo daa wɔ nfe nna, n siponyɛn ere daa maaŋ wu.” 33 Yesu ka wu kananɛ e daa shu na nɛ kananɛ Juwebi nɛ b daŋ bɛ mo so m ba na kikɛ daa
         shu na nɛ mbe kagbene kaa nseŋ jija mo. 34 Ndoŋ nna nɛ e bishi bumo: “Nnɛ nɛ men ta mo n nase?” Nɛ b kaŋɛ mo: “Ba keni ndoŋ Enyɛnpe.”
         35 Yesu shu. 36 Ndoŋ nna nɛ Juwebi na kaŋɛ le: “Men keni e bee sha mo pasaa.” 37 Ndoŋ nna nɛ beko kaŋɛ le: “Esa nɛ e bee tiŋ a bugi tanpo be anishi, ama e daa maaŋ
         tiŋ n shin nɛ kanyɛn ere e sa maŋ wu a?”Yesu ka tiŋi Lazɔrɔs luwu to be asheŋ38 Ndoŋ nna nɛ Yesu be kagbene naŋ kaa nɛ e ta m ba nchaŋ na akpa. Kumo alɛ daa la kejembulaŋ
         nna nɛ b ta kejembu kpaŋgalaŋ ko m buu kumo be kɔnɔ so. 39 Yesu ka ba ndoŋ nɛ e kaŋɛ: “Men ta kejembu na ashi nchaŋ na be kɔnɔ so.” Ndoŋ nna
         nɛ Maata, kanyɛn na mo sipoche na kaŋɛ Yesu le: “Enyɛnpe, mbe nchɛ nna nna na nchaŋ
         ere to, amoso, naniere e beeŋ baa dufɛ.” 40 Nɛ Yesu bishi mo: “M maŋ kaŋɛ fo fanɛ nɛ fo yirda feeŋ wu Ebɔrɛ be kemaŋkura a?” 41 Ndoŋ nna nɛ b lara kejembu na nɛ Yesu keni esoso nseŋ kaŋɛ: “Etuto, mee chɔrɔ fo ga
         fanɛ fo nu ma kekule. 42 N nyi fo ka bee nu ma kekule saŋkikɛ, ama ŋ kaŋɛ loŋ nna ŋkpal basa nɛ b yil nfe ere
         so nɛ b yirda fanɛ fo e shuŋi ma.” 43 Yesu ka malga le n loge nɛ e tre awɔrso ŋ kaŋɛ: “Lazɔrɔs, lar m ba!” 44 Ndoŋ nna nɛ ebuni na lar nchaŋ na to m ba nɛ mbe kebuni be ameato kraa mea mo to nɛ
         kechɛbi ko gba mea mbe anishiakpa. Nɛ Yesu kaŋɛ basa na: “Men saŋɛ n saŋɛ bubuni be
         ameato na nseŋ shin nɛ e yɔ.”B ka kre Yesu be kemɔ be nia be asheŋ(Matiu 26:1-5; Maak 14:1-2; Luuk 22:1-2)45 Ŋkpal kesheŋ ere so Juwebi nɛ b daŋ ba nɛ b ba chɔrɔ Mɛɛri nseŋ wu kusɔ nɛ Yesu daŋ
         wora na be bedamta daŋ yirda Yesu nna. 46 Nɛ beko malɛ yɔ Efarisiana na kutɔ n ya kaŋɛ bumo kusɔ nɛ Yesu daŋ wora na. 47 Ndoŋ nna nɛ Efarisiana na nɛ bɔrɛmatapowuraana na shɛr kɔɔtiebi nɛ b daa tre Sanhedrinebi
         na ŋ kaŋɛ: “Men keni emamachisheŋ damta nɛ kanyɛn ere bee wora ere, nuso nɛ anyeeŋ
         wora? 48 An baŋ yige mo nɛ e wɔtɔ a wora le be asheŋ ere, ekama beeŋ yirda mo nɛ Romebi na
         e ba m ba jija anyi be bɔrɛlambu ere nseŋ ta anyi be efuli ere kikɛ n ti so.” 49 Ndoŋ nna nɛ bumo be eko nɛ baa tre Kayafas nɛ e daa la bɔrɛmatapo nimuso amo be kafɛ
         na kaŋɛ le: “Men maŋ nyi shɛŋ. 50 Men maŋ nyi fanɛ nɛ esa koŋwule wu n sa basa, loŋ bɔ n sa menyi a chɔ efuli ere kikɛ
         ka mur a?” 51 Kesheŋ ere e ka malga ere daa maŋ shi mo gbagba to, ama ŋkpal e ka daa la bɔrɛmatapo
         nimuso amo be kamoafɛ na so so nɛ e daa wu a kaŋɛ fanɛ Yesu e daa shin nɛ e wu n sa
         efuli na so ebi na. 52 Mannɛ bumo nɛ b daa wɔ efuli na so na nawule gba, ama e daa shin nɛ e wu n sa Ebɔrɛ
         be mbia nɛ b daŋ pesaŋ to a wɔ mboŋ pɔtɛana na kikɛ gba, saŋɛ na so e beeŋ bar bumo
         abar so n shin nɛ b ba ki kukoŋwule. 53 Amoso, baŋ yili kumo be kachɛ na a yɔ nɛ basa na kre Yesu be kemɔ be nia.54 Amoso, Yesu daa maŋ naa bugi to a nite Juwebi na to. E daŋ lar bumo to nna n yɔ kadebi
         mo nɛ baa tre Efrayim na nna ashi kasawule nɛ k mata keshishɛrsawule so na nɛ mo nɛ
         mbe bebɛsopo ya kaa wɔ ndoŋ.55 Saŋɛ na so nɛ Juwebi be Kebansonchoŋ be kejigboŋ be saŋɛ bee fo nɛ basa damta shi
         ndewurbiana na to n juŋkpar n yɔ nɛ b ya fɔr bumo be amu so pɔɛŋ nɛ Kebansonchoŋ be
         kachɛ na gbagba e fo. 56 Basa na daa wɔ ndoŋ nna a fin Yesu nseŋ ya yili bɔrɛlambu na akpa a bishi abar le:
         “Nuso nɛ fee fɛ, fo tama fanɛ e maaŋ ba Kejigboŋ ere to nna kuraa ŋko nuso?” 57 Saŋɛ na malɛ so bɔrɛmatapowuraana na nɛ Efarisiana na sa ebɔl fanɛ esa kama nɛ e nyi
         kakpa nɛ Yesu daa wɔ, amodoŋwura e ba kaŋɛ bumo nɛ b nya mo m pɛ.

B ka chulgi tulale n wurge Yesu so be asheŋ(Matiu 26:6-13; Maak 14:3-9)121 A ka ba ka fanɛ nchɛ nshe nɛ Kebansonchoŋ be kejigboŋ na e fo nɛ Yesu yɔ Bɛtani, kade
         nɛ Lazɔrɔs nɛ e daŋ tiŋi luwu to na daa wɔ na. 2 Ndoŋ nna nɛ Lazɔrɔs nɛ mo sipocheana na wora ajibi nɛ b keta Yesu kufɔ. Maata e daa
         chige ajibi na nɛ Lazɔrɔs malɛ nɛ basa nɛ b daa wɔ ndoŋ na tu Yesu a tase ejikpa.
         3 Ndoŋ nna nɛ Mɛɛri ta amansherbi damta be tulale dufɛso be kɔlbagboŋ ko m ba ta amo
         n wurge Yesu be aya so nseŋ gbir n ta mbe emin m melti tulale na ŋ gbiti amo n wɔtɔ
         Yesu be aya so. Ndoŋ nna nɛ tulale na be efɛa sɔ ebu na kikɛ to verr. 4 Ama mbe bebɛsopo na to be emo nɛ b daa tre Judas Iskareɔt nɛ e daa beeŋ debɔr Yesu
         na bishi le: 5 “To, manɛ e ba nɛ b daa maŋ ta tulale ere n fa n nya pɔŋ alfa asa n ta amansherbi
         na n sa betirpo?” 6 Mannɛ fanɛ betirpo be asheŋ ka tir mo so so nɛ e daŋ kaŋɛ loŋ, ama e daa la eyu nna.
         Mo e daa la katuŋ na be amansherbikenipo, amoso, e daa wɔtɔ nna a lara amansherbi
         na be ako a wɔtɔ mbe jifa to. 7 Nɛ Yesu kaŋɛ bumo le: “Men yige mo. Kusɔ nɛ e daa beeŋ wora ma ma kepuliachɛ nna na.
         8 Saŋkama menyi nɛ betirpo e naaŋ baa la, ama ma ere nɛ menyi maaŋ baa la saŋkama.”9 Asheŋ ere ka bee wora ere nɛ Juwebi na be bedamta nu fanɛ Yesu ba Bɛtani nseŋ ba nɛ
         b ba keni mo. Mannɛ Yesu malɛ gba nawule so nɛ b daŋ ba, b daŋ ba nna nɛ b ba keni
         Lazɔrɔs nɛ Yesu tiŋi luwu to na. 10 Amoso, bɔrɛmatapowuraana na daa kre Lazɔrɔs gba be kemɔ nna. 11 Ŋkpal manɛ so, mo so nɛ Juwebi na be bedamta daa yɔ Yesu kutɔ n ya kaa yirda mo.Yesu ka luri Jerusalɛm bunyanso be asheŋ(Matiu 21:1-11; Maak 11:1-11; Luuk 19:28-40)12 Kumo be ŋklade nɛ jimaŋ damta nɛ k ba Kejigboŋ na to na nu fanɛ Yesu lar m pɛ Jerusalɛm
         be ekpa nɛ e yɔ ndoŋ. 13 Ndoŋ nna nɛ b fɛta n fɛta abii be ayabi n lar n yɔ nɛ b ya tu mo nsaa ponte a kaŋɛ:“Hosana,nɛfa la esa nɛ e shi Enyɛnpe be ketre to a ba na peya nna.Nɛfa la mo, Israɛl be Ewura na peya nna.”14 Saŋɛ ere so nɛ Yesu fin kurmafɔlbi ko n chena kumo so nɛ abɔrɛsibɛ na e bɔla ekpa.
         A yɛ:15 “O Zayɔn, sa maa lɔ kufu,keni fo Ewura e dii kurmafɔlbi a ba na.”16 Saŋɛ nɛ asheŋ ere wora na mbe bebɛsopo na daa maŋ pin amo to she saŋɛ nɛ Yesu ba nya
         mbe kemaŋkura na pɔɛŋ nɛ k ba bumo be nfɛra to fanɛ asheŋ nɛ a daŋ wora na kikɛ daa
         dese abɔrɛsibɛ na to a kute mbe asheŋ nseŋ naŋ nyiŋi fanɛ b wora mo asheŋ na kikɛ
         nyam. 17 Saŋɛ ere so malɛ kikɛ nɛ basa nɛ b daa wɔ mo kutɔ kachɛ nɛ e tiŋi Lazɔrɔs ashi luwu
         to nseŋ tre mo ashi nchaŋ to na, wɔtɔ a kɔ loŋ be kubɔya na a kela kaplɛkama. 18 Basa damta na daŋ lar n yɔ mo kutɔ nna ŋkpal mamachi be kesheŋ nɛ b daŋ nu e ka daŋ
         wora na so. 19 Ndoŋ nna nɛ Efarisiana na kaŋɛ abar le: “Men keni, an maaŋ tiŋ n wora shɛŋ nna na,
         ŋkpal manɛ so, durnya kikɛ e muu a bɛ mo so na.”Griikebi ko ka ba kaa fin Yesu be asheŋ20 Griikebi ko malɛ gba daŋ ti basa nɛ b daŋ yɔ Jerusalɛm to be Kejigboŋ be nshɛr na
         to nɛ b ya bunyaŋ Ebɔrɛ na so. 21 Ndoŋ nna nɛ b ba Filip nɛ e daŋ shi Bɛtsaida nɛ k wɔ Galili na kutɔ m ba kaŋɛ mo le:
         “Kowurnyɛn, jande, anyee sha kewu Yesu nna.” 22 Ndoŋ nna nɛ Filip ya kaŋɛ Andru nɛ bumo benyɔ ya kaŋɛ Yesu. 23 Nɛ Yesu kaŋɛ bumo le: “Naniere bre jemanɛ nɛ ma, Nyiŋgbasa Pibinyɛn beeŋ nya kemaŋkura
         na fo. 24 Ma e kaŋɛ menyi kashenteŋto na fanɛ kuyubi baa maŋ tɔr shishɛr to n wu, k beeŋ baa
         la keduusobi koŋwule nna saŋkikɛ. Ama nɛ fanɛ k baŋ tɔr shishɛr to ŋ kɔr pɔɛŋ nseŋ
         wu, k bee bar asɔrso damta nna. 25 Esa kama nɛ e bee sha mbe ŋkpa ga beeŋ paŋ kumo, ama ekama nɛ e maa ta mbe ŋkpa ere
         a tre shɛŋ durnya ere to, beeŋ nya mbe ŋkpa nɛ kebaawɔ ŋkpa ere to mbaanaayɔ. 26 Esa kama nɛ e bee shuŋ ma, e baa bɛ ma so nɛ kaplɛkama malɛ nɛ n wɔ, ndoŋ nɛ ma kenya
         gba beeŋ baa wɔ. N Tuto malɛ beeŋ bunyaŋ esa kama nɛ e bee shuŋ ma.”Yesu ka malga mbe luwu be asheŋ27 Naniere ma kagbene maŋ dese ma, ama nuso nɛ meeŋ wora? Ŋ kaŋɛ n Tuto fanɛ: ‘Etuto,
         mɔlga ma ashi le be kenishipere ere to,’ ŋko nuso? Ayai, m maaŋ wora loŋ, ŋkpal manɛ
         so, loŋ so nɛ m ba nɛ m ba ji saŋɛ ere so be awurfoŋ. 28 N Tuto, maŋkura fo ketre. Ndoŋ nna nɛ ebɔl shi ebɔrɛso ŋ kaŋɛ: “N teŋ maŋkura kumo,
         ama meeŋ naŋ maŋkura kumo.” 29 Jimaŋ nɛ k daa wɔ ndoŋ na ka nu ebɔl na be egbri na nɛ beko kaŋɛ fanɛ bɔrɛ e ponte
         to nɛ beko malɛ kaŋɛ fanɛ malaika e malga mo kutɔ. 30 Nɛ Yesu kaŋɛ bumo le: “Menyi so nɛ ebɔl na lar na, mannɛ ma so. 31 Naniere bre keji durnya ere demu be saŋɛ fo, naniere nɛ kegboŋi durnya ere to be ejuŋkparpo
         na ashi mbe kejuŋkpar na to na fo. 32 Ama nɛ b kaŋ maŋ ma so ashi kasawule ere so bre, meeŋ bar basa kikɛ ŋ kutɔ.” 33 E daŋ malga le nna a ŋini luwu mo nɛ e daa beeŋ wu be asheŋ. 34 Ndoŋ nna nɛ jimaŋ na kaŋɛ mo le: “Anyee nu ashi anyi be mbra na to fanɛ Mesaya na
         beeŋ ba kaa wɔ ŋkpa to mbaanaayɔ nɛ a ji nuso nna nɛ fee kaŋɛ: ‘Baaŋ maŋ Nyiŋgbasa
         Pibinyɛn na so’? Wanɛ nɛ fee tre Nyiŋgbasa Pibinyɛn na?” 35 Nɛ Yesu kaŋɛ bumo: “Kefulto na maaŋ naŋ chɛr menyi kutɔ. Amoso, men ka kraa kɔ kumo
         menyi to ere bre, men baa na kumo to, saŋɛ na so, tentembiri maaŋ luri menyi to. Esa
         kama nɛ e na tentembiri to maa pin kakpa nɛ e bee yɔ. 36 Men ka kraa kɔ kefulto ere bre, men ta menyi be yirda n wɔtɔ kumo to, saŋɛ na so menyeeŋ
         baa la kefulto be basa.”E ka malga n loge nɛ e lar basa na to n ya ŋana.Juwebi ka maŋ kɔ yirda be asheŋ37 Yesu daŋ wora emamachisheŋ damta ere kikɛ bumo be anishito, ama bumo alɛ daa maŋ yirda
         mo. 38 Loŋ be kesheŋ na malɛ daŋ wora nna nɛ anebi Aizaaya be kamalga nɛ e daŋ malga na e
         bɔla ekpa. Le nɛ e daŋ bishi Ebɔrɛ: “Enyɛnpe, wanɛ e yirda kubɔya nɛ an bɔ na? Nɛ
         basa mo nɛ Enyɛnpe ŋini mbe eleŋ na?” 39 Ŋkpal loŋ so, b daa maŋ tiŋ n yirda, ŋkpal manɛ so, loŋ malɛ nɛ Aizaaya kaŋɛ kakpa
         ko na fanɛ Ebɔrɛ kaŋɛ: 40 “N tan bumo be anishiana nseŋ ti bumo be ŋgbeneana, nɛ mannɛ aloŋ, bumo be anishiana
         beeŋ bugi asheŋ be kewuto nɛ bumo be ŋgbene e bugi asheŋ be kepinto nɛ b ba ma kutɔ
         nɛ n lara bumo ashi bumo be kebaawɔtɔ na to n sa bumo kebaawɔtɔ popɔr.” 41 Anebi Aizaaya daŋ kaŋɛ le nna ŋkpal e ka daŋ wu Yesu be kemaŋkura nseŋ malga mbe asheŋ
         na so. 42 Ŋkeshin nɛ benimu na to gba be bedamta daŋ yirda Yesu, ama ŋkpal Efarisiana so, b
         daa maa sha kebugi to ŋ kaŋɛ fanɛ b yirda mo ŋkpal b ka daa maa sha fanɛ b ju bumo
         ashi nshɛrbuana na to be keluri to so. 43 Bumo alɛ ka daa sha mbo ashi basa kutɔ a chɔ Ebɔrɛ kutɔ na so e shin nɛ b daa wora
         loŋ.Kusɔ nɛ k bar Yesu be asheŋ44 Ndoŋ nna nɛ Yesu malga awɔrso ŋ kaŋɛ le: “Esa baŋ yirda ma, mannɛ ma nawule nɛ e yirda,
         ama emo nɛ e shuŋi ma na gba nɛ e yirda. 45 E baŋ keni ma, e bee wu esa nɛ e shuŋi ma na nna. 46 M ba durnya to nna fanɛ kefulto na, saŋɛ na so, ekama nɛ e yirda ma, maaŋ shir a wɔ
         tentembiri to. 47 Ama ekama nɛ e nu ma mmalga ŋkaa maa ta amo a wɔtɔ mo to, m maa kaŋɛ fanɛ e daga kasogberge,
         ŋkpal manɛ so, m maŋ ba na nɛ m ba ji durnya demu. M ba na nɛ m ba mɔlga durnya. 48 Esa kama nɛ e bee kini ma a maa sɔ ma mmalga na kɔ esa nɛ e beeŋ ji mo demu. Mmalga
         nɛ m malga na gbagba e naaŋ ki amodoŋwura be demujipo lalaloge be kachɛ na. 49 Ŋkpal manɛ so, mannɛ ŋ gbagba be eleŋ to so nɛ m malga, Etuto nɛ e shuŋi ma na e nase
         kusɔ nɛ meeŋ kaŋɛ nɛ kananɛ meeŋ kaŋɛ kumo n sa ma. 50 N nyi mbe kamalga naseso ka bee bar ŋkpa nɛ k maŋ kɔ ekar na, amoso, kusɔ kama nɛ
         m malga baa la kusɔ nɛ Etuto na kaŋɛ fanɛ ŋ kaŋɛ nna.”

Yesu ka fɔr mbe bebɛsopo be aya be asheŋ131 K ka ba ka kachɛ koŋwule nɛ Kebansonchoŋ be kejigboŋ na e fo nɛ Yesu pin fanɛ mbe
         kelar durnya ere to n yɔ Etuto na kutɔ na be jemanɛ fo, e daŋ sha mbe basa ashi durnya
         to, n sha bumo loŋ n ya fo ekar. 2 B ka tase ejikpa a shin nɛ b ji kanyɛso be ajibi nɛ alubipo na malɛ teŋ yili kumo
         Judas Iskareɔt, Saimɔn pibi be kagbene to fanɛ e debɔr Yesu. 3 Yesu daa nyi Etuto na ka daŋ ta eleŋ kikɛ m bɔɔ mo ere Yesu na enɔ nseŋ naa nyi e
         ka shi Ebɔrɛ kutɔ m ba nseŋ naa bɛta a yɔ mo kutɔ. 4 Amoso, Yesu daŋ koso ajibi na akpa nna n yili nseŋ gbaŋ mbe piŋi n nase nseŋ ta bɔrdeba
         n chɛ kashɛr. 5 Kumo be kaman nɛ e chulgi nchu n wɔtɔ katishaŋ to nseŋ fara a fɔr mbe bebɛsopoana
         na be aya so nsaa ta bɔrdeba nɛ e ta n chɛ kashɛr na a melti bumo be ayaana. 6 E wora loŋ m ba fo Saimɔn Pita nɛ e bishi mo: “Enyɛnpe, fo yɛ fo fɔr ma aya so a?”
         7 Nɛ Yesu kaŋɛ mo le: “Naniere bre fo maŋ nyi kusɔ nɛ mee wora ere, ama k maaŋ chɛr
         nɛ fo pin to.” 8 Ndoŋ nna nɛ Pita kaŋɛ: “Ayai, fo maa ba nɛ fo ba fɔr ma aya so kuraa.” Nɛ Yesu kaŋɛ
         mo: “Nɛ m baŋ maŋ fɔr fo so, ma nɛ fo maaŋ baa kɔ shɛŋ.” 9 Nɛ Saimɔn Pita kaŋɛ mo: “Kumo ere, Enyɛnpe, sa maŋ fɔr ma aya so nawule, fɔr ma enɔana
         nɛ ma kumu so gba n ti so.” 10 Nɛ Yesu kaŋɛ mo: “Esa nɛ e teŋ bɛr nchu maŋ naa bɛr ai, she mbe aya nawule nɛ e beeŋ
         fɔr so. Menyi alɛ nyalɛ so nna, ama mannɛ menyi kikɛ nyam bre e nyalɛ so.” 11 E daa nyi esa nɛ e daa shin nɛ e debɔr mo, amoso nɛ e daŋ kaŋɛ fanɛ mannɛ bumo kikɛ
         nyam e daŋ nyalɛ so na.12 E ka fɔr n fɔr bumo be ayaana na so n loge nɛ e ta mbe asɔ m buu nseŋ bɛta n yɔ mbe
         echenakpa n ya chena m bishi bumo le: “Men pin kusɔ nɛ n wora menyi ere to a? 13 Menyee kaa tre ma Eŋinipo nɛ Enyɛnpe, kashenteŋ nɛ menyi alɛ bee ji, ŋkpal manɛ so,
         n la Eŋinipo nɛ Enyɛnpe nna. 14 Nɛ kananɛ ma alɛ baa la men Nyɛnpe nɛ menyi be Eŋinipo nseŋ fɔr menyi be aya so ere,
         a daga fanɛ menyi alɛ gba e baa fɔr abar be aya so. 15 N wora loŋ nna ŋ ŋini menyi nna na fanɛ men baa wora kananɛ n wora menyi ere. 16 Kashenteŋ nɛ mee ji menyi na fanɛ kenya maŋ chɔ mo nyɛnpe, kabɔ kama malɛ maŋ chɔ
         esa nɛ e shuŋi mo na. 17 Men baŋ pin asheŋ ere nsaa wora amo, nɛfa beeŋ baa la menyeya.”18 E yɛ: “Mannɛ menyi kikɛ nɛ n de. N nyi bumo nɛ n lara. Ama ade kikɛ wora nna nɛ kananɛ
         abɔrɛsibɛ na kaŋɛ le na e bɔla ekpa, a kaŋɛ: ‘Esa nɛ e ji ma ajibi gbagba kilgi nna
         n tu ma.’ 19 Mee kaŋɛ menyi nna na a yili pɔɛŋ nɛ k ba wora, saŋɛ na so, nɛ k ba wora, menyeeŋ
         pin fanɛ ma e la Esa nɛ e bee ba na. 20 Ma e kaŋɛ menyi kashenteŋto na fanɛ ekama nɛ e sɔ esa kama nɛ n shuŋi, sɔ ma nna na.
         Ekama malɛ nɛ e sɔ ma sɔ esa nɛ e shuŋi ma na nna na.”Yesu ka wu b ka beeŋ debɔr mo be asheŋ m malga be asheŋ(Matiu 26:20-25; Maak 14:17-21; Luuk 22:21-23)21 Yesu ka malga kesheŋ ere n loge nɛ mbe kagbene jija mo ga nɛ e bugi to ŋ kaŋɛ bumo
         le: “Ma e kaŋɛ menyi kashenteŋto na fanɛ menyi be eko beeŋ debɔr ma.” 22 Ndoŋ nna nɛ kesheŋ na wul bebɛsopo na to nɛ b kilgi ŋ keni ŋ keni abar a fɛ bumo to
         be emo nɛ e daa de. 23 Bebɛsopo na be emo nɛ Yesu daa sha na daŋ chena nna m mata mo. 24 Nɛ Saimɔn Pita wora ebɛsopo na enɔ fanɛ e bishi Yesu bumo to be emo nɛ e de. 25 Ndoŋ nna nɛ ebɛsopo na firgi n taga to Yesu nseŋ bishi mo: “Enyɛnpe, wanɛ nna?” 26 Nɛ Yesu kaŋɛ: “Mo e la emo nɛ meeŋ ku bodobodo n wɔtɔ epo to n sa na.” E ka loge nɛ
         e ku bodobodo na n shoŋi epo to n ta n sa Judas, Saimɔn Iskareɔt pibi. 27 Judas ka baŋ sɔ bodobodo na nɛ Setani luri mo to. Nɛ Yesu kaŋɛ mo: “Kusɔ nɛ fee sha
         kewora ere, fo wora kumo manaŋ manaŋ.” 28 Ama bumo nɛ b daa tase ejikpa na be ekama daa maŋ pin kusɔ nɛ k daŋ ba nɛ e kaŋɛ Judas
         Iskareɔt loŋ. 29 Ŋkpal Judas ka daa keni katuŋ na be amansherbi so so, bumo be beko daa fɛ fanɛ Yesu
         daa kaŋɛ mo nna fanɛ e ya tɔ Kejigboŋ na to be asɔ nɛ baaŋ baa sha m ba ŋko fanɛ e
         ta kusɔ ko n ya sa betirpo. 30 Judas ka baŋ sɔ bodobodo na nɛ e lar epul na to. Kanyɛ daŋ biri nna nɛ e lar.Kamalga naseso popɔr be asheŋ31 Judas ka lar nɛ Yesu kaŋɛ le: “Naniere bre ma, Nyiŋgbasa Pibinyɛn nya kemaŋkura nɛ
         Ebɔrɛ malɛ gba nya kemaŋkura ashi ma to. 32 Nɛ fanɛ Ebɔrɛ malɛ baŋ bɔla ma so n nya kemaŋkura, kumo ere Ebɔrɛ beeŋ maŋkura ma,
         Ebinyɛn na ashi mo to. Mo alɛ beeŋ naŋ maŋkura ma epul ere to. 33 Ma mbia, m maaŋ baa wɔ menyi kutɔ n chɛr. Menyeeŋ fin ma, ama fanɛ kananɛ ŋ kaŋɛ Juwebi
         na nɛ mee kaŋɛ menyi alɛ gba na fanɛ kakpa nɛ mee yɔ na, men maaŋ tiŋ m ba ndoŋ.34 Ama kamalga naseso popɔr nɛ mee sa menyi e la fanɛ men baa sha abar. Kananɛ mee sha
         menyi na e daga fanɛ menyi alɛ gba e baa sha abar loŋ. 35 Nɛ menyee sha abar, basa kikɛ beeŋ pin men ka la ma bebɛsopo.”Yesu ka yɛ Pita beeŋ chɛ fanɛ e maŋ nyi mo be asheŋ(Matiu 26:31-35; Maak 14:27-31; Luuk 22:31-34)36 Ndoŋ nna nɛ Saimɔn Pita bishi mo: “Enyɛnpe, nnɛ nɛ fee yɔ?” Nɛ Yesu kaŋɛ mo: “Fo maaŋ
         tiŋ m bɛ ma so naniere n yɔ kakpa nɛ mee yɔ ere, ama kachako feeŋ bɛ ma so n yɔ.”
         37 Ndoŋ nna nɛ Pita naŋ bishi mo: “Enyɛnpe, manɛ e ba nɛ m maaŋ tiŋ m bɛ fo so naniere
         n yɔ? Meeŋ tiŋ ŋkpal fo so gba n wu.” 38 Nɛ Yesu bishi mo: “Fo yɛ feeŋ tiŋ ŋkpal ma so n wu ŋko? Keni, ma e kaŋɛ fo kashenteŋto
         na fanɛ pɔɛŋ nɛ koshinyɛn e boŋ kanyɛ ere, feeŋ chɛ ale asa fanɛ fo maŋ nyi ma.”
         
            

         
      

   
      
         14
Yesu ka la ekpa nɛ k bee yɔ Etuto na kutɔ be asheŋ141 Yesu yɛ: “Men sa maŋ shin nɛ men be ŋgbene e baa jija menyi. Men yirda n Tuto Ebɔrɛ,
         men baa yirda ma alɛ gba. 2 Ebu damtaana wɔ n Tuto na pe, nɛ mannɛ aloŋ e daa la, n daŋ kaŋɛ menyi. Ma alɛ bee
         yɔ ndoŋ nna na nɛ n ya kaa lɔŋɛ kaboŋ a yili menyi. 3 Ma alɛ kaŋ yɔ n ya lɔŋɛ kaboŋ na n yili menyi n loge, meeŋ naŋ bɛta m ba keta menyi
         n yɔ ŋ kutɔ, saŋɛ na so kakpa nɛ n wɔ, menyi alɛ gba beeŋ ya kaa wɔ ndoŋ. 4 Men nyi kakpa nɛ mee yɔ na be ekpa.” 5 Ndoŋ nna nɛ Tɔmas bishi mo: “Enyɛnpe, anyi maŋ nyi kakpa nɛ fee yɔ na nɛ nuso nɛ anyeeŋ
         wora m pin ekpa na?” 6 Nɛ Yesu kaŋɛ mo: “Ma e la ekpa na nɛ kashenteŋ nɛ ŋkpa na, esa kama maaŋ tiŋ n yɔ
         Etuto na kutɔ ama e bɔla ma so nna.” 7 Nɛ e naŋ kaŋɛ bumo le: “Nɛ men daa nyi ma nna, menyi daa beeŋ baa nyi n Tuto na gba.
         Baŋ yili kabre a yɔ menyi alɛ tea nyi mo hale n teŋ wu mo gba.”8 Ndoŋ nna nɛ Filip kaŋɛ mo le: “Enyɛnpe, ŋini anyi Etuto na nɛ kusɔ kama e kukwe anyi.”
         9 Nɛ Yesu bishi mo: “Filip, fo maŋ nyi ma a? Ma nɛ menyi kikɛ e baa wɔtɔ n chɛr le nɛ
         fo maŋ nyi ma a? Esa kama nɛ e wu ma, wu Etuto na nna na nɛ manɛ e ba nɛ fo kaŋɛ fanɛ:
         ‘Ŋini anyi Etuto na’? 10 Fo maŋ nyi fanɛ n wɔ Etuto na to nna nɛ Etuto na malɛ gba wɔ ma to a? Men baa nyi
         fanɛ mmalga nɛ mee malga ere maŋ la ŋ gbagba peya, Etuto nɛ e wɔ ma to na e naa shuŋ
         mbe kushuŋ. 11 Ŋ ka kaŋɛ fanɛ n wɔ Etuto na to nɛ Etuto na malɛ gba wɔ ma to ere, men yirda ma, nɛ
         mannɛ aloŋ gba nna, men keni emamachisheŋ nɛ mee wora so n yirda fanɛ kashenteŋ nɛ
         mee ji na. 12 Ma e kaŋɛ menyi kashenteŋto na fanɛ esa kama nɛ e ta mbe yirda n deŋi ma so, beeŋ
         wora asɔ nɛ mee kaa wora ere. E beeŋ wora asɔ nɛ a chɔ ade gba, ŋkpal ŋ ka bee yɔ
         Etuto na kutɔ so. 13 Kusɔ kama malɛ nɛ men ta ma ketre na ŋ kule, meeŋ wora kumo, saŋɛ na so ma, Ebinyɛn
         na beeŋ bar Etuto na kemaŋkura. 14 Kusɔ kama nɛ men ta ma ketre na ŋ kule, meeŋ wora kumo n sa menyi.”Yesu ka nase kɔnɔ fanɛ Kiyoyu Cheeŋ na beeŋ ba be asheŋ15 Nɛ men baa sha ma, menyeeŋ baa bɛ ma mmalga naseso so. 16 Meeŋ kule Etuto na nɛ e naaŋ sa menyi Echɛtopo ko, 17 mo e la kashenteŋ be Kiyoyu na, nɛ e ba kaa wɔ menyi kutɔ mbaanaayɔ. Durnya ere to
         ebi maaŋ tiŋ n sɔ loŋ be Echɛtopo na, ŋkpal manɛ so, b maaŋ tiŋ n wu mo, bumo alɛ
         maŋ naa nyi mo. Ama menyi ere nyi mo, ŋkpal manɛ so, e beeŋ ba kaa wɔ menyi kutɔ nseŋ
         naa wɔ menyi be ŋgbeneana to.18 M maaŋ yige menyi n to fanɛ amunibi. Meeŋ naŋ ba menyi kutɔ. 19 A ka gbrɛbi nɛ durnya ere to ebi maaŋ naŋ wu ma, ama menyi ere beeŋ wu ma, ma alɛ
         ka wɔ ŋkpa to ere, menyi alɛ gba beeŋ baa wɔ ŋkpa to. 20 Kachɛ na kaŋ fo, menyeeŋ pin ŋ ka wɔ n Tuto na to nɛ menyi alɛ wɔ ma to nɛ ma alɛ
         gba wɔ menyi to.21 “Esa kama nɛ e kɔ ma mmalga naseso nsaa wora asɔ nɛ a bee kaŋɛ na e la esa nɛ e bee
         sha ma. Esa kama malɛ nɛ e bee sha ma, n Tuto gba beeŋ sha mo nɛ ma alɛ gba e sha
         mo nseŋ lara ma kumu ŋ ŋini mo.” 22 Nɛ Judas, mannɛ Judas Iskareɔt, bishi mo: “Enyɛnpe, nuso nɛ feeŋ lara fo kumu ŋ ŋini
         anyi ŋkaa maaŋ lara fo kumu ŋ ŋini durnya ere to ebi bre?” 23 Nɛ Yesu kaŋɛ mo le: “Esa kama nɛ e bee sha ma beeŋ ta ma mmalga n wɔtɔ mbe kagbene
         to. N Tuto malɛ gba beeŋ baa sha mo nɛ ma nɛ n Tuto na kikɛ e ba mo kutɔ m ba ta mo
         ŋ ki anyi be kowu. 24 Esa kama nɛ e maa sha ma, maa ta ma mmalga a wɔtɔ mbe kagbene to. Mmalga nɛ menyee
         nu ere malɛ maŋ la meya nna, n Tuto nɛ e shuŋi ma na peya nna.25 Ŋ kraa wɔ menyi kutɔ nna nsaa malga asheŋ ere kikɛ na. 26 Ama Echɛtopo na, mo e la Kiyoyu Cheeŋ nɛ n Tuto beeŋ shuŋi ma ketre to na kaŋ ba,
         e beeŋ ŋini menyi kusɔ kama nseŋ nyiŋi menyi asɔ nɛ ŋ kaŋɛ menyi kikɛ.27 Kagbenewushi nɛ mee yige a sa menyi na, kagbenewushi nɛ k shi ŋ gbagba kutɔ. Kumo
         alɛ mannɛ fanɛ kananɛ durnya bee sa kumo na nɛ ŋ kɔ kumo a sa menyi. Amoso, men sa
         maŋ shin nɛ menyi be ŋgbene e baa jija menyi ŋko nɛ kufu e baa kɔ menyi. 28 Men teŋ nu ŋ ka kaŋɛ menyi fanɛ: ‘Mee yɔ nna nɛ n naŋ bɛta m ba menyi kutɔ’. Nɛ men
         daa sha ma nna, k daa beeŋ wora menyi ebel ŋkpal ŋ ka bee yɔ n Tuto na kutɔ so, ŋkpal
         manɛ so, Etuto na e chɔ ma. 29 Ŋ kaŋɛ menyi kesheŋ ere naniere nna na pɔɛŋ nɛ loŋ e ba wora, saŋɛ na so, nɛ k ba
         wora, menyeeŋ yirda. 30 M maaŋ naŋ malga menyi kutɔ n chɛr, ŋkpal manɛ so, durnya ere to be ejuŋkparpo na
         bee ba. 31 E maŋ kɔ eleŋ ma so, ama a daga durnya ere ka pin fanɛ mee sha Etuto na, amoso nɛ
         mee wora kusɔ nɛ e bee kaŋɛ ma kikɛ na.Men niŋi to nɛ an koso nfe n choŋ.”

Yesu ka du fanɛ kedibi sɔrso gbagba na be asheŋ151 Yesu yɛ: “N du fanɛ kedibi sɔrso gbagba nna nɛ n Tuto malɛ la ndibi sɔrso na be ekenipo.
         2 Keyabi kama nɛ k chɔɔ ma so ŋkaa maa sɔr shɛŋ, e bee ku kumo nna a lɛ nɛ keyabi kama
         malɛ nɛ k bee sɔr e bee lɔŋɛ kumo so nna nɛ k tiŋ n sɔr ga n ti so. 3 Men teŋ nyalɛ so ŋkpal kamalga nɛ m malga n sa menyi na so. 4 Men baa wɔ ma to nɛ ma alɛ gba e baa wɔ menyi to. Kedibi be keyabi kama nawule maaŋ
         tiŋ n sɔr asɔrso ama k baa chɔɔ kedibi na gbagba so nna. Menyi alɛ gba maaŋ tiŋ n
         nya asɔrso kama ama men baa wɔ ma to nna. 5 Ma e la kedibi sɔrso na nɛ menyi alɛ la kumo be ayabi. Nɛ esa baa wɔ ma to nɛ ma alɛ
         gba baa wɔ mo to, amodoŋwura beeŋ nya asɔrso damta, ama nɛ m baa maa wɔ men be asheŋ
         to, men maaŋ tiŋ n wora shɛŋ. 6 Esa kama nɛ e maŋ wɔ ma to du fanɛ kedibi be keyabi nɛ b ku ashi kedibi gbagba so
         nna n lɛ nɛ k bee wɔl na nna. Ayabi mo nɛ a du loŋ malɛ, baa muu amo nna n wɔtɔ edɛ
         to nɛ a chɔɔ. 7 Nɛ men baa wɔ ma to nɛ ma mmalga gba wɔ menyi to, men kule kusɔ kama nɛ menyee sha
         nɛ men nya kumo. 8 Kusɔ nɛ k bee bar n Tuto na kemaŋkura e la men ka bee nya asɔrso damta, loŋ e naa
         ŋini men ka la ma bebɛsopo.9 Kananɛ Etuto na sha ma na gbagba nɛ ma alɛ gba sha menyi. Men baa wɔ ma kasha na to.
         10 Nɛ men baa bɛ ma mmalga naseso so, menyeeŋ baa wɔ ma kasha to fanɛ kananɛ mee bɛ Etuto
         na be mmalga naseso so nsaa wɔ mbe kasha to na.11 Ŋ kaŋɛ menyi kesheŋ ere nna nɛ kagbenefuli nɛ mee sa na e baa wɔ menyi to, saŋɛ na
         so, menyi be ŋgbene beeŋ fuli menyi m baŋ so. 12 Ma kamalga naseso nde: ‘Men baa sha abar fanɛ kananɛ mee sha menyi na.’ 13 Kasha kama maŋ naa chɔ le be kasha ere fanɛ esa ka beeŋ ta mbe ŋkpa n sa mo teriana.
         14 Nɛ men baa wora asɔ nɛ mee kaŋɛ menyi, kumo ere n teriana e la menyi. 15 M maŋ naa tre menyi ma anya, ŋkpal manɛ so, kenya maa pin mo nyɛnpe be asheŋ woraso
         to. Naniere bre mee tre menyi n teriana nna, ŋkpal manɛ so, kusɔ kama nɛ ŋ koya ashi
         n Tuto na kutɔ, m maŋ ta amo ŋ ŋana menyi so. 16 Mannɛ menyi e lara ma, ma e lara menyi nseŋ kaŋɛ menyi fanɛ men ya nya asɔrso nɛ a
         beeŋ baa wɔtɔ a yɔ. Saŋɛ na so, Etuto na beeŋ sa menyi kusɔ kama nɛ men ta ma ketre
         ŋ kule mo. 17 Ma kamalga naseso nɛ ŋ kɔ a sa menyi nde fanɛ: ‘Men baa sha abar.’ ”Kananɛ durnya beeŋ kishi bebɛsopo na be asheŋ18 “Nɛ durnya ere baŋ kishi menyi, men baa nyi fanɛ ma nɛ k fara ŋ kishi pɔɛŋ nseŋ ba
         kaa kishi menyi na. 19 Nɛ men daa la durnya ere peya nna, k daa beeŋ baa sha menyi fanɛ kumo be basa gbagba.
         Ama n lara menyi ashi durnya ere to nna nɛ men maŋ naa la kumo be basa, amoso nɛ k
         kishi menyi na. 20 Men baa nyiŋi kananɛ n daŋ kaŋɛ menyi na fanɛ: ‘Kenya maŋ chɔ mo nyɛnpe’. Nɛ durnya
         ere to ebi baŋ tɔrɔ ma, kumo ere baaŋ tɔrɔ menyi alɛ gba. Nɛ b baŋ ta ma mmalga n
         wɔtɔ bumo be ŋgbene to, baaŋ ta menyi alɛ gba peya n wɔtɔ bumo be ŋgbene to. 21 Asheŋ ere kikɛ nɛ baaŋ wora menyi ŋkpal men ka la meya so, ŋkpal manɛ so, b maŋ nyi
         esa nɛ e shuŋi ma na. 22 Kumo alɛ nɛ n daa maŋ ba nna m ba malga n sa bumo, b daa maaŋ tɔr alubi be ntaŋ, ama
         naniere b maaŋ tiŋ n ji n lar. 23 Esa kama nɛ e kishi ma, kishi n Tuto gba nna. 24 Nɛ fanɛ n daa maŋ wora emamachisheŋ nɛ esa kikɛ maŋ naŋ wora ere bumo to nna, b daa
         maaŋ tɔr alubi be ntaŋ, ama naniere b wu emamachisheŋ ere kikɛ, bumo alɛ kraa kishi
         ma nɛ n Tuto na kikɛ. 25 Ama kumo alɛ du loŋ nna nɛ kusɔ nɛ k wɔ bumo be mbra na to na e bɔla. K yɛ: ‘B kishi
         ma nna kenyanyaŋɛso’.26 Ama Echɛtopo nɛ meeŋ shin nɛ e shi Etuto na kutɔ m ba menyi kutɔ na, mo e la kashenteŋ
         be Kiyoyu nseŋ shi Etuto na kutɔ na kaŋ ba, e beeŋ ji ma shɛda. 27 Ama a daga fanɛ menyi alɛ gba ka ji shɛda na, ŋkpal manɛ so, ma nɛ menyi e baa la
         sososo na kikɛ.”

161 Nɛ Yesu kaŋɛ mbe bebɛsopo na le: “Ŋ kaŋɛ menyi asheŋ ere nna nɛ men sa maŋ kaŋ foe
         ekpa. 2 Basa beeŋ ba kaa ju menyi ashi nshɛrbuana na to be keluri to. Saŋko beeŋ ba fo nɛ
         esa kama nɛ e mɔ menyi beeŋ baa fɛ fanɛ Ebɔrɛ nɛ e bee shuŋ. 3 Bumo alɛ beeŋ wora loŋ nna ŋkpal b ka maŋ nyi Etuto ŋko ma so. 4 Ŋ kaŋɛ menyi kesheŋ ere nna, saŋɛ na so, jemanɛ nɛ baaŋ wora asheŋ na kaŋ fo, menyeeŋ
         nyiŋi fanɛ n chɛr ŋ kaŋɛ menyi. Ŋ ka wɔ menyi kutɔ na so so nɛ n daa maŋ kaŋɛ menyi
         kesheŋ ere sososo na.”Kiyoyu Cheeŋ na be kushuŋ be asheŋ5 Ama naniere bre mee bɛta a yɔ esa nɛ e shuŋi ma na kutɔ nna ŋkeshin nɛ menyi alɛ be
         ekama maŋ bishi ma fanɛ: ‘Nnɛ nɛ fee yɔ?’ 6 Ama ŋkpal ŋ ka kaŋɛ menyi kesheŋ ere so so, kagbenejija luri nna m bɔlɔ menyi to.
         7 Kashenteŋ malɛ nɛ mee kaŋɛ menyi na fanɛ menyi be kechɛto so nɛ mee yɔ na, ŋkpal manɛ
         so, nɛ m baa maŋ yɔ, Echɛtopo na maaŋ ba menyi kutɔ. Ama nɛ m baŋ yɔ bre, meeŋ shuŋi
         mo nɛ e ba menyi kutɔ. 8 Mo alɛ kaŋ ba, e beeŋ ŋini durnyaebi kananɛ baa fɛ alubi be asheŋ nɛ Ebɔrɛ be anishito
         be alelasheŋ be asheŋ nɛ mbe kasogberge be asheŋ. E beeŋ ŋini bumo fanɛ b foe amo
         be kenyi be ekpa. 9 E beeŋ ŋini bumo fanɛ b foe alubi be kenyi be ekpa, ŋkpal b ka maŋ yirda ma, Yesu
         Kristo so, 10 nseŋ naŋ ŋini bumo fanɛ b foe alelasheŋ be kenyi be ekpa, ŋkpal ŋ ka bee yɔ Etuto
         na kutɔ nɛ men maaŋ naŋ wu ma so. 11 Mo alɛ beeŋ naŋ ŋini bumo fanɛ b foe kasogberge be kenyi be ekpa, ŋkpal manɛ so, Ebɔrɛ
         teŋ gboŋi durnya ere to be ejuŋkparpo na ashi mbe kejuŋkpar na to.12 Ŋ kraa kɔ asɔ damta nɛ ŋ kaŋɛ menyi, ama nɛ ŋ kaŋɛ amo naniere, a beeŋ wora keshi
         n sa menyi. 13 Ama nɛ mo ere, kashenteŋ be Kiyoyu na kaŋ ba, e beeŋ ŋini menyi kashenteŋ be ekpa
         kikɛ. E maaŋ ta mo gbagba be kumu so be eleŋ m malga, asɔ nɛ e beeŋ nu nawule be asheŋ
         nɛ e beeŋ malga nseŋ kaŋɛ basa asɔ nɛ a beeŋ ba be asheŋ. 14 E beeŋ bar ma kemaŋkura, ŋkpal manɛ so, e beeŋ ta asɔ nɛ ŋ kɔ nɛ ŋ kaŋɛ menyi na m
         malga n sa menyi. 15 Asɔ nɛ n Tuto na kɔ na kikɛ la meya nna. Amoso nɛ ŋ kaŋɛ fanɛ Kiyoyu na beeŋ ta asɔ
         nɛ ŋ kɔ nɛ ŋ kaŋɛ menyi na m malga n sa menyi na.Kagbenewushi nɛ kagbenejija be asheŋ16 “A ka gbrɛbi nɛ men maaŋ naŋ wu ma nɛ a naŋ wora gbrɛbi nɛ men wu ma.” 17 Ndoŋ nna nɛ mbe bebɛsopo na be beko fara a bishi abar: “Manɛ bre nɛ e de nsaa malga
         le be asheŋ ere fanɛ: ‘A ka gbrɛbi nɛ men maaŋ naŋ wu ma nɛ a naŋ wora gbrɛ nɛ men
         naŋ wu ma’ ere ŋko nɛ manɛ malɛ nɛ e naa de fanɛ: ‘Ŋkpal ŋ ka bee yɔ n Tuto na kutɔ
         na so’ ere?” 18 B yɛ: “To, a ka gbrɛbi, a ka gbrɛbi ere be kifito bre e baa la nuso? Anyi maŋ nyi
         kusɔ nɛ e bee malga ere be kifito.” 19 Ndoŋ nna nɛ Yesu pin b ka bee sha kebishi kesheŋ na be kifito nseŋ fara m bishi bumo:
         “Menyee bishi abar nuso nɛ ŋ kaŋɛ fanɛ: ‘A ka gbrɛbi nɛ men maaŋ naŋ wu ma nɛ a naŋ
         wora gbrɛbi nɛ men naŋ wu ma’ na be kifito nna ŋko? 20 Ma e kaŋɛ menyi kashenteŋto na fanɛ menyi ere beeŋ boŋ to nseŋ shu anishichubi, ama
         durnya ere to ebi bre be ŋgbene beeŋ fuli bumo. Kashenteŋ nna fanɛ menyi be ŋgbene
         bee jija menyi, ama menyi be kagbenejija na beeŋ ba ki kagbenefuli. 21 K du fanɛ eche ka bee sha kekurge nna. Mbe saŋɛ baŋ fo nɛ e luri kakurge be ebesa
         to, mbe kagbene bee jija mo nna, ama nɛ e baŋ kurge ebi na e bee teŋ mbe ebesa na
         so nna, ŋkpal manɛ so, mbe kagbene bee fuli mo nna ŋkpal e ka kurge ebi n wɔtɔ durnya
         ere to so. 22 To, loŋ nɛ k du n sa menyi alɛ gba. Naniere bre, men be ŋgbene jija menyi nna, ama
         a wora gbrɛ, meeŋ naŋ wu menyi nɛ menyi be ŋgbene e fuli menyi nɛ esa kikɛ malɛ maaŋ
         tiŋ n lara loŋ be kagbenefuli na ashi menyi to. 23 Loŋ be saŋɛ na ba fo, men maaŋ naŋ kule ma shɛŋ. Ma e kaŋɛ menyi kashenteŋto na fanɛ
         n Tuto na beeŋ sa menyi kusɔ kama nɛ men ta ma ketre ŋ kule mo. 24 Hale m ba fo mbre, men maŋ naŋ ta ma ketre ŋ kule shɛŋ. Men kule nseŋ nya nɛ menyi
         be ŋgbene e fuli menyi m baŋ so.25 Kashenteŋto, aŋasa to nɛ m bɔla m malga asheŋ na, ama saŋko bee ba nɛ m maaŋ naŋ ta
         aŋasa m malga asheŋ n sa menyi, meeŋ bugi asheŋ to filifili ŋ kaŋɛ menyi n Tuto na
         be asheŋ. 26 Amo be saŋɛ na ba fo, menyeeŋ ta ma ketre ŋ kule Ebɔrɛ. M maa kaŋɛ nna fanɛ ma e naaŋ
         yili menyi be katelamu to ŋ kule mo n sa menyi. 27 Ŋkpal manɛ so, Etuto na gbagba bee sha menyi ŋkpal men ka bee sha ma nseŋ yirda fanɛ
         n shi Ebɔrɛ na kutɔ na so. 28 N Tuto na kutɔ nɛ n shi m ba durnya ere to, ma alɛ nseŋ naa lar durnya ere to a yɔ
         Etuto na kutɔ.”29 E ka malga le ere n loge nɛ mbe bebɛsopo na kaŋɛ le: “Too, naniere bre fo maŋ naa
         malga aŋasa to, fee bugi asheŋ to nna filifili a kaŋɛ. 30 Naniere nɛ an pin fanɛ fo nyi kusɔ kikɛ. Amoso, nɛ esa maŋ bishi fo asheŋ nɛ a wɔ
         mbe kagbene to gba, fo nyi amo. Loŋ malɛ e shin nɛ an yirda fanɛ Ebɔrɛ na kutɔ nɛ
         fo shi.” 31 Ndoŋ nna nɛ Yesu bishi bumo: “Naniere bre men yirda nna na ŋko? 32 Ama men baa nyiŋi fanɛ saŋko beeŋ ba fo, k teŋ fo gba nɛ menyi kikɛ e pesaŋ to nɛ
         ekama e yɔ mo gbagba pe. Menyeeŋ yige n nawule n to, ama mannɛ n nawule e wɔtɔ, ŋkpal
         manɛ so, n Tuto wɔ ŋ kutɔ nna. 33 Ŋ kaŋɛ menyi asheŋ ere nna, saŋɛ na so, menyeeŋ bɔla ma so n nya kagbenewushi. Menyeeŋ
         nya tɔrɔ durnya ere to, ama men baa kɔ kagbene, ma e pɔɔ durnya ere so.”

Yesu ka kule Ebɔrɛ n sa mbe bebɛsopo be asheŋ171 Yesu ka malga asheŋ ere n loge nɛ e maŋ kumu so ŋ keni ebɔrɛso nseŋ kule Ebɔrɛ ŋ kaŋɛ:“Etuto, saŋɛ na fo. Maŋkura ma, fo Pibinyɛn na nɛ ma, fo Pibinyɛn na malɛ e maŋkura
         fo. 2 Ŋkpal manɛ so, fo e daŋ sa ma eleŋ dimɛdi kikɛ so fanɛ n sa bekama nɛ fo ta m bɔɔ
         ma enɔ na kikɛ ŋkpa nɛ k maŋ kɔ ekar na. 3 Nɛ basa malɛ baa nyi fo, Ebɔrɛ nɛ fo nawule la kashenteŋ be Ebɔrɛ na nseŋ naa nyi
         ma, Yesu Kristo nɛ fo shuŋi na, kumo ere baaŋ baa kɔ ŋkpa nɛ k maŋ kɔ ekar na. 4 M maŋkura fo kasawule ere to, ŋkpal manɛ so, n wora kushuŋ nɛ fo ta m bɔɔ ma enɔ fanɛ
         n wora na kikɛ. 5 To, naniere, n Tuto, ta kemaŋkura nɛ n daa kɔ fo kutɔ pɔɛŋ nɛ durnya jɔŋɛ na m maŋkura
         ma fo anishito naniere.”6 N ta fo asheŋ ŋ ŋini basa nɛ fo lara durnya ere to m bɔɔ ma enɔ na. B daa la feya
         nna nɛ fo ta bumo m bɔɔ ma enɔ nɛ b ta fo kamalga na n wɔtɔ bumo be ŋgbene to. 7 Naniere b pin fanɛ kusɔ kama nɛ fo sa ma bee shi fo kutɔ nna. 8 Ŋkpal manɛ so, n ta mmalga nɛ fo ta n sa ma na n sa bumo nɛ b sɔ. B pin geeŋ fanɛ
         fo kutɔ nɛ n shi, bumo alɛ nseŋ naŋ yirda fanɛ fo e shuŋi ma. 9 Bumo nɛ mee kule a sa na, m maa kule a sa durnya ere to ebi, bumo nɛ fo ta m bɔɔ ma
         enɔ na nɛ mee kule a sa, ŋkpal manɛ so, b la feya nna. 10 Basa kama nɛ ŋ kɔ la feya nna, nɛ ekama nɛ fo alɛ kɔ la meya nna. Bumo alɛ to nɛ mee
         bɔla a nya kemaŋkura. 11 To, naniere mee ba fo kutɔ nna na, a ka gbrɛbi nɛ n lar durnya to, ama bumo ere kraa
         wɔ durnya to nna. Etuto cheembi, ta fo ketre be eleŋ na a keni bumo so, ketre mo nɛ
         fo sa ma na nɛ n de na, saŋɛ na so baaŋ baa la kukoŋwule fanɛ kananɛ ma nɛ fo la kukoŋwule
         na. 12 Ŋ ka daa wɔ bumo kutɔ na fo ketre nɛ fo sa ma na be eleŋ na nɛ n daa ta a keni bumo
         so nsaa kuŋ bumo ashi kulubi to. Bumo be ekama maŋ foe ekpa she emo nɛ e chɛr a beeŋ
         foe na, saŋɛ na so abɔrɛsibɛ na be kamalga na beeŋ bɔlɔ. 13 Naniere mee ba fo kutɔ nna na, ama ma alɛ kraa wɔ durnya ere to nna nsaa kaŋɛ asheŋ
         ere kikɛ na, saŋɛ na so baaŋ nya kagbenefuli nɛ mee sa na m baŋ so. 14 N ta fo kamalga nna n sa bumo nɛ durnya ere e kishi bumo ŋkpal b ka maŋ wɔ durnya
         ere be basa to na so fanɛ kananɛ m maŋ wɔ durnya ere be basa to na. 15 M maa kule fo nna fanɛ fo lara bumo ashi durnya ere to, kusɔ nɛ mee kule fo e la fanɛ
         fo baa kuŋ bumo ashi alubipo na kutɔ. 16 Mannɛ durnya ere to be basa to nɛ b wɔ fanɛ kananɛ m maŋ wɔ durnya ere to be basa
         to na. 17 Bɔla fo kashenteŋ be mmalga na so n lara bumo durnya be basa to nɛ b baa la fo basa.
         Fo kamalga na e la kashenteŋ na. 18 Kananɛ fo shuŋi ma durnya ere to na nɛ ma alɛ gba bee shuŋi a shuŋi bumo kumo to.
         19 Bumo alɛ so mee lara ma kumu nna a yili a sa fo, saŋɛ na so bumo alɛ gba beeŋ lara
         bumo be amu n yili n sa fo kashenteŋto.20 Mannɛ bede nawule nɛ mee kule fo a sa. Mee kule fo nna a sa bumo nɛ baaŋ ba nu bede
         ere be kamalga nseŋ yirda ma na gba nna fanɛ 21 fo shin nɛ bumo kikɛ e baa la kukoŋwule. Etuto, fanɛ kananɛ n wɔ fo to nɛ fo alɛ wɔ
         ma to na, loŋ nɛ mee kule fo fanɛ fo shin nɛ b baa wɔ anyi to nɛ durnya e yirda fanɛ
         fo e shuŋi ma durnya ere to. 22 N sa bumo kemaŋkura nna fanɛ kananɛ fo sa ma kemaŋkura na nɛ b baa la kukoŋwule fanɛ
         kananɛ ma nɛ fo la kukoŋwule na. 23 Nɛ m baa wɔ bumo to nɛ fo alɛ baa wɔ ma to, saŋɛ na so, baaŋ baa la kukoŋwule chap,
         nɛ durnya ere e pin fanɛ fo e shuŋi ma nseŋ naŋ pin fanɛ kananɛ fee sha ma na nɛ fee
         sha loŋ be basa na gba.24 “Etuto, mee sha fanɛ bumo nɛ fo ta m bɔɔ ma enɔ na e ba kaa wɔ kakpa nɛ meeŋ ya kaa
         wɔ na n tiŋ n wu ma kemaŋkura nɛ fo sa ma ŋkpal fo ka fara a sha ma pɔɛŋ nɛ durnya
         jɔŋɛ na so. 25 Etuto nɛ e la Elelapo, kashenteŋ nna fanɛ durnya ere to ebi maŋ nyi fo, ama ma ere
         nyi fo nɛ bede malɛ gba nyi fanɛ fo e shuŋi ma. 26 N ta fo ŋ ŋini bumo, ma alɛ kraa beeŋ baa wora loŋ, saŋɛ na so, kasha nɛ fo kɔ a sa
         ma na beeŋ baa wɔ bumo to nɛ ma alɛ gba e baa wɔ bumo to.”

Kananɛ b pɛ Yesu be asheŋ(Matiu 26:47-56; Maak 14:43-50; Luuk 22:47-53)181 Yesu ka kule mbe kabɔrɛkule na n loge nɛ mo nɛ mbe bebɛsopo na lar ndoŋ n yɔ Kidrɔn
         be ketaŋɛ be kaba ndoŋ. Ketaŋɛ na be kaba ndoŋ malɛ daa kɔ kupo ko nɛ Yesu nɛ mbe
         bebɛsopo na ya luri kupo na to. 2 Judas edebɔrpo na daa nyi kakpa nɛ b yɔ na, ŋkpal manɛ so, ndoŋ daa la kakpa nɛ Yesu
         nɛ mbe bebɛsopo na daa tiŋ a yɔ nna. 3 Amoso, ndoŋ nɛ Judas daŋ keta esoji be katuŋ ko nɛ bɔrɛlambu to be bekumpo ko mo nɛ
         bɔrɛmatapowuraana na nɛ Efarisiana na daŋ shuŋi na n yɔ. B daa kɔ akɔsɔ nɛ mbulpi
         nɛ efitila to nna. 4 Yesu daa nyi asɔ nɛ a daa beeŋ nya mo kikɛ, amoso, e daŋ lar m ba anishito nna m ba
         bishi bumo le: “Wanɛ nɛ menyee fin?” 5 Nɛ b yɛ: “Nazarɛt be Yesu na.” Nɛ Yesu kaŋɛ: “Ma nna na.” Saŋɛ na so nɛ Judas edebɔrpo
         na yil bumo to ndoŋ. 6 Yesu ka daŋ kaŋɛ fanɛ: “Ma nna na” na, b daŋ lar kamanto nna gbrɛ n tɔr kasawule.
         7 Ndoŋ nna nɛ e naŋ laŋɛ m bishi bumo: “Wanɛ nɛ menyee fin?” Nɛ b yɛ: “Nazarɛt be Yesu
         na.” 8 Nɛ Yesu kaŋɛ bumo: “N teŋ kaŋɛ menyi fanɛ ma nna na, ama nɛ ma nɛ men baa fin bre,
         men shin nɛ bede bre e baa yɔ.” 9 E daŋ kaŋɛ loŋ nna nɛ mmalga nɛ e daŋ malga saŋko fanɛ: “Etuto, bumo nɛ fo ta m bɔɔ
         ma enɔ na be ekama maŋ foe ma enɔ to” na e bɔla. 10 Ndoŋ nna nɛ Saimɔn Pita nɛ e daa yil ndoŋ a kɔ tokobi to na pe kumo ŋ ŋe bɔrɛmatapo
         nimuso be kenya ko be jisoso be kusoe n chuge. Kenya na be ketre e daa la Malkes.
         11 Ndoŋ nna nɛ Yesu kaŋɛ Pita: “Bɛta fo tokobi na n wɔtɔ kumo be efar to. Fee tama fanɛ
         m maa sha keji tɔrɔ nɛ n Tuto yili fanɛ n ji na ŋko nuso?”B ka yɛr Yesu Anas be anishito be asheŋ(Matiu 26:57; Maak 14:53; Luuk 22:54)12 Kede be kaman nɛ esoji na nɛ bumo be enimu nɛ Juwebi be bekumpo na pɛ Yesu ŋ kre mo
         nseŋ ta mo n yɔ Anas kutɔ pɔɛŋ. 13 Anas daa la Kayafas nɛ e daa la bɔrɛmatapo nimuso amoafɛ na mo sha nna. 14 Kayafas koŋwule na malɛ e daŋ kaŋɛ Juwebi na fanɛ nɛ esa koŋwule wu n sa basa bɔ efuli
         ere kikɛ ka mur na.Pita be kelar Yesu kaman be asheŋ(Matiu 26:69-70; Maak 14:66-68; Luuk 22:55-57)15 B ka daŋ pɛ Yesu a yɔ na nɛ Saimɔn Pita nɛ ebɛsopo ko bɛ mo so. Ebɛsopo na nɛ bɔrɛmatapo
         nimuso na daa nyi abar nna nɛnɛ, amoso, mo ere daŋ bɛ Yesu so nna n luri bɔrɛmatapo
         nimuso na be laŋ na to. 16 Ama Pita bre daŋ shir a yil kabuna to nna ashi kowu. Ndoŋ nna nɛ ebɛsopo nɛ mo nɛ
         bɔrɛmatapo nimuso na nyi abar na naŋ lar kowu n ya malga kebichebi nɛ e daa yil kabuna
         to a de so na kutɔ nseŋ keta Pita n luri laŋ na to. 17 Pita ka daa yil ndoŋ na nɛ kebichebi na bishi mo le: “Kanyɛn na be bebɛsopo na be
         eko e la fo alɛ gba ŋko?” Nɛ Pita kaŋɛ mo le: “M-m, m maŋ la mbe ebɛsopo.” 18 Awo daa wɔtɔ nna, amoso, anya na nɛ bekumpo na daŋ ta adundumbi nna m puga edɛ a yil
         ŋ kulti amo a wɔl. Saŋɛ na so nɛ Pita malɛ gba yil ndoŋ a wɔl edɛ na.Bɔrɛmatapowura nimuso na ka bee bishi Yesu asheŋ be asheŋ(Matiu 26:59-66; Maak 14:55-64; Luuk 22:66-71)19 Saŋɛ ere malɛ so nɛ bɔrɛmatapo nimuso na wɔtɔ a bishi Yesu mbe bebɛsopo nɛ mbe keŋini
         be asheŋ. 20 Nɛ Yesu kaŋɛ mo: “N daa bugi to a malga nna a sa ekama. Nshɛrbuana na to ŋko bɔrɛlambu
         na to, kakpa nɛ Juwebi kikɛ bee kaa shɛr na nɛ n daa malga saŋkikɛ, n daa maa malga
         shɛŋ wulo to kikɛ. 21 Nɛ manɛ e ba nɛ fo naa bishi ma le be asheŋ ere? Bishi bumo nɛ b daŋ nu ma mmalga
         na nɛ b kaŋɛ fo, ŋkpal manɛ so, m baa nyi fanɛ b nyi asheŋ nɛ n daa malga na.” 22 Yesu ka malga le ere n loge nɛ bekumpo nɛ b daa yil ndoŋ na be eko kpa mo etaŋ nseŋ
         bishi mo le: “Le nɛ baa malga bɔrɛmatapo nimuso kutɔ a?” 23 Ndoŋ nna nɛ Yesu kaŋɛ mo: “Nɛ m malga nna n da so, feeŋ tiŋ m bugi to ŋ kaŋɛ ekpa
         mo so nɛ m malga n foe, ama nɛ m maŋ malga nna n foe, manɛ e ba nɛ fee ŋmɛa ma?” 24 B daŋ kraŋ kre Yesu loŋ nna nɛ Anas shin nɛ b yɛr mo bɔrɛmatapo nimuso Kayafas kutɔ.Pita ka naŋ lar Yesu kaman be asheŋ(Matiu 26:71-75; Maak 14:69-72; Luuk 22:58-62)25 Jemanɛ ere kikɛ so nɛ Saimɔn Pita yil a wɔl edɛ na nɛ basa bishi mo le: “Kanyɛn na
         be ebɛsopo na be eko e la fo alɛ gba ŋko?” Ndoŋ nna nɛ e chɛ ŋ kaŋɛ: “M-m, m maŋ la
         mbe ebɛsopo.” 26 Ndoŋ nna nɛ bɔrɛmatapo nimuso na be anya na be eko nɛ e daa la kenya mo nɛ Pita daŋ
         ŋe mbe kusoe n chuge na be esa na bishi Pita le: “Mannɛ fo nɛ kanyɛn na nɛ n wu kupo
         na to nna a?” 27 Ndoŋ nna nɛ Pita naŋ laŋɛ n chɛ fanɛ mannɛ mo e daa la. Epul na malɛ to nɛ koshinyɛn
         boŋ.B ka yɛr Yesu Gomena Pailat be anishito be asheŋ(Matiu 27:1-2, 11-14; Maak 15:1-5; Luuk 23:1-5)28 Juwebi na ka bar Yesu Kayafas pe nɛ b naŋ keta mo n lar ndoŋ n yɔ Romebi be gomena
         be lambu to. Saŋɛ na so nɛ kare bee chɛ, amoso, ŋkpal daŋkare be eyurpi be kenya so,
         Juwebi na daa maŋ luri gomena na be lambu na to, ŋkpal manɛ so, b daa sha ketiŋ n
         ji Kebansonchoŋ be kejibi na nna. 29 Amoso, Gomena Pailat daŋ lar nna m ba bumo kutɔ m ba bishi bumo le: “Nuso be kulubi
         nɛ men wu kanyɛn ere so?” 30 Ndoŋ nna nɛ b kaŋɛ Pailat: “E daa maŋ la alubiworapo nna, an daa maaŋ ta mo m ba bɔɔ
         fo enɔ.” 31 Nɛ Pailat kaŋɛ bumo le: “Men gbagba e ta mo a yɔ n ya bɔla men gbagba be mbra so n
         ji mo demu n wɔtɔ luwu be kasogberge to.” Nɛ Juwebi na kaŋɛ mo: “An gbagba maŋ kɔ
         ekpa nɛ an tiŋ m mɔ esa ai.” 32 Le be asheŋ ere daŋ wora nna nɛ asheŋ nɛ Yesu daŋ malga a laŋɛ luwu nɛ e daa beeŋ
         wu na be kaplɛa so na e bɔlɔ so.33 Ndoŋ nna nɛ Pailat naŋ bɛta n luri mbe lambu to nseŋ tre Yesu n ya bishi mo le: “Fo
         e la Juwebi be Ewura na a?” 34 Nɛ Yesu bishi mo: “Fo gbagba be nfɛra to nɛ kesheŋ ere shi ŋko basa ko e malga ma
         asheŋ ŋ ŋini fo?” 35 Nɛ Pailat bishi mo: “N la Juw nna a? Fo gbagba be basa nɛ fo bɔrɛmatapowuraana e ta
         fo m bɔɔ ma enɔ. Manɛ nɛ fo wora?” 36 Nɛ Yesu kaŋɛ mo le: “Ma kuwurji maŋ la durnya ere to peya. Nɛ k daa la durnya ere
         to peya nna, ma anya daa beeŋ kɔ n sɔ ma ashi Juwebi ere be enɔ to, ama ma kuwura
         na malɛ shi kaboŋ pɔtɛ nna.” 37 Ndoŋ nna nɛ Pailat bishi mo: “Kumo ere, ewura e la fo nna ŋko?” Nɛ Yesu kaŋɛ mo: “Kumo
         nɛ fo baa kaŋɛ na. Kesheŋ nɛ mee sha kekaŋɛ ere so nɛ b kurge ma. Kumo koŋwule na
         malɛ so nɛ m ba durnya ere to fanɛ m ba malga kashenteŋ na be asheŋ. Esa kama malɛ
         nɛ e wɔ kashenteŋ na to bee nu nna a sa ma.” 38 Nɛ Pailat bishi mo: “Manɛ e la kashenteŋ?”B ka yɛ Yesu daga luwu be asheŋ(Matiu 27:15-31; Maak 15:6-20; Luuk 23:13-25)Pailat ka bishi Yesu loŋ nɛ e naŋ lar n yɔ Juwebi na kutɔ n ya kaŋɛ bumo le: “Ma ere
         maŋ wu shɛŋ mo so nɛ k daga b ka gberge mo kusoe.39 Ama menyi be daŋkare ko bee ŋini fanɛ a daga fanɛ Kebansonchoŋ be kejigboŋ be jemanɛ
         kikɛ to n lara menyi be keparso be esa ashi kabuti to n sa menyi. Amoso, menyee sha
         fanɛ n yige Juwebi be ewura na n sa menyi a?” 40 Ndoŋ nna nɛ b ponte awɔrso ŋ kaŋɛ: “Ayai, mannɛ mo nɛ anyee sha. Barabas nɛ anyee
         sha.” Barabas ere daa kɔ ewura be eleŋ nna kelantokɔ to.

191 Ndoŋ nna nɛ Pailat ta Yesu n shin nɛ b kuya mo so. 2 Nɛ esoji na ta ewidibi be ayabi n wora kuwurwuro m buu mbe kumu so. Kumo be kaman
         nɛ b ta kusɔbuuso peper kunɔkunɔ ko m buu mo 3 nsaa yɔ a yɔ mo kutɔ n ya kaa kaŋɛ mo le: “Ebɔrɛ e sa Juwebi be Ewura na ŋkpa tenteŋ,”
         nseŋ kpa ŋ kpa mo etaŋ.4 Ade kikɛ be kaman nɛ Pailat naŋ lar ŋ kaŋɛ Juwebi na le: “Men keni, meeŋ ta mo m bar
         menyi nɛ men pin fanɛ ma ere maŋ wu kusɔ lubi kikɛ mo so nɛ k daga mbe kasogberge.”
         5 Yesu ka buu kuwurwuro na nɛ kusɔbuuso peper kunɔkunɔ na m ba lar nɛ Pailat kaŋɛ basa
         na le: “To, mo nde!” 6 Bɔrɛmatapowuraana na nɛ bumo be bekumpo na ka baŋ wu mo nɛ b ponte ŋ kaŋɛ: “Gbir mo
         m mata kedibi largato so, gbir mo m mata kedibi largato so!” Ndoŋ nna nɛ Pailat kaŋɛ
         bumo: “Men gbagba e keta mo n ya gbir m mata kedibi largato so, ŋkpal manɛ so, ma
         ere maŋ wu kulubi mo so nɛ esa beeŋ kpal kumo so ŋ gberge mo kusoe.” 7 Nɛ Juwebi na naŋ kaŋɛ mo: “An kɔ mbra ko nɛ k bee ŋini fanɛ a daga kanyɛn ere ka wu
         ŋkpal e ka bee tre mbe kumu Ebɔrɛ Pibinyɛn so.”8 Pailat ka nu loŋ na nɛ kufu naŋ pɛ mo n ti so. 9 Nɛ e naŋ bɛta n luri mbe lambu to n ya bishi Yesu: “Nnɛ nɛ fo shi?” Ama Yesu daa maŋ
         tuge mo. 10 Nɛ Pailat bishi mo: “Fo la ma to nna a? Fo maŋ nyi fanɛ ŋ kɔ eleŋ nɛ n tiŋ n shin
         nɛ b gbir fo m mata kedibi largato so ŋko?” 11 Nɛ Yesu kaŋɛ mo le: “Nɛ Ebɔrɛ daa maŋ sa fo eleŋ ma so nna, fo daa maaŋ baa kɔ eleŋ
         ma so. Esa nɛ e ta ma m bɔɔ fo enɔ ere malɛ be kulubi e shi a chɔ feya.” 12 Pailat ka nu kesheŋ na nɛ e wora ania nɛ e shin nɛ Yesu e nya mbe kumu a yɔ, ama Juwebi
         na daa maŋ shuli nsaa ponte a kaŋɛ le: “Fo baŋ shin nɛ kanyɛn ere nya mbe kumu n yɔ
         jiga, kumo ere mannɛ fo teri e la Ewurgboŋ Siza, ŋkpal manɛ so, esa kama nɛ e bee
         tre mbe kumu ewura bee kɔ Ewurgboŋ Siza be eleŋ nna na.”13 Pailat ka nu loŋ na nɛ e keta Yesu n lar lambu na to m ba kelɔnɛ so m ba chena demujipowura
         be echenakpa nɛ baa tre Demuji be Guŋgɔni na. Juwebi be ŋgbar to baa tre kumo Gabata.
         14 Kebansonchoŋ be Kebelaseachɛ e daa la nɛ kumo be saŋɛ malɛ daa la kapiidi. Amo be
         saŋɛ na nɛ Pailat kaŋɛ Juwebi na: “Menyi be ewura nde.” 15 Ndoŋ nna nɛ b ponte ŋ kaŋɛ: “Men mɔ mo, men mɔ mo. Men gbir mo m mata kedibi largato
         so!” Nɛ Pailat bishi bumo: “Ŋ gbir menyi be ewura m mata kedibi largato so a?” Nɛ
         bɔrɛmatapowuraana na kaŋɛ mo le: “Anyi maŋ kɔ ewura kama n naŋ ti Siza so.” 16 Ade kikɛ be kaman nɛ Pailat ta mo m bɔɔ bumo enɔ fanɛ b ya gbir mo m mata kedibi largato
         so.B ka gbir Yesu m mata kedibi largato so be asheŋ(Matiu 27:32-44; Maak 15:21-32; Luuk 23:26-43)17 Ndoŋ nna nɛ esoji na keta Yesu n lar n choŋ. B daŋ shin nɛ e lar ndoŋ nna n sulɔ mbe
         kedibi largato m ba fo kakpa nɛ baa tre Kumuwibi be Kakpa na. Juwebi bee tre ndoŋ
         Gɔlgata. 18 Ndoŋ nɛ b daŋ gbir mo m mata kedibi largato so na. B daŋ gbir basa anyɔ ko gba ndibi
         largatoana so nna n ti mo so. Yesu e daa wɔ nferinto nɛ ede wɔ mbe kaba ere so nɛ
         ede malɛ wɔ kaba ere so. 19 Ndoŋ nna nɛ Pailat shin nɛ b sibɛ kasibɛ ŋ gbir m mata mbe kedibi largato na so a
         kaŋɛ le:“NAZARƐT BE YESU NƐ E LA JUWEBI BE EWURA NA NDE.”20 Juwebi na be bedamta daŋ kraŋ kasibɛ na, ŋkpal manɛ so, kakpa nɛ b daŋ gbir Yesu m
         mata kedibi largato so na daŋ mata kade to nna, kumo be kaman b daŋ sibɛ kesheŋ na
         Juwebi be ŋgbar to nɛ Romebi be ŋgbar to nɛ Griikebi be ŋgbar to nna. 21 Bɔrɛmatapowuraana na ka wu kasibɛ na loŋ na nɛ b ya kaŋɛ Pailat: “Sa maŋ shin nɛ b
         sibɛ fanɛ Juwebi be Ewura, shin nɛ b sibɛ fanɛ kanyɛn ere kaŋɛ fanɛ mo e la Juwebi
         be Ewura na.” 22 Nɛ Pailat kaŋɛ bumo: “Kusɔ nɛ n shin nɛ b sibɛ nɛ b sibɛ na.”23 Esoja na ka gbir Yesu m mata kedibi largato na so n loge nɛ b ta mbe asɔbuuso na m
         barga amo to ntuŋ nna so nɛ soja kama e nya kukoŋwule nseŋ ka asɔbuuso na be kumo
         nɛ k daa maa kɔ bamurgi nseŋ daa la kukoŋwule peŋgeleŋ na. 24 Esoja na ka ta kumo nɛ b kaŋɛ abar le: “Men sa maŋ shin nɛ an kpɛa kumo to. Men shin
         nɛ an to beri ŋ keni emo nɛ e beeŋ nya kumo.” B daŋ wora loŋ nna nɛ kusɔ nɛ abɔrɛsibɛ
         na bee kaŋɛ fanɛ: “B daŋ barga ma asɔbuuso to nna n sa abar nseŋ to beri a fin ma
         piŋi” na e bɔla. Amoso, kusɔ nɛ esoji na daŋ wora nna na. 25 Yesu mo nio nɛ mo niokar nɛ Mɛɛri nɛ e daa la Kliopas be eche na nɛ Mɛɛri Magdalin
         daŋ ba yili nna n taga kedibi largato na to. 26 Yesu ka wu mo nio ndoŋ nseŋ naŋ wu ebɛsopo nɛ e daa sha ga na gba ka yil n taga to
         ndoŋ nɛ e kaŋɛ mo nio le: “Kache manɛ, keni fo pibi nde.” 27 Kede be kaman nɛ e kaŋɛ ebɛsopo na malɛ: “Fo nio nde.” Baŋ yili kumo be kamɔnchɛ na
         kikɛ nɛ ebɛsopo na keta Yesu mo nio n yɔ mo pe nɛ e ya kaa wɔtɔ.Yesu be luwu be asheŋ(Matiu 27:45-56; Maak 15:33-41; Luuk 23:44-49)28 Asheŋ ere kikɛ ka wora n choŋ nɛ Yesu pin loŋ nsaa sha fanɛ abɔrɛsibɛ na e bɔlɔ so
         nɛ e kaŋɛ le: “Achukoŋ kɔ ma.” 29 Ndoŋ nna nɛ b ta kiche m pɔlɔ nsa nyannyanso ko ka daa wɔ kusɔ to a yil ndoŋ to nseŋ
         ta hisɔp be kedibi m maŋ kiche na so n yɔ Yesu be kɔnɔ ase. 30 Yesu ka pipe nsa nyannyanso na nɛ e kaŋɛ: “Asheŋ loge.” E ka kaŋɛ le ere n loge nɛ
         e kur mbe kumu n yuu nseŋ wu.31 Kumo be kachɛ na daa la Kebelaseachɛ nna nɛ kumo be ŋklade malɛ daa la Kewushiachɛgboŋ
         ko. Ŋkpal Juwebi na malɛ ka daa maa sha basa nɛ b daŋ gbir m mata ndibi na so be eyurana
         na ka shir a wɔ ndibi largatoana na so ŋkpal kewushiachɛ na so, b daŋ ya kaŋɛ Pailat
         nna fanɛ e shin nɛ b buri m buri basa na be aya nseŋ lara n lara bumo be eyurana na
         ndibi largatoana na so. 32 Nɛ Pailat sa bumo ekpa nɛ esoji na yɔ n ya buri basa nɛ b daŋ gbir m mata Yesu na
         be ejuŋkparso be aya nseŋ buri enyɔsopo na malɛ gba peya. 33 Ama b ka ba Yesu kutɔ nɛ e teŋ wu, amoso, b daa maŋ buri mo ere be aya. 34 Esoja na be ekoŋwule nawule e daŋ baŋ ta kekpa n da Yesu be kekel so n futi, nɛ ŋklaŋ
         nɛ nchu kleŋklembi ko lar epul na to. 35 Esa nɛ e daŋ wu kesheŋ na e malga kumo be asheŋ, saŋɛ na so menyi alɛ gba beeŋ yirda.
         Kusɔ nɛ e malga na la kashenteŋ nna. Nɛ mo alɛ gba nyi e ka bee ji kashenteŋ. 36 B ka daa maŋ buri Yesu be aya na daŋ wora loŋ nna nɛ abɔrɛsibɛ nɛ a bee kaŋɛ fanɛ:
         “Mbe kuwibi kama maaŋ bu to” na e bɔlɔ so. 37 Abɔrɛsibɛ na to be kaboŋ ko gba bee kaŋɛ fanɛ: “Baaŋ keni emo nɛ b ta kusɔ n da na.”Yesu be kepuli be asheŋ(Matiu 27:57-61; Maak 15:42-47; Luuk 23:50-56)38 Ade be kaman nɛ Josɛf nɛ e daŋ shi Arimatiya na ba kule Pailat fanɛ e shin nɛ e lara
         Yesu be kebuni na. Josɛf ere daa la Yesu be ebɛsopo na, ama wulo to nɛ e daa bɛ mo
         so, ŋkpal manɛ so, e daa ŋana Juwebi be benimuana na nna. Ndoŋ nna nɛ Pailat sa ekpa
         fanɛ e ya ta Yesu be eyur na nɛ e yɔ n ya ta kumo. 39 Nikodimɔs nɛ e daŋ keyɔ Yesu kutɔ kiidiso kachako na nɛ Josɛf na e daŋ yɔ. Nikodimɔs
         daŋ ta etulale mo nɛ baa tre mir nɛ alowe nɛ b kɔ a gbiti bubuni so nɛ baa dese a
         chɛr na be weato nna m ba. Amo be egbɛ daa wɔ fanɛ kekargato be pɔŋ kalfa. 40 Ndoŋ nna nɛ bumo, basa anyɔ na ta etulale na n wɔtɔ kesaŋɛ lela ko to nseŋ ta kumo
         m mea Yesu be eyur na, ŋkpal manɛ so, loŋ nɛ Juwebi bee wora bubuni a puli. 41 Kudɔbi ko daa wɔ kakpa nɛ b daŋ gbir Yesu m mata kedibi largato so na nɛ kebeelaŋ
         be nchaŋ popɔr ko nɛ b daa maŋ naŋ ta ebuni kama n nase to malɛ daa wɔ kudɔbi na to.
         42 Amoso, ŋkpal kumo be kachɛ na ka daa la Juwebi be Kebelaseachɛ nɛ ŋkpal nchaŋ na ka
         taga to na so, b daŋ ta Yesu nna n nase kumo to.

Yesu be ketiŋi luwu to be asheŋ(Matiu 28:1-8; Maak 16:1-8; Luuk 24:1-12)201 Kewushiachɛ na ka ji ŋ klade Alediachɛ kare ka maŋ naŋ chɛ n loge nɛnɛ nɛ Mɛɛri Magdalin
         yɔ nchaŋ na akpa n ya wu fanɛ kejembu nɛ b daŋ ta ŋ kuŋ nchaŋ na be kɔnɔ so na maŋ
         naŋ kuŋ kɔnɔ na so. 2 E ka wu loŋ na nɛ e kilgi n shile m ba Saimɔn Pita nɛ ebɛsopo nɛ Yesu daa sha na kutɔ
         m ba kaŋɛ bumo le: “B ta Enyɛnpe ashi nchaŋ na to, anyi alɛ maŋ nyi kakpa nɛ b ta
         mo n wɔtɔ.”3 Ndoŋ nna nɛ Pita nɛ ebɛsopo mo na pɛ nchaŋ na akpa be ekpa. 4 Bumo benyɔ na kikɛ daa shile nna, ama ebɛsopo mo na daŋ shile nna n sɔ kejuŋkpar n
         ya fo ndoŋ pɔɛŋ nɛ Pita fo. 5 Ama e daa maŋ luri nchaŋ na to, e daŋ murgi nawule nna ŋ keni to n wu kesaŋɛ na ka
         dese. 6 Ndoŋ nna nɛ Saimɔn Pita nɛ e daa wɔ kaman na ba m ba luri nchaŋ na to. 7 Mo alɛ gba daŋ wu kesaŋɛ na ka dese ndoŋ nseŋ naŋ wu kumo nɛ b daŋ ta m mea Yesu be
         kumu na gba ka dese. K daa maŋ dese m mata kesaŋɛ mo na nseŋ daŋ bɔɔ to a dese kumo
         nawule. 8 Ndoŋ nna nɛ ebɛsopo mo nɛ e daŋ juŋkpar n fo nchaŋ na akpa na malɛ gba luri to n ya
         wu asɔ na nseŋ yirda. 9 B daa maŋ pin ashi abɔrɛsibɛ na to fanɛ Yesu beeŋ tiŋi luwu to. 10 Bebɛsopo na ka wu asheŋ ere n loge nɛ b bɛta n yɔ epe.Yesu ka lar Mɛɛri so be asheŋ(Matiu 28:9-10; Maak 16:9-11)11 Bumo kikɛ ka choŋ n loge nɛ Mɛɛri yil nchaŋ na ase a shu. E daa yil ndoŋ a shu nna
         nseŋ naŋ bɛta n ya jule ŋ keni nchaŋ na to 12 n wu emalaika anyɔ ka buu asɔ fuful a tase kakpa nɛ Yesu be kebuni na daa dese na.
         Eko daa tase kakpa nɛ Yesu be kumu ase daa wɔ na nɛ eko malɛ tase aya ase. 13 Ndoŋ nna nɛ b bishi Mɛɛri le: “Kache manɛ, manɛ e ba nɛ fee shu?” Nɛ e kaŋɛ bumo:
         “B ta n Nyɛnpe nna, ma alɛ maŋ nyi kakpa nɛ b ta mo n wɔtɔ.” 14 E ka malga le n loge nseŋ gbɛ ŋ keni kaman nɛ e wu Yesu ka yil, ama e daa maŋ pin
         fanɛ Yesu nna. 15 Nɛ Yesu bishi mo: “Kache manɛ, manɛ e ba nɛ fee shu, wanɛ nɛ fee fin?” Mɛɛri daa nyi
         fanɛ kudɔbi na be ekenipo nna nɛ e kaŋɛ: “Ebunyampo, jande, nɛ fo ta mo nna, fo ŋini
         ma kakpa nɛ fo ta mo n nase.” 16 Ndoŋ nna nɛ Yesu tre mo: “Mɛɛri.” Nɛ Mɛɛri kilgi a yɔ Yesu be kaba so nseŋ boŋ to
         Juwebi be ŋgbar to ŋ kaŋɛ: “Rabonai!” Kumo be kifito e la eŋinipo. 17 Nɛ Yesu kaŋɛ mo: “Sa maŋ pɛ ma to, ŋkpal manɛ so, m maŋ naŋ bɛta n yɔ esoso Etuto
         na kutɔ. Ama yɔ n niopibiana na kutɔ n ya kaŋɛ bumo fanɛ mee bɛta nna a yɔ esoso n
         Tuto nɛ men Tuto nɛ ma Ebɔrɛ nɛ menyi be Ebɔrɛ kutɔ.” 18 Ndoŋ nna nɛ Mɛɛri Magdalin ta le be baru ere n yɔ bebɛsopoana na kutɔ n ya kaŋɛ bumo
         fanɛ e wu Enyɛnpe na nɛ e kaŋɛ mo kananɛ e kaŋɛ na.Yesu ka lar mbe bebɛsopo so be asheŋ(Matiu 28:16-20; Maak 16:14-18; Luuk 24:36-49)19 Alediachɛ na be kaaseso nɛ bebɛsopo na kikɛ shɛr kaboŋ koŋwule nseŋ ti mbuna ŋkpal
         b ka daa ŋana Juwebi be benimuana na so so, nɛ Yesu ba yili bumo to nseŋ kaŋɛ bumo
         le: “Kagbenewushi e baa wɔ menyi to.” 20 E ka malga loŋ n loge nɛ e ta mbe enɔana nɛ mbe kekel ŋ ŋini bumo amo be amaŋana na.
         Bebɛsopo na ka wu Enyɛnpe na nɛ bumo be ŋgbene fuli bumo ga. 21 Nɛ Yesu naŋ kaŋɛ bumo: “Kagbenewushi e baa wɔ menyi to. Kananɛ Etuto na shuŋi ma na
         nɛ ma alɛ gba bee shuŋi menyi na.” 22 Kede be kaman nɛ e gberge afu n wɔtɔ bumo so nseŋ kaŋɛ le: “Men sɔ Kiyoyu Cheeŋ na.”
         23 Kede be kaman nɛ e naŋ kaŋɛ bumo le: “Bekama nɛ men ta bumo be alubi m paŋ beeŋ nya
         amo be ketampaŋ nɛ bekama malɛ nɛ men maŋ ta m paŋ, maaŋ nya ketampaŋ.”Yesu nɛ Tɔmas be asheŋ24 Yesu ka daŋ ba bebɛsopo na kutɔ na nɛ Tɔmas, bumo kuduanyɔ na to be emo nɛ baa tre
         Kaborobi na bre maŋ wɔtɔ. 25 Kumo be kaman nɛ bebɛsopo na kaŋɛ mo fanɛ b wu Enyɛnpe na nɛ e kaŋɛ bumo le: “M ba
         maŋ wu anyembi na be amaŋ na mbe enɔana to nseŋ ta ma keshilbi n wɔtɔ kakpa nɛ anyembi
         na daŋ luri na nseŋ naŋ ta ma enɔ n wɔtɔ mbe kekel na to ŋ keni, m maaŋ yirda kesheŋ
         ere.”26 Kumo be bɔkwe be kaman nɛ mbe bebɛsopo na naŋ shɛr a wɔ ebu to nɛ Tɔmas gba wɔ bumo
         to kamɔnchɛ. B daŋ ber mbuna na kikɛ so nna, ama Yesu daŋ ba yili bumo to nna nseŋ
         kaŋɛ bumo le: “Kagbenewushi e baa wɔ menyi to.” 27 Kumo be kaman nɛ e kaŋɛ Tɔmas le: “Tɔmas, ta fo keshilbi n wɔtɔ ma nfe, keni ma enɔana
         so. Teŋi fo enɔ to n ta n wɔtɔ ma kekel to ŋ keni. Yirda nsaa maa wora shikashika.”
         28 Ndoŋ nna nɛ Tɔmas kaŋɛ Yesu le: “N Nyɛnpe nɛ ma Ebɔrɛ!” 29 Nɛ Yesu kaŋɛ mo: “Fo ka wu ma so nɛ fo yirda na, ama nɛfa la bekama nɛ b maŋ wu nseŋ
         yirda na peya nna.”30 Yesu daŋ wora emamachisheŋ damta mbe bebɛsopoana na be anishito nɛ b maŋ sibɛ amo
         n wɔtɔ kawɔl ere to. 31 Ama b sibɛ ade ere nna nɛ men yirda fanɛ Yesu e la Mesaya na, Ebɔrɛ Pibinyɛn na, nɛ
         menyi alɛ yirda loŋ, men beeŋ nya ŋkpa ashi mbe ketre na to.

Yesu ka lar bebɛsopo ashunu ko so be asheŋ211 Ade be kaman nɛ Yesu naŋ lara mbe kumu ŋ ŋini mbe bebɛsopo na ashi Taibɛrias be teku
         ase. Le nɛ e daŋ wora kumo. 2 Kachako Saimɔn Pita nɛ Tɔmas, emo nɛ baa tre Kaborobi na, nɛ Nataniɛl nɛ e shi Keena
         nɛ k wɔ Galili na nɛ Zɛbedi be mbia anyɔ na nɛ bebɛsopo anyɔ ko daa la. 3 Nɛ Saimɔn Pita kaŋɛ bumo le: “Ma ere bee yɔ ekɔrɔtɔ be kepɛ to nna.” Nɛ bumo nɛ b
         ka na malɛ kaŋɛ mo: “Anyeeŋ tu fo n yɔ.” Ndoŋ nna nɛ bumo kikɛ lar n ya luri ekuloŋ
         to, ama kumo be kamɔnchɛ be kanyɛso na b daa maŋ nya shɛŋ m pɛ. 4 Kare ka chɛ nɛ Yesu ba kaa yil eboŋ na be ekarso, ama bebɛsopo na daa maŋ pin fanɛ
         Yesu e daa la. 5 Ndoŋ nna nɛ e tre bumo m bishi bumo: “Mbrantiɛ, men maŋ pɛ kɔrɔtɔ kama a?” Nɛ b kaŋɛ
         mo: “Ayai, anyi maŋ pɛ shɛŋ.” 6 Nɛ e kaŋɛ bumo: “Men lɛ menyi be keshewu na n wɔtɔ ekuloŋ na be jisoso, menyeeŋ nya
         ako m pɛ.” Ndoŋ nna nɛ b lɛ keshewu na n wɔtɔ ndoŋ a maŋ tiŋ nɛ b gberge keshewu na
         n wɔtɔ ekuloŋ na to ŋkpal ekɔrɔtɔ damta nɛ b daŋ pɛ na so. 7 Ndoŋ nna nɛ ebɛsopo nɛ Yesu daa sha na kaŋɛ Pita: “Enyɛnpe nna.” Saimɔn Pita ka baŋ
         nu fanɛ Enyɛnpe nna nɛ e ta mbe kusɔbuuso m mea to, ŋkpal manɛ so, e daŋ lara kumo
         nna n nase nseŋ tɛ n luri nchu na to. 8 Nɛ bebɛsopo mo nɛ b daŋ ka na malɛ ta m bɛ so ekuloŋ to a gberge keshewu na nɛ kɔrɔtɔ
         na, ŋkpal manɛ so, kakpa nɛ b daa wɔ na nɛ kedeŋi so daa maŋ wɔ kufɔ. K daa la fanɛ
         ayadra alfa asa be nteŋ nna. 9 B ka ya fo kedeŋi so nɛ b wu ajanwulɛ ndoŋ nɛ kɔrɔtɔ deŋ amo so nɛ bodobodo malɛ dese.
         10 Nɛ Yesu kaŋɛ bumo: “Men ta ekɔrɔtɔ nɛ men pɛ naniere na be ako m ba.” 11 Nɛ Saimɔn Pita luri ekuloŋ na to ŋ gberge keshewu na n dii kedeŋi na so. Ekɔrɔtɔ gboŋgboŋiana
         ko e daa la n fo kalfa nɛ adunu nɛ asa, ama keshewu na malɛ daa maŋ kpɛa to. 12 Nɛ Yesu kaŋɛ bumo: “Men ba ber kɔnɔ.” Saŋɛ ere so kikɛ nɛ bebɛsopo na be ekama maŋ
         tiŋ n nya kagbene m bishi mo: “Wanɛ e la fo?” Ŋkpal manɛ so, b daa nyi Enyɛnpe ka
         la. 13 Nɛ Yesu ya ta bodobodo na n sa bumo nseŋ ta kɔrɔtɔ na malɛ gba n wora loŋ gbagba.
         14 Yesu ka daŋ tiŋi ashi luwu to nseŋ ta mbe kumu ŋ ŋini mbe bebɛsopo na, kede e daa
         la mbe kela sasopo.Yesu nɛ Pita be asheŋ15 B ka ji n loge nɛ Yesu bishi Saimɔn Pita le: “Saimɔn, Jɔn pibinyɛn, fee sha ma kashenteŋto
         a chɔ bede ere a?” Nɛ Pita kaŋɛ mo: “Mm Enyɛnpe, fo nyi ŋ ka bee sha fo.” Nɛ Yesu
         kaŋɛ mo: “Baa keni ma mbolpɔbi so.” 16 Nɛ Yesu naŋ bishi mo kela nyɔsopo: “Saimɔn, Jɔn pibinyɛn, fee sha ma kashenteŋto a?”
         Nɛ Pita naŋ shuli ŋ kaŋɛ: “Mm Enyɛnpe, fo nyi ŋ ka bee sha fo.” Nɛ Yesu kaŋɛ mo: “Baa
         keni ma mbolpɔ so.” 17 Kela sasopo nɛ Yesu naŋ bishi Pita: “Saimɔn, Jɔn pibinyɛn fee sha ma a?” Ndoŋ nna
         nɛ Pita be kagbene jija mo, ŋkpal Yesu ka bishi kela sasopo fanɛ: “Fee sha ma?” Amoso,
         le nɛ e daŋ kaŋɛ Yesu: “Enyɛnpe, fo nyi kusɔ kama, fo nyi ŋ ka bee sha fo.” Nɛ Yesu
         kaŋɛ mo: “Baa keni ma mbolpɔ so.” 18 Kede be kaman nɛ e naŋ kaŋɛ mo le: “Kashenteŋ nɛ mee kaŋɛ fo na fanɛ fo ka daa la
         kabrantiɛbia na, fo gbagba e daa kre so a yɔ kaplɛkama nɛ fo daa sha, ama nɛ fo ba
         bel, feeŋ teŋi fo enɔana to nɛ esa pɔtɛ e kre fo to n yɛr fo kakpa nɛ fo maa sha keyɔ.”
         19 Yesu daŋ kaŋɛ le nna a ŋini luwu mo nɛ Pita daa beeŋ wu m maŋkura Ebɔrɛ na. Kumo be
         kaman nɛ e kaŋɛ Pita: “Bɛ ma so.” 20 Ndoŋ nna nɛ Pita gbɛ ŋ keni kaman nɛ ebɛsopo mo nɛ Yesu bee sha na e bɛ bumo so. Ebɛsopo
         ere e la emo nɛ e daŋ dese m mata Yesu ejikpa nseŋ daŋ bishi Yesu fanɛ: “Enyɛnpe,
         wanɛ e naa shin nɛ e debɔr fo?” 21 Pita ka wu mo na nɛ e bishi Yesu le: “Enyɛnpe nɛ ede malɛ?” 22 Nɛ Yesu bishi Pita: “Nɛ mee sha fanɛ e baa wɔ ŋkpa to hale nɛ n ya ba bre, k nya fo
         nnɛ nna? Fo ere e bɛ ma so de!” 23 Ŋkpal le so, k daŋ sɔ Yesu be bebɛsopo na kikɛ to nna fanɛ ebɛsopo mo na bre maaŋ
         wu. Ama mannɛ aloŋ malɛ nɛ Yesu daŋ kaŋɛ. E daŋ kaŋɛ nna fanɛ: “Nɛ mee sha fanɛ e
         baa wɔ ŋkpa to hale nɛ n ya ba bre, k nya fo nnɛ nna?”24 Amo be ebɛsopo na e malga asheŋ ere, mo alɛ nseŋ naŋ sibɛ amo n nase na. Anyi alɛ
         nyi mbe shɛda na ka la kashenteŋ.25 Yesu daŋ wora asheŋ damta ko gba n ti so, nɛ b daŋ sibɛ amo be kekama nna n nase,
         mee tama fanɛ durnya kikɛ gba daa maaŋ tiŋ n nya kakpa n sɔ loŋ be nwɔl na.ASHUŊ SHUNSOBeshuŋipo be Ashuŋ shunso be kawɔlAshuŋAshBESHUŊIPO BEASHUŊ SHUNSOBE KAWƆL

11 N teri lela Tiɔfiles, asɔ nɛ Yesu daŋ wora nseŋ ŋini saŋɛ nɛ e fara mbe kushuŋ n ya
         fo saŋɛ nɛ Ebɔrɛ daŋ shin nɛ e naŋ bɛta n yɔ ebɔrɛso na kikɛ be asheŋ nɛ n daŋ sibɛ
         ma kawɔl juŋkparso na to. 2 Ama pɔɛŋ nɛ Ebɔrɛ shin nɛ e yɔ ebɔrɛso na, Yesu daŋ bɔla Kiyoyu Cheeŋ na so nna ŋ
         ŋini basa nɛ e daŋ lara nɛ b baa la mbe beshuŋipo na ŋ kaŋɛ bumo asɔ nɛ a daga fanɛ
         b baa wora. 3 Mbe luwu na be kaman, nchɛ adena be kefɛato nɛ e wɔtɔ a bɔla ekpa damtaana so a lara
         mbe kumu a ŋini mbe beshuŋipoana na hale nɛ b ya pin kashenteŋto geeŋ fanɛ e tiŋi
         luwu to. B daŋ wu mo hale nɛ mo nɛ bumo malga Ebɔrɛ be kuwura na to be asheŋ. 4 Kachako bumo kikɛ ba shɛr nɛ e sa bumo le be ebɔl: “Men sa maŋ kaŋ lar Jerusalɛm to.
         Men baa jo kakɛ nɛ ŋ kaŋɛ fanɛ n Tuto yɛ e beeŋ sa na. 5 Nchu nɛ Jɔn kabɔrɛbɛrpo daŋ ta m bɛr basa kabɔrɛbɛr, ama Ebɔrɛ beeŋ shin nɛ Kiyoyu
         Cheeŋ na e gbelge menyi so nchɛnnyɔ ere to be kefɛato.”Yesu ka yɔ ebɔrɛso be asheŋ6 Kachako beshuŋipo na nɛ Yesu ka shɛr nɛ b bishi mo: “Enyɛnpe, naniere bre, feeŋ ta
         kuwurji na m bɛta n sa Israɛlebi a?” 7 Nɛ Yesu kaŋɛ bumo: “N Tuto nawule be enɔ to nɛ kusɔ kama nɛ kumo be jemanɛ wɔ. Amo
         be asheŋ maŋ la asɔ nɛ a daga men ka pin. 8 Ama men baa nyi fanɛ Kiyoyu Cheeŋ na kaŋ gbelge menyi so, menyeeŋ baa kɔ eleŋ menyi
         to a malga ma asheŋ a sa basa ashi Jerusalɛm to nɛ Judiya kikɛ to nɛ Samɛria to nɛ
         durnya ere kikɛ nyam to.” 9 Yesu ka malga kesheŋ ere n loge nɛ Ebɔrɛ shin nɛ e fara a yɔ ebɔrɛso nɛ baa keni mo
         hale nɛ kuwɔlpa ko ya buu mo so nɛ b maŋ naŋ wu mo. 10 Bumo be anishi kraa yuu awɔlpa na so nna nɛ benyɛn anyɔ ko nɛ b daa la emalaika buu
         epiŋi fuful m ba yili bumo kutɔ epul na to 11 nseŋ bishi bumo: “Galiliebi, manɛ e ba nɛ men yil a keni esoso loŋ? Yesu koŋwule nɛ
         Ebɔrɛ shin nɛ e lar menyi kutɔ a yɔ ebɔrɛso ere beeŋ naŋ bɛta loŋ gbagba chap m ba
         kananɛ men wu mo nɛ e bee yɔ ebɔrɛso ere.”Esa nɛ e sɔ Judas so be asheŋ12 Ndoŋ nna nɛ beshuŋipoana na lar Ɔlifs be kebee so m bɛta n yɔ Jerusalɛm to. K daa
         la fanɛ mayɛl be bargato nna. 13 B ka fo Jerusalɛm nɛ b dii n yɔ esoso be ebu be ebu ko to nɛ b daa sha keji nchɛnnyɔ
         kumo to na. Bumo e daa la: Pita nɛ Jɔn nɛ Jeems nɛ Andru nɛ Filip nɛ Tɔmas nɛ Baatɔlomiu
         nɛ Matiu nɛ Jeems, Alfias pibi nɛ Saimɔn Zɛlɔt nɛ Judas, Jeems pibi. 14 Bumo kikɛ nɛ beche na nɛ Mɛɛri, Yesu mo nio nɛ Yesu koŋwule na mo sipoana daa wɔtɔ
         nna a shɛr kɔnɔkoŋwuleso a kule Ebɔrɛ.15 Kumo be kaman nɛ beyirdapoana na kikɛ, b daŋ fo fanɛ basa kalfa nɛ adunyɔ, shɛr nɛ
         Pita niŋi to n yili m malga ŋ kaŋɛ: 16 “Ŋ kurgepoana, a daga fanɛ abɔrɛsibɛ na ka bɔla ekpa fanɛ kananɛ Kiyoyu Cheeŋ na shin
         nɛ Deevid wu ŋ kaŋɛ Judas nɛ e juŋkpar basa nɛ b pɛ Yesu na be asheŋ. 17 Anyi to be eko e daa la Judas, ŋkpal manɛ so, Yesu daŋ lara mo nna nɛ mo alɛ gba e
         baa wɔ anyi be kushuŋ na to. 18 Kasawule ko nɛ Judas daŋ ta mbe nia be amansherbi nɛ e nya na n tɔ. Ndoŋ malɛ nɛ e
         daŋ ta kapo n tɔr epun so m pante epun nɛ apumbi lar nɛ e wu. 19 Basa nɛ b daa wɔ Jerusalɛm to na kikɛ daŋ nu kumo be asheŋ nseŋ sa kasawule na ketre:
         Akɛldama. Bumo be ŋgbar to, kumo be kifito e la: Kakpa nɛ ŋklaŋ lar n wurge.” 20 Nɛ Pita naŋ kaŋɛ: “Le be esa ere be asheŋ nɛ b sibɛ Ebɔrɛ be Nshɛ be Kawɔl na to fanɛ:‘A daga mbe kowu ka ki lamburenɛ esa kikɛ e sa maŋ kaa wɔ kumo to.’Abɔrɛsibɛ na kraa kaŋɛ fanɛ:‘A daga fanɛ esa pɔtɛ koe sɔ mo so a shuŋ mbe kushuŋ.’21 Amoso, a daga fanɛ esa ko e ba ti anyi so a la Enyɛnpe be ketiŋi luwu to be baru na
         be emalgapo. 22 A daga fanɛ e baa la basa nɛ anyi nɛ bumo daa la saŋkama, saŋɛ nɛ anyi nɛ Yesu daa
         wɔtɔ, yili saŋɛ nɛ Jɔn daa malga mbe kabɔrɛbɛr be asheŋ na n ya fo kachɛ nɛ Ebɔrɛ
         shin nɛ Yesu lar anyi kutɔ n yɔ ebɔrɛso na be eko.” 23 Ndoŋ nna nɛ b kaŋɛ fanɛ kanyɛn ko nɛ b daa tre Josɛf na nseŋ naa tre mo Baasabas nseŋ
         naa tre mo koŋwule na Jɛstes na nɛ kanyɛn ko nɛ baa tre Matayas na be eko e daga kelara.
         24 Nɛ b kule Ebɔrɛ ŋ kaŋɛ: “Enyɛnpe, fo nyi basa kikɛ be ŋgbene to, amoso, ŋini anyi
         basa anyɔ ere be emo nɛ feeŋ lara 25 nɛ e baa la fo eshuŋipo a shuŋ kushuŋ nɛ Judas daa shuŋ nseŋ yige kumo n yɔ kakpa
         nɛ k daga mo na.” 26 Kumo be kaman nɛ b to beri nɛ Matayas ji. Ndoŋ nna nɛ b shin nɛ e ti beshuŋipo kudukako
         na so.

Kiyoyu Cheeŋ na be asheŋ21 Kachɛgboŋ nɛ baa tre Pɛntekɔst na ka fo nɛ beyirdapoana na kikɛ shɛr kakpa koŋwule.
         2 Epul to nɛ awɔr shi ebɔrɛso ŋ gbri m ba bɔla ebu nɛ b daa tase to na kikɛ to fanɛ
         afugboŋ ko na. 3 Ndoŋ nna nɛ b wu adonduloŋ fanɛ edɛ be adondulombi nɛ a ba barga to nɛ amo be kekama
         yɔ beyirdapoana na be ekama so. 4 Nɛ Kiyoyu Cheeŋ na ba bɔlɔ bumo kikɛ to nɛ b fara a gbar ŋgbar nɛ bumo gbagba maa
         nu kanaŋkamaso nɛ Kiyoyu na daŋ shin nɛ b malga.5 Saŋɛ na so nɛ Juwebi nɛ b daa bɔla bumo be daŋkare so a bɛ Ebɔrɛ so na be bedamta
         shi durnya to kikɛ be efuliana so m ba Jerusalɛm be kade na to. 6 B ka nu awɔr na nɛ jimaŋ damta ko shɛr ndoŋ. K daŋ chinchiŋ bumo kikɛ ga ŋkpal bumo
         be ekama ka nu beyirdapoana na ka bee gbar bumo be ŋgbar so. 7 K daŋ wul bumo to nseŋ chinchiŋ bumo ga nɛ b bishi abar: “Mannɛ Galili nɛ basa nɛ
         baa malga le ere kikɛ shi a? 8 Nɛ manɛ e ba nɛ anyi be ekama bee nu basa ere ka bee gbar anyi be efuli so be ŋgbar?
         9 To, Paatia nɛ Midia nɛ Ilam nɛ Mɛsopoteemia nɛ Judiya nɛ Kapadosia nɛ Pɔntes nɛ Eeshia,
         10 Frijia nɛ Pamfilia nɛ Ijipt nɛ Libiya be mba nɛ a mata Sairini be efuli so na nɛ an
         shi. 11 Anyi be beko malɛ shi Rom nna a la Juwebi nɛ nnyamase nɛ b tuba a bɛ Juwebi be kabɔrɛbɛso
         na so na. Anyi be beko malɛ shi Kriit nɛ Areebia nna ŋkeshin nɛ anyi alɛ kikɛ bee
         nu b ka bee malga anyi be ŋgbarana to a kaŋɛ asheŋgboŋ nɛ Ebɔrɛ wora.” 12 K daŋ wul bumo kikɛ to ga nɛ b wɔtɔ a bishi abar: “Kede be kifito e la nuso?” 13 Nɛ basa na be beko wora beyirdapoana na eyurto ŋ kaŋɛ: “Basa ere boo nna na.”Pita be kamalga be asheŋ14 Ndoŋ nna nɛ Pita nɛ beshuŋipo kudukako na niŋi to n yili nɛ Pita fara a kaŋɛ jimaŋ
         na awɔrso: “M peebi Juwebi nɛ menyi nɛ men wɔ Jerusalɛm to ere kikɛ, men kaŋ kusoe
         n nu asɔ nɛ a wora na kikɛ be kifito. 15 Men sa maa fɛ fanɛ basa ere boo nna. B maŋ boo, ŋkpal manɛ so, chipurso, kerfi akpanu
         e kraa la nna. 16 Ama men baa nyi fanɛ asheŋ nɛ a wora ere be asheŋ nɛ anebi Jowɛl daŋ sibɛ fanɛ Ebɔrɛ
         kaŋɛ:17 ‘Le nɛ meeŋ wora lalaloge be nchɛ na to:Meeŋ shin nɛ ma Kiyoyu e ba basa kikɛ to.Menyi be mbrantiɛbi beeŋ ku bɔrɛdareananɛ menyi be benyɛnnimue ku abɔrɛsheŋ be edareananɛ menyi be mbinyɛnbi nɛ mbichebie wu abɔrɛsheŋ ŋ kaŋɛ.18 Kashenteŋto, saŋɛ na so meeŋ shin nɛ ma Kiyoyu nae ba ma nyɛrbi nɛ ma mbita gba kikɛ tonɛ b wu abɔrɛsheŋ ŋ kaŋɛ.19 Meeŋ wora emamachisheŋ ebɔrɛsonɛ Ebɔrɛ be asheŋ ŋiniso kasawule so.Baaŋ wu ŋklaŋ nɛ edɛ nɛ edishi damta.20 Nɛ epeŋi e biri to gbrum,nɛ kufɔl malɛ e pere to kpaiŋfanɛ ŋklaŋ. Amo kikɛ beeŋ wora nna pɔɛŋnɛ Enyɛnpe be kachɛgboŋ na e fo.21 Saŋɛ na so ekama nɛ e tre Enyɛnpe na beeŋ nya kumɔlga.’22 Israɛlebi, men nu nfe, Ebɔrɛ ŋini menyi fanɛ Nazarɛt be Yesu na shi mo kutɔ nna, ŋkpal
         e ka bɔla Yesu na so n wora emamachisheŋ nɛ Ebɔrɛ be etɔɔnɛsheŋ nɛ asheŋ ŋiniso damta
         menyi be anishito nfe so. Menyi gbagba baa nyi amo be asheŋ. 23 Ebɔrɛ gbagba be kasha nɛ kashennyi so nɛ e daŋ yili kumo saŋɛ na kikɛ fanɛ baaŋ ta
         Yesu m bɔɔ menyi enɔ. Menyi shin nɛ basa lubi gbir mo m mata kedibi largato so m mɔ.
         24 Ama Ebɔrɛ naŋ shin nɛ e tiŋi luwu na to n sɔ mo luwu be ebesa to n yige, ŋkpal manɛ
         so, luwu daa maŋ tiŋ n shin nɛ e ka kumo be enɔ to kikɛ.25 Ŋkpal manɛ so le nɛ Deevid daŋ malga mbe asheŋ ŋ kaŋɛ:‘Mee wu Enyɛnpe saŋkama ma anishito,ŋkpal manɛ so, e wɔ ma kutɔ nna a chɛ ma tonɛ basa e sa maŋ tiŋ n tɔrɔ ma.26 Amoso, ma kagbene kikɛ fuli ma nnanɛ ma mmalga gba la kagbenefuli be mmalga.Nɛ ma alɛ bomin e tiŋ a kɔ kusɔnɛ Ebɔrɛ beeŋ wora n sa ma be tama.27 Ŋkpal manɛ so, fo Ebɔrɛ maaŋ shinnɛ n wu nɛ ma kiyoyu e yɔ luwu to.Fo maaŋ shin nɛ fo kenya nɛ e bee bɛ fo sonɛ kagbene koŋwule e wu m bɛ.28 Fo ŋini ma ekpaana nɛ meeŋ bɔla so n nya Ebɔrɛ be ŋkpa.Fo alɛ ka wɔ ma kutɔ so, ma kagbene fuli ma ga.’29 Ŋ kurgepoana, men shin nɛ m bugi to ŋ kaŋɛ menyi an nana Deevid be asheŋ. E daŋ wu
         nna nɛ b puli mo, hale mbre an kraa wu mbe nchaŋ kade ere to. 30 E daa la anebi nna a nyi Ebɔrɛ be kɔnɔ nɛ e nase n sa mo fanɛ e beeŋ shin nɛ mo ere
         Deevid be kanaŋ to ebi be eko e ki ewura fanɛ Deevid gbagba. 31 Deevid malɛ ka daa nyi kusɔ nɛ Ebɔrɛ daa sha kewora na so nɛ e daŋ malga Kristo na
         be ketiŋi luwu to be asheŋ saŋɛ nɛ e daŋ kaŋɛ: ‘Ebɔrɛ daa maŋ shin nɛ e ka luwu to,
         e daa maŋ shin nɛ e wu m bɛ.’ 32 Ebɔrɛ shin nɛ Yesu koŋwule ere tiŋi luwu to nɛ anyi wu kumo be loŋ be kashenteŋ. 33 Ebɔrɛ shin nɛ e tiŋi luwu to n ya chena mbe jisoso, ebunyampo be kakpa nseŋ shin nɛ
         e nya Kiyoyu Cheeŋ nɛ Etuto na nase kɔnɔ fanɛ e beeŋ sa na. Asɔ nɛ menyee wu nsaa
         nu naniere malɛ kikɛ la mbe kakɛ nna. 34 Deevid gbagba daa maŋ yɔ ebɔrɛso fanɛ Yesu, ama le nɛ e daŋ kaŋɛ:‘Enyɛnpe na kaŋɛ n Nyɛnpe le:Chena ma jisoso nfe35 hale nɛ n ya ta fo doŋana m bɔɔ fo enɔ.’36 To, menyi, Israɛlebi kikɛ men baa nyi geeŋ fanɛ Yesu koŋwule nɛ men gbir m mata kedibi
         largato so na nɛ Ebɔrɛ shin nɛ e ki Enyɛnpe nɛ Kristo na.”37 Basa na ka nu asɔ nɛ Pita malga na kikɛ nɛ bumo be ŋgbene kaa nɛ b bishi Pita nɛ mo
         braana beshuŋipoana na: “An kurgepoana, nuso nɛ anyeeŋ wora?” 38 Nɛ Pita kaŋɛ bumo: “Men be ekama e lar mbe alubi to, kumo be kaman nɛ e shin nɛ b
         bɛr mo kabɔrɛbɛr Yesu Kristo be ketre to nɛ Ebɔrɛ e ta mbe alubi m paŋ mo nseŋ sa
         mo Kiyoyu Cheeŋ na. 39 Ŋkpal manɛ so, kumo be loŋ be kɔnɔ nɛ Enyɛnpe Ebɔrɛ daŋ nase n sa menyi nɛ menyi be
         mmantoebi nɛ basa pɔtɛ nɛ b maŋ taga to nfe ere na kikɛ, bumo e la bumo nɛ Enyɛnpe
         Ebɔrɛ bee tre a ba mo kutɔ na.” 40 Kesheŋ ere nɛ Pita daŋ kaŋɛ bumo nseŋ ta le be mmalga ŋ kaŋɛ bumo kenishipereso: “Men
         mɔlga menyi be amu ashi kasogberge nɛ k bee ba le be basa lubi ere so na to.”41 Basa na be bedamta daŋ yirda Pita be kamalga na nɛ b bɛr bumo kabɔrɛbɛr. Kumo be kachɛ
         na basa fanɛ ŋgboŋ asa e ba ti beyirdapoana na so. 42 Bumo nɛ beshuŋipo na e daa la saŋkama nɛ baa koya asɔ ashi beshuŋipo na kutɔ nsaa
         ba bumo be nshɛrbuana to nɛ bumo kikɛ ba kaa bɔ enɔ kɔnɔkoŋwuleso a wɔtɔ kawie koŋwule
         to nsaa kule Ebɔrɛ kɔnɔkoŋwuleso.Beyirdapoana be kebaawɔtɔ be asheŋ43 Beshuŋipoana na daŋ wora emamachisheŋ nɛ Ebɔrɛ be asheŋ ŋiniso damta n shin nɛ ekama
         kooba kufuso ga. 44 Beyirdapoana na kikɛ daŋ baa wɔ abar so nna kɔnɔkoŋwuleso nsaa bar bumo be asɔ kakpa
         koŋwule m ba kaa chɛ abar to. 45 Saŋko baa fa bumo be ekpanjawu to be asɔ nna a ta amo be amansherbi a chige a sa bumo
         to be ekama kanaŋkamaso nɛ a daga ekama ka nya. 46 Karechɛ kama malɛ b daa shɛr bɔrɛlambu na to nna kɔnɔkoŋwuleso nseŋ naa shɛr abarana
         pe nchɛ nchɛ a ji ajibi kagbenewushiso nɛ kɔnɔkoŋwuleso nsaa di Ebɔrɛ epaŋ. 47 Bumo be asheŋ daŋ bɔlɔ kade na to ebi kikɛ kenishi ga. Karechɛ kama malɛ Enyɛnpe Yesu
         daa mɔlga basa pɔtɛ nna a ti bumo so.

B ka chɛ bobinyɛn ko be asheŋ31 Kachako Pita nɛ Jɔn ka bee yɔ bɔrɛlambu na to kapaso kerfi asa, jemanɛ nɛ basa daa
         yɔ n ya kaa bunyaŋ Ebɔrɛ bumo be kabɔrɛkule to na 2 nɛ kanyɛn ko nɛ e daa la bobi mbe kakurgeachɛ kikɛ na wɔ bɔrɛlambu na be kabuna nɛ
         b daa tre Kabuna Lela na akpa. Kachɛ kama b daa sulɔ mo nna a ba kabuna na akpa nɛ
         e ba kaa kule basa nɛ b daa luri bɔrɛlambu na to na amansherbi. 3 E ka wu Pita nɛ Jɔn ka bee luri bɔrɛlambu na to nɛ e kule bumo fanɛ b sa mo kusɔ ko.
         4 Nɛ b keni mbe anishito nɛ Pita kaŋɛ mo: “Keni anyi so.” 5 Nɛ e keni bumo boeŋ a tama kenya kusɔ ko. 6 Nɛ Pita kaŋɛ mo: “M maŋ kɔ kubo, ama meeŋ sa fo kusɔ nɛ ŋ kɔ. Nazarɛt be Yesu Kristo
         be eleŋ to so, niŋi to n nite!” 7 Ndoŋ nna nɛ Pita pɛ mbe enɔ to n chɛ mo to nɛ e niŋi to epul na to nɛ mbe aya nya
         eleŋ. 8 Ndoŋ nna nɛ e tɛ to n yuu mbe aya so nseŋ fara a nite a kilgi to. Kumo be kaman nɛ
         mo nɛ Pita nɛ Jɔn luri bɔrɛlambu na to nɛ e bee nite nsaa tɛ to a di Ebɔrɛ epaŋ. 9 Jimaŋ na kikɛ daŋ wu e ka na nsaa di Ebɔrɛ epaŋ. 10 B ka pin fanɛ mo e daa tase bɔrɛlambu na be kabuna nɛ baa tre Kabuna Lela na akpa
         na nɛ bumo be nnɔ mɔ bumo ŋkpal kusɔ nɛ k wora mo na so.Pita be kamalga ashi bɔrɛlambu to be asheŋ11 Basa na ka wu kananɛ kanyɛn na far n chɛ Pita nɛ Jɔn na nɛ k chinchiŋ bumo kikɛ ga
         nɛ b shile n yɔ bumo kutɔ ashi kakpa nɛ b daa tre Sɔlɔmɔn be kedɛdɛ na. 12 Pita ka wu bumo nɛ e kaŋɛ bumo: “Israɛlebi, manɛ e ba nɛ kesheŋ ere bee chinchiŋ menyi
         nɛ menyee keni anyi loŋ? Menyee tama fanɛ anyi gbagba be eleŋ ŋko anyi be kelela so
         so nɛ an tiŋ n chɛ kanyɛn ere nɛ e bee nite le ere a? 13 An nananyɛnana Eebraham nɛ Aizek nɛ Jeekɔb nɛ anyi be kanaŋ to ebi kikɛ be Ebɔrɛ na
         e sa mbe Kenya Yesu kemaŋkura. Mo nɛ men daŋ ta m bɔɔ belempo enɔ nseŋ kini mo Pailat
         be anishito, saŋɛ nɛ Pailat gbagba daa sha keyige mo na. 14 Esa cheembi nɛ Esa Lela e daa la mo ama men kini mo nseŋ kule Pailat fanɛ e sɔ emɔpo
         n yige n sa menyi. 15 Amoso, men mɔ esa nɛ e bee sa basa Ebɔrɛ be ŋkpa. Ama Ebɔrɛ shin nɛ e tiŋi luwu na
         to nɛ anyi gbagba ji kumo be loŋ be shɛda. 16 Mo, Yesu koŋwule na be eleŋ e chɛ bobinyɛn ere na. Kusɔ nɛ men wu nseŋ nu ere tiŋ
         n wora nna ŋkpal keyirda mbe ketre na so so. Keyirda Yesu na e tiŋ n chɛ mo menyi
         kikɛ be anishito le ere na.17 To, ŋ kurgepoana, n nyi fanɛ kusɔ nɛ menyi nɛ menyi be benimuana wora Yesu na daa
         la kamaanyi be kusɔ nna. 18 Dra na kikɛ nɛ Ebɔrɛ shin nɛ anebiana kikɛ wu ŋ kaŋɛ fanɛ mbe Kristo na beeŋ ba ji
         awurfoŋ, kumo nɛ e shin nɛ k bɔla ekpa le ere na. 19 Amoso, men lar menyi be alubi to nseŋ bɛta m ba Ebɔrɛ kutɔ nɛ e kpra menyi be alubi
         kikɛ n lɛ. 20 Nɛ Enyɛnpe Ebɔrɛ e shin nɛ ewushi e shi mo kutɔ m ba menyi be ayoyu to nɛ e shin nɛ
         Yesu nɛ e la Kristo nɛ Ebɔrɛ teŋ lara n sa menyi na e ba menyi kutɔ. 21 Ama e beeŋ baa wɔ ebɔrɛso hale nɛ saŋɛ nɛ Ebɔrɛ beeŋ shin nɛ asɔ kikɛ e ki apopɔr
         fanɛ kananɛ e shin nɛ mbe dra na be anebi cheembiana na kikɛ wu mbe asheŋ ŋ kaŋɛ fanɛ
         loŋ beeŋ wora na be jemanɛ e fo. 22 Anebi Mosis le daŋ kaŋɛ fanɛ: ‘Menyi be Ebɔrɛ Enyɛnpe beeŋ shin nɛ anebi e ba menyi
         kutɔ fanɛ kananɛ e daŋ shin nɛ m ba na. E beeŋ ba kaa la menyi be efuli ere so be
         esa nna. E kaŋ ba, men baa nu a sa mo kusɔ kama to. 23 Ekama nɛ e kini kenu kusɔ nɛ anebi na beeŋ kaŋɛ menyi, baaŋ lara mo Ebɔrɛ be basa
         to n shin nɛ e mur.’ 24 Baŋ fara Samuɛl n ta anebiana nɛ b daŋ bɛ mo so na nɛ anebiana nɛ b ka na kikɛ nyam
         nɛ Ebɔrɛ daŋ shin nɛ b bɔ mbe kubɔya na daŋ wu naniere be asheŋ ere ŋ kaŋɛ. 25 Nnɔ nɛ Ebɔrɛ daŋ shin nɛ mbe anebiana nase na la menyi alɛ gba peya nna. Le nɛ e daŋ
         kaŋɛ Eebraham: ‘Fo kanaŋ to nɛ meeŋ bɔla n nɛfa durnya ere to be basa kikɛ.’ 26 Amoso nɛ Ebɔrɛ lara mbe kenya Yesu n shin nɛ e ba menyi kutɔ pɔɛŋ m ba nɛfa menyi
         a shin nɛ menyi kikɛ bee lar menyi be alubi to na.”

B ka shɛr Pita nɛ Jɔn kɔɔti to be asheŋ41 Pita nɛ Jɔn daa maŋ naŋ malga n sa basa na n loge nɛ bɔrɛmatapoana na be beko nɛ bɔrɛlambu
         na to be bekumpoana be enimu nɛ Esadusiana na be beko ba bumo kutɔ. 2 B daŋ nya agbo nna ŋkpal beshuŋipo anyɔ na ka daa ŋini basa na fanɛ Ebɔrɛ shin nɛ
         Yesu tiŋi luwu to so. Yesu be ketiŋi na malɛ e naa ŋini fanɛ basa nɛ b wu na kikɛ
         beeŋ ba tiŋi luwu to. 3 Ndoŋ nna nɛ b pɛ bumo n ya ti ebu nɛ b klade ŋkpal kaboŋ ka daŋ jija to na so. 4 Ama jimaŋ na to be bedamta nɛ b nu kubɔya na yirda kumo, nɛ beyirdapoana na kikɛ fo
         fanɛ basa ŋgboŋ anu.5 Kumo be ŋklade nɛ Juwebi be bejuŋkparpoana na nɛ benimuana na nɛ mbraŋinipoana na
         shɛr Jerusalɛm to be kakpa ko. 6 Bumo nɛ bɔrɛmatapo nimuso Anas nɛ Kayafas nɛ Jɔn nɛ Alɛkzaanda nɛ beko nɛ bumo alɛ
         gba daŋ shi bɔrɛmatapo nimuso na be kanaŋ to na kikɛ e daa la. 7 Ndoŋ nna nɛ b bar beshuŋipo na m ba shin nɛ b yili bumo be anishito nɛ b bishi bumo:
         “Nuso nɛ men wora n chɛ bobinyɛn na? Eleŋ mo nɛ men kɔ ŋko wanɛ be ketre nɛ men ta
         n wora kumo?” 8 Nɛ Kiyoyu Cheeŋ na luri m bɔlɔ Pita to nɛ e kaŋɛ: “Israɛlebi be bejuŋkparpoana nɛ
         benimuana, 9 menyee bishi anyi kabre be kachɛ ere kelela nɛ an wora bobinyɛn ere nɛ kananɛ a ji
         nɛ e nya alenfia. 10 To, menyi kikɛ nɛ Israɛlebi kikɛ baa nyi fanɛ Nazarɛt be Yesu Kristo nɛ men gbir m
         mata kedibi largato so m mɔ na nɛ Ebɔrɛ shin nɛ e tiŋi luwu na to na be ketre be eleŋ
         to so nɛ kanyɛn ere nya alenfia mo kikɛ nyam a yil menyi be anishito le ere na. 11 Abɔrɛsibɛ na ka bee kaŋɛ fanɛ: ‘Kejembu mo nɛ menyi bepɔrpo keni jiga na e ba ki ajembu
         kikɛ be kelela’ na bee malga Yesu be asheŋ nna na. 12 Yesu na nawule so nɛ anyeeŋ tiŋ n nya kumɔlga. Ebɔrɛ maŋ ta esa kikɛ be ketre durnya
         ere to n sa basa nɛ b bɔla kumo so n nya kumɔlga she Yesu Kristo nawule peya.”13 Nshɛrwuraana na ka wu kananɛ Pita nɛ Jɔn daŋ malga kenyɛnso nsaa la basa fuloŋ a maŋ
         nyi kawɔl nseŋ tiŋ n wora loŋ na, k daŋ chinchiŋ bumo ga. Ndoŋ nna nɛ b nyiŋi bumo
         nɛ Yesu ka daa la. 14 Bumo alɛ ka wu kanyɛn nɛ e nya alenfia na ka yil Pita nɛ Jɔn kutɔ na so, b paŋ kenaŋ
         malga ŋ gbiti bumo. 15 Ndoŋ nna nɛ b shin nɛ Pita nɛ Jɔn nɛ kanyɛn na lar kɔɔti na to nseŋ fara a malga demu
         na be asheŋ 16 a bishi abar: “Nuso nɛ anyeeŋ wora basa anyɔ ere? Jerusalɛm ere to be esa kama nyi
         fanɛ bumo e wora kemamachisheŋ gboŋ na, anyi maaŋ tiŋ n chɛ kumo be loŋ. 17 Ama kananɛ anyeeŋ wora nɛ kesheŋ ere e sa maŋ naŋ sɔ kakpa n ti so e la, an ka beeŋ
         fiɛ bumo so fanɛ b sa maŋ naŋ ta Yesu be ketre m malga asheŋ n sa esa kikɛ.” 18 Ndoŋ nna nɛ b naŋ tre Pita nɛ Jɔn m ba ndoŋ m ba kaŋɛ bumo fanɛ b sa maŋ kaŋ naŋ malga
         ŋko ŋ ŋini basa Yesu be asheŋ kikɛ. 19 Nɛ Pita nɛ Jɔn bishi bumo: “Menyi ere kutɔ, kenu n sa menyi nɛ kenu n sa Ebɔrɛ, kumo
         e bɔla ekpa? 20 Anyi ere maaŋ tiŋ n yige kemalga kusɔ nɛ anyi gbagba wu nseŋ nu be asheŋ.” 21 Nɛ nshɛr na to ebi naŋ fiɛ bumo so ga n ti so nseŋ yige bumo nɛ b yɔ. B daa maŋ wu
         ekpa nɛ b daa beeŋ bɔla so n tiŋ ŋ gberge bumo kusoe, ŋkpal manɛ so, basa kikɛ daa
         di Ebɔrɛ epaŋ nna ŋkpal kusɔ nɛ k wora na so. 22 Kanyɛn nɛ le be mamachisheŋ daŋ chɛ na daa chɔ nfɛ adena.Beyirdapoana na ka kule Ebɔrɛ kenyɛn be asheŋ23 Basa na ka baŋ yige Pita nɛ Jɔn nɛ b bɛta n yɔ bumo braana beyirdapoana na kutɔ n
         ya kaŋɛ bumo kusɔ nɛ bɔrɛmatapoana na nɛ benimuana na kaŋɛ bumo. 24 B ka nu kesheŋ na nɛ bumo kikɛ kule Ebɔrɛ kɔnɔkoŋwuleso ŋ kaŋɛ: “Enyɛnpe nɛ Etopo
         nɛ e to esoso nɛ kasawule nɛ nchuana nɛ asɔ nɛ a wɔ amo to na kikɛ, 25 fo e daŋ malga saŋɛ nɛ fo daŋ shin nɛ Kiyoyu Cheeŋ na shin nɛ an nananyɛn Deevid,
         fo kenya wu m bishi:‘Manɛ e ba nɛ nnyamase na daŋ diewu loŋ?Manɛ e ba nɛ b daŋ kre bumo nia fuloŋ loŋ?26 Durnya ere to ebi be bewura bela asenɛ kadewuraana shɛr nɛ b kɔ Enyɛnpe Ebɔrɛ nɛ mbe Kristo na kena.’27 Kumo alɛ kashenteŋ nna, ŋkpal manɛ so, Hɛrɔd nɛ Pɔnshes Pailat nɛ nnyamase nɛ Israɛlebi
         daŋ shɛr kadegboŋ ere to ŋ kre Yesu nɛ e la fo Ebɔrɛ be Kenya cheembi nseŋ naa la
         emo nɛ fo lara fanɛ e baa la Kristo na be nia. 28 Kusɔ nɛ fo daŋ nase fanɛ k wora na gbagba chap nɛ b daŋ shɛr n wora. Ŋkpal fo eleŋ
         nɛ fo kebaasha kumo be loŋ na so e shin nɛ fo daŋ yili kumo loŋ. 29 Naniere Enyɛnpe, fo nu kananɛ b fiɛ anyi so nna na, amoso, sa anyi, fo anya kenyɛn
         nɛ an tiŋ m bɔ fo kubɔya na n sa basa. 30 Ŋini fo eleŋ n chɛ belɔpo nseŋ naŋ shin nɛ an tiŋ m bɔla Yesu Kristo, fo Kenya na
         be ketre so n wora kashenteŋ be etɔɔnɛsheŋ nɛ emamachisheŋ.” 31 B ka loge bumo be kabɔrɛkule na nɛ bumo be nshɛrkpa na kikɛ fara a gbuŋgbuŋ to nɛ
         Kiyoyu Cheeŋ na luri m bɔlɔ bumo kikɛ to nɛ b fara a bɔ Ebɔrɛ be kubɔya na kenyɛnso
         a sa basa.Beyirdapoana na ka barga bumo be asɔ to be asheŋ32 Nfɛra koŋwule nɛ beyirdapoana na kikɛ daa kɔ. Bumo be ekama daa maa kaŋɛ fanɛ mbe
         asɔ la mo nawule peya nna. Kusɔ kama nɛ ekama daa kɔ b daa ta nna a barga to a sa
         abar. 33 Nɛ beshuŋipoana na malga kenyɛnso n ji Enyɛnpe Yesu be ketiŋi luwu to na be shɛda
         n sa basa nɛ Ebɔrɛ nɛfa bumo kikɛ ga. 34 Shɛŋ shɛŋ daa maŋ tir bumo be ekama. Bumo to be nsawulewuraana ŋko nwuwuraana daa
         fa amo nna 35 a ta amo be amansherbi na m ba kaa bɔɔ beshuŋipoana na enɔ nɛ b ta amansherbi na m
         barga to n sa ekama kanaŋkamaso nɛ a daga ekama ka nya. 36 Kanyɛn ko malɛ gba daa wɔ bumo to nɛ baa tre mo Josɛf. E daa la Livai be kanaŋ to
         be esa nna nɛ b kurge mo Saipres be efuli so. Ketre nɛ beshuŋipo na daŋ sa mo e la
         Baanabas, kumo be kifito e la fanɛ esa nɛ e bee kpaŋ beko. 37 Mo e daŋ fa mbe kasawule nseŋ ta kumo be amansherbi m ba bɔɔ beshuŋipoana na enɔ.

Ananiyas nɛ Safaira be asheŋ51 Kanyɛn ko malɛ nɛ b daa tre Ananiyas daŋ fa mo nɛ mbe eche Safaira be kusɔ ko ŋ kaŋɛ
         mbe eche 2 nseŋ lara amansherbi na be ako n yili nseŋ ta amo nɛ a ka n ya bɔɔ beshuŋipo na enɔ.
         3 Nɛ Pita bishi mo: “Ananiyas, manɛ e ba nɛ fo shin nɛ Setani ba fo kagbene to m ba
         shin nɛ fo lara fo kudɔ na be amansherbi nɛ fo nya na so nseŋ ta ade m ba nɛ fo ba
         fule Kiyoyu Cheeŋ na? 4 Kusɔ nɛ fo fa na daa maa la feya nna nɛ fo fa kumo n nya amansherbi na a? Nɛ a ji
         nuso nɛ kusɔ nɛ fo wora ere be nfɛra ba fo kagbene to? Mannɛ enyiŋgbasa nɛ fo fule,
         Ebɔrɛ nɛ fo fule!” 5 Ananiyas ka baŋ nu kesheŋ ere nɛ e tɔr n wu epul na to nɛ kufu pɛ bekama nɛ b nu kumo
         be asheŋ na ga. 6 Nɛ mbrantiɛbi ba ta asɔ m mea mo nseŋ ta mo n ya puli.7 Ta a ba fanɛ awa asa to nɛ mbe eche ba, ama e daa maŋ nyi kusɔ nɛ k wora. 8 Nɛ Pita bishi mo: “Kaŋɛ ma, amansherbi nɛ fo nɛ fo kul fa menyi be kusɔ na n nya na
         kikɛ nde a?” Nɛ e shuli so ŋ kaŋɛ: “Mm, amo kikɛ nyam nna na.” 9 Nɛ Pita bishi mo: “Manɛ e ba nɛ fo nɛ fo kul wora kɔnɔkoŋwule a sha kewora Enyɛnpe
         be Kiyoyu na ŋ keni? Basa nɛ b puli fo kul e wɔ kabuna to na, bumo alɛ beeŋ ta fo
         alɛ gba loŋ.” 10 Epul na to nɛ e tɔr Pita be anishito ndoŋ n wu. Nɛ mbrantiɛbi na ba wu mo nɛ e wu
         a dese nɛ b sulɔ mo n lar n ya puli m mata mo kul. 11 Kufu daŋ pɛ asɔriebi na kikɛ nɛ bekama nyam nɛ b daŋ nu kesheŋ ere na ga.Emamachisheŋ damta be kewora be asheŋ12 Beshuŋipo na daŋ wora emamachisheŋ nɛ kashenteŋ be etɔɔnɛsheŋ damta basa na to. Beyirdapoana
         na kikɛ daa shɛr Sɔlɔmɔn be Kedɛdɛ na to nna kɔnɔkoŋwuleso. 13 Basa pɔtɛana nɛ b daa maŋ yirda na be ekama daa ŋana keyaa tu beyirdapoana na nna
         n shɛr, ama bumo alɛ kikɛ nyam daa sa beyirdapoana na bunyaŋ ga. 14 Saŋkama malɛ basa damta, beche nɛ benyɛn nɛ b daŋ yirda Enyɛnpe na daa ti beyirdapo
         na so nna. 15 Ŋkpal kusɔ nɛ beshuŋipo na daa wora na so, basa daa sulɔ belɔpo nna a lar abɔrbiana
         so n ya kaa nase egedo nɛ ekelaŋ so nɛ Pita e ba kaa choŋ nɛ mbe kiyoyul nawule gba
         e baŋ tɔr bumo be beko so. 16 Nɛ jimaŋ damtaana shi ndewurbi nɛ a taga to Jerusalɛm na m bar bumo be belɔpo nɛ bekama
         nyam nɛ b kɔ mbuibi lubi bumo to na, nɛ bumo kikɛ nya alenfia.B ka tɔrɔ beshuŋipo na be asheŋ17 Nɛ bɔrɛmatapo nimuso nɛ mo braana Esadusiana na be ŋgbene kaa kekishiso ŋkpal asɔ
         nɛ beshuŋipo na daa wora na so nɛ b yili kumo fanɛ beshuŋipo na beeŋ pin. 18 Ndoŋ nna nɛ b pɛ beshuŋipo na n ti ebu. 19 Ama kumo be kanyɛso nɛ Enyɛnpe be malaika ba bugi kabuti na be mbuna nseŋ bar bumo
         kowu m ba kaŋɛ bumo: 20 “Men yɔ bɔrɛlambu na to n ya yili m bɔ kebaawɔtɔ popɔr ere be asheŋ kikɛ n sa basa.”
         21 Beshuŋipo na ka nu loŋ nɛ b yɔ bɔrɛlambu na to karechɛso n ya fara a ŋini basa abɔrɛsheŋ
         na.Nɛ bɔrɛmatapo nimuso na nɛ mo braana tre Juwebi be benimuana na kikɛ fanɛ bumo, nshɛrwuraana
         na kikɛ nyam e ba shɛr. Kumo be kaman nɛ b shuŋi fanɛ b ya lara beshuŋipo na kabuti
         to m ba. 22 Ama mbɔ na ka yɔ kabuti na to, b maŋ ya wu beshuŋipo na nseŋ bɛta n ya kaŋɛ nshɛrwuraana
         na: 23 “An ka yɔ kabuti na akpa nɛ kumo be akuloŋ kikɛ ti nna m ber so kpakpa nɛ bekumpoana
         na kikɛ yil mbunaana na to a de so, ama an ka bugi ebu na nɛ esa kikɛ maŋ wɔtɔ.” 24 Bɔrɛlambu na to be bekumpo be enimu na nɛ bɔrɛmatapowuraana na ka nu kesheŋ nɛ k wora
         na nɛ k chinchiŋ bumo ga nɛ b fara a fɛ kusɔ nɛ kesheŋ na beeŋ ba ki. 25 Ndoŋ nna nɛ kanyɛn ko ba kaŋɛ bumo: “Men nu nfe, basa nɛ men ti ebu na yil bɔrɛlambu
         na to a ŋini basa.” 26 Nɛ enimu na shin nɛ mo nɛ mbe beshumpo na naŋ ya bar beshuŋipo na. B daa maŋ ta katiŋ
         m pɛ bumo, ŋkpal manɛ so, b daa lɔ kufu nna fanɛ basa na beeŋ kpa bumo ajembu m mɔ.27 Nɛ b bar beshuŋipo na m ba yili nshɛrwuraana na be anishito nɛ bɔrɛmatapo nimuso na
         kaŋɛ bumo: 28 “An fiɛ menyi so fanɛ men sa maŋ kaŋ ta kanyɛn na be ketre ŋ ŋini esa kusɔ kama, ama
         men keni kusɔ nɛ men wora. Menyi shin nɛ menyi be keŋini ere sɔ Jerusalɛm ere to kikɛ
         a sha keta kanyɛn na be luwu na be turju n deŋi anyi.” 29 Nɛ Pita nɛ mo braana beshuŋipo na kaŋɛ: “Ebɔrɛ e daga an ka nu n sa, mannɛ enyiŋgbasa.
         30 An nanaana be Ebɔrɛ e daŋ shin nɛ Yesu nɛ men daŋ gbir mo m mata kedibi largato so
         m mɔ na tiŋi luwu na to. 31 Ebɔrɛ shin nɛ e tiŋi luwu to n yɔ mbe jisoso, ebunyampo be kakpa fanɛ Ejuŋkparpo nɛ
         Emɔlgapo nɛ Israɛlebi e tiŋ n nya ekpa n lar bumo be alubi to nɛ Ebɔrɛ e ta m paŋ
         bumo. 32 Amo be eshɛdajipo e la anyi nɛ Kiyoyu Cheeŋ nɛ e la Ebɔrɛ be kakɛ nɛ e kɔ a sa bekama
         nɛ baa nu a sa mo na.”33 Nshɛrwuraana na ka nu loŋ nɛ b nya agbo ga nseŋ yili kumo fanɛ baaŋ shin nɛ b mɔ beshuŋipo
         na. 34 Ama Gameelial, basa na to be Farisinyɛn ko nɛ e daa la mbraŋinipo nsaa la esa nɛ basa
         kikɛ daa sa bunyaŋ na koso n yili nseŋ shin nɛ b keta beshuŋipo na n lar ekarso gbrɛ
         35 nseŋ kaŋɛ nshɛrwuraana na: “Israɛlebi, men baa de kusɔ nɛ menyee sha kewora basa ere
         na so. 36 Saŋɛ nɛ Tyudas daŋ koso a tre mbe kumu esagboŋ ko nɛ basa damta fanɛ basa alfa ana
         daŋ shile m buu mo na, maŋ naŋ chɛr ko. Ama b ka mɔ mo, mbe bebɛsopoana na kikɛ pesaŋ
         to nna nɛ mbe kushuŋ na kikɛ mur. 37 Kede be kaman nɛ Judas Galili be esa na ba lar, jemanɛ nɛ efuli ere so ebi daa karga
         bumo be basa na n shin nɛ basa damta daŋ ba kaa bɛ mo alɛ gba so. Ama b ka mɔ mo alɛ
         gba nɛ mbe bebɛsopoana na kikɛ pesaŋ to. 38 Amoso, mee kaŋɛ menyi nna na fanɛ men sa maŋ wora basa ere shɛŋ. Men yige bumo boeŋ,
         ŋkpal manɛ so, nɛ nyiŋgbasa gbagba e ta mbe nfɛra ŋ jɔŋɛ bumo be kushuŋ ere, k maaŋ
         chɛr nseŋ mur. 39 Ama nɛ kashenteŋ nɛ k shi Ebɔrɛ kutɔ, men maaŋ tiŋ m pɔɔ bumo so kikɛ. Nɛ menyi alɛ
         gbagba maŋ de so, menyeeŋ baa wora a da Ebɔrɛ so.”40 Ndoŋ nna nɛ nshɛrwuraana na nu Gameelial be kamalga na. Nɛ b tre beshuŋipo na m ba
         shin nɛ b kuya bumo so nseŋ fiɛ bumo so fanɛ b sa maŋ kaŋ naŋ ta Yesu be ketre m malga
         kikɛ. Kumo be kaman nɛ b sa bumo ekpa nɛ b yɔ. 41 Nɛ beshuŋipo na lar nshɛrwuraana na kutɔ nɛ kagbenefuli ŋkpal Ebɔrɛ ka shin nɛ bumo
         alɛ tiŋ n ji awurfoŋ ŋkpal Yesu be ketre na so so. 42 Kachɛ kama malɛ b daa luri bɔrɛlambu na to nɛ basa peana nna ŋ kraa ŋini nsaa bɔ baru
         lela na a sa basa a kaŋɛ fanɛ Yesu e la Kristo na.

Bechɛtopo ashunu na be asheŋ61 Saŋko kananɛ bebɛsopoana na daŋ baa wora keshi a ti so na nɛ kɔnɔgberge tɔr Juwebi
         nɛ b daa malga Griik to na nɛ bumo nɛ b daa la ndetobia gbagba na so. Juwebi nɛ b
         daa malga Griik to na e daa kaŋɛ fanɛ bumo na daa gal bumo be bekulpocheana nna a
         lɛ a maa sa bumo karechɛ kama be kasɔchige be kechɛto na. 2 Nɛ beshuŋipo kuduanyɔ na tre bebɛsopoana na kikɛ nyam m ba kaŋɛ bumo: “A maŋ daga
         an ka yige kebaabɔ Ebɔrɛ be kubɔya na nsaa wɔtɔ a wora keji be kasɔchige be asheŋ.
         3 Amoso, bekurgepoana, men lara menyi to be basa ashunu nɛ ekama nyi Kiyoyu Cheeŋ na
         nɛ kanyiasheŋ ka bɔlɔ bumo to nɛ an shin nɛ b baa keni le be kushuŋ na so 4 nɛ anyi alɛ e baa wɔ kabɔrɛkule kpakpaso to nseŋ naa bɔ kubɔya na.” 5 Kusɔ nɛ beshuŋipo na daŋ kaŋɛ na daŋ par beyirdapoana na kikɛ ga nɛ b lara Stiven.
         E daa la esa nɛ yirda nɛ Kiyoyu Cheeŋ na daŋ bɔlɔ mo to nna. B daŋ lara Filip nɛ Prɔkɔres
         nɛ Nikeenɔɔ nɛ Taimɔn nɛ Paamɛnas nɛ Nikolaws nɛ e daŋ shi Antiɔk n daa la kanyamase
         nseŋ daŋ ba tuba a bɛ Juwebi be kabɔrɛbɛso so pɔɛŋ m ba ki eyirdapo na. 6 Bumo nɛ beyirdapoana na daŋ lara m bɔɔ beshuŋipo na enɔ nɛ b ta bumo be enɔana n deŋi
         n deŋi bumo nɛ b lara na so ŋ kule Ebɔrɛ n sa bumo.7 Ebɔrɛ be kubɔya daŋ baa sɔ kakpa kikɛ nna nɛ Jerusalɛm be bebɛsopoana baa wora keshi
         a ti so nɛ bɔrɛmatapoana na be bedamta ba yirda.8 Stiven daa la esa nɛ Ebɔrɛ daŋ nɛfa nna ga nɛ Kiyoyu Cheeŋ na luri m bɔlɔ mo kikɛ
         to nɛ e wora emamachisheŋ nɛ kashenteŋ be etɔɔnɛsheŋ damta basa na to. 9 Ama nshɛrbu nɛ b daa tre “Basa nɛ b sɔ bumo be amu n yige be Nshɛrbu na” to ebi be
         beko daŋ ba ji Stiven emɔrɔ. Bumo be beko daŋ shi Sairini nɛ Alɛkzaandria nna. Bumo
         nɛ Silisia nɛ Eeshia be Juwebi ko e daŋ ba fara a ji Stiven emɔrɔ. 10 Ama b daa maŋ tiŋ n ji m bri mo ŋkpal eleŋgboŋ nɛ Kiyoyu Cheeŋ na daŋ sa mo nɛ e malga
         so. 11 Nɛ b kpal loŋ so n sa basa ko amansherbi nseŋ we n wɔtɔ bumo fanɛ b kaŋɛ le: “An nu
         e ka bee malga a da Mosis nɛ Ebɔrɛ so.” 12 Le nɛ b daŋ wora n nyaŋɛ basa na nɛ benimuana na nɛ mbraŋinipoana na to nɛ b ba nyaŋ
         Stiven n yɔ nshɛrwuraana na kutɔ 13 nseŋ shin nɛ basa ko ba ku efɛ n deŋi mo ŋ kaŋɛ: “Saŋkama kanyɛn ere bee malga a gbiti
         anyi be bɔrɛlambu cheembi na nɛ Mosis be mbra nna. 14 An nu e ka bee kaŋɛ fanɛ Nazarɛt be Yesu na beeŋ bure bɔrɛlambu na nseŋ chɛrga edaŋkaresheŋ
         nɛ Mosis sa anyi na kikɛ.” 15 Nshɛrwuraana nɛ b daa tase nshɛr na to na kikɛ daŋ ta bumo be anishi nna n yuu Stiven
         so n wu mbe anishiakpa ka du fanɛ malaika peya.

Stiven be kamalga be asheŋ71 Nɛ bɔrɛmatapo nimuso na bishi Stiven: “Kashenteŋ nɛ baa ji ere a?” 2 Nɛ Stiven kaŋɛ: “N daana nɛ n tutoana, men nu nfe. Ebɔrɛ nɛ e daga kemaŋkura na e
         daŋ ba an nananyɛn Eebraham kutɔ, saŋɛ nɛ e daa wɔ Mɛsopoteemia pɔɛŋ m ba kaa n yɔ
         Haran be kade to na 3 m ba kaŋɛ mo: ‘Lar fo basa kutɔ nɛ fo efuli ere so n yɔ efuli nɛ meeŋ ŋini fo ere
         so.’ 4 Ndoŋ nna nɛ e lar Kaldiya be efuli na so n ya kaa wɔ Haran. Eebraham mo tuto ka ba
         wu nɛ Ebɔrɛ shin nɛ e kaa m ba efuli nɛ men wɔ ere so. 5 Ebɔrɛ daa maŋ sa Eebraham kasawule na be gbrɛ nyitiibi kikɛ gba fanɛ k baa la mo peya.
         Ama Ebɔrɛ daŋ nase kɔnɔ n sa Eebraham fanɛ e beeŋ ta kasawule na n sa mo nɛ mbe kaman
         to ebi kikɛ. Saŋɛ na so nɛ Eebraham daa maa kɔ mbia. 6 Le nɛ Ebɔrɛ daŋ kaŋɛ mo: ‘Fo kaman to ebi beeŋ ba kaa wɔ efuli pɔtɛ ko so, kakpa nɛ
         baaŋ baa la anya nɛ b tɔrɔ bumo ga nfɛ alfa ana. 7 Ama meeŋ gberge basa nɛ fo kaman to ebi beeŋ shuŋ na kusoe pɔɛŋ n shin nɛ fo basa
         na e lar efuli na so m ba nfe m ba kaa bunyaŋ ma.’ 8 Kumo be kaman nɛ Ebɔrɛ shin nɛ mo nɛ Eebraham nase kɔnɔ nɛ e kaŋɛ Eebraham fanɛ mbe
         kaman to ebi e baa ku atutu a ŋini fanɛ b sɔ kɔnɔ naseso na. Amoso, b ka kurge Aizek
         mbe kachɛ burwasopo nɛ Eebraham ku mo kututu nɛ Aizek malɛ ba ku Jeekɔb peya nɛ Jeekɔb
         malɛ ku mbe mbia, basa kuduanyɔ nɛ b juŋkpar Israɛlebi be kanaŋ kuduanyɔ na be atutu.9 Bejuŋkparpo ere daŋ kurge bumo sipo Josɛf yurkishi nna n ta mo n fa n shin nɛ e ki
         kenya ashi Ijipt be efuli so. Ama Ebɔrɛ daa maŋ yige mo n to. 10 E daŋ lara mo ashi mbe etɔrɔ kikɛ to nseŋ sa mo kanyiasheŋ nɛ kebaawɔtɔ nɛ a par Ijipt
         be ewura Fɛɛro ga nɛ Fɛɛro shin nɛ Josɛf ki efuli na so be gomena nɛ mbe kowu to ebi
         kikɛ so be enimu. 11 Ndoŋ nna nɛ akoŋgboŋ ko tɔr Ijipt nɛ Keenan be efuliana kikɛ so m bar awurfoŋ damta
         ga nɛ an nanaana fin ajibi kanaŋkama ŋ gben. 12 Nɛ Jeekɔb ba nu fanɛ ajibi wɔ Ijipt be efuli so nseŋ shuŋi mbe mbia, an nananyɛnana
         ndoŋ. Kede to e daa la bumo be sososo be keyɔ ndoŋ. 13 B ka naŋ bɛta n yɔ kela nyɔsopo to nɛ Josɛf shin nɛ mo daana na pin mo, kumo be kaman
         nɛ Fɛɛro ba pin Josɛf be basa. 14 Nɛ Josɛf kela fanɛ b ya kaŋɛ mo tuto Jeekɔb nɛ mbe basa kikɛ fanɛ b bela m ba Ijipt
         be efuli so, basa na kikɛ daa wɔ basa adushunu nɛ anu. 15 Ndoŋ nna nɛ Jeekɔb kaa n yɔ Ijipt be efuli so, ndoŋ nɛ mo nɛ an nanaana kikɛ ya wu
         n wu n loge 16 nɛ b ta bumo n yɔ Shɛkɛm n ya puli kebeelaŋ ko nɛ Eebraham daŋ tɔ ashi Hamɔ be kanaŋ
         to ebi kutɔ na to.17 Ama kɔnɔ nɛ Ebɔrɛ daŋ nase n sa Eebraham na be jemanɛ ka ba taga to, k bɔla ekpa nɛ
         anyi be basa nɛ b daa wɔ Ijipt na malɛ wora keshi n ti so. 18 Jemanɛ na nɛ ewura popɔr ko nɛ e daa maŋ nyi Josɛf, ji Ijipt be efuli na so be kuwura.
         19 Mo e daŋ fule anyi be basa nseŋ tɔrɔ an nanaana ga n tintiŋ bumo n shin nɛ b ta bumo
         be mbi popɔrbi n ya nase nde na be ntamaŋ to nɛ b wu. 20 Amo be jemanɛ nɛ b kurge kayɛrbi Mosis ŋ keni mo so epe afɔl asa pɔɛŋ 21 nseŋ ta mo n ya nase kaboŋ ko nɛ e wu nɛ Fɛɛro pibiche ya ta mo n ya ki mo peya ŋ
         keni mo so nɛ e daŋ. 22 Ndoŋ nɛ b ŋini mo Ijipt be kanyiasheŋ kikɛ nɛ e ba ki esagboŋ ashi mbe kamalga nɛ
         mbe asheŋ woraso kikɛ to.23 Mosis ka ba fo nfɛ adena nɛ k ba mo to fanɛ e ya chɔrɔ mo peebi Israɛlebi. 24 E ka yɔ nɛ e ya wu Ijipt be esa ko ka bee tɔrɔ Israɛl be esa ko nɛ e ya chɛ Israɛl
         be esa na to n sɔ mbe kɔnɔ m mɔ Ijipt be esa na. 25 E daa nyi fanɛ mo peebi na daa beeŋ pin fanɛ mo nɛ Ebɔrɛ daa sha keshin nɛ e sɔ bumo
         n yige, ama b daa maŋ pin kumo be loŋ. 26 Kumo be ŋklade nɛ e wu Israɛlebi be benyɔ ka bee bile nɛ e yɔ nɛ e ya wora ania m
         barga bumo to ŋ kaŋɛ: ‘Men nu nfe, men la basa koŋwule nna nɛ manɛ e ba nɛ menyee
         wora a da abar so le?’ 27 Nɛ emo nɛ e daŋ wora n jija na ŋin Mosis n yili ekarso nseŋ bishi mo: ‘Wanɛ e ta fo
         ŋ ki anyi be enimu nɛ anyi be demujipo? 28 Fo yɛ fo mɔ ma alɛ gba nna fanɛ kananɛ ndre fo mɔ Ijipt be kanyɛn na nna a?’ 29 Mosis ka nu loŋ nɛ e shile Ijipt be efuli na so n ya kaa wɔ Midian be efuli so. Ndoŋ
         nɛ e kurge mbinyɛnbi anyɔ.30 Mosis ka wɔ Midian be efuli na so kumo be nfɛ adena be kaman nɛ malaika lar mo so
         kiyi to ashi kupumbi chɔɔso ko to. Ndoŋ daŋ mata Sainai be kebee na so nna. 31 Kusɔ nɛ Mosis daŋ wu na daŋ chinchiŋ mo ga nɛ e firgi n taga to nɛ e keni nseŋ nu
         Enyɛnpe be ebɔl ka bee kaŋɛ: 32 ‘Ma e la fo nanaana be Ebɔrɛ na, Eebraham nɛ Aizek nɛ Jeekɔb be Ebɔrɛ.’ Nɛ kufu pɛ
         Mosis ga nɛ e chicha a maŋ naŋ tiŋ nɛ e keni kakpa na. 33 Nɛ Enyɛnpe kaŋɛ mo: ‘Lara fo asɛbta na, ŋkpal manɛ so, kakpa nɛ fo yil ere la kasawule
         cheeŋ nna. 34 N wu kekɔrfɛ nɛ tɔrɔ damta nɛ ma basa wɔ Ijipt be efuli so a nya. N nu bumo be kushu
         m ba nɛ m ba mɔlga bumo. Nu nfe, meeŋ shuŋi fo Ijipt.’35 Mosis koŋwule ere nɛ Israɛlebi daŋ kini nseŋ bishi mo: ‘Wanɛ e ta fo ŋ ki anyi be
         enimu nɛ anyi be demujipo?’ Mo nɛ Ebɔrɛ daŋ bɔla malaika nɛ e daŋ wu kupumbi chɔɔso
         na to na so n shuŋi fanɛ Israɛl be enimu nɛ emɔlgapo na. 36 Mo e daŋ juŋkpar bumo n wora emamachisheŋ nɛ kashenteŋ be etɔɔnɛsheŋ damta ashi Ijipt
         nɛ Teku Peper na to nɛ jemanɛ nɛ b daa wɔ kiyi to nfɛ adena na kikɛ. 37 Mo, Mosis koŋwule na e daŋ kaŋɛ Israɛlebi: ‘Ebɔrɛ beeŋ sa menyi anebi fanɛ kananɛ
         e shuŋi ma na, e beeŋ ba kaa la menyi to be eko nna.’ 38 Mosis koŋwule na nɛ Israɛlebi nɛ b daŋ shɛr kiyi to na e daa la ndoŋ. Mo nɛ an nanaana
         nɛ malaika nɛ e daŋ malga mo kutɔ ashi Sainai be kebee na so e daa la. Mo nɛ Ebɔrɛ
         daŋ ta mbe kubɔya nɛ k maŋ kɔ ekar na n sa nɛ e ba sa anyi. 39 Ama an nanaana daŋ kini kenu n sa Mosis nseŋ kplaŋ mo so nseŋ naa yɛlga kenaŋ bɛta
         n yɔ Ijipt be efuli so. 40 Ŋkpal loŋ so ŋ kaŋɛ Ɛɛrɔn: ‘Lɔŋɛ agbir ko n sa anyi nɛ a baa juŋkpar anyi, ŋkpal manɛ
         so, anyi maŋ naa nyi kusɔ nɛ k wora Mosis nɛ e bar anyi ashi Ijipt na.’ 41 Ndoŋ nna nɛ b pɔr kegbir ko fanɛ kenabi nseŋ mɔ asɔ n wora kejigboŋ n lɔŋɛ kumo a
         bunyaŋ kusɔ nɛ bumo gbagba pɔr na. 42 Nɛ Ebɔrɛ pal kaman n sa bumo n shin nɛ baa bunyaŋ achɛkpabi fanɛ kananɛ anebiana na
         daŋ sibɛ ŋ kaŋɛ fanɛ Ebɔrɛ kaŋɛ:‘Israɛlebi, mannɛ manɛ men daŋ mɔ asɔbɔya kiyi na tonfɛ adena n sa na.43 Kegbir Molɛk be wajɛbu nɛ men daŋ ketan ti menyi be kegbir pɔrso Rɛfamnɛ k duli kechɛkpabi na so.Amo agbir anyɔ nanɛ men daŋ lɔŋɛ a bunyaŋ.Amoso, meeŋ shin nɛ b lara menyiashi menyi be efuli ere son yɔ kufɔ kufɔ, Babilɔn be kaman.’44 Ebɔrɛ be wajɛbu nɛ k daa ŋini fanɛ Ebɔrɛ wɔ an nanaana kutɔ na nɛ bumo e daa la kiyi
         to. Kananɛ Ebɔrɛ daŋ ŋini Mosis fanɛ e wora kumo na gbagba chap nɛ e daŋ wora kumo.
         45 Kumo be kaman, an nanaana nɛ bumo tutoana daŋ ta wajɛbu na n sa na, daŋ keta kumo,
         saŋɛ nɛ bumo nɛ Joshuwa daa la na nna n yɔ efuliana nɛ Ebɔrɛ daŋ ju amo to be basa
         n lɛ nɛ an nanaana sɔ bumo be nsawule na kikɛ so. Ndoŋ nɛ wajɛbu na daŋ ba kaa shir
         a wɔ hale n ya fo Ewura Deevid be jemanɛ. 46 Mbe asheŋ daŋ bɔlɔ Ebɔrɛ kenishi ga nɛ e kule Ebɔrɛ fanɛ e shin nɛ e pɔr ebu n sa
         mo ere, Jeekɔb be Ebɔrɛ na. 47 Ama Ewura Sɔlɔmɔn e daŋ ba pɔr kumo. 48 Ama Enyɛnpetale Ebɔrɛ pe maŋ la nyiŋgbasa be nwu pɔrso fanɛ kananɛ anebiana kaŋɛ fanɛ
         Ebɔrɛ kaŋɛ na:49 ‘Ebɔrɛso e la ma kuwurjiakpanɛ kasawule so la ma aya be kusɔ yiliso so.Nɛ nuso be ebu nɛ menyeeŋ pɔr n sa ma?Nnɛ nɛ meeŋ baa wɔ a wushi?50 Mannɛ ŋ gbagba e to loŋ be asɔ na kikɛ a?’51 Men kɔ amu kpakpaso ga. Menyi be ŋgbene du fanɛ nnyamase peya nna, men maŋ kɔ Ebɔrɛ
         be kubɔya na be asoe. Menyi nɛ men nanaana baa la kukoŋwule nna. Menyi alɛ gba maa
         nu a sa Kiyoyu Cheeŋ na. 52 Anebi mo nɛ men nanaana maŋ tɔrɔ! B mɔ Ebɔrɛ be mbɔ nɛ b daŋ wu ŋ kaŋɛ dra na kikɛ
         fanɛ Ebɔrɛ be Kenya cheembi beeŋ ba na. Kabre menyi alɛ debɔr mo nseŋ mɔ mo. 53 Menyi nɛ emalaika daŋ bar Ebɔrɛ be mbra na, ama men kini kebɛ mbra na so.”B ka kpa Stiven ajembu m mɔ be asheŋ54 Nshɛrwuraana na ka nu kusɔ nɛ Stiven bee kaŋɛ na nɛ b nya agbo ga n we anyi to agboso.
         55 Nɛ Kiyoyu Cheeŋ na luri m bɔlɔ Stiven to nɛ e maŋ kumu so ŋ keni ebɔrɛso n wu Ebɔrɛ
         be kemaŋkura nɛ Yesu yil Ebɔrɛ be jisoso, ebunyampo be kakpa. 56 Nɛ e kaŋɛ basa na: “Men keni, n wu ebɔrɛso ka bugi nɛ Nyiŋgbasa Pibinyɛn yil Ebɔrɛ
         be jisoso.” 57 Ndoŋ nna nɛ b ponte eleŋso ga nseŋ ti bumo be asoe nseŋ yarase epul na to kɔnɔkoŋwuleso
         58 n ya gberge mo n lar kadegboŋ na to ŋ kpa mo ajembu m mɔ. Kabrantiɛbia ko nɛ b daa
         tre Sɔɔl kutɔ nɛ eshɛdajipoana na daŋ yige bumo be asɔbuuso nɛ e bee keni so. 59 B daŋ kraa wɔ kekpa Stiven ajembu to nna nɛ e kule Enyɛnpe le: “Enyɛnpe Yesu, shin
         nɛ ma kiyoyu e ba fo kutɔ.” 60 Ndoŋ nna nɛ e gbir nseŋ kaŋɛ awɔrso: “Enyɛnpe, ta bumo be kulubi ere m paŋ bumo.”
         Kede be kaman nɛ e wu.

81 Sɔɔl gba daŋ shuli fanɛ Stiven be luwu na bɔla ekpa.Sɔɔl ka tɔrɔ beyirdapoana na be asheŋKumo be kamɔnchɛ na kikɛ nɛ b fara a tɔrɔ Jerusalɛm to ebi be beyirdapoana na ga.
         Nɛ beyirdapoana na kikɛ pesaŋ to n sɔ Judiya nɛ Samɛria be efuliana na kikɛ so ŋ ka
         beshuŋipo na. 2 Ebɔrɛ be bebɛsopo ko e daŋ puli Stiven nseŋ boŋ to n shu mbe keeli ga. 3 Ama Sɔɔl malɛ daa kɔ a fin kemur beyirdapoana na kikɛ nna nyam. E daa nite basa peana
         nna a nyaŋ beyirdapoana na, benyɛn nɛ beche kikɛ a lar n ya kaa ti ebu.B ka bɔ baru lela na n sa Samɛriaebi be asheŋ4 Beyirdapo na nɛ b daŋ pesaŋ to na daŋ yɔ kaplɛkama nna n ya kaa bɔ kubɔya na. 5 Filip daŋ yɔ Samɛria nna n ya bɔ Yesu Kristo na be asheŋ n sa ndoŋebi. 6 Jimaŋana na ka nu Filip be kamalga nseŋ wu emamachisheŋ nɛ e wora na nɛ b bugi asoe
         n nu mbe kamalga kɔnɔkoŋwuleso. 7 B daŋ wu mbuibi lubiana ka boŋ to awɔrso n lar basa damta to nseŋ naŋ wu eyurwusowuraana
         nɛ ebobi damta gba ka nya alenfia. 8 Amoso, kagbenefuli daŋ bɔlɔ Samɛria be kade na to kikɛ nna.9 Jemanɛ na so malɛ kikɛ nɛ kanyɛn ko nɛ baa tre Saimɔn daa kɔ ŋkilgi be kudur a wɔ
         Samɛria be kade na to a wora emamachisheŋ a shin nɛ Samɛriaebi na be nnɔ daa mɔ bumo
         ga. E daa tre mbe kumu esagboŋ ko nna. 10 Nɛ kade na to be basa kikɛ, benimu nɛ mbia daa bugi asoe a nu asɔ nɛ e bee kaŋɛ. Le
         nɛ b daa kaŋɛ: “Kanyɛn ere e la Ebɔrɛ be eleŋ nɛ baa tre Eleŋgboŋ na.” 11 Saŋɛ nɛ e daŋ fara a wora emamachisheŋ ŋana so damta na daa maŋ taga to, amoso, b
         daŋ bugi bumo be asoe kikɛ nna n nu kusɔ kikɛ nɛ e daŋ kaŋɛ bumo. 12 Ama b ka yirda Filip be baru lela nɛ e bee bɔ a kaŋɛ Ebɔrɛ be kuwura na nɛ Yesu Kristo
         be ketre be asheŋ na, nɛ b bɛr bumo kabɔrɛbɛr, beche nɛ benyɛn kikɛ. 13 Saimɔn gba daŋ yirda Filip be kubɔya na nɛ b bɛr mo kabɔrɛbɛr. Kumo be kaman nɛ e
         ta mbe kumu m mata Filip nseŋ wu Ebɔrɛ be eleŋ be emamachisheŋ ŋiniso nɛ Filip daŋ
         wora na nɛ mbe kɔnɔ mɔ mo ga.14 Beshuŋipo nɛ b daa wɔ Jerusalɛm to nseŋ nu fanɛ Samɛriaebi yirda Ebɔrɛ be kubɔya na
         nɛ b shuŋi Pita nɛ Jɔn bumo kutɔ. 15 B ka yɔ nɛ b ya kule Ebɔrɛ n sa ndoŋ be beyirdapoana na fanɛ b nya Kiyoyu Cheeŋ na,
         16 ŋkpal manɛ so, saŋɛ na nɛ Kiyoyu Cheeŋ na maŋ naŋ gbelge bumo be ekama so. Enyɛnpe
         Yesu be ketre to nawule nɛ b daŋ bɛr bumo kabɔrɛbɛr. 17 Nɛ Pita nɛ Jɔn ta bumo be enɔana n deŋi n deŋi bumo so nɛ Kiyoyu Cheeŋ na gbelge bumo
         so. 18 Saimɔn ka wu beshuŋipo na ka ta bumo be enɔana n deŋi n deŋi basa na so nɛ b nya Kiyoyu
         Cheeŋ na nɛ e ta amansherbi m ba kaŋɛ Pita nɛ Jɔn: 19 “Men sɔ nseŋ sa ma eleŋ na nɛ esa kama nɛ ma alɛ ta ma enɔ n deŋi mo so e nya Kiyoyu
         Cheeŋ na.” 20 Nɛ Pita kaŋɛ mo: “Fo nɛ fo amansherbi ere beeŋ mur, ŋkpal fo ka bee fɛ ketɔ Ebɔrɛ
         be kakɛ so. 21 Fo maŋ kɔ shɛŋ anyi be kushuŋ ere to, ŋkpal manɛ so, fo kagbene maŋ bɔla ekpa ashi
         Ebɔrɛ kutɔ. 22 Amoso, lar le be nfɛra lubi ere to nseŋ kule Enyɛnpe na nɛ e ta fo nfɛra fɛso lubi
         ere m paŋ fo. 23 Ŋkpal manɛ so, n wu yurkishi lubi ka bɔlɔ fo to nɛ alubi nyaŋ fo kpakpa a wɔtɔ.” 24 Nɛ Saimɔn kaŋɛ Pita nɛ Jɔn: “Jande, men kule Ebɔrɛ n sa ma nɛ asheŋ nɛ men malga ere
         be kekama e sa maŋ wora ma.”25 Pita nɛ Jɔn ka ji bumo be shɛda nseŋ bɔ Enyɛnpe be kubɔya na n loge nɛ b bɛta n yɔ
         Jerusalɛm. B ka daa wɔ ekpa to a yɔ b daŋ bɔ baru lela na nna n sa Samɛria be ndewurbiebi
         damta.Filip nɛ Itiopia be krachigboŋ be asheŋ26 Nɛ Enyɛnpe be malaika ko kaŋɛ Filip: “Ta a ba kapaso, bela ase ŋ koso n yɔ ekpa nɛ
         k shi Jerusalɛm a yɔ Gaaza na.” Basa maŋ naa nite ekpa na so ga. 27 Nɛ Filip bela ase n yɔ. Saŋɛ na so nɛ Itiopia be krachigboŋ ko wɔ ekpa na to a yɔ
         epe. 28 Amo be kanyɛn na daa la krachigboŋ ko nna a keni Itiopia be ewurche Kandasi be amansherbi
         so. E daŋ yɔ Jerusalɛm nna n ya bunyaŋ Ebɔrɛ nseŋ luri mbe gbaŋɛturko to m bɛta a
         kraŋ anebi Aizaaya be kawɔl a yɔ epe. 29 Nɛ Kiyoyu Cheeŋ na kaŋɛ Filip: “Nite n yɔ gbaŋɛturko ere akpa n ya tu kumo.” 30 Ndoŋ nna nɛ Filip shile n yɔ n ya nu e ka bee kraŋ anebi Aizaaya be kawɔl nɛ e bishi
         mo: “Fee pin kusɔ nɛ fee kraŋ ere to a?” 31 Nɛ krachigboŋ na bishi mo: “Esa baa maŋ ŋini ma, nuso nɛ ma alɛ beeŋ tiŋ m pin amo
         to?” Kumo be kaman nɛ e kule Filip fanɛ e dii gbaŋɛturko na n tu mo n chena. 32 Abɔrɛsibɛ na to be kakpa nɛ e daa kraŋ na nde:“E daa du fanɛ kubolpɔnɛ b kɔ a yɔ nɛ b ya teŋ nna.E daa du fanɛ kpakpafɔlbinɛ baa ku kumo be afuibinɛ k la to boeŋ nna.E daa maŋ kaŋɛ shɛŋ.33 B daŋ fɛl mo ga nseŋ kini keji mo demunɛ kumo be ekpa so.Wanɛ e naaŋ tiŋ m pinmbe jemanɛ na to ebi be alubi to?Ŋkpal manɛ so,b bar mbe durnya ere to be ŋkpa ekar.”34 Nɛ krachigboŋ na bishi Filip: “Kaŋɛ ma esa nɛ anebi ere bee malga mbe asheŋ ere, mo
         gbagba be asheŋ ŋko esa pɔtɛ?” 35 Ndoŋ nna nɛ Filip fara abɔrɛsibɛ be kakpa nɛ kanyɛn na daa kraŋ na gbagba m bɔ Yesu
         be baru lela na n sa mo. 36 B ka wɔ ekpa na to a yɔ na nɛ b ya wu kabombi ko nɛ krachigboŋ na kaŋɛ: “Keni, nchu
         nde nɛ manɛ e naa wɔtɔ a kuŋ fo kebɛr ma kabɔrɛbɛr?” 37 [Nɛ Filip kaŋɛ mo: “Fo baŋ yirda nɛ fo kagbene kikɛ, meeŋ bɛr fo kabɔrɛbɛr na.” Nɛ
         e shuli so ŋ kaŋɛ: “N yirda fanɛ Yesu Kristo e la Ebɔrɛ Pibinyɛn na.”] 38 Kumo be kaman nɛ e shin nɛ gbaŋɛturko na yili nɛ bumo benyɔ na, Filip nɛ krachigboŋ
         na luri nchu na to nɛ Filip bɛr mo kabɔrɛbɛr na. 39 B ka bee lar nchu na to nɛ Enyɛnpe be Kiyoyu na ba ta Filip ndoŋ nɛ krachigboŋ na
         maŋ naŋ wu mo nseŋ la to m pɛ ekpa a yɔ nɛ kagbenefuli. 40 Azotas nɛ Filip daŋ wu fanɛ Kiyoyu na yɛr mo nɛ e yɔ nde na kikɛ to n ya kaa bɔ baru
         lela na n ya fo Sizariya.

Sɔɔl ka ki Yesu be ebɛsopo be asheŋ91 Saŋɛ ere so kikɛ nɛ Sɔɔl wɔtɔ a kɔ a fin kemur Enyɛnpe be bebɛsopoana na. 2 E daŋ yɔ bɔrɛmatapo nimuso kutɔ nna n ya kule mo nwɔl nɛ a beeŋ tiŋ ŋ ŋini Damaskɔs
         be nshɛrbu to be Juwebi na esa nɛ e la mo. Loŋ na e beeŋ tiŋ m pɛ ndoŋebi be ekama,
         benyɛn nɛ beche nɛ baa bɛ Enyɛnpe be ekpa na so, n yɔ Jerusalɛm. 3 E ka wɔ ekpa na to a yɔ m ba kaa taga to Damaskɔs be kade to nɛ kefulto ko shi awɔlpa
         so epul na to m ba yuu mo kikɛ so. 4 Nɛ e tɔr kasawule nseŋ nu ebɔl ka bee bishi mo: “Sɔɔl, Sɔɔl, manɛ e ba nɛ fee tɔrɔ
         ma?” 5 Nɛ Sɔɔl bishi mo: “Fo wanɛ Enyɛnpe?” Nɛ ebɔl na kaŋɛ: “Ma Yesu nɛ fee tɔrɔ na. 6 Niŋi to n yɔ kade to nɛ b ŋini fo kusɔ nɛ k daga nɛ fo wora.” 7 Basa nɛ bumo nɛ Sɔɔl daa yɔ na be nnɔ daŋ mɔ bumo ga nɛ b kilgi a yil cham. B daŋ
         nu ebɔl na, ama bumo alɛ daa maŋ wu esa kama. 8 Sɔɔl ka niŋi to m bugi mbe anishi e daa maŋ tiŋ n wu shɛŋ. Ndoŋ nna nɛ b pɛ mbe enɔ
         to ŋ keta mo n luri Damaskɔs to. 9 Nchɛ nsa nɛ e maa tiŋ a wu, jemanɛ na malɛ kikɛ so nɛ e maa ji ŋko a nuu shɛŋ.10 Ebɛsopo ko daa wɔ Damaskɔs to nɛ baa tre mo Ananiyas. Mo nɛ Enyɛnpe daŋ bɔla mbe bɔrɛdare
         to ŋ kaŋɛ: “Ananiyas.” Nɛ Ananiyas shuli ŋ kaŋɛ: “Ma nde Enyɛnpe.” 11 Nɛ Enyɛnpe kaŋɛ mo: “Bela ase n yɔ kubɔrbi niŋiso to n ya luri Judas pe m bishi kanyɛn
         nɛ e shi Taases nɛ baa tre mo Sɔɔl na be asheŋ. 12 E bee kule Ebɔrɛ nseŋ wu kanyɛn ko ashi mbe bɔrɛdare to nɛ baa tre Ananiyas ka ba
         luri n ta mbe enɔana n deŋi mbe kumu so nɛ e naŋ bɛta a wu.” 13 Nɛ Ananiyas kaŋɛ: “Enyɛnpe, basa damta kaŋɛ ma kanyɛn ere be asheŋ fanɛ kananɛ e tɔrɔ
         fo basa ashi Jerusalɛm. 14 Mo alɛ kule ekpa ashi bɔrɛmatapowuraana na kutɔ nna m ba Damaskɔs nfe nɛ e ba pɛ bekama
         nɛ baa bɛ fo so na nna.” 15 Nɛ Enyɛnpe kaŋɛ: “Fo ere e yɔ de, ŋkpal manɛ so, ma e lara mo nɛ e baa shuŋ ma n shin
         nɛ nnyamase nɛ bewura nɛ Israɛlebi e pin ma. 16 Ma alɛ gbagba beeŋ ŋini mo tɔrɔ nɛ a daga e ka ji n sa ma.” 17 Ndoŋ nna nɛ Ananiyas yɔ kowu na to n ya ta mbe enɔana n deŋi Sɔɔl so nseŋ kaŋɛ: “Ekurgepo
         Sɔɔl, Enyɛnpe Yesu gbagba, emo nɛ fo wu ekpa to na e shuŋi ma. Mo e shuŋi ma nɛ fo
         naa tiŋ a wu nɛ Kiyoyu Cheeŋ na e tiŋ n luri fo to.” 18 Epul na to nɛ kusɔ ko fanɛ kɔrɔtɔ be afɔfɔ lar Sɔɔl be anishito n tɔr nɛ e naŋ fara
         a wu ŋ koso nɛ b bɛr mo kabɔrɛbɛr. 19 Kede be kaman nɛ e ji n naŋ nya mbe eleŋ.Sɔɔl ka bɔ kubɔya na ashi Damaskɔs be asheŋNdoŋ nna nɛ Sɔɔl wora nchɛnnyɔ ashi Damaskɔs be bebɛsopo na kutɔ 20 nseŋ yɔ nshɛrbuana to epul na to n ya fara a bɔ kubɔya na a kaŋɛ Yesu be asheŋ a kaŋɛ:
         “Mo e la Ebɔrɛ Pibinyɛn na.” 21 K daŋ chinchiŋ bekama nɛ b nu kumo na ga nɛ b bishi abar: “Mannɛ kanyɛn ere e daa
         wɔ Jerusalɛm a mɔ bekama nɛ baa ti ketre ere yirdaso na a? Kumo be kaman, mannɛ kepɛ
         loŋ be basa n ya bɔɔ bɔrɛmatapowuraana na enɔ so so nɛ e ba nfe a?” 22 Ama Sɔɔl be kebɔ kubɔya na daŋ baa wora eleŋ nna a ti so nɛ mbe keŋini fanɛ Yesu e
         la Kristo na gba daŋ bɛ ekpa so a kɔ eleŋ amo to ga nɛ Juwebi nɛ b wɔ Damaskɔs to
         na be ŋgbene wul bumo to ga nɛ b paŋ keji mo emɔrɔ.23 K ka ba wora nchɛnnyɔ nɛ Juwebi na ba abar so m ba kre nia nɛ b mɔ Sɔɔl. 24 Nɛ Sɔɔl nu kesheŋ nɛ b daa sha kewora na. Kapa nɛ kanyɛ malɛ kikɛ b daa wɔ kade na
         to be mbunaana na to nna a fin kenya mo m mɔ. 25 Ndoŋ nna nɛ kanyɛso ko, Sɔɔl be bebɛsopo ta mo n wɔtɔ kelantaŋɛ gboŋ ko to m bɔla
         kade na be egbal so n ta mo ŋ gbelge to.Sɔɔl ka ba Jerusalɛm be asheŋ26 Sɔɔl ka yɔ Jerusalɛm n ya kaa sha keba bebɛsopo na to, b daa maŋ yirda fanɛ e la ebɛsopo
         nseŋ daa ŋana mo. 27 Nɛ Baanabas ba mbe kechɛto to m ba keta mo n yɔ beshuŋipo na kutɔ n ya bugi asheŋ
         to ŋ kaŋɛ bumo kananɛ Sɔɔl daŋ wu Enyɛnpe na ekpa to nɛ Enyɛnpe na malga mo kutɔ.
         Kede be kaman nɛ e naŋ kaŋɛ bumo kananɛ Sɔɔl daŋ bɔ kubɔya na Yesu be ketre to kenyɛnso
         ashi Damaskɔs. 28 Ndoŋ nna nɛ Sɔɔl tu bumo a wɔtɔ nsaa nite Jerusalɛm kikɛ to a bɔ kubɔya na Enyɛnpe
         be ketre to kenyɛnso. 29 Mo nɛ Juwebi nɛ b daa malga Griik to na gba daŋ malga n ji emɔrɔ nɛ b kre bumo be
         nia a kɔ a fin kemɔ mo. 30 Bekurgepoana na ka nu kumo be asheŋ nɛ b keta Sɔɔl n yɔ Sizariya n ya shin nɛ e yɔ
         Taases. 31 Kumo be kaman nɛ asɔriebi nɛ b daa wɔ Judiya na nɛ Galili nɛ Samɛria na lar bumo be
         etɔrɔ na to n nya kagbenewushi gbrɛ. Kiyoyu Cheeŋ na e daŋ shin nɛ b daŋ yɔ anishito
         nseŋ wora keshi n ti so a wɔ Enyɛnpe be kebunyaŋ be kebaawɔtɔ to.Pita ka yɔ Lida nɛ Jɔpa be asheŋ32 Pita gba daŋ yɔ mboŋ damta. Kachako e yɔ nɛ e ya chɔrɔ Ebɔrɛ be bebɛsopo ashi Lida
         33 n ya tu kanyɛn ko nɛ baa tre Eeneeyas ndoŋ. E daa la eyurwusowura nna a dese kakpa
         koŋwule nfɛ burwa. 34 Nɛ Pita kaŋɛ mo: “Eeneeyas, Yesu Kristo e naa chɛ fo na. Niŋi to m bɔɔ fo kusɔ deseso
         na to.” Epul na to nɛ Eeneeyas niŋi to. 35 Lida nɛ Shɛrɔn be basa kikɛ daŋ wu mo nseŋ ki Enyɛnpe be bebɛsopo.36 Kache ko daa la eyirdapo a wɔ Jɔpa nɛ baa tre mo Tabita. Mbe Griik tre e la Dɔɔkas.
         Kumo be kifito e la Chibir. Kelela nɛ e daa wɔtɔ a wora saŋkama nsaa chɛ betirpo to.
         37 Ndoŋ nna nɛ kulɔ ko ba pɛ mo nɛ e wu nɛ b ber mo nseŋ ta mo n nase esoso be ebu ko
         to. 38 Jɔpa nɛ Lida daa maŋ wɔ kufɔ, amoso, beyirdapo nɛ b daa wɔ Jɔpa na ka nu fanɛ Pita
         wɔ Lida nɛ b shuŋi basa anyɔ ko mo kutɔ fanɛ b ya kaŋɛ mo le: “Jande, wora ania n
         yeŋi so m ba anyi kutɔ.” 39 Nɛ Pita bela ase n tu bumo n yɔ. E ka fo ndoŋ nɛ b keta mo n yɔ esoso be ebu na to
         nɛ bekulpocheana na kikɛ ba kulti mo a shu nsaa ta nle nɛ asɔbuuso nɛ Dɔɔkas daŋ lue
         saŋɛ nɛ e daa maŋ naŋ wu na a ŋini Pita. 40 Nɛ Pita shin nɛ bumo kikɛ lar ebu na to nɛ e gbir ŋ kule Ebɔrɛ nseŋ kilgi ŋ kaŋɛ ebuni
         na: “Tabita, koso!” E ka bugi mbe anishi n wu Pita nɛ e niŋi to n chena. 41 Nɛ Pita pɛ mbe enɔ to n chɛ mo to nɛ e niŋi to nseŋ tre beyirdapo na nɛ bekulpocheana
         na m ba ta mo ŋkpa to m bɔɔ bumo enɔ. 42 Kumo be baru daŋ sɔ Jɔpa to kikɛ nɛ basa damta yirda Enyɛnpe na. 43 Kumo be kaman nɛ Pita chena nwɔlgbitipo ko nɛ b daa tre Saimɔn pe ashi Jɔpa be kade
         na to n wora nchɛnnyɔ.

Pita ka yɔ Kɔɔnilias kutɔ be asheŋ101 Kanyɛn ko daa wɔ Sizariya nɛ baa tre mo Kɔɔnilias. E daa la Romebi be benapo kalfa
         be enimu nna ashi benapo be katuŋgboŋ nɛ baa tre Itali be Katuŋ na to. E daa la abɔrɛshenshapo
         nna, mo nɛ mbe kowu to ebi kikɛ daa bunyaŋ Ebɔrɛ nna. 2 E daŋ chɛ Juwebi be betirpo to ga nseŋ daa kule Ebɔrɛ saŋkama. 3 Kachako kapaso, fanɛ kerfi asa be jemanɛ nɛ e ku bɔrɛdare ko n wu Ebɔrɛ be malaika
         geeŋ ka ba kaŋɛ mo: “Kɔɔnilias.” 4 Nɛ e ta mbe anishi n yuu malaika na so kufuso nseŋ bishi mo: “Manɛ nna, n nyɛnpe?”
         Nɛ malaika na kaŋɛ: “Ebɔrɛ nu fo kabɔrɛkuleana nseŋ naŋ wu fo kelela be kewora na
         nsaa shin nɛ e wora asɔ nɛ fee kule na. 5 Shuŋi basa Jɔpa nɛ b ya tre kanyɛn ko nɛ baa tre Saimɔn Pita na. 6 E wɔ Saimɔn nwɔlgbitipo nɛ e wɔ a mata teku na pe.” 7 Kede be kaman nɛ malaika nɛ e daa malga mo kutɔ na yige mo nseŋ yɔ nɛ Kɔɔnilias tre
         mbe laŋ to be nyɛrbi anyɔ ko nɛ enapo ko nɛ e daa la abɔrɛshenshapo nsaa la bumo nɛ
         b daa shuŋ a sa Kɔɔnilias gbagba na be eko 8 m ba kaŋɛ bumo kusɔ nɛ k wora na kikɛ nseŋ shuŋi bumo Jɔpa.9 Kumo be ŋklade b ka ya taga to Jɔpa nɛ Pita malɛ dii kuchoŋi kapaso be jemanɛ nɛ e
         ya kule Ebɔrɛ. 10 Ndoŋ nna nɛ akoŋ pɛ mo ga nɛ e yɛlga keji. 11 B daŋ kraa wɔ ajibi na be kewora to nna nɛ e ku bɔrɛdare ko n wu ebɔrɛso ka bugi nɛ
         kusɔ peŋgeleŋ ko fanɛ wajɛ nɛ kumo be ekarso ana kɔ kumo to a ba kasawule so. 12 Nɛ asɔbɔya be yiri kikɛ nɛ asɔ gbeyeso nɛ kupuŋ to be mbuibi wɔ kumo to. 13 Nɛ e nu ebɔl ko ka bee kaŋɛ: “Pita, koso m mɔ n we!” 14 Nɛ Pita kaŋɛ: “Akai, Enyɛnpe, ŋkpal manɛ so, m maŋ naŋ ji kusɔ kama nɛ k maŋ walɛ
         so nɛ anyi Juwebi bee kishi kikɛ.” 15 Nɛ ebɔl na naŋ kaŋɛ mo: “Sa maa tre kusɔ nɛ k la kusɔ lela Ebɔrɛ kutɔ kusɔ nɛ k maŋ
         walɛ so.” 16 Ela asa nɛ e daŋ ku le be bɔrɛdare koŋwule ere pɔɛŋ nɛ b gberge kusɔ na n naŋ yɔ ebɔrɛso.17 Loŋ be bɔrɛdare nɛ Pita daŋ ku na be kifito be kepin daŋ chinchiŋ mo ga. Jemanɛ ere
         so nɛ basa nɛ Kɔɔnilias daŋ shuŋi na wu kowu nɛ Saimɔn daa wɔ to na m ba kaa yil kumo
         be kabuna to 18 m bishi awɔrso: “Nfe nɛ kafɔnyɛn ko nɛ baa tre Saimɔn Pita wɔ na a?” 19 Pita daŋ kraa pin bɔrɛdare nɛ e ku na be kifito nna a gben nɛ Kiyoyu Cheeŋ na kaŋɛ
         mo: “Nu nfe, benyɛn asa ko bee fin fo. 20 Amoso, koso m bela ase ŋ gbelge n ya shuli n tu bumo n yɔ, ŋkpal manɛ so, ma e shuŋi
         bumo.” 21 Nɛ Pita gbelge n ya kaŋɛ basa na: “Ma nɛ menyee fin na. Manɛ e bar menyi?” 22 Nɛ b kaŋɛ: “Kɔɔnilias, benapo be enimu na e shuŋi anyi. E la esa lela nna a bunyaŋ
         Ebɔrɛ nsaa la Juwebi kikɛ be ebunyampo. Ebɔrɛ be malaika ko e ba kaŋɛ mo fanɛ e shin
         nɛ fo ba mo pe m ba shin nɛ e nu kusɔ nɛ feeŋ kaŋɛ mo.” 23 Ndoŋ nna nɛ Pita shin nɛ b luri m ba di ŋ klade.Nɛ e bela ase nɛ mo nɛ bumo nɛ Jɔpa be bekurgepoana ko yɔ. 24 Kumo be ŋklade nɛ e fo Sizariya kakpa nɛ Kɔɔnilias nɛ mbe basa nɛ mo teriana gbagba
         nɛ e daŋ tre na daa wɔ a jo mo na. 25 Pita ka daŋ baa sha nɛ e luri nɛ Kɔɔnilias shɛr mo to ŋ gbir mbe anishito. 26 Nɛ Pita kaŋɛ mo: “Niŋi to n yili, ŋkpal manɛ so, ma alɛ gba la nyiŋgbasa nna.” 27 E ka koso nɛ mo nɛ Pita malga abar kutɔ loŋ hale n ya luri ebu na to nɛ Pita ya wu
         basa damta nɛ b shɛr na. 28 Nɛ e kaŋɛ bumo: “Menyi alɛ gba baa nyi geeŋ fanɛ Juwebi be mbraana na ka bee ŋini
         fanɛ Juw be esa e sa maŋ kaŋ ya chɔrɔ ŋko n shin nɛ mo nɛ kanyamase e ba abar so kikɛ.
         Ama Ebɔrɛ ŋini ma fanɛ n sa maa ta dimɛdi pɔtɛ kama fanɛ eyurpiwura fanɛ kananɛ anyi
         Juwebi bee tre nnyamase na. 29 Amoso nɛ n nu menyi be ketre a maŋ ji emɔrɔ nseŋ ba na. Ama men kaŋɛ ma kusɔ nɛ k
         ba nɛ men shuŋi n tre ma.”30 Nɛ Kɔɔnilias kaŋɛ: “Kachɛnawase be kapaso, kerfi asa, saŋɛ ere so nɛ mee kule Ebɔrɛ
         ashi ma pe nɛ kanyɛn ko buu asɔ fuful m ba yili ma anishito nseŋ kaŋɛ ma: 31 ‘Kɔɔnilias, Ebɔrɛ nu fo kabɔrɛkule na nseŋ naŋ wu fo alelasheŋ na. 32 Shuŋi esa Jɔpa nɛ e ya tre kanyɛn ko nɛ baa tre Saimɔn Pita na. E wɔ Saimɔn nwɔlgbitipo
         nɛ e wɔ a mata teku na pe.’ 33 Kumo so nɛ n shuŋi epul na to fanɛ b ya tre fo nɛ fo alɛ shuli m ba na. Ebɔrɛ malɛ
         be anishito nɛ anyi kikɛ tase nfe a jo kusɔ kama nɛ Enyɛnpe na kɔ a sha nɛ fo kaŋɛ
         anyi na.”Pita be kamalga be asheŋ34 Nɛ Pita fara mbe kamalga ŋ kaŋɛ: “Naniere nɛ m pin kashenteŋto fanɛ Ebɔrɛ maa kpɛa
         to. 35 Esa kama nɛ e bee ŋana mo nsaa wora asɔ nɛ a bee bɔla ekpa nɛ e bee sɔ. 36 E maa keni yiri nɛ k la mo. Men nyi kubɔya nɛ e sa Israɛlebi a kaŋɛ baru lela na be
         asheŋ fanɛ anyeeŋ tiŋ n nya kagbenewushi Ebɔrɛ kutɔ ashi Yesu Kristo nɛ e la basa
         kikɛ be Enyɛnpe na to be asheŋ. 37 Kabɔrɛbɛr nɛ Jɔn daŋ bɔ kumo be kubɔya na be kaman men nyi kusɔgboŋ nɛ k daŋ fara
         Galili to n wora n yɔ Judiya kikɛ to na be asheŋ. 38 Men nyi Nazarɛt be Yesu na be asheŋ nɛ kananɛ Ebɔrɛ lara mo nseŋ shin nɛ Kiyoyu Cheeŋ
         na nɛ eleŋ ba mo so. E daŋ yɔ kaplɛkama n ya wora kelela nseŋ chɛ basa damta nɛ b
         daa wɔ Setani be enɔ to na, ŋkpal manɛ so, Ebɔrɛ daa wɔ mo to. 39 An la asheŋ nɛ a wora ashi Jerusalɛm to nɛ Juwebi be efuli so nɛ k ka na kikɛ be eshɛdajipoana
         nna. B daŋ gbir mo m mata kedibi largato so nna m mɔ mo. 40 Ama kumo be nchɛ asa to nɛ Ebɔrɛ shin nɛ e tiŋi luwu na to n ta mbe kumu ŋ ŋini anyi.
         41 Mannɛ basa kikɛ e daŋ wu mo she anyi, bumo nɛ Ebɔrɛ lara fanɛ an baa la mbe eshɛdajipoana
         na. Ebɔrɛ ka shin nɛ e tiŋi luwu to na be kaman anyi nɛ mo daŋ ji nseŋ nuu. 42 Mo e kaŋɛ anyi fanɛ an baa bɔ baru lela na a sa basa a bugi to a kaŋɛ fanɛ mo e la
         emo nɛ Ebɔrɛ lara fanɛ e baa la basa keniso nɛ bumo nɛ b wu be demujipo na. 43 Anebiana kikɛ daŋ malga mbe asheŋ ŋ kaŋɛ fanɛ ekama nɛ e yirda mo, e beeŋ nya mbe
         alubi be ketampaŋ ashi mbe ketre na be eleŋ to.”Nnyamase ka nya Kiyoyu Cheeŋ na be asheŋ44 Pita daŋ kraa malga nna nɛ Kiyoyu Cheeŋ na gbelge m ba bumo nɛ b daa nu kubɔya na
         so. 45 Juwebi be beyirdapoana nɛ b daŋ tu Pita n shi Jɔpa m ba na ka wu Ebɔrɛ ka ta mbe Kiyoyu
         Cheeŋ na ŋ kɛ nnyamase na malɛ n shin nɛ e gbelge bumo so na, nɛ k chinchiŋ bumo ga.
         46 Ŋkpal manɛ so, b daŋ nu kananɛ b daŋ gbar ŋgbar nɛ bumo gbagba maa nu nseŋ kaŋɛ fanɛ
         Ebɔrɛ e la durnya be Enyɛnpetale. 47 Nɛ Pita kaŋɛ: “Basa ere gba nya Kiyoyu Cheeŋ na fanɛ anyi. Amoso, esa mo e naaŋ tiŋ
         ŋ kuŋ bumo ekpa fanɛ b sa maŋ ta nchu m bɛr bumo kabɔrɛbɛr na?” 48 Ndoŋ nna nɛ e shin nɛ b bɛr bumo kabɔrɛbɛr ashi Yesu Kristo be ketre to. Kumo be kaman
         nɛ b shin nɛ mo nɛ bumo chena kade na to n wora nchɛnnyɔ.

111 Beshuŋipo na nɛ Judiya be efuli na so kikɛ be bekurgepo na daŋ nu nnyamase na malɛ
         gba ka sɔ Ebɔrɛ be kubɔya na. 2 Ama Pita ka bɛta m ba Jerusalɛm nɛ bumo nɛ b yirda katutuku be keŋini na ba fara a
         ji mo emɔrɔ 3 a bishi mo kusɔ nɛ k ba nɛ e yɔ asoliwuraana pe hale n ya kaa tu bumo a ji. 4 Nɛ Pita kaŋɛ bumo kananɛ asheŋ na kikɛ nyam fara nɛ kananɛ a ji. E yɛ: 5 “Kachako n wɔ Jɔpa a kule Ebɔrɛ nseŋ ku bɔrɛdare n wu kusɔ peŋgeleŋ ko fanɛ wajɛ nɛ
         kumo be ekarso be nnɔ ana kɔ kumo to ashi ebɔrɛso a ba m ba yili m mata ma. 6 Ndoŋ nna nɛ ŋ keni kumo to nɛnɛ n wu kowu nɛ kupuŋ to be asɔbɔya nɛ asɔ gbeyeso nɛ
         kupuŋ to be mbuibi. 7 Ndoŋ nna nɛ n nu ebɔl ko ka bee kaŋɛ: ‘Pita, niŋi to ŋ koso m mɔ n we.’ 8 Nɛ ŋ kaŋɛ: ‘Akai, Enyɛnpe, kejibi nɛ k maŋ walɛ so nɛ anyi Juwebi bee kishi maŋ naŋ
         luri ma kɔnɔ to kikɛ.’ 9 Nɛ ebɔl na naŋ shi ebɔrɛso ŋ kaŋɛ: ‘Sa maa tre kusɔ nɛ k la kusɔ lela Ebɔrɛ kutɔ kusɔ
         nɛ k maŋ walɛ so.’ 10 Kusɔ na wora loŋ ale asa pɔɛŋ nɛ b gberge kumo kikɛ n naŋ bɛta n yɔ ebɔrɛso. 11 Epul na malɛ to nɛ mbɔ asa shi Sizariya m ba kowu nɛ n daa wɔ na to. 12 Nɛ Kiyoyu Cheeŋ na kaŋɛ ma fanɛ n yeŋi so n shuli n tu bumo n yɔ. Ma nɛ bekurgepo
         ashe nɛ b shi Jɔpa ere e daŋ yɔ Sizariya n ya yɔ Kɔɔnilias pe. 13 Nɛ e kaŋɛ anyi kananɛ e wu malaika mo pe nɛ e kaŋɛ: ‘Shuŋi esa ko Jɔpa nɛ e ya tre
         kanyɛn ko nɛ baa tre Saimɔn Pita 14 nɛ e ba kaŋɛ fo asheŋ, nɛ fo nɛ fo kowu to ebi kikɛ e nya kumɔlga.’ 15 Ŋ ka fara a malga nɛ Kiyoyu Cheeŋ na gbelge bumo so fanɛ kananɛ e daŋ gbelge anyi
         so sososo na. 16 Saŋɛ na so nɛ n nyiŋi kusɔ nɛ Enyɛnpe daŋ kaŋɛ fanɛ: ‘Nchu nɛ Jɔn daŋ ta m bɛr basa
         kabɔrɛbɛr, ama Ebɔrɛ beeŋ shin nɛ Kiyoyu Cheeŋ na e gbelge menyi so.’ 17 K baŋ fuli nna fanɛ Kiyoyu koŋwule nɛ Ebɔrɛ daŋ sa anyi jemanɛ nɛ an fara n yirda
         Enyɛnpe Yesu Kristo na nɛ e sa nnyamase ere na, nɛ manɛ be eleŋ nɛ ma alɛ kɔ nɛ n
         tiŋ n ju Ebɔrɛ ashi kusɔ nɛ e bee sha kewora to?” 18 B ka nu kamalga na nɛ b yige bumo be kebaraso na nseŋ di Ebɔrɛ epaŋ ŋ kaŋɛ: “Kumo
         ere, Ebɔrɛ sa nnyamase gba ekpa nɛ b tiŋ n lar bumo be alubi to n nya ŋkpa na.”Antiɔk be asɔriebi be asheŋ19 Tɔrɔ nɛ k daŋ ba jemanɛ nɛ b mɔ Stiven na daŋ shin nɛ beyirdapoana na pesaŋ to nna
         n yɔ mboŋ damta. Beko daŋ yɔ hale Fenisha nɛ Saipres nɛ Antiɔk n ya kaa bɔ Kristo
         be kubɔya na a sa Juwebi nawule. 20 Beyirdapoana nɛ b daŋ shi Saipres nɛ Sairini na be beko malɛ daŋ yɔ Antiɔk nna n ya
         bɔ Enyɛnpe Yesu be baru lela na be kubɔya na n sa nnyamase malɛ. 21 Enyɛnpe be eleŋ ka daa wɔ bumo to na so, basa damta daŋ yirda bumo be kubɔya na nseŋ
         fara a bɛ Enyɛnpe na so. 22 Jerusalɛm be asɔriebi na ka nu kumo be baru nɛ b shuŋi Baanabas Antiɔk. 23 E ka ba ndoŋ m ba wu kananɛ Ebɔrɛ nɛfa basa na nɛ mbe kagbene fuli mo ga nɛ e leŋ
         bumo kikɛ to fanɛ b bugi bumo be ŋgbene kikɛ kashenteŋto a nu a sa Enyɛnpe na. 24 Baanabas daa la esa ga a kɔ yirda nɛ Kiyoyu Cheeŋ na bɔlɔ mo to. Ŋkpal loŋ so, basa
         damta daŋ ba pin Ebɔrɛ bumo be ŋgbene to. 25 Kede be kaman nɛ Baanabas yɔ Taases nɛ e ya fin Sɔɔl. 26 E ka wu mo nɛ e bar mo Antiɔk nɛ bumo benyɔ na ba ji kafɛ lelemu asɔriebi na kutɔ
         nsaa ŋini basa damta ko abɔrɛsheŋ na. Antiɔk nɛ b daŋ fara n tre bebɛsopoana na Kristoebi.27 Jemanɛ na so nɛ anebiana ko shi Jerusalɛm n yɔ Antiɔk. 28 Bumo to be eko e daa la Agabes, mo e daŋ bɔla Kiyoyu Cheeŋ na be eleŋ to n wu ŋ kaŋɛ
         fanɛ akoŋgboŋ beeŋ tɔr durnya kikɛ to. Ewurgboŋ Klawdias be jemanɛ na nɛ akoŋgboŋ
         na daŋ tɔr. 29 Ndoŋ nna nɛ bebɛsopoana na kikɛ wora kɔnɔkoŋwule fanɛ bumo be ekama e bar amansherbi
         kanaŋkamaso nɛ e beeŋ tiŋ nɛ b ta n ya sa bekurgepoana nɛ b daa wɔ Judiya na. 30 B ka wora toto na n loge nɛ b ta amansherbi na n shuŋi Baanabas nɛ Sɔɔl nɛ b ya sa
         ndoŋ be asɔriebi be benimuana na.

B ka naŋ lɔŋɛ n tɔrɔ bebɛsopo na ga be asheŋ121 Jemanɛ ere so nɛ Ewura Hɛrɔd daŋ fara a tɔrɔ asɔriebi na be beko. 2 Mo e daŋ shin nɛ b ta tokobi ŋ ŋe Jɔn mo sipo Jeems m mɔ na. 3 E ka pin fanɛ k par Juwebi na nɛ e naŋ shin nɛ b pɛ Pita malɛ. Kejigboŋ nɛ baa tre
         Bodobodo nɛ a maŋ kɔ yiisi be Kejigboŋ na be jemanɛ nɛ e daŋ wora kumo. 4 B ka pɛ Pita nɛ b ta mo n ya ti ebu n shin nɛ benapo ana be ntuŋ ana so bee keni mo
         so. Kebansonchoŋ be kejigboŋ na be kaman nɛ Hɛrɔd daa sha keji mo demu basa kikɛ be
         anishito. 5 Amoso nɛ b daŋ shin nɛ Pita daŋ kraa wɔ kabuti to na. Ama jemanɛ na so nɛ asɔriebi
         na malɛ wɔ kabɔrɛkule kpakpaso to a sa Pita.Malaika ka shin nɛ Pita lar kabuti to be asheŋ6 Kachɛ nɛ Hɛrɔd daa sha kelara Pita kabuti to m ba ji mo demu basa kikɛ be anishito
         na be kanyɛso b ta ŋgbɛlɛbi anyɔ ŋ kre Pita n nase bekumpo anyɔ ko be nferinto nɛ
         e dese a di nɛ bekumpo ko malɛ yil ebu na be kabuna a de so. 7 Epul na to nɛ Enyɛnpe be malaika ko ba yili ndoŋ nɛ kefulto ko nyaŋɛ n fuli ebu na
         to nɛ malaika na beta Pita be kekel so n tiŋi mo nseŋ kaŋɛ mo: “Yeŋi so ŋ koso.” Epul
         na to nɛ ŋgbɛlɛbi na lar mbe enɔana to n tɔr. 8 Nɛ malaika na kaŋɛ mo: “Lɔŋɛ fo kreso n chɛ nseŋ lɔŋɛ fo asɛbta n wɔtɔ.” Ndoŋ nna
         nɛ Pita wora loŋ nɛ malaika na naŋ kaŋɛ mo: “Ta fo piŋi m buu nseŋ bɛ ma so.” 9 Nɛ Pita bɛ mo so n lar ebu na to. Ama e daa maŋ nyi ŋko kusɔ nɛ malaika na daa wora
         na daa la kashenteŋ nna. E daa tama fanɛ bɔrɛdare nɛ e daa ku. 10 B daŋ ya baŋ sososo be bekumpo be eyilikpa na so n ya baŋ kenyɔsopo so pɔɛŋ nseŋ ta
         n yɔ abɛlso be kabuna nɛ k bee bugi a yɔ kade na to na nɛ kabuna na gbagba bugi nɛ
         b lar m bɔla kubɔrbi ko so nɛ malaika na yige Pita epul na to nseŋ yɔ. 11 Ndoŋ nna nɛ Pita pin kusɔ nɛ k wora mo na nseŋ kaŋɛ: “Naniere nɛ m pin kashenteŋto
         fanɛ Enyɛnpe e shuŋi mbe malaika nɛ e ba lara ma ashi Hɛrɔd be eleŋ nɛ asɔ nɛ Juwebi
         na daa fɛ na kikɛ to.”12 E ka pin kumo be loŋ nɛ e yɔ Jɔn Maak mo nio Mɛɛri pe. Kumo be jemanɛ na nɛ basa damta
         ko shɛr ndoŋ a kule Ebɔrɛ. 13 Nɛ Pita ya ŋmɛa ebu na be kabuna nɛ kebichebi ko nɛ baa tre Roda ba nɛ e ba keni esa
         nɛ e la. 14 Ndoŋ nna nɛ e pin Pita be ebɔl nɛ mbe kagbene fuli mo ga nɛ e yige kabuna na be kebugi
         nseŋ nya manaŋ m bɛta n ya kaŋɛ ekama fanɛ Pita e yil kabuna to na. 15 Nɛ b bishi mo: “Fee lɔ nna a?” Nɛ e kraa kaŋɛ bumo fanɛ kashenteŋ nna. 16 Ndoŋ nna nɛ b kaŋɛ: “Mbe malaika nna.” Jemanɛ ere so malɛ kikɛ nɛ Pita kraa yil a
         ŋmɛa. Kumo be kaman nɛ b ba bugi kabuna na n wu mo nɛ k chinchiŋ bumo ga. 17 Nɛ e wora bumo enɔ fanɛ b lo to nseŋ kaŋɛ bumo kananɛ Enyɛnpe lara mo ashi kabuti
         na to. Kumo be kaman nɛ e kaŋɛ bumo: “Men kaŋɛ Jeems nɛ bekurgepo nɛ b ka na.” E ka
         kaŋɛ bumo loŋ n loge nɛ e yige bumo nseŋ yɔ kakpa ko.18 Kare ka chɛ nɛ kebagato gboŋ ko tɔr bekumpo na to nɛ b fara a bishi abar: “Manɛ e
         wora Pita na?” 19 Nɛ Hɛrɔd sa kɔnɔ fanɛ basa e fin mo, nɛ b fin mo ŋ gben. Nɛ e shin nɛ b bishi bekumpo
         na mbe asheŋ nɛnɛ nseŋ shin nɛ b mɔ bumo. Kumo be kaman nɛ Hɛrɔd shi Jerusalɛm n yɔ
         Sizariya n ya wora nchɛnnyɔ ndoŋ.Hɛrɔd be luwu be asheŋ20 Hɛrɔd ka nya agbo ga n wora Tayɛ nɛ Saidɔn ebi so, b daŋ wora kɔnɔkoŋwule nna n shuŋi
         bumo to be basa ko Hɛrɔd kutɔ. Ama kumo ere be pɔɛŋ, b daŋ wule nna nɛ bumo nɛ Blastes
         nɛ e daa la ewura na be kowu to be enimu na wora kɔnɔkoŋwule n yili, ŋkpal manɛ so,
         ewura na be efuli na so ebi kutɔ nɛ bumo be efuli so ebi daa nya bumo be ajibi. 21 Hɛrɔd be kachɛgboŋ ko nɛ e lara mbe kuwurpiŋi m buu nseŋ chena mbe kuwurputi so nseŋ
         malga n sa basa na. 22 Nɛ basa na malga eleŋso ŋ kaŋɛ: “Mannɛ nyiŋgbasa e naa malga ere. Ebɔrɛ ko nna.” 23 Epul na to nɛ Enyɛnpe be malaika ba ta kulɔ n lɛ Hɛrɔd so ŋkpal e ka maŋ ta kemaŋkura
         na n sa Ebɔrɛ so. Ashushombi e daŋ ji mbe eyur nɛ e wu.24 Jemanɛ na so malɛ kikɛ nɛ Ebɔrɛ be kamalga na bee yɔ anishito nɛ bebɛsopoana na bee
         wora keshi a ti so.25 Baanabas nɛ Sɔɔl ka loge bumo be kushuŋ nɛ b keta Jɔn Maak nɛ mo nɛ bumo lar Jerusalɛm
         to m bɛta n yɔ.
         
            

         
      

   
      
         13
B ka lara Baanabas nɛ Sɔɔl n shuŋi be asheŋ131 Anebiana nɛ beŋinipo ko daa wɔ Antiɔk be asɔriebi na to. Bumo be atreana e daa la
         Baanabas nɛ Saimɔn, emo nɛ baa tre esa lembir na nɛ Sairini be Lisias nɛ Maneeyen,
         emo nɛ b daŋ bela mo nɛ Gomena Hɛrɔd na nɛ Sɔɔl. 2 Saŋko b ka bee bunyaŋ Enyɛnpe nsaa kishi nɛ Kiyoyu Cheeŋ na kaŋɛ bumo: “Men lara Baanabas
         nɛ Sɔɔl n sa ma nɛ b shuŋ kushuŋ nɛ n lara bumo fanɛ b ba shuŋ ere.” 3 Nɛ b kishi nseŋ kule Ebɔrɛ n ta bumo be enɔana n deŋi basa anyɔ na so nseŋ shin nɛ
         b yɔ.Baanabas nɛ Sɔɔl ka ba Saipres be asheŋ4 Kiyoyu na ka shuŋi Baanabas nɛ Sɔɔl na nɛ b yɔ Sɛlyusia n ya yili ndoŋ n luri ekuloŋgboŋ
         to m bɔla nchu so n yɔ Saipres be kepla so. 5 B ka ba kepla na to be kade ko nɛ baa tre Salamis na nɛ b ya bɔ Enyɛnpe be kubɔya
         na ashi Juwebi be nshɛrbuana na to. Bumo nɛ Jɔn Maak e daa la nɛ e bee chɛ bumo to
         kushuŋ na to. 6 B nite kepla na so loŋ hale n ya fo Pafɔs. Ndoŋ nɛ b ya tu ŋkilgiwura ko nɛ baa tre
         Baa Jizes. E daa la Juw nna a tre mbe kumu anebi. 7 Kepla na so be Gomena Sɛjes Pɔɔles mo teri e daa la mo. Sɛjes Pɔɔles ere daa la enyiashempo
         nna ga. Ndoŋ nna nɛ gomena na tre Baanabas nɛ Sɔɔl ŋkpal kenu abɔrɛsheŋ na so. 8 Nɛ Elimas, ŋkilgiwura ere, Baa Jizes na be Griik tre be kifito e daa la loŋ na, ba
         kaa kuŋ bumo ekpa a fin kekuŋ gomena na ekpa nɛ e sa maŋ yirda Yesu. 9 Nɛ Kiyoyu Cheeŋ na luri m bɔlɔ Sɔɔl, mo koŋwule e la Pɔɔl na to nɛ e keni ŋkilgiwura
         na be anishito nseŋ kaŋɛ: 10 “Setani pibi ere. Fo la kelela be yiri kikɛ be edompo nna. Kafule be kulubi be yiri
         kikɛ e baŋ bɔlɔ fo to nɛ saŋkama fee kɔ a fin keta Enyɛnpe be nshenteŋ ŋ ki efɛ. 11 Enyɛnpe malɛ beeŋ gberge fo kusoe naniere nɛ fo tan a maaŋ naŋ tiŋ n wu efuli hale
         n ya fo saŋko.” Epul na to nɛ k wora Elimas na fanɛ kumɔɔ lembir ko ka ba buu mbe
         anishi kikɛ so nɛ e fara a nite a kulti a laa a fin esa nɛ e beeŋ pɛ mbe enɔ to. 12 Gomena na ka daŋ wu kusɔ nɛ k wora na nɛ e yirda. Enyɛnpe be asheŋ nɛ b daa ŋini na
         daŋ chinchiŋ mo ga.Pɔɔl nɛ Baanabas ka yɔ Pisidia be Antiɔk be asheŋ13 Ndoŋ nna nɛ Pɔɔl nɛ mo braana luri ekuloŋgboŋ to ashi Pafɔs n ta n ya fo Pɛga nɛ k
         wɔ Pamfilia na. Nɛ Jɔn Maak ba yige bumo ndoŋ nseŋ bɛta n yɔ Jerusalɛm. 14 Nɛ bumo alɛ lar Pɛga n ta n yɔ Pisidia be Antiɔk. Kewushiachɛ ka fo nɛ b yɔ ndoŋ be
         nshɛrbu to n ya chena. 15 Esa ko ka kraŋ Mosis be mbraana na nɛ anebiana be nwɔl na be mboŋ ko n loge nɛ nshɛrbu
         na to be benimuana na shuŋi kabɔ bumo kutɔ ŋ kaŋɛ: “Bekurgepoana, nɛ men kɔ kamalga
         nɛ menyeeŋ ta ŋ leŋ basa ere to, men baa malga.” 16 Nɛ Pɔɔl niŋi to n yili n wora bumo enɔ fanɛ b lo to nseŋ fara mbe kamalga.“M braana Israɛlebi nɛ menyi kikɛ nɛ men la nnyamase a wɔ nfe a bunyaŋ Ebɔrɛ ere,
         men nu nfe. 17 Israɛlebi be Ebɔrɛ e daŋ lara an nanaana Juwebi n shin nɛ b wora keshi ga saŋɛ nɛ
         b daa la befɔ a wɔ Ijipt be kasawule so na. 18 Ebɔrɛ na e daŋ ta mbe eleŋgboŋ n lara bumo ashi Ijipt ŋ keni bumo so kiyi to kanyitiso
         loŋ nfɛ adena. 19 Keenan be kasawule so be efuli ashunu nɛ e shin nɛ a mur nseŋ ta kasawule na kikɛ
         n sa mbe basa na. 20 Asheŋ ere kikɛ daŋ fo fanɛ nfɛ alfa ana nɛ adunu. Kumo be kaman benimu ko nɛ Ebɔrɛ
         daa sa a sa bumo pɔɛŋ nɛ anebi Samuɛl ya ba. 21 Jemanɛ na so nɛ b kule Samuɛl fanɛ e lara ewura n sa bumo nɛ Ebɔrɛ ta Sɔɔl, Kish nɛ
         e shi Bɛnjamin be kanaŋ to na pibi n sa bumo fanɛ e ji bumo so kuwura nfɛ adena. 22 Ebɔrɛ ka gboŋi mo kuwura na to nɛ e shin nɛ Deevid ki bumo be ewura. Le nɛ Ebɔrɛ daŋ
         malga Deevid be asheŋ: ‘N wu fanɛ Jɛsi pibi Deevid be kaduli gbagba nɛ mee sha na.
         Mo e la emo nɛ e beeŋ wora kusɔ kama nɛ mee sha fanɛ e wora na.’ 23 Yesu nɛ Ebɔrɛ shin nɛ e ki Israɛlebi be emɔlgapo a bɔla mbe kɔnɔ nɛ e daŋ nase na
         daŋ shi Deevid be kanaŋ to nna. 24 Pɔɛŋ nɛ Yesu fara mbe kushuŋ na, Jɔn daŋ kaŋɛ Israɛlebi na kikɛ nna fanɛ b lar bumo
         be alubi to nɛ b bɛr bumo kabɔrɛbɛr. 25 Jɔn ka daa sha keloge mbe kushuŋ nɛ e bishi basa na: ‘Wanɛ nɛ menyee tama fanɛ n la?
         Mannɛ ma e la emo nɛ menyee jo na. Ama ma kaman esa ko beeŋ ba a chɔ ma ga, m maŋ
         fo mbe aya to be shishɛr gba so.’26 Ŋ kurgepoana, Eebraham mo nanabiana nɛ menyi nɛ men la nnyamase a wɔ nfe a bunyaŋ
         Ebɔrɛ ere kikɛ, anyi kikɛ nɛ b ta le be kumɔlga be kubɔya ere n sa. 27 Ŋkpal manɛ so, basa nɛ bumo nɛ bumo be benimu wɔ Jerusalɛm to ere daa maŋ nyi fanɛ
         mo e la emɔlgapo na, bumo alɛ daa maŋ pin anebiana be mmalga nɛ b sibɛ n nase nɛ b
         baa kraŋ amo kewushiachɛ kama na gba to. Ama bumo alɛ daŋ shin nɛ b mɔ Yesu n shin
         nɛ anebiana be mmalga na bɔla ekpa. 28 B daa maŋ wu kulubi kikɛ mo so nɛ k daga mbe luwu, ama b daŋ shin nɛ Pailat shin nɛ
         b mɔ mo. 29 B ka wora asɔ nɛ abɔrɛsibɛ na kaŋɛ fanɛ baaŋ wora mo na n loge, nɛ b lara mo kedibi
         largato na so n ta mo n wɔtɔ kejembulaŋ kurso ko to. 30 Nɛ Ebɔrɛ shin nɛ e tiŋi luwu na to. 31 Kumo be kaman nchɛ damta ko nɛ e bee lar bumo nɛ mo nɛ bumo daŋ shi Galili m ba Jerusalɛm
         na so nɛ baa wu mo. Bumo e la mbe eshɛdajipoana a sa Israɛlebi kabre na. 32 Baru lela na nɛ anyi alɛ bee bar menyi nfe na, kusɔ nɛ Ebɔrɛ daŋ nase kɔnɔ ŋ kaŋɛ
         an nanaana fanɛ e beeŋ wora na nɛ e tiŋi Yesu luwu to n wora n sa anyi nɛ an la bumo
         nanabiana kabre na. 33 Nshɛ be Kawɔl be kashɛ nyɔsopo malɛ to nɛ baa kaŋɛ loŋ:‘Fo e la m Pibinyɛn.Kabre ŋ ki fo Tuto.’34 Le malɛ nɛ Ebɔrɛ daŋ malga ketiŋi mo luwu to nɛ e maaŋ naŋ bɛta n wu kikɛ na be asheŋ
         ŋ kaŋɛ:‘Meeŋ ta nɛfa cheembinɛ n nase kɔnɔ kashenteŋto fanɛmeeŋ sa Deevid na n sa fo.’35 Abɔrɛsibɛ na malɛ kraa kaŋɛ kakpa ko fanɛ:‘Fo maaŋ shin nɛ fo kenya nɛ e bee bɛ fo sonɛ kagbene koŋwule e wu m bɛ.’36 Ŋkpal manɛ so, Deevid be jemanɛ na, e daŋ wora Ebɔrɛ be aparsheŋ nna nseŋ wu nɛ b
         ta mo m puli m mata mo nanaana nɛ e bɛ. 37 Ama emo nɛ Ebɔrɛ shin nɛ e tiŋi luwu to na maŋ bɛ. 38 Ŋ kurgepoana, men kikɛ e baa nyi geeŋ fanɛ Yesu nawule so nɛ b bɔ alubi be ketampaŋ
         be kubɔya na a sa menyi. 39 Men baa nyi fanɛ ekama nɛ e yirda mo, b sɔ mo ashi kulubi be yiri kikɛ to n yige.
         40 Loŋ nɛ Mosis be mbraana daa maŋ tiŋ n wora n sa menyi na. Amoso, men baa da so nɛ
         kusɔ nɛ anebiana be eko kaŋɛ na e sa maŋ wora menyi. E yɛ:41 ‘Menyi nɛ menyee fɛlkusɔ nɛ Ebɔrɛ kaŋɛ na,men nu nfe. Menyeeŋ kooba nseŋ wu.Meeŋ wora kusɔ ko menyi be ŋkpa ere to,ama esa bugi kumo to n sa menyi gba,men maaŋ yirda kumo.’ ”42 Pɔɔl nɛ Baanabas ka bee lar nshɛrbu na to nɛ basa na kule bumo fanɛ b naŋ bɛta m ba
         kewushiachɛ nɛ k naa ba m ba kaŋɛ bumo asheŋ na be ako n ti so. 43 Basa na ka lar nshɛr na to n yɔ nɛ Juwebi damta nɛ nnyamase nɛ b tuba a bɛ Juwebi
         be kabɔrɛbɛso so na be bedamta ba buu Pɔɔl nɛ Baanabas so nɛ b malga n leŋ bumo to
         fanɛ b baa kraa yirda a kɔ Ebɔrɛ be kelela na to kpakpa.44 Kewushiachɛ nɛ k naŋ bɛ so ka fo kade na to ebi be galeŋga e ba nɛ b ba nu Enyɛnpe
         be kubɔya na. 45 Juwebi na ka wu jimaŋ na nɛ yurkishi luri m bɔlɔ bumo to nɛ b malga ŋ gbiti kusɔ nɛ
         Pɔɔl daa malga na nseŋ tege mo. 46 Ama Pɔɔl nɛ Baanabas daŋ kplaŋ bumo so nna nsaa malga kenyɛnso a kaŋɛ: “Menyi nɛ b
         daŋ yili kumo fanɛ b fara m malga Ebɔrɛ be kamalga na n sa, ama men ka kini kumo nsaa
         ta menyi be amu fanɛ men maŋ daga Ebɔrɛ be ŋkpa nɛ k maŋ kɔ ekar na bre so, anyeeŋ
         yige menyi nseŋ yɔ nnyamase kutɔ. 47 Ŋkpal manɛ so, le be mbra nɛ Enyɛnpe sa anyi:‘Fo nɛ n lara nɛ fo baa la kefultoa sa nnyamase.Fo so nɛ Ebɔrɛ beeŋ bɔlam mɔlga durnya kikɛ.’ ”48 Nnyamase na ka nu loŋ nɛ bumo be ŋgbene fuli bumo ga nɛ b yɛ Enyɛnpe be kubɔya na
         wɔ ebel. Nɛ bumo nɛ Ebɔrɛ lara fanɛ b nya Ebɔrɛ be ŋkpa nɛ k maŋ kɔ ekar na ki beyirdapo.
         49 Nɛ Enyɛnpe be kubɔya na sɔ nde na be kaplɛkama nyam.50 Nɛ Juwebi na we n wɔtɔ kadegboŋ na to be benimu nɛ bebunyampocheana nɛ baa bunyaŋ
         Ebɔrɛ na nɛ b fara a tɔrɔ Pɔɔl nɛ Baanabas n ju bumo bumo be kasawule so. 51 Ndoŋ nna nɛ beshuŋipoana na gbaŋgbaŋ bumo be aya to be shishɛr n lɛ bumo a ŋini fanɛ
         b wora bumo kusha nseŋ yɔ Ikoniam. 52 Nɛ kagbenefuli nɛ Kiyoyu Cheeŋ na bɔlɔ Antiɔk be bebɛsopo na to ga.

Pɔɔl nɛ Baanabas ka ba Ikoniam be asheŋ141 Kusɔ nɛ k daŋ wora Antiɔk na koŋwule na e daŋ wora Ikoniam gba. Pɔɔl daŋ yɔ ndoŋ be
         Juwebi be nshɛrbu to nna n ya bɔ kubɔya na kenyɛnso nɛnɛ ga nɛ Juwebi damta ko nɛ
         nnyamase damta ko ba ki beyirdapo. 2 Nɛ Juwebi nɛ b kini Yesu na we n wɔtɔ nnyamase na nɛ b fara a kishi bekurgepoana na.
         3 Beshuŋipo na daŋ chɛr ndoŋ ga a malga Enyɛnpe na be asheŋ kenyɛnso, nɛ e sa bumo eleŋ
         nɛ b wora emamachisheŋ nɛ Ebɔrɛ be etɔɔnɛsheŋ damta ŋ ŋini fanɛ bumo be kubɔya nɛ
         k bee kute mbe kuwɔr be kakɛ na be asheŋ na la kashenteŋ nna. 4 Nɛ kadegboŋ na to ebi barga to nɛ beko bɛ Juwebi na so nɛ beko malɛ bɛ beshuŋipo na
         so. 5 Nɛ nnyamase na nɛ Juwebi nɛ bumo be benimuana gba kre ketɔrɔ nɛ kekpa beshuŋipo na
         ajembu m mɔ be nia. 6 Beshuŋipo na ka nu loŋ nɛ b shile n yɔ Listra nɛ Dɛbi, Laikonia be ndeana to nɛ efuli
         na so be nde kikɛ nyam to 7 n ya kaa bɔ baru lela na a sa ndoŋebiana.B ka kpa Pɔɔl ajembu nɛ e bɛlɛ ashi Listra be asheŋ8 Kanyɛn ko daa wɔ Listra nɛ mbe aya daŋ wu hale mbe kebiato kikɛ. E daa maŋ naŋ nite
         ŋ ku so. 9 Pɔɔl ka bee bɔ kubɔya na nɛ e wu kananɛ kanyɛn na kaŋ kusoe a nu kamalga na nɛ kananɛ
         e kɔ yirda a beeŋ tiŋ n nya kechɛ. Nɛ Pɔɔl keni mo diimbi nseŋ malga awɔrso ŋ kaŋɛ:
         “Niŋi to n teŋ to n yili fo aya so.” 10 Nɛ kanyɛn na tɛ to ŋ koso a nite a kilgi to. 11 Jimaŋ na ka wu kusɔ nɛ Pɔɔl wora na nɛ b fara a wora awɔr bumo be ŋgbar Laikonia to
         a kaŋɛ: “Anyi be ebɔrɛana e ki enyiŋgbasa n shi ebɔrɛso ŋ gbelge m ba anyi kutɔ na.”
         12 Ketre nɛ b daŋ nase Baanabas e daa la Zius, bumo be kegbir ko be ketre nseŋ nase Pɔɔl
         malɛ Hɛmes, bumo be kegbir ko malɛ be ketre, ŋkpal manɛ so mo e daa malga. 13 Ndoŋ nna nɛ kegbirwura nɛ e daa keni kegbir Zius be kelɔŋɛ be ebu nɛ k daa wɔ kade
         na be ekarso na so na ta egbolu nɛ atoto m ba kabuna na to. Mo nɛ jimaŋ na daa sha
         kemɔ amo nna n lara sarga n sa beshuŋipo na. 14 Baanabas nɛ Sɔɔl ka nu kusɔ nɛ b daa shin nɛ b wora na nɛ b kpɛa bumo be asɔbuuso
         to a ŋini kananɛ kesheŋ na jija bumo be ŋgbene nseŋ shile n luri jimaŋ na be nferinto
         a boŋ to a bishi bumo a kaŋɛ: 15 “Manɛ e ba nɛ menyee wora loŋ? Anyi alɛ gba la enyiŋgbasa nna fanɛ menyi. An ba nfe
         nna nɛ an ba kaŋɛ menyi baru lela na be asheŋ n shin nɛ men lar le be asheŋ jiga ere
         to m ba Ebɔrɛ nɛ e wɔ ŋkpa to nsaa la esa nɛ e to ebɔrɛso nɛ kasawule nɛ teku nɛ asɔ
         nɛ a wɔ amo to na kikɛ kutɔ. 16 Saŋɛ na e daŋ yige basa kikɛ nna fanɛ b baa bɛ bumo gbagba be aparsheŋ be ekpaana
         so. 17 Ama jemanɛ kikɛ, mo alɛ bee wora asɔ lela damta nna a ŋini menyi esa nɛ e la mo. Mo
         e naa sa menyi bɔrɛchu nɛ adɔjibi jemanɛ nɛ a daga. Mo e naa sa menyi ajibi jiso nsaa
         shin nɛ kagbenefuli bee bɔlɔ menyi to.” 18 Kamalga ere be kaman gba, keju basa na ashi sarga na be kelara n sa bumo to daa du
         kpakpa.19 Juwebi ko daŋ shi Pisidia be Antiɔk nɛ Ikoniam m ba kilgi jimaŋ na be ŋgbene nseŋ
         kpa Pɔɔl ajembu ŋ gbɛ mo n lar kade na to n ya lɛ a tama fanɛ e wu na. 20 Ama beyirdapoana na ka ba chala ŋ kulti mo nɛ e koso n niŋi to m bɛta n luri kade
         na to. Kumo be ŋklade nɛ mo nɛ Baanabas yɔ Dɛbi.Pɔɔl nɛ Baanabas ka naŋ bɛta n yɔ Siriya be Antiɔk be asheŋ21 Pɔɔl nɛ Baanabas daŋ bɔ baru lela na n sa Dɛbiebi n shin nɛ basa damta ki bebɛsopo
         ndoŋ. 22 Kumo be kaman nɛ b bɛta n yɔ Listra nɛ Ikoniam nɛ Pisidia be Antiɔk a wushi beyirdapoana
         na be ŋgbene nseŋ naa leŋ bumo to fanɛ b baa kɔ yirda nɛ kashenteŋto kpakpa. Le nɛ
         b daŋ naa kaŋɛ bumo: “An kikɛ beeŋ luri etɔrɔ damta to pɔɛŋ nseŋ luri Ebɔrɛ be kuwura
         na to.” 23 Asɔri kama to, b daa lara benimu nna a sa kumo to be basa nseŋ daa ta kabɔrɛkule nɛ
         ekishi a ta basa na kikɛ a bɔɔ Enyɛnpe nɛ bumo be yirda daa wɔ so na enɔ.24 B ka bɔla Pisidia be kasawule so m ba lar nɛ b ba Pamfilia 25 m ba bɔ kubɔya na ashi Pɛga nseŋ yɔ Atalia 26 n ya yili ndoŋ n luri ekuloŋgboŋ ko to m bɛta n yɔ Antiɔk kakpa nɛ b daŋ yili n ta
         bumo m bɔɔ Ebɔrɛ enɔ nɛ e baa keni bumo so ashi kushuŋ nɛ b daa loge na to. 27 B ka ba Antiɔk nɛ b shɛr asɔriebi na kikɛ ŋ kaŋɛ bumo asɔ nɛ bumo nɛ Ebɔrɛ wora kikɛ
         nɛ kananɛ e bugi ekpa n sa nnyamase gba nɛ b yirda. 28 Kumo be kaman nɛ b chena bebɛsopo na kutɔ kade na to n chɛr ga.

Beshuŋipo na nɛ benimuana na ka shɛr Jerusalɛm to be asheŋ151 Basa ko daŋ shi Judiya m ba Antiɔk m ba fara a ŋini bekurgepoana le be asheŋ a kaŋɛ:
         “B baa maŋ ku fo kututu fanɛ kananɛ Mosis be mbra na bee ŋini na, Ebɔrɛ maaŋ mɔlga
         fo kikɛ.” 2 Ndoŋ nna nɛ b kpal loŋ so n ji Pɔɔl nɛ Baanabas emɔrɔ kpakpaso ga nseŋ yili kumo fanɛ
         Pɔɔl nɛ Baanabas nɛ Antiɔk be basa na be beko e yɔ Jerusalɛm nɛ bumo nɛ beshuŋipo
         na nɛ benimuana na e ya malga demu na be asheŋ. 3 Asɔriebi na ka keta bumo n lar ekpa m bɛta nɛ b bɔla Fenisha nɛ Samɛria ŋ kaŋɛ ndoŋ
         be asɔriebiana kananɛ nnyamase gba fara a bɛ Ebɔrɛ so nɛ kumo be loŋ be baru na fuli
         bekurgepoana na kikɛ be ŋgbene ga. 4 B ka ba Jerusalɛm nɛ asɔriebi na nɛ beshuŋipo na nɛ benimuana na sɔ bumo nɛnɛ nɛ b
         kaŋɛ bumo asɔ nɛ bumo nɛ Ebɔrɛ wora kikɛ nyam. 5 Nɛ beyirdapoana na be beko nɛ b shi Efarisiana na be katuŋ to na niŋi to n yili ŋ
         kaŋɛ: “A daga fanɛ b ku bumo atutu ŋkeŋ shin nɛ b baa nu a sa Mosis be mbraana na.”6 Ndoŋ nna nɛ beshuŋipo na nɛ benimuana na shɛr nɛ b keni demu na to. 7 B daŋ keni kumo to loŋ nɛ Pita ya niŋi to n yili ŋ kaŋɛ: “Ŋ kurgepoana, men nyi fanɛ
         ma nɛ Ebɔrɛ daŋ lara menyi to dra na kikɛ fanɛ n ya bɔ baru lela na be kubɔya na n
         sa nnyamase nɛ b nu nseŋ yirda. 8 Ebɔrɛ nɛ e nyi basa kikɛ be ŋgbene kikɛ na malɛ e sa bumo Kiyoyu Cheeŋ na fanɛ kananɛ
         e daŋ wora n sa anyi na, a ŋini fanɛ nnyamase gba beeŋ tiŋ ŋ ki beyirdapo. 9 E maŋ ŋini fanɛ an kɔr bumo to. Bumo be yirda so nɛ e ta bumo be alubi m paŋ bumo.
         10 Nɛ manɛ e ba nɛ menyee ta le be kesheŋ kpakpaso nɛ an nanaana maŋ tiŋ ŋko an gbagba
         maaŋ tiŋ n wora a deŋi beyirdapo ere so nɛ men wora Ebɔrɛ ŋ keni? 11 Akai, loŋ maŋ nyalɛ. An yirda fanɛ Enyɛnpe Yesu be kuwɔr be kakɛ na so nɛ an nya kumɔlga.
         Loŋ malɛ e la bumo alɛ gba.”12 Pɔɔl nɛ Baanabas ka bee kute Ebɔrɛ be etɔɔnɛsheŋ nɛ emamachisheŋ damta nɛ Ebɔrɛ shin
         nɛ b wora nnyamase na to be asheŋ ere nɛ basa na kikɛ la to boeŋ a nu. 13 B ka malga n loge nɛ Jeems malɛ ta ŋ kaŋɛ: “Bekurgepoana, men nu ma kutɔ nfe. 14 Naniere nɛ Saimɔn kute kananɛ Ebɔrɛ fara n sha nnyamase na n lara bumo to be basa
         nɛ baaŋ baa la mo peya. 15 Loŋ gbagba malɛ nɛ anebiana na be mmalga na bee kaŋɛ abɔrɛsibɛ na to fanɛ:16 ‘Kede be kaman meeŋ naŋ bɛta m bam ba bar Deevid be kanaŋ ŋkpa ton naŋ pɔr kanaŋ na be alambure nam bɛ abar so.17 Nɛ basa pɔtɛ nɛ b ka na kikɛnɛ nnyamase nɛ n laraŋ ki meya na kikɛ e ba fin ma.18 Enyɛnpe nɛ e bugi kesheŋ ere toŋ kaŋɛ dra na kikɛ na e naa kaŋɛ loŋ na.’ ”19 Nɛ Jeems naŋ kaŋɛ: “Ma ere kutɔ an sa maŋ tɔrɔ nnyamase nɛ b fara nɛ b bɛ Ebɔrɛ so
         ere. 20 Ama a daga fanɛ an sibɛ kawɔl ŋ kaŋɛ bumo fanɛ b sa maa ji ajibi nɛ a maŋ walɛ so
         ŋkpal a ka la kalɔŋɛ be ajibi so. An kaŋɛ bumo fanɛ b baa gelge kubojuaji nsaa maa
         ji ŋklaŋ ŋko kusɔbɔya kama nɛ b maŋ teŋ. 21 Ŋkpal manɛ so, basa ka fara a kraŋ Mosis be mbra na ashi nshɛrbuana to kewushiachɛ
         kama na nɛ kananɛ b malga amo be asheŋ kade kama to na chɛr ga kabre.”B ka sibɛ kawɔl n sa nnyamase na be asheŋ22 Ndoŋ nna nɛ beshuŋipo na nɛ benimuana na nɛ asɔriebi na kikɛ wora kɔnɔkoŋwule fanɛ
         b lara katuŋ na to be basa ko n shuŋi bumo nɛ Pɔɔl nɛ Baanabas Antiɔk. Judas nɛ baa
         tre Baasabas na nɛ Sailas nɛ b daŋ lara. Bumo benyɔ na daa la basa nɛ bekurgepoana
         na kikɛ daa sa bunyaŋ nna. 23 Le be kawɔl nɛ b daŋ ta n shuŋi mbɔ na: “Beshuŋipo na nɛ benimuana na bee chɔrɔ menyi
         nnyamase nɛ men la bekurgepoana a wɔ Antiɔk nɛ Siriya nɛ Silisia to na.24 An nu kananɛ anyi to be beko ya malga asheŋ ko a tɔrɔ menyi n shin nɛ menyi be ŋgbene
         jija menyi ga, ama men baa nyi fanɛ mannɛ anyi e shuŋi bumo fanɛ b ya kaŋɛ menyi loŋ.
         25 Amoso nɛ an shɛr n wora kɔnɔkoŋwule n lara anyi to be beko n shuŋi bumo menyi kutɔ
         na. 26 Bumo nɛ Baanabas nɛ Pɔɔl, an teri lelaana nɛ b kpal Enyɛnpe Yesu Kristo so n ji kenyɛn
         m mɔ bumo be amu n shuŋ na e naa yɔ. 27 Menyeeŋ nu asheŋ koŋwule nɛ anyee sibɛ ere gbagba ashi Judas nɛ Sailas nɛ anyee shuŋi
         ere be kɔnɔ to. 28 Ŋkpal manɛ so, anyi nɛ Kiyoyu Cheeŋ na wora kɔnɔkoŋwule nna fanɛ an sa maŋ naŋ sa
         menyi tɔrɔ kama n ti le be mbraana nɛ an tama fanɛ a daga ere so fanɛ: 29 Men sa maa ji nlɔŋɛjibi, men sa maa ji ŋklaŋ, men sa maa we kusɔbɔya kama nɛ b maŋ
         teŋ. Kumo nɛ k ka na e la fanɛ men baa gelge kubojuaji. Men baa gelge asheŋ ere, asheŋ
         beeŋ nyalɛ n sa menyi. Ebɔrɛ e chɛ menyi to.”30 Kede be kaman nɛ b sa mbɔ na ekpa nɛ b yɔ Antiɔk n ya shɛr beyirdapoana na kikɛ n
         ta kawɔl na n sa bumo. 31 Basa na ka kraŋ kawɔl na nɛ bumo be ŋgbene fuli bumo ga ŋkpal kananɛ kubɔya na leŋ
         bumo to na so. 32 Judas nɛ Sailas nɛ bumo alɛ gba daa la anebiana na daŋ malga n chɛr ga a ŋini bekurgepoana
         na asheŋ n leŋ bumo to. 33 B ka wora nchɛnnyɔ ndoŋ nɛ bekurgepoana na sa bumo ekpa nɛ b bɛta n yɔ nɛ kagbenewushi
         bumo nɛ b shuŋi bumo na kutɔ. 34 Ama Sailas bre daŋ kaŋɛ fanɛ e beeŋ ka ndoŋ. 35 Nɛ Pɔɔl nɛ Baanabas wora nchɛnnyɔ ashi Antiɔk nɛ bumo nɛ bebɛsopoana na be bedamta
         ŋini basa abɔrɛsheŋ m bɔ Enyɛnpe be kubɔya na n sa bumo.Pɔɔl nɛ Baanabas ka barga to be asheŋ36 B wɔtɔ loŋ nɛ kachako Pɔɔl ba kaŋɛ Baanabas: “Shin nɛ an naŋ ya bɔɔ nde nɛ an daŋ
         ya bɔ Enyɛnpe be kubɔya n sa na to ebi be bekurgepoana na so ŋ keni kananɛ baa bɛ
         so.” 37 Nɛ Baanabas yɛ b keta Jɔn Maak n ti bumo be amu so a yɔ. 38 Nɛ Pɔɔl yɛ loŋ maŋ daga, ŋkpal manɛ so, Jɔn Maak daa maŋ tu bumo n loge bumo be sososo
         be kushuŋ nɛ b daŋ ba to na nseŋ yili Pamfilia n yige bumo nseŋ bɛta n yɔ epe. 39 Ndoŋ nna nɛ b ji kumo be emɔrɔ ga m barga to. Nɛ Baanabas keta Maak n luri ekuloŋgboŋ
         ko to m bɔla nchu so n yɔ Saipres. 40 Nɛ Pɔɔl malɛ ta Sailas, nɛ bekurgepoana na ta bumo m bɔɔ Ebɔrɛ enɔ nɛ e baa keni bumo
         so. Kumo be kaman nɛ b yɔ. 41 Nɛ b bɔla Siriya nɛ Silisia n ya kaa leŋ asɔriebiana na to ashi bumo be kebɛso to
         fanɛ b baa kɔ yirda na to kpakpa.

Timoti ka tu Pɔɔl nɛ Sailas n yɔ be asheŋ161 Pɔɔl ta loŋ n ya fo Dɛbi n lar ndoŋ n yɔ Listra n ya tu ebɛsopo ko nɛ baa tre Timoti
         ndoŋ. Mo nio gba daa la eyirdapo nna a la Juw nɛ mo tuto malɛ daa la Griik. 2 Timoti daa kɔ ketre ga ashi bekurgepoana nɛ b daa wɔ Listra nɛ Ikoniam na kikɛ nyam
         kutɔ. 3 Pɔɔl ka daa sha keketa Timoti n yɔ so e ku mo kututu nna. E daŋ wora loŋ nna ŋkpal
         ndoŋ be basa na kikɛ ka daa nyi Timoti mo tuto ka la Griik so. 4 Kade kama to nɛ b daŋ yɔ b daa kaŋɛ beyirdapoana na asɔ nɛ beshuŋipo nɛ benimuana
         nɛ b wɔ Jerusalɛm na wora kɔnɔkoŋwule n yili na nna nsaa kaŋɛ bumo fanɛ b baa bɛ loŋ
         be mbraana na so. 5 Amoso, asɔriebi na daa naŋ nya keyirda be eleŋ nna nseŋ naa wora keshi kachɛ kama
         malɛ gba a ti so.Pɔɔl ka ku bɔrɛdare ashi Trowas be asheŋ6 B ka naŋ lar Listra nɛ b bɔla Frijia nɛ Galeesha be efuliana so be egbaŋ to, ŋkpal
         manɛ so, Kiyoyu Cheeŋ na daa maŋ shin nɛ b bɔ kubɔya na ashi Eeshia be efuli so. 7 B ka fo Maisiya be efuli be ekar to a sha keyɔ Bitinia be efuli so nɛ Yesu be Kiyoyu
         na maŋ sa bumo ekpa. 8 Nɛ b bɔla Maisiya to n yɔ Trowas. 9 Kumo be kamɔnchɛ be kanyɛso nɛ Pɔɔl ku bɔrɛdare ko n wu Masɛdonia be kanyɛn ko ka
         yil a kule mo: “Dii a ba Masɛdonia nfe m ba chɛ anyi to!” 10 Pɔɔl ka ku le be bɔrɛdare na nɛ an bela ase manaŋ manaŋ m pɛ Masɛdonia be ekpa, ŋkpal
         manɛ so, an daŋ yili kumo nna fanɛ Ebɔrɛ e tre anyi fanɛ an ya bɔ baru lela na n sa
         ndoŋebi.Libiya ka ki ebɛsopo ashi Filipai be asheŋ11 Ndoŋ nna nɛ an yili Trowas n luri ekuloŋgboŋ ko to m bɔla nchu so n ta n yɔ Samɔtrees
         ŋ klade n yili ndoŋ n yɔ Niyapɔlis. 12 Ndoŋ nɛ an ya yili n nite n yɔ Filipai, Masɛdonia be efuli so be kadegboŋ juŋkparso
         ko. Romebi e daŋ jɔŋɛ kumo ere gba a wɔ ndoŋ. An daŋ wora nchɛnnyɔ kade na to. 13 Kewushiachɛ ka fo nɛ an lar kade na to n yɔ lɔr ko ase kakpa nɛ an daa tama Juwebi
         be kabɔrɛkulekpa beeŋ baa wɔ. 14 Ndoŋ nɛ an ya chena m malga n sa beche ko ka ba shɛr. Beche nɛ b daŋ nu anyi be kamalga
         na be eko e daa la Libiya, e daa la ewajɛ peper kunɔkunɔ nɛ amo be yawu daa du kpakpa
         na be efapo nna n shi Tayataira. E daa la eche nɛ e daŋ bunyaŋ Ebɔrɛ nna nɛ Enyɛnpe
         bugi mbe kagbene nɛ e bugi asoe n nu kusɔ nɛ Pɔɔl daa kaŋɛ na. 15 B daŋ bɛr mo nɛ mbe laŋ to ebi kikɛ kabɔrɛbɛr nna. Le nɛ e daŋ ba kaŋɛ anyi: “Nɛ men
         baa nyi fanɛ n la Enyɛnpe na be eyirdapo kashenteŋto nna, men ba kaa wɔ ma pe.” Le
         nɛ e daŋ ta n shin nɛ an yɔ.B ka ti Pɔɔl nɛ Sailas ebu be asheŋ16 Kachako an ka bee yɔ kabɔrɛkulekpa nɛ kebichebi ko nɛ kiyoyu lubi ko daa wɔ mo to
         a shin nɛ e daa wu asheŋ a kaŋɛ na tu anyi. Mbe kewu asheŋ ŋ kaŋɛ na daa shin nɛ e
         daa nya amansherbi damta ga nna a sa mo nyɛnpeana. 17 Ndoŋ nna nɛ e bɛ anyi nɛ Pɔɔl so a ponte a kaŋɛ: “Basa ere la Enyɛnpetale Ebɔrɛ be
         anya nna. Baa kaŋɛ menyi kananɛ menyeeŋ tiŋ n nya kumɔlga nna.” 18 E daŋ malga loŋ nchɛ damta nɛ kachako Pɔɔl be kagbene jija mo ga nɛ e gben ŋ kilgi
         ŋ kaŋɛ kiyoyu lubi na: “Yesu Kristo be ketre to nɛ mee kaŋɛ fo na: Lar kebichebi ere
         to!” Epul na gbagba to nɛ kiyoyu lubi na lar kebichebi na to.19 Kebichebi na mo nyɛnpeana ka pin fanɛ e maaŋ naŋ tiŋ n nya amansherbi n sa bumo nɛ
         b nyaŋ Pɔɔl nɛ Sailas ŋ gberge bumo n yɔ kelɔnɛ so, demujikpa n ya sa benimuana na.
         20 Romebi be ekrachigboŋana na kutɔ nɛ b daŋ bar bumo m ba kaŋɛ: “Basa ere la Juwebi
         nna a wɔ kade ere to a tɔrɔ basa. 21 Edaŋkaresheŋ ko nɛ a maa bɛ anyi be mbra na so nɛ b wɔtɔ a ŋini. Anyi alɛ la Romebi
         nna, an maaŋ tiŋ m bɛ loŋ be edaŋkare so.” 22 Nɛ jimaŋ na malɛ ta bumo be nnɔ n wɔtɔ a bri bumo, nɛ benimuana na kpɛa Pɔɔl nɛ Sailas
         be asɔbuuso to nseŋ shin nɛ b kuya bumo so. 23 B ka shin nɛ b bri bumo ga n loge nɛ b shin nɛ b ti bumo ebu nseŋ kaŋɛ kabutikenipo
         na fanɛ e ti bumo kpakpa n wɔtɔ. 24 Kabutikenipo na ka nu loŋ nɛ e ta bumo n wɔtɔ lalaloge be ebu na to nseŋ kre bumo
         be ayaana m mata ŋgbuliŋ gbɛgbɛso ko.25 Kumo be kamɔnchɛ be kiidiso Pɔɔl nɛ Sailas ka bee kule Ebɔrɛ nsaa boŋ nshɛ a di Ebɔrɛ
         epaŋ nɛ bumo braana nɛ b wɔ kabuti na to na bee nu. 26 Nɛ kebembeŋgboŋ ko ba epul na to m ba gbuŋgbuŋ kasawule nɛ ebu na daa yil so na gba
         to nɛ mbuna na kikɛ bugi epul na to nɛ kabutipoana na be ŋgbɛlɛbiana lar bumo so n
         tɔr. 27 Kabutikenipo na ka tiŋi n wu kananɛ mbuna na kikɛ bugi a yil na nɛ e pe tokobi nɛ
         e mɔ mbe kumu, ŋkpal manɛ so, e daa tama fanɛ basa na kikɛ lar nna. 28 Ndoŋ nna nɛ Pɔɔl boŋ to awɔrso ga ŋ kaŋɛ: “Sa maŋ doro fo kumu. Anyi kikɛ wɔtɔ.” 29 Nɛ kabutikenipo na shin nɛ b sa mo fitila nɛ e jɔ to n luri ŋ gbir Pɔɔl nɛ Sailas
         be anishito a chicha. 30 Ndoŋ nna nɛ e keta bumo n lar n ya bishi bumo: “N nyɛnpeana, nuso nɛ meeŋ wora n tiŋ
         n nya kumɔlga?” 31 Nɛ b kaŋɛ mo: “Yirda Enyɛnpe Yesu Kristo nɛ fo nɛ fo laŋ to ebi e nya kumɔlga.” 32 Kumo be kaman nɛ b bɔ Enyɛnpe na be kubɔya na n sa mo nɛ mbe kowu to ebi kikɛ. 33 Jemanɛ na malɛ kikɛ so nɛ kabutikenipo na fɔr bumo be achuuana na nɛ b bɛr mo nɛ mbe
         laŋ to ebi kabɔrɛbɛr epul na to. 34 E daŋ yɛr Pɔɔl nɛ Sailas mo pe nna n ya sa bumo ajibi. Mo nɛ mbe eche nɛ bibi be ŋgbene
         daŋ fuli bumo ga ŋkpal b ka yirda Ebɔrɛ naniere so.35 Kumo be ŋklade nɛ Romebi be ekrachigboŋana na ta le be kubɔya n shuŋi bepurshi ŋ kaŋɛ:
         “Men shin nɛ basa na e baa yɔ.” 36 Nɛ kabutikenipo na ta kumo ŋ kaŋɛ Pɔɔl: “Ekrachigboŋana na shuŋi n sa ekpa fanɛ b
         lara menyi kabuti to. Amoso, men koso kagbenewushiso a yɔ.” 37 Nɛ Pɔɔl kaŋɛ bepurshi na: “B maŋ ji anyi demu ŋ keni nseŋ shin nɛ b bri anyi basa
         to. Anyi alɛ la Rom be efuli so ebi nna. B ka bri anyi n loge nɛ b ta anyi n ti ebu
         nseŋ naa sha keŋana boeŋ n lara anyi a? Akai, loŋ maaŋ nya. A daga fanɛ bumo, Romebi
         be ekrachigboŋana na gbagba ka ba nfe m ba lara anyi.” 38 Ndoŋ nna nɛ bepurshi na ya kute kesheŋ na n sa Romebi be benimuana na nɛ kufu pɛ bumo
         ŋkpal b ka nu basa nɛ b ti ebu na ka la Rom be efuli so ebi so. 39 Ndoŋ nna nɛ b ya kule bumo fanɛ b ta m paŋ bumo. Kumo be kaman nɛ b lara bumo kabuti
         na to nseŋ kule bumo fanɛ b lar kade na to. 40 Nɛ Pɔɔl nɛ Sailas lar kabuti na to n yɔ Libiya pe n ya tu bekurgepoana na ndoŋ n leŋ
         bumo to nseŋ lar kade na to.
         
            

         
      

   
      
         17
B ka tɔrɔ Pɔɔl nɛ mo braana ashi Tɛsalɔnika be asheŋ171 B ta loŋ m ba bɔla Amfipɔlis nɛ Apɔlonia m ba fo Tɛsalɔnika, kakpa nɛ Juwebi be nshɛrbu
         ko daa wɔ na. 2 Nɛ Pɔɔl yaŋ yɔ nshɛrbu na to fanɛ kananɛ e chɛr a wora kade kama to na. Mbe kewushiachɛ
         asa nɛ e wɔ ndoŋ a kɔ abɔrɛsibɛ na a ji basa na emɔrɔ 3 a ta amo a bugi asheŋ to a ŋini bumo kananɛ a daga Kristo na ka beeŋ luri etɔrɔ to
         nɛ Ebɔrɛ e naŋ tiŋi mo luwu to ŋ kaŋɛ bumo: “Yesu nɛ mee malga mbe asheŋ ere e la
         Kristo na.” 4 Nɛ bumo be beko yirda Pɔɔl be kamalga na nɛ bumo nɛ Pɔɔl nɛ Sailas ba ki basa koŋwule
         a bɛ Yesu so. Loŋ koŋwule na nɛ Griikebi be bedamta ko nɛ b daa bunyaŋ Ebɔrɛ na nɛ
         bebunyampocheana na be bedamta malɛ gba daŋ wora. 5 Ama kayurbesa daŋ pɛ Juwebi na ga nɛ b chala basa fuloŋ tɔlpo ko ashi kubɔrbi so nseŋ
         nya jimaŋ ko n ta kade na kikɛ to n wɔtɔ awɔrgboŋ ko to nseŋ ya mel Jeesɔn pe a fin
         kepɛ Pɔɔl nɛ Sailas m ba sa basa na. 6 B ka fin Pɔɔl nɛ Sailas ŋ gben nɛ b gberge Jeesɔn nɛ bekurgepo ko n ya sa kade na
         to be benimuana m ponte ŋ kaŋɛ: “Basa ere na nde kama to nna a baga amo to nseŋ ba
         anyi alɛ be kade ere to. 7 Nɛ Jeesɔn ta bumo n wɔtɔ mo pe. Bumo kikɛ wɔtɔ nna a wora a da Romebi be ewurgboŋ
         na be mbraana na so a kaŋɛ basa fanɛ ewura ko malɛ gba naa wɔtɔ nɛ baa tre Yesu.”
         8 Ndoŋ nna nɛ jimaŋ na nɛ kade na to be benimuana na be kebagato sɔ kakpa kikɛ. 9 Nɛ benimu na shin nɛ Jeesɔn nɛ mo braana na yili Pɔɔl nɛ Sailas be katelamu to ŋ ka
         kumo be loŋ be amansherbi pɔɛŋ nɛ b yige bumo.Pɔɔl nɛ Sailas ka ba Beriya be asheŋ10 Kanyɛ ka baŋ biri nɛ bekurgepoana na shin nɛ Pɔɔl nɛ Sailas yɔ Beriya. B ka fo ndoŋ
         nɛ b yɔ ndoŋ be nshɛrbu to. 11 Ndoŋebi bre daŋ bugi bumo be asoe a sha kenu kubɔya na ga nsaa koya abɔrɛsibɛ na kachɛ
         kama a keni ŋko Pɔɔl be mmalga na bɔla ekpa a. 12 Bumo be bedamta daŋ yirda nɛ Griikebi be bebunyampocheana be bedamta nɛ Egriiknyɛn
         be bedamta gba ba yirda. 13 Tɛsalɔnika be Juwebi na ka nu fanɛ Pɔɔl bɔ Ebɔrɛ be kubɔya na ashi Beriya gba nɛ b
         ba ndoŋ m ba fara a we a wɔtɔ basa na a yeŋ bumo to a wɔtɔ kebagato to. 14 Epul na to nɛ bekurgepoana na nya manaŋ n shin nɛ Pɔɔl yɔ teku ase be nde to nseŋ
         ka Sailas nɛ Timoti Beriya to. 15 Atens kikɛ nɛ bumo nɛ b daŋ shuŋi Pɔɔl a yɔ na daŋ ya yige mo nseŋ bɛta n ta Pɔɔl
         be ŋkela n yɔ Beriya fanɛ Sailas nɛ Timoti e ba manaŋ m ba tu mo.Pɔɔl ka malga ashi Atens be asheŋ16 Pɔɔl ka wɔ Atens a jo Sailas nɛ Timoti nseŋ wu kananɛ agbir bɔlɔ kade na to nɛ mbe
         kagbene jija mo ga. 17 Amoso, saŋkama e daa ji Juwebi nɛ nnyamase nɛ b daa bunyaŋ Ebɔrɛ na emɔrɔ nna ashi
         nshɛrbu na to nseŋ naa yɔ kelɔnɛ so gba kachɛ kama n ya kaa ji basa nɛ e daa tu ndoŋ
         emɔrɔ. 18 Kanyiashenfinpoana be ntuŋ nɛ baa tre Epikyurisebi nɛ Stowikebi na malɛ gba be beko
         daŋ ba ji mo emɔrɔ nɛ beko bishi abar: “Manɛ nɛ kanyiashenfuloŋwura ere bee sha keŋini
         ere?” Nɛ beko kaŋɛ: “K du fanɛ e bee malga ebɔrɛ pɔtɛana ko be asheŋ nna.” Pɔɔl ka
         daa malga Yesu be ketiŋi luwu to na be asheŋ so nɛ b daŋ kaŋɛ loŋ na. 19 Ndoŋ nna nɛ b keta Pɔɔl n yɔ nshɛrwuraana ko nɛ b daa shɛr Ariɔpages be kebee so na
         kutɔ n ya kaŋɛ mo: 20 “Kaŋɛ anyi keŋini popɔr nɛ fee malga ere be asheŋ. Asheŋ popɔr nɛ fee malga na, anyi
         maŋ naŋ nu amo be asheŋ kikɛ, amoso nɛ anyee sha fanɛ fo kaŋɛ anyi amo be afito.”
         21 Atens be ndetoebi kikɛ nɛ befɔana na daa maa kɔ wale she kebaatase a nu ŋko a kaŋɛ
         abar ebaru popɔr nɛ b nu be asheŋ so so nɛ b daŋ kaŋɛ loŋ na.22 Nɛ Pɔɔl niŋi to n yili Ariɔpages be nshɛr na to nseŋ kaŋɛ: “Atensebi, n wu kananɛ
         men ta menyi be yirda n wɔtɔ ebɔrɛ damtaana to. 23 Ŋkpal manɛ so, ŋ ka nite menyi be kade ere to nseŋ wu asɔ nɛ menyee bunyaŋ, n wu bɔrɛsure
         ko nɛ b sibɛ kumo so: ‘Ebɔrɛ nɛ b maŋ nyi peya.’ Kusɔ nɛ menyee bunyaŋ nsaa maa nyi
         na be asheŋ nɛ m baa kaŋɛ menyi naniere na. 24 Ebɔrɛ nɛ e to durnya ere nɛ asɔ nɛ a wɔ kumo to kikɛ ere e la ebɔrɛso nɛ kasawule
         kikɛ be Enyɛnpe, mo alɛ maa chena nshɛrbu nɛ enyiŋgbasa pɔr nɛ b baa bunyaŋ mo to.
         25 Mo alɛ maŋ naa sha kusɔ kama nɛ nyiŋgbasa ta enɔ a shuŋ a sa mo, ŋkpal manɛ so, mo
         e naa sa nyiŋgbasa ŋkpa nɛ efute nɛ kusɔ kama nyam. 26 Esa koŋwule nɛ e daŋ fara n to nseŋ bɔla mo to n to yiri kikɛ n shin nɛ b sɔ kasawule
         so kikɛ nyam a wɔtɔ na. Mo gbagba malɛ e daŋ yili saŋɛ nɛ kakpa nɛ baaŋ ba kaa wɔ
         pɔɛŋ nseŋ to bumo. 27 E daŋ wora loŋ nna nɛ b laa n fin mo kukoko to n ya nya mo ashi bumo be kafin na to.
         Ama anyi be ekama ere nyam nɛ Ebɔrɛ maŋ wɔ kufɔ, 28 ŋkpal manɛ so:‘Mo e naa shin nɛ an wɔtɔa nite a kilgi toa du kananɛ an du ere na.’Menyi be besibɛpo malɛ e naa kaŋɛ loŋ:‘Anyi alɛ gba la mbe mbia nna.’29 Ŋkpal anyi alɛ ka la mbe mbia so, an sa maa fɛ fanɛ Ebɔrɛ du fanɛ shuwa be kusɔ pɔrso
         ŋko gbiti be kusɔ pɔrso ŋko kejembu be kusɔ pɔrso ko nɛ nyiŋgbasa ta mo gbagba be
         kenyi be nfɛra n wora nna. 30 Ebɔrɛ kplaŋ saŋɛ nɛ basa daa maŋ nyi na so, ama naniere e bee kaŋɛ ekama kaplɛkama
         fanɛ e lar mbe alubi to. 31 Ŋkpal manɛ so, e lara kachako n yili a sha keshin nɛ esa ko nɛ e lara n yili na e
         ji durnya ere demu kumo be ekpa so. Mo alɛ ŋini ekama nyam kumo be loŋ n shin nɛ amodoŋwura
         tiŋi luwu to.”32 B ka nu Pɔɔl ka malga ketiŋi luwu to be asheŋ na nɛ bumo be beko wora mo eyurto nɛ
         beko malɛ kaŋɛ: “Anyi ere kraa sha kenamba n nu fo kamalga na.” 33 Ndoŋ nna nɛ Pɔɔl lar nshɛr na to n yɔ. 34 Nɛ basa ko yɔ mo kutɔ n ya ki bebɛsopo. Bumo to be beko e daa la Dayɔnaisias, Ariɔpages
         be katuŋ na to be esa, nɛ kache ko nɛ baa tre Damaris na n ta beko malɛ gba n ti so.

Pɔɔl ka ba Kɔrint be asheŋ181 Kede be kaman nɛ Pɔɔl lar Atens n ta n yɔ Kɔrint. 2 Ndoŋ nɛ e ya tu Juwnyɛn ko nɛ b daŋ kurge mo ashi Pɔntes a tre mo Akwila na. Mo nɛ
         mbe eche Prisila ka daŋ shi Itali m ba ndoŋ ŋkpal Ewurgboŋ Klawdias ka daŋ ju Juwebi
         kikɛ ashi Rom na so, k daa maŋ chɛr. 3 Ndoŋ nna nɛ Pɔɔl ya chɔrɔ bumo nseŋ shir bumo pe a wɔtɔ a baa ewajɛbu a fa a nya amansherbi
         a tɔ mbe asɔ jiso fanɛ kananɛ bumo gbagba daa wora na. 4 Kewushiachɛ kama e daa yɔ nshɛrbu na to nna n ya kaa bugi asheŋ to a kaŋɛ Juwebi nɛ
         Griikebi kikɛ a sha keshin nɛ b wu fanɛ mbe kamalga na e bɔla ekpa.5 Sailas nɛ Timoti ka shi Masɛdonia m ba nɛ Pɔɔl yige kusɔ kama nsaa wɔtɔ a bɔ kubɔya
         na a bugi kumo to nɛnɛ a kaŋɛ Juwebi na fanɛ Yesu e la Kristo na. 6 Nɛ b ji mo emɔrɔ kpakpaso nseŋ tege mo. Nɛ mo alɛ gbaŋgbaŋ mbe asɔbuuso to be shishɛr
         n lɛ bumo n wora bumo kusha ŋ kaŋɛ: “Menyi be ŋklaŋ e baa wɔ menyi gbagba be amu so,
         mannɛ ma e bar kumo. Yili kabre a yɔ nnyamase kutɔ nɛ meeŋ baa yɔ n ya kaa bɔ kubɔya
         na a sa bumo.” 7 Kumo be kaman nɛ e yige bumo nseŋ yɔ n ya kaa wɔ kanyɛn ko nɛ e daa bunyaŋ Ebɔrɛ na
         pe. Mbe ketre e daa la Titias Jɛstes. Mbe kowu daŋ mata ndoŋ be nshɛrbu nna. 8 Nshɛrbu na be enimu nɛ b daa tre Krispes na nɛ mbe laŋ to ebi daŋ yirda Enyɛnpe na
         nɛ Kɔrintebi be basa damta gba nu kubɔya na n yirda nɛ b bɛr bumo kabɔrɛbɛr. 9 Kanyɛso ko Pɔɔl ku bɔrɛdare n nu Enyɛnpe ka bee kaŋɛ mo: “Sa maa lɔ kufu n yige, baa
         kraa malga, ŋkpal manɛ so, n wɔ fo kaman. 10 Esa kama maaŋ tiŋ n wora fo shɛŋ, ŋkpal manɛ so, kade ere to be basa damta la meya
         nna.” 11 Kafɛ nɛ afɔl ashe nɛ Pɔɔl daŋ ji ndoŋ a ŋini kade na to ebi Ebɔrɛ be kubɔya na.12 Galio ka ba ki Romebi be gomena ashi Griis nɛ Juwebi na wora kɔnɔkoŋwule n nyaŋ Pɔɔl
         n ta mo n yɔ demujikpa n ya kaŋɛ gomena na: 13 “Kanyɛn ere bee wora ania nna a sha fanɛ basa e nu n sa mo nseŋ bɔla ekpa nɛ anyi
         be mbra na maa ŋini so m bɛ Ebɔrɛ so.” 14 Pɔɔl ka bugi kɔnɔ nɛ e malga nɛ Galio ku mbe kɔnɔ so ŋ kaŋɛ Juwebi na: “Demu ere daa
         la kulubi ko ŋko dalubisheŋ ko be demu nna, a daŋ daga ŋ ka ji menyi Juwebi ere kanyiti.
         15 Ama k ka la mmalga nɛ atre nɛ menyi be mbraana be asheŋ ere bre, menyi gbagba e ji
         kumo kumo be ekpa so. M maaŋ ji loŋ be asheŋ be demu.” 16 Kumo be kaman nɛ e shin nɛ b ju bumo n lar demujikpa na. 17 Ndoŋ nna nɛ bumo kikɛ nyaŋ Sɔstenis nɛ e daa la nshɛrbu na to be enimu na m bri mo
         demujikpa na be kabuna to. Ama kumo alɛ daa maŋ tir Galio gbrɛbi gba kikɛ.Pɔɔl ka bɛta n yɔ Antiɔk be asheŋ18 Pɔɔl ka chena bekurgepoana na kutɔ ashi Kɔrint n wora nchɛnnyɔ nɛ e kela bumo nɛ mo
         nɛ Prisila nɛ Akwila luri ekuloŋgboŋ ko to m bɔla nchu so n yɔ Siriya. E daŋ nase
         kɔnɔ ashi Kɛŋkriya nna n sa Ebɔrɛ n shin nɛ b she mbe kumu pɔɛŋ nɛ e luri ekuloŋgboŋ
         to n yɔ. 19 B ka ba fo Ɛfeses nɛ Pɔɔl yige Prisila nɛ Akwila nseŋ yɔ ndoŋ be nshɛrbu to nɛ mo
         nɛ Juwebi na ya ji abɔrɛsheŋ na be emɔrɔ. 20 Nɛ b kule mo fanɛ e chena bumo kutɔ kade na to n wora nchɛnnyɔ nɛ e kini. 21 Ama le nɛ e daŋ kaŋɛ bumo nseŋ pɛ ekpa: “Nɛ Ebɔrɛ shuli, meeŋ naŋ bɛta m ba menyi
         kutɔ.” Kede be kaman nɛ e yili Ɛfeses n luri ekuloŋgboŋ ko to m bɔla nchu so n yɔ.22 E ka ta m ba fo Sizariya nɛ e yɔ Jerusalɛm n ya chɔrɔ ndoŋ be asɔriebi na nseŋ yɔ
         Antiɔk. 23 E ka ya wora nchɛnnyɔ ndoŋ nɛ e lar ndoŋ m bɔla Galeesha nɛ Frijia be efuliana so
         be egbaŋ to a leŋ beyirdapoana na kikɛ to.Apɔlɔs ka ba Ɛfeses nɛ Kɔrint be asheŋ24 Juwnyɛn ko nɛ baa tre Apɔlɔs nɛ b daŋ kurge mo Alɛkzaandria na daŋ ba Ɛfeses. E daa
         nyi kamalga to ga nsaa nyi abɔrɛsibɛ na malɛ ga. 25 B daŋ ŋini mo Enyɛnpe be ekpa na be asheŋ nna nɛ e daa wɔtɔ a yeŋi so a malga nsaa
         ŋini basa Yesu be asheŋ na kashenteŋto nɛ amo be ekpa so. Ama Jɔn be kabɔrɛbɛr na
         nawule be asheŋ nɛ e daa nyi. 26 Prisila nɛ Akwila ka nu e ka malga nshɛrbu na to kenyɛnso n loge nɛ b keta mo n yɔ
         epe n ya bugi Ebɔrɛ be asheŋ na to ŋ ŋini mo nɛnɛ. 27 Kumo be kaman nɛ Apɔlɔs yili kumo fanɛ e beeŋ yɔ Griis. Nɛ Ɛfeses be beyirdapoana
         na leŋ mo to nseŋ chɛ mo to n sibɛ nwɔl n sa bumo kurgepoana ashi Griis a kaŋɛ bumo
         fanɛ b sɔ mo nɛnɛ. E ka fo ndoŋ nɛ e chɛ bumo nɛ Ebɔrɛ ta mbe kuwɔr be kakɛ n shin
         nɛ b ki beyirdapo na to ga, 28 ŋkpal manɛ so, e daŋ ta kamalganyi nna n ji m bri Juwebi na basa to a ta abɔrɛsibɛ
         na a bugi asheŋ a ŋini bumo nɛnɛ fanɛ Yesu e la Kristo na.

Pɔɔl ka ba Ɛfeses be asheŋ191 Jemanɛ nɛ Apɔlɔs daa wɔ Kɔrint na nɛ Pɔɔl malɛ na kasawule na kikɛ so loŋ n ya fo
         Ɛfeses. 2 Ndoŋ nɛ e ya tu beyirdapo ko m bishi bumo: “Men ka ki beyirdapo, Kiyoyu Cheeŋ na gbelge
         menyi so a?” Nɛ b kaŋɛ: “Anyi ere maŋ nu fanɛ Kiyoyu Cheeŋ ko malɛ wɔtɔ gba.” 3 Nɛ Pɔɔl bishi bumo: “Nɛ nuso be kabɔrɛbɛr nɛ b bɛr menyi?” Nɛ b kaŋɛ: “Kabɔrɛbɛr nɛ
         Jɔn daŋ bɔ kumo be asheŋ na.” 4 Nɛ Pɔɔl kaŋɛ: “Kabɔrɛbɛr nɛ Jɔn daa bɛr basa na daa ŋini fanɛ basa na yɛ b lar bumo
         be alubi to, ama e daa kaŋɛ ekama nna fanɛ a daga fanɛ e yirda esa nɛ e wɔ mo ere
         Jɔn be kaman a ba na, mo e la Yesu na.” 5 Ɛfeses be beyirdapoana na ka nu loŋ nɛ b shin nɛ b bɛr bumo kabɔrɛbɛr Enyɛnpe Yesu
         be ketre to. 6 Nɛ Pɔɔl ta mbe enɔana n deŋi bumo so nɛ Kiyoyu Cheeŋ na gbelge bumo so nɛ b gbar ŋgbar
         nɛ bumo gbagba maa nu nseŋ naŋ wu abɔrɛsheŋ ŋ kaŋɛ. 7 Bumo kikɛ daŋ fo fanɛ benyɛn kuduanyɔ.8 Pɔɔl be afɔl asa nɛ e wɔtɔ a yɔ ndoŋ be nshɛrbu to n ya kaa malga basa na kutɔ kenyɛnso
         a ji bumo emɔrɔ a sha b ka yirda fanɛ Ebɔrɛ be kuwura na to be asheŋ nɛ e daa malga
         na la kashenteŋ nna. 9 Ama bumo be beko daŋ ta amu kpakpaso ŋ kini kenu nseŋ malga mmalga lubi basa na kikɛ
         to ŋ gbiti ekpa nɛ Enyɛnpe bee ŋini na. Nɛ Pɔɔl yige bumo nseŋ keta beyirdapoana na
         nɛ b wɔtɔ a shɛr kachɛ kama a ber abɔrɛsheŋ na be bare ashi lambu nɛ Tiranes daa shɛr
         basa a malga a sa bumo na to. 10 Pɔɔl be nfɛ anyɔ nɛ e wɔtɔ a wora loŋ hale nɛ basa nɛ b daa wɔ Eeshia be efuli so
         na kikɛ, Juwebi nɛ nnyamase gba ya nu Enyɛnpe be kubɔya na.Skiva be mbinyɛnbi nɛ ayoyu lubi ko be asheŋ11 Ebɔrɛ daa bɔla Pɔɔl so nna a wora emamachisheŋ popɔr damta ga. 12 B daa ta Pɔɔl be antikiana nɛ mbe kushuŋ to be asɔbuuso gba nna n ya kaa sa belɔpo
         nɛ a bee shin nɛ basa na be alɔ nɛ ayoyu lubiana malɛ gba bee lar bumo to. 13 Juwebi ko gba daa na a kilgi to a ju ayoyu lubi nseŋ wora ania nɛ b ta Enyɛnpe Yesu
         be ketre gba n wora loŋ ŋ kaŋɛ ayoyu lubi na: “Yesu nɛ Pɔɔl bee bɔ mbe kubɔya na be
         ketre to nɛ mee kaŋɛ menyi na, men lar esa ere to.” 14 Bɔrɛmatapo nimuso nɛ baa tre Skiva na be mbinyɛnbi ashunu e daa wora loŋ na. 15 Nɛ kiyoyu lubi na kaŋɛ bumo: “N nyi Yesu nsaa nyi Pɔɔl be asheŋ nɛ basa mo malɛ e
         la menyi alɛ?” 16 Ndoŋ nna nɛ kanyɛn nɛ kiyoyu lubi na wɔ mo to na nyaŋɛ to m buu bumo n doro bumo nseŋ
         kpɛa bumo be asɔbuuso to n lɛ nɛ b lar mbe kowu na to n delge so n shile n choŋ. 17 Juwebi nɛ nnyamase nɛ b daa wɔ Ɛfeses na kikɛ ka nu kumo nɛ kufu pɛ bumo kikɛ ga nɛ
         b sa Enyɛnpe Yesu be ketre kemaŋkura ga. 18 Nɛ beyirdapoana na be bedamta ba basa to m ba kaa bugi bumo gbagba be afito a kaŋɛ
         alubi nɛ b wora. 19 Bumo be bedamta nɛ b daŋ ta ŋkilgi be nwɔl ŋ koya ŋkilgi na daŋ bar amo kikɛ abar
         so m ba chɔɔ amo basa kikɛ be anishito. B ka daŋ ber nwɔl na be amansherbi a daa wɔ
         pɔŋ ŋgboŋ adesa. 20 Ŋkpal le be asheŋgboŋ ere so Enyɛnpe be kubɔya na daŋ sɔ kakpa kikɛ nna nɛ basa damta
         bee yirda a ti so.Kolu ka ku Ɛfeses be asheŋ21 Asheŋ nɛ a wora na be kaman nɛ Kiyoyu Cheeŋ na shin nɛ Pɔɔl yili kumo mbe kagbene
         to fanɛ e beeŋ bɔla Masɛdonia nɛ Griis to n ta n yɔ Jerusalɛm. Le nɛ e daŋ kaŋɛ: “A
         daga fanɛ, ŋ kaŋ yɔ ndoŋ, n fo Rom gba.” 22 Ndoŋ nna nɛ e shuŋi mbe bechɛtopo anyɔ ko Masɛdonia nseŋ kraa wɔ Eeshia be kasawule
         so. Mbe bechɛtopo na e daa la Timoti nɛ Irastes.23 Jemanɛ na so nɛ kenishipere be kayurnyaŋ koso Ɛfeses ŋkpal Enyɛnpe be ekpa na so.
         24 Gbitibɔyɛponyɛn ko e daa wɔ Ɛfeses nɛ baa tre mo Demitrias. E daa ta egbiti nna a
         lɔŋɛ asɔ nɛ a du fanɛ kegbirche Aatemis be ebu. Mbe beshumpo daa nya tɔnɔ ga ashi
         kushuŋ na to. 25 Ndoŋ nna nɛ e tre mbe beshumpoana na nɛ bekama nɛ bumo alɛ gba daa shuŋ loŋ be kushuŋ
         na m ba shɛr ŋ kaŋɛ: “Men nyi fanɛ kushuŋ ere e naa nyalɛ anyi. 26 Menyi alɛ gba bee wu nseŋ naa nu kusɔ nɛ kanyɛn nɛ baa tre Pɔɔl na wɔtɔ a wora. E
         wɔtɔ nna a kaŋɛ basa fanɛ agbirana nɛ baa lɔŋɛ na maŋ la ebɔrɛana kikɛ. Mo alɛ tiŋ
         n shin nɛ basa damta ashi Ɛfeses nfe nɛ Eeshia be kasawule ere so be basa damta shuli
         fanɛ mbe kamalga na la kashenteŋ nna. 27 Nɛ an maŋ de so, basa beeŋ jija anyi be kushuŋ ere be ketre. Kumo alɛ be kaman, nɛ
         an maŋ de so, basa beeŋ ba kaa fɛl kegbirche Aatemis be ebu na nɛ mbe ketre maaŋ naŋ
         dii kikɛ. Men keni, kegbirche nɛ basa kikɛ bee bunyaŋ ashi Eeshia be efuli ere so
         na nɛ baa sha kewora loŋ na.”28 Jimaŋ na ka nu asheŋ nɛ Demitrias malga na nɛ agbo pɛ bumo nɛ b fara a ponte a kaŋɛ:
         “Ɛfesesebi be kegbirche Aatemis e la elempo.” 29 Ndoŋ nna nɛ kebagato na sɔ kade na to kikɛ nɛ jimaŋ yenso na nyaŋ Gayes nɛ Aristaakes,
         Masɛdonia be basa anyɔ ko nɛ bumo nɛ Pɔɔl daa na na ŋ gberge bumo n yɔ kade na be
         nshɛrkpa. 30 Pɔɔl gbagba daa sha keyɔ jimaŋ na be anishito nna ashi nshɛr na to nɛ beyirdapoana
         na ju mo. 31 Nɛ efuli na so be benimuana nɛ b daa la Pɔɔl mo teriana na gba shuŋi ŋ kaŋɛ mo fanɛ
         e sa maŋ kaŋ ba nshɛrkpa na to. 32 Jemanɛ ere so kikɛ nɛ nshɛr na kikɛ bee baga to, nɛ ekama bee gbar a juge to, ŋkpal
         manɛ so, bumo be bedamta gba daa maŋ nyi kusɔ nɛ b shɛr ndoŋ nɛ b wora. 33 Basa na be beko daa tama fanɛ Alɛkzaanda be asheŋ nna, ŋkpal Juwebi na ka daŋ shin
         nɛ e ya yili anishito na so. Ndoŋ nna nɛ Alɛkzaanda wora jimaŋ na enɔ a sha kemalga
         m mɔlga mbe kumu ashi jimaŋ na kutɔ. 34 B ka pin fanɛ e la Juw nna nɛ bumo kikɛ ponte awa anyɔ a kaŋɛ kusɔ koŋwule nɛ b daŋ
         fara ŋ kaŋɛ na: “Ɛfesesebi be kegbirche Aatemis e la elempo.” 35 Jimaŋ na wora awɔr na loŋ nɛ kade na to be krachigboŋ na ya tiŋ n lɔlɔ bumo nɛ b lo
         to nɛ e kaŋɛ bumo: “Ɛfesesebi, ekama nyi fanɛ Ɛfeses e naa keni kegbirche Aatemis
         be ebu na nɛ kejembu cheembi nɛ k shi ebɔrɛso n tɔr na so. 36 Esa kama maaŋ tiŋ n chɛ kumo be loŋ, amoso, men wushi eyur boeŋ n sa maŋ kuse n wora
         asheŋ brembreŋ. 37 Basa nɛ men bar nfe ere maŋ yuri kegbirlambu na to be kusɔ kama, bumo alɛ maŋ malga
         kulubi ŋ gbiti anyi be kegbirche na. 38 Nɛ Demitrias nɛ mbe beshumpo nɛ esa ko kɔ abar gba nna, baaŋ tiŋ n yɛr amodoŋwura
         benimuana na kutɔ nchɛ nɛ baa kaa lar a chena demujikpa na to na nɛ bumo nɛ amodoŋwura
         ya kaŋɛ kusɔ nɛ b wora abar. 39 Ama nɛ fanɛ men kraa sha kusɔ ko n ti so, kakpa nɛ baaŋ ji loŋ be demu e la ndetobia
         be nshɛr nɛ mbra na bee ŋini na to. 40 Ŋkpal manɛ so, nɛ anyi maŋ de so, Romebi na beeŋ kaŋɛ fanɛ kusɔ nɛ k wora ere la kelantokɔ
         nna. Le be kebagato ere maŋ kɔ kifi. Anyi alɛ maaŋ tiŋ ŋ kaŋɛ bumo kusɔ nɛ k bar le
         be kebagato ere.” 41 Krachi na ka malga n loge nɛ e shin nɛ basa na pesaŋ to n yɔ epe.

Pɔɔl ka naŋ bɛta n yɔ Masɛdonia nɛ Griis be asheŋ201 Basa na be kebagato na ka baŋ loge nɛ Pɔɔl tre beyirdapoana na n ta mmalga damta n
         leŋ bumo to ga nseŋ kela bumo nseŋ ta n yɔ Masɛdonia n ya yɔ ndoŋ be ndeana na to
         2 n ya kaa ta mmalga damta a leŋ beyirdapoana na to. 3 Ade be kaman nɛ e yili ndoŋ n yɔ Griis n ya ji afɔl asa ndoŋ. E daŋ naa bela ase nna
         nɛ e luri ekuloŋgboŋ ko to m bɔla nchu so n yɔ Siriya nseŋ nu Juwebi na ka bee sha
         kemɔ mo nɛ e naŋ bɛta m bɔla Masɛdonia. 4 Mo nɛ Pires nɛ e shi Beriya na pibi Sopata nɛ Aristaakes nɛ Sɛkundes nɛ b shi Tɛsalɔnika
         na nɛ Gayes nɛ e shi Dɛbi na nɛ Timoti nɛ Eeshia be efuli so ebi Tikikes nɛ Trɔfimes
         na e daŋ yɔ. 5 Bumo e daŋ juŋkpar n ya kaa jo anyi ashi Trowas. 6 Bodobodo nɛ a maŋ kɔ yiisi be Kejigboŋ na be jemanɛ ka choŋ nɛ an yili Filipai n luri
         ekuloŋgboŋ ko to m bɔla nchu so n ji nchɛ anu nseŋ ya tu bumo Trowas nɛ an kikɛ ji
         bɔkwe ndoŋ.Pɔɔl be lalaloge be kechɔrɔ Trowas be bebɛsopo be asheŋ7 Bɔkwe be kachɛ juŋkparso be kanyɛso ko an shɛr m bɔ enɔ n wɔtɔ kɔnɔkoŋwuleso be kawiejibi
         na to nɛ Pɔɔl kpal e ka beeŋ lar kade na to kumo be ŋklade na so m bɔ kubɔya na loŋ
         nɛ kiidiso ya fo. 8 Ndia damta ko malɛ e daa wɔ esoso be ebu nɛ an daŋ shɛr na to. 9 Kabrantiɛbia ko daa tase tokuro so nɛ baa tre mo Yutikes. Ŋkpal Pɔɔl ka malga n chɛr
         na so nɛ edi laa mo nɛ e fara a di hale n ya di n choŋ so n shi esoso be ebu sasopo
         na to m ba tɔr kasawule nɛ b ba nɛ b ba ta mo nɛ e wu. 10 Ndoŋ nna nɛ Pɔɔl gbelge n ya teŋi mbe kumu to n dese mo so nseŋ ta mbe enɔana m mea
         mo nseŋ kaŋɛ: “Men sa maa fɔŋ so, e kɔ ŋkpa.” 11 Kumo be kaman nɛ Pɔɔl naŋ bɛta n dii n yɔ esoso be ebu na to n ya buri bodobodo to
         n we. Pɔɔl ka malga bumo kutɔ loŋ hale nɛ epeŋi ya pete nɛ e yige bumo nseŋ yɔ. 12 Ndoŋ nna nɛ b keta kabrantiɛbia na ŋkpa to n yɔ epe. Bumo be ŋgbene daŋ fuli bumo
         ga ŋkpal loŋ so.Pɔɔl ka shi Trowas n yɔ Mailites be asheŋ13 Ndoŋ nna nɛ an juŋkpar n yɔ ekuloŋgboŋ ko to m bɔla nchu so n ta n yɔ Asɔs, kakpa
         nɛ an daa yɔ nɛ an ya ta Pɔɔl na. E ka daŋ bɔla aya so n yɔ ndoŋ na so nɛ e daŋ kaŋɛ
         fanɛ an wora loŋ. 14 E ka tu anyi Asɔs nɛ an ta mo n wɔtɔ ekuloŋ na to n ta n yɔ Mitilini 15 n ya yili ndoŋ n luri ekuloŋgboŋ ko to n di ŋ klade m ba baŋ Kiyɔs so n choŋ. Kumo
         be ŋklade nɛ an ta n yɔ Samɔs n naŋ klade n yɔ Mailites. 16 Pɔɔl daa sha kekpar Ɛfeses so nna n yɔ, ŋkpal manɛ so, e daa maŋ naa sha kenaŋ n chɛr
         Eeshia be efuli so. E daa kuse nna nɛ e ya fo Jerusalɛm ta a ba Pɛntekɔst be kachɛgboŋ
         na, nɛ e beeŋ tiŋ nna na.Pɔɔl ka kela Ɛfeses be asɔri to be benimuana be asheŋ17 Ndoŋ nna nɛ Pɔɔl yili Mailites n shuŋi kabɔ fanɛ e ya kaŋɛ ndoŋ be asɔriebi be benimuana
         fanɛ b shɛr mo to. 18 B ka ba nɛ e kaŋɛ bumo: “Men nyi kebaawɔtɔ nɛ n daa kɔ a wɔ menyi kutɔ na yili kachɛ
         nɛ n fara m ba Eeshia be efuli ere so na m ba fo kabre. 19 N daa shuŋ ma kushuŋ nna fanɛ kebɔrɛnya nsaa yɔɔ ma kumu saŋkama a wɔtɔ a nya kagbenejija
         a shu nchɛ nchɛ to ŋkpal Juwebi be nia nɛ b daa kre ma na so. 20 Men nyi fanɛ saŋɛ nɛ n daŋ bɔ kubɔya na n sa menyi nseŋ ŋini menyi asheŋ basa to nɛ
         menyi peana na, n daa maŋ ta kusɔ kama nɛ k beeŋ chɛ menyi to ŋ ŋana menyi so kikɛ.
         21 Juwebi nɛ nnyamase kikɛ nɛ n daŋ fiɛ so kpakpa fanɛ b lar bumo be alubi to a bɛ Ebɔrɛ
         so nseŋ yirda an Nyɛnpe Yesu. 22 Naniere malɛ, kenu n sa Kiyoyu Cheeŋ na so nɛ mee yɔ Jerusalɛm a maŋ nyi kusɔ nɛ k
         beeŋ ya wora ma ndoŋ na. 23 Kusɔ nɛ m baa nyi e la fanɛ Kiyoyu Cheeŋ na bee fiɛ ma so kade kama to fanɛ kabuti
         nɛ etɔrɔ bee jo ma saŋko. Ama amo alɛ maŋ tir ma, ŋkpal manɛ so, m maa ta ŋ gbagba
         be ŋkpa ere fanɛ k la kusɔ ko ma kutɔ. 24 Kusɔ nɛ k tir ma e la kananɛ meeŋ tiŋ n loge Enyɛnpe Yesu be kushuŋ nɛ e sa ma na.
         Kumo alɛ e la kebɔ Ebɔrɛ be kuwɔr be kakɛ na be baru lela na. 25 N yɔ menyi be ekama ere nyam kutɔ n ya bɔ Ebɔrɛ be kuwura na to be asheŋ n sa menyi,
         ama naniere n nyi fanɛ menyi be ekama maaŋ naŋ wu ma kikɛ. 26 Amoso, m baa bugi asheŋ to nna a kaŋɛ menyi kabre nna fanɛ: Nɛ menyi be ekama baŋ
         foe ekpa, mannɛ ma e bar kumo, 27 ŋkpal manɛ so, m maŋ ta kusɔ nɛ Ebɔrɛ yili fanɛ e beeŋ wora na ŋ ŋana menyi so. 28 Men baa de men gbagba be amuana so nsaa de basa nɛ Kiyoyu Cheeŋ na ta m bɔɔ menyi
         enɔ na so. Men baa keni Ebɔrɛ be asɔriebi nɛ e ta ŋ ki mo peya ashi mo gbagba Pibinyɛn
         be luwu na so fanɛ kananɛ asɔbɔyakpapo bee keni mbe asɔbɔya so na. 29 Ŋkpal manɛ so, n nyi fanɛ ŋ kaŋ yɔ, befɛpo damta beeŋ ba menyi to m ba fin kemur asɔriebi
         na fanɛ kananɛ kuntuŋ bee luri mbolpɔ to a mur amo na. 30 Menyi to be beko malɛ gba beeŋ koso kachako ŋ ku efɛ n shin nɛ beyirdapoana na e bɛ
         bumo so. 31 Amoso, men baa da so a nyiŋi kananɛ n daŋ shu n fiɛ menyi so kenishipereso kapa nɛ
         kanyɛ nfɛ asa a ŋini menyi be ekama asheŋ na. 32 Naniere, Ebɔrɛ be enɔ to nɛ mbe kuwɔr be kakɛ be kubɔya na be kebaawɔtɔ to nɛ mee
         ta menyi a wɔtɔ to na. Kubɔya na e naaŋ tiŋ n shin nɛ menyi be kenyi e wora keshi
         n ti so n naŋ shin nɛ men nya nɛfa nɛ Ebɔrɛ kɔ a jo nɛ e sa mbe basa cheembi na. 33 M maŋ yɛlga esa kama be gbiti ŋko shuwa ŋko asɔbuuso. 34 Menyi gbagba nyi fanɛ ma enɔana ere nɛ n daŋ ta n shuŋ n nya asɔ nɛ a daga fanɛ ma
         nɛ m braana na e nya. 35 M bɔla kusɔ kama to ŋ ŋini menyi fanɛ kebaashuŋ le ere nɛ anyee chɛ bepɔshipo to nsaa
         nyiŋi Enyɛnpe Yesu gbagba be mmalga nɛ e kaŋɛ na: ‘Kakɛ kɔ kagbenefuli a chɔ kesɔ.’
         ”36 Pɔɔl ka malga n loge nɛ mo nɛ bumo kikɛ gbir ŋ kule Ebɔrɛ. 37 Ndoŋ nna nɛ bumo kikɛ ba kaa nyaŋ mo a mata bumo be amu kashaso a kela mo nsaa shu.
         38 Kusɔ nɛ k daŋ baa jija bumo be ŋgbene ga e daa la kananɛ e kaŋɛ fanɛ b maaŋ naŋ wu
         mo kikɛ na. Ade be kaman nɛ b shuŋi mo n lar ekpa n yɔ ekuloŋgboŋ nɛ e beeŋ luri na
         akpa.

211 An ka kela bumo n loge nɛ an luri ekuloŋgboŋ na to m bɔla nchu so n ta tinini loŋ
         n ya fo Kɔs ŋ klade n yɔ Rodes n ya shi ndoŋ n yɔ Patara. 2 Ndoŋ nɛ an ya nya ekuloŋgboŋ ko nɛ k bee shin nɛ k yɔ Fenisha nɛ an luri kumo to n
         yɔ. 3 An ta loŋ m ba kaa wu Saipres nseŋ yige kumo anyi be bena so n lɛ nseŋ ta n yɔ Siriya
         n naŋ ta n ya yili Tayɛ, kakpa nɛ ekuloŋgboŋ na daa sha keyaa lara kumo be esulɔ.
         4 Ndoŋ nɛ an ya wu beyirdapoana ko n ji bɔkwe bumo kutɔ nɛ b bɔla Kiyoyu Cheeŋ na be
         eleŋ to ŋ kaŋɛ Pɔɔl fanɛ e sa maŋ yɔ Jerusalɛm. 5 Ama anyi be keyige bumo n yɔ be saŋɛ ka ba fo nɛ an lar bumo kutɔ ndoŋ. Bumo kikɛ
         nɛ bumo be beche nɛ mbia e daŋ shuŋi anyi n lar kadegboŋ na to nɛ an kikɛ ya gbir
         shishɛr so ashi teku na ase ŋ kule Ebɔrɛ. 6 Kumo be kaman nɛ an kela abar ŋkeŋ shin nɛ an luri ekuloŋgboŋ na to nɛ bumo alɛ bɛta
         n yɔ epe.7 An ka naŋ fara anyi be enite na nɛ an lar Tayɛ n yɔ Petɔlemeeyis n ya ji kachɛ koŋwule
         ndoŋ n chɔrɔ bekurgepoana na. 8 Kumo be ŋklade nɛ an lar ndoŋ n yɔ Sizariya n ya luri baru lela malgapo Filip pe.
         E daa la basa ashunu nɛ bebɛsopoana na daŋ lara Jerusalɛm na be eko nna. 9 E daa kɔ mo gbagba be mbichebi kurgeso bena. B daa la anebicheana nna a wɔtɔ a maŋ
         kil. 10 An daŋ wora nchɛnnyɔ nɛ anebi ko nɛ baa tre Agabes na ya shi Judiya m ba. 11 E ka ba anyi kutɔ nɛ e ba ta Pɔɔl be kreso ŋ kre mo gbagba be aya nɛ enɔana nseŋ kaŋɛ:
         “Le nɛ Kiyoyu Cheeŋ na kaŋɛ: ‘Le nɛ Jerusalɛm to be Juwebi na beeŋ kre kreso ere wura
         nseŋ ta mo m bɔɔ nnyamase enɔ.’ ” 12 An ka nu loŋ nɛ anyi nɛ basa na kule Pɔɔl fanɛ e sa maŋ naŋ yɔ Jerusalɛm. 13 Nɛ e bishi bumo: “Manɛ so nɛ menyee wora le ere nsaa shu le a jija ma kagbene? Ŋkpal
         Enyɛnpe Yesu so meeŋ shuli fanɛ b mɔ ma ashi Jerusalɛm to gba, a bishi kekre ma ndoŋ.”
         14 An daa maŋ tiŋ n shin nɛ e chɛrga mbe nfɛra, amoso, an daŋ yige mo nna nseŋ kaŋɛ:
         “Kusɔ kama nɛ Enyɛnpe yili e wora loŋ.”15 An ka wora nchɛnnyɔ ndoŋ nɛ an bela ase n yɔ Jerusalɛm. 16 Anyi nɛ Sizariya be bebɛsopo na be beko e daŋ yɔ nɛ b keta anyi n yɔ anyi be kowurnyɛn
         Meneesɔn pe. E daŋ shi Saipres nna a la ebɛsopo ashi mbe kebiato kikɛ.Pɔɔl ka ya chɔrɔ Jeems be asheŋ17 An ka ba Jerusalɛm nɛ bekurgepoana na bugi kagbene n sɔ anyi kagbenefuliso 18 Kumo be ŋklade nɛ anyi nɛ Pɔɔl yɔ nɛ an ya chɔrɔ Jeems. Saŋɛ na so nɛ asɔriebi be
         benimuana na kikɛ wɔ ndoŋ. 19 Ndoŋ nna nɛ Pɔɔl chɔrɔ bumo nseŋ kaŋɛ bumo asɔ nɛ Ebɔrɛ bɔla mo so n wora nnyamase
         to kikɛ nyam. 20 B ka nu mbe kamalga na nɛ bumo kikɛ di Ebɔrɛ epaŋ nseŋ kaŋɛ Pɔɔl: “Fo wu ai, ekurgepo,
         Jerusalɛm ere to be Juwebi damta gba ki beyirdapo naniere, ama bumo alɛ kraa mɔ bumo
         be amu nna a bɛ Mosis be mbra na so. 21 Basa kaŋɛ bumo fanɛ fo wɔtɔ nna a ŋini Juwebi nɛ b wɔ nnyamase be efuliana so nna
         fanɛ b yige kebaabɛ Mosis be mbra na so. B yɛ fo yɛ, b sa maa ku bumo be mbia atutu,
         bumo alɛ e sa maa bɛ Juwebi be edaŋkare na so. 22 Bumo be kenu fanɛ fo ba malɛ baŋ fuli nna, amoso, nuso nɛ anyeeŋ wora? 23 Wora kusɔ nɛ anyeeŋ kaŋɛ fo ere. Benyɛn ana ko nase kɔnɔ n sa Ebɔrɛ a wɔ nfe. 24 Ya ti bumo so nɛ b fɔr fo nɛ bumo be eyurpi n lɛ nseŋ shin nɛ fo ka bumo be eyurpi
         be kefɔr n lɛ be kukɔ n sa bumo nɛ b tiŋ n shin nɛ b she bumo be amu. Loŋ nɛ ekama
         beeŋ pin fanɛ asɔ nɛ b nu na kikɛ la efɛ nna, ŋkpal fo gbagba ka bee bɛ Mosis be mbra
         na so so. 25 To, nnyamase nɛ b ki bebɛsopo na malɛ, an sibɛ kawɔl n shuŋi bumo fanɛ b sa maŋ naa
         ji nlɔŋɛjibi ŋko ŋklaŋ ŋko a we kusɔbɔya kama nɛ b maŋ teŋ, nseŋ naŋ kaŋɛ bumo fanɛ
         b baa gelge kubojuaji gba.” 26 Ndoŋ nna nɛ Pɔɔl shin nɛ mo nɛ basa na yɔ ŋ klade n ya wora bumo be kefɔr n lɛ be
         daŋkaresheŋ na nseŋ shin nɛ e yɔ bɔrɛlambu na to n ya kaŋɛ kachɛ nɛ baa loge eyurpi
         be kefɔr n lɛ be daŋkare na nseŋ lara basa na be ekama be sarga.B ka pɛ Pɔɔl ashi bɔrɛlambu na to be asheŋ27 Nchɛnshunu na ka taga to nɛ Eeshia be kasawule so be Juwebi ko wu Pɔɔl bɔrɛlambu na
         to nseŋ we n wɔtɔ jimaŋ na kikɛ nseŋ nyaŋ Pɔɔl 28 m ponte ŋ kaŋɛ: “Israɛlebi, men ba chɛ to. Kanyɛn nɛ e na kaplɛkama a ŋini basa kikɛ
         asheŋ nɛ a bee da Israɛlebi nɛ Mosis be mbra na nɛ bɔrɛlambu na so e ba nfe hale m
         bar nnyamase bɔrɛlambu na to nɛ b ba jija kumo kananɛ k du cheembi na.” 29 B ka daŋ wu Trɔfimes nɛ e shi Ɛfeses nɛ Pɔɔl kade na to so nɛ b daŋ tama fanɛ Pɔɔl
         daŋ keta mo nna n luri bɔrɛlambu na to. 30 Ndoŋ nna nɛ kadegboŋ na to ebi kikɛ luri kebagato to nɛ basa na kikɛ shile m ba abar
         so m ba nyaŋ Pɔɔl ŋ gberge mo n lar bɔrɛlambu na to nseŋ ti bɔrɛlambu na be mbuna
         epul na to. 31 Jimaŋ yenso na daa sha kemɔ Pɔɔl nna nɛ esa ko ya kaŋɛ Romebi be benapo be enimu na
         fanɛ Jerusalɛmebi nyaŋɛ to. 32 Epul na to nɛ enimu na lara ekrachi ko nɛ benapo ko nɛ b bɛ mo so n nya manaŋ n yɔ
         jimaŋ na to. B ka baŋ wu mo nɛ benapo na nɛ b yige Pɔɔl be kebri. 33 Nɛ enimu na yɔ Pɔɔl kutɔ n ya shin nɛ b pɛ mo nseŋ shin nɛ b ta ŋgbɛlɛbi anyɔ ŋ kre
         mo. Kumo be kaman nɛ e bishi: “Nuso be esa e la kanyɛn ere, nɛ manɛ nɛ e wora?” 34 Ndoŋ nna nɛ jimaŋ na gbar n juge to. Kebagato na be keshi na so benapo be enimu na
         daa maŋ tiŋ m pin kusɔ nɛ k baŋ wora, amoso, e daŋ shin nɛ mbe benapo keta Pɔɔl nna
         n yɔ kesɔnyige be ebu lempo na to. 35 Ebu na be kabondiikpa nawule nɛ b daŋ fo nɛ benapo na maŋ mo so ŋkpal kananɛ jimaŋ
         yenso na nyaŋɛ to na so. 36 Bumo kikɛ daa shil nna a buu mo a ponte a kaŋɛ: “Men mɔ mo.”Kananɛ Pɔɔl malga ŋ kuŋ mbe kumu be asheŋ37 B ka daa shin nɛ b ta Pɔɔl n luri kesɔnyige be ebu lempo na to nɛ e malga benapo be
         enimu na kutɔ ŋ kaŋɛ: “Jande, shin nɛ ŋ kaŋɛ fo kusɔ ko.” Nɛ benapo be enimu na bishi
         mo: “Fee nu Griik to a? 38 Kumo ere, mannɛ fo e la Ijipt be kanyɛn nɛ e daŋ koso jemanɛ ko so a kɔ mbe abane
         kena nseŋ keta benapo yenso ŋgboŋ ana n luri kiyi to nna ŋko?” 39 Nɛ Pɔɔl kaŋɛ: “N la Juw nna ashi Silisia be Taases nɛ k maŋ la kade fɔmbi na. Jande
         shin nɛ m malga n sa basa ere.” 40 Ndoŋ nna nɛ benapo be enimu na sa Pɔɔl ekpa nɛ e yili ebu na be kabondiikpa nseŋ wora
         basa na enɔ nɛ b la to nɛ e malga Hibruw to ŋ kaŋɛ:

221 “M braana nɛ n tutoana, men lo to n nu ma kamalga nɛ mee sha kemalga ŋ kuŋ ma kumu
         ashi menyi kutɔ ere.” 2 B ka nu e ka bee malga Hibruw to nɛ bumo kikɛ wora shruum a chɔ sososo b ka fara n
         lo to na nɛ Pɔɔl kaŋɛ: 3 “N la Juw nna ashi Silisia be Taases, ama Jerusalɛm to nfe nɛ b bela ma nɛ Gameelial
         daa la ma eŋinipo. Kananɛ k daga fanɛ esa e bɛ an nanaana be mbra na so na nɛ b daŋ
         ŋini ma nɛ n ta ma kumu m bɔɔ Ebɔrɛ enɔ nɛ n shuŋ mbe kushuŋ fanɛ kananɛ menyi kikɛ
         nfe ere bee wora na. 4 N daŋ tɔrɔ basa nɛ b bɛ le be ekpa ere na so hale a sha kemɔ bumo kikɛ. Beche nɛ benyɛn
         kikɛ nɛ n daŋ pɛ n shin nɛ b ti ebu. 5 Bɔrɛmatapo nimuso nɛ nshɛrwuraana na kikɛ e la ma shɛdajipoana. Bumo kutɔ nɛ n daa
         sɔ nwɔl a yɔ bekurgepo Juwebi nɛ b wɔ Damaskɔs na kutɔ nɛ b sa ma ekpa nɛ m pɛ loŋ
         be basa na ŋ kre bumo ŋgbɛlɛbi m ba Jerusalɛm to nfe m ba kaa shin nɛ baa gberge bumo
         kusoe.Pɔɔl ka malga kananɛ e ba ki ebɛsopo be asheŋ6 Kachako ŋ ka wɔ loŋ be enite na to m ba kaa taga to Damaskɔs kapaso ko nɛ kefultogboŋ
         ko nyaŋɛ n shi ebɔrɛso m ba yuu ma so. 7 Ndoŋ nna nɛ n tɔr kasawule nseŋ nu ebɔl ka bee bishi ma: ‘Sɔɔl, Sɔɔl, manɛ e ba nɛ
         fee tɔrɔ ma?’ 8 Nɛ m bishi: ‘Fo wanɛ, Enyɛnpe?’ Nɛ e kaŋɛ: ‘Ma Nazarɛt be Yesu nɛ fee tɔrɔ na.’ 9 Ma nɛ basa nɛ b daa la na daŋ wu kefulto na, ama b daa maŋ nu esa nɛ e daŋ malga n
         sa ma na be ebɔl na. 10 Ndoŋ nna nɛ m bishi: ‘Nɛ nuso nɛ meeŋ wora Enyɛnpe?’ Nɛ Enyɛnpe na kaŋɛ ma: ‘Niŋi
         to ŋ koso n luri Damaskɔs nɛ b kaŋɛ fo kusɔ kama nɛ Ebɔrɛ bee sha fanɛ fo wora.’ 11 Ŋkpal kefultogboŋ na so n daŋ tan nna, amoso, m braana na e daŋ pɛ ma enɔ to n luri
         Damaskɔs to. 12 Kanyɛn ko daa wɔtɔ a la abɔrɛshenshapo a bɛ anyi be mbra na so nɛ baa tre mo Ananiyas.
         Damaskɔs to be Juwebi na kikɛ daa sa mo bunyaŋ nna. 13 Mo e daŋ ba yili ma kutɔ ŋ kaŋɛ ma: ‘Ekurgepo Sɔɔl, naŋ bɛta a wu.’ Epul na malɛ to
         nɛ n naŋ nya ma anishi n wu mo. 14 Nɛ e kaŋɛ: ‘An nanaana be Ebɔrɛ na e lara fo fanɛ fo pin kusɔ nɛ e bee sha kewora
         nseŋ shin nɛ fo wu mbe Kenya cheembi na n naŋ shin nɛ fo nu mbe ebɔl na. 15 Ŋkpal manɛ so, feeŋ ki mbe shɛdajipo ŋ kaŋɛ basa kikɛ mbe kusɔ nɛ fo wu nɛ kusɔ nɛ
         fo nu be asheŋ. 16 Amoso, sa maŋ naŋ jo, koso n shin nɛ b bɛr fo kabɔrɛbɛr a ti Yesu be ketre na nɛ Ebɔrɛ
         e fɔr fo alubi n lɛ.’B ka tre Pɔɔl nnyamase to be asheŋ17 Kumo be kaman nɛ m bɛta m ba Jerusalɛm m ba kaa kule Ebɔrɛ bɔrɛlambu na to nseŋ ku
         bɔrɛdare n wu Enyɛnpe Yesu nɛ e kaŋɛ ma: 18 ‘Nya manaŋ n lar Jerusalɛm, ŋkpal manɛ so, nfe be basa ere maaŋ yirda ma shɛda nɛ
         fee sha keji n sa bumo ere.’ 19 Nɛ ŋ kaŋɛ: ‘Enyɛnpe, b baa nyi geeŋ ŋ ka daŋ yɔ nshɛrbuana to n ya pɛ basa nɛ b yirda
         fo na nseŋ bri bumo. 20 Saŋɛ nɛ baa mɔ fo shɛdajipo Stiven na nɛ ma alɛ gba yil a keni mbe bemɔpo na be asɔbuuso
         so nsaa kaŋɛ fanɛ kashenteŋto e daga luwu.’ 21 Nɛ Enyɛnpe kaŋɛ ma: ‘Lar nɛ n shuŋi fo kufɔ kufɔ nnyamase kutɔ.’ ”22 Pɔɔl ka bee malga asheŋ na kikɛ nɛ basa na bee nu. Ama e ka ba malga keyɔ nnyamase
         na kutɔ be asheŋ nɛ b fara a ponte ga a kaŋɛ: “Men lara mo durnya ere to. Men mɔ mo!”
         23 B daŋ baa ponte to nna a kpa bumo be nle a lɛ nsaa jɔ shishɛr a lɛ esoso. 24 Nɛ Romebi be benapo be enimu na shin nɛ mbe benapo ba keta Pɔɔl n yɔ kesɔnyige be
         ebu lempo na to nseŋ shin nɛ e kaŋɛ bumo fanɛ b kuya Pɔɔl so nɛ e kaŋɛ bumo kusɔ nɛ
         k ba nɛ Juwebi na bee boŋ to a malga a gbiti mo loŋ na. 25 B ka kre mo nɛ b kuya mo so nɛ Pɔɔl bishi enapo nimusobi ko nɛ e daa yil ndoŋ na le:
         “Ekpa wɔtɔ fanɛ b kuya Rom be efuli so be esa so nɛ b maŋ ji mo demu ŋ keni a?” 26 Enapo nimusobi na ka nu loŋ na nɛ e yɔ benapo be enimu na kutɔ n ya bishi mo: “Manɛ
         nɛ fo yɛ fo wora ere? Kanyɛn na la Rom be esa nna.” 27 Ndoŋ nna nɛ benapo be enimu na yɔ Pɔɔl kutɔ n ya bishi mo: “Kaŋɛ ma, Rom be esa e
         la fo a?” Nɛ Pɔɔl shuli so ŋ kaŋɛ: “Mm.” 28 Nɛ benapo be enimu na kaŋɛ: “Amansherbi damta nɛ ŋ ka n sa abane pɔɛŋ nseŋ ki Rom
         be esa.” Nɛ Pɔɔl kaŋɛ: “Ma ere, b kurge ma Rom be esa nna.” 29 Epul na to nɛ basa nɛ b daa sha nɛ b bishi Pɔɔl asheŋ na bɛta kaman nɛ kufu pɛ benapo
         be enimu na gba ŋkpal e ka pin Pɔɔl ka la Rom be esa nɛ ŋkpal e ka shin nɛ b ta ŋgbɛlɛbi
         ŋ kre mo so so.30 Benapo be enimu na daa sha kepin kusɔ nɛ k baŋ ba nɛ Juwebi na nɛ Pɔɔl daŋ baa kɔ
         abar loŋ nna. Amoso, kare ka chɛ nɛ e shin nɛ b saŋɛ Pɔɔl be ŋgbɛlɛbi na nseŋ shin
         nɛ bɔrɛmatapowuraana na nɛ nshɛrwuraana na kikɛ shɛr nɛ e shin nɛ Pɔɔl ba yili bumo
         be anishito.

231 Nɛ Pɔɔl keni nshɛrwuraana na diimbi nseŋ kaŋɛ: “Ŋ kurgepoana, hale kabre ma kagbene
         to maa wora ma shikashika Ebɔrɛ be anishito fanɛ m maŋ kɔ kebaawɔtɔ cheembi.” 2 Ndoŋ nna nɛ bɔrɛmatapo nimuso Ananiyas shin nɛ basa nɛ b daŋ yili n taga to Pɔɔl na
         ŋmɛa Pɔɔl be kɔnɔ. 3 Nɛ Pɔɔl kaŋɛ mo: “Kebirkɔnshiwura ere! Ebɔrɛ beeŋ ŋmɛa fo kɔnɔ loŋ. Fo yɛ fo chena
         nfe nna nɛ fo bɔla ekpa nɛ mbra na bee ŋini na so n ji demu, ama ma nɛ fee shin nɛ
         baa ŋmɛa n naa wora a da mbra na so na.” 4 Nɛ basa nɛ b yili n taga to Pɔɔl na kaŋɛ mo: “Ebɔrɛ be bɔrɛmatapo nimuso nɛ fee tege
         ere a?” 5 Nɛ Pɔɔl kaŋɛ: “Ŋ kurgepoana, n daa maŋ nyi fanɛ e la bɔrɛmatapo nimuso nna, ŋkpal
         manɛ so, abɔrɛsibɛ na bee kaŋɛ fanɛ: ‘Sa maŋ kaŋ malga kamalga lubi ŋ gbiti fo basa
         be enimu.’ ” 6 Pɔɔl ka wu fanɛ basa na be beko la Esadusiana nna nɛ beko malɛ la Efarisiana nɛ e
         malga awɔrso n sa nshɛrwuraana na ŋ kaŋɛ: “Ŋ kurgepoana, Farisinyɛn e kurge ma nɛ
         ma alɛ naa la Farisi. Baa ji ma demu nfe ere nna, ŋkpal ŋ ka kɔ tama kpakpaso fanɛ
         bumo nɛ b wu na ka beeŋ tiŋi luwu to so.” 7 E ka malga loŋ epul na to nɛ Efarisiana na nɛ Esadusiana na fara a bile nɛ basa na
         kikɛ barga to ntuŋ anyɔ so. 8 Ŋkpal manɛ so, Esadusiana bee kaŋɛ fanɛ basa maaŋ tiŋi luwu to nseŋ naa kaŋɛ fanɛ
         emalaika ŋko ayoyu maŋ wɔtɔ, ama Efarisiana daŋ yirda amo asa na kikɛ. 9 Ndoŋ nna nɛ bumo be kaponte na naŋ dii ga nɛ mbraŋinipoana nɛ b la Efarisiana na be
         beko niŋi to n yili m ponte eleŋso ŋ kaŋɛ fanɛ b maŋ shuli ŋ kaŋɛ: “Anyi ere maŋ wu
         kulubi kikɛ kanyɛn ere so. Ashere kiyoyu ko ŋko malaika e malga mo kutɔ kashenteŋto
         na.” 10 Bumo be kolu na daŋ nyaŋɛ to ga hale basa na be kegberge Pɔɔl n tuge to be asheŋ pɛ
         benapo be enimu na kufu ga. Nɛ e shin nɛ mbe benapo luri basa na to ŋ keta Pɔɔl n
         lar bumo to n yɔ kesɔnyige be ebu lempo na to.11 Kumo be kamɔnchɛ be kanyɛso nɛ Enyɛnpe ba yili Pɔɔl kutɔ nseŋ kaŋɛ mo: “Baa kɔ kenyɛn.
         Kananɛ fo ji ma shɛda ashi Jerusalɛm to ere nɛ fee naŋ yɔ Rom malɛ n ya wora.”Juwebi ka kre Pɔɔl be kemɔ be nia be asheŋ12 Kumo be ŋklade nɛ Juwebi na shɛr ŋ kre bumo be nia nseŋ sa Ebɔrɛ kɔnɔ fanɛ b baa maŋ
         mɔ Pɔɔl b maaŋ ji ajibi, bumo alɛ maaŋ nuu shɛŋ. 13 Basa nɛ b daŋ yili kusɔ ere le na kikɛ daa chɔ basa adena. 14 B ka sa kɔnɔ na n loge nɛ b yɔ bɔrɛmatapowuraana na nɛ benimuana na kutɔ n ya kaŋɛ
         bumo: “An ba abar so nna m ba sa kɔnɔ kpakpaso fanɛ an baa maŋ mɔ Pɔɔl, an maaŋ ji
         shɛŋ. 15 Amoso, menyi nɛ nshɛrwuraana na e kute n shuŋi kabɔ nɛ e ya kaŋɛ Romebi be benapo
         be enimu na fanɛ e shin nɛ b bar Pɔɔl menyi kutɔ nɛ e ba malga nɛ men pin mbe demu
         na to nɛnɛ. Saŋɛ na so nɛ anyee jo mo ekpa to n nya mo m mɔ nɛ e maŋ fo nfe.”16 Ndoŋ nna nɛ Pɔɔl mo sipoche pibi nu bumo be nia na nseŋ ya luri kesɔnyige be ebu lempo
         na to n ya kaŋɛ Pɔɔl kesheŋ na. 17 Nɛ Pɔɔl tre benapo be benimuwurbiana na be eko ŋ kaŋɛ mo: “Keta kabrantiɛbia ere n
         yɔ benapo be enimu na kutɔ. E bee sha kekaŋɛ mo kusɔ ko nna.” 18 Nɛ benapo be enimubi na juŋkpar ŋ keta mo n yɔ benapo be enimu na kutɔ n ya kaŋɛ mo:
         “Pɔɔl kabutipo na e tre ma ŋ kaŋɛ fanɛ ŋ keta kabrantiɛbia ere m ba fo kutɔ, ŋkpal
         manɛ so, e kɔ kusɔ ko nna nɛ e kaŋɛ fo.” 19 Ndoŋ nna nɛ benapo be enimu na gbagba pɛ kabrantiɛbia na be enɔ to nseŋ keta mo n
         lar ekarso m bishi mo: “Manɛ nɛ fee sha kekaŋɛ ma?” 20 Nɛ e yɛ: “Juwebi na yili kumo fanɛ baaŋ kute ŋ kule fo echefo fanɛ fo keta Pɔɔl m
         ba nshɛrwuraana na kutɔ nɛ e malga nɛ b pin mbe demu na to nɛnɛ. 21 Ama kplaŋ bumo so, ŋkpal manɛ so, basa ko chɔ basa adena ŋ ŋana a jo mo. Amo be basa
         na kikɛ bɔ ntaŋ nna fanɛ b maŋ mɔ Pɔɔl, b maaŋ ji ajibi, bumo alɛ maaŋ nuu shɛŋ. B
         bela ase nɛ b wora loŋ nsaa jo nɛ b nu kusɔ nɛ feeŋ kaŋɛ.” 22 Nɛ benapo be enimu na kaŋɛ mo: “Sa maŋ kaŋɛ esa kikɛ fanɛ fo e kute le be kesheŋ ere
         n sa ma kikɛ.” Kumo be kaman nɛ e shin nɛ kabrantiɛbia na yɔ.B ka keta Pɔɔl n yɔ Gomena Filiks kutɔ be asheŋ23 Kumo be kaman nɛ benapo be enimu na tre mbe benapowurbi benyɔ ko ŋ kaŋɛ bumo: “Men
         shin nɛ benapo alfa anyɔ nɛ egbaŋɛdiipoana be benapo adushunu nɛ akpawuraana be benapo
         alfa anyɔ e bela ase nɛ men yɔ Sizariya. Menyeeŋ koso nfe kerfi akpanu kanyɛ ere.
         24 Men fin egbaŋɛ n sa Pɔɔl nɛ e dii nɛ men keni mo so nɛnɛ n yɛr mo nɛ alenfia n ya
         sa Gomena Filiks.” 25 Kumo be kaman nɛ benapo be enimu na sibɛ kawɔl ŋ kaŋɛ:26 “Ma, Klawdias Lisias e naa sibɛ kawɔl ere a sa fo, ebunyampogboŋ Gomena Filiks na.
         Mee chɔrɔ fo. 27 Juwebi e daŋ nyaŋ kanyɛn ere a sha kemɔ mo nɛ n nu fanɛ e la Rom be esa nna nseŋ keta
         ma benapo n ya mɔlga mo bumo kutɔ. 28 N daa sha kenu kusɔ nɛ e wora bumo nna, 29 ŋkpal loŋ so ŋ keta mo n yɔ nshɛrwuraana na kutɔ n ya wu fanɛ e maŋ wora kulubi kikɛ
         nɛ k daga mbe luwu ŋko kabuti. Bumo gbagba be mbraana be emɔrɔsheŋ nɛ b kɔ a wu mo
         kulubi. 30 Ma alɛ nu fanɛ Juwebi na bee kre mbe kemɔ be nia nna, amoso nɛ n shin nɛ b kɔ mo a
         ba fo kutɔ na. Ŋ kaŋɛ basa nɛ bumo nɛ mo kɔ abar na fanɛ b ba kaŋɛ fo alubi nɛ e wora.”31 Ndoŋ nna nɛ benapo na wora asɔ nɛ benapo be enimu na kaŋɛ bumo na kikɛ ŋ keta Pɔɔl
         kanyɛso na kikɛ hale n ya fo Antipatris. 32 Kumo be ŋklade nɛ aya so be benapo na yili Antipatris m bɛta n yɔ kesɔnyige be ebu
         lempo na to ŋ ka egbaŋɛdiipoana nɛ bumo nɛ Pɔɔl e baa yɔ. 33 B ka fo Sizariya nɛ b ta kawɔl na n sa gomena na nseŋ ta Pɔɔl m bɔɔ mo enɔ. 34 Gomena na ka kraŋ kawɔl na nɛ e bishi Pɔɔl efuli na so be kaba mo nɛ e shi. E ka pin
         fanɛ Silisia nɛ e shi 35 nɛ e kaŋɛ: “Basa nɛ baa wu fo kulubi na kaŋ ba, meeŋ keni fo demu na to.” Kumo be
         kaman nɛ e shin nɛ benapo na ta Pɔɔl n yɔ kowu nɛ Hɛrɔd daŋ pɔr na to n ya kaa keni
         mo so.

Juwebi na ka kaŋɛ fanɛ Pɔɔl wora kulubi be asheŋ241 Kumo be nchɛ anu be kefɛato nɛ bɔrɛmatapo nimuso Ananiyas nɛ benimu ko nɛ mbraŋinipo
         nɛ baa tre Tetales yɔ Sizariya n ya kaŋɛ Gomena Filiks ashi demujikpa na kulubi nɛ
         Pɔɔl wora. 2 B ka tre Tetales, nɛ e ba fara le a kaŋɛ alubi nɛ Pɔɔl wora: “Ebunyampogboŋ, ŋkpal
         fo kanyiasheŋ so nɛ fo tiŋ n juŋkpar anyi n shin nɛ an nya kagbenewushi saŋɛ kikɛ
         m ba fo mbre nɛ asheŋ lela damta tiŋ n wora anyi be efuli ere so nɛ kumo be ketre
         dii na. 3 Saŋkama kumo be loŋ bee par anyi ga kaplɛkama. Anyee chɔrɔ fo ga ŋkpal loŋ so. 4 M maa sha fanɛ m baa kɔ kechɛchɛrase nfe a wora fo, amoso, mee kule fo nna fanɛ fo
         wora ania n nu anyi be kamalga shiimbi ere. 5 An wu fanɛ kanyɛn ere la esa lubi nɛ kabɔlarwura nna. E wɔtɔ nna a yɔ kaplɛkama n
         ya kaa ta Juwebi a wɔtɔ kebagato to nseŋ naa la basa nɛ baa tre bumo be amu Nazarinebi
         be katuŋ na to be enimu. 6 Ade be kaman nɛ e daa naa sha kejija bɔrɛlambu na to nɛ an pɛ mo. [An daa sha nɛ an
         bɔla anyi be mbra na so nna n ji mo demu 7 nɛ benapo be enimu Lisias ba suge mo eleŋso anyi kutɔ, 8 nseŋ yili demu na fanɛ basa nɛ bumo nɛ kanyɛn na kɔ abar e ba fo kutɔ.] Fo gbagba
         baŋ bishi kanyɛn na, feeŋ pin alubi nɛ e wora na kikɛ nyam.”9 Ndoŋ nna nɛ Juwebi na kikɛ shuli n chɛ Tetales to ŋ kaŋɛ fanɛ alubi nɛ b kaŋɛ fanɛ
         Pɔɔl wora na kikɛ la kashenteŋ nna.Pɔɔl ka malga ŋ kuŋ mbe kumu be asheŋ10 Ade be kaman nɛ gomena na wora Pɔɔl enɔ fanɛ e malga nɛ Pɔɔl kaŋɛ: “Fo ka fara a ji
         efuli ere so ebi demu k chɛr ga kabre. Amoso, k par ma ga ŋ ka bee sha kemalga ŋ kuŋ
         ma kumu fo anishito ere. 11 Yili kachɛ nɛ n yɔ Jerusalɛm nɛ n ya bunyaŋ Ebɔrɛ na m ba fo kabre maŋ naŋ fo nchɛ
         kuduanyɔ. Nɛ fee sha, fo bishi n nu. 12 Juwebi na maŋ wu ŋ ka bee ji esa kikɛ emɔrɔ ashi bɔrɛlambu na to, bumo alɛ maŋ wu
         ŋ ka bee we a wɔtɔ basa ashi bumo be nshɛrbuana to ŋko kadegboŋ na to be kaplɛkama.
         13 Bumo alɛ maŋ kɔ shɛŋ nɛ b ta ŋ ŋini fo fanɛ asheŋ nɛ baa malga ere la kashenteŋ nna.
         14 Kashenteŋto, an nanaana be Ebɔrɛ na nɛ mee bɔla ekpa nɛ b yɛ k la efɛ na so a bunyaŋ.
         N yirda asɔ nɛ a wɔ Mosis be mbra na to nɛ anebiana na be nwɔl na to kikɛ nyam. 15 Tama koŋwule nɛ basa ere kɔ Ebɔrɛ so na nɛ ma alɛ gba kɔ, kumo e la fanɛ basa lela
         nɛ belubi kikɛ nyam beeŋ ba tiŋi luwu to. 16 Amoso, saŋkama mee wora ania nna nɛ m baa kɔ kagbene koŋwule nɛ k maa wora ma shikashika
         ashi ma nɛ Ebɔrɛ nɛ nyiŋgbasa be kebaawɔtɔ to. 17 Ŋ ka lar Jerusalɛm kumo be nfɛ damta nde kabre, nɛ n naŋ bɛta n ta amansherbi nɛ n
         ya kɛ ma basa nseŋ lara sarga. 18 Le be kesheŋ ere nɛ n daa wɔ bɔrɛlambu na to a wora nɛ b wu ma. Saŋɛ na so nɛ n wora
         kefɔr eyurpi n lɛ be daŋkare na be asheŋ n loge. Jimaŋ kikɛ daa maŋ wɔ ma kutɔ, kebagato
         malɛ kikɛ daa maŋ wɔtɔ. 19 Ama Eeshia be efuli so be Juwebi ko malɛ daa wɔtɔ, amoso, a daga fanɛ bumo alɛ gba
         ka ba nfe m ba kaŋɛ fo alubi nɛ b wu ma so nɛ fanɛ b wu alubi ma so nna na. 20 Ŋko fo shin nɛ basa ere e kaŋɛ fo kulubi nɛ b wu ma so, saŋɛ nɛ n daŋ yili nshɛrwuraana
         na kutɔ na. 21 Kusɔ koŋwule nɛ n daŋ ba n yili bumo to ndoŋ ŋ kaŋɛ e la: ‘Menyee ji ma demu kabre
         nna ŋkpal ŋ ka yirda fanɛ bumo nɛ b wu na kikɛ ka beeŋ tiŋi luwu to so.’ ”22 Ndoŋ nna nɛ Filiks nɛ e daŋ nu Enyɛnpe be ekpa na be asheŋ ga ŋ ku so na shin nɛ b
         yige demu na be kenu nseŋ shin nɛ e kaŋɛ basa na: “Benapo be enimu Lisias kaŋ ba,
         meeŋ keni menyi be demu na to.” 23 Kumo be kaman nɛ e shin nɛ benapo be enimubi nɛ e daa de Pɔɔl so na keta Pɔɔl n ya
         kaa de mo so. Ama e daŋ sa mo ekpa n shin nɛ mo teriana daa tiŋ a chɛ mo to kanaŋkamaso
         nɛ b daa sha.Pɔɔl ka malga n sa Filiks nɛ Drusila be asheŋ24 Kachako malɛ nɛ Filiks keta mbe eche Drusila nɛ e daa la Juw na m ba shin nɛ b ya
         bar Pɔɔl nɛ e ba malga keyirda Yesu Kristo be asheŋ nɛ e nu. 25 Ama Pɔɔl ka ba kaa malga alela be kebaawora nɛ kamootiŋ nɛ Ebɔrɛ be demujiachɛ be
         asheŋ nɛ kufu pɛ Filiks nɛ e kaŋɛ: “Feeŋ tiŋ a yɔ naniere. N naŋ nya kachena meeŋ
         naŋ tre fo.” 26 Saŋkama e daa tama fanɛ Pɔɔl beeŋ sa mo amansherbi nna. Amoso, e daa sha kebaatre
         mo a malga mo kutɔ ga. 27 B wɔtɔ loŋ nɛ nfɛ anyɔ ba choŋ nɛ Pɔkias Fɛstes ba sɔ mo so a la gomena. Ŋkpal kenya
         ketre Juwebi na kutɔ so, Filiks daŋ yige Pɔɔl kabuti na to nna nseŋ yɔ.

Pɔɔl ka bee sha keyɔ Romebi be ewurgboŋ na kutɔ be asheŋ251 Fɛstes ka ba kasawule na so mbe kachɛ sasopo nɛ e yili Sizariya n yɔ Jerusalɛm. 2 Nɛ bɔrɛmatapowuraana na nɛ Juwebi be benimuana na ba kaa kaŋɛ mo alubi nɛ Pɔɔl wora.
         3 Kumo be kaman nɛ b kule Fɛstes fanɛ e wora ania n chɛ bumo to n shin nɛ Pɔɔl e ba
         Jerusalɛm. B ka daŋ kre Pɔɔl be kemɔ ekpa to be nia so nɛ b daŋ kaŋɛ loŋ na. 4 Nɛ Fɛstes kaŋɛ: “Pɔɔl wɔ kabuti to ashi Sizariya, ma alɛ gbagba maaŋ chɛr nseŋ bɛta
         n yɔ Sizariya. 5 Amoso, men shin nɛ menyi be benimu e tu ma n yɔ Sizariya n ya kaŋɛ alubi nɛ e wora
         nɛ fanɛ e wora amo nna na.” 6 Kumo be kaman nɛ Fɛstes naŋ ji fanɛ nchɛ burwa ŋko nchɛ kudu basa na be kade na to
         pɔɛŋ nseŋ naŋ bɛta n yɔ Sizariya. Kumo be ŋklade nɛ e ya chena mbe kakpa nɛ e ji demu
         n shin nɛ b ya bar Pɔɔl. 7 Pɔɔl ka ba nɛ Juwebi nɛ b shi Jerusalɛm m ba na yili ŋ kulti mo nseŋ malga kenishipereso
         be asheŋ lubi damta mo nɛ b kaŋɛ fanɛ e wora, ama bumo alɛ daa maŋ tiŋ ŋ ŋini fanɛ
         asheŋ nɛ b daa malga na la kashenteŋ. 8 Nɛ Pɔɔl malga le ŋ kuŋ mbe kumu: “M maŋ wora shɛŋ n da Juwebi be mbra na ŋko bɔrɛlambu
         na ŋko Romebi be ewurgboŋ na so.” 9 Ŋkpal kenya ketre Juwebi na kutɔ so, Fɛstes daŋ bishi Pɔɔl nna: “Fee sha keyɔ Jerusalɛm
         nɛ n ya ji fo asheŋ nɛ b yɛ fo wora ere be demu ndoŋ a?” 10 Nɛ Pɔɔl kaŋɛ: “Romebi be ewurgboŋ na be demujikpa gbagba ere to nɛ m baa yil nɛ b
         ji ma demu na. Fo gbagba baa nyi fanɛ m maŋ wora Juwebi na shɛŋ. 11 Nɛ n daŋ wora kusɔ ko nna n da mbra na so nɛ k daga ma luwu, n daa maaŋ gelge kumo
         be loŋ. Ama nɛ kashenteŋ maŋ wɔ asheŋ nɛ baa kaŋɛ fanɛ n wora ere to, esa kikɛ maaŋ
         tiŋ n ta ma m bɔɔ bumo enɔ. Romebi be ewurgboŋ na nɛ mee kule fanɛ e keni ma demu
         na to.” 12 Ndoŋ nna nɛ Fɛstes bishi mbe beyaasepo kusɔ nɛ e beeŋ wora Pɔɔl pɔɛŋ nseŋ kaŋɛ Pɔɔl:
         “Fo yɛ Romebi be ewurgboŋ na e keni fo demu na to, amoso, mo kutɔ nɛ feeŋ yɔ!”Fɛstes ka kaŋɛ Ewura Agripa Pɔɔl be asheŋ13 Kede be kaman saŋko nɛ Ewura Agripa nɛ Benis ba Sizariya nɛ b ba chɔrɔ Fɛstes n wora
         mo ansaŋ nɛ keba. 14 B wora nchɛnnyɔ ndoŋ nɛ kachako nɛ Fɛstes kaŋɛ ewura na Pɔɔl be asheŋ fanɛ: “Filiks
         yige kabutipo ko nfe. 15 Ŋ ka yɔ Jerusalɛm nɛ Juwebi be bɔrɛmatapowuraana na nɛ benimuana na ba kaŋɛ ma asheŋ
         lubi nɛ b wu mo so nseŋ kaŋɛ ma fanɛ ŋ kaŋɛ fanɛ e wora n da so. 16 Ama ŋ kaŋɛ bumo fanɛ Romebi maa shin nɛ baa gberge esa kusoe ŋkpal kulubi kama so
         she mo nɛ basa nɛ b kɔ abar na ba yili nna geeŋ nɛ e malga n sɔ mbe kumu ashi kulubi
         nɛ b yɛ e wora na to. 17 Bumo kikɛ ka kpal loŋ so m ba nfe nɛ n nya manaŋ kumo be ŋklade n ya chena demujikpa
         n shin nɛ b bar amo be kanyɛn. 18 Ama basa nɛ bumo nɛ mo daa kɔ abar na daa maŋ tiŋ n wu mo kenishipereso be alubi nɛ
         n daa tama fanɛ baaŋ wu mo na be kekama. 19 Bumo gbagba be kabɔrɛshuŋ nɛ ebuninyɛn ko nɛ baa tre Yesu na be emɔrɔana nawule be
         asheŋ nɛ b daa kɔ. Pɔɔl bee kaŋɛ nna fanɛ amo be kanyɛn na wɔ ŋkpa to. 20 N daa maŋ nyi ekpa nɛ meeŋ bɔla so n naŋ nu kusɔ ko n ti so m pin bumo be demu na
         to nseŋ bishi Pɔɔl fanɛ e bee sha keyɔ Jerusalɛm nɛ b ya keni demu na to a. 21 Nɛ Pɔɔl kini nseŋ kule fanɛ benapo e baa keni mo so nfe nseŋ shin nɛ Romebi be ewurgboŋ
         na e keni mbe demu na to kacha ko. Ndoŋ nna nɛ n shin nɛ benapo bee de mo so nɛ kachako
         nɛ e yɔ Romebi be ewurgboŋ na kutɔ.” 22 Nɛ Agripa kaŋɛ Fɛstes: “Ma alɛ gba bee sha fanɛ e malga mbe demu na nɛ n nu.” Nɛ Fɛstes
         shuli so ŋ kaŋɛ: “To, echefo feeŋ nu kumo ashi mbe kɔnɔ to.” 23 Kumo be ŋklade nɛ Agripa nɛ Benis ba luri nshɛrkpa na bunyanso nɛ basa sa bumo kemaŋkura
         ga. Bumo nɛ benapo be benimuana na nɛ kade na to be benimuana na e daŋ luri nshɛrkpa
         na. Ndoŋ nna nɛ Fɛstes shin nɛ b ya bar Pɔɔl. 24 Nɛ e kaŋɛ: “Ewura Agripa nɛ menyi nɛ men wɔ nfe ere, men keni kanyɛn ere nɛ nfe be
         Juwebiana na nɛ Jerusalɛm to peyaana na kikɛ bee kaŋɛ ma fanɛ e wora alubi nsaa ponte
         a kaŋɛ fanɛ e maŋ naŋ daga kebaawɔtɔ na. 25 Ama ma alɛ maaŋ tiŋ n wu kusɔ nɛ e wora n daga luwu be kasogberge. Mo alɛ naŋ kule
         fanɛ n shin nɛ Romebi be ewurgboŋ na gbagba e keni mbe demu na to, amoso, meeŋ shin
         nɛ b yɛr mo ndoŋ. 26 Ama m maŋ kɔ shɛŋ nɛ n sibɛ ŋ kaŋɛ n nyɛnpe na mbe asheŋ. Amoso nɛ m bar mo menyi
         kutɔ nfe na, fɔnfɔŋ fo, Ewura Agripa kutɔ nɛ n tiŋ n nya kusɔ ko demu na be kaman
         n sibɛ. 27 Ŋkpal manɛ so, a maŋ daga fo ka shin nɛ kabutipo yɔ loŋ, a maŋ sibɛ shɛŋ a ŋini ekama
         kulubi nɛ e wora.”

Pɔɔl ka ba malga ŋ kuŋ mbe kumu Agripa be anishito be asheŋ261 Nɛ Agripa kaŋɛ Pɔɔl: “N sa fo ekpa nɛ fo malga ŋ kuŋ fo kumu.” Nɛ Pɔɔl teŋi mbe enɔ
         to nseŋ fara a malga le a kuŋ mbe kumu:2 “Ewura Agripa, k la kumulela nna ga ŋ ka tiŋ n yili fo anishito nfe kabre nɛ m malga
         ŋ kuŋ ma kumu ashi asheŋ nɛ Juwebi na ku n deŋi ma kikɛ to. 3 Kumo alɛ baŋ kukwe nna ŋkpal kananɛ fo nyi Juwebi be edaŋkareana na nɛ asheŋ nɛ b
         kɔ a ji abar emɔrɔana na kikɛ nɛnɛ na so. Amoso, mee kule fo fanɛ fo ji kanyiti n
         nu ma demu ere.4 Juwebi na kikɛ nyi ma kebaawɔtɔ nɛ n daa wɔ to saŋɛ nɛ n daa la kebibi na kikɛ. B
         nyi fanɛ sososo na ma efuli so nɛ Jerusalɛm to nɛ ŋ ki esa. 5 Nɛ baa sha keji kashenteŋ, baaŋ kaŋɛ fo fanɛ dra dra na kikɛ nɛ b pin ŋ ka wɔ katuŋ
         nɛ k bee bɛ anyi be mbraana na so nɛnɛ a chɔ ntuŋ nɛ a ka na kikɛ na, katuŋ nɛ baa
         tre Efarisiana be katuŋ na. 6 Ama ma e yil nfe kabre nɛ baa ji ma demu ŋkpal ŋ ka kɔ kɔnɔ nɛ Ebɔrɛ nase n sa an
         nanaana na be tama so. 7 Kɔnɔ naseso koŋwule nɛ anyi be basa be nnaŋ kuduanyɔ ebi na bee bunyaŋ Ebɔrɛ kapa
         nɛ kanyɛ nsaa tama kenya na gbagba chap na. Yiramu, le be tama ere malɛ so nɛ Juwebi
         na bee ku asheŋ a deŋi ma na. 8 Manɛ e ba nɛ menyi Juwebi maaŋ tiŋ n yirda fanɛ Ebɔrɛ bee tiŋi basa luwu to?9 Ma alɛ gba daŋ yili kumo nna fanɛ meeŋ wora kusɔ kama n tiŋ n jija Nazarɛt be Yesu
         be ketre na. 10 Loŋ malɛ nɛ n daŋ wora ashi Jerusalɛm. N daa sɔ a chɛ to nna a kaŋɛ fanɛ bumo be luwu
         na daga bumo. 11 N daa wɔtɔ nna a shin nɛ baa gberge bumo kusoe ashi nshɛrbuana na to nseŋ daa kɔ a
         fin kananɛ meeŋ wora nɛ b kaŋɛ fanɛ b maaŋ naŋ yirda Yesu na. Agbo daŋ pɛ ma ga ŋkpal
         bumo so nɛ n yɔ hale nde pɔtɛana to gba nɛ n ya tɔrɔ bumo.”Pɔɔl ka malga kananɛ e ki ebɛsopo be asheŋ12 Le be kesheŋ nɛ n daŋ kule ekpa ashi bɔrɛmatapowuraana na kutɔ a yɔ Damaskɔs nɛ n
         ya wora. 13 Yiramu, kapaso ko e daa la nɛ n wu kefulto ko ka fuli to a chɔ epeŋi n nyaŋɛ ashi
         ebɔrɛso m ba yuu ma nɛ basa nɛ an daa na na so. 14 Ndoŋ nna nɛ anyi kikɛ tɔr kasawule nɛ n nu ebɔl ko ka bee bishi ma Hibruw to: ‘Sɔɔl,
         Sɔɔl, manɛ e ba nɛ fee tɔrɔ ma? Fo gbagba be kumu nɛ fee doro fanɛ kananɛ kena bee
         to keya a sela mo nyɛnpe be kekpabi a doro mo gbagba be kumu na.’ 15 Nɛ m bishi: ‘Fo wanɛ Enyɛnpe?’ Nɛ Enyɛnpe na kaŋɛ: ‘Ma Yesu nɛ fee tɔrɔ na. 16 Ama niŋi to ŋ koso n yili. N lar fo so nna nɛ n shin nɛ fo ki ma eshumpo. A daga fanɛ
         fo ya kaŋɛ basa ma asheŋ nɛ fo wu kabre ere nɛ amo nɛ meeŋ ŋini fo kachako so ere
         be asheŋ. 17 Meeŋ mɔlga fo ashi Israɛl be basa nɛ nnyamase nɛ meeŋ shin nɛ fo yɔ bumo kutɔ ere
         kutɔ. 18 Ya bugi bumo be anishi n shin nɛ b lar bumo be tentembiri na to m ba kefulto to. Shin
         nɛ b lar Setani be eleŋ to m ba Ebɔrɛ peya to n shin nɛ b yirda ma nɛ n ta bumo be
         alubi m paŋ bumo nɛ b nya bumo be kakpa ashi Ebɔrɛ be basa laraso na to.’Pɔɔl ka malga a bɔ Yesu be kubɔya na be asheŋ19 “Amoso, Ewura Agripa, m maŋ kini kenu n sa bɔrɛdare nɛ k shi ebɔrɛso m ba ma kutɔ
         na. 20 Damaskɔs nɛ n fara m bɔ kubɔya na nseŋ yɔ Jerusalɛm nɛ Juwebi be efuli so kikɛ nɛ
         nnyamase to n ya kaa bɔ kubɔya na fanɛ b lar bumo be alubi to m ba Ebɔrɛ kutɔ m ba
         kaa wora asheŋ nɛ a beeŋ ŋini fanɛ b lar bumo be alubi to kashenteŋto. 21 Ŋ ka wora le ere so nɛ Juwebi na nyaŋ ma ashi bɔrɛlambu na to n fin kemɔ ma na. 22 Ama Ebɔrɛ chɛ ma to hale m ba fo kabre nɛ n yili nfe a ji ma shɛda a sa ekama nyam,
         begboŋi nɛ bewurbi kikɛ na. Kusɔ nɛ mee malga e la kusɔ koŋwule chap nɛ anebiana nɛ
         Mosis gba kaŋɛ fanɛ k beeŋ wora na. 23 Kumo e la fanɛ, a daga fanɛ Kristo na e ji awurfoŋ nseŋ wu n juŋkpar ekama n tiŋi
         luwu to ŋ ŋini Juwebi nɛ nnyamase fanɛ baaŋ tiŋ n nya kumɔlga, kumo alɛ e la kefulto
         bumo kutɔ.”24 Pɔɔl ka yili a malga le a kuŋ mbe kumu na nɛ Fɛstes ponte mo so ŋ kaŋɛ: “Pɔɔl, keyeŋiyeŋi
         e kɔ fo na. Fo kawɔl be kenyi damta ere e naa shin nɛ keyeŋiyeŋi tɔr fo so na.” 25 Nɛ Pɔɔl kaŋɛ: “Yiramu, m maa lɔ nna. Ma nɛ ma nfɛra lela nɛ kashenteŋ be mmalga nɛ
         mee malga na. 26 Ewura Agripa, n tiŋ n ta kenyɛn m malga fo kutɔ nna ŋkpal fo ka nyi asheŋ ere kikɛ
         so. Ma alɛ bee tama fanɛ fo ta asheŋ na be kekama n wɔtɔ fo kagbene to, ŋkpal manɛ
         so, asheŋ na daa maŋ wora ŋ ŋana. 27 Ewura Agripa, fo yirda anebiana na a? N nyi fo ka yirda bumo.” 28 Nɛ Agripa bishi Pɔɔl: “Fo tama fanɛ feeŋ tiŋ n yili epul ere to n shin nɛ ŋ ki Kristo
         be ebɛsopo a?” 29 Nɛ Pɔɔl kaŋɛ: “Nɛ fo ki Kristo be ebɛsopo epul ere to ŋko kachako so gba, kusɔ nɛ
         mee kule Ebɔrɛ e la fanɛ e shin nɛ fo nɛ bumo nɛ b yil nfe kabre a nu kamalga ere
         e ba ki kananɛ n du ere. Kusɔ nɛ m maa kule nɛ men nya e la kananɛ n wɔ ŋgbɛlɛbi to
         ere.”30 Kumo be kaman nɛ ewura na nɛ gomena na nɛ Benis nɛ basa nɛ b ka na kikɛ koso a yɔ
         nsaa kaŋɛ abar: 31 “Kanyɛn ere maŋ wora kusɔ kama nɛ k daga mbe luwu ŋko kabuti.” 32 Nɛ Agripa kaŋɛ Fɛstes: “Nɛ kanyɛn ere daa maŋ kule fanɛ Romebi be ewurgboŋ na e keni
         mbe demu ere to nna, an daa beeŋ shin nɛ e lar kabuti ere to.”

Pɔɔl ka luri ekuloŋgboŋ ko to n yɔ Rom be asheŋ271 B ka ba yili kumo fanɛ an luri ekuloŋgboŋ ko to m bɔla nchu so n yɔ Itali nɛ b ta
         Pɔɔl nɛ kabutipoana ko m bɔɔ Julias enɔ. E daa la Romebi be ewurgboŋ be benapo be
         katuŋ to be enimubi nna. 2 Adramitiam nɛ an daŋ yili n luri ekuloŋgboŋ ko nɛ k daŋ bela ase a yil nɛ k yɔ Eeshia
         be efuli so be teku be nnɔ ase na to n yɔ. Anyi nɛ Masɛdonia be esa nɛ e shi Tɛsalɔnika
         nɛ baa tre mo Aristaakes na e daa la. 3 Kumo be ŋklade nɛ an fo Saidɔn. Ndoŋ nɛ Julias wora Pɔɔl kelela n shin nɛ e lar n
         ya chɔrɔ mo teriana nɛ b sa mo asɔ nɛ a daga fanɛ e nya. 4 An ka naŋ lar ndoŋ nɛ an kpal afu ko ka daa ber a shɛr anyi to so m bɔla Saipres so
         be kakpa nɛ afu na daa maa ber eleŋso na. 5 An ta loŋ m ba bɔla teku na be mboŋ nɛ a taga to Silisia nɛ Pamfilia be efuliana so
         na, n naŋ ta ndoŋ m ba fo Maira nɛ k wɔ Lisia na. 6 Ndoŋ nɛ benapo be enimubi na ba nya Alɛkzaandria be ekuloŋgboŋ ko nɛ k daa sha keyɔ
         Itali nɛ e shin nɛ an luri kumo to. 7 Ŋkpal afu na so ekuloŋgboŋ na daŋ nite nchu na so nna boeŋ boeŋ loŋ nchɛ damta ko
         pɔɛŋ nɛ an ba kpar Kenaidas so n yɔ. Ŋkpal kananɛ afu na daa ber a shɛr anyi to na
         so an daa maŋ tiŋ m bɔla kakpa nɛ an daŋ bɔla so na n yɔ anishito, amoso, Kriit be
         kepla na so be kakpa nɛ k daŋ kuŋ anyi ashi afu na to nɛ an daŋ bɔla n ya mata Salmoni
         ŋ kpar so n yɔ. 8 An daŋ baŋ kra teku na be kɔnɔ ase nna n ji awurfoŋ loŋ n ya fo kakpa ko nɛ baa tre
         Ekulonyilikpa Lela Nɛ Kafɔŋ Maŋ Wɔtɔ na. Ndoŋ nɛ Lasiya be kade to daa maŋ wɔ kufɔ.9 An daŋ chɛr ndoŋ ga hale nɛ anyi be kenaŋ pɛ ekpa ya ki kpakpa, ŋkpal manɛ so, saŋɛ
         na so nɛ kachɛ nɛ baa nyiŋi alubi be keyigempaŋ be asheŋ be daŋkare na gba baŋ so.
         10 Nɛ Pɔɔl fiɛ bumo so ŋ kaŋɛ: “M braana, n wu fanɛ yili nfe a yɔ, anyi be enite ere
         be ekpa ere to lubi ga. Ekuloŋgboŋ ere nɛ kumo be esulɔ ere be adamta beeŋ jija nɛ
         basa gba e mur.” 11 Ama benapo be enimubi na daŋ kplaŋ Pɔɔl be kamalga na so nna nseŋ yirda kusɔ nɛ ekuloŋgboŋ
         na be befarpoana na be enimu nɛ ekuloŋ na wura na kaŋɛ nna. 12 Ndoŋ be ekulonyilikpa na ka daa maa la kakpa lela awo to so, basa na be bedamta daa
         sha keyige eyilikpa na nna nsaa wɔ ekuloŋgboŋ na to a bɛ teku na so a sha kewora ania
         n fo Finiks nɛ baaŋ tiŋ nna na. Ndoŋ daa la Kriit be ekulonyilikpa nna a kɔ nnɔ anyɔ,
         kukoŋwule daa wɔ epeŋitɔrkpa be jisoso be kaba so nna nɛ kukoŋwule malɛ daa wɔ epeŋitɔrkpa
         be bena so be kaba so. Ndoŋ nɛ b daa beeŋ tiŋ n shir a wɔ hale nɛ awo na be jemanɛ
         e ya choŋ.Afugboŋ ko ka ber teku na so be asheŋ13 Afubi ko ka chela n shi kelargato be kaseto be kaba so m ba nɛ basa na fara a tama
         fanɛ asheŋ nɛ b daŋ kre fanɛ baaŋ wora na beeŋ nyalɛ n sa bumo. Ndoŋ nna nɛ b gberge
         ekuloŋgboŋ na be kebɛlso gbɛgbɛso nɛ baa ta a lɛ nchu to nɛ k bee pɛ ekuloŋgboŋ na
         to a yili na ashi to nseŋ luri ekuloŋgboŋ na to n ta m mata Kriit be teku na be ekarso
         loŋ a yɔ. 14 Ama k maŋ chɛr ko nɛ afugboŋ ko nɛ baa tre epeŋilarkpa be bena so be kaba so be afu
         na shi kepla na so m ba ber ekuloŋ na 15 nɛ k shɛr afu na to kanaŋkamaso ŋ gben nseŋ shin nɛ afu na kɔ anyi be ekuloŋgboŋ na
         a yɔ. 16 An ka bɔla Kawda be kepla na be epeŋitɔrkpa nɛ an luri kakpa ko nɛ k kuŋ anyi gbrɛ
         ashi afu na to. Ndoŋ nɛ an wora ania ga m ba tiŋ m mɔlga ekulombi nɛ kegboŋi na daa
         gberge na ashi kebure to. 17 B daŋ gberge kumo nna n wɔtɔ kegboŋi na be epunto nseŋ ta efɔlana m bɔla kegboŋi koŋwule
         na be kaseto ŋ kre kumo kpakpa. Ŋkpal b ka daa lɔ kufu fanɛ baaŋ ya ber Libiya be
         teku be ekarso be keplagboŋ na to n nia so, b daŋ yɔɔ ekuloŋ na be wajɛ gbɛgbɛso nɛ
         afu bee ber a yɛr ekuloŋgboŋ na nna nseŋ shin nɛ afu na e baa kɔ ekuloŋ to na a yɔ
         loŋ. 18 Kare ka chɛ nɛ afugboŋ na kraa ber eleŋso nɛ b fara a lara kumo to be esulɔ na a lɛ
         nchu na to. 19 Kare ka naŋ chɛ nɛ bumo gbagba bela ekuloŋ na to be asɔ damta ko nɛ a daŋ daga fanɛ
         b baa kɔ a shuŋ kumo to na be ako n lɛ nchu na to. 20 An daŋ ji nchɛ damta ekuloŋgboŋ na to a maa wu epeŋi nɛ achɛkpabi nɛ afu na malɛ kraŋ
         baa ber eleŋso, nɛ an ba gben n yige kebaatama anyi be kenaŋ pete be asheŋ.21 Basa na ka ta nchɛ damta loŋ a maa ji shɛŋ nɛ kachako nɛ Pɔɔl koso n yili bumo to
         ŋ kaŋɛ: “M braana, a daga men ka daŋ bɛ ma kɔnɔ so n daŋ shir Kriit to nɛ an daŋ tiŋ
         ŋ gelge le be awurfoŋ nɛ jɛrbi nɛ anyee ji ere. 22 Ama mee kule menyi nna fanɛ men baa kɔ kenyɛn, ŋkpal manɛ so, menyi be ekama maaŋ
         paŋ mbe ŋkpa, ekuloŋgboŋ ere nawule e naaŋ mur. 23 Ŋkpal manɛ so, ndre kanyɛso Ebɔrɛ nɛ e wɔ ma nɛ mee bunyaŋ mo na be malaika kaŋ ba
         ma kutɔ nna m ba kaŋɛ ma: 24 ‘Pɔɔl, sa maa lɔ kufu. A daga fanɛ fo ya yili Romebi be ewurgboŋ na be anishito. Ŋkpal
         Ebɔrɛ malɛ nɛ mbe kelela so, basa nɛ fo nɛ bumo wɔ nchu so be enite ere to ere be
         ekama maaŋ mur.’ 25 Amoso, men baa kɔ kenyɛn, ŋkpal manɛ so, n yirda Ebɔrɛ fanɛ kusɔ nɛ e kaŋɛ ma na maaŋ
         chɛrga kikɛ. 26 Ama afu ere beeŋ ber anyi n ya lɛ kechɛɛ ko so bre.”27 Anyi be kachɛ kuduanasopo be kanyɛso nɛ afu na wɔtɔ a kpata anyi ashi Eedria be teku
         so. Kiidiso be jemanɛ ko nɛ ekuloŋgboŋ na be befarpo na kaŋɛ fanɛ baa tama fanɛ anyee
         taga to kedeŋi so. 28 Ndoŋ nna nɛ b lɛ efɔl gbɛgbɛso nɛ b kɔ a karga nchu be nchiŋ na n wɔtɔ nchu na to
         n wu fanɛ kakpa nɛ b daa yil na be nchiŋ wɔ ayadra kalfa nɛ adunyɔ. B ka yɔ anishito
         gbrɛ nɛ b naŋ wora loŋ n wu fanɛ ndoŋ malɛ wɔ ayadra adekpanu. 29 B daa lɔ kufu nna fanɛ ekuloŋgboŋ na beeŋ ya dii kefaltagboŋ ko so nseŋ kpal loŋ so
         n ta abɛlso gbɛgbɛso ana ko n lɛ ekuloŋ na be kamanto n wɔtɔ nchu na to nɛ a ya pɛ
         ekuloŋ na to n yili nɛ b baa kule Ebɔrɛ a jo nɛ kare ya chɛ. 30 Ndoŋ nna nɛ ekuloŋgboŋ na be befarpo na wora ania nɛ b lar n shile nseŋ yɔɔ ekulombi
         na to n wɔtɔ nchu na to nsaa kute a wora fanɛ b ka bee sha keta abɛlso gbɛgbɛso na
         be ako n lɛ n wɔtɔ ekuloŋ na be anishito malɛ na. 31 Nɛ Pɔɔl kaŋɛ benapo na nɛ bumo be enimubi na: “Befarpo ere baŋ lar ekuloŋgboŋ ere
         to, men maaŋ lar kikɛ.” 32 Ndoŋ nna nɛ benapo na ku efɔlana nɛ a kre ekulombi na m mata kegboŋi na n shin nɛ
         k yɔ.33 Kare ka bee taga to kechɛ nɛ Pɔɔl kule basa na kikɛ fanɛ b ji ajibi nseŋ kaŋɛ bumo:
         “Menyi be nchɛ kuduana nde kabre men ka bee jo a maa ji shɛŋ. 34 Jande men ji ajibi n nya eleŋ m mɔlga menyi gbagba be amu. Menyi be ekama maaŋ paŋ
         mbe kemin koŋwule gba.” 35 Pɔɔl ka malga le n loge nɛ e ta bodobodo n di Ebɔrɛ epaŋ bumo kikɛ be anishito nseŋ
         bu kumo to n fara a we. 36 Nɛ basa na ji kenyɛn nɛ bumo be ekama malɛ ji ajibi. 37 Anyi kikɛ nyam daa wɔ basa alfa anyɔ nɛ adushunu nɛ ashe ekuloŋgboŋ na to. 38 Ekama ka ji n kukwe nɛ b ta ayu nɛ a wɔ ekuloŋgboŋ na to na n lɛ teku na to nɛ ekuloŋgboŋ
         na e fuga so.Ekuloŋgboŋ na ka bure be asheŋ39 Kare ka chɛ befarpo na maŋ tiŋ m pin teku na be kedeŋi nɛ b fo na. Ama b wu teku na
         ka ku kasawule n wɔtɔ nchu na be kakpa ko nseŋ naŋ wora kewawa nɛ b yili kumo bumo
         be ŋgbene to fanɛ b shin nɛ ekuloŋgboŋ na e ya fo kasawule na n yili nɛ baaŋ tiŋ nna
         na. 40 Ndoŋ nna nɛ b ku abɛlso gbɛgbɛso ana na be efɔlana na to n shin nɛ abɛlsoana na ka
         nchu na to nseŋ saŋɛ ekuloŋ na be kamanto be ndibi paŋgelambi nɛ b kɔ a niŋi kumo
         na malɛ epul na to. Ade be kaman nɛ b maŋ ekuloŋgboŋ na be wajɛ gbɛgbɛso nɛ afu bee
         ber a yɛr kumo na so ashi ekuloŋgboŋ na be anishito nɛ afu na e ber ekuloŋgboŋ na
         n yɔ anishito kedeŋi so. 41 Ndoŋ nna nɛ ekuloŋgboŋ na ya ber kechɛɛsawule ko to nchu na to nɛ kumo be anishito
         nia nɛ k tia ŋ gben nsaa yil nɛ atiligboŋ ko bee kpata ekuloŋgboŋ na be kamanto eleŋso
         a bure kumo. 42 Nɛ benapo na kre kemɔ kabutipoana na kikɛ nɛ bumo be ekama e sa maŋ laa n dii n shile
         n yɔ. 43 Ama benapo be enimubi na ka daa maa sha nɛ Pɔɔl e wu so, e daŋ ju benapo na ashi loŋ
         be kesheŋ na to nna nseŋ kaŋɛ basa na be bumo nɛ b daa nyi kalaa na kikɛ fanɛ b fara
         n tɛ n luri nchu na to a laa a dii. 44 Nɛ bumo nɛ b ka na malɛ pɛ ekuloŋgboŋ na be ndibi fɛtaso na to m bɛ kaman a ba. Loŋ
         nɛ ekama daŋ wora n dii nɛ alenfia.

Kusɔ nɛ k wora Pɔɔl ashi Malta be asheŋ281 An ka dii kedeŋi so nɛ alenfia nɛ an nu fanɛ kepla na nɛ baa tre Malta. 2 Ndoŋebi daŋ chɛ anyi to ga. Bɔrɛ daŋ fara nna a ba nɛ awo ko ba nɛ b puga edɛ n sa
         anyi nɛ an wɔl. 3 Pɔɔl ka chala ndibi a wɔtɔ edɛ na to nɛ kuwɔ ko lar ndibi na to ŋkpal kuwuloŋ na so
         m mea mbe enɔ kpakpa. 4 Kepla na so be basa na ka wu kuwɔ na ka chul Pɔɔl be enɔ so nɛ b kaŋɛ abar: “Kanyɛn
         ere la emɔpo nna, k maŋ kɔ emɔrɔ. E tiŋ n lar nchu na to nɛ alenfia, ama kashenteŋ
         be ekpa so be ebɔrɛ na maaŋ yige mo nɛ e baa kraa wɔtɔ.” 5 Ama Pɔɔl tiŋ ŋ ŋmenyaŋ kuwɔ na n wɔtɔ edɛ na to nɛ k maŋ tiŋ n doro mo kikɛ. 6 B daa dara mo nna a keni kananɛ e beeŋ tiŋ to n tɔr epul na to n wu. Ama b ka jo loŋ
         n ya gben a maa wu kulubi kikɛ ka bee nya Pɔɔl nɛ b chɛrga bumo be nfɛra nseŋ kaŋɛ:
         “Ebɔrɛ ko e la mo.”7 Kakpa nɛ kesheŋ ere daŋ wora Pɔɔl na nɛ kepla na so wura be adɔsawuleana so daa maŋ
         wɔ kufɔ. Ewura na be ketre e daa la Pablias. E daŋ sɔ anyi kasawule na so nseŋ keta
         anyi kufɔ nɛnɛ ga nchɛ nsa. 8 Pablias mo tuto be eyur daŋ bel edɛ nna nɛ e dese ebu to a lɔ epun to nɛ Pɔɔl luri
         mbe ebu na to n ta mbe enɔana n deŋi mo so nseŋ kule Ebɔrɛ n sa mo nɛ e nya alenfia.
         9 Kede be kaman nɛ kechɛɛsawule na so be belɔpo kikɛ ba nɛ e chɛ bumo. 10 B daŋ kɛ anyi asɔ damta ga ndoŋ. Kachɛ nɛ an ba kaa lar ndoŋ nɛ b naŋ ta asɔ nɛ anyeeŋ
         ya kaa sha ekpa to n wɔtɔ anyi be ekuloŋgboŋ na to.Pɔɔl nɛ mo braana na ka lar Malta n yɔ Rom be asheŋ11 Afɔl asa be kaman nɛ an luri Alɛkzaandria be ekuloŋgboŋ ko nɛ baa tre kumo Mborobi
         na to n yɔ. Kepla na so nɛ k daŋ ba kaa wɔ loŋ nɛ awo be jemanɛ ba choŋ. 12 Ndoŋ nna nɛ an ta n ya fo Sirakyus be kade to n ji nchɛ asa ndoŋ pɔɛŋ 13 nseŋ ta loŋ m ba fo kadegboŋ ko nɛ baa tre Rɛjiam. Kumo be ŋklade nɛ afu ko shi epeŋitɔrkpa
         be bena so m ber m ba. Kumo be kachɛ nyɔsopo nɛ an fo Putioli be ekulonyilikpa. 14 An ka ba wu bebɛsopo ko ndoŋ nɛ b shin nɛ an ji bɔkwe bumo kutɔ. Asheŋ nɛ a daŋ wora
         anyi anyi be enite na to pɔɛŋ nɛ an ya fo Rom nna na. 15 Bekurgepo nɛ b wɔ Rom na ka nu anyi be asheŋ nɛ b lege anyi m ba hale Apias be Kebɛ
         nɛ kakpa nɛ baa tre Befɔ be Ewushikpa be Nwu Asa na. Pɔɔl ka wu bumo nɛ e nya kenyɛn
         chɔrɔ Ebɔrɛ ga.Kusɔ nɛ k wora Pɔɔl ashi Rom be asheŋ16 An ka ba Rom nɛ Romebi be abane be benimuana na shin nɛ Pɔɔl gbagba wɔtɔ a keni mbe
         kumu so nseŋ shin nɛ b lara enapo nɛ e baa de Pɔɔl so.17 Pɔɔl be kachɛ sasopo ashi Rom nɛ e tre ndoŋ be Juwebi be benimuana na m ba shɛr ŋ
         kaŋɛ bumo: “Ŋ kurgepoana, m maŋ wora shɛŋ n da anyi be basa ŋko edaŋkare nɛ an nanaana
         sa anyi na so nɛ m peebi ti ma ebu ashi Jerusalɛm nseŋ naŋ ta ma m bɔɔ Romebi enɔ.
         18 Romebi na ka bishi ma asheŋ a maŋ wu kulubi kikɛ nɛ n wora nɛ k daga luwu nɛ b daa
         shin nɛ b yige ma. 19 Nɛ Juwebi na maŋ shuli kumo be loŋ nɛ ŋ gben ŋ kule fanɛ b shin nɛ Romebi be ewurgboŋ
         na gbagba e keni ma demu na to, mannɛ fanɛ ŋ kɔ kusɔ ko nna a sha keta n wu m peebi
         na kulubi. 20 Amoso nɛ n tre menyi nɛ ŋ kaŋɛ menyi amo na. Esa nɛ Israɛlebi na bee tama fanɛ e beeŋ
         ba na malɛ so nɛ ŋgbɛlɛbi ere wɔ ma enɔana to na.” 21 Nɛ b kaŋɛ mo: “Esa kama maŋ sibɛ anyi nwɔl ashi Judiya ŋ kaŋɛ anyi fo asheŋ, an kurgepo
         kama malɛ maŋ shi ndoŋ m bar anyi fo baru lubi ŋko kulubi kama nɛ fo wora be asheŋ.
         22 Ama kaŋɛ anyi kusɔ nɛ k wɔ fo kumu to, kusɔ nɛ fee fɛ, ŋkpal manɛ so, an nyi basa
         ka bee malga kaplɛkama a gbiti katuŋ nɛ fo wɔ na to be basa.” 23 Kede be kaman nɛ b sa Pɔɔl kachɛ nɛ baaŋ ba. Kachɛ na ka fo nɛ bumo be bedamta ba
         kakpa nɛ Pɔɔl daa wɔ na nɛ e baŋ yili chipurso m bɔ Ebɔrɛ be kuwura na to be asheŋ
         na ŋ ŋini bumo loŋ n ya fo kanyɛso. E daŋ bɛ Mosis be mbra na nɛ anebiana na be nsibɛ
         na so nna ŋ kɔ ga n fin keshin nɛ basa na yirda Yesu. 24 Beko daŋ yirda mbe kamalga na nɛ beko malɛ kini keyirda kumo. 25 Pɔɔl ka malga kesheŋ koŋwule ere n loge nɛ b fara a ji abar emɔrɔ a yɔ. Le nɛ e daŋ
         kaŋɛ: “Kashenteŋ nɛ Kiyoyu Cheeŋ na daŋ shin nɛ anebi Aizaaya daŋ wu ŋ kaŋɛ men nanaana
         fanɛ e ya kaŋɛ basa na le:26 ‘Menyeeŋ nu hale n ya gben, ama men maaŋ pin to.Menyeeŋ keni hale n ya gben, ama men maaŋ wu shɛŋ.’27 ‘Ŋkpal basa ere be ŋgbene ka du kpakpa sob ti bumo be asoenseŋ buu bumo be anishi so.Nɛ mannɛ aloŋ, bumo be anishi beeŋ bugi asheŋ be kewutonɛ bumo be asoe e bugi asheŋ be kenutonɛ bumo be ŋgbene e bugi asheŋ be kepinto.Ebɔrɛ yɛ: Loŋ na baaŋ ba ma kutɔnɛ n lara bumo ashi bumo be kebaawɔtɔ dra ton sa bumo kebaawɔtɔ popɔr.’ ”28 Nɛ Pɔɔl naŋ kaŋɛ: “Amoso, men baa nyi fanɛ Ebɔrɛ shuŋi basa nɛ baa bɔ mbe kumɔlga
         be kubɔya na nnyamase gba kutɔ. Bumo ere beeŋ bugi asoe n nu.” 29 Pɔɔl ka malga asheŋ ere n loge nɛ Juwebi na pesaŋ to a ji abar emɔrɔ kpakpaso a yɔ.30 Pɔɔl be nfɛ anyɔ nɛ e sɔ esa ko be ebu a wɔtɔ a ka ebu na wura. Ndoŋ nɛ e daa wɔ a
         sɔ basa kama nɛ b daa ba m ba kaa chɔrɔ mo. 31 Ndoŋ koŋwule na malɛ nɛ e daa wɔ a bɔ Ebɔrɛ be kuwura na to be kubɔya na a sa basa
         kenyɛnso a malga kayurwushiso a ŋini Enyɛnpe Yesu Kristo be asheŋ.ROMEBIKawɔl nɛ Pɔɔl sibɛ n sa Romebi naRomebiRomKAWƆL NƐ PƆƆL SIBƐ N SAROMEBINA

11 Kawɔl ere shi ma Pɔɔl nɛ n la Kristo Yesu be kenya na kutɔ nna. Ebɔrɛ e tre ma nseŋ
         lara ma ashi ma basa to n shin nɛ ŋ ki mbe eshuŋipo nɛ m ba kaa bɔ mbe baru lela na.
         2 Dradra na kikɛ nɛ mo ere Ebɔrɛ na bɔla mbe anebiana so nɛ abɔrɛsibɛ cheembi na to
         n nase kɔnɔ 3 fanɛ baru lela na beeŋ ba kaa kute mo Pibinyɛn, an Nyɛnpe Yesu Kristo nɛ nyiŋgbasa
         be kaplɛa so nɛ e shi Ewura Deevid be kanaŋ to na be asheŋ. 4 Kebaawɔtɔ cheembi be Kiyoyu malɛ be kaplɛa so, Ebɔrɛ ta eleŋgboŋ ŋ ŋini e ka la mo
         Pibinyɛn saŋɛ nɛ e tiŋi mo luwu to na. 5 Mo so nɛ Ebɔrɛ bɔla n wu ma kuwɔr n sa ma ekpa fanɛ m baa la eshuŋipo ŋkpal Yesu koŋwule
         na be ketre so nɛ efuli kama so ebi e ba yirda mo nseŋ fara a nu a sa mo. 6 Menyi, bumo nɛ men wɔ Rom be kade to ere gba ti efuliana nɛ Ebɔrɛ tre fanɛ men ba
         kaa la Yesu Kristo peya na so. 7 Amoso nɛ mee sibɛ kawɔl ere a sa menyi kikɛ nɛ men wɔ Rom be kade to nɛ Ebɔrɛ bee
         sha menyi nseŋ tre menyi fanɛ men ba kaa la mo gbagba be basa na. An Tuto Ebɔrɛ nɛ
         Enyɛnpe Yesu Kristo e sa menyi kuwɔr be kakɛ nɛ kagbenewushi.Pɔɔl ka bee di Ebɔrɛ epaŋ nsaa chɔrɔ mo be asheŋ8 Men shin nɛ n fara m bɔla Yesu Kristo so n chɔrɔ ma Ebɔrɛ ŋkpal menyi kikɛ so. Ŋkpal
         manɛ so, durnya ere to ebi kikɛ baa ji kananɛ menyi be yirda du be asheŋ nna. 9 Ebɔrɛ nɛ n ta ma kagbene kikɛ nyam a bɔ mo Pibinyɛn be baru lela na gbagba e la ma
         shɛdajipo a nyi menyi be asheŋ ka baa wɔ ma kagbene to ashi ma kabɔrɛkule to saŋkikɛ.
         10 Ma alɛ bee kule Ebɔrɛ nna fanɛ naniere nɛ k par mo, e sa ma ekpa nɛ m ba bɔɔ menyi
         so. 11 M baa sha kewu menyi gbrɛ nna n shin nɛ men nya abɔrɛsheŋ be nɛfa nɛ a bee bɔla Ebɔrɛ
         be Kiyoyu na so a ba anyi so na. Loŋ e naaŋ shin nɛ men nya eleŋ kebɛso na to n ti
         so. 12 Kumo e la fanɛ nɛ n tiŋ m ba, menyi be yirda beeŋ leŋ ma to nɛ ma alɛ peya e leŋ menyi
         alɛ gba to. 13 Bekurgepoana, mee sha fanɛ men baa nyi fanɛ saŋɛ damta nɛ ŋ kre keba menyi kutɔ be
         nia nɛ m ba shin nɛ basa e yirda Yesu kananɛ n shin nɛ nnyamase ko gba wora ashi mboŋ
         ko na, ama m maŋ nya kumo be ekpa. 14 Ŋkpal manɛ so, k du fanɛ ŋ ka ji Griikebi nɛ basa bubɔrɔ nɛ benyiashempo nɛ bewulpo
         kikɛ abɔrɛsheŋ be keŋini be kukɔ nna. 15 Amoso nɛ m baa sha kebɔ baru lela na n sa menyi nɛ men wɔ Rom be kade to gba na.Baru lela na be eleŋ be asheŋ16 M maa wora baru lela na be anishinyɔr kikɛ, ŋkpal manɛ so, kumo so nɛ Ebɔrɛ bee bɔla
         a ŋini mbe eleŋ a mɔlga basa kama nɛ baa yirda na. Juwebi e nya kumo be loŋ be ekpa
         pɔɛŋ nseŋ ta nnyamase, bumo nɛ b maŋ la Juwebi na m bɛ so. 17 Ŋkpal manɛ so, baru lela na e naa ŋini kananɛ Ebɔrɛ bee nase kumo fanɛ basa e baa
         la belelapo mbe anishito. Kumo alɛ be sososo kikɛ la yirda nna hale n ya fo ekar.
         Loŋ gbagba malɛ nɛ abɔrɛsibɛ na bee kaŋɛ na fanɛ: “Esa kama nɛ Ebɔrɛ nase kɔnɔ fanɛ
         e la elelapo na beeŋ nya ŋkpa ŋkpal mbe yirda so.”Ebɔrɛ be agbo nɛ k bee ba basa so be asheŋ18 Ama Ebɔrɛ bugi to ŋ ŋini basa kananɛ mbe agbo beeŋ shi ebɔrɛso m ba basa so ŋkpal
         alubi nɛ a wɔ bumo be ŋgbene to nɛ amo nɛ a dii efuli na kikɛ so. Bumo e la basa nɛ
         bumo be alubi na bee buu kashenteŋ na so basa be anishito na. 19 Ŋkpal manɛ so, asɔ nɛ basa beeŋ ta m pin Ebɔrɛ na baŋ dii efuli nna geeŋ a sa bumo,
         ŋkpal manɛ so, Ebɔrɛ gbagba e bugi amo to n sa bumo. 20 Kashenteŋ malɛ nna fanɛ yili jemanɛ nɛ Ebɔrɛ baŋ to durnya kikɛ na m ba fo mbre, basa
         beeŋ tiŋ m pin kananɛ mbe edasheŋ nɛ basa maaŋ tiŋ n wu kenishiso na du, kumo e la
         fanɛ mbe eleŋ nɛ k maŋ kɔ ekar na nɛ kananɛ e la Ebɔrɛ kashenteŋto na. Bumo alɛ beeŋ
         tiŋ m pin amo to, ŋkpal mbe asɔtoso so. Loŋ so, b maaŋ tiŋ ŋ kini mo nseŋ ta bumo
         be amu n ya ji. 21 B nyi Ebɔrɛ be asheŋ, ama bumo alɛ maa ta mo fanɛ Ebɔrɛ a bunyaŋ mo ŋko a chɔrɔ mo.
         Ama b shin nɛ bumo be nfɛra ki nfɛra fuloŋ nna nɛ bumo be kawuliso be ŋgbene malɛ
         ki m biri to. 22 B yɛ b nyi asheŋ, ama bumo alɛ ki bewulpo nna. 23 B ka beeŋ baa bunyaŋ Ebɔrɛ nɛ e wɔ ŋkpa to saŋkama na, b wɔtɔ nna a bunyaŋ asɔ nɛ
         enyiŋgbasa wora nna nɛ amo be ako duli basa nɛ ako duli mbuibi, ako malɛ duli asɔbɔya
         nɛ ade malɛ duli asɔ gbeyeso.24 Amoso, Ebɔrɛ malɛ yige bumo be asheŋ nna n sa bumo nɛ b luri kesakalea be ayɛlgasɔ
         to a wɔtɔ a kɔ abar be eyurana a wora amɔmɔshiasheŋ. 25 Kashenteŋ be mmalga nɛ a bee kute Ebɔrɛ be asheŋ na nɛ b kɔ a chɛr efɛ be mmalga a
         wɔtɔ a bunyaŋ nsaa shuŋ Ebɔrɛ be asɔtoso nsaa yige amo be Etopo na bre, emo nɛ e daga
         epaŋ be kedi hale mbaanaayɔ na. Amɛn. 26 Ŋkpal le be asheŋ ere so Ebɔrɛ yige bumo nna n sa kesakalea be ayɛlgasɔ hale nɛ bumo
         be beche yige kedi benyɛn n lɛ nsaa kɔ bumo braana beche a di keche nɛ kenyɛn. 27 Loŋ koŋwule na nɛ benyɛn na gba bee yige kebaadi beche a lɛ nsaa shin nɛ bumo be ŋgbene
         bee kaa kesakalea so a wɔ bumo braana benyɛn be kasha to. Benyɛn wɔtɔ nna a kɔ abar
         kesakalea so a wora amɔmɔshiasheŋ nsaa nya amo be loŋ be tɔnɔ ashi bumo be eyurana
         to.28 Ade malɛ kikɛ be kaman Ebɔrɛ yige bumo be asheŋ nna n sa bumo ŋkpal b ka kini kenyiŋi
         kashenteŋ be abɔrɛsheŋ na so nɛ b baa wɔtɔ a wora asheŋ nɛ a maŋ daga kikɛ. 29 Ŋkpal b ka kini Ebɔrɛ na so, eda lubi be yiri kikɛ nɛ alubisheŋ nɛ kejimuni nɛ abar
         be kebaawora alubi e bɔlɔ bumo to. Amo nɛ a bɔlɔ bumo to gba n ti so e la, kayurbesa
         nɛ kamɔ nɛ nlu nɛ efɛ nɛ kebaafɛ abar asheŋ lubi. Ade malɛ gba be buushi baa kuli
         bumo braana, 30 nsaa malga alubi a gbiti abar a kishi Ebɔrɛ be asheŋ a tege abar nsaa wu bumo be amu.
         B kɔ mpuchi a fin alubi be ekpa popɔrana a wora alubi nsaa kini kebaanu a sa bumo
         nioana nɛ bumo tutoana. 31 B maŋ nyi asheŋ, bumo alɛ maŋ naa bɛ bumo be nnɔ so ŋko a wu kuwɔr nsaa maa la basa.
         32 B nyi Ebɔrɛ be mbra na ka bee kaŋɛ fanɛ bekama nɛ b wɔ le be kebaawɔtɔ ere to daga
         luwu, ama b kraŋ pere kenishi nna a wora amo nsaa leŋ basa pɔtɛ gba to a wɔtɔ loŋ
         be asheŋ na be kewora to.

Ebɔrɛ be demu be keji be asheŋ21 Amoso, manɛ be ekpa nɛ fo dimɛdi kɔ nsaa tiŋ a wu fo barkasa kulubi? Ŋkpal manɛ so,
         kanaŋkama nɛ fo du nseŋ wu fo barkasa kulubi, fee ji nna a bri fo gbagba be kumu nna
         na, ŋkpal manɛ so, asɔ koŋwule na nɛ fee wora. 2 Nɛ Ebɔrɛ bre bee ji basa nɛ baa wora asheŋ ere demu, an nyi e ka bee ji asheŋ kashenteŋ
         be ekpa so. 3 Ama fo ere dimɛdi, asheŋ nɛ fo kɔ a wu basa kulubi ere gbagba nɛ fee wora, amoso,
         fee tama fanɛ feeŋ nya ŋ gelge Ebɔrɛ be demuji to a? 4 Ŋko fo kpal Ebɔrɛ be kelela ka shi mo to ga na so nna nɛ e ka maa nya manaŋ a gberge
         basa kusoe na nɛ mbe kanyiti na so so nna a fɛl mo a? Fo maŋ nyi fanɛ Ebɔrɛ be kelela
         wɔtɔ nna nɛ fo nya n lar fo alubi to a? 5 Ama ŋkpal fo kagbene ka du kpakpa a maa sha kechɛrga na so, fo wɔ fo alubi na to nna
         a shin nɛ Ebɔrɛ be agbo bee kaa a ti so a jo kachɛ nɛ mbe agbo nɛ mbe demuji kashenteŋ
         be ekpa so na bee lar efuli na. 6 Kusɔ kama nɛ esa wora, Ebɔrɛ beeŋ ka mo kumo be kukɔ. 7 Bumo nɛ alelasheŋ be kewora maa gben bumo nɛ baa fin kemaŋkura nɛ bunyaŋ nɛ kebaawɔtɔ
         nɛ k maŋ kɔ luwu na, e beeŋ sa bumo ŋkpa nɛ k maŋ kɔ ekar na. 8 Ama bumo nɛ b wɔ bumo gbagba be aparsheŋ to a kini kashenteŋ na be kebɛso nsaa bɛ
         alubi so na, Ebɔrɛ be kagbene beeŋ kaa nɛ mbe agbo e ba bumo so. 9 Tɔrɔ nɛ kayurnyaŋ beeŋ ba dimɛdi kama nɛ e bee wora alubi so, Juwebi e naaŋ juŋkpar
         n nya amo pɔɛŋ nɛ nnyamase e bɛ so. 10 Ama ekama nɛ e bee wora alelasheŋ, kemaŋkura nɛ bunyaŋ nɛ kagbenewushi beeŋ baa wɔ
         amodoŋwura so. Juwebi e naaŋ juŋkpar n nya amo pɔɛŋ nseŋ ta nnyamase m bɛ so. 11 Ŋkpal manɛ so, Ebɔrɛ maa kpɛa basa to.12 Bekama nɛ b maŋ kɔ mbra na nseŋ wora alubi beeŋ lar mbra na be kaman n wu. Bekama
         malɛ nɛ b wɔ mbra na to nseŋ wora alubi, mbra na to nɛ Ebɔrɛ beeŋ bɔla n ji bumo demu.
         13 Ŋkpal manɛ so, mannɛ basa nɛ baa nu mbra na nɛ Ebɔrɛ bee nase kumo fanɛ b la belelapo
         mbe anishito, bumo nɛ baa wora kusɔ nɛ mbra na bee kaŋɛ na nɛ Ebɔrɛ beeŋ ba nase kumo
         fanɛ b la belelapo. 14 Kashenteŋto, nnyamase maŋ kɔ anebi Mosis be mbra na, ama saŋkama nɛ bumo gbagba ta
         nfɛra nɛ a wɔ bumo to na n wora kusɔ nɛ mbra na bee ŋini, kumo ere bumo be nfɛra na
         ki mbra na nna n sa bumo na, ama bumo alɛ maŋ kɔ mbra na. 15 Bumo be asheŋ woraso na e naa ŋini fanɛ Ebɔrɛ ta asɔ nɛ mbra na bee ŋini na n wɔtɔ
         bumo be ŋgbene to. Nɛ bumo be elakal gba bee ŋini fanɛ kashenteŋ nna, ŋkpal manɛ so,
         saŋko bumo be nfɛra maa dese bumo ŋkpal alubi so, saŋko malɛ nɛ a bee yili bumo be
         kaman. 16 To, loŋ malɛ nɛ baru lela nɛ mee bɔ na bee ŋini fanɛ asheŋ beeŋ ba kaa du kachɛ nɛ
         Ebɔrɛ beeŋ bɔla Yesu Kristo so n yili edimɛdi be wulo be nfɛraana so n ji bumo demu.Juwebi nɛ mbra na be asheŋ17 To, mannɛ fo e naa tre fo kumu Juw nsaa ta fo yirda a deŋi Mosis be mbra na so a wɔtɔ
         a ji njɔŋ a kaŋɛ fanɛ fo nɛ Ebɔrɛ be nferinto wɔ ebel na a? 18 Mannɛ fo e naa kaŋɛ fanɛ fo nyi kusɔ nɛ Ebɔrɛ bee sha fanɛ esa e wora, fo alɛ naŋ
         koya ashi mbra na to a nyi kusɔ nɛ k daga esa ka lara na a? 19 Mannɛ fo koŋwule na e naa kaŋɛ fanɛ fo e baa la esa nɛ e bee keta betanpo kekpabi
         nsaa du fanɛ kefulto a sa bumo nɛ b wɔ tentembiri to na a? 20 Mannɛ fo koŋwule na e kraa kaŋɛ fanɛ fo e la basa balto be eŋinipo nɛ mbibi be eŋinipo,
         ŋkpal manɛ so, fo ere be kanyiasheŋ na nɛ kashenteŋ na bee shi mbra na to nna a? 21 To, fo nɛ fee ŋini basa pɔtɛ asheŋ, fo maa ŋini fo kumu loŋ be asheŋ na a? Fo e naa
         malga abɔrɛsheŋ a sa basa fanɛ b sa maa yuri, fo alɛ nsaa yuri a? 22 Fo koŋwule na e naa kaŋɛ basa fanɛ b sa maa di bumo braana be beche ŋko a shin nɛ
         bumo braana be bekul e baa di bumo, fo alɛ nsaa wora loŋ a? Fo kishi agbir, fo alɛ
         nsaa yuri asɔ ashi amo be ebuana to. 23 Fo e wɔtɔ a kɔ mbra na a ji njɔŋ, fo alɛ nseŋ naa shin nɛ fo kemaa bɛ amo so bee bar
         Ebɔrɛ anishinyɔr. 24 Loŋ koŋwule na malɛ nɛ abɔrɛsibɛ na bee kaŋɛ na fanɛ: “Menyi, Juwebi so nɛ nnyamase
         bee malga a ji Ebɔrɛ emɔrɔ.”25 Nɛ fee bɛ mbra na be kɔnɔ so nseŋ ku kututu, kumo ere fo keku na kɔ kifi, ama nɛ fo
         maa bɛ mbra na be kɔnɔ so nseŋ ku kututu, kenyanyaŋɛso nɛ fo ku na. 26 Fo maŋ nyi fanɛ basa nɛ b maŋ ku atutu na baa wora asɔ nɛ mbra na bee ŋini, Ebɔrɛ
         bee sɔ bumo nna fanɛ bumo nɛ b ku atutu a? 27 To, men baa nyi fanɛ basa nɛ b maŋ ku durnya ere to, bumo alɛ nsaa bɛ mbra na be kɔnɔ
         so na be kebaawɔtɔ so nɛ Ebɔrɛ beeŋ yili n ji menyi nɛ men ku nseŋ naa kɔ mbra na
         n ti so na demu. 28 Mannɛ kenishiso nɛ baa ta a pin Juw, mannɛ kuku kututu be nwɔl na n lɛ na malɛ e la
         kashenteŋ be katutuku na. 29 Kashenteŋto, dimɛdi be kebaawɔtɔ to e naa ŋini e ka la Juw nɛ kashenteŋ malɛ be keku
         na la kagbene to be kesheŋ, Ebɔrɛ be asheŋ nna, mannɛ kenishiso be asheŋ nna. Nɛ esa
         nɛ e ku loŋ na malɛ be kechɔrɔ bee shi Ebɔrɛ kutɔ nna, mannɛ nyiŋgbasa kutɔ.

31 To, nɛ nuso be kechɔ nɛ Juwebi chɔ basa pɔtɛ? Ŋko manɛ be tɔnɔ nɛ katutuku kɔ? 2 Cha, Juwebi baa chɔ basa pɔtɛ ekpa kama so nna, ŋkpal manɛ so, kusɔ nɛ k juŋkpar e
         la fanɛ bumo nɛ Ebɔrɛ ta mbe mmalga m bɔɔ enɔ. 3 Ama nɛ bumo be beko malɛ kini kebugi epunto n sa Ebɔrɛ ai? Loŋ beeŋ tiŋ n shin nɛ
         Ebɔrɛ malɛ e ki kɔnɔleŋiwura a? 4 Kaarɛ fanɛ loŋ e tiŋ n wora. Nɛ nyiŋgbasa bre la efɛpo, Ebɔrɛ bre la kashenteŋjipo
         nna saŋkama fanɛ kananɛ abɔrɛsibɛ na bee kaŋɛ na. A yɛ:“Fo mmalga to e naa ŋini fo ka kɔ kashenteŋ,fo alɛ beeŋ baa ji a lar fo edemu to.”5 Kesheŋ bishiso ko malɛ nde fanɛ: “Nɛ fanɛ anyi be asheŋ lubi bee shin nɛ basa bee
         wu Ebɔrɛ be alelasheŋ, nuso nɛ an naa kaŋɛ ere? An kaŋɛ fanɛ nɛ Ebɔrɛ bar mbe agbo
         anyi so, e maŋ wora n nyalɛ ŋko?” Nyiŋgbasa be kamɔrɔji be kamalga nɛ mee malga na.
         6 Kaarɛ, loŋ maŋ kɔ ekpa kuraa, ŋkpal manɛ so, nuso nɛ Ebɔrɛ daa tiŋ a ji durnya ere
         to ebi demu? 7 Ama esa ko malɛ kraa beeŋ naŋ tiŋ n ji emɔrɔ m bishi le: “Nɛ fanɛ ŋkpal ma efɛsheŋ
         so Ebɔrɛ be kashenteŋ na bee lar efuli nɛnɛ a nya kemaŋkura a ti so, manɛ e naaŋ ba
         nɛ Ebɔrɛ kaŋɛ fanɛ n wora n da so?” 8 Le be kamalga koŋwule ere malɛ so nɛ basa ko bee yili so a ku anyi kɔnɔ a kaŋɛ fanɛ
         loŋ nɛ anyee kaŋɛ na. B yɛ: “Men shin nɛ an baa wora alubi nɛ a baa ki alela.” Loŋ
         be basa be kasogberge baŋ daga bumo nna.Dimɛdi ka maŋ du cheembi be asheŋ9 To, naniere, nuso nɛ anyeeŋ kaŋɛ fanɛ anyi chɔ basa pɔtɛ ŋko? Cha, anyi maaŋ tiŋ ŋ
         kaŋɛ loŋ kikɛ, ŋkpal manɛ so, an teŋ wu fanɛ dimɛdi kikɛ, Juwebi nɛ basa pɔtɛ kikɛ
         wɔ alubi to nna. 10 Loŋ malɛ nɛ abɔrɛsibɛ na bee kaŋɛ na fanɛ:“Elelapo kikɛ maŋ wɔtɔ Ebɔrɛ be anishito,hale ekoŋwule gba maŋ wɔtɔ.11 Esa kikɛ maŋ wɔtɔ a pin asheŋ to,ekama malɛ maŋ naa wɔtɔ a kɔ a fin Ebɔrɛ.12 Ekama nyam kilgi m pal kaman n sa Ebɔrɛ n choŋ,ekama nyam ki jiga.Esa kikɛ maŋ wɔtɔ a wora kelela,hale esa koŋwule gba maŋ wɔtɔ.13 Ekama be kɔnɔ du fanɛ b ka kur nchaŋ nna n nase.Efɛ nɛ bumo be nnɔana na bee kummalga nɛ a bee lar bumo be nnɔana todu fanɛ wasa ka duŋ esa n lara kɔrtɔ n wɔtɔ mo to na.14 Abar be kebaamelgi kpakpaso e bɔlɔ bumo be nnɔ to a wɔtɔ.15 Bumo be aya malɛ maa chɛr a yɛr bumo basa be kemɔ to.16 Kaplɛkama malɛ nɛ b yɔ, kasɔjija be tɔrɔ nɛ baa yige a lɛ basa so.17 B maŋ nyi kagbenewushi be ekpa.18 Bumo alɛ maŋ naa kɔ kabɔrɛŋana.”19 Ama an nyi fanɛ kusɔ kama nɛ mbra na bee kaŋɛ, basa nɛ b wɔ kumo to na to nɛ k de,
         saŋɛ na so esa kikɛ maaŋ nya kɔnɔ m bugi. Loŋ malɛ e naaŋ shin nɛ Ebɔrɛ e ji durnya
         kikɛ demu. 20 Ŋkpal manɛ so, mannɛ esa nɛ e bee wora mbra be ashuŋ shunso e la esa nɛ Ebɔrɛ nase
         kumo fanɛ e la elelapo. Kusɔ nɛ mbra na baa ŋini e la kebaashin nɛ basa e baa pin
         kulubi be asheŋ.Kananɛ Ebɔrɛ bee shin nɛ mo nɛ basa bee nya kɔnɔkoŋwule be asheŋ21 Ama naniere bre Ebɔrɛ ŋini kananɛ e nase kumo fanɛ basa e baa la belelapo mbe anishito,
         loŋ be ekpa na malɛ nɛ mbra na maŋ kɔ shɛŋ. 22 Loŋ be shɛda nɛ mbra na gba nɛ anebiana na bee ji. Ebɔrɛ malɛ bee bɔla basa be yirda
         nɛ k deŋ Yesu Kristo so so nna a shin nɛ mo nɛ basa na kikɛ bee nya kɔnɔkoŋwule. Mo
         alɛ maa kpɛa basa to. 23 Ŋkpal manɛ so, ekama nyam wora kulubi a maŋ taga to Ebɔrɛ be kemaŋkura na. 24 Ama ŋkpal Ebɔrɛ be kuwɔr be kakɛ nɛ esa maa wora shɛŋ nsaa nya na so, asheŋ naŋ nyalɛ
         n sa basa, ŋkpal kesɔnyige be ekpa nɛ b bɔla Yesu Kristo so m bugi na so. 25 Ebɔrɛ ta mo nna n sa basa nɛ e wu m mata be luwu nɛ k bee shin nɛ dimɛdi bee bɔla
         yirda so a nya alubi be ketampaŋ na. Ebɔrɛ wora loŋ nna nɛ e ŋini kananɛ e bee ji
         asheŋ nɛ amo be ekpa so, ŋkpal manɛ so, saŋɛ na e daa nyi basa be alubi nna nsaa nyiti
         bumo. 26 Ama naniere bre e maa kplaŋ dimɛdi be alubi so, a ŋini e ka bee ji asheŋ nɛ amo be
         ekpa so. Loŋ malɛ e naa ŋini mo gbagba ka la asheŋ be keji nɛ amo be ekpa so be Ebɔrɛ,
         mo alɛ nseŋ naa ta esa nɛ e yirda Yesu a ki elelapo mbe anishito.27 To, nɛ manɛ so nɛ esa bee wu mbe kumu? E beeŋ tiŋ ŋkpal e ka bee bɛ mbra na so so
         a wu mbe kumu a? Ayai, ŋkpal manɛ so, mannɛ e ka bee bɛ mbra na so e shin nɛ e ji
         n lar Ebɔrɛ be anishito, ama ŋkpal e ka yirda so. 28 Ŋkpal manɛ so, kusɔ nɛ an baa kɔ to e la fanɛ yirda e naa shin nɛ esa bee ji a lar
         Ebɔrɛ be anishito, mannɛ kebaabɛ mbra na be asheŋ woraso so. 29 Ŋko Ebɔrɛ la Juwebi nawule be Ebɔrɛ nna a? Mannɛ basa pɔtɛ gba be Ebɔrɛ e la mo a?
         Bumo alɛ gba be Ebɔrɛ nna walɛ. 30 Ebɔrɛ koŋwule e wɔtɔ, mo alɛ Juwebi nɛ basa pɔtɛ kikɛ, ekpa koŋwule so nɛ e bee bɔla
         a shin nɛ baa ji a lar. Bumo kikɛ be yirda so nɛ e bee yili a wora loŋ. 31 Ama an ta le be yirda ere n ti mbra na ekpa ŋko? Ayai, an baa kraa kɔ kumo to a ti
         kumo so eleŋ.

Kananɛ Eebraham ŋini yirda be asheŋ41 To, nɛ an keni an nananyɛn Eebraham malɛ be kebaawɔtɔ to, nuso nɛ anyeeŋ kaŋɛ? Manɛ
         nɛ e daŋ wu mbe kebaawɔtɔ to? 2 Nɛ fanɛ ashuŋ ko nɛ e daŋ wora nseŋ ji n lar Ebɔrɛ be anishito, kumo ere e daa beeŋ
         tiŋ ŋkpal amo so m puchi, ama e maaŋ tiŋ m puchi Ebɔrɛ bre be anishito. 3 Ŋkpal manɛ so, le nɛ abɔrɛsibɛ na bee kaŋɛ: “Eebraham daŋ yirda Ebɔrɛ nna so nɛ mo
         ere Ebɔrɛ nase kumo fanɛ e la elelapo na.” 4 Nɛ esa baŋ shuŋ kushuŋ, baa ka mo loŋ be kushuŋ na be kukɔ nna. Fo maaŋ tiŋ n tre
         loŋ be kakɔka na kakɛ, ŋkpal manɛ so, e shuŋ nna n nya kushuŋ na be kakɔka. 5 Ama esa nɛ e lara mbe yirda ashi mbe ashuŋ shunso to n lɛ nseŋ ta yirda na n deŋi
         Ebɔrɛ nɛ e bee shin nɛ alubiworapoana bee ji a lar mbe anishito na so, loŋ be yirda
         na beeŋ ki alelasheŋ Ebɔrɛ be anishito n sa mo. 6 Loŋ gbagba nɛ Ewura Deevid daa de saŋɛ nɛ e daŋ malga nɛfa nɛ k wɔ esa kama nɛ Ebɔrɛ
         bee lar amodoŋwura be ashuŋ shunso be kaman a ta mo a ki elelapo na be asheŋ na. 7 E yɛ:“Nɛfa la bumo nɛ Ebɔrɛ ta bumo be alubi m paŋ bumo na peya nna, bumo nɛ e kpra bumo
         be alubi bumo so na.8 Nɛfa la esa nɛ Enyɛnpe na maa nyiŋi mbe alubi be asheŋ na peya nna.”9 To, nɛfa nɛ Ewura Deevid daŋ malga kumo be asheŋ ere la basa nɛ b ku atutu na nawule
         peya nna ŋko bumo nɛ b maŋ ku atutu gba peya nna? Bumo nɛ b maŋ ku atutu gba ti so.
         Kumo be asheŋ nɛ an teŋ nyiŋi anyi be amu ŋ kaŋɛ fanɛ abɔrɛsibɛ na kaŋɛ le na: “Ŋkpal
         Eebraham ka daŋ yirda Ebɔrɛ so, Ebɔrɛ nase kumo fanɛ e la elelapo nna.” 10 Saŋɛ mo nɛ Ebɔrɛ daŋ wora loŋ Eebraham daŋ ku kututu nna pɔɛŋ nɛ Ebɔrɛ wora loŋ ŋko
         e daŋ wora loŋ nna pɔɛŋ nɛ Eebraham ku? E daŋ wora loŋ nna pɔɛŋ nɛ Eebraham ku. 11 Mbe yirda na be kaman nɛ e daŋ ku kututu a ŋini fanɛ ŋkpal mbe yirda na so nɛ Ebɔrɛ
         nase kumo fanɛ e la elelapo pɔɛŋ nɛ e ku. Amoso, abɔrɛsheŋ be kaplɛa so, mo e la bumo
         nɛ b maŋ ku nseŋ yirda Ebɔrɛ na kikɛ bumo tuto, saŋɛ na so Ebɔrɛ beeŋ nase kumo fanɛ
         b la belelapo. 12 Mo ere Eebraham koŋwule na e la bumo nɛ b ku atutu na gba bumo tuto, ama mannɛ b ka
         baŋ ku na so, b ka wɔ yirda be kebaawɔtɔ koŋwule nɛ mo ere Eebraham daa wɔ to pɔɛŋ
         nseŋ ku kututu na gba so.Kananɛ yirda la Ebɔrɛ be kɔnɔ naseso be kumu be asheŋ13 Ebɔrɛ daŋ nase kɔnɔ nna n sa Eebraham nɛ mbe kaman to ebi fanɛ baaŋ nya durnya ere.
         Mannɛ Eebraham ka daa bɛ mbra na so so nɛ Ebɔrɛ nase kɔnɔ na, e ka daŋ yirda Ebɔrɛ
         nɛ e nase kumo fanɛ e la elelapo na so nɛ e daŋ wora loŋ. 14 Ŋkpal manɛ so, nɛ fanɛ Ebɔrɛ be kɔnɔ naseso na la bumo nɛ baa bɛ mbra na so na peya
         nna, kumo ere esa be yirda maŋ kɔ kifi nɛ Ebɔrɛ be kɔnɔ naseso na malɛ gba maŋ la
         shɛŋ. 15 Ŋkpal manɛ so, mbra e naa shin nɛ Ebɔrɛ be agbo bee lar efuli. Kaplɛkama nɛ mbra maŋ
         wɔtɔ, kewora n da so malɛ gba maŋ wɔtɔ.16 Amoso, yirda e la kɔnɔ naseso be kumu, saŋɛ na so, loŋ be kɔnɔ naseso na beeŋ baa
         la Ebɔrɛ be kakɛ be tɔɔnɛ a sa Eebraham be kaman to ebi kikɛ, mannɛ bumo nɛ baa bɛ
         mbra na so nawule na, ama bumo nɛ b yirda Ebɔrɛ fanɛ kananɛ Eebraham daŋ yirda na
         gba ti so. Ŋkpal manɛ so, Eebraham e la anyi kikɛ be etuto ashi abɔrɛsheŋ be kaplɛa
         so. 17 Loŋ nɛ abɔrɛsibɛ na bee kaŋɛ fanɛ Ebɔrɛ kaŋɛ Eebraham le na. E yɛ: “N ta fo ŋ ki efuli
         damtaana so ebi bumo tuto.” Amoso, Ebɔrɛ be anishito Eebraham nɛ e daŋ yirda mo ere
         Ebɔrɛ nɛ e bee sa basa wuso ŋkpa nsaa shin nɛ asɔ nɛ a maŋ wɔ durnya to bee fara kebaawɔtɔ
         na e la an tuto. 18 Saŋɛ nɛ Eebraham daŋ yirda nseŋ tama na, e daa maŋ wu shɛŋ pɔɛŋ nna nseŋ tama. Amoso
         nɛ e ki efuli damta so ebi bumo tuto fanɛ kananɛ abɔrɛsibɛ na kaŋɛ mo le na: “Loŋ
         nɛ fo kaman to ebi beeŋ ba wora keshi a sa.” 19 Mo ere Eebraham na daŋ fo fanɛ nfɛ kalfa, ama e ka daŋ keni mo gbagba be eyur ka daa
         maŋ naa kɔ eleŋ so, mbe yirda be eleŋ daa maŋ yɔɔ. Mo alɛ ka daŋ naŋ wu fanɛ mbe eche
         Sɛɛra be kakurge be saŋɛ baŋ so, mbe yirda na be eleŋ maŋ yɔɔ. 20 Mbe yirda daa maŋ gbuŋgbuŋ to n shin nɛ e fara a lar Ebɔrɛ be kɔnɔ naseso be kaman.
         E daŋ nya yirda be eleŋ nna n ti so nseŋ ta kemaŋkura n sa Ebɔrɛ. 21 E daa nyi geeŋ fanɛ Ebɔrɛ beeŋ tiŋ n wora kusɔ nɛ e daŋ nase kɔnɔ ŋ kaŋɛ fanɛ e beeŋ
         wora na. 22 Amoso nɛ Ebɔrɛ daŋ nase kumo fanɛ e la elelapo na.23 Kekaŋɛ fanɛ: “Ebɔrɛ nase kumo fanɛ e la elelapo na,” maŋ de mo nawule nna ashi abɔrɛsibɛ
         na to. 24 Anyi nɛ an yirda mo Ebɔrɛ nɛ e tiŋi Yesu an Nyɛnpe ashi luwu to ŋkaa beeŋ nase kumo
         fanɛ an la belelapo na gba ti so. 25 Ebɔrɛ shin nɛ b daŋ ta mo nna n sa nɛ e wu ŋkpal anyi be alubi so nseŋ naŋ shin nɛ
         e tiŋi luwu na to nɛ an baa la belelapo Ebɔrɛ be anishito.

Ebɔrɛ nɛ nyiŋgbasa be kenya kɔnɔkoŋwule be asheŋ51 Naniere Ebɔrɛ ka kpal anyi be yirda so n shin nɛ an ji n lar mbe anishito ere bre,
         an bɔla an Nyɛnpe Yesu Kristo so a kɔ kagbenewushi ashi Ebɔrɛ na be anishito. 2 Yesu kpal anyi be yirda so n shin nɛ an nya le be kuwɔr be kakɛ nɛ an wɔ ere to. Amoso,
         anyi be ŋgbene fuli anyi ŋkpal an ka kɔ tama fanɛ anyi alɛ gba beeŋ nya Ebɔrɛ be kemaŋkura
         nɛ e kɔ a jo anyi na so. 3 Mannɛ aloŋ gba nawule so, ama an ka wɔ tɔrɔ to so nɛ anyi be ŋgbene kraa naŋ fuli
         anyi n ti so, ŋkpal manɛ so, an nyi tɔrɔ ka bee bar kenya kagbene a kɔ to be kebaawɔtɔ
         4 nɛ kumo alɛ bee sa esa da lela, nɛ da lela malɛ bee sa esa tama. 5 Ebɔrɛ bɔla Kiyoyu Cheeŋ nɛ e la Ebɔrɛ be kakɛ nɛ e kɔ a sa anyi na so nna n ta mbe
         kasha m bɔlɔ anyi be ŋgbene to. 6 Ŋkpal manɛ so, saŋɛ nɛ an daa maŋ kɔ eleŋ na nɛ Ebɔrɛ be jemanɛ fo nɛ Kristo wu n
         sa bumo nɛ b maŋ kɔ kabɔrɛŋana na. 7 Pɔɛŋ nɛ esa e wu n sa elelapo, k du kpakpa. Shere esa ko beeŋ shuli n wu n sa esa
         nɛ e la esa bre. 8 Ama kananɛ Ebɔrɛ ŋini anyi mbe kasha nde fanɛ saŋɛ nɛ an daa la alubiworapoana na
         nɛ Yesu wu n sa anyi. 9 Ŋkpal manɛ so, naniere Kristo wu n shin nɛ an ji n lar Ebɔrɛ be anishito, amoso, mbe
         kumɔlga anyi kachako ashi Ebɔrɛ be agbo na bre to nɛ e maaŋ wora a? 10 An daa la Ebɔrɛ mo doŋana nna, ama e bɔla mo Pibinyɛn Kristo be luwu na so n shin
         nɛ anyi nɛ mo naŋ nyalɛ. To, nɛ naniere anyi nɛ mo ka nyalɛ ere bre nɛ e maaŋ bɔla
         Kristo be ŋkpa na so m mɔlga anyi kachako a? 11 Mannɛ aloŋ gba nawule so nna, ŋkpal manɛ so, an bɔla an Nyɛnpe Yesu Kristo nɛ e shin
         nɛ anyi nɛ Ebɔrɛ naŋ nyalɛ na so n nya kagbenefuli ŋkpal Ebɔrɛ so n ti so.Adam nɛ Kristo be asheŋ12 To, naniere, men baa nyi fanɛ esa koŋwule so nɛ alubi bɔla m ba durnya to nɛ luwu
         malɛ ba ŋkpal alubi na so m ba sɔ durnya kikɛ to nyam, ŋkpal manɛ so, basa kikɛ wora
         alubi. 13 Alubi malɛ daa wɔ durnya to nna pɔɛŋ nɛ Ebɔrɛ sa mbra. Ama kakpa nɛ mbra maŋ wɔtɔ,
         Ebɔrɛ maa karga alubi. 14 Ama baŋ yili Adam be jemanɛ na m ba fo Mosis be jemanɛ to be basa kikɛ, luwu pɔɔ ekama
         so, hale bumo nɛ b maŋ wora n da Ebɔrɛ be kɔnɔ so geeŋ fanɛ kananɛ Adam daŋ wora na
         gba. Adam e daa la esa nɛ e daa ba na be kaduli.15 Kashenteŋ nna fanɛ ŋkpal esa koŋwule na be kulubi na so, basa damta wu. Ama le be
         basa anyɔ ere kɔr abar to, ŋkpal manɛ so, Ebɔrɛ be kagbene koŋwuleso be kakɛ na nɛ
         Adam be kulubi na kɔr abar to. Ebɔrɛ be kuwɔr be kakɛ na chɔ Adam be kulubi na ga.
         Loŋ koŋwule na nɛ mbe kagbene koŋwuleso be kakɛ nɛ e bee bɔla esa koŋwule Yesu Kristo
         be kuwɔr na so a sa basa damta na gba chɔ kumo. 16 Kusɔ nɛ k lar kakɛ na malɛ gba be kaman naa chɔ kusɔ nɛ k lar esa koŋwule be kulubi
         na be kaman, ŋkpal manɛ so, Adam ka baŋ wora kulubi koŋwule na n loge nɛ kewora n
         da so be nfɛra ba. Ama alubi damta malɛ be kewora ka ba nɛ Ebɔrɛ be kuwɔr be kakɛ
         shin nɛ kejinlar Ebɔrɛ be anishito malɛ ba. 17 Kashenteŋ nna fanɛ esa koŋwule be kulubi so nɛ luwu ba kaa ji kuwura basa so, ama
         kusɔ nɛ esa koŋwule, Yesu Kristo wora na chɔ kumo ga. Ekama malɛ nɛ e sɔ Ebɔrɛ be
         kuwɔr be kakɛ damta na nɛ mbe alelasheŋ be kakɛ na, beeŋ bɔla Kristo so a wɔ ŋkpa
         to a ji kuwura.18 Amoso, kananɛ esa koŋwule be kulubi na baŋ shin nɛ basa kikɛ tɔr Ebɔrɛ be ntaŋ n nya
         kasogberge na, loŋ koŋwule na nɛ esa koŋwule be kelela koŋwule nɛ e wora na bee sɔ
         basa kikɛ a yige a sa bumo ŋkpa. 19 Nɛ kananɛ esa koŋwule be kasomaanu shin nɛ basa kikɛ ki alubiworapoana na koŋwule
         na nɛ esa koŋwule mo na be kasonu beeŋ shin nɛ basa damta e ki belelapo Ebɔrɛ be anishito.
         20 Ebɔrɛ bar mbra na nna nɛ basa be alubi e wora keshi n ti so, ama kanaŋkamaso malɛ
         nɛ alubi bee wora keshi a ti so, saŋɛ na so nɛ Ebɔrɛ malɛ bee shin nɛ mbe kuwɔr be
         kakɛ bee wora keshi a ti so a chɔ loŋ. 21 Amoso, kananɛ alubi baŋ bɔla luwu so ŋ ŋini amo be eleŋ na, loŋ koŋwule na nɛ Ebɔrɛ
         be kuwɔr be kakɛ na bee bɔla alelasheŋ so a ŋini kumo be eleŋ m bɔla an Nyɛnpe Yesu
         Kristo so a kɔ anyi a yɔ ŋkpa nɛ k maŋ kɔ ekar to.

Kenya ŋkpa ŋkpal Yesu Kristo so be asheŋ61 To, naniere, nuso nɛ anyeeŋ kaŋɛ? Fanɛ an baa wɔtɔ a wora alubi nɛ Ebɔrɛ be kuwɔr
         be kakɛ na malɛ e baa wora keshi a ti so ŋko? 2 Kaarɛ, loŋ maŋ daga, ŋkpal manɛ so, alubi be kewora be kaplɛa so, an wu nna, amoso,
         nuso nɛ anyeeŋ wora ŋ kraa wɔ amo be kewora be kebaawɔtɔ to? 3 Ŋko men maŋ nyi fanɛ anyi kikɛ nɛ b bɛr kabɔrɛbɛr ŋkpal Yesu Kristo so ere, b bɛr
         anyi nna n wɔtɔ mbe luwu na to a? 4 Anyi nɛ mo alɛ nɛ b puli saŋɛ nɛ b bɛr anyi kabɔrɛbɛr a ŋini fanɛ anyi nɛ mo koŋwule
         na e luri mbe luwu na to na, saŋɛ na so, kananɛ Etuto na baŋ ta mbe eleŋgboŋ n shin
         nɛ Kristo na tiŋi luwu to na, anyi alɛ gba beeŋ nya kebaawɔtɔ popɔr a wɔtɔ. 5 Nɛ anyi nɛ mo e baŋ ki kukoŋwule ashi mbe luwu na to, kumo ere k baa dese geeŋ nna
         fanɛ anyi nɛ mo beeŋ naŋ bɔla mbe ketiŋi luwu to na so m ba abar so. 6 Anyi alɛ nyi fanɛ anyi be kebaawɔtɔ dra na nɛ Yesu nɛ b daŋ mɔ kedibi largato na so
         na, saŋɛ na so alubi be eleŋ nɛ k bee ji da dra na so eleŋ na beeŋ mur nɛ an sa maŋ
         naa la alubi be anya. 7 Ŋkpal manɛ so, esa baŋ wu, kumo ere e nya mbe kumu ashi alubi be eleŋ to. 8 Nɛ anyi nɛ Kristo na e wu, kumo ere an yirda fanɛ anyi nɛ mo e naaŋ baa wɔ ŋkpa to.
         9 Ŋkpal manɛ so, an nyi fanɛ Kristo ka baŋ tiŋi luwu to ere bre, e maaŋ naŋ wu kikɛ.
         Luwu maŋ naa kɔ mbe eleŋ. 10 Mbe luwu be kaplɛa so, kela koŋwule pati nɛ e wu m pɔɔ alubi be eleŋ so, mbe ŋkpa
         malɛ be kaplɛa so, e wɔ kumo to nna ŋkpal Ebɔrɛ so. 11 Loŋ koŋwule na e daga fanɛ menyi alɛ gba e baa ta menyi be amu fanɛ men wu nna nɛ
         alubi maŋ naa ji menyi so eleŋ, ama men bɔla Kristo Yesu so nna a kɔ ŋkpa a wɔtɔ ŋkpal
         Ebɔrɛ so. 12 Amoso, men sa maŋ naa shin nɛ alubi e baa pɔɔ menyi be eyurana nɛ a beeŋ wu ere so
         nɛ men baa nu a sa amo be ayɛlgasɔ lubiana. 13 Menyi alɛ e sa maŋ naa shin nɛ menyi be eyurana be mba kama malɛ gba e naa wora kulubi
         nɛ men baa kɔ loŋ be kaba na a wora edalubisheŋ. Kusɔ nɛ k daga fanɛ men wora e la
         fanɛ men ta menyi be amu m bɔɔ Ebɔrɛ enɔ fanɛ basa nɛ b shi luwu to m ba luri ŋkpa
         to. Men ta menyi be eyurana kikɛ m bɔɔ mo enɔ nɛ e ta n shuŋ ashuŋ lela. 14 A maŋ daga alubi ka ji menyi so kuwura, ŋkpal manɛ so, men maŋ naa wɔ mbra na to.
         Ebɔrɛ be kakɛ na be kebaawɔtɔ to nɛ men wɔ.Alelasheŋ be anya be asheŋ15 To, naniere, nuso nɛ anyeeŋ kaŋɛ? Fanɛ ŋkpal an ka maŋ naa wɔ mbra na to nsaa wɔ Ebɔrɛ
         be kuwɔr be kakɛ be kebaawɔtɔ to so an baa wora alubi a? Kaarɛ, loŋ maŋ daga. 16 Men maŋ nyi fanɛ men baŋ ta menyi be amu m bɔɔ esa enɔ fanɛ amodoŋwura be anya, men
         ki mbe anya kashenteŋto a? Menyeeŋ tiŋ a la alubi nɛ a beeŋ shin nɛ men wu na be anya,
         menyi alɛ beeŋ naŋ tiŋ a la kasonu nɛ kumo be lalaloge beeŋ shin nɛ men ki belelapo
         Ebɔrɛ be anishito na be anya. 17 Ama anyee chɔrɔ Ebɔrɛ ga, ŋkpal manɛ so, saŋko men daa la alubi be anya nna, ama naniere,
         men ta menyi be ŋgbene kikɛ m bɛ kashenteŋ be keŋiniana nɛ men nya na kikɛ so. 18 Ebɔrɛ shin nna nɛ men nya menyi be amu ashi alubi be eleŋ to nseŋ ba ki alelasheŋ
         be anya. 19 Enyiŋgbasa be nfɛra be kaplɛa so nɛ mee ber kesheŋ ere a sa menyi nna, ŋkpal manɛ
         so, loŋ e naaŋ shin nɛ men pin amo to. Saŋko men daŋ ta menyi be amu kikɛ nna nyam
         ŋ ki kusɔjigaya nɛ dalubisheŋ be anya a wɔtɔ a wora asheŋ nɛ a maŋ daga. Naniere loŋ
         koŋwule na e daga fanɛ men naŋ ta menyi be amu kikɛ nyam ŋ ki alelasheŋ be anya a
         wɔtɔ a wora asheŋ nɛ a daga a du cheembi. 20 Men ka daa la alubi be anya na, menyi nɛ alelasheŋ daa maŋ kɔ shɛŋ. 21 Men ka daa wora asheŋ nɛ amo be asheŋ bee pɛ menyi anishinyɔr ere, manɛ be tɔnɔ nɛ
         men daŋ nya amo to? Loŋ be asheŋ na be tɔnɔ e la luwu. 22 Ama naniere men ka nya menyi be amu ashi alubi to m ba ki Ebɔrɛ be anya ere bre, tɔnɔ
         mo nɛ menyee nya e la kebaawɔtɔ cheembi, kumo alɛ be lalaloge e la ŋkpa nɛ k maŋ kɔ
         ekar na. 23 Ŋkpal manɛ so, asheŋ lubi be kakɔka e la luwu, ama Ebɔrɛ be kagbene koŋwuleso be kakɛ
         e la ŋkpa nɛ k maŋ kɔ ekar na ashi an Nyɛnpe Yesu Kristo to.

Kakil be mbra nɛ anyi nɛ Yesu be kebaawɔtɔ be asheŋ71 Ŋ kurgepoana, m baa nyi men ka beeŋ pin kusɔ nɛ mee sha kekaŋɛ menyi ere to, ŋkpal
         manɛ so, men la basa nɛ b nyi mbra na nna. Kumo e la fanɛ nɛ esa kraŋ baa wɔ ŋkpa
         to bre, mbra na e naa ji mo so kuwura ŋko? 2 An ta fanɛ eche kilpo nɛ kakil be mbra na ŋ keni. Eche baŋ kil nɛ mo kul kraa wɔ ŋkpa
         to, mbra na bee kre mo nna a mata mo kul na loŋ hale n ya fo saŋɛ nɛ mo kul na beeŋ
         wu. Ama nɛ ekul na ba wu bre, kumo ere kakil be mbra maŋ naa kɔ mbe eleŋ. 3 Amoso, nɛ mo kul na kraa wɔ ŋkpa to nɛ e ya kil enyɛn pɔtɛ, e ki bojua. Ama nɛ mo
         kul na baŋ wu bre, kumo ere mbra sa ekpa fanɛ e naŋ kil, e maŋ ki bojua. 4 Ŋ kurgepoana, loŋ nɛ k du n sa menyi alɛ gba, ŋkpal manɛ so, mbra na be kaplɛa so,
         menyi alɛ gba wu nna ŋkpal men ka la Kristo be eyur na be kaba ko so. Naniere malɛ,
         men la mo koŋwule nɛ Ebɔrɛ tiŋi mo ashi luwu to nɛ an tiŋ a la basa nɛ b kɔ tɔnɔ ashi
         Ebɔrɛ be kushuŋ to na peya nna. 5 Ŋkpal manɛ so, saŋɛ nɛ anyi be kebaawɔtɔ dra nɛ k daa wɔ anyi nɛ mbra na daa shin
         nɛ eyur to be ayɛlgasɔ daa kɔ anyi to a shuŋ na, luwu nɛ an daa kɔ tɔnɔ a sa. 6 Ama naniere bre mbra na maŋ naa ji kuwura anyi so, ŋkpal manɛ so, kusɔ nɛ k daŋ nyaŋ
         anyi a wɔtɔ na be kaplɛa so, an wu nna naniere. Anyi maŋ naa shuŋ ekpa dra nɛ k la
         mbra nɛ b sibɛ n nase na, ekpa popɔr nɛ k la Kiyoyu Cheeŋ na peya na nɛ an naa shuŋ.Mbra nɛ kulubi be asheŋ7 To, naniere, nuso nɛ anyeeŋ kaŋɛ? An kaŋɛ fanɛ mbra na gbagba lubi nna ŋko? Kaarɛ,
         anyi maaŋ tiŋ ŋ kaŋɛ loŋ kuraa. Ŋkpal manɛ so, mbra na e shin nɛ m pin kusɔ nɛ k la
         kulubi. Nɛ mbra na daa maŋ kaŋɛ le nna: “Sa maŋ yɛlga fo barkasa be kusɔ,” n daa maaŋ
         pin loŋ be kayɛlga be asheŋ to. 8 Ntaŋ malɛ so nɛ alubi nya ekpa n shin nɛ ayɛlgasɔ be yiri kikɛ nyam kaa, ŋkpal manɛ
         so, kakpa nɛ mbra maŋ wɔtɔ alubi malɛ gba wu nna a dese. 9 Ŋ gbagba daa wɔ ŋkpa to nna a maŋ nyi mbra saŋko, ama ŋ ka ba pin ntaŋ na nɛ alubi
         malɛ nya ŋkpa ma to 10 nɛ n wu, nɛ ntaŋ nɛ k daŋ daga fanɛ k bar ŋkpa na bar luwu m ba sa ma. 11 Ŋkpal manɛ so, ntaŋ na so nɛ alubi nya ekpa n fule ma. Amoso, ntaŋ na so nɛ alubi
         bɔla m mɔ ma. 12 Ade e naa ŋini fanɛ mbra na bre gbagba maŋ kɔ kulubi kumo to. Loŋ koŋwule na gba nɛ
         ntaŋ na gba la kusɔ lela a kɔ ekpa nsaa maŋ kɔ kulubi kumo to.Kebagato nɛ k wɔ esa to be asheŋ13 To, kede bee ŋini fanɛ kusɔ lela e bar luwu ŋko? Cha, mannɛ aloŋ nna kuraa. Kulubi
         e bɔla kusɔ lela so m bar ma luwu nɛ kumo be da lubi gbagba e lar efuli. Amoso, ntaŋ
         na so nɛ esa bee wu kananɛ kulubi baŋ lubi kashenteŋto. 14 An nyi mbra na ka la abɔrɛsheŋ, ama ma ere la nyiŋgbasa nna nɛ alubi kɔ ma fanɛ kenya.
         15 Amoso, ma ere gbagba maa pin ma asheŋ woraso to, ŋkpal manɛ so, asɔ nɛ mee sha kewora,
         amo nɛ m maa wora nsaa wora asɔ nɛ ŋ kishi. 16 Nɛ ma alɛ baa wɔtɔ a wora asɔ nɛ m maa sha kebaawora, kumo ere mee ŋini fanɛ mbra
         na kɔ kashenteŋ nna na. 17 Amoso, mannɛ ma gbagba e naa wora kesheŋ na, kulubi nɛ k wɔ ma to na e naa wora kumo.
         18 M baa nyi kelela kikɛ ka maŋ wɔ ma to, ma kagbene lubi ere to nɛ n de na. Ŋkpal manɛ
         so, kelela be kewora be kasha wɔ ma to, ama ma alɛ maaŋ tiŋ n wora kumo. 19 Kelela nɛ mee sha fanɛ m baa wora na, m maa wora. Ama kulubi nɛ m maa sha fanɛ n wora
         na nɛ mee wora. 20 To, naniere k ka baa la fanɛ kusɔ nɛ m maa sha nɛ mee wora ere, kumo ere mannɛ ma
         e naa wora kumo na, kulubi nɛ k wɔ ma to na e naa wora kumo. 21 Amoso, k du fanɛ le be kebaawɔtɔ e baa wɔtɔ fanɛ nɛ m baa sha kewora kelela nɛ kulubi
         teŋ ba sɔ kejuŋkpar. 22 Ma kagbene bre gbagba bee sha Ebɔrɛ be mbra na. 23 Ama ma alɛ bee wu mbra pɔtɛ ko ka wɔ ma eyur to a shuŋ. Mbra ko nna nɛ k bee kɔ mbra
         nɛ ma nfɛra bee sha na nsaa ta ma a ki alubi be mbra nɛ k wɔ ma eyur to a shuŋ na
         be kabutipo. 24 Yee, nuso bre be asheŋ e nya ma le? Nɛ wanɛ malɛ e naaŋ mɔlga ma ashi le be eyur nɛ
         k kɔ ma a yɔ luwu to ere? 25 Mee chɔrɔ Ebɔrɛ ga fanɛ mo e naaŋ bɔla an Nyɛnpe Yesu Kristo so m mɔlga ma.Kusɔ nɛ k baa wɔtɔ kikɛ nde fanɛ ma ere gbagba be nfɛra to n la Ebɔrɛ be mbra na be
         kenya nna, ama ma kagbene lubi ere bre to n la kulubi be mbra be kenya nna.

Kebaawɔtɔ nɛ k la Kiyoyu Cheeŋ na peya be asheŋ81 Bumo nɛ b wɔ Kristo Yesu to naniere bre, kejimbri be kasogberge maŋ naa wɔ bumo so.
         2 Ŋkpal manɛ so, ŋkpa be Kiyoyu na be mbra bɔla Yesu Kristo so n shin nɛ n nya ma kumu
         ashi kulubi nɛ luwu be mbra to. 3 Ŋkpal manɛ so, kusɔ nɛ mbra na daa maaŋ tiŋ n wora ŋkpal dimɛdi be kapɔr lubi ere
         ka maŋ kɔ eleŋ na so, Ebɔrɛ bre wora kumo. E shuŋi mo Pibinyɛn gbagba nna n ji m bri
         kulubi nɛ k wɔ dimɛdi be eyur to na. Mo Pibinyɛn na ta eyur fanɛ dimɛdi be alubi be
         eyur ere nna m ba lara kulubi ashi to. 4 Ebɔrɛ wora loŋ nna nɛ alelasheŋ nɛ mbra na bee sha na e nya n wora anyi to nɛnɛ ashi
         anyi nɛ an maŋ naa wɔ alubi be eyur be kebaawɔtɔ to nsaa wɔ Kiyoyu na be kebaawɔtɔ
         to na to. 5 Bumo nɛ b wɔtɔ a bɛ bumo be kapɔr lubiana be keŋini so, asɔ nɛ bumo be eyurana na
         bee sha na e wɔ bumo be nfɛra na. Bumo nɛ bumo alɛ wɔtɔ a bɛ Kiyoyu Cheeŋ na be keŋini
         na so, asɔ nɛ Kiyoyu Cheeŋ na bee sha na e wɔ bumo be nfɛra. 6 Keshin nɛ kapɔr lubi ere e baa wɔ fo nfɛra bee yɛr fo luwu to nna nɛ keshin nɛ Kiyoyu
         na e baa wɔ fo nfɛra malɛ bee yɛr fo ŋkpa nɛ kagbenewushi to. 7 Amoso, nyiŋgbasa baŋ shin nɛ kapɔr lubi ere wɔ mbe nfɛra, kumo ere e ki Ebɔrɛ mo doŋ
         nna na, ŋkpal manɛ so, e maa nu a sa Ebɔrɛ be mbra na. Kashenteŋto, e baŋ maaŋ tiŋ
         n nu n sa kumo nna gba kuraa. 8 Bumo nɛ b wɔ bumo be kapɔr lubi na be keŋini to maaŋ tiŋ m par Ebɔrɛ kikɛ. 9 Ama naniere bre, mannɛ asɔ nɛ menyi be kapɔr lubiana bee ŋini menyi na to nɛ men wɔ,
         asɔ nɛ Kiyoyu Cheeŋ na bee ŋini menyi na to nɛ men wɔ nɛ Ebɔrɛ be Kiyoyu na baa wɔ
         menyi to nna na, ŋkpal manɛ so, esa kama nɛ e maŋ kɔ Kristo be Kiyoyu na maŋ la Kristo
         na peya. 10 Amoso, nɛ Kristo baa wɔ menyi to, hale nɛ menyi be eyurana ere beeŋ wu ŋkpal alubi
         so gba, menyi be ayoyu bre kɔ ŋkpa nna, ŋkpal manɛ so, Ebɔrɛ nase kumo fanɛ menyi
         la belelapo nna mbe anishito. 11 Nɛ Ebɔrɛ nɛ e tiŋi Yesu ashi luwu to na be Kiyoyu baa wɔ menyi to bre, kumo ere mo
         koŋwule nɛ e tiŋi Kristo ashi luwu to na gbagba beeŋ naŋ bɔla mbe Kiyoyu nɛ e wɔ menyi
         to na so n sa menyi be eyurana nɛ a beeŋ kaŋ wu kachako ere ŋkpa.12 Kusɔ ko malɛ nde: Ŋ kurgepoana, an ji kebaawɔtɔ ko be kukɔ nna, ama kumo alɛ maŋ la
         kapɔr lubi nɛ an wɔ to ere peya nna nɛ an baa wɔ kumo to a wora kumo be aparsheŋ.
         13 Ŋkpal manɛ so, nɛ men baa bɛ menyi be kapɔr lubiana ere be keŋini so, menyeeŋ wu,
         ama nɛ men baŋ bɔla Kiyoyu na so n jija kapɔr lubi ere be ashuŋ lubi na, menyeeŋ nya
         ŋkpa. 14 Bekama nɛ Ebɔrɛ be Kiyoyu na bee juŋkpar bumo na kikɛ la Ebɔrɛ be mbia nna. 15 Kiyoyu nɛ Ebɔrɛ sa menyi na malɛ maa ta menyi nna a ki anya n shin nɛ men naa lɔ kufu.
         Men nya Kiyoyu nɛ e bee ta menyi a ki mbia nna. Kiyoyu na malɛ so nɛ anyee tiŋ a tre
         Ebɔrɛ ‘Aba’, kumo e la fanɛ an Tuto. 16 Kiyoyu na malɛ gbagba e naa chɛ anyi be ayoyu to a ŋini fanɛ an la Ebɔrɛ be mbia nna
         kashenteŋto. 17 To, nɛ anyi alɛ baa la mbia bre, kumo ere anyeeŋ nya enɛfa nɛ e kɔ a jo mbe basa na.
         Kumo be kaman nɛ anyi nɛ Kristo e naaŋ nya kusɔ nɛ Ebɔrɛ kɔ a sa mo na, ŋkpal manɛ
         so, nɛ an baa tu Yesu a ji mbe awurfoŋ na fanɛ kananɛ e daŋ ji na, anyi alɛ beeŋ naŋ
         tu mo n nya mbe kemaŋkura na.Kachako so be kemaŋkura na be asheŋ18 M baa nyi geeŋ fanɛ tɔrɔ mo nɛ anyee nya naniere maaŋ tiŋ n fo kemaŋkura nɛ Ebɔrɛ
         beeŋ bugi to n sa anyi na kikɛ so kuraa. 19 Ebɔrɛ be kepɔrso kikɛ nyam malɛ baa jɔŋ kumo be aya so nna a jo saŋɛ nɛ Ebɔrɛ beeŋ
         lara mbe mbia efuli na. 20 Ŋkpal manɛ so, b yili kumo nna fanɛ kepɔrso kikɛ e sa maa kɔ tɔnɔ kikɛ, mannɛ ŋkpal
         kepɔrso na gbagba be keparso, ama ŋkpal Ebɔrɛ nɛ e yili kumo loŋ na be katiŋ so. 21 Ama le be tama ere e chɛr a wɔtɔ fanɛ kepɔrso kikɛ gbagba beeŋ nya kumo be kumu a
         maaŋ naŋ wu m bɛ kachako nɛ Ebɔrɛ e shin nɛ k nya kumo be kemaŋkura nɛ Ebɔrɛ kɔ a
         sa mbe mbia na. 22 Ŋkpal manɛ so an baa nyi fanɛ yili kulubi be sososo na m ba fo mbre, kepɔrso kikɛ
         bee shu ebesa nɛ k du fanɛ kakurge to be ebesa na to nna. 23 Mannɛ asɔtoso na gba nawule, anyi nɛ an nya Kiyoyu nɛ e la Ebɔrɛ be kakɛ juŋkparso
         na gba bee shu to nna nsaa jo saŋɛ nɛ Ebɔrɛ na beeŋ ta anyi ŋ ki mbe mbia n shin nɛ
         an nya anyi be amu kikɛ nyam na. 24 Tama so nɛ Ebɔrɛ mɔlga anyi, ama nɛ esa tea wu kusɔ nɛ e bee tama bre, kumo ere mannɛ
         tama e naa la na, ŋkpal manɛ so, esa mo e naa wu kusɔ nsaa kaŋɛ fanɛ e bee tama kumo
         be kenya a wora fanɛ e ka maŋ naŋ wu kumo na? 25 Ama nɛ an baa tama kusɔ nɛ anyi maŋ naŋ wu bre, kumo ere, kanyiti nɛ an kɔ a jo kumo.
         26 Loŋ koŋwule na malɛ nɛ Kiyoyu na bee ba m ba kaa chɛ anyi mo nɛ an maŋ kɔ eleŋ ashi
         yirda na to na to. Anyi maŋ nyi kananɛ k daga fanɛ an kule Ebɔrɛ gba, ama Kiyoyu na
         gbagba e naa bugi kagbene a kule kabɔrɛkule nɛ k bee mɔ kɔnɔ a sa anyi. 27 Ebɔrɛ nɛ e bee wu basa be ŋgbene to na e nyi Kiyoyu na be nfɛra. Kiyoyu na malɛ e
         naa bɔla ekpa nɛ k bee par Ebɔrɛ so a kule mo a sa mbe basa. 28 Anyi alɛ nyi fanɛ asɔ kikɛ to, Ebɔrɛ bee wora asheŋ nna nɛ a bee ba abar so m ba kaa
         ki asɔ lela a sa mbe beshapo nɛ e tre m ba mo kutɔ fanɛ b ba kaa wora mbe aparsheŋ
         na. 29 Bumo nɛ e chɛr a nyi koŋwule na nɛ e lara n yili fanɛ b baa du fanɛ mo Pibinyɛn na,
         saŋɛ na so, Ebinyɛn na beeŋ baa la bekurgepo damtaana na to be ejuŋkparso. 30 Amoso, Ebɔrɛ tre bumo nɛ e lara n yili na nna. Bumo nɛ e tre na malɛ kikɛ nɛ e shin
         nɛ b ji n lar. Bumo nɛ e shin nɛ b ji n lar malɛ kikɛ nɛ e shin nɛ mo nɛ bumo nya
         mbe kemaŋkura na.Kananɛ Ebɔrɛ bɔla Kristo Yesu so ŋ ŋini mbe kasha be asheŋ31 To, asheŋ nɛ an nu ere kikɛ be kaman, nuso nɛ anyeeŋ kaŋɛ? Nɛ Ebɔrɛ baa wɔ anyi be
         kaman, wanɛ e naaŋ tiŋ m pɔɔ anyi so? 32 Esa nɛ e maŋ mɔn anyi mo gbagba Pibinyɛn nseŋ ta mo m bɔɔ basa enɔ ŋkpal anyi kikɛ
         so na, manɛ nna nɛ e maaŋ bugi kagbene n sa anyi kusɔ kikɛ n ti mo Pibi so? 33 Nɛ wanɛ e naaŋ tiŋ n wu Ebɔrɛ be basa kulubi, ŋkpal manɛ so, Ebɔrɛ gbagba e kaŋɛ fanɛ
         b ji n lar. 34 Esa ko malɛ naa wɔtɔ nna nɛ e tiŋ n ji m bri bumo a? Kristo Yesu e la emo nɛ e wu,
         mo alɛ nseŋ naa la emo nɛ Ebɔrɛ tiŋi ashi luwu to nɛ e ya kaa tase Ebɔrɛ be jisoso,
         ebunyampo be kakpa a kule Ebɔrɛ a sa anyi na. 35 To, manɛ e naaŋ tiŋ n lara kasha nɛ Kristo kɔ a sa anyi ashi anyi so? Tɔrɔ ŋko awurfoŋ
         ŋko basa be kekɔrfɛ anyi ŋkpal anyi be yirda so ŋko akoŋ ŋko ketir ŋko kenishipere
         ŋko luwu bre e naaŋ tiŋ n lara mbe kasha ashi anyi so? 36 Loŋ malɛ nɛ abɔrɛsibɛ na bee kaŋɛ na fanɛ:“Ŋkpal fo so nɛ an wɔ kenishiperenɛ k kɔ anyi a yɔ luwu to kachɛ kama na.An ki fanɛ mbolpɔ nɛ b kɔ a yɔ nɛ b ya teŋ nna.”37 Kashenteŋto, shɛŋ maaŋ tiŋ n lara mbe kasha ashi anyi so. Kusɔ kama malɛ kikɛ to an
         bɔla emo nɛ e daŋ sha anyi na so nna a kɔ eleŋ kusɔ kikɛ so. 38 Ŋkpal manɛ so, m baa nyi geeŋ nna fanɛ shɛŋ shɛŋ maaŋ tiŋ n lara kasha nɛ e kɔ a sa
         anyi na anyi so. Nɛ an wu ŋko an wɔ ŋkpa to gba, anyi maaŋ tiŋ n lar mbe kasha na
         to. Emalaika ŋko mbuibi lubiana ŋko asheŋ nɛ a bee wora naniere ŋko amo nɛ a beeŋ
         wora kachako gba ŋko eleŋana maaŋ tiŋ n lara kasha na anyi so. 39 Shɛŋ maŋ wɔ durnya ere be esoso ŋko kumo be kaseto nɛ k tiŋ n lara mbe kasha na ashi
         anyi so. Shɛŋ shɛŋ maŋ wɔ durnya ere kikɛ to nɛ k tiŋ n lara anyi ashi Ebɔrɛ be kasha
         nɛ k bɔla an Nyɛnpe Kristo Yesu so a la anyeya na to.

Ebɔrɛ nɛ mbe basa laraso be asheŋ91 Asɔ nɛ n wɔ Kristo to a kaŋɛ ere la kashenteŋ nna, m maa fule nna nɛ Kiyoyu Cheeŋ
         na malɛ bee ŋini ma ashi ma kagbene to fanɛ m maa fule nna. 2 Asɔ nɛ mee kaŋɛ na nde: Kagbenejija damta nɛ ebesa nɛ k maŋ kɔ ekar e bɔlɔ ma to ŋkpal
         ma basa so. 3 Nɛ Ebɔrɛ daŋ kpal bumo so, ma yiri to ebi gbagba nɛ n de na, n so ma gbagba kɔnɔ nseŋ
         lara ma ashi Kristo be kebaawɔtɔ to gba, n daa beeŋ baa sha loŋ. 4 Ma basa Israɛlebi nɛ n de na. Bumo nɛ Ebɔrɛ ta ŋ ki mbe mbia n shin nɛ b nya mbe kemaŋkura
         na n ti so. E nase kebaawɔtɔ koŋwuleso be kɔnɔ n sa bumo nseŋ sa bumo mbra na nɛ bɔrɛlambu
         na to be kabɔrɛshuŋ na nɛ b nya Ebɔrɛ be nnɔ naseso n ti so. 5 B shi benananyɛngboŋana na be kanaŋ to nna. Dimɛdi malɛ be kaplɛa so Kristo na shi
         bumo to nna. Epaŋ be kedi e baa la Ebɔrɛ nɛ e chɔ kusɔ kama kuwura na peya. Amɛn.6 Kede maa ŋini fanɛ Ebɔrɛ be kɔnɔ naseso na maŋ tiŋ m bɔla ekpa nna, ŋkpal manɛ so,
         mannɛ Israɛl be efuli so ebi kikɛ e la Ebɔrɛ be basa laraso. 7 Kumo alɛ maŋ naa ŋini fanɛ ŋkpal b ka la Eebraham mo nanabiana so bumo kikɛ la Ebɔrɛ
         be mbia nna. Ayai, kusɔ nɛ Ebɔrɛ kaŋɛ Eebraham e la: “Aizek be kaman to ebi nawule
         e naaŋ ba ki feya.” 8 To, kede e naa ŋini fanɛ mannɛ eyur ere to be kakurge e naa ta basa a ki Ebɔrɛ be
         mbia she bumo nɛ b bɔla Ebɔrɛ be kɔnɔ naseso na to n nya kakurge na nawule e la Eebraham
         be kaman to ebi kashenteŋto. 9 Ŋkpal manɛ so, le nɛ Ebɔrɛ daŋ nase kɔnɔ n sa Eebraham ŋ kaŋɛ: “Jemanɛ na gbagba kaŋ
         fo, meeŋ bɛta m ba nɛ Sɛɛra e nya ebinyɛn.” 10 Kede malɛ be kaman Rebɛka gba be mbinyɛnbi anyɔ na gba daa kɔ etuto koŋwule nna, mo
         e la an nananyɛn Aizek na. 11 Ama pɔɛŋ nɛ b kurge mbia na nɛ b wora kelela ŋko kulubi Ebɔrɛ daŋ kaŋɛ Rebɛka nna
         le: 12 “Enimuso beeŋ ba shuŋ ebibiso na.” Loŋ e naaŋ tiŋ ŋ ŋini kusɔ nɛ Ebɔrɛ yili na fanɛ
         mbe kelara bumo be eko na daŋ shi mbe keparso be ketre to nna, mannɛ ŋkpal kusɔ nɛ
         b daŋ wora so. 13 Loŋ malɛ nɛ abɔrɛsibɛ na bee kaŋɛ na fanɛ Ebɔrɛ yɛ: “N lara Jeekɔb nna nseŋ kini Isɔɔ.”14 To, nuso nɛ anyeeŋ kaŋɛ naniere? Fanɛ Ebɔrɛ maa ji asheŋ nɛ amo be ekpa so ŋko? Kaarɛ
         gba! 15 Ŋkpal manɛ so, le nɛ e daŋ kaŋɛ anebi Mosis: “Esa nɛ mee sha kewu kuwɔr, nɛ mee wu
         kuwɔr nsaa shu a sa esa nɛ mee shu a sa.” 16 Amoso, k maŋ la kusɔ nɛ k bee wora ŋkpal nyiŋgbasa be kusɔ nɛ e bee sha so ŋko mbe
         ashuŋ shunso so, k la Ebɔrɛ be kuwɔr nna. 17 Ŋkpal manɛ so, le nɛ abɔrɛsibɛ na bee kaŋɛ fanɛ Ebɔrɛ kaŋɛ ewura Fɛɛro: “M maŋ fo
         so nna ŋkpal le so nɛ m bɔla fo so ŋ ŋini ma eleŋ nseŋ shin nɛ durnya kikɛ e pin ma
         asheŋ.” 18 Amoso, nɛ Ebɔrɛ baa sha kewu esa kuwɔr, e beeŋ wu mo kuwɔr nɛ e naa sha keshin nɛ
         esa be kumu e baa du kpakpa, e beeŋ shin nɛ k baa du loŋ.Ebɔrɛ be agbo nɛ mbe kuwɔr be asheŋ19 Nɛ kenya la loŋ nna, menyi be eko beeŋ tiŋ m bishi ma le: “To, nɛ Ebɔrɛ e la esa nɛ
         e bee wora loŋ, manɛ e ba nɛ e naa wu anyi kulubi, ŋkpal manɛ so, wanɛ e naaŋ tiŋ
         n ji kusɔ nɛ Ebɔrɛ bee sha emɔrɔ?” 20 Ama fo alɛ dimɛdi e la wanɛ nɛ fo tiŋ m malga n ji Ebɔrɛ emɔrɔ le? Kusɔ pɔrso beeŋ
         tiŋ ŋ kaŋɛ kumo be epɔrpo le: “Manɛ e ba nɛ fo pɔr ma le” a? 21 Mannɛ epɔrpo e kɔ mbe ebɔ be eleŋ nɛ e tiŋ ŋ ku ebɔ na be ako m pɔr nchɛgboŋ be kusɔ
         jiso to be kusɔ nseŋ naŋ tiŋ n ta ebɔ na be ako malɛ m pɔr kachɛ kama malɛ be kusɔ
         jiso to be kusɔ a? 22 To, loŋ koŋwule na nɛ Ebɔrɛ wora. Mbe demuso be agbo nɛ mbe eleŋ nɛ e daa sha kelara
         ŋ ŋini basa. Ama e daŋ ji basa nɛ mbe demuso be agbo daa wɔ bumo so nɛ b daga kasogberge
         na kanyiti. 23 Mo alɛ daa sha nna nɛ basa e wu mbe kemaŋkuragboŋ nɛ e shin nɛ k ba anyi nɛ mbe kuwɔr
         na chɛr a ba anyi so so nna. Anyi nɛ e bela ase n yili nɛ an nya mbe kemaŋkura na.
         24 Anyi nɛ e tre na, ama mannɛ ashi Juwebi nawule to, e tre basa ko ashi nnyamase gba
         to. 25 Le nɛ Ebɔrɛ daŋ bɔla anebi Hoziya so ŋ kaŋɛ:“Basa nɛ b daa maŋ la meya na, naniere meeŋ tre bumo ma basa.Efuli nɛ n daa maa sha na, naniere meeŋ tre kumo ma eshapo.”26 “Kakpa nɛ ma Ebɔrɛ daŋ kaŋɛ bumo le: ‘Mannɛ ma basa e la menyi’ na koŋwule nanɛ meeŋ naŋ tre bumo ma, Ebɔrɛ nɛ n wɔ ŋkpa to na be mbia.”27 Le nɛ anebi Aizaaya bee kaŋɛ Israɛlebi be asheŋ awɔrso:“Nɛ Israɛlebi baa shi fanɛ teku ase be ajembubi gba,bumo to be gbrɛbi e naaŋ nya kumɔlga.28 Ŋkpal manɛ so, Ebɔrɛ maaŋ chɛr nseŋ ji durnya ere demu nɛ asheŋ e loge.”29 Kumo alɛ baa du fanɛ kananɛ Aizaaya daŋ chɛr ŋ kaŋɛ le nna:“Nɛ Enyɛnpetale daa maŋ yige kaman to ebi ko nna n sa anyi,anyi daa beeŋ ki fanɛ kananɛ Sodɔm nɛ Gomɔra be nde daŋ ki na.”Israɛl be baru lela be asheŋ30 To, naniere, nuso nɛ anyeeŋ kaŋɛ? Kumo kikɛ nde fanɛ saŋɛ na nnyamase daa maa fin
         bumo nɛ Ebɔrɛ be nferinto be kelela, ama naniere bre b bɔla yirda so n nya loŋ be
         kebaawɔtɔ. 31 Ama Israɛlebi nɛ b daŋ fara a bɛ mbra nɛ k bee bar le be kelela so na a fin kumo na
         bre maŋ nya kumo. 32 To, nɛ manɛ e ba nɛ bumo alɛ maŋ nya loŋ be kebaawɔtɔ na? Kusɔ nɛ k ba e la fanɛ b
         daa maŋ ta yirda n fin bumo nɛ Ebɔrɛ be nferinto be kelela na, b daŋ ta ashuŋ shunso
         nna a fin kumo. Amoso, b daŋ fiti kejembu nɛ basa bee fiti kumo so na nna. 33 Kumo be asheŋ nɛ abɔrɛsibɛ na bee kaŋɛ fanɛ Ebɔrɛ kaŋɛ le na:“Men keni, kejembu nɛ n ta n nase Zayɔnnɛ k bee shin nɛ basa bee fiti kumo na,kumo e la fanɛ kefalta nɛ baaŋ fiti n tɔr na.Ama ekama nɛ e yirda mo Yesu na bre maaŋ ji anishinyɔr kikɛ.”

Kananɛ Israɛlebi wora n foe ekpa na be asheŋ101 Ŋ kurgepoana, kusɔ nɛ m baa sha ga nsaa kule kumo be Ebɔrɛ e la fanɛ ma basa Israɛlebi
         e nya kumɔlga. 2 Ŋkpal manɛ so, meeŋ tiŋ n ji shɛda ŋ kaŋɛ fanɛ Ebɔrɛ be asheŋ pere bumo kenishi ga,
         ama loŋ be kenishipere na malɛ maŋ bɛ kepin asheŋ to so. 3 Ŋkpal manɛ so, b maa pin ekpa nɛ Ebɔrɛ bee sha fanɛ b bɔla so na to nɛ bumo nɛ mo
         e nyalɛ nsaa wɔtɔ a bɔla bumo gbagba be aworbi be ekpaana so. Loŋ malɛ e naa ŋini
         fanɛ b maŋ ta bumo be amu m bɔɔ Ebɔrɛ enɔ nɛ e shin nɛ mo nɛ bumo e nyalɛ.Kananɛ kumɔlga la ekama peya be asheŋ4 Kristo malɛ e bar mbra na ekar, saŋɛ na so, ekama nɛ e yirda, Ebɔrɛ beeŋ shin nɛ mo
         nɛ amodoŋwura e nyalɛ. 5 Le malɛ be asheŋ nɛ anebi Mosis daŋ kaŋɛ saŋɛ nɛ e daŋ malga kebaabɛ mbra na so a
         sha keki elelapo Ebɔrɛ be anishito na be asheŋ na fanɛ: “Ekama nɛ e bee wora kusɔ
         nɛ mbra na bee ŋini malɛ gba beeŋ baa wɔ mbra na be kebaawɔtɔ to nna na.” 6 Ama le nɛ abɔrɛsibɛ na bee kaŋɛ kebɔla yirda so a ki elelapo Ebɔrɛ be anishito be
         asheŋ: “Sa maŋ bishi fo kumu fanɛ: ‘Wanɛ e naaŋ dii n yɔ ebɔrɛso?’ Kumo e la fanɛ
         n ya bar Kristo. 7 Fo alɛ e sa maŋ bishi le gba: ‘Wanɛ e naaŋ gbelge n yɔ durnya be kaseto?’ Kumo e la
         fanɛ n ya bar Kristo ashi bubuni to.” 8 Kusɔ nɛ abɔrɛsibɛ na naa kaŋɛ e la: “Ebɔrɛ be kamalga baŋ taga menyi to nna. K baa
         wɔ menyi be nnɔ to nɛ menyi be ŋgbene to nna.” Yirda na be baru nɛ anyee bɔ a sa basa
         na. 9 Nɛ fo baŋ bugi kɔnɔ n ji shɛda ŋ kaŋɛ fanɛ Yesu e la Enyɛnpe na nseŋ yirda fanɛ Ebɔrɛ
         tiŋi mo ashi luwu to, feeŋ nya kumɔlga. 10 Ŋkpal manɛ so, esa be yirda ashi kagbene to e naa shin nɛ e bee ki elelapo Ebɔrɛ be
         anishito nɛ mbe kebaabugi kɔnɔ a ji eshɛda malɛ bee shin nɛ e bee nya kumɔlga. 11 Loŋ malɛ nɛ abɔrɛsibɛ na bee kaŋɛ na fanɛ: “Esa kama nɛ e yirda mo maa ji anishinyɔr
         kikɛ.” 12 Ŋkpal manɛ so, Ebɔrɛ be anishito Juw nɛ kanyamase maŋ kɔr abar to, Enyɛnpe na e la
         ekama nyam be Enyɛnpe, nɛ ekama malɛ nɛ e shu n tre mo, e beeŋ bugi kagbene n nɛfa
         amodoŋwura. 13 Ŋkpal manɛ so, loŋ malɛ nɛ abɔrɛsibɛ na bee kaŋɛ na fanɛ: “Esa kama nɛ e shu n tre
         Enyɛnpe na beeŋ nya kumɔlga.” 14 Ama nuso nɛ baaŋ wora n shu n tre esa nɛ b maŋ yirda? Nɛ nuso malɛ nɛ baaŋ wora n
         yirda emo nɛ baaŋ shu n tre na nɛ esa pɔtɛ baa maŋ kaŋɛ bumo mbe asheŋ? Ŋko nɛ esa
         pɔtɛ baa maŋ bɔ kubɔya na n sa bumo, nuso nɛ baaŋ wora n nu? 15 Nɛ nuso malɛ nɛ baaŋ wora m bɔ kubɔya na nɛ Ebɔrɛ baa maŋ shuŋi bumo? Loŋ malɛ nɛ
         abɔrɛsibɛ na bee kaŋɛ na fanɛ: “K la mamachi be kesheŋ nna n sa basa nɛ b kɔ kubɔya
         na nna a ba.” 16 Ama mannɛ Israɛlebi kikɛ e sɔ baru lela na, ŋkpal manɛ so, le nɛ anebi Aizaaya daŋ
         bishi Enyɛnpe na: “Enyɛnpe, wanɛ e yirda anyi be kubɔya na?” 17 Amoso, yirda bee shi kubɔya na be kenu to nna nɛ kubɔya na be kenu malɛ bee shi kemalga
         Kristo na be asheŋ to. 18 Ama kesheŋ bishiso nɛ ŋ kɔ nde: “Kashenteŋ nna fanɛ b maŋ nu kubɔya na a?” Cha, b
         nu. Loŋ malɛ nɛ abɔrɛsibɛ na bee kaŋɛ na fanɛ:“Bumo be ebɔl fo kasawule ere so be kaplɛkamanɛ bumo be mmalga yɔ durnya ere be ekar kikɛ.”19 Mee sha fanɛ n naŋ bishi fanɛ: “Israɛlebi daa maŋ pin to a?” Anebi Mosis gbagba e
         juŋkpar n sa kebishi ere be kifito ŋ kaŋɛ fanɛ le nɛ Ebɔrɛ kaŋɛ:“Meeŋ shin nɛ kayurbesa e luri menyi toŋkpal basa nɛ bumo be efuli so maŋ la shɛŋ na so,meeŋ shin nɛ men nya agbo n wɔtɔ efuli konɛ kumo be basa wuli.”20 Ama anebi Aizaaya ji kenyɛn a chɔ loŋ ŋ kaŋɛ fanɛ le nɛ Ebɔrɛ yɛ:“Basa nɛ b daa maa fin ma e bante manɛ n lara ma kumu ŋ ŋini basanɛ b daa maa bishi ma asheŋ.”21 Le nɛ e kaŋɛ fanɛ Ebɔrɛ kaŋɛ Israɛlebi malɛ be asheŋ:“M bugi enɔ to nna saŋkikɛ nɛ n sɔ menyi,nɛ menyi be asoe maa nu asheŋnɛ men wɔtɔ a ji ma eleŋ emɔrɔ na.”

Ebɔrɛ be kuwɔr nɛ e kɔ a sa Israɛlebi be asheŋ111 To, kusɔ nɛ mee sha nɛ m bishi e la fanɛ, Ebɔrɛ kini mbe basa nna ŋko? Kaarɛ, ma alɛ
         gba la Israɛl be efuli so be esa nna n shi Eebraham be kanaŋ to a la Bɛnjamin be yiri
         to be esa. 2 Ebɔrɛ maŋ kini mbe basa nɛ e lara dra dra na kikɛ kuraa. Men nyi kusɔ nɛ abɔrɛsibɛ
         na bee kaŋɛ ashi kakpa nɛ a bee malga anebi Elaija be asheŋ fanɛ kananɛ e ta kenishipere
         ŋ kule Ebɔrɛ ŋ gbiti Israɛlebi na ŋko? E yɛ: 3 “Enyɛnpe, b mɔ fo anebiana nseŋ da fo bɔrɛsureana n lɛ. Naniere n nawule e ka nɛ baa
         sha kemɔ ma alɛ gba.” 4 Elaija ka daŋ kaŋɛ loŋ, nuso nɛ Ebɔrɛ kaŋɛ mo? Ebɔrɛ yɛ: “Basa ŋgboŋ ashunu nɛ b maŋ
         gbir m bunyaŋ kegbir nɛ baa tre Baal na nɛ n yige n sa ma kumu.” 5 Naniere be jemanɛ ere gba, loŋ koŋwule nna fanɛ mo ere Ebɔrɛ lara basa gbrɛbi ko nna
         n sa mbe kumu ŋkpal mbe kuwɔr be kakɛ so. 6 K ka baa la kuwɔr be kakɛ be asheŋ ere bre, k maŋ naa la ashuŋ shunso be asheŋ, nɛ
         k daa la ashuŋ shunso be asheŋ nna, kumo ere Ebɔrɛ be kuwɔr be kakɛ na daa maaŋ naa
         la kuwɔr be kakɛ. 7 To, naniere manɛ e naa wɔtɔ? Kusɔ nɛ k wɔtɔ e la fanɛ kusɔ nɛ Israɛlebi daŋ pere kenishi
         a fin na, b fin kumo ŋ gben, ama Ebɔrɛ be basa laraso na bre nya kumo nɛ basa nɛ b
         ka malɛ nya amu kpakpaso. 8 Loŋ malɛ nɛ abɔrɛsibɛ na bee kaŋɛ na fanɛ:“Ebɔrɛ sa bumo kebaltonɛ anishi nɛ a maa wu nɛ asoe nɛ a maa nu nnahale m ba fo mbre.”9 Ewura Deevid malɛ yɛ:“Ebɔrɛ e shin nɛ b gelge ŋ gbennɛ b so m pɛ bumo ashi bumo be ejikpa.Ebɔrɛ e shin nɛ b tɔrnseŋ shin nɛ b gberge bumo kusoe.10 Ebɔrɛ e shin nɛ bumo be anishi buu so nɛ b sa maŋ nya n wu nseŋ shin nɛ bumo be nshɛr
         e kɔnto hale mbaanaayɔ.”11 Men shin nɛ n naŋ bishi kesheŋ ere fanɛ Israɛlebi daŋ fiti nna n tɔr ŋ koso ŋ gben
         ŋko? Ayai, mannɛ aloŋ nna kuraa. Ama ŋkpal bumo be alubi so nɛ nnyamase nya kumɔlga
         nɛ bumo be kebaawɔtɔ na yɛlga Israɛlebi. 12 Juwebi be alubi so nɛ durnyaebi nya nɛfa gboŋgboŋi nɛ bumo be kabɔrɛŋana wuso malɛ
         gba bar nnyamase nɛfa gboŋgboŋi. Nɛ kananɛ k la loŋ ere, nɛ Juwebi kikɛ na ba ti so,
         kumo ere nɛfa nɛ k beeŋ ba na beeŋ ba kaa shi pasaa.Nnyamase be kumɔlga be asheŋ13 To, naniere, menyi nnyamase nɛ mee malga a sa na. Ŋ ka baa la nnyamase be eshuŋipo
         ere bre, meeŋ baa puchi ma kushuŋ na so. 14 Shere mee wora loŋ, meeŋ tiŋ n shin nɛ kayɛlga e pɛ ma basa nɛ loŋ e tiŋ n shin nɛ
         bumo be beko e nya kumɔlga. 15 Ŋkpal manɛ so, Ebɔrɛ ka daŋ kini bumo na so, durnyaebi nɛ b ka na nɛ Ebɔrɛ daŋ ba
         abar so nna. To, nɛ naniere Ebɔrɛ naŋ sɔ bumo, nuso nɛ asheŋ beeŋ baa du? Kumo ere
         bubuni beeŋ nya ŋkpa nna na. 16 Nɛ esa baŋ ta bodobodo be kaba n lara kanya popɔr be sarga n sa Ebɔrɛ, kumo ere bodobodo
         na gba kikɛ la Ebɔrɛ peya nna na. Nɛ esa malɛ naŋ kaŋɛ fanɛ Ebɔrɛ e wɔ kedibi be nliŋi,
         kumo ere mo koŋwule na e kraa wɔ kedibi na kikɛ gba. 17 B ka fɛta ɔlifs be kedibi fɛaso be keyabi nɛ k bee nya kekeni nseŋ ta menyi nɛ men
         du fanɛ ɔlifs be kukɔrbua n yuu n chɔga ɔlifs be kedibi na so nɛ menyee nu kedibi
         na be ebel ere, 18 men sa maa puchi ŋkpal men ka la ayabi na so, ŋkpal manɛ so, men baa nyiŋi fanɛ mannɛ
         menyi e kɔ nliŋi na to, amo e kɔ menyi to. 19 Menyeeŋ tiŋ ŋ kaŋɛ menyi be amu le: “B fɛta ayabi ashi kedibi nɛ k nya kebela na so
         nna n lɛ nseŋ ta anyi nɛ anyi maŋ nya kebela na n yuu to nɛ an kule n chena.” 20 To, kashenteŋ nna fanɛ b daŋ fɛta bumo nɛ b daa la kedibi na be ayabi gbagba na nna
         n lɛ ŋkpal b ka maŋ kɔ yirda so, ama yirda so nɛ menyi ere yil kpakpa na. Amoso, men
         sa maa wu menyi be amu, men baa kɔ kabɔrɛŋana a wɔtɔ. 21 Ŋkpal manɛ so, Ebɔrɛ ka baa maŋ yige m paŋ Juwebi nɛ b du fanɛ ayabi gbagba na, e
         maaŋ yige m paŋ menyi alɛ gba. 22 To, loŋ e daga men ka keni m pin kananɛ Ebɔrɛ be kelela nɛ mbe nyaŋnyaŋ du. E ŋini
         basa nɛ b foe kashenteŋ be ekpa na so na kananɛ e du nyaŋnyaŋ nseŋ ŋini menyi alɛ
         mbe kelela nɛ men kraŋ baa wɔ mbe kelela na to nna na. Nɛ mannɛ aloŋ, e beeŋ ku menyi
         n lɛ fanɛ kananɛ e daŋ ku ayabi gbagba na n lɛ na. 23 Ama nɛ Juwebi na chɛrga bumo be nfɛra nseŋ fara a yirda, kumo ere Ebɔrɛ beeŋ naŋ bɛta
         bumo n wɔtɔ kakpa nɛ b daa yil na, ŋkpal manɛ so, Ebɔrɛ beeŋ naŋ tiŋ n wora loŋ. 24 Ŋkpal manɛ so, nɛ Ebɔrɛ baŋ tiŋ ŋ ku fo ashi ɔlifs be kekɔrbuadibi be kapɔr to nseŋ
         ta fo n yuu n wɔtɔ ɔlifs be kedibi nɛ k nya kebela a maŋ daga fo nɛ kumo ka luri abar
         to na, kumo ere ayabi dra nɛ Ebɔrɛ daŋ ku n lɛ na maaŋ baa du mo so kpakpa hale gbrɛbi
         kama kuraa fanɛ ayabi na ka beeŋ naŋ tiŋ m ba chuge amo be kedibi gbagba so ŋko?Ebɔrɛ be kuwɔr nɛ e kɔ a sa basa kikɛ be asheŋ25 Ŋ kurgepoana, kashenteŋ be wulo ko wɔtɔ nɛ mee sha fanɛ men pin kumo, saŋɛ na so men
         maaŋ ta menyi be amu fanɛ basa nyiashempo. Kumo nde fanɛ kumu kpakpaso be kebaawɔtɔ
         nɛ k ba Israɛlebi so na maŋ ba nna nɛ k ba kaa wɔtɔ mbaanaayɔ, kumo be ekar e la saŋɛ
         nɛ nnyamase nɛ baaŋ nya kumɔlga na kikɛ ya loge nyam. 26 Amoso, Israɛlebi kikɛ beeŋ nya kumɔlga fanɛ kananɛ abɔrɛsibɛ na bee kaŋɛ fanɛ Ebɔrɛ
         kaŋɛ le na:“Emɔlgapo na beeŋ shi Zayɔnm ba lara edalubisheŋ kikɛ ashi Jeekɔb be kaman to ebi to.”27 “Ŋ kaŋ lara bumo be alubi ashi bumo to,meeŋ nase kɔnɔ ashi ma nɛ bumo be kebaawɔtɔ be kaplɛa so.”28 Baru lela na be kaplɛa so, bumo nɛ Ebɔrɛ ki bedoŋ nna ŋkpal menyi nnyamase so, ama
         Ebɔrɛ be kelara bumo so na be kaplɛa so, b la mo teriana nna ŋkpal benananyɛngboŋana
         na so. 29 Ŋkpal manɛ so, Ebɔrɛ be kakɛ nɛ mbe ketre esa a sa mbe kumu maa chɛrga. 30 An ta fanɛ menyi nnyamase le, saŋɛ na men daa maa nu a sa Ebɔrɛ, ama naniere e bee
         wu menyi kuwɔr nna ŋkpal Juwebi ka maa nu a sa mo so. 31 Naniere bumo alɛ gba kpal Ebɔrɛ be kuwɔr nɛ e wu menyi na so nna a maa nu a sa Ebɔrɛ,
         saŋɛ na so, Ebɔrɛ beeŋ wu bumo alɛ gba kuwɔr. 32 Ŋkpal manɛ so, Ebɔrɛ yige basa kikɛ nna n wɔtɔ kasomaanu be kebaawɔtɔ to, saŋɛ na
         so nɛ e wu bumo kikɛ kuwɔr.Kananɛ Pɔɔl bee chɔrɔ Ebɔrɛ be asheŋ33 Kashenteŋto, Ebɔrɛ be alelasheŋ shi pasaa. Mbe nfɛra nɛ mbe kashennyi shi kashenteŋto.
         Wanɛ e naaŋ tiŋ m pin asheŋ nɛ e bee yili to ŋ kute ŋko m pin mbe asheŋ woraso to?34 Loŋ malɛ nɛ abɔrɛsibɛ na bee kaŋɛ na:“Wanɛ e nyi Enyɛnpe be kagbene towanɛ e naaŋ tiŋ n sa mo nfɛraashi mbe asheŋ woraso to?35 Nɛ wanɛ malɛ e daŋ paŋ mo kusɔ ko nɛ e fin ŋ ka amodoŋwura?”36 Ŋkpal manɛ so, mo e pɔr kusɔ kikɛ, mo alɛ to nɛ kusɔ kikɛ bɔla a wɔ ŋkpa to a sa mo.
         Kemaŋkura e baa wɔ Ebɔrɛ so mbaanaayɔ. Amɛn.

Kebaawɔtɔ ashi Ebɔrɛ be ekpa so be asheŋ121 To, ŋ kurgepoana, ŋkpal Ebɔrɛ be kuwɔr be kakɛ damta nɛ e wu anyi na so, mee kule
         menyi nna nɛ men ta menyi be amu n sa Ebɔrɛ fanɛ sarga nɛ k wɔ ŋkpa to a du cheembi
         a par Ebɔrɛ. Menyi be kabɔrɛshuŋ nɛ men kɔ a di Ebɔrɛ epaŋ nna na. 2 Men sa maa ta menyi be ŋgbene a wɔtɔ durnya ere to ebi be asheŋ to, men shin nɛ Ebɔrɛ
         e chɛrga menyi be ŋgbene n sa menyi nɛ men nya nfɛra popɔr. Saŋɛ na so nɛ menyeeŋ
         tiŋ m pin kusɔ nɛ Ebɔrɛ bee sha, kumo e la fanɛ alelasheŋ, mbe aparsheŋ nɛ asɔ nɛ
         a daga.3 Ŋkpal Ebɔrɛ be kuwɔr be kakɛ nɛ e sa ma so, mee kaŋɛ menyi be ekama nna fanɛ e sa
         maa maŋ mbe kumu so a chɔ kananɛ e baa du. Ama men baa fɛ bebɔlpo be nfɛra a sa menyi
         be amu a kɔ loŋ be nfɛra na a yuu kananɛ yirda nɛ Ebɔrɛ sa ekama na sa so. 4 Mba damta e chɔɔ esa be eyur so, ama amo alɛ be kekama nɛ kumo be kushuŋ. 5 To, loŋ koŋwule na nɛ anyi nɛ Yesu be kefɛato du. An shi, ama an la eyur koŋwule nna
         ashi mo to nɛ ekama malɛ wɔ mo barkasa to. 6 Amoso, an baa kɔ anyi be nnaŋ to be ŋkɛana na to a shuŋ. Amo nɛ an nya ŋkpal Ebɔrɛ
         be kuwɔr be kakɛ nɛ e sa ekama kananɛ e beeŋ tiŋ na so. Fo kama nɛ fo kakɛ baa la
         abɔrɛsheŋ be kebaawu a kaŋɛ, fo ta loŋ be kakɛ na ŋ kesar fo yirda so n shuŋ. 7 Fo kama nɛ fo kakɛ la fo braana be kebaashuŋ, fo baa shuŋ bumo. Nɛ k naa la keŋini,
         fo baa ŋini. 8 Nɛ kumo alɛ naa la basa be keleŋto, fo baa wora loŋ. Ekama malɛ nɛ e bee barga mbe
         kanya to a sa beko e baa bugi kagbene a wora loŋ. Ekama nɛ e la ejuŋkparpo e baa shuŋ
         ga nɛ emo nɛ mo alɛ naa wu basa kuwɔr e baa bugi kagbene a wora loŋ.9 Men shin nɛ menyi be kasha e baa la kashenteŋ be kasha. Men baa kishi alubisheŋ nsaa
         far a chɛ alelasheŋ. 10 Men baa kɔ bekurgepo be kasha a sha abar nsaa juŋkpar a bunyaŋ abar. 11 Men baa shuŋ ga nsaa maa wora ntɔl. Men baa bugi menyi be ŋgbene kikɛ to a shuŋ Enyɛnpe
         kashenteŋto. 12 Men shin nɛ menyi be tama e baa sa menyi kagbenefuli nɛ men baa ji kanyiti ashi menyi
         be etɔrɔ to nsaa kule Ebɔrɛ saŋkama. 13 Men baa barga menyi be asɔ to a sa bekurgepoana nɛ b maŋ kɔ nsaa bugi menyi be nwu
         a sa bekurgepo nɛ b la befɔ.14 Men baa nɛfa basa nɛ baa kpal menyi be kebɛso so a tɔrɔ menyi na, men baa nɛfa bumo
         nsaa maa so bumo kɔnɔ. 15 Men baa tu bumo nɛ bumo be ŋgbene fuli a shin nɛ menyi be ŋgbene e baa fuli nsaa tu
         bumo nɛ baa shu malɛ a shu. 16 Men baa kɔ kɔnɔkoŋwule be kebaawɔtɔ a sa abar. Men sa maa maŋ menyi be amu so, ama
         men baa bar menyi be amu kaseto a shuli a shuŋ bebɔlpo be ashuŋ a maa fɛ fanɛ men
         la benyiashempo. 17 Men sa maa bɛta kulubi a ka kulubi be kukɔ. Men baa wora ania a sha basa kikɛ nsaa
         wora bumo kelela. 18 Men baa wora ania kanaŋkamaso nɛ menyeeŋ tiŋ nɛ menyi nɛ basa kikɛ e baa wɔ kagbenewushi
         be kebaawɔtɔ to. 19 Beshapo, men sa maa wora a tal basa nɛ baa wora menyi to, men shin nɛ Ebɔrɛ be agbo
         e baa shuŋ loŋ be kushuŋ a sa menyi fanɛ kananɛ abɔrɛsibɛ na bee kaŋɛ fanɛ Enyɛnpe
         bee kaŋɛ le na: “Keka esa be kulubi kukɔ la ma asheŋ nna. Ma, Enyɛnpe na e naaŋ ka
         esa be kulubi kukɔ nɛ kumo be ekpa so.” 20 Kusɔ nɛ k daga fanɛ men baa wora nde, nɛ akoŋ baa kɔ fo doŋ, fo sa mo ajibi, nɛ achukoŋ
         malɛ naa kɔ mo, fo sa mo kusɔnuuso nɛ e nuu. Nɛ fo baŋ wora loŋ, feeŋ ta anishinyɔr
         m pɛ edoŋ na. 21 Men sa maŋ shin nɛ kulubi e baa pɔɔ menyi so, ama men baa shin nɛ menyi be kelela
         e baa pɔɔ kulubi so.

Keshuŋ n sa abane be asheŋ131 A daga fanɛ ekama e baa nu a sa mbe efuli so be abane be bejuŋkparpo, ŋkpal manɛ so,
         abane kikɛ maŋ wɔtɔ nɛ Ebɔrɛ maŋ ta eleŋ m bɔɔ kumo enɔ. Mo Ebɔrɛ koŋwule na malɛ
         e jɔŋɛ abane kama. 2 Amoso, ekama nɛ e maa nu a sa abane be bejuŋkparpo bee ji kusɔ nɛ Ebɔrɛ jɔŋɛ emɔrɔ
         nna na. Bekama malɛ nɛ baa wora loŋ bee ta kasogberge nna a bar bumo be amu na. 3 Ŋkpal manɛ so, basa nɛ baa wora kelela maa ŋana abane be bejuŋkparpo. Bumo nɛ baa
         wora alubi e naa ŋana bumo. Men maa sha fanɛ men baa ŋana abane be ejuŋkparpo kama
         ŋko? To, kumo ere, men baa wora asɔ nɛ a daga nɛ enimu na e baa sa menyi mbo. 4 Ŋkpal manɛ so, e la Ebɔrɛ be kenya nna ŋkpal fo kelela so. Ama nɛ fo baa wora alubi
         bre, baa lɔ kufu, ŋkpal manɛ so, enimu na maa keta mbe tokobi na jiga nna. E la Ebɔrɛ
         be kenya nna nɛ e baa keni asheŋ nɛ amo be ekpa so a sa basa a gberge alubiworapoana
         kusoe. 5 Amoso, a daga fanɛ men baa bar menyi be amu kaseto a sa bejuŋkparpoana, mannɛ ŋkpal
         kasogberge nawule so, ama ŋkpal kananɛ menyi be ŋgbene to be nfɛra bee yili menyi
         so so. 6 To, loŋ koŋwule na malɛ gba so e shin nɛ a daga fanɛ men baa ka elampo na, ŋkpal manɛ
         so, benimuana na la Ebɔrɛ be anya nna a kɔ bumo be saŋɛ kikɛ a keni abane be asheŋ
         nɛ amo be ekpa so. 7 Amoso, men baa ka akɔ kama nɛ men ji bumo. Nɛ k la fanɛ menyi be amu so be lampo nna,
         men ka, nɛ kumo alɛ naa la fanɛ menyi be asɔ be lampo nna, men ka amo alɛ gba be kukɔ.
         Nɛ k naa la fanɛ bunyaŋ nna, men jɔŋɛ bumo ase m bunyaŋ bumo.Asheŋ nɛ a daga fanɛ an wora n sa abar be asheŋ8 Men sa maŋ ji esa kikɛ be kukɔ she abar be kasha nawule be kukɔ, ŋkpal manɛ so, esa
         kama nɛ e bee sha mo barkasa dimɛdi bɛ mbra na so n loge. 9 Ebɔrɛ be mbraana nɛ a bee kaŋɛ le na: “Men sa maa ji kubojua nɛ men sa maa mɔ nɛ men
         sa maa yuri nɛ men sa maa yɛlga abar be asɔ,” nɛ mbraana nɛ a ka na kikɛ wɔ le be
         mbra ere to nna: “Baa sha fo barkasa dimɛdi fanɛ fo gbagba be kumu.” 10 Fo kama nɛ fee sha fo barkasa dimɛdi, fo maaŋ wora mo kulubi. Amoso, kesha fo barkasa
         bee ŋini kebɛ mbra na kikɛ so nna na.11 Men baa wora loŋ a nyi jemanɛ mo nɛ an wɔ ere to be asheŋ. Jemanɛ mo nɛ k daga fanɛ
         men tiŋi ashi menyi be edi to na fo, ŋkpal manɛ so, naniere anyi be kumɔlga be kachɛ
         na taga to a chɔ saŋɛ nɛ an daŋ fara n yirda Yesu Kristo na. 12 Kanyɛ na biri n chɛr ga, naniere a ka gbrɛ nɛ kare e chɛ. Amoso, men shin nɛ an yige
         tentembiri to be ashuŋ shunso n lɛ nseŋ ta akɔsɔ na a wɔ kefulto to a kɔ. 13 Men shin nɛ an baa bii kebaawɔtɔ lela nɛ k daga basa nɛ b wɔ kapaso be kefulto be
         kebaawɔtɔ na to. An sa maŋ naa wɔ kasanuu be nshɛr jijigaana to nɛ kusɔjigaya ŋko
         amɔmɔshiasheŋ be kebaawɔtɔ to nɛ nlu ŋko kayurbesa be kebaawɔtɔ to. 14 Ama men ta Enyɛnpe Yesu Kristo be akɔsɔ na a kuŋ menyi be amu fanɛ asɔbuuso na nseŋ
         yige kebaade menyi be kapɔr lubiana ere be aparsheŋ so nɛ a sa maŋ kaŋ shin nɛ menyi
         be ayɛlgasɔ e ka menyi to.

Kananɛ k maŋ daga fo ka bee wu fo barkasa kulubi be asheŋ141 Men baa sɔ ekama nɛ e maŋ kɔ eleŋ ashi yirda na to na a wɔtɔ menyi to, ama menyi nɛ
         mo e sa maa ji emɔrɔ a yɔ mbe asheŋ fɛso be kaplɛa so. 2 Esa ko bee kaa yirda fanɛ e beeŋ tiŋ n ji kusɔ kikɛ be epo, ama emo nɛ mbe yirda maŋ
         kɔ eleŋ bre bee ji afantaŋ nawule be epo nna. 3 Nɛ ekama malɛ nɛ e bee ji kusɔ kikɛ e sa maa fɛl emo nɛ e maa wora loŋ. Emo nɛ mo
         alɛ maa ji kusɔ kikɛ na malɛ e sa maa kaŋɛ fanɛ emo nɛ e bee ji kusɔ kikɛ na bee foe
         ekpa nna, ŋkpal manɛ so, Ebɔrɛ e sɔ amodoŋwura na. 4 Manɛ be ekpa nɛ fo alɛ kɔ nɛ fo tiŋ n ji esa pɔtɛ be kayɛrbi demu? Mo nyɛnpe gbagba
         be anishito nɛ e beeŋ tiŋ n ji n lar ŋko n ji n tɔr, mo alɛ beeŋ ji n lar malɛ, ŋkpal
         manɛ so, Enyɛnpe beeŋ tiŋ n shin nɛ e ji n lar.5 An ta fanɛ nchɛ le. Esa ko kutɔ nchɛ ko la nchɛgboŋ nna, ama esa ko malɛ kutɔ nchɛ
         kikɛ sasa nna. A daga fanɛ ekama e baa pin mbe kagbene to geeŋ fanɛ le be kesheŋ ere
         e daga ŋ ka wora ŋko n sa maŋ wora. 6 Esa kama nɛ e bee ta kachɛ ko fanɛ kachɛgboŋ, bee wora loŋ nna a sha kebunyaŋ Enyɛnpe.
         Nɛ ekama malɛ nɛ e bee ji kejibi ko, bee ji kumo nna a bunyaŋ Enyɛnpe na, ŋkpal manɛ
         so, amodoŋwura gba bee kaa di Ebɔrɛ epaŋ nna pɔɛŋ nsaa ji. Nɛ ekama malɛ nɛ e bee
         kini kejibi ko be keji, bee wora loŋ nna a bunyaŋ Enyɛnpe na nsaa di Ebɔrɛ epaŋ nna
         na. 7 Ŋkpal manɛ so, anyi be ekama maŋ wɔtɔ nna ŋkpal mo gbagba be kumu so so. Anyi be ekama
         malɛ maa wu a sa mo gbagba be kumu so. An baa wɔ ŋkpa to, Enyɛnpe nɛ an wɔ ŋkpa to
         a sa nɛ anyi alɛ naŋ wu gba, Enyɛnpe na nɛ anyee wu a sa. 8 Amoso, nɛ an baa wɔ ŋkpa to ŋko an wu gba, an wɔ Enyɛnpe na be enɔ to nna. 9 Loŋ so nɛ Kristo na wu nseŋ naŋ lar luwu to m ba na, saŋɛ na so e beeŋ baa la basa
         nɛ b wu nɛ bumo nɛ b kraa wɔ ŋkpa to be Enyɛnpe.10 To, nɛ a ji nuso nna nɛ fee wu fo barkasa kulubi? Nɛ fo alɛ, manɛ e ba nɛ fee keni
         fo barkasa a bɔl? Ŋkpal manɛ so, kachako an kikɛ beeŋ yili Ebɔrɛ be demuji be echenakpa
         nɛ e ji anyi demu. 11 Ŋkpal manɛ so, loŋ gbagba nɛ abɔrɛsibɛ na bee kaŋɛ fanɛ Ebɔrɛ kaŋɛ le na:“Ma, Enyɛnpe ka baa wɔ ŋkpa to ere bre,ekama beeŋ ba gbir ma kumuli kacha ko,ekama malɛ beeŋ ba bugi kɔnɔ ŋ kaŋɛ fanɛma e la Ebɔrɛ.”12 Amoso, kachako anyi be ekama beeŋ kaŋɛ Ebɔrɛ asheŋ nɛ an wora kikɛ nyam nɛ kusɔ nɛ
         k ba nɛ an wora amo.Kesa maŋ shin nɛ fo barkasa e tɔr be asheŋ13 Amoso, men shin nɛ an yige kebaawu abar alubi be asheŋ n lɛ. Kusɔ nɛ k daga fanɛ men
         baa wora e la fanɛ men sa maŋ kaŋ ta shɛŋ shɛŋ ŋ kagle men niopibi kama ekpa nɛ e
         fiti n tɔr kulubi to. 14 Ŋ ka wɔ Enyɛnpe Yesu to so m baa nyi nna geeŋ fanɛ kejibi kikɛ gbagba maŋ lubi so,
         ama nɛ esa kama baa ta kejibi kama fanɛ kejibi lubi, kumo ere k beeŋ baa la kejibi
         lubi n sa amodoŋwura kashenteŋto. 15 Nɛ kusɔ kama malɛ nɛ fee ji nɛ k bee tɔrɔ fo niopibi be nfɛra, kumo ere mannɛ kasha
         be kesheŋ nɛ fee wora na. Sa maŋ kaŋ shin nɛ fo niopibi nɛ Kristo wu n sa na e foe
         ekpa ŋkpal kusɔ nɛ fee ji so. 16 Sa maŋ shin nɛ kusɔ nɛ fee tre kusɔ lela e nya ketre lubi fanɛ k maŋ walɛ so. 17 Ŋkpal manɛ so, Ebɔrɛ be kuwura na to be asheŋ maŋ la kebaaji nɛ kebaanuu be asheŋ
         nna. K la alelasheŋ nɛ kagbenewushi nɛ kagbenefuli nɛ a bee shi Kiyoyu Cheeŋ na kutɔ
         na be kebaawɔtɔ be asheŋ nna. 18 Ŋkpal manɛ so, ekama nɛ e bee shuŋ Kristo le be ekpa so be kebaawɔtɔ bee par Ebɔrɛ
         nna nɛ basa pɔtɛ gba e ji mbe kebaawɔtɔ lela na be shɛda n sa abar. 19 Amoso, men shin nɛ an baa wora ania saŋkikɛ a wora asheŋ nɛ a bee bar kagbenewushi
         nɛ asheŋ nɛ a beeŋ tiŋ n chɛ to n shin nɛ an baa leŋ abar to. 20 Sa maŋ kpal ajibi so n jija Ebɔrɛ be kushuŋ. Kejibi kama walɛ so nna, ama a maŋ daga
         fanɛ esa kikɛ ka ji kejibi kama nɛ k bee shin nɛ esa pɔtɛ bee foe ekpa na. 21 Nɛ fo nyi fanɛ fo we eblaŋ ko ŋko n nuu nsa ŋko n wora kusɔ kama nɛ k beeŋ shin nɛ
         fo niopibi e foe ekpa bre, fo ka maŋ wora amo be kekama bɔ. 22 Amoso, kusɔ kama nɛ fo yirda a yɔ le be asheŋ ere be kaplɛa so, fo shin nɛ k baa wɔ
         fo nɛ Ebɔrɛ be nferinto. Kagbenefuli malɛ la esa kama nɛ e maa wu mo gbagba be kumu
         kedoŋ ashi kusɔ nɛ e bee yirda be ekpa so na peya nna. 23 Nɛ esa baa shin nɛ e ji kejibi kama nsaa wora shikashika nseŋ ji kumo, amodoŋwura
         wora n da so ashi Ebɔrɛ be anishito, ŋkpal manɛ so, e maŋ kɔ yirda kesheŋ nɛ e bee
         wora na to nna na. Kusɔ kama malɛ nɛ fo maŋ ta yirda n wora kumo la kulubi nna.

Kebaawora asheŋ a par basa pɔtɛ be asheŋ151 A daga fanɛ anyi, bumo nɛ an kɔ eleŋ yirda na to na e baa chɛ bepɔshipo na to a keni
         bumo be asheŋ nɛ a bee pɔɔ bumo so to. An sa maa wɔtɔ a de anyi gbagba be aparsheŋ
         so. 2 Anyi be ekama e baa wora mo braana bebɛsopo asheŋ lela nɛ a bee par bumo nɛ loŋ e
         tiŋ n sa bumo eleŋ nɛ k beeŋ yɛr bumo anishito ashi yirda na to. 3 Ŋkpal manɛ so, Kristo gba daa maŋ de mo gbagba be aparsheŋ so, ama loŋ nɛ abɔrɛsibɛ
         na bee kaŋɛ fanɛ e bee kaŋɛ le na: “Katege nɛ basa tege menyi na kikɛ laŋɛ ma kumu
         so.” 4 Abɔrɛsibɛ kama malɛ nɛ b daŋ sibɛ dra dra kikɛ n nase na, b daŋ sibɛ amo nna nɛ a
         baa ŋini anyi asheŋ, saŋɛ na so, anyeeŋ bɔla kanyiti nɛ kananɛ abɔrɛsibɛ na bee leŋ
         anyi to na to a kɔ tama. 5 Ebɔrɛ nɛ e bee sa anyi kanyiti nsaa leŋ anyi to na e shin nɛ men nya kagbene koŋwuleso
         be kebaawɔtɔ a wɔ abar so a bɛ Kristo Yesu so. 6 Saŋɛ na so menyi kikɛ beeŋ ta ebɔl koŋwule n di Ebɔrɛ an Nyɛnpe Yesu Kristo mo Tuto
         na epaŋ.Nnyamase ka bee maŋkura Ebɔrɛ be asheŋ7 To, men baa sɔ abar fanɛ kananɛ Kristo sɔ menyi na nɛ Ebɔrɛ e nya kemaŋkura. 8 Ŋkpal manɛ so, ma e kaŋɛ menyi na fanɛ Kristo ki Juwebi be kenya nna ŋkpal Ebɔrɛ be
         kashenteŋ na so, saŋɛ na so, e beeŋ shin nɛ nnɔ nɛ Ebɔrɛ nase n sa benananyɛngboŋana
         na e bɔla ekpa. 9 Loŋ e naaŋ shin nɛ nnyamase e maŋkura Ebɔrɛ ŋkpal mbe kuwɔr so fanɛ kananɛ abɔrɛsibɛ
         na bee kaŋɛ le na:“Ŋkpal le so meeŋ baa wɔ nnyamase to a di fo Ebɔrɛ epaŋ.Meeŋ boŋ nshɛ n dele fo ketre.”10 Le nɛ abɔrɛsibɛ na kraŋ naa kaŋɛ:“Nnyamase, men tu Ebɔrɛ be basa larason shin nɛ menyi be ŋgbene e fuli menyi.”11 Amo koŋwule na kraŋ naa kaŋɛ le:“Menyi nnyamase kikɛ, men di Enyɛnpe na epaŋ,nɛ menyi basa yiri kikɛ men boŋ nshɛ n di mo epaŋ.”12 Ade malɛ gba kikɛ be kaman le nɛ anebi Aizaaya yɛ:“Jɛsi be kenanabi beeŋ ba kachakom ba lar n ji nnyamase so kuwuranɛ b ta bumo be tama kikɛ n deŋi mo so.”13 Ebɔrɛ nɛ e bee sa anyi tama na e shin nɛ kagbenefuli nɛ kagbenewushi e bɔlɔ menyi
         to ashi menyi be keyirda mo ere to, saŋɛ na so menyi be tama beeŋ bɔla Kiyoyu Cheeŋ
         na be eleŋ to m bɔlɔ menyi to felɛlɛ n ya kaa wurge.Ekpa nɛ Pɔɔl kɔ n tiŋ n sibɛ le be asheŋ ere be asheŋ14 Ŋ kurgepoana, ma alɛ gba baa nyi geeŋ fanɛ alelasheŋ e baŋ bɔlɔ menyi alɛ gbagba to
         nseŋ naa nyi fanɛ men kɔ kanyiasheŋ kikɛ nɛ men gbagba e tiŋ ŋ ŋini abar asheŋ. 15 Ama kawɔl ere to m malga asheŋ ko nɛ amo be ekpa so n sa menyi fanɛ ŋ ka bee nyiŋi
         menyi amo be asheŋ na. N nya kenyɛn nna m malga amo kikɛ ŋkpal kuwɔr nɛ Ebɔrɛ wu ma
         n shin nɛ ŋ ki Yesu Kristo be kenya a shuŋ a sa nnyamase na so. 16 Mee shuŋ nna fanɛ bɔrɛmatapo a wɔtɔ a bɔ baru lela nɛ a shi Ebɔrɛ kutɔ na nna a sa
         nnyamase, saŋɛ na so, baaŋ baa du fanɛ kakɛ nɛ k bee par mo ere Ebɔrɛ nɛ Kiyoyu Cheeŋ
         na lara m bɔɔ mo enɔ na. 17 Ŋkpal kɔnɔkoŋwule nɛ k wɔ ma nɛ Kristo Yesu be kefɛato so mee puchi nna ŋkpal ŋ ka
         bee shuŋ Ebɔrɛ so. 18 Meeŋ baa kɔ kenyɛn nawule a malga asheŋ nɛ Kristo na wora ashi ma to nɛ loŋ e tiŋ
         n shin nɛ m bɔla mmalga nɛ ashuŋ shunso to n shin nɛ nnyamase e ba kaa nu a sa Ebɔrɛ.
         19 Kiyoyu na be eleŋ to nɛ m bɔla n shin nɛ b wu etɔɔnɛ nɛ emamachisheŋ. Amoso, baŋ yili
         Jerusalɛm be kade to n ta ŋ kulti n ya fo Ilirikem kikɛ m bɔ Kristo be baru lela na
         nɛnɛ n sa basa. 20 Kusɔ nɛ m baŋ yili ma kagbene to fanɛ meeŋ baa wora e la fanɛ saŋkikɛ m baa bɔ baru
         lela na a sa basa nɛ b wɔ mboŋ nɛ ndoŋebi maŋ naŋ nu Kristo na be asheŋ kikɛ na, saŋɛ
         na so, m maaŋ baa du fanɛ esa nɛ e bee pɔr egbal a yuu esa pɔtɛ ko be gbaltɔlase so.
         21 Kusɔ nɛ abɔrɛsibɛ na bee kaŋɛ le na nɛ m baa sha:“Basa nɛ b daa maŋ kaŋɛ mbe asheŋ n sa na beeŋ wu mo kenishisonɛ bumo nɛ b daa maŋ nu mbe asheŋ na e pin to.”22 Ade so nɛ m maŋ nya ekpa ale damta nɛ m ba menyi kutɔ na.Pɔɔl ka bee fɛ keyɔ Rom be asheŋ23 Ama naniere ŋ ka maŋ naa kɔ kakpa ashi nsawule ere so nfe nɛ n shuŋ ere nɛ ŋkpal kananɛ
         ŋ kɔ nfɛ damta nɛ a choŋ ere kikɛ nɛ n wu menyi ere so, 24 n yili kumo nna fanɛ ŋ kaa yɔ Speen be efuli so, meeŋ wu menyi. Ŋ kaŋ wu menyi m moɛ
         gbrɛ nɛ n shin nɛ men chɛ ma to ashi ma enite na to. 25 Naniere bre, ma aya kraa wɔ Jerusalɛm be ekpa to nna ŋkpal Ebɔrɛ be basa nɛ b wɔ ndoŋ
         so. 26 Masɛdonia nɛ Akaya be efuliana so be asɔriana e yili kumo bumo gbagba be keparso n
         to amansherbi be toto nɛ n ta n ya sa Ebɔrɛ be basa nɛ b la betirpo a wɔ Jerusalɛm
         be asɔri to na. 27 Bumo gbagba e yili kumo loŋ n wora. Kumo alɛ kashenteŋto bre, a daga b ka chɛ loŋ
         be betirpo na to, ŋkpal manɛ so, kananɛ nnyamase baŋ bɔla Juwebi so n nya abɔrɛsheŋ
         be nɛfa na koŋwule na a daga fanɛ nnyamase gba ka ta bumo be durnya ere to be asɔ
         be ako a chɛ Juwebi to. 28 Amoso, m baŋ ta le be toto ere n sa bumo nseŋ shuŋ ma kushuŋ na n loge, meeŋ pɛ Speen
         be efuli so be ekpa nseŋ gbɛ n chɔrɔ menyi. 29 M baa nyi fanɛ ŋ kaŋ ba menyi kutɔ ma nɛ Kristo be nɛfa kikɛ nyam e naaŋ ba menyi
         to.30 Amoso, ŋ kurgepoana, mee kpal Enyɛnpe Yesu Kristo so nɛ kasha nɛ Kiyoyu na bee sa
         na so a kule menyi fanɛ men tu ma a kule Ebɔrɛ kpakpa a sa ma. 31 Men baa kule Ebɔrɛ fanɛ Judiya be efuli so be basa nɛ b maŋ kɔ yirda na maaŋ ya wora
         ma shɛŋ nseŋ naŋ kule mo fanɛ kushuŋ nɛ mee yɔ nɛ n ya shuŋ Jerusalɛm ere beeŋ par
         Ebɔrɛ be basa ndoŋ. 32 Saŋɛ na so nɛ k la Ebɔrɛ be kepar nɛ m ba menyi kutɔ nɛ kagbenefuli, nɛ ma nɛ menyi
         kikɛ be keba abar so e leŋ anyi to. 33 Ebɔrɛ nɛ kagbenewushi kikɛ bee shi mo kutɔ na e baa wɔ menyi kikɛ to. Amɛn.

Pɔɔl gbagba be kechɔrɔ be asheŋ161 An sipoche Fibi nna na nɛ mee ta mo a ŋini menyi. E bee chɛ Kɛŋkriya be asɔriebi to
         nna. 2 Men sɔ mo menyi to fanɛ esa nɛ e la Enyɛnpe na peya, nɛ kechɛto kama nɛ e bee sha
         menyi kutɔ, men chɛ mo to kananɛ k daga bebɛsopo ka wora, ŋkpal manɛ so, e la esa
         nɛ e chɛ basa damta to nna n ta ma alɛ gba n ti so.3 Mee chɔrɔ Prisila nɛ Akwila nɛ b la m braana Kristo be beshumpo na. 4 B daŋ kpal ma so nna n ta bumo be amu ŋ kpa kelara. Mee chɔrɔ bumo ga ŋkpal loŋ so,
         mannɛ n nawule gba malɛ e naa chɔrɔ bumo. Nnyamase be asɔriebiana na kikɛ gba bee
         chɔrɔ bumo ga. 5 Mee chɔrɔ asɔriebi nɛ baa shɛr le be basa koŋwule ere pe na gba. Mee chɔrɔ n teri
         lela Epainites nɛ e baŋ juŋkpar m ba ta mbe yirda n deŋi Kristo so ashi Eeshia be
         kasawule so na gba. 6 Mee chɔrɔ Mɛɛri nɛ e shuŋ ga n sa menyi na. 7 Mee chɔrɔ Andrɔnikes nɛ Junias nɛ b la n niopibi Juwebiana nɛ ma nɛ bumo daa wɔ kabuti
         to na. B la basa nɛ b kɔ ketre nna ashi beshuŋipoana na to, bumo alɛ pin Kristo nna
         pɔɛŋ nɛ m ba pin mo. 8 Mee chɔrɔ Ampliyates nɛ mee sha ga ashi Enyɛnpe to nna. 9 Mee chɔrɔ Ebaanes nɛ e la m barkasa Kristo be eshumpo na nsaa chɔrɔ n teri lela Staakis
         gba. 10 Mee chɔrɔ Apɛles nɛ e kpal Kristo so n luri kechɔŋkeni to nseŋ tiŋ n lar a yil na.
         Mee chɔrɔ Aristɔbules be kowu to ebi gba. 11 Mee chɔrɔ n niopibi Juwnyɛn nɛ baa tre Hɛrodiɔn na nseŋ naa chɔrɔ Naasises be kowu
         to ebi nɛ b la Enyɛnpe peya na. 12 Mee chɔrɔ Traifina nɛ Traifosa nɛ b la beche nɛ baa shuŋ ga ashi Enyɛnpe be kushuŋ
         na to na. Mee chɔrɔ n teri lela Pɛɛsis nɛ mo alɛ gba la eche n shuŋ ga Enyɛnpe be
         kushuŋ na to na. 13 Mee chɔrɔ Rufes nɛ Enyɛnpe lara n sa mbe kumu na nseŋ naa chɔrɔ mo nio nɛ e ta ma
         alɛ gba ŋ ki mo pibi na gba. 14 Mee chɔrɔ Asiŋkrites nɛ Flɛgɔn nɛ Hɛmes nɛ Patrɔbas nɛ Hɛmas nɛ bekurgepoana nɛ b
         wɔ bumo kutɔ na kikɛ. 15 Mee chɔrɔ Filɔlɔges nɛ Julia nɛ Neria nɛ mo sipoche nɛ Ɔlimpas nɛ Ebɔrɛ be basa nɛ
         bumo nɛ bumo wɔtɔ na kikɛ. 16 Men ta kasha cheembi m pipe abar be ŋgbuŋ kechɔrɔso. Kristo be asɔriebiana na kikɛ
         bee chɔrɔ menyi.Pɔɔl be kamalga be ekar be asheŋ ŋiniso be asheŋ17 Ŋ kurgepoana, mee fiɛ menyi so nna fanɛ men baa de basa nɛ baa shin nɛ kebarga to
         bee ba basa to nseŋ naa lar keŋini nɛ men daŋ nya na be kaman a wɔtɔ a bar asheŋ ko
         m ba kaa kagle basa yirda be ekpa na so. Amoso, men baa gelge bumo. 18 Ŋkpal manɛ so, mannɛ an Nyɛnpe Yesu Kristo na nɛ loŋ be basa na bee shuŋ na, bumo
         gbagba be epunana nɛ baa shuŋ a sa. Kɔnɔ belbelso nɛ ŋkpaŋ fuloŋ nɛ b kɔ a fule basa
         nɛ b maŋ nyi asheŋ to. 19 Naniere esa kama nu menyi be kasonu be asheŋ, amoso, ma kagbene fuli ma ga ŋkpal menyi
         so. Ama mee sha fanɛ men baa kɔ kanyiasheŋ a yɔ kelela be kaplɛa so nna nsaa maa nyi
         shɛŋ a yɔ alubi be kaplɛa so. 20 K maaŋ chɛr ko nɛ Ebɔrɛ nɛ kagbenewushi kikɛ bee shi mo kutɔ na e jija Setani be eleŋ
         kikɛ n shin nɛ e gbir menyi kumuli. An Nyɛnpe Yesu Kristo be kuwɔr be kakɛ e baa wɔ
         menyi to.21 Timoti nɛ e la m barkasa eshumpo na nɛ Lusias nɛ Jeesɔn nɛ Sosipata nɛ b la n niopibi
         Juwebi na bee chɔrɔ menyi.22 Ma Tɛɛshes nɛ Pɔɔl malga asheŋ ere n shin nɛ n sibɛ amo kawɔl ere to ere bee chɔrɔ
         menyi ashi Enyɛnpe na to. 23 Gayes nɛ e la ma kowurnyɛn nɛ nfe be asɔriebi kikɛ bee shɛr mo pe na bee chɔrɔ menyi.
         Irastes nɛ e la kadegboŋ ere to be amansherbikenipo na nɛ an kurgepo Kwaates bee chɔrɔ
         menyi. 24 [An Nyɛnpe Yesu Kristo be kuwɔr be kakɛ e baa wɔ menyi kikɛ to. Amɛn.]Pɔɔl be lalaloge be kechɔrɔ be asheŋ25 Kemaŋkura e baa wɔ Ebɔrɛ nɛ e beeŋ shin nɛ men baa kɔ menyi be yirda na to a yil kpakpa
         ŋkpal baru lela nɛ m bɔ n sa menyi m malga Kristo be kubɔya na be asheŋ na so nɛ ŋkpal
         kashenteŋ be wulo nɛ k daŋ ŋana dra dra na kikɛ so. 26 Naniere bre, ŋkpal asɔ nɛ anebiana na sibɛ n nase na so so, kashenteŋ na dii efuli
         nna. Ŋkpal Ebɔrɛ nɛ e wɔ ŋkpa to na saŋkikɛ be kusɔ nɛ e yili na so, kusɔ kama bugi
         to nna n dese a sa efuli kama so ebi, saŋɛ na so, baaŋ yirda nseŋ nu n sa Ebɔrɛ. 27 Kemaŋkura e baa la Ebɔrɛ nɛ kanyiasheŋ kikɛ la mo nawule peya ashi Yesu Kristo to
         na mbaanaayɔ. Amɛn.1 KƆRINTEBIKawɔl nɛ Pɔɔl juŋkpar n sibɛ n sa Kɔrintebi na1 Kɔrintebi1KɔKAWƆL NƐ PƆƆL JUŊKPAR N SIBƐ N SAKƆRINTEBINA

11 Kawɔl ere shi ma Pɔɔl nɛ Ebɔrɛ kpal mo gbagba be keparso n tre ma fanɛ m ba ki Kristo
         Yesu be eshumpo na nɛ an kurgepo Sɔstenis kutɔ nna a yɔ Ebɔrɛ be asɔriebi nɛ b wɔ
         Kɔrint be kade to na kutɔ. 2 Bumo e la basa nɛ Ebɔrɛ lara fanɛ b ba kaa la mbe basa a wɔ Kristo Yesu to na. Bumo
         koŋwule na nɛ basa kama nɛ b wɔ kaplɛkama a ti an Nyɛnpe Yesu Kristo be ketre na,
         mo e la bumo Nyɛnpe nɛ an Nyɛnpe na nɛ b tre nɛ b ba kaa la basa cheembi a wɔtɔ. 3 Kuwɔr be kakɛ nɛ kagbenewushi mo nɛ a shi an Tuto kutɔ nɛ Enyɛnpe Yesu Kristo kutɔ
         na e baa wɔ menyi kutɔ.Pɔɔl ka bee chɔrɔ Ebɔrɛ ŋkpal basa be yirda so be asheŋ4 Saŋkikɛ mee chɔrɔ Ebɔrɛ nna ŋkpal mbe kuwɔr be kakɛ mo nɛ e bɔla Kristo Yesu so n
         wu menyi na so. 5 Ŋkpal manɛ so, mo so nɛ men bɔla n nya nɛfa ashi ekpa kama so a tiŋ a malga mbe mmalga
         nsaa nya kanyiasheŋ damta. 6 Kristo be asheŋ nɛ an daŋ ji amo be shɛda na bɔlɔ menyi to naniere, 7 ŋkpal manɛ so, naniere men ka bee jo saŋɛ nɛ baaŋ lara an Nyɛnpe Yesu Kristo ŋ ŋini
         ere, Kiyoyu to be kakɛ maŋ naa wɔtɔ nɛ menyee paŋ kumo menyi to. 8 E beeŋ baa wɔtɔ menyi eleŋ to loŋ n ya fo lalaloge na, saŋɛ na so menyeeŋ ji n lar
         ashi Ebɔrɛ be anishito saŋɛ nɛ an Nyɛnpe Yesu Kristo beeŋ naŋ ba na. 9 Ebɔrɛ mo nɛ e tre menyi fanɛ menyi nɛ mo Pibinyɛn Yesu Kristo an Nyɛnpe e baa kɔ kebaawɔtɔ
         koŋwule na la esa nɛ esa beeŋ tiŋ n yirda nna.Asɔri na to be kebargato be asheŋ10 Ŋ kurgepoana, mee ta an Nyɛnpe Yesu Kristo be ketre nna a kule menyi fanɛ men kikɛ
         e baa kɔ kɔnɔkoŋwule a wɔ abar so, saŋɛ na so kebarga to kikɛ maaŋ baa wɔ menyi to.
         Men baa kɔ nfɛra koŋwule nsaa wora asheŋ ekpa koŋwuleso. 11 Ŋkpal manɛ so, ŋ kurgepoana, basa ko ashi Klowe pe bugi to ŋ kaŋɛ ma fanɛ menyi to
         be beko wɔtɔ nna a kɔ abar nlu. 12 Kusɔ nɛ mee ber e la fanɛ men wɔtɔ nna a kaŋɛ abar le: “Pɔɔl nɛ ma ere bɛ so,” nɛ
         ede kaŋɛ: “Apɔlɔs nɛ ma ere bɛ so,” nɛ ede malɛ e kaŋɛ: “Sifas nɛ ma ere bɛ so,” nɛ
         eko malɛ e kaŋɛ: “Kristo nɛ ma ere bɛ so.” 13 B barga Kristo to nna a mɔ Pɔɔl kedibi largato so nna n sa menyi a? Ŋko b bɛr menyi
         kabɔrɛbɛr nna ashi Pɔɔl be ketre to a? Ayai, loŋ be asheŋ ere kikɛ maŋ wora. 14 K par ma ga fanɛ ŋ ka maŋ bɛr men be ekama kabɔrɛbɛr she Krispes nɛ Gayes nawule,
         15 saŋɛ na so, men be ekama maaŋ tiŋ ŋ kaŋɛ fanɛ ma ketre to nɛ b bɛr mo kabɔrɛbɛr. 16 N nyiŋi fanɛ ŋ ka bɛr Stɛfanas nɛ mbe kowu to ebi gba, ama bede be buushi m maŋ naŋ
         nyiŋi ŋ ka bɛr esa kama kabɔrɛbɛr n naŋ ti so. 17 Ŋkpal manɛ so, Kristo maŋ shuŋi ma nna fanɛ m ba kaa bɛr basa kabɔrɛbɛr, e shuŋi ma
         nna fanɛ m ba kaa bɔ baru lela na a sa basa. Kumo alɛ maŋ la fanɛ m ba ta dimɛdi be
         kamalganyi be mmalga nna n wora loŋ, nɛ mannɛ aloŋ, Kristo be luwu nɛ e wu kedibi
         largato so na beeŋ paŋ kumo be eleŋ na.Kristo ka la Ebɔrɛ be eleŋ nɛ mbe kanyiasheŋ be asheŋ18 Ŋkpal manɛ so, luwu mo nɛ Kristo wu kedibi largato so be kubɔya na la kawulisheŋ nna
         n sa basa nɛ b wɔ kemur be ekpa to na. Ama anyi nɛ an wɔ kumɔlga be ekpa to ere bre,
         loŋ be kubɔya na la Ebɔrɛ be eleŋ nna. 19 Ŋkpal manɛ so, abɔrɛsibɛ na bee kaŋɛ fanɛ Ebɔrɛ bee kaŋɛ fanɛ:“Meeŋ jija benyiashempo be kanyiasheŋnseŋ ta benyiashempo be kenyi ŋ ki jiga.”20 To, nɛ kenya la loŋ, nnɛ nɛ benyiashempo ŋko nwɔlnyipoana ŋko durnya ere to be kanyiashenfinpowuraana
         naa yil? Ebɔrɛ maŋ ŋini fanɛ durnya ere to be kanyiasheŋ la kawulisheŋ nna a? 21 Ebɔrɛ daŋ bɔla mbe kanyiasheŋ so nna n yili kumo fanɛ edimɛdi e sa maŋ ta bumo gbagba
         be kanyiasheŋ so m ba pin mo. Ama mo ere gbagba be keparso nɛ e yili kumo fanɛ e beeŋ
         bɔla kubɔya mo nɛ anyeeŋ bɔ n sa basa nɛ baa tre kawulisheŋ be mmalga ere so m mɔlga
         bekama nɛ b yirda na. 22 Juwebi bee kaa sha kewu mamachi be etɔɔnɛsheŋ nna pɔɛŋ nseŋ yirda kubɔya na nɛ Griikebi
         malɛ bee keni a fin kanyiasheŋ kumo to pɔɛŋ nseŋ yirda. 23 Ama anyi ere, Kristo mo nɛ b daŋ gbir m mata kedibi largato so na be asheŋ be kubɔya
         nɛ anyee bɔ a sa basa. Loŋ be kubɔya na malɛ la kusɔ nɛ k bee kagle Juwebi ekpa nna
         nsaa la kawulisheŋ a sa Nnyamase malɛ. 24 Ama bumo, Juwebi nɛ Griikebi nɛ Ebɔrɛ tre na bre kikɛ, kubɔya na la Kristo mo nɛ e
         la Ebɔrɛ be eleŋ nɛ mbe kanyiasheŋ na nna. 25 Ŋkpal manɛ so, kusɔ nɛ k bee ŋini Ebɔrɛ be kawulisheŋ kɔ kanyiasheŋ a chɔ edimɛdi
         be kanyiasheŋ. Kusɔ nɛ kumo alɛ bee ŋini Ebɔrɛ be kapɔshi basa be anishito kɔ eleŋ
         a chɔ edimɛdi be eleŋ.26 Ŋ kurgepoana, men baa nyiŋi basa nɛ men daa la pɔɛŋ nɛ Ebɔrɛ tre menyi na. Edimɛdi
         be anishito menyi be bedamta daa maŋ la benyiashempo. Men be bedamta daa maŋ la bejuŋkparpo
         basa be anishito, bedamta malɛ daa maŋ shi kuwurji be kanaŋ kama to. 27 Ama Ebɔrɛ lara durnya ere to be asɔ wuliso nna nɛ e ta anishinyɔr m pɛ benyiashempo.
         E lara durnya ere to be asɔ pɔso nna nɛ anishinyɔr e pɛ belempo. 28 E lara durnya ere to be asɔ bɔlpo nna nɛ asɔ nɛ basa bee keni jiga na nna nɛ asɔ nɛ
         a maŋ la shɛŋ na, saŋɛ na so e beeŋ ta durnya ere to be asɔ lela na ŋ ki asɔ fuloŋ
         29 nɛ esa kikɛ e sa maŋ tiŋ m puchi ashi Ebɔrɛ be anishito. 30 Mo nawule e shin nɛ menyi nɛ Kristo Yesu ba ki kukoŋwule, mo alɛ e shin nɛ Kristo
         shin nɛ an pin kanyiasheŋ gbagba. Kristo na malɛ gba so e shin nɛ Ebɔrɛ bee ta anyi
         fanɛ basa niŋiso nɛ basa cheembi, basa nɛ b fɔr so n nyalɛ so nɛ b nya kumɔlga. 31 Loŋ malɛ nɛ abɔrɛsibɛ na kaŋɛ na fanɛ:“Esa kama nɛ e bee sha kepuchi, e baa puchi Enyɛnpe na so.”

Yesu Kristo be kewu kedibi largato so be asheŋ21 Ŋ kurgepoana, ŋ ka daŋ ba menyi kutɔ nɛ m ba kaŋɛ menyi wulo be asɔ nɛ Ebɔrɛ bugi
         to na, n daa maŋ ta kɔnɔ belbelso nɛ kenyisha be kanyiasheŋ be mmalga n tu menyi.
         2 N daŋ yili kumo nna fanɛ ŋ ka daa wɔ menyi kutɔ na, n daa maŋ nyi shɛŋ she Yesu Kristo
         nawule nɛ luwu mo nɛ e wu kedibi largato so na be asheŋ. 3 Ma alɛ ka daŋ ba menyi kutɔ na, ma nɛ kapɔshi nɛ kufu nɛ kechicha damta e daŋ ba.
         4 Ma alɛ daa maŋ ta kanyiasheŋ nɛ mmalga belbelso nna nɛ n nya menyi. Ama ŋ ka daŋ malga
         m bɔ kubɔya na, Ebɔrɛ be Kiyoyu be eleŋ daŋ dii efuli nna. 5 Saŋɛ na so men be yirda maaŋ baa yil dimɛdi be kanyiasheŋ so. Ebɔrɛ be eleŋ so nɛ
         k beeŋ baa yil.Ebɔrɛ be kanyiasheŋ be asheŋ6 Ama anyee kaa malga kanyiashenso be mmalga nna ashi bumo nɛ b kɔ kenimufɛra to bre,
         ama mannɛ kanyiasheŋ mo nɛ k shi durnya ere to nna. Kumo alɛ maŋ naa shi bumo nɛ b
         kɔ eleŋ durnya ere to nɛ a bee mur na kutɔ. 7 Kanyiasheŋ mo nɛ anyee malga kumo be asheŋ ere la Ebɔrɛ be wulo be kanyiasheŋ nna
         nɛ k daŋ ŋana basa so. Ama pɔɛŋ nɛ Ebɔrɛ to durnya ere, e yili asheŋ ere nna, saŋɛ
         na so anyeeŋ tu mo n luri mbe kemaŋkura to. 8 Basa nɛ b kɔ eleŋ durnya ere to daa maŋ nyi le be kanyiasheŋ ere, ŋkpal manɛ so, nɛ
         b daa nyi kumo nna, b daa maaŋ gbir an Nyɛnpe mo nɛ e kɔ kemaŋkura na m mata kedibi
         largato so.9 Ama abɔrɛsibɛ na malɛ bee kaŋɛ fanɛ:“Esa kikɛ maŋ naŋ wuŋko n nu ŋko n fɛ m pinkusɔ nɛ Ebɔrɛ bela asen yili basa nɛ baa sha mo na.”10 Ebɔrɛ bɔla mbe Kiyoyu so nna n lara asheŋ ere ŋ ŋini anyi. Ebɔrɛ be Kiyoyu na malɛ
         e naa wu asheŋ to nɛnɛ hale Ebɔrɛ be wulo to be asheŋ. 11 Esa kikɛ maa pin esa kama be nfɛra to she esa na wura gbagba be kiyoyu e nyi mo to.
         Loŋ koŋwule na malɛ nɛ esa kikɛ maaŋ tiŋ m pin Ebɔrɛ be nfɛra to she Ebɔrɛ be Kiyoyu
         na nawule. 12 Kiyoyu mo nɛ anyi ere nya na maŋ la durnya ere to peya nna. E shi Ebɔrɛ kutɔ nna,
         saŋɛ na so, anyeeŋ pin asɔ nɛ Ebɔrɛ ta ŋ kɛ anyi na kikɛ nyam. 13 Amoso, anyi maa malga mmalga mo nɛ edimɛdi ta bumo be kanyiasheŋ ŋ ŋini. Mmalga mo
         nɛ Kiyoyu na ŋini nɛ an kɔ a bugi Kiyoyu na to be nshenteŋ a sa basa nɛ b kɔ Kiyoyu
         na. 14 Durnya ere to be esa bre maaŋ tiŋ n nya asɔ nɛ a bee shi Ebɔrɛ be Kiyoyu na kutɔ.
         Kashenteŋto, a la kawulisheŋ nna n sa mo nɛ e maaŋ tiŋ m pin amo to kikɛ, ŋkpal manɛ
         so, Kiyoyu na nawule e naaŋ tiŋ ŋ ŋini mo amo be asheŋ. 15 Ama Kiyoyu to be esa bre bee tiŋ a pin asheŋ kama to nna, ama esa kama maaŋ tiŋ m
         pin loŋ be esa na be asheŋ to. 16 Loŋ malɛ nɛ abɔrɛsibɛ na bee kaŋɛ na fanɛ: “Wanɛ e nyi Enyɛnpe na be nfɛra to? Wanɛ
         e naaŋ tiŋ ŋ ŋini mo asheŋ?” Ama anyi ere, Kristo be nfɛra wɔ anyi be ŋgbene to nna.

Kebarga to ashi asɔri to be asheŋ31 Ŋ kurgepoana, n daa maŋ tiŋ m malga menyi kutɔ fanɛ basa nɛ Ebɔrɛ be Kiyoyu bee juŋkpar
         na. N daa malga menyi kutɔ nna fanɛ durnya ere to be basa nɛ baa bɛ bumo gbagba be
         aparsheŋ so. N daa malga menyi kutɔ nna fanɛ bumo nɛ b la mbia ashi Kristo be asheŋ
         to. 2 Kusɔ nɛ n daŋ sa menyi na daa du fanɛ kenyipo nna, mannɛ ajibi nyiŋgriŋ e daa la,
         ŋkpal manɛ so, men daa maŋ naŋ fo loŋ be ajibi na, hale mbre gba men maŋ naŋ fo amo.
         3 Ŋkpal manɛ so, men kraa wɔtɔ nna fanɛ eyur to be basa a wora abar kayurbesa be asheŋ
         nsaa bile. To, men maŋ nyi fanɛ nɛ men baa wɔtɔ a wora loŋ men kraa du fanɛ eyur ere
         to be basa nna nsaa wɔtɔ a wora asheŋ fanɛ basa fuloŋ a? 4 Nɛ men wɔtɔ a kaŋɛ abar fanɛ: “Pɔɔl nɛ ma ere bee bɛ so,” nɛ ede malɛ e kaŋɛ: “Apɔlɔs
         nɛ ma ere bee bɛ so,” loŋ maa ŋini fanɛ basa fuloŋ e baa la menyi ere a? 5 Manɛ e la Apɔlɔs ŋko manɛ e la ma Pɔɔl? Anyi maŋ la shɛŋ, an baa la beshumpo mo nɛ
         men bɔla anyi so nna m ba yirda. An be ekama daŋ baa wora kushuŋ mo nɛ Ebɔrɛ ta m
         bɔɔ mo enɔ na nna. 6 An baa du fanɛ basa nɛ b wɔ ndɔ to a shuŋ nna. Ma e duu asɔ duuso nɛ Apɔlɔs wora nchu
         n wurge amo so, ama Ebɔrɛ e shin nɛ a daŋ. 7 Amoso, esa nɛ e bee duu asɔ nɛ emo nɛ e bee wurge so nchu kikɛ maŋ la shɛŋ, Ebɔrɛ
         nawule e la kusɔ ko, ŋkpal manɛ so, mo e naa tiŋ a shin nɛ asɔ bee daŋ. 8 Esa nɛ e bee duu nɛ emo nɛ e bee wurge so nchu na kikɛ sasa nna. Kananɛ ekama malɛ
         bee shuŋ mbe kushuŋ so nɛ baaŋ yili ŋ ka mo kukɔ. 9 Ebɔrɛ mo braana beshumpo e la anyi nɛ menyi alɛ du fanɛ mbe kasawule nseŋ naa du fanɛ
         mbe ebu nɛ e bee pɔr.10 Ebɔrɛ be kuwɔr be kakɛ mo nɛ e sa ma na e shin nɛ n tiŋ n nase ebu na be gbaltɔlase
         na fanɛ epɔrpo nyipo na n sa basa nɛ baa pɔr a yili so. Ama a daga fanɛ ekama e baa
         de kananɛ e bee pɔr kumo so. 11 Ŋkpal manɛ so, esa kama maaŋ naŋ tiŋ n nase gbaltɔlase kama n naŋ ti kumo nɛ Ebɔrɛ
         teŋ ta Yesu Kristo n nase na so. 12 Beko bee ta shuwa ŋko gbiti ŋko ajembu mo nɛ amo be yawu du kpakpa nna a pɔr a yili
         gbaltɔlase na so nɛ beko malɛ bee ta ndibi ŋko afitiri ŋko atuweklaŋ a pɔr a yili
         gbaltɔlase na so. 13 Kachako kanaŋkamaso nɛ ekama be kushuŋ du, k beeŋ lar efuli. Kumo be kamɔnchɛ na e
         naaŋ ŋini kusɔ kama, ŋkpal manɛ so, edɛ e naaŋ wora kusɔ kama ŋ keni nɛ ekama e pin
         ekama be kushuŋ to. 14 Nɛ edɛ na maŋ tiŋ n ji kusɔ nɛ amodoŋwura pɔr n yili egbaltɔlase na so na, kumo ere
         e beeŋ nya mbe tɔnɔ. 15 Ama nɛ fanɛ kusɔ na baŋ chɔɔ bre, e beeŋ tɔr. Mo ere gbagba beeŋ nya kumɔlga, ama
         kumo alɛ beeŋ baa du fanɛ esa nɛ e bɔla edɛ to nna n shile n lar n nya mbe kumu.16 Men maŋ nyi fanɛ men la Ebɔrɛ be lambu nna nɛ Ebɔrɛ be Kiyoyu wɔ menyi to a? 17 Ekama nɛ e jija Ebɔrɛ be lambu, Ebɔrɛ beeŋ jija amodoŋwura gba, ŋkpal manɛ so, Ebɔrɛ
         be lambu la lambu cheembi nna, menyi alɛ e la loŋ be lambu na.18 Ekama e sa maŋ kaa fule mbe kumu, menyi to be ekama nɛ e bee fɛ mbe kumu to fanɛ e
         la enyiashempo nna durnya ere be kaplɛa so, e ki ewulpo, saŋɛ na so e beeŋ ki enyiashempo.
         19 Ŋkpal manɛ so, durnya ere to be kanyiasheŋ la kawulisheŋ nna ashi Ebɔrɛ be anishito.
         Loŋ nɛ abɔrɛsibɛ na malɛ bee kaŋɛ na fanɛ:“Ebɔrɛ bee kaa ta benyiashempo gbagbabe kanyiasheŋ be aworbiana nna a pɛ bumo.”20 Abɔrɛsibɛ na kraŋ naa kaŋɛ kaboŋ ko fanɛ:“Enyɛnpe na nyi benyiashempo be nfɛra ka la nfɛra fuloŋ.”21 Amoso, ekama e sa maa puchi edimɛdi so, ŋkpal manɛ so, kusɔ kikɛ nyam la menyeya nna.
         22 Pɔɔl ŋko Apɔlɔs ŋko Sifas ŋko durnya ŋko ŋkpa ŋko luwu ŋko asheŋ nɛ a bee wora naniere
         ŋko amo nɛ a beeŋ wora echefoso kikɛ nyam la menyeya nna. 23 Nɛ menyi alɛ la Kristo peya nɛ Kristo malɛ la Ebɔrɛ peya.

Kristo be beshuŋipo be asheŋ41 Kananɛ k daga fanɛ men baa ta anyi e la fanɛ an la Kristo be anya nna nɛ Ebɔrɛ ta
         mbe ewulosheŋ m bɔɔ anyi enɔ. 2 Kusɔ nɛ k baŋ daga esa nɛ b ta nɛ e baa keni asɔ so e la fanɛ e sa maa lar mo nyɛnpe
         kaman. 3 Ma ere kutɔ nɛ menyi ŋko durnya to be kɔɔti kama to ebi bee ji ma demu, k maŋ tir
         ma. Ma ere gbagba maa ji ma kumu demu. 4 Kashenteŋ nna fanɛ m maŋ wu kulubi kikɛ ma so, ama kumo be loŋ maa shin nɛ mee ji
         a lar. Enyɛnpe e naa ji ma demu. 5 Amoso, a maŋ daga fanɛ men baa wu abar kulubi a ji abar demu pɔɛŋ nɛ demuji be kachɛ
         e fo. Kumo e la saŋɛ nɛ Enyɛnpe beeŋ naŋ bɛta m ba na. Mo e naaŋ shin nɛ kusɔ kikɛ
         nɛ k daŋ ŋana tentembiri to e lar efuli nseŋ lara nfɛra fɛso nɛ a ŋana a wɔ basa be
         ŋgbene to kikɛ efuli. Kumo be saŋɛ na malɛ nɛ ekama beeŋ nya mbe kechɔrɔ ashi Ebɔrɛ
         kutɔ.6 Ŋ kurgepoana, m malga asheŋ ere nna n ta ma nɛ Apɔlɔs be asheŋ m ber ŋkpal men be
         kechɛto so. N wora loŋ nna nɛ men pin kusɔ nɛ basa bee kaŋɛ fanɛ: “Sa maŋ kaŋ wora
         asheŋ m baŋ kusɔ nɛ b sibɛ n nase na so.” Men be ekama e sa maŋ kaa puchi esa ko so
         nsaa kishi eko. 7 Ŋkpal manɛ so, wanɛ e la fo nɛ fee fɛ fanɛ fo bɔ fo niopibiana? Mannɛ Ebɔrɛ e kɛ fo
         asɔ nɛ fo kɔ ere kikɛ a? To, nɛ manɛ e ba nɛ fee puchi fanɛ asɔ nɛ fo kɔ ere maŋ la
         kakɛ nna? 8 Menyee fɛ fanɛ naniere men tea kɔ kusɔ kikɛ nɛ menyee sha ŋko? Men teŋ dii dama ŋko?
         Men ki bewura ŋ ka anyi. Nɛ men daa la bewura kashenteŋto k daa beeŋ par ma paa! Saŋɛ
         na so anyi alɛ gba daa beeŋ tu menyi a la bewura. 9 K bee wora ma nna fanɛ Ebɔrɛ ta anyi beshuŋipo nna m bɛ ekama be kaman nɛ an baa du
         fanɛ basa nɛ b ji n tɔr n daga kewu kelɔnɛ so na. B yili anyi kefulto so nna geeŋ,
         emalaika nɛ basa kikɛ be anishito, kumo e la fanɛ durnya kikɛ be anishito. 10 Ŋkpal Kristo so, an la bewulpo nna, ama menyi ere la benyiashempo nna ashi Kristo
         to. Anyi ere maŋ kɔ eleŋ, ama menyi ere kɔ! B kishi anyi nna, ama baa bunyaŋ menyi
         ere nna! 11 Hale m ba fo kabre, anyi nɛ akoŋ nɛ achukoŋ e na, anyi nɛ asɔ farbi e na, baa bri
         anyi nɛ anyi maŋ kɔ epeana a wɔtɔ. 12 Anyi gbagba be enɔana nɛ an kɔ a shuŋ ga. Basa baŋ so anyi kɔnɔ, anyee nɛfa bumo nna,
         b baŋ tɔrɔ anyi, anyee ji kumo be loŋ be kanyiti nna. 13 B baŋ tege anyi, anyee malga bumo kutɔ kashaso nna. Hale m ba fo kabre an du fanɛ
         durnya ere to be eyurpi nna, kumo be kumuni.14 M maa sibɛ asɔ ere nna a sa menyi nɛ n ta anishinyɔr m pɛ menyi, ama mee sibɛ amo
         nna nɛ n niŋi menyi ekpa ŋkpal men ka la ma mbia shaso so. 15 Kashenteŋ nna fanɛ hale nɛ men kɔ basa nɛ baa ŋini menyi Kristo be asheŋ damta fanɛ
         kagboŋ gba, menyi maŋ kɔ betuto damta bre, ŋkpal manɛ so, Kristo Yesu to, ma e daŋ
         bɔla baru lela na so ŋ ki menyi tuto. 16 Amoso, mee kule menyi nna fanɛ men baa kute ma to.17 Ŋkpal loŋ so, mee shuŋi Timoti men kutɔ nna. E la m pibi shaso nna nɛ esa nɛ meeŋ
         tiŋ n yirda ashi Enyɛnpe be kaplɛa so. E beeŋ nyiŋi menyi kananɛ ma kebaawɔtɔ du ashi
         Kristo Yesu to fanɛ kananɛ mee ŋini amo kaplɛkama ashi asɔri kama to na. 18 Menyi be beko bee wu menyi be amu nna a fɛ fanɛ shere m maaŋ naŋ ba menyi kutɔ, 19 ama nɛ Enyɛnpe na shuli, m maaŋ naŋ chɛr nseŋ ba menyi kutɔ. Ma alɛ kaŋ ba, meeŋ pin
         eleŋ nɛ basa nɛ baa wu bumo be amu ere kɔ, mannɛ bumo be mmalga nawule. 20 Ŋkpal manɛ so, Ebɔrɛ be kuwura na be asheŋ baa maa la kamalga nna, k la eleŋ nna.
         21 Kumo nɛ menyeeŋ baa sha, ŋ ka beeŋ ta kasogberge m ba tu menyi ŋko ŋ ka beeŋ ta kasha
         nɛ kebaawɔtɔ nɛ k du boeŋ m ba tu menyi?

Kesakalea nɛ k wɔ asɔri na to be asheŋ51 Basa wɔtɔ nna a kaŋɛ fanɛ kesakalea be keji wɔ menyi to nna, kesakalea mo nɛ b maa
         ji bumo nɛ b maŋ nyi Ebɔrɛ gba to, kumo e la fanɛ menyi to be eko kɔ mo tuto be eche
         nna a sha. 2 Le be asheŋ ere e baa wora menyi to nɛ menyee wu menyi be amu ere a? Cha, a daŋ daga
         fanɛ men be ŋgbene ka jija menyi ga nna nɛ men daŋ lara esa nɛ e bee wora loŋ na menyi
         to. 3 Kashenteŋ nna fanɛ m maŋ wɔ menyi kutɔ ndoŋ, ama menyi to be asheŋ wɔ ma kagbene to
         paa. Ma alɛ teŋ ji esa nɛ e wora loŋ na demu fanɛ ŋ ka wɔ ndoŋ na ŋ kaŋɛ fanɛ e daga
         kasogberge. 4 Men kaŋ ba shɛr an Nyɛnpe Yesu Kristo be ketre to nɛ ma alɛ wɔ menyi to ashi kiyoyu
         na to nɛ Yesu Kristo be eleŋ wɔ menyi to na, 5 men ta loŋ be esa na m bɔɔ Setani enɔ, saŋɛ na so, mbe eyur beeŋ jija nɛ mbe kiyoyu
         bre e nya kumɔlga kachɛ nɛ Enyɛnpe beeŋ ba na.6 Kananɛ menyee puchi ere maŋ walɛ kuraa. Men maŋ nyi keŋasa mo nɛ k bee kaŋɛ fanɛ:
         Yiisi gbrɛbi baŋ luri nyifu to a bee shin nɛ nyifu na kikɛ bee tiŋ fɔŋgrɔŋ nna a?
         7 To, loŋ nɛ kulubi gba du. Amoso, men lara kulubi kikɛ menyi to nɛ k maaŋ tiŋ n sɔ
         kaplɛkama. Loŋ e naaŋ shin nɛ men ki basa popɔr. Kashenteŋ malɛ nna fanɛ men la basa
         cheembi nna, ŋkpal manɛ so, Yesu Kristo wu n sa anyi. Mo e la emo nɛ baa tre Kebansonchoŋ
         be Kpakpafɔlbi nɛ b ta n lara sarga na. 8 Amoso, men shin nɛ an ji Kebansonchoŋ be kejigboŋ na kumo be ekpa so, nɛ kekishi nɛ
         kulubi kama e sa maa wɔ anyi to, ama kelela nɛ kashenteŋ beeŋ baa wɔ anyi to.9 Kawɔl mo nɛ n daŋ juŋkpar n sibɛ menyi na to, ŋ kaŋɛ menyi fanɛ menyi nɛ basa kama
         nɛ b kɔ kesakalea be kebaawɔtɔ e sa maa to jina kikɛ. 10 Mannɛ basa nɛ b maŋ nyi Kristo nsaa kɔ kesakalea ŋko a la kejimuniwuraana na ŋko beyu
         ŋko agbirshumpoana nɛ n daa de. Nɛ mannɛ aloŋ nna menyeeŋ lar durnya ere to nna kuraa
         ai. 11 Kusɔ nɛ n daa de e la fanɛ men sa maŋ shin nɛ menyi nɛ esa kama nɛ e bee tre mbe kumu
         ekurgepo, mo alɛ nsaa wɔ kesakalea be kebaawɔtɔ to ŋko ŋkaa kɔ kejimuni ŋko emo nɛ
         e wɔtɔ a shuŋ agbir ŋko a na a tege basa ŋko emo nɛ e bee nuu nsa a boo ŋko emo nɛ
         e la eyu e baa kɔ kɔnɔkoŋwule be kebaawɔtɔ. Menyi nɛ loŋ be esa e sa maŋ bɔ enɔ n
         wɔtɔ kawie koŋwule to gba n ji. 12 Kashenteŋto, m maŋ kɔ ekpa nɛ n ji bumo nɛ b maŋ wɔ asɔri na to demu. Bumo nɛ b wɔ
         asɔri na to e la bumo nɛ k daga an ka bee keni bumo be asheŋ to. 13 Ebɔrɛ e naaŋ ji basa nɛ b maŋ wɔ asɔri na to demu. Kusɔ nɛ abɔrɛsibɛ na bee kaŋɛ e
         la fanɛ: “Men ju alubiworapo kama ashi menyi to.”

Beyirdapo be keyɛr abar kɔɔti to be asheŋ61 Nɛ menyi to be ekama nɛ ekurgepo ko nya kamalga, nuso nɛ amodoŋwura beeŋ wora n nya
         kagbene n yɛr ekurgepo na demujipowuraana mo nɛ b maŋ nyi Ebɔrɛ be anishito nseŋ kini
         keyɛr kesheŋ na Ebɔrɛ be basa laraso be anishito? 2 Men maŋ nyi fanɛ Ebɔrɛ be basa e naaŋ ba ji durnya to ebi kikɛ demu kachako a? To,
         nɛ menyi ka beeŋ ba ji durnya ere to ebi kikɛ demu, men maaŋ tiŋ n ji le be asheŋ
         wurbi ere bre a? 3 Men maŋ nyi fanɛ anyi e naaŋ ba ji emalaika demu a? Nɛ an ka beeŋ tiŋ n ji emalaika
         demu, kebaawɔtɔ ere to be asheŋ bre maŋ bɛ n sulge a? 4 To, nɛ fanɛ loŋ be asheŋ ba menyi to nna, menyee ta amo nna a yɔ basa mo nɛ b maŋ
         la shɛŋ ashi asɔri to ebi be anishito fanɛ b ji amo a? 5 Ŋ kaŋɛ menyi kesheŋ ere nna nɛ anishinyɔr e pɛ menyi. Ama esa kikɛ maŋ wɔ menyi to
         a nyi asheŋ nɛ e tiŋ n shin nɛ kesheŋ nɛ k wɔ bekurgepo anyɔ be nferinto e nya edesekpa
         a? 6 Ama ekurgepo ko bee ta mo barkasa nna a yɔ demujikpa nɛ b ya yili basa nɛ b maa bɛ
         Yesu so na be anishito a? 7 Men ka baa kɔ asheŋ menyi to ere e naa ŋini fanɛ men tɔr kashenteŋto pasaa. Men daa
         maaŋ tiŋ n shuli kejija nna n sa abar ŋkaa maaŋ yɛr abar demujikpa a? Keshuli n shin
         nɛ b puni menyi maŋ bɔ keyɛr abar demujikpa a? 8 Ama kumo nɛ men gbagba wɔtɔ a da abar so nsaa puni abar na hale men niopibiana gbagba
         kuraa. 9 Men maŋ nyi fanɛ mannɛ basa lubi e naaŋ ba nya Ebɔrɛ be kuwura na to n luri ŋko? Men
         sa maŋ shin nɛ esa kikɛ e fule menyi. Kesakaleawuraana kikɛ ŋko bumo nɛ baa shuŋ agbirana
         ŋko bumo nɛ baa kil nsaa ji kesakalea ŋko benyɛn mo nɛ baa di abar keche nɛ kenyɛn
         kikɛ maaŋ nya Ebɔrɛ be kuwura na to n luri kikɛ. 10 Beyu ŋko kejimuniwuraana ŋko nsanuupoana ŋko bumo nɛ baa tege bumo braana ŋko besugepoana
         maaŋ nya Ebɔrɛ be kuwura na to n luri kikɛ. 11 Loŋ nɛ menyi be beko daa du, ama naniere bre Ebɔrɛ fɔr menyi so ashi kulubi to nseŋ
         lara menyi nɛ men ki mbe basa. Men bɔla Enyɛnpe Yesu Kristo be ketre so nɛ an be Ebɔrɛ
         be Kiyoyu na so n ji n lar.Kusɔ nɛ k daga fanɛ ebɛsopo e baa kɔ mbe eyur a wora be asheŋ12 Menyi be beko bee kaa kaŋɛ le kukoko to: “Ŋ kɔ ekpa nɛ n wora kusɔ kama nɛ mee sha.”
         Kashenteŋ nna, ama mannɛ kusɔ kama malɛ e walɛ n sa ma. Menyee yɛ kukoko to: “Ŋ kɔ
         ekpa nɛ n wora kusɔ kama nɛ mee sha.” Kashenteŋ nna, ama ma alɛ maaŋ shin nɛ kusɔ
         kama e ta ma ŋ ki kumo be kenya. 13 Esa ko malɛ beeŋ naŋ kaŋɛ le: “Ajibi e wɔ epun nɛ epun malɛ gba wɔ ajibi.” Kashenteŋ
         nna, ama baa nyiŋi fanɛ kachako Ebɔrɛ beeŋ mur amo kikɛ. A maŋ daga fanɛ dimɛdi e
         baa ta mbe eyur a wora kesakaleasheŋ, k daga fanɛ e baa ta kumo nna a shuŋ Enyɛnpe
         na nɛ Enyɛnpe na malɛ e baa shuŋ eyur na. 14 Ebɔrɛ e tiŋi Enyɛnpe ashi luwu to, mo alɛ beeŋ ta mbe eleŋ n tiŋi anyi alɛ gba ashi
         luwu to. 15 Men maŋ nyi fanɛ men be eyurana ere la Kristo gbagba be mba ko nna ŋko? To, k daga
         fanɛ n ta Kristo to be mba ko n ya chɔga sakaleche be eyur so a? Kuraa, loŋ maaŋ nya
         kikɛ. 16 Men maŋ nyi fanɛ esa kama nɛ e ta mbe eyur a wɔtɔ sakaleche to, bumo benyɔ na bee
         ki eyur koŋwule nna a? Ŋkpal manɛ so, abɔrɛsibɛ na bee kaŋɛ fanɛ: “Enyɛn kama nɛ e
         ta mbe kaba n wɔtɔ eche to, mo nɛ eche na bee ki kukoŋwule nna.” 17 Ekama malɛ nɛ e ta mbe kumu n wɔtɔ Enyɛnpe na to, mbe kiyoyu nɛ Enyɛnpe na peya bee
         ki kukoŋwule nna. 18 Amoso, men baa gelge kesakalea be keji. Kulubi kama nɛ esa wora, e maa wora kumo a
         gbiti mbe eyur, ama ekama nɛ e bee ji kesakalea bee ji kumo nna a gbiti mo gbagba
         be eyur nna na. 19 Men maŋ nyi fanɛ men be eyur ere la Kiyoyu Cheeŋ mo nɛ Ebɔrɛ ta mo n sa menyi nɛ e
         wɔ menyi to na be lambu nna a? Men maŋ wɔ men gbagba be amu nna. 20 Ŋkpal manɛ so, kukɔ damta nɛ Ebɔrɛ ka n tɔ menyi. Amoso, men ta men be eyurana ere
         a maŋkura Ebɔrɛ.

Kakil be asheŋ71 To, naniere men shin nɛ n sa menyi asheŋ nɛ men sibɛ ma na be afito. Nɛ esa baa maŋ
         ta eche, loŋ walɛ. 2 Ama ŋkpal kesakalea ka shi ga so, a daga fanɛ enyɛn kama ka ta mo gbagba be eche nɛ
         eche kama malɛ gba e baa kɔ mo gbagba mo kul. 3 A daga fanɛ ekul na e baa wora kakil to be asɔ nɛ a daga fanɛ ekul e baa wora a sa
         mbe eche nɛ eche na malɛ gba e baa wora asɔ nɛ a daga fanɛ eche e baa wora a sa mo
         kul na. 4 Eche na be eyur maŋ la mo gbagba peya nna, ekul na e wɔ kumo. Loŋ koŋwule na nɛ enyɛn
         na gba be eyur maŋ la mo gbagba peya, eche na e wɔ kumo. 5 Amoso, men sa maŋ kaa mɔn abar keche nɛ kenyɛn be kedi ashi men be kebaawɔtɔ to ama
         men baŋ yili kumo nna fanɛ men maaŋ ba abar so yili saŋko n ya fo saŋko ŋkpal men
         ka bee sha keta men be nfɛra n wɔtɔ kabɔrɛkule to so. Ama kumo be loŋ be kaman men
         naŋ ba abar so nɛ Setani e sa maŋ kaŋ nya ekpa n fule menyi nɛ men tɔr mbe kechɔŋkeni
         to ŋkpal men ka maaŋ tiŋ n nyiti so. 6 Asheŋ nɛ mee kaŋɛ ere maa ŋini fanɛ mee sa menyi mbra nna fanɛ men luri kakil to,
         ama m baa kaŋɛ nna fanɛ nɛ men wora loŋ, k maŋ lubi. 7 Nɛ esa kama daa du fanɛ ma nna, k daa beeŋ par ma paa, ama ekama malɛ nɛ mbe kakɛ
         mo nɛ Ebɔrɛ sa mo, eko beeŋ baa kɔ kakɛ ere nɛ ede malɛ e baa kɔ kakɛ ere.8 Kusɔ nɛ ŋ kɔ nɛ ŋ kaŋɛ egbawu nɛ bekulponyɛnana nɛ bekulpocheana nde fanɛ nɛ b maŋ
         luri kakil to nsaa wɔtɔ le fanɛ ma gbagba e bɔ. 9 Ama nɛ fanɛ b maaŋ tiŋ bumo be amu, b luri kakil to, ŋkpal manɛ so, esa ka luri kakil
         to bɔ keche nɛ kenyɛn be kedi be kasha ka wɔ mo to a chɔɔ mo to.10 Le be mbra ere malɛ nɛ mee ta a sa kakilwuraana, mannɛ ma e naa sa bumo, Enyɛnpe e
         naa sa bumo, a maŋ daga fanɛ eche ka yige mo kul. 11 Ama nɛ k ba fanɛ e wora loŋ nna, a maŋ daga fanɛ eche na e naŋ kil enyɛn pɔtɛ. Ama
         nɛ e naa sha kakil, e shin nɛ mo nɛ mo kul e naŋ nyalɛ m ba abar so. Enyɛn kama malɛ
         e sa maŋ kaŋ kini mbe eche.12 Basa nɛ b ka malɛ kikɛ, le nɛ ŋ kɔ a kaŋɛ bumo, ma e naa kaŋɛ, mannɛ Enyɛnpe, fanɛ
         ekurgepo kama nɛ e kɔ eche mo nɛ e maŋ la eyirdapo, nɛ eche na bee sha mo nɛ mbe kebaawɔtɔ,
         ekurgepo na e sa maŋ kaŋ kini mo. 13 Eche kama malɛ nɛ e kɔ ekul mo nɛ e maŋ la eyirdapo, nɛ ekul na bee sha mo nɛ mbe
         kebaawɔtɔ, eche na e sa maŋ kaŋ kini mo. 14 Ŋkpal manɛ so, Ebɔrɛ kpal eche na so nna n ta mo kul na ŋ ki esa laraso. Nɛ enyɛn
         na e la eyirdapo, Ebɔrɛ bee ta eche na gba nna a ki esa laraso ŋkpal mo kul na so.
         Nɛ mannɛ fanɛ loŋ nna, bumo be mbia daa maaŋ baa la Ebɔrɛ be mbia laraso, ama kananɛ
         k du le ere bre b la nna. 15 Ama nɛ fanɛ emo nɛ e maŋ yirda na gbagba lar bre, fo shin nɛ e baa yɔ. Loŋ be asheŋ
         na bre be mbra maa pɛ enyɛn mo nɛ e la eyirdapo ŋko eche mo nɛ e la eyirdapo. Ŋkpal
         manɛ so, Ebɔrɛ tre anyi nna nɛ an ba kaa wɔ kagbenewushi to. 16 Eche kilpo mo nɛ e la eyirdapo, nuso nɛ feeŋ wora m pin fanɛ mannɛ fo so nɛ fo kul
         beeŋ bɔla n nya kumɔlga? Ŋko fo, ekul mo nɛ fo la eyirdapo ere, nuso nɛ feeŋ wora
         m pin fanɛ mannɛ fo so nɛ fo eche beeŋ bɔla n nya kumɔlga?Kaplɛkama nɛ Ebɔrɛ ta ekama n wɔtɔ e baa wɔ ndoŋ be asheŋ17 Kusɔ nɛ k baa wɔtɔ e la fanɛ ekama e baa kɔ kebaawɔtɔ mo nɛ Enyɛnpe na ta n sa mo
         pɔɛŋ nɛ Ebɔrɛ tre mo na a yil to kpakpa. Kusɔ nɛ n sibɛ n nase a sa asɔriana na kikɛ
         nna na. 18 Esa kama nɛ b daŋ ku mo kututu pɔɛŋ nɛ Ebɔrɛ tre mo, e sa maŋ naŋ fin kekpara keku
         na. Ekama malɛ nɛ e daa maŋ ku pɔɛŋ nɛ Ebɔrɛ tre mo, e sa maŋ naŋ shin nɛ b ku mo.
         19 Nɛ b ku esa ŋko b maŋ ku mo, k maŋ la shɛŋ. Kusɔ nɛ k tir e la fanɛ men baa bɛ Ebɔrɛ
         be mmalga naseso so. 20 Kanaŋkama nɛ ekama daa du pɔɛŋ nɛ Ebɔrɛ daŋ tre mo, e baa kraa du loŋ. 21 Fo daa la kenya nna pɔɛŋ nɛ Ebɔrɛ daŋ tre fo ŋko? Sa maŋ shin nɛ k tir fo. Ama nɛ
         fo nya fo kumu be kesɔnyige be ekpa bre, fo lar kenyaya na to. 22 Ŋkpal manɛ so, ekama nɛ e daa la kenya pɔɛŋ nɛ Enyɛnpe tre mo la Enyɛnpe be esa sɔnyigeso
         nna. Nɛ ekama malɛ nɛ e daa wɔ mbe kumu pɔɛŋ nɛ Ebɔrɛ tre mo e ki Kristo be kenya
         nna na. 23 Men baa nyi fanɛ kukɔ damta nɛ Ebɔrɛ ka n tɔ menyi. Amoso, men sa maŋ ki edimɛdi be
         anya. 24 Ŋ kurgepoana, kanaŋkamaso nɛ ekama daa du pɔɛŋ nɛ Ebɔrɛ daŋ tre mo na, e baa kraa
         du loŋ nɛ mo nɛ Ebɔrɛ e baa wɔtɔ.Bumo nɛ b maŋ naŋ luri kakil to nɛ bekulpoche nɛ bekulponyɛnana be asheŋ25 To, naniere men shin nɛ an keni bumo nɛ b maŋ naŋ luri kakil to na be asheŋ to. Enyɛnpe
         maŋ ta kamalga naseso nɛ k bee yɔ bumo be kaplɛa so n sa ma, ama meeŋ kaŋɛ menyi kusɔ
         nɛ ma nɛ n la esa nɛ baaŋ tiŋ n yirda ŋkpal Enyɛnpe na be kuwɔr so na gbagba be nfɛra
         bee kaŋɛ ma.26 Ma nfɛra bee wora ma nna fanɛ ŋkpal naniere be kebaawɔtɔ nyaŋgraŋ ere so, esa maŋ
         luri kakil to, k bɔ. 27 Ekama nɛ e kɔ eche e sa maŋ kaŋ fin kakilgboŋi. Enyɛn kama malɛ nɛ e maŋ kɔ eche,
         e sa maŋ kaŋ fin eche n ta. 28 Ama nɛ fo ta eche, mannɛ kulubi nɛ fo wora. Kasuŋgurbia kama malɛ nɛ e kil maŋ wora
         kulubi nna. Ama basa kama nɛ b luri kakil to beeŋ nya etɔrɔ ashi kebaawɔtɔ ere to,
         kumo alɛ be loŋ to nɛ mee sha kumɔlga menyi ashi to na.29 Ŋ kurgepoana, kusɔ nɛ n de e la fanɛ, saŋɛ maŋ naa shi. Amoso, bekama nɛ b kɔ beche
         e baa wɔtɔ fanɛ bumo nɛ b maŋ kɔ beche. 30 Bumo nɛ baa shu e baa wɔtɔ fanɛ b maa shu, nɛ basa nɛ bumo be ŋgbene fuli bumo na
         e baa wɔtɔ fanɛ bumo be ŋgbene maŋ fuli bumo. Bumo nɛ baa tɔ asɔ malɛ gba e baa wora
         fanɛ mannɛ bumo e wɔ asɔ nɛ b tɔ na. 31 Bekama malɛ nɛ b wɔ durnya ere to be asɔ be asheŋ woraso to, b baa wora amo ŋkaa maa
         shin nɛ amo be asheŋ e bɔlɔ bumo to, ŋkpal manɛ so, durnya ere be kananɛ k du ere
         bee choŋ nna na.32 Mee sha fanɛ men be ŋgbene e baa dese menyi nna. Enyɛn mo nɛ e maŋ kɔ eche be nfɛra
         wɔ Enyɛnpe be aparsheŋ to so nna nɛ e bee fɛ kananɛ e beeŋ wora n wora Enyɛnpe na
         be aparsheŋ. 33 Ama enyɛn mo nɛ e kɔ eche bre be nfɛra wɔ durnya ere to be asheŋ to so nna nɛ e bee
         fɛ kananɛ e beeŋ wora n wora mbe eche be aparsheŋ 34 nɛ mbe nfɛra bee wora mo anyɔnyɔ. Eche nɛ e maŋ kɔ ekul ŋko eche mo nɛ e maŋ nyi enyɛn
         be nfɛra wɔ Enyɛnpe be asheŋ to so nna nɛ e bee fɛ kananɛ e beeŋ wora n wora a du
         cheembi ashi mbe eyur nɛ mbe kiyoyu to be asheŋ. Ama eche kilpo be nfɛra wɔ durnya
         ere to be asheŋ to so nna a fɛ kananɛ e beeŋ wora n wora mo kul be aparsheŋ. 35 Men be kechɛto so so nɛ mee kaŋɛ asheŋ ere na, m maa sha fanɛ n nyaŋ menyi nna. M
         baa sha fanɛ men baa wora asɔ nɛ a niŋi nsaa bɔla ekpa nna a kɔ kagbene koŋwule be
         kasha a shuŋ Enyɛnpe ŋkaa maŋ naŋ ka mba ko.36 Enyɛn kama nɛ e bee fɛ fanɛ e maa wora asheŋ nɛ a daga mo nɛ mo jipo be nferinto nɛ
         eche na malɛ gba bee bel nɛ enyɛn na wu fanɛ a daga fanɛ e ta eche na, men shin nɛ
         e wora kusɔ nɛ e bee sha, mannɛ kulubi nna, men shin nɛ b ta abar. 37 Ama enyɛn kama nɛ e baa yil to nɛnɛ mbe kagbene to a maŋ wɔ katiŋ kama to, mo alɛ
         nsaa tiŋ mbe kumu a sha mo nɛ kebichebi na e baa wɔ kejipo to, kusɔ lela nɛ amodoŋwura
         wora na. 38 Amoso, esa kama nɛ e ta mo jipo wora kusɔ lela nna, ama emo nɛ e maŋ ta mo jipo, wora
         nɛnɛ a chɔ loŋ.39 Eche kilpo mo kul baa wɔ ŋkpa to, e maŋ wɔ mbe kumu enyɛn na be kaman, ama nɛ enyɛn
         na baŋ wu bre e kɔ ekpa nɛ e kil enyɛn kama nɛ e bee sha, ama a daga fanɛ amo be kanyɛn
         na e baa la Enyɛnpe na peya. 40 Ma ere kutɔ, nɛ e chena loŋ e beeŋ baa kɔ kagbenefuli a chɔ e ka naŋ kil, ma alɛ bee
         tama fanɛ ŋ kɔ Ebɔrɛ be Kiyoyu na.

Nlɔŋɛjibiana be asheŋ81 To, naniere men shin nɛ an keni nlɔŋɛjibiana be asheŋ to. An nyi fanɛ an kikɛ kɔ kanyiasheŋ
         fanɛ kananɛ menyee kaŋɛ na. Kanyiasheŋ malɛ e naa shin nɛ esa bee maŋ mbe kumu so
         nɛ kasha malɛ bee shin nɛ esa bee yɔ anishito. 2 Esa baa fɛ fanɛ e nyi kusɔ ko, kumo ere e maŋ naŋ pin kusɔ na to fanɛ kananɛ k daga
         fanɛ e baa nyi kumo. 3 Ama ekama nɛ e bee sha Ebɔrɛ, kumo ere Ebɔrɛ nyi amodoŋwura.4 To, naniere an keni nlɔŋɛjibiana be asheŋ to. An baa nyi fanɛ kegbir la kusɔ nɛ k
         maŋ kɔ ŋkpa kumo to nna a wɔtɔ, anyi alɛ nseŋ naa nyi fanɛ Ebɔrɛ koŋwule e wɔtɔ, ekama
         maŋ naŋ ti mo so. 5 Hale nɛ asɔ damta wɔ ebɔrɛso nɛ kasawule nɛ basa bee ta amo fanɛ bumo be ebɔrɛana
         gba, kumo alɛ la kashenteŋ nna fanɛ le be ebɔrɛ damtaana nɛ benyɛnpe damtaana wɔtɔ,
         6 ama anyi ere kutɔ Ebɔrɛ koŋwule e baa wɔtɔ, mo e la Etuto mo nɛ kusɔ kikɛ shi mo kutɔ,
         mo alɛ so nɛ an wɔtɔ na. Enyɛnpe koŋwule, Yesu Kristo na malɛ e wɔtɔ, mo nɛ Ebɔrɛ
         bɔla mo so n to kusɔ kikɛ mo alɛ nsaa sa anyi ŋkpa na.7 Anyi alɛ nyi le be asheŋ ere, ama mannɛ ekama e kɔ le be kanyiasheŋ ere bre. Hale
         mbre, agbirshuŋ baŋ luri basa be nfɛra to nna ga nɛ baa fɛ fanɛ nɛ baa ji nlɔŋɛjibi,
         kegbir gbagba be ajibi nɛ baa ji. Bumo alɛ be nfɛra ka maŋ kɔ eleŋ so a maa dese bumo
         nsaa wora bumo fanɛ b luri eyurpi to nna na. 8 Ama ajibi maaŋ tiŋ n yɛr anyi Ebɔrɛ be anishito. Nɛ an baa maŋ ji, anyi maa paŋ shɛŋ
         Ebɔrɛ kutɔ nɛ anyi alɛ naŋ ji, anyi maa nya shɛŋ. 9 Ama men baa da so nɛ le be kamooji mo nɛ men kɔ ere e sa maŋ shin nɛ bumo nɛ b maŋ
         kɔ eleŋ yirda na to na e tɔr alubi to. 10 Ŋkpal manɛ so, esa nɛ e maŋ kɔ eleŋ baŋ wu fo nɛ fo kɔ le be kanyiasheŋ ere ka tase
         kegbir ko be lambu to a ji nɛ amodoŋwura na be nfɛra maŋ kɔ eleŋ, kusɔ nɛ e wu na
         maaŋ leŋ mo to nɛ e baa ji nlɔŋɛjibi a? 11 Saŋɛ na so, fo kanyiasheŋ na beeŋ shin nɛ epɔsopo na, fo niopibi mo nɛ Kristo wu n
         sa na e mur mbe alubi to nna na. 12 Nɛ fo alɛ baa wora kulubi a da fo niopibiana so le a doro bumo be ŋgbene pɔsoana,
         fee wora kulubi nna a da Kristo so nna na. 13 Amoso, nɛ ajibi baa la asɔ nɛ a bee shin nɛ n niopibi bee tɔr, kumo ere m maaŋ naŋ
         we eblaŋ kikɛ, saŋɛ na so m maaŋ shin nɛ n niopibi na e tɔr.

Ekpaana nɛ eshuŋipo kɔ be asheŋ91 Men shin nɛ an bishi menyi kusɔ ko. M maŋ wɔ ma kumu nna a? Mannɛ eshuŋipo e la ma
         a? M maŋ naŋ wu an Nyɛnpe Yesu nna a? Mannɛ menyi e la kushuŋ nɛ mee shuŋ a sa Enyɛnpe
         na be tɔɔnɛ a? 2 Nɛ m maŋ la beko be eshuŋipo gba, emɔrɔ maŋ wɔtɔ fanɛ n la menyi alɛ be eshuŋipo.
         Ŋkpal manɛ so, menyi e la ma kebaa la eshuŋipo be tɔɔnɛ ashi Enyɛnpe na to.3 Kusɔ nɛ ŋ kɔ a kaŋɛ basa nɛ baa keni ma asheŋ to a wu ma kulubi nna na. 4 Anyi maŋ kɔ ekpa fanɛ basa e sa anyi ajibi nɛ asɔnuuso nna ŋkpal anyi be kushuŋ ere
         so a? 5 Ma alɛ maŋ kɔ ekpa nna nɛ ŋ kil ebɛsopoche ko n ta mo m bɛ anyi so fanɛ kananɛ Enyɛnpe
         mo sipoana nɛ Sifas nɛ beshuŋipo mo nɛ b ka na bee wora na a? 6 Ŋko ma nɛ Baanabas nawule e daga fanɛ an baa shuŋ a ji? 7 Soja mo gbagba e naa ka mo gbagba be kumu ashi kushuŋ na to? Esa mo e naa duu ndibi
         sɔrso nɛ a baa wora nɛ e maaŋ ji amo be asɔrso na? Esa mo e naaŋ baa keni ana so ŋkaa
         maaŋ baa nyaŋ amo kenyipo? 8 Dimɛdi be eleŋso nɛ n yil so a kaŋɛ le ere a? Mannɛ aloŋ koŋwule na be asheŋ nɛ mbra
         na bee kaŋɛ na a? 9 B sibɛ anebi Mosis be mbra na to fanɛ: “Sa maŋ kaŋ kre kena mo nɛ k bee shuŋ ajibi
         to be kɔnɔ.” To, ana be asheŋ e tir Ebɔrɛ a? 10 Mannɛ anyi nawule so e shin nɛ e daŋ malga loŋ a? Kashenteŋto, anyi so nɛ e daŋ shin
         nɛ b sibɛ loŋ na, ŋkpal manɛ so, edɔpo nɛ eteŋipo kikɛ daga fanɛ b baa tama kenya
         adɔjibi na be ako. 11 Nɛ an bar abɔrɛsheŋ m baa wɔtɔ menyi to fanɛ kananɛ eduupo bee duu asɔ duuso na, k
         la tɔrɔ gboŋgboŋi nna ga fanɛ an nya asɔ ashi menyi kutɔ a? 12 Nɛ beko baa kɔ ekpa fanɛ b baa nya le be kechɛto ashi menyi kutɔ, a maŋ daga fanɛ
         an baa kɔ loŋ be ekpa a chɔ bumo a?Ama anyi alɛ daa maŋ ŋini loŋ be ekpa nɛ an kɔ na. An daŋ ji kanyiti ashi kusɔ kama
         to nna, saŋɛ na so anyi maaŋ shin nɛ shɛŋ shɛŋ e kagle Kristo be baru lela na ekpa.
         13 Men maŋ nyi fanɛ basa nɛ baa shuŋ bɔrɛlambu to bee nya bumo be keji nna ashi bɔrɛlambu
         na to nɛ bumo nɛ baa shuŋ bɔrɛsure akpa na malɛ gba bee nya bumo be kachige ashi asɔ
         nɛ baa ta a lara esarga na to a? 14 To, loŋ koŋwule na nna nɛ Enyɛnpe nase kumo fanɛ a daga fanɛ bumo nɛ baa bɔ Baru Lela
         na e baa nya bumo be kusɔ jiso ashi baru lela na be kebɔ to.15 Ama ma alɛ daa maŋ ŋini ekpa nɛ ŋ kɔ ana ere be kekama, ma alɛ maŋ naa sibɛ naniere
         nna a sa menyi nɛ n nya loŋ be kechɛto na. Cha, nɛ n wu gba k bɔ ŋ ka shin nɛ esa
         e nya ekpa m mɔn ma ashi kepuchi to. 16 Ama m maŋ kɔ ekpa bre nɛ ŋ kpal ŋ ka bee bɔ Baru Lela na so m puchi, ŋkpal manɛ so,
         k la katiŋ nna fanɛ m bɔ Baru Lela na. Nɛ ma alɛ maŋ bɔ Baru Lela na, asheŋ maaŋ nyalɛ
         n sa ma kikɛ. 17 Ŋkpal manɛ so, nɛ fanɛ mee wora loŋ nna ŋkpal ma alɛ gbagba be keparso, n daa beeŋ
         baa kɔ kakɔka, ama nɛ k maŋ la fanɛ ŋ gbagba be kepar be asheŋ so nɛ mee wora kumo,
         kumo ere kusɔ nɛ b ta m bɔɔ ma enɔ nɛ mee wora. 18 To, nɛ manɛ e la ma tɔɔnɛ? Kumo nde jia: Mee bɔ kubɔya na nna nɛ n tiŋ n ta kumo n
         sa basa ŋkaa maaŋ sɔ bumo shɛŋ, saŋɛ na so m maaŋ ta ekpa mo nɛ ŋ kɔ ana ere a ji
         ashi kushuŋ na to.19 N wɔ ma kumu nna a maŋ la esa kikɛ be kenya, ama n ta ma kumu nna ŋ ki kenya a sa
         ekama, saŋɛ na so meeŋ nya basa damta n ti so nɛ b ba pin Ebɔrɛ. 20 Nɛ ma nɛ Juwebi baa la n wɔtɔ nna fanɛ Juw be esa, saŋɛ na so meeŋ nya bumo n wɔtɔ
         Yesu be kebɛso to. Kumo e la fanɛ ma alɛ gbagba maŋ wɔ anebi Mosis be mbra na to,
         ama ma nɛ bumo nɛ b wɔ kumo to na baa la, mee ta ma kumu nna fanɛ n wɔ mbra na to
         nna, saŋɛ na so meeŋ nya bumo nɛ b wɔ mbra na to gba n wɔtɔ Yesu be kebɛso to. 21 Nɛ ma nɛ bumo nɛ b maŋ wɔ anebi Mosis be mbra na to baa la n wɔtɔ nna fanɛ esa nɛ
         e maŋ wɔ mbra na to, mannɛ fanɛ m maa bɛ Ebɔrɛ be kɔnɔ so nna, n wɔ Kristo be mbra
         to nna, saŋɛ na so meeŋ nya bumo nɛ b maŋ wɔ mbra na to gba n wɔtɔ Yesu be kebɛso
         to n ti so. 22 Nɛ m baa wɔ yirda na to be bepɔshipo to, mee ta ma kumu nna a ki epɔsopo, saŋɛ na
         so meeŋ nya bumo bepɔshipo na n wɔtɔ Yesu be kebɛso to. N ta ma kumu nna ŋ ki kusɔ
         kikɛ n sa basa be nnaŋ to kikɛ, saŋɛ na so meeŋ bɔla ekpa kama so n shin nɛ basa na
         be beko e nya kumɔlga. 23 Mee wora asheŋ ere kikɛ nna ŋkpal baru lela na so so, saŋɛ na so, ma alɛ gba beeŋ
         nya kumo be enɛfa na be ako.24 Men maŋ nyi fanɛ eshile kikɛ to beshilepo na kikɛ bee shile nna, ama esa koŋwule e
         naa kaa ji kɔŋkɔŋ a? Men baa shile nɛnɛ, saŋɛ na so menyeeŋ nya kɔŋkɔŋ n ji. 25 Ekama nɛ e beeŋ ki eshilepo bee keta mbe kumu nna nɛnɛ kenishipereso. Baa kaa wora
         loŋ nna, saŋɛ na so, baaŋ ji kɔŋkɔŋ n nya kusɔ nɛ k maaŋ chɛr nseŋ jija, ama anyi
         ere, kusɔ nɛ k maa jija so nɛ anyee wora loŋ. 26 Amoso, m maa shile chamcham nna fanɛ esa nɛ e maŋ nyi kakpa nɛ e bee yɔ. M maa bile
         kolu nna fanɛ esa nɛ e bee too enɔ to a wɔtɔ afu to na nna. 27 Ama mee kaa kɔrfɛ ma eyur nna a shin nɛ k bee nu a sa ma, nɛ mannɛ aloŋ, meeŋ bɔ kubɔya
         na n sa basa nɛ ma alɛ gbagba e paŋ kɔŋkɔŋ na be keji.

Kefiɛ basa so ŋkpal agbir be asheŋ so be asheŋ101 Bekurgepoana, mee sha fanɛ men pin fanɛ kuwɔlpa daŋ juŋkpar an tutoana kikɛ nna nɛ
         bumo kikɛ daŋ bɔla teku na so n choŋ. 2 Saŋɛ nɛ kuwɔlpa na daŋ juŋkpar bumo nɛ b daŋ bɔla teku na to n lar na, b daŋ bɛr bumo
         kabɔrɛbɛr nna n wɔtɔ anebi Mosis be kebɛso to. 3 Bumo kikɛ daŋ ji kejibi koŋwule mo nɛ k daŋ shi Ebɔrɛ kutɔ na, 4 nseŋ daŋ nuu asɔnuuso koŋwule mo nɛ a daŋ shi Ebɔrɛ kutɔ na. Kefalta mo nɛ kumo nɛ
         bumo daa na na kutɔ nɛ b daŋ nuu amo. Kefalta na e la Kristo na. 5 Ama bumo be galeŋga be asheŋ daa maŋ par Ebɔrɛ, amoso, e daŋ shin nɛ bumo be eyurana
         pesaŋ m pesaŋ to nna n dese kiyi na to.6 To, le be asheŋ ere kikɛ la asɔ nɛ a bee ŋini anyi asɔ ko nna a fiɛ anyi so nɛ an
         sa maŋ kaa ta anyi be ŋgbene a deŋi alubi so fanɛ kananɛ b daŋ wora na. 7 Men sa maŋ kaa la agbirshumpoana fanɛ kananɛ bumo be beko daa la na. Loŋ malɛ nɛ abɔrɛsibɛ
         na bee kaŋɛ na fanɛ: “Basa na daŋ chena nna n ji nseŋ nuu nseŋ koso n cha.” 8 A maŋ daga fanɛ an luri kesakalea gba to fanɛ kananɛ bumo be beko daŋ wora nɛ bumo
         basa ŋgboŋ adunyɔ nɛ asa daŋ wu kachɛ koŋwule na. 9 A maŋ daga fanɛ an wora Enyɛnpe na ŋ keni fanɛ kananɛ bumo be beko daŋ wora nɛ awɔ
         daŋ duŋ n duŋ bumo m mɔ na. 10 Men sa maa bile asheŋ fanɛ kananɛ bumo be beko daŋ wora nɛ malaika mɔpo na daŋ mur
         bumo na. 11 Asheŋ ere kikɛ daŋ wora bumo nna nɛ an pin kusɔ nɛ k wɔtɔ. B sibɛ amo n nase malɛ
         nna nɛ a baa fiɛ anyi so, ŋkpal manɛ so, jemanɛ mo nɛ an wɔtɔ ere bee fo durnya be
         ekar nna na.12 Amoso, ekama nɛ e bee fɛ fanɛ e yil kpakpa na e baa da so nsaa maŋ kaŋ tɔr. 13 Kechɔŋkeni kama nɛ k ba menyi so la kusɔ nɛ k bee kaa ba esa kama so nna. Ama Ebɔrɛ
         la esa nɛ e maaŋ yige anyi n to nna, e maaŋ shin nɛ men luri kechɔŋkeni mo nɛ k chɔ
         menyi be eleŋ so to. Nɛ men baŋ luri kechɔŋkeni to, mo alɛ beeŋ bugi ekpa n sa menyi
         nɛ men tiŋ n nya n yili to kpakpa.Agbirjibi be nshɛrgboŋana nɛ Enyɛnpe be kejibi na be asheŋ14 Amoso ma beshapo, men baa gelge kagbirshuŋ. 15 Mee malga menyi kutɔ nna fanɛ benyiashempo, amoso, men gbagba e fɛ asheŋ nɛ mee malga
         ere be nfɛra ŋ keni.16 An ka bee kaa ji Enyɛnpe be kejibi na nsaa kule mbe nɛfa a wɔtɔ asɔrso be asɔnuuso
         be kawiebi nɛfaso to a nuu amo na, anyi kikɛ nɛ Kristo maŋ wɔ kɔnɔkoŋwule be kebaawɔtɔ
         to nna ŋkpal mbe ŋklaŋ so a? An ka bee kaa buri bodobodo na to nsaa we kumo na, anyi
         kikɛ nɛ Kristo maŋ wɔ kɔnɔkoŋwule be kebaawɔtɔ to nna ŋkpal mbe eyur so a? 17 Bodobodo na bee kaa la kukoŋwule nna nɛ anyi basa damta bee tu abar a we kumo, amoso,
         an la eyur koŋwule to ebi nna. 18 Men fɛ Israɛlebi be asheŋ ŋ keni. Men maŋ nyi fanɛ bekama nɛ b ji esarga mo nɛ b lara
         n sa Ebɔrɛ ashi bɔrɛsure na so wɔ bumo nɛ Ebɔrɛ be kɔnɔkoŋwuleso be kebaawɔtɔ to nna
         ŋkpal bɔrɛsure na so a? 19 To, nuso nɛ mee ber ere, fanɛ kalɔŋɛjibi e la kusɔ ko ŋko kegbir bre e la kusɔ ko?
         20 Ayai, kusɔ nɛ mee ŋini e la fanɛ esarga mo nɛ basa nɛ b maŋ nyi Ebɔrɛ bee kaa lara
         na, la asɔ nɛ baa ta a sa alizinaana nna, mannɛ Ebɔrɛ nɛ baa ta a sa. Ma alɛ maa sha
         fanɛ menyi nɛ alizinaana e baa kɔ kɔnɔkoŋwule a wora asheŋ. 21 Men maaŋ tiŋ n nuu asɔnuuso ashi Enyɛnpe be kawiebi na to nseŋ naŋ tiŋ n nuu alizinaana
         peya to. Men maaŋ tiŋ n nya kakpa n chena Enyɛnpe be ejikpa n ji nseŋ naŋ nya kakpa
         n chena alizinaana be ejikpa n ji. 22 Ŋko anyee sha fanɛ an wɔtɔ Enyɛnpe kayurbesa to nna ŋ keni? Anyi e chɔ mo eleŋ a?Kananɛ eyirdapo wɔ mbe kumu be asheŋ23 Le nɛ menyi be beko bee kaa kaŋɛ: “An kɔ ekpa nɛ an wora kusɔ kama nɛ anyee sha.”
         Kashenteŋ nna, ama mannɛ kusɔ kama malɛ e walɛ. Menyee kaŋɛ: “An kɔ ekpa nɛ an wora
         kusɔ kama nɛ anyee sha.” Kashenteŋ nna, ama mannɛ kusɔ kama e naa yɛr esa anishito.
         24 Esa kama e sa maa fin mo gbagba nawule be kelela, a daga fanɛ e baa fin basa pɔtɛ
         peya.25 Kusɔ kama nɛ baa fa eblaŋ be kebɛ to, men ji nsaa maa bishi asheŋ ŋkpal shika be nfɛra
         nɛ men kɔ so. 26 Ŋkpal manɛ so: “Kasawule ere nɛ kusɔ kama nɛ k wɔ kumo so ere kikɛ la Enyɛnpe na peya
         nna.” 27 Nɛ esa nɛ e maŋ la eyirdapo tre fo fanɛ fo ba ji nɛ fo shuli n yɔ, ya ji kusɔ kama
         nɛ b ta n yili fo anishito nsaa maŋ bishi asheŋ ŋkpal shika be nfɛra mo nɛ fo kɔ so.
         28 Ama nɛ esa ko baŋ kaŋɛ fo le: “B ta kumo nna n lɔŋɛ kegbir,” kumo ere fo sa maŋ ji
         kumo ŋkpal esa nɛ e kaŋɛ fo na so, nɛ shika be nfɛra so. 29 Esa nɛ e kaŋɛ fo na be shika nɛ n de na, mannɛ fo alɛ gbagba peya, ŋkpal manɛ so,
         manɛ so nɛ mee shin nɛ esa pɔtɛ be shika be nfɛra bee keni ma kamooji be asheŋ to?
         30 Nɛ m baŋ chɔrɔ Ebɔrɛ ŋkpal ma ajibi so, manɛ so nɛ esa naa malga a gbiti ma ŋkpal
         ajibi mo nɛ n chɔrɔ Ebɔrɛ nsaa ji so so?31 Amoso, nɛ fee ji ŋko fee nuu nna ŋko kusɔ kama nɛ fee wora, wora amo kikɛ nɛ Ebɔrɛ
         e nya kemaŋkura. 32 Sa maŋ kaŋ shin nɛ fo kebaawɔtɔ e shin nɛ Juw be esa kama ŋko Griik be esa kama ŋko
         Ebɔrɛ be asɔri na to be ekama e tɔr. 33 Kusɔ nɛ ma ere bee wora nde: Kusɔ kama nɛ mee wora, mee wora ania nna nɛ k par ekama
         ŋkaa maa fɛ ŋ gbagba be kumu so so, ekama be kumu so nɛ mee wora loŋ, saŋɛ na so baaŋ
         nya kumɔlga.

111 Amoso, men baa kute ma to fanɛ kananɛ mee kute Kristo to na.Kebaabuu kumu so ashi asɔri to be asheŋ2 Saŋkikɛ mee chɔrɔ menyi nna ŋkpal men ka bee nyiŋi ma kusɔ kama to nɛ kananɛ men baa
         kɔ keŋini mo nɛ n ta n sa menyi na to so.3 Ama mee sha nna nɛ men pin fanɛ enyɛn kama be kumu e la Kristo, nɛ eche malɛ be kumu
         la enyɛn nɛ Kristo malɛ be kumu la Ebɔrɛ. 4 Amoso, enyɛn kama nɛ e bee ta kusɔ a buu mbe kumu so nsaa kule Ebɔrɛ ŋko nsaa wu abɔrɛsheŋ
         to a malga basa to bee ŋaba mbe kumu nna na. 5 Ama eche kama malɛ nɛ e bee kule Ebɔrɛ ŋko a wu abɔrɛsheŋ to a malga basa to nsaa
         maa ta shɛŋ a chɛ kumu bee ŋaba mbe kumu nna na. K baa du fanɛ b ka kpasa mbe kumu
         nna. 6 Nɛ eche baa maa ta shɛŋ a chɛ kumu, kumo ere a daga fanɛ e shin nɛ b she mo. Ama nɛ
         fanɛ keshɛ eche na ŋko kekpesa mo so bee keta mo anishinyɔr bre, kumo ere amo be kache
         na e baa ta kusɔ a chɛ mbe kumu. 7 A maŋ daga enyɛn bre ka ta kusɔ ko m buu mbe kumu so, ŋkpal manɛ so, e la Ebɔrɛ be
         kaduli nɛ Ebɔrɛ be kemaŋkura nna. Ama eche bre la enyɛn be kemaŋkura nna. 8 Ŋkpal manɛ so, mannɛ enyɛn e shi eche to, eche e shi enyɛn to. 9 Ebɔrɛ malɛ maŋ pɔr enyɛn nna n sa eche, e pɔr eche nna n sa enyɛn. 10 Amoso, a daga fanɛ eche e baa ta kusɔ a chɛ mbe kumu a ŋini fanɛ e wɔ mo kul be kaseto
         nna ŋkpal emalaika so. 11 Ama men baa nyiŋi fanɛ Enyɛnpe na to, nɛ enyɛn maŋ wɔtɔ, eche maŋ la shɛŋ, nɛ eche
         malɛ maŋ wɔtɔ, enyɛn maŋ la shɛŋ. 12 Ŋkpal manɛ so, kananɛ eche baŋ shi enyɛn to na, loŋ koŋwule na nɛ eche bee kurge enyɛn.
         Ama kusɔ kama malɛ shi Ebɔrɛ kutɔ nna. 13 Menyi alɛ gbagba e keni kesheŋ ere to, a daga fanɛ eche e baa kule Ebɔrɛ basa to ŋkaa
         maŋ ta shɛŋ n chɛ kumu a? 14 Nɛ men keni Ebɔrɛ be kapɔr kikɛ to, men maŋ wu fanɛ nɛ enyɛn baa kɔ emin tenteŋ, k
         la ŋaba nna n sa mo ere gbagba a? 15 Ama men maŋ nyi fanɛ nɛ eche bre kɔ emin tenteŋ, k la mbe kemaŋkura nna a? Ŋkpal manɛ
         so, Ebɔrɛ sa mo emin tenteŋ na nna nɛ a baa buu mo so.16 To, kusɔ nɛ ŋ kaŋɛ ere, nɛ esa kama nɛ e bee sha keji kumo emɔrɔ, kusɔ nɛ mee kaŋɛ
         amodoŋwura e la fanɛ kusɔ nɛ anyi nɛ Ebɔrɛ be asɔriana na to ebi kikɛ bee bɛ so nna
         na.Enyɛnpe be daŋkarejibi be asheŋ17 Le be kesheŋ ŋini ere bre to, m maŋ kɔ kechɔrɔ kama a sa menyi, ŋkpal manɛ so, men
         be nshɛrana to kejija e wɔtɔ, kelɔŋɛ maŋ wɔtɔ. 18 Kusɔ nɛ k juŋkpar nde: N nu fanɛ men baŋ shɛr fanɛ asɔri, men kɔ kebargatoana nna
         menyi to, ma alɛ yirda kumo ashi ekpa ko so. 19 Kumo alɛ la kashenteŋ nna fanɛ menyeeŋ baa kɔr abar to, saŋɛ na so, loŋ beeŋ shin
         nɛ basa e pin bumo nɛ b yil to nɛnɛ.20 Men ka bee kaa shɛr a sha keji Enyɛnpe be kejibi na, mannɛ Enyɛnpe be kejibi na nɛ
         menyee ji, 21 ŋkpal manɛ so, men ka bee kaa ji na, ekama baa ji mo peya nna a maŋ naa jo esa kama.
         Amoso, beko wɔ akoŋ to nna nɛ beko malɛ nuu nsa m boo. 22 Men maŋ kɔ epeana nna nɛ men baa ji nsaa nuu ndoŋana a? Ŋko menyee fɛl Ebɔrɛ be asɔri
         nna nsaa ŋaba bumo nɛ b maŋ kɔ shɛŋ na nna a? To, nɛ le ere, nuso nɛ mee kaŋɛ menyi?
         N chɔrɔ menyi ŋkpal le ere so a? Loŋ maaŋ wora kikɛ kuraa. 23 Ŋkpal manɛ so, kusɔ nɛ n nya ashi Enyɛnpe kutɔ nɛ ma alɛ gba bee ta a sa menyi na
         fanɛ: Kanyɛ mo nɛ b daŋ debɔr Enyɛnpe Yesu na, e daŋ ta bodobodo nna 24 n chɔrɔ Ebɔrɛ n loge nseŋ bu kumo to nseŋ kaŋɛ: “Ma eyur nɛ ŋ kɔ a sa menyi nde, men
         baa wora kesheŋ ere a nyiŋi ma.” 25 B ka ji n loge nɛ e ta kawiebi na malɛ n wora kananɛ e daŋ wora na ŋ kaŋɛ: “Kawiebi
         ere e la Ebɔrɛ nɛ dimɛdi be ŋkre popɔr ŋkpal ma ŋklaŋ so na. Men baa wora loŋ saŋkikɛ
         nɛ menyee nuu asɔrso be asɔnuuso ashi kumo to na a nyiŋi ma.” 26 Ŋkpal manɛ so, saŋkama nɛ menyee we bodobodo ere nsaa nuu kawiebi ere to be asɔ, menyee
         kute Enyɛnpe na be luwu be asheŋ to nna na hale n ya fo saŋɛ nɛ e beeŋ ya ba na. 27 Amoso, ekama nɛ e we Enyɛnpe be bodobodo na nseŋ nuu asɔrso be asɔnuuso na ekpa nɛ
         k maŋ daga so, wora alubi nna ŋ gbiti Enyɛnpe be eyur nɛ mbe ŋklaŋ na nna na. 28 Amoso, a daga fanɛ esa e keni mbe kumu so nɛnɛ pɔɛŋ nseŋ we Enyɛnpe be bodobodo na
         nseŋ nuu asɔnuuso na ashi kawiebi na to. 29 Ŋkpal manɛ so, ekama nɛ e ji kejibi na nseŋ nuu asɔnuuso na ashi kawiebi na to nsaa
         maŋ nyi kusɔ nɛ eyur na bee ŋini, bee ji nna nsaa nuu kasogberge a sa mbe kumu nna
         na. 30 Amoso nɛ menyi to be bedamta maŋ kɔ eleŋ nsaa lɔ nɛ menyi be beko malɛ gba wu na.
         31 Ama nɛ an baŋ keni anyi gbagba be ŋgbene to nɛnɛ bre, anyi maaŋ luri demuji kama to.
         32 Ama nɛ Enyɛnpe na baŋ sa anyi kasogberge n niŋi anyi ekpa, e bee wora loŋ nna, saŋɛ
         na so, e maaŋ ta anyi n ti durnyaebi so m mur. 33 Amoso, ŋ kurgepoana, men baŋ ba nɛ men ba tu abar n ji, men baa jo abar. 34 Ekama nɛ akoŋ kɔ, amodoŋwura e ji epe, saŋɛ na so, men baŋ ba shɛr abar so, kumo be
         lalaloge maaŋ bar kasogberge.To, asheŋ nɛ a ka na bre, ŋ kaŋ ba, meeŋ ŋini menyi amo alɛ be afito.

Kiyoyu Cheeŋ na be ŋkɛ be asheŋ121 To, naniere ŋ kurgepoana, men shin nɛ an keni ŋkɛ mo nɛ a bee shi Kiyoyu na to na
         be asheŋ to. Mee sha fanɛ men baa nyi amo be asheŋ nna. 2 Men nyi fanɛ saŋɛ nɛ men daa maŋ nyi Ebɔrɛ na, Setani e daŋ fuli menyi ekpa kama nɛ
         men daŋ bɔla so nɛ men bɛ agbir nɛ a la asɔ wuso na so. 3 Amoso, mee sha fanɛ men pin fanɛ esa kikɛ nɛ e kɔ Ebɔrɛ be Kiyoyu na maaŋ tiŋ ŋ kaŋɛ
         le: “Kɔnɔso e baa wɔ Yesu so!” Esa kikɛ malɛ maaŋ tiŋ ŋ kaŋɛ: “Yesu e la Enyɛnpe”
         ama Kiyoyu Cheeŋ na e shin nɛ e kaŋɛ loŋ.4 Kiyoyu to be ŋkɛ be nnaŋ to e wɔtɔ, ama Kiyoyu koŋwule na e naa sa amo kikɛ. 5 Ashuŋ be nnaŋ to damta nɛ Enyɛnpe ta m bɔɔ mbe basa enɔ, ama Enyɛnpe koŋwule e wɔtɔ.
         6 Ekpa be nnaŋ to damtaana so nɛ basa bee bɔla a shuŋ, ama Ebɔrɛ koŋwule na e kɔ amo
         a wɔ basa to a shuŋ. 7 Kiyoyu na bee bɔla ekpa pɔtɛana so nna a lara mbe kumu a ŋini ekama nɛ mbe basa kikɛ
         e nya kechɛto, 8 Kiyoyu na bee kaa sa esa ko kanyiasheŋ be kamalga be kakɛ nna ŋkaa sa eko malɛ nfɛra
         mo nɛ a shi mo gbagba kutɔ nɛ e malga be kakɛ. 9 Kiyoyu koŋwule na malɛ gbagba e naa sa eko malɛ yirda fanɛ Ebɔrɛ beeŋ wora kusɔ ko
         be kakɛ nseŋ sa esa ko malɛ kakɛ nɛ e baa chɛ basa. 10 Eko malɛ e bee sa mo kakɛ nna nɛ e baa wora emamachisheŋ, eko malɛ nɛ e sa mo kewuŋkaŋɛ
         be kakɛ, n sa eko malɛ kanyiasheŋ mo nɛ k bee shin nɛ esa bee pin ayoyu to be kakɛ,
         eko malɛ nɛ e sa mo ŋgbar mo nɛ e maa nu be nnaŋ to be ketiŋ ŋ gbar be kakɛ, nseŋ
         sa eko malɛ ŋgbar mo nɛ e maa nu be afito be kekute be kakɛ. 11 Ade malɛ kikɛ Kiyoyu koŋwule na gbagba e naa sa amo, mo e naa sa basa ŋkɛ na be kekama
         kanaŋkamaso nɛ e bee sha.Eyur koŋwule nɛ kumo be mba damta be asheŋ12 Fanɛ kananɛ eyur baa la kukoŋwule kumo alɛ nsaa kɔ mba damta nɛ kumo be mba na kikɛ
         wɔ eyur koŋwule so na gbagba na nɛ Kristo gba du. 13 Ŋkpal manɛ so, Kiyoyu koŋwule na e shin nɛ anyi kikɛ, Juwebi ŋko Griikebi, anya ŋko
         bumo nɛ b wɔ bumo be amu kikɛ nyam bɔla kabɔrɛbɛr so ŋ ki eyur koŋwule to ebi nyam
         nɛ anyi kikɛ ba nya Kiyoyu koŋwule na. 14 Ŋkpal manɛ so, eyur na maŋ la kaba koŋwule nna, mba damta nna. 15 Nɛ eyur be keya baŋ kaŋɛ le: “Ŋkpal ŋ ka maŋ la enɔ so so, m maŋ la eyur na be kaba,”
         loŋ maaŋ tiŋ n shin nɛ k sa maŋ naa la eyur na be kaba. 16 Nɛ kusoe baŋ kaŋɛ fanɛ: “Ŋkpal ŋ ka maŋ la kenishi so, m maŋ la eyur na be kaba,”
         loŋ maaŋ tiŋ n shin nɛ k sa maŋ naa la eyur na be kaba. 17 To, nɛ eyur ere kikɛ daa la kenishi nna, nnɛ nɛ kenu daa beeŋ baa wɔ? Ŋko nɛ eyur
         ere kikɛ daa la kusoe nna, nnɛ nɛ efɛa be kenu daa beeŋ baa wɔ? 18 Ama kananɛ k du ere Ebɔrɛ ta eyur be kaba kama nna n wɔtɔ eyur na to kananɛ e bee
         sha fanɛ a baa du. 19 Nɛ amo kikɛ daa la kaba koŋwule nna, nuso nɛ eyur na daa beeŋ baa du? 20 Ama kananɛ k du ere, mba damta e wɔtɔ, ama eyur koŋwule malɛ nna. 21 Kenishi maaŋ tiŋ ŋ kaŋɛ enɔ le: “M maa sha fo kechɛto.” Kumu malɛ maaŋ tiŋ ŋ kaŋɛ
         ayadra le: “M maa sha men be kechɛto.” 22 Ama nɛ fo keni to, feeŋ wu fanɛ eyur ere be mba nɛ a pɔ ga a chɔ mba nɛ a ka na e
         daga anyi. 23 Mba mo nɛ anyee kaa fɛ fanɛ a maŋ la shɛŋ na malɛ nɛ anyee kaa ta bunyaŋ damta a sa.
         Mba mo nɛ a maŋ walɛ kenishiso na malɛ nɛ anyee kaa keni so nɛnɛ. 24 An be mba mo nɛ a walɛ kenishiso na bre maŋ daga le be kekeniso ere. Ebɔrɛ gbagba
         e ta eyur be mba kikɛ n chɔga abar so nɛ e ta bunyaŋ n sa mba mo nɛ a maŋ kɔ bunyaŋ
         amo gbagba be amu so na. 25 Saŋɛ na so kebarga to kama maaŋ baa wɔ eyur na to, ama mbaana na kikɛ beeŋ baa kɔ
         kagbene koŋwule a keni abar so. 26 Eyur na be kaba koŋwule baa wu ebesa, eyur na kikɛ bee wu ebesa nna, kaba koŋwule
         malɛ baa nya bunyaŋ, mba na kikɛ bee nya kagbenefuli nna. 27 To, menyi e la Kristo be eyur na nsaa la kumo be mba kukoko to.28 Asɔri na to, basa nɛ Ebɔrɛ juŋkpar n lara e la beshuŋipo, bumo nɛ b bɛ so e la abɔrɛsheŋ
         be bewuŋkaŋɛpo, besasopo e la beŋinipo, n ta emamachishumpoana m bɛ so, n ta bechɛpo
         nɛ bechɛtopo nɛ bumo nɛ baa keni ashuŋ be asheŋ to so m bɛ so nseŋ ta bumo nɛ baa
         gbar ŋgbar mo nɛ bumo gbagba maa nu m bɛ so. 29 Bumo kikɛ e la beshuŋipo a? Bumo kikɛ e la abɔrɛsheŋ be bewuŋkaŋɛpo a? Bumo kikɛ e
         la beŋinipo a? Bumo kikɛ e naa shuŋ emamachishuŋ a? 30 Bumo kikɛ e kɔ kechɛ be kakɛ a? Bekama e naa gbar ŋgbar nɛ bumo gbagba maa nu a? Bekama
         e naa kute ŋgbar nɛ bumo gbagba maa nu be afito a? Ayai, mannɛ bumo kikɛ e naa wora
         loŋ. 31 Amoso, men baa ta men be ŋgbene kikɛ a fin ŋkɛ mo nɛ a walɛ ga na.Ma alɛ beeŋ ŋini menyi ekpa mo nɛ k beeŋ yɛr menyi anishito n ti so.

Kasha be asheŋ131 Nɛ m baa tiŋ a gbar basa nɛ emalaika gba be ŋgbar ŋkaa maa kɔ kasha, kumo ere m baa
         du fanɛ kakure bureso nna ŋko awɔr fuloŋ.2 Hale nɛ m baa kɔ abɔrɛsheŋ be kewuŋkaŋɛ be kakɛ nsaa tiŋ a pin ewulosheŋ kikɛ nɛ kanyiasheŋ
         kikɛ to nsaa kɔ yirda kikɛ ma to a tiŋ a tia abeeŋkaa maa kɔ kasha bre,m maŋ la shɛŋ.3 Nɛ m baa tiŋ a ta kusɔ nɛ ŋ kɔ a kɛ basa ŋkaa beeŋ naŋ tiŋ n ta ma eyur n sa fanɛ
         b chɔɔ edɛ ŋkpal ma yirda so,ma alɛ ŋkaa maa kɔ kasha bre,kumo ere m maŋ nya tɔnɔ kikɛ.4 Kasha la kanyiti nna nɛkebaala esa.Kasha maa besa eyur,kumo alɛ maa maŋ kumu so.K maŋ la kumu be ketintoŋko nfɛlso be kebaawɔtɔ.5 Esa nɛ e kɔ kasha maa fin mo gbagba nawule be kelela.Kasha wɔ esa to e maa nya agbo manaŋ manaŋ,mo alɛ maa ta alubi nɛ esa wora mo a wɔtɔ kagbene to.6 Kasha wɔ esa to, mbe kagbene maa fuli mo ŋkpal kulubi so, kashenteŋ e naa fuli mbe
         kagbene. 7 Kasha wɔ esa to e maa gben a yige kusɔ kama to, e bee yirda kusɔ kama nna a tama kusɔ
         kama nsaa yil to kanyitiso malɛ saŋkama.8 Kasha maa loge kikɛ.Ama kewuŋkaŋɛana brenɛ ŋgbar pɔtɛana be kegbarnɛ kanyiasheŋ bre kikɛ beeŋ ba choŋ.9 Ŋkpal manɛ so, anyi be kanyiasheŋ ere nɛ anyi be kewuŋkaŋɛ ere maŋ naŋ bɔlɔ so n loge.10 Ama kusɔ nɛ k bɔlɔ so kaŋ ba, kusɔ nɛ k maŋ bɔlɔ so beeŋ choŋ.11 Ŋ ka daa la kebia, n daa malga fanɛ kebia nnaa fɛ nfɛra fanɛ kebiaa pin asheŋ to fanɛ kebia.Ama ŋ ka ba ki enimu nɛ n yige mbibisheŋ ma asheŋ to.12 Naniere bre anyee wu asɔ nna lii fanɛ an ka bee keni digi to na. Ama saŋko anyeeŋ
         wu kusɔ kama kenishiso nɛnɛ.Naniere n nyi asheŋ to gbrɛbi nna, ama saŋko meeŋ pin kusɔ kama to nɛnɛ n loge fanɛ
         kananɛ Ebɔrɛ nyi ma to na.13 Ama asheŋ ere kikɛ to asɔ nɛ a beeŋ baa wɔtɔ e la, yirda nɛ tama nɛ kasha, ama amo
         alɛ kikɛ be kejuŋkparso e la kasha.

Kewuŋkaŋɛ nɛ ŋgbar pɔtɛana be ŋkɛ be asheŋ141 Amoso, men baa kɔ a fin kasha nseŋ ta menyi be ŋgbene kikɛ n fin ŋkɛ mo nɛ a shi Kiyoyu
         na kutɔ na, fɔnfɔŋ kewu abɔrɛsheŋ ŋ kaŋɛ be kakɛ na. 2 Ŋkpal manɛ so, esa kama nɛ e bee gbar ŋgbar mo nɛ e maa nu na, maa gbar amo nna a
         sa basa, Ebɔrɛ nɛ e bee gbar amo a sa, ŋkpal manɛ so, esa kama maa nu amo. E bee bɔla
         Kiyoyu na to nna a malga wuloso be mmalga. 3 Ama esa kama nɛ e bee wu abɔrɛsheŋ na to a kaŋɛ bre bee malga nna a sa basa a chɛ
         bumo to nɛ b baa yɔ anishito nsaa leŋ bumo to a wushi bumo kagbene. 4 Esa kama nɛ e bee gbar ŋgbar mo nɛ e maa nu, bee chɛ mo nawule be kumu to nna nɛ e
         yɔ anishito, ama ekama nɛ e bee wu abɔrɛsheŋ to a kaŋɛ bre, bee chɛ asɔri to ebi na
         kikɛ to nna nɛ b yɔ anishito. 5 Nɛ men kikɛ daa gbar ŋgbar pɔtɛana nna, k daa beeŋ par ma, ama kusɔ nɛ k chɔ loŋ e
         la men kikɛ ka daa beeŋ baa tiŋ a wu abɔrɛsheŋ to a kaŋɛ. Ŋkpal manɛ so, esa nɛ e
         bee wu abɔrɛsheŋ to a kaŋɛ, chɔ esa nɛ e bee gbar ŋgbar mo nɛ e maa nu, ama esa ko
         baa wɔ ndoŋ a beeŋ tiŋ ŋ kute ŋgbar na be afito nɛ asɔri na to ebi kikɛ e nya kechɛto
         n yɔ anishito. 6 Ŋ kurgepoana, nɛ m baŋ ba menyi kutɔ m ba kaa gbar ŋgbar mo nɛ m maa nu ŋkaa maŋ bar
         menyi kelaraŋŋini ko ŋko kanyiasheŋ ko ŋko kewu abɔrɛsheŋ ŋ kaŋɛ ŋko keŋini ko, mannɛ
         be tɔnɔ nɛ menyeeŋ nya? 7 Hale alaŋsɔ fanɛ kalopi nɛ jaŋjilaŋ nɛ a maŋ kɔ ŋkpa ere gba, nɛ b maŋ foŋ ŋko n laŋ
         amo amo be ekpa so, nuso nɛ feeŋ wora m pin amo be kushu ka wɔ ebel? 8 Ŋko nɛ fanɛ akarma maŋ laŋ ntempeni kananɛ k daga, nuso nɛ basa bee wora a bela ase
         a yɔ kena to? 9 To, loŋ nɛ k du n sa menyi. Nɛ men baa maŋ gbar ŋgbar mo nɛ basa bee nu, nuso nɛ esa
         beeŋ wora m pin kusɔ nɛ menyee kaŋɛ? Nɛ b baa maa pin amo to, kumo ere fee malga a
         sa afu nna na. 10 Ŋgbar nnaŋ to damta e wɔ durnya ere to, amo alɛ kikɛ be kekama kɔ kifito nna. 11 Ama nɛ fanɛ m baa maa nu ŋgbar mo nɛ esa bee malga, kumo ere esa nɛ e bee malga amo
         la efɔ nna ma kutɔ nɛ ma alɛ la efɔ mo kutɔ. 12 Loŋ nɛ k du n sa menyi alɛ gba. Amoso, ŋkpal men ka bee kɔ a fin kenya ŋkɛ mo nɛ Kiyoyu
         na bee sa so, men baa pere kenishi a nya ŋkɛ mo nɛ a bee shin nɛ asɔri na bee yɔ anishito
         ga na.13 Amoso, ekama nɛ e bee gbar ŋgbar mo nɛ e maa nu, e baa kule Ebɔrɛ fanɛ e shin nɛ e
         baa tiŋ a kute amo be afito. 14 Ŋkpal manɛ so, nɛ m baa kule Ebɔrɛ ŋgbar mo nɛ m maa nu to, ma kiyoyu e naa kule,
         ama ma nfɛra bre maa wora shɛŋ shɛŋ. 15 To, naniere, nuso nɛ meeŋ baa wora? Meeŋ baa ta ma kiyoyu a kule Ebɔrɛ nseŋ naa ta
         ma nfɛra gba a kule Ebɔrɛ. Meeŋ baa ta ma kiyoyu a boŋ nshɛ nseŋ naa ta ma nfɛra gba
         a boŋ amo. 16 Nɛ fee ta fo kiyoyu a chɔrɔ Ebɔrɛ, nuso nɛ esa pɔtɛ mo nɛ e ba asɔri na to ŋkaa maa
         nu ŋgbar na bee wora a shuli ‘Amɛn’ a wɔtɔ fo kechɔrɔ na to? Ŋkpal manɛ so, e maŋ
         nyi kusɔ nɛ fee kaŋɛ. 17 Shere fo kabɔrɛchɔrɔ na beeŋ baa kɔ kifito ga, ama esa pɔtɛ na maaŋ nya kechɛto kama
         n yɔ anishito. 18 Mee chɔrɔ Ebɔrɛ ga fanɛ mee gbar ŋgbar mo nɛ m maa nu a chɔ menyi be ekama. 19 Ama nɛ m baa wɔ asɔri to mee kaa sha kemalga mmalga anu mo nɛ basa beeŋ tiŋ n nu to
         nna nɛ n ta amo ŋ ŋini basa na asɔ, a chɔ ŋ ka gbar mmalga ŋgboŋ kudu mo nɛ a wɔ ŋgbar
         mo nɛ b maa nu to.20 Ŋ kurgepoana, men sa maa fɛ nfɛra fanɛ mbia. Alubi bre be kewora be kaplɛa so men
         baa la mbia, ama men be nfɛra bre to, men baa la basa kpar. 21 Abɔrɛsibɛ na malɛ e naa kaŋɛ loŋ fanɛ Enyɛnpe na yɛ: “Meeŋ bɔla basa nɛ b kɔ ŋgbar
         pɔtɛana nɛ befɔ be nnɔana to m malga n sa basa ere, ama nɛ n wora loŋ gba, b maaŋ
         nu n sa ma.” 22 Amoso, ŋgbar mo nɛ amo be begbarpo maa nu be kegbar bee ŋini basa nɛ b maŋ la beyirdapo
         kusɔ ko nna, mannɛ beyirdapo na, ama kewu abɔrɛsheŋ ŋ kaŋɛ bre la kusɔ nɛ k bee ŋini
         beyirdapo kusɔ ko nna, k maŋ kɔ shɛŋ a ŋini bumo nɛ b maŋ la beyirdapo.23 Ŋkpal manɛ so, nɛ asɔri na to ebi kikɛ ba shɛr nɛ ekama nyam bee gbar ŋgbar nɛ b maa
         nu ana nɛ esa pɔtɛ ŋko bumo nɛ b maŋ la beyirdapo ba luri nshɛr na to, b maaŋ kaŋɛ
         fanɛ menyee lɔ eboŋ nna a? 24 Ama nɛ fanɛ asɔri na to ebi kikɛ bee wu abɔrɛsheŋ na to a kaŋɛ nɛ emo nɛ e maŋ la
         eyirdapo ŋko esa pɔtɛ ba luri nshɛr na to, asheŋ nɛ e bee nu na kikɛ beeŋ shin nɛ
         e keni mbe asheŋ to n shin nɛ e wu mbe alubi. 25 Mbe wulo to be nfɛra beeŋ lar n dii efuli nɛ e gbir n dese kasawule m maŋ Ebɔrɛ so
         ŋ kaŋɛ le: “Kashenteŋto, Ebɔrɛ wɔ menyi kutɔ nfe.”Asɔri to be asheŋ nɛ amo be ekpa so be asheŋ26 To, ŋ kurgepoana, naniere manɛ e naŋ ka nɛ an kaŋɛ? Men baŋ ba shɛr asɔri to, eko
         beeŋ baa kɔ kapandi be kashɛ ŋko keŋini ko ŋko kelaraŋŋini be kesheŋ ko ŋko ŋgbar
         nɛ e maa nu be kegbar ŋko amo be kifito be kekute. A daga fanɛ men baa wora ade kikɛ
         nɛ asɔriebi na e nya kechɛto n yɔ anishito. 27 Nɛ basa baa shin nɛ b gbar ŋgbar mo nɛ b maa nu, men shin nɛ k baa la fanɛ basa anyɔ
         ŋko b baa shi ga, b baa la basa asa ŋ gbar amo kukoko to nɛ esa ko malɛ e kute amo
         be afito. 28 Nɛ esa nɛ e beeŋ tiŋ ŋ kute ŋgbar na be afito maŋ wɔtɔ, egbarpo na e lo mbe kɔnɔ asɔri
         na to nseŋ malga mo gbagba be kumu to nɛ Ebɔrɛ kutɔ. 29 Kekama malɛ to a daga fanɛ abɔrɛsheŋ be bewuŋkaŋɛpo anyɔ ŋko besa e malga abɔrɛsheŋ
         nɛ bumo nɛ bumo alɛ ka na e belsi asheŋ nɛ bumo na kute na. 30 Ama nɛ abɔrɛsheŋ be ewuŋkaŋɛpo kama nɛ e bee malga nɛ kelaraŋŋini be kubɔya ko shi
         Ebɔrɛ kutɔ m ba esa ko nɛ e tase nshɛr na to na kutɔ, ewuŋkaŋɛpo na e lo to. 31 Ŋkpal manɛ so, men kikɛ beeŋ tiŋ n wu abɔrɛsheŋ to ŋ kaŋɛ kukoko to, saŋɛ na so ekama
         beeŋ koya kusɔ ko nseŋ nya keleŋto. 32 Abɔrɛsheŋ be bewuŋkaŋɛpoana gbagba e wɔ bumo be kewuŋkaŋɛ be ayoyu. 33 Ŋkpal manɛ so, Ebɔrɛ maŋ la kebagato be Ebɔrɛ nna, kagbenewushi be Ebɔrɛ e la mo.34 A daga fanɛ beche e baa lo bumo be nnɔ to ashi asɔriana to fanɛ kananɛ k du ashi Ebɔrɛ
         be basa larasoana na kikɛ be asɔriana na to na. B maŋ kɔ ekpa nɛ b malga, a daga fanɛ
         b baa bar bumo be amu kaseto fanɛ kananɛ abɔrɛsibɛ na bee kaŋɛ na. 35 Kusɔ kama nɛ baa sha kepinto, b bishi bumo kulana epe, ŋkpal manɛ so, k la anishinyɔr
         be kesheŋ nna fanɛ eche e baa malga asɔri to. 36 Cha, menyi kutɔ nɛ Ebɔrɛ be kamalga na fara ŋko menyi nawule kutɔ nɛ k yɔ?37 Ekama nɛ e bee fɛ fanɛ abɔrɛsheŋ be ewuŋkaŋɛpo e la mo ŋko fanɛ e la kiyoyu to be
         esa nna e baa nyi fanɛ kusɔ nɛ mee sibɛ a sa menyi ere la kamalga naseso mo nɛ k shi
         Enyɛnpe kutɔ nna. 38 Nɛ e baŋ kplaŋ le be kesheŋ ere so, baaŋ kplaŋ mo alɛ gba so.39 Amoso, ŋ kurgepoana, men baa kɔ a fin kewu abɔrɛsheŋ ŋ kaŋɛ, menyi alɛ e sa maa kuŋ
         ŋgbar mo nɛ amo be begbarpo maa nu amo be kegbar ekpa ashi menyi to. 40 Ama a daga fanɛ men baa wora kusɔ kama nɛnɛ ekpa niŋiso so.

Kristo be ketiŋi luwu to be asheŋ151 Naniere, ŋ kurgepoana, mee sha fanɛ n nyiŋi menyi baru lela mo nɛ n daŋ bɔ n sa menyi
         nɛ men sɔ a yil kumo to na be asheŋ nna. 2 Baru lela na so nɛ menyee nya kumɔlga, nɛ men baa kɔ kumo to kpakpa nna na, ama men
         daŋ yirda jiga nna. 3 Ŋkpal manɛ so, kusɔ nɛ n daŋ nya nɛ ma alɛ gba daŋ ta m bɔɔ menyi enɔ fanɛ kusɔ nɛ
         k juŋkpar e la fanɛ: Kristo wu nna ŋkpal anyi be alubi so fanɛ kananɛ abɔrɛsibɛ na
         bee kaŋɛ na fanɛ 4 b daŋ puli mo, ama e tiŋi ashi luwu na to kumo be kachɛ sasopo to fanɛ kananɛ abɔrɛsibɛ
         na bee kaŋɛ na. 5 E ka tiŋi na e daŋ lar Pita nawule so nseŋ naŋ lar bumo bebɛsopo kuduanyɔ na kikɛ
         so. 6 Amo be kaman nɛ e lar bekurgepo mo nɛ b chɔ basa alfa anu so ashi kaboŋ koŋwule. Bumo
         be galeŋga kraa wɔ ŋkpa to kabre, ama beko bre wu. 7 E daŋ lar Jeems gba so nseŋ naŋ lar beshuŋipoana na kikɛ so. 8 Ade kikɛ nyam be kaman nɛ e lar ma alɛ so, k daa du fanɛ b ka kurge ma saŋɛ gela nna.9 Ŋkpal manɛ so, ma e la beshuŋipoana na kikɛ be emantopo, a maŋ daga fanɛ b ka tre
         ma eshuŋipo gba, ŋkpal manɛ so, n tɔrɔ Ebɔrɛ be asɔri. 10 Ama ŋkpal Ebɔrɛ be kuwɔr be kakɛ so nɛ n du kananɛ n du ere na, mo alɛ be kuwɔr be
         kakɛ mo nɛ k ba ma so ere maŋ la jiga nna. Ama nɛ fo keni to, ma e shuŋ ga a chɔ bumo
         kikɛ, mannɛ ma gbagba bre, Ebɔrɛ be kuwɔr be kakɛ na e wɔ ma to a shuŋ. 11 Amoso, nɛ ma kutɔ nɛ kamalga na daŋ shi ŋko bumo kutɔ nɛ k daŋ shi, kusɔ nɛ anyee
         ta a sa menyi nna na, kumo alɛ nɛ men yirda na.Bubuni be ketiŋi luwu to be asheŋ12 Ama nɛ fanɛ baa bɔ Kristo be baru na a kaŋɛ fanɛ e tiŋi luwu to, nuso nɛ men be beko
         bee wora a kaŋɛ fanɛ ketiŋi luwu to maŋ wɔtɔ? 13 Nɛ fanɛ ketiŋi luwu to maŋ wɔtɔ, kumo ere Kristo gba maŋ tiŋi luwu to. 14 Nɛ fanɛ Kristo malɛ baa maŋ tiŋi luwu to, kumo ere, anyi be kubɔya nɛ anyee bɔ na,
         maŋ kɔ kifito, nɛ men be yirda gba maŋ kɔ kifito. 15 Kumo be buushi, nɛ k baa la kashenteŋ nna fanɛ bubuni maa tiŋi luwu to bre, kumo ere
         anyee ku efɛ nna a deŋi Ebɔrɛ ŋkpal an ka ji shɛda fanɛ Ebɔrɛ tiŋi Kristo ashi luwu
         to, nɛ mo alɛ maŋ tiŋi mo ashi luwu na to so so. 16 Ŋkpal manɛ so nɛ bubuni baa maa tiŋi ashi luwu to bre, kumo ere Kristo gba maŋ tiŋi
         luwu to. 17 Nɛ Kristo malɛ daa maŋ tiŋi ashi luwu na to, kumo ere, men be yirda na daa maaŋ baa
         kɔ tɔnɔ nɛ menyi alɛ kraa wɔ men be alubi to 18 nɛ bumo nɛ b daŋ yirda Kristo pɔɛŋ nseŋ wu na malɛ foe bumo be alubi to kuraa. 19 Nɛ fanɛ durnya ere to be kebaawɔtɔ to nawule so nna nɛ an kɔ tama Kristo to, kumo
         ere a daga fanɛ basa ka shu anyi so a chɔ basa kikɛ nyam.20 Ama kashenteŋ malɛ nna fanɛ Kristo juŋkpar bumo nɛ b wu na kikɛ n tiŋi luwu to. 21 Ŋkpal manɛ so, esa koŋwule so nɛ luwu bɔla m ba durnya to, esa koŋwule malɛ so nɛ
         ketiŋi luwu to gba ba durnya to. 22 Ŋkpal manɛ so, kananɛ ekama beeŋ wu ŋkpal e ka shi Adam to so na, loŋ koŋwule na nɛ
         Ebɔrɛ beeŋ sa ekama nɛ e shi Kristo to na ŋkpa. 23 Ama ekama nɛ mbe saŋɛ nna, sososo Kristo nɛ e la ejuŋkparso na e tiŋi, mo alɛ kaŋ
         naŋ ba, bumo nɛ b la mo peya na e naaŋ tiŋi m bɛ so. 24 Kumo be kaman nɛ e mur kuwurji kikɛ nɛ kenimuji kikɛ nɛ eleŋana kikɛ nɛ durnya be
         ekar na e fo nɛ e ta kuwura na m bɔɔ Ebɔrɛ Etuto na enɔ. 25 Ŋkpal manɛ so, a daga fanɛ e baa ji kuwura loŋ n ya fo saŋɛ nɛ Ebɔrɛ beeŋ ta mo doŋana
         kikɛ n wɔtɔ mbe enɔ to na. 26 Edoŋ mo nɛ Ebɔrɛ beeŋ mur lalaloge e la luwu. 27 Loŋ malɛ nɛ abɔrɛsibɛ na bee kaŋɛ na fanɛ: “Ebɔrɛ ta kusɔ kama m bɔɔ mo enɔ,” ama
         kananɛ k bee kaŋɛ fanɛ kusɔ kama ere maa ŋini fanɛ Ebɔrɛ mo nɛ e bee ta kusɔ kama
         a bɔɔ Kristo enɔ na gba ti kusɔ kama na so nna. 28 Nɛ kusɔ kama malɛ baa wɔ mo ere Ebɔrɛ be enɔ to, kumo ere Ebinyɛn na malɛ gbagba beeŋ
         baa wɔ Ebɔrɛ nɛ e ta kusɔ kama n wɔtɔ mbe enɔ to na be enɔ to, saŋɛ na so Ebɔrɛ beeŋ
         baa la kusɔ kikɛ a sa esa kikɛ.29 Basa ko wɔtɔ nɛ baa bɛr bumo kabɔrɛbɛr ŋkpal basa nɛ b wu so. To, nɛ fanɛ basa maa
         tiŋi luwu to kuraa, manɛ e ba nɛ basa bee yili bubuni be katelamu to a shin nɛ baa
         bɛr bumo kabɔrɛbɛr? 30 To, nɛ anyi alɛ ai? Manɛ e ba nɛ anyee luri kenishipere to le saŋkama ere? 31 Ŋ kurgepoana, mee kaŋɛ menyi nna fanɛ kachɛ kama mee wu nna. Kede malɛ baa kɔ kashenteŋ
         nna fanɛ kananɛ mee wu ma kumu ŋkpal men ka la Kristo Yesu, an Nyɛnpe peya na so.
         32 Saŋɛ nɛ n daa wɔ Ɛfeses na basa daa sa a sa ma tɔrɔ nna fanɛ ma nɛ asɔbɔya lubi ka
         daa kɔ na. To, nɛ fanɛ bubuni maa tiŋi luwu to nna, manɛ be tɔnɔ nɛ n nya? Nɛ bubuni
         baa maa tiŋi ashi luwu to, kumo ere kusɔ nɛ abɔrɛsibɛ na bee kaŋɛ na bɔla nna na fanɛ:
         “Men shin nɛ an baa ji nsaa nuu anyi be kepar, ŋkpal manɛ so, anyi maŋ nyi ŋko echefo
         anyeeŋ wu.” 33 Men sa maŋ kaŋ fule men be amu. Beteri lubi e naa jija da lela. 34 Men naŋ bɛta n nya nfɛra nsaa maŋ naa wora alubi kashenteŋto. Menyi be beko maŋ nyi
         Ebɔrɛ. Kesheŋ nɛ mee kaŋɛ menyi ere la men be anishinyɔr nna.Ketiŋi luwu to be eyur na be asheŋ35 Ama shere esa ko beeŋ bishi: “Nuso nɛ bubuni bee tiŋi ashi luwu to? Nuso be eyur nɛ
         baaŋ ba kaa kɔ?” 36 Ewulpo ere, fo maŋ nyi fanɛ kusɔ nɛ fo duu na gbagba maa wora, ama k baŋ wu nna pɔɛŋ
         nseŋ kɔr n wora a? 37 Kusɔ nɛ fee kaa duu na maŋ la keduuso na be kedibi gbagba nna. Shere k la kuyu ŋko
         kusɔ duuso be yiri ko be keduuso nna pɔɛŋ nɛ k kɔr n daŋ. 38 Ebɔrɛ malɛ e naa sa keduuso na kedibi mo nɛ e bee sha, keduuso kama malɛ nɛ kumo be
         yiri to be kedibi. 39 Mannɛ eyur kama e la kukoŋwule. Edimɛdi peya kɔr asɔbɔya peya to nɛ mbuibi peya kɔr
         ekɔrɔtɔ malɛ gba peya to. 40 Ebɔrɛso be eyurana malɛ gba wɔtɔ nɛ kasawule so malɛ gba peya wɔtɔ. Ebɔrɛso be eyurana
         na malɛ be kela kɔr kasawule so be eyurana be kela to. 41 Kananɛ epeŋi bee fuli to kɔr kananɛ kufɔl nɛ achɛkpabiana bee fuli to to. Achɛkpabiana
         malɛ gba to amo be kefulto kɔr abar to. 42 To, kananɛ k beeŋ baa du saŋɛ nɛ bubuni bee tiŋi ashi luwu to nna na. Eyur mo nɛ baa
         ta a puli na la kusɔ nɛ k bee bɛ nna, kumo nɛ Ebɔrɛ bee tiŋi ashi luwu to na bre maa
         bɛ. 43 Kumo be kepuli to, k maŋ kɔ bunyaŋ, ama kumo be ketiŋi bre to, kumo nɛ kemaŋkura nna.
         Kumo be kepuli to, kapɔshi nɛ k kɔ, kumo be ketiŋi bre to, kumo nɛ eleŋ nna. 44 Kumo be kepuli to, durnya ere to be eyur nna, kumo be ketiŋi bre to, kiyoyu to be
         eyur e naaŋ baa la.Nɛ fanɛ durnya ere to be eyur ere baa wɔtɔ, loŋ koŋwule na nna nɛ kiyoyu to be eyur
         na gba wɔtɔ. 45 Loŋ malɛ nɛ abɔrɛsibɛ na bee kaŋɛ na fanɛ: “Sososo be Adam na daŋ ki kusɔ futeso nna,”
         nɛ lalaloge be Adam na malɛ daŋ ki ŋkpasapo be Kiyoyu. 46 Mannɛ fanɛ kiyoyu to be asheŋ e juŋkpar m ba, durnya ere to be asheŋ e juŋkpar m ba,
         amo alɛ be kaman pɔɛŋ nɛ kiyoyu to be asheŋ ba. 47 Sososo be esa na daŋ shi kasawule ere so nna, shishɛr to be esa. Esa nyɔsopo na bre
         shi ebɔrɛso nna. 48 Bumo nɛ b shi durnya ere to na du fanɛ emo nɛ b ta shishɛr m pɔr na nna, bumo nɛ b
         la ebɔrɛso peya na du fanɛ emo nɛ e shi ebɔrɛso m ba na nna. 49 Kananɛ an daŋ baa kɔ shishɛr be esa na be kaduli anyi so na, loŋ koŋwule na nɛ anyeeŋ
         ba kaa kɔ esa nɛ e shi ebɔrɛso na gba be kaduli.50 Bekurgepoana, mee kaŋɛ menyi nna na fanɛ kusɔ nɛ b ta eyur nɛ ŋklaŋ n wora maaŋ tiŋ
         n nya Ebɔrɛ be kuwura na to n luri, kusɔ nɛ k bee bɛ malɛ kikɛ maaŋ tiŋ n nya kakpa
         nɛ luwu maŋ wɔtɔ n luri. 51 Men keni nɛ ŋ kaŋɛ menyi wulo to be kesheŋ ko fanɛ mannɛ anyi kikɛ e naaŋ wu, ama
         anyi kikɛ beeŋ chɛrga. 52 K beeŋ wora epul to nna manaŋ fanɛ kenishi ka ŋe to na, saŋɛ nɛ lalaloge be kabel
         na beeŋ shu na. Kabel na kaŋ shu, bubuni beeŋ tiŋi n nya kiyoyu to be eyur nɛ a maaŋ
         naŋ mur na, saŋɛ na malɛ nɛ anyi kikɛ bee chɛrga na. 53 Ŋkpal manɛ so, a daga fanɛ eyur mo nɛ k bee mur ere ka ba ki eyur mo nɛ k maa mur.
         A daga fanɛ eyur mo nɛ k bee wu ere ka ba ki eyur nɛ k maa wu.54 Amoso, nɛ eyur nɛ k bee mur ere baŋ ki eyur mo nɛ k maa mur na nɛ eyur nɛ k bee wu
         ere malɛ ki eyur nɛ k maa wu na, kumo ere kusɔ nɛ abɔrɛsibɛ na bee kaŋɛ na bee bɔla
         ekpa nna na fanɛ:“Naniere luwu mur. Kekɔmpɔɔso e ka.55 Luwu, nnɛ nɛ feeŋ naŋ nya basa m pɔɔ so?O luwu nnɛ nɛ fo kedoro be eleŋ na naa wɔ?”56 Kulubi so nɛ luwu kɔ eleŋ a doro anyi, mbra na malɛ so nɛ kulubi kɔ eleŋ anyi so.
         57 Ama anyee chɔrɔ Ebɔrɛ ga ŋkpal manɛ so, mo e naa bɔla an Nyɛnpe Yesu Kristo so a shin
         nɛ anyee kɔ a pɔɔ so.58 Amoso ŋ kurgepo shasoana, men baa yil to kpakpa. Men sa maŋ shin nɛ shɛŋ shɛŋ e tia
         menyi ashi to. Saŋkikɛ men baa ta men be ŋgbene kikɛ a wɔtɔ Enyɛnpe be kushuŋ na to,
         ŋkpal manɛ so, menyi alɛ gba baa nyi fanɛ men be kegben nɛ menyee gben a sa Enyɛnpe
         na maaŋ to jiga kikɛ.

Toto mo nɛ baaŋ to n chɛ Ebɔrɛ be basa to be asheŋ161 To, naniere men shin nɛ an keni keto toto n sa Ebɔrɛ be basa na be asheŋ to. Men baa
         wora kananɛ ŋ kaŋɛ Galeeshaebi be asɔriana fanɛ b baa wora na. 2 Alediachɛ kama, men be ekama e ta amansherbi kanaŋkamaso nɛ e beeŋ tiŋ n nase, saŋɛ
         na so men maaŋ baa jo nɛ m ba pɔɛŋ nɛ men naa wora toto na. 3 Ma alɛ kaŋ ba meeŋ ta nwɔl mo nɛ a bee ŋini basa nɛ men lara na n shuŋi loŋ be basa
         na nɛ b ta menyi be kakɛ na n yɔ Jerusalɛm. 4 Nɛ k kaŋ daga fanɛ ma alɛ gba e yɔ, kumo ere baaŋ tu ma n yɔ.Asɔ nɛ Pɔɔl bee sha kewora be asheŋ5 Mee fɛ kebɔla Masɛdonia be efuli so nna. Ma alɛ kaŋ yɔ ndoŋ, meeŋ ba chɔrɔ menyi.
         6 Shere meeŋ wora nchɛnnyɔ menyi kutɔ, fo maŋ de so gba meeŋ baa wɔ ndoŋ awo be jemanɛ
         ere to kikɛ gba, saŋɛ na so kumo be kaman menyeeŋ chɛ ma to ashi ma enite to kaplɛkama
         nɛ meeŋ yɔ. 7 M maa sha fanɛ m baa choŋ naniere le nseŋ wu menyi. Mee fɛ nna fanɛ nɛ Enyɛnpe shuli
         nɛ n nya saŋɛ, meeŋ chena menyi kutɔ n wora nchɛnnyɔ. 8 Ama ŋ kraa beeŋ baa wɔ Ɛfeses nfe n ya fo Pɛntekɔst be saŋɛ, 9 ŋkpal manɛ so, kushuŋ lela gboŋgboŋi be ekpa bugi nna n sa ma nɛ n shuŋ, ama basa
         nɛ b maa sa ma kashuli malɛ shi.10 Timoti kaŋ ba, men keta mo nɛnɛ nsaa maŋ shin nɛ kufu e pɛ mo fanɛ efɔ, ŋkpal manɛ
         so, mo alɛ gba bee shuŋ Enyɛnpe na be kushuŋ nna fanɛ ma. 11 Amoso, esa kama e sa maŋ kaŋ kini mo. Men chɛ mo to nɛ e nya ekpa n lar ndoŋ kagbenewushiso
         m ba ŋ kutɔ nfe. Mo nɛ bekurgepoana na nɛ mee keni ekpa na.12 An kurgepo Apɔlɔs bre be asheŋ, n leŋ mo to ga fanɛ e tu bekurgepo mo na n ya bɔɔ
         menyi so, ama k daa maŋ wɔ mbe nfɛra to kuraa fanɛ e yɔ menyi kutɔ naniere. E kaŋ
         nya ekpa, e beeŋ ba.Pɔɔl be ŋkela be mmalga be asheŋ13 Men baa da so a yil men be yirda na to kpakpa a kɔ kenyɛn nseŋ naa kɔ eleŋ. 14 Kusɔ kama nɛ menyee wora, men shin nɛ k baa shi kasha to.15 Bekurgepoana, men nyi fanɛ Stɛfanas nɛ mbe kowu to ebi e la bekurgepo juŋkparsoana
         ashi Akaya be kasawule so, bumo alɛ ta bumo be amu kikɛ nna a shuŋ Ebɔrɛ be basa laraso.
         16 Amoso, mee kule menyi nna fanɛ men baa nu a sa le be basa nɛ bekama malɛ gba nɛ b
         luri loŋ be kushuŋ na to a wɔtɔ a shuŋ kumo na. 17 Stɛfanas nɛ Fɔɔchunates nɛ Akaikɔs ka ba, ma kagbene fuli ma ga, ŋkpal manɛ so, men
         ka maŋ wɔ nfe ere, bumo e ba tal to. 18 Ŋkpal manɛ so, b leŋ ma to nseŋ leŋ menyi alɛ gba to loŋ. Loŋ be basa na daga fanɛ
         men baa sa bumo bunyaŋ.Lalaloge be kechɔrɔ be asheŋ19 Asɔriana to ebi nɛ b wɔ Eeshia be kasawule so nfe ere kikɛ bee chɔrɔ menyi. Akwila
         nɛ Prisila nɛ asɔriebi nɛ baa shɛr bumo pe na kikɛ bugi kagbene a chɔrɔ menyi ga ashi
         Enyɛnpe to. 20 Bekurgepoana nɛ b wɔ nfe na kikɛ bee chɔrɔ menyi. Men ta kagbenefuli be kechɔrɔ cheembi
         n chɔrɔ abar.21 Ma, Pɔɔl gbagba e naa ta ma enɔ a sibɛ le be kechɔrɔ be kawɔl ere na. 22 Ekama nɛ e maa sha Enyɛnpe na, kɔnɔso e baa wɔ amodoŋwura na so. An Nyɛnpe e naaŋ
         bɛta m ba. 23 Enyɛnpe Yesu be kuwɔr be kakɛ e baa wɔ menyi so. 24 Ma kasha e baa wɔ menyi kikɛ so ashi Kristo Yesu to. Amɛn.2 KƆRINTEBIKawɔl nyɔsopo nɛ Pɔɔl sibɛ n sa Kɔrintebi na2 Kɔrintebi2KɔKAWƆL NYƆSOPO NƐ PƆƆL SIBƐ N SAKƆRINTEBINA

11 Kawɔl ere shi ma Pɔɔl nɛ m bɔla Ebɔrɛ be keparso so a la Kristo Yesu be eshuŋipo na
         nɛ an kurgepo Timoti kutɔ nna a yɔ Ebɔrɛ be asɔriebi nɛ b wɔ Kɔrint be kade to nɛ
         Ebɔrɛ be basa nɛ b wɔ Griis be kasawule so kikɛ na kutɔ. 2 An Tuto Ebɔrɛ nɛ Enyɛnpe Yesu Kristo e sa menyi kuwɔr be kakɛ nɛ kagbenewushi.Pɔɔl ka bee di Ebɔrɛ epaŋ be asheŋ3 Men shin nɛ an baa chɔrɔ Ebɔrɛ, an Nyɛnpe Yesu Kristo mo Tuto na. Mo e la Etuto nɛ
         e kɔ kuwɔr nseŋ naa la esa nɛ keleŋto kikɛ bee shi mo kutɔ na. 4 Mo e naa leŋ anyi to ashi anyi be etɔrɔ kikɛ to, saŋɛ na so anyi alɛ beeŋ tiŋ n ta
         keleŋto mo nɛ an gbagba nya ashi Ebɔrɛ kutɔ na n leŋ bekama malɛ nɛ b wɔ etɔrɔ be
         yiri kikɛ to. 5 Ŋkpal manɛ so, kananɛ an baa tu Kristo a ji mbe awurfoŋ damta na, loŋ koŋwule na nɛ
         anyee bɔla Kristo so a nya keleŋto damta gba. 6 Nɛ an baŋ ji awurfoŋ, menyi be keleŋto nɛ kumɔlga so so nɛ an ji loŋ be awurfoŋ na.
         Nɛ an baa nya keleŋto, kumo ere, menyi alɛ gba beeŋ nya loŋ be keleŋto nna na. Kumo
         alɛ e naa shin nɛ menyee nya eleŋ nɛ men tiŋ n nyiti awurfoŋ koŋwule nɛ anyee ji na.
         7 Tama mo nɛ anyi alɛ kɔ menyi so na maa gbuŋgbuŋ to, ŋkpal manɛ so, an nyi fanɛ kananɛ
         men baa tu anyi a ji an be awurfoŋ na, loŋ koŋwule na malɛ nɛ men naa tu anyi a nya
         anyi be keleŋto gba.8 Bekurgepoana, anyee sha fanɛ men pin kekɔrfɛ mo nɛ b kɔrfɛ anyi ashi Eeshia be kasawule
         so nna. Kashenteŋto, asheŋ nɛ b daŋ ta n tu anyi na daŋ wora anyi egbɛ ga n ya kaa
         pɔɔ anyi so, nɛ an daa fɛ fanɛ anyi be ŋkpaana loge durnya to. 9 Kashenteŋto, an daa fɛ anyi be ŋgbene to nna fanɛ b ta luwu be mbra nna n ji m bri
         anyi. Ama le be kesheŋ ere daŋ ba loŋ nna nɛ an sa maŋ kaa yirda anyi gbagba be amu,
         ama anyeeŋ baa yirda Ebɔrɛ nɛ e bee tiŋi basa ashi luwu to na. 10 Loŋ be kenishipere lubi be asheŋ na to nɛ e daŋ mɔlga anyi ashi to, mo alɛ beeŋ naŋ
         mɔlga anyi. An ta anyi be tama nna n deŋi mo so fanɛ e beeŋ naŋ lɔŋɛ m mɔlga anyi
         11 nɛ menyi alɛ e baa ta men be kabɔrɛkule a kule a chɛ anyi to. Ebɔrɛ malɛ beeŋ nu men
         be kabɔrɛkule damta nɛ menyee kule a sa anyi na n nɛfa anyi nɛ k shin nɛ basa damta
         e bugi bumo be nnɔ n di Ebɔrɛ na epaŋ ŋkpal anyi so.Pɔɔl ka chɛrga asheŋ nɛ e daa fɛ kewora be asheŋ12 Naniere le be kesheŋ ere so nɛ anyee puchi fanɛ: Anyi be ŋgbene bee kaŋɛ anyi fanɛ
         an tiŋ ŋ keta anyi be amu nɛnɛ ashi durnya ere to, fɔnfɔŋ anyi nɛ menyi be kebaawɔtɔ
         be kaplɛa so. Ŋgbene mo nɛ a shi Ebɔrɛ kutɔ a maŋ kɔ kulubi nseŋ niŋi na nɛ an ta
         n wora asheŋ. Amoso, mannɛ durnya ere be kanyiasheŋ so nɛ an ta n wora loŋ. Ebɔrɛ
         be kuwɔr be kakɛ so nɛ loŋ be asheŋ tiŋ n wora. 13 Mannɛ asɔ nɛ menyi maaŋ tiŋ ŋ kraŋ ŋko m pin to nɛ anyee sibɛ a sa menyi. Amoso, mee
         tama fanɛ kananɛ men fara a pin asheŋ to ashi anyi kutɔ gbrɛgbrɛ ere, menyeeŋ ba pin
         amo to nɛnɛ. 14 Kumo e la fanɛ menyeeŋ pin fanɛ menyeeŋ tiŋ ŋkpal anyi so n ji njɔŋ fanɛ kananɛ anyeeŋ
         kpal menyi so n ji njɔŋ Enyɛnpe Yesu be kachɛ na.15 Ŋkpal ŋ ka daŋ baa nyi kesheŋ ere geeŋ so, n daŋ yili kumo nna fanɛ meeŋ ba chɔrɔ
         menyi pɔɛŋ, saŋɛ na so menyeeŋ nu ebel ale anyɔ. 16 Ŋkpal manɛ so, n daŋ yili kumo nna fanɛ ŋ kaa yɔ Masɛdonia, meeŋ bɔɔ menyi so. Ma
         alɛ naŋ ya shi Masɛdonia a bɛta a choŋ nɛ m ba shin nɛ men chɛ ma to nɛ n yɔ Judiya.
         17 To, kananɛ n daŋ fɛ kewora ere na daa la alefashaso be kusɔ nna a? Ŋko n fɛ asheŋ
         nɛ meeŋ wora nna fanɛ durnya ere to be esa a kaŋɛ fanɛ mm, mm, nseŋ naa yili epul
         na malɛ to a kaŋɛ m-m, m-m? 18 Kananɛ Ebɔrɛ maa chɛrga kɔnɔ na, loŋ koŋwule na nɛ anyi alɛ gba be kamalga maŋ la
         mm nɛ m-m be kamalga. 19 Ŋkpal manɛ so, Ebɔrɛ Pibinyɛn Yesu Kristo na nɛ ma nɛ Sailas nɛ Timoti bɔ mbe kubɔya
         n sa menyi na daa maa kaŋɛ mm nseŋ naŋ kilgi ŋ kaŋɛ m-m epul na to, saŋkikɛ mm e daa
         wɔ mo to. 20 Ŋkpal manɛ so, Ebɔrɛ be nnɔ naseso baa sha a baa shi kanaŋkamaso, amo kikɛ la mm be
         mmalga nna ashi Kristo to. Amoso, mo so nɛ anyee bɔla a shuli ‘Amɛn’ a ta kemaŋkura
         a sa Ebɔrɛ. 21 Ebɔrɛ koŋwule na malɛ e naa shin nɛ anyi nɛ menyi kikɛ bee yili kpakpa ashi Kristo
         to. Mo e nɛfa anyi n yili 22 nseŋ ta mbe kenya be ndulgi n dulgi anyi nseŋ ta mbe Kiyoyu n wɔtɔ anyi be ŋgbene
         to a ŋini fanɛ mo e wɔ anyi.23 Mo alɛ Ebɔrɛ koŋwule na nɛ mee tre fanɛ e baa la ma shɛdajipo n ji kashenteŋ fanɛ
         ŋ ka daa maa sha nɛ men be ŋgbene e jija so nɛ n daa maŋ naŋ bɛta m ba Kɔrint na.
         24 Men baa nyi fanɛ mannɛ fanɛ anyee sha keŋini menyi kenimu nna ashi yirda na to, ama
         kusɔ nɛ anyee wora e la fanɛ anyee tu menyi nna a wora asheŋ ŋkpal men be kenya kagbenefuliso
         so. Yirda malɛ so nɛ men yil kpakpa na.

21 Amoso, n yili kumo ma kagbene to nna fanɛ m maaŋ naŋ ba bɔɔ menyi so n naŋ sa menyi
         kagbenejija. 2 Ŋkpal manɛ so, nɛ m baŋ jija men be ŋgbene, wanɛ e naa wɔtɔ n naŋ ti menyi nɛ n jija
         men be ŋgbene na so nɛ e naŋ leŋ ma to? 3 N daŋ sibɛ kawɔl na n sa menyi nna, saŋɛ na so, ŋ kaŋ ba, menyi basa nɛ baaŋ shin
         nɛ ma kagbene e fuli ma na maaŋ jija ma kagbene, ŋkpal manɛ so, m baa kɔ menyi kikɛ
         be yirda fanɛ ma kagbenefuli la menyi kikɛ be kagbenefuli nna. 4 Tɔrɔgboŋ nɛ kagbenejija to nɛ n daa wɔ n ta anishichubi damta n sibɛ menyi kawɔl na
         nɛ n shin nɛ men pin kananɛ mee sha menyi kikɛ nɛnɛ, mannɛ fanɛ n jija menyi be ŋgbene.Ketampaŋ alubiworapo be asheŋ5 Nɛ esa baŋ bar kagbenejija anyi to, mannɛ ma kagbene nɛ amodoŋwura jija, ama nɛ fo
         keni to, menyi kikɛ be ŋgbene nɛ e jija. M maa sha fanɛ n ta kenishipere ga n tu amodoŋwura
         na. 6 Ŋkpal manɛ so, kasogberge nɛ amodoŋwura na teŋ nya ashi basa galeŋga kutɔ kukwe. 7 Naniere kusɔ nɛ k daga fanɛ men baa wora e la fanɛ men ta m paŋ mo nseŋ leŋ mo to,
         saŋɛ na so mbe kagbenejija damta na maaŋ pɔɔ mo so. 8 Amoso, men jande, men ŋini mo fanɛ menyee sha mo kashenteŋto. 9 Amoso nɛ n daŋ sibɛ menyi kawɔl na nɛ n wora menyi ŋ keni ŋko men kɔ kasonu ashi kusɔ
         kama to a. 10 Nɛ esa baŋ wora kulubi nɛ men ta m paŋ mo, ma alɛ gba ta m paŋ amodoŋwura na. Nɛ kusɔ
         nɛ ma alɛ baŋ ta m paŋ, nɛ ketampaŋ be kesheŋ ko malɛ baa wɔtɔ nna na, n ta nna m
         paŋ ashi Kristo be anishito ŋkpal menyi so. 11 Saŋɛ na so, Setani maaŋ nya anyi, ŋkpal manɛ so, an nyi mbe nfɛra.Pɔɔl be kagbene ka kaa Trowas be kade to be asheŋ12 Ŋ ka daŋ ba Trowas be kade to nɛ m ba bɔ Kristo be baru lela na, n wu fanɛ kashenteŋto
         Enyɛnpe bugi kushuŋ na be ekpa. 13 Ama ma kagbene daa maŋ dese ma kuraa ŋkpal ŋ ka daa maŋ tu an kurgepo Taites na so.
         Amoso, n daŋ kela ndoŋebi na nna nseŋ yɔ Masɛdonia.Kebɔla Kristo to a kɔ eleŋ be asheŋ14 Ama anyee chɔrɔ Ebɔrɛ ga, ŋkpal manɛ so, mo e naa shin nɛ anyee tu Kristo a nite kekɔmpɔɔso
         be ekpa so nseŋ naa bɔla anyi so a shin nɛ Kristo be kenyi bee sɔ kaplɛkama fanɛ efɛa
         belbelso na. 15 Ŋkpal manɛ so, an du fanɛ Kristo be efɛa belbelso nna a sa Ebɔrɛ a wɔ basa nɛ baa
         nya kumɔlga nɛ bumo nɛ baa mur bumo be alubi to to. 16 Bumo nɛ baa mur na, k la fanɛ kɔrtɔ lubi nna a mɔ, ama bumo nɛ baa nya kumɔlga na
         bre, k la fanɛ efɛa belbelso nna a bar ŋkpa. To, nɛ wanɛ e naaŋ tiŋ n wora le be kesheŋ
         ere? 17 Anyi alɛ maŋ du fanɛ basa damta nɛ b kɔ Ebɔrɛ be kawɔl to na a fin kenya tɔnɔ ko n
         ji na nna. Anyi ere, Ebɔrɛ e shuŋi anyi, amoso, nfɛra niŋiso nɛ an kɔ a malga asheŋ
         Kristo be ketre to ashi Ebɔrɛ be anishito.

Kɔnɔkoŋwule be ŋkre popɔr na be anya be asheŋ31 To, kede bee ŋini fanɛ an naŋ fara nna a kpaŋ anyi be amu nna ŋko? Ŋko a daga fanɛ
         anyi alɛ gba ka naŋ nya eleŋ be nwɔl nna nɛ an ta n yɔ men kutɔ fanɛ kananɛ beko bee
         wora na a? 2 Menyi gbagba e la anyi be kawɔl nɛ b sibɛ n deŋi an be ŋgbeneana so nɛ basa kikɛ e
         baa wu nsaa kraŋ amo. 3 Menyi alɛ gba bee ŋini fanɛ men la kawɔl nna n shi Kristo kutɔ a la anyi be kushuŋ
         ere be tɔnɔ. Mannɛ kleembi nɛ b ta n sibɛ amo, bumo alɛ maŋ sibɛ amo n deŋi ajembu
         so, ama Ebɔrɛ nɛ e wɔ ŋkpa to be Kiyoyu nɛ b ta n sibɛ amo dimɛdi be ŋgbene so.4 Le be tama ere nɛ an bɔla Kristo so a kɔ ashi Ebɔrɛ be anishito. 5 Ama mannɛ fanɛ an gbagba ka kɔ eleŋ ko fanɛ an gbagba e wora kushuŋ na, Ebɔrɛ kutɔ
         nɛ anyi be eleŋ na bee shi. 6 Mo e shin nɛ an ki kɔnɔkoŋwule be ŋkre popɔr be beshumpo, k la kiyoyu to be kesheŋ
         nna, mannɛ mbra to be kasibɛ be kesheŋ, ŋkpal manɛ so, mbra to be kasibɛ na bee bar
         luwu nna nɛ Kiyoyu na malɛ bee sa ŋkpa.Kɔnɔkoŋwule be ŋkre popɔr na be kemaŋkura na be asheŋ7 B daŋ sibɛ mbra na n deŋi ajembu so nna. Saŋɛ nɛ anebi Mosis daŋ ta amo n sa Israɛlebi
         na nɛ Ebɔrɛ be kemaŋkura lar efuli hale n shin nɛ Mosis be anishiakpa daa kpa edɛ
         nɛ Israɛlebi daa maŋ tiŋ ŋ keni mo. Nɛ kumo be kekpa edɛ na malɛ ka daa beeŋ ba loge
         gba nde! 8 To, nɛ mbra ere be kushuŋ nɛ k bee bar luwu na ka kɔ le be kemaŋkura ere, Kiyoyu na
         be kushuŋ maaŋ baa kɔ kemaŋkura a chɔ loŋ a? 9 Nɛ fanɛ kushuŋ nɛ k bee ji a bri basa baa kɔ kemaŋkura kumo to, kumo ere, kushuŋ nɛ
         k bee ji a mɔlga basa na beeŋ baa kɔ kemaŋkura a chɔ loŋ. 10 Ŋkpal manɛ so, nɛ an ta le be kemaŋkura ere m ber sososo peya na, sososo peya na maaŋ
         baa la shɛŋ. 11 Ŋkpal manɛ so, nɛ kusɔ nɛ k maaŋ chɛr ŋkeŋ loge daa kɔ kemaŋkura kumo to, kumo ere
         kusɔ nɛ k maaŋ loge bre be kemaŋkura beeŋ baa chɔ loŋ ga.12 Ŋkpal an ka kɔ le be tama ere so, an kɔ kenyɛn nɛ an baa wora asheŋ. 13 Anyi maŋ du fanɛ Mosis nɛ e daŋ ta kusɔ kuŋso ŋ kuŋ mbe anishiakpa nɛ Israɛlebi e
         sa maŋ wu kananɛ mbe anishiakpa be kekpa edɛ daa chɛrga nsaa loge na. 14 Ama kashenteŋto bumo be ŋgbeneana daŋ ti nna a du kpakpa, hale kabre b baŋ kraŋ kɔnɔkoŋwule
         be ŋkre dra na, kusɔ kuŋso na kraa wɔtɔ nna, ŋkpal manɛ so, Kristo nawule so nɛ kusɔ
         kuŋso na bee lar ashi to. 15 Kashenteŋto, b baŋ kraŋ Mosis be mbraana na hale mbre, kusɔ kuŋso kraŋ buu bumo be
         ŋgbeneana so nna a shin nɛ baa pin amo to a gben. 16 Ama nɛ esa baŋ kilgi n ta mbe kumu n sa Enyɛnpe bre, kusɔ kuŋso na bee lar nna ashi
         to. 17 Enyɛnpe e la Kiyoyu na, kaplɛkama malɛ nɛ Enyɛnpe be Kiyoyu malɛ wɔ, ndoŋ nɛ kamooji
         wɔ. 18 Ama anyi ere kikɛ ka maŋ kɔ kusɔ kuŋso nɛ k buu anyi be anishiakpaana so nsaa nyaŋɛ
         Enyɛnpe be kemaŋkura be kefulto na a ŋini basa na bee chɛrga nna a duli mo a ti so
         a nya kemaŋkura nɛ k bee wora keshi a ti so. Kesheŋ ere shi Enyɛnpe nɛ e la Kiyoyu
         na kutɔ nna.

Abɔrɛsheŋ be kanya be asheŋ41 To, ŋkpal Ebɔrɛ ka wu anyi kuwɔr n sa anyi le be kushuŋ ere so, anyi maa pɔ aba. 2 Naniere, an yige wulo to be asheŋ nɛ anishinyɔr be ekpaana. Anyi maa ta kafule a wora
         asheŋ, anyi alɛ maa chɛrga Ebɔrɛ be kamalga na. Ama kashenteŋ nɛ an lara n dii efuli.
         Loŋ malɛ, ekama be nfɛra fɛso beeŋ ŋini mo fanɛ an walɛ nna ashi Ebɔrɛ be anishito.
         3 Hale nɛ kusɔ kuŋso buu anyi be baru lela nɛ anyi bɔ ere so gba, k wora loŋ nna n sa
         basa nɛ baa mur bumo be alubi to na. 4 Bumo alɛ maŋ yirda nna, ŋkpal manɛ so, durnya ere to be ebɔrɛ na e tan bumo be anishiana,
         saŋɛ na so b maaŋ baa wu Kristo nɛ e la Ebɔrɛ be kaduli gbagba na be kemaŋkura be
         baru lela na be kefulto na. 5 Ŋkpal manɛ so, mannɛ anyi gbagba be asheŋ be baru nɛ anyee bɔ, Yesu Kristo be baru
         nɛ anyee bɔ a kaŋɛ fanɛ mo e la Enyɛnpe na nɛ anyi alɛ la men be beshumpo ŋkpal Yesu
         so. 6 Ebɔrɛ mo nɛ e kaŋɛ fanɛ: “Men shin nɛ kefulto e shi tentembiri to n lar n nyaŋɛ,”
         koŋwule na e naa shin nɛ mbe kefulto bee nyaŋɛ anyi be ŋgbeneana to a bar anyi Ebɔrɛ
         be kemaŋkura be kanyiasheŋ be kefulto nɛ k bee nyaŋɛ Kristo be anishito na.7 Ama anyi, bumo nɛ an kɔ le be kanya ere du fanɛ mba nna a ŋini fanɛ eleŋ nɛ k chɔ
         kekama na la Ebɔrɛ peya nna, mannɛ anyeya. 8 Saŋɛ damta baa nyaŋ anyi nna, ama anyi alɛ maa bɛa to. Saŋko anyee wulto to, ama anyi
         alɛ maa wulto to cheche. 9 Baa tɔrɔ anyi, ama Ebɔrɛ maa kini anyi. Baa ŋmɛa anyi a lɛ, ama anyi alɛ maa mur.
         10 Saŋkikɛ an kɔ Yesu be luwu nna an be eyurana to a na, saŋɛ na so Yesu na be ŋkpa gba
         beeŋ baa lar anyi be eyurana to a ŋini basa. 11 Ŋkpal manɛ so, saŋkikɛ, anyi nɛ an wɔ ŋkpa to ere nɛ luwu maŋ wɔ kufɔ ŋkpal Yesu so,
         saŋɛ na so basa beeŋ wu mbe ŋkpa malɛ gba ashi anyi be eyurana nɛ luwu bee pɔɔ amo
         so ere to. 12 Amoso, luwu wɔ anyi to nna a shuŋ nɛ ŋkpa malɛ gba wɔ menyi to a shuŋ. 13 Abɔrɛsibɛ na bee kaŋɛ fanɛ Ewura Deevid kaŋɛ: “N yirda nna so nɛ m malga.” To, loŋ
         be yirda be kiyoyu koŋwule na nɛ anyi alɛ gba kɔ a yirda nsaa malga na. 14 Ŋkpal manɛ so, an nyi fanɛ esa nɛ e tiŋi Enyɛnpe Yesu luwu to na beeŋ tiŋi anyi alɛ
         gba nɛ Yesu na nseŋ ta anyi nɛ menyi kikɛ n yɔ mo gbagba be anishito. 15 Menyi alɛ be kechɛto so nɛ ade malɛ kikɛ du loŋ na, saŋɛ na so Ebɔrɛ malɛ be kuwɔr
         be kakɛ beeŋ baa salga to a tu basa damta a ti so nɛ b baa kɔ kechɔrɔ be kabɔrɛkule
         damta a ti so a sa Ebɔrɛ nɛ e nya kemaŋkura.16 Amoso, an maa pɔ aba. Anyi be eyur so bre bee nya kapɔshi nna a ti so, anyi be ayoyu
         bre to bee wora eleŋ nna kapa nɛ kanyɛ a ti so. 17 Kabre nawule be etɔrɔbi ere beeŋ kaŋ bar anyi kemaŋkuragboŋ nɛ k maŋ kɔ ekar nsaa
         bɔ etɔrɔ ere ga. 18 Ŋkpal manɛ so, anyi be nfɛra yuu asɔ nɛ esa maaŋ tiŋ n wu kenishiso na nna, mannɛ
         asɔ nɛ basa bee wu kenishiso. Kusɔ nɛ anishi malɛ bee wu maa chɛr ko, ama kusɔ nɛ
         basa maaŋ tiŋ n wu kenishiso bre wɔtɔ nna mbaanaayɔ.
         
            

         
      

   
      
         5
Anyi be ebɔrɛso be kowu be asheŋ51 Ŋkpal manɛ so, an baa nyi fanɛ eyur mo nɛ k du fanɛ wajɛbu nɛ an wɔ kumo to durnya
         ere to ere baŋ jija, an kɔ kowu ashi Ebɔrɛ kutɔ, ebu nɛ b maŋ ta enɔ m pɔr kumo nɛ
         k wɔ ebɔrɛso mbaanaayɔ. 2 Naniere bre an wɔtɔ nna a shu to nsaa jo anyi be ebɔrɛso be kowu nɛ baaŋ ta m buu
         anyi fanɛ kusɔbuuso na kenishipereso. 3 Ŋkpal manɛ so, nɛ an baŋ buu kusɔbuuso na, an maaŋ naŋ delge so a wɔtɔ. 4 Ŋkpal manɛ so, an ka kraa wɔ eyur mo nɛ k du fanɛ wajɛbu ere to bre, anyee shu to
         nna nsaa wɔ kafɔŋ to, ŋkpal manɛ so, an maa sha fanɛ an delge so. Anyee sha fanɛ an
         buu anyi be ebɔrɛso be kusɔbuuso nna, saŋɛ na so ŋkpa beeŋ mur kusɔ nɛ k beeŋ wu na
         kikɛ nyam. 5 Ebɔrɛ e bela anyi ase n yili le be kesheŋ ere nseŋ ta mbe Kiyoyu n sa anyi nɛ e baa
         la asɔ nɛ e kɔ a sa anyi kikɛ be tɔɔnɛ.6 Amoso, saŋkikɛ anyi maa pɔ aba, ŋkpal manɛ so, an nyi fanɛ an ka baa wɔ epe ashi anyi
         be eyur ere to ere, anyi nɛ Enyɛnpe na wɔ kufɔ. 7 Ŋkpal manɛ so, yirda nɛ an kɔ a na, mannɛ anishi fuful. 8 Anyi maa pɔ aba kikɛ nsaa sha ga fanɛ nɛ an daŋ nya nna an daa beeŋ lar anyi be eyur
         ere nɛ k la anyi pe ere to nseŋ daŋ ya kaa wɔ epe ashi an Nyɛnpe na kutɔ. 9 Ama kusɔ nɛ an baŋ yili e la fanɛ anyeeŋ baa wora mbe aparsheŋ. K maŋ tir ŋko an wɔ
         epe nfe ashi anyi be eyur ere to ŋko an wɔ kufɔ nna. 10 Ŋkpal manɛ so, kachako an kikɛ beeŋ yili Kristo be anishito nɛ e ji anyi demu. Ekama
         beeŋ nya kusɔ nɛ k daga mo ŋkpal kusɔ nɛ amodoŋwura wora ashi mbe eyur ere to so,
         kelela ŋko kulubi.Kenamba abar so be kubɔya be asheŋ11 Ŋkpal anyi alɛ ka nyi kusɔ nɛ baa tre Ebɔrɛ be kaŋana na so, anyee wora ania nna ga
         a chɛ basa to nɛ b pin kusɔ nɛ k wɔtɔ. Ebɔrɛ e nyi kananɛ an du nɛnɛ nɛ ma alɛ bee
         tama fanɛ loŋ nɛ menyi alɛ gba nyi anyi ashi men be ŋgbene to. 12 To, kede bee ŋini fanɛ an naa sha kekpaŋ anyi be amu nna n sa menyi ŋko? Ayai, kusɔ
         nɛ anyee wora e la fanɛ anyee sa menyi ekpa nna nɛ men kpal anyi so n ji njɔŋ. Saŋɛ
         na so, menyeeŋ tiŋ n nya kusɔ ko ŋ kaŋɛ basa nɛ baa keni dimɛdi be eyilikpa nawule
         so a ji njɔŋ nsaa maa keni kusɔ nɛ k wɔ kagbene to na. 13 Ŋkpal manɛ so, nɛ an baa maa kɔ nfɛra, keshuŋ Ebɔrɛ so nɛ anyi maŋ kɔ nfɛra, nɛ anyi
         alɛ naa kɔ anyi be nfɛra kleembi, menyi so nɛ an kɔ amo. 14 Ŋkpal manɛ so, Kristo be kasha e kɔ anyi a wora asheŋ ŋkpal an ka baa nyi geeŋ fanɛ
         esa koŋwule e yili ekama be katelamu to n wu so so. Kumo e la fanɛ ekama malɛ e wu.
         15 Mo alɛ wu nna n sa ekama, saŋɛ na so, bumo nɛ b wɔ ŋkpa to na maaŋ naa wɔtɔ ŋkpal
         bumo gbagba be amuana so, ama baaŋ baa wɔtɔ nna ŋkpal esa nɛ e kpal bumo so n wu nɛ
         Ebɔrɛ tiŋi mo luwu na to na so.16 Amoso, naniere mannɛ dimɛdi be kaplɛa so nɛ an naa bɔla so a keni kananɛ esa du. Saŋko
         bre, loŋ nɛ an daa keni Kristo na, ama naniere bre anyi maŋ naa keni mo loŋ. 17 Amoso, nɛ esa kama baa wɔ Kristo na to, kepɔrso popɔr e la mo, asheŋ dra na kikɛ choŋ
         nɛ asheŋ popɔr ba. 18 Le be asheŋ ere malɛ kikɛ shi Ebɔrɛ nɛ e bɔla Kristo so n shin nɛ anyi nɛ mo ere Ebɔrɛ
         naŋ nyalɛ nseŋ ta mo nɛ basa be kenyalɛ be kushuŋ m bɔɔ anyi enɔ na kutɔ nna. 19 Kumo e la fanɛ Kristo so nɛ Ebɔrɛ daŋ bɔla ŋ kplaŋ durnya be alubi so nseŋ shin nɛ
         mo nɛ basa naŋ nyalɛ. Ama kananɛ e bee shin nɛ mo nɛ basa bee nyalɛ be kubɔya nɛ e
         ta m bɔɔ anyi enɔ.20 Amoso, anyi e la Ebɔrɛ be katelamushuŋipoana a du fanɛ basa nɛ Ebɔrɛ bee bɔla bumo
         so a kule menyi nsaa fiɛ menyi so. Amoso, anyee ta Kristo be ketre nna a kule menyi
         ga fanɛ: Men shin nɛ menyi nɛ Ebɔrɛ e naaŋ nyalɛ. 21 Anyi so nɛ Ebɔrɛ shin nɛ mo ere, esa nɛ e maŋ nyi kulubi na ki kulubi, saŋɛ na so
         mo so nɛ anyeeŋ ki Ebɔrɛ be anishito be belelapo.

Pɔɔl be kebaawɔtɔ kpakpasoana be asheŋ61 Naniere anyi nɛ Ebɔrɛ ka bee shuŋ ere, anyee kule nsaa fiɛ menyi so nna fanɛ men sa
         maa sɔ Ebɔrɛ be kuwɔr be kakɛ na kenyanyaŋɛso. 2 Ŋkpal manɛ so, Ebɔrɛ bee kaŋɛ fanɛ:“Ma kepar be kachɛ nɛ n nu men be ebɔl,nseŋ naŋ chɛ menyi to kumɔlgaachɛ na.”To, ma alɛ e naa kaŋɛ menyi na fanɛ naniere e la Ebɔrɛ be kepar be kachɛ, kabre e
         la kumɔlga be kachɛ na.3 An maa sha esa kama ka wu anyi be kushuŋ ere kulubi, amoso, anyi maa sha keta shɛŋ
         shɛŋ ŋ kagle esa kama ekpa. 4 Ama kusɔ kama nɛ anyee wora, anyee ta kanyitigboŋ nna a nyiti etɔrɔ nɛ kebaawɔtɔ kpakpaso
         nɛ kekɔrfɛ ŋkpal an ka la Ebɔrɛ be beshumpo na so. 5 B daŋ kebri anyi n ti anyi ebu n shɛr agboso ŋ kulti anyi, an shuŋ m baŋ anyi be amu
         so ŋ gal edi nseŋ di akoŋ malɛ gba. 6 An bɔla an be kebaawɔtɔ nɛ k maŋ kɔ eyurpi so nɛ anyi be kanyiasheŋ so nɛ anyi be
         kanyitiso nɛ anyi be kebaala basa so ŋ ŋini fanɛ an la Ebɔrɛ be beshumpo nna ashi
         Kiyoyu Cheeŋ nɛ kashenteŋ be kasha to. 7 Amo alɛ nseŋ naŋ shi kashenteŋ be kamalga nɛ Ebɔrɛ be eleŋ to. An kɔ Ebɔrɛ be anishito
         be alelasheŋ nna fanɛ akɔsɔ a ta bena nɛ jiso a kɔ. 8 Basa bee bunyaŋ anyi nsaa ŋaba anyi, baa tege anyi nsaa chɔrɔ anyi, baa tre anyi befɛpo
         nɛ anyi alɛ bee ji kashenteŋ. 9 B yɛ basa maŋ nyi anyi nɛ basa damta malɛ nyi anyi nɛnɛ, b yɛ anyee wu nna, ama anyi
         alɛ baa wɔ ŋkpa to nna a yɔ, baa gberge anyi kusoe, ama anyi alɛ maa wu. 10 An wɔ kagbenejija to, ama an be ŋgbene malɛ baa fuli anyi nna saŋkikɛ. Betirpo e la
         anyi, ama saŋkikɛ anyi alɛ bee wɔtɔ basa dama to nna. Anyi maŋ kɔ shɛŋ, anyi alɛ nsaa
         kɔ asɔ kikɛ.11 Kɔrintebi, an bugi to nna m malga asheŋ ere n sa menyi na nɛ anyi alɛ be ŋgbene malɛ
         baŋ bugi n sa menyi. 12 Anyi maa ta anyi be kasha a ŋana menyi so, menyi ere e naa ta menyeya a ŋana anyi
         so. 13 Naniere mee malga nna a sa menyi fanɛ ma mbia gbagba fanɛ men baa kɔ kasha koŋwule
         mo nɛ an kɔ a sa menyi na a sa anyi alɛ gba. Men bugi men be ŋgbene kikɛ to.Kananɛ k maŋ daga fanɛ b baa wea nnyamase be asheŋ to be asheŋ14 Men sa maŋ shin nɛ menyi nɛ bumo nɛ b maŋ la bebɛsopo e baa gama a wora asheŋ fanɛ
         men kurgepoana, ŋkpal manɛ so, manɛ e wɔ kelela nɛ kulubi be nferinto? Ŋko nuso nɛ
         kefulto nɛ tentembiri bee wora asheŋ abar so? 15 Nuso nɛ Kristo nɛ alubipo Beelial na bee wora a kɔ kɔnɔkoŋwule a wɔtɔ? Manɛ e wɔ ebɛsopo
         nɛ emo nɛ e maŋ la ebɛsopo be nferinto? 16 Manɛ be ŋkre e wɔ Ebɔrɛ be lambu nɛ agbirana be nferinto? Ŋkpal manɛ so, anyi e la
         Ebɔrɛ nɛ e wɔ ŋkpa to na be lambu. Kumo be asheŋ nɛ Ebɔrɛ malɛ gba kaŋɛ na fanɛ:“Meeŋ baa wɔ bumo to nsaa na bumo toa la bumo be Ebɔrɛ nɛ bumo alɛ e baa la ma basa.17 Amoso ma, Enyɛnpe na e naa yɛ menyina fanɛ men lara men be amu ashi bumo to a kɔr to.Men sa maŋ kaa beta kusɔ kamanɛ k kɔ eyurpi nɛ n sɔ menyi.18 Ma, Enyɛnpetale e naa yɛ menyi na fanɛ meeŋ baa la men tutonɛ menyi alɛ e baa la ma mbinyɛnsoana nɛ mbichesoana.”

71 N teri shasoana, ŋkpal an ka kɔ le be nnɔ nasesoana ere kikɛ so, men shin nɛ an fɔr
         kusɔ kama nɛ k bee sa dimɛdi be eyur nɛ mbe kiyoyu eyurpi n lɛ ŋkeŋ shin nɛ an baa
         pere kenishi a sha kebaaki cheembi nɛnɛ a wɔ Ebɔrɛ be kaŋana be kebaawɔtɔ to.Pɔɔl be kagbenefuli be asheŋ2 Men shin nɛ an be asheŋ e baa wɔ men be ŋgbene to. Anyi maŋ wora esa kikɛ kulubi,
         anyi maŋ jija esa kama, anyi alɛ maŋ naŋ ta esa kama n nyalɛ. 3 M maŋ malga kesheŋ nɛ m malga ere nna nɛ n wu menyi kulubi, ŋkpal manɛ so, n teŋ kaŋɛ
         menyi fanɛ men be asheŋ wɔ anyi be ŋgbene to ga, amoso, anyeeŋ tiŋ a wɔtɔ ŋko n wu
         n sa menyi. 4 Ma yirda shi menyi so ga nɛ mee ji njɔŋ ga ŋkpal menyi so. Ma kagbene kikɛ baa dese
         ma nna, hale anyi be kekɔrfɛ ere kikɛ to, ma kagbene baŋ fuli ma nna parr.5 Hale an ka ba Masɛdonia, anyi be eyurana ere maŋ nya ewushi kikɛ. Anyi nɛ kekɔrfɛ
         e daa la kaplɛkama, anyi nɛ basa be nlu malɛ e daa la nɛ kufu malɛ daŋ bɔlɔ anyi be
         ŋgbene to. 6 Ama Ebɔrɛ nɛ e bee wushi kagbenejijawuraana na, wushi anyi be ŋgbene ŋkpal Taites
         ka ba so. 7 Ama mannɛ mbe keba nawule so, mbe kubɔya nɛ e bar m ba kaŋɛ kananɛ men leŋ mo to na
         gba wushi anyi be ŋgbene n ti so. E kaŋɛ anyi kananɛ men baa sha kewu ma be asheŋ,
         kananɛ men be ŋgbene jija menyi ga be asheŋ nɛ kananɛ men yili ma kaman ŋ kɔ n sa
         ma be asheŋ. Ade kikɛ so ma kagbene baŋ naŋ fuli ma nna n ti so.8 Hale nɛ kawɔl nɛ n sibɛ na daŋ jija men be ŋgbene gba, m maa kaŋɛ fanɛ n daa nyi m
         maŋ sibɛ kumo. Saŋko bre k daŋ wora ma kanaŋ ko, ŋkpal manɛ so, n wu fanɛ kawɔl na
         daŋ jija men be ŋgbene, kumo alɛ saŋɛ gbrɛbi ko nɛ k daŋ ta menyi. 9 Ama naniere ma kagbene fuli ma nna, mannɛ men be ŋgbene ka daŋ jija na so, ama ma
         kagbene fuli ma nna ŋkpal men be kagbenejija na ka shin nɛ men lar men be alubi to
         so. Amoso, men be kagbenejija na daa la kusɔ nɛ Ebɔrɛ yili nna, amoso, menyi maŋ paŋ
         shɛŋ ashi ekpa kama so ŋkpal anyi so. 10 Ŋkpal manɛ so, kagbenejija mo nɛ k bee par Ebɔrɛ bee bar kagbenechɛrga nna a yɛr esa
         kumɔlga to, k maa bar ‘n daa nyi’. Ama durnya ere to be kagbenejija bre bee bar luwu
         nna. 11 Men keni kusɔ nɛ le be kagbenejija nɛ k bee par Ebɔrɛ ere bar menyi, kananɛ k ta menyi
         ŋ ki kenishiperewuraana. Men keni kananɛ k bar menyi men be amu be kekɔnsɔ be eleŋ
         loŋ nseŋ keni kananɛ k shin nɛ men be ŋgbene kaa nɛ kananɛ k bar menyi kufu nɛ kasha
         nɛ ŋgbene mo nɛ a maa lar esa kaman. Men naŋ keni kananɛ k shin nɛ menyee sha kewu
         asheŋ nɛ amo be kashenteŋ be ekpa so loŋ. Kashenteŋto, men ŋini fanɛ ekpa kama so,
         men maŋ wora n da so ashi le be asheŋ ere to. 12 Amoso, kashenteŋ nna nɛ n sibɛ menyi kawɔl na, ama mannɛ esa nɛ e wora n da so na
         so ŋko esa nɛ b wora n da mo so na so nɛ n daŋ sibɛ kumo, n daŋ sibɛ kumo nna nɛ men
         pin ashi Ebɔrɛ be anishito fanɛ kananɛ men be ŋgbene wɔ anyi so.13 To, kusɔ nɛ k baŋ leŋ anyi to ga nna na. Ama kusɔ nɛ k ti anyi be keleŋto ere so e
         la fanɛ anyi be ŋgbene fuli anyi ga ŋkpal Taites be kagbenefuliso Mbe kagbene baŋ
         fuli mo nna ŋkpal men kikɛ ka daŋ wushi mo kagbene so. 14 N daŋ ji men be njɔŋ n sa mo, kashenteŋto malɛ, men maŋ ta anishinyɔr m mɔ ma. Men
         nyi fanɛ saŋkikɛ kashenteŋ nɛ anyee malga a sa menyi. Kumo koŋwule na nɛ njɔŋ mo nɛ
         n ji n sa Taites na bɔla ekpa na. 15 Mo gbagba malɛ be kasha nɛ e kɔ a sa menyi baa ti so nna ŋkpal kananɛ e bee nyiŋi
         menyi kikɛ be kasonu so nɛ kananɛ men daŋ ta kufu nɛ kechicha chicha n sɔ mo na so.
         16 K par ma ga fanɛ meeŋ tiŋ n yirda menyi ashi ekpa kama so.

Kusɔ nɛ k ba nɛ a daga fanɛ ebɛsopo e baa la esa be asheŋ81 To, an kurgepoana, naniere anyee sha fanɛ men pin kuwɔr be kakɛ mo nɛ Ebɔrɛ sa Masɛdonia
         be asɔriana na be asheŋ nna. 2 B luri etɔrɔ damta kpakpasoana to n lar nɛ ketir pɛ bumo, ama bumo alɛ be ŋgbene daŋ
         fuli bumo ga. Kumo alɛ nɛ ketir gboŋgboŋi na shin nɛ b bugi enɔ ŋ kɛ nɛnɛ. 3 Ma alɛ e kaŋɛ menyi kashenteŋto na fanɛ b sa kananɛ b tiŋ hale n ya baŋ kananɛ bumo
         be eleŋ sa gba so. 4 Bumo gbagba be kasha so nɛ b kule anyi ga fanɛ baa sha fanɛ bumo alɛ gba e nya ekpa
         nna n tiŋ n chɛ Ebɔrɛ be basa to. 5 B wora m baŋ kusɔ nɛ an daa tama so, ŋkpal manɛ so, kusɔ nɛ k juŋkpar e la fanɛ b
         ta bumo be amu n sa Enyɛnpe na nseŋ naŋ bɔla Ebɔrɛ be eleŋ so n ta bumo be amu m bɔɔ
         anyi alɛ gba enɔ. 6 Amoso, an kule Taites mo nɛ e teŋ fara le be kushuŋ ere na ga nna fanɛ e baa kraa
         wɔ kumo to loŋ a chɛ menyi to n ya loge men be le be kasha be kushuŋgboŋ ere. 7 Men juŋkpar ekama nna ashi kusɔ kama to, ashi yirda to nɛ mmalga to nɛ kanyiasheŋ
         to nɛ kagbene koŋwule be kebaawɔtɔ to nɛ kasha mo nɛ men kɔ a sha anyi na so. Amoso,
         anyee sha fanɛ men baa kɔ kakɛ be kagbene ashi le be kasha be kushuŋ ere to.8 Mannɛ fanɛ mee nase kamalga ko nna a sa menyi, ama mee wora menyi nna a keni nsaa
         ta men be kasha a ber basa ko be kagbene koŋwule be kebaawɔtɔ so nɛ m pin fanɛ men
         be kasha na la kashenteŋ peya nna a. 9 Ŋkpal manɛ so, men nyi Kristo, Enyɛnpe Yesu be kuwɔr be kakɛ na be asheŋ, fanɛ e ka
         la damawura, ama menyi so nɛ e ki etirpo, saŋɛ na so menyeeŋ bɔla mbe ketir so ŋ ki
         damawuraana. 10 Kusɔ nɛ ma nfɛra bee sa ma ashi kesheŋ ere to nde fanɛ: Kusɔ nɛ k walɛ fanɛ men wora
         e la fanɛ men loge kusɔ nɛ men fara kewora kafɛnde na. Menyi e baa la bumo nɛ b baa
         maŋ juŋkpar n wora kusɔ na nawule, ama bumo nɛ b juŋkpar n sha kewora kumo gba. 11 To, naniere mee sha fanɛ men baa kɔ to nna n ya loge kumo. Kananɛ men baŋ bugi kagbene
         n yili kumo fanɛ menyeeŋ wora kesheŋ na, men naŋ ta loŋ be kagbene n loge kumo. Kusɔ
         kama malɛ nɛ men kɔ, men ta n wora kumo. 12 Ŋkpal manɛ so, nɛ esa baŋ bugi kagbene n yili kumo fanɛ e beeŋ sa, kumo ere kusɔ nɛ
         amodoŋwura kɔ so nɛ Ebɔrɛ beeŋ yili n sɔ loŋ be kakɛ na, mannɛ kusɔ nɛ e maŋ kɔ so.
         13 Men baa nyi fanɛ mannɛ fanɛ anyee sha ketɔrɔ menyi nna n shin nɛ beko bre e nu ebel.
         Ayai, kusɔ nɛ anyee sha e la fanɛ menyi kikɛ e baa sasa. 14 Naniere bre menyi e kɔ ga nɛ men tiŋ n chɛ bumo nɛ b maŋ kɔ to, ama saŋko nɛ a tir
         menyi, bumo alɛ gba beeŋ lara bumo be kanya damta to n chɛ menyi to, saŋɛ na so men
         kikɛ sasa nna na. 15 Fanɛ kananɛ abɔrɛsibɛ na bee kaŋɛ na fanɛ: “Ekama nɛ e chala ga na maŋ nya m baŋ mbe
         kumu so, nɛ ekama malɛ nɛ e chala gbrɛbi nya nɛ a kukwe mo.”Keshuŋi Taites Kɔrint be asheŋ16 Mee chɔrɔ Ebɔrɛ ga ŋkpal e ka ta kagbene koŋwule be kasha mo nɛ an kɔ a sa menyi na
         n wɔtɔ Taites be kagbene to so. 17 Ŋkpal manɛ so, mannɛ fanɛ e baŋ sɔ kusɔ nɛ an kaŋɛ na nawule nna, ama mo gbagba be
         keparso nɛ e yili kumo kagbene koŋwuleso fanɛ e beeŋ yɔ menyi kutɔ. 18 Esa nɛ anyee shuŋi n ti mo so e la ekurgepo mo nɛ e kɔ ketre ashi asɔriana na kikɛ
         to ŋkpal mbe baru lela na be kebɔ so. 19 Ade malɛ be kaman mo nɛ asɔriana na kikɛ lara fanɛ e tu anyi n nite anyi be kasha
         be kushuŋ be enite nɛ anyee nite ere to nɛ an maŋkura Enyɛnpe gbagba na nseŋ naŋ ŋini
         ekama kananɛ an bugi kagbene a chɛ basa to. 20 Anyee wora ania nna nɛ esa kama e sa maŋ kaŋ wu anyi kulubi ashi kakɛ gboŋgboŋi ere
         be kushuŋ to. 21 Ŋkpal manɛ so, mannɛ kusɔ nɛ k kɔ kemaŋkura ashi Ebɔrɛ be anishito nawule nɛ anyi
         be anishi yuu so, kusɔ nɛ k kɔ kemaŋkura dimɛdi be anishito gba nɛ anyee fin. 22 Esa nɛ an naŋ shuŋi n ti bumo so e la an kurgepo mo nɛ an wora ale damta ŋ keni n
         wu fanɛ e kɔ kagbene koŋwule be kasha ashi asheŋ damta to nna. Mo alɛ be loŋ be kagbene
         koŋwule be kebaawɔtɔ na naŋ wora keshi nna n ti so ŋkpal mbe yirdagboŋ nɛ k wɔ menyi
         so na so. 23 Taites bre, m barkasa nna nɛ ma nɛ mo bee shuŋ nɛ an chɛ menyi to. Ama bekurgepo mo
         nɛ b tu mo a yɔ na bre, asɔriana na be katelamu to nɛ b yil a yɔ menyi kutɔ na a sa
         Kristo na kemaŋkura. 24 Amoso, men ŋini bumo kasha, saŋɛ na so asɔriana na kikɛ beeŋ wu kumo geeŋ nseŋ pin
         fanɛ mannɛ jiga nna nɛ anyee puchi menyi so.

Kechɛ abarana bebɛsopo to be asheŋ91 Kashenteŋto, naniere a maŋ naŋ daga ŋ ka naŋ sibɛ menyi ŋ kaŋɛ kechɛ Ebɔrɛ be basa
         to be kushuŋ ere be asheŋ. 2 Ŋkpal manɛ so, n nyi kananɛ men bugi kagbene a sha kechɛto, ma alɛ bee ji men be loŋ
         be njɔŋ a sa Masɛdoniaebi a kaŋɛ bumo fanɛ kafɛnde kikɛ nɛ menyi nɛ men wɔ Akaya ere
         fara n wora shiriya. Loŋ be kagbene koŋwule be kushuŋ malɛ sa galeŋga nfɛra nɛ b fara
         a wora kusɔ ko. 3 To, mee shuŋi bekurgepo ere men kutɔ nna, saŋɛ na so anyi be njɔŋ mo nɛ anyee ji men
         be asheŋ kesheŋ ere to na maaŋ baa la mmalga fuloŋ nɛ men wora shiriya fanɛ kananɛ
         ŋ kaŋɛ fanɛ menyeeŋ wora na. 4 Ŋkpal manɛ so, nɛ mannɛ aloŋ nna nɛ Masɛdoniaebi ko tu anyi m ba men kutɔ m ba wu
         fanɛ men maŋ wora shiriya, anishinyɔr beeŋ pɛ anyi ga ŋkpal an ka ji men be njɔŋ ga
         le so, esa malɛ maŋ naa ji menyi gbagba be anishinyɔr be asheŋ. 5 Amoso nɛ n wu fanɛ a daga fanɛ n shin nɛ bekurgepoana ere e juŋkpar ma n yɔ men kutɔ
         n ya shin nɛ men bela men be kakɛ gboŋgboŋi nɛ men nase kɔnɔ fanɛ menyeeŋ sa na n
         yili. Saŋɛ na so, kakɛ na beeŋ baa yil fanɛ kashaso be kakɛ, mannɛ fanɛ kanyaŋso be
         kakɛ.6 Men baa nyiŋi fanɛ esa kama nɛ e bee duu asɔ miiriso, beeŋ teŋi miiriso be asɔ nna
         nɛ esa kama malɛ nɛ e bee duu asɔ damaso beeŋ teŋi asɔ damaso nna. 7 Kanaŋkama nɛ ekama fɛ mbe kagbene to fanɛ e beeŋ sa, e sa nsaa maa shin nɛ k naa besa
         mo ŋko a wora fanɛ b kaa bee tintiŋ mo na, ŋkpal manɛ so, esa nɛ e bee sa kagbenefuliso
         nɛ Ebɔrɛ bee sha. 8 Ebɔrɛ e naaŋ tiŋ n sa menyi asɔ a chɔ kananɛ menyee sha, saŋɛ na so saŋkikɛ menyeeŋ
         baa kɔ kusɔ kama nɛ menyee sha ekpa kama so nseŋ naa kɔ amo yɛlyɛla so a yɔ kushuŋ
         lela kama be ekpa so. 9 Loŋ malɛ nɛ abɔrɛsibɛ na bee kaŋɛ na fanɛ:“Mo e naa bugi kagbene a sa betirpo asɔ,mbe kelela malɛ maŋ kɔ ekar.”10 Ebɔrɛ nɛ e bee sa bedɔpo asɔ duuso nɛ baa duu nseŋ naa sa menyi kusɔ jiso koŋwule
         na e naaŋ sa menyi asɔ duuso kikɛ n shin nɛ a wora keshi n ti so nseŋ shin nɛ men
         nya kasɔteŋi damta ashi men be kelela to. 11 Ekpa kama so, e beeŋ shin nɛ men baa la damawuraana a sha kebaakɛ basa asɔ saŋkikɛ,
         saŋɛ na so basa damta beeŋ baa chɔrɔ Ebɔrɛ ŋkpal men be kakɛ mo nɛ baa nya ashi anyi
         be enɔ to so so. 12 Ŋkpal manɛ so, kushuŋ nɛ menyee wora ere maa sa Ebɔrɛ be basa asɔ nɛ a daga bumo nawule
         nna, ama ekpa damtaana so gba nɛ k bee shin nɛ basa bee bɔla a chɔrɔ Ebɔrɛ. 13 Ŋkpal menyi alɛ be kushuŋ lela nɛ men shuŋ ŋ ŋini basa nɛ men la ere so, basa beeŋ
         chɔrɔ Ebɔrɛ ŋkpal men ka ta kasonu n ti men be shɛda mo nɛ menyee ji a kaŋɛ Kristo
         be baru lela na be asheŋ na so nɛ kananɛ menyee sha kebaakɛ bumo nɛ basa kama men
         be kanya to be asɔ na so. 14 Amoso, b baa kule Ebɔrɛ a sa menyi, bumo be nfɛra wɔ menyi so nna ŋkpal Ebɔrɛ be kuwɔr
         be kakɛgboŋ damta nɛ Ebɔrɛ ta n sa menyi na so. 15 Anyee chɔrɔ Ebɔrɛ ga ŋkpal mbe kakɛ gboŋgboŋi nɛ esa maaŋ tiŋ n ji kumo be asheŋ ere
         so.

Pɔɔl ka bee malga a sɔ mbe kushuŋ na a yige be asheŋ101 Ma, Pɔɔl gbagba nɛ b yɛ: “E baa wɔ men kutɔ e la bawala nna, ama nɛ e baa wɔ kufɔ
         e bee ŋini mbe kenyɛn nna”, mee kule menyi nna ŋkpal Kristo be kebaala esa nɛ bawala
         so fanɛ: 2 Men jande, men sa maŋ shin nɛ ŋ kaŋ ba nɛ m ba ŋini menyi ma kenyɛn fanɛ kananɛ m
         baa nyi geeŋ fanɛ meeŋ ŋini basa nɛ baa fɛ fanɛ durnya ere to be ekpaana so nɛ an
         kɔ a wora asheŋ na.3 Kashenteŋ nna fanɛ durnya ere to nɛ an wɔ, ama mannɛ durnya ere to be kena nɛ anyee
         kɔ. 4 Asɔ nɛ an kɔ a kɔ na maŋ la durnya ere to be akɔsɔ. A la Ebɔrɛ be akɔsɔ lempoana nɛ
         b kɔ a jija asɔ lempoana na nna. 5 Amo nɛ an kɔ a jija emɔrɔana nɛ kamoowu be kusɔ kama nɛ k bee kuŋ esa kepin Ebɔrɛ
         be ekpa nseŋ naa kɔ amo a pɔɔ nfɛra fɛso lubiana so a shin nɛ a bee nu a sa Kristo.
         6 Nɛ men baa maa tɔr kasonu be kaplɛa so, anyi alɛ gba wora shiriya fanɛ anyeeŋ gberge
         kasomaanuwuraana kama kusoe.7 Asheŋ be kaman nɛ menyi ere bee keni, ama esa kama nɛ e baa nyi geeŋ fanɛ e la Kristo
         peya nna, amodoŋwura na e baa nyi fanɛ kananɛ e baa la Kristo peya na, loŋ nɛ anyi
         alɛ gba la mo peya. 8 Hale nɛ m puchi eleŋ nɛ Enyɛnpe sa anyi fanɛ an ta a chɛ menyi to nɛ men baa yɔ anishito,
         mannɛ fanɛ an ta n jija menyi na so n ti so gba, k maaŋ pɛ ma anishinyɔr kikɛ. 9 M maa sha fanɛ k baa du fanɛ ŋ kɔ ma nwɔl nna a funti menyi. 10 Ŋkpal manɛ so, loŋ nɛ beko bee kaŋɛ fanɛ: “Mbe mmalga nɛ a wɔ mbe nwɔl to wɔ egbɛ
         nsaa kɔ eleŋ, ama fo wu mo gbagba kenishiso, e maŋ la elempo, mbe kɔnɔ to be mmalga
         malɛ maŋ kɔ shɛŋ.” 11 Men shin nɛ loŋ be basa na e baa nyi fanɛ asheŋ nɛ an baa malga nwɔl to saŋɛ nɛ an
         maŋ wɔtɔ na koŋwule na nɛ anyeeŋ wora saŋɛ nɛ an wɔtɔ gba.12 Mannɛ fanɛ anyee nya kagbene nna a kaŋɛ fanɛ anyi nɛ bumo nɛ baa maŋ bumo be amu so
         gba na e sa. Anyi alɛ maa ta anyi be amu nna a ber bumo. Kananɛ b kɔ abar a keni kananɛ
         b sasaana ere nsaa kɔ abar a ber abar le ere e naa ŋini fanɛ b maŋ nyi asheŋ. 13 Ama anyi ere maaŋ ji njɔŋ m baŋ kananɛ k daga so. Kakpa nɛ Ebɔrɛ sa anyi eleŋ n ya
         fo nɛ anyee tar nɛ an tiŋ n fo menyi. 14 Nɛ an daa maŋ fo menyi, an be keji njɔŋ daa maaŋ baa kɔ ekpa. Ama anyi alɛ ta Kristo
         be baru lela na n fo menyi. 15 Anyi alɛ maa kpal kushuŋ mo nɛ basa pɔtɛ shuŋ so nna a puchi a baŋ anyi be amu so.
         Anyi be tama kikɛ e baa la fanɛ nɛ men be yirda baa wora keshi a yɔ anishito, kakpa
         nɛ an wɔ menyi to a shuŋ na malɛ beeŋ baa wora keshi a ti so. 16 Saŋɛ na so, anyeeŋ tiŋ m bɔ kubɔya na nsawule mo nɛ a wɔ men be anishitoana na so.
         Ŋkpal manɛ so, anyi maa sha kepuchi kushuŋ kama nɛ b teŋ wora esa ko be kakpa so.17 Kumo alɛ nɛ abɔrɛsibɛ na bee kaŋɛ na fanɛ: “Esa kama nɛ e bee puchi, e puchi Enyɛnpe
         nawule so.” 18 Ŋkpal manɛ so, mannɛ esa nɛ e bee chɔrɔ mbe kumu e kɔ ekpa, ama esa nɛ Enyɛnpe bee
         chɔrɔ e kɔ ekpa.

Pɔɔl nɛ beshuŋipo fɛpoana be asheŋ111 Men jande, men ji ma kanyiti ashi ma kawulishembi ere to. Ama n nyi men ka tea wora
         loŋ bre. 2 Kashenteŋto, kasha be kayurbesa nɛ k du fanɛ Ebɔrɛ peya na nɛ ŋ kɔ a keni menyi so,
         ŋkpal manɛ so, men du fanɛ kasuŋgurbia nna nɛ n ta menyi n sa enyɛn mo nɛ e la Kristo
         na nɛ kachako nɛ n ta menyi cheembi m bɔɔ ekul koŋwule na enɔ. 3 Ama men be asheŋ bee keta ma kufu fanɛ nɛ men maŋ de so, kananɛ kusɔkpaŋ na daŋ ta
         mbe nambara n fule Hawa na, loŋ koŋwule na nɛ e beeŋ lara men be nfɛra ashi kagbene
         koŋwule be Kristo be kasha cheembi to. 4 Ŋkpal manɛ so, esa baŋ ba men kutɔ m ba malga Yesu pɔtɛ ko nɛ e maŋ la Yesu mo nɛ
         an malga mbe asheŋ na malɛ be asheŋ ŋko nɛ men baŋ nya kiyoyu pɔtɛ ko nɛ e maŋ la
         emo nɛ men daŋ nya na nna ŋko baru lela pɔtɛ ko nna nɛ k maŋ la kumo nɛ men daŋ sɔ
         na, menyee sɔ kumo nna manaŋ manaŋ. 5 Ma alɛ bee tama fanɛ men be beshuŋipo mo nɛ baa tre beshuŋipogboŋana ere maŋ chɔ ma
         gbrɛ kama gba. 6 Hale nɛ m maŋ la esa nɛ e nyi kamalga to gba, kanyiasheŋ bre, ŋ kɔ kumo, anyi alɛ
         bɔla ekpa kama so n lara le be kanyiasheŋ ere ŋ ŋini menyi ashi kusɔ kama to.7 Ŋ ka daŋ bɔ Ebɔrɛ be baru lela n sa menyi na, n daa maŋ sɔ menyi shɛŋ. Ŋ ka daŋ bar
         ma kumu kaseto loŋ nɛ menyi ere e dii na, kulubi ko nɛ n daŋ wora a? 8 Asɔriana ko nɛ n daŋ suge a wɔtɔ a shuŋ menyi, ŋkpal manɛ so, n daa nya kechɛto nna
         ashi bumo kutɔ. 9 Saŋɛ nɛ n daa wɔ menyi kutɔ na nɛ k ba fanɛ n daa sha kusɔ ko, m maŋ dese menyi so,
         ŋkpal manɛ so, bekurgepo mo nɛ b daŋ shi Masɛdonia na e daa sa ma kumo. N daa maa
         sha fanɛ n dese menyi so ekpa kama so, ma alɛ maaŋ dese menyi so kikɛ. 10 Kananɛ Kristo be kashenteŋ baa wɔ ma to ere bre, esa kama maŋ wɔ Akaya be kasawule
         so kikɛ nɛ e lo ma kɔnɔ fanɛ n sa maŋ ji njɔŋ mo nɛ mee ji ere. 11 Manɛ e ba nɛ ŋ kaŋɛ loŋ ere? Ŋ ka maa sha menyi so a? Ayai, Ebɔrɛ gba nyi ŋ ka bee
         sha menyi!12 Ma alɛ beeŋ baa kraa wɔtɔ a wora asɔ nɛ mee wora ere, saŋɛ na so, meeŋ kuŋ bumo nɛ
         baa fin ekpa nɛ b puchi ŋ kaŋɛ fanɛ anyi nɛ bumo bee shuŋ nna a sasa na ekpa. 13 Ŋkpal manɛ so, loŋ be basa na la beshuŋipo fɛpoana nna nseŋ naa la beshumpo nɛ baa
         fule basa nɛ b wɔtɔ a ta bumo be amu fanɛ Kristo be beshuŋipoana na. 14 Kumo alɛ maŋ la mamachi be kesheŋ ko nna, ŋkpal manɛ so, Setani gba bee kaa wora mbe
         kumu fanɛ kefultoso be malaika. 15 Amoso, nɛ mbe anya gba bee wora bumo be amu fanɛ Ebɔrɛ be anishito be alelasheŋ be
         anya, k maŋ la ashenfɔ. Bumo be lalaloge be tɔnɔ beeŋ ba shi bumo be aworbi to nna.Pɔɔl ka bee puchi mbe etɔrɔ be asheŋ16 Men shin nɛ n naŋ lɔŋɛ ŋ kaŋɛ menyi fanɛ ekama e sa maŋ kaŋ tre ma ewulpo kikɛ. Nɛ
         ekama nɛ e tre ma loŋ gba, amodoŋwura e baa kɔ ma to loŋ, saŋɛ na so meeŋ nya ekpa
         gbrɛ m puchi. 17 Men baa nyi fanɛ kusɔ nɛ mee kaŋɛ naniere maŋ la kusɔ nɛ Enyɛnpe na bee kaŋɛ fanɛ
         ŋ kaŋɛ, ŋkpal manɛ so, mee puchi nna a malga fanɛ ewulpo. 18 Ŋkpal manɛ so, kananɛ basa damta baa kɔ durnya be asɔ a puchi na, loŋ koŋwule na nɛ
         ma alɛ gba beeŋ puchi. 19 Menyi ere ka la benyiashempoana na so, menyee tiŋ a nyiti bewulpo. 20 Kashenteŋto, menyee tiŋ a nyiti ekama nɛ e bee ta menyi fanɛ anya ŋko ekama nɛ e bee
         ji menyi so ŋko emo nɛ e bee dese kasawule a nya menyi ŋko emo nɛ e bee keni menyi
         a bɔl ŋko emo nɛ e bee kpa menyi etaŋ. 21 Kashenteŋto, n shuli kejija fanɛ anyi ere ka daa maŋ tiŋ n nya kagbene n wora loŋ.
         Ama kusɔ kama nɛ esa kama beeŋ tiŋ n nya kagbene m puchi kumo so, mee malga fanɛ ewulpo
         nna na, ma alɛ gba beeŋ tiŋ n nya kagbene m puchi loŋ! 22 Mannɛ Hibruwebi e la bumo a? To, eko e la ma alɛ gba. Mannɛ Israɛlebi e la bumo a?
         To, eko e la ma alɛ gba. Mannɛ Eebraham mo nanabiana e la bumo a? To, eko e la ma
         alɛ gba. 23 Mannɛ Kristo be anya e la bumo a? Keni ŋ kaa bee malga fanɛ ebompo loŋ, ama ma loŋ
         be kenyaya chɔ bumo peya. N shuŋ ga a chɔ bumo be ekama nɛ b ti ma ebu a chɔ bumo
         be ekama, b kuya ma so a chɔ bumo be ekama, saŋɛ damta ma alɛ bee taga luwu to a chɔ
         bumo be ekama. 24 Ela anu nɛ Juwebi sa ma ale adesa nɛ akpanu be kekuyaso na. 25 Ela asa nɛ b ta bulala ŋ kuya ma so ŋ kpa ma ajembu kela koŋwule, ale asa nɛ n daa
         shin nɛ n ji nchu ekuloŋ to, kela koŋwule nɛ n ji kachɛ lelemu nɛ kanyɛ lelemu teku
         so. 26 Saŋkikɛ enite to nɛ m baa wɔ a luri kachuji be kenishipere to a luri beyu to a luri
         kenishipere to ashi m braana Juwebi nɛ nnyamase to a luri kenishipere to ashi ndegboŋana
         to, a luri kenishipere to kiyi to a luri kenishipere to etekuana so nsaa luri kenishipere
         to bekurgepo fɛpoana to. 27 Saŋkikɛ ma nɛ kegben nɛ kebaawɔtɔ kpakpaso e wɔtɔ. Saŋɛ damta ma nɛ kadigal nna, akoŋ
         mɔ ma nɛ achukoŋ pɛ ma. Saŋɛ damta m maŋ kɔ ajibi nɛ n ji saŋko nɛ n dese awo to saŋko
         m maaŋ ba kɔ asɔbuuso. 28 Nɛ m maŋ naŋ ti asɔ ko gba n ti so, kachɛ kama be kafɔŋ nɛ ŋ kɔ a sa asɔriana kikɛ
         na shi ma so ga. 29 Wanɛ e la epɔsopo nɛ m maaŋ tu amodoŋwura n luri mbe kapɔshi na to ŋko wanɛ e naaŋ
         tɔr alubi to nɛ ma kagbene maaŋ jija na?30 Nɛ k ba fanɛ m puchi, asɔ nɛ a bee ŋini ma kapɔshi so nɛ mee puchi. 31 Enyɛnpe Yesu na be Ebɔrɛ nɛ mo Tuto nɛ e daga epaŋ be kedi saŋkikɛ na nyi fanɛ m maa
         fule nna. 32 Ŋ ka daa wɔ Damaskɔs na, gomena mo nɛ e daa wɔ Ewura Aritas be kaseto na daŋ shin
         nɛ bekumpo ya kuŋ kade na be mbunaakpa nna fanɛ b pɛ ma. 33 Ama basa ko daŋ ta efɔlana nna n chɛ kelantaŋɛ nseŋ ta ma n wɔtɔ kelantaŋɛ na to n
         ta ma m bɔla tokuro to ŋ gbelge to nɛ m bɔl n shile mbe enɔ to n choŋ.

Pɔɔl be ebɔrɛdare nɛ mbe kewuŋkaŋɛ be asheŋ121 A daga fanɛ m baa puchi hale nɛ k maŋ kɔ tɔnɔ gba. Ama naniere bre meeŋ malga ebɔrɛdareana
         nɛ kewuŋkaŋɛana nɛ Enyɛnpe sa na be asheŋ. 2 N nyi Kristo be kanyɛn ko ka daa wɔ Kristo to nɛ b maŋ mo so n yɔ ebɔrɛso be kakpa
         sasopo na. Kumo be nfɛ kuduana kabre. Ma alɛ maŋ nyi ŋko e daa wɔ eyur ere to nna
         nɛ loŋ wora ŋko e daŋ lar eyur ere to nna pɔɛŋ nɛ loŋ wora, Ebɔrɛ nawule e nyi. 3 M baa nyi b ka pɛ amo be kanyɛn n yɔ Paradisi nna, ama kumo nɛ n teŋ kaŋɛ na fanɛ
         m maŋ nyi ŋko e daa wɔ eyur to nna nɛ loŋ wora ŋko e daŋ lar eyur ere to nna pɔɛŋ
         nɛ loŋ wora, Ebɔrɛ nawule e nyi. 4 Ndoŋ nɛ e ya nu asheŋ nɛ a maŋ daga dimɛdi ka malga, asheŋ nɛ dimɛdi maaŋ tiŋ n ji
         amo be asheŋ. 5 Meeŋ puchi ŋkpal le be esa so, ama m maaŋ puchi ŋkpal ma ere gbagba so she ma kapɔshi
         nawule be asheŋ so. 6 Hale nɛ n daa sha kepuchi gba n daa maaŋ baa la ewulpo, ŋkpal manɛ so, kashenteŋ nɛ
         n daa beeŋ baa ji. Ŋkeshin nɛ ma alɛ maaŋ wora loŋ, ŋkpal manɛ so, m maa sha fanɛ
         esa kama e baa fɛ nfɛragboŋ ko a sa ma a chɔ kananɛ e beeŋ bɔla ma aworbi nɛ ma mmalga
         to so n fɛ ma asheŋ. 7 Ŋkpal kananɛ k beeŋ wora nɛ n sa maŋ kpal kewuŋkaŋɛ damta gboŋana mo nɛ n nya na so
         ŋ kpaŋ ma kumu so so, Ebɔrɛ sa ma ebesa ko nna, k la Setani be kabɔ nna nɛ e bee tɔrɔ
         ma. Saŋɛ na so, m maaŋ baa nya ekpa a maŋ ma kumu so m baŋ so. 8 Ela asa nɛ ŋ kule Enyɛnpe fanɛ e lara loŋ be ebesa na ashi ma to. 9 Ama e maŋ lara kumo nseŋ kaŋɛ ma le: “Ma kuwɔr be kakɛ kukwe fo, ŋkpal manɛ so, fo
         kapɔshi to nɛ ma eleŋ bee dii efuli nɛnɛ.” Amoso, meeŋ baa kɔ ma kapɔshi ere a ji
         njɔŋ kagbenefuliso a ti so, saŋɛ na so, Kristo be eleŋ beeŋ baa wɔ ma so. 10 Amoso, ŋkpal Kristo so ma kagbene bee fuli ma kapɔshi to nna nɛ kategeana to nɛ kebaawɔtɔ
         kpakpasoana to nɛ etɔrɔana to nɛ ŋgbenejijaana to. Ŋkpal manɛ so, kapɔshi baa wɔ ma
         to, kumo ere ŋ kɔ eleŋ nna na.Kananɛ Kɔrintebi na be asheŋ wɔ Pɔɔl be kagbene to be asheŋ11 Mee wora asheŋ fanɛ ewulpo nna, ama menyi e shin nɛ ŋ ki loŋ. Menyi e daŋ daga fanɛ
         men baa chɔrɔ ma. Ŋkpal manɛ so, nɛ m maŋ la shɛŋ gba, beshuŋipo nɛ menyee tre beshuŋipogboŋ
         ere maŋ bɔ ma. 12 Asɔ nɛ a bee ŋini fanɛ esa la eshuŋipo nɛ n daŋ ta kanyiti kikɛ n wora menyi to na.
         Asɔ na e la etɔɔnɛshuŋ nɛ emamachisheŋ nɛ asheŋ purgiase. 13 To, nɛ manɛ be kechɛto nɛ asɔriebi pɔtɛana nɛ b ka na daŋ nya nɛ menyi ere maŋ nya?
         Kusɔ nɛ k baa wɔtɔ e la fanɛ ma ere gbagba daa maŋ dese menyi so. Kumo alɛ be kulubi
         nɛ mee kule menyi fanɛ men ta m paŋ ma.14 Ma keba mo nɛ n wora shiriya nɛ m ba bɔɔ menyi so ere e naa ti ma kela sasopo so,
         ma alɛ maa ba nna nɛ m ba kaa dese menyi so. Ŋkpal manɛ so, mannɛ menyi be asɔ nɛ
         mee sha, menyi gbagba nɛ mee sha, ŋkpal manɛ so, mannɛ mbia e naa ji a ka a yili bumo
         nawuraana, ama bumo nawuraana bre e naa ji a ka a yili bumo. 15 Amoso, meeŋ baa sha kemɔ ma kumu n wora kusɔ kama n sa menyi nseŋ tiŋ n shin nɛ b
         mɔ ma n sa menyi. Nɛ kananɛ m baa sha menyi ga le ere, a daga fanɛ men be kasha nɛ
         men kɔ a sa ma e baa duga so a? 16 Shere menyeeŋ shuli fanɛ n daa maŋ dese menyi so, ama eko beeŋ tiŋ ŋ kaŋɛ fanɛ n daŋ
         bɔla kanyiasheŋ be ekpa ko so nna n ta efɛ m pɛ menyi. 17 N daŋ bɔla basa nɛ n shuŋi menyi kutɔ na be ekama so n ji menyi so a? 18 Taites nɛ n daŋ kule fanɛ e yɔ menyi kutɔ nseŋ shuŋi ekurgepo mo na fanɛ e shuŋi mo
         n yɔ. To, menyee fɛ fanɛ Taites e daŋ ji menyi so nna ŋko nuso? Ma nɛ Taites kikɛ
         maŋ kɔ nfɛra koŋwule nɛ kebaawɔtɔ koŋwule nna a?19 Shere men baa wɔtɔ nna a fɛ fanɛ anyee malga nna a sa menyi a kuŋ anyi be amu. Ayai,
         mannɛ aloŋ nna. Kananɛ Kristo bee sha fanɛ an malga nɛ anyee malga ashi Ebɔrɛ be anishito.
         Kusɔ kama malɛ nɛ anyee wora, men be keyɔ anishito so nɛ anyee wora kumo. 20 K bee wora ma nna fanɛ ŋ kaŋ ba men kutɔ meeŋ ba wu fanɛ mannɛ kananɛ mee sha fanɛ
         men baa du na nɛ men du, nɛ menyi alɛ gba e wu fanɛ mannɛ kananɛ menyee sha fanɛ m
         baa du na nɛ n du n sa menyi. Mee lɔ kufu nna fanɛ shere meeŋ ba wu nlu nɛ kayurbesaana
         nɛ agboana ka bee kaa nɛ kejimuniana nɛ kategeana nɛ ŋkuli nɛ kamoowu nɛ kebarga to
         menyi to. 21 Mee lɔ kufu nna fanɛ ŋ kaŋ ba, ma Ebɔrɛ beeŋ shin nɛ m bar ma kumu kaseto men be anishito
         nɛ ma kagbene e jija ma ŋkpal basa damta nɛ b wora alubi dra dra na kikɛ nsaa maŋ
         lar bumo be loŋ be kesakalea be asheŋ na to nɛ kusɔ jigaya be kulubi na to nɛ bumo
         be eyurpishuŋ nɛ b daŋ wora na kikɛ to so.

Lalaloge be kefiɛso nɛ kechɔrɔ be asheŋ131 Ŋ ka bee ba nɛ m ba bɔɔ menyi so ere e ti so kela sasopo. Abɔrɛsibɛ na malɛ e naa
         kaŋɛ loŋ fanɛ a daga fanɛ kesheŋ kama, basa anyɔ ŋko besa e ji kumo be shɛda pɔɛŋ
         nɛ k nya edesekpa. 2 Naniere mee sha kenaŋ n fiɛ menyi nɛ men daŋ kewora alubi na so nna nɛ bekama malɛ
         nɛ b ka na so. Ma kebɔɔ menyi so nyɔsopo to nɛ n daŋ wora loŋ men be anishito, ama
         naniere m maŋ wɔ menyi to, ma alɛ nseŋ kraa sa menyi kumo. Kumo e la fanɛ, nɛ ŋ kaŋ
         ba kede to, m maaŋ yige ekama. 3 Ŋkpal manɛ so, men yɛ menyee sha kepin fanɛ Kristo e naa malga ma to. E maŋ la epɔsopo
         a shuŋ menyi to, e la elempo nna. 4 Kashenteŋto, kapɔshi to nɛ b daŋ gbir mo kedibi largato so, ama Ebɔrɛ be eleŋ nɛ e
         kɔ a wɔ ŋkpa to naniere. Loŋ nɛ anyi alɛ gba la bepɔshipo mo to, ama ŋkpal Ebɔrɛ be
         eleŋ so, an tu Kristo na nna a wɔ ŋkpa to nɛ an shuŋ menyi.5 Men keni men be ŋgbene to ŋ keni ŋko men maŋ wɔ yirda na to a? Men wora men be amu
         ŋ keni. Men maŋ nyi Yesu Kristo ka wɔ menyi to a? Nɛ mannɛ aloŋ, men tɔr nna na. 6 Mee tama fanɛ menyeeŋ pin fanɛ anyi ere maŋ tɔr. 7 Anyee kule Ebɔrɛ nna fanɛ men sa maŋ kaŋ wora n da so kikɛ. Mannɛ ŋkpal basa ka beeŋ
         wu fanɛ anyee ji kɔŋkɔŋ so, ama fanɛ menyi e wora kusɔ nɛ k bɔla ekpa, hale nɛ k ba
         kaa du fanɛ an tɔr gba. 8 Ŋkpal manɛ so, anyi maaŋ tiŋ n wora shɛŋ nɛ kumo nɛ kashenteŋ na maŋ la kukoŋwule.
         Kusɔ kama nɛ anyee wora, kashenteŋ na nɛ anyee wora a sa. 9 Nɛ anyi maŋ kɔ eleŋ nɛ menyi ere kɔ eleŋ, anyi be ŋgbene bee fuli anyi nna. Anyi alɛ
         bee kule Ebɔrɛ fanɛ e shin nɛ men ba ki basa cheembi.10 Amoso nɛ m maŋ wɔ menyi kutɔ nsaa sibɛ menyi na, saŋɛ na so, ŋ kaŋ ba, m maaŋ ta ma
         eleŋ nɛ Enyɛnpe ta n sa ma fanɛ n ta a chɛ menyi to nɛ men baa yɔ anishito na, mannɛ
         fanɛ n ta kumo n jija menyi a ŋmenyaŋ menyi na.11 To, bekurgepoana, Ebɔrɛ e chɛ menyi to. Men baa kɔ a fin kebaawɔtɔ niŋiso. Men baa
         du fanɛ kananɛ ŋ kule menyi na nsaa kɔ kɔnɔkoŋwule a wɔtɔ nseŋ naa wɔ kagbenewushi
         to, nɛ kasha nɛ kagbenewushi be Ebɔrɛ na e baa wɔ menyi to.12 Men ta kegbumpipe cheembi be kechɔrɔ a chɔrɔ abar. 13 Ebɔrɛ be basa larasoana na kikɛ bee chɔrɔ menyi. 14 Enyɛnpe Yesu Kristo be kuwɔr be kakɛ na nɛ Ebɔrɛ be kasha na nɛ Kiyoyu Cheeŋ na be
         kɔnɔkoŋwule be kebaawɔtɔ na e baa wɔ menyi kikɛ so.GALEESHAEBIKawɔl nɛ Pɔɔl sibɛ n sa Galeeshaebi naGaleeshaebiGalKAWƆL NƐ PƆƆL SIBƐ N SAGALEESHAEBINA

11 Kawɔl ere shi ma Pɔɔl nɛ n la eshuŋipo na kutɔ nna a yɔ menyi Galeesha be efuli so
         ebi be asɔriana na kutɔ. M maŋ la esa nɛ edimɛdi tre n shuŋi ŋko esa nɛ b bɔla edimɛdi
         so n tre n shuŋi nna, ama n la esa nɛ Yesu Kristo nɛ Ebɔrɛ Etuto nɛ e tiŋi mo koŋwule
         Kristo ashi luwu to na tre n shuŋi nna. 2 Bekurgepoana nɛ b wɔ nfe ere kikɛ na gba ti kawɔl ere be kasibɛ be asheŋ to so a chɔrɔ
         menyi. 3 An Tuto Ebɔrɛ na nɛ Enyɛnpe Yesu Kristo na e sa menyi Ebɔrɛ be kuwɔr be kakɛ nɛ kagbenewushi.
         4 Mo Yesu Kristo na e kpal kumɔlga anyi ashi alubi be jemanɛ be kebaawɔtɔ ere to so
         n nu n sa anyi be Ebɔrɛ nɛ Etuto na n ta mbe kumu n lara anyi alubi be kewora be eleŋ
         to. 5 Kemaŋkura e baa wɔ Ebɔrɛ na so hale mbaanaayɔ. Amɛn.Baru lela nɛ kebaawɔtɔ na be asheŋ6 Men be asheŋ bee chinchiŋ ma kashenteŋto pasaa, ŋkpal kananɛ men tea yige Ebɔrɛ nɛ
         e bɔla Kristo be kuwɔr be kakɛ na so n tre menyi na a to nsaa sɔ baru pɔtɛ nɛ basa
         ko bee tre baru lela na. 7 Kashenteŋto bre, baru lela kama maŋ naa wɔtɔ n ti anyeya ere so, ama ŋkpal basa ko
         ka wɔtɔ a wul menyi to a sha kechɛrga Kristo be baru lela na so e shin nɛ ŋ kaŋɛ loŋ
         na. 8 Ama nɛ anyi alɛ gba ŋko malaika gba shi ebɔrɛso m ba malga baru pɔtɛ ko nɛ k kɔr kumo
         nɛ an daŋ malga n sa menyi na to, Ebɔrɛ e yɛr mo Setani be edɛ to. 9 An teŋ kaŋɛ kumo, ama meeŋ naŋ laŋɛ ŋ kaŋɛ kumo n ti so fanɛ nɛ esa kama naŋ malga
         baru pɔtɛ kama nɛ k naa kɔr kumo nɛ men daŋ nu n sɔ na to, Ebɔrɛ e yɛr amodoŋwura
         Setani be edɛ to. 10 To, kananɛ m malga le ere maa ŋini ŋ ka bee sha kenya ketre basa kutɔ, ama Ebɔrɛ nawule
         kutɔ. Ŋko basa nɛ mee sha fanɛ n wora asheŋ nɛ a par bumo a? Cha, nɛ n daa sha kebaawora
         basa be aparsheŋ nna n daa maaŋ tiŋ a la Kristo be kenya.Kananɛ Pɔɔl ki eshuŋipo be asheŋ11 Ŋ kurgepoana mee sha fanɛ ŋ kaŋɛ menyi nna fanɛ baru lela nɛ mee malga na maŋ la kusɔ
         nɛ k shi dimɛdi gbagba kutɔ nna. 12 Mannɛ nyiŋgbasa ko kutɔ nɛ n nya kumo ŋko ŋ koya kumo. Yesu Kristo e lara kumo efuli
         n sa ma. 13 Ŋkpal manɛ so men daŋ nu kebaawɔtɔ dra nɛ n daa kɔ a wɔtɔ saŋɛ nɛ n daa wɔ Juwebi
         be kabɔrɛbɛso na to na. Men nyi kananɛ n daŋ pere kenishi n tɔrɔ Ebɔrɛ be asɔriebi,
         n daa sha kemur bumo nna. 14 Ma sara Juwebiana be bedamta to ma e daŋ fara nɛ n sɔ kejuŋkpar ashi Juwebi be kabɔrɛbɛso
         na to nseŋ daŋ naŋ pere kenishi n wɔtɔ an nanaana be asheŋ ŋiniso nɛ b yige n sa anyi
         na to ga. 15 Ama ŋkpal Ebɔrɛ be kuwɔr be kakɛ na so e lara ma nseŋ tre ma nna pɔɛŋ gba nɛ b kurge
         ma nɛ m ba shuŋ mo. 16 Mo alɛ ka naŋ yili kumo mbe kagbene to n lara mo Pibinyɛn ŋ ŋini ma nɛ n tiŋ m bɔ
         baru lela n sa nnyamase, m maŋ yɔ esa kama kutɔ epul na to n ya bishi asheŋ to m pin.
         17 Ma alɛ maŋ naŋ yɔ Jerusalɛm n ya wu basa nɛ b daa la beshuŋipo pɔɛŋ nɛ ma alɛ ba ki
         eko na. Areebia be efuli so nɛ n daŋ baŋ juŋkpar n yɔ pɔɛŋ nseŋ bɛta n yɔ Damaskɔs
         be kade to. 18 Ŋ ka yɔ Damaskɔs na be nfɛ asa be kaman nɛ n yɔ Jerusalɛm nɛ n ya wu Pita. Nchɛ kuduanu
         nɛ n daŋ ji mo kutɔ ndoŋ, 19 ama n daa maŋ wu beshuŋipo na be bekama n naŋ ti so she Enyɛnpe mo sipo Jeems nawule.
         20 Kashenteŋ nɛ mee sibɛ a ji menyi Ebɔrɛ be anishito na, m maa fule nna. 21 Kede be kaman nɛ n naŋ yɔ Siriya nɛ Silisia be efuliana so. 22 Saŋɛ na so, Judiya be efuli so be asɔriana na to ebi nɛ b wɔ Kristo to na maŋ naŋ
         wu ma kenishiso ŋ ku so. 23 Kusɔ nɛ b daŋ baa nyi kikɛ e la kusɔ nɛ b daa nu fanɛ: Kanyɛn nɛ e daa tɔrɔ anyi na
         naa wɔtɔ nna a malga yirda koŋwule na be asheŋ a sa basa. 24 Amoso, b daŋ di Ebɔrɛ epaŋ nna ŋkpal ma so.

Pɔɔl nɛ beshuŋipo mo na be asheŋ21 Nfɛ kuduana be kaman nɛ ma nɛ Baanabas naŋ bɛta n yɔ Jerusalɛm. N daŋ keta Taites
         nna n ti so n yɔ. 2 N daŋ yɔ nna, ŋkpal manɛ so, Ebɔrɛ e daŋ lara ŋ ŋini ma fanɛ n yɔ. Bumo nɛ b daa la
         fanɛ benimuana na nɛ n daŋ shɛr wulo to ŋ kaŋɛ bumo baru lela nɛ mee malga a sa nnyamase
         na be asheŋ, ŋkpal manɛ so, n daa maa sha fanɛ kushuŋ nɛ n fara na e to jiga nɛ kananɛ
         ŋ kraa wɔ kumo to ere malɛ gba maaŋ baa la kusɔ jiga. 3 Amo be saŋɛ na nɛ Taites wɔ ŋ kutɔ nɛ b nyi e ka la Griik be esa, ama bumo alɛ daa
         maŋ tintiŋ mo nɛ e ku kututu. 4 Ama kesheŋ na daŋ ba koso, ŋkpal manɛ so, bekurgepo fɛpo ko daŋ luri anyi to nna n
         daŋ fin kekeni anyi be kamooji nɛ an kɔ Kristo Yesu to na to nɛ b nya n jija kumo
         nseŋ ta anyi ŋ ki anya. 5 An daa maŋ shuli gbrɛ kama gba n sa bumo, saŋɛ na so menyeeŋ baa kɔ baru lela na be
         kashenteŋ na to a wɔtɔ. 6 Bumo nɛ b daa du fanɛ benimuana na bre, kanaŋkama nɛ b daa du daa maŋ la shɛŋ ŋ kutɔ,
         Ebɔrɛ malɛ gba maa kpɛa basa to, b maŋ ta shɛŋ n ti ma kubɔya na so. 7 Ama kusɔ nɛ b daŋ baŋ wu bre e daa la fanɛ Ebɔrɛ ta baru lela na nna m bɔɔ ma enɔ
         nɛ m bɔ kubɔya na n sa nnyamase fanɛ kananɛ e ta kubɔya koŋwule na n sa Pita fanɛ
         e bɔ n sa Juwebi na. 8 Kananɛ Ebɔrɛ daŋ sa Pita eleŋ n shin nɛ e ki eshuŋipo n sa Juwebi na gbagba gbiiŋ
         nɛ e sa ma eleŋ nɛ ŋ ki eshuŋipo n sa nnyamase. 9 Jeems nɛ Pita nɛ Jɔn nɛ ekama daa nyi b ka la benimu na, e daŋ shuli n sa ma nɛ Baanabas
         fanɛ an baa la bumo braana beshuŋipo ŋkpal kananɛ b daŋ wu Ebɔrɛ be kuwɔr be kakɛ
         nɛ e daŋ sa ma na so. B daŋ shuli nna fanɛ an yɔ nnyamase kutɔ nɛ bumo alɛ yɔ Juwebi
         kutɔ. 10 Kusɔ nɛ b daŋ baŋ kaŋɛ n ti so e la fanɛ an baa kraa chɛ betirpo to, loŋ malɛ gbagba
         nɛ n daa baŋ pere kenishi a wora.Kananɛ Pɔɔl fiɛ Pita so be asheŋ11 Pita ka daŋ ba Antiɔk, n fiɛ mo so ashi bebɛsopo na be anishito nna kacha ko, ŋkpal
         manɛ so, e daŋ wora kusɔ ko nna nɛ k maŋ kɔ ekpa. 12 Kananɛ kesheŋ na daŋ ji nde: Mo nɛ nnyamase be bebɛsopo na daa wɔtɔ nna a bɔ enɔ a
         wɔtɔ kawie koŋwule to a ji. Ama kachako basa ko ka shi Jeems kutɔ m ba nɛ e fara a
         lar kaman a lara mbe kumu ashi nnyamase na to, ŋkpal manɛ so, e daa ŋana basa nɛ b
         daa wɔ katutuku be katuŋ to na nna. 13 K maŋ chɛr nɛ Juwebi be bebɛsopo nɛ b daŋ ka na malɛ gba bɛ mbe kebirkɔnshi be kesheŋ
         na so hale nɛ Baanabas gba foe ekpa koŋwule na so m bɛ bumo so. 14 Ŋ ka wu fanɛ kesheŋ nɛ b wora na maŋ bɔla kashenteŋ be baru lela na be ekpa so nɛ
         ŋ kaŋɛ Pita le ashi bebɛsopo na kikɛ be anishito: “To, Juw e la fo nɛ fo daa wɔ nfe
         fanɛ kanyamase, mannɛ fanɛ Juw. Nɛ nuso nɛ feeŋ wora n tintiŋ nnyamase nɛ b baa wɔtɔ
         a bɛ Juwebi be edaŋkaresheŋ so?”Kananɛ nnyamase nɛ Juwebi gba bee nya kumɔlga be asheŋ15 Anyi nɛ b kurge Juwebi gbagba, mannɛ nnyamase nɛ Juwebi bee tre alubiworapoana ere,
         16 baa nyi fanɛ esa be kebaabɛ mbra na so maa shin nɛ Ebɔrɛ bee kaŋɛ fanɛ e ji n lar
         ama e bɔla Yesu Kristo so nna n yirda. Amoso, anyi alɛ gba ta anyi be yirda nna n
         deŋi Yesu so nɛ Ebɔrɛ e bɔla Kristo na so n shin nɛ an ji n lar, ama mannɛ ŋkpal anyi
         be kebaabɛ mbra na so so, ŋkpal manɛ so, kebaabɛ mbra na so maaŋ tiŋ n shin nɛ esa
         kikɛ e ji n lar Ebɔrɛ be anishito kikɛ. 17 Ama kananɛ anyee sha kebɔla Kristo to n ji n lar Ebɔrɛ be anishito ere nɛ k ba fanɛ
         anyi alɛ gba la alubiworapoana nna, loŋ beeŋ tiŋ ŋ ŋini fanɛ Kristo na e naa shin
         nɛ alubi be kewora bee nya eleŋ a ti so a? Kaarɛ, mannɛ aloŋ nna. 18 Nɛ m baŋ fara a pɔr kusɔ nɛ n daŋ da n lɛ, kumo ere k bee ŋini fanɛ n la mbrafɛlpo
         nna na. 19 Ŋkpal manɛ so, mbra na be kaplɛa so, n wu nna, mbra na mɔ ma, saŋɛ na so nɛ m baa
         wɔ ŋkpa to a sa Ebɔrɛ. 20 Ma nɛ Kristo nɛ b daŋ gbir m mata kedibi largato so, amoso, mannɛ ŋ gbagba e naa wɔtɔ,
         Kristo e wɔ ma to. Kebaawɔtɔ nɛ ŋ kɔ a wɔtɔ ere, keyirda Ebɔrɛ Pibinyɛn nɛ e sha ma
         n ta mbe kumu n sa ma na to nɛ n wɔ.21 M maa keni Ebɔrɛ be kuwɔr be kakɛ na nna jiga, ŋkpal manɛ so, nɛ b daa bɛ mbra na
         so nna a ji a lar Ebɔrɛ be anishito, dafanɛ Kristo be luwu na daa maŋ kɔ kifito.

Mbra ŋko yirda be asheŋ31 Ama menyi Galeeshaebi paŋ nfɛra pasaa! Wanɛ e wora menyi bre? To, men be anishito
         gbagba nɛ b bugi Yesu Kristo be kewu kedibi largato na so na be asheŋ n sa menyi.
         To nɛ mannɛ nna? 2 Kusɔ koŋwule nɛ m baa sha kebishi menyi nde: Men ka daŋ nya Ebɔrɛ be Kiyoyu na, mbra
         na so nɛ men daŋ bɛ so n nya Kiyoyu na ŋko baru lela na nɛ men daŋ nu nseŋ yirda pɔɛŋ
         n nya Kiyoyu na a? 3 Manɛ e ba nɛ men paŋ nfɛra loŋ? To, Kiyoyu be eleŋ to nɛ men fara men be kabɔrɛbɛso
         ere nseŋ naa sha fanɛ men bɔla men gbagba be asheŋ woraso to n loge asheŋ a? 4 Asheŋ nɛ men be kenishi wu na kikɛ ki jiga nna ere ŋko? Cha, mannɛ fanɛ k ka la kusɔ
         jiga nna bre. 5 Men ka bee bɛ mbra na so so nɛ Ebɔrɛ bee sa menyi mbe Kiyoyu na nsaa wora emamachisheŋ
         menyi to nna ŋko men ka bee nu baru lela na nsaa yirda kumo na so nɛ e bee wora loŋ
         a?6 Men ta fanɛ Eebraham le, e daŋ yirda Ebɔrɛ nna nɛ Ebɔrɛ kpal loŋ so n nase kumo fanɛ
         e la elelapo mbe anishito. 7 Amoso, men baa nyi fanɛ basa kama nɛ b yirda Ebɔrɛ e la Eebraham mo nanabiana. 8 Abɔrɛsibɛ na malɛ wu kumo nna n yili fanɛ Ebɔrɛ ka beeŋ kpal nnyamase be yirda so
         n shin nɛ b ji n lar mbe anishito so so nseŋ wule m bɔ baru lela na n sa Eebraham
         fanɛ: “Fo so nɛ Ebɔrɛ beeŋ bɔla n nɛfa durnya ere to ebi kikɛ.” 9 Amoso, bumo nɛ b kɔ yirda na nɛ Ebɔrɛ bee ta a ti Eebraham nɛ e la yirdawura na so
         a nɛfa.10 Bumo nɛ b ta bumo be nfɛra n wɔtɔ mbra na be kebɛso na to na wɔ kɔnɔso to nna na,
         ŋkpal manɛ so, le nɛ abɔrɛsibɛ na bee kaŋɛ: “Ebɔrɛ be kɔnɔso wɔ ekama nɛ e maa bɛ
         mbra na be kawɔl na so nɛnɛ saŋkikɛ na so nna.” 11 Kumo alɛ baŋ fuli nna a dese fanɛ esa kama maaŋ tiŋ m bɔla mbra na so n ji n lar Ebɔrɛ
         be anishito, ŋkpal manɛ so, abɔrɛsibɛ na bee kaŋɛ fanɛ, esa kama nɛ Ebɔrɛ kpal mbe
         yirda so n shin nɛ e ji n lar mo ere Ebɔrɛ be anishito na, beeŋ nya ŋkpa a wɔtɔ. 12 Mbra na be kebɛso malɛ maŋ yil yirda so. Kusɔ nɛ k la nɛ abɔrɛsibɛ na malɛ bee kaŋɛ
         na fanɛ: “Esa kama nɛ e bee wora asɔ nɛ mbra na bee ŋini na wɔ mbra na be kebaawɔtɔ
         to nna na.” 13 Ama Kristo sɔ anyi ashi kɔnɔso nɛ mbra na bee bar na to nna n yige. E yili anyi be
         katelamu to nna n shin nɛ b so mo gbagba kɔnɔ n sa anyi, ŋkpal manɛ so, le nɛ abɔrɛsibɛ
         na bee kaŋɛ: “Ebɔrɛ be kɔnɔso wɔ esa kama nɛ baa ta a shiga kedibi so nna.” 14 E sɔ anyi nna n yige nɛ nɛfa nɛ Ebɔrɛ ta n sa Eebraham na e bɔla Yesu Kristo so m
         ba nnyamase so, saŋɛ na so anyeeŋ nya Kiyoyu Cheeŋ nɛ Ebɔrɛ daŋ nase kɔnɔ fanɛ e beeŋ
         sa na.Mbra na nɛ kɔnɔ naseso na be asheŋ15 Bekurgepoana, men shin nɛ n ta durnya ere to be kesheŋ ŋ kesar kesheŋ ere. Nɛ fanɛ
         durnya ere to be basa anyɔ baŋ nase kɔnɔ n sa abar, bumo be ekama maaŋ tiŋ n naŋ wora
         n da kɔnɔ naseso na so ŋko n ta kusɔ ko n naŋ ti kumo so. To, loŋ nɛ kesheŋ na du
         Ebɔrɛ be kaplɛa so. 16 Eebraham nɛ mbe kamanto be esa nɛ Ebɔrɛ daŋ nase nnɔ na n sa. Abɔrɛsibɛ na maa kaŋɛ
         fanɛ fo Eebraham nɛ fo kaman to ebi, kumo e la fanɛ, a ber bumo fanɛ basa damta. Abɔrɛsibɛ
         na yɛ: “Nɛ fo kamanto be esa”, a ŋini fanɛ esa koŋwule nɛ Ebɔrɛ de na. Mo e la Kristo
         na. 17 Kusɔ nɛ mee ŋini nde fanɛ: Ebɔrɛ e daŋ nase kɔnɔ fanɛ e beeŋ bɛ kɔnɔ na so. Kumo be
         nfɛ alfa ana nɛ adesa be kaman nɛ mbra na lar, ama mbra na maaŋ tiŋ m ba jija Ebɔrɛ
         be kɔnɔ naseso na nseŋ kpra kumo. 18 Amoso, nɛ mbra na be kebɛso so nɛ esa bee bɔla a nya Ebɔrɛ be nɛfa na bre, kumo ere
         mannɛ kɔnɔ naseso na so nɛ yirda na naa deŋ so na. Ama ŋkpal kuwɔr be kakɛ na so nɛ
         e daŋ bɔla mbe kɔnɔ naseso na so n ta nɛfa na n sa Eebraham.19 To, nɛ manɛ be tɔnɔ nɛ mbra na malɛ daa kɔ? B daŋ ta kumo nna n ti so nɛ k ŋini kusɔ
         nɛ k baa la kulubi nsaa wɔtɔ loŋ nɛ Eebraham be kamanto be esa nɛ b nase kɔnɔ na n
         sa na e ya ba. Emalaika so nɛ Ebɔrɛ daŋ bɔla n shin nɛ nyiŋgbasa, anebi Mosis nna
         na yili Ebɔrɛ nɛ basa be nferinto m bar mbra na. 20 Nɛ esa baa la esa koŋwule, ematapo maŋ kɔ tɔnɔ n sa mo. Ebɔrɛ malɛ la esa koŋwule
         nna.Mbra na be kifito be asheŋ21 To, ama an kaŋɛ fanɛ mbra na nɛ Ebɔrɛ be nnɔ nasesoana maa kukwe nna ŋko? Ayai, mannɛ
         loŋ nna kuraa. Ŋkpal manɛ so, nɛ mbra ko daŋ ba na m ba kaa tiŋ a sa ŋkpa, kumo ere
         basa daa beeŋ bɔla mbra na so ŋ ki belelapo Ebɔrɛ be anishito. 22 Ama abɔrɛsibɛ na bee kaŋɛ fanɛ durnya kikɛ wɔ alubi be enɔ to nna, amoso, basa nɛ
         b yirda beeŋ nya kakɛ nɛ Ebɔrɛ nase kɔnɔ fanɛ e beeŋ sa na ŋkpal b ka bee yirda Yesu
         Kristo so.23 Pɔɛŋ nɛ yirda ere be jemanɛ na fo, mbra na daŋ nyaŋ anyi nna a wɔtɔ fanɛ ebutipoana
         nɛ an baa wɔtɔ loŋ hale pɔɛŋ nɛ le be yirda be jemanɛ be kefo ere ba lar efuli ere.
         24 Amoso, mbra na e daa wɔ anyi a ŋini anyi kebaawɔtɔ hale le pɔɛŋ nɛ Kristo ba, saŋɛ
         na so anyeeŋ bɔla yirda to n ji n lar Ebɔrɛ be anishito. 25 Naniere, yirda be jemanɛ ere ka ba ere bre, mbra na maŋ naa wɔ anyi.26 Yirda so nɛ men kikɛ la Ebɔrɛ be mbia ashi Kristo Yesu to. 27 Ŋkpal manɛ so, b daŋ bɛr menyi kabɔrɛbɛr nna nɛ men baa wɔ Kristo Yesu to n shin nɛ
         naniere men ta Kristo be edasheŋ ŋ ki menyeya na. 28 Amoso, Ebɔrɛ be anishito Juw maŋ kɔr kanyamase to, kenya maŋ kɔr esa nɛ e wɔ mbe kumu
         to, benyɛn maŋ kɔr beche to, men kikɛ la kukoŋwule nna ashi Kristo Yesu to. 29 Nɛ men baa la Kristo peya bre, kumo ere Eebraham be kaman to ebi e la menyi nɛ menyi
         alɛ nya kakɛ nɛ Ebɔrɛ nase kɔnɔ a sa mbe mbia na.

Kananɛ beyirdapo maŋ naa la anya be asheŋ41 Kusɔ nɛ mee kaŋɛ nde fanɛ, nɛ esa pibi nɛ e beeŋ ba kaa wɔ mo tuto be asɔ kraa la
         kebibi, e maŋ la shɛŋ. Mo nɛ laŋ na to be kenya maŋ kɔr abar to, ŋkeshin nɛ mo alɛ
         e wɔ mo tuto be asɔ na kikɛ. 2 E kraŋ baa la kebibi, basa e naa keni mo so nsaa wora mbe asheŋ loŋ nɛ kachɛ nɛ mo
         tuto yili na e ya fo. 3 To, anyi alɛ gba ka daa du fanɛ mbibi abɔrɛsheŋ to na, loŋ e daa la. An daa la durnya
         ere to be sososo be asɔ ŋiniso be anya nna. 4 Ama jemanɛ nɛ k daga na ka ba fo nɛ Ebɔrɛ shuŋi mo Pibinyɛn nɛ e bɔla durnya be eche
         to n lar a wɔ mbra na to na 5 nɛ e ba sɔ bumo nɛ b wɔ mbra na to na n yige, saŋɛ na so nɛ an ki Ebɔrɛ be mbia gbagba.
         6 Kusɔ nɛ k bee ŋini fanɛ men la Ebɔrɛ be mbia nde: Mo ere Ebɔrɛ koŋwule na shuŋi mo
         Pibinyɛn be Kiyoyu na anyi be ŋgbene to, Kiyoyu na e naa tre Ebɔrɛ ‘Aba’, kumo e la
         fanɛ n Tuto na. 7 Amoso, naniere men maŋ naa la anya, men ki Ebɔrɛ be mbia nna. Menyi alɛ ka ki loŋ
         ere so, asɔ nɛ Ebɔrɛ kɔ a sa mbe mbia na malɛ gba kikɛ ki menyeya.Pɔɔl be kafɔŋ nɛ e kɔ a sa Galeeshaebi be asheŋ8 Saŋɛ na men daa maŋ nyi Ebɔrɛ, amoso, men daa la ayoyuana nɛ basa bee fɛ fanɛ a la
         Ebɔrɛ nɛ amo alɛ maŋ la na be anya nna. 9 Ama naniere bre men ba pin Ebɔrɛ. Kusɔ nɛ mee sha nɛ ŋ kaŋɛ e la fanɛ Ebɔrɛ e ba pin
         menyi de. Nɛ nuso nɛ a ji nɛ men naa bɛta a ta men be amu a sa le be durnya ere to
         be sososo be asɔ ŋiniso pɔso nɛ amo be asheŋ kɔ kuwɔr ere? Menyee sha fanɛ men naŋ
         bɛta ŋ ki amo be anya nna a? 10 Men keni kananɛ men naa wɔtɔ a bɛ nchɛgboŋana ko so nɛ afɔlana ko nɛ saŋɛana ko nɛ
         nfɛgboŋana ko so. 11 Men be asheŋ bee ku ma kagbene nna nɛ mee fɛ fanɛ shere ŋ gben menyi so jiga nna na.12 Ŋ kurgepoana, mee kule menyi nna fanɛ men baa du fanɛ ma, ŋkpal manɛ so, ma alɛ gba
         baŋ ba ki fanɛ menyi nna. Dra na men daa maŋ wora ma kulubi kama, ama naniere bre
         menyee wora. 13 Men nyi fanɛ kulɔ ka daŋ pɔɔ ma so so e shin nɛ m bɔ baru lela na n sa menyi sososo
         na. 14 Kulɔ na daa la kechɔŋkeni gboŋgboŋi nna n sa menyi, ama men maŋ keni ma jiga ŋko ŋ
         kini ma. Men daŋ sɔ ma nna fanɛ ŋ ka la malaika ŋko fanɛ Kristo Yesu gbagba na. 15 Naniere, manɛ e wora men be kagbenefuli nɛ men daŋ nya na? Nɛ esa bishi ma, n daa
         beeŋ tiŋ ŋ kaŋɛ fanɛ nɛ k daa la kewora kusɔ ko nna gba, men daa beeŋ chule men be
         anishi gba n sa ma. 16 To, naniere bre ŋ ki men doŋ nna ŋkpal ŋ ka ji menyi kashenteŋ so ŋko? 17 Basa nɛ anyee malga bumo be asheŋ ere bee wora fanɛ men be asheŋ ka wɔ bumo to ga
         nna, ama nfɛra nɛ a wɔ bumo be loŋ be asheŋ woraso na be kaman na maŋ walɛ. Kusɔ nɛ
         baa sha e la fanɛ kananɛ baaŋ wora m barga ma nɛ menyi abar to nɛ bumo ere be asheŋ
         e baa wɔ menyi to. 18 Keshin nɛ asheŋ e baa wɔ menyi to walɛ nɛ asheŋ na baa la alelasheŋ nna na a wɔ menyi
         to saŋkikɛ, mannɛ saŋɛ nɛ n wɔ men kutɔ nawule. 19 Ma mbi shasoana, ebesa nɛ k wɔ ma to a sa menyi ere baa du fanɛ eche be kakurge be
         ebesa nna a wɔ ma to ama n ya wu fanɛ Kristo be kebaawɔtɔ na kikɛ ya luri nna m bɔlɔ
         menyi to. 20 N daa wɔ menyi kutɔ nna naniere n tiŋ n chɛrga mmalga kpakpaso nɛ mee malga a sa menyi
         ere, k daa beeŋ par ma ga, ŋkpal manɛ so, men be asheŋ baŋ wul ma to nna.Pɔɔl ka ta Heega nɛ Sɛɛra be asheŋ ŋ kesar be asheŋ21 Men shin nɛ m bishi menyi nɛ menyee sha kebaata mbra na a juŋkpar menyi be amu na
         le: Men maa nu kusɔ nɛ mbra na bee kaŋɛ nna a? 22 A yɛ: “Eebraham daa kɔ mbinyɛnbi anyɔ nna nɛ ekoŋwule daa la kenyache pibi nɛ eko
         malɛ daa la eche nɛ e maŋ la kenya pibi.” 23 Eyur be kasha so nɛ b daŋ bɔla m ba abar so ŋ kurge kenyache pibi na nseŋ bɔla Ebɔrɛ
         be kɔnɔ naseso so malɛ m ba abar so ŋ kurge emo na malɛ. 24 Anyeeŋ tiŋ ŋ koya kesheŋ ko ashi le be adrasheŋ ere to. Beche anyɔ na du fanɛ kɔnɔkoŋwule
         be ŋkre anyɔ nna. Amo be kuko shi Sainai be kebee na so nna nɛ kumo be kaplɛa so be
         mbia la anya. To, Heega peya nna na. 25 Nɛ esa baa malga Heega be asheŋ, kumo ere Sainai be kebee nɛ k wɔ Areebia be efuli
         so na be asheŋ nɛ e bee ji na. Mo nɛ baa ta a ber Jerusalɛm nɛ anyee wu ere nna, ŋkpal
         manɛ so, kumo nɛ kumo be mbia la anya nna a wɔtɔ. 26 Ama ebɔrɛso be Jerusalɛm na bre maŋ wɔ kenyaya to. To, loŋ be Jerusalɛm ere du fanɛ
         an nio nna. 27 Ŋkpal manɛ so, le nɛ abɔrɛsibɛ na bee kaŋɛ:“Fo egbentepo nɛ fo maŋ naŋ kurge ŋ ku so,fo alɛ ŋkaa maŋ naŋ nya kakurge be ebesa ere,baa kɔ kagbenefuli nseŋ bugi kɔnɔ n wora kagbenefuliso be awɔr.Ŋkpal manɛ so, eche nɛ b kini na beeŋ nya bibia chɔ emo nɛ e kɔ ekul a wɔtɔ na.”28 Amoso, menyi ŋ kurgepoana, men la Ebɔrɛ be kɔnɔ naseso be mbia nna fanɛ kananɛ Aizek
         daa la na. 29 Amo be saŋɛ na ebinyɛn nɛ b daŋ bɔla eyur be kasha so m ba abar so ŋ kurge na, daa
         wɔtɔ nna a tɔrɔ ebinyɛn nɛ b daŋ bɔla Ebɔrɛ be kɔnɔ naseso so m ba abar so ŋ kurge
         na nna. Hale mbre, loŋ malɛ e kraa la. 30 Ama nuso nɛ abɔrɛsibɛ na malɛ bee kaŋɛ fanɛ Ebɔrɛ daŋ kaŋɛ Eebraham? E yɛ: “Ju kenyache
         na nɛ mo pibinyɛn na, ŋkpal manɛ so, kenyache pibinyɛn na maaŋ tiŋ n tu eche nɛ e
         maŋ la kenya na pibinyɛn na n ji etuto na be asɔ nɛ e kɔ a sa mbia na be tɔnɔ.” 31 Ŋ kurgepoana, anyi maŋ la kenyache na be mbia, an la eche nɛ e maŋ la kenya na be
         mbia nna.

Kananɛ an kɔ kamooji Kristo to be asheŋ51 Kebaawɔ anyi be amu so nɛ Kristo shin nɛ an nya anyi be amu. Amoso, naniere men baa
         yil kpakpa nsaa maŋ shin nɛ b naŋ ta menyi ŋ ki anya.2 Men nu nfe. Ma Pɔɔl e naa kaŋɛ menyi na fanɛ nɛ men bɛ mbra na so n shin nɛ b ku menyi
         atutu, Kristo na maaŋ baa la shɛŋ n sa menyi. 3 Men shin nɛ n naŋ laŋɛ ŋ kaŋɛ menyi kenishipereso, ekama nɛ e shin nɛ b ku mo kututu,
         kumo ere a daga fanɛ amodoŋwura ka bɛ mbra na so kikɛ nyam. 4 Menyi, bumo nɛ menyee wora ania a sha kebɛ mbra na so n ji n lar Ebɔrɛ be anishito
         ere, barga men be amu ashi Kristo na kutɔ nna na. Men lar kuwɔr be kakɛ be kebaawɔtɔ
         to. 5 Kusɔ nɛ anyi ere bee tama e la fanɛ Ebɔrɛ beeŋ shin nɛ anyi nɛ mo e ba abar so. Mbe
         Kiyoyu na be eleŋ to so nɛ loŋ be kesheŋ beeŋ bɔla anyi be yirda to n wora, kumo be
         loŋ malɛ nɛ anyee jo na. 6 Ŋkpal manɛ so, nɛ an baa wɔ Kristo to, emo nɛ e ku kututu nɛ emo nɛ e maŋ ku kututu
         maŋ kɔr abar to. Kusɔ koŋwule nɛ k baa tir e la yirda nɛ k bee bɔla kasha so a shuŋ.7 To, men daa bɛ ekpa na so nna nɛnɛ nɛ wanɛ e naaŋ ba kaa kagle menyi ashi kashenteŋ
         be kebɛso be ekpa na to? 8 Le be kafɛrachɛrga ere maŋ shi Ebɔrɛ nɛ e tre menyi na kutɔ. 9 Yiisi gbrɛbi ko e naa kaa luri nyifu to a shin nɛ amo kikɛ bee tiŋ fɔŋgrɔŋ. 10 Ama ŋ kraa kɔ tama ashi Enyɛnpe na to fanɛ men maaŋ chɛrga men be nfɛra n yɔ kakpa
         ko. Ma alɛ nseŋ naa nyi fanɛ Ebɔrɛ beeŋ gberge esa nɛ e kɔ menyi a wɔ kebagato to
         ere kusoe, e bee sha e baa du kanaŋkama.11 Bekurgepoana, menyee tama fanɛ n daŋ kraa malga katutuku be kamalga nna, meeŋ baa
         nya tɔrɔ le a? Nɛ n daa wora loŋ nna, dafanɛ Kristo be kedibi largato be kubɔya na
         daa maaŋ naa fɛl basa. 12 Alako basa nɛ baa tɔrɔ menyi ere daa beeŋ baŋ ku bumo be atutu kikɛ gba nna n lɛ kuraa.Kebaakɔ kebaawɔtɔ ashi Kiyoyu na to be asheŋ13 Ŋ kurgepoana, Ebɔrɛ tre menyi ere nna nɛ men ba kaa wɔ men be amu. Ama men sa maŋ
         kaŋ shin nɛ le be kamoowɔ ere e sa menyi ekpa nɛ men shin nɛ men be eyur to be ayɛlgasɔ
         e baa wɔ menyi. Ama men shin nɛ kasha e baa shin nɛ men baa shuŋ abar. 14 Ŋkpal manɛ so, mbraana na kikɛ wɔ mbra nɛ k bee kaŋɛ le: “Sha fo barkasa dimɛdi fanɛ
         fo kumu” na to nna. 15 Ama nɛ men baa wɔtɔ a bile a wɔtɔ abar ebesa to bre, men baa da so, nɛ mannɛ aloŋ
         menyeeŋ mur abar cheche.16 Amoso, mee kaŋɛ menyi nna na fanɛ men baa wɔ Kiyoyu na be kebaawɔtɔ to nsaa maa wora
         kapɔr lubi ere be ayɛlgasheŋ. 17 Ŋkpal manɛ so, kapɔr lubi ere be ayɛlgasɔ maa kukwe Kiyoyu na be ayɛlgasɔ nɛ Kiyoyu
         na malɛ be ayɛlgasɔ maa kukwe kapɔr lubi ere be ayɛlgasɔ. Loŋ be asɔ anyɔ na la bedoŋ
         nna nɛ kumo alɛ bee ŋini fanɛ men maaŋ tiŋ n wora kusɔ kama nɛ menyee sha. 18 Nɛ Kiyoyu na baa juŋkpar menyi, kumo ere men maŋ naa wɔ mbra na to. 19 Kapɔr lubi ere be asheŋ woraso malɛ baŋ dii efuli nna. Amo nde: Kesakaleasheŋ nɛ eyurpisheŋ
         nɛ asheŋ jiga be ashuŋ 20 nɛ agbirshunsheŋ nɛ kegbaya nɛ kekishi nɛ nlusheŋ nɛ abar be asɔ be kebaayɛlga nɛ
         kanya agbo nɛ nfɛragboŋ be kebaafɛ nɛ amu be kebarga a wɔ ntuŋ so be kebaawɔtɔ. 21 Kayurbesa, kasanuu jijiga nɛ amo be nfɛra lubiana n ta asheŋ lubi damta ko malɛ gba
         n ti so. N chɛr n fiɛ menyi so, ama men shin nɛ n naŋ lɔŋɛ ŋ kaŋɛ menyi fanɛ bekama
         nɛ baa wora le be asheŋ ere maaŋ luri Ebɔrɛ be kuwura na to kikɛ. 22 Ama nɛ Kiyoyu na baa wɔ esa to, le be asɔ lela ere e du fanɛ kusɔrso a wɔ amodoŋwura
         to nɛ e bee wora: Kasha nɛ kagbenefuli nɛ kagbenewushi nɛ kanyiti nɛ kebaala esa nɛ
         alelasheŋ nɛ kebaayɛ a wora 23 nɛ kebaa bar kumu kaseto nɛ kamootiŋ. Mbra na maa pɛ basa nɛ b wɔ le be asheŋ ere
         to. 24 Basa nɛ b la Kristo peya na maŋ naa shin nɛ bumo be kapɔr lubiana ere bee wɔ bumo,
         naniere a du fanɛ b ka ta kapɔr lubiana ere nɛ amo be asɔ sha so nɛ ayɛlgasɔ nna ŋ
         gbir m mata kedibi so m mɔ.25 Naniere Kiyoyu Cheeŋ na e sa anyi ŋkpa, amoso, men shin nɛ e baa juŋkpar anyi. 26 Men sa maŋ shin nɛ an baa kɔ kamoowu ŋko a ta abar a wɔtɔ agbo to ŋko a besa abar
         eyur.

Kebaachɛ abar to be asheŋ61 Ŋ kurgepoana, nɛ men be ekama baŋ tɔr kulubi to, menyi nɛ Kiyoyu Cheeŋ na bee juŋkpar
         na e bar men be amu kaseto n chɛ mo to nɛ e lar alubi na to. Ama nɛ menyee wora loŋ,
         men baa de men be amu so nɛ menyi alɛ gbagba e sa maŋ luri kechɔŋkeni to n tɔr.2 Men baa chɛ abar to ashi men be asheŋ tirso to, loŋ na menyeeŋ baa bɛ Kristo be mbra
         na so. 3 Nɛ ekama nɛ e bee fɛ fanɛ e la esagboŋ ko nna, mo alɛ ŋkaa maa la shɛŋ, bee fule mo
         gbagba be kumu nna na. 4 Ekama e baa keni mo gbagba be asheŋ woraso to a nyi kananɛ a du, nɛ a baa walɛ, e
         chɔrɔ mbe kumu. Ama e sa maa ta mbe asheŋ woraso a kesar esa pɔtɛ peya so. 5 Ekama e baa de mo gbagba be asheŋ woraso so.6 Ekama nɛ e bee nya abɔrɛsheŋ na be keŋini malɛ gba e baa kɔ mbe asɔ lela be ako a
         chɛ mbe eŋinipo na to.7 Men sa maŋ kaŋ fule men be amu. Esa maaŋ tiŋ n wora Ebɔrɛ eyurto. Kusɔ kama nɛ esa
         baŋ duu, kumo gbagba nɛ e beeŋ ba teŋi kacha ko. 8 Nɛ e bee duu kapɔr lubi ere be aparsheŋ be asɔ, kapɔr lubi na to nɛ e beeŋ bɔla n
         nya luwu. Nɛ ekama malɛ nɛ e bee duu Kiyoyu na be aparsheŋ be asɔ, Kiyoyu na to nɛ
         e beeŋ bɔla n nya ŋkpa nɛ k maŋ kɔ ekar na. 9 Amoso, men sa maŋ shin nɛ kelela be kewora e baa gben menyi, ŋkpal manɛ so, nɛ an
         baa maŋ pɔ aba nsaa kɔ to loŋ, kachako anyeeŋ nya kelela be kewora be asɔ.10 Amoso, kananɛ an kraŋ baa kɔ ekpa naniere bre, men shin nɛ an baa wora basa kikɛ kelela,
         fɔnfɔŋ bumo nɛ b la an braana beyirdapo na.Lalaloge be kefiɛso nɛ kechɔrɔ be asheŋ11 Naniere men wu kasibɛbi gboŋgboŋi ere ŋko? To, ŋ gbagba be enɔ to be kasibɛ nɛ ŋ kɔ
         a sa menyi nna na.12 Bumo nɛ baa sha keta asɔ nɛ basa bee wu kenishiso a ji njɔŋ ere e la basa nɛ baa wora
         ania a sha fanɛ b tintiŋ menyi nɛ men ku atutu na. Bumo alɛ kusɔ nɛ k baŋ ba nɛ baa
         wora loŋ na e la kananɛ baaŋ wora a maaŋ luri tɔrɔ to. Le be tɔrɔ ere bee shi Kristo
         be luwu nɛ e wu kedibi largato na so to nna. 13 To, bumo nɛ b ku atutu na gba maa bɛ mbra na so, ama bumo alɛ nsaa sha fanɛ men ku
         atutu, saŋɛ na so baaŋ nya ekpa n ji njɔŋ ŋ kaŋɛ fanɛ men bɛ loŋ be kesheŋ na so.
         14 Ama ma ere, kaarɛ gba fanɛ ŋ ka beeŋ ji njɔŋ ko she an Nyɛnpe Yesu Kristo be luwu
         nɛ e wu kedibi largato na so nawule so, nɛ durnya maŋ naa la shɛŋ ma anishito. 15 Nɛ esa maŋ kɔ kusholi ŋko e kɔ, k maŋ tir kuraa, kusɔ nɛ k tir e la kebaakɔ kebaawɔtɔ
         popɔr na. 16 Ebɔrɛ be kagbenewushi nɛ mbe kuwɔr e baa wɔ bekama nɛ baa bɛ le be kesheŋ ere so n
         ti Ebɔrɛ be basa kikɛ so.17 Ade kikɛ be kaman, esa kama e sa maŋ naŋ bar ma tɔrɔ kikɛ, ŋkpal manɛ so, Yesu be
         ndulgi wɔ ma eyur so nna.18 Ŋ kurgepoana, an Nyɛnpe Yesu Kristo be kuwɔr be kakɛ na e baa wɔ men kikɛ so nyam.
         Amɛn.ƐFESESEBIKawɔl nɛ Pɔɔl sibɛ n sa Ɛfesesebi naƐfesesebiƐfeKAWƆL NƐ PƆƆL SIBƐ N SAƐFESESEBINA

11 Kawɔl ere shi ma Pɔɔl nɛ n la Kristo Yesu be eshuŋipo ŋkpal Ebɔrɛ be keparso na kutɔ
         nna a yɔ menyi, Ebɔrɛ be basa nɛ men wɔ Ɛfeses be kade to a bugi epunto a bɛ Kristo
         Yesu so na kutɔ. 2 An Tuto Ebɔrɛ nɛ Enyɛnpe Yesu Kristo e sa menyi kuwɔr be kakɛ nɛ kagbenewushi.Nɛfa nɛ anyee nya ashi Yesu Kristo to be asheŋ3 Men shin nɛ an chɔrɔ an Nyɛnpe Yesu Kristo be Ebɔrɛ nɛ e la mo Tuto na ga, ŋkpal manɛ
         so, e bɔla Kristo so n nɛfa anyi n ta abɔrɛsheŋ be kakɛ be yiri kikɛ ashi ebɔrɛso
         n sa anyi. 4 Kashenteŋto, pɔɛŋ nɛ Ebɔrɛ to durnya ere gba, e lara anyi nna fanɛ an baa la mo peya
         ashi Kristo to, saŋɛ na so anyeeŋ baa du cheembi a maa kɔ kulubi kikɛ mbe anishito.
         5 Ŋkpal mbe kasha so, mo ere Ebɔrɛ na yili kumo nna dra dra na kikɛ fanɛ e beeŋ bɔla
         Yesu Kristo to m bar anyi mo gbagba kutɔ fanɛ mbe mbia. Kusɔ nɛ k baa par mo nseŋ
         naa la kusɔ nɛ e yili nna na. 6 Men shin nɛ an baa di Ebɔrɛ epaŋ ŋkpal mbe le be mamachi be kuwɔr be kakɛ nɛ e bɔla
         mo Pibinyɛn shaso so n ta ŋ kɛ anyi na so. 7 Ŋkpal manɛ so, Kristo be luwu na so e shin nɛ an nya an be amu na. Ebɔrɛ ta anyi be
         alubi m paŋ anyi. Kashenteŋto malɛ Ebɔrɛ be kuwɔr be kakɛ nɛ e bugi kagbene kikɛ n
         sa anyi na shi pasaa. 8 Mbe kanyiasheŋ kikɛ to nɛ mbe lakal kikɛ to nɛ e yili kumo loŋ 9 nseŋ naŋ bugi wulo be kesheŋ naseso nɛ e yili fanɛ e beeŋ bɔla Kristo so n shin nɛ
         loŋ e wora na n sa anyi. 10 Ebɔrɛ be kusɔ nɛ e nase nɛ e wora amo jemanɛ na gbagba kaŋ fo na e la fanɛ e beeŋ
         bar kepɔrso kikɛ abar so, amo nɛ a wɔ esoso nɛ kasawule so kikɛ nyam nɛ Kristo e baa
         la amo kikɛ be kumu. 11 Kusɔ nɛ Ebɔrɛ bee kre nsaa nase so nɛ kusɔ kikɛ bee bɔla a wora. Mo koŋwule Ebɔrɛ
         na malɛ e nase kumo dra dra na kikɛ fanɛ e beeŋ bɔla Kristo so nna n lara anyi nɛ
         an ba kaa la mbe basa gbagba. 12 Men shin nɛ anyi nɛ an juŋkpar n nya tama ashi Kristo to na e baa la bumo nɛ bumo
         be kebaawɔtɔ bee di Ebɔrɛ epaŋ nsaa maŋkura mo. 13 Ŋkpal kusɔ nɛ e wora na so, menyi alɛ gba ka daŋ nu kashenteŋ be kubɔya nɛ k bee bar
         menyi kumɔlga na, men yirda Kristo, nɛ Ebɔrɛ ta mbe ndulgi n dulgi menyi na. Kiyoyu
         Cheeŋ nɛ e nase kɔnɔ fanɛ e beeŋ sa na nɛ e ta n sa a ŋini fanɛ e dulgi anyi. 14 Kiyoyu Cheeŋ na e la anyi be tɔɔnɛ a sa anyi tama fanɛ anyeeŋ nya kusɔ nɛ Ebɔrɛ nase
         kɔnɔ fanɛ e beeŋ sa mbe basa na fanɛ bekama nɛ b la mo peya beeŋ nya bumo be amu nsaa
         la bumo nɛ bumo be kebaawɔtɔ bee di Ebɔrɛ epaŋ nsaa maŋkura mo.Pɔɔl be kabɔrɛkule be asheŋ15 Ŋkpal le ere so, baŋ yili saŋɛ nɛ n nu kananɛ men yirda an Nyɛnpe Yesu na nɛ kananɛ
         menyee sha Ebɔrɛ be basa kikɛ so, m maŋ naŋ yige kebaachɔrɔ Ebɔrɛ ŋkpal menyi so,
         16 nsaa nyiŋi menyi ashi ma kabɔrɛkuleana to a kule an Nyɛnpe Yesu Kristo be Ebɔrɛ, Etuto
         nɛ kemaŋkura wɔ mo so ga na, 17 fanɛ e sa menyi Kiyoyu mo nɛ e beeŋ shin nɛ men baa kɔ kanyiasheŋ nseŋ naŋ lara Ebɔrɛ
         ŋ ŋini menyi nɛ men pin mo kashenteŋto. 18 Ma alɛ nseŋ kraŋ naa kule Ebɔrɛ fanɛ e shin nɛ men bugi men be ŋgbene to n tiŋ m pin
         tama mo nɛ men nya ŋkpal e ka tre menyi na so to, nseŋ naa pin mamachi be enɛfagboŋ
         nɛ e nase kɔnɔ fanɛ e beeŋ sa mbe basa na to. 19 Kumo be kaman nɛ men naŋ pin mbe eleŋgboŋ nɛ k wɔ anyi nɛ an yirda ere to. 20 Le be eleŋ ere nɛ eleŋ damta nɛ e ta n tiŋi Kristo ashi luwu to nseŋ ta mo n chena
         mbe jisoso, ebunyampo be kakpa ashi ebɔrɛso na. 21 Kristo na e naa ji kuwura koŋwule esoso be kenimuji kikɛ nɛ kejuŋkpar kikɛ nɛ eleŋana
         kikɛ nɛ kenyɛnpeji kikɛ so. Mo e chɔ eleŋana kikɛ nɛ amo be adelebiana kikɛ ashi jemanɛ
         ere to nɛ kumo nɛ k bee ba na kikɛ to. 22 Ebɔrɛ ta kusɔ kikɛ nna n wɔtɔ mbe enɔ to nseŋ lara mo fanɛ e baa la kusɔ kikɛ be kumu
         a sa asɔri na. 23 Asɔri na e la Kristo be eyur na. Mo e naa shin nɛ kusɔ kama bee bɔla so a loge nɛnɛ
         ashi ekpa kama so.

Kelar luwu to n luri ŋkpa to be asheŋ21 To, menyi alɛ gba du fanɛ basa nɛ b wu nna ŋkpal men ka daŋ foe ekpa a wɔtɔ a wora
         alubi na so. 2 Loŋ be kebaawɔtɔ to nɛ men daa wɔ saŋɛ nɛ men daa bɛ durnya ere be asheŋ woraso so
         nseŋ daa bɛ esoso be eleŋana be ewura so, mo e la kiyoyu nɛ e wɔ basa nɛ b maa nu
         a sa Ebɔrɛ na to a shuŋ naniere na. 3 Loŋ malɛ nɛ anyi kikɛ gba daa du saŋko a wɔ amo to a wora anyi be kapɔr lubi ere be
         aparsheŋ nsaa wora kumo be ayɛlgasɔ a fɛ kumo be nfɛra. Ŋkpal anyi be kapɔr lubi ere
         so anyi alɛ gba daa du fanɛ ekama nna a wɔ Ebɔrɛ be demuji be agbo to. 4 Ama ŋkpal Ebɔrɛ be kuwɔr ka shi ga so nɛ ŋkpal e ka bee sha anyi ga so 5 e tiŋi anyi nɛ Kristo nna m bar anyi ŋkpa to saŋɛ nɛ an daa wɔ kasomaanu be luwu to
         na. Ebɔrɛ malɛ be kuwɔr be kakɛ so nɛ men nya kumɔlga. 6 E tiŋi anyi nɛ Kristo nna nseŋ shin nɛ anyi nɛ mo chena ebɔrɛso ashi mo koŋwule Kristo
         Yesu na to. 7 E wora loŋ nna nɛ e ŋini jemanɛ kama nɛ k bee ba to ebi fanɛ kananɛ e ta mbe kuwɔr
         be kakɛgboŋ damtaana nɛ e bɔla mbe kasha so n sa anyi na ŋ kɛ anyi ashi Kristo Yesu
         to. 8 Ŋkpal manɛ so, Ebɔrɛ be kuwɔr be kakɛ so e shin nɛ men bɔla yirda so n nya kumɔlga,
         mannɛ men gbagba be ashuŋ shunso so nɛ men nya kumo. K la Ebɔrɛ be kakɛ nna. 9 Mannɛ ashuŋ shunso so nɛ baa nya kumo, saŋɛ na so esa kama maaŋ nya ekpa m puchi.
         10 Ŋkpal manɛ so, an la mbe apɔrso nna nɛ e sa anyi kebaawɔtɔ popɔr ashi Kristo Yesu
         to nseŋ ta anyi n wɔtɔ kelela be asheŋ nɛ mo ere Ebɔrɛ na yili kumo dra dra na kikɛ
         to fanɛ an ba kaa shuŋ na.Kananɛ an la kukoŋwule Kristo to be asheŋ11 Amoso, men baa nyiŋi fanɛ menyi nɛ b kurge nnyamase nɛ bumo nɛ edimɛdi ta enɔana ŋ
         ku bumo atutu nɛ bumo koŋwule na bee tre menyi asoliwuraana ere, fanɛ menyi nɛ Kristo
         na daŋ barga abar nna. 12 Men daa la befɔ nna ashi Israɛl be efuli so ebi to. Menyi alɛ be shɛŋ daa maŋ wɔ nnɔkoŋwule
         nɛ a wɔ Ebɔrɛ nɛ Israɛlebi be nferinto na to, ŋkpal mbe nnɔ naseso nɛ e nase n sa
         mbe basa na so. Men daa wɔ durnya ere to nna a maŋ kɔ tama kikɛ, menyi alɛ daa maa
         ta Ebɔrɛ a wɔtɔ men be asheŋ to. 13 Ama naniere ashi Kristo to, menyi nɛ saŋko men daa maŋ taga Ebɔrɛ to na, Ebɔrɛ bɔla
         Kristo be luwu na so nna n shin nɛ men ba taga mo to.14 Ŋkpal manɛ so, mo gbagba e la anyi be kagbenewushi nɛ esa nɛ e bee bar anyi basa yiri
         ntuŋ anyɔ abar so. E jija kebarga to nɛ k daa wɔ anyi nɛ basa be nferinto na, kumo
         e la kekishi be kebarga to na. 15 E ta mbe kumu ŋ kpra Juwebi be mbra na nɛ kumo be ntaŋana nɛ loŋ e shin nɛ basa yiri
         ntuŋ anyɔ na e ba abar so m ba ki basa koŋwule, saŋɛ na so e beeŋ bar kagbenewushi
         bumo to. 16 Loŋ na basa anyɔ na beeŋ ki basa koŋwule nɛ bumo nɛ Ebɔrɛ malɛ e nyalɛ ŋkpal kedibi
         largato na so, saŋɛ na so malɛ e beeŋ shin nɛ kebarga to na e loge. 17 Le be kagbenewushi be baru lela ere nɛ e ba bɔ n sa menyi nɛ men daa maŋ taga mo to
         na nɛ bumo nɛ b taga mo to na kikɛ. 18 Ŋkpal manɛ so, mo so nɛ anyi nɛ bumo kikɛ bee bɔla a nya ekpa a yɔ Ebɔrɛ na kutɔ ashi
         Kiyoyu koŋwule na to. 19 Amoso, menyi nnyamase maŋ naa la befɔ n shi efuli ko so. Naniere menyi nɛ Ebɔrɛ be
         basa la kukoŋwule nna a la kakpa koŋwule so ebi nseŋ naa la Ebɔrɛ be kowu to ebi be
         basa. 20 Men du fanɛ egbal be kaba nna nɛ kumo be kifi la beshuŋipo nɛ anebiana na, nɛ Kristo
         Yesu malɛ gbagba la kumo be gbaltɔlase. 21 Mo e kɔ ebu na be kaplɛkama to a shin nɛ k wɔ abar so a yɔ anishito a ti so a ki bɔrɛlambu
         cheembi ashi Enyɛnpe na to. 22 Menyi alɛ gba, baa pɔr menyi nna a wɔtɔ mo to nɛ men ba ki ebu nɛ Ebɔrɛ beeŋ bɔla
         Kiyoyu na to a wɔ to na.

Pɔɔl be kushuŋ nɛ e shuŋ n sa nnyamase be asheŋ31 Ŋkpal le so nɛ ma Pɔɔl la Kristo Yesu be kabutipo ŋkpal menyi nnyamase so. 2 Ma alɛ baa nyi geeŋ fanɛ men nu fanɛ Ebɔrɛ bɔla mbe kuwɔr be kakɛ so nna n sa ma kushuŋ
         na ŋkpal men be kelela so. 3 Kumo e la wulo be kesheŋ naseso nɛ Ebɔrɛ bugi to ŋ ŋini ma na, kumo be asheŋ nɛ n
         teŋ sibɛ gbrɛ n sa menyi na. 4 Nɛ menyi alɛ baŋ kraŋ kawɔl ere, menyeeŋ pin kananɛ ma nfɛra sa ashi Kristo be wulo
         be kesheŋ ere be kaplɛa so. 5 Saŋɛ na be esa kikɛ daa maŋ nyi le be wulo be kesheŋ nɛ e bɔla Kiyoyu na to m bugi
         to ŋ ŋini mbe beshuŋipo cheembiana nɛ mbe anebiana ere. 6 Wulo na nde fanɛ baru lela na so nɛ nnyamase nɛ Juwebi kikɛ beeŋ gama n nya Ebɔrɛ
         be enɛfa na. B la eyur koŋwule to be mba nna ŋ gama a kɔ Ebɔrɛ be nnɔ naseso nɛ Ebɔrɛ
         bɔla Kristo Yesu so n nase na. 7 Le be baru lela ere be kenya nɛ Ebɔrɛ bɔla mbe kuwɔr be kakɛ so n ta ma ŋ ki na. Mbe
         eleŋ na so nɛ e bɔla n wora loŋ. 8 Kashenteŋto nna fanɛ m maŋ fo Ebɔrɛ be basa to be ekekarso gba kuraa, ama Ebɔrɛ ta
         le be kuwɔr be kakɛ ere nna n sa ma nɛ m bɔ Kristo be enɛfa damta be baru lela na
         n sa nnyamase 9 nseŋ naŋ shin nɛ basa kikɛ e wu kananɛ Ebɔrɛ beeŋ shin nɛ mbe wulo be kesheŋ naseso
         na e wora. Ebɔrɛ nɛ e to kusɔ kikɛ na e shin nɛ wulo nɛ mee malga kumo be asheŋ ere
         maŋ lar efuli jemanɛ damta nɛ k choŋ ere kikɛ. 10 Saŋɛ na so e beeŋ bɔla asɔriebi na to n shin nɛ mbe kashennyi damta e dii efuli n
         sa esoso be kenimujipoana nɛ bejuŋkparpo ashi ebɔrɛso. 11 Ebɔrɛ wora loŋ nna ŋkpal mbe kesheŋ naseso nɛ e bɔla an Nyɛnpe Kristo Yesu so n wora
         dra dra na kikɛ so. 12 Mo to nɛ keyirda mo so nɛ anyeeŋ tiŋ m ba Ebɔrɛ be anishito a maa wora shikashika
         kikɛ. 13 Amoso, mee kule menyi nna fanɛ men sa maa pɔ aba ŋkpal ŋ ka bee wu tɔrɔ a sa menyi
         so so, men be kelela so nɛ loŋ be asheŋ bee nya ma.Kristo be kasha be asheŋ14 Amoso nɛ mee gbir Etuto 15 nɛ ebɔrɛso nɛ kasawule so be kebɛso be kakurge kikɛ bee nya kumo be ketre ashi mo
         to na kumuli na. 16 Mee kule mo fanɛ e keni mbe kemaŋkura damta nɛ e kɔ na to m bɔla mbe Kiyoyu na to
         a ta eleŋ n leŋ menyi to ashi men be ŋgbeneana to 17 nɛ Kristo e tiŋ m bɔla men be yirda so a wɔ men be ŋgbeneana to. Ma alɛ nseŋ naa kule
         mo fanɛ e shin nɛ men tɔl to m pɛ kasha to a yil kpakpa fanɛ nliŋi na. 18 Saŋɛ na so menyi, n ta Ebɔrɛ be basa kikɛ n ti so, beeŋ nya nfɛra m pin kananɛ Ebɔrɛ
         be kasha wɔ mpar nɛ kananɛ k wɔ nteŋ nɛ kananɛ k du jeŋgreŋ nɛ kananɛ k du chiŋgeliŋ.
         19 Kashenteŋto esa ba maaŋ tiŋ m pin mbe kasha na to n ya loge, ama kumo nɛ mee kule
         mo fanɛ e shin nɛ men ba pin nɛ k tiŋ n shin nɛ Ebɔrɛ e bɔlɔ men be kebaawɔtɔ kikɛ
         to nyam.20 Kemaŋkura e baa wɔ Ebɔrɛ nɛ mbe eleŋ wɔ anyi to a tiŋ a wora asheŋ ga a chɔ kananɛ
         anyeeŋ tiŋ m pin ŋ kule mo ŋko n tiŋ n fɛ amo be nfɛra gba na so. 21 Kemaŋkura koŋwule na e baa la mo peya ashi asɔri na to nɛ Kristo Yesu to jemanɛ kikɛ
         to naniere hale mbaanaayɔ. Amɛn.

Kananɛ eyur na la kukoŋwule be asheŋ41 Ma Pɔɔl nɛ n wɔ kabuti to ŋkpal Enyɛnpe so na e naa leŋ menyi to a kaŋɛ menyi fanɛ
         men baa kɔ kebaawɔtɔ nɛ k maa ji ketre nɛ Ebɔrɛ tre menyi na emɔrɔ. 2 Saŋkikɛ men baa bar men be amu ase a du boeŋ nsaa kɔ kanyiti a chɛ abar to a ŋini
         kasha nɛ k wɔ menyi to na. 3 Men baa wora ania ga a kɔ kɔnɔkoŋwuleso be kebaawɔtɔ be kagbenewushi nɛ k bee shi
         Kiyoyu na kutɔ nsaa bar menyi abar so na to kpakpa. 4 Eyur koŋwule nɛ Kiyoyu koŋwule e wɔtɔ fanɛ kananɛ tama koŋwule nɛ Ebɔrɛ tre menyi
         m ba wɔtɔ kumo to na gba wɔtɔ na. 5 Enyɛnpe koŋwule nɛ yirda koŋwule nɛ kabɔrɛbɛr koŋwule e wɔtɔ. 6 Ebɔrɛ koŋwule nɛ e la ekama mo tuto nsaa la esa nɛ e chɔ ekama nɛ emo nɛ e bɔla ekama
         to a shuŋ nsaa wɔ ekama to na e wɔtɔ.7 Kashenteŋ nna fanɛ e wɔ anyi kikɛ to, ama e sa anyi be ekama kuwɔr be kakɛ nɛ k sa
         fanɛ kananɛ Kristo na yili kumo fanɛ k baa sa na. 8 Amoso nɛ abɔrɛsibɛ na bee kaŋɛ le na fanɛ:“E ka daŋ dii n yɔ esoso na,e daŋ yɛr anya nna nseŋ kɛ basa ŋkɛana.”9 Ama kekaŋɛ fanɛ e daŋ dii n yɔ esoso maŋ naa kɔ kifito n naŋ ti kede so fanɛ e daŋ
         gbelge nna m ba kasawule so be kaseto pɔɛŋ. 10 Amoso, mo koŋwule nɛ e daŋ gbelge m ba na e naŋ dii n yɔ kufɔ a chɔ esoso be kaplɛkama,
         saŋɛ na so mbe kebaawɔtɔ be asheŋ beeŋ sɔ kaplɛkama verr. 11 Mo koŋwule na e daŋ ta basa ko ŋ ki beshuŋipo n shin nɛ bede malɛ ki abɔrɛsheŋ be
         bewuŋkaŋɛpoana nɛ bede malɛ ki baru lela be mbɔ nseŋ shin nɛ bede malɛ ki epasta nɛ
         beŋinipo. 12 E wora loŋ nna nɛ e chɛ Ebɔrɛ be basa kikɛ to nɛ b nya eleŋ kabɔrɛshuŋana na to, saŋɛ
         na so loŋ beeŋ chɛ Kristo be eyur to ebi na to nɛ b nya eleŋ n yɔ anishito ashi kebɛso
         na to. 13 Loŋ na an kikɛ beeŋ baa wɔ abar so ashi anyi be yirda nɛ anyi be kananɛ an nyi Ebɔrɛ
         Pibinyɛn na loŋ hale nɛ an ya kaa kɔ kebɛso na to be kenimufɛra n duli Kristo gbagba
         kusɔ kama to. 14 Saŋɛ na so an maaŋ naa du fanɛ mbia nɛ basa e baa ta efɛ be keŋini be yiri kikɛ a
         kɔ a kpata anyi a lɛ a yɔ a ba fanɛ afu ka shin nɛ nchu koso a baga to na. Basa nɛ
         baa wora loŋ na wɔtɔ nna a kɔ bumo gbagba be efɛ be kanyiasheŋ a shin nɛ basa bee
         foe ekpa. 15 Ama anyeeŋ baa la basa nɛ baa ji abar kashenteŋ kashaso, loŋ na nɛ anyeeŋ yɔ anishito
         ashi kebɛso na to n duli Kristo nɛ e la an be kumu na ekpa kama so nyam. 16 Mo to nɛ eyur na kikɛ to m pɛ to kpakpa a wɔ abar so a du fanɛ kananɛ awibichɛkpa
         nɛ achin bee pɛ esa be eyur a wɔ abar so nɛ mbaana na be kekama bee nya a shuŋ kumo
         be ashuŋ nɛnɛ na. Nɛ loŋ malɛ baa wora, eyur na bee bɔla kasha be kebaawɔtɔ kikɛ to
         nna a daŋ a yɔ anishito.Kebaawɔ kebaawɔtɔ popɔr na to be asheŋ17 Amoso, ma kamalga mo nɛ ŋ kɔ a sa menyi nsaa fiɛ menyi so ashi Enyɛnpe na be ketre
         to e la fanɛ men sa maŋ naa wɔtɔ fanɛ basa nɛ b maŋ nyi Ebɔrɛ nɛ b kɔ nfɛra fuloŋ
         a wɔtɔ na. 18 Alubi tegsi bumo nna n shin nɛ bumo be ŋgbene biri to tuum a maŋ naa pin asheŋ to
         ŋkpal bumo be ŋgbene kpakpaso nɛ kemaa nyi nɛ k bee ji kuwura bumo so na so. Naniere
         bumo nɛ ŋkpa nɛ Ebɔrɛ bee sa na barga abar cheche. 19 Naniere ŋkpal b ka maŋ naa kɔ kelela nɛ kulubi be kenyi na so b ta bumo be amu kikɛ
         nna m bɛ beche nɛ benyɛn be kedi abar be asheŋ woraso so nsaa wɔtɔ a wora eyurpisheŋ
         be yiri kikɛ a kɔ a fin kesakalea so be ayɛlgasɔ a ti so. 20 Ama mannɛ aloŋ nɛ men daŋ wu Yesu be kebaawɔtɔ ka du. 21 M baa nyi men ka daŋ nu mbe asheŋ nɛ b naŋ ŋini menyi kashenteŋ nɛ k wɔ mo koŋwule
         Kristo to na. 22 Amoso, men lara men be kapɔr dra nɛ k daa wɔ men be kebaawɔtɔ to n jija ŋkpal efɛ
         be ayɛlgasɔ na so ashi to. 23 A daga fanɛ men be ŋgbene nɛ nfɛra kikɛ ka ki asɔ popɔr nyam. 24 Men luri kapɔr popɔr nɛ Ebɔrɛ pɔr nɛ k du fanɛ mo gbagba be kapɔr a yɔ kashenteŋ be
         alelasheŋ nɛ kebaawɔtɔ cheembi be kaplɛa so na to.25 Amoso, men be ekama e lara efɛsheŋ ashi mbe kebaawɔtɔ to nsaa malga kashenteŋ be mmalga
         a sa mo braana, ŋkpal manɛ so, an kikɛ la eyur koŋwule to be mba nna. 26 Fo kama nɛ agbo pɛ fo, fo sa maŋ shin nɛ agbo na e shin nɛ fo luri alubi to, fo alɛ
         e sa maŋ naŋ keta agbo na n tɔr epeŋi. 27 Sa maŋ kaŋ sa alubipo na ekpa kikɛ. 28 Ekama nɛ e daa yuri e yige kayu na naniere nseŋ fara a ta mbe enɔana a wora asheŋ
         lela a shuŋ, saŋɛ na so e beeŋ nya kusɔ nɛ k daga n tiŋ n chɛ bumo nɛ b maŋ kɔ to.
         29 Men sa maa shin nɛ mmalga lubi kikɛ e baa lar men be nnɔ to. Men baa malga kechɛto
         nawule be mmalga, mmalga nɛ a bee yɛr basa anishito a chɛ bumo to ashi bumo be asheŋ
         tirsoana to, saŋɛ na so a beeŋ baa kɔ tɔnɔ a sa bekama nɛ baa nu amo na. 30 Menyi alɛ e sa maa jija Ebɔrɛ be Kiyoyu Cheeŋ nɛ Ebɔrɛ ta n dulgi menyi n yili kesɔnyigeachɛ
         na. 31 Men lara ŋgbene nɛ a maa yige asheŋ a paŋ na menyi to, nseŋ lara kenyaŋɛto nɛ agbo
         nɛ kaponte nɛ katege nɛ kekishiso be nfɛra be yiri kikɛ menyi to. 32 Kebaawɔtɔ nɛ k daga fanɛ men baa kɔ e la fanɛ men baa la basa a wu abar kuwɔr nsaa
         ta abar be alubi a paŋ abar fanɛ kananɛ Ebɔrɛ bɔla Kristo so n ta men be alubi m paŋ
         menyi na.

Kebaawɔ kefulto na to be kebaawɔtɔ to be asheŋ51 Ŋkpal men ka la Ebɔrɛ be mbia shaso so, men wora ania a du fanɛ mo gbagba. 2 A daga fanɛ kasha e baa juŋkpar menyi kebaawɔtɔ ere to fanɛ kananɛ Kristo sha anyi
         nseŋ ta mbe kumu n sa anyi nɛ loŋ be kakɛ na walɛ a la sarga nɛ kumo be efɛa bee dufɛ
         viim a par Ebɔrɛ na.3 Ŋkpal men ka la Ebɔrɛ be basa so, a maŋ daga beche nɛ benyɛn be kedi abar kesakalea
         so be mmalga ka wɔ menyi to. Kumo alɛ maŋ naŋ daga eyurpisheŋ be yiri kikɛ ŋko kejimuni
         be asheŋ ka wɔ menyi to, ŋkpal manɛ so, loŋ be asɔ na maŋ daga a ka wɔ Ebɔrɛ be basa
         cheembi to. 4 Kumo alɛ maŋ naŋ daga men ka wɔ kawuli be mmalga ŋko epel lubiana be kebaawɔtɔ to.
         Loŋ be asheŋ maŋ daga. Kusɔ nɛ k daga men ka kɔ men be kebaawɔtɔ to e la kabɔrɛchɔrɔ.
         5 Men baa nyi kesheŋ ere geeŋ fanɛ esa kama nɛ e kɔ kesakalea be kebaawɔtɔ ŋko eyurpisheŋ
         ŋko esa kama nɛ e kɔ kejimuni maaŋ luri Kristo nɛ Ebɔrɛ be kuwura na to. Kejimuni
         du fanɛ kagbirshuŋ nna.6 Men sa maŋ shin nɛ esa kama e ta mmalga fuloŋ n fule menyi, ŋkpal manɛ so, loŋ be
         asheŋ so nɛ Ebɔrɛ be demuji be agbo bee ba bumo nɛ b maa nu a sa mo na so. 7 Men sa maŋ kaŋ tu bumo a wora loŋ be asheŋ. 8 Ŋkpal manɛ so, dra na menyi alɛ gba daa wɔ tentembiri to nna, ama naniere bre men
         wɔ kefulto to nna ashi Enyɛnpe na to. Amoso, men baa wɔtɔ fanɛ basa nɛ b wɔ kefulto
         to. 9 Ŋkpal manɛ so, esa baa wɔ kefulto na to, alelasheŋ be yiri kikɛ nɛ asheŋ niŋiso nɛ
         kashenteŋ e naa lar mo to. 10 Men baa wora ania a pin asɔ nɛ a bee par Ebɔrɛ. 11 Men shin nɛ men be asheŋ e sa maa wɔ tentembiri be chilchil be asheŋ woraso to, ama
         men baa lara loŋ be asheŋ na efuli. 12 Ŋkpal manɛ so, kemalga asheŋ nɛ basa ŋana a wora ere be asheŋ gba kɔ anishinyɔr nna.
         13 Kusɔ kama malɛ nɛ kefulto na ba kumo to bee dii efuli nna nɛ basa bee wu kumo. Nɛ
         kusɔ kikɛ nɛ k bee dii efuli nɛ basa bee wu kumo ki kefulto be kusɔ. 14 Amoso nɛ abɔrɛsibɛ na bee kaŋɛ le na fanɛ:“Edipo koso, niŋi to ŋ koso ashi luwu tonɛ Kristo e nyaŋɛ kefulto n yuu fo so.”15 Amoso, men baa de men be kebaawɔtɔ so nɛnɛ fanɛ benyiashempo, mannɛ fanɛ bewulpo.
         16 Saŋɛ lubi to nɛ an wɔ na, amoso, men sa maa jija saŋɛ gbrɛbi kikɛ nɛ men nya. 17 Amoso, men sa maa la bewulpo. Men baa wora ania a pin kusɔ nɛ Enyɛnpe bee sha fanɛ
         an baa wora. 18 Men sa maa boo nsa, ŋkpal manɛ so, loŋ bee jija kumu nna. Kusɔ nɛ k daga e la fanɛ
         men shin nɛ Kiyoyu Cheeŋ na e luri m bɔlɔ menyi to kiŋkiŋ. 19 Men baa ta Ebɔrɛ be kawɔl to be nshɛ nɛ Ebɔrɛ be basa be kedi epaŋ be nshɛ nɛ abɔrɛsheŋ
         be nshɛ a boŋ a kute asheŋ a sa abar nsaa ta men be ŋgbene kikɛ a boŋ nshɛ a di Ebɔrɛ
         Enyɛnpe na epaŋ. 20 Saŋkikɛ men baa chɔrɔ Ebɔrɛ Etuto na ŋkpal kusɔ kikɛ so ashi an Nyɛnpe Yesu Kristo
         be ketre to.Beche kilpo nɛ bekulana be asheŋ21 Men baa bar men be amu kaseto a sa abar ŋkpal men be bunyaŋ nɛ men kɔ a sa Kristo
         na so. 22 Beche kilpo, men baa bar men be amu kaseto a sa men kulana fanɛ kananɛ menyee wora
         a sa Enyɛnpe na. 23 Ŋkpal manɛ so, ekul na e la mbe eche be kumu fanɛ kananɛ Kristo la asɔri be kumu nɛ
         k la mbe eyur nɛ e la kumo be emɔlgapo na. 24 Amoso, kananɛ asɔri bee bar kumo be kumu kaseto a sa Kristo na, loŋ koŋwule na e daga
         fanɛ bechekilpoana e baa ta bumo be amu a sa bumo kulana kusɔ kama to.25 Benyɛn, men baa sha men be becheana fanɛ kananɛ Kristo sha asɔri na nseŋ ta mbe kumu
         n sa kumo na. 26 E wora loŋ nna nɛ e ta asɔri na m bɔɔ Ebɔrɛ enɔ nseŋ bɔla Ebɔrɛ be kamalga so n fɔr
         kumo fanɛ kachubɛr na. 27 Saŋɛ na so e beeŋ ta asɔri na nɛ kumo be kela kikɛ nɛ kumo be kananɛ k ki cheembi
         nɛ kananɛ k maŋ kɔ kulubi kikɛ ŋko nɛ kananɛ kulubi kikɛ maŋ do kumo so nɛ kananɛ
         k maŋ nɔkɔr to ŋko kananɛ k maaŋ baa du bubɔrɔ kikɛ na m bɔɔ mo gbagba be kumu enɔ.
         28 To, kananɛ k daga fanɛ benyɛn e baa wora nna na, kumo e la fanɛ b baa sha bumo be
         beche fanɛ kananɛ baa sha bumo gbagba be amu na. Enyɛn kama nɛ e bee sha mbe eche
         bee sha mo gbagba be kumu nna na. 29 Esa malɛ kikɛ maŋ naŋ kishi mo gbagba be eyur. Kusɔ nɛ e bee wora e la fanɛ e bee
         kaa sa kumo ajibi nna nsaa keni kumo so fanɛ kananɛ Kristo bee wora a sa asɔri na.
         30 Anyi alɛ la mbe eyur na be mba ko nna. 31 Loŋ malɛ nɛ enyɛn nɛ mbe eche du. Amoso nɛ abɔrɛsibɛ na bee kaŋɛ le na: “Ŋkpal le
         so, enyɛn beeŋ yige mo nio nɛ mo tuto nseŋ ya far n chɛ mbe eche nɛ bumo benyɔ na
         e ki kukoŋwule.” 32 Loŋ be kesheŋ ere malɛ la wulo be kashenteŋgboŋ nna n sa anyi, ama kashenteŋto, Kristo
         nɛ asɔri na be kaplɛa so nɛ mee malga. 33 Ama a daga fanɛ men be ekama gba e baa sha mbe eche fanɛ kananɛ e bee sha mo gbagba
         be kumu, nɛ eche kama malɛ e baa bunyaŋ mo kul.

Mbia nɛ bekurgepoana be asheŋ61 Mbia, men baa nu a sa basa nɛ b kurge menyi, ŋkpal Enyɛnpe na so, ŋkpal manɛ so, loŋ
         e daga. 2 Men baa bunyaŋ men tutoana nɛ men nioana, ŋkpal manɛ so, loŋ be ntaŋ na e baa la ntaŋ
         koŋwule nɛ k kɔ le be nɛfa be kɔnɔ naseso ere: 3 “Men baa nu a sa bumo nɛ asheŋ e tiŋ n nyalɛ n sa menyi nɛ men tiŋ n chɛr kasawule
         ere so.”4 Betutoana, menyi alɛ gba e sa maa lute bumo nnɔ a wɔtɔ bumo agbo to. Kusɔ nɛ k daga
         fanɛ men baa wora e la fanɛ men baa ta Enyɛnpe be keŋini nɛ keniŋi ekpa a keni bumo
         so nɛ b baa daŋ.Anya nɛ benyɛnpe be asheŋ5 Anya, men baa nu a sa men be durnya ere to be benyɛnpe a ŋana bumo a chicha. Men baa
         ta kagbene koŋwule a wora kumo fanɛ Kristo gbagba nɛ menyee shuŋ. 6 Saŋkikɛ men baa nu a sa bumo, mannɛ fanɛ nɛ b wu menyi nɛ men nya ketre bumo kutɔ
         so, ama men baa ta men be ŋgbene kikɛ a wora asɔ nɛ a bee par Ebɔrɛ nɛ men baa du
         fanɛ Kristo be anya. 7 Men baa ta men be ŋgbene kikɛ a shuŋ men be ashuŋ a nyi fanɛ Enyɛnpe nɛ menyee shuŋ,
         mannɛ dimɛdi nɛ menyee shuŋ 8 a nyi fanɛ kelela kama nɛ esa wora, Enyɛnpe na beeŋ sa mo kumo be tɔnɔ, nɛ amodoŋwura
         wɔ mbe kumu ŋko e la kenya gba, k maŋ tir.9 Benyɛnpe, menyi alɛ gba e baa wora menyi be anya loŋ. Men sa maa funti a funti bumo,
         ŋkpal manɛ so, menyi alɛ gba nyi fanɛ esa nɛ e wɔ ebɔrɛso a la menyi nɛ anya na kikɛ
         be Enyɛnpe na maŋ kɔ ŋkpɛato.Ebɔrɛ be akɔsɔ be keta be asheŋ10 Ade kikɛ be kaman, men baa kɔ eleŋ Enyɛnpe na nɛ mbe eleŋgboŋ na to. 11 Men baa ta Ebɔrɛ be akɔsɔ kikɛ nyam a buu a kre to, saŋɛ na so menyeeŋ tiŋ n yili
         n tu Setani na be kafulesheŋ ana. 12 Ŋkpal manɛ so, mannɛ anyi nɛ edimɛdi e naa kɔ, ama anyi nɛ esoso be kenimujipoana
         nɛ bejuŋkparpoana nɛ tentembiri to be durnya ere to be eleŋana nɛ esoso be ayoyu lubiana
         e naa kɔ. 13 Amoso, men ta Ebɔrɛ be akɔsɔ naniere m buu ŋ kre to, saŋɛ na so kachɛ lubi na kaŋ
         tu menyi, menyeeŋ tiŋ n nya aya n yili. Nɛ menyi alɛ baŋ tiŋ n wora kusɔ kama, menyeeŋ
         nya n yili to kpakpa. 14 Amoso, men yili to nɛnɛ n ta kashenteŋ ŋ kre kashɛr to kpakpa fanɛ kreso nseŋ ta alelasheŋ
         malɛ fanɛ kebɛlso be kekpaŋkale. 15 Nɛ men baa sha kebaabɔ kagbenewushi be baru lela na fanɛ loŋ be kasha ka la asɛbta
         a wɔ men be aya to na. 16 Saŋkikɛ men baa kɔ yirda to fanɛ kebɛlso be kusɔ kuŋkumuso. Yirda na nɛ menyeeŋ tiŋ
         n ta n duŋ Setani be atanyembi nɛ a bɛl m pere fanɛ ajanwulɛbi nɛ e kɔ a tu menyi
         na. 17 Men baa shin nɛ kumɔlga na e baa la menyeya a kuŋ menyi fanɛ kebɛlso be kekpaŋwuro
         nseŋ naa ta kiyoyu na be tokobi nɛ k la Ebɔrɛ be kamalga na gba a kɔ. 18 Jemanɛ kikɛ, men baa kule Ebɔrɛ ashi kiyoyu na to a ta kabɔrɛkule be yiri kikɛ nɛ
         asheŋ nɛ menyee sha fanɛ a wora kikɛ a kule Ebɔrɛ. Men baa kɔ le be asheŋ ere men
         be ŋgbene to nsaa keni so a de so nsaa kule Ebɔrɛ saŋkama a sa Ebɔrɛ be basa kikɛ.
         19 Men baa kule Ebɔrɛ a sa ma alɛ gba fanɛ saŋkama nɛ m bugi kɔnɔ nɛ m malga abɔrɛsheŋ
         na, Ebɔrɛ beeŋ sa ma mmalga nɛ m bugi baru lela na be wulo na to be asheŋ kenyɛnso
         n sa basa. 20 Baru lela na malɛ be katelamuyilipo e la ma nɛ n wɔ kabuti to na. Men baa kule Ebɔrɛ
         a sa ma nɛ m baa tiŋ a kɔ kenyɛn a bɔ baru lela na a sa basa fanɛ kananɛ k daga fanɛ
         m baa wora.Lalaloge be kechɔrɔ be mmalga be asheŋ21 An kurgepo shaso Tikikes nɛ e bee shuŋ Enyɛnpe na kagbene koŋwuleso beeŋ sa menyi
         ma baru nɛ men pin ma kebaawɔtɔ be asheŋ. 22 Amoso nɛ mee shuŋi mo men kutɔ na nɛ e ya kaŋɛ menyi kananɛ an kikɛ du nseŋ naŋ leŋ
         menyi to.23 Ebɔrɛ Etuto na nɛ Enyɛnpe Yesu Kristo e sa bekurgepoana na kagbenewushi nɛ kasha nɛ
         yirda. 24 Ebɔrɛ be kuwɔr be kakɛ e baa wɔ bekama nyam nɛ b kɔ kasha nɛ k maa loge a sha an Nyɛnpe
         Yesu Kristo na so.FILIPAIEBIKawɔl nɛ Pɔɔl sibɛ n sa Filipaiebi naFilipaiebiFilKAWƆL NƐ PƆƆL SIBƐ N SAFILIPAIEBINA

11 Kawɔl ere shi ma Pɔɔl nɛ Timoti nɛ an la Kristo Yesu be anya na kutɔ nna. K bee yɔ
         menyi kikɛ nɛ men la Ebɔrɛ be basa ashi Yesu Kristo to nɛ men be asɔriana to be bejuŋkparpoana
         nɛ bechɛtopoana nɛ men kikɛ wɔ Filipai be kade to na kutɔ nna. 2 Ebɔrɛ an Tuto na nɛ Enyɛnpe Yesu Kristo na e sa menyi kuwɔr be kakɛ nɛ kagbenewushi.Pɔɔl be kabɔrɛkule be asheŋ3 Saŋkama nɛ n nyiŋi menyi be asheŋ, mee chɔrɔ ma Ebɔrɛ nna. 4 Saŋkama malɛ ashi ma kabɔrɛkule nɛ mee kule a sa menyi kikɛ to, ŋ kɔ kagbenefuli nna
         a kule a sa menyi kikɛ, 5 ŋkpal kananɛ men chɛ ma to ashi baru lela na be kebɔ be kushuŋ na to so baŋ yili kachɛ
         sososo nɛ n yɔ men kutɔ na m ba fo mbre. 6 Amoso, m baa nyi fanɛ Ebɔrɛ nɛ e baŋ fara le be kushuŋ lela menyi to ere beeŋ shin
         nɛ k baa wɔ menyi to loŋ n ya loge nɛnɛ kachɛ nɛ Kristo Yesu beeŋ naŋ ba na. 7 Saŋkama men be asheŋ baa wɔ ma kagbene to nna, amoso, k baŋ dii efuli nna fanɛ meeŋ
         baa fɛ le be nfɛra ere a yɔ men be kaplɛa so. Ŋkpal manɛ so, men kikɛ tu ma nna n
         nya kuwɔr be kakɛ nɛ Ebɔrɛ sa ma naniere ashi ma kabuti ere to nɛ saŋɛ nɛ n daa wɔ
         ma kumu a wɔtɔ a kɔ a fin baru lela na be kelela nseŋ naa malga a ŋini basa fanɛ kashenteŋ
         wɔ Kristo to na. 8 Ŋ ka kaŋɛ fanɛ men kikɛ be asheŋ wɔ ma kagbene to ere, Ebɔrɛ e la ma shɛdajipo fanɛ
         kasha damta nɛ ŋ kɔ a sa menyi na kikɛ la Kristo Yesu be kasha nna.9 Ma kabɔrɛkule nɛ mee kule a sa menyi e la fanɛ Ebɔrɛ e shin nɛ men be kasha e baa
         wora keshi a ti so ashi kashennyi nɛ kenya lakal ashi asheŋ to to. 10 Saŋɛ na so menyeeŋ tiŋ m pin kusɔ nɛ k chɔ kekama kela n lara kumo. Nɛ loŋ e shin
         nɛ kulubi kikɛ e sa maŋ mata menyi so nsaa maŋ naŋ shin nɛ b kaŋɛ fanɛ men ji n lar
         ŋ gben kachɛ nɛ Kristo beeŋ naŋ ba na. 11 Nɛ menyi alɛ baa wɔ loŋ be kebaawɔtɔ to, kashenteŋ be edalelasheŋ nɛ a shi Yesu Kristo
         nawule kutɔ e naaŋ bɔlɔ menyi to nɛ basa e ta kemaŋkura nɛ epaŋ be kedi n sa Ebɔrɛ.Kananɛ Pɔɔl be kabuti ki nɛfa be asheŋ12 Ŋ kurgepoana mee sha men ka pin fanɛ asheŋ nɛ a nya ma na kilgi nna n chɛ ma to nɛ
         baru lela na be kebɔ na yɔ anishito. 13 Ŋkpal manɛ so, naniere k baŋ dii efuli ewurkpa be bekumpo kutɔ nɛ bekama nɛ b wɔ nfe
         ere kutɔ nna fanɛ Kristo na so e shin nɛ n wɔ kabuti ere to. 14 Ŋkpal loŋ be kabuti na malɛ so, bekurgepo be bedamta be keyirda Enyɛnpe na wora eleŋ
         nna n ti so nɛ baa nya kagbene a ti so a wɔtɔ a bɔ kubɔya na kenyɛnso. 15 Kashenteŋ nna fanɛ basa nɛ baa bɔ kubɔya na be beko bee bɔ kumo nna ŋkpal kayurbesa
         nɛ kolusha so, ama beko bugi bumo be ŋgbene kikɛ nna a bɔ kumo kelela so. 16 Kasha so nɛ bumo ere bee bɔ kumo, ŋkpal manɛ so, b nyi fanɛ Ebɔrɛ shin nɛ n wɔ nfe
         nna nɛ ŋ ŋini basa fanɛ baru lela na kɔ kashenteŋ. 17 Ama bumo na bre maa bugi ŋgbene a bɔ Kristo na be asheŋ, kajɛ be ketresha so nɛ baa
         bɔ kubɔya na a fɛ fanɛ nɛ b wora loŋ baaŋ shin nɛ n nya tɔrɔ n ti so ashi ma kabuti
         ere to.18 Ama le be asheŋ ere malɛ tir nna a? Ayai, a maŋ tir, kumo alɛ bee par ma, ŋkpal manɛ
         so, nɛ basa kɔ kebirkɔnshi be nfɛra nna a bɔ kubɔya na ŋko b kɔ nfɛra lela nna a bɔ
         kumo, kusɔ nɛ k bee lar amo kikɛ to e la fanɛ baa bɔ Kristo be asheŋ nna a sa basa.
         Kumo be loŋ malɛ so nɛ ma kagbene bee fuli ma na. 19 Kashenteŋto, meeŋ shin nɛ ma kagbene e fuli ma, ŋkpal manɛ so, m baa nyi fanɛ ŋkpal
         men be kabɔrɛkule so nɛ Yesu Kristo be Kiyoyu na be eleŋ to so meeŋ nya ma kumu n
         lar kabuti ere to. 20 Kusɔ nɛ m baa sha ga nsaa tama e la fanɛ m maaŋ pɔ aba ashi ma kushuŋ to, ama saŋkama,
         fɔnfɔŋ naniere meeŋ baa kɔ kenyɛn nɛnɛ, saŋɛ na so nɛ n wu nna ŋko n wɔ ŋkpa to nna
         meeŋ ta ma eyur ere kikɛ m bar Yesu Kristo bunyaŋ. 21 Ŋkpal manɛ so, ma ere kutɔ n wɔ ŋkpa ere to nna ŋkpal Kristo so, nɛ ma alɛ naaŋ wu
         nna, luwu na la nɛfa nna. 22 Ama nɛ fanɛ ŋ ka wɔ ŋkpa to ere nɛ meeŋ tiŋ n shuŋ ashuŋ nɛ a kɔ kifito bre, kumo
         ere m maŋ nyi asɔ anyɔ na to be kumo nɛ meeŋ lara. 23 M baŋ ki nna cham a wɔ asɔ anyɔ na to be nferinto, ŋkpal manɛ so, kusɔ nɛ mee sha
         e la kelar durnya ere to n ya kaa wɔ Kristo kutɔ, kusɔ nɛ k baa bɔ malɛ nna na. 24 Ama ma alɛ be kebaawɔ eyur ere to e bɔ n sa menyi. 25 M baa kɔ kumo be yirda nna nɛnɛ, amoso, n nyi ma nɛ menyi ka beeŋ baa wɔtɔ nɛ n tiŋ
         n chɛ menyi to nɛ men yɔ anishito ashi yirda na nɛ kagbenefuli to n ti so. 26 Saŋɛ na so, ŋ ka naŋ ba men kutɔ menyeeŋ bɔla Kristo Yesu so n nya ekpa m puchi n
         ti so ŋkpal ma so.27 Amoso, kusɔ kama nɛ k la gba, men baa kɔ men be amu to nɛnɛ a du fanɛ kananɛ Kristo
         be baru lela na bee ŋini na. Saŋɛ na so, nɛ m ba wu menyi nna ŋko n wɔ kufɔ nna nsaa
         nu menyi be asheŋ, n nyi men ka yil to nɛnɛ kɔnɔkoŋwuleso a kɔ fanɛ esa koŋwule ŋkpal
         yirda nɛ k shi baru lela na to na so. 28 Menyi alɛ e sa maa ŋana men doŋana. Men baa kɔ kenyɛn ashi kusɔ kama nɛ baa wora menyi
         to nɛ loŋ e tiŋ ŋ ŋini bumo fanɛ baaŋ shin nɛ menyi ere e ji n lar ŋkpal Ebɔrɛ ka
         sa menyi kumɔlga so. 29 Ŋkpal manɛ so, mannɛ fanɛ Ebɔrɛ sa menyi ekpa nna fanɛ men yirda Kristo na nawule,
         ama e ta tɔrɔ gba nna n ti yirda na so n sa menyi ŋkpal Kristo koŋwule na so. 30 To, menyi alɛ gba tu mo nna a kɔ nna na. Kekɔ koŋwule nɛ men daŋ wu ŋ ka kɔ dra dra
         na koŋwule na nɛ ŋ kraa kɔ nɛ menyee nu kumo be asheŋ na.

Yesu be kumu be kebar kaseto nɛ mbe keshi be asheŋ21 Nɛ fanɛ fo kɔ keleŋ n wɔtɔ be kebaawɔtɔ ŋkpal fo ka wɔ Kristo to so, mbe kasha bee
         wushi fo kagbene to nɛ fo nɛ Kiyoyu na kɔ kebaawɔtɔ koŋwule nna ŋko nɛ men la basa
         nna a sa abar nsaa wu abar kuwɔr kashenteŋto, 2 men baa kɔ loŋ be nfɛra koŋwule na a ŋini abar kasha koŋwule na nsaa la basa koŋwule
         ashi men be ayoyu nɛ nfɛra to nɛ loŋ e fuli ma kagbene nɛnɛ m baŋ so. 3 Sa maŋ ta kejimuni be ketresha n juŋkpar n wora asheŋ, fo alɛ e sa maa kɔ kamoowu
         fuloŋ. Ama baa bar fo kumu kaseto kusɔ kama to a ta basa fanɛ bumo e bɔ fo. 4 Men be ekama e sa maa wɔtɔ a de mo gbagba nawule be aparsheŋ so, a daga fanɛ e baa
         de mo braana gba be aparsheŋ so. 5 A daga fanɛ men be nfɛra e baa du fanɛ Kristo Yesu be nfɛra na.6 Mo nɛ Ebɔrɛ la kukoŋwule nna saŋkikɛ,ama e daa maŋ ta tintiŋ ŋ kɔ n fin fanɛ mo nɛ Ebɔrɛ e baa sasa.7 Ayai, e maŋ wora loŋ,mo gbagba e yili kumo n sa mbe kumunseŋ yige kusɔ kama n nasenseŋ shin nɛ b kurge mo fanɛ nyiŋgbasanɛ e wɔtɔ a kɔ kenya be kebaawɔtɔ gbagba chap.8 E daa la nyiŋgbasa loŋ nna nseŋ bar mbe kumu kaseto a wɔ kasonu be kebaawɔtɔ to loŋ
         n ya luri luwu to hale kedibi largato so be luwu gba kuraa.9 Ŋkpal loŋ so Ebɔrɛ maŋ mo so nna ga n yɔ kakpa nɛ k chɔ kusɔ kikɛ nseŋ sa mo ketre
         mo nɛ k chɔ ketre kikɛ nyam.10 Nseŋ yili kumo fanɛ kumuli kikɛ nɛ k wɔ ebɔrɛso nɛ kasawule so nɛ durnya nɛ k wɔ kaseto
         beeŋ gbir m bunyaŋ Yesu be ketre na.11 Ekama beeŋ gbir loŋ nseŋ bugi kɔnɔ basa kikɛ to ŋ kaŋɛ fanɛ Yesu Kristo e la Enyɛnpe
         na nɛ Ebɔrɛ Etuto na e nya kemaŋkura.Kebaanyaŋɛ a fuli to ashi durnya ere to be asheŋ12 Amoso, n teri shasoana, men baa kraa nu a sa ma fanɛ kananɛ men chɛr a wora na, mannɛ
         fanɛ saŋɛ nɛ n wɔ menyi kutɔ nawule, ama saŋɛ nɛ m maŋ wɔ menyi kutɔ gba a chɔ ŋ ka
         wɔ men kutɔ. Men baa ta kagbene ŋana asheŋ ŋ kraa kɔ a fin men be kumɔlga kikɛ be
         kenya. 13 Ŋkpal manɛ so, Ebɔrɛ e wɔ menyi to a shuŋ saŋkikɛ a shin nɛ menyee sha Ebɔrɛ nsaa
         tiŋ a nu a sa mo gbagba be aparsheŋ. 14 Men baa shuŋ ashuŋ kikɛ nsaa maa bile asheŋ ŋko a ji emɔrɔ. 15 Saŋɛ na so esa kama maaŋ wu kulubi kikɛ menyi so, ama menyeeŋ baa du cheembi a la
         Ebɔrɛ be mbia lela nɛ b wea nfɛralubiwuraana nɛ asheŋlubiwuraana to a wɔ durnya ere
         to. Men baa wɔ bumo to loŋ a du fanɛ achɛkpabi a fuli to a nyɛkpɛ a sa bumo, 16 nsaa kɔ ŋkpa be kamalga na to kpakpa. Loŋ malɛ e naaŋ shin nɛ n ji njɔŋ kachɛ nɛ Kristo
         beeŋ naŋ bɛta m ba na nɛ loŋ malɛ e ŋini fanɛ m maŋ shile kebɛso na to jiga ŋko m
         pere kenishi n shuŋ jiga. 17 Nɛ fanɛ b lara ma ŋklaŋ ere ma to n chulgi amo n wurge n ti men be yirda nɛ men kɔ
         a deŋi Ebɔrɛ so fanɛ sarga na so gba, k par ma. Ma alɛ beeŋ tu menyi a kɔ kagbenefuli.
         18 Menyi alɛ gba e shin nɛ men be ŋgbene e baa dese menyi nɛ men tu ma n shin nɛ men
         be ŋgbene e baa fuli menyi.Timoti nɛ Epafrodaites be asheŋ19 Nɛ Enyɛnpe Yesu malɛ shuli, mee tama fanɛ k maaŋ chɛr nɛ n shuŋi Timoti menyi kutɔ,
         saŋɛ na so e beeŋ ya bar ma men be baru nɛ ma kagbene e fuli ma. 20 Mo nawule nɛ ma nɛ mo baa kɔ nfɛra koŋwule nseŋ naa la esa nɛ men be kebaawɔtɔ be
         asheŋ wɔ mo to fanɛ kananɛ k wɔ ma to na. 21 Bumo nɛ b ka na kikɛ be ekama wɔtɔ nna a de mo gbagba nawule be asheŋ so, ekama maŋ
         de Kristo be asheŋ so. 22 Ama Timoti bre, menyi alɛ gba nyi kananɛ mo ere maŋ kɔ le be kebaawɔtɔ ere, ŋkpal
         manɛ so, men nyi fanɛ ma nɛ mo e baa wɔ baru lela ere be kushuŋ ere to a shuŋ fanɛ
         kananɛ ebi nɛ mo tuto bee shuŋ na. 23 Amoso, mee ta mo fanɛ ŋ kaŋ ba kaa wu kananɛ ma asheŋ ere bee nite, meeŋ shuŋi mo
         menyi kutɔ manaŋ. 24 Ma alɛ naa kɔ yirda Enyɛnpe so fanɛ k maaŋ chɛr nɛ ma ere gbagba e ba.25 Mee fɛ nna fanɛ a daga fanɛ n naŋ shin nɛ Epafrodaites e bɛta n yɔ menyi kutɔ. E la
         ŋ kurgepo nɛ m barkasa eshumpo nɛ m barkasa ekɔpo nɛ mo koŋwule na naa la men be kabɔ
         nɛ men shuŋi mo fanɛ e ba kaa chɛ ma to ashi ma asheŋ tirso to na. 26 Ŋkpal manɛ so, e baŋ pere kenishi nna a sha kenaŋwu menyi kikɛ. Kumo be kaman, mbe
         kagbene baŋ jija mo nna ŋkpal men ka nu fanɛ e daa lɔ so. 27 Kashenteŋ malɛ nna fanɛ e ka daa lɔ, hale nɛ k daŋ ka gbrɛ nɛ e wu. Ama Ebɔrɛ wu mo
         kuwɔr nseŋ wu ma alɛ gba kuwɔr n ti so n shin nɛ e maŋ wu nɛ n sa maŋ nya ŋgbenejija
         n deŋi abar so. 28 Amoso, naniere k baa wɔ ma kagbene to nna nɛnɛ n ti so fanɛ n shin nɛ e ba menyi kutɔ.
         Saŋɛ na so, men kaŋ wu mo, men be ŋgbene beeŋ naŋ dese menyi nɛ ma alɛ gbagba be kafɔŋ
         e lar ma to. 29 Amoso, men ta kagbenefuli kikɛ n sɔ mo fanɛ ekurgepo ashi Enyɛnpe to. Ekama malɛ nɛ
         e du fanɛ mo, men sa amodoŋwura bunyaŋ, ŋkpal manɛ so, a daŋ ka gbrɛbi nɛ e wu ŋkpal
         Kristo be kushuŋ na so. 30 E daŋ ta mbe kumu nna a sha kesa ma kechɛto nɛ menyi ere gbagba daa maaŋ tiŋ n sa
         ma.

Kebaala elelapo Ebɔrɛ be anishito be asheŋ31 Ŋ kurgepoana, ma lalaloge be kamalga nde fanɛ Enyɛnpe e sa menyi kagbenefuli nɛnɛ.
         Kashenteŋto, ma kenaŋ n sibɛ asheŋ koŋwule ere gbagba n sa menyi maŋ tir ma, kumo
         be loŋ malɛ e naaŋ chɛ menyi to gba.2 Men baa de basa nɛ b du fanɛ njɔnɔ na so. Bumo e naa wora alubi nsaa wɔtɔ a sha eyur
         ere be keku na. 3 Ŋkpal manɛ so, anyi e la kashenteŋ be katutukuebi a bɔla Ebɔrɛ be Kiyoyu na so a bunyaŋ
         mo nsaa ji anyi be ŋkpa nɛ an kɔ ashi Kristo Yesu to ere be njɔŋ. Anyi nɛ anyee wora
         asheŋ ere maa ta anyi be yirda a wɔtɔ eyur ere be kedulgi to. 4 Kashenteŋto, ma ere gbagba kɔ ekpa nɛ n tiŋ n ta ma yirda n wɔtɔ eyur ere be asheŋ
         to.Ŋkpal manɛ so, nɛ esa kama nɛ e bee fɛ fanɛ e kɔ ekpa nɛ e tiŋ ŋkpal kumo so n ta
         mbe yirda n wɔtɔ eyur ere be asheŋ to, meya chɔ amodoŋwura peya. 5 Ŋkpal manɛ so, b kurge ma Israɛl be efuli so be esa nna nɛ n shi Bɛnjamin be kanaŋ
         to. N la Hibruw kashenteŋto nna, ŋkpal manɛ so, n tuto nɛ n nio kikɛ la Hibruwebi
         nna. B ka kurge ma be kachɛ burwasopo to nɛ b ku ma kututu, mbra na be kaplɛa so n
         daa la Farisi nna. 6 Keshuŋ Ebɔrɛ malɛ be asheŋ daŋ pere ma kenishi ga hale nɛ n daa wɔtɔ a tɔrɔ asɔri
         to ebi. Mbra na malɛ be kebɛso be kulubi kikɛ daa maŋ wɔ ma to. 7 Ama naniere bre, asɔ nɛ a daa kɔ tɔnɔ ma kutɔ na kikɛ, m maŋ naa tre amo shɛŋ ŋkpal
         Kristo Yesu so. 8 Kashenteŋto, naniere shɛŋ maŋ naa kɔ tɔnɔ ma anishito ŋkpal kebaanyi Kristo Yesu n
         Nyɛnpe na ka chɔ kusɔ kikɛ na so. Mo so nɛ m paŋ asɔ kikɛ nseŋ naa ta kusɔ kama fanɛ
         asɔ fuloŋ ŋkpal kananɛ meeŋ wora n nya Kristo na so nɛ n tiŋ n nya a wɔ mo to. 9 Ama mannɛ fanɛ ŋ gbagba ka bɔla mbra na so a kɔ alelasheŋ Ebɔrɛ be anishito so. M
         bɔla Kristo so nna n nya alelasheŋ Ebɔrɛ be anishito. Yirda nɛ baa ta a nya amo ashi
         mo koŋwule na kutɔ. 10 Kusɔ nɛ m baa sha asheŋ ere kikɛ to e la fanɛ m baa nyi Kristo na nsaa tiŋ a wu mbe
         ketiŋi luwu to be eleŋ na ma kebaawɔtɔ to nseŋ naa tiŋ a tu mo a ji mbe awurfoŋ na
         n tiŋ ŋ ki fanɛ mo gbagba ashi mbe luwu na to. 11 Saŋɛ na so kachako Ebɔrɛ beeŋ tiŋi ma alɛ gba ashi luwu to.Kepere kenishi n yɔ anishito be asheŋ12 M maa ŋini fanɛ n teŋ nya asɔ nɛ ma anishi yuu so ere nna ŋko fanɛ n teŋ ki esa cheembi
         nna, ama m baa pere kenishi nna a kɔ to a yɔ anishito a fin kenya ma tɔnɔ, kumo alɛ
         so nɛ Kristo Yesu teŋ sɔ ma n sa mbe kumu na. 13 Ŋ kurgepoana, ma ere kutɔ m maa fɛ fanɛ n teŋ nya le be asɔ ere nna, ama kusɔ koŋwule
         nɛ m baa wora e la fanɛ mee teŋ asheŋ dra nɛ a choŋ na so nna nsaa wora ania nɛ n
         tiŋ n fo kusɔ nɛ k kraa wɔ ma anishito na. 14 Amoso, m baŋ niŋi tinini nna a yɔ nɛ n ya ji ŋkpa be tɔnɔ nɛ Ebɔrɛ kpal kumo so a
         bɔla Kristo Yesu so a tre basa esoso fanɛ b ba sɔ na.15 A daga fanɛ anyi nɛ an kɔ kebɛso ere to be kenimufɛra ere e baa kɔ asheŋ nɛ n teŋ
         kaŋɛ ere be nfɛra loŋ. Ama nɛ fo kama nɛ fo nfɛra kɔr le be asheŋ ere be ako to, Ebɔrɛ
         beeŋ bugi amo alɛ gba to n sa fo. 16 Kusɔ nɛ k tir e la fanɛ men shin nɛ an ba kraa wɔtɔ a bɛ asɔ nɛ an chɛr a bɛ so na
         so.17 Ŋ kurgepoana, men chala a kute ma kebaawɔtɔ to nsaa pɛshɛ bekama nɛ baa bɛ kebɛso
         na so fanɛ kananɛ an nase na. 18 Ŋkpal manɛ so, loŋ koŋwule na gbagba nɛ mee kaa kaŋɛ menyi nsaa sha kenaŋ n lɔŋɛ n
         ta anishichubi ŋ kaŋɛ menyi n ti so na fanɛ basa damta be kebaawɔtɔ du fanɛ b ka bee
         kishi Kristo be kedibi largato na be asheŋ nna. 19 Bumo be ekar la kemur nna, ŋkpal manɛ so, bumo be epunana e la bumo be Ebɔrɛ nɛ bumo
         be kemaŋkura malɛ la anishinyɔr be asɔ. Kashenteŋto, bumo be ŋgbene kikɛ wɔ durnya
         ere to be asɔ to nna. 20 Ama anyi ere, ebɔrɛso be basa e la anyi nɛ an baa jɔŋ anyi be aya so a jo anyi be
         Emɔlgapo, Enyɛnpe Yesu Kristo nɛ e shi ebɔrɛso m ba. 21 E kaŋ ba, e beeŋ chɛrga an be eyur pɔsoana ere n shin nɛ an ki fanɛ mo gbagba be eyur
         na. Eleŋ koŋwule nɛ e beeŋ ta n ji kusɔ kikɛ so kuwura na nɛ e beeŋ ta n chɛrga anyi.

Asheŋ ŋiniso be asheŋ41 Amoso, ŋ kurgepoana, mee sha men be asheŋ ga nsaa sha kewu menyi. Menyi e naa shin
         nɛ ma kagbene bee fuli ma, menyi alɛ nseŋ naa la ma kegben be tɔnɔ. N teriana, amoso
         nɛ a daga fanɛ men baa kɔ Enyɛnpe na to a yil kpakpa na.2 Yuodia nɛ Sintiki, men jande, mee kule menyi nna fanɛ men wora ania n lɔŋɛ abar a
         wɔtɔ fanɛ besipoche nɛ b la Enyɛnpe na peya. 3 Mee kule fo, ma kagbene koŋwuleso be echɛtopo fanɛ fo chɛ bumo beche anyɔ na to, ŋkpal
         manɛ so, b chɛ ma to n shuŋ baru lela na be kebɔ be kushuŋ na ga. Bumo nɛ Klɛment
         nɛ m braana beshumpo nɛ bumo be atre wɔ Ebɔrɛ be ŋkpa be kawɔl na to na kikɛ nna.4 Men shin nɛ men be ŋgbene e baa fuli menyi ashi Enyɛnpe to saŋkikɛ. Kashenteŋto, meeŋ
         naŋ lɔŋɛ ŋ kaŋɛ loŋ fanɛ: Men shin nɛ men be ŋgbene e baa fuli menyi. 5 Men shin nɛ ekama nyam e baa wu kananɛ men du boeŋ, ŋkpal manɛ so, Enyɛnpe na be keba
         taga to. 6 Men sa maa fɔŋ kusɔ kama so men be kebaawɔtɔ to, ama kusɔ kama to men baa kaŋɛ Ebɔrɛ
         men be asheŋ tirso be asheŋ a kule mo fanɛ e chɛ menyi to nsaa chɔrɔ mo. 7 Nɛ men wora loŋ, kagbene wushi nɛ k bee shi Ebɔrɛ kutɔ a ba nsaa chɔ kananɛ dimɛdi
         beeŋ fɛ na beeŋ shin nɛ men be ŋgbene nɛ men be nfɛra e nya edesekpa ashi Kristo Yesu
         to.8 Ŋ kurgepoana, ma kamalga be ekar nde fanɛ men shin nɛ asɔ lela nɛ a daga kapandi e
         bɔlɔ men be nfɛra to. Loŋ be asɔ na e la kashenteŋ be asɔ nɛ asɔ nɛ a maŋ kɔ eyurpi
         amo to nɛ asɔ nɛ amo be asheŋ bee bɔla ekpa nɛ asɔ nɛ a bee par basa nɛ asɔ nɛ a walɛ
         kenya nɛ asɔ nɛ a daga kesa bunyaŋ. Loŋ be asɔ ere kikɛ e daga fanɛ men baa fɛ amo
         be asheŋ. 9 Men baa kraa wora asɔ nɛ men koya ashi ma kutɔ nɛ amo nɛ ŋ ŋini menyi na nɛ amo nɛ
         men nu ŋko n wu ŋ ka wora na kikɛ. Saŋɛ na so Ebɔrɛ nɛ kagbenewushi wɔ mo to na beeŋ
         baa wɔ menyi to.Pɔɔl be kechɔrɔ Filipaiebi be asheŋ10 Ma kagbene bee fuli ma ga ashi Enyɛnpe to fanɛ men ka naŋ lɔŋɛ n fara nɛ men chɛ ma
         to so. Kashenteŋto, ma asheŋ wɔ men be ŋgbene to, ama ekpa nɛ men maŋ nya nɛ men ŋini
         kumo be loŋ. 11 Mannɛ fanɛ ŋ ka bee sha kechɛto so e shin nɛ mee malga le ere, ŋkpal manɛ so, naniere
         ŋ koya fanɛ a daga fanɛ kusɔ kama nɛ ŋ kɔ n shin nɛ k baa kukwe ma. 12 N nyi kusɔ nɛ k la ketir nseŋ naa nyi kusɔ nɛ k la kanya damta malɛ gba. Ŋ koya amo
         kikɛ be asheŋ nna, amoso, kaplɛkama nɛ n yɔ saŋkikɛ, kusɔ nɛ ŋ kɔ bee kukwe ma nna.
         Nɛ m moɛ nna ŋko nɛ akoŋ kɔ ma nna ŋko nɛ fanɛ ŋ kɔ ga nna ŋko gbrɛbi gba nna, a bee
         kukwe ma nna. 13 Meeŋ tiŋ m bɔla Kristo nɛ e bee sa ma eleŋ na so n wora kusɔ kikɛ nyam. 14 Ama mee chɔrɔ menyi ga ŋkpal kananɛ men chɛ ma to ashi ma etɔrɔ na to so. 15 Menyi Filipaiebi malɛ gba baa nyi geeŋ fanɛ ŋ ka lar Masɛdonia be efuli so, saŋɛ nɛ
         n daŋ baŋ fara a bɔ baru lela na a sa basa na, menyi nawule e daa la asɔriebi nɛ b
         daŋ chɛ ma to ashi kesa nɛ kesɔ to. 16 Hale ŋ ka daa wɔ Tɛsalɔnika be kade to, men daŋ yɛr ma kechɛto. 17 Mannɛ fanɛ mee sha kechɛto nna so nɛ mee malga le ere, ama nɛfa nɛ mee sha fanɛ Ebɔrɛ
         e ta n ti menyi so so. 18 Men teŋ sa ma kusɔ kama nɛ k daga hale a chɔ kananɛ mee sha gba. Ŋ ka wu men be kakɛ
         nɛ Epafrodaites bar na, a bɔlɔ ma kenishi tain. K du fanɛ sarga lela nna, nɛ k bee
         par Ebɔrɛ nɛ kumo be efɛa wɔ ebel ga. 19 Ma Ebɔrɛ kɔ dama nɛnɛ, mo alɛ beeŋ bɔla Kristo Yesu so n sa menyi men be asheŋ tirso
         kikɛ nyam. 20 Kemaŋkura e baa wɔ Ebɔrɛ an Tuto na so mbaanaayɔ. Amɛn.Lalaloge be kechɔrɔ be asheŋ21 Mee chɔrɔ Ebɔrɛ be basa nɛ b la Kristo Yesu peya na kikɛ. Bekurgepo nɛ b wɔ ŋ kutɔ
         nfe ere bee chɔrɔ menyi. 22 Ebɔrɛ be basa nɛ b wɔ nfe ere kikɛ, fɔnfɔŋ bumo nɛ b shi Romebi be ewurgboŋ pe na
         bee chɔrɔ menyi.23 Enyɛnpe Yesu Kristo be kuwɔr be kakɛ e baa wɔ men kikɛ so nyam.KƆLƆSIEBIKawɔl nɛ Pɔɔl sibɛ n sa Kɔlɔsiebi naKɔlɔsiebiKɔlKAWƆL NƐ PƆƆL SIBƐ N SAKƆLƆSIEBINA

11 Kawɔl ere shi ma Pɔɔl nɛ n la Yesu Kristo be eshuŋipo ŋkpal Ebɔrɛ be keparso nɛ an
         kurgepo Timoti kutɔ nna 2 a yɔ menyi nɛ men la Ebɔrɛ peya a wɔ Kɔlɔsi nseŋ naa la an kurgepoana nɛ basa nɛ b
         maŋ kɔ kɔnɔleŋi ashi Yesu Kristo to na kutɔ. An Tuto Ebɔrɛ e sa menyi mbe kuwɔr be
         kakɛ na nɛ kagbenewushi.Kabɔrɛkule nɛ kechɔrɔ be asheŋ3 Saŋkama nɛ anyee kule Ebɔrɛ a sa menyi, anyee chɔrɔ Ebɔrɛ, an Nyɛnpe Yesu mo Tuto
         na nna, 4 ŋkpal manɛ so, an nu kananɛ men kraa yirda Yesu Kristo nɛ kananɛ men kraa sha bumo
         nɛ b la Ebɔrɛ peya kikɛ 5 ŋkpal men ka bee tama asɔ nɛ Ebɔrɛ bela n yili menyi ebɔrɛso so. 6 Men chɛr n nu amo be asheŋ kashenteŋ be kubɔya na to, kumo e la baru lela nɛ Epafras
         bɔ n sa menyi na. Baru lela na e naa shin nɛ basa bee wora kelela durnya to kikɛ.
         Basa nɛ baa yirda baru na gba bee wora keshi nna fanɛ kananɛ k bee wora menyi to yili
         jemanɛ nɛ men nu baru lela na m pin nɛnɛ kananɛ Ebɔrɛ kɛ basa mbe kuwɔr be kakɛ kashenteŋto
         nna. 7 Epafras, an barkasa kebɔrɛnya shaso ŋini menyi kananɛ Ebɔrɛ kɛ basa mbe kuwɔr be kakɛ
         na. Mo e la Yesu Kristo be eshumpo kagbene koŋwuleso a yil an be katelamu to nna.
         8 Mo e kaŋɛ anyi kananɛ menyee sha Ebɔrɛ be basa ashi Kiyoyu Cheeŋ na to.9 Kumo so nɛ saŋkama nɛ anyee kule Ebɔrɛ a sa menyi, yili jemanɛ nɛ an nu men be asheŋ
         na. Anyee kule mo nna fanɛ e shin nɛ men baa pin asɔ nɛ e bee sha nɛnɛ, kumo e la
         fanɛ nɛ men nya kashennyi m pin kusɔ nɛ e bee sha ashi Kiyoyu Cheeŋ na to. 10 Loŋ nɛ menyeeŋ baa kɔ kebaawɔtɔ nɛ k daga Enyɛnpe na be basa ka kɔ nɛ men be asheŋ
         e baa par mo nɛnɛ nɛ men baa wora kelela be yiri kikɛ m baa pin Ebɔrɛ nɛnɛ a ti so.
         11 An be kabɔrɛkule e la fanɛ Ebɔrɛ e sa menyi eleŋgboŋ ashi mbe eleŋgboŋ na to nɛ men
         baa nyiti awurfoŋ kikɛ kagbenefuliso a chɔrɔ Etuto na ga, 12 ŋkpal manɛ so, mo e shin nɛ men daga kenya asɔ nɛ e kɔ a sa mbe basa na be ako ashi
         ebɔrɛso, kakpa nɛ kefulto wɔ na. 13 An Tuto na sɔ anyi ashi Setani be tentembiri be kuwurji to n yige nseŋ ta anyi n wɔtɔ
         mo Pibinyɛn shaso na be kuwurji to. 14 Ebɔrɛ shin nɛ mo Pibinyɛn sɔ anyi n yige, kumo e la fanɛ e ta an be asheŋ lubi m paŋ
         anyi.Kristo ka chɔ kusɔ kama be asheŋ15 Ebɔrɛ Pibi na du fanɛ Ebɔrɛ nɛ basa maaŋ tiŋ n wu kikɛ na nna. Mo e la kusɔtoso kikɛ
         be enimu, 16 ŋkpal manɛ so, Ebɔrɛ shin nɛ mo Pibi to asɔ kikɛ, amo nɛ a wɔ ebɔrɛso nɛ amo nɛ a
         wɔ kasawule so, amo nɛ basa beeŋ tiŋ n wu nɛ amo nɛ basa maaŋ tiŋ n wu, kuwurjiana
         nɛ eleŋana, esoso be kenimujipoana nɛ bejuŋkparpoana. Ebi na e to amo kikɛ nɛ b baa
         bunyaŋ mo. 17 Mo e daŋ asɔ kikɛ kebaawɔtɔ, mo e kɔ amo kikɛ to. Mo e wɔ asɔriebi fanɛ kananɛ esa
         wɔ mbe kumu na, mo e naa sa bumo ŋkpa, 18 ŋkpal manɛ so, mo e la ejuŋkparpo nɛ e tiŋi luwu to ashi bumo nɛ b wu na kikɛ to.
         19 Amoso, mo e chɔ asɔ kikɛ, ŋkpal manɛ so, Etuto na be keparso nɛ Ebi na du fanɛ mo
         gbagba chap. 20 An Tuto na e shin nɛ mo Pibi bar asɔtoso kikɛ abar so nɛ Ebɔrɛ nɛ asɔtoso na naŋ wora
         kɔnɔkoŋwule, asɔtoso nɛ a wɔ kasawule so nɛ amo nɛ a wɔ ebɔrɛso kikɛ, kumo e la fanɛ,
         mo Pibi na bar kagbenewushi Ebɔrɛ nɛ asɔtoso kikɛ be nferinto ashi mbe ŋklaŋ nɛ a
         lar saŋɛ nɛ e wu kedibi largato na so na.21 Saŋɛ na menyi nɛ Ebɔrɛ daŋ barga abar nna nɛ men daa la mo doŋana, ŋkpal men be nfɛra
         nɛ asheŋ lubi so. 22 Ama naniere, Etuto na shin nɛ menyi nɛ mo naŋ nyalɛ ŋkpal Yesu be luwu nɛ e wu na
         so. Kumo e naaŋ shin nɛ men baa du cheembi nɛ esa kikɛ e sa maŋ tiŋ n wu menyi alubi
         ŋko n ji men be kebaawɔtɔ emɔrɔ jemanɛ nɛ Yesu Kristo beeŋ yɛr menyi Ebɔrɛ kutɔ na.
         23 Kananɛ Yesu Kristo beeŋ yɛr menyi Ebɔrɛ kutɔ nna na, nɛ men baŋ yirda baru lela na
         a maa chɛrga men be ŋgbene nsaa tama asɔ nɛ men nu baru lela na to nna na. Baru lela
         na nɛ baa malga a sa basa kama nɛ ma Pɔɔl gba ki kumo be emalgapo na.Kushuŋ nɛ Pɔɔl bee shuŋ a sa asɔri na be asheŋ24 Naniere ma kagbene fuli ma ŋkpal awurfoŋ nɛ mee ji ŋkpal menyi so na so. Awurfoŋ nɛ
         Yesu Kristo kaŋɛ fanɛ meeŋ ji na be tɔrɔ nɛ mee ji a bɔlɔ mbe tɔrɔ na so na ŋkpal
         mbe asɔriebi, bumo nɛ baa tre Yesu Kristo be eyur na so. 25 M ba ki asɔriebi na be eshumpo nna, ŋkpal manɛ so, Ebɔrɛ e lara ma fanɛ n chɛ menyi
         to nseŋ bɔ Ebɔrɛ be kubɔya na n sa basa kikɛ. 26 Kubɔya na daa la wulo be kubɔya nna, kumo alɛ be saŋɛ na Ebɔrɛ daa maŋ bugi kumo to
         ŋ kaŋɛ basa, ama naniere e bugi kumo to ŋ kaŋɛ mbe basa. 27 Ŋkpal manɛ so, Ebɔrɛ daa sha keŋini bumo kananɛ e ŋini mbe wulo be eleŋgboŋ basa kikɛ
         to nna, kumo e la fanɛ, Yesu Kristo wɔ menyi to, kumo so nɛ men kɔ tama fanɛ menyeeŋ
         nu Ebɔrɛ be kemaŋkura na be ebel na. 28 Yesu Kristo be asheŋ nɛ anyee malga a sa basa kikɛ a fiɛ ekama so nsaa ŋini bumo kanyiashenso
         nɛ an shin nɛ ekama e pin Yesu Kristo nɛnɛ. 29 Kede so nɛ m baa mɔ ma kumu a ta eleŋ nɛ Yesu Kristo bee sa ma a shuŋ na.

21 Mee kaŋɛ menyi kesheŋ ere nna ŋkpal ŋ ka bee sha men ka pin kananɛ mee mɔ ma kumu
         a sa menyi nɛ bumo nɛ b wɔ Laodisiya nɛ bumo nɛ b maŋ naŋ wu ma kikɛ na, 2 saŋɛ na so meeŋ leŋ menyi to nɛ men baa kɔ kasha a wɔ abar so nsaa kɔ kenyi kikɛ nyam.
         Kumo e la fanɛ nɛ men ba pin mbe wulo na kikɛ. 3 Wulo na e la fanɛ Ebɔrɛ lara Yesu Kristo nɛ mo nawule shin nɛ an nya kanyiasheŋ kashenteŋto
         nseŋ shin nɛ an pin kashenteŋ na kikɛ.4 Mee kaŋɛ menyi ade kikɛ nna nɛ men sa maŋ shin nɛ esa kikɛ e tiŋ n ta efɛ be kamɔrɔji
         n shin nɛ men foe ekpa. 5 M baa maa wɔ menyi kutɔ geeŋ, ama men be asheŋ wɔ ma kagbene to ga. Ma kagbene malɛ
         fuli ma ga ŋkpal ŋ ka nyi men ka kɔ men be amu nɛnɛ nsaa yirda Yesu Kristo na kagbene
         koŋwuleso.Keshin nɛ Kristo e bɔlɔ fo to be asheŋ6 Amoso, men ka sɔ Yesu Kristo fanɛ men Nyɛnpe ere, men keta men be amu fanɛ basa nɛ
         bumo nɛ mo ki kukoŋwule a kɔ mo to kpakpa 7 a yil fanɛ kananɛ nliŋi bee pɛ ndibi to a yil na ŋ kraa pin mbe asheŋ a ti so m baa
         yirda kashenteŋ na kikɛ nyam, fanɛ kananɛ b ŋini menyi na nɛ men baa wɔtɔ a chɔrɔ
         Ebɔrɛ.8 Men baa da so nɛ ekama e sa maŋ kaŋ ta efɛ nɛ kanyiasheŋ fuloŋ n fule menyi m bɛ mbe
         kumu so, kumo e la fanɛ nyiŋgbasa be edaŋkaresheŋ nɛ a maŋ kɔ shɛŋ nsaa la sososo
         be asɔ ŋiniso na nɛ a maŋ shi Yesu Kristo na kutɔ na, 9 ŋkpal manɛ so, Yesu Kristo na to nɛ Ebɔrɛ nɛ mbe kusɔ kama wɔ. 10 Ŋkpal menyi nɛ Yesu Kristo nɛ e la eleŋ be yiri kikɛ be enimu na ka ki kukoŋwule so,
         men kɔ ŋkpa kikɛ. 11 Ŋkpal menyi nɛ Yesu Kristo ka la kukoŋwule na so, e ku menyi be kebaawɔtɔ lubi ashi
         menyi so, ama mannɛ enɔ be kushuŋ nna fanɛ kananɛ baa ta enɔ a ku kututu ŋkpal eyurpi
         so na. 12 B ka daŋ bɛr menyi kabɔrɛbɛr na, k du fanɛ b ka puli menyi nɛ Yesu Kristo nna. Menyi
         nɛ mo malɛ e naŋ tiŋi nɛ menyi nɛ mo naŋ tiŋ n nya Ebɔrɛ be ŋkpa ŋkpal men ka yirda
         Ebɔrɛ nɛ e tiŋi Yesu Kristo luwu to na be eleŋ to so. 13 Men ka daŋ wu ŋkpal men be alubi nɛ men be kebaawɔtɔ lubi na so, jemanɛ nɛ men daa
         maŋ nyi Ebɔrɛ na, Ebɔrɛ tiŋi menyi nɛ Yesu Kristo na luwu to n sa menyi ŋkpa n ta
         anyi be alubi m paŋ anyi. 14 An kini kewora kusɔ nɛ Ebɔrɛ sibɛ mbe mbra na to na, ama e kplaŋ loŋ be kulubi na
         so ŋ kpra anyi be kemur nɛ Ebɔrɛ be mbra na kaŋɛ anyi fanɛ anyeeŋ mur na, kumo e la
         fanɛ Ebɔrɛ ta an be alubi nna n lɛ ŋkpal b ka gbir Yesu Kristo m mata kedibi largato
         na so so. 15 E ka wu kedibi largato na so na, e sɔ esoso be eleŋana nɛ kenimujipoana na kikɛ be
         eleŋ m pɔɔ bumo so ŋ ŋaba bumo ŋ ŋini durnya. 16 Amoso, men sa maŋ shin nɛ ekama e wu menyi kulubi ŋkpal kusɔ jiso ŋko kusɔnuuso so
         ŋko ŋkpal men ka maa bunyaŋ nchɛgboŋ ŋko kufɔl popɔr ŋko kewushiachɛ so. 17 Ŋkpal manɛ so, ade ere bre kikɛ daŋ ŋini nna fanɛ kusɔ nɛ k bɔ ade kikɛ ka beeŋ ba,
         ama kusɔ nɛ k la kashenteŋ na malɛ shi Yesu Kristo to nna. 18 Men sa maŋ shin nɛ esa kikɛ e kute n wu menyi kulubi a kaŋɛ fanɛ men baa koya bunyaŋ
         a bunyaŋ emalaika a ta kamoowu fuloŋ ŋkpal asɔ nɛ a lar mo so nɛ e wu amo na so. Mbe
         nfɛra lubi na so nɛ e kɔ loŋ be kamoowu fuloŋ na. 19 Mo alɛ nɛ Yesu Kristo nɛ e la an be enimu na maŋ la kukoŋwule. Yesu Kristo na e la
         an be enimu a shin nɛ Ebɔrɛ be basa bee nya Ebɔrɛ be kenyi a ti so a du kananɛ Ebɔrɛ
         bee sha a wɔ abar so fanɛ kananɛ awibichɛkpa nɛ achin bee pɛ esa be eyur a kukwe abar
         so na.20 Ŋkpal menyi nɛ Yesu Kristo ka wu nɛ men maŋ naa tuge durnya ere to be edaŋkaresheŋ
         be keŋini na so, men sa maŋ naa tuge basa be amu to be mbraana fanɛ men ka kraa wɔ
         men be kebaawɔtɔ dra na to na. 21 Mbraana na e la fanɛ: Men sa maa ji le nɛ le be asɔ ere, men sa maa da le nɛ le be
         asɔ ere a keni, men sa maa bɛta le nɛ le be asɔ ere gba kuraa. 22 Kusɔ jiso kikɛ nɛ esa ji kumo, kumo be asheŋ baŋ loge nna na. Loŋ nɛ nyiŋgbasa be
         mbraana nɛ amo be keŋini gba du. 23 Mbraana ere du fanɛ a ka kɔ kanyiasheŋ nna, baa nase bumo gbagba be kabɔrɛshuŋ ko
         a kaŋɛ fanɛ basa e baa koya le nɛ le be ebunyaŋsheŋ ŋko b baa tɔrɔ bumo be eyur, ama
         kanyiasheŋ kikɛ maŋ wɔ le be asheŋ ŋiniso na to, ŋkpal manɛ so, amo be kekama maaŋ
         tiŋ n shin nɛ nyiŋgbasa e yige kulubi be kebaawora.

31 Ŋkpal menyi nɛ Kristo ka tiŋi luwu to na so, men shin nɛ men be ŋgbene e baa wɔ ebɔrɛso
         be asɔ so. Ndoŋ nɛ Yesu Kristo chena, Ebɔrɛ be jisoso, ebunyampo be kakpa na. 2 Men shin nɛ men be nfɛra e baa wɔ ebɔrɛso be asɔ so, men sa maŋ shin nɛ durnya ere
         to be asheŋ wurbi e baa wɔ men be nfɛra to. 3 Ŋkpal manɛ so, naniere men du fanɛ basa nɛ b wu nna nɛ bumo be shɛŋ maŋ naa wɔ asheŋ
         jiga to nɛ Yesu Kristo nɛ mo nɛ Ebɔrɛ la kukoŋwule na e wɔ men be ŋkpa popɔr a keni
         so. 4 Amoso, saŋɛ nɛ Yesu Kristo nɛ e la an be ŋkpa na kaŋ lara mbe kumu ŋ ŋini durnya na,
         menyi alɛ gba beeŋ lar n nya mbe kemaŋkura.Kebaawɔtɔ popɔr na be asheŋ5 Amoso, men yige men be kebaawɔtɔ dra nɛ kumo be asheŋ lubi na, men yige kacheji kpalakpala
         nɛ kubojuaji nɛ asheŋ jiga nɛ kayɛlga fuloŋ, men sa maa yɛlga alubi, men yige kejimuni.
         Kejimuni du fanɛ kagbirshuŋ nna. 6 Ebɔrɛ malɛ beeŋ gberge bumo nɛ b maa nu mbe kɔnɔ nsaa wɔtɔ a wora le be asheŋ na kusoe.
         7 Menyi alɛ gba nɛ bumo e daa wora asheŋ na, jemanɛ nɛ men daa wɔ asheŋ lubi to na.8 Ama naniere, men yige asheŋ lubi be kebaawora n yige kebaakɔ agbo, kebaanya agbo kenyɛnso,
         kebaala basa lubi, basa be kebaakuli nɛ kusɔ jigaya be kamalga. 9 Men sa maa fule abar, ŋkpal manɛ so, men lar men be kebaawɔtɔ dra nɛ k daa shin nɛ
         menyee wora alubi na to 10 n nya kebaawɔtɔ popɔr lela nɛ Ebɔrɛ to nsaa wɔtɔ a lɔŋɛ kumo nɛ k ba kaa du fanɛ mo
         gbagba peya na nɛ men baa pin mo nɛnɛ. 11 Loŋ na bumo nɛ b kɔ kebaawɔtɔ popɔr na maaŋ naa kɔ ŋkpɛato a kaŋɛ fanɛ eko la kanyamase
         nɛ eko malɛ la Juwebi be esa, ŋko ede ku, ede bre maŋ ku kututu, ede la efɔ, ede la
         edɔtopo, ŋko ede la kenya nɛ ede wɔ mbe kumu. Yesu Kristo na nawule e la bumo be kusɔ
         kama.12 Amoso, men baa wora le be kelela ŋkpal Ebɔrɛ ka lara menyi ŋ kɔr a sha menyi a shin
         nɛ men baa du cheeŋ na so. Men baa wu kuwɔr, men baa la basa, men baa kɔ bunyaŋ, men
         baa kɔ kushuso, men baa kɔ kanyiti. 13 Men baa kɔ kanyiti a kɔ abar to a ta abar be asheŋ a paŋ abar. Kananɛ Enyɛnpe na ta
         m paŋ menyi na, menyi alɛ gba e baa ta a paŋ abar. 14 Ade kikɛ be buushi men ta kasha n wɔtɔ men be ŋgbene to, kasha e naa sa anyi kikɛ
         kɔnɔkoŋwule. 15 Men shin nɛ kagbenewushi nɛ Yesu Kristo bee sa na e baa wɔ menyi to, ŋkpal manɛ so,
         Ebɔrɛ lara menyi nna nɛ men baa kɔ kagbenewushi abar so, ŋkpal men ka la kukoŋwule
         na so. Men baa chɔrɔ Ebɔrɛ. 16 Men bɛ kubɔya nɛ Yesu Kristo sa anyi na so saŋkama, men baa kɔ kanyiasheŋ a ŋini abar
         a leŋ abar to a boŋ Ebɔrɛ be kawɔl to be nshɛ nɛ Ebɔrɛ be basa be kapandi be nshɛ
         nɛ Kiyoyu Cheeŋ na bee ŋini na a di Ebɔrɛ epaŋ men be ŋgbene to. 17 Kusɔ kama nɛ k shi men be nnɔ to ŋko nɛ menyee wora, men shin nɛ amo kikɛ e daga esa
         nɛ e yil Yesu Kristo be katelamu to be kushuŋ nɛ men baa chɔrɔ Ebɔrɛ Etuto na ŋkpal
         Yesu Kristo so.Bebɛsopo be kowu to be kebaawɔtɔ be asheŋ18 Beche kilpo, men baa ta men be amu a sa men kulana kananɛ k daga ŋkpal men ka la Enyɛnpe
         na peya so.19 Bekulana, men baa sha men be beche, men sa maa nyaŋ bumo.20 Mbia, men baa bunyaŋ men nioana nɛ men tutoana kusɔ kama to ŋkpal men ka la Enyɛnpe
         na peya so, aloŋ e naa par Enyɛnpe na.21 Betuto nɛ benio, men sa maa ŋmenyaŋ men be mbia ga nɛ bumo be aba e baa pɔ bumo.22 Anya, men baa bunyaŋ men nyɛnpeana kusɔ kama to, mannɛ fanɛ men ya kaa shuŋ nɛ baa
         keni menyi so nawule ŋkpal men ka baa sha men be asheŋ e baa par bumo so, ama men
         baa kɔ kagbene koŋwule a shuŋ ŋkpal men ka bee bunyaŋ Enyɛnpe Yesu Kristo na so. 23 Kusɔ kama nɛ menyee wora, men baa wora kumo nɛ kagbene koŋwule a nyi fanɛ Enyɛnpe
         na nɛ menyee shuŋ a sa, mannɛ nyiŋgbasa nawule 24 a nyi fanɛ Enyɛnpe na beeŋ ka menyi n sa menyi kusɔ kama nɛ e kaŋɛ fanɛ e beeŋ sa
         menyi ebɔrɛso na. 25 Enyɛnpe Yesu Kristo na nɛ menyee shuŋ, ŋkpal manɛ so, ekama nɛ e wora alubi, Ebɔrɛ
         beeŋ ka mo amo be kukɔ a maa kɔ ŋkpɛato.
         
            

         
      

   
      
         4
41 Benyɛnpeana, men baa kɔ men be anya to kpakpa a keni bumo so nɛnɛ nsaa nyi fanɛ menyi
         alɛ gba kɔ Enyɛnpe ebɔrɛso.Asheŋ ŋiniso nɛ a naŋ ti so be asheŋ2 Men baa wɔ kabɔrɛkule kpakpaso to a de so nsaa chɔrɔ Ebɔrɛ men be kabɔrɛkule na to.
         Men baa kule a sa anyi alɛ gba nɛ Ebɔrɛ e sa anyi ekpa nɛ an kaŋɛ Yesu Kristo be asheŋ,
         kede e la wulo nɛ Ebɔrɛ daa maŋ naŋ bugi to ŋ ŋini basa na. 3 Kubɔya na so nɛ n wɔ kabuti to na. 4 Men baa kule Ebɔrɛ a sa ma nɛ n tiŋ m bugi wulo na be kubɔya na to nɛnɛ fanɛ kananɛ
         k daga ŋ ka malga.5 Men baa kɔ kanyiasheŋ be kebaawɔtɔ a ŋini bumo nɛ b maŋ nyi Yesu Kristo bumo be ŋgbene
         to na. Men sa maa gal kumo be loŋ be kelela be kewora a lɛ. 6 Men shin nɛ men be kelejima e baa wɔ ebel saŋkama a kɔ kanyiasheŋ kumo to nɛ men pin
         kananɛ a daga men ka bee tuge basa be mmalga.Lalaloge be kechɔrɔ be asheŋ7 An kurgepo shaso Tikikes nɛ e la m barkasa kebɔrɛnya a shuŋ Ebɔrɛ kagbene koŋwuleso
         na beeŋ sa menyi ma baru. 8 Amoso nɛ mee shuŋi mo menyi kutɔ nɛ e ya shin nɛ men pin anyi be kebaawɔtɔ be asheŋ
         nɛ men be ŋgbene e wushi menyi na. 9 Mo nɛ Onisimɔs nɛ e la menyi be eko nsaa la ekurgepo shaso kagbene koŋwuleso na nɛ
         an shuŋi. Baaŋ kaŋɛ menyi kusɔ kama nɛ k bee wora nfe.10 Aristaakes nɛ ma nɛ mo kikɛ wɔ kabuti to nfe ere bee chɔrɔ menyi. Maak, Baanabas mo
         kurgepo na gba bee chɔrɔ menyi. N daŋ ŋini menyi kananɛ menyeeŋ wora mo. E kaŋ ba
         ndoŋ, men keni mo so nɛnɛ. 11 Jizes nɛ baa tre Jɛstes na gba bee chɔrɔ menyi. Bumo basa asa na nawule e la Juwebi
         be basa nɛ b nyi Yesu Kristo bumo be ŋgbene to nɛ ma nɛ bumo bee shuŋ nfe a malga
         Ebɔrɛ be kuwura na to be asheŋ. B shin nɛ ma kagbene wushi ma ga.12 Epafras nɛ e la Yesu Kristo be eshumpo nsaa la menyi yiri koŋwule na bee chɔrɔ menyi.
         Saŋkama e bee bugi mbe kagbene to nna a kule Ebɔrɛ a sa menyi nɛ men baa kɔ men be
         yirda na to kpakpa nɛ men be abɔrɛsheŋ be kenyi e baa wora keshi a ti so nsaa nyi
         kusɔ kama nɛ Ebɔrɛ bee sha a maa kɔ yalayala. 13 Mee malga Epafras be asheŋ nna, ŋkpal manɛ so, mee sha keji shɛda nna fanɛ e ka bee
         mɔ mbe kumu a shuŋ menyi Laodisiyaebi nɛ Hiɛrapɔlisebi. 14 Luuk nɛ e la dɔkta nɛ anyee sha mo na bee chɔrɔ menyi. Diimas gba bee chɔrɔ menyi.15 Men chɔrɔ bekurgepoana nɛ b wɔ Laodisiya be kade to na. Men chɔrɔ Nimfa nɛ asɔriebi
         nɛ baa shɛr mbe laŋ to na gba. 16 Men kaŋ kraŋ kawɔl ere n sa abar n loge, men shin nɛ esa ko e kraŋ kumo n sa Laodisiya
         be asɔriebi na gba. Ma kawɔl nɛ n sibɛ n sa Laodisiyaebi na, menyi Kɔlɔsiebi gba e
         ya sɔ kumo m ba kraŋ. 17 Men kaŋɛ Akipes le: “Baa de kushuŋ nɛ fo sɔ ŋkpal fo ka la Enyɛnpe peya na so na so
         a wora kumo.”18 Ma Pɔɔl gbagba e naa sibɛ kechɔrɔ ere na. Men baa nyiŋi ma men be kabɔrɛkule to ŋkpal
         ŋ ka wɔ kabuti to so.Ebɔrɛ e baa kɛ menyi mbe kuwɔr be kakɛ na. Amɛn.1 TƐSALƆNIKAEBIKawɔl nɛ Pɔɔl juŋkpar n sibɛ n sa Tɛsalɔnikaebi na1 Tɛsalɔnikaebi1TɛKAWƆL NƐ PƆƆL JUŊKPAR N SIBƐ N SATƐSALƆNIKAEBINA

11 Kawɔl ere shi ma Pɔɔl nɛ Sailas nɛ Timoti kutɔ nna a yɔ Tɛsalɔnika be asɔriebi nɛ
         b la Ebɔrɛ an Tuto nɛ Enyɛnpe Yesu Kristo peya na kutɔ. Ebɔrɛ be kuwɔr be kakɛ nɛ
         kagbenewushi e baa la menyi peya.Tɛsalɔnikaebi na be kebaawɔtɔ nɛ yirda be asheŋ2 Saŋkama anyee chɔrɔ Ebɔrɛ nna ŋkpal menyi kikɛ so a nyiŋi menyi an be kabɔrɛkule to.
         3 Ŋkpal manɛ so, an baa kule anyi be Ebɔrɛ Etuto na, anyee nyiŋi kananɛ men ta men be
         yirda a shuŋ kushuŋ nɛ kananɛ men be kasha shin nɛ men mɔ men be amu a shuŋ. Anyee
         kaa nyiŋi kananɛ men kɔ tama kpakpaso an Nyɛnpe Yesu Kristo so ashi an be Ebɔrɛ Etuto
         na be anishito. 4 An kurgepoana, Ebɔrɛ be basa shaso, an nyi Ebɔrɛ ka lara menyi nɛ men ki mo peya,
         5 ŋkpal manɛ so, baru lela nɛ an bar menyi na maŋ la kafule be mmalga nna, ama amo nɛ
         eleŋ nɛ Kiyoyu Cheeŋ na nɛ kashenteŋ nɛ k maŋ kɔ yalayala kikɛ nna. Saŋɛ nɛ an daa
         wɔ menyi kutɔ na, men nyi kananɛ an be kebaawɔtɔ daa du. Menyi so nɛ an daa du loŋ
         na. 6 Men kute anyi nɛ Enyɛnpe na to, ŋkpal manɛ so, men sɔ kubɔya na awurfoŋ damta to nɛ
         kagbenefuli nɛ k shi Kiyoyu Cheeŋ na kutɔ. 7 Amoso, men be kebaawɔtɔ ki Masɛdonia nɛ Akaya be bebɛsopo kikɛ be tɔnɔ nɛ baa keni
         so a wora asheŋ. 8 Mannɛ Masɛdonia nɛ Akaya nawule nɛ Enyɛnpe be kubɔya na shi men kutɔ n yɔ, ama kananɛ
         men yirda Ebɔrɛ na be baru sɔ kaplɛkama, amoso, anyi ere maŋ naa kɔ shɛŋ a kaŋɛ. 9 Le be basa ere malɛ kikɛ bee kaa malga kananɛ men daŋ sɔ anyi saŋɛ nɛ an daŋ bɔɔ menyi
         so na be asheŋ nɛ kananɛ men yige agbir nsaa bɛ kashenteŋ nɛ ŋkpa be Ebɔrɛ na so a
         wɔtɔ a jo mo Pibi Yesu 10 nɛ e shin nɛ e tiŋi luwu to na fanɛ e shi ebɔrɛso m ba. Mo koŋwule Yesu na e naa mɔlga
         anyi ashi Ebɔrɛ be agbo nɛ k bee ba na to.

Pɔɔl be kushuŋ ashi Tɛsalɔnika be asheŋ21 Bekurgepoana, men gbagba nyi fanɛ anyi be kebɔɔso nɛ an bɔɔ menyi so na maŋ la kebɔɔso
         fuloŋ. 2 Men nyi kananɛ b tɔrɔ anyi n tege anyi ashi Filipai pɔɛŋ nɛ an ba menyi kutɔ ashi
         Tɛsalɔnika. Kɔnɔgberge damta daa wɔtɔ, ama anyi be Ebɔrɛ sa anyi kenyɛn nɛ an bɔ kubɔya
         lela nɛ k shi mo kutɔ na n sa menyi. 3 Anyi be kubɔya nɛ an kɔ a leŋ menyi to na maŋ shi efɛ to ŋko kusɔ jigaya be nfɛra
         to ŋko kafule to. 4 Ama kusɔ nɛ Ebɔrɛ bee sha nɛ anyee malga saŋkama, ŋkpal manɛ so, e yirda anyi nna
         nseŋ ta baru lela na m bɔɔ anyi enɔ. Mannɛ basa be aparsheŋ nɛ anyee wora ania a fin,
         ama Ebɔrɛ mo nɛ e bee wora anyi be nfɛra a keni na peya nɛ anyee fin. 5 Men baa nyi geeŋ fanɛ an ka daŋ ba menyi kutɔ na, mannɛ kafule be mmalga nɛ an daŋ
         bar. Menyi alɛ naa nyi fanɛ an maŋ ta mmalga tenteŋ nna m buu anyi be kajɛ so. Ebɔrɛ
         e la anyi be shɛdajipo. 6 An daa beeŋ tiŋ n shin nɛ men wora kusɔ kikɛ n sa anyi ŋkpal an ka la Yesu be beshuŋipo
         so, ama an daa maŋ fin mbo ashi esa kikɛ kutɔ ŋko menyi gbagba kutɔ ŋko basa pɔtɛ
         kutɔ. 7 Ama saŋɛ nɛ an daa wɔ menyi kutɔ na, an daa du boeŋ nna fanɛ kananɛ ebinio bee keni
         mbe mbia so a lɔlɔ bumo na. 8 Mannɛ fanɛ baru lela nɛ k shi Ebɔrɛ kutɔ na nawule nɛ an daŋ bugi kagbene n sa menyi,
         ama an daŋ ta an be amu kikɛ gba nna n sa menyi kashaso, ŋkpal manɛ so, men be asheŋ
         daa wɔ an be ŋgbene to ga. 9 Bekurgepoana, m baa nyi fanɛ menyee nyiŋi kananɛ an mɔ anyi be amu n shuŋ saŋɛ nɛ
         an daa wɔ men kutɔ a malga Ebɔrɛ be baru lela na a sa menyi na ŋko? Kapa nɛ kanyɛ
         kikɛ nɛ an daa shuŋ, ŋkpal manɛ so, an daa maa sha keshin nɛ men be ekama e baa wɔ
         kegben to.10 Menyi nɛ Ebɔrɛ e la an be eshɛdajipoana. An daa maŋ ta da lubi n tu menyi nɛ men yirda
         na, anyi be da daa du cheembi a kɔ kashenteŋ nna. 11 Men nyi fanɛ an daa ŋini menyi be ekama nna fanɛ kananɛ etuto bee ŋini mbe mbia na.
         12 An daa leŋ menyi to a lɔlɔ menyi nseŋ daa kaŋɛ menyi kananɛ menyeeŋ baa wora nɛ menyi
         be kebaawɔtɔ e baa par Ebɔrɛ nɛ e bee tre menyi a ba mbe kuwura nɛ kemaŋkura na to
         na.13 Saŋkama anyee chɔrɔ Ebɔrɛ ga ŋkpal kananɛ men sɔ Ebɔrɛ be kubɔya nɛ an daŋ bar menyi
         na so. Men sɔ kubɔya na fanɛ Ebɔrɛ peya. Kashenteŋ malɛ nna fanɛ Ebɔrɛ be kubɔya nna,
         kumo alɛ e wɔ menyi beyirdapo to a shuŋ na. 14 Ŋ kurgepoana, kusɔ nɛ k wora menyi na koŋwule na e wora bumo nɛ baa bɛ Ebɔrɛ so a
         wɔ Judiya na gba. Bumo e la bumo nɛ b la Yesu Kristo peya na. Kananɛ men be efuli
         so ebi bee tɔrɔ menyi na nɛ Juwebi na ta n tu bebɛsopo nɛ b wɔ Judiya to na gba. 15 Juwebi koŋwule na e mɔ Enyɛnpe Yesu nɛ anebiana na nseŋ tɔrɔ anyi alɛ. Bumo be asheŋ
         maa par Ebɔrɛ kikɛ. Bumo nɛ basa kikɛ malɛ maŋ wɔ ebel. 16 Kumɔlga be kubɔya nɛ an daŋ bar nnyamase na gba, Juwebi na daa maa sha an ka bɔ kumo
         n sa nnyamase na. Loŋ so, bumo be asheŋ lubi daa ti so nna saŋkama. Naniere malɛ Ebɔrɛ
         be agbo kaa bumo so.Kananɛ Pɔɔl bee sha keyaa bɔɔ bumo so be asheŋ17 Bekurgepoana, b ka daŋ barga anyi ashi men kutɔ na an daŋ barga menyi eyur to, ama
         an be ŋgbene bre to anyi nɛ menyi e daa la. Anyi be kenishi daŋ pere menyi so ga nɛ
         an yɛlga ga fanɛ an naŋ wu menyi. 18 An daa naa sha kenaŋ bɛta n yɔ menyi kutɔ nna, ama Setani maŋ yige anyi kikɛ. Ma Pɔɔl
         gbagba fin ekpa kanaŋkama ŋ gben. 19 Ŋkpal manɛ so, basa mo malɛ so nɛ anyi be tama nɛ kagbenefuli nɛ kekɔmpɔɔso be kakɛ
         nɛ anyeeŋ nya na naa wɔ? Menyi nawule so nɛ anyeeŋ tiŋ n nya kemaŋkura ashi an Nyɛnpe
         Yesu Kristo be anishito saŋɛ nɛ e beeŋ naŋ ba na. Menyi e la anyi be tama nɛ kagbenefuli.
         20 Kashenteŋto, menyi e la anyi be kemaŋkura nɛ kagbenefuli.

31 Anyi be kewu menyi na be asheŋ ka ba tir anyi ga nɛ an gben n shuŋi an kurgepo Timoti
         nɛ e la Ebɔrɛ be eshumpo a bɔ Yesu Kristo be baru lela na nseŋ shir a wɔ Atens be
         kade to. 2 An shuŋi mo nna fanɛ e ya leŋ menyi to nseŋ chɛ menyi to nɛ men baa wɔ men be yirda
         na to. Loŋ e naaŋ shin nɛ men be ekama e sa maŋ foe ekpa ŋkpal etɔrɔ ere so. 3 Menyi alɛ gba nyi fanɛ etɔrɔ na gba la asɔ nɛ Ebɔrɛ yili fanɛ a wora nna. 4 Anyi nɛ menyi ka daa wɔtɔ, an chɛr ŋ kaŋɛ menyi fanɛ baaŋ tɔrɔ anyi. Loŋ malɛ gbagba
         nɛ men wu a ka wora na. 5 Amoso, nɛ m ba gben n shuŋi Timoti nɛ e ya keni ŋko men kraa kɔ men be yirda na to
         ŋko Setani chɔ menyi ŋ keni n shin nɛ an be kushuŋ ki kushuŋ fuloŋ a.6 Timoti ka shi menyi kutɔ m ba, mo alɛ bar anyi menyi be yirda nɛ kasha be kubɔya lela.
         E kaŋɛ anyi men ka bee nyiŋi an be asheŋ a fin kewu anyi fanɛ kananɛ anyee fin kewu
         menyi na. 7 Bekurgepoana, ŋkpal menyi so an be awurfoŋ nɛ tɔrɔ kikɛ maŋ tir anyi. Men be yirda
         e daŋ leŋ anyi to. 8 Naniere nɛ men kɔ Enyɛnpe na to kpakpa nɛ kagbene koŋwule, anyeeŋ baa wɔ ŋkpa to be
         kebaawɔtɔ lela to ŋkpal menyi so. 9 Naniere anyeeŋ tiŋ n chɔrɔ Ebɔrɛ ŋkpal menyi so. Anyee chɔrɔ anyi be Ebɔrɛ na ŋkpal
         kagbenefuli nɛ e sa anyi ŋkpal menyi so na so. 10 Kapa nɛ kanyɛ anyee bugi anyi be ŋgbene to nna a kule Ebɔrɛ fanɛ e shin nɛ an gbagba
         e wu menyi n sa menyi yirda na be kusɔ nɛ k ka.11 Kusɔ nɛ anyee kule e la fanɛ anyi be Ebɔrɛ Etuto na gbagba nɛ an Nyɛnpe Yesu e bugi
         ekpa n sa anyi nɛ an nya m ba bɔɔ menyi so. 12 Enyɛnpe na e shin nɛ men be abar be kasha nɛ basa kikɛ be kasha e baa wora keshi menyi
         to a ti so n ya fo kananɛ anyee sha menyi na. 13 Loŋ nɛ e beeŋ shin nɛ yirda kpakpaso e baa wɔ men be ŋgbene to nɛ men maaŋ baa kɔ
         kulubi kikɛ, ama menyeeŋ baa du cheembi ashi an be Ebɔrɛ Etuto na be anishito saŋɛ
         nɛ an Nyɛnpe Yesu Kristo nɛ bumo nɛ b la mo peya na kikɛ beeŋ ba na.

Kebaawɔtɔ nɛ k bee par Ebɔrɛ be asheŋ41 Bekurgepoana, an shin nɛ men pin kebaawɔtɔ nɛ k bee par Ebɔrɛ. Loŋ malɛ be kebaawɔtɔ
         to nɛ men chɛr a wɔ to na, ama anyee kule menyi Enyɛnpe Yesu be ketre to fanɛ men
         pere kenishi n nya kebaawɔtɔ nɛ k bee par Ebɔrɛ saŋkama a ti so. 2 Men nyi kasheŋ ŋini nɛ an daŋ bɔla Enyɛnpe Yesu be eleŋ to n sa menyi na. 3 Ebɔrɛ be kusɔ nɛ e bee sha nde: E bee sha men ka bee gelge abojuasheŋ nna nɛnɛ a du
         cheembi. 4 E bee sha fanɛ men be ekama ka pin kacheta nɛ k du cheembi a kɔ bunyaŋ nna. 5 Men sa maa kɔ kayɛlga fuloŋ be kacheta fanɛ kananɛ nnyamase nɛ b maŋ nyi Ebɔrɛ bee
         wora na. 6 Amoso, ekama e sa maŋ kaŋ wora kulubi kikɛ ŋ gbiti mo barkasa ŋko m puni mo. An chɛr
         m malga le be kamalga kenishipereso n sa menyi fanɛ ekama nɛ e wora le be asheŋ, Enyɛnpe
         na beeŋ gberge mo kusoe. 7 Ebɔrɛ maŋ tre anyi nna nɛ an ba kaa wɔ amɔmɔshiasheŋ to, e tre anyi nna nɛ an ba kaa
         wɔ kebaawɔtɔ cheembi to. 8 Amoso, ekama nɛ e kini keŋini ere, mannɛ nyiŋgbasa nɛ e kini, ama Ebɔrɛ nɛ e bee sa
         menyi mbe Kiyoyu na nɛ e kini.9 Kananɛ menyeeŋ baa sha men braana beyirdapo bre maŋ naŋ daga an ka naŋ sibɛ ŋ kaŋɛ
         menyi kumo be asheŋ. Ebɔrɛ teŋ ŋ ŋini menyi gbagba kananɛ menyeeŋ baa sha abar. 10 Kashenteŋ nɛ menyee ŋini beyirdapo nɛ b wɔ Masɛdonia kikɛ na men be kasha. Amoso,
         an kurgepoana, men pere kenishi n nya kasha nɛ k beeŋ baa chɔ kumo nɛ men kɔ ere.11 Ekama e pere kenishi a fin kananɛ e beeŋ baa du boeŋ a maa luri basa be asheŋ to nsaa
         keni mbe kumu so fanɛ kananɛ an daŋ kaŋɛ menyi na. 12 Loŋ nɛ bumo nɛ b maa bɛ Ebɔrɛ so na beeŋ bunyaŋ menyi.Enyɛnpe be kebɛta m ba be asheŋ13 Bekurgepoana, anyee sha men ka pin beyirdapo nɛ b wu na be asheŋ nɛ men be ŋgbene
         e sa maŋ kaŋ jija menyi fanɛ basa nɛ b maŋ kɔ tama na. 14 An kɔ yirda fanɛ Yesu wu n tiŋi luwu to. Amoso, an nyi fanɛ Ebɔrɛ beeŋ shin nɛ Yesu
         nɛ basa nɛ b yirda mo pɔɛŋ nseŋ wu na e ba.15 Kusɔ nɛ anyee kaŋɛ menyi ere la Enyɛnpe na be keŋini nna fanɛ kachɛ nɛ Enyɛnpe na
         beeŋ ba na, anyi nɛ an kraa wɔ ŋkpa to ere maaŋ juŋkpar bumo nɛ b wu na n yɔ ebɔrɛso.
         16 Kumo be kamɔnchɛ menyeeŋ nu kaponte nɛ malaika nimuso be ebɔl nɛ Ebɔrɛ be kabel be
         kushu, saŋɛ na so nɛ Enyɛnpe na gbagba e shi ebɔrɛso m ba. Bumo nɛ b yirda Yesu Kristo
         pɔɛŋ nseŋ wu na e naaŋ juŋkpar n tiŋi luwu to. 17 Kumo be kaman, baaŋ chala anyi nɛ an yirda nseŋ kraa wɔ ŋkpa to na n ti bumo nɛ b
         yirda pɔɛŋ nseŋ wu na so nɛ an kikɛ e ya tu Enyɛnpe na awɔlpa to, nɛ anyi nɛ Enyɛnpe
         na e baa wɔtɔ saŋkama mbaanaayɔ. 18 Amoso, men baa kɔ mmalga ere to a leŋ abar to.

Kewora shiriya a jo Enyɛnpe be keba na be asheŋ51 Bekurgepoana, a maŋ daga esa ka naŋ sibɛ ŋ kaŋɛ menyi jemanɛ nɛ saŋɛ nɛ asheŋ ere
         beeŋ wora, 2 ŋkpal manɛ so, menyi ere gbagba baa nyi fanɛ Enyɛnpe be kachɛ na beeŋ ba fanɛ kananɛ
         eyu bee ba kanyɛso na. 3 Saŋɛ nɛ basa ya kaa kaŋɛ: “Naniere bre kaboŋ nyalɛ nɛ kagbenewushi ba,” epul na malɛ
         to nɛ kemur be tɔrɔ beeŋ tɔr bumo so fanɛ kananɛ kakurge be ebesa bee purgi edampoche
         na. Bumo be ekama maaŋ lar. 4 Ama bekurgepoana, menyi alɛ maŋ wɔ tentembiri to, amoso, men sa maŋ shin nɛ kachɛ
         na e purgi menyi fanɛ eyu. 5 Menyi kikɛ la kefulto to be basa nna, kapaso be basa. Anyi maŋ la kanyɛ ŋko tentembiri
         to be basa. 6 Amoso, men sa maŋ shin nɛ an baa di fanɛ basa pɔtɛ. Men shin nɛ an baa keni a keta
         anyi be amu nɛnɛ. 7 Kanyɛso nɛ bediipo bee di nɛ nsanuupoana malɛ bee boo nsa, ama anyi ere, kapaso ŋko
         kefulto to be basa e la anyi. 8 Amoso, a daga fanɛ an baa du boeŋ a maa boo nsa. An baa shin nɛ yirda nɛ kasha e baa
         buu anyi so fanɛ kebɛlso be kekpaŋkale nseŋ naa shin nɛ anyi be kumɔlga be tama malɛ
         gba e baa buu anyi so fanɛ kebɛlso be kekpaŋwuro. 9 Ebɔrɛ maŋ lara anyi nna nɛ e ta mbe agbo n lɛ anyi so, ama e lara anyi nna nɛ an baa
         nya kumɔlga ashi Enyɛnpe Yesu Kristo to. 10 Yesu na e wu n sa anyi, loŋ na e kaŋ ya bɛta m ba nɛ an wu ŋko an kraa keni, anyi
         nɛ mo beeŋ baa wɔtɔ. 11 Amoso, men baa leŋ abar to a chɛ abar to fanɛ kananɛ men chɛr a wora na.Lalaloge be asheŋ ŋiniso nɛ kechɔrɔ be asheŋ12 Bekurgepoana, anyee kule menyi fanɛ men baa bunyaŋ bumo nɛ b wɔ menyi to a shuŋ na,
         bumo nɛ Ebɔrɛ lara nɛ b baa la menyi be benimuana a ŋini menyi na. 13 Men baa sa bumo bunyaŋ nɛ kasha kpakpaso ŋkpal kushuŋ nɛ baa shuŋ na so. Men baa kɔ
         kɔnɔkoŋwule abar so.14 Anyee kule menyi bekurgepoana, men fiɛ betɔlpoana na so nseŋ leŋ befupo to n chɛ bepɔshipo
         malɛ gba to a ji bumo kikɛ kanyiti. 15 Men baa da so nɛ men be ekama e sa maŋ kaŋ ta kulubi ŋ ka kulubi be kukɔ, ama saŋkama
         men baa wora abar nɛ basa kikɛ kelela.16 Men baa kɔ kagbenefuli saŋkama 17 a kule Ebɔrɛ saŋkama. 18 Men baa chɔrɔ Ebɔrɛ kebaawɔtɔ kama nɛ men wɔtɔ to, ŋkpal manɛ so, kusɔ nɛ e bee sha
         nɛ men baa wora Yesu Kristo to nna na.19 Men sa maŋ kuŋ Kiyoyu Cheeŋ na ekpa. 20 Men sa maa gal kewu abɔrɛsheŋ ŋ kaŋɛ na a lɛ. 21 Men baa wora asɔ kikɛ a keni, kusɔ kama nɛ k walɛ, men baa kɔ kumo to kpakpa 22 m barga menyi be amu ashi kulubi be yiri kikɛ to.23 Ebɔrɛ nɛ e bee sa kagbenewushi na e wora menyi cheembi n shin nɛ menyi be amu kikɛ
         nɛ kiyoyu nɛ kagbene nɛ eyur e lar kulubi kikɛ to jemanɛ nɛ anyi nɛ Enyɛnpe Yesu Kristo
         beeŋ ya ba na. 24 Emo nɛ e tre menyi na beeŋ wora le be asheŋ, ŋkpal manɛ so, e la emo nɛ esa beeŋ tiŋ
         n yirda nna.25 Bekurgepoana, men baa kule Ebɔrɛ a sa anyi alɛ gba.26 Men ta kegbumpipe cheembi n chɔrɔ bekurgepoana na kikɛ.27 Mee kule menyi ashi Enyɛnpe na be eleŋ to fanɛ men kraŋ kawɔl ere nɛ bekurgepoana
         na kikɛ e nu.28 Enyɛnpe Yesu Kristo be kuwɔr be kakɛ na e baa la menyeya.2 TƐSALƆNIKAEBIKawɔl nyɔsopo nɛ Pɔɔl sibɛ n sa Tɛsalɔnikaebi na2 Tɛsalɔnikaebi2TɛKAWƆL NYƆSOPO NƐ PƆƆL SIBƐ N SATƐSALƆNIKAEBINA

11 Kawɔl ere shi ma Pɔɔl nɛ Sailas nɛ Timoti kutɔ nna a yɔ Tɛsalɔnika be asɔriebi nɛ
         b la Ebɔrɛ an Tuto nɛ Enyɛnpe Yesu Kristo peya na kutɔ. 2 Ebɔrɛ Etuto na nɛ Enyɛnpe Yesu Kristo e sa menyi mo ere Ebɔrɛ na be kuwɔr be kakɛ
         nɛ kagbenewushi.Kristo be keba be kachɛ be demu be keji be asheŋ3 Bekurgepoana, a daga an ka bee chɔrɔ Ebɔrɛ saŋkama ŋkpal menyi so. An kɔ ekpa nɛ an
         chɔrɔ mo ŋkpal kananɛ men be yirda bee wora keshi a ti so so. Kananɛ men be ekama
         bee sha mo braana na gba bee ti so. 4 Amoso nɛ anyi gbagba wɔ Ebɔrɛ be asɔriana to a ji njɔŋ ŋkpal menyi so na. Men be yirda
         nɛ kanyiti nɛ men kɔ a wɔ awurfoŋ nɛ tɔrɔ damta ere to so nɛ anyee ji njɔŋ loŋ na.5 Kede ere e naaŋ ŋini Ebɔrɛ be demu be keji ka du cheembi, ŋkpal manɛ so, ade kikɛ
         e shin nɛ men daga mbe kuwura nɛ men kpal kumo so a ji awurfoŋ na. 6 Ŋkpal manɛ so, Ebɔrɛ bee wora asɔ nɛ amo be ekpa so nna. Basa nɛ baa tɔrɔ menyi ere,
         e beeŋ shin nɛ tɔrɔ e ba bumo so. 7 Mo e naaŋ sa anyi nɛ menyi nɛ menyee ji awurfoŋ ere ewushi kachɛ nɛ Enyɛnpe Yesu beeŋ
         lara mbe kumu ŋ ŋini durnya saŋɛ nɛ mo nɛ mbe emalaika lempo beeŋ shi ebɔrɛso m ba
         nɛ edɛ chɔɔso 8 m ba gberge basa nɛ b maŋ nyi Ebɔrɛ nɛ bumo nɛ b maa bɛ an Nyɛnpe Yesu be baru lela
         na so kusoe. 9 Baaŋ nya kemur be kasogberge mbaanaayɔ nɛ Ebɔrɛ e barga bumo ashi mo kutɔ nɛ mbe eleŋ
         be kemaŋkuragboŋ na to. 10 Kachɛ nɛ e beeŋ ba nya kemaŋkura nɛ bunyaŋ ashi mbe basa nɛ b yirda mo na kutɔ na,
         menyi alɛ gba beeŋ ti loŋ be basa na so ŋkpal men ka yirda kubɔya nɛ an daŋ bɔ n sa
         menyi na so.11 Amoso nɛ anyee kule anyi be Ebɔrɛ saŋkama a sa menyi fanɛ e shin nɛ men be kebaawɔtɔ
         e baa du fanɛ kananɛ e tre menyi fanɛ men ba kaa kɔ na. Anyee kule mo fanɛ e ta mbe
         eleŋ na n shin nɛ men be kelela be kasha na e wora kashenteŋ n shin nɛ men be yirda
         be kushuŋ na e bɔlɔ so nyam. 12 Loŋ nɛ an Nyɛnpe Yesu be ketre beeŋ nya kemaŋkura menyi kutɔ, nɛ menyi alɛ gba e bɔla
         an Nyɛnpe Yesu Kristo nɛ an be Ebɔrɛ be kuwɔr be kakɛ so n nya kemaŋkura ashi mo kutɔ.

Alubipo na be asheŋ21 To, bekurgepoana, an Nyɛnpe Yesu Kristo be kebɛta m ba na nɛ anyi be kechala a wɔ
         mo kutɔ na malɛ be asheŋ nde: 2 Anyee kule menyi nna fanɛ men sa maŋ kaŋ shin nɛ men be nfɛra e wul menyi to ŋko n
         shin nɛ kananɛ basa ko bee kaŋɛ fanɛ Enyɛnpe be kachɛ na teŋ ba na e baa jija men
         be ŋgbene. Shere esa ko e kaŋɛ fanɛ e wu kumo loŋ nna ŋko esa ko e malga abɔrɛsheŋ
         ŋ kaŋɛ loŋ ŋko basa e naa kaŋɛ fanɛ anyi e sibɛ kumo anyi be kawɔl to. 3 Men sa maŋ kaŋ shin nɛ esa kama e bɔla ekpa kikɛ so n fule menyi, ŋkpal manɛ so, Enyɛnpe
         be kachɛ na maaŋ ba ama kenyaŋɛto m buu Ebɔrɛ na ba na nɛ alubipo nɛ mbe kelamba la
         edɛ to be keluri na lar na pɔɛŋ. 4 Kusɔ kama nɛ enyiŋgbasa bee bɛ so a kaŋɛ fanɛ k shi Ebɔrɛ kutɔ nna ŋko a tre kumo
         kabɔrɛshuŋ, alubipo na beeŋ ji kumo emɔrɔ ŋ ki kumo doŋ. E beeŋ wu mbe kumu hale n
         ya luri n chena bɔrɛlambu na to a tre mbe kumu Ebɔrɛ.5 Men maŋ nyiŋi fanɛ ŋ ka daa wɔ menyi kutɔ ŋ kaŋɛ menyi asheŋ ere kikɛ a? 6 Naniere menyi alɛ gba nyi kusɔ nɛ k bee shin nɛ alubipo na maaŋ tiŋ m ba, ama mbe
         jemanɛ na ya fo nna nɛ e lar efuli. 7 Daŋga be asheŋ lubi be kewora na bre teŋ fara, ama asɔ nɛ a beeŋ wora na be eleŋ gbagba
         maŋ naŋ lar efuli she emo nɛ e bee kuŋ amo ekpa na lar ashi to nna. 8 Kachɛ na kaŋ fo, alubipo na beeŋ ba lara mbe kumu efuli nɛ Enyɛnpe Yesu e fute mbe
         kɔnɔ to be afu m mɔ mo n shin nɛ mo ere Yesu be kemaŋkura be keba na e mur alubipo
         na. 9 Alubipo na beeŋ bɔla Setani be eleŋ to n wora efɛ be edaŋga nɛ emamachisheŋ damta.
         10 E beeŋ bar efɛ be edalubisheŋ damta m ba fule bumo nɛ baaŋ mur na. Baaŋ wu kasogberge
         be luwu na ŋkpal b ka kini kashenteŋ nɛ baaŋ bɔla kumo so n nya kumɔlga na so. 11 Amoso nɛ Ebɔrɛ bee shin nɛ kefoe ekpa be eleŋ ba bumo to na. Loŋ e naaŋ shin nɛ b
         yirda kusɔ nɛ k la efɛ. 12 Bekama malɛ nɛ b maŋ yirda kashenteŋ na nseŋ ta alubi ŋ ki bumo be aparsheŋ na kikɛ
         beeŋ mur.Kananɛ Ebɔrɛ lara Tɛsalɔnikaebi nɛ b nya kumɔlga be asheŋ13 Bekurgepoana, a daga an ka chɔrɔ Ebɔrɛ saŋkama ŋkpal menyi nɛ Enyɛnpe bee sha na so.
         Ŋkpal manɛ so, Ebɔrɛ fara nna n lara menyi nɛ men nya kumɔlga ashi Kiyoyu Cheeŋ na
         to nseŋ ki Ebɔrɛ be basa cheembi a wɔ keyirda kashenteŋ na to. 14 Baru lela nɛ an malga n sa menyi na to nɛ Ebɔrɛ bɔla n tre menyi. E tre menyi nna
         nɛ menyi alɛ e ba nya an Nyɛnpe Yesu Kristo be kemaŋkura na. 15 Amoso, bekurgepoana, men baa kɔ men be amu to kpakpa a kɔ kashenteŋ nɛ an ta abɔrɛsheŋ
         be kemalga nɛ kawɔl be kesibɛ ŋ ŋini menyi na to kpakpa.16 An Nyɛnpe Yesu Kristo gbagba nɛ Ebɔrɛ an Tuto nɛ e sha anyi nseŋ bɔla mbe kuwɔr be
         kakɛ so a leŋ anyi to mbaanaayɔ nsaa sa anyi tama lela na 17 e baa leŋ menyi to nɛnɛ nsaa sa menyi eleŋ nɛ men baa wora asheŋ lela kikɛ nsaa malga
         mmalga lela.

Kebaakule Ebɔrɛ a sa beshuŋipo be asheŋ31 Ade kikɛ be buushi, bekurgepoana, men baa kule Ebɔrɛ a sa anyi nɛ Enyɛnpe be kubɔya
         na e nya manaŋ n sɔ kakpa kikɛ n nya kemaŋkura fanɛ kananɛ k daŋ wora menyi kutɔ na.
         2 Men baa kule Ebɔrɛ a sa anyi nɛ e baa pete anyi basa lubi be yiri kikɛ to. Ŋkpal manɛ
         so, mannɛ basa kikɛ e kɔ yirda.3 Ama Enyɛnpe bre maa chɛrga mbe asheŋ to kikɛ. E beeŋ sa menyi eleŋ nseŋ pete menyi
         ashi kulubi to. 4 Enyɛnpe na so an yirda menyi a nyi men ka bee wora ŋ kraa beeŋ wora asɔ nɛ anyee kaŋɛ
         menyi.5 Enyɛnpe na e ŋini menyi be ŋgbene Ebɔrɛ be kasha nɛ Kristo be kanyiti na.Betɔlpo be asheŋ6 Bekurgepoana, naniere anyee fiɛ menyi so Enyɛnpe Yesu Kristo be ketre to fanɛ men
         baa gelge ekurgepo kikɛ nɛ e wɔ ntɔl be kebaawɔtɔ to a maa bɛ keŋini nɛ an sa menyi
         na so. 7 Menyi gbagba e baa nyi a ka daga men ka bee kute anyi to. An ka daa wɔ menyi kutɔ,
         an daa maŋ kɔ ntɔl. 8 An daa maŋ ji ekama be kejibi a maŋ ka mo, ama kapa nɛ kanyɛ an daa mɔ an be amu nna
         a shuŋ nɛ an sa maŋ bɔ ekama kukɔ. 9 Mannɛ fanɛ an daa maa kɔ kumo be ekpa nna, ama an daa maŋ wora loŋ nna nɛ men wu anyi
         be kebaawɔtɔ na ŋ kute anyi to. 10 Anyi nɛ menyi ka daa wɔtɔ na gba, an chɛr ŋ kaŋɛ menyi fanɛ: “Ekama nɛ e maŋ shuŋ,
         men sa maŋ shin nɛ e ji.”11 Ŋkpal manɛ so, an nu fanɛ men be beko wɔ ntɔl be kebaawɔtɔ to nna a maa shuŋ shɛŋ
         nsaa wɔtɔ a kilgi to fanɛ menyi ka bee shuŋ na. 12 Anyee kaŋɛ nsaa fiɛ le be basa so Enyɛnpe Yesu Kristo be ketre to fanɛ b ta bumo be
         amu boeŋ a wora bumo be ashuŋ a bela bumo gbagba be amu.13 Bekurgepoana, men sa maŋ shin nɛ kelela be kewora e baa gben menyi. 14 Nɛ ekama nɛ e kini kewora kusɔ nɛ anyee kaŋɛ menyi kawɔl ere to ere, men baa de amodoŋwura
         so a gelge mo nɛ anishinyɔr e pɛ mo. 15 Men sa maŋ ta mo ŋ ki men doŋ, ama men fiɛ mo so fanɛ ekurgepo.Lalaloge be mmalga be asheŋ16 To, kagbenewushi be Enyɛnpe na gbagba e sa menyi kagbenewushi saŋkama ashi kusɔ kama
         to. Enyɛnpe na e baa wɔ menyi kikɛ to.17 Ma Pɔɔl gbagba be enɔ to be kechɔrɔ be kasibɛ nde. Kananɛ mee dulgi ma nwɔl kikɛ nna
         na. Loŋ nɛ mee sibɛ.18 An Nyɛnpe Yesu Kristo be kuwɔr be kakɛ na e baa wɔ menyi kikɛ so.1 TIMOTIKawɔl nɛ Pɔɔl juŋkpar n sibɛ n sa Timoti na1 Timoti1TmKAWƆL NƐ PƆƆL JUŊKPAR N SIBƐ N SATIMOTINA

11 Kawɔl ere shi ma Pɔɔl nɛ n la Kristo Yesu be eshuŋipo ŋkpal Ebɔrɛ an be Emɔlgapo be
         keparso nɛ Kristo Yesu nɛ an be tama wɔ mo so na kutɔ nna 2 a yɔ fo Timoti nɛ fo la m pibi kashenteŋto ashi yirda na to na kutɔ. Ebɔrɛ Etuto na
         nɛ Kristo Yesu an Nyɛnpe e baa sa fo kuwɔr be kakɛ nɛ kuwɔr nɛ kagbenewushi.Befɛpo ŋinipo be asheŋ3 Ŋ ka daa yɔ Masɛdonia, ŋ kaŋɛ fo fanɛ fo shir a wɔ Ɛfeses. Mee sha fanɛ fo baa kraa
         wɔ ndoŋ ŋkpal basa nɛ b wɔ ndoŋ a ŋini keŋini pɔtɛ nɛ a daga fo ka ju bumo loŋ to
         na so. 4 Shin nɛ b lar ablɔmbi fuloŋ nɛ kakurge to be mmalga tenteŋana na to. Loŋ be mmalga
         bee bar emɔrɔ nna a maa ŋini kabɔrɛbɛso nɛ k bee shi yirda to na. 5 Anyi ere be keŋini ere be kumu e la kasha nɛ k shi kagbene cheembi nɛ nfɛra lela nɛ
         yirda kpakpaso to na nna. 6 Basa ko bre lar le be asheŋ ere to n foe a wɔ emɔrɔ fuloŋana to. 7 Baa sha kebaala mbra na be beŋinipo nna, ama b maa pin bumo gbagba be mmalga na nɛ
         asɔ nɛ b kɔ a malga kenyiso na to.8 An nyi fanɛ mbra na la kusɔ lela nna nɛ esa baa bɛ kumo so nɛ kumo be ekpa so nna
         na. 9 Anyi alɛ naa nyi fanɛ Ebɔrɛ maŋ bar mbra na nna ŋkpal basa lela so. E bar kumo nna
         ŋkpal basa nɛ baa wora a da ntaŋ na so ŋko bumo nɛ b maa nu a sa Ebɔrɛ ŋko a bunyaŋ
         mo na so so. Alubiworapoana nɛ bumo nɛ b maŋ du cheembi nɛ bɔrɛkinipoana nɛ bumo nɛ
         baa mɔ bumo tutoana nɛ bumo nioana nɛ basa pɔtɛ na so e shin nɛ Ebɔrɛ bar mbra na.
         10 Mo alɛ naŋ bar mbra na nna ŋkpal kesakaleawuraana nɛ benyɛn nɛ bumo gbagba kɔ abar
         a di na nɛ bumo nɛ baa yuri basa a fin kasɔji na nɛ befɛpo nɛ basa nɛ b maa yɛ asheŋ
         a wora na nɛ bumo nɛ baa wora asheŋ nɛ a maa bɛ kashenteŋ be keŋini na so kuraa na
         kikɛ so. 11 Le nɛ nɛfa be Ebɔrɛ na be baru lela nɛ kemaŋkura wɔ kumo to nɛ b ta m bɔɔ ma enɔ na
         bee ŋini.Pɔɔl ka bee chɔrɔ Ebɔrɛ be asheŋ12 Mee chɔrɔ Yesu Kristo an Nyɛnpe ŋkpal e ka sa ma le be kushuŋ ere be eleŋ nseŋ yirda
         ma n lara ma fanɛ n shuŋ mbe kushuŋ nsaa maŋ ta dra na be mmalga lubi nɛ n daŋ malga
         ŋ gbiti mo na nɛ kananɛ n tɔrɔ mbe basa nseŋ fɛl mo na n wɔtɔ mbe kagbene to so. 13 Ama e wu ma kuwɔr, ŋkpal manɛ so, ŋ ka daa maŋ yirda na so e shin nɛ n wora kawulisheŋ
         na. 14 An Nyɛnpe bugi kagbene n wu ma kuwɔr ga nseŋ sa ma yirda nɛ kasha ashi Kristo Yesu
         to. 15 Le be kamalga ere la kashenteŋ nna, kumo alɛ maŋ kɔ emɔrɔ kikɛ fanɛ: Kristo Yesu ba
         durnya to nna nɛ e ba mɔlga basa ashi bumo be alubi to, ma alɛ be alubi e shi a chɔ
         ekama peya. 16 Ama Ebɔrɛ wu ma, alubiworapoana be ejuŋkparpo na kuwɔr nɛ e ŋini durnyaebi kananɛ
         Kristo Yesu be kanyiti ka shi nɛ b yirda mo nseŋ nya ŋkpa nɛ k maŋ kɔ ekar na.17 Bunyaŋ nɛ epaŋ be kedi e baa wɔ Ewurgboŋ nɛ e wɔ ŋkpa to saŋkikɛ na nɛ mo koŋwule
         nɛ e la kashenteŋ be Ebɔrɛ nɛ esa kikɛ maaŋ tiŋ n ta kenishi fuful n wu mo kikɛ na
         so mbaanaayɔ. Amɛn.18 M pibi Timoti, mee ta asheŋ nɛ ŋ ŋini fo ere nna a bɔla mmalga nɛ anebiana na daŋ
         wu ŋ kaŋɛ fo asheŋ na so a bɔɔ fo enɔ. Baa ta amo a wɔtɔ fo kagbene to nsaa kɔ yirda
         nɛ nfɛra lela a ki fo akɔsɔ a kɔ yirda be kena lela na. 19 Basa ko bre kplaŋ le be akɔsɔ ere so nseŋ foe yirda be ekpa na so cheche. 20 Loŋ be basa na be beko e la Haimɛneeyes nɛ Alɛkzaanda nɛ n ta m bɔɔ Setani enɔ nɛ
         b pin fanɛ k daga b ka lar kebaamalga a gbiti Ebɔrɛ to.

Asɔri to be kabɔrɛshuŋ be asheŋ21 To, kusɔ nɛ mee sha kejuŋkpar ŋ kaŋɛ e la fanɛ a daga fanɛ bebɛsopo e baa kule Ebɔrɛ
         a sa basa kikɛ. B baa kaŋɛ Ebɔrɛ basa be asheŋ tirso be asheŋ nsaa kule mo asɔ a sa
         bumo nseŋ naa chɔrɔ mo a sa bumo a ti so. 2 B baa wora asheŋ ere a sa basa kikɛ, fɔnfɔŋ bewura nɛ basa nɛ b wɔ kenimu be yiri
         kikɛ to na. Loŋ e naaŋ shin nɛ an baa wɔ abɔrɛsheŋ be kebaawɔtɔ to boeŋ nɛ bunyaŋ
         nsaa kɔ kagbenewushi. 3 Le be asɔ la asɔ lela nna 4 nsaa par Ebɔrɛ nɛ e mɔlga anyi nsaa sha fanɛ basa kikɛ e nya kumɔlga nseŋ pin kashenteŋ
         be keŋini na. 5 Ŋkpal manɛ so, Ebɔrɛ koŋwule nɛ enyiŋgbasa nɛ Ebɔrɛ be nferinto be ematapo koŋwule
         nɛ baa tre Kristo Yesu Nyiŋgbasa na nawule e wɔtɔ. 6 Mo e ta mbe kumu n sɔ basa kikɛ n yige. Kumo e naa ŋini kumo be jemanɛ na gbagba chap
         fanɛ Ebɔrɛ bee sha basa kikɛ ka nya kumɔlga. 7 Amoso nɛ Ebɔrɛ lara ma fanɛ m baa la eshuŋipo nɛ nnyamase be eŋinipo a bɔ yirda nɛ
         kashenteŋ be kubɔya na. M maa fule nna, kashenteŋ nɛ mee ji.8 Mee sha nna fanɛ kaplɛkama benyɛn nɛ b maa ta bumo be enɔana a shuŋ alubi e baa maŋ
         amo so kabɔrɛkule to nsaa maa keta kanya agbo ŋko a kini keyirda fanɛ Ebɔrɛ bee nu
         kabɔrɛkule.9 Mee sha nna fanɛ beche malɛ e baa nyi asheŋ nsaa buu asɔ nɛ a bee kukwe a yulge bumo
         so nɛnɛ. B sa maa kre bumo be amu kenyishaso ŋko a buu yawu kpakpaso be asɔbuuso ŋko
         a wɔtɔ shuwa nɛ yawu kpakpaso be abitasɔ nsaa wu bumo be amu kamoowuso. 10 Asɔ nɛ a daga b ka wora nɛ basa e wu e la alelasheŋ nɛ a daga beche nɛ b yɛ baa bunyaŋ
         Ebɔrɛ. 11 A daga fanɛ beche e baa yɔɔ bumo be amu a lo to boeŋ a nu keŋini. 12 Ma alɛ maŋ sa ekpa fanɛ eche kama e baa ŋini benyɛn abɔrɛsheŋ ŋko e baa kɔ eleŋ benyɛn
         so. Ama a daga fanɛ e baa lo mbe kɔnɔ boeŋ. 13 Ŋkpal manɛ so, Adam nɛ Ebɔrɛ daŋ pɔr pɔɛŋ nseŋ pɔr Hawa. 14 Mannɛ Adam malɛ nɛ Setani daŋ juŋkpar n fule, eche na nɛ Setani daŋ fule nɛ e tɔr
         alubi to. 15 Ama nɛ eche baa wɔtɔ a kurge nsaa yirda Ebɔrɛ nseŋ naa sha basa a kɔ kanyiasheŋ a
         wɔ kebaawɔtɔ cheembi to nsaa du boeŋ a wɔtɔ, e beeŋ nya kumɔlga.

Basa nɛ b daga kenimu asɔri to be asheŋ31 Le be kamalga ere maŋ kɔ emɔrɔ fanɛ esa kama nɛ e yili kumo mbe kagbene to fanɛ e
         beeŋ ki asɔri to be ejuŋkparpo lara ashuŋ kikɛ to be kelela. 2 Amoso, a daga fanɛ asɔri to be ejuŋkparpo e baa la esa nɛ e maŋ kɔ amoso. A daga fanɛ
         e baa la eche koŋwule wura a nyi asheŋ a maa nya agbo jigajiga, ama e baa fɛ nfɛra
         dede a la esa nɛ basa bee sa bunyaŋ. A daga fanɛ e baa la esa a sha basa nsaa tiŋ
         a ŋini basa abɔrɛsheŋ na nɛnɛ. 3 E sa maa nuu nsa ga ŋko a la esa brembreŋ, ama a daga fanɛ e baa du boeŋ nsaa maa
         la elushapo ŋko a ta mbe kagbene a wɔtɔ amansherbi to. 4 Ama a daga fanɛ e baa tiŋ a keni mbe eche nɛ mbia so nsaa tiŋ a shin nɛ mbe mbia e
         baa nu a sa mo bunyanso. 5 Ŋkpal manɛ so, esa nɛ e maŋ nyi kananɛ e beeŋ keni mo gbagba be kowu to ebi so, nuso
         nɛ e beeŋ wora ŋ keni Ebɔrɛ be asɔri to ebi so? 6 Esa nɛ e la asɔri to be ejuŋkparpo na daga e ka chɛr kebɛso na to nna, nɛ mannɛ aloŋ,
         e beeŋ luri kamoowu to nɛ Ebɔrɛ e ji mo kumo be demu fanɛ kananɛ Setani daŋ wora nɛ
         Ebɔrɛ gberge mo kusoe na. 7 A daga fanɛ loŋ be enimu e baa kɔ ketre basa pɔtɛ nɛ b maŋ wɔ asɔri to na to, nɛ mannɛ
         aloŋ, e beeŋ nya ketre lubi nseŋ tɔr Setani be kejigbelɛ to n wora alubi.Asɔri to be bechɛtopo be asheŋ8 A daga fanɛ asɔri to be bechɛtopo gba e baa kɔ da lela nsaa maa la besheŋjipo ŋko
         nsanuupoana ŋko a kɔ kejimuni. 9 A daga fanɛ b baa kɔ kashenteŋ be wulo nɛ Ebɔrɛ bugi to ŋ ŋini na to kpakpa nɛ nfɛra
         lela. 10 Pɔɛŋ nɛ b ki bechɛtopo asɔri to, a daga basa ka keni bumo be kebaawɔtɔana to nɛnɛ
         ŋ keni ŋko loŋ be kenimu daga bumo a. 11 Bumo be beche gba e baa kɔ da lela nsaa maa ji bumo braana be asheŋ. A daga fanɛ b
         baa fɛ nfɛra dede a la beshenteŋjipo. 12 A daga fanɛ asɔri to be bechɛtopo e baa la beche koko wuraana nsaa tiŋ a shin nɛ bumo
         be beche nɛ mbia e baa nu a sa bumo nɛnɛ. 13 Nɛ bechɛtopo baa shuŋ bumo be ashuŋ nɛnɛ, basa bee sa bumo bunyaŋ nna nɛ b baa tiŋ
         a kaŋɛ basa kenyɛnso fanɛ b yirda Kristo Yesu kashenteŋ.Wulogboŋ na be asheŋ14 K maaŋ naŋ chɛr ko nɛ m ba wu fo, ama mee sibɛ asɔ ere nna a sa fo, 15 saŋɛ na so ŋ kaŋ maŋ naŋ tiŋ m ba manaŋ, kawɔl ere beeŋ ŋini fo kebaawɔtɔ nɛ k daga
         fanɛ anyi nɛ an la Ebɔrɛ be kanaŋ to ebi nɛ baa tre ŋkpa to be Ebɔrɛ be asɔri na ka
         wora. Asɔri na e kɔ kashenteŋ be keŋini na to nsaa keni kumo so. 16 Kashenteŋto,esa kikɛ maaŋ tiŋ ŋ kaŋɛanyi be keŋini ere nɛ Ebɔrɛ lara ŋ ŋini eremaŋ la keŋinigboŋ,ŋkpal manɛ so,k bee ŋini esa nɛ e ta nyiŋgbasa be eyur nnan shi ebɔrɛso m ba durnya to be asheŋ.Mo nɛ Kiyoyu Cheeŋ na daŋ kaŋɛ anyi fanɛ e maŋ kɔ kulubi na,emalaika daŋ wu monɛ basa bɔ mbe kubɔya nnyamase tonɛ durnya to be basa yirda mo.Mo koŋwule na nɛ Ebɔrɛ daŋ shinnɛ e luri to n yɔ kemaŋkura be ŋkpa na to.

Befɛpo be keŋini be asheŋ41 Kiyoyu Cheeŋ na baŋ kaŋɛ geeŋ fanɛ lalaloge be nchɛ ere to basa ko beeŋ lar kashenteŋ
         be keŋini ere to nsaa nu a sa efɛ be mbuibi lubi a wɔtɔ a koya amo be keŋini. 2 Le be keŋini ere shi kebirkɔnshi be befɛpo nɛ nfɛra lubi deŋ bumo na kutɔ nna. 3 Asɔ nɛ basa na bee ŋini na e la fanɛ a maŋ daga beche nɛ benyɛn e baa kil abar, kumo
         alɛ maŋ naŋ daga basa ka ji ajibi ko. Le be ajibi ere malɛ, Ebɔrɛ to amo nna n sa
         basa, nɛ basa nɛ b yirda Yesu Kristo a nyi kashenteŋ na e chɔrɔ Ebɔrɛ n sɔ amo nɛ
         enɔ anyɔ. 4 Ŋkpal manɛ so, kusɔ kama nɛ Ebɔrɛ to walɛ nna, amoso, a maŋ daga basa ka kini kumo.
         A daga fanɛ basa ka sɔ kumo kabɔrɛkule so nɛ enɔ anyɔ. 5 Ŋkpal manɛ so, Ebɔrɛ be kamalga na nɛ kabɔrɛkule na nɛfa kumo nɛ k ki kusɔ lela Ebɔrɛ
         be anishito.Yesu Kristo be kenya be asheŋ6 Nɛ fo ŋini bekurgepoana na asheŋ ere, feeŋ baa la Kristo Yesu be kenya lela a kɔ yirda
         be mmalga nɛ keŋini lela nɛ fo bɛ so na be eleŋ. 7 Baa gelge chilchil be mmalga nɛ edaŋkare be mmalga nɛ a maa bunyaŋ Ebɔrɛ nseŋ ŋini
         fo kumu abɔrɛsheŋ be kebaawɔtɔ. 8 Ŋkpal manɛ so, esa be kebaakeni mbe eyur so la kusɔ lela nna, ama esa baa ŋini mbe
         kumu abɔrɛsheŋ be kebaawɔtɔ, loŋ e bɔ, ŋkpal manɛ so, k beeŋ tiŋ n chɛ mo to durnya
         ere to nfe nseŋ naŋ chɛ mo to saŋɛ nɛ e beeŋ yɔ ebɔrɛso na. 9 Le be kamalga ere la kashenteŋ nna, kumo alɛ maŋ kɔ emɔrɔ kikɛ kumo to. 10 Anyee shuŋ ga a maŋ kɔ kachena ŋkpal an ka ta anyi be yirda n wɔtɔ Ebɔrɛ nɛ e kɔ ŋkpa
         nsaa la basa kikɛ be Emɔlgapo, fɔnfɔŋ bumo nɛ b yirda mo na to so.11 Ŋini basa asɔ ere nseŋ kaŋɛ bumo kenishipereso fanɛ b baa bɛ amo so. 12 Sa maŋ shin nɛ esa kama e fɛl fo ŋkpal fo ka la kabrantiɛbia so, ama shin nɛ beyirdapo
         na e keni fo kebaawɔtɔ to ŋ koya asɔ ashi fo mmalga nɛ fo da to nɛ fo kasha nɛ fo
         yirda nɛ kananɛ fo maŋ kɔ kusɔ jigaya be nfɛra to. 13 Pɔɛŋ nɛ m ba, baa kraŋ abɔrɛsibɛ na a sa asɔri to ebi a leŋ bumo to nsaa ŋini bumo
         abɔrɛsheŋ na. 14 Loŋ na fo maaŋ gal kusɔ nɛ Ebɔrɛ ta m bɔɔ fo enɔ fanɛ fo wora saŋɛ nɛ basa wu fo asheŋ
         ŋ kaŋɛ nɛ benimu daŋ ta enɔana n deŋi fo so ŋ kule Ebɔrɛ n sa fo na n lɛ. 15 Baa wora asɔ ere nseŋ ta fo kagbene kikɛ n wɔtɔ amo to nɛ basa kikɛ e wu kananɛ fo
         abɔrɛsheŋ be kenyi bee wora keshi a ti so. 16 Baa de so a keni fo kumu nɛ fo abɔrɛsheŋ be keŋini na so nɛnɛ. Baa wora asɔ ere, ŋkpal
         manɛ so, loŋ e naaŋ mɔlga fo nɛ bumo nɛ baa nu fo mmalga na.

Kebaakeni bebɛsopo kikɛ so be asheŋ51 Sa maŋ kaa ponte enyɛnnimu so, ama baa malga mo kutɔ a leŋ mo to fanɛ kananɛ feeŋ
         wora fo tuto kurgeso. Baa leŋ mbrantiɛbia to fanɛ kananɛ feeŋ wora fo sipoana gbagba.
         2 Baa leŋ bechenimu to fanɛ kananɛ feeŋ wora fo nio kurgeso. Baa leŋ besuŋgurbi to fanɛ
         kananɛ feeŋ wora fo sipocheana gbagba nsaa maa kɔ kusɔ jigaya be nfɛra.3 Baa bunyaŋ bekulpoche nɛ b maŋ kɔ bechɛtopo na. 4 Ama ekulpoche kama nɛ e kɔ mbia ŋko benanabi, a daga fanɛ mbe mbia na nɛ mo nanabiana
         na ka pin fanɛ bumo e daga b ka nu n sa Ebɔrɛ ŋ keni bumo gbagba be kanaŋ to be esa
         so. Loŋ na kelela nɛ baa wora a tal bumo nioana nɛ bumo tutoana nɛ bumo nanaana na
         to na, kumo alɛ be loŋ e naa par Ebɔrɛ. 5 Ekulpoche gbagba nɛ e maŋ kɔ esa kikɛ nɛ e bee keni mo so be tama wɔ Ebɔrɛ so nna
         fanɛ e baa chɛ mo to. Mo alɛ baa wɔtɔ nna a kule Ebɔrɛ kapa nɛ kanyɛ fanɛ Ebɔrɛ e
         chɛ mo to. 6 Ama ekulpoche nɛ e ta mbe nfɛra n wɔtɔ ebel be keji to wu nna nsaa wɔ basa to na.
         7 Ta le be mmalga ere n fiɛ asɔri to ebi na so nɛ b bɛ amo so nɛ esa kikɛ e sa maŋ wu
         kulubi bumo so. 8 Ama eche kama nɛ e maa keni mo kurgepoana so, fɔnfɔŋ basa nɛ b mata mo na, yige kebaakɔ
         anyi be yirda na to nna na. Esa nɛ e maŋ yirda Yesu Kristo na malɛ gba bɔ loŋ be esa.9 Ekulpoche nɛ e chɔ nfɛ adeshe, mo alɛ nseŋ naa la eche nɛ e kil kela koŋwule ŋ ku
         so, nɛ esa nɛ ekama nyi e ka la alelashenworapo 10 nɛ emo nɛ e tiŋ ŋ keni mbe mbia so nɛnɛ nɛ b daŋ, nɛ emo nɛ e la esa, nɛ emo nɛ e
         bar mbe kumu kaseto n sa Ebɔrɛ be bebɛsopo ŋko n chɛ awurfoŋ ŋko tɔrɔ be mbia to nseŋ
         wora kelela be yiri kikɛ, ber mo n wɔtɔ bekulpoche nɛ b daga kechɛto na to.11 Sa maŋ kaŋ ber bekulpoche nɛ b maŋ la beche kpar n wɔtɔ bumo nɛ b daga kechɛto na
         to, ŋkpal manɛ so, nɛ benyɛn be kayɛlga baŋ ba pɛ bumo nɛ b naa sha kekil, baa lar
         Yesu Kristo be kebɛso na to nna, 12 saŋɛ na so n tɔr kɔnɔ nɛ b juŋkpar n nase fanɛ baaŋ bɛ Yesu Kristo na so na be ntaŋ.
         13 Kumo be kaman b wɔtɔ nna a jija bumo be saŋɛ a na basa pe, kumo alɛ be buushi nɛ b
         fara a ji asheŋ nsaa luri basa be asheŋ to a wɔtɔ a malga mmalga nɛ a maŋ nya bumo.
         14 Amoso, ma ere kutɔ, a daga fanɛ bekulpoche nɛ b maŋ la beche kpar ka kil ŋ kurge mbia
         nseŋ keni bumo be nwu so nsaa maa wora asheŋ kama nɛ a beeŋ shin nɛ edompo kama e
         nya ekpa n wu bumo kulubi. 15 Mee malga asheŋ ere nna, ŋkpal manɛ so, bekulpoche ko nɛ b maŋ la beche kpar teŋ foe
         kashenteŋ be ekpa na so nsaa bɛ Setani so. 16 A daga fanɛ ebɛsopo kama nɛ e kɔ bekulpoche mbe kanaŋ to ka bee keni bumo so nsaa
         maŋ baŋ yige bumo n sa asɔri to ebi. Nɛ le be bekulpoche bee nya kechɛto bumo kurgepoana
         kutɔ, asɔri na to ebi beeŋ tiŋ ŋ keni bekulpoche gbagba so.Fo nɛ benimu be asheŋ17 Asɔri to be benimu nɛ baa juŋkpar bumo be basa nɛnɛ daga b ka bunyaŋ bumo ga, fɔnfɔŋ
         bumo nɛ baa bɔ kubɔya na nɛ bumo nɛ baa ŋini abɔrɛsibɛ na. 18 Ŋkpal manɛ so, abɔrɛsibɛ na bee kaŋɛ: “A maŋ daga esa ka kre kena nɛ e bee shuŋ ajibi
         akpa be kɔnɔ,” nɛ “A daga eshumpo ka nya mbe kakɔka.” 19 Esa koŋwule baŋ ba kaŋɛ fo enimu ko be kulubi be asheŋ, sa maŋ nu n sa mo epul na
         to she eshɛdajipoana wora benyɔ ŋko besa nna. 20 Benimu nɛ b wɔ alubi to na, fiɛ bumo so asɔri to ebi na kikɛ be anishito nɛ kufu e
         pɛ bumo nɛ b ka na. 21 Ebɔrɛ nɛ Kristo Yesu nɛ emalaika nɛ b lara n yili na be anishito nɛ n yil a kaŋɛ fanɛ
         fo nu n sa le be keŋiniana ere nsaa maŋ kpal fo ka nyi esa ko be kebaawɔtɔ so a ji
         mo ŋkpɛatoso be demu. 22 Sa maa nya manaŋ a ta fo enɔ a deŋi esa kikɛ so a ta mo a bɔɔ Ebɔrɛ enɔ kabɔrɛkule
         to. Fo alɛ e sa maŋ kaŋ luri basa pɔtɛ be alubi to ŋko kusɔ jigaya be kebaawɔtɔ to.23 Sa maŋ naa nuu nchu nawule, baa nuu waindibi be nsa gba gbrɛgbrɛ nɛ a baa chɛ fo epun
         to be alɔ.24 Basa ko be alubi baŋ fuli nna geeŋ a juŋkpar bumo a yɔ kasogberge to. Beko malɛ be
         alubi bee ŋana nna loŋ pɔɛŋ n ya lar efuli kacha ko. 25 Loŋ koŋwule na nɛ basa bee wu alelasheŋ gba ka fuli a dese geeŋ, hale amo nɛ a ŋana
         naniere gba beeŋ lar efuli so kacha ko.

Anya be asheŋ61 A daga fanɛ anya kikɛ e baa sa bumo nyɛnpeana bunyaŋ kikɛ nɛ k daga nɛ basa pɔtɛ e
         sa maŋ nya ekpa m malga kulubi kikɛ ŋ gbiti Ebɔrɛ be ketre ŋko anyi be keŋini na.
         2 Anya nɛ bumo nyɛnpeana la beyirdapo e sa maŋ kpal b ka la bumo to ebi so a fɛl bumo.
         Bumo e daga fanɛ b bugi kagbene n shuŋ gba nɛnɛ, ŋkpal manɛ so, beyirdapo nɛ beshapo
         e naa ji bumo be kushuŋ be tɔnɔ. Ŋini basa asheŋ ere kikɛ nseŋ leŋ bumo to nɛ b bɛ
         amo so.Befɛpo nɛ kashenteŋ be dama be asheŋ3 Esa kama nɛ e kɔ keŋini pɔtɛ a ŋini nsaa maa nu a sa Enyɛnpe Yesu Kristo be kashenteŋ
         be mmalga na nɛ kashenteŋ be abɔrɛsheŋ be kebaawɔtɔ nɛ k daga fanɛ an baa wɔtɔ na
         la esa nɛ kamoowu tan nna nɛ e maŋ nyi shɛŋ. 4 Loŋ be esa bee kaa ta mbe kasha kikɛ nna a wɔtɔ emɔrɔ be keji to nsaa kpal mmalga
         so a bile. Asheŋ ere kikɛ malɛ e naa bar yurkishi nɛ kolu nɛ basa be kebaatege abar
         nɛ kebirkɔnshi be kebaawora abar basa to 5 nɛ basa be kebaaji abar emɔrɔ fanɛ bumo nɛ b maŋ kɔ nfɛra a maŋ naa nyi kashenteŋ
         be ekpa na ŋkpal b ka bee tama fanɛ abɔrɛsheŋ to nɛ baaŋ bɔla n nya amansherbi so.6 Ama esa nɛ e wɔ abɔrɛsheŋ na be kebaawɔtɔ to nsaa shin nɛ asɔ nɛ e kɔ bee bɔlɔ mbe
         kenishi a kukwe mo na nawule e la damawura. 7 An ka bee ba durnya ere to an maŋ bar shɛŋ, anyi alɛ naa lar kumo to, anyi maaŋ tiŋ
         n ta shɛŋ n lar. 8 Amoso, nɛ an baa kɔ ajibi nɛ asɔbuuso, a kukwe anyi. 9 Ama basa nɛ baa sha kedii dama bee luri kechɔŋkeni to nna n tɔr kawulisheŋ nɛ ayɛlgasɔ
         damta be kejigbelɛ to nɛ a doro bumo m mur bumo. 10 Ŋkpal manɛ so, amansherbi be kasha ga to nɛ kulubi be yiri kikɛ bee shi. Ŋkpal amansherbi
         be kasha ga so basa ko foe yirda be ekpa na so n luri kagbenejija damta to.Asɔ nɛ Pɔɔl ta m bɔɔ Timoti enɔ be asheŋ11 Ama fo ere ka la Ebɔrɛ be esa ere, baa gelge le be asɔ ere kikɛ nsaa kɔ a fin alelasheŋ
         nɛ abɔrɛsheŋ be kebaawɔtɔ nɛ yirda nɛ kasha nɛ awurfoŋ to be kanyiti nsaa du boeŋ.
         12 Pere kenishi a kɔ yirda to be kolu lela na. Baa kɔ ŋkpa nɛ k maŋ kɔ ekar nɛ b tre
         fo n wɔtɔ kumo to saŋɛ nɛ fo yili basa damta to n ji fo shɛda na to. 13 Ebɔrɛ nɛ e bee sa kusɔ kikɛ ŋkpa nɛ Yesu Kristo nɛ e yili Gomena Pɔnshes Pailat be
         anishito n ji shɛda lela na be anishito nɛ n yil a kaŋɛ fo fanɛ fo baa nu a sa asɔ
         nɛ ŋ ŋini fo na kikɛ 14 nsaa maŋ shin nɛ kulubi be yiri kikɛ e gbiti amo n chɛrga amo hale nɛ an Nyɛnpe Yesu
         Kristo e naaŋ ya lar m ba. 15 Ebɔrɛ, bewura to be Ewura nɛ benyɛnpe to be Enyɛnpe nɛ durnya kikɛ be Ekenipo koŋwule
         nɛ e kɔ nɛfa na malɛ e naaŋ shin nɛ Yesu Kristo be kenamba na e fo jemanɛ na gbagba.
         16 Mo nawule kpeŋ e maa wu kikɛ nsaa wɔ kefulto parrbi nɛ esa kikɛ maaŋ tiŋ ŋ keni kumo
         kikɛ na to. Esa kama malɛ maŋ naŋ wu mo ŋ ku so, ekama malɛ maaŋ tiŋ n wu mo kikɛ.
         Bunyaŋ nɛ kuwurji nɛ k maŋ kɔ ekar e baa wɔ mo so. Amɛn.Damawura be asheŋ17 Ŋini bumo nɛ b kɔ dama durnya ere to na fanɛ b sa maa wu bumo be amu ŋko a ta bumo
         be yirda a deŋi bumo be asɔ so, ŋkpal manɛ so, esa kikɛ maaŋ tiŋ m pin kananɛ mbe
         asɔ beeŋ chɛr a wɔ mo kutɔ. Kusɔ nɛ k daga damawuraana ka wora e la b ka yirda Ebɔrɛ,
         ŋkpal manɛ so, mo e naa bugi kagbene a kɛ anyi asɔ yɛlyɛla so nɛ an baa ta a wushi
         an be ŋgbene. 18 Ŋini bumo fanɛ b baa wora kelela nsaa la basa a bugi ŋgbene a sa basa bumo be asɔ
         na be ako. 19 Le be asheŋ ere e naaŋ shin nɛ b nya asɔ nɛ baaŋ fute n yige so kachako so. Nɛ baa
         wora loŋ, baaŋ nya ŋkpa gbagba na.20 Timoti, baa de kusɔ nɛ Ebɔrɛ ta m bɔɔ fo enɔ na so nɛnɛ nsaa gelge chilchil be emɔrɔ
         be mmalga nɛ a maa par Ebɔrɛ nɛ efɛ be keŋini nɛ baa tre kashennyi be keŋini na. 21 Ŋkpal manɛ so, basa ko ka kaŋɛ fanɛ b kɔ le be kashennyi na maŋ naa wɔ yirda na to.Ebɔrɛ e sa menyi kikɛ mbe kuwɔr be kakɛ na.2 TIMOTIKawɔl nyɔsopo nɛ Pɔɔl sibɛ n sa Timoti na2 Timoti2TmKAWƆL NYƆSOPO NƐ PƆƆL SIBƐ N SATIMOTINA
         
            

         
      

   
      
         2 TIMOTI
1234
   
      
         1
11 Kawɔl ere shi ma Pɔɔl nɛ n la Kristo Yesu be eshuŋipo ŋkpal Ebɔrɛ be keparso nɛ ŋkpal
         kɔnɔ nɛ Ebɔrɛ nase ŋ kaŋɛ fanɛ e beeŋ sa basa nɛ b yirda Kristo Yesu ŋkpa na so kutɔ
         nna 2 a yɔ fo, m pibi shaso Timoti kutɔ. Ebɔrɛ Etuto nɛ Kristo Yesu an Nyɛnpe na e sa fo
         kuwɔr be kakɛ nɛ kuwɔr nɛ kagbenewushi.Kabɔrɛchɔrɔ nɛ keleŋ n wɔtɔ yirda na to be asheŋ3 Mee chɔrɔ Ebɔrɛ nɛ ŋ kɔ nfɛra lela a shuŋ fanɛ kananɛ n nananyɛnana shuŋ mo na. Saŋkama,
         kapa nɛ kanyɛ nɛ n nyiŋi fo asheŋ, mee di mo epaŋ nna. 4 M baŋ nyiŋi fo anishichubi na be asheŋ, m baa sha kewu fo nna nɛ ma kagbene e fuli
         ma. 5 Mee kaa nyiŋi kagbene koŋwuleso be yirda nɛ fo kɔ. Yirda koŋwule nɛ fo nanache Lowis
         nɛ fo nio Yunis daa kɔ na gbagba chap nɛ m baa nyi fanɛ fo alɛ gba kɔ na. 6 Amoso nɛ mee nyiŋi fo fanɛ fo shin nɛ kakɛ nɛ Ebɔrɛ daŋ ta n wɔtɔ fo to saŋɛ nɛ n
         daŋ ta ma enɔana n deŋi fo so kabɔrɛkule to na e baa wora keshi a nyɛrga a ti so fanɛ
         edɛ na. 7 Ŋkpal manɛ so, Kiyoyu nɛ Ebɔrɛ sa anyi na maŋ la kufu peya nna, k la eleŋ nɛ kasha
         nɛ kamootiŋ be kiyoyu nna.8 Amoso, sa maŋ shin nɛ keji an Nyɛnpe na be shɛda be asheŋ ŋko ma nɛ n wɔ kabuti to
         ŋkpal mo so ere be asheŋ e baa wora fo anishinyɔr kikɛ. Ama fo alɛ gba e baa bɔla
         eleŋ nɛ Ebɔrɛ sa fo na so a shuli a ji awurfoŋ ŋkpal baru lela na so. 9 Ebɔrɛ mɔlga anyi nna nseŋ tre anyi fanɛ an ba ki mbe basa ŋkpal kusɔ nɛ mo gbagba
         yili nɛ mbe kuwɔr be kakɛ so, mannɛ kusɔ nɛ an wora so, Kristo Yesu so nɛ e bɔla n
         wu anyi kuwɔr pɔɛŋ nɛ kusɔ kikɛ fara dra dra na kikɛ. 10 Ama naniere le be kesheŋ ere lar efuli ŋkpal anyi be Emɔlgapo Kristo Yesu be keba
         na so. Mo e bar luwu be eleŋ kikɛ ekar nseŋ bɔla baru lela na so ŋ ŋini anyi ŋkpa
         nɛ k maa loge na.11 Ebɔrɛ lara ma nna fanɛ m baa la baru lela na be emalgapo nɛ eshuŋipo nɛ eŋinipo. 12 Kumo alɛ so nɛ mee ji le be awurfoŋ ere na. Ama kumo alɛ maŋ kɔ ma anishinyɔr, ŋkpal
         manɛ so, n nyi esa nɛ n yirda, ma alɛ maa ji kumo emɔrɔ fanɛ e beeŋ tiŋ ŋ keni kusɔ
         kama nɛ e ta m bɔɔ ma enɔ so hale n ya fo kachɛ na. 13 Baa kɔ kashenteŋ be mmalga nɛ ŋ ŋini fo na to kpakpa a bɛ amo so nɛ yirda nɛ kasha
         nɛ a wɔ Kristo Yesu to na. 14 Baa kɔ asheŋ lela nɛ Kiyoyu Cheeŋ nɛ e wɔ anyi to na ta m bɔɔ fo enɔ na to kpakpa.15 Fo nyi fanɛ Eeshia be efuli so ebi kikɛ hale Figɛles nɛ Hɛmɔjines gba yige ma n to
         ŋko? 16 Enyɛnpe e baa wu Onɛsifɔres be kowu to ebi kuwɔr, ŋkpal manɛ so, e leŋ ma to ale damta.
         E daa maŋ wora ma kabuti ere be anishinyɔr kikɛ, 17 mo alɛ ka baŋ ba Rom nɛ e kɔ n fin ma loŋ hale n ya wu ma. 18 Enyɛnpe e shin nɛ e nya kuwɔr ashi mo kutɔ kachɛ na. Fo alɛ gba nyi asɔ damta nɛ e
         wora n sa ma ashi Ɛfeses.
         
            

         
      

   
      
         2
Yesu be ekɔpo be asheŋ21 Amoso, fo ere m pibi, baa wɔ eleŋ nɛ k bee shi Yesu Kristo kutɔ a ba ŋkpal mbe kuwɔr
         be kakɛ na so to 2 nseŋ ta mmalga nɛ fo nu ŋ ka bugi to m malga basa damta be anishito na m bɔɔ basa
         nɛ fo yirda fanɛ bumo alɛ beeŋ tiŋ ŋ ŋini beko enɔ.3 Fo alɛ gba e baa kɔ kagbene a shuli a tu anyi a ji awurfoŋ fanɛ Yesu Kristo be soja
         lela. 4 Soja kama nɛ e wɔ mbe kushuŋ to maa ta mbe nfɛra a wɔtɔ asheŋ pɔtɛ to a shin nɛ a
         baa tir mo, nɛ mannɛ aloŋ, mbe asheŋ maaŋ par mbe enimu nɛ e bee keni mo so na. 5 Eshilepo kama malɛ nɛ e maa bɛ eshile na be mbraana so maaŋ tiŋ n ji shɛŋ eshile na
         to. 6 Baa kraa nyiŋi fanɛ edɔpo nɛ e bee shuŋ kushuŋ na ga na gbagba nawule e kɔ ekpa nɛ
         e tiŋ n fara a ji mbe adɔjibi popɔr. 7 Baa fɛ le be asheŋ nɛ ŋ kaŋɛ fo ere be asheŋ nɛ Enyɛnpe e chɛ fo to nɛ fo pin kusɔ
         kama to.8 Baa nyiŋi baru lela nɛ ŋ kɔ a malga fanɛ Kristo Yesu nɛ e shi Ewura Deevid be kanaŋ
         to wu n tiŋi na. 9 Baru lela na malɛ so nɛ mee ji awurfoŋ ere hale a wɔ ŋgbuliŋ to fanɛ esa nɛ e wora
         kulubi ko na. Ama esa malɛ kikɛ maaŋ tiŋ n wɔtɔ Ebɔrɛ be kamalga bre kegbuleŋ. 10 Amoso nɛ mee ji awurfoŋ ere be kanyiti ŋkpal Ebɔrɛ be basa laraso na so nɛ bumo alɛ
         gba e tiŋ m bɔla Kristo Yesu so n nya kumɔlga nɛ kemaŋkura nɛ k maŋ kɔ ekar na.11 Le be kamalga ere la kashenteŋ nna fanɛ,nɛ kashenteŋ nna fanɛ anyi nɛ mo e daŋ wu,kumo ere anyi nɛ mo malɛ e naaŋ baa wɔ ŋkpa to.12 Nɛ anyi maŋ pɔ aba nseŋ kraa ji kanyiti,anyi nɛ mo e naaŋ ji kuwura basa so.Ama nɛ an kini mo,mo alɛ gba beeŋ kini anyi.13 Nɛ anyi ere kɔ nnɔkilgi gba,mo ere maŋ kɔ kɔnɔkilgi, ŋkpal manɛ so,e maaŋ tiŋ n wora asheŋ n da mbe da so.Ebɔrɛ be eshumpo lela be asheŋ14 Baa ŋini fo basa asheŋ ere nseŋ fiɛ bumo so kpakpa Ebɔrɛ be anishito fanɛ b lar mmalga
         koko be emɔrɔana be nlu to, ŋkpal manɛ so, loŋ be nlu maŋ kɔ kechɛto kikɛ amo to,
         a bee mur basa nɛ baa nu amo nna. 15 Wora ania ga n ta fo kumu m bɔɔ Ebɔrɛ enɔ a shuŋ mo nɛnɛ. Baa la esa nɛ e bee ŋini
         kashenteŋ be mmalga na kumo be ekpa so. Loŋ na fo maaŋ luri kushuŋ na be anishinyɔr
         to. 16 Baa gelge mmalga nɛ a maa bunyaŋ Ebɔrɛ, ŋkpal manɛ so, a bee lara basa abɔrɛsheŋ be
         nfɛra to nna a shin nɛ baa luri alubi damta to a ti so. 17 Keŋini nɛ basa wɔtɔ a ŋini na du fanɛ ketamɛ lubi nna a nyɛrga a sɔ esa be eyur kikɛ
         so. Le be beŋinipoana ere be beko e la Haimɛneeyes nɛ Failites. 18 B foe kashenteŋ be ekpa na so ŋkpal b ka wɔtɔ a ŋini fanɛ basa be ketiŋi luwu to be
         jemanɛ na choŋ na so so. Baa wul basa ko to ashi bumo be yirda na to nna na. 19 Ama kusɔ nɛ Ebɔrɛ tɔl n yili maŋ kɔ kegbuŋgbuŋ kikɛ. Kasibɛ nɛ a deŋ kumo so malɛ
         nde: “Enyɛnpe na nyi basa nɛ b la mo peya.” Kusɔ nɛ k naŋ ti so e la: “Esa kama nɛ
         e kaŋɛ fanɛ e la Enyɛnpe peya, e lar alubi be kewora to.”20 Damawura be kowugboŋ to asɔ jito be yiri kikɛ e naa kaa wɔ ndoŋ. Gbiti nɛ b ta n lɔŋɛ
         ako nseŋ ta shuwa n lɔŋɛ ako. Ako malɛ, ndibi nɛ b ta n shɛl amo nseŋ ta ebɔ m pɔr
         ako malɛ. Nchɛgboŋ peya e la amo be ako nɛ ako malɛ la kachɛ kama be kejito peya.
         21 To, esa kama malɛ nɛ e lara mbe kumu ashi asheŋ jiga to, kumo ere e beeŋ baa la esa
         nɛ Enyɛnpe na bee lara nna nɛ e shuŋ kenishipereso be ashuŋ. Amodoŋwura mo Nyɛnpe
         beeŋ baa fute a yige mo so nseŋ ta kushuŋ lela kikɛ m bɔɔ mo enɔ. 22 Amoso, baa gelge kebrantiɛ to be ayɛlgasɔ nsaa ta fo nfɛra a wɔtɔ alelasheŋ nɛ yirda
         nɛ kasha nɛ kagbenewushi to nɛ fo nɛ bumo nɛ b kɔ kagbene koŋwule cheembi a kule Ebɔrɛ
         na e baa wɔ loŋ be kebaawɔtɔ to. 23 Baa gelge kawuliso nɛ chilchil be emɔrɔ fuloŋ, ŋkpal manɛ so, fo nyi a ka bee bar
         nlu. 24 A maŋ daga Enyɛnpe malɛ be kenya ka bee kɔ nlu. A daga fanɛ e baa la esa basa kikɛ
         kutɔ nseŋ naa la eŋinipo lela nɛ e kɔ kanyiti 25 a wɔtɔ a yɔɔ mbe kumu nsaa ŋini basa nɛ baa ji mo emɔrɔ asheŋ amo be ekpa so. Nɛ e
         bee wora loŋ, shere Ebɔrɛ beeŋ bugi ekpa n sa bumo nɛ b tuba m bɛ kashenteŋ be ekpa
         na so 26 nseŋ nya nfɛra n lar Setani be kejigbelɛ nɛ e ta m pɛ bumo n shin nɛ baa nu a sa mo
         na to.

Lalaloge be nchɛ be asheŋ31 Baa nyi fanɛ lalaloge be nchɛ na to, tɔrɔ damta beeŋ tɔr basa so. 2 Kumo be jemanɛ na so, basa beeŋ baa sha bumo nawule be amu nɛ amansherbi nsaa kɔ mpuchi
         damta nɛ kamoowu. Baaŋ baa kɔ nfɛl nsaa kini kenu n sa bumo tutoana nɛ bumo nioana
         nsaa la ebutuli a wɔtɔ a kplaŋ abɔrɛsheŋ so. 3 Basa maaŋ ba kaa kɔ kasha nseŋ lar kuwɔr to nsaa kɔ efɛ be eshɛda. Baaŋ ba kaa wɔtɔ
         a diewu, bumo alɛ nsaa la basa ŋana so nseŋ ba kaa kishi kelela be yiri kikɛ. 4 Baaŋ ba kaa la bedebɔrpoana nɛ basa brembreŋ nseŋ ta kamoowu m bɔlɔ bumo to nsaa sha
         durnya ere to be ebel a chɔ Ebɔrɛ. 5 Baaŋ ba kaa kɔ abɔrɛsheŋ na ketreso nsaa kini amo be eleŋ. Baa gelge loŋ be basa!
         6 Bumo to be beko e naa ŋana a luri basa peana a pɔɔ beche nɛ b maa tiŋ a keta bumo
         be amu so na. Loŋ be beche, alubi e nyaŋ bumo ŋ keta nɛ ayɛlgasɔ be yiri kikɛ kɔ bumo
         to a wora kusɔ kama. 7 Loŋ be beche beeŋ nu kusɔ kikɛ nɛ esa kikɛ bee kaŋɛ bumo, ama bumo alɛ maa tiŋ a nya
         kusɔ kama be ekpa be kanyiasheŋ. 8 Kananɛ Janes nɛ Jambres daa maŋ nu n sa Mosis na gbagba chap nɛ le be benyɛn ere gba
         maa nu a sa kashenteŋ na. Bumo be nfɛra maŋ walɛ nɛ bumo be yirda malɛ la yirda fuloŋ.
         9 Bumo alɛ nɛ bumo be eda na maaŋ fo koshipe, ŋkpal manɛ so, bumo be alubi na beeŋ lar
         efuli nɛ ekama e wu amo fanɛ kananɛ Janes nɛ Jambres be asheŋ daŋ ki na.Asheŋ nɛ Pɔɔl ta a bɔɔ Timoti enɔ be asheŋ10 Ama fo ere nyi ma keŋini na kikɛ nɛ ma da nɛ ma kebaawɔtɔ be kifi to. Fo alɛ naŋ wu
         ma yirda nɛ ma kanyiti nɛ ma kasha nɛ kananɛ ŋ kɔ tɔrɔ be kanyiti. 11 Fo alɛ kraa naa nyi etɔrɔ nɛ awurfoŋ nɛ n nya ashi Antiɔk nɛ Ikoniam nɛ Listra be
         asheŋ. N nyiti amo nɛ Enyɛnpe malɛ lara ma amo kikɛ to. 12 Kashenteŋto, esa kama nɛ e bugi kagbene a sha kebɛ Kristo Yesu so, baaŋ tɔrɔ amodoŋwura.
         13 Ama basa lubi nɛ kebirkɔnshiwuraana bre, baa wɔtɔ nna a wora alubi a ti so nsaa fule
         beko nɛ Setani bee fule bumo alɛ gbagba.14 Ama fo ere, baa kɔ asɔ nɛ fo koya nseŋ yirda na to kpakpa nsaa nyiŋi esa nɛ fo koya
         amo mo kutɔ na. 15 Baa nyiŋi kananɛ fo kebiato kikɛ nɛ fo pin abɔrɛsibɛ cheembi nɛ a beeŋ tiŋ n sa fo
         kanyiasheŋ nɛ k beeŋ tiŋ n shin nɛ fo bɔla keyirda Kristo Yesu so n nya kumɔlga na.
         16 Ebɔrɛ e wɔ abɔrɛsibɛ ere kikɛ be kaman nɛ amo alɛ walɛ keta ŋ ŋini kashenteŋ na nɛ
         keta n fiɛ bumo nɛ baa wora a jija so nɛ keta n lara esa kewora n foe to nɛ keta ŋ
         ŋini esa kebaawɔtɔ lela. 17 Ade kikɛ e naaŋ shin nɛ Ebɔrɛ be esa e tiŋ m bela ase ŋ kre to nɛnɛ n shuŋ kushuŋ
         lela kikɛ.

41 Ebɔrɛ nɛ Kristo Yesu nɛ e beeŋ ji bumo nɛ baaŋ baa wɔ ŋkpa to nɛ bumo nɛ b wu na demu
         be anishito nɛ n yil nsaa kpal mbe kenamba na nɛ mbe kuwura na so a kaŋɛ fo fanɛ 2 fo baa bɔ kubɔya na a sa basa. Kelela ŋko kulubi to kikɛ baa sha kebaabɔ kubɔya na
         a sa basa a shin nɛ b baa wu kananɛ kashenteŋ na baa dese geeŋ. Baa ta kubɔya na a
         fiɛ basa so ŋko a leŋ bumo to nsaa kɔ kanyiti a ŋini bumo abɔrɛsheŋ na. 3 Saŋko beeŋ fo nɛ basa maaŋ naŋ nu kashenteŋ be keŋini na nsaa wɔtɔ a bɛ bumo gbagba
         be ayɛlgasɔ so. Baaŋ baa chala beŋinipo damta nɛ b baa ŋini bumo asɔ nɛ baa sha kebaanu.
         4 Baaŋ ti bumo be asoe n sa kashenteŋ na nseŋ bugi amo a nu edaŋkaresheŋ be ablɔmbi
         nɛ a maŋ kɔ kifi. 5 Fo ere, baa kɔ fo kumu to nɛnɛ kusɔ kama to. Baa ji tɔrɔ be kanyiti nsaa wora kushuŋ
         nɛ k daga fanɛ baru lela be emalgapo kaa bee wora. Baa shuŋ kushuŋ nɛ Ebɔrɛ ta m bɔɔ
         fo enɔ na kikɛ nyam.6 Ma ere, jemanɛ nɛ baaŋ ta ma n lara sarga na fo nɛ jemanɛ nɛ meeŋ lar durnya ere to
         na fo n loge. 7 Ŋ kɔ kolu lela na n loge nseŋ shile eshile na n loge, ma alɛ nseŋ naŋ keta yirda na
         m ba fo ekar. 8 Naniere bre ma kejinlar be kakɛ e ka a jo ma nɛ n sɔ. Kumo be kamɔnchɛ Enyɛnpe nɛ
         e maa ji demu a puni na beeŋ ta kumo ŋ kɛ ma. Mannɛ n nawule, ama e beeŋ ta kumo ŋ
         kɛ bekama nɛ b kɔ kasha a jo mbe kelar m ba na gba n ti so.Pɔɔl gbagba be mmalga nɛ e kɔ a sa Timoti be asheŋ9 Timoti, wora ania m ba ŋ kutɔ. 10 Diimas bre luri durnya to be ayɛlgasɔ to nseŋ shile ma n yɔ Tɛsalɔnika. Krɛsent yɔ
         Galeesha nɛ Taites malɛ yɔ Dalmeesha. 11 Luuk nawule e wɔ ŋ kutɔ. Fo kaa ba, fo shin nɛ fo nɛ Maak e ba, ŋkpal manɛ so, e kɔ
         kechɛto ga ma kushuŋ na to.12 N shuŋi Tikikes Ɛfeses. 13 Fo kaa ba, ta ma piŋi nɛ n yige Kaapes kutɔ ashi Trowas na. Ta ebuku na, fɔnfɔŋ amo
         nɛ b ta kusɔbɔya be kawɔl n lɔŋɛ na.14 Alɛkzaanda bɔyɛpo shuŋ ma ashuŋ lubi damta ga. Enyɛnpe bee ka mo mbe ashuŋ na be kukɔ.
         15 Fo alɛ gba e baa de mo so, ŋkpal manɛ so, e daa maŋ sa anyi be kubɔya na kashuli hale
         gbrɛ kikɛ.16 Kachɛ nɛ n fara m malga nɛ m mɔlga ma kumu na, ekama shile ma nna. Ebɔrɛ e ta m paŋ
         bumo. 17 Ama Enyɛnpe bre maŋ shile ma, e sa ma eleŋ nna nɛ n tiŋ m bɔ kubɔya na kikɛ nyam n
         sa nnyamase na kikɛ nseŋ nya ŋ gelge ebuluŋ be nnɔ to be keluri. 18 Enyɛnpe malɛ beeŋ lara ma ashi kulubi kikɛ to nseŋ yɛr ma mbe ebɔrɛso be kuwura to.
         Kemaŋkura e baa wɔ mo so hale mbaanaayɔ. Amɛn.Lalaloge be kechɔrɔ be asheŋ19 Chɔrɔ Priska nɛ Akwila nɛ Onɛsifɔres be kowu to ebi n sa ma.20 Irastes shir a wɔ Kɔrint nɛ n yige Trɔfimes malɛ Mailites, ŋkpal manɛ so, e daa lɔ
         nna.21 Wora ania m ba pɔɛŋ nɛ kechali e fo. Yubeles nɛ Pudɛns nɛ Laines nɛ Klawdia nɛ bekurgepoana
         nɛ b ka na kikɛ bee chɔrɔ fo.22 Enyɛnpe e baa kɔ fo kiyoyu to.Ebɔrɛ be kuwɔr be kakɛ e baa wɔ menyi so.TAITESKawɔl nɛ Pɔɔl sibɛ n sa Taites naTaitesTaiKAWƆL NƐ PƆƆL SIBƐ N SATAITESNA
         
            

         
      

   
      
         TAITES
123
   
      
         1
11 Kawɔl ere shi ma Pɔɔl nɛ n la Ebɔrɛ be kenya nɛ Yesu Kristo be eshuŋipo na kutɔ nna.
         B shuŋi ma nna nɛ m ba shin nɛ Ebɔrɛ be basa laraso be yirda e wora keshi n ti so
         nɛ loŋ e shin nɛ b baa kɔ kabɔrɛŋana bumo to nseŋ naa pin kashenteŋ nɛ anyi be kabɔrɛbɛso
         ere bee ŋini 2 nɛ kumo be tama wɔ kenya ŋkpa nɛ k maŋ kɔ ekar na to na. Kumo be kɔnɔ nɛ Ebɔrɛ nase
         pɔɛŋ nɛ kusɔ kikɛ fara na. Mo alɛ maa ku efɛ kikɛ. 3 Jemanɛ nɛ mo ere Ebɔrɛ an be Emɔlgapo na gbagba bee sha na nɛ e bugi mbe kubɔya na
         to n sa basa nseŋ yili kumo fanɛ kubɔya na be kebɔ n sa basa be kushuŋ e baa la meya.4 Mee sibɛ kawɔl ere nna a sa fo Taites, m pibi kashenteŋto ashi yirda koŋwule nɛ an
         kɔ na to.Ebɔrɛ be kuwɔr be kakɛ nɛ kagbenewushi nɛ a shi Ebɔrɛ Etuto nɛ an be Emɔlgapo Kristo
         Yesu kutɔ na e baa wɔ fo to.Taites be kushuŋ ashi Kriit be asheŋ5 N daŋ yige fo Kriit nna nɛ fo wora asheŋ nɛ a daŋ ka kewora na nna. Asheŋ nɛ n daŋ
         ta m bɔɔ fo enɔ na e daa la fanɛ kade kama be asɔri to, fo lara benimu n sa ndoŋebi.
         6 Ŋ kaŋɛ fo fanɛ a maŋ daga loŋ be basa ka kɔ eda lubi. A daga fanɛ loŋ be basa e baa
         la beche koko wuraana nɛ bumo be mbia malɛ e baa la beyirdapo a kɔ kasonu nɛ esa kikɛ
         e sa maŋ nya ekpa ŋ kuli bumo ŋkpal bumo be kusɔjigaya be kebaawɔtɔ so. A daga fanɛ
         b baa kɔ kebaawɔtɔ lela. 7 A daga fanɛ asɔri to be enimu ŋinipo nɛ e bee keni Ebɔrɛ be asɔri to ebi so na e sa
         maa kɔ kulubi kikɛ mbe kebaawɔtɔ to. A maŋ daga fanɛ e baa sha mo nawule be aparsheŋ
         ŋko a nya agbo manaŋ manaŋ ŋko a sha nsa ga ŋko a du nyaŋnyaŋ ŋko a ŋana a wɔ alubi
         be ekpa ko to a fin amansherbi. 8 A daga fanɛ e baa la esa a sha befɔ nsaa sha kelela be yiri kikɛ. A daga fanɛ e baa
         tiŋ mbe kumu a wora asheŋ a ji asheŋ nɛ amo be ekpa so a sha abɔrɛsheŋ nsaa kɔ da
         lela nɛ e kɔ a wora asheŋ. 9 A daga fanɛ e baa kɔ kubɔya nɛ k bɛ anyi be keŋini nɛ esa beeŋ tiŋ n yirda na so to
         kpakpa. Loŋ na e beeŋ tiŋ n ta keŋini lela n leŋ basa to nseŋ naŋ tiŋ n ji m bri bumo
         nɛ baa ji emɔrɔ na.10 Ŋkpal manɛ so, amuleŋwuraana damta nɛ bumo be efɛ nɛ mmalga fuloŋ shi ndoŋ ga, fɔnfɔŋ
         bebɛsopo nɛ b shi Juwebi be kanaŋ to na. 11 A daga fanɛ fo shin nɛ bumo kikɛ e lo bumo be nnɔ to, ŋkpal manɛ so, baa shin nɛ nwuchu
         lelemu bee bure nseŋ kpal amansherbi so a wɔtɔ a ŋini anishinyɔr be asheŋ nɛ a maŋ
         daga. 12 Bumo gbagba to be eko nɛ baa tre anebi na e daŋ kaŋɛ le: “Saŋkama Kriitebi la befɛpo
         nɛ asɔbɔya lubi nɛ ajibishapo tɔlpoana nna.” 13 Kashenteŋ be kamalga nna, amoso, baa fiɛ bumo so kenishipereso nɛ b baa wɔ kashenteŋ
         be yirda na to. 14 Shin nɛ b sa maŋ naa nu a sa Juwebi be adrasheŋ be ablɔmbi nɛ mbra nɛ a shi basa nɛ
         b kini kashenteŋ na kutɔ na. 15 Basa nɛ b du cheembi, kusɔ kama malɛ du cheembi nna bumo kutɔ, ama bekama nɛ b maŋ
         du cheembi bumo alɛ nsaa maŋ kɔ yirda na, shɛŋ shɛŋ maŋ du cheembi bumo kutɔ. Bumo
         be ŋgbene nɛ bumo be nfɛra fɛso kikɛ maŋ lar so. 16 B yɛ b nyi Ebɔrɛ, bumo alɛ nsaa kini mo ashi bumo be kebaawɔtɔ nɛ asheŋ woraso to.
         Bumo be alubisheŋ nɛ bumo be amuleŋ maŋ kɔ ebarkasa, b maŋ walɛ kelela be kusɔ kama
         be kewora.

Kashenteŋ be keŋini be asheŋ21 A daga fanɛ fo ere e baa ŋini asɔ nɛ a bɛ kashenteŋ be keŋini na so. 2 Kaŋɛ benyɛnnimuana na fanɛ b sa maa du brembreŋ. B baa kɔ nfɛra nsaa tiŋ bumo be amu
         nseŋ naa kɔ kashenteŋ be yirda na nɛ kasha nɛ kanyiti. 3 Loŋ koŋwule na e daga fo ka kaŋɛ bechekparana na fanɛ b baa kɔ kebaawɔtɔ cheembi.
         A maŋ daga fanɛ b baa la emalaŋfiki ŋko n shin nɛ kasanuu e baa pɔɔ bumo so. 4 A daga fanɛ b baa ŋini asɔ nɛ a walɛ nsaa ŋini beche kurgepoana kananɛ baaŋ baa sha
         bumo kulana nɛ bumo be mbia, 5 nɛ kananɛ baaŋ baa tiŋ a keta bumo be amu a maŋ kɔ kulubi nsaa maa kɔ ntɔl epe nsaa
         la basa a wɔtɔ a nu a sa bumo kulana nɛ esa kikɛ e sa maŋ nya ekpa m malga kulubi
         kikɛ ŋ gbiti kubɔya nɛ k shi Ebɔrɛ kutɔ na.6 Loŋ koŋwule na e daga fo ka kaŋɛ mbrantiɛbiana na fanɛ b baa tiŋ bumo be amu. 7 Kusɔ kama nɛ fo alɛ gbagba bee wora, shin nɛ k baa la kesheŋ nɛ basa beeŋ tiŋ ŋ keni
         so n wora asheŋ lela. Baa kɔ kashenteŋ nɛ kenishipere a wɔtɔ fo keŋini to. 8 Shin nɛ kusɔ kama nɛ fee malga e baa kɔ kashenteŋ nɛ anishinyɔr e ji edoŋ kama nɛ
         e sa maŋ nya kulubi kikɛ m malga ŋ gbiti anyi.9 Kaŋɛ anya nɛ b baa nu a sa bumo nyɛnpeana nsaa wora bumo be aparsheŋ kusɔ kama to.
         A maŋ daga fanɛ bumo nyɛnpeana e fiɛ bumo so nɛ bumo alɛ e malga, ŋko nɛ b baa yuri
         bumo nyɛnpeana be asɔ. 10 A daga fanɛ b baa ŋini fanɛ saŋkama b la anya lela nna a maŋ kɔ kebirkɔnshi a wora
         asheŋ. Loŋ na Ebɔrɛ, anyi be Emɔlgapo be asheŋ ŋiniso na beeŋ nya mbo ashi asheŋ nɛ
         baa wora kikɛ to.11 Ŋkpal manɛ so, Ebɔrɛ shin nɛ mbe kuwɔr be kakɛ nɛ k bee bar kumɔlga basa kikɛ so na
         lar efuli. 12 Le be kuwɔr be kakɛ ere e naa ŋini anyi fanɛ an yige kabɔrɛfɛl nɛ durnya to be ayɛlgasɔ
         nsaa wɔ kamootiŋ nɛ kashenteŋ nɛ kabɔrɛŋana be kebaawɔtɔ to anyi be jemanɛ ere to.
         13 An baa wɔ amo to nsaa jo kachɛ nɛ b nɛfa nɛ anyi be tama wɔ kumo so na. Kumo be kamɔnchɛ
         nɛ an be Ebɔrɛ Gboŋ, Emɔlgapo Yesu Kristo na be kemaŋkura beeŋ lar efuli. 14 E ta mo gbagba be kumu n sa anyi nɛ e tiŋ m mɔlga anyi ashi alubisheŋ kikɛ to nseŋ
         ta anyi ŋ ki basa cheembi nɛ an baa la mo nawule peya m bugi kagbene a wɔtɔ a sha
         kebaawora alelasheŋ.15 Baa ŋini asheŋ ere a leŋ basa na to nsaa ta fo kejuŋkpar be eleŋ kikɛ na a fiɛ bumo
         so. Sa maŋ shin nɛ esa kikɛ e fɛl fo.

Bebɛsopo be kebaawɔtɔ be asheŋ31 Baa nyiŋi fo basa nɛ b baa ta bumo be amu a sa basa nɛ baa keni bumo so nɛ bumo be
         efuli so be bewuraana nsaa shuli a wora ashuŋ lela kikɛ. 2 Kaŋɛ bumo fanɛ b sa maa malga alubi a gbiti esa kikɛ, bumo alɛ e sa maŋ la basa nɛ
         baa bar kebagato, ama b baa sha basa keteri nsaa ta da nɛ k du boeŋ a ŋini basa kikɛ.
         3 Ŋkpal manɛ so, saŋko anyi alɛ gba daŋ wuli nna a kɔ kumuleŋ nɛ ashuŋ lubi. An daa
         la anyi be eyurana be ayɛlgasɔ nɛ ebel be yiri kikɛ be anya nna. An daa wɔ kayurbesa
         be nfɛra lubi to nna a kishi beko nɛ beko malɛ daŋ kishi anyi. 4 Ama Ebɔrɛ, an be Emɔlgapo ka ba lara mbe kelela nɛ kasha ŋ ŋini basa kikɛ na nɛ e
         mɔlga anyi. Mannɛ anyi gbagba be kelela be asheŋ woraso ko so nɛ e mɔlga anyi. 5 E mɔlga anyi nna ŋkpal mo gbagba ka bee wu kuwɔr na so. E bɔla kabɔrɛbɛr nɛ Kiyoyu
         Cheeŋ bee bɔla kumo so a sa anyi kakurge popɔr nɛ kebaawɔtɔ popɔr na so nna m mɔlga
         anyi. 6 E bɔla Yesu Kristo, an be Emɔlgapo so n shin nɛ Kiyoyu Cheeŋ na ba buu anyi so nyam.
         7 Ŋkpal mbe kuwɔr be kakɛ na so e kpra anyi be alubi ashi anyi so nɛ ŋkpa nɛ k maŋ kɔ
         ekar nɛ anyee tama na e ki anyeya.8 Kesheŋ ere la kashenteŋ nna. Mee sha fanɛ fo ta kenishipere nna n wɔtɔ le be asheŋ
         ere to nɛ bumo nɛ b ba yirda Ebɔrɛ na e baa wɔ ashuŋ lela be kebaawɔtɔ to. Le be mmalga
         ere la kashenteŋ nna nɛ a beeŋ chɛ basa to. 9 Ama baa gelge kawuliso be emɔrɔ nɛ kekurgeso be mmalga nɛ nlu. Fo alɛ e sa maŋ naŋ
         kpal mbra na so a wɔ kɔnɔgberge to, ŋkpal manɛ so, amo kikɛ la asheŋ fuloŋ nna a maŋ
         kɔ tɔnɔ. 10 Esa kama nɛ e bee ta basa be amu a ŋmɛa abar a shin nɛ baa barga abar, fiɛ amodoŋwura
         so ale anyɔ, nɛ e kraŋ kini a wora loŋ, fo shin nɛ fo nɛ mo e sa maŋ naa kɔ shɛŋ.
         11 Baa nyi fanɛ loŋ be esa be nfɛra maŋ walɛ. Alubi nɛ e wɔtɔ a wora nɛ alubi na malɛ
         gba bee ŋini e ka maŋ kɔ kashenteŋ.Lalaloge be keŋini be asheŋ12 Ŋ kaŋ shuŋi Aatemas ŋko Tikikes fo kutɔ, wora ania m ba ma kutɔ ashi Nikɔpɔlis, ŋkpal
         manɛ so, ndoŋ nɛ mee sha fanɛ m baa wɔ awo be jemanɛ ere to. 13 Wora ania n chɛ Zinas demujipo na to nɛ Apɔlɔs to nɛ b nya bumo be enite na be ekpa
         nseŋ naŋ nya kusɔ kama nɛ k daga fanɛ b nya. 14 Shin nɛ an peebiana na e ŋini bumo be amu alelasheŋ be kebaawora, saŋɛ na so, baaŋ
         baa tiŋ a nya karechɛ kama be asɔ nɛ a daga nsaa maŋ baa wɔtɔ jiga loŋ a maa bar asɔrso
         kama.15 Bekama nɛ b wɔ ma kutɔ nfe ere bee chɔrɔ fo. Chɔrɔ bekama nɛ baa sha anyi ashi yirda
         na to na.Ebɔrɛ be kuwɔr be kakɛ e baa wɔ menyi kikɛ so.FAILIMƆNKawɔl nɛ Pɔɔl sibɛ n sa Failimɔn naFailimɔnFlmKAWƆL NƐ PƆƆL SIBƐ N SAFAILIMƆNNA

11 Kawɔl ere shi ma, Pɔɔl nɛ n wɔ kabuti to ŋkpal Kristo Yesu so nɛ an kurgepo Timoti
         kutɔ nna a yɔ an teri lela nɛ an barkasa eshumpo Failimɔn 2 nɛ an sipoche Apfia nɛ Akipes nɛ e la an barkasa soja na nɛ asɔriebi nɛ baa shɛr fo
         Failimɔn pe na kutɔ.3 Ebɔrɛ be kuwɔr be kakɛ nɛ kagbenewushi nɛ k shi Ebɔrɛ an Tuto nɛ Enyɛnpe Yesu Kristo
         kutɔ na e baa wɔ menyi so.Kabɔrɛkule nɛ kechɔrɔ be asheŋ4 Saŋkama mee nyiŋi menyi kabɔrɛkule to nna nsaa chɔrɔ Ebɔrɛ ŋkpal menyi so. 5 Ŋkpal manɛ so, mee nu kasha nɛ yirda nɛ men kɔ a sa Enyɛnpe Yesu nɛ beyirdapoana na
         kikɛ be asheŋ. 6 Ma alɛ naa kule Ebɔrɛ fanɛ kananɛ menyee malga men be yirda be asheŋ a sa basa na
         beeŋ shin nɛ men nya kanyiasheŋ n ti so nseŋ pin asɔ lela damta nɛ an bɔla Kristo
         so a kɔ na kikɛ nyam. 7 Ekurgepo, kasha nɛ fo kɔ na leŋ ma to ga n shin nɛ ma kagbene fuli ma ga, ŋkpal manɛ
         so, fo leŋ beyirdapoana na to.Pɔɔl ka kule n sa Onisimɔs be asheŋ8 Ŋkpal Kristo so n nyi ŋ ka daa beeŋ tiŋ n nya kagbene ŋ kaŋɛ fo kusɔ nɛ k daga fanɛ
         fo wora, 9 ama kasha so nɛ ma Pɔɔl bel le nseŋ naa wɔ kabuti to ŋkpal Kristo Yesu so 10 a kule fo a sa m pibi Onisimɔs nɛ ŋ ki mo tuto abɔrɛsheŋ na be kaplɛa so ashi kabuti
         ere to nfe na. 11 Saŋɛ na e daa maa kɔ tɔnɔ kikɛ a sa fo, ama naniere bre e kɔ tɔnɔ a sa ma nɛ fo kikɛ
         kashenteŋto.12 Mee bɛta mo nna a bar fo a sha fo ka pin fanɛ ma ere kutɔ ŋ gbagba be kaba nɛ mee
         ta a shoŋi fo na. 13 N daa beeŋ baa sha fanɛ e yili fo katelamu to nfe a shuŋ ma kabuti nɛ n wɔ to ŋkpal
         baru lela na so ere. 14 Ama m maa sha kelar fo kaman n wora kusɔ nɛ k maaŋ par fo nɛ fo gbagba be kelela e
         ki fanɛ tintiŋ be kusɔ, ama kusɔ nɛ k shi fo gbagba be kagbene to.15 Shere kumo so nɛ e daŋ lar fo kutɔ nchɛnnyɔ na nɛ e naŋ ya bɛta m ba kaa wɔ fo kutɔ
         mbaanaayɔ. 16 Naniere e maŋ naa la kenya, e chɔ kenya. E ki ma nɛ fo kikɛ be ekurgepo shaso naniere.
         Mee sha mo ga, ama kasha nɛ feeŋ baa kɔ a sa mo beeŋ baa shi a chɔ meya ere, ŋkpal
         manɛ so, e la fo kenya nna nseŋ naa yirda Enyɛnpe na.17 Amoso, nɛ fo baa nyi fanɛ ma nɛ fo la kukoŋwule nna, kumo ere fo sɔ mo fanɛ kananɛ
         fo daa beeŋ sɔ ma gbagba. 18 Nɛ fanɛ e wora fo kulubi ko nna ŋko n ji fo kukɔ, fo ta kumo be kukɔ na n deŋi ma.
         19 Ma Pɔɔl gbagba e naa ta ma enɔ a sibɛ fo kede ere a kaŋɛ fo le na fanɛ meeŋ ka loŋ
         be kukɔ kikɛ, ma alɛ maaŋ bishi fo kɔnɔ kikɛ fanɛ fo alɛ gba ji ma kukɔ nna ŋkpal
         fo ŋkpa ere so. 20 Amoso, ekurgepo, jande kpal Enyɛnpe na so n wora ma kelela. Leŋ ma to fanɛ fo kurgepo
         ashi Kristo to.21 Ŋ ka bee sibɛ kawɔl ere a sa fo ere, m baa nyi geeŋ fanɛ feeŋ wora kusɔ nɛ mee kaŋɛ
         fo ere, hale n wora asheŋ nɛ a chɔ loŋ gba kuraa. 22 Kumo be kaman, lɔŋɛ ebu ko n yili ma, ŋkpal manɛ so, ŋ kɔ tama fanɛ Ebɔrɛ beeŋ nu
         men kikɛ be kabɔrɛkule nseŋ lara ma n sa menyi.Ŋkela be kechɔrɔ be asheŋ23 Epafras nɛ e la m barkasa kabutipo ŋkpal Kristo Yesu so na bee chɔrɔ fo. 24 Maak gba nɛ Aristaakes nɛ Diimas nɛ Luuk nɛ bumo kikɛ la m braana beshumpo na bee
         chɔrɔ fo.25 Enyɛnpe Yesu Kristo be kuwɔr be kakɛ e baa wɔ men be ayoyu to.HIBRUWEBIKawɔl nɛ b sibɛ n sa Hibruwebi naHibruwebiHibKAWƆL NƐ B SIBƐ N SAHIBRUWEBINA

Kananɛ Ebɔrɛ sa anyi mbe kamalga be asheŋ11 Dra na Ebɔrɛ daŋ bɔla anebiana so nna m malga ale damta ashi ekpa damtaana so n sa
         an nananyɛnana. 2 Ama naniere, lalaloge be nchɛ ere bre to mo Pibinyɛn so nɛ e bɔla m malga n sa anyi.
         Mo Pibinyɛn na so nɛ e to esoso nɛ kasawule kikɛ. Ebi na malɛ nɛ e lara fanɛ mo e
         naaŋ ba kaa wɔ kusɔ kikɛ. 3 Ebi na nɛ Ebɔrɛ be kemaŋkura bɔla mo so n nyaŋɛ n dii efuli fanɛ kefulto na. Mo e
         la Ebɔrɛ be da be kaduli gbagba chap nsaa ta mbe kamalga nɛ k kɔ eleŋ ga na a kɔ durnya
         ere to. Mo alɛ ka daŋ kpra basa be alubi ashi bumo to n loge na, e ya chena ebɔrɛso
         Enyɛnpetale be jisoso nna, ebunyampo be kakpa.Ebinyɛn na ka chɔ emalaika kikɛ be asheŋ4 Ebinyɛn na malɛ baa chɔ emalaika kikɛ nna fanɛ kananɛ ketre nɛ Ebɔrɛ sa mo na malɛ
         gba chɔ bumo be atreana na.5 Ŋkpal manɛ so, malaika mo malɛ nɛ Ebɔrɛ daŋ kaŋɛ le:“M Pibinyɛn e la fo. Kabre ŋ ki fo Tuto”?Ŋko kede be kaman, malaika mo malɛ nɛ Ebɔrɛ daŋ kaŋɛ fanɛ:“Meeŋ baa la mo Tuto nɛ mo alɛ gba e baa la m Pibinyɛn”?6 Ade be kaman, Ebɔrɛ ka daa sha kebar mo Pibinyɛn juŋkparso na durnya to na, le nɛ
         e daŋ kaŋɛ:“A daga fanɛ Ebɔrɛ be emalaika kikɛ ka bunyaŋ mo.”7 Le nɛ mo alɛ naŋ malga mbe emalaika koŋwule na be asheŋ ŋ kaŋɛ:“Ma, Ebɔrɛ bee shin nɛ ma emalaika bee wora fanɛ afu nnanɛ ma anya malɛ bee wora fanɛ edɛa chɔɔ wuloŋwuloŋ.”8 Ama Ebinyɛn na bre be asheŋ, le nɛ Ebɔrɛ kaŋɛ:“O Ebɔrɛ, fo kuwura beeŋ baa wɔtɔ mbaanaayɔ.Kashenteŋ malɛ nɛ feeŋ baa kɔ a ji kuwura fo basa soashi fo kuwura na to.9 Fo sha asheŋ nɛ a bɔla ekpa Ebɔrɛ be anishito nseŋ kishi alubisheŋ,amoso nɛ Ebɔrɛ, fo Ebɔrɛ na lara fo nseŋ ta fo ŋ ki ejuŋkparpo na.Kagbenefuliso be ŋku nɛ e ta ŋ gbiti fom bunyaŋ fo a chɔ fo braana.”10 Ebɔrɛ koŋwule na e naŋ kaŋɛ fanɛ:“Faraŋko na fo, Enyɛnpe na e to kasawulenseŋ ta fo gbagba be enɔana n wora esoso.11 Kachako esa maaŋ naŋ wu amo kikɛ, ama fo alɛ beeŋ ka a wɔtɔ.Amo kikɛ beeŋ ki adra fanɛ asɔbuuso na.12 Feeŋ bɔɔ amo to fanɛ piŋi na nɛ a chɛrga fanɛ asɔbuuso.Ama fo alɛ maa chɛrga kikɛ, fo alɛ maa bel kikɛ.”13 To, nɛ malaika mo malɛ nɛ Ebɔrɛ daŋ kaŋɛ le:“Ba chena ma jisoso nfehale nɛ n ya ta fo doŋana nɛ b ba gbir fo kumuli”?14 To, kananɛ emalaika be asheŋ du Ebɔrɛ be anishito nna na. Bumo kikɛ la ayoyu nna a
         shuŋ Ebɔrɛ nɛ e bee shuŋi bumo nɛ baa chɛ bumo nɛ baaŋ nya kumɔlga na to.

Kumɔlgagboŋ na be asheŋ21 Amoso, a daga fanɛ an ka bugi asoe to nɛnɛ n nu asɔ, nɛ an nu na, saŋɛ na so, an maaŋ
         firgi n foe ekpa n choŋ. 2 Baru mo nɛ k daŋ bɔla emalaika so m ba na daa la kashenteŋ nna, ŋkpal manɛ so, ekama
         nɛ e daa maŋ bɛ bumo so ŋko n nu n sa loŋ be kubɔya na, amodoŋwura daa nya kumo be
         kasogberge nɛ k daga mo nna. 3 To, nɛ an baŋ kplaŋ le be kumɔlga gboŋgboŋi ere so, nuso nɛ anyeeŋ wora ŋ gelge kasogberge?
         Enyɛnpe gbagba e daŋ fara m bɔ kumɔlga na be kubɔya n sa basa, nɛ bumo nɛ b daŋ nu
         kumo mo kutɔ na malɛ ŋini anyi fanɛ k la kashenteŋ nna. 4 Kumo alɛ be buushi, Ebɔrɛ gba bee bɔla etɔɔnɛsheŋ nɛ emamachisheŋ nɛ Ebɔrɛ be eleŋ
         be nnaŋ to be aworbi to nɛ Kiyoyu Cheeŋ na be ŋkɛana nɛ e bee chige to a sa basa ashi
         mo gbagba be keparso na to a ji shɛda fanɛ kumɔlga na la kashenteŋ nna.Yesu ka ki fanɛ dimɛdi be asheŋ5 Ebɔrɛ malɛ maŋ ta durnya nɛ k beeŋ ba kachako so nɛ anyeeŋ malga kumo be asheŋ ere
         m bɔɔ emalaika enɔ. 6 Ama esa ko malga kesheŋ ere abɔrɛsibɛ na to be kakpa ko fanɛ:“Manɛ e baa la dimɛdi nɛ mbe asheŋ wɔ fo Ebɔrɛ be kagbene to ere,ŋko manɛ e baa la dimɛdi be kusɔ kurgesonɛ fo Ebɔrɛ bee keni mo so ere?7 Ŋkpal manɛ so, saŋɛ gbrɛbi ko fo daŋ shin nɛ emalaika daa chɔ mo nna.Keni, fo ta kemaŋkura nɛ bunyaŋ m buu mo fanɛ kuwura na,8 nseŋ ta kusɔ kikɛ m bɔɔ mo enɔ.”Kekaŋɛ fanɛ Ebɔrɛ ta kusɔ kikɛ m bɔɔ mo enɔ ere bee ŋini fanɛ shɛŋ shɛŋ maŋ ti asɔ
         na so. Naniere bre, anyi maŋ naa wu kusɔ kama ka bee nu a sa mo. 9 Ama Yesu bre, an wu b ka ta kemaŋkura nɛ bunyaŋ m buu mo fanɛ kuwura. Ama saŋɛ gbrɛbi
         ko Ebɔrɛ daŋ shin nɛ emalaika daa chɔ mo nna ŋkpal luwu be awurfoŋ nɛ e ji na so,
         saŋɛ na so, e beeŋ wu n sa basa kikɛ ŋkpal Ebɔrɛ be kakɛ so.10 Kumo alɛ baŋ fuli nna a dese fanɛ Ebɔrɛ nɛ asɔ kikɛ wɔtɔ ŋkpal mo so nseŋ naa wɔtɔ
         a sa mo na e shin nɛ Yesu bɔla awurfoŋ to ŋ ki esa cheembi, saŋɛ na so emo nɛ e yɛr
         bumo kumɔlga to na beeŋ bar basa damta nɛ b ba tu mo a ji mbe kemaŋkura be ebel na
         be ako. 11 Basa nɛ b lara nɛ b ki Ebɔrɛ be basa na nɛ bumo be elarapo Yesu kikɛ shi kanaŋ koŋwule
         to nna. Amoso nɛ ketre bumo mo niopibiana maa wora mo anishinyɔr na. 12 Loŋ malɛ so e shin nɛ e kaŋɛ fanɛ:“Ebɔrɛ, meeŋ malga fo asheŋ n sa n niopibiana,nseŋ di fo epaŋ ashi nshɛr to ebi na kikɛ be anishito.”13 Mo koŋwule na e kaŋɛ le:“Meeŋ yirda mo.”Kumo be kaman nɛ e naŋ kaŋɛ le:“Ma nɛ basa nɛ Ebɔrɛ ta m bɔɔ ma enɔ na kikɛ nde.”14 Kumo alɛ ŋkpal basa na ka kɔ dimɛdi be eyur nɛ ŋklaŋ na so mo gbagba sɔ bumo be kapɔr
         koŋwule na nna, saŋɛ na so e beeŋ bɔla luwu to m mur esa nɛ e kɔ luwu be eleŋ na.
         Mo e la Setani na. 15 Saŋɛ na malɛ so, e beeŋ sɔ basa nɛ b la luwu be kenya be anya ashi bumo be kebiato
         na kikɛ n yige. 16 Ŋkpal manɛ so, k baŋ fuli nna geeŋ fanɛ mannɛ emalaika nɛ e bee chɛ to, Eebraham mo
         nanabiana nɛ e bee chɛ to. 17 Ŋkpal le malɛ so, a daga fanɛ mo gbagba e ki fanɛ mo niopibiana ashi ekpa kama so,
         saŋɛ na so, e beeŋ baa la bumo be kuwɔrwupo be bɔrɛmatapo nɛ basa beeŋ tiŋ n yirda
         ashi Ebɔrɛ be anishito. Nɛ mo alɛ wora loŋ, basa beeŋ nya bumo be alubi be ketampaŋ
         bumo. 18 To, naniere, ŋkpal mo gbagba ka luri kechɔŋkeni to n lar nseŋ ji amo be awurfoŋ na
         so, e beeŋ tiŋ n chɛ bumo nɛ baa luri kechɔŋkeni to na to.

Yesu ka chɔ anebi Mosis be asheŋ31 Amoso, n niopibi larasoana nɛ men la bumo nɛ Ebɔrɛ tre a yɔ ebɔrɛso na, men ta menyi
         be anishi n yuu Yesu nɛ e la anyi be yirda ere be eshuŋipo nɛ bɔrɛmatapo nimuso na
         so ŋ keni kananɛ e du. 2 E daa maŋ lar esa nɛ e shuŋi mo na kaman fanɛ kananɛ anebi Mosis daŋ bugi kagbene
         n shuŋ Ebɔrɛ be kowu to ebi kikɛ na. 3 Ama Yesu e chɔ anebi Mosis bunyaŋ ga fanɛ kananɛ ebupɔrpo chɔ ebu na gbagba bunyaŋ
         na. 4 Ŋkpal manɛ so, esa e naa pɔr ebu fanɛ kananɛ Ebɔrɛ malɛ bee pɔr kusɔ kikɛ nyam na.
         5 Kashenteŋ nna fanɛ anebi Mosis ka daa maŋ lar Ebɔrɛ kaman fanɛ kayɛrbi ashi Ebɔrɛ
         be kowu to ebi kikɛ to nseŋ daa ji asheŋ nɛ a beeŋ wora kachako so be shɛda na. 6 Ama Kristo bre bugi kagbene nna fanɛ Ebɔrɛ Pibinyɛn a keni Ebɔrɛ be kowu to ebi so.
         Nɛ anyi alɛ baa kɔ anyi be kenyɛn na nɛ tama nɛ anyee puchi kumo so na to kpakpa,
         kumo ere an la Ebɔrɛ na be kowu to ebi nna na.Kenambɛta kaman be asheŋ7 To, loŋ malɛ nɛ Kiyoyu Cheeŋ na bee kaŋɛ na fanɛ:“Men baŋ nu Ebɔrɛ be ebɔl kabre,8 men sa maŋ wora menyi be ŋgbene kpakpa fanɛ kananɛ b daŋ koso a kɔ Ebɔrɛ be eleŋ na.Kumo be jemanɛ na e daa la kiyi to be kechɔŋkeni be saŋɛ na.9 Ebɔrɛ yɛ: Ndoŋ nɛ men nananyɛnana daŋ chɔ ma ŋ keni nseŋ daŋ wora ma ŋ keni na. Ama
         bumo alɛ daŋ wu kusɔ nɛ ma Ebɔrɛ daŋ wora nfɛ adena na kikɛ to.10 Amoso nɛ n daŋ nya agbo n wɔtɔ bumo saŋɛ na ebinseŋ kaŋɛ le na fanɛ: ‘Saŋɛ na kikɛ bumo be ŋgbene bee foe ekpa nnanɛ b maa pin ma ekpaana be asheŋ.’11 Amoso, n daŋ ta agbo nna m bɔ ŋ kaŋɛ fanɛ:‘B maaŋ luri ma kewushi na to kikɛ.’ ”12 Ŋ kurgepoana, men baa da so nɛ menyi to be ekama e sa maa kɔ kagbene mo nɛ k lubi
         nɛ kumo nɛ k maŋ yirda nɛ e sa maŋ shin nɛ amodoŋwura e foe Ebɔrɛ nɛ e wɔ ŋkpa to
         na be ekpa na so. 13 Nɛ saŋɛ baa wɔtɔ nɛ baa tre kabre be saŋɛ, men baa leŋ abar to, saŋɛ na so, alubi
         be kafulesheŋ kama maaŋ shin nɛ menyi be ekama be kagbene e ki kpakpa. 14 Ŋkpal manɛ so, nɛ an baa kɔ anyi be sososo be tama na to kpakpa n ya fo ekar, kumo
         ere anyi nɛ Kristo e kɔ kachige koŋwule. 15 Kumo alɛ nɛ men teŋ nu na fanɛ:“Men baŋ nu Ebɔrɛ be ebɔl kabre,men sa maŋ wora menyi be ŋgbene kpakpafanɛ kananɛ b daŋ koso saŋkoa kɔ Ebɔrɛ be eleŋ na.”16 To, nɛ basa mo e koso a kɔ mbe eleŋ na? Mannɛ basa nɛ anebi Mosis daŋ juŋkpar n lar
         Ijipt be efuli so na e daa la a? 17 Nɛ basa mo nɛ e daŋ nya agbo n wɔtɔ nfɛ adena kikɛ na? Mannɛ bumo nɛ b daŋ wora alubi
         kiyi to nɛ bumo be eyurana daŋ shir ndoŋ na a? 18 To, nɛ basa mo nɛ Ebɔrɛ daŋ bɔ ŋ kaŋɛ fanɛ b maaŋ luri mbe kewushi na to na? Mannɛ
         bumo nɛ b daa maŋ nu n sa Ebɔrɛ na a? 19 To, an wu fanɛ b ka daa maŋ tiŋ n luri Ebɔrɛ be kewushi na to na yirda nɛ b daa maŋ
         kɔ so.

Kewushiachɛ nɛ Ebɔrɛ be basa kɔ be asheŋ41 Amoso, ŋkpal Ebɔrɛ be kewushi na to be keluri be kɔnɔ naseso na ka kraa dese so, men
         shin nɛ an baa da so nɛ kumo be saŋɛ kaŋ fo, b maaŋ wu anyi be ekama ka paŋ keluri
         kumo to. 2 Ŋkpal manɛ so, kananɛ baru lela na daŋ ba anyi to nɛ an nu kumo na gbagba na nɛ bumo
         alɛ gba daŋ nya kumo. Ama kumo alɛ daa maŋ wora bumo shɛŋ, ŋkpal manɛ so, b ka daŋ
         nu kumo na, b daa maŋ ta yirda n sɔ kumo. 3 To, naniere anyi nɛ an yirda ere e naa luri Ebɔrɛ be kewushi na to na. Loŋ malɛ nɛ
         Ebɔrɛ kaŋɛ na fanɛ:“N daŋ nya agbo nna nseŋ bɔ ŋ kaŋɛ fanɛ:‘B maaŋ luri ma kewushi na to kikɛ.’ ”Ama baŋ yili saŋɛ nɛ e to durnya na kikɛ m ba fo kabre mbe kushuŋ loge. 4 Ŋkpal manɛ so, loŋ nɛ e malga kakpa ko ŋ kaŋɛ kachɛ shunusopo na be asheŋ fanɛ: “Ndoŋ
         nna nɛ Ebɔrɛ wushi kachɛ shunusopo na ashi mbe ashuŋ na kikɛ to nyam.” 5 Kumo alɛ nɛ e naŋ kaŋɛ nfe na fanɛ: “B maaŋ luri ma kewushi na to.” 6 Bumo nɛ b daŋ fara n nu baru lela na daa maŋ luri kewushi na to ŋkpal b ka daa maŋ
         kɔ kasonu so, ama basa ko kraa wɔtɔ nɛ b nya kewushi na to n luri. 7 Amoso, e naŋ yili kachako n tre kumo kabre. Kumo be kaman pɔɛŋ nɛ e naŋ ba bɔla Ewura
         Deevid so ŋ kaŋɛ kesheŋ nɛ an teŋ kraŋ fanɛ:“Kabre nɛ men baŋ nu Ebɔrɛ be ebɔl,men sa maŋ wora menyi be amu kpakpa na.”8 Kede e naa ŋini fanɛ nɛ Joshuwa daŋ shin nɛ b luri kewushi na to nna, Ebɔrɛ daa maaŋ
         naŋ malga kachako malɛ be asheŋ. 9 Amoso, k bee ŋini fanɛ kewushi ko nɛ kachɛ shunusopo peya na kraa jo Ebɔrɛ be basa
         nna na. 10 Ŋkpal manɛ so, esa kama nɛ e luri Ebɔrɛ be kewushi to bee wushi ashi mo gbagba be
         ashuŋ to fanɛ kananɛ Ebɔrɛ daŋ wushi ashi mbe ashuŋ to na.11 Amoso, men shin nɛ an wora ania ga n luri kewushi na to nɛ esa kama maaŋ ta kasomaanu
         m bɛ bedarapo na be aya so n foe ekpa.12 Ŋkpal manɛ so, Ebɔrɛ be kamalga na kɔ ŋkpa nɛ eleŋ nna a ji a chɔ tokobi jinnɔnyɔ.
         K bee tiŋ a ku a barga nfɛra nɛ kiyoyu to nseŋ naa tiŋ a barga awibichɛkpa nɛ nfɔ
         to, ŋ gbrɛ a tiŋ a ji basa be nfɛra to be asɔ shaso nɛ bumo be ŋgbene to be nfɛra
         fɛsoana demu. 13 Kusɔ toso kikɛ maŋ wɔtɔ a ŋana Ebɔrɛ so. Kusɔ kikɛ nyam dii efuli nna n dese mbe anishito,
         mo alɛ nɛ anyi kikɛ beeŋ yili mbe anishito ŋ kaŋɛ mo ashuŋ nɛ an wora kikɛ nɛ kusɔ
         nɛ k ba nɛ an wora amo.Yesu ka la bɔrɛmatapo nimuso be asheŋ14 An ka kɔ bɔrɛmatapo nimuso nɛ baa tre mo Yesu, Ebɔrɛ Pibinyɛn, nɛ e yɔ Ebɔrɛ gbagba
         be anishito na so, men shin nɛ an baa kɔ anyi be yirda nɛ anyee ji kumo be shɛda na
         be asheŋ to kpakpa. 15 Ŋkpal manɛ so, mannɛ fanɛ anyi be bɔrɛmatapo nimuso na la esa nɛ e maa wu anyi be
         asheŋ gbenso kuwɔr nna, ama e la esa nɛ e luri kechɔŋkeni kama to nna n lar fanɛ kananɛ
         anyi alɛ gba bee luri amo to na. Ama mo ere maŋ wora kulubi kikɛ. 16 Amoso, naniere, men shin nɛ an nya kagbene m ba Ebɔrɛ na be kuwurputiakpa, kakpa nɛ
         kuwɔr be kakɛ wɔ na. Ndoŋ nɛ Ebɔrɛ beeŋ wu anyi kuwɔr nɛ an nya kuwɔr be kakɛ mo nɛ
         k beeŋ chɛ anyi to saŋɛ nɛ k daga na.

Yesu ka la kuwɔrwupo be bɔrɛmatapo nimuso be asheŋ51 Bɔrɛmatapo nimuso kikɛ, mo braana edimɛdi to nɛ baa lara mo nɛ e bee yili bumo be
         katelamu to a shuŋ Ebɔrɛ nsaa bar Ebɔrɛ ŋkɛana nɛ esarga ŋkpal alubiana so. 2 Ŋkpal asheŋ ka bee gben mo alɛ gba ashi ekpa damtaana to so e nyi kananɛ e beeŋ ta
         kanyiti a keni bumo nɛ b maŋ nyi nɛ basa mo nɛ baa foe na so. 3 Ŋkpal loŋ so Ebɔrɛ nase kumo nna fanɛ e lara sarga. Mannɛ ŋkpal basa pɔtɛ be alubi
         nawule so, ama ŋkpal mo alɛ gbagba peya gba so. 4 Esa kama maaŋ tiŋ n ta le be bunyaŋ be kushuŋ ere n sa mo gbagba be kumu. Ebɔrɛ nawule
         e naaŋ tre esa n ta loŋ be kushuŋ m bɔɔ mo enɔ fanɛ kananɛ e daŋ tre Ɛɛrɔn na nɛ e
         daŋ juŋkpar ŋ ki bɔrɛmatapo nimuso na. 5 To, loŋ nɛ Kristo gba daa maŋ ta bɔrɛmatapo nimuso be keki na be bunyaŋ n sa mbe kumu.
         Ebɔrɛ nɛ e daŋ kaŋɛ mo fanɛ:“M Pibinyɛn e la fo, amoso,kabre ŋ ki fo Tuto”6 Kumo be kaman nɛ e naŋ kaŋɛ kakpa ko fanɛ:“Feeŋ baa la bɔrɛmataponsaa wɔtɔ mbaanaayɔ fanɛ bɔrɛmataponɛ e shi Mɛlkizedɛk be kanaŋ to.”7 Yesu ka daa wɔ ŋkpa to durnya ere to na e daa ta kushu nɛ anishichubi nna a wɔ kabɔrɛkule
         to nseŋ daa kaŋɛ Ebɔrɛ nɛ e daa beeŋ tiŋ m mɔlga mo ashi luwu to na mbe asheŋ tirso.
         Ebɔrɛ malɛ daŋ nu mbe kekule na ŋkpal mbe kabɔrɛŋana so. 8 Kashenteŋto mo e daa la Ebinyɛn na, ama e daŋ bɔla mbe tɔrɔ to nna ŋ koya kusɔ nɛ
         k la kasonu. 9 Ebɔrɛ malɛ ka baŋ shin nɛ e ki cheembi n loge so, mo so nɛ ekama nɛ e bee nu a sa
         mo beeŋ bɔla n nya kumɔlga nɛ k maŋ kɔ ekar na. 10 Nɛ Ebɔrɛ malɛ ta mo ŋ ki bɔrɛmatapo nimuso ashi Mɛlkizedɛk be ekpa so.Kebaade kefoe ekpa so be asheŋ11 Le be demu ere to an kɔ asɔ damta nɛ an malga, ama kekaŋɛ menyi asheŋ na nɛ men pin
         amo to du kpakpa nna ŋkpal men ka maŋ naa pin asheŋ na to manaŋ manaŋ na so. 12 A daŋ daga fanɛ men baa la beŋinipo naniere, ama hale mbre she esa e naaŋ laŋɛ ŋ ŋini
         menyi kashenteŋ be abɔrɛsheŋ be sososo na, men maa pin to. A daŋ daga fanɛ men baa
         tiŋ a ji ajibi gbɛgbɛso naniere, ama kenyipo nɛ menyi alɛ kraa nuu na. 13 Esa kama malɛ nɛ e kraa nuu kenyipo kraa la kebibi nna na, e maŋ naŋ pin Ebɔrɛ be
         anishito be alelasheŋ be keŋini to. 14 Ama ajibi gbɛgbɛso bre la basa kpar nɛ bumo gbagba koya nsaa nyi kelela nɛ kulubi
         to na peya nna.

61 Amoso, men shin nɛ an baa yige sososo be asheŋ nɛ a bee kute Kristo na to nseŋ yɔ
         anishito n ya luri kenimufɛra be kebaawɔtɔ to. A maŋ naŋ daga an ka naŋ fara sososo
         be keŋiniana na a ŋini fanɛ an ka naa tɔl kelar aworbi nɛ a maŋ kɔ tɔnɔ Ebɔrɛ be anishito
         na to kikɛ. 2 A maŋ daga fanɛ an naa ŋini keyirda Ebɔrɛ be asheŋ ŋko n naa ŋini menyi kabɔrɛbɛrana
         be keŋini nɛ enɔana be kebaata a deŋi basa so ŋko basa be ketiŋi luwu to be asheŋ
         nɛ demuji be kasogberge nɛ k maŋ kɔ ekar na be asheŋ kuraa. 3 Men shin nɛ an baa yɔ anishito. Ebɔrɛ malɛ shuli, loŋ nɛ anyeeŋ baa wora.4 Ama basa nɛ b daŋ bar kefulto na to nɛ b ba ji ebɔrɛso be kakɛ na be ebel ŋ keni na
         nseŋ nya bumo be kachige ashi Kiyoyu Cheeŋ na to pɔɛŋ nseŋ foe ekpa na bre be kenaŋ
         bɛta m ba Ebɔrɛ kutɔ maaŋ tiŋ n wora kikɛ. 5 B tea nyi kananɛ Ebɔrɛ be kamalga na walɛ n sa bumo nsaa nyi Ebɔrɛ be jemanɛ nɛ k
         bee ba na be eleŋ be asheŋ. 6 Ade malɛ kikɛ nɛ b nyi nseŋ foe ekpa na. Amoso, kenaŋ bɛta bumo m ba kelar bumo be
         alubi to maaŋ tiŋ n wora, ŋkpal manɛ so, bumo ere naa gbir Ebɔrɛ Pibinyɛn na nna a
         mata kedibi largato na so nna na n naa ŋaba mo basa kikɛ be anishito.7 Ŋkpal manɛ so, kasawule kama nɛ k bee nu bɔrɛchu nɛ a bee kaa tɔr kumo so nsaa sɔr
         asɔrso nɛ a daga a sa basa nɛ b duu asɔ kumo so na bee nya Ebɔrɛ be nɛfa nna. 8 Ama kasawule kama nɛ k bee kɔr ewidibiana nɛ ajinjɛ nawule la kasawule jiga nna, nɛ
         kumo alɛ maŋ de so, k beeŋ nya kɔnɔso nɛ kumo be kaman b chɔɔ kumo edɛ.9 Ŋ kurgepo shasoana, kashenteŋ nna nɛ anyee kaŋɛ le be asheŋ ere, ama menyi ere, an
         kɔ yirda fanɛ asheŋ lela wɔ menyi to. 10 Ebɔrɛ maŋ la esa nɛ e maa wora asheŋ nɛ amo be ekpa so nna nɛ e teŋ menyi be kushuŋ
         na so nseŋ naŋ teŋ kechɛto nɛ men kpal kasha mo nɛ men kɔ a sha mo na so n chɛ mbe
         basa to nseŋ kraa chɛ bumo to na so. 11 To, loŋ gbagba na nɛ anyee sha fanɛ menyi be ekama e baa kraa pere kenishi a du n
         ya fo ekar na, saŋɛ na so, asɔ nɛ menyee tama na beeŋ bɔla ekpa. 12 Anyi maa sha fanɛ men ki betɔlpo, ama anyee sha fanɛ men baa kute bumo nɛ b ta yirda
         nɛ kanyiti n nya kusɔ nɛ Ebɔrɛ nase kɔnɔ ŋ kaŋɛ fanɛ e beeŋ sa na to.Ebɔrɛ be kɔnɔ naseso nɛ k maa chɛrga na be asheŋ13 Ebɔrɛ ka daŋ nase kɔnɔ n sa Eebraham na e daŋ bɔ mo gbagba be kumu nna fanɛ e beeŋ
         wora kusɔ nɛ e daŋ nase na, ŋkpal manɛ so, esa kikɛ daa maŋ naa wɔtɔ a chɔ mo nɛ e
         bɔ n ti amodoŋwura be ketre. 14 Le nɛ e daŋ kaŋɛ Eebraham: “Kashenteŋ nɛ mee ji fo na fanɛ meeŋ nɛfa fo n sa fo kaman
         to ebi damta.” 15 Ndoŋ nna nɛ Eebraham ji kanyiti loŋ n ya nya kusɔ nɛ Ebɔrɛ yɛ e beeŋ wora na. 16 Nɛ basa baa bɔ ntaŋ, esa nɛ e chɔ bumo be ketre nɛ baa kaa ti a bɔ ntaŋ na a ji kashenteŋ
         a mɔ emɔrɔ kama nɛ k wɔ bumo be nfɛra to. 17 Ebɔrɛ daa sha keŋini basa nɛ baaŋ nya kusɔ nɛ e nase kɔnɔ ŋ kaŋɛ fanɛ e beeŋ wora
         na fanɛ e maaŋ chɛrga mbe kɔnɔ naseso na kikɛ, amoso nɛ e bɔ ntaŋ n sa bumo na. 18 Naniere an nya asɔ anyɔ nɛ a maaŋ tiŋ n chɛrga, ŋkpal manɛ so, Ebɔrɛ maaŋ tiŋ ŋ ku
         efɛ kikɛ. Asɔ anyɔ na so nɛ anyi nɛ an shuli m mata Ebɔrɛ na beeŋ nya kagbene a kɔ
         kumɔlga be tama nɛ k wɔ anishito na to kpakpa. 19 Le be tama ere e shin nɛ anyi be yirda nɛ k wɔ anyi be ŋgbene to na bee wora eleŋ
         nɛnɛ a yili fanɛ kananɛ baa chɛ ekuloŋ a muni na a jo saŋɛ nɛ anyeeŋ nya n luri acheembiana
         to be kakpa cheembi to na. 20 Ndoŋ nɛ Kristo kpal anyi so n juŋkpar anyi n ya kaa wɔ na. Mo koŋwule na e ki bɔrɛmatapo
         nimuso ashi Mɛlkizedɛk be ekpa so.

Bɔrɛmatapo Mɛlkizedɛk be asheŋ71 Mɛlkizedɛk nɛ anyee malga mbe asheŋ ere daa la Seelɛm be ewura nna nseŋ daŋ naa la
         Enyɛnpetale Ebɔrɛ be bɔrɛmatapo. Kachako Eebraham ya mɔ bewura ko ashi kena to nseŋ
         bɛta a yɔ epe nɛ Mɛlkizedɛk ya tu mo ekpa to nseŋ nɛfa mo. 2 Ndoŋ nna nɛ Eebraham sa Mɛlkizedɛk kusɔ kama nɛ e daŋ nya na be kudukudusopo. Kusɔ
         nɛ k juŋkpar Mɛlkizedɛk be asheŋ to e la fanɛ mbe ketre be kifito e la Ebɔrɛ be anishito
         be alelasheŋ be ewura. Kede malɛ be kaman Seelɛm be ewura e la mo, kumo e la fanɛ
         kagbenewushi be ewura. 3 Esa maŋ nyi mo nio nɛ mo tuto be asheŋ ŋko mbe kanaŋ to be asheŋ. Esa malɛ maŋ naa
         nyi mbe kakurgeachɛ be jemanɛ ŋko saŋɛ mo nɛ e wu. E du fanɛ Ebɔrɛ Pibinyɛn nna a
         la bɔrɛmatapo mo nɛ e wɔtɔ mbaanaayɔ.4 Nɛ fo keni to feeŋ pin fanɛ Mɛlkizedɛk daa la esagboŋ nna pasaa, ŋkpal manɛ so, an
         nananyɛn Eebraham gba daŋ sa mo mbe kena to be kanya kikɛ be kudukudusopo nna. 5 Anebi Mosis be mbra na malɛ e daŋ kaŋɛ fanɛ a daga fanɛ Livai be kanaŋ to ebi nɛ b
         ki bɔrɛmatapoana na e baa sɔ bumo peebi Israɛlebi kudukudusopo ŋkeshin nɛ bumo alɛ
         gba la Eebraham mo nanabiana nna. 6 Mɛlkizedɛk daa maŋ shi Livai be kanaŋ to, ama mo alɛ daŋ sɔ asɔ be kudukudusopo ashi
         Eebraham kutɔ nseŋ nɛfa mo Eebraham koŋwule nɛ Ebɔrɛ ta mbe nnɔ naseso n sa na. 7 Ekama malɛ baa nyi geeŋ fanɛ esa nɛ e bee nɛfa mo barkasa e chɔ emo nɛ e bee nya nɛfa
         na ŋko? 8 Nɛ fo keni to feeŋ wu fanɛ bɔrɛmatapoana na bre be kaplɛa so, basa nɛ baa wu e naa
         sɔ kudukudusopo na, ama Mɛlkizedɛk bre, esa nɛ abɔrɛsibɛ bee kaŋɛ fanɛ e wɔ ŋkpa to
         na e daŋ sɔ kudukudusopo na. 9 Amoso, esa beeŋ tiŋ ŋ kaŋɛ fanɛ Livai nɛ e bee sɔ kudukudusopo na gba bɔla Eebraham
         so nna ŋ ka mbe kudukudusopo nna na. 10 Ŋkpal manɛ so, saŋɛ nɛ Eebraham tu Mɛlkizedɛk na nɛ b maŋ naŋ kurge Livai, amoso,
         anyi alɛ beeŋ tiŋ ŋ kaŋɛ fanɛ saŋɛ na so nɛ Livai kraa wɔ mo nananyɛn Eebraham na
         to.Kananɛ Yesu nɛ Mɛlkizedɛk duli abar be asheŋ11 Nɛ fanɛ esa daŋ baŋ tiŋ m bɔla Livai be kanaŋ to be bɔrɛmatapoana na be ekpa so nna
         n nya kebaawɔtɔ cheembi loŋ malɛ be ekpa so nɛ Ebɔrɛ daŋ ta mbra na n sa basa, a ji
         nuso nna nɛ a daŋ naŋ daga fanɛ bɔrɛmatapo pɔtɛ ka naŋ ba kaa du fanɛ Mɛlkizedɛk be
         ekpa so, mannɛ bɔrɛmatapo nimuso Ɛɛrɔn be ekpa so? 12 Ŋkpal manɛ so, nɛ b baŋ chɛrga bɔrɛmatapoana na be keji ekpa, kumo ere, a daga b ka
         chɛrga mbra na gba. 13 Esa nɛ asheŋ ere bee ji mbe asheŋ ere malɛ shi kanaŋ pɔtɛ to nna, esa kama maŋ naŋ
         lar kanaŋ na to n shuŋ bɔrɛsure na akpa kikɛ. 14 Ŋkpal manɛ so, k baŋ fuli nna fanɛ Juda be kanaŋ to nɛ an Nyɛnpe na lar. Mosis malɛ
         maŋ malga shɛŋ ŋ kaŋɛ fanɛ kanaŋ na ti bɔrɛmatapoana na so.15 Kusɔ nɛ an naa kaŋɛ ere malɛ gba e naa bugi ashuŋ na to nɛnɛ gba kuraa fanɛ bɔrɛmatapo
         popɔr ko malɛ fanɛ Mɛlkizedɛk naŋ lar. 16 Mo ere, mannɛ dimɛdi be ekpaana so nɛ e bɔla ŋ ki bɔrɛmatapo, ŋkpa nɛ esa maaŋ tiŋ
         n jija so nɛ e bɔla ŋ ki. 17 Ŋkpal manɛ so, abɔrɛsibɛ na bee kaŋɛ fanɛ Ebɔrɛ kaŋɛ Yesu fanɛ: “Feeŋ baa la bɔrɛmatapo
         mbaanaayɔ Mɛlkizedɛk be ekpa so.” 18 Amoso, kesheŋ naseso dra na maŋ naa wɔ asheŋ to nna na, ŋkpal manɛ so, k daa maŋ kɔ
         eleŋ, kumo alɛ maŋ naa kɔ tɔnɔ. 19 Ŋkpal manɛ so, Mosis be mbra na daa maŋ tiŋ n ta shɛŋ ŋ ki cheembi. Ama naniere tama
         popɔr naŋ ba nɛ an bɔla kumo so n firgi n taga Ebɔrɛ to.20 Kumo be kaman Ebɔrɛ be ntaŋ gba wɔtɔ, ama bumo na bre ka ki bɔrɛmatapoana, ntaŋ kama
         daa maŋ wɔ loŋ be asheŋ to. 21 Ama Yesu bre, ntaŋ so nɛ e daŋ bɔla ŋ ki bɔrɛmatapo saŋɛ nɛ Ebɔrɛ daŋ kaŋɛ fanɛ: “Ma,
         Enyɛnpe bɔ ntaŋ, ma alɛ maaŋ chɛrga ma nfɛra fanɛ feeŋ baa la bɔrɛmatapo mbaanaayɔ
         na.” 22 Le be ntaŋ ere malɛ e naa ta Yesu a ki esa nɛ e yili anyi be katelamu to a sa kɔnɔ
         naseso mo nɛ k bɔ kedra na.23 Kusɔ nɛ k daŋ naŋ ti so malɛ nde fanɛ bɔrɛmatapoana nɛ b daa wɔtɔ na daa shi nna,
         ŋkpal manɛ so, b daa wu a wu nna nsaa ka bumo be kushuŋ na. 24 Ama Yesu bre wɔtɔ nna mbaanaayɔ, amoso, esa kikɛ maŋ naa sɔ mo so ashi kabɔrɛmata
         be kushuŋ na to. 25 Amoso, e beeŋ tiŋ m mɔlga basa nɛ baa bɔla mo so a yɔ Ebɔrɛ kutɔ naniere nɛ saŋkama,
         ashi bumo be alubi to, ŋkpal manɛ so, saŋkikɛ e wɔtɔ nna a kule Ebɔrɛ a sa anyi.26 Amoso, mo e la bɔrɛmatapo nimuso nɛ e beeŋ tiŋ ŋ keni anyi be asheŋ to nɛnɛ n sa anyi.
         Mo e du cheembi nɛ shɛŋ maŋ gbiti mo, kulubi kama malɛ maŋ wɔ mo to. Ebɔrɛ lara mo
         nna nɛ e maŋ wɔ alubiworapoana to nseŋ maŋ mo so n yɔ esoso a chɔ awɔlpa so. 27 Mo alɛ maŋ du fanɛ bɔrɛmatapo nimusoana nɛ b daa wɔtɔ a lara esarga kachɛ kama ŋkpal
         bumo gbagba be alubi so pɔɛŋ nseŋ daa lara esarga ŋkpal basa pɔtɛ malɛ be alubi so
         na. Mo ere, sarga koŋwule kpeiŋ nɛ e baŋ lara n sa basa kikɛ saŋɛ nɛ e daŋ ta mbe
         kumu n sa fanɛ sarga na. 28 Basa nɛ asheŋ ere gben bumo nɛ mbra na bre daa lara nɛ baa ki bɔrɛmatapo nimusoana.
         Ebɔrɛ be ntaŋ nɛ k bɛ mbra na so m ba na bre lara Ebinyɛn nɛ e ki cheembi mbaanaayɔ
         na nna.

Yesu ka la anyi be bɔrɛmatapo nimuso be asheŋ81 Kusɔ nɛ anyee malga ere kikɛ nde fanɛ an kɔ bɔrɛmatapo nimuso mo nɛ e chena Ebɔrɛ
         be jisoso ashi mbe kemaŋkuragboŋ be kuwurputi ase ebɔrɛso. 2 Mo koŋwule na e naa shuŋ mbe kabɔrɛmata be kushuŋ ashi mboŋ cheembiana to be kakpa
         cheembi to na, ndoŋ e la kashenteŋ be wajɛlambu nɛ Enyɛnpe gbagba yuu na. Mannɛ nyiŋgbasa
         gbagba e ta enɔ n wora kumo.3 Bɔrɛmatapo nimuso kikɛ, baa lara mo nna nɛ e baa ta ŋkɛana a bar Ebɔrɛ nsaa lara esarga
         Ebɔrɛ be anishito. Amoso, k daŋ daga fanɛ anyi be bɔrɛmatapo nimuso na gba ka daŋ
         ta kusɔ ko n lara sarga. 4 Nɛ e daa wɔ kasawule ere so nna e daa maaŋ ki bɔrɛmatapo kikɛ, ŋkpal manɛ so, basa
         nɛ baa ta ŋkɛana a bar Ebɔrɛ mbra na be ekpa so tea wɔtɔ. 5 Le be basa ere shuŋ kakpa cheembi nɛ k du fanɛ ebɔrɛso be kakpa cheembi be kiyoyu
         na to, ŋkpal manɛ so, anebi Mosis ka daa shin nɛ e yuu wajɛlambu cheembi na, le nɛ
         Ebɔrɛ daŋ ŋini mo kumo be asheŋ ŋ kaŋɛ: “Nyiŋi n wora kusɔ kama nɛ k bɛ kakpa cheembi
         be kaduli mo nɛ n daŋ ŋini fo ashi kebee na so na so.” 6 Ama kananɛ k du ere, Ebɔrɛ sa Kristo kabɔrɛmata be kushuŋ mo nɛ k chɔ bɔrɛmatapoana
         dra na kikɛ peya nna. Loŋ koŋwule na nɛ Ebɔrɛ nɛ dimɛdi be nferinto be kɔnɔkoŋwule
         be ŋkre na bɔla kumo so a yil anyi nɛ mo be nferinto na gba chɔ kedra na ŋkpal kepopɔr
         na be aworbi ka yil Ebɔrɛ be nnɔ naseso na so.7 To, nɛ fanɛ shɛŋ daa maa kɔ Ebɔrɛ nɛ dimɛdi be nferinto be kɔnɔkoŋwule be ŋkre dra
         na nna, dafanɛ kepopɔr kama daa maaŋ naŋ bɛ so n lar. 8 Ama Ebɔrɛ daŋ wu kulubi mbe basa Israɛlebi so nna nseŋ daŋ kaŋɛ le fanɛ:“Ma Enyɛnpe e naa kaŋɛ le na fanɛ saŋko bee fonɛ n nase kɔnɔ naseso popɔr ashi ma nɛ ma basa Israɛlebinɛ Juda be kanaŋ to ebi be nferinto.9 Ma Enyɛnpe na naŋ kaŋɛ:Loŋ be kɔnɔ naseso na maaŋ baa du fanɛkumo nɛ n nase n sa bumo nananyɛnanakachɛ nɛ m pɛ bumo be enɔanan lara bumo ashi Ijipt be kasawule so na.Ŋkpal b ka daa maŋ ji bumo be amu kashenteŋm bɛ ma kɔnɔ naseso so n ya fo ekar na so,m pal ma kaman nna n sa bumo.10 Ma, Enyɛnpe na naŋ kaŋɛ: Amo be saŋɛ na be kaman le be kɔnɔ naseso ere nɛ meeŋ nase
         n sa Israɛlebi fanɛ:Meeŋ ta ma mbraana n wɔtɔ bumo be nfɛraana tonseŋ sibɛ amo n deŋi bumo be ŋgbeneana so.Meeŋ baa la bumo be Ebɔrɛ nɛ bumo alɛ e baa la ma basa.11 Saŋɛ na baŋ fo, bumo be ekama maaŋ kaŋɛ mo barkasa ŋko ŋ kaŋɛ mbe efuli so be esa
         kama fanɛ:‘Pin Enyɛnpe na.’Ŋkpal manɛ so,baŋ yili bumo be ebibison ya fo bumo be ejuŋkparpo,ekama nyam beeŋ baa nyi ma.12 Meeŋ ta bumo be alubisheŋ m paŋ bumoŋkaa maaŋ naŋ nyiŋi bumo be alubi na kikɛ.”13 To, kananɛ e bee tre kɔnɔ naseso ere kusɔ popɔr ere bee ŋini fanɛ e ta sososo peya
         na nna ŋ ki kedra na. Kusɔ kama malɛ nɛ k chɛr bee dra to nna a maŋ naa chɛr ko nsaa
         choŋ kuraa.

Kasawule so nɛ ebɔrɛso be kabɔrɛshuŋ be asheŋ91 To, sososo be kɔnɔkoŋwule be ŋkre na gba daa kɔ kumo be atande nna nɛ basa daa bɔla
         so a bunyaŋ Ebɔrɛ nseŋ daŋ naa kɔ kasawule so be kakpa cheembi. 2 B daŋ yuu wajɛlambu nna, nɛ kumo be ebu juŋkparso nɛ baa tre kakpa cheembi na daa
         kɔ patisa. Ndoŋ nɛ fitila na nɛ teebɔl na nɛ bodobodo nɛ b kɔ a sa Ebɔrɛ na kikɛ daa
         wɔ na. 3 Patisa nyɔsopo ko malɛ daa wɔtɔ nɛ fo baŋ baŋ kumo so, fee luri ebu mo nɛ baa tre
         acheembiana to be kakpa cheembi na to nna. 4 Ndoŋ nɛ shuwa be bɔrɛsure nɛ baa chɔɔ duwu kumo so na wɔ. Ndoŋ koŋwule na nɛ kɔnɔkoŋwule
         be ŋkre be deka nɛ duwu mata m mata kumo kikɛ so na daa wɔ nɛ shuwa be kapuya nɛ k
         kɔ manna na. Ɛɛrɔn be kekpabi nɛ k bee purge afantaŋ na nɛ ajembu anyɔ nɛ b sibɛ mbraana
         na n deŋi so na malɛ kikɛ daa wɔ deka na to nna. 5 Asɔ pɔrso anyɔ ko nɛ baa tre chɛrubim nɛ a daa ŋini fanɛ Ebɔrɛ be kemaŋkura wɔ ndoŋ
         na daa yuu deka na be kumu so nna m parga to m buu kakpa nɛ baa tre kuwɔr be kakpa
         na. Ama anyi maaŋ tiŋ m malga m malga asheŋ ere to n luri to n loge.6 To, kananɛ asheŋ na daa du m bɛ abar so nna na nɛ bɔrɛmatapoana na daa luri a luri
         ebu juŋkparso na to n ya kaa shuŋ bumo be ashuŋana saŋkama nseŋ daa lar. 7 Ama bɔrɛmatapo nimuso na nawule e daa luri ebu nyɔsopo na to kela koŋwule kafɛ kama
         to. Mo alɛ gba daa maaŋ tiŋ n luri ndoŋ ama e ta ŋklaŋ nna n luri n ya lara mo gbagba
         be alubi so be sarga nseŋ naŋ yili basa na be katelamu to n lara sarga ŋkpal bumo
         be alubi nɛ b wora a maŋ de so na so. 8 Ade kikɛ nɛ Kiyoyu Cheeŋ na kɔ a ŋini geeŋ fanɛ ekpa mo nɛ esa beeŋ bɔla so n yɔ acheembiana
         to be kakpa cheembi na to na daa maŋ naŋ bugi n sa basa ŋkpal ebu juŋkparso na ka
         daŋ kraa yil na so. 9 Kede malɛ la kusɔ nɛ k bee ŋini jemanɛ ere so be asheŋ nna fanɛ ŋkɛana nɛ asɔbɔya
         be keta n lara sarga na daa maaŋ tiŋ n shin nɛ esa nɛ e kɔ asɔ na a bunyaŋ Ebɔrɛ na
         e ki esa cheembi ashi mbe nfɛra to. 10 Asɔ na be asheŋ la asɔ jiso nɛ asɔ nuusoana nɛ daŋkare be eyurana so be kefɔr nna.
         Amo alɛ nseŋ naa la eyur so be atande nɛ a baa wɔtɔ n ya fo jemanɛ nɛ Ebɔrɛ beeŋ shin
         nɛ asɔ kikɛ e naŋ bɔla ekpa na.Yesu Kristo be ŋklaŋ be asheŋ11 Ama naniere bre Kristo ki alelasheŋ nɛ a ba na be bɔrɛmatapo nimuso nna. E bɔla lambu
         nɛ k shibi a chɔ wajɛlambu dra na to nna m ba. Kede bre, mannɛ nyiŋgbasa e pɔr kumo,
         kumo e la fanɛ mannɛ durnya ere to be kusɔ e la kumo. 12 E ka daŋ luri lambu na to kela koŋwule pati na, mannɛ mboe nɛ anabi be ŋklaŋ nɛ e
         daŋ ta n luri ndoŋ. Mo gbagba be ŋklaŋ nɛ e daŋ ta n luri acheembiana to be kakpa
         cheembi na to n ya nya kesɔnyige be kebaawɔtɔ nɛ k maŋ kɔ ekar na n sa anyi. 13 Nɛ kananɛ b daŋ ta mboeana nɛ egboluana be ŋklaŋ nɛ ana fɔlbi be nsunɔ ŋ ŋmenyaŋ n
         wurge basa nɛ b daa kɔ eyurpi bumo so na so nɛ a lar bumo so nɛ b nyalɛ so ere, 14 kumo ere, kusɔ nɛ Yesu be ŋklaŋ na bre beeŋ tiŋ n wora shi pasaa. Ŋkpal manɛ so, e
         bɔla Kiyoyu nɛ e wɔ ŋkpa to saŋkama na so nna n ta mo gbagba be kumu nɛ k maŋ kɔ kulubi
         kikɛ na n lara sarga n sa Ebɔrɛ. Mbe ŋklaŋ na e naa fɔr anyi be ŋgbeneana to be nfɛra
         fɛsoana ashi amo be aworbi jiga to na, saŋɛ na so anyeeŋ tiŋ n shuŋ Ebɔrɛ nɛ e wɔ
         ŋkpa to na.15 Amoso, mo e la kɔnɔkoŋwule be ŋkre popɔr na be ematapo, saŋɛ na so bumo nɛ Ebɔrɛ tre
         na beeŋ nya kɔnɔ naseso na be enɛfa nɛ a wɔtɔ mbaanaayɔ nɛ Ebɔrɛ kaŋɛ fanɛ e beeŋ
         sa na. Le be kesheŋ beeŋ tiŋ n wora nna ŋkpal Kristo ka wu nɛ mbe luwu na bee tiŋ
         a sɔ basa ashi bumo be alubi nɛ b daa kɔ a wɔ kɔnɔkoŋwule be ŋkre dra na to a yige
         so.16 Kaplɛkama nɛ esa nase mbe luwu be kaman be aparsheŋ be kɔnɔ, mbe luwu be kaman nɛ
         kesheŋ nɛ e kaŋɛ na beeŋ tiŋ n wora, mannɛ saŋɛ nɛ e kraa wɔ ŋkpa to na. 17 Ŋkpal manɛ so, esa baa maŋ naŋ wu, mbe luwu be kaman be kɔnɔ naseso maaŋ tiŋ n shuŋ
         ama e baŋ wu nna. 18 To, amoso nɛ sososo be kɔnɔkoŋwule be ŋkre na gba daa maŋ la shɛŋ ama b daŋ ta ŋklaŋ
         nna n shuŋ kumo be ashuŋ na. 19 Ŋkpal manɛ so, an ta fanɛ Mosis le. E ka daŋ kaŋɛ basa na kikɛ mbra na be ntaŋana
         na kikɛ n loge, e daŋ ta ateebi nɛ b nyɔɔ kepeper nna ŋ kre kedibi ko nɛ baa tre hisɔp
         na so. Kumo be kaman nɛ e naŋ ta kumo n nyɔɔ anabiana be ŋklaŋ to nɛ nchu to nseŋ
         ta ŋ ŋmenyaŋ n wurge basa na kikɛ nɛ mbra be kawɔl na so 20 nseŋ kaŋɛ le: “Kɔnɔkoŋwule be ŋkre be mbra nɛ Ebɔrɛ kaŋɛ fanɛ men baa bɛ kumo so na
         nna na.” 21 Ekpa koŋwule na gbagba so nɛ Mosis daŋ naa kilgi a ta ŋklaŋ na a ŋmenyaŋ a wurge wajɛlambu
         na nɛ kumo be asɔ nɛ b daa kɔ a bunyaŋ Ebɔrɛ na kikɛ so nyam. 22 Kashenteŋto malɛ, mbra na bee ŋini fanɛ ŋklaŋ nɛ baa ta a fɔr asɔ be galeŋga so, nɛ
         ŋklaŋ malɛ baa maŋ lar, Ebɔrɛ be keta alubi m paŋ basa maŋ wɔtɔ.Kristo be sarga nawule ka bee ta alubi a paŋ be asheŋ23 Asɔ ere la ebɔrɛso be kaduli be asɔ nna nɛ a daga b ka bɔla le be aworbi ere so n
         fɔr amo so. Ama ebɔrɛso be asɔ bre gbagba, esarga nɛ k chɔ ade peyaana ere nawule
         e naaŋ tiŋ n fɔr amo so. 24 Ŋkpal manɛ so, mannɛ lambu cheembi nɛ dimɛdi gbagba daŋ wora nɛ k daŋ duli lambu cheembi
         gbagba na to nɛ Kristo daŋ luri. Ebɔrɛso gbagba nɛ e daŋ luri n ya kaa yil naniere
         anyi be katelamu to a shuŋ Ebɔrɛ be anishito. 25 Mo nawule e maŋ du fanɛ bɔrɛmatapo nimusoana nɛ b daa ta ŋklaŋ nɛ a maŋ la bumo gbagba
         peyaana a luri acheembiana to be kakpa cheembi kafɛ kafɛ a lar na. Mo ere daa maŋ
         luri n ta mbe kumu n lara sarga ale damta. 26 Nɛ mannɛ aloŋ nna e daa beeŋ yili kasɔto be jemanɛ na kikɛ n ji tɔrɔ ale damta loŋ
         m ba fo kabre. Ama kumo alɛ, kela koŋwule pati nɛ e lar efuli so saŋɛ nɛ jemanɛ kama
         to be ekar beeŋ fo na nseŋ ta mo gbagba be kumu n lara sarga nɛ k kpra alubi ashi
         basa kikɛ so. 27 Ebɔrɛ malɛ yili kumo nna fanɛ a daga fanɛ basa kikɛ ka wu kela koŋwule nɛ luwu na
         be kaman nɛ demu be keji malɛ e ba bumo so. 28 To, loŋ koŋwule na nɛ b daŋ ta Kristo gba n lara sarga kela koŋwule pati nɛ e kpra
         basa damta be alubi ashi bumo so. Mo alɛ beeŋ naŋ bɛta kela nyɔsopo n lar m ba, ama
         kede bre, mannɛ alubi be kekpara so nɛ e bee ba, e kɔ kumɔlga nna a ba nɛ e ba sa
         bumo nɛ baa jo mo na kikɛ.

101 Kashenteŋto, mbra na daa la kashenteŋ be asɔ nɛ a bee ba na be nduliana nawule nna,
         k maŋ la asɔ na gbagba. Amo be kaplɛa so, esarga koŋwule na nɛ baa lara a lara kafɛ
         kikɛ, amoso, le be mbra ere maŋ tiŋ n ta esa kama nɛ e ba Ebɔrɛ kutɔ ŋ ki esa cheembi
         kikɛ. 2 Ŋkpal manɛ so, nɛ fanɛ loŋ be esarga na daa tiŋ a lara basa be alubi ashi bumo to
         nna, dafanɛ b daa maŋ naŋ lara esargaana ere, ŋkpal manɛ so, b daŋ lar bumo be alubi
         na to kela koŋwule pati a maŋ naa kɔ alubi be nfɛra bumo to kikɛ. 3 Ama esarga mo nɛ b daŋ lara kafɛ kafɛ na e daa ŋini a ŋini bumo alubi ka wɔ bumo to.
         4 Ŋkpal manɛ so, egbolu nɛ mboe be ŋklaŋ maaŋ tiŋ n lara esa be alubi ashi mo to kikɛ.5 Amoso, Kristo ka daŋ ba durnya to na, le nɛ e daŋ malga Ebɔrɛ be asheŋ ŋ kaŋɛ:“Mannɛ esarga nɛ ŋkɛana nɛ fo daa sha,ama eyur nɛ fo wora n sa ma na.6 Mannɛ fanɛ asɔbɔya nɛ b chɔɔ n lara esarganɛ esarga nɛ a bee kule alubi be ketampaŋ nɛ fee sha.7 Ade so nɛ n daŋ kaŋɛ fo le na: ‘Ebɔrɛ, ma nde nɛ n wora fo aparsheŋ fanɛ kananɛ b
         sibɛ abɔrɛsibɛ na to a kaŋɛ ma asheŋ na.’ ”8 Men keni kusɔ nɛ e fara ŋ kaŋɛ. E yɛ: “Fo maa sha esarga nɛ ŋkɛana nɛ asɔbɔya nɛ b
         chɔɔ a lara esarga nɛ esarga mo nɛ a bee kule alubi be ketampaŋ. Fo maa sha amo nɛ
         amo alɛ maa par fo,” ŋkeshin nɛ mbra na to nɛ b daŋ yili amo fanɛ loŋ e baa wora.
         9 Kumo be kaman nɛ e naŋ kaŋɛ le: “Ebɔrɛ, ma nde nɛ n wora fo aparsheŋ.” Kede e naa
         ŋini fanɛ e lara esarga dra na nna ashi to nseŋ ta kepopɔr na n tal to. 10 Ŋkpal Yesu Kristo ka daŋ wora kusɔ nɛ Ebɔrɛ daa sha e ka wora na so, an kikɛ fɔr so
         n nyalɛ so, ŋkpal sarga mo nɛ e ta mo gbagba be kumu n lara na so.11 Kachɛ kama bɔrɛmatapo kama na yil mbe kushuŋ to nna a lara a lara esarga koŋwule gbiiŋ
         nɛ a maaŋ tiŋ n lara esa be alubi mo to kikɛ na. 12 Ama mo Yesu ere, sarga koŋwule pati nɛ e lara ŋkpal alubi so nɛ k bee kukwe a sa saŋkikɛ.
         Kumo be kaman nɛ e chena Ebɔrɛ be jisoso, ebunyampo be kakpa na. 13 Naniere e bee jo nna nɛ Ebɔrɛ e ya ta mo doŋana n shin nɛ b gbir mo kumuli. 14 Amoso, sarga koŋwule nɛ e baŋ ta n shin nɛ basa nɛ baa ki cheembi na bee ki basa cheembi
         na mbaanaayɔ.15 Kiyoyu Cheeŋ na gba bee ji kesheŋ koŋwule na be shɛda a kaŋɛ anyi loŋ. Kusɔ nɛ e bee
         juŋkpar a kaŋɛ anyi e la fanɛ Enyɛnpe na yɛ:16 “Ade be kaman kɔnɔkoŋwule be ŋkre nɛ ma nɛ bumo beeŋ kre na nde:‘Meeŋ ta ma mbraana n wɔtɔ bumo be ŋgbeneana tonseŋ sibɛ amo n deŋi bumo be nfɛraana so.’ ”17 Kede be kaman nɛ e naŋ kaŋɛ le:“M maaŋ naŋ nyiŋi bumo be alubi nɛ edalubisheŋ kikɛ.”18 To, nɛ e baŋ ta le be asɔ ere bre m paŋ basa, kumo ere k maŋ daga esa ka naŋ kpal
         alubi so n lara sarga.Kefirgi n taga Ebɔrɛ to be asheŋ19 Amoso, bekurgepoana, naniere bre ekpa baŋ bugi pal nna n dese nɛ an luri acheembiana
         to be kakpa cheembi na to ŋkpal Yesu be ŋklaŋ na so. 20 Mo e bugi ekpa popɔr, ŋkpa be ekpa n sa anyi. E bɔla patisa na to nna, kumo e la fanɛ
         mbe eyur na to nna n wora loŋ. 21 Amoso, kananɛ an kɔ bɔrɛmatapogboŋ nɛ e bee keni Ebɔrɛ be kowu so ere, 22 men shin nɛ an ta kashenteŋ be ŋgbene nɛ yirda nɛ k maŋ kɔ shikashika nɛ ŋgbene mo
         nɛ b fɔr amo be nfɛra fɛso lubi n lɛ na nɛ eyurana nɛ b ta nchu mo nɛ a maŋ kɔ eyurpi
         amo to n fɔr na n firgi n taga Ebɔrɛ to. 23 Men shin nɛ an baa kɔ anyi be shɛda na to kpakpa nsaa maa gbuŋgbuŋ to, ŋkpal manɛ
         so, esa nɛ e nase kɔnɔ n sa anyi na maa yɛ asheŋ a chɛrga kɔnɔ kikɛ. 24 Men shin nɛ an baa nyiŋi a leŋ abar to a wɔtɔ kasha nɛ aworbi lela to. 25 Men sa maŋ shin nɛ an baa kini kebaatu abar a shɛr fanɛ kananɛ basa ko bee kaa wora
         na. Ama men shin nɛ an baa leŋ abar to, fɔnfɔŋ kananɛ men wu lalaloge be kachɛ na
         ka bee fo le ere so.26 Ŋkpal manɛ so, b ka baŋ bugi kashenteŋ na to n sa anyi ere be kaman nɛ an kraŋ kini
         a wɔtɔ a wora alubi, sarga kama maŋ naa wɔtɔ nɛ k tiŋ ŋ kpra alubi na n lɛ. 27 Kusɔ nɛ k baŋ ka n daga kaŋana e la fanɛ b baa tama kasogberge nɛ edɛ wuloŋwuloŋ nɛ
         a beeŋ chɔɔ Ebɔrɛ mo doŋana kikɛ m mur na. 28 Esa kama nɛ e keni anebi Mosis be mbra na jiga nɛ basa anyɔ baŋ ji kumo be loŋ be
         shɛda, amodoŋwura bee wu nna, kuwɔr maŋ wɔtɔ n sa mo. 29 To, nɛ kananɛ k du le ere nɛ esa bee keni Ebɔrɛ Pibinyɛn na jiga ŋko a ta Ebɔrɛ be
         kɔnɔkoŋwule na be ŋkre be ŋklaŋ nɛ baa ta amo a fɔr basa so nɛ baa ki cheembi na fanɛ
         kusɔ nɛ k maŋ la shɛŋ ŋko a tege kuwɔr be kakɛ be Kiyoyu na bre, amodoŋwura be kasogberge
         beeŋ baa shi ga a chɔ Mosis be mbra na peya. 30 Ŋkpal manɛ so, an kikɛ nyi esa nɛ e daŋ kaŋɛ le na fanɛ: “Keka esa be kulubi la ma
         asheŋ nna. Ma, Enyɛnpe na e naaŋ ka esa be kulubi nɛ kumo be ekpa so.” Anyi alɛ nseŋ
         naa nyi esa nɛ e kaŋɛ le na gba: “Enyɛnpe beeŋ gberge mbe basa kusoe.” 31 Kashenteŋto, shɛŋ shɛŋ maŋ naŋ lubi a chɔ esa be ketɔr Ebɔrɛ nɛ e wɔ ŋkpa to na be
         enɔ to kikɛ.32 Men baa nyiŋi kananɛ asheŋ daa du n sa menyi dra na, saŋɛ nɛ Ebɔrɛ be kefulto na daŋ
         ba menyi to be kaman na. Kumo be jemanɛ na men daŋ ji etɔrɔ damta, ama amo be saŋɛ
         na menyi daa maŋ tɔr. 33 Men nyiŋi saŋko b ka daa bugi to a tege menyi nseŋ daa tɔrɔ menyi nɛ saŋko malɛ b
         daa wora basa nɛ men daa maŋ lar bumo kaman na loŋ ŋko? 34 Men daŋ tu basa nɛ b ti ebuana n ji awurfoŋ nɛ saŋɛ nɛ b daŋ ba suge menyi be asɔ
         na gba, men daŋ ta kagbenefuli n nyiti loŋ be kesheŋ na gba ŋkpal men ka daa nyi fanɛ
         men kɔ kusɔ nɛ k chɔ asɔ na ga nsaa maŋ kɔ ekar na so.35 Amoso, men sa maŋ kaŋ lɛ menyi be kenyɛn na, ŋkpal manɛ so, nɛ men baa kɔ kumo to
         loŋ, menyeeŋ ba nya kumo be tɔnɔ. 36 A daga fanɛ men baa kɔ kanyiti a kɔ to n tiŋ n wora Ebɔrɛ be aparsheŋ n nya kusɔ nɛ
         Ebɔrɛ nase kɔnɔ fanɛ e beeŋ sa na. 37 Ŋkpal manɛ so, loŋ nɛ abɔrɛsibɛ na bee kaŋɛ na fanɛ:“A ka gbrɛbinɛ esa nɛ e bee ba na e ba,e maaŋ chɛr.38 Ama ma basa nɛ b maŋ kɔ alubi ashi ma,Ebɔrɛ be anishito na bre beeŋ baa kɔ yirda a wɔtɔ.Ama nɛ bumo be ekama baŋ laŋɛ kaman bre,amodoŋwura be asheŋ maaŋ par ma.”39 Ama anyi maŋ la basa nɛ baa bɛta kaman a mur na nna, an la basa nɛ baa yirda nna a
         nya kumɔlga.

Kananɛ basa ta yirda m bɛ Ebɔrɛ so be asheŋ111 To, manɛ e la yirda? Yirda la kebaanyi geeŋ fanɛ anyeeŋ nya asɔ nɛ anyee tama na nseŋ
         naa nyi fanɛ asɔ nɛ anyi maaŋ tiŋ n wu kenishiso na kikɛ wɔtɔ nna kashenteŋto. 2 Le be yirda ere so nɛ Ebɔrɛ daŋ kpaŋ bedrapo na.3 Yirda so nɛ an pin fanɛ kamalga nɛ Ebɔrɛ daŋ ta n to esoso nɛ kasawule kikɛ. Amoso,
         asɔ nɛ anyee wu ere shi kusɔ nɛ esa daa maŋ wu kenishiso nna.4 Yirda so nɛ Ebel daŋ lara sarga lela n sa Ebɔrɛ a chɔ Keen peya. Kumo alɛ so nɛ Ebɔrɛ
         daŋ kpaŋ mo fanɛ elelapo ashi mo ere Ebɔrɛ be anishito, ŋkpal manɛ so, Ebɔrɛ gbagba
         daŋ sɔ mbe ŋkɛana na. Yirda malɛ so nɛ Ebel wu nseŋ kraa malga na.5 Inɔk be yirda so nɛ Ebɔrɛ daŋ ta mo n yɔ esoso nɛ e daa maŋ luri luwu to na. B daŋ
         fin mo nna ŋ gben ŋkpal Ebɔrɛ ka daŋ ta mo na so. Pɔɛŋ nɛ Ebɔrɛ malɛ daŋ ta mo na,
         b daŋ kpaŋ mo nna ŋkpal mbe aworbi ka daŋ par Ebɔrɛ so. 6 Nɛ esa malɛ baa maa kɔ yirda, e maaŋ tiŋ n wora Ebɔrɛ be aparsheŋ kikɛ, ŋkpal manɛ
         so, esa kama nɛ e ba Ebɔrɛ kutɔ, a daga fanɛ e fara n yirda fanɛ Ebɔrɛ wɔ ŋkpa to
         nsaa nɛfa bekama nɛ baa fin mo kenishipereso.7 Yirda so nɛ Nowa daŋ nu Ebɔrɛ be kɔnɔ a yɛ asheŋ nɛ a daa beeŋ ba kachako so nɛ esa
         maŋ naŋ wu na. Ebɔrɛ ka daŋ kaŋɛ loŋ na e daŋ nu n sa mo nseŋ gbir kuloŋgboŋ nɛ mo
         nɛ mbe kanaŋ luri m mɔlga bumo be amu. Ŋkpal loŋ na so durnyaebi daa maŋ nya kashenteŋ,
         kumo be kaman nɛ e nya yirda be tɔnɔ, kumo e la fanɛ e ki elelapo Ebɔrɛ be anishito.8 Eebraham be yirda so nɛ Ebɔrɛ daŋ tre mo nɛ e daŋ nu n sa mo nseŋ daŋ lar mbe kade
         to n yɔ kakpa nɛ Ebɔrɛ daŋ kaŋɛ fanɛ e beeŋ sa mo na. E daŋ lar mbe efuli so, ama
         e daa maŋ nyi kakpa nɛ e daa yɔ.9 Yirda so nɛ e daŋ ya kaa wɔ efuli mo nɛ Ebɔrɛ daŋ nase kɔnɔ fanɛ e beeŋ sa mo na so
         fanɛ efɔ na. Mo nɛ Aizek nɛ Jeekɔb nɛ Ebɔrɛ daŋ sa bumo alɛ gba kɔnɔ naseso koŋwule
         na, e daŋ ya kaa wɔ wajɛbu to fanɛ befɔ na. 10 Ŋkpal manɛ so, e daa jo kadegboŋ nɛ k kɔ egbaltɔlase lempo nɛ kumo be epɔrpo nɛ esa
         nɛ e yili kumo kananɛ k daga fanɛ b pɔr kumo na la Ebɔrɛ gbagba na nna.11 Yirda e daŋ shin nɛ mbe eche Sɛɛra daŋ bel nseŋ daŋ nya eleŋ n di kedampo, ŋkpal manɛ
         so, e daŋ baa nyi geeŋ fanɛ esa nɛ e daŋ sa mo loŋ be kɔnɔ naseso na daa beeŋ wora
         kusɔ nɛ e daŋ kaŋɛ fanɛ e beeŋ wora na. 12 Ŋkpal le be yirda ere so nɛ basa damta daŋ shi enyɛn koŋwule nɛ e daa maŋ naa kɔ eleŋ
         nseŋ daa du fanɛ esa nɛ e teŋ wu na to. Naniere b shi fanɛ achɛkpabi mo nɛ a wɔ awɔlpa
         to na nna. Esa malɛ maaŋ tiŋ ŋ karga bumo fanɛ kananɛ b maaŋ tiŋ ŋ karga teku ase
         be ajembubi na.13 Yirda to nɛ basa ere kikɛ daa wɔ nseŋ wu nɛ b maŋ naŋ nya asɔ nɛ Ebɔrɛ nase kɔnɔ fanɛ
         e beeŋ sa na. B daŋ to kenishi nna n yɔ kufɔ n wu amo n sɔ amo a nyi fanɛ b shi efuli
         pɔtɛ so nna a la befɔ kasawule ere so. 14 Basa nɛ baa tre bumo be amu le ere bee ŋini nna geeŋ fanɛ bumo gbagba be efuli so
         nɛ baa fin na. 15 Mannɛ efuli mo nɛ b daŋ shi na be asheŋ nɛ b daa fɛ, ŋkpal manɛ so, ekpa daa wɔtɔ
         nɛ b daŋ naŋ tiŋ m bɛta n yɔ ndoŋ. 16 Ama kashenteŋto, efuli mo nɛ k bɔ ade kikɛ ere nɛ b daa fin. Kumo e la fanɛ ebɔrɛso
         be efuli na. Amoso nɛ ketre Ebɔrɛ bumo be Ebɔrɛ na maa keta Ebɔrɛ anishinyɔr na, ŋkpal
         manɛ so, mo e pɔr kadegboŋ na n yili bumo.17 Yirda so nɛ Eebraham daŋ ta Aizek a shin nɛ e lara sarga n sa Ebɔrɛ saŋɛ nɛ b daŋ
         wora mo ŋ keni na. Mo alɛ nɛ Ebɔrɛ daŋ ta mbe nnɔ nasesoana n sa, ama e daŋ shuli
         fanɛ e beeŋ ta mo pibi koŋwule na m mɔ n lara sarga. 18 Le nɛ Ebɔrɛ daŋ kaŋɛ mo pibi be asheŋ: “Aizek to nɛ feeŋ bɔla n nya kaman to ebi na.”
         19 Eebraham daa nyi Ebɔrɛ ka kɔ eleŋ nɛ e tiŋ n tiŋi bubuni ashi luwu to, kumo ere anyeeŋ
         tiŋ ŋ kaŋɛ fanɛ Aizek daŋ wu nna nseŋ naŋ ba Eebraham be enɔ to.20 Yirda so nɛ Aizek koŋwule ere malɛ daŋ nɛfa mbe mbia, Jeekɔb nɛ Isɔɔ a yili kachako
         na.21 Yirda so nɛ Jeekɔb daa shin nɛ e wu nseŋ daŋ nɛfa n nɛfa Josɛf be mbia na. E daa yirgi
         mbe kekpabi so nna nseŋ daa bunyaŋ Ebɔrɛ.22 Yirda so nɛ Josɛf daa shin nɛ e wu nseŋ daŋ malga Israɛlebi be kelar Ijipt to be asheŋ
         nseŋ kaŋɛ kusɔ nɛ baaŋ ta mbe kebuni n wora na be asheŋ.23 Yirda so nɛ Mosis mo nio nɛ mo tuto daŋ ta mo ŋ ŋana afɔl asa na. B daŋ wu fanɛ kayɛrbi
         e daa la mo nseŋ daa maŋ ŋana kekplaŋ Ijipt be ewura na be ntaŋ na so.24 Yirda so nɛ Mosis daŋ ba daŋ nseŋ daa maŋ shuli fanɛ b tre mo ewura Fɛɛro pibi na.
         25 Ketu Ebɔrɛ be basa na a wɔ tɔrɔ to daŋ par mo a chɔ kedaa wɔ alubi be ebel to nchɛnnyɔ
         ko. 26 E daa sha kekpal Mesaya na so n ji anishinyɔr ga a chɔ keji Ijipt be damaso be asɔ
         na, ŋkpal manɛ so, mbe anishi daa yuu tɔnɔ mo nɛ e daa beeŋ nya kachako na so nna.27 Yirda so nɛ e daŋ lar Ijipt to nseŋ daa maŋ ŋana ewura na be agbo na. E daa kɔ mbe
         yirda na to nna kpakpa fanɛ e ka wu esa nɛ b maa wu kenishiso na.28 Yirda so nɛ e daŋ fara Kebansonchoŋ be kejigboŋ nseŋ daŋ shin nɛ b ta ŋklaŋ ŋ gbiti
         mbunaana nɛ malaika murpo na e sa maŋ beta Israɛlebi be kowu kama to be kebinyɛnbi
         juŋkparso na.29 Yirda so nɛ Israɛlebi na daŋ tiŋ m bɔla teku peper na to n nite n lar fanɛ kasawule
         wɔlso na, ama Ijiptebi na ka ba kaa sha kenite loŋ n choŋ nɛ b ji nchu.30 Yirda so nɛ Jɛriko be kade to be egbalana daŋ tɔr saŋɛ nɛ Israɛlebi daŋ nite ŋ kulti
         kumo nchɛnshunu na be kaman na.31 Sakaleche Reehab be yirda so nɛ Israɛlebi daa maŋ mɔ mo n ti basa nɛ b daa maŋ kɔ
         kasonu ana so na, ŋkpal manɛ so, Reehab daŋ sɔ bumo nɛ b daŋ yɔ kade na be kebɔɔso
         ŋ keni na so nna nɛnɛ.32 To, ade kikɛ be kaman, a naŋ daga ŋ ka naŋ malga beyirdapo ko malɛ be asheŋ n ti so
         a? Saŋɛ maŋ wɔtɔ nɛ n naŋ malga Gidiɔn nɛ Barak nɛ Samsen nɛ Jɛfta nɛ Deevid nɛ Samuɛl
         nɛ anebiana na be asheŋ. 33 Ŋkpal yirda so b daŋ kɔ efuliana ko ebi nna kena m pɔɔ bumo so n wora asheŋ nɛ a daga
         nseŋ nya kusɔ nɛ Ebɔrɛ daŋ nase kɔnɔ fanɛ e beeŋ sa na. B daŋ tiŋ n ti ebuluŋana be
         nnɔ nseŋ daŋ tiŋ n duŋ edɛgboŋana nseŋ daŋ tiŋ ŋ gelge etokobi be keta m mɔ bumo.
         34 B daa la bepɔshipo nna, ama b daŋ ki belempo. B daa kɔ eleŋ ashi kena to n daŋ tiŋ
         m pɔɔ befɔ be esoji so nɛ b shile n choŋ. 35 Ŋkpal yirda so, beche ko be bubuni daŋ tiŋi ashi luwu to nna n sa bumo. Le be basa
         ere be beko daŋ kini kesɔ kamooji be kebaawɔtɔ nna nseŋ shuli n shin nɛ b tɔrɔ bumo,
         saŋɛ na so baaŋ ba tiŋi luwu to n luri ŋkpa nɛ k bɔ na to. 36 Ŋkpal yirda so b daŋ wora beko eyurto nna nseŋ kuya bumo so nseŋ daŋ pɛ bede malɛ
         ŋ kre n ta bumo n ti ebuana. 37 Ŋkpal yirda so, b daŋ kpa beko ajembu m mɔ nseŋ daŋ chaŋɛ bede to ntuŋnyɔso nseŋ ta
         tokobi m mɔ bede malɛ. Ŋkpal yirda koŋwule na so beko daŋ dela mbolpɔ be nwɔl nɛ mboe
         be nwɔl nna a wɔ ketir to nɛ tɔrɔ nɛ nfɛlso be kekɔrfɛ to. 38 Le be basa ere kikɛ, durnya be kelela daa maŋ fo bumo peya so, amoso bumo be beko
         daa na kiyi to nna nɛ abeeana so nɛ abeelaŋana to nɛ amaŋana to nna.39 Kashenteŋto, bede kikɛ daŋ nya mbo, ŋkpal bumo be yirda so, ama bumo alɛ be ekama
         daa maŋ nya kusɔ nɛ Ebɔrɛ daŋ nase kɔnɔ fanɛ e beeŋ sa na. 40 Ŋkpal manɛ so, Ebɔrɛ daa kɔ kusɔ nɛ k bɔ kede ere gba nna n nase anyi. Mbe kusɔ nɛ
         e daŋ yili e la fanɛ anyi nɛ bumo be kegama nawule to nɛ baaŋ fɔr so n nyalɛ so.

An Tuto Ebɔrɛ nɛ mbe mbia be asheŋ121 To, naniere a daga fanɛ anyi, bumo nɛ le be eshɛda ere kulti anyi ere ka ta asɔ kama
         nɛ a bee kagle anyi ekpa ashi kebɛso na to na nɛ alubi mo nɛ a mar anyi so kpakpa
         na n lɛ nseŋ ta kenishipere n shile eshile nɛ k dese a jo anyi ere kanyitiso. 2 Men shin nɛ an ta anyi be anishi n yuu Yesu nɛ e la anyi be yirda ere be ejuŋkparpo
         nɛ esa nɛ e bee shin nɛ yirda bee yili to nɛnɛ a fo kumo be ekar na so. Mo e daŋ kpal
         kachako so be kagbenefuli mo nɛ k jo mo na so a maŋ ta kewu kedibi largato so be luwu
         na n tre shɛŋ nseŋ ji kumo nseŋ ya kaa tase Ebɔrɛ be kuwurputi be jisoso na. 3 Men fɛ kananɛ e maŋ ta kekishi damta mo nɛ alubiworapoana daŋ ta n tu mo na kikɛ n
         tre shɛŋ na be asheŋ ŋ keni, saŋɛ na so men maaŋ pɔ aba n shin nɛ menyi be ŋgbene
         e baa jija menyi.4 Ŋkpal manɛ so, menyi be kekɔ alubi n ju amo ashi menyi to kikɛ, men maŋ naŋ fo saŋɛ
         nɛ a daga fanɛ menyi be ŋklaŋ ka lar menyi to. 5 Men teŋ keleŋto be mmalga nɛ Ebɔrɛ bee malga a sa menyi fanɛ mbe mbia na so a? E yɛ:“M pibi, sa maŋ ta kananɛ Enyɛnpe niŋi fo ekpa na fanɛ kusɔ fɔmbinsaa maa pɔ aba ŋkpal e ka gberge fo kusoe so.6 Ŋkpal manɛ so, esa kama nɛ ma, Enyɛnpe na bee sha nɛ mee niŋi ekpansaa gberge ekama nɛ mee tre m pibi kusoe.”7 Men baa ji menyi be tɔrɔ nɛ k la ekpa be keniŋi na be kanyiti a nyi fanɛ Ebɔrɛ bee
         wora menyi fanɛ mbe mbia nna na, ŋkpal manɛ so, ebi mo e wɔtɔ nɛ mo tuto maa niŋi
         mo ekpa? 8 Nɛ men la mbia a wɔtɔ nɛ men tuto maa niŋi menyi ekpa kananɛ e bee wora mbe mbia kikɛ,
         kumo ere men baa nyi fanɛ mannɛ mbe mbia e la menyi na, ayurbi e la menyi na. 9 Nɛ men ta fanɛ an tuto kurgesoana durnya ere to, menyeeŋ wu fanɛ saŋko b daa niŋi
         a niŋi anyi ekpa nna nɛ an daa sa bumo bunyaŋ ŋkpal loŋ so. To, nɛ fo keni anyi be
         ayoyu be Etuto na, a maŋ daga fanɛ an nu n sa mo nseŋ nya ŋkpa a wɔtɔ a? 10 An tuto kurgesoana daŋ niŋi n niŋi anyi ekpaana kananɛ b daa fɛ fanɛ k walɛ nɛnɛ n
         sa bumo nchɛnnyɔ ko nna, ama Ebɔrɛ bre bee niŋi anyi ekpa nna ŋkpal anyi gbagba be
         kechɛto so, saŋɛ na so nɛ an tiŋ n tu mo n nya mbe kebaawɔtɔ cheembi na. 11 Ama kashenteŋ bre, saŋɛ nɛ b baa niŋi esa ekpa, mbe kagbene bee jija mo nna. Ama keniŋi
         na be kaman ekama nɛ e bii keniŋi na be kifito daŋ nya alelasheŋ be kebaawɔtɔ be kagbenefuli
         be tɔnɔ nna.Asɔ niŋiso be kefiɛso be asheŋ12 Amoso, men koso n wora menyi be enɔ pɔsoana nɛ amuli chichasoana ere eleŋto. 13 Men lɔŋɛ ekpa niŋiso nɛ menyee bɔla so na, saŋɛ na so, menyi to be bumo nɛ b maŋ kɔ
         eleŋ na maaŋ foe ekpa, ama baaŋ baa kɔ eleŋ.14 Men wora ania nɛ menyi nɛ basa kikɛ e baa wɔ ebel nɛ men baa kɔ kebaawɔtɔ cheembiana,
         ŋkpal manɛ so, esa kama maaŋ wu Ebɔrɛ na ama amodoŋwura baa kɔ kebaawɔtɔ cheembi nna.
         15 Men baa de so nɛ ekama e sa maŋ kaŋ lar Ebɔrɛ be kuwɔr be kakɛ na to nseŋ naa de so
         nɛ kekishi be nfɛra kama e sa maŋ luri menyi to n wul basa damta to n jija bumo be
         kebaawɔtɔ. 16 Men baa de so nɛ ekama e sa maŋ kaa kɔ kesakalea be kebaawɔtɔ ŋko a wɔtɔ a kplaŋ abɔrɛsheŋ
         so fanɛ kananɛ Isɔɔ daŋ kpal kejibi koŋwule pati so n ta mbe kenimu be nɛfa n fa na.
         17 Menyi alɛ gba nyi fanɛ kumo be kaman e ka daa naa sha kesɔ nɛfa na ashi mo tuto kutɔ,
         e daa maŋ naŋ nya kumo, ŋkpal manɛ so, e daŋ kɔ kenishipereso nɛ e nya ekpa n chɛrga
         ashi kusɔ nɛ e daŋ wora na to, ama e daa maŋ naŋ nya kumo be loŋ be ekpa.18 Men baa nyiŋi fanɛ men maŋ ba kebee mo nɛ baaŋ tiŋ m beta na ase nɛ edɛ wuloŋwuloŋ
         daa wɔ kumo so na. Ndoŋ nɛ tentembiri daŋ sɔ kakpa nɛ kaboŋ daŋ wora gbrum nɛ kumo
         be kaman nɛ afugboŋ ko daŋ ba na. 19 Kebee koŋwule na so nɛ kabel daŋ shu nɛ ebɔl daŋ ponte to na. Basa na ka nu ebɔl na
         nɛ b kule Mosis fanɛ b sa maŋ naŋ nu mmalga kama n ti so. 20 Ŋkpal manɛ so, b daa maaŋ tiŋ ŋ keta kamalga mo nɛ k daŋ kaŋɛ fanɛ: “Hale nɛ kusɔbɔya
         gba beta kebee ere, b kpa mo ajembu m mɔ” na. 21 Kashenteŋto, kakpa na kikɛ daŋ ba ki kanaŋ ko nna hale nɛ Mosis gba kaŋɛ: “Kufu pɛ
         ma nna nɛ mee chicha.” 22 Ama menyi ere ba Zayɔn be kebee na so, ebɔrɛso be Jerusalɛm nɛ k la Ebɔrɛ nɛ e wɔ
         ŋkpa to be kade to na. Ndoŋ nɛ emalaika ŋgboŋto ŋgboŋto wɔ na. 23 Men ba Ebɔrɛ be ewurkoŋ nyɛnsoana nɛ Ebɔrɛ sibɛ bumo be atre n nase ebɔrɛso na be
         kagbenefuliso be nshɛr to nna na. Men ba Ebɔrɛ nɛ e la basa kikɛ be demujipo na kutɔ
         nna nseŋ naŋ ba belelapo nɛ e ta bumo be ayoyu ŋ ki cheembi na kutɔ nna na. 24 Men ba Yesu nɛ e la kɔnɔkoŋwule be ŋkre popɔr be elɔŋɛpo nsaa la esa nɛ b ta mbe ŋklaŋ
         ŋ ŋmenyaŋ n wurge nɛ ŋklaŋ na bee ji kusɔ nɛ k chɔ Ebel be ŋklaŋ na be asheŋ peya
         na kutɔ.25 Men baa de so nsaa maŋ kaŋ kini kenu esa nɛ e bee malga na be mmalga na. Basa nɛ b
         daŋ kini kenu durnya ere to be ebɔl nɛ k daŋ fiɛ bumo so na daa maŋ tiŋ ŋ gelge bumo
         be kasogberge. Nɛ ebɔl ka shi ebɔrɛso ba fiɛ anyi ere so nɛ an kini kenu, nuso nɛ
         anyeeŋ wora ŋ gelge kumo be kasogberge! 26 Amo be jemanɛ na mbe ebɔl daŋ gbuŋgbuŋ kasawule nna, ama naniere bre e nase kɔnɔ nna
         ŋ kaŋɛ le: “Kela koŋwule nɛ meeŋ naŋ gbuŋgbuŋ kasawule, ama mannɛ fanɛ kasawule nawule,
         meeŋ gbuŋgbuŋ ebɔrɛso gba n ti so.” 27 Kananɛ e kaŋɛ ere ŋini fanɛ e beeŋ tia asɔ nɛ b to nɛ a beeŋ tiŋ ŋ gbuŋgbuŋ to na
         nna na. E beeŋ wora loŋ nɛ asɔ nɛ a maaŋ tiŋ ŋ gbuŋgbuŋ to na e ka.28 Amoso, men shin nɛ an baa chɔrɔ Ebɔrɛ ŋkpal an ka beeŋ nya kuwura mo nɛ k maaŋ tiŋ
         ŋ gbuŋgbuŋ to na n luri to so. Men shin nɛ an baa bɔla ekpa mo nɛ k bee par Ebɔrɛ
         so a ta kabɔrɛŋana nɛ kufu a bunyaŋ mo. 29 Ŋkpal manɛ so, anyi be Ebɔrɛ na du fanɛ edɛ chɔɔso nna a mur basa.

Kewora asheŋ m par Ebɔrɛ be asheŋ131 Men ba kraa wɔtɔ a sha abar fanɛ keniopibiana ashi Kristo to. 2 Men nyiŋi a sɔ befɔ ashi men peana, ŋkpal manɛ so, beko daŋ wora loŋ n sɔ emalaika
         bumo peana a maŋ pin b ka la emalaika. 3 Men baa nyiŋi bumo nɛ b wɔ kabuti to na fanɛ menyi nɛ bumo kikɛ nɛ b ti ebu na nseŋ
         naa nyiŋi bumo nɛ baa tɔrɔ nfɛlso na fanɛ menyi alɛ gba ka bee ji loŋ be tɔrɔ na.4 A daga fanɛ ekama e baa bunyaŋ kakil nsaa maŋ ta eyurpi a wɔ kakil to, ŋkpal manɛ
         so, Ebɔrɛ beeŋ gberge bekama nɛ b kɔ kesakalea nɛ bekama nɛ b wɔtɔ a kɔ kusɔjigaya
         be kebaawɔtɔ kusoe.5 Men lara menyi be ŋgbeneana ashi kemansherbisha to nseŋ shin nɛ asɔ nɛ men kɔ na e
         baa kukwe menyi, ŋkpal manɛ so, Ebɔrɛ kaŋɛ fanɛ: “M maaŋ yige menyi kikɛ, ma alɛ maaŋ
         kplaŋ menyi so kikɛ.” 6 Amoso, menyeeŋ tiŋ m puchi ŋ kaŋɛ fanɛ:“Enyɛnpe e la ma echɛtopo, m maaŋ baa lɔ kufu.Manɛ nɛ nyiŋgbasa beeŋ tiŋ n wora ma?”7 Men baa nyiŋi menyi be benimuana nɛ b daŋ malga abɔrɛsheŋ n sa menyi na n fɛ kananɛ
         bumo be lalaloge be kebaawɔtɔ daŋ ba kaa du nsaa kute bumo be yirda na to.8 Ndere nɛ kabre nɛ saŋkikɛ, Yesu Kristo wɔ ŋkpa to nna mbaanaayɔ. E maa chɛrga kikɛ.9 Men sa maŋ shin nɛ keŋini be nnaŋ to nɛ a wɔtɔ ere e fule menyi kikɛ nɛ men foe ekpa.
         Ebɔrɛ be kuwɔr be kakɛ e daga kebaaleŋ menyi be ŋgbeneana to, mannɛ edaŋkaresheŋ be
         ekpaana be ajibi nɛ a maŋ kɔ tɔnɔ n sa basa nɛ b ji amo na. 10 An kɔ anyi be bɔrɛsure mo nɛ bumo nɛ baa shuŋ wajɛlambu na akpa na maŋ kɔ ekpa nɛ
         b ji bɔrɛsure na so be sargajibi na. 11 Bɔrɛmatapo nimuso nɛ e daa ta asɔbɔya be ŋklaŋ a luri acheembiana to be kakpa cheembi
         na to lara sarga ŋkpal alubiana so, ama asɔbɔya na bre, b daa ta amo nna a lar keeyi
         to a yɔ kiyi to be kakpa nɛ basa maŋ wɔ n ya chɔɔ. 12 To, loŋ so nɛ Yesu gba daŋ ji tɔrɔ kade na be ekarso nɛ e tiŋ m bɔla mo gbagba be
         ŋklaŋ so n shin nɛ mbe basa e ki cheembi na. 13 Amoso, men shin nɛ an lar keeyi na to n yɔ mo kutɔ n ya tu mo n ji mbe ŋaba nɛ b ŋaba
         mo na. 14 Ŋkpal manɛ so, nfe ere, anyi maŋ kɔ kade mo nɛ k baa wɔtɔ mbaanaayɔ, kade mo nɛ k
         beeŋ ba na be ekpa nɛ anyee keni.15 Amoso, men shin nɛ an baa di Ebɔrɛ epaŋ saŋkikɛ fanɛ anyi be sarga mo nɛ anyee bɔla
         Yesu so a ta anyi be nnɔ a ji mbe ketre be eleŋ be shɛda na. 16 Menyi alɛ e sa maŋ teŋ kebaawora kelela nɛ kebaata menyi be asɔana a chɛ abar to so,
         ŋkpal manɛ so, loŋ be esarga e naa par Ebɔrɛ.17 Men baa nu a sa menyi be bejuŋkparpoana nsaa sɔ bumo be atande. Bumo e naa keni menyi
         be ayoyu so fanɛ basa nɛ Ebɔrɛ beeŋ ba bishi bumo menyi be asheŋ. Men baa nu a sa
         bumo nɛ b tiŋ n shuŋ bumo be ashuŋ kagbenefuliso, mannɛ kagbenejijaso, ŋkpal manɛ
         so, keshuŋ ashuŋ kagbenejijaso maaŋ chɛ menyi to kuraa.18 Men baa kule Ebɔrɛ a sa anyi. An baa nyi geeŋ fanɛ anyi be nfɛra ka niŋi, anyi alɛ
         be kasha e la fanɛ, saŋkikɛ an baa wora asɔ nɛ a bɔla ekpa. 19 Kusɔ nɛ m baa sha keŋini menyi nɛ men baa wora ga a ti so e la fanɛ men baa kule Ebɔrɛ
         nɛ e shin nɛ n nya ekpa manaŋ n yɔ menyi kutɔ.Esibɛpo na be kabɔrɛkule be asheŋ20 Ebɔrɛ bɔla ŋklaŋ nɛ a bee ti kɔnɔkoŋwule be ŋkre nɛ k maŋ kɔ ekar na so n tiŋi an
         Nyɛnpe Yesu nɛ e la mbolpɔkenipogboŋ nɛ e bee keni mbe mbolpɔ so na ashi luwu to.21 Kagbenewushi be Ebɔrɛ na e shin nɛ kusɔ lela kama nɛ k walɛ keta n shuŋ mbe kushuŋ
         na e bɔla menyi to. Ma alɛ naa kule mo fanɛ e bɔla Kristo so n wora kusɔ nɛ k bee
         par mo ashi anyi to. Kemaŋkura e baa la Yesu Kristo na peya mbaanaayɔ. Amɛn.Lalaloge be mmalga be asheŋ22 Ŋ kurgepoana, mee kule menyi nna fanɛ men ji kanyiti n nu ma keleŋto be kamalga ere,
         ŋkpal manɛ so, kawɔl ere ŋ ka sibɛ menyi ere baa maŋ shi ko.23 Mee sha fanɛ men pin fanɛ b lara an kurgepo Timoti ashi kabuti to. Amoso, nɛ e kaŋ
         wule m ba nfe, ma nɛ mo e naaŋ ba wu menyi.24 Men chɔrɔ menyi be bejuŋkparpoana nɛ Ebɔrɛ be basa kikɛ. Bekurgepo mo nɛ b shi Itali
         na bee chɔrɔ menyi.25 Ebɔrɛ be kuwɔr be kakɛ e baa wɔ menyi kikɛ so.JEEMSKawɔl nɛ b sibɛ n sa Hibruwebi naJeemsJemKAWƆL NƐJEEMSSIBƐ NA

11 Kawɔl ere shi ma Jeems nɛ n la Ebɔrɛ nɛ Enyɛnpe Yesu Kristo be kenya na kutɔ nna a
         yɔ menyi Israɛlebi be nnaŋ kuduanyɔ nɛ men pesaŋ to a wɔ durnya kikɛ to na kutɔ. Mee
         chɔrɔ menyi kikɛ.Yirda nɛ kanyiasheŋ be asheŋ2 Ŋ kurgepoana, saŋkama nɛ men baŋ luri kechɔŋkeni be yiri kikɛ to, men shin nɛ men
         be ŋgbene e baa fuli menyi. 3 Ŋkpal manɛ so, men nyi fanɛ nɛ men baŋ pɔɔ kechɔŋkeni na so a yirda Ebɔrɛ, menyeeŋ
         nya eleŋ n ti so a tiŋ a pɔɔ kechɔŋkeni be yiri kikɛ so. 4 Men baa shin nɛ men be kechɔŋkeni be eleŋ e baa yɔ anishito a wora keshi saŋkama a
         ti so nɛ men be eda e ba kaa walɛ nɛnɛ a maa paŋ kelela kikɛ.5 Ama menyi to be ekama nɛ e maŋ kɔ kanyiasheŋ nsaa pin kusɔ nɛ e beeŋ wora a gben,
         amodoŋwura e kule Ebɔrɛ nɛ e chɛ mo to, ŋkpal manɛ so, Ebɔrɛ e naa bugi kagbene a
         sa basa asɔ nsaa maa bishi bumo nnɔ. Amoso, fo kama nɛ fo kule mo kanyiasheŋ, fo maaŋ
         paŋ kumo. 6 Ama fo kama nɛ fo kule mo kusɔ kama, fo yirda fanɛ e beeŋ sa fo kumo nsaa maa wora
         shikashika, ŋkpal manɛ so, esa kama nɛ e bee kule Ebɔrɛ asɔ nsaa wora shikashika,
         du fanɛ afugboŋ ka bee kaa ketili nchu so a yɔ a ba na nna. 7 Loŋ be esa e sa maa fɛ kenya shɛŋ Ebɔrɛ kutɔ, 8 ŋkpal manɛ so, nfɛranyɔnyɔwura be asheŋ woraso kikɛ maa lar anishi.Keshin nɛ fo kagbene e baa fuli fo be asheŋ9 Ekurgepo kama nɛ e maŋ la shɛŋ basa kutɔ e shin nɛ mbe kagbene e baa fuli mo fanɛ
         mbe ketre dii Ebɔrɛ be anishito. 10 Ekurgepo kama malɛ nɛ e la damawura e baa shin nɛ mbe kagbene e baa fuli mo fanɛ Ebɔrɛ
         bar mo kaseto, ŋkpal manɛ so, e maaŋ chɛr nɛ mo nɛ mbe asɔ na e mur fanɛ kananɛ kusɔ
         duuso be atoto maa chɛr nsaa wɔl a buri to a tɔr na. 11 Epeŋi e naa kaa nyaŋɛ le nyaŋnyaŋ a chɔɔ keduuso nɛ k bee wɔl a jija kumo be atoto
         be kela nsaa gbete a tɔr. To, loŋ gbagba chap e naa wora damawura. E bee kaa wɔ mbe
         ashuŋ to nna nɛ luwu e ba tu mo.Kewora esa ŋ keni be asheŋ12 Ekama nɛ e pɔɔ kechɔŋkeni so, kagbenefuli beeŋ baa wɔ mo to, ŋkpal manɛ so, Setani
         baŋ chɔ mo ŋ keni ŋ gben. Ebɔrɛ beeŋ sa mo mbe ŋkpa nɛ e nase kɔnɔ fanɛ e beeŋ sa
         bekama nɛ baa sha mo na. 13 Ekama nɛ e luri kechɔŋkeni to e sa maŋ kaŋɛ le: “Ebɔrɛ e fule ma n wɔtɔ kulubi na
         to,” ŋkpal manɛ so, shɛŋ shɛŋ maaŋ tiŋ n shin nɛ Ebɔrɛ e wora kulubi, mo alɛ gbagba
         maa fule esa a wɔtɔ kulubi to. 14 Kusɔ nɛ k bee fule esa a wɔtɔ kulubi to e la mo gbagba be kayɛlga lubi. Le be kayɛlga
         ere baŋ pɔɔ mo so, k bee gberge mo nna a luri kulubi to. 15 Kulubi malɛ baŋ ba wora keshi, kumo be lalaloge e la luwu.16 Ŋ kurgepo shasoana, men sa maŋ fule men be amu.17 Kelela be yiri kikɛ nɛ kakɛ lela kikɛ bee shi ebɔrɛso nna a ba. Ebɔrɛ nɛ e to kefulto
         na kutɔ nɛ asɔ na kikɛ bee shi a ba. Ebɔrɛso be kefulto bee kaa chɛrga a bar tentembiri,
         ama Ebɔrɛ bre maa chɛrga kikɛ. 18 Mo gbagba e yili kumo fanɛ e bɔla mbe kashenteŋ be kamalga na to n shin nɛ an ki mbe
         kepɔrso kikɛ be basa juŋkparso.Kebaanu nsaa wora be asheŋ19 Ŋ kurgepo shasoana, men ta kesheŋ ere n wɔtɔ ŋgbene to a nyi fanɛ ekama e baa nya
         manaŋ a nu asheŋ, ama e sa maa nya manaŋ a malga asheŋ ŋko a nya agbo manaŋ manaŋ,
         20 ŋkpal manɛ so, mannɛ kanya agbo so nɛ esa bee bɔla a wora alelasheŋ nɛ a bee par Ebɔrɛ.
         21 Amoso, men lara kulubi be yiri kikɛ menyi to nsaa gelge asheŋ lubi nɛ a kulti menyi
         na kikɛ. Men sɔ Ebɔrɛ be kamalga nɛ e ta n wɔtɔ men be ŋgbene to na a du boeŋ, ŋkpal
         manɛ so, kamalga na e naa tiŋ a mɔlga men be ayoyu ashi luwu to. 22 Ama men baa la benupo nɛ baa nu a wora nsaa maa nu kamalga na jiga a fule men be amu.
         23 Nɛ men baa nu kamalga na nsaa maa wora asɔ nɛ k bee ŋini na, men du fanɛ esa nɛ e
         keni digi to n wu mbe kumu 24 nseŋ ta digi na n nase nseŋ teŋ kananɛ mbe anishiakpa du epul na to na nna. 25 Ama nɛ esa baa ta mbe nfɛra kikɛ a wɔtɔ Ebɔrɛ be mbraana nɛ a maŋ kɔ kulubi amo to
         kikɛ nsaa tiŋ a lara basa alubi to na to a maa teŋ asɔ nɛ e koya na so nsaa kɔ amo
         to kpakpa a wora asɔ nɛ a bee ŋini na, Ebɔrɛ beeŋ nɛfa amodoŋwura.26 Esa kama nɛ e yɛ e bee bɛ Ebɔrɛ so nsaa maa de mmalga nɛ a bee lar mbe kɔnɔ to so
         bee fule mbe kumu nna, nɛ mbe kebɛso na malɛ la kebɛso fuloŋ. 27 Kashenteŋ nɛ kagbene koŋwuleso be kebɛso nɛ Ebɔrɛ Etuto na bee sha fanɛ basa e baa
         kɔ e la kebaachɛ amunibi nɛ bekulpocheana nɛ b wɔ awurfoŋ to to nsaa de mo gbagba
         be kumu so nɛ durnya to ebi be alubi e sa maŋ jija mo.

Men sa maa kɔ ŋkpɛato be asheŋ21 Ŋ kurgepoana, ŋkpal men ka yirda an Nyɛnpe Yesu Kristo nɛ kemaŋkuragboŋ wɔ mo so na
         so, men sa maa kɔ ŋkpɛato. 2 An ta fanɛ basa anyɔ ko e ba men be nshɛr to nɛ eko la damawura m buu asɔ lela nseŋ
         wɔtɔ eshuwa be mpinibi ashilbi to, nɛ emo na malɛ la etirpo nseŋ buu asɔ farbi, 3 nɛ men sa damawura na bunyaŋ ga nseŋ kaŋɛ mo le: “Ba chena kabɛ lela ere so nfe,”
         kumo be kaman nɛ men kilgi ŋ kaŋɛ etirpo na malɛ le: “Choŋ n yili ndoŋ ere,” ŋko “Ya
         chena ekarso ndoŋ ere.” 4 Le be mmalga ere maŋ walɛ, ŋkpal manɛ so, nfɛra lubi so nɛ men yil a kpɛa to na.5 Ŋ kurgepo shasoana, men baa nyi fanɛ basa nɛ b maŋ kɔ shɛŋ basa be anishito na nɛ
         Ebɔrɛ lara fanɛ b yirda Yesu Kristo nseŋ ki damawuraana ashi Ebɔrɛ be anishito nseŋ
         nya n luri mbe kuwura mo nɛ e nase kɔnɔ fanɛ e beeŋ sa basa nɛ baa sha mo na to. 6 Ama le be basa ere nɛ menyi ere bee fɛl ŋkeshin nɛ mannɛ damawuraana e naa kaa tɔrɔ
         menyi nsaa nyaŋ menyi a yɔ edemujikpaana na a? 7 Bumo damawuraana koŋwule na chap e naa kaa malga a gbiti Yesu Kristo be ketre lela
         nɛ basa ta a tre menyi na. 8 Le nɛ abɔrɛsibɛ na bee kaŋɛ: “Baa sha fo barkasa fanɛ kananɛ fee sha fo kumu.” Le
         be mbra ere shi Ebɔrɛ be kuwura na to nna m ba, nɛ fo kama nɛ fo bɛ kumo so, fo wora
         nɛnɛ. 9 Ama nɛ fo kpal kananɛ basa du so a bunyaŋ bumo nsaa fɛl beko, kulubi nɛ fee wora na,
         Ebɔrɛ malɛ kutɔ fo tɔr ntaŋ. 10 Nɛ esa kaŋɛ fanɛ e bee bɛ Ebɔrɛ be mbraana na kikɛ so nseŋ wora n da amo to be kukoŋwule
         gba so, amodoŋwura tɔr Ebɔrɛ be ntaŋana kikɛ. 11 Ŋkpal manɛ so, Ebɔrɛ koŋwule nɛ e kaŋɛ fanɛ: “Men sa maa kɔ kesakalea” na koŋwule
         na e kaŋɛ le: “Men sa maa mɔ abar.” Amoso, nɛ esa maŋ tɔr kesakalea be ntaŋ gba nseŋ
         mɔ esa, e tɔr Ebɔrɛ be ntaŋana na kikɛ. 12 Amoso, men be mmalga nɛ men be asheŋ woraso kikɛ to, men baa nyiŋi fanɛ kachako Ebɔrɛ
         beeŋ bɔla mbe mbraana nɛ a bee lara basa alubi to na so ŋ keni ekama be kebaawɔtɔ
         to n ji mo demu. 13 Esa nɛ e maa wu mo braana kuwɔr, kachɛ nɛ Ebɔrɛ bee ji amodoŋwura demu e maaŋ wu mo
         alɛ gba kuwɔr. Ama esa nɛ e bee wu basa kuwɔr, Ebɔrɛ beeŋ wu amodoŋwura kuwɔr a chɔ
         loŋ.Yirda nɛ asheŋ woraso be asheŋ14 Ŋ kurgepoana, esa baŋ kaŋɛ fanɛ e yirda Ebɔrɛ nsaa maa wora yirda be ashuŋ shunso,
         manɛ be kifi e wɔ mbe yirda na to? Ebɔrɛ beeŋ kpal le be yirda so m mɔlga mo a? 15 An ta fanɛ fo barkasa ebɛsopo kɔ asɔ farbi nna a buu, mo alɛ maŋ naa kɔ kusɔ jiso
         nɛ e ji, 16 nɛ fo wu mo nseŋ kaŋɛ mo le: “Ebɔrɛ e chɛ fo to nseŋ sa fo asɔbuuso lela nɛ ajibi,”
         fo alɛ maŋ chɛ mo to n sa mo asɔ nɛ a daga, mannɛ asheŋ fuloŋ nɛ fo wora ere a? 17 To, loŋ gbagba chap nɛ keyirda Ebɔrɛ du fanɛ nɛ esa baŋ kaŋɛ fanɛ e yirda Ebɔrɛ nsaa
         maa kɔ yirda be ashuŋ shunso, amodoŋwura be yirda na la yirda wuso nna.18 Nɛ menyi to be ekama kaŋɛ ma fanɛ esa ko wɔtɔ a kɔ yirda nɛ eko malɛ wɔtɔ a kɔ yirda
         be ashuŋ shunso, meeŋ kaŋɛ amodoŋwura fanɛ e ŋini ma kananɛ esa beeŋ wora ŋ kini yirda
         be ashuŋ shunso be kewora nsaa bɛ Ebɔrɛ so nɛ kashenteŋ. Kumo be kaman nɛ ma alɛ e
         bɔla ma ashuŋ shunso so ŋ ŋini mo kananɛ kashenteŋ be yirda du. 19 Fo yirda fanɛ Ebɔrɛ koŋwule e wɔtɔ. To, fo wora nɛnɛ, ama baa nyi fanɛ mbuibi lubi
         gba bee shuli fanɛ Ebɔrɛ koŋwule e wɔtɔ nɛ kumo alɛ bee keta bumo kufu nɛ baa chicha.
         20 Ewulpo e la fo nɛ fo maŋ nyi fanɛ esa baŋ kaŋɛ fanɛ e yirda Ebɔrɛ nsaa maa wora yirda
         be ashuŋ shunso, mbe yirda na la yirda fuloŋ nna a! 21 An ta fanɛ an nananyɛn Eebraham ŋ keni kusɔ nɛ k ba nɛ Ebɔrɛ daŋ yili kumo fanɛ mo
         ere Eebraham maŋ kɔ kulubi mo to na. E ka daŋ shuli n ta mo pibi Aizek nɛ e ya lara
         sarga n sa Ebɔrɛ na so so nɛ Ebɔrɛ daŋ yili kumo fanɛ e maŋ kɔ kulubi mo to na. 22 To, kede e naa ŋini fanɛ Eebraham be kebaawɔtɔ to yirda nɛ kumo be ashuŋ shunso e
         naa yɔ. E daŋ yirda Ebɔrɛ nseŋ daŋ naa wora alelasheŋ. Le malɛ be kebaawɔtɔ ere e
         naa ŋini e ka daŋ yirda Ebɔrɛ kashenteŋto. 23 Loŋ malɛ e naa shin nɛ abɔrɛsibɛ na be kɔnɔ bee bɔlɔ fanɛ Eebraham yirda Ebɔrɛ nɛ
         Ebɔrɛ yili kumo fanɛ e maŋ kɔ kulubi mo to na. Amoso nɛ Ebɔrɛ daŋ tre mo mo teri na.
         24 To, le e naa ŋini fanɛ esa be ashuŋ shunso so nɛ Ebɔrɛ bee yili kumo fanɛ esa na maŋ
         kɔ kulubi mo to, mannɛ amodoŋwura be yirda nawule so.25 An naŋ ta sakaleche Reehab, mannɛ kelela nɛ e daŋ wora Israɛlebi be mbɔ ŋ keta bumo
         kufɔ nseŋ ŋini bumo ekpa nɛ b bɔla ŋ gelge bumo doŋana n yɔ na so e shin nɛ Ebɔrɛ
         daŋ yili kumo fanɛ e maŋ kɔ kulubi mo to na a?26 To, ade kikɛ e naa ŋini fanɛ yirda nɛ k maŋ kɔ ashuŋ shunso du jiga nna fanɛ esa be
         kiyoyu ka lar mo to nɛ e ki ebuni a dese na nna.

Kudonduloŋ be asheŋ31 Ŋ kurgepoana, men be bedamta e sa maa kɔ a fin fanɛ men ki beŋinipoana, ŋkpal manɛ
         so, asheŋ nɛ Ebɔrɛ beeŋ yili so n ji anyi beŋinipo demu shi a chɔ basa pɔtɛ peya.
         2 An kikɛ bee kaa wora a foe ekpa. Amoso, esa nɛ mo ere maa malga a foe ekpa, kumo ere
         kulubi kikɛ maŋ wɔ mo to nɛ mo alɛ bee tiŋ a pɔɔ kulubi be yiri kikɛ so ashi mbe kebaawɔtɔ
         to. 3 An ta fanɛ gbaŋɛ. Nɛ esa baa sha fanɛ gbaŋɛ e nu n sa mo, e bee ta kebarga nna n wɔtɔ
         kumo be kɔnɔ to nɛ e tiŋ n shin nɛ k yɔ kaplɛkama nɛ e bee sha. 4 An naŋ ta fanɛ ekuloŋgboŋ nɛ afugboŋ bee kaa kɔ a na nchu so na. Kebaŋɛ nɛ katɛrɛ
         bee kaa ta a niŋi kumo a yɔ kaplɛkama nɛ e bee sha. 5 To, loŋ gbagba chap nɛ esa be kudonduloŋ du. K maŋ shi, ama kumo alɛ bee ji asɔgboŋ
         be njɔŋ ga.Ekama nyi kananɛ edɛ be kudondulombi ka bee tiŋ a chɔɔ kupuŋgboŋ ŋko? 6 To, nyiŋgbasa be kudonduloŋ malɛ gba du fanɛ edɛ nna. K la kusɔbi nna a wɔ esa be
         kɔnɔ to, ama kumo alɛ kulubi be yiri kikɛ e bɔla kumo to a shin nɛ alubi na bee sɔ
         mbe eyur kikɛ to a jija mbe kebaawɔtɔ kikɛ nyam. K du fanɛ kudonduloŋ na ka kɔ edɛ
         nna nɛ edɛ na malɛ shi Setani gbagba kutɔ a chɔɔ basa. 7 Basa bee tiŋ a bela nseŋ tiŋ m bela kupuŋ to be asɔbɔya nɛ mbuibi nɛ asɔ gbeyeso nɛ
         nchu to be asɔ keniso kikɛ, 8 ama esa kama maaŋ tiŋ m pɔɔ kudonduloŋ bre so. K bee juge asheŋ to ga nsaa kɔ kɔrtɔ
         lubi nɛ k bee bar luwu. 9 Anyi be adonduloŋ na nɛ anyee kaa ta a di an Nyɛnpe Etuto na epaŋ nseŋ naa ta amo
         a tege an braana nɛ Ebɔrɛ pɔr nɛ b du fanɛ mo gbagba na. 10 Kɔnɔ koŋwule na to nɛ epaŋ be kedi be mmalga nɛ katege be mmalga kikɛ bee shi. Ŋ kurgepoana,
         loŋ maŋ daga kikɛ. 11 Kebuye koŋwule maa pete nchu lela kleŋklembi nɛ nchu bɛso. 12 Ŋ kurgepoana, menyi alɛ gba baa nyi mangodibi ka maaŋ tiŋ n sɔr apɔl nseŋ naa nyi
         kapibidibi ka maaŋ tiŋ n sɔr emaŋgo ŋko? Loŋ koŋwule na nɛ esa maaŋ tiŋ n nya nchu
         belbelso ashi nchu kerkra to.Ebɔrɛso be kanyiasheŋ be asheŋ13 Menyi to be emo e kɔ kanyiasheŋ nsaa nyi ashuŋ to? Amodoŋwura e ta mbe kebaawɔtɔ lela
         a du boeŋ nsaa wora asheŋ nɛ a daga. 14 Ama fo kama nɛ fo la kumukpakpasowura nsaa kɔ yurkishi a fɛ fo nawule be asheŋ so,
         kumo ere fo sa maa ji njɔŋ a ku efɛ a kaŋɛ fanɛ fo kɔ kanyiasheŋ. 15 Mannɛ ebɔrɛso nɛ loŋ be kanyiasheŋ shi, durnya ere to nɛ k shi a la basa be nfɛra
         lubiana be asheŋ nɛ a shi ayoyu lubi kutɔ. 16 Kaplɛkama nɛ yurkishi wɔ nɛ basa bee fɛ bumo nawule be asheŋ so, kɔnɔkoŋwule maŋ wɔ
         ndoŋ she kulubi be yiri kikɛ. 17 Kanyiasheŋ nɛ k shi ebɔrɛso na bre maŋ kɔ kulubi kikɛ kumo to. Kumo e naa bar kagbenewushi
         nsaa shin nɛ basa du boeŋ nsaa shuli a nu asheŋ nɛ basa pɔtɛ bee kaŋɛ. Kuwɔr nɛ alelasheŋ
         e bɔlɔ kumo to. Esa nɛ e kɔ loŋ be kanyiasheŋ maŋ la nfɛranyɔnyɔwura, mo alɛ maŋ kɔ
         kebirkɔnshi. 18 Bumo nɛ b kɔ kagbenewushi e naa bar kagbenewushi basa to nɛ kumo alɛ be lalaloge la
         alelasheŋ be kewora.

Durnya be kasha be asheŋ41 Manɛ e naa bar ana? Manɛ e naa bar nlu nɛ a wɔ menyi to na malɛ? Kusɔ nɛ k bee bar
         amo nde: Men be nyɛlga lubi e naa kaa kɔ menyi to a leŋ menyi a wɔtɔ nlu na to. 2 Kumo e la fanɛ asɔ ko nɛ menyee kaa kɔ a fin kenishipereso a gben nsaa kpal loŋ so
         a sha kemɔ men braana. Menyee kaa yɛlga men braana gba be asɔ ŋkaa maa nya nsaa kpal
         loŋ so a kɔ nlu nɛ ana. Men ka maa kule Ebɔrɛ so e shin nɛ men maŋ kɔ asɔ nɛ menyee
         sha na. 3 Menyee kaa kule Ebɔrɛ asɔ saŋko malɛ ŋkaa maa nya amo, ŋkpal manɛ so, nfɛra lubi nɛ
         men kɔ a kule amo a sha fanɛ men ta amo n wora men gbagba be kejimuni be aparsheŋ.
         4 Basa nɛ esa maaŋ tiŋ n yirda ere! Men maŋ nyi fanɛ nɛ esa baa la Ebɔrɛ mo teri, amodoŋwura
         malɛ nɛ durnya ere to be asɔ maa ji a kra abar ŋko? To, esa kama nɛ e bee ta mbe kasha
         a wɔtɔ durnya ere be asɔ to, bee ta mbe kumu nna a ki Ebɔrɛ mo doŋ na. 5 Ŋko menyee tama fanɛ abɔrɛsibɛ na ka bee kaŋɛ fanɛ: “Ebɔrɛ be kenishi pere kiyoyu
         nɛ e ta n wɔtɔ anyi to na so ga na,” maŋ kɔ kifi nna a? 6 K kɔ kifi, ama Ebɔrɛ be kuwɔr e shi ga. Abɔrɛsibɛ na malɛ e naa kaŋɛ loŋ fanɛ: “Ebɔrɛ
         maa shuli a sa kamoowuwuraana, basa nɛ b maŋ kɔ kamoowu nɛ e bee wu kuwɔr.”7 Amoso, men baa ta men be amu a bɔɔ Ebɔrɛ enɔ. Men sa maa sa Setani kashuli kikɛ. Loŋ
         e naaŋ shin nɛ e baa shile menyi. 8 Men firgi n taga to Ebɔrɛ nɛ e firgi n taga to menyi. Alubiworapoana nɛ nfɛraanyɔnyɔwuraana
         ere, men lara men be enɔana nɛ ŋgbene ashi alubi be kewora to. 9 Men shin nɛ men be ŋgbene e baa jija menyi nɛ men baa boŋ to a shu ŋkpal men be alubi
         na so. Men shin nɛ men be emushe nɛ men be ŋgbenefuli e ki kushu nɛ kenawule be ŋgbenejija.
         10 Men baa yɔɔ men be amu Ebɔrɛ be anishito nɛ e maŋ menyi so.11 Ŋ kurgepoana, men sa maa ji abar be asheŋ a wu abar kulubi. Ekama nɛ e ji mo barkasa
         be asheŋ n wu mo kulubi e bee ji mbra na be asheŋ a wu kumo kulubi nna na. Fo kama
         malɛ nɛ fo wu mbra na kulubi, kumo ere fo maŋ naa nu a sa mbra na nna na, ama fo ki
         esa nɛ e bee ji kumo demu. 12 Ebɔrɛ nawule e la esa nɛ e bee nase mbra na, mo alɛ nawule e la kumo be Demujipo.
         Mo nawule e naaŋ tiŋ m mɔ nseŋ naaŋ tiŋ n sa ŋkpa. Nɛ fo alɛ nyiŋgbasa e la wanɛ nɛ
         fo tiŋ n ji fo barkasa demu?Kebaaji njɔŋ be asheŋ13 Menyi nɛ menyee kaa kaŋɛ le: “Kabre ŋko echefo anyeeŋ yɔ le nɛ le be kade to n ya
         chena ndoŋ kafɛ n ji yawu n dii dama na” e nu nfe. 14 Men maŋ nyi kusɔ nɛ k beeŋ wora echefo gba. Manɛ e la men be ŋkpaana ere? Men be ŋkpaana
         ere du fanɛ kenyɔlɔ nna, a maa chɛr nseŋ naa yɔ epul na to. 15 Kusɔ nɛ k daga fanɛ men baa kaŋɛ e la: “Nɛ Ebɔrɛ shuli nɛ ŋkpa kraa wɔtɔ, anyeeŋ wora
         le nɛ le.” 16 Ama menyi ka maa kaŋɛ loŋ ere, menyee wu men be amu nna na nsaa ji njɔŋ. Loŋ malɛ
         maŋ walɛ.17 Fo kama malɛ nɛ fo nyi kusɔ nɛ k daga nsaa maŋ wora kumo, fo wora kulubi nna na.

Damawura lubiana be asheŋ51 To, damawuraana, men nu nfe. Men baa boŋ to a shu ŋkpal alemaŋkar be tɔrɔ nɛ k bee
         ba menyi so na so. 2 Men be ekpanjawu to be asɔ teŋ fara a jija nɛ elala fara a ji men be asɔbuuso. 3 Men be eshuwa nɛ egbiti gba kreŋ so a jija. Amo be kananɛ a du na e naa ŋini fanɛ
         men maŋ wora n nyalɛ nɛ kumo alɛ naa ji a luri men be eyurana to fanɛ edɛ na. Lalaloge
         be nchɛ to nɛ an wɔ na, ama men keni kananɛ men bela asɔ damta m miiri so n yili loŋ.
         4 Basa nɛ men shin nɛ b dɔ menyi, men kini keka bumo nɛ baa shu a ŋini basa kikɛ, bumo
         nɛ men ber paa nɛ b teŋi men be asɔ na gba be eyur nyaŋ bumo nɛ baa shu, bumo be kushu
         na malɛ luri Ebɔrɛ be asoe to. 5 Asɔ lela nɛ ebel be keji to nɛ men baa wɔ durnya ere to. Men daŋ nna a du fanɛ ana
         nɛ b bela nɛ a daŋ nɛ b kɔ a yɔ nɛ b ya mɔ na nna. 6 Men wu basa cheembi kulubi nseŋ mɔ bumo. Bumo alɛ maŋ nya kɔnɔ m bugi.Tama be asheŋ7 Ŋ kurgepoana, ŋkpal le so, men baa ji kanyiti a jo saŋɛ nɛ an Nyɛnpe beeŋ naŋ bɛta
         m ba na. An ta fanɛ edɔpo ŋ keni kananɛ e bee kaa ji kanyiti. E bee kaa jo nna le
         nɛ bɔrɛ e ba nɛ mbe asɔ e kɔr n daŋ n wora nɛ e teŋi amo be alela na. 8 To, menyi alɛ gba e baa kɔ kanyiti loŋ a yil to nɛnɛ, ŋkpal manɛ so, an Nyɛnpe be
         kenaŋ bɛta mba be saŋɛ na bee taga to.9 Ŋ kurgepoana, men sa maa bile asheŋ a sa abar nɛ Ebɔrɛ e kaŋɛ fanɛ men wora kulubi.
         Men keni, a ka gbrɛbi nɛ an kikɛ be Demujipo na e tu anyi. 10 Ŋ kurgepoana an ta fanɛ anebiana nɛ b daŋ bɔla Ebɔrɛ be ketre so m malga asheŋ na
         ŋ keni kananɛ b daŋ ji kanyiti. B daŋ luri tɔrɔ to, ama b daŋ ji kanyiti ga. Menyi
         alɛ gba e bɛ bumo be aya so n wora loŋ. 11 Basa nɛ b daŋ ji loŋ be kanyiti a yil to na nɛ anyee kaŋɛ fanɛ b wɔ nɛfa to. Job le,
         men nu kananɛ e daŋ ji kanyiti tɔrɔ to, nɛ amo be kaman kananɛ Ebɔrɛ daŋ shin nɛ e
         nu ebel na ŋko? Kashenteŋto, an Nyɛnpe bee shu anyi so ga nsaa wu anyi kuwɔr.12 Ŋ kurgepoana, men baa nyiŋi le be kenishipere be kamalga ere fanɛ saŋkama nɛ men baŋ
         kaŋɛ fanɛ menyee wora kesheŋ, men sa maa bɔ a ti so. Men sa maa ta ebɔrɛso ŋko kasawule
         so be ketre ŋko kusɔ kikɛ be ketre a bɔ. Men shin nɛ men be mm e baa la mm nɛ men
         be m-m e baa la m-m. Nɛ menyee wora loŋ, men maaŋ wora n da so nɛ Ebɔrɛ e ji menyi
         demu.Kabɔrɛkule be asheŋ13 Nɛ tɔrɔ kɔ menyi to be ekama, e kule Ebɔrɛ nɛ e chɛ mo to. Nɛ ekama malɛ nɛ kagbenefuli
         wɔ mo to, e boŋ nshɛ n di Ebɔrɛ epaŋ. 14 Nɛ menyi to be ekama malɛ bee lɔ, e shuŋi n tre asɔri to be benimu nɛ b ba bɔla an
         Nyɛnpe be ketre so n duga ŋku n do mo so nseŋ kule Ebɔrɛ n sa amodoŋwura. 15 Nɛ b baŋ kule Ebɔrɛ yirdaso, elɔpo na beeŋ nya eleŋ. Enyɛnpe beeŋ chɛ mo nɛ e niŋi
         to nɛ alubi kama malɛ nɛ e wora, Ebɔrɛ beeŋ ta m paŋ mo. 16 Amoso, men baa bugi men be alubiana to a kaŋɛ abar nsaa kule Ebɔrɛ a sa abar nɛ Ebɔrɛ
         e baa chɛ menyi be alɔana. Kashenteŋto, kabɔrɛkule kama nɛ k shi esa nɛ kulubi maŋ
         wɔ mo to, bee tiŋ a wora asheŋgboŋ ga ŋkpal eleŋ nɛ Ebɔrɛ ta n wɔtɔ kumo to so. 17 An ta fanɛ Elaija. E daa la nyiŋgbasa nna fanɛ anyi nseŋ daŋ ta kenishipere ŋ kule
         Ebɔrɛ fanɛ bɔrɛ e sa maŋ ba nɛ bɔrɛ maŋ ba kasawule na so nfɛ asa nɛ bargato. 18 Nfɛ nsa nɛ bargato na be kaman nɛ e naŋ kule Ebɔrɛ nɛ bɔrɛ bugi n shin nɛ asɔ kɔr
         n daŋ. To, Elaija ka kule Ebɔrɛ kusɔ nɛ k wora nna na.Kechɛ bumo nɛ b foe ekpa to be asheŋ19 Ŋ kurgepoana nɛ menyi to be ekama baŋ foe kashenteŋ be kebɛso be ekpa na so nɛ eko
         chɛ amodoŋwura to n naŋ ŋini mo ekpa na 20 esa nɛ e chɛ mo to na e baa nyi fanɛ esa kama nɛ e chɛ alubiworapo to nɛ e lar mbe
         alubi na to mɔlga amodoŋwura be kiyoyu ashi luwu to nseŋ shin nɛ Ebɔrɛ kpra alubi
         damta n lɛ.PITAKawɔl nɛ 1 Pita juŋkpar n sibɛ na1 Pita1PtKAWƆL NƐ1 PITAJUŊKPAR N SIBƐ NA

11 Kawɔl ere shi ma Pita nɛ n la Yesu Kristo be eshuŋipo na kutɔ nna a yɔ Ebɔrɛ be basa
         laraso nɛ b pesaŋ to a wɔ durnya ere to fanɛ befɔ a wɔ Pɔntes nɛ Galeesha nɛ Kapadosia
         nɛ Eeshia nɛ Bitinia be nsawuleana so na kutɔ nna. 2 Ebɔrɛ Etuto na bɔla mbe kanyiasheŋ so nna a nyi kusɔ kama nseŋ lara bumo n naŋ bɔla
         Kiyoyu na to n ta bumo ŋ ki basa cheembi nɛ b baa nu a sa Yesu Kristo nɛ e ta mbe
         ŋklaŋ n fɔr bumo so na.Ebɔrɛ be kuwɔr be kakɛ nɛ kagbenewushi e baa wora keshi menyi to a ti so.Tama mo nɛ k wɔtɔ saŋkikɛ na be asheŋ3 Anyee di Ebɔrɛ nɛ e la an Nyɛnpe Yesu Kristo mo Tuto na epaŋ. Ŋkpal mbe kuwɔrgboŋ
         so e shin nɛ an nya ŋkpa popɔr ŋkpal Yesu Kristo ka tiŋi luwu to na so. 4 Kede e shin nɛ an kɔ tama nɛ k maa chɛrga nseŋ naa keni enɛfa damta nɛ Ebɔrɛ kɔ a
         jo mbe basa na ekpa. Ebɔrɛso nɛ e kɔ amo a jo menyi, kakpa nɛ a maaŋ tiŋ m bɛ ŋko
         n jija ŋko ŋ kpeŋ kikɛ na. 5 Loŋ be enɛfa na la menyi nɛ Ebɔrɛ kpal men be yirda so n ta mbe eleŋ a keni menyi
         so a jo saŋɛ nɛ kumɔlga beeŋ lar efuli lalaloge be jemanɛ na peya nna.6 Kashenteŋ nna fanɛ shere naniere naniere bre, men be ŋgbene beeŋ jija menyi nchɛnnyɔ
         ko ŋkpal kechɔŋkeni be etɔrɔ be nnaŋ to mo nɛ a bee tu menyi so, ama men shin nɛ men
         be ŋgbene e baa fuli menyi ŋkpal enɛfa na so. 7 Le be kechɔŋkeni ere bee ba menyi so nna nɛ a ba keni ŋko menyi be yirda na kɔ eleŋ
         a. Men baa nyi fanɛ hale shuwa nɛ k bee jija ere gba, baa kaa ta edɛ a wora kumo a
         keni. To, loŋ koŋwule na e daga fanɛ men be yirda mo nɛ k chɔ shuwa na gba, b ka chɔ
         kumo ŋ keni ŋko k beeŋ tiŋ n yili a. Saŋɛ na so baaŋ di menyi epaŋ nseŋ sa menyi kemaŋkura
         nɛ bunyaŋ kacha nɛ Ebɔrɛ beeŋ lara Yesu Kristo ŋ ŋini na.8 Men maŋ naŋ wu mo nna na pɔɛŋ ŋkaa sha mo na. Men maŋ naŋ wu mo naniere, ama menyi
         alɛ yirda mo nsaa kɔ kagbenefuli damta nɛ esa maaŋ tiŋ n ji kumo be asheŋ nɛ kemaŋkura
         wɔ kumo to na e bɔlɔ menyi to nna. 9 Ŋkpal manɛ so, men be ayoyu be kumɔlga nɛ k la men be yirda ere be tɔnɔ na nɛ menyee
         nya.10 Le be kumɔlga ere be asheŋ nɛ anebiana na daŋ pere kenishi ŋ keni to nɛnɛ n fin nseŋ
         daŋ wu loŋ be kuwɔr be kakɛ mo nɛ k beeŋ ki menyeya ere be asheŋ ŋ kaŋɛ na. 11 Kristo be Kiyoyu mo nɛ e daa wɔ bumo to na daŋ wu Kristo be etɔrɔ nɛ kemaŋkura mo
         nɛ k beeŋ lar etɔrɔ na be kaman na nna ŋ kaŋɛ bumo nɛ b wora ania a fin saŋɛ nɛ asheŋ
         na kikɛ beeŋ wora. 12 Ebɔrɛ daŋ lara nna ŋ ŋini anebiana na fanɛ mannɛ bumo gbagba so nɛ b daa shuŋ, ama
         menyi so nɛ b daŋ shuŋ fanɛ kananɛ b daŋ malga asheŋ nɛ naniere menyee nu Baru Lela
         na be mbɔ ka kɔ Kiyoyu Cheeŋ nɛ b shi ebɔrɛso n shuŋi na be eleŋ a bɔ kubɔya na. Le
         be asheŋ ere la asɔ nɛ emalaika gba daa beeŋ baa sha kepinto nna.Kebaadu cheembi be asheŋ13 Amoso, men bela men be amu ase nɛnɛ ashi men be nfɛraana to a jo asheŋ be kewora.
         Men baa kɔ nfɛra cheembi nseŋ ta men be tama kikɛ n wɔtɔ nɛfa mo nɛ menyeeŋ nya saŋɛ
         nɛ Ebɔrɛ beeŋ lara Yesu Kristo ŋ ŋini na. 14 Kananɛ naniere men la kasonu be mbia ere bre, men sa maŋ naŋ shin nɛ men be ayɛlgasɔ
         nɛ men daa kɔ saŋɛ nɛ men daa maŋ nyi Ebɔrɛ be ekpa na e naa wɔ menyi. 15 Ama men baa du cheembi kusɔ kama nɛ menyee wora to fanɛ kananɛ emo nɛ e tre menyi
         na du na. 16 Ŋkpal manɛ so, abɔrɛsibɛ na bee kaŋɛ fanɛ Ebɔrɛ kaŋɛ: “Men baa du cheembi, ŋkpal manɛ
         so, n du cheembi nna.”17 Ŋkpal men ka bee tre esa nɛ e bee ji dimɛdi kikɛ be aworbi demu ŋkaa maa kpɛa mo to
         na men Tuto ere so, a daga fanɛ men baa wɔ durnya ere to fanɛ befɔ a ŋana Ebɔrɛ. 18 Ŋkpal manɛ so, men nyi fanɛ mannɛ asɔ nɛ a beeŋ tiŋ n jija fanɛ egbiti nɛ eshuwa nɛ
         b daŋ ta n sɔ menyi ashi men be kebaawɔtɔ fuloŋ mo nɛ men nya ashi men nanaana kutɔ
         na n yige. 19 Kristo nɛ e du fanɛ kpakpafɔlbi a maŋ dulgi kikɛ na ŋko nɛ saŋgre kikɛ maŋ wɔ mo to
         na be ŋklaŋ nɛ b ta n sɔ menyi n yige. 20 Ebɔrɛ lara mo nna pɔɛŋ nseŋ to durnya ere, ama lalaloge be nchɛ ere to nɛ e lara mo
         ŋ ŋini ŋkpal menyi so. 21 Mo so nɛ men ta men be yirda n wɔtɔ Ebɔrɛ mo nɛ e tiŋi mo ashi luwu to nseŋ maŋkura
         mo na, amoso, men be yirda nɛ tama wɔ Ebɔrɛ na to nna. 22 Naniere bre men ka nu n sa kashenteŋ na nɛ b fɔr men be ŋgbeneana to nɛ men nyalɛ
         so a kɔ kashenteŋ be kasha a sha men kurgepoana ere, men baa ta men be ŋgbene kikɛ
         a sha abar kagbene koŋwuleso. 23 Ŋkpal manɛ so, b naŋ lɔŋɛ ŋ kurge menyi kela nyɔsopo nna, loŋ be kakurge na malɛ maŋ
         shi kusɔ nɛ k beeŋ tiŋ n jija to, ama Ebɔrɛ be kamalga mo nɛ k wɔtɔ saŋkikɛ a maŋ
         kɔ ekar na to nɛ b bɔla ŋ kurge menyi. 24 Loŋ malɛ nɛ abɔrɛsibɛ na bee kaŋɛ fanɛ:“Basa kikɛ du fanɛ kefitiri nnanɛ bumo be kemaŋkura malɛ kikɛ du fanɛ kefitiri na be ketoto.Kefitiri na bee kaa wɔl nnanɛ ketoto na e chuge n tɔr,25 ama Enyɛnpe be kamalga na bre wɔtɔ nna mbaanaayɔ.”Loŋ be kamalga na e la baru lela mo nɛ b daŋ bɔ n sa menyi na.

21 Amoso, men lara alubi kikɛ ashi menyi to. Men sa maŋ naa ku efɛ ŋko a kɔ kebirkɔnshi
         ŋko yurkishi ŋko katege be mmalga. 2 Men baa sha kashenteŋ be abɔrɛsheŋ na ga fanɛ kananɛ mbi popɔrbi bee sha kenyipo na,
         saŋɛ na so menyeeŋ bɔla amo so n yɔ anishito ashi men be kumɔlga ere to. 3 Ŋkpal manɛ so, naniere men da Enyɛnpe be kebaawɔtɔ ŋ keni m pin fanɛ e walɛ. 4 Men baa ba Enyɛnpe nɛ e bee sa ŋkpa na kutɔ. Mo e du fanɛ kejembu nɛ k kɔ ŋkpa nɛ
         basa keni jiga ŋ kini mo na, ama Ebɔrɛ bre kutɔ, e la mbe esa laraso nɛ mbe kenishi
         nna. 5 Men shin nɛ b ta menyi alɛ gba fanɛ ajembu nɛ a kɔ ŋkpa nɛ b ta m pɔr na nɛ men ki
         Ebɔrɛ be ebu a la bɔrɛmatapo cheembiana a bɔla Yesu Kristo so a lara kiyoyu to be
         esarga nɛ a bee par Ebɔrɛ. 6 Ŋkpal manɛ so, abɔrɛsibɛ na bee kaŋɛ fanɛ Ebɔrɛ bee kaŋɛ le nna:“Men keni, kejembu nɛ n laranɛ k la ma kenishi nɛ n ta n nase Zayɔn to na,k la kebonfu to be gbaltɔlasejembu nnanɛ esa kama malɛ nɛ e yirda mo maaŋ ji anishinyɔr kikɛ.”7 Loŋ be kejembu ere la tɔnɔ be kusɔ gboŋgboŋi nna ga n sa menyi nɛ men yirda ere, ama
         bumo nɛ b maŋ yirda na bre, abɔrɛsibɛ na bee kaŋɛ fanɛ: “Kejembu mo nɛ bepɔrpo keni
         jiga na e ba ki ajembu to kikɛ be kelela ga na.” 8 Baa fiti a tɔr nna ŋkpal b ka maŋ yirda kamalga na so, kusɔ nɛ Ebɔrɛ malɛ yili bumo
         nna na. 9 Ama menyi ere la kanaŋ mo nɛ Ebɔrɛ lara nna nɛ men baa la bɔrɛmatapoana nɛ b shi kuwurji
         be kanaŋ to nseŋ naa la kanaŋ cheembi to ebi nɛ b la Ebɔrɛ be basa gbagba nɛ men ba
         kute esa nɛ e tre menyi ashi tentembiri to a yɔ mo gbagba be mamachi be kefulto to
         na be asheŋgboŋ be asheŋ n sa basa. 10 Saŋko men daa maŋ la Ebɔrɛ be basa, ama naniere men la mbe basa nna. Saŋko Ebɔrɛ daa
         maŋ wu menyi kuwɔr, ama naniere men nya mbe kuwɔr.Ebɔrɛ be anya be asheŋ11 N teri lelaana, mee kule menyi nna fanɛ men baa gelge ayɛlgasɔ lubiana nɛ a wɔ men
         be eyurana to a kɔ men be ayoyuana kena, a na fanɛ befɔ nɛ benitepo ashi durnya ere
         to. 12 Men baa kɔ da lela a wɔ basa nɛ b maŋ la bebɛsopo na to, saŋɛ na so nɛ b kaa malga
         a gbiti menyi fanɛ alubiworapoana, baaŋ wu men be alelasheŋ nseŋ ta kemaŋkura n sa
         Ebɔrɛ kachɛ nɛ e beeŋ ba na.13 Men baa kpal Enyɛnpe so a nu a sa kenimuji kikɛ nɛ k wɔ basa to. K beeŋ tiŋ a la men
         be efuli so be ewurgboŋ nɛ e la ejuŋkparpo ashi kenimuji kikɛ to na 14 ŋko mbe beyaasepo mo nɛ ewurgboŋ na bee kaa shuŋi fanɛ b ya kaa gberge alubiworapoana
         kusoe nsaa sa alelashenworapoana na mbo. 15 Ŋkpal manɛ so, kusɔ nɛ k bee par Ebɔrɛ e la fanɛ men baa wora kelela, nɛ loŋ e tiŋ
         n shin nɛ bumo nɛ b maŋ nyi nsaa malga kawuliso be mmalga na e lo bumo be nnɔ. 16 Men baa wɔtɔ fanɛ basa nɛ b wɔ bumo be amu a ji, ama men sa maa kɔ loŋ be kamooji
         na a buu kulubi kama so. Men baa kɔ kebaawɔtɔ mo nɛ k du fanɛ Ebɔrɛ be anya peya a
         wɔtɔ. 17 Men baa sa basa kikɛ bunyaŋ nsaa sha bekurgepoana na kikɛ. Men baa ŋana Ebɔrɛ nsaa
         bunyaŋ men be efuli so be ewurgboŋ na.Kananɛ Kristo be awurfoŋ la keŋini be asheŋ18 Anya, men baa nu a sa men nyɛnpeana nsaa sa bumo bunyaŋ kikɛ nɛ k daga, mannɛ bumo
         nɛ b la benyɛnpe lela nsaa shu basa so na nawule, bumo nɛ b du nyaŋnyaŋ na gba ti
         so. 19 Ŋkpal manɛ so, nɛ men baa ji kasogberge be ebesa mo nɛ k maŋ daga ŋkpal men ka bee
         fɛ Ebɔrɛ be asheŋ so, menyeeŋ nya nɛfa damta. 20 Ama nɛ fanɛ b kpal men be alubi so nna m bri menyi nɛ men nyiti loŋ be kebri na, manɛ
         be mbo e wɔ kumo to? Ama nɛ fanɛ b kpal kelela ko so nna n tɔrɔ menyi nɛ men nyiti
         loŋ be tɔrɔ na, kumo ere, k kɔ mbo ashi Ebɔrɛ be anishito. 21 Kashenteŋto malɛ, loŋ so nɛ Ebɔrɛ tre menyi, ŋkpal manɛ so, loŋ nɛ Kristo gba ji tɔrɔ
         m bugi loŋ be ekpa na n nase fanɛ men bɛ mbe aya so. 22 E daa maŋ wora kulubi kikɛ, kafulesheŋ malɛ kikɛ daa maŋ lar mbe kɔnɔ to. 23 B daŋ tege mo, ama mo alɛ daa maŋ laŋɛ katege n sa bumo. B daŋ tɔrɔ mo, ama e daa
         maŋ nyaŋɛ to n tu bumo. Ama e daŋ ta mbe kumu nna m bɔɔ esa nɛ e bee ji asheŋ amo
         be ekpa so na enɔ. 24 Mo ere gbagba e ta mbe eyur n ta an be alubi n yɔ kedibi largato na so nɛ an baa la
         basa nɛ b wu alubi be kaplɛa so nsaa wɔtɔ ŋkpal alelasheŋ so. Mbe eyur be kemurgi
         so nɛ men nya kechɛ. 25 Ŋkpal manɛ so, men daa du fanɛ mbolpɔ ka yeŋ to nna, ama naniere bre, men bɛta m ba
         men be ayoyu be Ekpapo nɛ Ekenipo kutɔ.

Beche kilpo nɛ bumo kulana be asheŋ31 Beche, menyi alɛ gba e baa nu a sa men kulana, saŋɛ na so nɛ bumo be ekama maŋ yirda
         kamalga na, nɛ men maŋ malga n sa bumo gba, baaŋ wu men be kebaawɔtɔ nseŋ ba yirda.
         2 Ŋkpal manɛ so, baaŋ wu kananɛ men du cheembi nɛ kananɛ men be kabɔrɛŋana be kebaawɔtɔ
         du. 3 Men sa maŋ shin nɛ men be kebita e baa shi eyur so be kelɔŋɛ fanɛ amu be kekre ŋko
         eshuwa be abitasɔ be kewɔtɔ nɛ asɔbuuso lela be kebaabuu to. 4 A daga fanɛ men be kela e baa shi men be ŋgbene to gbagba to, kumo e la fanɛ men baa
         kɔ ŋgbene nɛ a du boeŋ a maa gbri. Loŋ be kela na e maa terge kikɛ nsaa walɛ ashi
         Ebɔrɛ be anishito. 5 Ŋkpal manɛ so, loŋ nɛ dra na be beche mo nɛ b daa du cheembi nseŋ daŋ ta bumo be tama
         n wɔtɔ Ebɔrɛ to na daa ji bumo be kebita nseŋ daa nu a sa bumo kulana. 6 An ta fanɛ Sɛɛra le, e daŋ nu n sa mo kul Eebraham nseŋ daŋ tre mo mo nyɛnpe. To,
         nɛ menyi alɛ gba baa wora asheŋ nɛ a daga ŋkaa maa lɔ kufu, menyeeŋ baa la mbe mbichesoana.7 Bekul, loŋ koŋwule na a daga fanɛ menyi alɛ gba e baa kɔ kushuso ashi menyi nɛ men
         be beche be kebaawɔtɔana to nsaa bunyaŋ bumo a ta bumo fanɛ men braana mo nɛ b maŋ
         kɔ eleŋ, bumo alɛ ŋkaa beeŋ tu menyi n nya Ebɔrɛ be ŋkpa be kakɛ na. Men baa wora
         loŋ nɛ shɛŋ shɛŋ e sa maŋ kagle men be kabɔrɛkuleana ekpa nɛ a fo Ebɔrɛ ŋ gben.Keji awurfoŋ ŋkpal kelela be kewora so be asheŋ8 Kusɔ nɛ k baa wɔtɔ kikɛ e la fanɛ men kikɛ e baa kɔ kɔnɔkoŋwule a wɔ abar so. Men
         baa shu abar so a kɔ keniopibi be kasha a sha abar nsaa la basa nseŋ naa bar men be
         amu kaseto. 9 Men sa maa laŋɛ kulubi a ka kulubi ŋko a laŋɛ katege a ka katege. Ama kusɔ nɛ k daga
         e la fanɛ men baa nɛfa basa nɛ baa wora menyi loŋ be alubiana, ŋkpal manɛ so, Ebɔrɛ
         ka tre menyi na, nɛfa nɛ e nase kɔnɔ fanɛ e beeŋ sa menyi. 10 Kumo alɛ nɛ abɔrɛsibɛ na bee kaŋɛ na fanɛ:“Esa kama nɛ e bee sha ŋkpansaa sha kewu nchɛ lela,kumo ere, amodoŋwurae sa maŋ shin nɛ mbe kɔnɔe baa malga asheŋ lubi ŋko ku efɛ.11 A daga fanɛ amodoŋwura e baa lar alubi to nsaa wora alela.A daga fanɛ e baa fin kagbenewushi nsaa bɛ kumo so saŋkikɛ.12 Ŋkpal manɛ so, Enyɛnpe be anishi wɔ belelapo kikɛ so nna,mo alɛ nsaa kaŋ kusoe a nu bumo be kabɔrɛkule,ama bekama nɛ baa wora alubi bre, e bee pal kaman nna a sa bumo.”13 Nɛ men baŋ pere kenishi a sha kelela be kebaawora, wanɛ e naaŋ tiŋ n tɔrɔ menyi? 14 Hale nɛ men wora kelela nɛ b kpal loŋ so n tɔrɔ menyi gba, nɛfa la menyeya nna. Men
         sa maa ŋana bumo be kafunti, menyi alɛ e sa maŋ naa shin nɛ men be ŋgbene e baa ku.
         15 Ama men baa sa Kristo bunyaŋ fanɛ Enyɛnpe ashi men be ŋgbene to. Men baa wora shiriya
         saŋkikɛ a jo esa kama nɛ e beeŋ ba bishi menyi tama mo nɛ men kɔ ere be kifito, nɛ
         men kaŋɛ mo. 16 Ama men baa kɔ amu be kebar kaseto nɛ bunyaŋ a wora loŋ nsaa maŋ shin nɛ kesheŋ lubi
         e baa wɔ men be nfɛra fɛsoana to, saŋɛ na so anishinyɔr beeŋ pɛ bekama nɛ baa malga
         asheŋ lubi a gbiti menyi ŋkpal men ka la Kristo be basa a wora alelasheŋ na so. 17 Ŋkpal manɛ so nɛ k la Ebɔrɛ be kepar be kusɔ fanɛ men nya tɔrɔ nɛ men nya loŋ be tɔrɔ
         na ŋkpal kelela mo nɛ men wora so, k walɛ a chɔ men ka wora alubi ŋkaa nya tɔrɔ. 18 Ŋkpal manɛ so, Kristo gba wu kela koŋwule nna pati, ŋkpal basa be alubi so, esa nɛ
         e maŋ kɔ kulubi e wu n sa basa lubi na, saŋɛ na so e beeŋ yɛra menyi Ebɔrɛ kutɔ. B
         daŋ mɔ mbe eyur, ama Ebɔrɛ shin nɛ e nya ŋkpa ashi mbe Kiyoyu na to. 19 Saŋko Kiyoyu na ka ba bɔla mo to na nɛ e daŋ ya bɔ baru lela na n sa bubuni be ayoyu
         mo nɛ a wɔ kabuti to na. 20 Ayoyu na la basa nɛ b daŋ kini kenu n sa Ebɔrɛ saŋɛ mo nɛ e daŋ ji bumo kanyiti jemanɛ
         mo nɛ Nowa daa gbir kuloŋgboŋ mo nɛ basa aburwa nawule daŋ luri to n nya kumɔlga ashi
         nchu na to na. 21 Loŋ be nchu na daa la kabɔrɛbɛr nɛ k bee mɔlga menyi naniere be kaduli nna, ama k
         maŋ la kusɔ nɛ k bee fɔr eyur to be alubi a lɛ. K la nfɛra niŋiso be kɔnɔ naseso mo
         nɛ esa bee nase nna a sa Ebɔrɛ. Yesu Kristo be ketiŋi luwu to na to nɛ k bee bɔla
         a mɔlga menyi. 22 Mo, Yesu Kristo koŋwule na e yɔ ebɔrɛso n ya kaa tase Ebɔrɛ be jisoso, kakpa nɛ ebunyampo
         bee chena, a ji emalaika kikɛ nɛ bejuŋkparpoana kikɛ nɛ eleŋana kikɛ so kuwura na.

Kebaawɔtɔ popɔr be kebaakɔ be asheŋ41 To, ŋkpal Kristo ka ji tɔrɔ mbe eyur to so, menyi alɛ gba e leŋ menyi be amu to a
         kɔ loŋ be kagbene, ŋkpal manɛ so, ekama nɛ e ji tɔrɔ mbe eyur to lar alubi to nna
         na. 2 Nɛ loŋ malɛ baŋ wora, loŋ be esa na maŋ naa kɔ mbe durnya ere to be kebaawɔtɔ a wɔ
         edimɛdi be ayɛlgasɔ lubiana to, ama Ebɔrɛ be aparsheŋ to nɛ e kɔ mbe kebaawɔtɔ a wɔ.
         3 Naniere bre a daga fanɛ men ka pin fanɛ asɔ nɛ nnyamase bee sha kewora nɛ menyi alɛ
         gba daa wora amo na be kewora kukwe. Asɔ nɛ men daa wora saŋɛ na e daa la kusɔjigaya
         be aworbi nɛ kesakalea be kayɛlga be aworbi nɛ kasanuu nɛ keshɛr abar n ji nseŋ boo
         ana be kebaawɔtɔ nɛ kushuŋ jiga fanɛ kagbirshuŋ be aworbi. 4 Naniere k bee chinchiŋ bumo nna, ŋkpal men ka maŋ naa tu bumo a wora loŋ be asheŋ
         jiga na so. Amoso nɛ baa tege menyi na. 5 Ama esa ko wɔtɔ n wora shiriya nɛ e ji basa nɛ b kraa wɔ ŋkpa to nɛ bumo nɛ b wu na
         kikɛ demu. Baaŋ yili mbe anishito ŋ kaŋɛ ŋ kaŋɛ bumo be asheŋ woraso kikɛ nɛ kusɔ
         nɛ k ba nɛ b wora amo. 6 To, amoso nɛ b daŋ bɔ baru lela na n sa basa nɛ b maŋ naa wɔ ŋkpa to naniere na, saŋɛ
         na so, dimɛdi be kaplɛa so, baaŋ ji bumo demu, ama Ebɔrɛ bre be kaplɛa so, baaŋ baa
         wɔ ŋkpa to ashi kiyoyu na to.Kebaakeni Ebɔrɛ be ŋkɛana so be asheŋ7 Asɔ kikɛ be ekar be jemanɛ na bee taga to nna na, amoso, men baa kɔ nfɛra niŋiso nsaa
         tiŋ men be amu, saŋɛ na so menyeeŋ tiŋ ŋ kule Ebɔrɛ nɛnɛ. 8 Ade kikɛ be kaman, men baa sha abar kashenteŋto, ŋkpal manɛ so, kasha e naa buu alubi
         damta so. 9 Men baa sɔ abar men peana nsaa maa muni to. 10 Kiyoyu Cheeŋ be kakɛ kama nɛ ekama kɔ, e baa ta loŋ be kakɛ na a shuŋ mo braana fanɛ
         kenya lela nɛ b ta Ebɔrɛ be kuwɔr be kakɛ damtaana m bɔɔ mo enɔ. 11 Ekama nɛ e bee malga e shin nɛ mbe mmalga na e baa la fanɛ Ebɔrɛ be mmalga gbagba,
         nɛ ekama malɛ nɛ e bee shuŋ mo braana e baa ta eleŋ mo nɛ Ebɔrɛ bee sa mo na a wora
         loŋ, saŋɛ na so, kusɔ kama to, Ebɔrɛ beeŋ bɔla Yesu Kristo so n nya epaŋ be kedi.
         Kemaŋkura nɛ eleŋ e baa la mo peya mbaanaayɔ. Amɛn.Keji awurfoŋ ŋkpal Yesu so be asheŋ12 Ma basa shaso, men sa maŋ shin nɛ men be ŋgbene e baa wora menyi kanaŋ ko kechɔŋkeni
         nɛ k bee ba menyi so fanɛ edɛ be kuwuloŋ na so a fɛ fanɛ mamachi be kesheŋ ko e naa
         nya menyi. 13 Ama men shin nɛ men be ŋgbene e baa fuli menyi parr fanɛ men ka bee ji Yesu be tɔrɔ
         na be ako, saŋɛ na so men be ŋgbene beeŋ fuli menyi saŋɛ nɛ mbe kemaŋkura beeŋ lar
         efuli na. 14 Nɛ b baŋ tege menyi ŋkpal men ka la Kristo be bebɛsopo so, kumo ere nɛfa la menyeya
         nna, ŋkpal manɛ so, Ebɔrɛ be Kiyoyu nɛ e kɔ kemaŋkura na e wɔ menyi to. 15 Men sa maŋ shin nɛ tɔrɔ e baa ba menyi to be ekama so ŋkpal e ka la emɔpo ŋko eyu
         ŋko alubiworapo ŋko esa nɛ e bee luri basa be asheŋ to so. 16 Ama nɛ men luri tɔrɔ to ŋkpal men ka la bebɛsopo so, men sa maŋ shin nɛ k baa wora
         menyi anishinyɔr. Men baa di Ebɔrɛ epaŋ ŋkpal men ka bee ji mbe ketre so. 17 Demu be kejiachɛ na taga to, Ebɔrɛ malɛ be kowu to ebi to nɛ k bee fara. Nɛ k baŋ
         fara anyi to bre, nuso nɛ asheŋ beeŋ ba kaa du n sa basa nɛ b maa nu a sa Ebɔrɛ be
         baru lela na? 18 Nɛ asheŋ baa du kpakpa n sa elelapo nɛ e nya kumɔlga, nuso nɛ a beeŋ ba kaa du n sa
         bɔrɛkinipo nɛ alubiworapo! 19 Amoso, bumo nɛ b wɔ tɔrɔ mo nɛ a la Ebɔrɛ be keparso peya ere to ere, b baa ta bumo
         be amu kikɛ a bɔɔ bumo be Epɔrpo mo nɛ e maŋ kɔ kɔnɔkilgi na nsaa wɔtɔ a wora kelela
         na enɔ.

Asɔ nɛ a daga bejuŋkparpo nɛ basa fɔlbi ka pin be asheŋ51 To, naniere a ka menyi to be bejuŋkparpo nɛ b du fanɛ kananɛ ma alɛ gba la men barkasa
         ejuŋkparpo ere nsaa la esa nɛ n la Kristo be tɔrɔ be shɛdajipo nseŋ naa la esa nɛ
         meeŋ tu bumo nɛ baaŋ nya kemaŋkura na saŋɛ nɛ k lar efuli na. 2 Mee kule menyi nna fanɛ men baa keni Ebɔrɛ be basa nɛ b wɔ men be enɔ to a du fanɛ
         mbolpɔ na so. Men sa maŋ ta bumo be kekeniso na fanɛ katiŋ be kusɔ. Men baa bugi ŋgbene
         a keni bumo so fanɛ kananɛ Ebɔrɛ bee sha fanɛ men baa du na. Men sa maŋ baa wɔtɔ a
         kɔ kajɛso a fin kakɔka, men baa bugi kagbene a sha kebaashuŋ basa. 3 Men sa maa ŋini bumo nɛ Ebɔrɛ ta m bɔɔ menyi enɔ na kenimu, men baa la basa nɛ mbolpɔbi
         na beeŋ tiŋ ŋ keni so n wora asheŋ. 4 Saŋɛ na so, Ekenipo Nimuso na kaŋ ya lar m ba, menyeeŋ nya kemaŋkurawuro mo nɛ k maa
         terge kikɛ na.5 Mbrantiɛ, loŋ koŋwule na nɛ a daga fanɛ men baa nu a sa benyɛnnimuana. Men ta kumu
         be kebar kaseto m mea to fanɛ wajɛ a wɔtɔ a sa abar, ŋkpal manɛ so, Ebɔrɛ maa sa kamoowuwuraana
         kashuli, ama bumo nɛ baa bar bumo be amu kaseto bre, e bee wu bumo kuwɔr nna.6 Amoso, men baa bar men be amu kaseto a wɔtɔ Ebɔrɛ be enɔgboŋana to nɛ e maŋ menyi
         so mo gbagba be saŋɛ. 7 Men ta men be asheŋ tirso kikɛ a lɛ mo so, ŋkpal manɛ so, men be asheŋ wɔ mbe kagbene
         to ga.8 Men baa da so n shin nɛ men be nfɛra e baa niŋi, ŋkpal manɛ so, men doŋ alubipo na
         wɔtɔ nna a kilgi to fanɛ buluŋ a fin esa nɛ e beeŋ mur. 9 Men baa kɔ men be yirda to kpakpa a tu mo nsaa maa sa mo kashuli, ŋkpal manɛ so, menyi
         alɛ gba nyi fanɛ loŋ nɛ men braana bebɛsopo ashi durnya ere to be kaplɛkama gba bee
         nya tɔrɔ.10 Ama nɛ men baŋ ji tɔrɔ ere gbrɛbi m ba lar, kuwɔr be kakɛ kikɛ be Ebɔrɛ nɛ e bee tre
         menyi fanɛ men ba tu Kristo nɛ men gama n nya mbe kemaŋkura mo nɛ k maŋ kɔ ekar na
         gbagba beeŋ naŋ shin nɛ kusɔ kama e nyalɛ n sa menyi nseŋ wɔtɔ menyi eleŋ to n shin
         nɛ men baa yil to nɛnɛ a maa gbuŋgbuŋ to kikɛ. 11 Eleŋ e baa la mo peya hale mbaanaayɔ. Amɛn.Lalaloge be kechɔrɔ be asheŋ12 Ekurgepo Silvanes mo nɛ n nyi fanɛ meeŋ tiŋ n yirda na so so nɛ mee bɔla a sibɛ menyi
         kawɔlbi ere na. N sibɛ kumo nna gbrɛbi loŋ nɛ n leŋ menyi to nseŋ naŋ ji shɛda ŋ kaŋɛ
         fanɛ kuwɔr be kakɛ mo nɛ k shi Ebɔrɛ kutɔ kashenteŋ na nna na. Men baa yil kumo to
         kpakpa.13 Babilɔn be asɔri nɛ k du fanɛ men sipoche na be basa nɛ Ebɔrɛ lara menyi nɛ bumo kikɛ
         na bee chɔrɔ menyi. M pibi Maak gba bee chɔrɔ menyi.14 Men baa ta kasha be kegbuŋ be kepipeso be kechɔrɔ a chɔrɔ abar.Kagbenewushi e baa wɔ menyi nɛ men wɔ Kristo to na kikɛ so.PITAKawɔl nyɔsopo nɛ Pita sibɛ na2 Pita2PtKAWƆL NYƆSOPO NƐPITASIBƐ NA

11 Kawɔl ere shi ma, Saimɔn Pita nɛ n la Yesu Kristo be kenya nɛ mbe eshuŋipo na kutɔ
         nna a yɔ menyi nɛ men bɔla Yesu Kristo an be Ebɔrɛ nɛ an be Emɔlgapo be kananɛ e niŋi
         ekpa so so n nya yirda koŋwule nɛ anyi alɛ gba kɔ na kutɔ. Anyi be yirda na maŋ kɔ
         ebarkasa kikɛ. 2 Ebɔrɛ e bɔla men be kebaanyi mo nɛ Yesu an Nyɛnpe na so n shin nɛ mbe kuwɔr be kakɛ
         nɛ kagbenewushi e baa la menyeya m bɔlɔ menyi to kiŋkiŋ.Ebɔrɛ be ketre nɛ mbe kelara esa be asheŋ3 Ebɔrɛ bɔla mbe eleŋ so n sa anyi kusɔ kama nɛ k daga fanɛ an baa kɔ n tiŋ a wɔ kabɔrɛŋana
         be kebaawɔtɔ nɛ k daga to. Anyi be kebaanyi emo nɛ e bɔla mo gbagba be kemaŋkura nɛ
         mbe kelela so n tre anyi na so nɛ e wora loŋ. 4 Ade malɛ kikɛ so nɛ e bɔla n sa anyi mbe nnɔ naseso gboŋana nɛ a maŋ kɔ abraana kikɛ
         na, saŋɛ na so menyeeŋ bɔla amo so ŋ gelge kafulesheŋ nɛ k wɔ durnya ere to ŋkpal
         kumo be ayɛlgasɔ so nseŋ ba tu Ebɔrɛ a kɔ mbe kapɔr na. 5 Amoso, ŋkpal le ere so, men wora ania ga n ta kelela n ti men be yirda so. Kelela
         na malɛ be kaman nɛ men ta kanyiasheŋ m bɛ so. 6 Kanyiasheŋ na be kaman nɛ men ta kamootiŋ n ti so. Kamootiŋ na malɛ be kaman men ta
         kebaayilto kpakpa be kebaawɔtɔ n ti so nseŋ ta kabɔrɛŋana malɛ n ti kebaayilto kpakpa
         be kebaawɔtɔ so. 7 Kabɔrɛŋana malɛ be kaman men ta keniopibi be kasha n ti so nseŋ ta kasha gbagba malɛ
         n ti keniopibi be kasha so. 8 To, nɛ men baa kɔ asɔ ere nsaa kɔ amo to ga menyi to, a beeŋ shin nɛ men baa du wurɛwurɛbi
         a kɔ tɔnɔ ashi kananɛ men nyi Enyɛnpe Yesu Kristo na to. 9 Esa kama nɛ e maŋ kɔ loŋ be asɔ na tan nna na, mo alɛ maa wu a yɔ kufɔ, mo alɛ nseŋ
         naŋ teŋ so fanɛ Ebɔrɛ kpra mbe alubi nɛ a daa wɔ mo so na kikɛ ashi mo so. 10 Amoso, ŋ kurgepoana, men baa wora ania ga kebaawɔtɔ ere to a ti so n shin nɛ men be
         ketre nɛ kelara nɛ Ebɔrɛ lara menyi na e baa dii efuli men be kebaawɔtɔ to. Nɛ menyi
         alɛ baa wora loŋ be asheŋ na men maaŋ tɔr kikɛ. 11 Saŋɛ na so baaŋ bugi ekpa pawu n sa menyi nɛ men luri an Nyɛnpe nɛ an be Emɔlgapo
         Yesu Kristo be kuwura nɛ k maŋ kɔ ekar na to.Abɔrɛsibɛ be kewuŋkaŋɛ be asheŋ12 N nyi men ka nyi asɔ ere kikɛ, ma alɛ nseŋ naa nyi men ka yil kashenteŋ nɛ men kɔ
         naniere na to kpakpa, ama saŋkikɛ meeŋ baa nyiŋi menyi asheŋ ere kikɛ. 13 Ŋkpal manɛ so, mee fɛ fanɛ ŋ ka kraa wɔ eyur ere to ere bre, a daga fanɛ m baa nyiŋi
         menyi asheŋ na kikɛ a leŋ menyi to. 14 N nyi fanɛ k maaŋ naŋ chɛr nɛ ŋ gbaŋ ma eyur ere n lɛ, kumo alɛ be loŋ nɛ an Nyɛnpe
         Yesu Kristo bugi to ŋ ŋini ma na. 15 Ama pɔɛŋ nɛ n wu, meeŋ wora ania ga n fin ekpa mo nɛ menyeeŋ baa bɔla so a nyiŋi asɔ
         nɛ n nase menyi ere saŋkikɛ. 16 Men baa nyi fanɛ mannɛ dimɛdi be kanyiashenso be nfɛra fɛso be ablɔmbi so nɛ an daa
         bɛ saŋɛ nɛ an daŋ kaŋɛ menyi an Nyɛnpe Yesu Kristo be eleŋ nɛ mbe keba be asheŋ na.
         An daŋ wu kemaŋkura na kenishiso. 17 Ebɔrɛ Etuto na daŋ sa mo bunyaŋ nɛ kemaŋkura na saŋɛ nɛ ebɔl na daŋ shi Kemaŋkuraana
         kikɛ to be kakpa m ba kaŋɛ le na: “Ŋ gbagba Pibinyɛn shaso nɛ ma kagbene fuli mo so
         nde.” 18 Ebɔl na ka daŋ shi ebɔrɛso m ba saŋɛ nɛ anyi nɛ mo daa la kebee cheembi na so na,
         anyi alɛ gba daŋ nu kumo. 19 Amoso, anyee yirda asheŋ nɛ anebiana wu ŋ kaŋɛ ana an be ŋgbene to a ti so. Nɛ men
         baa bɛ amo so fanɛ fitila ka bee sa kefulto tentembiri be kakpa to na, menyeeŋ baa
         wora asɔ. Men baa kɔ to loŋ hale nɛ kachɛ na e ya kaa fo nɛ karechɛso be kechɛkpabi
         na e ya nyaŋɛ kefulto n wɔtɔ men be ŋgbene to. 20 Ade kikɛ nyam be kaman, men baa nyi fanɛ esa kama maaŋ tiŋ n ta mo gbagba be nfɛra
         ŋ kute abɔrɛsibɛ be kewuŋkaŋɛ kama. 21 Ŋkpal manɛ so, abɔrɛsheŋ wuŋkaŋɛ kama maŋ naŋ shi dimɛdi be katiŋ so m ba, ama Kiyoyu
         Cheeŋ na e daŋ ta basa nɛ b malga baru nɛ k shi Ebɔrɛ kutɔ na.

Befɛpo ŋinipoana be asheŋ21 Kananɛ anebi fɛpoana daŋ lar n luri dra na to ebi to na, loŋ koŋwule na nɛ beŋinipo
         fɛpoana beeŋ lar n luri menyi to. Baaŋ ŋana m bar efɛ be keŋiniana nɛ a bee mur basa
         nseŋ kini Enyɛnpe nɛ e sɔ bumo n yige na, saŋɛ na so n ta kemur purgiase m bar bumo
         be amu. 2 Basa damta beeŋ bɛ bumo be anishinyɔr be asheŋ so n shin nɛ basa e malga ŋ gbiti kashenteŋ
         be ekpa na. 3 Beŋinipoana ere beeŋ bɔla bumo be kajɛ so n ta bumo gbagba be ablɔmbi n ta menyi n
         nyalɛ. Bumo alɛ be kasogberge dese n chɛr a jo bumo nɛ bumo be esa nɛ e beeŋ mur bumo
         na maa di. 4 Ŋkpal manɛ so, nɛ Ebɔrɛ maŋ yige emalaika mo nɛ b daŋ wora alubi na gba nseŋ daŋ yɛra
         bumo kemaŋ nɛ baa tre abis to na nɛ b ya kaa kɔ bumo to tentembiri to mina a jo demujiachɛ
         na, 5 ŋko nɛ e daa maŋ yige saŋɛ na be durnyaebi nseŋ daŋ bar nchu m ba sɔ durnya kikɛ nɛ
         kumo to be basa lubi mur nseŋ daŋ lara Nowa nɛ e daa la Ebɔrɛ be anishito be alelashemmalgapo
         na nɛ basa ashunu ko na, e beeŋ yige le be beŋinipo fɛpoana ere a? 6 Ŋko nɛ e daŋ wu Sodɔm nɛ Gomɔra be nde na to ebi be alubi nseŋ daŋ chɔɔ amo edɛ nyam
         n ta kusɔ nɛ k daŋ wora bumo na a ŋini kusɔ nɛ k beeŋ ba wora bɔrɛkinipoana na, e
         beeŋ yige le be befɛpo ere bre a? 7 Ŋko nɛ e daŋ lara Lɔt nɛ e daa la elelapo ashi Ebɔrɛ be anishito na nɛ mbe kagbene
         daa maŋ dese mo ŋkpal mbrakinipoana na be kebaawɔtɔ jijaso na so, 8 ŋkpal manɛ so, e ka daa la esa lela nseŋ daa wɔ bumo to kapa nɛ kanyɛ na so, mbe kagbene
         daa maŋ dese mo ŋkpal asɔ jiga nɛ e daa wu nɛ amo nɛ e daa nu so. 9 Amoso, men baa nyi fanɛ Enyɛnpe na nyi kananɛ e bee lara bɔrɛshapoana ashi bumo be
         kechɔŋkeniana to nseŋ naa nyi kananɛ e beeŋ baa kɔ bɔrɛkinipoana nɛ e kɔ a wɔ kasogberge
         to a jo demujiachɛ na, 10 fɔnfɔŋ bumo nɛ b wɔtɔ a bɛ bumo be eyurana be nyɛlga lubiana so nsaa kini Ebɔrɛ be
         eleŋ na so. Loŋ be basa na nya kagbene nna a wɔtɔ a wu bumo be amu nsaa tege bebunyampoana
         nɛ b wɔ ebɔrɛso na ŋkaa maa ŋana, 11 ŋkeshin nɛ emalaika gba e baa chɔ beŋinipo fɛpoana na eleŋ nɛ kemaŋkura ga ere maa
         wu bebunyampoana na kulubi nsaa tege bumo Enyɛnpe na be anishito. 12 Ama loŋ be basa ere bee malga a gbiti asheŋ nɛ b maa pin to nna. B du fanɛ asɔbɔya
         nna a maŋ kɔ nfɛra a wora asheŋ. B kurge bumo nna nɛ b baa pɛ nsaa jija bumo. To,
         loŋ nɛ beŋinipoana na gba beeŋ mur fanɛ asɔbɔya na. 13 Tɔrɔ mo nɛ baa bar ere, Ebɔrɛ beeŋ ta tɔrɔ ŋ ka bumo. Kusɔ nɛ k la ebel bumo kutɔ
         e la kewora kusɔ kama nɛ bumo be eyurana bee sha kapaso parr. Bumo be asheŋ la anishinyɔr
         nɛ ŋaba nna nɛ baa tu menyi a ji a wɔtɔ a nu bumo be kafulesheŋ be ebel na. 14 Kesakaleasheŋ e baŋ bɔlɔ bumo be nfɛraana to, bumo alɛ maa wora alubi a gben kikɛ.
         Bumo e naa fule basa nɛ b maa kra ketɔr a wɔtɔ asheŋ jiga to, bumo alɛ nseŋ naa la
         kejimuni be bejuŋkparpo. B wɔ Ebɔrɛ be kɔnɔso to nna. 15 B yige ekpa niŋiso na nseŋ foe m bɔla Biyɔɔ pibi Balaam nɛ e daŋ sha kebɔlɔ alubi
         so n dii dama na be ekpa. 16 Mo e la esa nɛ kurma nɛ k la kusɔbɔya a maa malga, ama kumo alɛ nseŋ daŋ malga fanɛ
         dimɛdi n fiɛ mo so na. Mbe alubi so nɛ kurma na daŋ wora loŋ n shin nɛ mo ere anebi
         na lar mbe ebonsheŋ na to. 17 Le be basa ere du fanɛ abombi nɛ a maŋ kɔ nchu nna ŋko kenyɔlɔ nna nɛ afugboŋ bee
         kpata a yɔ. Ebɔrɛ kɔ tentembiri nna le mina a jo bumo. 18 Ŋkpal manɛ so, njɔŋ be mmalga fuloŋ e naa lar bumo be nnɔ to, bumo alɛ nseŋ naa kɔ
         anishinyɔr be kayɛlgasɔ ashi bumo be eyurana to a pɛ basa nɛ b baŋ fara a sha kelara
         bumo be amu basa nɛ b wɔ kafule to. 19 Baa kaŋɛ basa pɔtɛ fanɛ baaŋ nya kamooji nɛ bumo gbagba wɔ kafule be kenyaya to. Kusɔ
         kama malɛ nɛ k bee pɔɔ esa so, kumo e la amodoŋwura mo nyɛnpe. 20 Bekama nɛ b daŋ pin an Nyɛnpe nɛ an be Emɔlgapo Yesu Kristo na pɔɛŋ ŋkeŋ nya n lar
         durnya ere to be kebaawɔtɔ bɛso ere be aworbi to, kumo be kaman nɛ loŋ be asheŋ na
         naŋ pɛ bumo m pɔɔ bumo so, loŋ be basa be kebaawɔtɔ naa lubi nna ga a chɔ bumo be
         faraŋko be kebaawɔtɔ na. 21 Nɛ b daa maŋ pin Ebɔrɛ be anishito be alelasheŋ be ekpa nna, k daa beeŋ baa bɔ bumo
         so a chɔ b ka ba pin kumo nseŋ naŋ pal kaman n sa Ebɔrɛ be kamalga naseso cheembi
         nɛ e daŋ ta n sa bumo na. 22 Bumo be loŋ be kebaawɔtɔ na e naa ŋini aŋasa mo nɛ a bee kaŋɛ le na ka la kashenteŋ,
         a yɛ: “Jɔnɔ ka naa bɛta a yɔ kumo be ekwiɛ to,” ŋko: “B ka bɛr preku nɛ k naa bɛta
         n ya kaa milti depɔ to.”
         
            

         
      

   
      
         3
Enyɛnpe be kachɛ be asheŋ31 N teri shasoana, ma kawɔl nyɔsopo nde nɛ mee sibɛ a sa menyi. N sibɛ amo kikɛ nna
         nɛ n nyiŋi menyi nseŋ naŋ leŋ menyi to n wɔtɔ nfɛra niŋiso to. 2 Mee sha fanɛ men nyiŋi mmalga nɛ anebi cheembiana na daŋ malga dra na nɛ kamalga nɛ
         an Nyɛnpe nɛ an be Emɔlgapo daŋ bɔla men be beshuŋipoana so m malga n nase na. 3 Kusɔ nɛ k daga fanɛ men fara m pin e la fanɛ, lalaloge be nchɛ na to befɛpo beeŋ ba
         kaa wora basa shia nsaa bɛ bumo gbagba be nyɛlga lubiana so. 4 Baaŋ kaŋɛ le: “Mannɛ mo e nase kumo fanɛ e beeŋ naŋ ba na a? To, nɛ e wɔ nnɛ? An tutoana
         ka baŋ wu kikɛ, asheŋ baa du kananɛ a du yili durnya be faraŋko na kikɛ nna.” 5 Ama le be basa ere bee kute nna a kini kepin fanɛ dra na Ebɔrɛ daŋ malga nna nɛ esosoana
         nɛ kasawule daŋ fara kebaawɔtɔ. Nchu nɛ e daŋ ta nseŋ naŋ bɔla amo so ŋ jɔŋɛ kasawule.
         6 Nchu malɛ so nɛ e daŋ bɔla n jija saŋɛ na be durnya nɛ k mur. 7 Kamalga koŋwule na so nɛ naniere be esosoana nɛ kasawule ere wɔtɔ a jo edɛ be keta
         m mur kumo na. A bee jo demujiachɛ nna, kachɛ nɛ bɔrɛkinipoana beeŋ mur na.8 Ama n teri shasoana, men sa maŋ kaŋ teŋ kesheŋ koŋwule ere so fanɛ Enyɛnpe bre kutɔ
         kachɛ koŋwule du fanɛ nfɛ kagboŋ nna nɛ nfɛ kagboŋ malɛ du fanɛ kachɛ koŋwule mo kutɔ.
         9 Amoso, Enyɛnpe na maŋ wushi ashi mbe kɔnɔ nɛ e nase fanɛ e beeŋ wora na to nna fanɛ
         kananɛ basa ko bee fɛ esa be kewushi na nna. Kanyiti nɛ e bee ji menyi a maa sha fanɛ
         esa kikɛ e mur, ama e bee sha fanɛ ekama e lar mbe alubi to nna.10 Ama Enyɛnpe be kachɛ na beeŋ purgi basa nna fanɛ eyu na. Kumo be kachɛ na, esosoana
         beeŋ ta awɔr chilili n foe basa be anishito. Esoso be asɔana beeŋ chɔɔ edɛ m mur.
         Nɛ kasawule nɛ asɔ nɛ a wɔ kumo so ere kikɛ e dii efuli.11 Nɛ kananɛ asɔ kikɛ ka beeŋ ba mur le ere, nuso be basa a daga fanɛ men baa du? A daga
         fanɛ men baa kɔ kebaawɔtɔ cheembi a wɔ kabɔrɛŋana be kebaawɔtɔ to 12 a keni Ebɔrɛ be kachɛ na ekpa n shin nɛ k ba manaŋ. Kumo be kachɛ na, esosoana beeŋ
         chɔɔ edɛ m mur nɛ kuwuloŋ na e ŋalga esoso be asɔana na. 13 Ama mbe kɔnɔ nɛ e nase na so nɛ anyee keni esoso popɔrana na nɛ kasawule popɔr na
         ekpa, ndoŋ nɛ Ebɔrɛ be anishito be alelasheŋ wɔ na.14 Amoso, n teri shasoana, ŋkpal men ka bee keni le be kesheŋ ere ekpa so, men baa wora
         ania ga a la basa nɛ Ebɔrɛ maaŋ wu kulubi bumo so nɛ b maŋ kɔ saŋgre kikɛ nɛ menyi
         nɛ mo malɛ e naa kɔ kagbenewushi abar so. 15 Men baa nyi men be ŋgbene to fanɛ Enyɛnpe be kanyiti e la kumɔlga fanɛ kananɛ Ebɔrɛ
         daŋ sa an niopibi Pɔɔl kanyiasheŋ nɛ e sibɛ menyi na. 16 Mbe nwɔl malɛ kikɛ to loŋ nɛ e bee malga a kaŋɛ loŋ be asheŋ. Ama asɔ ko wɔ mbe nwɔlana
         na to nna a maa tiŋ a pin to nɛ basa nɛ b maŋ nyi ŋkaa maa tiŋ a yil to kpakpa na
         bee bɔla ekpa nɛ k maŋ niŋi so a ŋini asheŋ gbɛto fanɛ kananɛ baa ta abɔrɛsibɛ nɛ
         a ka na a wora na. Loŋ malɛ, bumo gbagba be amu so nɛ baa bar kemur na.17 Ama n teri lelaana, menyi ere tea nyi asheŋ ere kikɛ, amoso, men baa da so nɛ mbrakinipoana
         be alubi e sa maŋ shin nɛ men foe ekpa n lar kakpa lela nɛ men yil ere so n tɔr. 18 Ama men baa wɔtɔ a yɔ anishito ashi an Nyɛnpe nɛ an be Emɔlgapo Yesu Kristo be kuwɔr
         be kakɛ na nɛ kashennyi na to. Kemaŋkura e baa la mo peya naniere nɛ saŋkikɛ mbaanaayɔ.
         Amɛn.1 JƆNKawɔl nɛ Jɔn juŋkpar n sibɛ na1 Jɔn1JnKAWƆL NƐJƆNJUŊKPAR N SIBƐ NA

Kamalga nɛ k bee sa ŋkpa na be asheŋ11 Yesu Kristo nɛ baa tre Kamalga nɛ k bee sa ŋkpa nsaa wɔtɔ durnya be sososo kikɛ na
         be asheŋ nɛ anyee sibɛ a sa menyi na. E malga nɛ an nu nseŋ wu mo kenishiso ŋ keni
         mo nseŋ ta an be enɔana m beta mo. 2 Le be ŋkpa ere ka ba lar efuli nɛ an wu kumo, amoso nɛ anyee ji kumo be shɛda a sa
         menyi a kaŋɛ menyi ŋkpa nɛ k maŋ kɔ ekar ere be asheŋ na. K daa wɔ Ebɔrɛ na kutɔ nna
         pɔɛŋ nɛ b lara kumo efuli n sa anyi. 3 Asɔ nɛ an wu nseŋ nu nɛ anyee ta a kaŋɛ menyi alɛ gba na, saŋɛ na so menyeeŋ tu anyi
         a wɔ kɔnɔkoŋwule be kebaawɔtɔ mo nɛ anyi nɛ Etuto Ebɔrɛ nɛ mo Pibinyɛn Yesu Kristo
         kɔ na to. 4 Anyi alɛ naa sibɛ kawɔl ere nna nɛ anyi be ŋgbene e fuli anyi parr.Kebaana kefulto to be asheŋ5 Baru mo nɛ an nu ashi Ebɔrɛ Pibinyɛn na kutɔ nsaa bɔ kumo a sa menyi na nde fanɛ Ebɔrɛ
         la kefulto nna nɛ tentembiri malɛ kikɛ maŋ wɔ mo to kuraa. 6 To, nɛ anyee kaŋɛ fanɛ anyi nɛ Ebɔrɛ kɔ kɔnɔkoŋwule be kebaawɔtɔ nsaa na tentembiri
         to, efɛ nɛ anyee ku na, anyi alɛ nsaa maŋ naa wɔ kashenteŋ be kebaawɔtɔ to. 7 Ama nɛ fanɛ an baa na kefulto to fanɛ kananɛ e wɔ kefulto to na bre, kumo ere anyi
         nɛ an braana beeŋ baa kɔ kɔnɔkoŋwule be kebaawɔtɔ nɛ mo Pibinyɛn Yesu be ŋklaŋ nɛ
         a lar saŋɛ nɛ e wu na e baa fɔr kulubi kikɛ nyam ashi anyi be ŋgbene to. 8 Nɛ an baŋ kaŋɛ fanɛ an maŋ kɔ kulubi bre, anyee fule anyi be amu nna nɛ kashenteŋ
         malɛ maŋ wɔ anyi to kuraa. 9 Ama nɛ fanɛ an bugi to ŋ kaŋɛ Ebɔrɛ anyi be alubi bre, e la esa nɛ e niŋi nna nɛ anyeeŋ
         tiŋ n yirda mo nɛ e ta anyi be alubi kikɛ nyam m paŋ anyi nseŋ fɔr kulubi kikɛ nyam
         ashi anyi be ŋgbene to. 10 Nɛ an baŋ kaŋɛ fanɛ an maŋ wora alubi bre, kumo ere anyee tre Ebɔrɛ efɛpo nna na nɛ
         mbe kamalga na malɛ maŋ wɔ anyi to.

21 Ma mbi shasoana, mee sibɛ kawɔl ere nna a sa menyi nɛ men sa maŋ wora alubi. Ama nɛ
         k ba fanɛ ekama nɛ e ba wora kulubi bre, an kɔ ematapo ashi anyi nɛ Ebɔrɛ Etuto na
         be nferinto. Mo e la Yesu Kristo, esa nɛ e la esa lela Ebɔrɛ be anishito na. 2 Mo e wu m mata be luwu nɛ k shin nɛ an nya alubi be ketampaŋ. Mannɛ anyi nawule be
         alubi so nɛ e wu, durnyaebi kikɛ be alubi so nɛ e wu.Kebaabɛ Ebɔrɛ be mmalga naseso so be asheŋ3 Nɛ an baa bɛ Ebɔrɛ be mmalga naseso so bre, kumo ere an baa nyi geeŋ fanɛ an nyi mo.
         4 Esa kama nɛ e bee kaŋɛ fanɛ: “Ma ere nyi mo,” mo alɛ nsaa maa bɛ Ebɔrɛ na be mmalga
         naseso so, amodoŋwura la efɛpo nna nɛ kashenteŋ na malɛ maŋ wɔ mo to. 5 Ama esa kama nɛ e bee bɛ Ebɔrɛ na be mmalga naseso so, amodoŋwura e la esa nɛ Ebɔrɛ
         be kasha bɔlɔ mo to felɛlɛ kashenteŋto Loŋ malɛ nɛ anyee ta a pin fanɛ an ka wɔ Ebɔrɛ
         to. 6 Ekama malɛ nɛ e bee kaŋɛ fanɛ e wɔ Ebɔrɛ na to, a daga fanɛ amodoŋwura e baa wora
         asheŋ fanɛ kananɛ Yesu daa wora na.Mbra popɔr na be asheŋ7 N teri shasoana, mannɛ kamalga naseso popɔr nɛ mee sibɛ a sa menyi, kedra nna. Kumo
         alɛ nɛ men nya sososo kikɛ na. Kamalga naseso dra na e la kubɔya mo nɛ men teŋ nu
         na. 8 Ama kamalga naseso mo nɛ mee sibɛ a sa menyi ere malɛ du fanɛ kepopɔr nna. Menyi nɛ
         Kristo be kebaawɔtɔ malɛ to nɛ baa wu kumo be loŋ be kashenteŋ na, ŋkpal manɛ so,
         tentembiri na bee choŋ nna nɛ kashenteŋ be kefulto na tea fuli to. 9 Esa kama nɛ e bee kaŋɛ fanɛ e wɔ kefulto na to, mo alɛ nsaa kishi mo niopibi, kraa
         wɔ tentembiri to nna na. 10 Esa kama malɛ nɛ e bee sha mo niopibi wɔ kefulto na to nna na nɛ shɛŋ malɛ maŋ naa
         wɔ mo to a kagle mo ekpa a shin nɛ e bee fiti a tɔr. 11 Ama ekama nɛ e bee kishi mo niopibi wɔ tentembiri to nna na, mo alɛ nsaa na tentembiri
         to. E maŋ nyi kakpa nɛ e bee yɔ, ŋkpal manɛ so, tentembiri na e naa shin nɛ e maa
         wu.12 Ma mbi shasoana, mee sibɛ nna a sa menyi ŋkpal Ebɔrɛ ka ta menyi be alubi m paŋ menyi
         ŋkpal Yesu so na. 13 Mee sibɛ nna a sa menyi betutoana ŋkpal men ka nyi mo ere esa nɛ e wɔ ŋkpa to sososo
         kikɛ na so. Mee sibɛ nna a sa menyi mbrantiɛbia ŋkpal men ka pɔɔ alubipo na so so.
         14 Mee sibɛ nna a sa menyi mbia ŋkpal men ka nyi etuto na so. Mee sibɛ nna a sa menyi
         betutoana ŋkpal men ka nyi mo ere esa nɛ e wɔ ŋkpa to sososo kikɛ na so. Mee sibɛ
         nna a sa menyi mbrantiɛbia ŋkpal men ka kɔ eleŋ nɛ Ebɔrɛ be kamalga na wɔ menyi to
         nɛ men pɔɔ alubipo na so so.Durnya be kasha be asheŋ15 Men sa maa sha durnya ere ŋko kusɔ kama nɛ k la durnya ere peya. Esa kama nɛ e bee
         sha durnya ere maŋ kɔ kasha a sa Etuto Ebɔrɛ na. 16 Ŋkpal manɛ so, asɔ nɛ a la durnya ere to be asɔ fanɛ asɔ nɛ dimɛdi be kapɔr lubi ere
         bee sha nɛ asɔ nɛ basa bee wu nsaa yɛlga nɛ durnya ere to be kamoowusheŋ kikɛ nyam
         maŋ shi Etuto na kutɔ, a la durnya ere to be asɔ nna. 17 Durnya ere malɛ nɛ kumo be ayɛlgasɔ kikɛ nyam bee choŋ nna, ama esa kama nɛ e bee
         wora Ebɔrɛ na be aparsheŋ bre wɔ ŋkpa to nna mbaanaayɔ.Kristo mo doŋ be asheŋ18 Ma mbi shasoana, lalaloge be saŋɛ na bee fo nna na. Men daŋ nu fanɛ Kristo mo doŋ
         beeŋ ba, naniere malɛ Kristo mo doŋana damta ba, amoso nɛ an pin fanɛ lalaloge be
         jemanɛ na fo. 19 Le be basa ere daŋ shi anyi be katuŋ to nna, ama kashenteŋto, b daa maŋ la anyi to
         be basa, amoso nɛ b lar anyi to n yɔ na. Nɛ b daa la anyi to be basa nna b daa maaŋ
         lar. Ama bumo be kelar anyi to na e naa ŋini fanɛ mannɛ bumo be ekama e la anyi to
         be eko.20 Ama menyi ere, Yesu Kristo ta Kiyoyu Cheeŋ na nna n wɔtɔ menyi to nɛ menyi kikɛ e
         pin kashenteŋ na. 21 Mannɛ fanɛ men ka maŋ nyi kashenteŋ na so e shin nɛ mee sibɛ asɔ ere a sa menyi, ama
         menyi ka nyi kumo so nseŋ naa nyi fanɛ efɛ kikɛ maŋ wɔ kashenteŋ na to so nɛ mee sibɛ
         amo a sa menyi.22 Esa mo malɛ e baa la efɛpo nɛ mannɛ esa nɛ e bee kaŋɛ fanɛ mannɛ Yesu e la Kristo,
         Ebɔrɛ be esa laraso na. Loŋ be esa e la Kristo mo doŋ na, emo nɛ e bee kini Ebɔrɛ
         Etuto na nɛ Ebinyɛn na kikɛ na. 23 Ŋkpal manɛ so, ekama nɛ e bee kini Ebinyɛn na maŋ kɔ Etuto na nna na, nɛ ekama malɛ
         nɛ e bee sɔ Ebinyɛn na kɔ Etuto na gba.24 Ama menyi ere e shin nɛ kusɔ nɛ men nu sososo kikɛ na e shir a wɔ menyi to. Nɛ kusɔ
         nɛ men nu sososo kikɛ na baa wɔ menyi to bre, kumo ere menyi alɛ gba beeŋ baa wɔ Ebinyɛn
         na nɛ Etuto na to. 25 Kusɔ nɛ mo alɛ nase kɔnɔ fanɛ e beeŋ sa anyi e la ŋkpa nɛ k maŋ kɔ ekar na.26 Mee sibɛ asɔ ere nna a sa menyi nɛ ŋ kaŋɛ menyi basa nɛ baa sha kefule menyi na be
         asheŋ. 27 Ama menyi ere, Yesu Kristo ta Kiyoyu Cheeŋ na nna n wɔtɔ menyi to nɛ e shir a wɔ menyi
         to. A maŋ daga fanɛ men naŋ nya esa ko nɛ e ŋini menyi, ŋkpal manɛ so, mbe Kiyoyu
         na e naa ŋini menyi asɔ kikɛ. Kusɔ kama malɛ nɛ e bee ŋini la kashenteŋ nna, mannɛ
         efɛ. Amoso, men baa bɛ Kiyoyu na be keŋini so nseŋ shir a wɔ Kristo na to.Ebɔrɛ be mbia be asheŋ28 To, naniere ma mbi shasoana, men baa kraa wɔ mo to, saŋɛ na so, e kaŋ ba, anyi maaŋ
         baa shika to kikɛ, anyi alɛ maaŋ naŋ ji anishinyɔr mbe anishito ŋkpal menyi so. 29 Menyi alɛ gba baa nyi Kristo na ka niŋi kusɔ kikɛ to. Kumo ere a daga fanɛ men baa
         nyi fanɛ esa kama nɛ e bee wora asɔ nɛ a niŋi la Ebɔrɛ pibi nna na.

31 Men keni kananɛ Etuto na sha anyi loŋ n shin nɛ baa tre anyi mbe mbia, kumo alɛ maŋ
         kɔ emɔrɔ malɛ fanɛ an ka la mbe mbia. Amoso nɛ durnyaebi maa pin anyi to na. Ebɔrɛ
         nɛ b maŋ pin to pɔɛŋ. 2 N teri shasoana, naniere an la Ebɔrɛ be mbia nna na, ama kananɛ anyeeŋ ba kaa du kachako
         so bre e maŋ naŋ lar efuli. Kusɔ nɛ an baa nyi kikɛ e la fanɛ Kristo kaŋ ba lar efuli,
         anyeeŋ baa du fanɛ mo gbagba nna, ŋkpal manɛ so, anyeeŋ wu mo kananɛ e baa du. 3 Esa kama nɛ e kɔ le be tama ere ashi Kristo to bee keni mbe kumu so nna a du cheembi
         fanɛ kananɛ Kristo du cheembi na. 4 Esa kama nɛ e bee wora alubi bee wora nna a da Ebɔrɛ malɛ gba so na, ŋkpal manɛ so,
         kewora kulubi la ketɔr Ebɔrɛ be ntaŋ nna. 5 Men nyi Kristo ka ba nɛ e ba ta basa be alubi n lɛ n sa bumo. Kulubi kikɛ malɛ maŋ
         wɔ mo to. 6 Amoso, esa kama malɛ nɛ e shir a wɔ mo to maa wora alubi. Esa kama nɛ e baa wɔtɔ a
         wora alubi bre maŋ naŋ wu mo ŋko m pin mo Yesu na nna na.7 Ma mbi shasoana, men sa maŋ shin nɛ esa kikɛ e shin nɛ men foe ekpa. Ekama nɛ e bee
         wora asheŋ nɛ a niŋi la esa niŋiso nna ashi Ebɔrɛ be anishito fanɛ kananɛ Kristo niŋi
         na. 8 Esa kama malɛ nɛ e bee wora asheŋ lubi la alubipo na peya nna, ŋkpal manɛ so, durnya
         be sososo na kikɛ nɛ alubipo na wɔtɔ a wora alubi m ba fo mbre. To, loŋ malɛ so nɛ
         Ebɔrɛ Pibinyɛn na lar m ba nɛ e ba jija alubipo na be ashuŋ.9 Esa kama nɛ e la Ebɔrɛ pibi maa wora alubi. Ŋkpal Ebɔrɛ be kapɔr gbagba ka wɔ mo to
         so nɛ ŋkpal Ebɔrɛ ka la mo Tuto na so so, e maaŋ tiŋ n shir a wɔ alubi to a wora amo.
         10 To, loŋ malɛ nɛ anyee ta a pin Ebɔrɛ be mbia nɛ bumo nɛ bumo alɛ la alubipo na be
         mbia. Esa kama nɛ e bee wora asɔ nɛ a maa niŋi, maŋ la Ebɔrɛ pibi. Ekama malɛ gba
         nɛ e maa sha mo niopibi, maŋ la Ebɔrɛ pibi.Kebaasha abar be asheŋ11 Kubɔya ere nɛ men daŋ nu sososo kikɛ na fanɛ a daga fanɛ an baa sha abar. 12 A maŋ daga fanɛ an baa du fanɛ Keen nɛ e daa la alubipo na peya nseŋ bri mo sipo m
         mɔ na. Nɛ manɛ e daŋ ba nɛ e daŋ bri mo m mɔ? Kusɔ nɛ k daŋ ba e la fanɛ mbe asheŋ
         woraso daa maa niŋi nna nɛ mo sipo bre peya daa niŋi. 13 Amoso, n niopibiana, nɛ durnya ere to ebi kishi menyi, men sa maŋ shin nɛ k baa chinchiŋ
         menyi. 14 Esa kama nɛ e maa sha mo braana kraa wɔ luwu to nna na. Ama anyi ere nyi fanɛ an lar
         luwu to m ba luri ŋkpa to nna, ŋkpal manɛ so, anyee sha an niopibiana. 15 Esa kama nɛ e kishi mo niopibi la emɔpo nna, menyi alɛ nyi fanɛ emɔpo kikɛ maŋ kɔ
         ŋkpa nɛ k maŋ kɔ ekar na mo to. 16 Le nɛ an bɔla m pin kusɔ nɛ k la kasha. Yesu Kristo e shin nɛ b lara mbe ŋkpa ashi
         mo to n sa anyi. Amoso, a daga fanɛ anyi alɛ gba ka ta anyi be ŋkpaana n sa an niopibiana.
         17 Ama esa kama nɛ e kɔ durnya ere to be asɔ nseŋ wu fanɛ mo niopibi daga kechɛto, mo
         alɛ nseŋ ti mbe kagbene a maŋ chɛ mo to, nuso nɛ Ebɔrɛ be kasha bee wora a chena esa
         na wura to?Kristo mo doŋana be asheŋ18 Ma mbi shasoana, men sa maŋ shin nɛ an baa kɔ mmalga ŋko nnɔ nawule a sha basa, men
         shin nɛ an baa kɔ aworbi nɛ kashenteŋ a sha basa.19 Loŋ nɛ anyeeŋ pin an ka wɔ kashenteŋ na to nɛ saŋkama malɛ nɛ an be ŋgbene bee ji
         a bri anyi, anyeeŋ wushi amo ashi Ebɔrɛ be anishito. 20 Anyi alɛ beeŋ tiŋ n wora ade kikɛ nna, ŋkpal manɛ so, Ebɔrɛ e chɔ anyi be ŋgbene,
         mo alɛ nseŋ naa nyi kusɔ kama. 21 Beshapo, nɛ an be ŋgbene baa maa ji a bri anyi, kumo ere anyi maa shika to Ebɔrɛ be
         anishito. 22 Anyi alɛ naa tiŋ a nya kusɔ kama nɛ anyee kule mo ŋkpal an ka bee bɛ mbe mmalga naseso
         so so nsaa wora asɔ nɛ a bee par mo na so. 23 Mbe kamalga naseso na malɛ nde fanɛ, a daga fanɛ an ka yirda mo Pibinyɛn Yesu Kristo
         be ketre na nsaa sha abar fanɛ kananɛ e yili anyi fanɛ an baa wora na. 24 Bekama malɛ nɛ baa bɛ mbe mmalga nasesoana na so shir a wɔ mo to nna nɛ mo alɛ gba
         wɔ bumo to. To, kananɛ anyee wora a pin fanɛ e wɔ anyi to nde: Mbe Kiyoyu nɛ e ta
         n sa anyi na so so nɛ an pin loŋ.

Kashenteŋ be Kiyoyu na nɛ efɛ be ayoyu be asheŋ41 N teri shasoana, men sa maa yirda basa kama nɛ baa kaŋɛ fanɛ Ebɔrɛ be Kiyoyu wɔ bumo
         to. Men baa wora bumo a keni ŋko ayoyu mo nɛ b kɔ na shi Ebɔrɛ kutɔ nna ŋko a maŋ
         shi mo kutɔ, ŋkpal manɛ so, anebi fɛpo damtaana lar n luri durnya to. 2 To, kananɛ menyeeŋ wora m pin Ebɔrɛ be Kiyoyu na esa to nde: Kiyoyu kama nɛ e wɔ esa
         to a bugi to a kaŋɛ fanɛ Yesu Kristo ta eyur nna m ba durnya ere to na, shi Ebɔrɛ
         kutɔ nna. 3 Ama kiyoyu kama nɛ e maa ji Yesu be asheŋ be shɛda, loŋ be kiyoyu maŋ shi Ebɔrɛ kutɔ.
         Loŋ be kiyoyu na e la edoŋ na be kiyoyu mo nɛ men nu fanɛ e bee ba na. Mo e teŋ ba
         durnya ere to na.4 Ama menyi ere, ma mbi shasoana, men la Ebɔrɛ be basa nna m pɔɔ loŋ be anebi fɛpoana
         so, ŋkpal manɛ so, esa nɛ e wɔ menyi to na e chɔ emo nɛ e wɔ durnya ere to na. 5 Durnya ere to be basa e la bumo, amoso, durnya ere to be mmalga nɛ baa malga nɛ durnya
         ere to ebi malɛ bee nu bumo be mmalga na. 6 Anyi ere la Ebɔrɛ be basa nna, ekama malɛ nɛ e nyi Ebɔrɛ bee nu anyi be mmalga nna.
         Ama ekama malɛ nɛ e maŋ la Ebɔrɛ peya maa nu kusɔ nɛ anyee kaŋɛ. Loŋ malɛ nɛ anyee
         ta a pin kashenteŋ be Kiyoyu na nɛ efɛ be kiyoyu na to.Ebɔrɛ be kasha nɛ anyi be kasha be asheŋ7 N teri shasoana, men shin nɛ an baa sha abar, ŋkpal manɛ so, kasha shi Ebɔrɛ kutɔ
         nna. Esa kama nɛ e kɔ kasha la Ebɔrɛ pibi nna na, mo alɛ nsaa nyi Ebɔrɛ. 8 Ama ekama nɛ e maŋ kɔ kasha maŋ nyi Ebɔrɛ, ŋkpal manɛ so, Ebɔrɛ e la kashawura. 9 Kananɛ Ebɔrɛ ŋini anyi mbe kasha nde: E shuŋi mo Pibinyɛn koŋwule nna durnya ere to
         fanɛ an bɔla mo so n nya ŋkpa. 10 Kede nɛ baa tre kasha gbagba na, mannɛ anyi gbagba be kasha nɛ an ta n sha Ebɔrɛ,
         mo e sha anyi nseŋ shuŋi mo Pibinyɛn fanɛ e ba wu m mata be luwu nɛ k shin nɛ an nya
         alubi be ketampaŋ.11 N teri shasoana, ŋkpal kananɛ Ebɔrɛ sha anyi ere so, a daga fanɛ anyi alɛ gba e baa
         sha abar. 12 Esa kama maŋ naŋ wu Ebɔrɛ kenishiso, ama nɛ an baa sha abar bre, kumo ere Ebɔrɛ wɔ
         anyi to nɛ mbe kasha malɛ bɔlɔ anyi to felɛlɛ kashenteŋto.13 Kananɛ anyee wora a pin fanɛ an wɔ mo to nɛ mo alɛ gba wɔ anyi to nde: E ta mo gbagba
         be Kiyoyu nna n sa anyi. 14 Anyi alɛ wu nseŋ ji kumo be shɛda fanɛ Etuto na shuŋi mo Pibinyɛn fanɛ e ba kaa la
         durnya ere to be Emɔlgapo. 15 Ekama nɛ e bee bugi to a kaŋɛ basa fanɛ Yesu e la Ebɔrɛ Pibinyɛn na, Ebɔrɛ e wɔ amodoŋwura
         to nɛ mo alɛ gba wɔ Ebɔrɛ to. 16 Anyi alɛ gba ba pin nseŋ yirda kasha mo nɛ Ebɔrɛ kɔ a sa anyi na.Ebɔrɛ e la kashawura. Ekama malɛ nɛ e wɔ kasha be kebaawɔtɔ to, wɔ Ebɔrɛ to nna na
         nɛ Ebɔrɛ malɛ gba wɔ amodoŋwura to.17 Kasha malɛ bɔlɔ anyi to nna felɛlɛ, saŋɛ na so demujiachɛ na anyi maaŋ shika to, ŋkpal
         manɛ so, anyi be kebaawɔtɔ durnya ere to nɛ kananɛ Kristo du na la kukoŋwule nna.
         18 Kakpa nɛ kasha wɔ, kufu maŋ wɔtɔ. Kashenteŋ be kasha bee ju kufu nna, ŋkpal manɛ so,
         nɛ an kraŋ baa ŋana fanɛ Ebɔrɛ beeŋ gberge anyi kusoe, kumo ere anyi maa sha mo nɛnɛ
         nna na. Amoso, esa nɛ e bee lɔ kufu, kasha maŋ naŋ bɔlɔ mo to felɛlɛ nna na. 19 Ebɔrɛ e daŋ kesha anyi so shin nɛ anyi alɛ kɔ kasha na. 20 Esa kama nɛ e bee kaŋɛ le: “Mee sha Ebɔrɛ,” mo alɛ nsaa kishi mo niopibi la efɛpo
         nna, ŋkpal manɛ so, esa nɛ e bee wu mo niopibi ŋkaa maaŋ tiŋ n sha mo, maaŋ tiŋ n
         sha Ebɔrɛ mo nɛ e maŋ naŋ wu kikɛ na. 21 To, le be kamalga naseso ere nɛ e ta m bɔɔ anyi enɔ fanɛ, esa kama nɛ e bee sha Ebɔrɛ
         e baa sha mo niopibi gba.

Anyi be eleŋ ka chɔ durnya ere to ebi peya be asheŋ51 Esa kama nɛ e yirda fanɛ Yesu e la Kristo na la Ebɔrɛ pibi nna nɛ ekama malɛ nɛ e
         bee sha esa nɛ e kurge ebi na beeŋ baa sha ebi na gba. 2 Nɛ an baa sha Ebɔrɛ nsaa bɛ mbe mmalga naseso so bre, loŋ nɛ anyeeŋ pin an ka bee
         sha Ebɔrɛ be mbia gba. 3 Kesha Ebɔrɛ malɛ e la kebɛ mbe mmalga nasesoana so, amo alɛ maŋ du kpakpa. 4 Ŋkpal manɛ so, esa kama nɛ e la Ebɔrɛ pibi bee pɔɔ durnya ere so nna. Eleŋ mo nɛ k
         bee pɔɔ durnya so e la anyi be yirda. 5 Wanɛ e naaŋ tiŋ m pɔɔ durnya ere so nɛ mannɛ esa nɛ e yirda fanɛ Yesu e la Ebɔrɛ Pibinyɛn
         na?Bumo nɛ b ji shɛda ŋ kaŋɛ Yesu be asheŋ6 Yesu ere e la emo nɛ e daŋ yili kabɔrɛbɛr be nchu nɛ mbe luwu be ŋklaŋ so m ba na.
         Mannɛ nchu na malɛ nawule so nɛ e daŋ yili so m ba, nchu na nɛ ŋklaŋ na kikɛ so nɛ
         e daŋ yili so m ba. 7 Kiyoyu na malɛ e la shɛdajipo na, ŋkpal manɛ so, Kiyoyu na e la kashenteŋ na. 8 Eshɛdajipo asa e wɔtɔ. Kiyoyu na wɔtɔ nɛ nchu na wɔtɔ nɛ ŋklaŋ na gba wɔtɔ. Kɔnɔkoŋwule
         nɛ amo alɛ kikɛ kɔ. 9 Anyi maa kplaŋ dimɛdi be shɛda so, ama an nyi fanɛ Ebɔrɛ be shɛda e chɔ dimɛdi peya,
         ŋkpal manɛ so, Ebɔrɛ be shɛda na nɛ e ta a ji mo Pibinyɛn be asheŋ. 10 Esa kama malɛ nɛ e yirda Ebɔrɛ Pibinyɛn na kɔ loŋ be shɛda na mbe kagbene to. Ama
         ekama nɛ e maŋ yirda Ebɔrɛ ta mo Ebɔrɛ na ŋ ki efɛpo nna na ŋkpal amodoŋwura na ka
         maŋ yirda shɛda mo nɛ e bee ji mo Pibinyɛn na be asheŋ na so. 11 Shɛda na malɛ nde fanɛ, Ebɔrɛ sa anyi ŋkpa nɛ k maŋ kɔ ekar nɛ loŋ be ŋkpa na wɔ mo
         Pibinyɛn na to. 12 Esa kama nɛ e kɔ Ebinyɛn na kɔ ŋkpa na, ama ekama nɛ e maŋ kɔ Ebɔrɛ Pibinyɛn na maŋ
         kɔ ŋkpa na.Ŋkpa nɛ k maŋ kɔ ekar na be asheŋ13 Menyi bumo nɛ men yirda Ebɔrɛ Pibinyɛn be ketre na nɛ mee sibɛ asɔ ere a sa na nɛ
         men baa nyi fanɛ men kɔ ŋkpa nɛ k maŋ kɔ ekar na.14 Kusɔ nɛ k bee shin nɛ anyi maa shika to ashi Ebɔrɛ be anishito nde fanɛ, kusɔ kama
         nɛ an baŋ bɔla Ebɔrɛ be keparso ŋ kule mo, e beeŋ nu an be kekule. 15 To, nɛ an baa nyi fanɛ kusɔ kama nɛ anyee kule mo e bee nu an be kekule, kumo ere
         an nyi fanɛ kusɔ kama nɛ anyee kule mo anyeeŋ nya kumo.16 Esa kama nɛ e wu mo niopibi ka bee wora kulubi nɛ k maŋ la luwu be kulubi, amodoŋwura
         e kule Ebɔrɛ nɛ e sa mo ŋkpa. Basa nɛ bumo be alubi maa yɛr bumo luwu to na nɛ n de
         na. Kulubi ko wɔtɔ a yɛr esa luwu to, mannɛ loŋ be kulubi na be kabɔrɛkule nɛ ŋ kaŋɛ
         fanɛ amodoŋwura na e kule. 17 Kewora n jija kikɛ la kulubi nna, ama kulubi ko wɔtɔ ŋkaa maa yɛr esa luwu to.18 An baa nyi fanɛ Ebɔrɛ pibi kama maa shir a wɔ alubi to a wora amo, ŋkpal manɛ so,
         Ebɔrɛ Pibinyɛn e naa kuŋ mo nɛ alubipo na e sa maŋ tiŋ n doro mo.19 Anyi alɛ naa nyi fanɛ an ka la Ebɔrɛ peya, ama durnya ere bre kikɛ wɔ alubipo na be
         enɔ to nna.20 Anyi alɛ nseŋ naa nyi Ebɔrɛ Pibinyɛn na ka ba m ba sa anyi nfɛra nɛ an pin kashenteŋ
         be Ebɔrɛ na, anyi alɛ wɔ mo kashenteŋ be Ebɔrɛ na to nna, hale mo Pibinyɛn Yesu Kristo
         na to. Mo e la kashenteŋ be Ebɔrɛ na, nɛ ŋkpa nɛ k maŋ kɔ ekar na.21 Ma mbi shasoana, men baa gelge agbir.2 JƆNKawɔl nyɔsopo nɛ Jɔn sibɛ na2 Jɔn2JnKAWƆL NYƆSOPO NƐJƆNSIBƐ NA

11 Kawɔl ere shi ma nɛ baa tre Enimu na kutɔ nna a yɔ kowurche nɛ Ebɔrɛ lara na nɛ mbe
         mbia kutɔ. Amo be kache na be asheŋ nɛ mee sha kashenteŋto na. Mannɛ n nawule malɛ
         gba e naa sha mbe asheŋ, bekama nɛ b nyi kashenteŋ be keŋini na gba bee sha mbe asheŋ,
         2 ŋkpal kashenteŋ be keŋini na ka wɔ anyi to, kumo alɛ ŋkaa beeŋ shir a wɔ anyi to mbaanaayɔ
         na so. 3 Ebɔrɛ Etuto na nɛ Yesu Kristo nɛ e la Etuto na Pibinyɛn na sa anyi kuwɔr be kakɛ nɛ
         kuwɔr nɛ kagbenewushi n shin nɛ an nya kashenteŋ be kasha.Kashenteŋ nɛ kasha be asheŋ4 Kowurche, ŋ ka pin fanɛ fo mbia ko wɔ kashenteŋ be kebaawɔtɔ na to fanɛ kananɛ Ebɔrɛ
         Etuto na nase na, ma kagbene fuli ma paa. 5 Naniere malɛ mee kule fo nna fanɛ fo shin nɛ an kikɛ e baa sha abar be asheŋ, kumo
         alɛ maŋ la kamalga naseso popɔr ko nna nɛ mee sibɛ a sa fo, kumo nɛ an nya sososo
         na kikɛ na nna. 6 Keŋini kasha e la kebaabɛ Ebɔrɛ be mmalga naseso so. Menyi alɛ kikɛ chɛr n nu dra
         dra na kikɛ fanɛ kusɔ nɛ Ebɔrɛ na nase e la fanɛ a daga fanɛ men kikɛ e baa wɔ kasha
         be kebaawɔtɔ to.7 Befɛpo damta mo nɛ b maa yirda fanɛ Yesu Kristo ba durnya ere to nna fanɛ dimɛdi,
         lar n luri durnya to. Loŋ be basa na be ekama e la efɛpo nɛ Kristo mo doŋ na. 8 Amoso, men baa de so n sa maŋ paŋ kusɔ nɛ men kpal kumo so n shuŋ na, ama men wora
         ania n nya men be tɔnɔ kikɛ nyam.9 Esa kama nɛ e maa shir a wɔ Kristo be keŋini na to nsaa ta asheŋ a ti amo so, maŋ
         kɔ Ebɔrɛ mo to. Ama ekama nɛ e shir a wɔ Kristo be keŋini na to, kɔ Etuto na nɛ Ebinyɛn
         na kikɛ mo to. 10 Esa kama nɛ e ba men kutɔ nsaa maŋ bar le be keŋini ere, men sa maŋ chɔrɔ mo ŋko n
         sɔ mo n wɔtɔ men peana, 11 ŋkpal manɛ so, ekama nɛ e chɔrɔ mo bee chɛ mo to a wora mbe ashuŋ lubi na nna na.Lalaloge be kechɔrɔ be mmalga be asheŋ12 Ŋ kraa kɔ asɔ damta nɛ ŋ kaŋɛ menyi, ama m maa sha kesibɛ amo kawɔl to. Kusɔ nɛ mee
         tama e la fanɛ meeŋ ba bɔɔ menyi so nɛ ma nɛ menyi e chena m malga, saŋɛ na so an
         kikɛ be ŋgbene beeŋ fuli anyi parr.13 Fo sipo cheso nɛ Ebɔrɛ lara na gba be mbia bee chɔrɔ fo.3 JƆNKawɔl sasopo nɛ Jɔn sibɛ na3 Jɔn3JnKAWƆL SASOPO NƐJƆNSIBƐ NA

11 Kawɔl ere shi ma nɛ baa tre Enimu na kutɔ nna a yɔ n teri kpakpaso Gayes nɛ mee sha
         kashenteŋto ga na kutɔ.2 N teri shaso, ma kabɔrɛkule nɛ ŋ kɔ a kule a sa fo e la fanɛ Ebɔrɛ e shin nɛ kusɔ
         kama e baŋ nyalɛ n sa fo nɛ fo baa kɔ eyur be alenfia fanɛ kananɛ fo kɔ eleŋ fo kiyoyu
         to na. 3 Bekurgepo ko ka ba kaŋɛ ma kananɛ fo kɔ kagbene koŋwule a bɛ kashenteŋ be keŋini na
         so nɛ kananɛ fo baa wɔ kashenteŋ na be kebaawɔtɔ to, ma kagbene fuli ma ga. 4 Shɛŋ shɛŋ maa fuli ma kagbene a chɔ kebaanu fanɛ ma mbia wɔ kashenteŋ na be kebaawɔtɔ
         na to.Gayes ka nya kechɔrɔ be asheŋ5 N teri shaso, kananɛ fo ta kagbene koŋwule a wora ashuŋ a sa bekurgepoana na ŋkeshin
         nɛ b la befɔ gba nna na, esa beeŋ tiŋ n fute n yige fo so. 6 B ba ji fo kasha be asheŋ asɔri ere to nfe. Jande chɛ bumo to nɛ b naŋ nya bumo be
         enite na to be ekpa a yɔ fanɛ kananɛ asheŋ daga Ebɔrɛ be anishito. 7 Ŋkpal manɛ so, Kristo be ketre na so nɛ b lar a wɔ bumo be enite na to a maa sɔ shɛŋ
         ashi bumo nɛ b maŋ yirda Yesu na kutɔ. 8 Amoso, loŋ be basa e daga fanɛ anyi alɛ e baa chɛ bumo to, saŋɛ na so anyi nɛ bumo
         beeŋ baa chɛ abar to kashenteŋ be keŋini be kushuŋ na to.Dayɔtrefis nɛ Demitrias be asheŋ9 N sibɛ kusɔ ko n shoŋi asɔriebi na, ama Dayɔtrefis nɛ e baa sha kejuŋkpar ga ashi
         bumo to na maa sha kenu n sa anyi. 10 Amoso, ŋ kaŋ ba, meeŋ lara asheŋ nɛ e bee wora na kikɛ efuli. Meeŋ malga mbe mmalga
         lubi nɛ e kɔ a na a ji ma asheŋ na kikɛ. Ade malɛ be buushi, mo gbagba kini kesɔ bekurgepoana
         na, mo alɛ nsaa maa sa bumo nɛ baa sha kechɛ bumo to na ekpa nseŋ naa wɔtɔ a ju loŋ
         be basa na ashi asɔri to.11 N teri shaso, sa maa kute asheŋ lubi to, baa kute asheŋ lela to. Esa kama nɛ e bee
         wora alela la Ebɔrɛ peya nna, ama ekama nɛ e bee wora alubi maŋ naŋ wu Ebɔrɛ. 12 Demitrias bre, ekama bee malga mbe kebaawɔtɔ lela be asheŋ nɛ loŋ be kebaawɔtɔ na
         malɛ nɛ kashenteŋ be keŋini na maa lar abar kaman. Anyi alɛ gba bee ji mbe kebaawɔtɔ
         lela be shɛda nɛ fo alɛ nyi anyi be shɛda ka la kashenteŋ.Lalaloge be kechɔrɔ be asheŋ13 Ŋ kraa kɔ asɔ damta nɛ ŋ kaŋɛ menyi, ama m maa sha kesibɛ amo kawɔl to. 14 Ŋ kɔ tama fanɛ k maaŋ chɛr nɛ n wu fo, saŋɛ na so anyeeŋ chena m malga abar kutɔ.15 Ebɔrɛ e sa menyi kagbenewushi. Fo teriana na kikɛ bee chɔrɔ fo. Chɔrɔ an teriana na
         kikɛ kukoko to n sa ma.JUUDKawɔl nɛ Juud sibɛ naJuudJudKAWƆL NƐJUUDSIBƐ NA

11 Kawɔl ere shi ma Juud, Jeems mo sipo nɛ n la Yesu Kristo be kenya na kutɔ nna a yɔ
         bumo nɛ Ebɔrɛ Etuto na bee sha nseŋ tre bumo m ba kaa keni bumo so ŋkpal Yesu Kristo
         so na kutɔ. 2 Ebɔrɛ e wu menyi kuwɔr nseŋ sa menyi kagbenewushi nɛ kasha nɛ a baa wɔ menyi to a
         ti so saŋkikɛ.Beŋinipo fɛpoana be asheŋ3 Ma beshapo, k daa wɔ ma kagbene to nna ga fanɛ n sibɛ ŋ kaŋɛ menyi kumɔlga mo nɛ an
         kikɛ kɔ na be asheŋ, ama n naŋ wu fanɛ a daga fanɛ n sibɛ menyi ŋ kule menyi ga fanɛ
         men baa wora ania a kɔ a sa abɔrɛsheŋ mo nɛ an yirda nɛ Ebɔrɛ ta kela koŋwule pati
         m bɔɔ mbe basa laraso enɔ na. 4 Mee kaŋɛ le nna, ŋkpal manɛ so, basa ko mo nɛ b maa nu a sa Ebɔrɛ ŋana n nyia n luri
         menyi to a sha kechɛrga Ebɔrɛ be kuwɔr be kakɛ nɛ e kɔ a sa anyi na be kifito, saŋɛ
         na so baaŋ nya ekpa a wora kulubi kama nɛ baa sha. Baa kini Yesu Kristo gbagba mo
         nɛ mo nawule la an Nyɛnpe mo nɛ e bee ji anyi so kuwura na. Dra na malɛ kikɛ nɛ b
         sibɛ abɔrɛsibɛ na to a kaŋɛ fanɛ Ebɔrɛ beeŋ gberge loŋ be basa na kikɛ kusoe.5 N nyi men ka tea nyi asheŋ nɛ mee sha kekaŋɛ menyi ere kikɛ, ama mee sha kenyiŋi menyi
         kananɛ Enyɛnpe daŋ mɔlga mbe basa Israɛlebi ashi Ijipt be kasawule so nna. Kumo be
         kaman nɛ e mur bumo to be bumo nɛ b daa maŋ yirda mo na. 6 Men baa nyiŋi emalaika mo nɛ b daa maŋ shuli a wɔ kakpa nɛ Ebɔrɛ daa sha fanɛ b baa
         wɔ na be asheŋ. B daŋ shile ndoŋ nna ŋkpal k ka daa maŋ bɔlɔ bumo kenishi so. Naniere
         b ta ŋgbɛlɛbi mo nɛ esa maaŋ tiŋ n tuge kikɛ nna ŋ kre bumo n wɔtɔ tentembiri be kakpa
         a jo kachɛgboŋ mo nɛ Ebɔrɛ beeŋ ji bumo demu na. 7 Men baa nyiŋi nde mo nɛ baa tre Sodɔm nɛ Gomɔra nɛ nde mo nɛ a daŋ taga amo to na
         gba be asheŋ. Ndoŋebi gba daa wora kesakalea be asheŋ nɛ alubi kama nɛ a maŋ daga
         dimɛdi ka wora nna. B wɔ edɛ mo nɛ a maa duŋ kikɛ na to nɛ k bee ŋini anyi kananɛ
         Ebɔrɛ beeŋ gberge bekama nɛ baa wora asheŋ fanɛ loŋ be basa na kusoe. 8 Loŋ koŋwule na malɛ nɛ bumo nɛ b luri menyi to na du. B wɔtɔ nna a ku edare nsaa wora
         alubi a gbiti bumo gbagba be eyurana, baa kini Ebɔrɛ be eleŋ nsaa tege emalaika mo
         nɛ b kɔ kemaŋkura ashi ebɔrɛso na.9 Hale Maikel mo nɛ e la emalaika kikɛ be ejuŋkparpo na daa maŋ shoduu Setani saŋɛ nɛ
         mo nɛ mo daa ji emɔrɔ ŋkpal anebi Mosis be eyur so na. E daa maŋ maŋ mbe kumu so n
         tege Setani, kusɔ nɛ e daŋ kaŋɛ e la: “Ebɔrɛ e fiɛ fo so!” 10 Ama le be basa ere bre bee tege kusɔ kama nɛ b maa pin to nna. B baa du fanɛ kupuŋ
         to be asɔbɔya nɛ a maŋ kɔ nfɛra lela nna nseŋ baa wɔtɔ a wora asɔ kama nɛ a bee ba
         amo be amu to na nna, loŋ malɛ be asɔ na gbagba e naa mur bumo na. 11 Cha, asheŋ maaŋ nyalɛ n sa bumo kikɛ, ŋkpal manɛ so, ekpa nɛ Keen daŋ ta na nɛ b bɛ
         so na. Ŋkpal amansherbi so b luri alubi to fanɛ kananɛ Balaam daŋ wora na. B daŋ ji
         kenimu kikɛ emɔrɔ fanɛ kananɛ Koora daŋ wora na, amoso, bumo alɛ gba beeŋ mur fanɛ
         mo.12 Nɛ le be basa ere baŋ tu menyi n chena kakpa nɛ asɔriebi bee shɛr a ji a ŋini abar
         kasha, k du fanɛ asɔ lubi ka do kusɔ fuful so nna. Baa paŋ anishinyɔr nna a tase a
         ji a nuu a keni bumo nawule be amu so. B du fanɛ bɔrɛ ka mɔl nna nɛ afu ta awɔlpa
         na n choŋ nɛ bɔrɛ na gboŋi na nna. K maŋ kɔ tɔnɔ kikɛ kuraa. B naa du fanɛ ndibi sɔrso
         mo nɛ a maŋ kɔ asɔrso amo be kesɔr be saŋɛ na nna, amoso, b du fanɛ ndibi mo nɛ a
         wu nɛ b tia amo nna nɛ k ki fanɛ a wu nna na kuraa. 13 B du fanɛ teku so be atili lubi nna a shin nɛ bumo be anishinyɔr bee kaa fanɛ atili
         na be eyurpi. Bumo alɛ naa du fanɛ achɛkpabi mo nɛ a bee tia a tia ashi amo be mboŋana
         nna. Ebɔrɛ malɛ lɔŋɛ kakpa nna n yili bumo nɛ b ya kaa wɔ ndoŋ mbaanaayɔ ashi tentembiri
         mina to.14 Le malɛ be basa ere be asheŋ nɛ Inɔk nɛ e la esa nɛ e yili Adam be jemanɛ na so m
         bɛ so esa shunusopo na daŋ wu ŋ kaŋɛ na fanɛ: “Men keni Enyɛnpe nɛ mbe emalaika ŋgboŋ
         to ŋgboŋ to ba 15 nɛ e ba ji basa kikɛ demu. E beeŋ ji m bri bɔrɛkinipoana kikɛ ŋkpal alubi mo nɛ b
         wora ŋ gbiti Ebɔrɛ ashi le be kabɔrɛkini be ekpa so kikɛ so nɛ mmalga lubiana nɛ bɔrɛkinipo
         lubipo ere malga ŋ gbiti mo Ebɔrɛ na kikɛ so so.”16 Saŋkikɛ le be basa ere wɔtɔ nna a bile asheŋ a wu basa pɔtɛ kulubi. Baa bɛ bumo gbagba
         be ayɛlgasɔ lubiana so nna a wɔtɔ a puchi nsaa ta mmalga belbelso a fule basa pɔtɛ,
         saŋɛ na so baaŋ nya kusɔ nɛ baa sha.Kefiɛso be mmalga be asheŋ17 Ama menyi ere, n teri lelaana, men baa nyi asɔ nɛ an Nyɛnpe Yesu Kristo be beshuŋipoana
         na daŋ kaŋɛ fanɛ a beeŋ wora na. 18 B daŋ kaŋɛ menyi fanɛ: “Lalaloge be nchɛ na kaŋ fo, basa beeŋ lar n wora menyi eyurto,
         basa nɛ baaŋ ba kaa bɛ bumo gbagba be kabɔrɛkiniso be ayɛlgasɔ lubiana so.” 19 Le be basa ere e naa bar kebarga to basa to na, durnya to be basa nɛ b maŋ kɔ Ebɔrɛ
         be Kiyoyu na. 20 Ama menyi ere, n teri lelaana, men baa wora ania ga a chɛ abar to a yɔ anishito ashi
         abɔrɛsheŋ cheembi nɛ men yirda ga na to nsaa kule Ebɔrɛ ashi Kiyoyu Cheeŋ na to. 21 Men baa kɔ men be amu a wɔ Ebɔrɛ be kasha to a jo saŋɛ nɛ an Nyɛnpe Yesu Kristo beeŋ
         wu anyi kuwɔr n shin nɛ anyi nɛ mo e baa wɔtɔ mbaanaayɔ na. 22 Men baa wu bumo nɛ baa shika to na kuwɔr. 23 Men baa mɔlga beko a suge bumo ashi edɛ to, men baa wu beko malɛ kuwɔr nsaa ŋana bumo
         be alubiana a de so nɛ a sa maŋ kaŋ gbiti menyi.Kedi Ebɔrɛ epaŋ be mmalga be asheŋ24 Men shin nɛ an baa di Ebɔrɛ mo nɛ e beeŋ tiŋ ŋ keni menyi so nɛ men sa maŋ tɔr na
         epaŋ. Mo e naaŋ tiŋ n chɛ menyi to nɛ men yige alubi be kebaawora nseŋ tiŋ n yili
         mbe anishito cheembi n wu mbe kemaŋkura kagbenefuliso 25 Mo nawule e la Ebɔrɛ. Mo e mɔlga anyi ŋkpal an Nyɛnpe Yesu Kristo so, mo alɛ e naa
         kɔ eleŋ kikɛ nɛ kusɔ kikɛ to pɔɛŋ nɛ saŋkikɛ fara. Mo alɛ beeŋ baa kraa kɔ amo to
         saŋkikɛ mbaanaayɔ. Amoso, men baa sa mo kemaŋkura nɛ bunyaŋ nɛ eleŋ nɛ kenimuji saŋkama.
         Amɛn.KELARAŊŊINIKawɔl nɛ eshuŋipo Jɔn sibɛ nɛ baa tre Kelaraŋŋini naKelaraŋŋiniKelKAWƆL NƐ ESHUŊIPO JƆN SIBƐ NƐ BAA TREKELARAŊŊININA

11 Yesu Kristo be asɔ nɛ Ebɔrɛ sa mo nɛ e lara ŋ ŋini mbe anya nde. A la asɔ nɛ a maaŋ
         chɛr nseŋ wora nna nɛ e shuŋi mbe kabɔ fanɛ e ba lara amo ŋ ŋini ma, mbe kenya Jɔn
         2 nɛ ma alɛ ji asɔ nɛ n wu na kikɛ be shɛda, amo e la fanɛ Ebɔrɛ be kamalga nɛ asɔ nɛ
         Yesu Kristo malga na kikɛ be asheŋ. 3 Nɛfa la ekama nɛ e bee kraŋ abɔrɛsheŋ be kewuŋkaŋɛ be mmalga ere nɛ bekama nɛ baa
         nu amo nsaa ta asɔ nɛ n sibɛ n wɔtɔ amo to a wɔtɔ bumo be ŋgbene to na peya nna, ŋkpal
         manɛ so, amo be saŋɛ na bee taga to.Jɔn ka bee chɔrɔ asɔri ashunu na be asheŋ4 Kawɔl ere shi ma Jɔn kutɔ nna a yɔ asɔri ashunu mo nɛ a wɔ Eeshia be kasawule so na
         kutɔ. Kuwɔr be kakɛ nɛ kagbenewushi e shi esa nɛ e daa wɔtɔ nseŋ kraa wɔtɔ ŋkeŋ naa
         ba na nɛ ayoyu ashunu mo nɛ a wɔ mbe kuwurputi be anishito na kutɔ a la menyeya. 5 Loŋ be kuwɔr be kakɛ koŋwule na nɛ kagbenewushi na e shi Yesu Kristo nɛ e la shɛdajipo
         nɛ esa beeŋ tiŋ n yirda na, mo alɛ nseŋ juŋkpar bubuni kikɛ n tiŋi luwu to nseŋ naa
         la kasawule ere so be bewura be esa nɛ e bee ji bumo so kuwura na kutɔ m ba.E bee sha anyi nna ga nseŋ bɔla mbe ŋklaŋ so na n sɔ anyi ashi alubi to n yige, 6 nseŋ ta anyi ŋ ki mbe kuwura to ebi nɛ bɔrɛmatapoana nɛ an baa shuŋ mbe Ebɔrɛ nɛ Etuto
         na. Kemaŋkura nɛ eleŋ e baa la Yesu Kristo peya saŋkikɛ mbaanaayɔ. Amɛn. 7 Men keni mo nɛ awɔlpa kulti a ba na, kenishi kama malɛ beeŋ wu mo n ta bumo nɛ b ta
         kusɔ n da mo m mɔ na n ti so nɛ kasawule ere so be basa kikɛ e shu ŋkpal mo so. Kumo
         be loŋ bre maŋ kɔ emɔrɔ. Amɛn.8 Enyɛnpe Ebɔrɛ na yɛ: “Ma e la Alfa nɛ Omega, Enyɛnpetale mo nɛ e daa wɔtɔ nseŋ kraa
         wɔtɔ nseŋ naa ba na.”Kewuŋkaŋɛ na be sososo be asheŋ9 Kachako b shin nɛ ma Jɔn, men kurgepo nɛ an kikɛ bee ji awurfoŋ nsaa la kuwura na
         to be basa a kɔ kanyiti a yil to ŋkpal Yesu so na ya kaa wɔ kepla nɛ baa tre Patmɔs
         na so ŋkpal ŋ ka daŋ malga Ebɔrɛ be kamalga na nseŋ daŋ ji Yesu be shɛda so. 10 Enyɛnpe be kachɛ ko mbe kiyoyu koso ma kikɛ to nɛ n nu ebɔl ka wora awɔr ma kamanto
         fanɛ kabel na. 11 Ebɔl na yɛ: “Sibɛ asɔ nɛ feeŋ wu ere n wɔtɔ kawɔl to nseŋ ta kawɔl na n sa nɛ b ya
         sa asɔri ashunu na. Asɔriana nɛ a wɔ Ɛfeses nɛ Smɛɛna nɛ Pɛɛgamem nɛ Tayataira nɛ
         Saadis nɛ Filadɛlfia nɛ Laodisiya na.”12 Ŋ ka nu asheŋ ere nɛ ŋ kilgi nɛ ŋ keni ebɔl na wura nseŋ wu shuwa be kefitilatɔl ashunu.
         13 Shuwa be kefitilatɔl ashunu na malɛ to n wu esa ko fanɛ dimɛdi pibinyɛnso ka buu piŋi
         nɛ k gbelge n ya fo mbe ayadra so nɛ shuwa be kreso paŋgelambi ko ŋ kre mbe nteto.
         14 Mbe kumu nɛ emin daŋ fuli nna parr fanɛ ateebi ŋko abɔrɛjembubi nɛ mbe anishi malɛ
         daa du fanɛ edɛ be adondulombi. 15 Mbe ayadra daa du fanɛ katishaŋ peper nna a kpa edɛ fanɛ b ka lara amo edɛ to m bel
         amo na nɛ mbe ebɔl malɛ daa gbri fanɛ nchu damta ka bee shile na. 16 E daa kɔ achɛkpabi ashunu nna mbe enɔjiso to nɛ tokobi jinnɔnyɔ jiso ko shi mbe kɔnɔ
         to n lar. Mbe anishiakpa malɛ daa kpa edɛ nna fanɛ epeŋi ka bee nyaŋɛ ga na.17 Ŋ ka wu mo na nɛ n tɔr mbe anishito fanɛ ŋ ka wu na. Ndoŋ nna nɛ e ta mbe enɔjiso
         n deŋi ma so nseŋ kaŋɛ: “Sa maa lɔ kufu, ma e la Faraŋko nɛ Lalaloge, 18 ma e la emo nɛ e wɔ ŋkpa to na. N daŋ wu nna, ama naniere n tiŋi nna a wɔ ŋkpa to
         mbaanaayɔ. Ma alɛ e kɔ luwu nɛ bubuni to be kakpa be eleŋ. 19 Amoso, sibɛ asɔ nɛ fo wu ere, asɔ nɛ a wɔtɔ naniere nɛ amo nɛ a beeŋ wora kachako
         so na n nase. 20 Achɛkpabi ashunu nɛ fo wu ma enɔjiso to na nɛ shuwa be kefitilatɔl ashunu na be wulo
         na be afito nde: Achɛkpabi ashunu na e la asɔri ashunu na be emalaika nɛ kefitilatɔl
         ashunu na malɛ la asɔri ashunu na.”

Kubɔya nɛ k yɔ Ɛfeses be kade to be asɔri to be asheŋ21 E yɛ: “Sibɛ kawɔl ere n sa Ɛfeses be kade to be asɔri be malaika na ŋ kaŋɛ mo le:‘Mmalga ere shi esa nɛ e kɔ achɛkpabi ashunu mbe enɔjiso to nsaa na shuwa be kefitilatɔl
         ashunu na to na kutɔ nna. 2 N nyi men be aworbi kikɛ a nyi kananɛ men shuŋ ga nseŋ naa nyi kananɛ men kɔ kanyiti
         a yil to. N nyi kananɛ menyi nɛ basa lubi maaŋ tiŋ n chena nsaa nyi fanɛ men wora
         basa nɛ b yɛ b la beshuŋipoana, bumo alɛ ŋkaa maŋ la na ŋ keni n wu fanɛ befɛpo e
         la bumo. 3 N nyi kananɛ men kɔ kanyiti a yil to nɛ kananɛ menyee ji tɔrɔ ŋkpal ma ketre so, menyi
         alɛ ŋkaa maa pɔ aba.4 Ama kusɔ lubi nɛ n wu menyi so nde fanɛ men lɛ men be sososo be kasha na. 5 Men keni ketɔr gboŋgboŋi nɛ men tɔr na. Men lar men be alubi to nseŋ naa wora asheŋ
         nɛ men daa wora sososo na. Nɛ men baa maŋ lar men be alubi na to, meeŋ ba menyi kutɔ
         m ba ta men be kefitilatɔl ashi kumo be eyilikpa. 6 Ama kusɔ nɛ k walɛ menyi e la fanɛ men kishi katuŋ nɛ baa tre Nikolawsebi na be asheŋ
         fanɛ kananɛ ma alɛ gba kishi kumo be asheŋ na.7 Ekama nɛ e kɔ asoe, e baa nu asɔ nɛ Kiyoyu na bee kaŋɛ asɔriana na.Ekama nɛ e kɔ m pɔɔ so, meeŋ sa mo ekpa nɛ e ji ŋkpa be kedibi nɛ k wɔ Ebɔrɛ be kakpa
         lela nɛ baa tre ndoŋ Paradisi to na be kusɔrso na.’ ”Kubɔya nɛ k yɔ Smɛɛna be kade to be asɔri to be asheŋ8 Kede be kaman nɛ e naŋ kaŋɛ: “Sibɛ kawɔl ere n sa Smɛɛna be kade to be asɔri be malaika
         na ŋ kaŋɛ mo le:‘Mmalga ere shi emo nɛ e la sososo nɛ lalaloge nseŋ daŋ wu n naŋ tiŋi a wɔ ŋkpa to
         na kutɔ nna. 9 N nyi men be etɔrɔ nsaa nyi men be ketir be asheŋ, ama kashenteŋ bre, damawuraana
         e la menyi. Ma alɛ kraŋ naa nyi mmalga lubi mo nɛ basa nɛ baa tre bumo be amu Juwebi,
         bumo alɛ ŋkaa maŋ la na bee malga a gbiti menyi, ama bumo alɛ la Setani be katuŋ to
         be basa nna. 10 Men sa maŋ kaa ŋana asheŋ nɛ a bee shin nɛ a ba menyi so ere. Mee kaŋɛ menyi nna na
         fanɛ alubipo na beeŋ shin nɛ b ta menyi be beko n ti ebu nɛ e wora menyi ŋ keni nɛ
         men ji tɔrɔ nchɛ kudu. Ama men baa yil to kpakpa loŋ n ya kaa fo luwu to be keluri
         to gba nɛ n sa menyi ŋkpa be kuwurwuro na.11 Ekama nɛ e kɔ asoe e baa nu asɔ nɛ Kiyoyu na bee kaŋɛ asɔriana na.Ekama nɛ e kɔ m pɔɔ so, luwu nyɔsopo na maaŋ doro mo kikɛ.’ ”Kubɔya nɛ k yɔ Pɛɛgamem be kade to be asɔri to be asheŋ12 Nɛ e naŋ kaŋɛ: “Sibɛ kawɔl ere n sa Pɛɛgamem be kade to be asɔri be malaika na ŋ kaŋɛ
         mo le:‘Mmalga ere shi emo nɛ e kɔ tokobi jinnɔnyɔ jiso to na kutɔ nna. 13 N nyi kakpa nɛ men wɔ ere be asheŋ, kakpa nɛ Setani baa tase gbagba. Ŋkeshin nɛ menyi
         alɛ maa lar ma ketre na kaman. Men maŋ lar men be yirda nɛ men kɔ ma so na kaman kikɛ,
         hale ma shɛdajipo nɛ esa beeŋ tiŋ n yirda na Antipas nɛ b daŋ mɔ men be kadegboŋ na
         to, kakpa nɛ Setani baa wɔ na be jemanɛ na kikɛ. 14 Ama asɔ lubi gbrɛbi nɛ n wu menyi so nde: Men kɔ basa ko menyi to ndoŋ nɛ baa bɛ Balaam
         be keŋini so, Balaam mo nɛ e daŋ ŋini Balak kananɛ e beeŋ fule Israɛlebi nɛ b ji nlɔŋɛjibi
         nseŋ naŋ fule bumo n wɔtɔ kesakalea be keji to na. 15 Beko malɛ gba wɔ menyi to a bɛ katuŋ nɛ baa tre Nikolawsebi na be keŋini so. 16 Amoso, men lar loŋ be alubi na to, nɛ mannɛ aloŋ, m maaŋ chɛr nseŋ ba menyi kutɔ m
         ba ta ma kɔnɔ to be tokobi m ba kɔ bumo.17 Ekama nɛ e kɔ asoe e baa nu asɔ nɛ Kiyoyu na bee kaŋɛ asɔriana na.Ekama nɛ e kɔ m pɔɔ so, meeŋ sa mo manna ŋana so na be ako. Kumo be kaman nɛ n naŋ
         sa mo kejembu fuful mo nɛ b sibɛ kumo so ketre popɔr mo nɛ esa nɛ e bee sɔ kejembu
         na nawule nyi na.’ ”Kubɔya nɛ k yɔ Tayataira be kade to be asɔri to be asheŋ18 Nɛ e naŋ kaŋɛ: “Sibɛ kawɔl ere n sa Tayataira be kade to be asɔri be malaika na ŋ
         kaŋɛ mo le:‘Mmalga ere shi Ebɔrɛ Pibinyɛn mo nɛ mbe anishi du fanɛ edɛ be adondulombi nɛ mbe
         ayadra malɛ bee kpa edɛ fanɛ katishaŋ peper na kutɔ nna.19 N nyi men be aworbi nɛ men be kasha nɛ yirda, nɛ kananɛ menyee shuŋ beko nseŋ naa
         nyi kanyiti nɛ men kɔ a yil to. Ma alɛ naa nyi fanɛ naniere menyee wora asheŋ ga a
         chɔ kananɛ men daa wora sososo na. 20 Ama kusɔ nɛ n wu menyi so e la fanɛ, men sa kache Jɛzebel mo nɛ e bee tre mbe kumu
         abɔrɛsheŋ be ewuŋkaŋɛpo na ekpa nna nɛ e wɔtɔ a ŋini nsaa shin nɛ ma anya bee luri
         kesakalea be keji to nseŋ naa shin nɛ baa ji nlɔŋɛjibi. 21 N sa mo saŋɛ nɛ e lar mbe alubi to, ama e maa sha kelar mbe kesakalea na to. 22 Amoso, meeŋ ta kulɔ n lɛ mo so nɛ e dese kelaŋ so ŋkeŋ shin nɛ bumo nɛ baa tu mo a
         ji kesakalea na malɛ e nu ebesa ga ama b baŋ lar bumo be alubi na to nna. 23 Ma alɛ beeŋ naŋ shin nɛ mbe mbia e wu n wu nɛ asɔriana na kikɛ to ebi e pin fanɛ ma
         e la esa nɛ e bee mige ŋgbene nɛ nfɛraana to a wu amo to na. Ma alɛ beeŋ ka ekama
         be kusɔ nɛ e wora kikɛ be kukɔ. 24 Ama menyi Tayatairaebi nɛ men ka ŋkaa maa bɛ loŋ be keŋini na so nseŋ maŋ naŋ bii
         asɔ nɛ beko bee tre Setani be wulo be keŋini chiŋgeliŋana na so na bre, m maaŋ naŋ
         ta kegben kama n ti menyi so. 25 Ama men baa kɔ asɔ nɛ men tea kɔ ere to hale nɛ n ya ba.26 Esa kama nɛ e kɔ m pɔɔ so ŋkaa kɔ ma aworbi na to n ya fo lalaloge na, meeŋ sa amodoŋwura
         eleŋ nɛ k bee ji efuliana so 27 nɛ amodoŋwura na e ta kagbene kpakpaso n ji kuwura bumo so n wora bumo fanɛ kananɛ
         esa bee kaa buri kaba to na. Eleŋ na beeŋ baa du fanɛ kananɛ ŋ gbagba nya eleŋ ashi
         n Tuto kutɔ na. 28 Ma alɛ beeŋ naŋ sa amodoŋwura karechɛso be kechɛkpabi na.29 Amoso, ekama nɛ e kɔ asoe e baa nu asɔ nɛ Kiyoyu na bee kaŋɛ asɔriana na.’ ”

Kubɔya nɛ k yɔ Saadis be kade to be asɔri to be asheŋ31 Nɛ e kaŋɛ: “Sibɛ kawɔl ere n sa Saadis be kade to be asɔri be malaika na ŋ kaŋɛ mo
         le:‘Mmalga ere shi esa nɛ e kɔ Ebɔrɛ be ayoyu ashunu nɛ achɛkpabi ashunu na to na kutɔ
         nna. N nyi men be aworbi kikɛ, n nyi men ka kɔ ketre basa kutɔ fanɛ men wɔ ŋkpa to
         nna, ama men wu nna a wɔtɔ. 2 Men tiŋi ashi loŋ be kebaawɔtɔ na to nseŋ wɔtɔ men be kabɔrɛbɛso na be mboŋ nɛ a ka
         a shin nɛ a mur na eleŋ to, nɛ mannɛ aloŋ, amo alɛ gba beeŋ mur kuraa. Ŋkpal manɛ
         so, m maŋ wu men be aworbi ka walɛ a bɔlɔ ma Ebɔrɛ be kenishi. 3 Amoso, men baa nyiŋi asɔ nɛ men daŋ sɔ nseŋ nu na kikɛ. Men baa bɛ amo so nseŋ lar
         alubi to. Nɛ men baŋ maŋ tiŋi men be loŋ be kebaawɔtɔ na to, meeŋ ba fanɛ eyu nɛ men
         maaŋ pin saŋɛ nɛ meeŋ purgi menyi. 4 Men kraa kɔ basa gbrɛbi ko ashi Saadis to nɛ eyurpi kama maŋ gbiti bumo be asɔbuuso
         na. Bumo alɛ beeŋ tu ma n nite m buu asɔ fuful, ŋkpal manɛ so, b daga loŋ.5 Ekama nɛ e kɔ m pɔɔ so beeŋ buu asɔ fuful fanɛ bumo. M maaŋ kpra mbe ketre ashi ŋkpa
         be kawɔl na to kikɛ, ama meeŋ ji mbe shɛda n sa n Tuto nɛ mbe emalaika.6 Ekama nɛ e kɔ asoe e baa nu asɔ nɛ Kiyoyu na bee kaŋɛ asɔriana na.’ ”Kubɔya nɛ k yɔ Filadɛlfia be kade to be asɔri to be asheŋ7 Nɛ e kaŋɛ: “Sibɛ kawɔl ere n sa Filadɛlfia be kade to be asɔri be malaika na ŋ kaŋɛ
         mo le:‘Mmalga ere shi ma, emo nɛ e du cheembi nsaa la kashenteŋwura nsaa kɔ Ewura Deevid
         be sɔfi to na kutɔ nna. Kusɔ nɛ m bugi, esa kikɛ maaŋ tiŋ n ti kumo, kusɔ kama malɛ
         nɛ n ti, esa kikɛ maaŋ tiŋ m bugi kumo. 8 N nyi men be aworbi. Men nu nfe, m bugi kabuna mo nɛ esa kikɛ maaŋ tiŋ n ti na n yili
         menyi. N nyi men ka maŋ kɔ eleŋ ga, ama men ta ma mmalga n wɔtɔ men be ŋgbene to ŋkaa
         maŋ lar ma ketre na kaman. 9 Men nu nfe, basa nɛ b wɔ Setani be katuŋ to, befɛpo na, bumo e wɔtɔ a tre bumo be
         amu Juwebi, bumo alɛ maŋ la na, meeŋ shin nɛ b ba gbir men be anishito n shin nɛ b
         pin fanɛ ma e sha menyi. 10 Ŋkpal men ka bɛ kusɔ nɛ ŋ kaŋɛ menyi fanɛ men baa yili to kanyitiso na so so, ma alɛ
         gba beeŋ kuŋ menyi ashi kechɔŋkeni be jemanɛ mo nɛ k bee ba durnyaebi kikɛ so m ba
         wora basa nɛ b wɔ kasawule so kikɛ ŋ keni na. 11 M maaŋ naŋ chɛr nseŋ ba, men baa kɔ kusɔ nɛ men tea kɔ to na to kpakpa nɛ esa kikɛ
         e sa maŋ tiŋ n sɔ men be kekɔmpɔɔso be tɔnɔ.12 Ekama nɛ e kɔ m pɔɔ so, meeŋ ta mo ŋ ki ma Ebɔrɛ be lambu to be shabɔrɛ. Mo alɛ maaŋ
         naŋ lar kumo to kikɛ nɛ n sibɛ ma Ebɔrɛ be ketre nɛ ma Ebɔrɛ be kadegboŋ be ketre
         n deŋi mo so. Kade na e la Jerusalɛm popɔr nɛ k bee shi ma Ebɔrɛ kutɔ ashi ebɔrɛso
         a ba na. Ma alɛ beeŋ naŋ sibɛ ma ketre popɔr n deŋi mo so.13 Ekama nɛ e kɔ asoe, e baa nu asɔ nɛ Kiyoyu na bee kaŋɛ asɔriana na.’ ”Kubɔya nɛ k yɔ Laodisiya be kade to be asɔri to be asheŋ14 Nɛ e naŋ kaŋɛ: “Sibɛ kawɔl ere n sa Laodisiya be kade to be asɔri be malaika na ŋ
         kaŋɛ mo le:‘Mmalga ere shi ma nɛ n la Amɛn nɛ kashenteŋ be shɛdajipo nɛ baaŋ tiŋ n yirda na nɛ
         n la Ebɔrɛ be kepɔrso kikɛ be gbaltɔlase na kutɔ nna. 15 N nyi men be aworbi kikɛ fanɛ men la basa nɛ men maŋ wushi, menyi alɛ maŋ naa tushi.
         Men daŋ baa la basa nɛ b wushi ŋko bumo nɛ baa tushi, k daa beeŋ baa kɔ kifito. 16 Ama ŋkpal men ka du yulɛyulɛbi fanɛ nchu a maa tushi, menyi alɛ maŋ naŋ wushi na so,
         meeŋ luu menyi ashi ma kɔnɔ to n lɛ. 17 Men yɛ: An dii dama n nya kusɔ kama nyam nɛ anyee sha, anyi maŋ naa sha shɛŋ. Ama
         menyi alɛ maŋ nyi fanɛ men la awurfoŋwuraana nɛ basa nɛ bumo be asheŋ kɔ kuwɔr nɛ
         betirpo nɛ betanpo nɛ basa delgeso nna. 18 Amoso, mee sa menyi nfɛra nna fanɛ men tɔ shuwa mo nɛ a maŋ kɔ saŋgre kikɛ amo to
         ŋ kutɔ, saŋɛ na so menyeeŋ dii dama. Men tɔ asɔbuuso fuful gba ashi ŋ kutɔ m buu men
         be anishinyɔr be eyurkpaŋ na so nseŋ tɔ kudur malɛ gba n fɔr men be anishiana so n
         tiŋ a wu. 19 Ma ere, basa nɛ mee sha nɛ mee fiɛ so nsaa ŋini bumo ekpa, amoso, men yeŋi so n lar
         men be alubi to.20 Men nu nfe, n yil kabuna to nna a ŋmɛa, ekama nɛ e nu ma ebɔl nseŋ bugi kabuna n sa
         ma, meeŋ luri mo kutɔ n tu mo n ji nɛ mo alɛ gba e tu ma n ji.21 Esa kama nɛ e kɔ m pɔɔ so, meeŋ sa mo ekpa nɛ e tu ma n chena ma kuwurputi so fanɛ
         kananɛ ŋ kɔ m pɔɔ so nseŋ chena n Tuto kutɔ ashi mbe kuwurputi so na.22 Ekama nɛ e kɔ asoe, e baa nu asɔ nɛ Kiyoyu na bee kaŋɛ asɔriana na.’ ”

Kabɔrɛbunyaŋ ashi ebɔrɛso be asheŋ41 Ade kikɛ be kaman nɛ ŋ keni nɛ kabuna bugi a yil ebɔrɛso. Nɛ ebɔl mo nɛ n daŋ juŋkpar
         n nu nɛ k bee malga ŋ kutɔ fanɛ kabel na kaŋɛ ma le: “Dii m ba nfe nɛ ŋ ŋini fo asɔ
         nɛ a beeŋ wora asheŋ ere kikɛ be kaman.” 2 Epul na to nɛ Kiyoyu Cheeŋ na koso ma kikɛ to nɛ ŋ keni n wu kuwurputi ebɔrɛso nɛ
         esa ko tase kumo so. 3 Esa nɛ e daa tase ndoŋ na daa kpa edɛ nna palpal, a du fanɛ kejembu nɛ baa tre jaspa
         na nna, nseŋ pere kpaiŋ fanɛ kejembu nɛ baa tre saadie na. Kabɔrɛnyaŋgelambi ko malɛ
         daa du fanɛ ɛmeraldi be kejembu nɛ k la kefitiri bumbuŋ nawule na daŋ kulti kuwurputi
         na. 4 Nwurputi adunyɔ nɛ ana ko malɛ gba daŋ chambɔ ŋ kulti kuwurputi mo na nɛ bejuŋkparpo
         adunyɔ nɛ ana chena n chena amo so. B daŋ buu asɔ fuful nna nseŋ buu shuwa be nwurwuro.
         5 Ndoŋ nna nɛ bɔrɛ shi kuwurputi na akpa a ponte to a gbri le gbrugbru nsaa nyɛkpɛ palpal
         nɛ efitila ashunu yil kuwurputi na be anishito a suse. Ndia ashunu na e la Ebɔrɛ be
         ayoyu ashunu na. 6 Kusɔ ko malɛ daa du fanɛ digi a dese fanɛ teku kuwurputi koŋwule na be anishito a
         wu to kleembi. Asɔbɔya keniso ana ko malɛ gba daa yil kuwurputi na be mboŋ ana nna
         nsaa kɔ anishi amo be anishito nɛ amo be mmanto be kaplɛkama. 7 Sososo be kusɔbɔya keniso na daa du fanɛ buluŋ nna nɛ kenyɔsopo daa du fanɛ kena nɛ
         kesasopo daa kɔ anishiakpa fanɛ nyiŋgbasa nɛ kenasopo malɛ daa du fanɛ kusore ka bee
         firgi. 8 Asɔbɔya keniso ana na be kekama daa kɔ atɛ ashe nna nɛ anishi malɛ sɔ bumo be eyurana
         kikɛ so hale bumo be atɛana to kikɛ. Kapa nɛ kanyɛ b daa maa lo to kikɛ, b daŋ baa
         boŋ le nna:“Enyɛnpetale Ebɔrɛ e la cheembi cheembi cheembi.Mo e daa wɔtɔ nseŋ kraa wɔtɔ ŋkeŋ naa ba na.”9 Saŋkama malɛ asɔbɔya keniso na bee sa esa nɛ e tase kuwurputi na so na nsaa wɔ ŋkpa
         to mbaanaayɔ na kemaŋkura nɛ bunyaŋ nɛ kechɔrɔ nna. 10 Bejuŋkparpo adunyɔ nɛ ana na bee jɔŋɛ esa nɛ e tase kuwurputi so na nna nseŋ bunyaŋ
         mo koŋwule nɛ e wɔ ŋkpa to mbaanaayɔ na. Baa bugi bumo be nwurwuro nna a nase kuwurputi
         na be anishito nsaa kaŋɛ le:11 “An Nyɛnpe nɛ an be Ebɔrɛ,fo e daga kenya kemaŋkura nɛ bunyaŋ nɛ eleŋ,ŋkpal manɛ so, fo e to kusɔ kikɛ,fo alɛ be keparso nɛ b to kusɔ kama nɛ k wɔ ŋkpa to.”

Kawɔl sibɛso nɛ Kpakpafɔlbi na be asheŋ51 Ndoŋ nna nɛ n wu kawɔl sibɛso ka wɔ esa nɛ e daŋ chena kuwurputi na so be enɔjiso
         so. Kasibɛ e daŋ bɔlɔ kumo be anishito nɛ kamanto kikɛ nɛ b ta tɔɔnɛ be kebersobi
         ashunu m pɛ kumo. 2 Ndoŋ nɛ n wu malaika lempo ko ka bee ponte awɔrso a bishi le: “Wanɛ e daga nɛ e tiŋ
         m bu m bu kawɔl sibɛso be tɔɔnɛ be abersobi ashunu na?” 3 Ama esa kikɛ daa maŋ wɔ ebɔrɛso ŋko kasawule so ŋko kasawule be kaseto nɛ e tiŋ m
         bugi kawɔl sibɛso na ŋko nɛ e tiŋ ŋ keni kumo to gba. 4 Ndoŋ nna nɛ n shu ga ŋkpal esa kikɛ ka daa maŋ wɔtɔ nɛ e daga nɛ e tiŋ m bugi kawɔl
         sibɛso na ŋko nɛ e tiŋ ŋ keni kumo to na so. 5 Ŋ ka bee shu na nɛ bejuŋkparpoana na be eko kaŋɛ ma: “Sa maa shu, keni Juda be kanaŋ
         to be buluŋ, Ewura Deevid mo Nanabigboŋ na kɔ m pɔɔ so ŋkaa beeŋ tiŋ m bu m bu abersobi
         ashunu na nseŋ tiŋ m bugi kawɔl sibɛso na.”6 Ndoŋ nna nɛ n wu Kpakpafɔlbi ka yil kuwurputi na akpa be nferinto nɛ asɔbɔya keniso
         ana na nɛ bejuŋkparpo na kulti kumo. Kpakpafɔlbi na daa du fanɛ b ka mɔ mo nna. E
         daa kɔ alambɛ ashunu nɛ anishi ashunu nɛ a la Ebɔrɛ be ayoyu ashunu nɛ e shuŋi amo
         m ba kasawule ere so na nna. 7 Mo e daŋ ba esa nɛ e daŋ chena kuwurputi na so na kutɔ m ba sɔ kawɔl sibɛso na ashi
         mbe enɔjiso to.8 E ka sɔ kawɔl sibɛso na nɛ asɔbɔya ana na nɛ bejuŋkparpo adunyɔ nɛ ana na gbir Kpakpafɔlbi
         na be anishito. Bumo be ekama daa kɔ goji nɛ shuwa be ntishaŋ mo nɛ duwu bɔlɔ m bɔlɔ
         amo to a la Ebɔrɛ be basa be kabɔrɛkuleana nna. 9 Nɛ b boŋ kashɛ popɔr ko a kaŋɛ:“Fo e daga nɛ fo ta kawɔl sibɛso nanseŋ tiŋ m bu m bu kumo betɔɔnɛ be abersobi na,ŋkpal manɛ so, fo nɛ b daŋ mɔnɛ fo ta fo ŋklaŋ n tɔ basa n sa Ebɔrɛ ashi yiri kama toebi to nɛ ŋgbar kikɛ to ebi tonɛ basa kama to ebi to nɛ efuli kama so ebi to na.10 Fo ta bumo ŋ ki an be Ebɔrɛ be kuwura to ebinɛ bɔrɛmatapoana nɛ b baa shuŋ monɛ b ba ji kuwura kasawule so.”11 Kumo be kaman nɛ n naŋ keni nseŋ nu emalaika damtaana nɛ ŋgboŋ to be ŋgboŋ kudu be
         ebɔlana. B daŋ kulti kuwurputi na nna nɛ asɔbɔya keniso ana nɛ bejuŋkparpo na 12 nsaa boŋ le awɔrso a kaŋɛ:“Kpakpafɔlbi nɛ b mɔ na e daganɛ e nya eleŋ nɛ dama nɛ kanyiasheŋnɛ kuwibi to be eleŋ nɛ bunyaŋ nɛ kemaŋkura nɛ epaŋ be kedi.”13 Ndoŋ nna nɛ n nu kusɔtoso kikɛ nɛ k wɔ ebɔrɛso nɛ kasawule so nɛ kasawule be kaseto
         nɛ etekuana so nɛ amo nɛ a wɔ amo to kikɛ verr ka bee boŋ a kaŋɛ le:“Kapandi nɛ bunyaŋ nɛ kemaŋkura nɛ eleŋ e baa la emo nɛe tase mbe kuwurputi so nanɛ Kpakpafɔlbi na peyambaanaayɔ.”14 Ndoŋ nna nɛ asɔbɔya keniso ana na kikɛ shuli ŋ kaŋɛ: “Amɛn.” Nɛ bejuŋkparpoana na
         gbir n dese kasawule m maŋ mo so.

Tɔɔnɛ be abersobi na be asheŋ61 Nɛ n wu Kpakpafɔlbi na ka bu tɔɔnɛ be abersobi ashunu na be kuko to nseŋ nu asɔbɔya
         keniso ana na be kuko ka ta ebɔl ŋ kaŋɛ awɔrso fanɛ bɔrɛ be egbri ŋ kaŋɛ: “Ba!” 2 Ndoŋ nna nɛ ŋ keni nɛ gbaŋɛ fuful e yil. Kumo be ediipo daa kɔ keta to nna nɛ b ta
         kuwurwuro n sa mo nɛ e dii gbaŋɛ na n lar ndoŋ fanɛ ekɔmpɔɔsopo nɛ e ya kɔ m pɔɔ so.3 Kpakpafɔlbi na ka naŋ bu tɔɔnɛ be kebersobi nyɔsopo na to nɛ n nu kusɔbɔya keniso
         nyɔsopo ka tre: “Ba!” 4 Ndoŋ nna nɛ gbaŋɛ ko malɛ naŋ lar m ba m pere le kpaw. B daŋ sa kumo be ediipo eleŋ
         nna fanɛ e lara kagbenewushi ashi kasawule so nɛ basa e baa mɔ abar. B daŋ ta tokobi
         gboŋgboŋi ko nna n sa mo.5 Kpakpafɔlbi na ka bu tɔɔnɛ be kebersobi sasopo na to nɛ n nu kusɔbɔya keniso sasopo
         na ka tre: “Ba!” Ndoŋ nna nɛ ŋ keni nɛ gbaŋɛ lembir ko e yil. Kumo be ediipo daa kɔ
         kusɔ nɛ b kɔ a ta egbɛ na nna ashi mbe enɔ to. 6 Ndoŋ nna nɛ n nu kusɔ ko ka shi asɔbɔya keniso ana na to ŋ gbri m ba fanɛ ebɔl na
         a kaŋɛ le: “Ta aboyu be kurwa be bargato malɛ be bargato nɛ amo be yawu la lebra be
         kachɛ koŋwule be kakɔka na nseŋ ta gari be kurwa be bargato malɛ be bargato asa n
         sɔ lebra be kachɛ koŋwule be kakɔka. Ama sa maŋ kaŋ tɔrɔ ŋku na nɛ yabra belbelso
         na bre.”7 Kpakpafɔlbi na ka bu tɔɔnɛ be kebersobi nasopo na to nɛ n nu kusɔbɔya keniso nasopo
         na ka kaŋɛ: “Ba!” 8 Ndoŋ nna nɛ ŋ keni nɛ gbaŋɛ peperbi ko yil. Kumo be ediipo nɛ b daa tre Luwu, nɛ emo
         nɛ b daa tre Bubuni be Kakpa na malɛ bɛ mo so. B daŋ sa bumo eleŋ nɛ baaŋ ta m mɔ
         kasawule so be kenasopo na nna nɛ b ta tokobi m mɔ nseŋ naŋ bar akoŋ nɛ alɔ nɛ asɔbɔya
         lubiana.9 Nɛ Kpakpafɔlbi na bu tɔɔnɛ be kebersobi nusopo na nɛ n wu basa nɛ b mɔ ŋkpal b ka
         daŋ malga Ebɔrɛ be kamalga na so nɛ ŋkpal shɛda mo nɛ b ji na so na be ayoyu ashi
         bɔrɛsure na be kaseto. 10 Nɛ b ponte awɔrso ga m bishi: “Enyɛnpe Lempo nɛ fo du cheembi nsaa kɔ kashenteŋ, nuso
         be kechɛr nɛ fo kraa shin nɛ fo chɛr ga pɔɛŋ nseŋ ji kasawule ere so be basa demu
         m bishi anyi be luwu be kuwule?” 11 Ndoŋ nna nɛ b ta epiŋi fuful n sa bumo be ekama nseŋ kaŋɛ bumo fanɛ b baa kraa jo
         gbrɛ pɔɛŋ nɛ bumo braana anya nɛ bumo kurgepoana mo nɛ basa beeŋ mɔ fanɛ kananɛ b
         daŋ mɔ bumo alɛ gba na nyam e ya ba abar so.12 Ndoŋ nna nɛ n naŋ keni n wu Kpakpafɔlbi na ka naŋ bu tɔɔnɛ be kebersobi shesopo na
         to nɛ kasawule be kebembeŋgboŋ ko gbuŋgbuŋ kasawule ga nɛ epeŋi kilgi m biri to a
         du fanɛ fusa lembir na nɛ kufɔl malɛ pere to le kpaiŋ fanɛ ŋklaŋ na. 13 Nɛ achɛkpabi mo nɛ a wɔ awɔlpa so na tɔr kasawule yɛɛr fanɛ afugboŋ ka bee gbaŋgbaŋ
         mpoli bumbuŋ a lɛ na. 14 Ndoŋ nna nɛ awɔlpa na fara a foe ma anishito fanɛ b ka bee bɔɔ kelaŋ to na, nɛ kebee
         kikɛ nɛ kepla kikɛ tia ashi amo be eyilikpaana. 15 Ndoŋ nna nɛ kasawule so be bewurgboŋ nɛ bumo nɛ baa ji kuwura beko so nɛ esoji be
         benimu nɛ damawuraana nɛ belempo nɛ basa kikɛ, anya nɛ bumo nɛ b wɔ bumo be amu kikɛ
         ŋana abeelaŋana nɛ abee be afaltagboŋana to. 16 Ade be kaman nɛ b fara a tre abeegboŋana na nɛ afaltaana na fanɛ a ka la enyiŋgbasa
         a kaŋɛ amo le: “Men tɔr anyi so n ta anyi ŋ ŋana esa nɛ e tase mbe kuwurputi so na
         nɛ Kpakpafɔlbi na be agbo so. 17 Ŋkpal manɛ so, kachɛgboŋ nɛ k la bumo be agbo be kachɛ na fo nɛ wanɛ malɛ e naaŋ tiŋ
         n yili bumo be anishito?”

Israɛlebi be basa ŋgboŋ kalfa nɛ ŋgboŋ adena nɛ ŋgboŋ ana be asheŋ71 Asheŋ ere kikɛ be kaman nɛ n wu emalaika ana ka yil a yil kasawule ere be abonfu ana
         akpa m pɛ kasawule ere so be afu ana na to ŋ keta, saŋɛ na so afu kikɛ maaŋ ber kasawule
         so ŋko m ber eteku so ŋko m ber kedibi kama so. 2 Ndoŋ nna nɛ n naŋ wu malaika ko ka shi bɔrɛfito a ba nsaa kɔ Ebɔrɛ mo nɛ e wɔ ŋkpa
         to na be tɔɔnɛ be kebersobi to. Nɛ e tre emalaika ana nɛ b ta eleŋ m bɔɔ bumo enɔ
         na fanɛ b tɔrɔ kasawule ere nɛ eteku na awɔrso 3 ŋ kaŋɛ bumo le: “Men sa maŋ tɔrɔ kasawule ere ŋko teku ŋko ndibi pɔɛŋ nɛ an ya ta
         tɔɔnɛ be abersobi n dulgi Ebɔrɛ be anya kikɛ be nsɔto.”4 Le be kamalga ere be kaman nɛ n nu kananɛ basa nɛ b dulgi na kikɛ sa. B daa wɔ basa
         ŋgboŋ kalfa nɛ ŋgboŋ adena nɛ ŋgboŋ ana ashi Israɛlebi be nnaŋ na kikɛ to. Kanaŋkama
         nɛ kananɛ bumo be basa dulgiso daa sa nde: 5 Juda be kanaŋ to ebi daa wɔ basa ŋgboŋ kuduanyɔ nɛ Ruben be kanaŋ to ebi daa wɔ ŋgboŋ
         kuduanyɔ nɛ Gad be kanaŋ to ebi gba daa wɔ basa ŋgboŋ kuduanyɔ. 6 Nɛ Ashɛr be kanaŋ to ebi daa wɔ basa ŋgboŋ kuduanyɔ nɛ Naftali be kanaŋ to ebi daa
         wɔ basa ŋgboŋ kuduanyɔ nɛ Manase be kanaŋ to ebi daa wɔ basa ŋgboŋ kuduanyɔ, 7 Simiɔn be kanaŋ to ebi gba daa wɔ basa ŋgboŋ kuduanyɔ nɛ Livai be kanaŋ to ebi gba
         daa wɔ basa ŋgboŋ kuduanyɔ nɛ Isakar gba peya daa wɔ basa ŋgboŋ kuduanyɔ. 8 Nɛ Zɛbyulɔn be kanaŋ to ebi daa wɔ basa ŋgboŋ kuduanyɔ nɛ Josɛf be kanaŋ to ebi malɛ
         gba daa wɔ basa ŋgboŋ kuduanyɔ n ta Bɛnjamin malɛ gba peya ŋgboŋ kuduanyɔ n ti so.Jimaŋ damta nɛ b buu epiŋi fuful na be asheŋ9 Ade be kaman nɛ ŋ keni n wu jimaŋ damta ko nɛ esa kikɛ maaŋ tiŋ ŋ karga bumo ka yil
         kuwurputi na nɛ Kpakpafɔlbi na be anishito. B daŋ shi efuli kama so nɛ yiri kama to
         nɛ basa kama to nɛ ŋgbar kama to nna m buu epiŋi fuful nseŋ daŋ keta abii be ayabiana.
         10 Nɛ b boŋ to awɔrso ŋ kaŋɛ le:“Kumɔlga kikɛ shi an be Ebɔrɛnɛ e tase mbe kuwurputi sonɛ Kpakpafɔlbi na kutɔ nna.”11 Saŋɛ ere malɛ kikɛ nɛ emalaika na kikɛ yili ŋ kulti kuwurputi na nɛ bejuŋkparpoana
         na nɛ asɔbɔya keniso ana na. Ndoŋ nna nɛ b gbir nseŋ dese kasawule kuwurputi na be
         anishito m maŋ Ebɔrɛ so 12 ŋ kaŋɛ le:“Amɛn.Kapandi nɛ kemaŋkuranɛ kanyiasheŋ nɛ kechɔrɔnɛ bunyaŋ nɛ eleŋnɛ kuwibi to be eleŋe baa la an be Ebɔrɛ na peya mbaanaayɔ.Amɛn.”13 Ndoŋ nna nɛ bejuŋkparpoana na be eko bishi ma: “Nuso be basa e la basa nɛ b buu epiŋi
         fuful ere nɛ nnɛ nɛ b shi?” 14 Ndoŋ nna nɛ ŋ kaŋɛ mo le: “Ebunyampo, fo e nyi.” Nɛ e kaŋɛ ma: “Bumo e la basa nɛ
         b ji n lar tɔrɔgboŋ to na nseŋ fɔr bumo be epiŋi n ta amo n wɔtɔ Kpakpafɔlbi na be
         ŋklaŋ to nɛ a fuli parr na. 15 Amoso, b baa wɔ Ebɔrɛ be kuwurputi be anishito a shuŋ mo kapa nɛ kanyɛ ashi mbe bɔrɛlambu
         to nna nɛ mo koŋwule nɛ e tase mbe kuwurputi so na malɛ bee ta mbe kebaawɔtɔ a kuŋ
         bumo. 16 Akoŋ maaŋ naŋ pɛ bumo, achukoŋ malɛ gba maaŋ pɛ bumo. Epeŋi maaŋ mɔ bumo, ebeldɛ malɛ
         gba maaŋ mɔ bumo. 17 Ŋkpal manɛ so, Kpakpafɔlbi nɛ e wɔ kuwurputi na be nferinto na e naaŋ ki bumo be ekpapo
         n yɛr bumo mboŋ nɛ ŋkpa be nchuana bee bul nɛ Ebɔrɛ malɛ e kpra anishichubi kikɛ ashi
         bumo be anishiana to.”

Kebersobi shunusopo na be asheŋ81 Kpakpafɔlbi na ka bu tɔɔnɛ be kebersobi shunusopo na to nɛ kakpa wora shruum fanɛ
         awa be bargato ashi ebɔrɛso. 2 Nɛ n wu emalaika ashunu mo nɛ b yil Ebɔrɛ be anishito na nɛ b ta mbel ashunu m bɔɔ
         bumo enɔ.3 Nɛ malaika ko malɛ ka kɔ shuwa be kusɔjɔduwu to m ba yili bɔrɛsure na akpa. B daŋ
         ta duwu damta ko nna fanɛ e ta n wea Ebɔrɛ be basa be kabɔrɛkuleana to n ta m ba deŋi
         shuwa be bɔrɛsure na so ashi kuwurputi na be anishito. 4 Ndoŋ nna nɛ duwu na be edishi nɛ Ebɔrɛ be basa be kabɔrɛkuleana na shi malaika nɛ
         e yil Ebɔrɛ be anishito na be enɔ to n dii n yɔ. 5 Ndoŋ nna nɛ malaika na ta shuwa be kusɔjɔduwu na n lara edɛ ashi bɔrɛsure na to m
         bɔlɔ kumo n ta edɛ na ŋ kpa n wurge kasawule so. E ka wora loŋ na nɛ bɔrɛ ponte ŋ
         gbri n nyɛkpɛ pɛlpɛl nɛ kasawule gbuŋgbuŋ to.6 Ndoŋ nna nɛ emalaika ashunu mo nɛ b daa kɔ mbel ashunu na to na wora shiriya nɛ b
         foŋ mbel na.7 Malaika juŋkparso na ka foŋ mbe kabel nɛ abɔrɛjembubi nɛ edɛ wea ŋklaŋ to m ba wurge
         kasawule so nɛ kasawule be ntuŋ nsa be katuŋ koŋwuleso chɔɔ nɛ ndibi kikɛ be ntuŋ
         nsa be katuŋ koŋwuleso chɔɔ nɛ kefitiri bumbuŋ kama chɔɔ.8 Nɛ malaika nyɔsopo na malɛ foŋ mbe kabel nɛ kusɔ ko fanɛ kebee gboŋgboŋi lar a suse
         edɛ le wuloŋwuloŋ n ya tɔr teku to nɛ teku na be ntuŋ nsa be katuŋ koŋwuleso kilgi
         ŋklaŋ. 9 Nɛ asɔ keniso mo nɛ a wɔ teku na to na be ntuŋ nsa be katuŋ koŋwuleso wu nɛ ekuloŋgboŋ
         be ntuŋ nsa be katuŋ koŋwuleso mur.10 Ndoŋ nna nɛ malaika sasopo na malɛ foŋ mbe kabel nɛ kechɛkpabi gboŋgboŋi ko shi awɔlpa
         so a suse fanɛ kabulpi na m ba tɔr elɔrana nɛ mbombiana be ntuŋ nsa be katuŋ koŋwuleso
         to. 11 Kechɛkpabi na be ketre e la Kerkra. K ka tɔr nchuana na to na nɛ amo be ntuŋ nsa be
         katuŋ koŋwuleso ki kerkra nɛ basa damta nu amo nseŋ wu ŋkpal a ka ki kerkra na so.12 Ade be kaman nɛ malaika nasopo na malɛ foŋ mbe kabel nɛ kusɔ ko ŋmɛa epeŋi be mba
         asa be kaba koŋwuleso nɛ kufɔl be mba asa be kaba koŋwuleso nɛ achɛkpabi be ntuŋ nsa
         be katuŋ koŋwuleso, saŋɛ na so, kefulto be ntuŋ nsa be katuŋ koŋwuleso ki m biri to
         nɛ karechɛ be ntuŋ nsa be katuŋ koŋwuleso nɛ kanyɛso be ntuŋ nsa be katuŋ koŋwuleso
         kikɛ paŋ kefulto.13 Nɛ n naŋ keni n wu kusore ka wɔ esoso kumu so a firgi nsaa tre awɔrso a kaŋɛ: “Asheŋ
         maaŋ nyalɛ, asheŋ maaŋ nyalɛ, asheŋ maaŋ nyalɛ n sa basa nɛ b wɔ kasawule ere so kikɛ
         ŋkpal mbel be kushu mo nɛ emalaika asa mo nɛ b ka na bee shin nɛ b foŋ nɛ a wora na
         so.”

91 Nɛ malaika nusopo foŋ mbe kabel nɛ n wu kechɛkpabi ka shi awɔlpa so m ba tɔr kasawule
         nɛ b ta kemaŋ nɛ k maŋ kɔ ekar na nɛ baa tre kumo Abis na be esɔfi n sa kumo. 2 Kechɛkpabi na ka bugi kemaŋ nɛ k maŋ kɔ ekar na nɛ edishi lar fanɛ a ka shi edɛgboŋ
         ko to na. Nɛ epeŋi nɛ awɔlpa kikɛ biri to ŋkpal edishi mo nɛ a shi kemaŋ na to so.
         3 Ndoŋ nna nɛ elotɔr malɛ shi edishi na to m ba kasawule so a kɔ eleŋ a duŋ a besa fanɛ
         kasawule so be nna. 4 B daŋ kaŋɛ loŋ be elotɔr na nna fanɛ b sa maŋ wora kasawule so be afitiri ŋko asɔ
         duuso ŋko kedibi kikɛ shɛŋ she basa nɛ b daa maa kɔ Ebɔrɛ be tɔɔnɛ be kebersobi bumo
         be nsɔto so na. 5 B daa maŋ sa bumo eleŋ na nna nɛ b mɔ basa na, ama b daŋ sa bumo eleŋ na nna nɛ b
         tɔrɔ bumo afɔl anu. Ebesa mo nɛ b daa beeŋ nu na malɛ daa du fanɛ kana ka duŋ esa
         na nna. 6 Amo be jemanɛ na basa beeŋ fin luwu ŋ gben, baaŋ yɛlga luwu, ama luwu beeŋ shile bumo.
         7 Elotɔr na daa du fanɛ egbaŋɛ mo nɛ b bela ase n yili nɛ a yɔ kena to na nna. Asɔ ko
         daa buu bumo be amu so nna fanɛ b ka buu shuwa be nwurwuro na nɛ bumo be anishiakpaana
         malɛ daa du fanɛ edimɛdi be anishiakpaana. 8 Bumo be eminana daa du fanɛ beche be emin nna nɛ bumo be anyii malɛ daa du fanɛ ebuluŋ
         be anyii. 9 Bumo be ŋgbene so be asɔ kuŋso daa du fanɛ abɛlso peya nna nɛ bumo be atɛana to be
         egbri daa du fanɛ egbaŋɛ damta nɛ egbaŋɛturko ka bee shile a luri kena to na nna.
         10 B daa kɔ ndu nɛ mboŋ duŋsoana nna fanɛ nna peyaana. Ndu na malɛ to nɛ b daa kɔ eleŋ
         mo nɛ k bee tiŋ a tɔrɔ basa afɔl anu na. 11 Bumo be ewura mo nɛ e daa ji kuwura bumo so daa la kemaŋ nɛ k maŋ kɔ ekar nɛ baa tre
         kumo Abis na to be malaika nna nɛ Hibruwebi bee tre mo Abadɔn nɛ Griikebi malɛ bee
         tre mo Apɔliɔn.12 ‘Asheŋ maaŋ nyalɛ n sa basa’ juŋkparso be saŋɛ na choŋ, naniere a ka ‘asheŋ maaŋ nyalɛ
         n sa basa’ nyɔsopo be saŋɛ nɛ k ba.13 Ndoŋ nna nɛ malaika shesopo na foŋ mbe kabel nɛ n nu ebɔl ka shi shuwa be bɔrɛsure
         mo nɛ k daa yil Ebɔrɛ be anishito na n lar. Asɔ ana ko daa yuu a yuu kumo so fanɛ
         kumo be alambɛ 14 ŋ kaŋɛ malaika shesopo nɛ e daa kɔ kabel to na le: “Shin nɛ emalaika ana mo nɛ b kre
         lɔrgboŋ nɛ baa tre Yufreetes akpa na e nya bumo be amu n yɔ.” 15 Ndoŋ nna nɛ b lara emalaika ana nɛ b daŋ ta bumo n yili awa ere to gbagba nɛ kabre
         be kachɛ ere gbagba nɛ kufɔl ere gbagba to nɛ kafɛ ere gbagba to na fanɛ b mɔ dimɛdi
         be kepɔrso to be ntuŋ nsa be katuŋ koŋwuleso. 16 Benapo mo nɛ b daa maa na aya so daa wɔ basa ŋgboŋ to be ŋgboŋ alfa anyɔ. N daŋ nu
         kananɛ b sa na. 17 Egbaŋɛ nɛ bediipo mo nɛ n daŋ wu bɔrɛdare na to na daa du le nna: Bumo be ŋgbene so
         be asɔ kuŋso daŋ pere nna kpaiŋ fanɛ ŋklaŋ nseŋ naŋ nyɔɔ tuum fanɛ gra n naa la kachɔnɔnyifu
         fanɛ jɛrbi. Egbaŋɛ na be amu daa du fanɛ ebuluŋ be amu nna nɛ edɛ nɛ edishi nɛ asɔ
         chɔɔso ko fanɛ jɛrbi shi bumo be nnɔ to n lar. 18 Ndoŋ nna nɛ kɔnɔso be etɔrɔ be asɔ asa na, amo e la edɛ nɛ edishi nɛ jɛrbi nɛ a shi
         amo be nnɔ na to m mɔ edimɛdi be ntuŋ nsa be katuŋ koŋwuleso na. 19 Egbaŋɛana na be eleŋana daa wɔ bumo be nnɔ to nɛ amo be ndu to nna, ŋkpal manɛ so,
         bumo be ndu daa du fanɛ awɔ nna a kɔ amu mo nɛ a bee tɔrɔ basa. 20 Edimɛdi mo nɛ asɔ na daa maŋ mɔ nɛ b daŋ ka na daa maŋ lar bumo be alubi mo nɛ b daŋ
         ta bumo be enɔana n wora na to, bumo alɛ daa maŋ yige kebaashuŋ alizinaana nɛ eshuwa
         nɛ egbiti nɛ ntishaŋana be agbirana nɛ ajembu nɛ ndibi mo nɛ a maaŋ tiŋ n nu ŋko n
         tiŋ n wu asɔ ŋko n nite na to. 21 Bumo alɛ maŋ naŋ lar bumo be kamɔ nɛ ŋkilgi nɛ kesakaleasheŋ nɛ bumo be kayu to.

Malaika ko nɛ kawɔl sibɛso be asheŋ101 Ndoŋ nna nɛ n naŋ wu malaika lempo ko malɛ gba ka shi ebɔrɛso a ba nɛ kuwɔlpa mea
         mo kikɛ so nɛ kabɔrɛnyaŋgelambi ko chambɔ mbe kumu so. Mbe anishiakpa daa du fanɛ
         epeŋi nna nɛ mbe aya daa du fanɛ edɛ ka lara adondulombi nɛ a du fanɛ eshabɔrɛ na.
         2 E daa kɔ kawɔl sibɛsobi ko to nna nɛ k bugi a wɔ mbe enɔ to nseŋ ta mbe keya jiso
         n yuu teku so nseŋ ta mbe bena be keya malɛ n yuu kasawule so 3 nseŋ wora awɔr ko fanɛ buluŋ ka munto na. E ka wora awɔr na nɛ bɔrɛ be egbri ashunu
         na sɔ n shuli so.4 Bumo alɛ ka baŋ shuli so na nɛ n daa shin nɛ n sibɛ nseŋ naŋ nu ebɔl ka shi ebɔrɛso
         ŋ kaŋɛ ma: “Ta tɔɔnɛ be kebersobi m ber asɔ nɛ bɔrɛ be egbri ashunu na ka kaŋɛ na
         nsaa maŋ sibɛ asheŋ na n nase.” 5 Ndoŋ nna nɛ malaika mo nɛ n daŋ wu nɛ e yil teku nɛ kasawule so na maŋ mbe enɔjiso
         so n yɔ ebɔrɛso 6 nseŋ bɔ esa nɛ e wɔ ŋkpa to mbaanaayɔ na, emo nɛ e to ebɔrɛso nɛ asɔ nɛ a wɔ kumo
         to na kikɛ nseŋ to kasawule nɛ asɔ nɛ a wɔ kumo to na kikɛ nseŋ naŋ to teku nɛ asɔ
         nɛ a wɔ kumo to na kikɛ nseŋ kaŋɛ le: “K maaŋ naŋ chɛr nɛ saŋɛ na e fo. 7 Ama saŋɛ nɛ malaika shunusopo na beeŋ foŋ mbe kabel na, Ebɔrɛ beeŋ shin nɛ mbe wulo
         be kesheŋ naseso na e fo kumo be ekar n lar efuli fanɛ kananɛ e daŋ kaŋɛ mbe anya
         nɛ b la anebiana na.”8 Ndoŋ nna nɛ n naŋ nu ebɔl mo nɛ k daŋ shi ebɔrɛso m ba nɛ n nu kumo na ka naŋ kaŋɛ
         ma le: “Choŋ n ya deŋi kawɔl sibɛsobi mo nɛ k bugi to a deŋ malaika mo nɛ e yil teku
         nɛ kasawule so na be enɔ to.” 9 Nɛ n yɔ malaika na kutɔ n ya kaŋɛ mo fanɛ e ta kawɔl sibɛsobi na n sa ma nɛ e kaŋɛ
         ma: “Ta kumo n we. K beeŋ ki kerkra fo epun to, ama fo kɔnɔ to bre, k beeŋ wora ebel
         fanɛ mushoŋ.” 10 Ndoŋ nna nɛ n deŋi kawɔl sibɛsobi na ashi malaika na be enɔ to n ta n we. K daŋ baŋ
         wora ma kɔnɔ to ebel nna fanɛ mushoŋ, ama ŋ ka ta kumo m min nɛ ma epun to wora ma
         kerkra. 11 Ndoŋ nna nɛ b naŋ kaŋɛ ma le: “A daga fanɛ fo naŋ lɔŋɛ n wu abɔrɛsheŋ ŋ kaŋɛ basa
         damta nɛ efuliana so ebi damta nɛ ŋgbarana to ebi damta nɛ bewura damta be asheŋ.”

Eshɛdajipo anyɔ be asheŋ111 B daŋ ta kedibi ko fanɛ kekpabi nna n sa ma nseŋ kaŋɛ ma le: “Ta kumo n ya karga kananɛ
         Ebɔrɛ be lambu na sa nseŋ naŋ karga bɔrɛsure na nɛ basa nɛ b wɔ lambu na to a maŋ
         Ebɔrɛ so na gba. 2 Ama sa maŋ ta kusɔ kargaso na ŋ karga lambu na be laŋ na bre, ŋkpal manɛ so, b ta
         ndoŋ nna n sa nnyamase, bumo alɛ beeŋ nɔkɔr kadegboŋ cheembi na to afɔl adena nɛ anyɔ.
         3 Ma alɛ beeŋ sa ma shɛdajipoana anyɔ eleŋ nɛ b wu abɔrɛsheŋ ŋ kaŋɛ amo be nchɛ kagboŋ
         nɛ alfa anyɔ nɛ adeshe na kikɛ to, amo be saŋɛ malɛ kikɛ to baaŋ buu kagbenejija be
         asɔbuuso.” 4 Eshɛdajipo anyɔ na e la Ɔlif be ndibi anyɔ nɛ kefitilatɔl anyɔ mo nɛ amo kikɛ yil
         Enyɛnpe mo nɛ e wɔ kasawule ere na be anishito na. 5 Nɛ ekama baa sha ketɔrɔ bumo, edɛ beeŋ shi bumo be nnɔ to m ba mur bumo doŋana. Kananɛ
         esa kama nɛ e beeŋ baa sha ketɔrɔ bumo beeŋ wu nna na. 6 Basa anyɔ ere beeŋ baa kɔ eleŋ nɛ b tiŋ n shin nɛ bɔrɛ e sa maŋ shi awɔlpa so m ba,
         saŋɛ nɛ baaŋ baa wu abɔrɛsheŋ a kaŋɛ na kikɛ. Bumo alɛ nseŋ naa kɔ eleŋ nɛ b tiŋ n
         shin nɛ nchuana e ki ŋklaŋ nseŋ naŋ tiŋ n ta tɔrɔ be yiri kama saŋɛ damta kama nɛ
         baa sha n lɛ kasawule so.7 B kaŋ ji bumo be shɛda n loge, kusɔbɔya lubi mo nɛ e shi kakpa nɛ baa tre Abis na
         beeŋ ba kɔ bumo kena m pɔɔ bumo so nseŋ mɔ bumo 8 nɛ bumo be eyurana e baa dese kadegboŋ na to be kubɔrbi ko so. Kade na du fanɛ Sodɔm
         nɛ Ijipt nna, amoso, Sodɔm nɛ Ijipt nɛ b nase kumo, kakpa koŋwule mo nɛ b daŋ kegbir
         bumo Nyɛnpe kedibi largato so na. 9 Basa beeŋ shi basa kama to nɛ yiri kama to nɛ ŋgbar kama to nɛ efuliana so ebi to
         ŋ keni bumo be eyurana ka dese nchɛ asa nɛ bargato nseŋ kini keshin nɛ b puli amo.
         10 Kasawule so be basa be ŋgbene beeŋ fuli bumo ŋkpal basa anyɔ na be luwu so. Baaŋ ji
         bumo be amuana nseŋ kɛ ŋ kɛ abar asɔ ŋkpal kananɛ anebi anyɔ na daŋ bar kasawule ere
         so ebi tɔrɔ nsaa maŋ naa wɔtɔ na so.11 Nchɛ nsa nɛ bargato na be kaman nɛ ŋkpa be efute shi Ebɔrɛ kutɔ m ba luri bumo to
         nɛ b niŋi to nɛ kufu pɛ basa na be ekama nɛ e wu bumo na ga. 12 Ndoŋ nna nɛ b nu ebɔl ka shi ebɔrɛso ŋ kaŋɛ bumo: “Men dii a ba nfe.” Ndoŋ nna nɛ
         b luri awɔlpa to a yɔ ebɔrɛso nɛ bumo doŋana yil a keni bumo.13 Amo be saŋɛ na malɛ gbagba to nɛ kasawule be kebembeŋgboŋ ko ba beeŋ ndoŋ nɛ kadegboŋ
         na to be ntuŋ kudu be katuŋ koŋwuleso tɔr nɛ kebembeŋ na mɔ basa ŋgboŋ ashunu. Nɛ
         kufu pɛ basa nɛ b daŋ ka na nɛ b sa Ebɔrɛ nɛ e wɔ ebɔrɛso na kemaŋkura.14 ‘Asheŋ maaŋ nyalɛ n sa basa’ nyɔsopo be saŋɛ na choŋ nna na, a ka gbrɛbi nɛ kesasopo
         e ba.Kabel shunusopo na be asheŋ15 Ndoŋ nna nɛ malaika shunusopo na foŋ mbe kabel nɛ awɔr damtaana chɛ ashi ebɔrɛso a
         kaŋɛ le:“Eleŋ mo nɛ k bee ji kuwura durnya ere so na ki anNyɛnpe nɛ mbe Kristo peya,mo alɛ beeŋ ji kuwura na mbaanaayɔ.”16 Ndoŋ nna nɛ bejuŋkparpo adunyɔ nɛ ana nɛ b daŋ chena bumo be nwurputi so ashi Ebɔrɛ
         be anishito na gbir nseŋ dese kasawule m maŋ Ebɔrɛ so 17 a kaŋɛ le:“Enyɛnpetale Ebɔrɛ mo nɛ e daa wɔtɔ nseŋ kraa wɔtɔ na,anyee chɔrɔ fo ga fanɛ fo ta fo eleŋgboŋ na n shuŋnseŋ fara nɛ fo ji kuwura naniere.18 Efuli so ebi daŋ nya agbo nna,ama fo agbo be saŋɛ nɛ baaŋ ji bubuni demu na fo,saŋɛ nɛ feeŋ ka fo anya kukɔ,fo anebiana nɛ fo basa kikɛ, bekama nɛ baa ŋana fo ketre,bewurbi nɛ begboŋi nyam be saŋɛ na fo.Saŋɛ na fo nɛ fo mur basa nɛ baa jijakasawule ere na.”19 Ndoŋ nna nɛ Ebɔrɛ be lambu nɛ k wɔ ebɔrɛso na bugi nɛ an wu mbe kɔnɔkoŋwule be ŋkre
         be deka ashi mbe lambu na to. Nɛ bɔrɛ nyɛkpɛ palpal m ponte to ŋ gbri n wɔtɔ nɛ kasawule
         gbuŋgbuŋ to nɛ abɔrɛjembubi gbɛgbɛsoana ko ba tɔr.
         
            

         
      

   
      
         12
Kache ko nɛ kusɔ gbeyeso ko be asheŋ121 N yil nna nɛ alemaŋkar be tɔɔnɛ be kusɔ ko lar ebɔrɛso. Kache ko daŋ buu epeŋi nsaa
         yil kufɔl malɛ so nɛ kuwurwuro ko malɛ kɔ achɛkpabi kuduanyɔ kumo to a wɔ mbe kumu
         so. 2 E daŋ di kedampo nna n fara nɛ e kurge nɛ k bee besa mo nɛ e bee shu awɔrso. 3 Ndoŋ nna nɛ tɔɔnɛ be kusɔ ko malɛ naŋ lar ebɔrɛso. Kusɔ gbeyeso peper gboŋgboŋi ko
         nna nɛ k daa du fanɛ laŋchaŋ n daa kɔ amu ashunu nɛ alambɛ kudu nɛ nwurwuro ashunu
         malɛ wɔ mbe amu so. 4 Ndoŋ nna nɛ kusɔ na ta kumo be kodu ŋ kpata achɛkpabi be ntuŋ nsa be katuŋ koŋwuleso
         ashi awɔlpa so m ba lɛ kasawule.Kumo be kaman nɛ kusɔ gbeyeso na kilgi a yil kache nɛ e di kedampo na be anishito
         nɛ kache na e kurge nɛ e ta kebia na n we epul na to. 5 Ndoŋ nna nɛ kache na kurge ebinyɛn mo nɛ e beeŋ ba ta kagbene kpakpaso n ji efuli
         kama so ebi kuwura. Kache na ka kurge kebia na nɛ b ba fuu kebia na epul na to n yɔ
         Ebɔrɛ nɛ mbe kuwurputi ase. 6 Nɛ kache na malɛ shile n luri kiyi to be kakpa nɛ Ebɔrɛ lɔŋɛ n yili mo fanɛ e baa
         wɔ ndoŋ a nya kekeniso nchɛ kagboŋ nɛ alfa anyɔ nɛ adeshe na.B ka kɔ kena ashi ebɔrɛso be asheŋ7 Kumo be kaman nɛ kena ku ebɔrɛso. Malaika nɛ baa tre Maikel na nɛ mbe emalaika nɛ
         kusɔ gbeyeso na nɛ mbe emalaika e daa kɔ abar. 8 Ama kusɔ gbeyeso na nɛ mbe emalaika be eleŋ daa maŋ fo Maikel nɛ mbe emalaika peya
         so, amoso, b daa maŋ naŋ nya kakpa ebɔrɛso n chena. 9 B daŋ ta kusɔ gbeyeso gboŋgboŋi na nna n lɛ kasawule so. Mo e la kusɔkpaŋ dra nɛ baa
         tre alubipo ŋko Setani mo nɛ e bee fule durnya kikɛ na. B daŋ ta mo nɛ mbe kaman to
         ebi kikɛ nna n lɛ kasawule.10 Ndoŋ nna nɛ n nu ebɔl ko awɔrso ashi ebɔrɛso ka bee kaŋɛ le:“Naniere bre Ebɔrɛ ŋini mbe eleŋfanɛ mo e la Ewurgboŋ nanɛ mbe kumɔlga na ba.Naniere bre mbe Kristo na ŋini mbe eleŋ,ŋkpal manɛ so,b ta an niopibiana be alubiwupo monɛ e bee wu bumo kulubi kapa nɛ kanyɛashi Ebɔrɛ be anishito na n lɛ kasawule.11 Kpakpafɔlbi na be ŋklaŋ nanɛ bumo be shɛda be kamalga nanɛ b ta m pɔɔ mo so,ŋkpal manɛ so,b daa maŋ sha bumo be amu ga hale saŋɛnɛ b daa shin nɛ b luri luwu to gba na.12 Amoso, ebɔrɛsoana nɛ menyinɛ men wɔ amo to na kikɛ,men shin nɛ men be ŋgbene e fuli menyi.Ama asheŋ maaŋ nyalɛ n sakasawule nɛ etekuana bre,ŋkpal manɛ so,alubipo na gbelge n yɔ menyi kutɔ nɛ agbo damta,ŋkpal manɛ so,e nyi mbe saŋɛ ka maŋ naa shi.”Kusɔ gbeyeso nɛ kache na be asheŋ13 Kusɔ gbeyeso na ka wu fanɛ b ta mo n lɛ kasawule so nɛ e ta m bɛ kache mo nɛ e daŋ
         kurge ebiyɛn na so. 14 Ama b daŋ sa kache na kusoregboŋ be atɛ anyɔ nna fanɛ e ta n firgi n shile kusɔkpaŋ
         na n yɔ kiyi to, mbe kakpa, fanɛ b ya kaa keni mo so nfɛ asa nɛ bargato. 15 Ama kusɔkpaŋ na daŋ fuu nchu nna ashi mbe kɔnɔ to fanɛ lɔr na a sha fanɛ a tu kache
         na n ta amo be eleŋ ŋ kpata mo n lɛ. 16 Ama kasawule e daŋ chɛ kache na to m bugi kumo be kɔnɔ to n ta lɔr mo nɛ kusɔ gbeyeso
         na daŋ fuu ashi kumo be kɔnɔ to na n nuu. 17 Ndoŋ nna nɛ kusɔ gbeyeso na diewu ga n wora kache na nseŋ kilgi m bɛta n yɔ nɛ e ya
         kɔ kache na be kaman to ebi nɛ b ka na kena. Bumo e la basa nɛ baa ta Ebɔrɛ be mmalga
         naseso a wɔtɔ bumo be ŋgbene to nsaa ji Yesu be shɛda na.18 Nɛ kusɔ gbeyeso na kilgi a yil teku ase be shishɛr so.

Asɔbɔya anyɔ ko be asheŋ131 Ndoŋ nna nɛ n naŋ wu kusɔbɔya gboŋgboŋi ko ka shi teku to a lar a kɔ alambɛ kudu nɛ
         amu ashunu nɛ nwurwuro kudu wɔ mbe alambɛana na so. Amu na malɛ be kekama so b daŋ
         sibɛ ketre mo nɛ k bee ji Ebɔrɛ emɔrɔ nna n deŋi kumo so. 2 Kusɔbɔya mo nɛ n daŋ wu na daa du fanɛ karmɛ nna nɛ mbe aya malɛ daa du fanɛ shishiri
         be aya nɛ mbe kɔnɔ malɛ daa du fanɛ buluŋ be kɔnɔ. Kusɔ gbeyeso na daŋ sa kusɔbɔya
         na mo gbagba be eleŋ nɛ mbe kuwurputi nɛ eleŋ damta nna. 3 Kusɔbɔya na be amu na be kuko daa du fanɛ k ka daŋ nya doro mo nɛ k beeŋ tiŋ m mɔ
         mo nna, ama b daŋ chɛ loŋ be doro na, nɛ mamachi pɛ durnya kikɛ nɛ b bɛ kusɔbɔya na
         so. 4 Basa daa maŋ kusɔ gbeyeso na so nna ŋkpal e ka daŋ ta mbe eleŋ n sa kusɔbɔya na so
         nseŋ maŋ kusɔbɔya na gba so nseŋ bishi le: “Wanɛ malɛ e naa du fanɛ kusɔbɔya ere?
         Wanɛ e naaŋ tiŋ ŋ kɔ mo kena?” 5 B daŋ sa kusɔbɔya na kɔnɔ nna nɛ e malga ŋkpenso be mmalga nɛ mmalga mo nɛ a bee ji
         Ebɔrɛ emɔrɔ nseŋ nya ekpa nɛ e ji mbe eleŋ afɔl adena nɛ anyɔ. 6 Ndoŋ nna nɛ e bugi mbe kɔnɔ a malga a gbiti Ebɔrɛ nseŋ ta mmalga lubi n jija mbe ketre
         nɛ kakpa nɛ e wɔ nɛ bumo nɛ b wɔ ebɔrɛso na kikɛ. 7 B daŋ sa mo ekpa nna fanɛ e kɔ Ebɔrɛ be basa kena m pɔɔ bumo so. B daŋ naŋ sa mo eleŋ
         yiri kama to ebi so nɛ basa kama to ebi so nɛ ŋgbar kama to ebi so nɛ efuli kama so
         ebi so nna. 8 Basa nɛ b wɔ kasawule ere so kikɛ beeŋ ba maŋ kusɔbɔya na so. Loŋ be basa na e la
         bekama nɛ b maŋ sibɛ bumo be atre n wɔtɔ Kpakpafɔlbi nɛ b daŋ mɔ durnya be sososo
         na kikɛ be kawɔl na to na.9 Ekama nɛ e kɔ asoe e nu. 10 Ekama nɛ k dese fanɛ e yɔ kenyaya to, e beeŋ yɔ kenyaya to. Ekama nɛ k dese fanɛ tokobi
         nɛ baaŋ ta m mɔ mo, tokobi nɛ baaŋ ta m mɔ mo.Kede e naa ŋini fanɛ a daga fanɛ Ebɔrɛ be basa e baa kɔ kanyiti nɛ yirda.Kusɔbɔya nɛ k shi kasawule so n lar na be asheŋ11 Ndoŋ nna nɛ n naŋ wu kusɔbɔya ko ka shi kasawule so n lar. E daa kɔ alambɛ anyɔ nna
         fanɛ Kpakpafɔlbi peya, ama mo alɛ daa malga nna fanɛ kusɔ gbeyeso gboŋgboŋi nɛ k du
         fanɛ laŋchaŋ na nna. 12 E daŋ ta kusɔbɔya juŋkparso na be eleŋ kikɛ nna n wora asheŋ ashi mbe anishito nseŋ
         shin nɛ kasawule nɛ kumo be basa e maŋ kusɔbɔya juŋkparso nɛ b daŋ chɛ mbe doro mo
         nɛ k daa beeŋ tiŋ m mɔ mo na so. 13 E daŋ wora emamachisheŋ gboŋgboŋi nna hale n shin nɛ edɛ shi ebɔrɛso m ba kasawule
         nɛ ekama wu amo. 14 Ŋkpal emamachisheŋ mo nɛ b daŋ sa mo eleŋ fanɛ e wora ashi kusɔbɔya juŋkparso na be
         anishito so, e daŋ fule durnya ere to ebi nna. E daŋ kaŋɛ bumo nɛ b wɔ durnya ere
         to kikɛ fanɛ b pɔr kaduli nɛ k baa la bunyaŋ a sa kusɔbɔya mo nɛ b daŋ ta tokobi n
         doro ama nɛ e kraa wɔtɔ na. 15 B daŋ sa kusɔbɔya nyɔsopo na eleŋ nna fanɛ e fute ŋkpa n wɔtɔ kusɔbɔya juŋkparso na
         be kaduli to, saŋɛ na so, e beeŋ malga nseŋ shin nɛ b mɔ bekama nɛ b kini kemaŋ mo
         so na. 16 Kusɔbɔya na daŋ tintiŋ ekama nna, bewurbi nɛ begboŋi kikɛ, damawuraana nɛ betirpo,
         anya nɛ bumo nɛ b wɔ bumo be amu fanɛ ekama e nya ndulgi mbe enɔjiso so ŋko mbe kɔsɔto
         so. 17 Saŋɛ na so, esa kikɛ maaŋ tiŋ n tɔ shɛŋ ŋko n fa kusɔ ko ama amodoŋwura baa kɔ ndulgi
         mo nɛ k la kusɔbɔya na be ketre na nna ŋko mbe ketre be lamba nna.18 Kede bre la kanyiasheŋ be asheŋ nna. Ekama malɛ nɛ e kɔ nfɛra e pin kusɔbɔya na be
         lamba na to, ŋkpal manɛ so, k la dimɛdi be lamba nna. Lamba na e la alfa ashe nɛ adeshe
         nɛ ashe.

Bumo nɛ b sɔ n yige na be kashɛ be asheŋ141 Nɛ n naŋ keni n wu Kpakpafɔlbi na ka yil Zayɔn be kebee so. Mo nɛ basa ŋgboŋ kalfa
         nɛ ŋgboŋ adena nɛ ŋgboŋ ana nɛ b daŋ sibɛ mbe ketre nɛ mo Tuto na be ketre n deŋi
         bumo be nsɔto so na e daa yil. 2 Ndoŋ nna nɛ n nu ebɔl ko ka shi ebɔrɛso ŋ gbri m ba fanɛ nchu damta ka bee shile nseŋ
         daŋ naa du fanɛ bɔrɛ ka bee gbri eleŋso na. Ebɔl mo nɛ n daŋ nu na daŋ naa du fanɛ
         ejaŋjilaŋlampoana ka bee laŋ bumo be ejaŋjilaŋ nna. 3 Nɛ b boŋ kashɛ popɔr ashi kuwurputi na be anishito nɛ asɔbɔya keniso ana nɛ bejuŋkparpo
         na be anishito. Esa kikɛ daa maaŋ tiŋ ŋ koya kashɛ na she basa ŋgboŋ kalfa nɛ ŋgboŋ
         adena nɛ ŋgboŋ ana mo nɛ b sɔ n yige kasawule so na. 4 Bumo e la basa nɛ b maŋ di beche n jija bumo be amu na, b daa maŋ nyi beche. Kaplɛkama
         nɛ Kpakpafɔlbi na bee yɔ, b bɛ mo so nna. B daŋ sɔ bumo ashi edimɛdi to nna n yige
         n shin nɛ b du fanɛ asɔrso juŋkparso mo nɛ baaŋ ta n lara sarga n sa Ebɔrɛ nɛ Kpakpafɔlbi
         na. 5 Efɛsheŋ kama daa maŋ shi bumo be nnɔ to n lar kikɛ, kulubisheŋ kama daa maŋ do bumo
         be ekama so.Emalaika asa na be asheŋ6 Ndoŋ nna nɛ n naŋ wu malaika ko ka wɔ esoso kumu so a firgi nsaa kɔ baru lela nɛ k
         wɔtɔ mbaanaayɔ na to nɛ e bɔ kumo n sa basa nɛ b wɔ kasawule ere so n sa efuli kama
         so ebi nɛ yiri kama to ebi nɛ ŋgbar kama to ebi nɛ basa kama to ebi. 7 Kumo be kaman nɛ e kaŋɛ awɔrso fanɛ: “Men baa ŋana Ebɔrɛ nsaa maŋkura mo, ŋkpal manɛ
         so, mbe demuji be saŋɛ na fo naniere. Men baa maŋ emo nɛ e to ebɔrɛso nɛ kasawule
         nɛ teku nɛ mbombiana kikɛ na so.”8 Kede be kaman nɛ n naŋ wu malaika nyɔsopo ka ta m bɛ ejuŋkparso na so a kaŋɛ le: “E
         tɔr, Babilɔn be kade lempo na tɔr. E shin nɛ efuli kikɛ so ebi nuu mbe kesakalealubisheŋ
         be nsa na.”9 Ndoŋ nna nɛ malaika sasopo ta m bɛ bumo so a kaŋɛ awɔrso le: “Ekama nɛ e bee maŋ kusɔbɔya
         na nɛ mbe kaduli na so nseŋ nya mbe ndulgi mbe kɔsɔto so ŋko mbe enɔ so, 10 amodoŋwura beeŋ nuu Ebɔrɛ be agboso be nsa nɛ b maŋ ta shɛŋ n cha amo to na nseŋ duga
         amo n wɔtɔ Ebɔrɛ be agbo be kawiebi to na gba. Baaŋ ta edɛ nɛ jɛrbi n wɔtɔ mo ebesa
         to, emalaika cheembiana na nɛ Kpakpafɔlbi na be anishito. 11 Edɛ mo nɛ a bee sa bumo ebesa na be edishi baa wɔtɔ nna mbaanaayɔ. Kapa nɛ kanyɛ bumo
         nɛ baa maŋ kusɔbɔya na nɛ mbe kaduli na so ŋko ekama nɛ e nya mbe ketre be lamba na
         daa maa kɔ ewushi kikɛ.”12 Kede e naa ŋini fanɛ a daga fanɛ Ebɔrɛ be basa, bumo e la basa nɛ baa ta Ebɔrɛ be
         mmalga naseso a wɔtɔ bumo be ŋgbene to nsaa maa lar Yesu kaman na e baa kɔ kanyiti.13 Ndoŋ nna nɛ n nu ebɔl ka shi ebɔrɛso ŋ kaŋɛ ma le: “Sibɛ le n nase: Kagbenefuli la
         bekama nɛ b wɔ Enyɛnpe to nseŋ wu naniere mbaanaayɔ na peya nna.” Nɛ Kiyoyu Cheeŋ
         na kaŋɛ: “Kashenteŋto, baaŋ wushi ashi bumo be kegben ere to, ŋkpal manɛ so, bumo
         be aworbi beeŋ ba bɛ bumo so n yɔ.”Kasawule be kasɔteŋi na be asheŋ14 Ŋ ka naŋ keni nɛ n wu kuwɔlpa fuful ko nɛ esa ko malɛ du fanɛ nyiŋgbasa pibinyɛn na
         ka tase ndoŋ a kɔ shuwa be kuwurwuro mbe kumu so nɛ loji jiso ko malɛ wɔ mbe enɔ to.
         15 Ndoŋ nna nɛ malaika ko malɛ lar ebɔrɛso be bɔrɛlambu na to n tre esa nɛ e daa tase
         kuwɔlpa na so na awɔrso ŋ kaŋɛ mo le: “Ta fo loji n teŋi asɔ, ŋkpal manɛ so, kasɔteŋi
         be jemanɛ fo, ŋkpal manɛ so, kasawule be asɔ nɛ baaŋ teŋi na be jemanɛ na fo.” 16 Ndoŋ nna nɛ emo nɛ e daa tase kuwɔlpa na so na fili mbe loji na to ŋ gbaari kasawule
         so nɛ kasawule so be asɔ kikɛ teŋi.17 Nɛ malaika ko malɛ ba shi ebɔrɛso be bɔrɛlambu na to n lar, mo alɛ gba a kɔ loji jiso
         to. 18 Bede malɛ kikɛ be kaman nɛ malaika ko malɛ nɛ e daa kɔ edɛ be eleŋ shi bɔrɛsure na
         akpa m ba tre emo nɛ e daa kɔ loji jiso na to na awɔrso ŋ kaŋɛ mo le: “Ta fo loji
         jiso na ŋ ku kasawule so be waindibi be asɔrso na, ŋkpal manɛ so, asɔrso na bel.”
         19 Ndoŋ nna nɛ malaika na fili mbe loji na to m ba kasawule so n chala kumo be waindibi
         be asɔrso na nseŋ ta amo ŋ kpa n wɔtɔ Ebɔrɛ be agbo be kusɔ nyaŋasɔrso na to. 20 Nɛ b nyaŋ asɔrso na ashi kusɔ nyaŋasɔrso na to ashi kadegboŋ na be ekarso nɛ ŋklaŋ
         lar asɔ na to ashi amo be kemaŋ na to n teŋi to n dese n fo emayɛl alfa anyɔ nɛ amo
         be jeŋgreŋ malɛ daŋ fo fanɛ kekargato be ayadra anu.

Emalaika ashunu nɛ etɔrɔ ashunu na be asheŋ151 Ndoŋ nna nɛ n naŋ wu alemaŋkar be kesheŋ ko awɔlpa so. K daa la mamachi be kesheŋ
         gboŋ ko nna. Emalaika ashunu nɛ etɔrɔ ashunu mo nɛ a daa la lalaloge be etɔrɔ na e
         daa la, ŋkpal manɛ so, amo be kaman nɛ Ebɔrɛ be agbo bee wushi.2 Ndoŋ nna nɛ n wu kusɔ ko ka du fanɛ digi nɛ edɛ be weato a dese fanɛ teku nɛ basa
         nɛ b daŋ kɔ kusɔbɔya na nɛ mbe kaduli na nɛ mbe ketre be lamba na m pɔɔ so na yil
         m mata teku na. B daa yil nna a kɔ ejaŋjilaŋ ko nɛ Ebɔrɛ daŋ ta n sa bumo na to. 3 B daa yil nna a kɔ amo a boŋ anebi Mosis, Ebɔrɛ be kenya na be kashɛ nɛ Kpakpafɔlbi
         na be kashɛ a kaŋɛ:“Enyɛnpetale Ebɔrɛ,Enyɛnpe fo asheŋ woraso kɔ mamachi pasaa!Fo nɛ fo la efuli kama be Ewura na,fo ekpa niŋi nsaa kɔ kashenteŋ amo to pasaa!4 O, Enyɛnpe, wanɛ e wɔtɔ ŋkaa maaŋ ŋana fonsaa maaŋ sa fo ketre na kemaŋkura?Ŋkpal manɛ so,fo nawule e du cheembi.Efuli kama so ebi malɛ kikɛ beeŋ ba kachakom ba maŋ fo so,ŋkpal manɛ so, fo demuji niŋisoana na lar efuli.”5 Kede be kaman nɛ ŋ keni n wu shɛda be wajɛbu na be bɔrɛlambu ka bugi a yil ebɔrɛso.
         6 Ndoŋ nna nɛ emalaika ashunu ko nɛ etɔrɔ ashunu ko shi bɔrɛlambu na to n lar. B daŋ
         buu m buu asɔbuuso lela nna nɛ a walɛ so n fuli le parrbi nseŋ ta shuwa be kreso peŋgeleŋ
         peŋgelembi ko ŋ kre bumo be ntetoana so. 7 Ndoŋ nna nɛ asɔbɔya keniso ana na be eko ta shuwa be ntishaŋ ashunu mo nɛ Ebɔrɛ mo
         nɛ e wɔ ŋkpa to mbaanaayɔ na be agbo daŋ bɔlɔ m bɔlɔ amo na n sa emalaika ashunu na.
         8 Ade be kaman nɛ edishi shi Ebɔrɛ be kemaŋkura to nɛ mbe eleŋ to n sɔ bɔrɛlambu na
         kikɛ to nɛ esa kikɛ malɛ daa maŋ tiŋ n luri bɔrɛlambu na to hale nɛ emalaika ashunu
         na be etɔrɔ ashunu na ya loge.

Ebɔrɛ be agbo be ntishaŋ ashunu be asheŋ161 Ndoŋ nna nɛ n nu ebɔl ko ka shi ebɔrɛso be bɔrɛlambu na to m ba malga awɔrso a kaŋɛ
         a kaŋɛ emalaika ashunu na le: “Men ya chulgi Ebɔrɛ be agbo nɛ k bɔlɔ ntishaŋ ashunu
         na to n wurge kasawule so.”2 Nɛ malaika juŋkparso na ta mbe katishaŋ nɛ agbo na n chulgi n wurge kasawule so nɛ
         achuu lubi besaso ko ba basa nɛ b kɔ kusɔbɔya na be ndulgi nɛ bumo nɛ b maŋ kumo be
         kaduli so na so.3 Ndoŋ nna nɛ malaika nyɔsopo na ta mbe katishaŋ nɛ agbo na n chulgi n wurge teku so
         nɛ nchu na ki fanɛ dimɛdi mo nɛ e wu be ŋklaŋ nɛ kusɔ keniso kama nɛ k daa wɔ teku
         na to na wu.4 Malaika nyɔsopo na be kaman nɛ esasopo na malɛ ta mbe katishaŋ nɛ agbo na n chulgi
         n wurge elɔrana nɛ mbombiana so nɛ a kilgi ŋklaŋ. 5 Ndoŋ nna nɛ n nu malaika mo nɛ e daa kɔ nchuana na be eleŋ na ka kaŋɛ le:“Fo nɛ fo daa wɔtɔ nseŋ kraa wɔtɔ na,wora asheŋ m bɔla ekpa ashi le be demuji ere to.6 Ŋkpal b ka mɔ fo basa laraso nɛ anebiana n lara bumo be ŋklaŋ so,fo alɛ gba ta ŋklaŋ n sa bumo nɛ b nuu.Kusɔ nɛ k baŋ daga bumo nna na.”7 Nɛ n nu ebɔl ka shi bɔrɛsure na akpa ŋ kaŋɛ:“Enyɛnpetale Enyɛnpe Ebɔrɛ,fo demuji kɔ kashenteŋ nseŋ niŋi pasaa.”8 Ndoŋ nna nɛ malaika nasopo na ta mbe katishaŋ nɛ agbo na n chulgi n wurge epeŋi so
         nɛ k nya eleŋ n chɔɔ basa fanɛ edɛ. 9 Edɛ damta na daŋ chɔɔ basa ga nɛ b malga ŋ gbiti Ebɔrɛ mo nɛ e kɔ etɔrɔ na be eleŋ
         na be ketre nseŋ kini kelar bumo be alubi to m maŋkura mo.10 Malaika nasopo na be kaman nɛ enusopo na malɛ ta mbe katishaŋ nɛ agbo na n chulgi
         n wurge kusɔbɔya na be kuwurputi so, nɛ mbe kakpa nɛ e bee ji kuwura kikɛ ki tentembiri
         gbrum nɛ basa duŋ bumo be adonduloŋ ebesa so ga 11 nseŋ malga ŋ gbiti Ebɔrɛ nɛ e wɔ ebɔrɛso na. B daŋ wora loŋ nna ŋkpal bumo be ebesa
         na nɛ bumo be achuuana na so so, ama b daŋ kini kelar bumo be alubi mo nɛ b daŋ wora
         na bre to.12 Nɛ malaika shesopo na malɛ ta mbe katishaŋ nɛ agbo na n chulgi n wurge lɔrgboŋ nɛ
         baa tre Yufreetes na so nɛ kumo be nchu kikɛ feeto nɛ k wɔl n lɔŋɛ ekpa a dese a jo
         bewura mo nɛ b shi bɔrɛfito na.13 Ndoŋ nna nɛ n wu ayoyu lubi asa ko ka du fanɛ etaŋgbaga n shi kusɔ gbeyeso na nɛ kusɔbɔya
         juŋkparso na nɛ anebi fɛpo na be nnɔ to n lar. 14 A la mbuibi lubiana be ayoyu nna a wora emamachisheŋ a yɔ durnya ere kikɛ be bewura
         kutɔ n ya kaa chala bumo a jo Enyɛnpetale Ebɔrɛ be kachɛgboŋ be kena na.15 “Men nu nfe, meeŋ ba menyi to fanɛ eyu. Kagbenefuli baa la ekama nɛ e maa di, mo alɛ
         nsaa kɔ mbe asɔbuuso to na peya nna, saŋɛ na so, e maaŋ delge so n nite nɛ anishinyɔr
         e pɛ mo.” 16 Ndoŋ nna nɛ ayoyu na bar bewura abar so ashi kakpa nɛ Hibruwebi bee tre Aamagɛdɔn
         na.17 Nɛ malaika shunusopo na ta mbe katishaŋ nɛ agbo na n chulgi n wurge esoso nɛ ebɔl
         ko shi bɔrɛlambu na to awɔrso ŋ kaŋɛ: “Asheŋ na wora.” 18 Ndoŋ nna nɛ bɔrɛ nyɛkpɛ pelpel nseŋ gbri m ponte to n wɔtɔ nɛ kebembeŋgboŋ ko beeŋ
         kasawule so ga. Dimɛdi ka fara a wɔ kasawule so kikɛ kebembeŋ kama maŋ naŋ lubi fanɛ
         kumo. Kede e daŋ lubi ga a chɔ kebembeŋ kama. 19 Nɛ kadegboŋ na barga to ntuŋ nsa so nɛ durnya to be ndegboŋ kama mur. Nɛ Ebɔrɛ nyiŋi
         Babilɔn lempo nseŋ ta katishaŋ mo nɛ k bɔlɔ mbe agbo damta be nsa na n sa fanɛ e nuu.
         20 Esa daa maŋ naa wu kebeegboŋ kama, nɛ kepla kama malɛ daŋ foe. 21 Nɛ abɔrɛjembubi gboŋgboŋiana ko nɛ amo be egbɛ daa la egbɛ to be pɔŋ kalfa na shi
         awɔlpa so m ba tɔr basa so. Nɛ basa malga ŋ gbiti Ebɔrɛ ŋkpal abɔrɛjembubi na be tɔrɔ
         na so, ŋkpal manɛ so, tɔrɔ lubi gbagba e daa la.

Sakalechegboŋ na be asheŋ171 Ndoŋ nna nɛ emalaika ashunu mo nɛ b daa kɔ ntishaŋ ashunu na be eko ba ŋ kutɔ m ba
         kaŋɛ ma: “Ba nɛ ŋ ŋini fo kananɛ baaŋ gberge sakalechegboŋ na kusoe. Mo e chena nchu
         damtaana so na. 2 Kasawule ere so be bewurgboŋ nɛ sakalechegboŋ na ji abar kesakalea so nɛ durnya ere
         to be basa malɛ nuu mbe kesakalea be nsa m boo.” 3 Kede be kaman nɛ malaika na keta ma kiyoyu to n yɔ kiyi to, ndoŋ nɛ n ya wu kache
         ko nɛ e tase kusɔbɔya peper ko so nɛ b sibɛ kabɔrɛtegeso be atre n deŋi kusɔbɔya na
         kikɛ so. Kusɔbɔya na daa kɔ amu ashunu nɛ alambɛ kudu nna. 4 Kache na daŋ buu jilmaso be wajɛ peper kunɔkunɔ nɛ wajɛ peper soo nna nɛ shuwa nɛ
         ajembubi lela nɛ amo be yawu du kpakpa na nɛ abitasɔ kikɛ wɔ mo so a nyɛkpɛ palpal.
         E daa kɔ shuwa be kawiebi mo nɛ k bɔlɔ alemaŋkar be alubi be asɔ nɛ kesakalea be eyurpi
         to nna. 5 Le be wulo be ketre ere nɛ b daŋ sibɛ n deŋi mbe kasɔto so: “Babilɔn lempo, kesakaleajipoana
         bumo nio nɛ emo nɛ kasawule so be alemaŋkar be alubi kikɛ shi mo kutɔ.” 6 N daŋ wu fanɛ kache na daŋ nuu Ebɔrɛ be basa laraso be ŋklaŋ nɛ bumo nɛ b daŋ ji Yesu
         be shɛda na be ŋklaŋ nna m boo.Ŋ ka wu mo nɛ k wora ma kanaŋ ko ga. 7 Ndoŋ nna nɛ malaika na kaŋɛ ma: “Manɛ e ba nɛ kesheŋ ere wora fo kanaŋ ko loŋ? Meeŋ
         bugi kache na nɛ kusɔbɔya nɛ e bee dii nɛ e kɔ amu ashunu nɛ alambɛ kudu na be wulo
         be kesheŋ na to ŋ ŋini fo.8 Kusɔbɔya mo nɛ fo wu na daa wɔ ŋkpa to nna, ama naniere e maŋ naa wɔ ŋkpa to. A ka
         gbrɛbi nɛ e shi kemaŋ nɛ baa tre Abis na to n lar nɛ b mur mo. Basa nɛ b wɔ durnya
         ere to nɛ b maŋ sibɛ bumo be atre n wɔtɔ ŋkpa be kawɔl na to saŋɛ nɛ durnya ere fara
         kikɛ na kaŋ wu kusɔbɔya na, bumo be nnɔ beeŋ mɔ bumo, ŋkpal manɛ so, e daa wɔ ŋkpa
         to nna, ama naniere e maŋ naa wɔtɔ, ama mo alɛ kraa beeŋ naŋ ba. 9 Kede bre la kagbene mo nɛ k kɔ kanyiasheŋ be demu nna. Amu ashunu na la abeebi ashunu
         mo nɛ kache na tase so nna, nɛ amo alɛ la bewurgboŋ ashunu. 10 Bumo be benu maŋ naa wɔtɔ nɛ ekoŋwule kraa wɔtɔ nɛ a ka ekoŋwule nɛ e lar. Mo alɛ
         kaŋ ba, a daga fanɛ e chena gbrɛbi. 11 Kusɔbɔya mo nɛ e daa wɔ ŋkpa to ŋkaa maŋ naa wɔtɔ na e la ewura burwasopo. E la beshunu
         mo nɛ b fara m ba na to be eko nna a yɔ nɛ e ya mur. 12 Alambɛ kudu mo nɛ fo wu na la bewurgboŋ kudu ko nna nɛ b maŋ naŋ fara a ji kuwura,
         ama baaŋ nya ekpa n tu kusɔbɔya na n ji kuwura awa koŋwule. 13 Bumo basa kudu na kikɛ kɔ nfɛra koŋwule nna a kɔ bumo be eleŋ nɛ ekpa nɛ b kɔ kikɛ
         a sa kusɔbɔya na. 14 Baaŋ kɔ Kpakpafɔlbi na kena, ama Kpakpafɔlbi na beeŋ pɔɔ bumo so, mo e la benyɛnpe
         to be Enyɛnpe nɛ bewura to be Ewura na. Saŋɛ na so, mo nɛ mbe basa treso nɛ bumo koŋwule
         na la basa laraso nseŋ naa la mbe bebɛsopo mo nɛ b maa lar mo kaman na beeŋ baa wɔtɔ.”
         15 Ndoŋ nna nɛ malaika na naŋ kaŋɛ ma: “Nchuana nɛ fo daŋ wu na, kakpa nɛ sakaleche na
         tase na be kifi to e la basa be nnaŋ to nɛ ejimaŋ nɛ efuliana so ebi nɛ ŋgbarana to
         ebi. 16 Kusɔbɔya na nɛ alambɛ kudu mo nɛ fo wu na beeŋ kishi sakaleche na. Baaŋ sɔ kusɔ kama
         nɛ e kɔ ŋ ka mo eyurkpaŋ n yili. Baaŋ we mo nseŋ ta edɛ m mur mo. 17 Ŋkpal manɛ so, Ebɔrɛ ta kusɔ nɛ e bee sha nɛ k wora na n wɔtɔ bumo be ŋgbene to nɛ
         baa sha kewora loŋ. Bumo kikɛ beeŋ nya kɔnɔkoŋwule n ta bumo be eleŋ n sa kusɔbɔya
         na nɛ e ji kuwura loŋ hale nɛ Ebɔrɛ be kɔnɔ e ya bɔla. 18 Kache mo nɛ fo wu na e la kadegboŋ mo nɛ k bee ji kuwura kasawule so be bewura so
         na.”

Babilɔn be ketɔr be asheŋ181 Kede be kaman nɛ n wu malaika ko ka shi ebɔrɛso a ba. E daa kɔ eleŋ ga nɛ mbe kananɛ
         e bee kpa edɛ na malɛ daŋ fuli to n sɔ kasawule so be kaplɛkama. 2 E ka bee ba na nɛ e ponte eleŋso ŋ kaŋɛ:“K tɔr, Babilɔn be kade lempo tɔr!Babilɔn ki alizinaana be kowu nɛ ayoyu lubiana kikɛ be eŋanakpanɛ mbuibi jiga mo nɛ basa kishi kikɛ be eŋanakpa.3 Ŋkpal manɛ so,efuli kama so ebi nuu mbekesakalealubisheŋ be nsa na.Kasawule ere so be bewurgboŋtu mo n ji kesakaleanɛ durnya to be yawujipoana na malɛ bɔla mbe damabe kebaawɔtɔ to n dii dama.”4 N daŋ naŋ nu ebɔl ko ka shi ebɔrɛso ŋ kaŋɛ:“Ma basa, men lar mbe asheŋ to,saŋɛ na so men maaŋ tu mon luri mbe alubi na to,saŋɛ na so men maaŋ nya mbe etɔrɔ na be kekama.5 Ŋkpal manɛ so, mbe alubi dii n deŋi abar so nna n ya fo ebɔrɛsonɛ Ebɔrɛ malɛ bee nyiŋi mbe alubi na kikɛ.6 Men wora mo kananɛ e wora menyi na gbagba chap.Men laŋɛ kusɔ kama nɛ e wora menyi naŋ ka mo loŋ be ale anyɔ.Men shin nɛ mbe kawiebinɛ e ta n wora nsa n sa menyi na e bɔlɔ a kɔ eleŋale anyɔ a chɔ amo nɛ e sa menyi na.7 Men sa mo tɔrɔ nɛ kagbenejija ganɛ a fo fanɛ kananɛ e daŋ sa mbe kumu kemaŋkura nɛ dama na,ŋkpal manɛ so, le nɛ e wɔtɔ a kaŋɛ mbe kumu:‘Ewurche e la ma nɛ n tase.M maŋ la ekulpoche, kagbenejija maaŋ tu ma kikɛ.’8 Ŋkpal loŋ so,mbe etɔrɔ kikɛ beeŋ tu mo kachɛ koŋwule.A beeŋ baa la luwu nɛ kushu nɛ akoŋ.Edɛ beeŋ ji mo, ŋkpal manɛ so, Enyɛnpe Ebɔrɛnɛ e bee ji mo demu nala elempo nna.”9 Kasawule so be bewura mo nɛ b ji kesakalea nseŋ naŋ tu mo n ji mbe dama na kaŋ wu
         edɛ mo nɛ a bee chɔɔ mo na be edishi, baaŋ boŋ to n shu anishichubi ŋkpal mo so. 10 Ebesa mo nɛ e beeŋ ji na be asheŋ beeŋ pɛ bumo kufu nɛ b yili kufɔ nseŋ kaŋɛ:“O fo, kadegboŋ ere,asheŋ nya fo, asheŋ nya fo.O Babilɔn, eleŋ be kadegboŋ,awa koŋwule nawule to nɛ fo tan nya fo kasogberge na.”11 Kasawule so be yawujipoana malɛ gba beeŋ boŋ to nseŋ shu ŋkpal mo so, ŋkpal esa kikɛ
         ka maaŋ naŋ tɔ bumo be asɔ so. 12 B nyi esa kikɛ ka maaŋ naŋ tɔ bumo be eshuwa nɛ egbiti nɛ ajembubi lela nɛ amo be
         yawu du kpakpa na nɛ abitasɔ nɛ ewajɛ fuful lela nɛ jilmaso be ewajɛ peper kpaw nɛ
         ago be ewajɛ nɛ ewajɛ peper kunɔkunɔ nɛ ndibi be nnaŋ to nɛ amo be efɛa wɔ ebel nɛ
         asɔ nɛ b ta ejebotenyi n lɔŋɛ nɛ asɔwurbi kikɛ nɛ b ta yawu kpakpaso be ndibi ŋko
         ntishaŋ peper ŋko abɛlsoana ŋko awarabi lelaana n lɔŋɛ. 13 Baaŋ shu, ŋkpal manɛ so, b nyi esa kikɛ ka maaŋ naŋ tɔ bumo be ndibi be asɔrso mo
         nɛ basa kɔ a wora ŋku dufɛsoana na nseŋ naa nyi b ka maaŋ tɔ asɔ nɛ b kɔ a wora ŋku
         mɛlɛmɛlɛbi nɛ bumo be duwu nɛ mir nɛ fraŋkinsensi nɛ bumo be nsa nɛ ɔlifs be ŋku nɛ
         nyifu peso nɛ bumo be atuwe nɛ bumo be ana nɛ mbolpɔ nɛ egbaŋɛ nɛ egbaŋɛturkoana nɛ
         anya, kumo e la fanɛ basa be ayoyu gbagba na. 14 Baaŋ kaŋɛ mo le: “Asɔ lela mo nɛ fo daŋ ta fo kagbene n wɔtɔ fanɛ fo nya na kikɛ choŋ
         nna na. Fo dama nɛ fo kemaŋkura na kikɛ foe, esa kama malɛ maaŋ naŋ wu asɔ na kikɛ.”
         15 Eyawujipoana nɛ b fa asɔ na m bɔla fo so n ji yawu n dii dama na beeŋ ŋana mbe tɔrɔ
         na nseŋ yili kufɔ m boŋ to n shu anishichubi. 16 Baaŋ boŋ to ŋ kaŋɛ le: “O kadegboŋ, asheŋ nya fo, asheŋ nya fo, fo nɛ fo daa buu asɔ
         fuful lela nɛ jilmaso be ewajɛ peper kpaw nɛ ewajɛ peper kunɔkunɔ nseŋ daŋ ta eshuwa
         nɛ ajembubi lela nɛ amo be yawu du kpakpa na nɛ abitasɔ a mea fo eyur kikɛ so na,
         ama keni, awa koŋwule to nɛ loŋ be dama damta na kikɛ mur na.” 17 Ekuloŋgboŋ be katɛrɛ nimuso kikɛ nɛ bekama nɛ b wɔ ekuloŋgboŋ to a nite teku so, befarpoana
         na kikɛ nɛ bekama nyam nɛ baa bɔla nchu so a ji na kikɛ beeŋ yili kufɔ 18 n shu awɔrso ŋkpal b ka wu edɛ mo nɛ a bee chɔɔ mo na be edishi so ŋ kaŋɛ: “Cha, kade
         mo malɛ e daŋ naŋ fo kadegboŋ ere so?” 19 Kumo be kaman nɛ b ta shishɛr n wurge bumo be amuana so ŋkeŋ boŋ to n shu anishichubi
         ŋ kaŋɛ:“O kadegboŋ,asheŋ nya fo, asheŋ nya fo.Kadegboŋ ere to nɛ bekama nɛ b kɔ ekuloŋgboŋanaa shuŋ tekuana so na bɔla mbedama so n dii dama,ŋkeshin nɛ awa koŋwule to nɛ e mur kuraa!20 Ebɔrɛsoebi,men shin nɛ men be ŋgbene e fuli menyi,ŋkpal mbe kemur ere so.Ebɔrɛ be basa laraso nɛ beshuŋipoana nɛ anebiana,men shin nɛ men be ŋgbene e fuli menyi, ŋkpal manɛ so,Ebɔrɛ gberge mo kusoe nna ŋkpal kusɔ nɛ e wora menyi na so.”21 Ndoŋ nna nɛ malaika lempo ko maŋ kejembu ko so,kumo nɛ kuboogboŋ sasan ta kumo ŋ kpa n wɔtɔ teku to nseŋ kaŋɛ:“Loŋ nɛ baaŋ ta Babilɔn be kadegboŋ n lɛ kasawule so eleŋsonɛ ekama maaŋ naŋ wu kumo kikɛ.22 Esa maaŋ naŋ nu ejaŋjilaŋlampoanabe asheŋ ŋko nshɛbompoanabe asheŋ ŋko nlopifompoanabe asheŋ ŋko mbelfompoana be asheŋ fo to kikɛ.Esa maaŋ naŋ wu basanɛ baa shuŋ a ji yawu kama fo to.Esa malɛ maŋ naŋnu kubo kikɛ be egbri fo to.23 Esa maaŋ naŋ wu fitila be kefulto fo to kikɛ ŋko n naŋnu kejafɔ bumo kulana nɛ kejafɔana be ebɔlana ashi fo to.Fo yawujipoana e daa la durnya ere to kikɛ be bejuŋkparpo,fo alɛ be ŋkilgi e daŋ shin nɛ durnya kikɛ foe ekpa.”24 Mo, Babilɔn na to nɛ b daŋ wu anebiananɛ Ebɔrɛ be basa laraso nɛ bekama nyamnɛ b daŋ mɔ kasawule ere so na be ŋklaŋ.

191 Ade be kaman nɛ n nu kusɔ ko fanɛ jimaŋ damta ko be ebɔlana ka shi ebɔrɛso a boŋ to
         awɔrso a kaŋɛ le:“Halleluya.Kumɔlga nɛ kemaŋkura nɛ eleŋ la an be Ebɔrɛ na peya nna.2 Mo alɛ be demuji kɔ kashenteŋ nna nseŋ niŋi.E gberge sakalechegboŋ mo nɛ e ta mbe kesakaleasheŋn jija kasawule ere na kusoe.E bishi mo kuwule ŋkpal mbe anya be ŋklaŋ so.”3 Ndoŋ nna nɛ basa na naŋ boŋ to ŋ kaŋɛ:“Halleluya. Edishi mo nɛ a bee shi mo toa lar na bee dii nna mbaanaayɔ.”4 Nɛ bejuŋkparpo adunyɔ nɛ ana na nɛ asɔbɔya keniso ana gbir n dese kasawule m maŋ Ebɔrɛ
         mo nɛ e daa tase kuwurputi so na so nseŋ kaŋɛ awɔrso:“Amɛn. Halleluya.”5 Ndoŋ nna nɛ ebɔl shi kuwurputi na akpa ŋ kaŋɛ:“Menyi nɛ men la mbe anya na,men di an be Ebɔrɛ na epaŋ,menyi nɛ men ŋana mo na kikɛ,bewurbi nɛ begboŋi kikɛ,men di mo epaŋ.”6 Mmalga ere be kaman nɛ n nu kusɔ ko ka gbri fanɛ jimaŋ damta ka wora awɔr na. Awɔr
         na daŋ naa gbri fanɛ nchu damta ka bee shile nna nseŋ daŋ naa gbri fanɛ bɔrɛ ka bee
         ponte to a boŋ to a kaŋɛ le:“Halleluya.Ŋkpal manɛ so, an Nyɛnpetale Enyɛnpe Ebɔrɛ na e wɔ kuwura a ji.7 Men shin nɛ anyi be ŋgbenee fuli anyi n dese nɛ an sa mo kemaŋkura.Ŋkpal manɛ so,Kpakpafɔlbi be kejafɔachɛ na fonɛ mbe kejafɔ malɛ gba bela ase n loge.8 E nya wajɛ fuful lela nyɛkpɛso nɛ k walɛ so nɛ e buu.Kusɔbuuso lela nae naa yili fanɛ Ebɔrɛ be basa larasobe alelasheŋ be aworbi.”9 Ndoŋ nna nɛ malaika na kaŋɛ ma le: “Sibɛ n nase fanɛ: Kagbenefuli la bumo nɛ b tre
         fanɛ b ba Kpakpafɔlbi na be kejafɔ be kejigboŋ to na.” Kumo be kaman nɛ e kaŋɛ le
         n ti so: “Ade la Ebɔrɛ be kashenteŋ be mmalga nna.” 10 Ndoŋ nna nɛ ŋ gbir n dese kasawule mbe anishito nɛ m maŋ mo so nɛ e kaŋɛ ma: “A maŋ
         daga fanɛ fo wora loŋ, ŋkpal manɛ so, n la fo barkasa kenya nna fanɛ fo nɛ fo niopibiana
         nɛ b bɛ Yesu be shɛda be ekpa so na, Ebɔrɛ e daga fanɛ fo baa maŋ mo so.” Ŋkpal manɛ
         so, kashenteŋ mo nɛ Yesu lara ŋ ŋini na e la Kiyoyu mo nɛ e bee leŋ anebiana na to.Gbaŋɛ fuful be ediipo na be asheŋ11 Ndoŋ nna nɛ n wu ebɔrɛso ka bugi nɛ gbaŋɛ fuful yil. Kumo be ediipo be ketre e la
         Kebaayɛawora nɛ Kashenteŋ. Ekpa niŋiso nɛ e bee bɔla a ji demu nsaa kɔ kumo a kɔ kena.
         12 Mbe anishi daa du fanɛ edɛ nɛ a bee suse nna wuloŋwuloŋ nɛ nwurwuro damta malɛ wɔ
         mbe kumu so. B daŋ sibɛ ketre ko nna n deŋi mo so nɛ mo nawule kpeŋ nyi kumo. 13 Mbe kusɔbuuso naŋ nyɔɔ ŋklaŋ nna nɛ mbe ketre daa la Ebɔrɛ be Kamalga. 14 Ebɔrɛso be benapo daŋ buu wajɛ fuful lela nɛ a walɛ so n fuli parr nna n dii egbaŋɛ
         fuful m bɛ mo so. 15 Ndoŋ nna nɛ tokobi jiso ko mo nɛ e beeŋ ta ŋ ŋe efuliana so ebi n nase lar mbe kɔnɔ
         to. E beeŋ ta kagbene kpakpaso n ji kuwura bumo so. Mo gbagba e naaŋ nyaŋ asɔ nɛ a
         wɔ Enyɛnpetale Ebɔrɛ be agbo be kusɔ nyaŋasɔrso na to. 16 Ketre mo nɛ k daa deŋ mbe piŋi nɛ mbe kebembi so e la:“BEWURA TO BE EWURA NƐ BENYƐNPE TO BE ENYƐNPE.”17 Nɛ n wu malaika ko ka yil epeŋi so nseŋ malga awɔrso ŋ kaŋɛ mbuibi nɛ a bee firgi
         kumu so na kikɛ le: “Men ba. Men shɛr Ebɔrɛ be kejigboŋ na ase 18 n ji bewurgboŋana be eyurana nɛ benapo be benimuana be eyurana nɛ basa lempoana be
         eyurana nɛ egbaŋɛ nɛ amo be bediipo nɛ basa kikɛ be eyurana nɛ bumo nɛ b wɔ bumo be
         amu nɛ bumo nɛ b la anya nɛ bewurbi nɛ begboŋi kikɛ be eyurana.”19 Ndoŋ nna nɛ n wu kusɔbɔya na nɛ kasawule ere so be bewura nɛ bumo be benapo ka shɛr
         m ba nɛ b ba kɔ gbaŋɛ na be ediipo na nɛ mbe benapo kena. 20 Nɛ b pɛ kusɔbɔya na n ta anebi fɛpo mo nɛ e daŋ wora emamachisheŋ damta kusɔbɔya na
         be anishito na n ti so. Emamachisheŋ na nɛ e daŋ ta n fule bumo nɛ b daŋ nya kusɔbɔya
         na be ndulgi na nseŋ maŋ mbe kaduli so na. B daŋ ta kusɔbɔya na nɛ anebi fɛpo na nna
         ŋ kpa n wɔtɔ edɛ mo nɛ jɛrbi wɔ amo to a chɔɔ na to nna nɛ b kraa keni. 21 Kumo be kaman nɛ b ta tokobi mo nɛ k daŋ shi gbaŋɛ na be ediipo na be kɔnɔ to n lar
         m mɔ bumo nɛ b daŋ ka na kikɛ nɛ mbuibi ba ji bumo be eyurana m moɛ ŋ kini.

Nfɛ kagboŋ na be asheŋ201 Nɛ n wu malaika ko ka shi ebɔrɛso a ba nɛ kemaŋ mo nɛ baa tre Abis na be esɔfi wɔ
         mo kutɔ, mo alɛ nseŋ naa kɔ ŋgbɛlɛbi gboŋgboŋi ko mbe enɔ to. 2 Ndoŋ nna nɛ e ya nyaŋ kusɔ gbeyeso, mo e la dra na kikɛ be kusɔkpaŋ nɛ baa tre mo
         koŋwule alubipo ŋko Setani na ŋ kre mo n nase nfɛ kagboŋ. 3 E ka kre mo n loge nɛ e ta mo n lɛ n wɔtɔ kemaŋ nɛ baa tre Abis to na nseŋ ber kumo
         so n ta tɔɔnɛ be kebersobi n dulgi kumo n ti so, saŋɛ na so e maaŋ naŋ nya n fule
         efuliana so ebi, ama nfɛ kagboŋ na ya choŋ nna. Nfɛ kagboŋ na be kaman a daga fanɛ
         b saŋɛ mo n lɛ gbrɛbi.4 Nɛ n naŋ wu kuwurputiana nɛ bumo nɛ b daa tase amo so na kikɛ. B daŋ sa bumo ekpa
         nna fanɛ b ji basa demu. Ma alɛ daŋ naŋ wu basa nɛ b daŋ mɔ ŋkpal b ka daŋ ji Yesu
         be shɛda so nɛ ŋkpal b ka daŋ malga Ebɔrɛ be kamalga na so na be ayoyu. Bumo alɛ daa
         maŋ maŋ kusɔbɔya na ŋko mbe kaduli na so, bumo alɛ daa maŋ naa kɔ mbe ndulgi na bumo
         be nsɔto so ŋko bumo be enɔana so. B daŋ naŋ nya ŋkpa nna n tu Kristo n ji kuwura
         nfɛ kagboŋ. 5 Bubuni mo nɛ b daŋ ka na bre daa maŋ tiŋi luwu to ama nfɛ kagboŋ na e ba choŋ.6 Ketiŋi luwu to juŋkparso nna na. Kagbenefuli nɛ kebaawɔtɔ cheembi la bekama nɛ b ti
         bumo nɛ baaŋ tiŋi luwu be ketiŋi juŋkparso na to so. Luwu nyɔsopo na maŋ kɔ eleŋ bumo
         so. Baaŋ ki Ebɔrɛ nɛ Kristo be bɔrɛmatapoana, bumo alɛ beeŋ tu mo n ji kuwura nfɛ
         kagboŋ.Setani be kemur be asheŋ7 Nfɛ kagboŋ na be kaman, baaŋ saŋɛ Setani ashi mbe kabuti to. 8 Nɛ e lar n fule efuliana so ebi ashi kasawule so be abonfu ana kikɛ, bumo e la Gɔg
         nɛ Magɔg ebi na n shɛr bumo nɛ b kɔ kena. Bumo be keshi daa sa fanɛ teku ase be shishɛr.
         9 Nɛ b yili kasawule be mparto be kaba ko n nite m ba choŋ kaba ko ŋ kulti Ebɔrɛ be
         basa laraso n wɔtɔ bumo be kakpa, kumo e la kadegboŋ shaso na. Ama edɛ daŋ shi esoso
         nna m ba mur basa nɛ b daŋ kulti Ebɔrɛ be basa n wɔtɔ na. 10 Ndoŋ nna nɛ b ta alubipo mo nɛ e daŋ fule bumo na n lɛ n wɔtɔ edɛ mo nɛ jɛrbi wɔ amo
         to a chɔɔ na be kepa to, kakpa nɛ b daŋ ta kusɔbɔya na nɛ anebi fɛpo na n lɛ to na.
         Baaŋ tɔrɔ bumo ga kapa nɛ kanyɛ mbaanaayɔ.B ka ji bumo nɛ b wu na demu be asheŋ11 Ndoŋ nna nɛ n naŋ wu kuwurputigboŋ fuful ko nɛ esa nɛ e daa tase kumo so. Nɛ kasawule
         nɛ awɔlpa foe mbe anishito a maŋ naa kɔ kakpa ndoŋ. 12 Nɛ n wu bubuni, begboŋi nɛ bewurbi kikɛ nɛ b yil kuwurputi na akpa nɛ b bugi nwɔl.
         Amo be kaman nɛ b bugi kawɔl ko malɛ, kumo e la ŋkpa be kawɔl na. Nɛ b bɔla nwɔlana
         na to ŋ keni n wu asɔ nɛ ebuni kama daŋ wora n yili amo so n ji mo demu. 13 Nɛ etekuana shin nɛ basa nɛ b daŋ wu amo to na lar nɛ luwu nɛ bubuni be kakpa malɛ
         gba shin nɛ basa nɛ b daŋ wu a wɔ amo to na malɛ gba lar nɛ b yili asɔ nɛ ekama daŋ
         wora so n ji mo demu. 14 Ndoŋ nna nɛ b ta luwu nɛ bubuni be kakpa malɛ n lɛ n wɔtɔ edɛ be kepa to. Edɛ be kepa
         na e la luwu nyɔsopo na. 15 Esa kama nɛ b daa maŋ sibɛ mbe ketre n wɔtɔ ŋkpa be kawɔl na to, b ta mo nna n lɛ
         edɛ be kepa na to.

Ebɔrɛso popɔr nɛ kasawule popɔr na be asheŋ211 Ndoŋ nna nɛ n wu ebɔrɛso popɔr nɛ kasawule popɔr, ŋkpal manɛ so, ebɔrɛso dra na nɛ
         kasawule dra na daa maŋ naa wɔtɔ nɛ etekuana malɛ gba daa maŋ naa wɔtɔ. 2 Nɛ n wu kadegboŋ cheembi na, kumo e la Jerusalɛm popɔr na ka shi Ebɔrɛ kutɔ ashi ebɔrɛso
         fanɛ kejafɔ ka mea to nɛ e tu mo kul na. 3 Kumo be kaman nɛ n nu ebɔl ko awɔrso ka shi kuwurputi na akpa ŋ kaŋɛ: “Naniere bre,
         basa to e ki kakpa nɛ Ebɔrɛ ba nɛ e ba kaa wɔ. Mo nɛ basa beeŋ ba kaa wɔtɔ nɛ b baa
         la mbe basa. Ebɔrɛ gbagba e naaŋ ba kaa wɔ bumo to a la bumo be Ebɔrɛ. 4 E beeŋ kpra anishichubi kikɛ ashi bumo be anishito, luwu maaŋ naa wɔtɔ, luwu so be
         kagbenejija nɛ kushu maaŋ naa wɔtɔ, ebesa malɛ gba maaŋ naa wɔtɔ, ŋkpal manɛ so, amo
         be saŋɛ nɛ sososo be asheŋ kikɛ beeŋ choŋ.” 5 Nɛ emo nɛ e daa tase kuwurputi na so na kaŋɛ le: “Mee ta kusɔ kama nna a ki kepopɔr.”
         Kumo be kaman nɛ e naŋ kaŋɛ ma le: “Sibɛ asɔ ere n nase, ŋkpal manɛ so, a la mmalga
         mo nɛ a la kashenteŋ nna nseŋ naa la asɔ nɛ baaŋ tiŋ n yirda.” 6 Nɛ e naŋ kaŋɛ: “K teŋ wora. Ma e la Alfa nɛ Omega, Faraŋko nɛ Lalaloge. Ekama nɛ achukoŋ
         kɔ mo, meeŋ jɔ nchu ashi ŋkpa be kebuye to n sa mo nɛ e nuu ŋkaa maaŋ ka shɛŋ. 7 Ekama nɛ e kɔ m pɔɔ so beeŋ nya ade kikɛ, nɛ m baa la amodoŋwura be Ebɔrɛ nɛ mo alɛ
         e baa la m pibi. 8 Ama befupo bre nɛ bumo nɛ b maa yirda na nɛ basa jiga nɛ bemɔpo nɛ kesakaleasheŋ wuraana
         nɛ bumo nɛ baa wora ŋ kilgi nɛ agbirshumpoana nɛ befɛpo kikɛ bre kikɛ be kaboŋ e la
         edɛ be kepa nɛ jɛrbi wɔ kumo to a chɔɔ na to. Ndoŋ be luwu e la luwu nyɔsopo na.”Jerusalɛm popɔr na be asheŋ9 Ndoŋ nna nɛ emalaika ashunu mo nɛ b daa kɔ ntishaŋ ashunu nɛ a daŋ bɔlɔ lalaloge be
         etɔrɔ ashunu na be eko ba ŋ kutɔ m ba kaŋɛ ma le: “Ba nɛ ŋ ŋini fo kejafɔ na, Kpakpafɔlbi
         na be eche na.” 10 Ndoŋ nna nɛ e ta ma kiyoyu to n yɔ kebee gboŋgboŋi jeŋgreŋ ko so n ya ŋini ma kadegboŋ
         cheembi na, kumo e la Jerusalɛm na nɛ k shi Ebɔrɛ kutɔ ashi ebɔrɛso a ba. 11 Nɛ kadegboŋ na kikɛ sɔ Ebɔrɛ be kemaŋkura a nyɛkpɛ so palpal fanɛ kejembubi mo nɛ
         baa tre jaspa nɛ k bee wu to fanɛ abɔrɛjembubi na. 12 Kade na daa kɔ egbal gboŋgboŋi ko nna nsaa kɔ mbuna kuduanyɔ nɛ emalaika kuduanyɔ
         yil a keni amo so. B daŋ sibɛ Israɛl be nnaŋ kuduanyɔ na be ekama be ketre nna n deŋi
         kabuna kama so. 13 Mbuna asa e daa wɔ epeŋilarkpa be kaba so nɛ mbuna asa wɔ kelargato be esoso be kaba
         so nɛ mbuna asa wɔ kelargato be kaseto be kaba so nɛ mbuna asa wɔ epeŋitɔrkpa be kaba
         so. 14 Kadegboŋ na be egbal daa kɔ egbaltɔlase kuduanyɔ nɛ gbaltɔlase kama malɛ daa kɔ Kpakpafɔlbi
         na be beshuŋipo kuduanyɔ na be ekoŋwule kama be ketre.15 Malaika mo nɛ e daŋ malga ŋ kutɔ na daa kɔ shuwa be kekpabi nɛ b kɔ a karga asɔ enɔ
         to nna nɛ e ta ŋ karga kadegboŋ na nɛ kumo be mbuna nɛ kumo be egbal. 16 Kade na kikɛ daŋ bonte nna a dese nɛ kumo be nteŋ nɛ mparto kikɛ sasa. Malaika na
         ka ta mbe kekpabi na ŋ karga kade na, kumo be nteŋ daa wɔ emayɛl kagboŋ nɛ alfa anu
         nɛ kumo be mparto nɛ kumo be jeŋgreŋ malɛ gba kikɛ daa sa loŋ. 17 Kumo be kaman nɛ malaika na karga egbal na be jeŋgreŋ n nya ayadra alfa anyɔ nɛ kuduashe.
         Basa be kekargato nɛ malaika na daŋ ta ŋ karga na. 18 Jaspa be ajembu nɛ b daŋ ta m pɔr egbal na nseŋ ta shuwa gbagba malɛ nɛ a bee wu to
         fanɛ digi n wora kadegboŋ na malɛ kikɛ. 19 Ajembu nɛ amo be yawu du kpakpa be yiri kikɛ malɛ nɛ b daŋ ta n ji kadegboŋ na be
         egbaltɔlaseana kebita. Jaspa be kejembu nɛ b daŋ ta m mea gbaltɔlase juŋkparso na
         n ta kejembu mo nɛ baa tre safiri na n wora kenyɔsopo na n ta chalkedoni malɛ n wora
         gbaltɔlase sasopo na nseŋ ta kejembu mo nɛ baa tre ɛmeraldi na n wora kenasopo. 20 Sardɔniksi nɛ b daŋ ta n wora gbaltɔlase nusopo nseŋ ta sardie n wora keshesopo na
         n ta krisolit n wora keshunusopo na. Kuburwasopo na peya e la berɛl, kekpanusopo e
         la kejembu mo nɛ baa tre topas na, kudusopo peya e la krisoprasi nɛ kudukakosopo peya
         la jasinɛf. Kejembu kuduanyɔsopo mo nɛ b daŋ ta n wora gbaltɔlase kuduanyɔsopo na
         nɛ baa tre ametiste. 21 Mbuna kuduanyɔ na daa la asɔ nɛ baa tre apɛl na nna. Pɛɛl koŋwule nɛ b daŋ ta n lɔŋɛ
         kabuna na be kekama. Kadegboŋ na be kubɔrbi daa la shuwa gbagba nna a wu to fanɛ digi.22 N daa maŋ wu bɔrɛlambu kama kadegboŋ na to, ŋkpal manɛ so, Enyɛnpetale Enyɛnpe Ebɔrɛ
         nɛ Kpakpafɔlbi na e la ndoŋ be bɔrɛlambu. 23 Epeŋi be kenyaŋɛ ŋko kufɔl be kefulto ndoŋ be asheŋ daa maŋ tir kadegboŋ na to ebi
         kikɛ, ŋkpal manɛ so, Ebɔrɛ be kemaŋkura e daa nyaŋɛ a yuu kade na so nɛ Kpakpafɔlbi
         na malɛ la kumo be fitila. 24 Kumo be kefulto nɛ efuliana so ebi beeŋ wu n nite nɛ kasawule ere so be bewurgboŋana
         e bar bumo be kemaŋkura kumo to. 25 Ndoŋ be mbuna maa ti kikɛ, ŋkpal manɛ so, kanyɛ maa biri ndoŋ kikɛ. 26 Baaŋ bar efuliana so be kemaŋkura nɛ amo be bunyaŋ kade na to. 27 Eyurpi be kusɔ kikɛ maaŋ luri ndoŋ kikɛ. Esa kama malɛ gba nɛ e bee wora anishinyɔrsheŋ
         ŋko a fule, e maaŋ luri ndoŋ kikɛ. Bumo nɛ b sibɛ bumo be atre n wɔtɔ Kpakpafɔlbi
         na be ŋkpa be kawɔl na to na nawule e naaŋ luri ndoŋ.

Ŋkpa be lɔr be asheŋ221 Malaika na daŋ ŋini ma ŋkpa be lɔr be nchu gba nɛ a bee wu to fanɛ abɔrɛjembubi ashi
         Ebɔrɛ nɛ Kpakpafɔlbi be kuwurputiakpa 2 a shile a bɔla kadegboŋ na be kubɔrbi be nferinto so. Ŋkpa be kedibi daa yil lɔr na
         be kaba kama so nna a sɔr kumo be asɔrso ale kuduanyɔ, kumo e la fanɛ kufɔl kikɛ to
         nɛ kumo be asɔrso. Kedibi na be afantaŋ e la efuliana be kechɛ be asɔ. 3 Kusɔ kama nɛ Ebɔrɛ so kɔnɔ maaŋ naa wɔ ndoŋ. Ebɔrɛ nɛ Kpakpafɔlbi na be kuwurputi
         e naaŋ baa wɔ ndoŋ nɛ mbe anya e baa maŋ mo so. 4 Baaŋ wu mbe anishiakpa nɛ mbe ketre malɛ e baa deŋ bumo be nsɔtoana so. 5 Kanyɛ maaŋ naa wɔ ndoŋ. Fitila be kefulto ŋko epeŋi be kefulto be asheŋ maaŋ naŋ tir
         bumo, ŋkpal manɛ so, Enyɛnpe Ebɔrɛ e naaŋ baa sa bumo kefulto. Bumo alɛ beeŋ ji kuwura
         mbaanaayɔ.6 Nɛ malaika na kaŋɛ ma le: “Mmalga ere la kashenteŋ nna nɛ baaŋ tiŋ n yirda amo. Amo
         alɛ so nɛ Enyɛnpe Ebɔrɛ malɛ ta mbe Kiyoyu na n sa mbe anebi nseŋ shuŋi mbe malaika
         fanɛ e ba ŋini mbe anya asɔ nɛ a maaŋ naŋ chɛr nseŋ wora na kikɛ. 7 Yesu yɛ: ‘Men keni, m maaŋ naŋ chɛr nseŋ ba. Kagbenefuli beeŋ baa la ekama nɛ e bee
         ta mmalgawuŋkaŋɛ nɛ a wɔ kawɔl ere to ere a wɔtɔ mbe kagbene to peya nna.’ ”8 Ma Jɔn e nu nseŋ wu asɔ ere kikɛ. Ma alɛ ka daŋ nu amo nseŋ wu amo nɛ ŋ gbir n dese
         kasawule malaika mo nɛ e daa ŋini ma asɔana na be anishito nɛ m maŋ mo so 9 nɛ e kaŋɛ ma le: “A maŋ daga fanɛ fo wora loŋ. Ma alɛ gba la fo nɛ fo niopibiana anebiana
         nɛ bumo nɛ baa ta kawɔl ere to be mmalga a wɔtɔ bumo be ŋgbene to na bumo barkasa
         kenya nna. Ebɔrɛ e daga fanɛ fo baa maŋ mo so.”10 Kede be kaman nɛ e kaŋɛ ma: “Sa maŋ kaŋ ta le be mmalgawuŋkaŋɛ ere ŋ ŋana wulo to,
         ŋkpal manɛ so, jemanɛ na bee taga to. 11 Esa kama nɛ e bee wora alubi e baa kraa wora amo, ekama malɛ nɛ e kɔ eyurpi mo to
         e baa kraa du loŋ. Ekama nɛ e bee wora alela e baa kraa wora alela na nɛ ekama malɛ
         nɛ e du cheembi e baa kraa du cheembi loŋ.”12 E yɛ: “Keni nfe, m maaŋ naŋ chɛr nseŋ ba. Ma alɛ kɔ ma kakɔka nna a ba nɛ m ba yili
         kanaŋkama nɛ ekama shuŋ so ŋ ka mo. 13 Ma e la Alfa nɛ Omega, Faraŋko nɛ Lalaloge nɛ Ejuŋkparpo nɛ Emantopo na. 14 Kagbenefuli la bekama nɛ b fɔr bumo be epiŋi nɛ a lar so nseŋ nya ekpa nɛ b ji ŋkpa
         be kedibi na be asɔrso nseŋ naŋ nya m bɔla mbuna to na n luri kadegboŋ na to na peya
         nna. 15 Bumo nɛ b la njɔnɔ nɛ basa nɛ baa wora ŋ kilgi nɛ kesakaleawuraana nɛ bemɔpo nɛ agbirshumpoana
         nɛ esa kama nɛ e bee sha nsaa bɛ efɛsheŋ kama so na nawule e maŋ wɔ kadegboŋ na to.16 Ma Yesu e shuŋi ma malaika nɛ e ba ta le be shɛda be kubɔya ere m bɔ n sa asɔriana
         na. N la Ewura Deevid be kanaŋ to be Ejuŋkparpo nna nseŋ naa la mo Nanabi nɛ kachipurso
         be Nyanwuleji fuliso parr nna.”17 Ndoŋ nna nɛ Kiyoyu na nɛ kejafɔ na kaŋɛ: “Ba.” Ekama malɛ gba nɛ e nu loŋ e kaŋɛ:
         “Ba.” Ekama nɛ achukoŋ kɔ mo e ba, ekama malɛ nɛ e bee sha e ba sɔ ŋkpa be nchu na
         n nuu ŋkaa maaŋ ka shɛŋ.18 Mee fiɛ ekama nɛ e nu kewuŋkaŋɛ ere be mmalga mo nɛ a wɔ kawɔl ere to ere so nna fanɛ
         ekama nɛ e ta kusɔ kama n ti amo so, Ebɔrɛ beeŋ ta etɔrɔ mo nɛ b malga amo be asheŋ
         kawɔl ere to ere n ti amodoŋwura so. 19 Ekama malɛ nɛ e lara mmalga ashi abɔrɛsheŋ wuŋkaŋɛ be kawɔl ere to, Ebɔrɛ beeŋ lara
         mbe kachigeso ashi ŋkpa be kedibi be asɔrso na to nseŋ naŋ lara mbe kachigeso ashi
         kadegboŋ cheembi nɛ b malga kumo nɛ ŋkpa be kedibi sɔrso be kananɛ a du be asheŋ ashi
         kawɔl ere to na.20 Esa nɛ e bee ji asheŋ ere be shɛda e naa kaŋɛ fanɛ: “Kashenteŋto, m maaŋ naŋ chɛr
         nseŋ ba.” Amɛn, Enyɛnpe Yesu, ba naniere! 21 Enyɛnpe Yesu be kuwɔr be kakɛ e baa wɔ Ebɔrɛ be basa kikɛ so. Amɛn.
         
            

         
      

   